
Ester 1.213 Filipenses 2.754 

Job 1.233 Colosenses 2.764 

Salmos 1.308 1 Tesalonicenses 2.774 

Proverbios 1.500 2 Tesalonicenses 2.783 

Eclesiastés 1.567 1 Timoteo 2.788 

Cantares 1.588 2 Timoteo 2.799 

Isaías 1.600 Tito 2.807 

Génesis 

Génesis 1 

Bix úuchic u beeta'al yóokolcaab 

1Tu yáax chuune' Junab Kue' tu beetaj ca'ano'ob yéetel lu'um. 
2Chéen ba'ale' le lu'umo' ma' nu'uca'an yanil ca'achi'; tuláacale' t'uubul ichil sen 
nojoch éekjoch'e'enil, ba'ale' u pixan Kue' ti' cu péec ca'ach pacacbal yanil tu 
yóokol le ja'o'. 
3Ca tu ya'alaj Ku: ¡Yanac sáasil! Ca j yanji sáasil. 
4Le ca tu yilaj Ku ma'alob le sáasilo', tu jun páaycuntaj ti' le éekjoch'e'enilo', 
5ca tu dzaj u kaaba'int le sáasilo' kiin, ca tu dzaj xan u kaaba'int le 
éekjoch'e'enilo' áakab. Bey máanic le u yáax jun kiino'. 
6Cu dzo'ocole' ca tu ya'alaj Ku: yanac jun p'éel nak ca'an u ti'al u jun páaycunt 
le ja'obo', u ti'al beyo' ca p'áataco'ob jujun páayil lelo'oba'. Bey úuchico'. 
7Kue' tu beetaj jun p'éel nak ca'an, lela' tu jun páaycuntaj le ja'obo': jun jaatze' 
j p'áat tu yáanal le ca'ano', u láake' j p'áat tu yóokol. 
8Le nak ca'ano' tu dzaj u kaaba'int ca'an. Bey máanic túun le u ca'a p'éel kiino'. 
9Ca tu ya'alaj Ku: Le ja' yaan tu yáanal le ca'ano' ca u much'quinticubáa ti' jun 
p'éelili' cúuchil, u ti'al ca chíicpajac le tiquino'. Bey úuchico'. 
10Kue' tu dzaj u kaaba'int le tiquino' lu'um, u múuch'ul le ja'o' tu dzaj u kaaba'int 
ka'anab. Le ca tu yilaj Ku tuláacal ma'alobe', 
11ca tu ya'alaj Ku: Le lu'umo' u dzáa tuláacal u jejeláas paakalo'ob; xíiwo'ob ca 
u dza'ob neek, yéetel che'ob ca u dza'ob ich. Bey úuchico'. 

12Le lu'umo' tu dzaj tuláacal jejeláas paakalo'ob, xíiwo'ob cu dzáico'ob neek 
yéetel che'ob cu dzáico'ob ich. Ca tu yilaj Ku tuláacal ma'alob. 
13Bey túun máanic le u yóox p'éel kiino'. 
14-15Ca tu ya'alaj Ku: Ca yanac sáasilo'ob te tu nak ca'ano', u ti'al u sáasilcunto'ob 
le lu'umo' ca xan u jun páaycunto'ob le kiin ti' le áakabo', ca meyajnaco'ob u 
ti'al xan u ye'esico'ob le kiino'ob, le ja'abo'ob yéetel le kiinbesajilo'obo'. Bey 
úuchico'. 
16Kue' tu beetaj le ca'a p'éel sáasilo'obo': le nojocho' u ti'al u sáasilcunaj yéetel 
kiin, le chichano' u ti'al sáasilcunaj yéetel áakab. Tu beetaj xan le eeko'obo'. 
17Kue' tu dzaj le sáasilo'ob te tu nak ca'ano' u ti'al u sáasilcunto'ob le lu'umo', 
18bey yéetel kiin, bey yéetel áakab, u ti'al xan u jun páaycunt le sáasilo' ti' le 
éekjo'och'e'enilo', ca tu yilaj tuláacal ma'alob. 
19Bey túun máanic le u can p'éel kiino'. 
20Cu dzo'ocole' ca tu ya'alaj Ku: Ca u dzáa le ja'o' tuláacal jejeláas ba'alche'ob, 
ca yanac xan ch'íich'o'ob ca xiknalnaco'ob yóokol le lu'umo'. Bey úuchico'. 
21Kue' tu beetaj u nucuch ba'alche'ilo'ob le ka'anabo', tuláacal le ba'alche'ob cu 
dzáic le ja'o' yéetel le cajacbalo'ob ichilo', bey xan tuláacal le ch'íich'o'obo'. Le 
ca tu yilaj Ku beyo' ma'alob, 
22tu qui'iqui' t'antaj le ba'alche'ob dzo'oc u beetico', yéetel le qui' t'aano'oba': 
Yanac ya'ab a mejenile'ex, chupe'ex xan le yóokolcaab yéetel ca yanac 
ya'abcach ch'íich'o'ob yóokolcaab. 
23Bey túun máanic le u jo' p'éel kiino'. 
24Ca tu ya'alaj Ku: U dzáa le lu'umo' tuláacal u jejeláasil alaktbil ba'alche'ob 
yéetel káaxil ba'alche'ob, bey xan le cu jíilticuba'ob j lu'umo'. Bey úuchico'. 
25Kue' tu beetaj le ba'alche'obo', ca tu yilaj tuláacal ma'alob. 

26Ca tu ya'alaj Ku: Bejela'e' co'ox beetic wíinic. Bíin béeyac je'el bixo'one', u ti'al 
u yantal páajtalil ti' tu yóokol cayo'ob, ch'íich'o'ob, alaktbil ba'alche'ob, káaxil 
ba'alche'ob, yéetel yóokol le cu jíilticuba'ob j lu'umo'. 
27Kue' tu beetaj wíinic, tu beetaj je'el bix leti'e'; j xiib yéetel co'olel, 
28ca tu dzaj ti'ob u qui'iqui' t'aan: Ca ya'abchajac a paalale'ex; chupe'ex le 
yóokolcaabo', méektáan te'ex xan, yanac a páajtalile'ex yóokol le cayo'obo', le 
ch'íich'o'obo' bey xan yóokol tuláacal le ba'alche'ob cu jíilticuba'obo'. 
29Cu dzo'ocole' tu ya'alaj ti'ob: U'uye'ex, ti' te'ex quin dzáic tuláacal u 
paakalilo'ob lu'um cu dzáico'ob neek, bey xaan le cu dzáico'ob icho'. Tuláacal 
lelo' u ti'al a tzéenticaba'ex. 
30Ba'ale' ti' u ba'alche'ilo'ob le káaxo', ti' le cu jíilticuba'ob yóokol lu'um bey xan 
ti' le ch'íich'o'obo', quin dzáic le xíiwo'ob u ti'al u tzéenticuba'ob. Bey úuchico'. 
31Kue' tu yilaj tuláacal ba'ax tu beetajo' sen ma'alob. Bey túun máanic le u wac 
p'éel kiino'. 

Génesis 2 

1Le ca'an, le lu'um yéetel tuláacal ba'axo'ob yaan yóokolo'obe', dzo'ocbesa'an 
p'áatico'ob 
2Cu dzo'ocol u beeta'al tuláacal ba'al tumen Kue', j kuch le uc p'éel kiino' ca tu 
je'elsaj u meyaj. 
3Ca tu qui'iqui' t'antaj le uc kiino', ca tu ya'alaj: Quili'ich kiin tumen ti' le kiin 
tu je'elsaj u meeyjul úuchic u beetic le yóokolcaabo'. 
4Lela' leti' u tzicbalil úuchic u beeta'al ca'an bey xan lu'um. 

Ba'ax o'olal j dzaab Adan te j Edeno', yéetel bix beeta'abic x Eva u yatan 

Le ca tu beetaj Ku ca'an yéetel lu'um. 
5Mina'an ca'ach pakaltbil che'ob, mix tóop'oc ca'ach xíiwo'obi', tumen Ku 
Yuumtzile' ma'ili' u beet u káaxal ja' tu yóokol le lu'umo', mix máac xan yaan u 
ti'al meyajtic. 

6Quex beyo' cu tuul ja' ti' le lu'umo', leti' ca'ach jóoyabtic tuláacal le cúuchilo'. 
7Ku Yuumtzil túune' tu pataj wíinic yéetel lu'um, tu yustaj u ni' ca tu dzaj cuxtal 
ti'. Bey chúunic u cuxtal wíinico'. 
8Cu dzo'ocole' Ku Yuumtzile' tu nu'ucbesaj jun p'éel u cúuchil paakal tu lakin 
Eden, ca tu dzaj te'elo' le wíinic tu patajo'. 
9Tu beetaj xan u ch'íijil tuláacal u jejeláasil jadzutz che'ob cu dzáico'ob ich 
ma'alob u ti'al jaantbil. Te tu chúumuc u cúuchil paakalo' tu dzaj xan jun cúul 
u che'il cuxtal yéetel jun cúul u che'il u kaj óolalil utz bey xan u kaj óolalil kaas. 
10Te j Edeno' cu síijil ca'ach jun p'éel yooc áalcab ja', cu jóoyabtic le u cúuchil 
paakalo', te'elo' cu jatzicubáa can xa'ayil. 
11Le yáax jun xa'aye' cu kaaba'intic Pisón, lela' leti' sut pachtic u lu'umil Havila, 
tu'ux yaan oro. 
12U oroil le lu'umo' sen ma'alob, te'elo' yaan xan qui'iboc yiitz che'eobi' yéetel 
le jadzutz tuunich cu kaaba'intic ónice. 
13Le u ca'a xa'ay yooc áalcab ja'o' cu kaaba'intic Gihón, leti'e' cu sut pachtic 
tuláacal u lu'umil Cus. 
14Le u yóox xa'ay yooc áalcab ja'o' cu kaaba'intic tigris, lela' cu máan tu j lakin 
Asiria. Le u can xa'ay yooc áalcab ja'o' cu kaaba'intic Éufrates. 
15Ku Yuumtzile' tu dzaj le máac tu cúuchil paakal cu kaaba'intic Eden u ti'al u 
meyajt yéetel u ti'al u canante 
16tu ya'alaj ti' beya': Cu páajtal a jaantic u yich tuláacal u che'ilo'ob le cúuchila', 
17chéen ma' a jaantic u yich u che'il u kaj óolalil utz yéetel kaas. Tumen u kiinil 
bíin a jaante' manaltzail a quíimil. 
18Cu dzo'ocole' Ku Yuumtzile' tu ya'alaj: Ma' utz ca yanac chéen tu juun 
wíiniqui'. Bin in ca'aj in beet máax nu'uca'an u ti'al áantic. 
19-20Ku Yuumtzile' tu beetaj yéetel lu'um tuláacal ba'alche' bey tuláacal ch'íich', 
ca tu bisaj ti' le wíinic u ti'al u dzáa u kaaba'ob. Le máaco' tu dzaj u kaaba' 

tuláacal alaktbil ba'alche'ob, ch'íich'o'ob bey ti' tuláacal u ba'alche'ilo'ob káax; 
le kaaba' tu dzaj ti'obo', le j p'áat ti'ob. Tu jaajile' mix jun túul nu'uca'anchaj u 
ti'al áantic wíiniqui'. 
21Ku Yuumtzile' tu beetaj túun u t'úubul ichil jun p'éel qui'iqui' wenel le máaco'; 
ca'aliquil táan u wenele' tu jóokesaj jun p'éel ti' u ch'ala'atelo'ob, cu dzo'ocole' 
tu nup'aj tu ca'a téen u bakel. 
22Ti' le u ch'ala'atelo' Ku Yuumtzile' tu beetaj jun túul co'olel, ca tu taasaj ti' le 
wíinico', 
23leti'e', le ca tu yilaje' tu ya'alaj: ¡X lela' jach tu jaajile' u bakel in bakel, u 
baaquel xan in baaquelo'ob! x lela' yaan u t'a'anal x u muukint xiib tumen ti' j 
xiib jóokesa'abi. 
24Let o'olale' j xiibe' yaan u p'atic u taata bey xan u maama, u ti'al u nupicubáa 
ti' u yatan, beyo' cu p'áatalo'ob jun túulilo'ob. 
25Le j xiib bey xan le x ch'uupo' chacnuul yanilo'ob ca'achi, ba'ale' mix jun túul 
cu ch'a'ic subtal quex bey yanilo'obo'. 

Génesis 3 

Adán yéetel x Evae' tu maanba'alto'ob u t'aan Yuum Ku 

1Le caano' asab yaan ca'ach u na'at ti' tuláacal u ba'alche'ilo'ob káax 
beeta'ano'ob tumen Ku Yuumtzil. Le caano' tu káatchi'itaj ti' le x co'olelo': ¿Bey 
túuno', Kue' tu ya'alaj te'ex ma' a jaantique'ex u yich mix jun cúul che' yaan tu 
cúuchil le paakala'? 
2Le co'olelo' tu núucaj ti': Je'el u páajtal c jaantic u yich je'el ba'alac che'ile', 
3ba'ale' ma' u najmal c jaantic u yich le che' yaan tu chúumuc le paakala'. Kue' 
tu ya'alaj ti' to'one' ma' u najmal c jaantiqui', mix c machic u yich le che'o', 
tumen wa c beetique', c quíimil. 
4Ba'ale' le caano' tu ya'alaj ti' le co'olelo': Ma' jaaji'. Ma' ta quíimile'ex. 

5Kue' u sen ojel, le kiin bíin a jaante'ex u yich le che'o' yaan u kuchul a 
wojéelte'ex ba'ax utz yéetel ba'ax kaas; bey túuno' bíin p'áataque'ex beye'ex 
Kue'. 
6Le co'olelo' tu yilaj qui'ichquelem u yich le che'o', ca j taacchaj u jaantic, u ti'al 
ca kuchuc yantal u na'at. Bey túuno', tu t'ocaj jun p'éel u yich ca tu jaantaj. Cu 
dzo'ocole' ca tu dzaj ti' u yíicham, leti' xane' tu jaantaj. 
7Tu séeblaquil je'epaj u yicho'ob tu ca'a túulalo'ob ca tu yilajo'ob chacnuul 
yanilo'ob. Ca túun tu chuyajo'ob u le'ilo'ob x ko'och, ca tu pixajuba'ob yéetel. 
8Le wíinic yéetel u yatane' tu yu'ubajo'ob táan u máan Ku Yuumtzil te tu cúuchil 
le paakalo' ca'aliquil táan u yustaj u yiikal ocnaj kiin; ca j áalcabnajo'ob u ti'al 
u ta'acbesicuba'ob ichil u che'ilo'ob u cúuchil le paakalo'. 
9Ba'ale' Ku Yuumtzile' tu t'anaj le wíinico' ca tu káatchi'itaj ti': ¿Tu'ux yanech? 
10Le máaco' tu núucaj: Tin wu'uyaj táan a máan tu cúuchil le paakalo' ca tin 
ch'a'aj sajaquil, tumen chacnulen; let o'olale' tin ta'acbesajinbáa. 
11Ca túun j káatchi'ita'ab ti' tumen Ku: ¿Máax a'al teech chacnul a wanil? 
¿Dzo'oc wa a jaantic u yich le che' le tin wa'alaj teech ma' a jaantique'? 
12Le wíinico' tu núucaj: Le co'olel ta dzaj teen in wéet cajtalo' tu dzaj teen u 
yich le che'o', teen xane' tin jaantaj. 
13Ku Yuumtzile' tu káatchi'itaj xan ti' le co'olelo': ¿Ba'ax teen ta beetaj le ba'ala'? 
Leti'e' tu núucaj: Le caano' tu tusajen, le beetique' tin jaantaj u yich le che'o'. 
14Ku Yuumtzile' tu ya'alaj túun ti' le caano': Tu yo'olal le ba'ax dzo'oc a beetico' 
loolob t'anta'an yanilech ichil tuláacal le ba'alche'obo'. Líikbal ti' le kiina' jíiltbil 
bíin máanaquech, lu'um xan bíin a jaante. 
15Teech yéetel le co'olelo' yaan in beetic a p'ecticaba'ex, bey cun j úuchul xan 
ti' a ch'i'ibal yéetel u ch'i'ibal leti'. U ch'i'ibal leti'e' yaan u quiimbesiquech ta 
pool, teech xane' yaan a chi'ic u tuncuy. 

16Ti' le co'olelo' tu ya'alaj: Le quéen yanac a paale' yaan in ya'abcuntic a 
ki'inamilo'ob, yéetel ki'inamil bíin síijic a paal. Ba'ale' a dzíibolale' leti' cu bin 
u bisech ti' a wíicham, leti'e' yaan u yantal u áajtalil ta wóokol. 
17Ti' le j xiibo' tu ya'alaj: Bey tumen ta wu'uyaj u t'aan a watano' iquil ta 
jaantilac u yich le che' tin wa'alaj ma' a jaantico', bejela'e' le lu'umo' yaan u 
mukyajtic loolob t'aan tu yo'olal a si'ipil; yéetel talam meyaj ca bin a beet u 
dzáic ba'al a jaant tuláacal u kiinilo'ob a cuxtal. 
18Le lu'umo' yaan u dzáic teech ki'ixo'ob yéetel j múulo'ob, yaan a jaantic u 
xíiwilo'ob káax. 
19Yaan a náajaltic a wo'och waaj yéetel u kíilcabil a táan jo'ol, tac quéen 
suunaquech lu'umil, tu yo'olal lu'um beeta'abiqueche', lu'um xan bíin 
suunaquech. 
20Le j xiibo', Eva tu dzajilac u kaaba'int u yatan, tumen leti'e' suunaj maamatzil 
ti' tuláacal wíinic; 
21Ku Yuumtzile' tu beetaj búuco'ob yéetel u kéewelil le ba'alche'ob, u ti'al u 
búucbesicuba'ob le j xiib yéetel u yatan; 
22ca tu ya'alaj: Bejela'e' le wíinico' dzo'oc u béeytal je'el bix jun túul ti' to'one', 
tumen yojel ba'ax utz, yojel xan ba'ax kaas. Bic xi'ic u ch'a'a xan u yich u che'il 
cuxtal, ca u jaante', ca cuxlac u ti'al ja'abo'ob mina'an u xuul. 
23Let o'olale' Ku Yuumtzile' tu jóoksaj le wíinic tu cúuchil le paakal cu 
kaaba'intic Edén, ca tu dzaj u ti'al u meyajt le lu'um iquil beeta'abico'. 
24Le ca j dzo'oc u jóoksic le máaco', tu dzaj tu lakin le u cúuchil paakalo' u 
cajnáalilo'ob ca'an, yaan tac u xiiko'ob bey xan jun p'éel t'aba'an máascab cu 
sutul suut ti' tuláacal u tzéelilo'ob u ti'al ma' u cha'ic ca náadzac mix máac ti' u 
che'il le cuxtalo'. 

Génesis 4 

Caín yéetel Abel 

1Le j xiibo' tu nupajubáa yéetel x Eva u yatan, leti'e' x yo'omchaji ca tu síijsaj u 
paal, lela' tu kaaba'intaj Caín, ca tu ya'alaj: Yaan teen jun túul in j xibil paal, 
Yuumtzil j dzaab teen. 
2Cu dzo'ocole' tu síijsaj Abel u yíidzin Caín. Abele' tu dzajubáa u tzéent j 
tamano'ob, Caine' tu dzajubáa u meyajt le lu'umo'. 
3J máan le kiino'obo'. Jun p'éel u kiinile' Caine' tu bisaj jun p'éel ti'ibil óolal, u 
yich u paakal u ti'al u kub ti' Yuumtzil. 
4Bey xan Abel tu bisaj ti' Yuumtzil u asab ma'alobil u yáax paal u x tamano'ob. 
Yuumtzile' tu kamaj yéetel utzil óolal Abel bey xan u ti'ibil óolal, 
5Ba'ale' ma' bey ka'amic Caín mix u ti'ibil óolali'; let o'olale' Caine' sen kuuxilnaji 
ca j dzíicchaj u táan yich. 
6Yuumtzil túune' tu ya'alaj ti': ¿Ba'ax teen ca p'u'ujul yéetel ca dzíiccuntic u 
táan a wich? 
7Wa ca beet ba'al utze', je'el u páajtal a líiksic a wiche'; ba'ale' tu yo'olal ma' ta 
beetique', le kebano' táan u pa'atic u súutuquil u ti'al u t'ona'ancuntiquech. Tu 
jaajile' teche' je'el u páajtal a t'ona'ancuntic lo'obale'. 
8Jun p'éel u kiinile', Caine' tu ya'alaj ti' Abel u yíidzin, co'ox j xíimbal; le ca j 
kucho'ob tu ca'a túulalo'ob te j káaxo', Caine' tu pulajubáa u beet loob ti' Abel 
u yíidzin, ca tu quíimsaj. 
9Yuumtzil túune' tu káatchi'itaj ti' Caín: ¿Tu'ux yaan Abel a wíidzin? Caine' tu 
núucaj: Ma' in wojeli'. ¿Teen wa u najmal in canantic? 
10Yuumtzile' tu ya'alaj ti': ¿Ba'ax teen ta beetaj le looba'? U ki'ikel a wíidzin le 
dzo'oc a wequic yóokol le lu'umo', awatbil u káatic ca in beet ba'ax no'oja'an. 
11Let o'olale' loolob t'anta'an yanilech, tojolch'inta'an yanilech ti' le lu'um tu 
dzu'udzaj u ki'ikel a wíidzin ta quíimsajo'. 
12Quex ca a meyajt le lu'umo' ma' bíin u dzáa teech tu ca'a téen u yichi'. Yaan 
a p'áatal chéen máanel a ca'aj yóokolcaab, mix bikin xan bíin yanactech je'elel. 

13Ca túun tu núucaj Caín ti' Yuumtzil: Tene' ma' tu páajtal in mukyajtic jun 
p'éel jaadz sen nojoch beyo'. 
14Bejela'e' dzo'oc a tojolch'intiquen ti' le lu'uma', yaan in máan yóokolcaab 
chéen mina'an u jaajil, náach ti' teech; mix bikin bíin páatac in je'elel. Tu jaajile' 
je'el máaxac ca yilene' cu quíimsiquen. 
15Ba'ale' Yuumtzile' tu núucaj ti': Wa ca quíimsa'aquech tumen wa máaxe', yaan 
u sen ja'adzal. Yuumtzil túune' tu dzaj jun p'éel chíicul tu wíinclil Caín, u ti'al 
beyo' ma' u quíimsa'al tumen je'el máaxac nactáatique'. 
16Caine' j luk t j cúuchil tu'ux t'aanaj yéetel Yuumtzil, ca j cuxlaj chéen máanel 
u ca'aj tu lakin Edén. 

U ch'i'ilancab Caín 

17Caine' tu nupajubáa yéetel u yatan leti' túune' x yo'omchaji ca tu síijsaj Enoc. 
Cu dzo'ocole' Caine' tu líiksaj jun p'éel nojoch caaj ca tu dzaj u kaaba'int Enoc, 
je'el bix u kaaba' u paale'. 
18Enoque' u taata ca'ach Irad, Irade' u taata ca'ach Mehujael, Mehujaele' u taata 
ca'ach Lamec. 
19Lameque' yanchaj ca'a túul u yatan, jun túule' tu kaaba'intaj x Ada u láake' x 
Zila. 
20X Adae' tu síijsaj Jabal, u láaktzil máaxo'ob caja'ano'ob ti' chuybil najo'ob, cu 
tzéentico'ob wacaxo'ob ca'ach xan. 
21Jabale' yanchaj jun túul u yíidzin tu kaaba'intaj Jubal, u láaktzil le máaxo'ob 
cu paxico'ob arpa bey xan le cu paxico'ob flautao'. 
22X Zila xane' tu síijsaj Tubal-caín máax cu meyaj ca'ach ti' u beet máascab, cu 
beetic ca'ach nu'uculo'ob bronce u ca'aj, bey xan le fierro u ca'aj. Tubal-caine' 
yanchaj jun túul u yíidzin tu kaaba'intaj x Naama. 
23Jun p'éel kiine' Lameque' tu ya'alaj ti' x Ada yéetel ti' x Zila u yatano'ob: 
U'uye'ex ma'alob ba'ax quin in wa'ale': Wa jun túul wíinic cu loobiltiquene', 
quin ko'oko'olic, wa jun túul j xi'ipal cu ko'okoliquene', quin quíimsic. 

24Wa le máax bíin quíimsic Caín yaan u sen ja'adzale', tin wo'olale' yaan u sen 
babal ja'adzal. 

U yóox túul paal Adán yéetel x Eva 

25Adane' tu nupajubáa yéetel u yatan, leti'e' yanchaj jun túul u yaal ca tu dzaj 
u kaaba'int Set, tumen tu ya'alaj: Kue' dzo'oc u dzáic ti' teen u láak paal u jeelint 
Abel le máax quíimsa'ab tumen Caine'. 
26Set xane' yanchaj jun túul u paal, lela' tu dzaj u kaaba'int Enos. Ti' le kiino'oba' 
jo'op' u ch'a'achi'ita'al u kaaba' Yuumtzil. 

Génesis 5 

U ch'i'ilancab Adán 
(1 Cr 1.1-4) 

1Lelo'oba' u tzoolol u ch'i'ilancab Adán. Le ca j beeta'ab wíinic tumen Ku; tu 
beetaj chica'an ti' leti', 
2j xiib yéetel x ch'uup tu beetilac, ca tu pulaj u qui' t'aan yóokolo'ob ti' le kiino' 
beeta'abico'obo', Kue' tu ya'alaj: a'ala'ac wíinico'ob leti'ob. 
3Yaan ca'ach ciento treinta ja'abo'ob ti' Adán ca j síij u paal tu kaaba'intaj Set, 
máax jach chica'an ca'ach ti' leti'. 
4Cu dzo'ocole' Adane' cuxlaj u láak ocho cientos ja'abo'ob, yanchaj u láak u j 
xibil paalal bey u x ch'upul paalal, 
5bey túuno' cuxlaj tu pa'ate'ile' novecientos treinta ja'abo'ob. Buca'aj u 
ja'abilo'ob ca j quíima'. 
6Yaan ca'ach ciento cinco ja'abo'ob ti' Set ca j síij Enós u paal. 
7Cu dzo'ocole', Sete' cuxlaj u láak ochocientos ja'abo'ob, yanchaj u j xibil paalal, 
bey u x ch'upul paalal; 
8bey túuno' cuxlaj tu pa'ate'ile' novecientos doce ja'abo'ob. Buca'aj u ja'abilo'ob' 
ca j quíima'. 
9Yaan ca'ach noventa ja'abo'ob ti' Enós ca j síij Cainán u paal. 

10Cu dzo'ocol lela', Enose' cuxlaj ochocientos quince ja'abo'ob, yanchaj u láak 
u j xibil paalal bey u x ch'upul paalal; 
11bey túuna' cuxlaj u láak novecientos cinco ja'abo'ob. Buca'aj u ja'abilo'ob ca j 
quíima'. 
12Yaan ca'ach setenta ja'abo'ob ti' Cainán ca j síij Mahalalel u paal, 
13Cu dzo'ocole' Cainane' cuxlaj u láak ochocientos cuarenta ja'abo'ob, yanchaj 
u láak u j xibil paalal bey u x ch'upul paalal; 
14bey túuna' cuxlaj novecientos diez ja'abo'ob. Buca'aj u ja'abilo'ob ca j quíima'. 
15Yaan ca'ach setenta yéetel cinco ja'abo'ob ti' Mahalalel ca j síij Jared u paal. 
16Cu dzo'ocole', Mahalalele' j cuxlaj u láak ochocientos treinta ja'abo'ob, 
yanchaj u láak u j xibil paalal bey u x ch'upul paalal; 
17bey túuna' j cuxlaj ochocientos noventa yéetel cinco ja'abo'ob. Buca'aj u 
ja'abilo'ob ca j quíima'. 
18Yaan ca'ach ciento setenta yéetel ca'a p'éel ja'abo'ob ti' Jared ca j síij Enoc u 
paal. 
19Cu dzo'ocole' j cuxlaj Jared u láak ochocientos ja'abo'ob, yanchaj u láak u j 
xibil paalal bey u x ch'upul paalal; 
20bey túuna' cuxlaj novecientos setenta yéetel ca'a p'éel ja'abo'ob. Buca'aj u 
ja'abilo'ob ca j quíima'. 
21Yaan ca'ach setenta yéetel cinco ja'abo'ob ti' Enoc ca j síij Matusalén u paal. 
22Enoque' cuxlaj jach je'el bix tu yóoltilac Kue'. Cu dzo'ocol u síijil Matusalén. 
Enoque' j cuxlaj u láak tres cientos ja'abo'ob, yanchaj u láak u j xibil paalal, bey 
u x ch'upul paalal. 
23Bey túuno' cuxlaj tres cientos setenta yéetel cinco ja'abo'ob. 
24Tu yo'olal cuxlajic Enoc jach je'el bix tu yóoltilac Kue'; jun p'éel kiine' samkaj 
tu yo'olal j bisa'ab tumen Ku. 

25Yaan ca'ach ciento ochenta yéetel siete ja'abo'ob ti' Matusalén ca j síij Lamec 
u paal; 
26cu dzo'ocole' j cuxlaj Matusalén u láak setecientos ochenta ja'abo'ob, yanchaj 
u láak u j xibil paalal bey u x ch'upul paalal; 
27bey túuna' cuxlaj tu pa'ate'ile' novecientos sesenta yéetel nueve ja'abo'ob. 
Buca'aj u ja'abilo'ob ca j quíima'. 
28Yaan ca'ach ciento ochenta yéetel ca'a p'éel ja'abo'ob ti' Lamec ca j síij jun 
túul u paal, 
29Lela' tu dzaj u kaaba'int Noé, tumen tu ya'alaj: Yuumtzil tu loolob t'antaj le 
lu'uma'; yaan c meyaj, yaan c p'is muktic u ti'al c táan óoltic c paakal ba'ale' le 
chan j xi'ipala' bíin u beet c je'elel. 
30Cu dzo'ocol u síijil Noee', cuxlaj Lamec u láak quinientos noventa yéetel cinco 
ja'abo'ob, yanchaj u láak u j xibil paalal bey u láak u x ch'upul paalal; 
31Bey túuno' j cuxlaj tu pa'ate'ile' setecientos setenta yéetel siete ja'abo'ob. 
Buca'aj u ja'abilo'ob ca j quíima'. 
32Noee' yaan ca'ach quinientos ja'abo'ob ti' ca j síijo'ob Sem, Cam yéetel Jafet 
u paalal. 

Génesis 6 

U máan tip'a'anil u kasa'anil wíinico'ob 

1Le ca jo'op' u ya'abtal wíinic yóokol lu'ume' yanchaj u x ch'upul paalal. 
2U paalal Kue' tu yilajo'ob qui'ichpamtac le x co'olelo'oba'. Ca túun tu 
yéeyajo'ob u ti'al u dzo'ocol u beelo'ob, x yéetel je'enquex tu yóoltajo'obe'. 
3Ba'ale' Yuumtzile' tu ya'alaj: Ma' bíin in cha'a' ca cuxlac wíinic u ti'al ja'abo'ob 
mina'an u xuuli', tumen leti'e' chéen bak. Bey túuno' bíin cuxlac chéen ciento 
veinte ja'abo'ob. 
4Le sen j ca'anal baaquel wíinico'obo' yanchajo'ob le ca tu nupjuba'ob u j xibil 
paalal Ku yéetel x ch'upul paalal le wíinico'obo' u ti'al u yantal u paalal x 

yéetelo'ob, cu dzo'ocol xane', leti'ob tu beetajuba'ob nucuch ba'alo'ob ti' le 
úuchben kiino'obo'. 
5Yuumtzile' tu yilaj máan tip'a'an u kasa'anil le wíinic yóokol le lu'uma', 
mantadz xan chéen loob cu tucultic u beetic, 
6ca j yajchaj tu yóol úuchic u beetic le wíinico'. 
7Yéetel u yajil u yóol tu ya'alaj: Le wíinic tin beetajo' bin in ca'aj in xu'ulsej tac 
xan le alaktbil ba'alche'ob, le jíiltbil u máano'ob bey le ch'íich'o'obo'. ¡Sen yaj 
tin wóol úuchic in beetico'ob! 
8Quex beyo' Noee' j lúub utzil tu táan Ku. 

Bix úuchic u beetic Noé u cheem 

9Lela' u tzicbalil u cuxtal Noé: Noe' jun túul máac sen utz, mantadz cu yu'ubaj 
u t'antic Ku. Ichil le máaco'ob cuxa'ano'ob ti' le kiino'obo', chéen leti' cuxlaj 
ca'ach je'el bix tu yóoltilac Kue'. 
10Noé yanchaj óox túul u paalal, tu kaaba'intajo'ob: Sem, Cam yéetel Jafet. 
11U ti'al Kue' le lu'uma' chuup yanil ca'ach yéetel kasa'anil, bey yéetel loobil, 
12tumen dzo'oc u láaj kastal u kuuxtal wíinic. Le ca tu yilaj Ku yaan ca'ach sen 
ya'ab kasa'anil yóokol lu'ume', 
13tu ya'alaj ti' Noé: Dzo'oc in tucultic in láaj xu'ulsic wíinic. Tu yo'olal u si'ipile' 
yaan ya'abcach loobilo'ob yóokolcaab, bin in ca'aj in xu'ulso'ob tac xan tuláacal 
u cajnáalilo'ob yóokolcaab. 
14Beet jun p'éel cheem yéetel che' yaan u yiitz, beet káasabo'ob ichil, tzutz 
yéetel u yiitz che' tuláacal u yáamo'ob, le yano'ob ichilo', bey le yano'ob paachil 
ti' le cheemo' u ti'al ma' yocol ja'i'. 
15Beet le cheem yéetel le p'iiso'oba' Ciento treinta yéetel cinco metros u 
chowaquil, veintidos ca'a tac táancoch metros u cóochil, yéetel trece metros 
ca'a tac táancoch u ca'analil. 

16Beet óox yáal le cheemo', yéetel jun p'éel calom iik bey táancoch metro tu 
yáanal u jo'ol najil, beet xan jun p'éel u jool ti' jun p'éel u tzéelo'ob. 
17Tene' bin in ca'aj in túuxt jun p'éel búulcabal ca u pix le lu'um yéetel xan ca 
u xu'uls tuláacal ba'ax cuxa'an ti' tuláacal cúuchil yóokolcaab. Tuláacal ba'ax 
yaan te j lu'umo' yaan u quíimil. 
18Ba'ale' ta wéetele' yaan in beetic jun p'éel nup t'aan; ti' le cheemo' yaan u 
yocolo'ob ta wéetele' a paalal, a watan yéetel a wilibo'ob. 
19Bey xan unaj a bisic ichil le cheemo' jujun túul u j xiibil bey u x ch'uupil 
tuláacal le ba'alche'ob yano'ob yóokolcaab u ti'al ca cuxlaco'ob je'el bix teche'. 
20Ta wéetele' yaan u yocol ichil le cheemo' ca'a ca'a túul u jejeláasil le 
ba'alche'ob: bey ichil le ch'íich'o'obo', bey ichil alaktbil ba'alche'ob, bey xan 
ichil le cu jíilticuba'ob te j lu'umo' u ti'al ma' u quíimilo'ob. 
21Nijcunt xan tuláacal janalbe'en ba'alo'ob, cananto'ob, u ti'al beyo' ca yanac 
ba'al a jaante bey xan le ba'alche'obo'. 
22Noé túune' tu beetaj tuláacal ba'ax a'ala'ab ti' tumen Ku. 

Génesis 7 

Bix úuchic le búulcabalo' 

1Cu dzo'ocole' Yuumtzile' tu ya'alaj ti' Noé. Ichil tuláacal le máaco'ob yano'ob 
ti' le kiino'oba', chéen teech ca cuxtal jach je'el bix in káate'. Tu yo'olal lelo' 
ooquen yéetel a paalal ichil le cheemo'. 
2Chuc ichil tuláacal le ba'alche'ob utz u jaanta'alo'obo' siete u j xiibilo'ob yéetel 
siete u x ch'uupilo'ob, ba'ale' ichil le ma' janalbe'eno'obo' chuc chéen jun túul u 
j xiibil yéetel jun túul u x ch'uupil. 
3Chuc xan siete u núupul tuláacal jejeláas ch'íich'o'ob u ti'al ma' u xu'ulul u 
ch'i'ibalo'ob yóokolcaab, 
4Tumen ichil siete kiino'obe' yaan in beetic u káaxal ja' cuarenta kiino'ob yéetel 
cuarenta áakabo'ob. ¡Bin in ca'aj in xu'uls tuláacal ba'ax cuxa'an in beetmaj 
yóok lu'um! 

5Noee' tu beetaj tuláacal jach je'el bix a'ala'abic ti' tumen Yuumtzile'. 
6Le ca j bu'ul le lu'um tumen le búulcabalo', ti' Noee' yaan ca'ach seis cientos 
ja'abo'ob. 
7Noé túune' j ooc yéetel u paalal, u yatan bey xan u yilibo'ob ichil le cheem u 
ti'al u ta'acbesicuba'ob ti' le búulcabalo'. 
8Le janalbe'en ba'alche'ob yéetel le ma' janalbe'eno'obo', le cu xiknalo'ob bey le 
cu jíiticubaobo', 
9j ooco'ob yéetel Noé ichil le cheemo', ca'a ca'a túulil j xiib yéetel x ch'uup, je'el 
bix tu nu'uctilac Kue'. 
10Tu siete kiino'obe' le búulcabalo' jo'op' u pixic le lu'uma'. 
11Ti' u kiinil diez yéetel siete ti' le ca'a p'éel meso', yaan ca'ach ti' Noé seis 
cientos ja'abo'ob Jach ti' le kiino', xíiclajo'ob u sayabilo'ob le nojoch ka'anabo', 
ca j je'epaj xan u kalabilo'ob ca'an. 
12Cuarenta kiino'ob yéetel cuarenta áakabo'ob káax ja' yóokol le lu'uma'. 
13Ti'ilie' kiino' j ooc Noé ichil le cheem yéetel u paalal, u kaaba'obe': Sem, Cam 
yéetel Jafet; u yatan yéetel u yilibo'ob. 
14Yéetel leti'obe' j ooco'ob xan tuláacal u jejeláasil káaxil ba'alche'ob, alaktbil 
ba'alche'ob, bey tuláacal u jejeláasil ch'íich'o'ob. 
15Tuláacal le ba'alche'obo' ca'a ca'a túulil ooquico'ob ichil le cheemo' yéetel 
Noé. 
16J ooco'ob jun túul j xiib yéetel jun túul x ch'uup, jujun túul u jejeláasil, je'el 
bix a'ala'abic ti' Noé tumen Kue', cu dzo'ocole' Yuumtzile' tu kalaj u jool le 
cheemo'. 
17Le búulcabalo' xaanchaj cuarenta kiino'ob. Le ca j na'ac le ja'o', j líik le cheem 
te j lu'umo' ca j p'áat kaacba yóok ja'. 
18Le ja'o' j bíin u na'acal asab ca'anal, ba'ale' le cheemo' láili' táan u bin u báabe'. 
19Sen ca'analchaj le ja'o', j kuch tac u pix u sen ca'analil u witzilo'ob le lu'umo'; 

20Cu dzo'ocol u pixic le witzo'obo' na'ac u láak siete metros yóokolo'ob, 
21Bey úuchic u quíimil tuláacal máac cuxa'an yóokol lu'um, ch'íich'o'ob, alaktbil 
ba'alche'ob, káaxil ba'alche'ob, bey xan le cu jilanquilo'ob te j lu'umo'. 
22Tuláacal ba'ax yaan j lu'um, yaan cuxtal ti' yéetel cu múus iike' j quíimi. 
23Chéen Noé yéetel le yano'ob ichil le cheemo' j p'áat cuxa'ano'ob; le u 
chuucanilo'obe' j xu'ulsa'abo'ob: wíinico'ob, alaktbil ba'alche'ob, ch'íich'o'ob cu 
xiknalo'ob, bey xan le ba'alche'ob cu jíilticuba'obo'; 
24ciento cincuenta kiino'ob j xaanchaj buululil le lu'umo'. 

Génesis 8 

Bix ch'éenic le Búulcabalo' 

1Ku túune' tu ka'ajesaj Noé bey xan tuláacal le ba'alche'ob yano'ob yéetele', te 
ichil le cheemo'. Ca tu beetaj u yustaj iik yóok lu'um, le ja' túuno' jo'op' u 
sa'ap'al; 
2ca j ka'al u sayabilo'ob u taamilo'ob le ka'anabo' bey xan u kalabilo'ob ca'an. 
Ca j jáaw u káaxal ja', 
3le ja' túuno' jo'op' u sa'ap'al jujun p'íitil. Cu dzo'ocol u máan ciento cincuenta 
kiino'obe', le ja'o' j bin u sa'ap'al; 
4tu kiinil diez yéetel siete ti' u mesil siete ca je'el le cheem yóokol u witzil 
Ararat. 
5Ca'aliquile' le ja'o' táan u bin u sa'ap'al; tu yáax jun p'éel u kiinil u mesil diez 
páatji u yila'al u asab ca'anlil le witzo'obo'. 
6Cu dzo'ocol u máan cuarenta kiino'obe', Noe' tu je'aj u calom kiinil le cheem 
tu beetajo' 
7ca tu cha'aj jun túul j ch'oom; ba'ale' le j ch'oomo' xiknalnaj tzela'an tzéel tac 
ca j tij le lu'umo'. 
8Cu dzo'ocol u máan kiin u cha'akabt le j ch'oomo', tu cha'akabtaj jun túul 
sacpacal u ti'al u yojéeltic wa dzo'oc u tijil le lu'umo'. 

9Ba'ale' le sacpacalo' suunaj te j cheemo', tumen ma' j páatji u t'úuchul mix 
tu'uxi' tu yo'olal láili' pixa'an le lu'um tumen le ja'o'. Noé túune' tu jóoksaj u 
kabe' ca tu machaj le sacpacalo' ca tu yocsaj ichil le cheemo'. 
10Noee' tu pa'ataj u máan u láak siete kiino'obe' ca tu cha'akabtaj tu ca'a téen 
le sacpacalo'. 
11Táan u yéeksame'ental ca j suunaj le sacpacal yéetel jun chan xéet' u kab 
olivo tu coj. Bey tu yojéeltilac Noé táan u tijil le lu'umo'. 
12Tu pa'ataj u máan u láak siete kiino'obe' ca tu ca'a cha'akabtaj le sacpacalo', 
ba'ale' ma' j suunaj le sacpacalo'. 
13Seis cientos yéetel jun p'éel u ja'abil Noé ca j tij le lu'umo'. Tu yáax jun p'éel 
kiin ti' le yáax meso' Noee' tu je'aj u yóokol le cheemo' ca tu yilaj dzo'oc u tijil 
le lu'umo'. 
14U ti'al u kiinil veinte yéetel siete ti' le ca'a p'éel meso' le lu'umo' dzo'oc ca'ach 
u ma'alob tijil. 
15Ca j a'ala'ab túun ti' Noé tumen Ku: 
16Jóoken ti' le cheem pa'ate' yéetel a watan, a paalal, yéetel a wilibo'ob. 
17Jóokes xan tuláacal ba'alche'ob yano'ob ta wéetelo': le ch'íich'o'obo', alaktbil 
ba'alche'ob bey le cu jíilticuba'obo' u ti'al ca ki'itpajaco'ob tuláacal yóok lu'um, 
ca ya'abchajaco'ob ca u chupo'ob xan yóokolcaab. 
18Jóoko'ob túun ti' le cheemo', Noé, u yatan, u paalal bey u yilibo'ob. 
19Jóoko'ob xan tuláacal alaktbil ba'alche'ob, káaxil ba'alche'ob, le cu 
jíilticuba'ob tac xan le ch'íich'o'obo'. 
20Cu dzo'ocole' Noé tu beetaj jun p'éel u multuunil kultaj u ti'al u tzicbe'enil 
Yuumtzil, tu ch'a'aj jujun túul ti' u jejeláasil u ma'alobil ba'alche'ob, ch'íich'o'ob 
ca tu táanbesaj ti' Yuumtzil bey tóocbil ti'ibil óolale'. 
21Le ca j kuch u jadzutz qui'iboquil ti' Yuumtzile' tu ya'alaj: Mix bikin bíin in 
ca'a loolob t'ant le lu'um tu yo'olal u si'ipil wíinic, tumen likul tu táanquelmil 

chéen kaakas tuucul yaan ti' le máaco'. Mix xan bíin suunaquen in xu'uls 
tuláacal ba'alche'ob je'el bix dzo'oc in beetico'. 
22Ca'aliquil dzaca'an yóokolcaabe', yaan u yantal paakal yéetel jooch; yaan u 
yantal ooxow yéetel que'el, bíin yanac que'elil yéetel yáax kiinil, bey xan 
kiino'ob yéetel u yáakabilo'ob. 

Génesis 9 

U nup t'aan Ku yéetel Noé 

1Kue' tu qui' t'antaj Noé tac xan u paalal yéetel le t'aano'oba': Yanac te'ex 
ya'abcach a paalale'ex chupe'ex le lu'umo'. 
2Tuláacal u ba'alche'ilo'ob yóokolcaabe' yaan u quiquilaanquilo'ob yéetel 
sajaquil ta táane'ex. Tuláacal le ba'alche'ob cu xiknalo'ob, le cu máano'ob yóok 
lu'um bey le caja'ano'ob ich ka'anabo', bíin ti'anaco'ob yáanal a páajtalile'exe'. 
3Je'el u páajtal a jaantique'ex tuláacal le ba'alche'ob bey le áak xíiwo'ob a 
káate'exe'. Teen quin dzáic te'ex. 
4Ba'ale' yaan jun p'éel ba'ax ma' u najmal a jaantique'exi': Bak pa'ate' yéetel u 
ki'ikel, tumen te j ki'ik yaan le cuxtalo'. 
5Yaan in káatchi'itic ti' jujun túul máac bey ti' jujun túul ba'alche' tu yo'olal u 
ki'ikel jujun túul ti' te'ex. Ti' jujun túul wíinique' yaan in káatchi'itic tu yo'olal 
u cuxtal u láak. 
6Wa máax cu quíimsic jun túul wíinique', u láak wíinic bíin quíimsic xan. 
Tumen wíinique' beeta'ab chica'an ti' Ku. 
7Ba'ale' te'exe', ¡yanac ya'ab a paalale'ex, chupe'ex yóokolcaab yéetelo'ob! 
8Kue' tu ya'alaj xan ti' Noé yéetel ti' u paalal: 
9U'uye'ex, tene' bin in ca'aj in beet jun p'éel nup t'aan ta wéetele'ex yéetel a 
ch'i'ibale'ex, 

10yéetel xan tuláacal ba'alche' yaan ta wéetele'ex, jóoko'ob ti' le cheemo': 
ch'íich'o'ob, alaktbil ba'alche'ob, káaxil ba'alche'ob, yéetel tuláacal u 
ba'alche'ilo'ob yóokolcaab. 
11In nup t'aan ta wéetele'exe' ma' bíin kexpajaqui': ma' bíin suunaquen in xu'uls 
wíinico'obi', mix ba'alche'ob yéetel jun p'éel búulcabali'; ma' bíin suunac yantal 
jun p'éel búulcabal ca u kascunt lu'umi'. 
12Lela' u chíiculal le nup t'aan quin beetic ta wéetele'ex bey yéetel le ba'alche'ob 
u ti'al ja'abo'ob mina'an u xuul: 
13Dzo'oc in dzáic in chéel te j múuyalo'obo', yaan u meyaj bey u chíiculal le 
nup t'aan quin beetic yéetel le lu'uma'. 
14Le quéen in beet u taal múuyalo'ob yóok lu'ume', in chéele' yaan u chíicpajal 
ichilo'ob. 
15Bíin ka'ajac teen túun le nup t'aan in beetmaj ta wéetele'ex tac yéetel le 
ba'alche'obo', ma' bíin yanac mix jun láak búulcabal u ti'al u xu'ulsico'ob. 
16Le quéen yanac le chéel ichil le múuyalo'obo', tene' bíin in wile, bíin xan 
ka'ajac teen le nup t'aan mina'an u xuul in beetmaj yéetel tuláacal wíinic yéetel, 
tuláacal ba'alche' yaan yóokolcaab. 
17Lela' leti' u chíiculal le nup t'aan tin beetaj yéetel tuláacal wíinic tac xan 
yéetel tuláacal ba'alche' way j lu'ume'. Bey úuchic u t'aan Ku yéetel Noeo'. 

Noé yéetel u paalal 

18Lelo'oba' u paalal Noé jóoko'ob ichil le cheemo': Sem, Cam u taata canaán, 
yéetel Jafet. 
19Le óox tulo'oba' u paalal Noé, bey túuna' yéetel le u ch'i'ibalo'oba' chu'unsa'ab 
u cajcunta'al tu ca'a téen le lu'uma'. 
20Noe' tu chu'unbesaj u meyajtic le lu'uma' ca tu beetaj jun p'éel u x péetpachil 
uva. 
21Jun p'éel kiine' Noe' tu yukaj vino ca j cáalchaji, joch'ocbal, chacnul p'áatic 
chúumuc u pasel. 

22Cam, u taata Canaán tu yilaj chacnul u taatae' ca jóok u ya'al ti' u sucu'un 
yéetel ti' u yíidzin 
23Sem yéetel Jafet túune' tu ch'a'ajo'ob jun p'éel teep'e', tu machajo'ob jujun 
ti'itze' ca j xíimbalnajo'ob cuculpach, u ti'al ma' u yilico'ob u chacnulil u 
taataob, ca tu pixajo'ob. 
24Le ca j jóom u yóol ti' u cala'anil Noee', tu yojéeltaj ba'ax beeta'ab ti' tumen u 
paal, 
25ca tu ya'alaj: ¡Loolob t'aan yóokol Canaán! ¡bíin suunac jun túul u p'eexil 
palitzil u ti'al u sucu'un yéetel ti' u yíidzin! 
26Cu dzo'ocole' tu ya'alaj: Yuumtzil in Ku ca u qui' t'ant Sem, Canane' leti' u 
palitzil. 
27U yóolt Ku ca cóochac u cajtalil Jafet, ca cajlac tu paselo'ob Sem, u palitzil 
xane' Canaán. 
28Cu dzo'ocol le búulcabalo' Noe' j cuxlaj u láak tres cientos cincuenta ja'abo'ob. 
29Bey túuno' tu chucaj novecientos cincuenta ja'abo'ob ca j quíimi. 

Génesis 10 

U ch'i'ilancab Noé 
(1 Cr 1.5-23) 

1Lelo'oba' u ch'i'ibalo'ob u paalal Noé: Sem, Cam yéetel Jafet, le ca j dzo'oc le 
búulcabalo' yanchaj u paalalo'ob. 
2Lelo'oba' u paalal Jafet: Gomer, Magog, Madai, Javán, Tubal, Mesec yéetel 
Tiras. 
3Lelo'oba' u paalal Gomer: Askenaz, Rifat yéetel Togarma. 
4U paalal Javane': Elisa, Tarsis, Quitim yéetel Rodanim. 
5Lelo'oba' u ch'i'ibalo'ob Jafet máaxo'ob cajlajo'ob tu jáal ka'anab, tu jujun 
múuch' caajilo'ob bey u yotochnáalo'ob je'el bix u t'aano'obe' bey cajlico'ob tu 
lu'umo'ob. 

6Lelo'oba' u paalal Cam: Cus, Mizraim, Fut yéetel Canaán. 
7U Paalal Cuse': Seba, Havila, Sabta, Raama yéetel Sabteca. U paalal Raamae': 
Seba yéetel Dedán. 
8Cuse' u taata Nimrod lela' yáax wíinic yanchaj u páajtalil j lu'um. 
9Tumen bey tu yóoltilac Kuo' Nimrode' j kuch u beetcubáa jun túul nojoch aj 
dzoon. Ti' cu taal le t'aana'. Tumen bey tu yóoltilac Yuumtzilo' tu beetajubáa 
jun túul nojoch aj dzoon, je'el bix Nimrode'. 
10Lelo'oba' u nucuch caajilo'ob u méektáano'ob, Babel, Erec, Acad yéetel Calne, 
tu lu'umil Sinar. 
11Tu lu'umil Sinar jóok Asur u ti'al u líiksic u nucuch caajilo'ob Nínive, Rehobot-
ir, Cala 
12yéetel u nojoch caajil Resen, le yaan tu táancoch bejil u noj caajil Nínive tac 
Cala. 
13Ti' u ch'i'ibal Mizram j taalo'ob le j ludeob, le j anameob, le j lehabitaob, le j 
naftuhitaob, 
14le j patruseob, le j casluhitaob yéetel le j caftoritaob ti' leti'ob u taal le j 
filisteob. 
15U yáax paal j Canaane' Sidón, cu dzo'ocole' Het. 
16Ti' u ch'i'ibal Canaán u taal le jebuseo'ob, le j amorreob, le j gergeseob, 
17le j heveob, le j araceob, le j sineob, 
18le j aravadeob, le j zemareob yéetel le hamateob. Cu dzo'ocole' láaj 
ki'itpajo'ob u yotochnáalo'ob le j cananitaob. 
19U cúuchil u cajtalo'ob le j cananitaob kuch tac tu lu'umil Gerar, cu chúunul 
tu nojoch caajil Sidón tac tu caajil Gaza; tu tojil u nucuch caajilo'ob Sodoma, 
Gomorra, Adma yéetel Zeboim tac tu caajil Lasa. 
20Le máaco'oba' ti' u ch'i'ibal Cam u taalo'ob, tu jujun múuch' caajilo'ob bey u 
yotochnáalo'ob je'el bix u t'aano'obe' bey cajlajico'ob tu lu'umo'ob. 

21Sem, u sucu'untzil Jafet, yanchaj xan u paalal. Tuláacal u paalal Heber láaj 
ti' u ch'i'ibal Sem u taalo'ob. 
22Lelo'oba' u paalal Sem: Elam, Asur, Arfaxad, Lud yéetel Aram. 
23U paalal Arame' leti'elo'oba': Uz, Hul, Geter yéetel j Mas. 
24Arfaxade' u taata Sala, Salae' u taata Heber. 
25Cu dzo'ocole' Hebere' yanchaj u láak ca'a túul u paalal; jun túule' tu 
kaaba'intaj Peleg; ti' le kiino'oba' u cajnáalilo'ob le lu'uma' tu jatzuba'ob; u 
yíidzin Pelegue' tu kaaba'intaj Joctán. 
26Joctane' u taata Almodad, Selef, Hazar-mavet, Jera, 
27Adoram, Uzal, Dicla, 
28Oval, Abimael, Seba, 
29Ofir, Havila yéetel Jobad. Tuláacal lelo'oba' u paalal Joctán. 
30Ca j cajlajo'ob te j lu'umo'ob cu jaycuba'ob cu cáajbal tu lu'umil Mesa tac tu 
lu'umil Sefar, lela' u witzilo'ob j lakin. 
31Le máaco'oba' ti' u ch'i'ibal Sem u taalo'ob, tu jujun múuch' caajilo'ob bey u 
yotochnáalo'ob, je'el bix u t'aano'obe' bey cajlajico'ob tu lu'umo'ob. 
32Lelo'oba' u j otochnáalo'ob u paalal Noé, je'el bix u jejeláas ch'i'ibalo'obe' 
yéetel u lu'umo'ob. Cu dzo'ocol le búulcabale', j ki'itpajo'ob tuláacal tu'uxo'ob 
ca tu cáajbeso'ob nucuch caajo'ob tuláacal yóokolcaab. 

Génesis 11 

Ba'ax úuch yéetel u x witzil najil Babel 

1Ti' le kiino'obo' tuláacal yóokolcaabe' cu t'anic ca'ach chéen jun p'éelili' t'aan. 
2Le ca j jóoko'ob te j lakin lu'umo', tu nuptáantajo'ob jun p'éel táax cúuchil tu 
lu'umil Sinar, ti' j p'áato'ob cajtal te'elo' 
3Jun p'éel kiine' tu ya'alajo'ob tu baatzilo'ob: Co'ox beetic ladrillo'ob c 
dzu'uyquintico'ob yéetel káak. Bey túuno' meyajnaj ti'ob bey tuunichil le 
ladrillo'ob, yéetel asfalto bey bokoltbil luuke. 

4Cu dzo'ocole' tu ya'alajo'ob: Nadzaba'ex, co'ox beetic jun p'éel noj caaj yéetel 
jun p'éel x witzil naj, ca kuchuc tac ca'an. Bey túuno' yaan u yantal ba'ax o'olal 
c ka'ajsa'al, u ti'al xan ma' u yantal ba'ax o'olal ki'itpajal yóok lu'um. 
5Ba'ale' Yuumtzile' j éem u yil le noj caaj bey le x witzil naj cu beetico'ob ca'ach 
le wíinico'obo', 
6ca tu tucultaj: Leti'obe' chéen jun p'éelili' caaj, chéen xan jun p'éelili' u 
t'aano'ob; let o'olal dzo'oc u chunico'ob le meyaja', bejela'a' túune' ti'olal mix 
ba'al bíin beetic u p'atico'ob. 
7Utz yanil wa ca éemeco'on u ti'al ca c xa'akbes u t'aano'ob, u ti'al ma' u 
na'aticuba'ob. 
8Bey túun úuchic u ki'itbesa'alo'ob tu yóokol lu'um tumen Yuumtzil, ca tu 
p'atajo'ob u beetico'ob le noj caajo'. 
9Te j cúuchilo' Yuumtzile' tu xa'akbesaj u t'aano'ob tuláacal u cajnáalilo'ob 
lu'um, ti' líikbal u ki'itpajlo'ob ti' tuláacal yóokolcaab. Let o'olal tu kaaba'intaj 
Babel le noj caajo' 

U ch'i'ilancab Sem 
(1 Cr 1.24-27) 

10Lelo'oba' u ch'i'ilancab Sem. Ca'a p'éel ja'ab máanac ti' le búulcabalilo', cien 
ja'abo'ob yaan ca'ach ti' Sem ca j síij Arfaxad u paal. 
11Cu dzo'ocole' Seme' cuxlaj u láak quinientos ja'abo'ob, yanchaj u j xibil paalal 
bey u x ch'upul paalal. 
12Arfaxade' yaan treinta yéetel cinco ja'abo'ob ti' ca j síij Sela u paal. 
13Cu dzo'ocole' Arfaxad cuxlaj u láak cuatro cientos tres ja'abo'ob, yanchaj u j 
xibil paalal bey u x ch'upul paalal. 
14Salae' yaan ca'ach treinta ja'abo'ob ti' ca j síij Heber u paal. 
15Cu dzo'ocole' Salae' cuxlaj u láak cuatro cientos tres ja'abo'ob, yanchaj u j 
xibil paalal bey u x ch'upul paalal. 
16Hebere' yaan ca'ach treinta yéetel cuatro ja'abo'ob ti' ca j síij Peleg u paal. 

17Cu dzo'ocole' Hebere' cuxlaj u láak cuatro cientos ja'abo'ob, yanchaj u j xibil 
paalal bey u x ch'upul paalal. 
18Pelegue' yaan ca'ach treinta u ja'abo'ob ca j síij Reu u paal. 
19Cu dzo'ocole' Pelegue' j cuxlaj u láak docientos nueve ja'abo'ob, yanchaj u j 
xibil paalal bey u x ch'upul paalal. 
20Reue' yaan ca'ach treinta yéetel dos ja'abo'ob ti' ca j síij Serug u paal. 
21Cu dzo'ocole' Reue' j cuxlaj u láak docientos siete ja'abo'ob, yanchaj u j xibil 
paalal bey u x ch'upul paalal. 
22Serugue' yaan treinta ja'abo'ob ca'ach ti' Ca j síij Nacor u paal. 
23Cu dzo'ocole' Serugue' cuxlaj dos cientos ja'abo'ob, yanchaj u j xiibil paalal 
bey u x ch'upul paalal. 
24Nacore' yaan ca'ach veinte yéetel nueve ja'abo'ob ti' ca j síij Taré u paal. 
25Cu dzo'ocole' Nacore' cuxlaj u láak ciento nueve ja'abo'ob, yanchaj u j xibil 
paalal bey u x ch'upul paalal. 
26Taré yaan ca'ach setenta ja'abo'ob ti' ca j síijo'ob u paalal: Abram, Nacor 
yéetel Haran. 

U ch'i'ilancab Taré 

27Lelo'oba' u ch'i'ilancab Taré, u taataob Abram, Nacor yéetel Harán. Harane' u 
taata Lot. 
28Harane' j quíim tu caajil Ur tu lu'umil Caldea ma'ili' quíimic Taré u taatae'. J 
quíim te j caaj tu'ux síijo'. 
29Abrame' j dzo'oc u beel x yéetel Sarai. Nacore' j dzo'oc u beel x yéetel Milca 
u x ch'upul paal Haran, u quiic x Isca. 
30Sarai ma' tu páajtal ca'ach yantal u paalal tumen x ma' aalantzil ca'achi. 
31Taré jóok tu caajil Ur, tu lu'umil j caldeoilo'ob u ti'al u binbal tu lu'umil 
Canaán, tu bisaj tu paache' Abram u paal, Lot u yáabil x yéetel Sarai u yilib, 
ba'ale' le ca j kucho'ob tu noj caajil j Harane' j p'áato'ob cajtal te'elo'. 

32Taré yaan ca'ach dos cientos cinco ja'abo'ob ti' ca j quíim tu noj caajil Harán. 

Génesis 12 

U t'a'anal Abram tumen Ku 

1Jun p'éel u kiinile' Yuumtzile' tu ya'alaj ti' Abram: P'at a lu'umil, a láaktzilo'ob 
bey u yotoch a taata u ti'al ca xi'iquech te j lu'um quin in we'es techo'. 
2Bin in ca'aj in beet yéetel a ch'i'ibalo'obe' jun p'éel nojoch caaj, yaan in qui' 
t'antiquech, yaan in nojochquintiquech, beyo' bíin suunaquech qui' t'aanil ti' u 
láak máaco'ob. 
3Yaan in qui' t'antic le máaxo'ob bíin qui' t'antiquecho'obe', ba'ale' yaan in 
loolob t'antic le bíin loolob t'antiquecho'obe'; ta wéetel bíin in qui' t'ant tuláacal 
u yotochnáalilo'ob yóokolcaab. 
4Abrame' jóok tu lu'umil Haran je'el bix a'ala'abic ti' tumen Yuumtzile'. Setenta 
yéetel cinco ja'abo'ob yaan ti' ca j jóok te'elo' u ti'al u binbal tu lu'umil Canaán. 
5Tu bisaj tu yéetel, Sarai u yatan bey xan Lot u paal u yíidzin, tuláacal le 
ba'alo'ob u ti'ale' je'el bix xan le máaco'ob kuch u ti'alint tu lu'umil Haran. Le 
ca j kucho'ob tu lu'umil Canaane', 
6Abrame' tu ch'actaj tuláacal le lu'umo' tac ca j kuch Siquem, tu'ux yaan u 
quili'ich béequil More. Le j cananitaobo' ti' túun caja'ano'ob ca'ach te j lu'umo'. 
7Te'elo' ti' j chíicpaj Yuumtzil ti' Abram, ca j a'ala'ab ti': Le lu'uma' ti' a 
ch'i'ilancab bíin dzáa. Abram túune' tu beetaj jun p'éel u multuunil kultaj ti' u 
tzicbe'enil Yuumtzil tumen te j chíicpaj ti'o'. 
8Cu dzo'ocole' ca j bin te j ca'anal lu'um yaan tu lakin u nojoch caajil Betel, te 
tu beetaj u cúuchil u cajtalil, Betele' ti' j p'áat tu j chikin le tu'ux j p'áat cajtal 
ca'acho', Hai j p'áat tu lakin. Te j cúuchila' Abrame' tu beetaj jun p'éel u 
multuunil kultaj ca j payalchi'inaj ti' Yuumtzil. 
9Cu dzo'ocole' tu ca ch'a'aj u beel, j bin jujun p'íitil tu lu'umil Néguev. 

Abram tu noj caajil Egipto 

10Ti' le kiino'obo' j p'áat jach mina'an ba'ax jaantbil ti' tuláacal le cúuchilo'obo', 
Abrame' yanchaj u bin j cáajal dze'edze'ec kiin Egipto, tumen mina'anchaj ba'ax 
jaantbil te tu'ux caja'an ca'acho'. 
11Le ca tu yilaj Abram ta'itac u kuchulo'ob Egiptoe' tu ya'alaj ti' Sarai u yatan: 
U'uye, tene' jach in wojel, teche' jun túulech x qui'ichpam ch'uup, 
12tu yo'olal le lelo' le quéen ila'aquech tumen le egipciobo' yaan u ya'alico'ob: 
Le co'olela' u yatan le máaco', bíin u quíimseno'ob teech túune' bíin u cha'ob a 
cuxtal u ti'al ca p'áataco'ob ta wéetel. 
13Le beetique' u ti'al ca xi'ic teen utzile', u ti'al xan ma' u quíimsiqueno'ob ta 
wo'olale', beet utz a wa'alic ti'ob teche' in wíidzinech. 
14Le ca j kuch Abram Egiptoe', le j egipciobo' tu yilajo'ob jach qui'ichpam Sarai. 
15Tac u yéet nuuquil faraón u ajawil Egipto, le ca tu yilajo'obe', j bino'ob u 
ya'alo'ob ti' jach qui'ichpam le co'olelo'. Bey túuno' tu bisajo'ob tu noj naj 
faraón. 
16Tu yo'olal Sarai, faraone' tu sen beetaj utz ti' Abram. Tu síaj ti' j tamano'ob, 
wacaxo'ob, j palitzilo'ob, x palitzilo'ob, burro'ob yéetel camello'ob. 
17Ba'ale' tu yo'olal Sarai xane', Yuumtzile' tu beetaj loob ti' faraón yéetel yaayaj 
koja'anilo'ob bey ti' u láaktzilo'ob. 
18Tu yo'olal lelo' tu túuchi'itaj t'antbil Abram, ca tu ya'alaj ti': ¿Ba'ax teen ta 
tusajen, ba'axten ma' ta wa'alaj teen wa a watan le x co'olela'? 
19Teche' ta wa'alaj a wíidzin; óolac in ch'a'a' in watante, je'el leti'a' ¡Ch'a'e', 
xeen! 
20Faraone' tu ya'alaj ti' u j meyajo'ob ca jóokesa'ac Abram yéetel u yatan pa'ate' 
yéetel tuláacal ba'ax u ti'al. 

Génesis 13 

Abrame' cu jun páaycunticubáa ti' Lot 

1Le ca j jóok Abram tu lu'umil Egipto yéetel u yatan yéetel xan tuláacal ba'ax 
yaan ti'e', j suunaj tu lu'umil Néguev. Lot u paal u yíidzine' j bin tu yéetelo'ob, 
2Abrame' sen ayikal ca'achi, yaan oro ti', plata yéetel ya'abcach u yaalak. 
3Suunaj Néguev jujun p'íitil tac ca j kucho'ob tu caajil Betel; líikbal te'elo' ca j 
bin te tu'ux yáax je'ele' le yaan tu beelil Betel yéetel Hai. 
4Leti' le cúuchil tu'ux tu yáax beetaj le jun p'éel u multuunil kultaj. Te túuno' 
tu ch'a'a chi'itaj u kaaba' Yuumtzil. 
5Sen ayikal xan ca'ach Lot, bey je'el bix Abram u sucu'un u taatae', yaan ca'ach 
ya'abcach u j tamano'ob, u wacaxo'ob, yaan xan ya'ab u palitzilo'ob; 
6ba'ale' le cúuchil tu'ux yano'ob ca'acho' ma' chuca'an ba'al u jaanto'ob le 
p'enquech ba'alche'obo'. Ma' tu páajtal u pa'ate' cajtalo'obi', 
7tumen le máaxo'ob canantico'ob u yaalako'ob Abrame' mantadz cu ba'atelo'ob 
yéetel le máaxo'ob canantico'ob ca'ach u yaalako'ob Lot. U láak ba'ale' ti'ili' 
caja'ano'ob ca'ach te'elo' le j cananeob bey le j ferezeobo'. 
8Tu yo'olal lelo', jun p'éel kiine' Abrame' tu ya'alaj ti' Lot: Teech tin wéetele' 
láaktzilo'on, tu yo'olal lelo' ma' utz ca yanac ba'ateltáanbal ichilo'oni' mix ichil 
c aj meyajo'ob. 
9Je'el tuláacal le lu'um u ti'al ca a yéeyej. Beet utz a jun páaycunticabáa ti' teen. 
Wa ca bin j xamane' tene' quin bin j noojol, wa ca bin j noojole' tene' quin bin 
j xaman. 
10Tu pactaj túun Lot tuláacal u táax lu'umil u yáalcab ja'il Jordán, ca tu yilaj 
tac tu chan caajil Zoar, le táax lu'umo' yaan ca'ach ya'abcach ja'i' bey jun p'éel 
u cúuchil paakale'. Chica'an ti' Egipto (Le cúuchila' bey ca'ach ma'ili' xu'ulsa'ac 
tumen Yuumtzil u noj caajilo'ob Sodoma yéetel Gomorra). 
11Lot túune' tu yéeyaj tuláacal u táax lu'umil Jordán, ca j bin tu lakin le cúuchil 
tu'ux yano'ob ca'acho'. Bey úuchic u jun páaycunticuba'ob Abram yéetel lot. 
12Abrame' j p'áat Canaán, Lote' j bin cajtal tu caajilo'ob le táax lu'umo', naadz 
ti' u noj caajil Sodoma, 

13tu'ux tuláacal le wíinico'obo' sen kasa'antaco'ob, cu beetico'ob talam 
kebano'ob tu táan Yuumtzil. 
14Cu dzo'ocol u bin Lote' Yuumtzile' tu ya'alaj ti' Abram: Te j cúuchil tu'ux 
yanecho' pact ma'alob le j xamano', le j noojolo', le j lakino' bey le j chikino'; 
15teen bíin in dzáa teech tuláacal le lu'um ca wilico', yaan a ti'altic yéetel u ti'al 
a ch'i'ibalo'ob, u ti'al ja'abo'ob mina'an u xuul. 
16Tene' yaan in beetic u ya'abtalo'ob je'el bix ya'abil u p'úuyul sa'am lu'ume'. 
Bey je'el bix ma' tu páajtal u xo'ocol u p'úuyul sa'am lu'ume', mix xan bíin 
páatac u xo'ocol a ch'i'ibalo'ob. 
17¡Líiken, áalcabt u chowaquil yéetel u cóochil le lu'um quin in dzáa techa'! 
18Bey túuno' Abrame' tu jobaj u cajtalile' ca j bin cajtal tu káaxil u béequilo'ob 
jun túul máac cu kaaba'intic Mamre, naadz ti' u nojoch caajil Hebrón. Te'elo' 
tu beetaj jun p'éel u multuunil kultaj ti' u tzicbe'enil Yuumtzil. 

Génesis 14 

Bix úuchic u to'ocol Lot tumen Abram 

1Ti' le kiino'obo' Amrafel u ajawil Sinar, Arioc u ajawil Elasar, Quedorlaomer u 
ajawil Elam, Tidal u ajawil Goim. 
2Tuláacal lelo'oba' líiko'ob u ba'atelto'ob Bera u ajawil Sodoma, u ba'atelto'ob 
Birsa u ajawil Gomorra, u ba'atelto'ob Sinab u ajawil Adma, u ba'atelto'ob 
Semeber u ajawil Zeboim, u ti'al xan u ba'atelto'ob u ajaw u caajil Bela, le caaja' 
cu kaaba'intic xan Zoar. 
3Le cinco ajawo'oba' tu much'quinto'ob u aj ba'atelo'ob tu táax lu'umil Sidim 
tu'ux yaan le quimen ka'anabo'. 
4Doce ja'abo'ob palitzilta'ano'ob tumen Quedorlaomer, ba'ale' tu trece ja'abe' le 
cinco ajawo'oba' tu tucultajo'ob u ba'ateltico'ob Quedorlaomer. 
5Cu dzo'ocol u máan jun ja'abe', Quedorlaomer yéetel le ajawo'ob yano'ob tu 
tzéele' j bino'ob tu caajil Astarot Karnaim, te'elo' tu pa'ajo'ob u muuk le j 

refaitaobo' cu dzo'ocole' ca tu pa'ajo'ob le j zuzitaobo' tu lu'umil Ham, le j 
emitaobo' j pa'ab u muuko'ob te j Save-quiriataimo', 
6le j horeobo' pa'ab u muuko'ob tu káaxilo'ob Seir ca j ch'a'apachta'abo'ob tac 
tu táax lu'umil Paran le yaan taakal ti' le x tocoyo'. 
7Le ca j suunaj Quedorlaomer yéetel le máaxo'ob yano'ob tu yéetele' j kucho'ob 
En-mispat, le xan cu kaaba'intic Cades; tu kascuntajo'ob tuláacal ba'al tu 
nactáantajo'ob tu beelo'ob te tu lu'um le j amalequilo'obo' bey xan tu 
beetilaco'ob ti' le j amorreob cajacbalo'ob tu lu'umil Hazezon-tamaro'. 
8-9U ajawo'ob túun Sodoma, Gomorra, Adma, zeboim yéetel Belae' j bino'ob tu 
táax lu'umil Sidim, te'elo' le cinco ajawo'obo' tu ba'ateltajo'ob Quedorlaomer, 
Tildal, Amrafel yéetel Elasar. 
10Ti' tuláacal u táax lu'umil Sidime' yaan ya'abcach u ch'e'enilo'ob asfalto; u 
ajawo'ob Sodoma yéetel Gomorrae' le ca tu yóoltajo'ob púudzul ti' le ba'atelo' 
lúubo'ob ichil le ch'e'eno'obo'. Le u láak ajawo'obo' j púudzo'ob ca j bino'ob te 
j ca'anal lu'umo'obo' 
11Le máaxo'ob j pa'ob u muuko'ob j luko'ob te'elo' tu bisajo'ob túun tuláacal 
ba'axo'ob janalbe'en yéetel ba'alo'ob co'oj u tojolo'ob yano'ob ca'ach Sodoma 
yéetel Gomorra. 
12Lot u paal u yíidzin Abrame' tu yo'olal ti' caja'an ca'ach Sodomae' j ma'ach ca 
j bisa'ab yéetel tuláacal ba'ax u ti'al. 
13Ba'ale' jun túul máac j púudz ti' le quíimilo' j taale' ca tu láaj tzicbaltaj ti' 
Abram le j hebreo' máax cajacbal ca'ach tu káax u béequilo'ob Mamre le j 
amorreoe'. Mamre' sucu'untzil ti' Escol yéetel Aner, le máaco'oba' ti' yano'ob 
ca'ach tu tzéel Abrame'. 
14Le ca tu yojéeltaj Abram j ma'ach bisbil u paal u yíidzine' tu much'quintaj le 
palitzilo'ob sijnalo'ob tu yotoche', tu pa'ate'ilo'obe' tres cientos diez yéetel ocho 
wíinico'ob ca jóok yéetelo'ob u ch'a'apacht le ajawo'ob tac tu caajil Dan. 

15Tu áakabile' Abram yéetel le máaco'ob téec líiko'ob u ba'atelto'ob le 
ajawo'obo' ca tu ch'a'apachtajo'ob tac Hoba, le caaj yaan tu xaman u noj caajil 
Damascoe', 
16Ca tu tocajo'ob ti'ob tuláacal ba'axo'ob cu bisico'ob ca'achi. Bey úuchic u 
toquic Abram u paal u yíidzino', ca tu láaj ch'a'aj le ba'ax ca'ach u ti'al Loto'. Tu 
tocaj xan le co'olelo'obo' bey le u láak máaco'obo'. 

Melquisedec cu qui' t'antic Abram 

17Le ca j suunaj Abram cu dzo'ocol u pa'ic u muuk Quedorlaomer yéetel le 
ajawo'ob yano'ob tu tzéele', u ajawil Sodomae' jóok u kam Abram tu táax 
lu'umil Save, lela' u táax lu'um le ajawo'obo'. 
18Bey xan Melquisedec u ajawil Salem, u aj kiin sen ca'anal Junab Ku; tu 
jóokesaj waaj yéetel vino 
19ca tu qui' t'antaj Abram yéetel le t'aano'oba': U qui' t'aan teech le sen ca'anal 
Ku máax beet ca'an yéetel lu'um; 
20Qui'iqui' t'antbil xan le sen ca'anal Ku máax beet a dzáanche'etic a aj 
p'eeco'obo'. Abram túune' tu dzaj ti' Méelquisedec u diezmoil ti' le ba'axo'ob tu 
tocaj ti' le u aj p'eeco'obo'. 
21Cu dzo'ocole' u ajawil Sodomae' tu ya'alaj ti' Abram: Dzáa teen le máaco'obo', 
p'áatac teech le ba'alo'obo'. 
22Ba'ale' Abrame' tu núucaj ti': In jalach t'antmaj ti' Yuumtzil, le sen ca'anal 
Junab Ku, máax beet ca'an yéetel lu'um, 
23ma' bíin in ch'a'a' mix ba'al ti' le ba'ax a ti'alo' mix jun chan tíich' u káanil in 
kaxic in xanab, u ti'al mix bikin ca wa'ale' teech ayikalcunt teen. 
24Tene' ma' in káat mix ba'al in ti'alti', wa ma' chéen le ba'ax dzo'oc u jaantico'ob 
in palitzilo'ob. Wa tu yo'olal le máaxo'ob j láakinteno', in káat in wa'ale': Aner, 
Escol yéetel Mamree', leti'obe' yaan u ch'a'ico'ob u jaatzul le unaj u ti'altico'obo'. 

Génesis 15 

Junab Ku Yuumtzile' cu beetic nup t'aan yéetel Abram 

1Cu dzo'ocol lela' Yuumtzile' tu t'anaj Abram ichil jun p'éel náay ca tu ya'alaj 
ti': Abram, ma' a ch'i'ic sajaquil tumen teen a aj canan. Bíin a kam nojoch utzil. 
2-3Ba'ale' Abrame' tu núucaj ti': Ku Yuumtzil, ¿ba'ax u biilal teen ca a dzáa teen 
bo'olal, wa jach a wojel mina'an in paalal? Tu yo'olal ma' a dzáa teen mix jun 
túul in paali', Eliezer le j damascoil, jun túul ti' in palitzilo'ob leti' bíin ti'altic 
tuláacal ba'ax yaan teen. 
4Yuumtzile' tu núucaj ti': Le máax bíin ti'altic ba'ax yaan teche' jach a paal ma' 
yanal máaqui'. 
5Yuumtzil túune' tu bisaj Abram táancab ca tu ya'alaj ti': Pact ma'alob le ca'ano', 
xoc le eeko'ob, wa cu páajtal a xoquico'ob. U'uye, bey bíin ya'abac a 
ch'i'ilancabilo'. 
6Abrame' tu yocsaj óoltaj u t'aan Yuumtzil, tu yo'olal lelo' j ka'am Abram tumen 
Yuumtzil bey aj ti'ibil beel wíinique' 
7Ca j a'ala'ab ti': Teen le Yuumtzilo'; teen jóokesech Ur u caajal le j 
caldeoilo'obo' u ti'al in dzáic teech le lu'uma' ca a ti'alinte. 
8Ba'ale' Ku Yuumtzil, ¿bix je'el u páajtal in wojéeltic wa teen bíin in ti'alint le 
lu'uma'? Bey tu núuquilac Abram. 
9Ca j a'ala'ab ti' tumen Ku: Taas teen jun túul chan wacax, jun túul x yuuc yéetel 
jun túul j taman, ca yanac ti'ob óox ja'ab tu jujun túulil, bey xan jun túul mucuy 
yéetel jun túul chan sacpacal. 
10Abrame' tu taasaj ti' Ku tuláacal le aalako'obo', tu kupaj táan chúumuc tu 
jujun túulil ca tu dzaj jun búuj actáan ti' u láak, ba'ale' ma' tu kupaj le 
ch'íich'o'obo'. 
11Le j ch'oomo'obo' cu yéemelo'ob ca'ach yóokol u wíinclil le j quimen 
ba'alche'obo', ba'ale' Abrame' cu p'u'ujsico'ob ca'achi. 
12Le ca j áakabchaje' Abrame' j t'úub u wenel. Ich jun súutuquile' téec 
bakpachta'ab tumen jun p'éel sen eekjo'och'e'enil, ca tu sen ch'a'aj sajaquil. 

13Ca túun j a'ala'ab ti' tumen Yuumtzil: Unaj a wojéeltic, a ch'i'ilancabilo'obe' 
bíin cajlaco'ob táanxel lu'umil, te'elo' bíin palitzilta'aco'ob, bíin loobilta'aco'ob 
xan cuatro cientos ja'abo'ob. 
14Ba'ale' tene', bíin xan in jadz le múuch' caajo'ob cu bin palitziltico'obo', cu 
dzo'ocole' a ch'i'ilancabe' bíin jáalkabta'aco'ob, bíin xan u ti'alintajo'ob nucuch 
ayikalilo'ob. 
15Teche', le quéen sen nuxibaqueche' bíin quíimiquech ichil jéedzel óolal, bey 
bíin a much'abáa yéetel a máanja'an ch'i'ibalo'ob. 
16Cu dzo'ocol u máan can yáal ch'i'ibale', a ch'i'ibalo'obe' bíin suunaco'ob ti' le 
cúuchila', tumen ma' u chuc u máan tip'a'anil u loobilo'ob le j amorreobo'. 
17Le ca j áakabchaje' tuláacal j p'áat sen eekjo'och'e'enil, chíicpaj jun p'éel 
chujcab cu buudzilanquil yéetel jun p'éel tajche' t'aba'an cu káatbal chúumuc 
le ba'alche'ob buja'antaco'obo'. 
18Ti'ili'e' kiino' Yuumtzile' tu beetaj nup t'aan yéetel Abram, ca tu ya'alaj ti': Le 
lu'uma' bíin in dzáa ti' a ch'i'ilancab, líikbal tu yáalcab ja'il Egiptoe' tac tu 
nojoch áalcab ja'il Éufrautes. 
19U káat u ya'ale' u lu'umo'ob le j ceneob, j cadmoneob, 
20j hititaob, j ferezeob, j refaitaob, 
21j amorreob, j cananeob j gergeseob yéetel le j jebuseob. 

Génesis 16 

Bix úuchic u tojolch'inta'al Agar 

1Sarai ma' tu páajtal u dzáic ca'ach paalal ti' Abram u yíicham, ba'ale' yaan 
ca'ach jun túul u x palitzil u kaaba'e' Agar x egipciao'. 
2Sarai túune' tu ya'alaj ti' Abram: Dzo'oc a wilic bix Yuumtzile' ma' u cha'a' 
yantal teen paalali', let o'olale' quin káat óoltic teech ca a nupabáa ti' Agar in x 
palitzil, ma' xan ca yanac in paal ti'i'. Abrame' tu éejemtaj ba'ax a'ala'ab ti' 
tumen Sarai, 

3Leti'e' tu machaj Agare' le x egipciao' ca tu kubaj ti' Abram u ti'al u yatante, 
yaan ca'ach diez ja'abo'ob cajlac tu lu'umil Canaán. 
4Ca tu nupajubáa Abram ti' Agar, ca j p'áat x yo'omil; ba'ale' le ca tu yilaj dzo'oc 
u x yo'omtale' jo'op' u méemechi'itic u xunáan. 
5Sarai túune' tu ya'alaj ti' Abram: Ta wo'olale' Agare' cu méeme'echi'itiquen, 
teen j kub teech u ti'al a watante, tu yo'olal bin u ca j yantal u yaale' cu 
yu'ubicubáa asab nojoch ti' teen. Yuumtzil ca u yila'a' máax sipa'an, teech wa 
teen. 
6Abrame' tu núucaj ti': A ca'aca'aj, ta kab yaan, a x palitzil; cu páajtal a beetic 
je'el ba'axac a káat x yéetele'. Sarai jo'op' túun u loobiltic, tu yo'olal lelo' Agare' 
yanchaj u púudzul. 
7Ba'ale' nactáanta'ab tumen jun túul u ángel Yuumtzil te x tocoy lu'um tu yicnal 
le sayab yaan tu jáal u bejil Shur, 
8ca tu káatchi'itaj ti': Agar u x palitzil Sarai, ¿tu'ux a taal, tu'ux túun ca bin? x 
leti'e' tu núucaj: Táan in wáalcab ti' Sarai in xunáan. 
9U ángel Yuumtzil túune' tu ya'alaj ti': Suunen tu yotoch a xunáanil, dzo'ocbes 
tuláacal ba'ax cu bin u ya'al teech. 
10Tu ya'alaj xan u ángel Yuumtzil ti' Bíin in ya'abcunt a ch'i'ilancab mix máac 
bíin páatac u xoquic jay túul. 
11X yo'om yanilech, yaan u yantal jun túul a paal, dzáa u kaaba'int Ismael 
tumen Yuumtzile' tu yu'ubaj a wokon óolal; 
12bíin ko'ox óolchajac bey jun túul u káaxil tzíimine'; bíin u ba'atelt tuláacal, 
wíinic, bíin ba'atelta'ac xan tumen tuláacal máac ba'ale' bíin u wa'acunt ma'alob 
u yotoch quex ma' u káat u láako'obi'. 
13Tu yo'olal j t'aanaj Agar yéetel Yuumtzile', tu dzaj u kaaba'int le sayabo': Le 
Ku cu paacato' tumen tu ya'alaj tu báil: Kue' tu yilajen quex beyo' cuxa'anen. 
14Let o'olalo' u kaaba' le ch'e'eno': U ch'e'enil le máax cuxa'an cu pactiquen xan. 
Le ch'e'ena' ti' cu yantal chúumuc bej ti' Cades yéetel Bered. 



36 

 

Biblia Maya 
© 1992, Sociedades Bíblicas Unidas. 

 

 
 

 

15Bey úuchic u dzáic Agar jun túul paal ti' Abram, leti' xane' Ismael tu t'anjilac. 
16Ochenta yéetel seis u ja'abilo'ob Abram ca j síij Ismael. 

Génesis 17 

Súut kup, u chíiculal nup t'aan 

1Le ca tu chucaj noventa yéetel nueve u ja'abo'ob Abrame', chíicpaj Yuumtzil 
ti'e', ca tu ya'alaj ti': Tene', u Junab Kuilen sen nojoch páajtalil; cuxlen x ma' 
si'ipil tin táan, 
2bin in ca'aj in beet jun p'éel nup t'aan ta wéetel: bíin in beet ca sen ya'abac a 
ch'i'ibalo'ob. 
3Abram túune' j noclaj j lu'um ca'aliquil Kue' táan u bin u ya'alic ti': 
4Bey le nup t'aan quin in beet ta wéetela': Teche' yaan a taatainta'al tumen 
ya'abcach nucuch caajo'ob. 
5Bejela'e' ma' bíin a kaaba'int Abrami'. Ba'ale' bejela'e' a kaaba'e' Abraham, 
tumen in ca'aj in beet ca taatainta'aquech tumen ya'abcach múuch' caajo'ob. 
6Bíin in beet ca sen ya'abac a ch'i'ibalo'ob: ti' teech bíin jóokoc ajawo'ob yéetel 
múuch' caajo'ob. 
7Le nup t'aan quin beetic ta wéetela', bey xan bíin in beet yéetel tuláacal a 
ch'i'ibalo'ob, u káat u ya'ale', tene' a Junab Kuen, leti'obe' u Kueno'ob xan. 
8Ti' teech yéetel ti' leti'ob bíin in dzáa te'ex u lu'umil Canaán, le tu'ux caja'anech 
bejela'e', ba'al a ti'ale'ex u ti'al mina'an u xuul kiino'ob, teen xane' a Junab 
Kuene'ex. 
9Tu ya'alaj xan Ku ti' Abraham: Ba'ale' teche' béeycunt in nup t'aan, teech yéetel 
tuláacal a ch'i'ibalo'ob. 
10Lela' leti'e' nup t'aan quin beetic ta wéetele'exa' u najmal u béeycuntico'ob 
tuláacal a ch'i'ibalo'ob: tuláacal le j xiibo'ob yaan ichile'ex u najmal u súut 
kupta'alo'ob. 

11U najmal a kupique'ex u yoot'el a j xiibile'ex, lela' bíin p'áatac bey u chíiculal 
le nup t'aan c beetica' te'ex tin wéetel, teen ta wéetele'ex. 
12Bejela'a' cu bin j chúunule', tuláacal j xiib ichile'ex u najmal u súut kupta'al 
tu ocho kiino'ob síijic, je'el máaxac paalil ca síijic ich najil bey le palitzil 
mana'an yéetel taakin ti' je'el máaxac j táanxel lu'umile'. 
13Bic p'áatac wa máax ma' u súut kupta'al bey le jun túulo' bey u láako'. Beyo' 
in nup t'aane' bíin p'áatac chica'an ta bakele'ex bey jun p'éel u nup t'aanil 
tuláacal u kiinil le cuxtalo'. 
14Ba'ale' le máax ma' tu súut kupta'ale' u najmal u tze'elel ichile'ex, tu yo'olal 
ma' tu béeycunsaj in nup t'aani'. 
15Kue' tu ya'alaj xan ti' Abraham: Sarai a watane' ma' táan u suut u kaaba'int 
beyo'. Líikbal bejela'e' u kaaba'e' Sara. 
16Bíin in qui' t'ante, yaan in dzáic teech jun túul paal tu yéetel. Bey, in ca'aj in 
qui' t'ante. Leti'e' yaan u maamainta'al tumen ya'abcach múuch' caajo'ob u 
ch'i'ilancabe' yaan u beeticuba'ob u ajawo'ob caajo'ob. 
17Abrahame' j noclaj lu'um, ca j che'ejnaj ca'aliquil táan u tucultic: ¿Jun túul 
máac yaan cien ja'abo'ob ti'e' je'el wa u páajtal yantal u paale'? ¿Sarae' bin u 
ca'aj wa yantal u paal tu noventa ja'abo'ob? 
18Ca túun tu ya'alaj ti' Ku: Quexi' ca páatac u cuxtal Ismaele' yéetel a qui' t'aane'. 
19Ca j núuca'ab ti' tumen Ku: Ba'ax tin wa'alaje': a watan Sarae' yaan u dzáic 
teech jun túul paal, teche' yaan a dzáic u kaaba'int Isaac yéetel leti'e' yaan in 
jedzcuntic in nup t'aan, yaan xan in t'ilcuunsic yéetel u ch'i'ilancab u ti'al 
ja'abo'ob mina'an u xuul. 
20Tu yo'olal Ismaele', dzo'oc xan in wu'uyiquech, bin in ca'aj in qui' t'ante; yaan 
in beetic u ya'abtal u paalal ca ya'abchajac xan u ch'i'ibal. Ismaele' yaan u 
taatainta'al tumen doce nucuch máaco'ob, yaan in beetic yéetel jun p'éel nojoch 
múuch' caaj. 

21Ba'ale' in nup t'aan yaan in t'ilcuunsic yéetel Isaac, le paal cu bin u dzáa teech 
Sara ichil jun ja'ab, bey je'el bix le kiino'oba'. 
22Le ca j dzo'oc u t'aan Ku yéetel Abrahame' j luk te'elo'. 
23Ti' le kiin je'elo' Abrahame' tu súut kuptaj Ismael u paal, tu súut kuptaj xan 
tuláacal le palitzilo'ob sijnalo'ob tu yotoch, bey le u manmaj yéetel u taakine'. 
Tuláacal le máaco'ob cajacbalo'ob tu yotoch, bey le meyajtique', súut 
kuptajo'ob je'el bix u ya'almajil Kue'. 
24-25Abrahame' yaan ca'ach noventa yéetel nueve ja'abo'ob ti', Ismael u paale' 
yaan ca'ach trece ja'abo'ob ti' ca j súut kupta'abi. 
26Abraham yéetel Ismael u paale' tu kamajo'ob u meeyjul le súut kuptajil ti' jun 
p'éelili' kiin, 
27pa'ate' yéetel le máaco'ob caja'ano'ob tu yotocho', bey xan le palitzilo'ob 
sijnalo'ob tu najilo', bey le mana'ano'ob yéetel taakin ti' le táanxel caajilo'obo'. 

Génesis 18 

Yuumtzile' cu chíicpajal ti' Abraham 

1Yuumtzile' j chíicpaj ti' Abraham tu káaxil u béequilo'ob Mamre, ca'aliquil 
culucbal Abraham tu jool u pasel, míin chúumuc kiin. 
2Abrahame' tu líiksaj u yich ca tu yilaj wa'alacbalo'ob actáan ti'e' óox túul j 
xiibo'ob. Le ca tu yilajo'obe', j líik tu séeblaquil u kamo'ob, ca j noclaj lu'um, 
3ca tu ya'alaj: In Taata, quin káat óoltic teech ma' a bin tu séeblaquil. 
4Wa ca tucultic utze', in ca'aj in káat jun p'íit ja' u ti'al a p'o'ic a woque'ex, cu 
dzo'ocole' ca je'elele'ex jun súutuc tu yáanal u bo'oy le che'o'. 
5Bey tumen dzo'oc a kuchule'ex tu'ux cajacbal le a palitzile'exa' bin in ca'aj in 
taas te'ex wa ba'ax a jaante'ex u ti'al a ca ch'a'ique'ex muuk ma'ili' u líikbal a 
bine'ex tu ca'a tene'. Leti'obe' tu núucajo'ob: Ma'alob túun. 
6Abrahame' j ooc tu pasele', ca tu ya'alaj ti' Sara: Séeba'an, ch'a'a' óox p'éel u 
p'iisil ma'alob harinae' ca beet wa jay p'éel waajo'ob. 

7Cu dzo'ocole' Abrahame' j bin áalcabil tu'ux yaan u wacaxo'obe', ca tu yéeyaj 
jun túul u asab ma'alobil ichil u mejenil u wacaxe' ca tu dzaj ti' jun túul u 
palitzilo'ob, máax j nu'uct tu séeblaquil u ti'al jaantbil. 
8Pa'ate' yéetel le chan wacaxo' Abrahame' tu dzaj ti'ob mantequilla yéetel leche, 
tu dzaj yóol u táanlico'ob ca'aliquil leti'obe' táan u janalo'ob yáanal le che'o'. 
9Le ca j dzo'oc u janalo'obe' le u'ula'obo' tu káatchi'itajo'ob ti' Abraham: ¿Tu'ux 
yaan Sara a watan? ca tu núucaj Abraham: Te'elo', ichil le paselo'. 
10Jun túul ti'obe' tu ya'alaj túun: Le ja'ab cu taalo' yaan in suut in xíimbal teech, 
ti' túun le ja'abo' Sara a watane' yaan u yantal jun túul u chan paal. Sarae' táan 
ca'ach yu'ubic tuláacal, ca'aliquil ti' yaan tu paach Abraham tu jool le paselo'. 
11Abraham yéetel Sarae' dzo'oc ca'ach u sen ch'íijilo'ob, Sarae' dzo'oc ca'ach u 
xu'ulul u yilic u nook. 
12Tu yo'olal lelo' Sarae' ma' j páatji u muclic u che'eji', ca tu tucultaj: ¿Bix cu 
bin j antal teen le qui' óolala' wa sen ch'ija'anen bey xan in wíicham? 
13Ba'ale' Yuumtzile' tu ya'alaj ti' Abraham: ¿Ba'ax teen che'ejnaj x Sara? ¿Ma' 
wa tu yocsic tu yóol je'el u páajtal u yantal jun túul u chan paal quex tumen 
dzo'oc u ch'íijile'? 
14¿Yaan wa ba'ax sen talam ma' tu páajtal u beetic Yuumtzil? Le ja'ab cu taalo' 
bíin suunaquen in xíimbal teech u ti'al túun lelo' x Sarae' bin yanac u chan paal. 
15Le ca tu yu'ubaj x Sara lela' tu ch'a'aj sajaquil, tu yo'olal lelo' tu ya'alaj: Tene' 
ma' che'ejnaqueni' Ba'ale' Yuumtzile' tu núucaj ti': Tene' in wojel che'ejnajech. 

U káat o'olal Abraham tu yo'olal Sodoma 

16Cu dzo'ocole' le u'ula'obo' j wa'alajo'ob, ca jo'op' u binbalo'ob tu tojil u noj 
caajil Sodoma. Abrahame' jóok u yil u bino'ob. 
17Ca túun tu tucultaj Yuumtzil: U najmal in wa'alic ti' Abraham ba'ax quin in 
beete. 
18Tumen leti'e' bíin taatainta'ac tumen jun p'éel nojoch mu'uka'an caaj. Dzo'oc 
in séeb chi'itic ti'e', tu yo'olale' bíin in qui' t'ant tuláacal u caajilo'ob yóokolcaab. 

19Teen tin yéeyaj u ti'al u ya'al ti' u paalal bey ti' u ch'i'ilancab ca u 
dzo'ocbeso'ob in ca'anbesajo'ob, ca u beetajo'ob xan tuláacal ba'ax utz yéetel 
ba'ax tu beel, u ti'al ca in dzo'ocbes beyo' tuláacal ba'ax in séeb chi'itmaj. 
20Bey tuno' Yuumtzile' tu ya'alaj ti': U cajnáalilo'ob sodoma yéetel Gomorrae' 
sen kaas ba'ax cu ya'ala'al tu yo'olalo'ob, u kebano'obe sen talam. 
21Tu yo'olal lelo' táan in bin te'elo' u ti'al in wil wa jaaj sen talam kebano'ob 
je'el bix dzo'oc in wu'uyico', beyo' je'el in dzáic jaaj ti' in wiche'. 
22Ca'a túul ti' le u'ula'obo' likul te'elo' j bino'ob Sodoma, ba'ale' Abrahame' j 
p'áat tu táan Yuumtzil. 
23Tu nadzajubáa u láak jun p'íit tu yicnale' ca tu káatchi'itaj ti': ¿Bíin wa a xu'uls 
le máaxo'ob ma' sipa'ano'ob yéetel le aj kebano'obo'? 
24Cux túun wa yaan cincuenta ma' j loolob máaco'ob te j caajo', ¿je'el wa túun 
a xu'ulsic le caajo'? ¿Ma' bíin a sa'atso'ob tu yo'olal le cincuentao'? 
25¡Ma' tu páajtal a beetic jun p'éel ba'al beyo', le a quíimsic máax mina'an u 
si'ipil pa'ate' yéetel le sipa'ano'; óoli' bey láajquet sipa'ano'obe'! ¡Ma' a beetic 
lelo'! Teech u nojoch Aj xot kiinil tuláacal le yóokolcaabo' ¿Ma' bíin a beet ba'ax 
tu beel? 
26Yuumtzil túune' tu núucaj ti': Wa ca in nuptáant cincuenta ma' j loolob 
wíinico'ob tu caajil Sodomae', tu yo'olalo'obe' je'el in sa'atsic tuláacal le 
caja'ano'ob te'elo'. 
27Ba'ale' Abrahame' tu ca'a a'alaj ti': Sa'ates teen in táabal j t'aan ta wéetel beya', 
tumen teche' Kuech tene' chéen jun túulen j ma' óol wíinic, 
28ba'ale', ma' xan ca u binet cinco j ma' loobil máaco'ob u ti'al ca chúucpajac le 
cincuentao'. ¿Chéen wa túun tu yo'olal le cinco cu bineltico' je'el a xu'ulsic 
tuláacal le caajo'? Ca tu núucaj Yuumtzil: Wa ca in nuptáant cuarenta yéetel 
cinco ma' j loolob máaco'obe', ma' bíin in xu'ulsi'. 

29Tu ya'alaj Abraham: Ma' xan wa yaan chéen cuarenta ma' loolob máaco'obi'. 
Yuumtzile' tu ya'alaj: Tu yo'olal le cuarenta máaco'obo' ma' bíin in xu'uls le 
caajo'. 
30Ba'ale' Abrahame' j t'aanaj tu ca'a téen: Quin káat óoltic teech ma' a p'u'ujul 
tin wéetel iquil in sen káat óoltic jun p'éelili' ba'al, ba'ale' ma' xan ca a nuptáant 
chéen treinta ma' j loolob máaco'obi'. Yuumtzile' tu ca'a a'alaj: Tac tu yo'olal le 
treintao', je'el in sa'atsic u si'ipil le caajo'. 
31Abrahame' tu ca'a a'alaj: In Yuumtzil, dzo'oc in táabal j t'aan ta wéetel beyo', 
ba'ale' ¿Ba'ax je'el u yúuchul wa ca a nuptáant chéen veinte ma' j loolob 
máaco'obi'? Yuumtzile' tu núucaj: Tu yo'olal le veinteo' ma' bíin in xu'uls le 
caajo'. 
32Ba'ale' Abrahame' tu ya'alaj tu ca'a téen: In Yuumtzil beet utz ma' a p'u'ujul 
tin wéetel, ba'ale' bin in ca'aj t'aan ta wéetel u dzooc u téenel, ma' tin in ca'a 
a'al teech mix ba'al: ¿Ba'ax je'el a beetic wa ca nuptáant chéen dieci'? Yuumtzile' 
tu núucaj: Tac tu yo'olal le diezo', ma' bíin in xu'uls le caajo'. 
33Le ca j dzo'oc u t'aan Yuumtzil yéetel Abrahame' j luk te'elo'; Abrahame' j 
suunaj tu pasel. 

Génesis 19 

Bix úuchic u xu'ulsa'al Sodoma yéetel Gomorra 

1Táan u chúunul u yáakabtal ca j kucho'ob le ca'a túul ángelo'ob tu caajil 
Sodoma. Culucbal ca'ach Lot tu yoocbal le nojoch caajo', tu cúuchil tu'ux suuc 
u much'tal le máaco'ob ca'acho'. Le ca tu yilaj le ángelo'obo' j líik u kamo'ob, 
noclaj j lu'um, 
2ca tu ya'alaj ti'ob: In taataex, quin káat óoltic te'ex ca a beete'ex utz a 
máansique'ex áakab tu yotoch a palitzile'exa'. Te'elo' je'el u páajtal a p'o'ic a 
wooque'exe', sáamal ja'atzcabe' ca ca'a ch'a'ic a beele'ex. Ba'ale' leti'obe' tu 
ya'alajo'ob ti': Ma', diosbo'otic. Je'el c máansic áakab táancabe'. 

3Ba'ale', Lote' sen káat óolnaj ti'ob tac ca tu yóoltajo'ob j bin yéetel tu yotoch. 
Le ca j kucho'obe', Lote' tu nu'ucbesaj jun p'éel ma'alob janal u ti'alo'ob, tu 
beetaj waajo'ob x ma' levadura, le u'ula'ob túuno' jaano'ob. 
4Ma'ili' chilaco'ob j wenele', tuláacal u j xiibilo'ob u caajil Sodomae' 
táanquelemo'ob yéetel jach nuxibo'ob tu bakpachto'ob le najo', 
5ca jo'op' u yaawtico'ob ti' Lot: ¿Tu'ux yaan le máaco'ob j kucho'ob ta wotoch 
ti' le áakaab'a? ¡Jóokeso'ob, c káat chiltal yéetelo'ob! 
6Lot túune' jóok j t'aan yéetelo'ob ca tu kalaj ma'alob le jool naj tu paacho', 
7ca tu ya'alaj ti'ob: Quin káat óoltic te'ex in wéet caajale'ex: bic a beete'ex jun 
p'éel ba'al talam kaas. 
8Tene' yaan ca'a túul in x ch'upul paalal ma' u yoquesmuba'ob yéetel mix jun 
túul j xiibi'; in ca'aj in jóokeso'ob u ti'al ca a beete'ex tu yéetelo'ob je'el ba'alac 
a káate'exe', ba'ale' ma' a beetique'ex mix ba'al ti' le máaco'oba' tumen in 
wu'ula'ob. 
9Ba'ale' leti'obe' tu núucajo'ob ti': ¡Tzelabáa! Chéen le cu bineltica', jun túul j 
táanxel lu'umil je'el bixecha' ca u yóolt u ya'al to'on ba'ax u najmal c beetic. 
Bejela'a' túune' binel ca'aj c beet teech kaas asab yajil ti' leti'obe' ma'a bíin c 
beet jach kaas asasb yajil. Tu séeblaquil tu cáajsajo'ob u beetico'ob loob ti' Lot. 
Tu nadzajuba'ob u ti'al u pa'ico'ob u jool le najo', 
10ba'ale' u yu'ulabo'ob Lote' tu tich'ajo'ob u kabo'obe' ca tu machajo'ob Lot ca 
tu yocsajo'ob ich naj; cu dzo'ocole' tu ca kalajo'ob le jool najo', 
11ca tu beetajo'ob u ch'óoptalo'ob le máaco'ob yano'ob táancabo'. Líikbal u asab 
táanquelemile' tac tu jach nuxibil, tuláacalo'ob j p'áato'ob ch'óopil. Náac u 
yóolo'ob u máan u t'at'alkabto'ob tu'ux yaan le jool najo'. 
12Le u'ula'ob túuno' tu ya'alajo'ob ti' Lot: ¿Yaan wa u láak máax teech waye'? 
Ch'a' a j xibil paalal, a x ch'upul paalal, a ja'ano'ob yéetel tuláacal ba'ax yaan 
teech way j caaja'; jóokeso'ob, biso'ob náach waye', 

13tumen binel j ca'aj xu'uls le cúuchila'. Dzo'oc u sen ya'abtal le tacpoolo'ob u 
kam le Yuumtzil tu yóokol u taatailo'ob le nojoch caaja', let o'olale' binel 
ca'ajo'on j xu'ulso'ob. 
14Lot túune' j bin yil u ja'ano'ob, u káat ya'ale': le máaxo'ob bin dzo'ococ u 
beelo'ob ca'ach yéetel u x ch'upul paalale', ca tu ya'alaj ti'ob: Líikene'ex, 
tzelaba'ex ti' le cúuchila', tumen Yuumtzile' bin u ca'aj u xu'uls le caaja'. Ba'ale' 
u ja'ano'obe' ma' tu tucultajo'ob wa jaaj le ba'ax cu ya'ala'al ti'ob tumen Lote'. 
15Tu yo'olal táan u sáastale', le ángelo'obo' tu ya'alajo'ob ti' Lot: ¡Séeba'an! 
Líiken, lukes a watan waye' yéetel a ca'a túul x ch'upul paalal, wa ma' a káat 
quíimil le quéen xu'ulsa'ac le caaja'. 
16Ba'ale' tu yo'olal táan u xáantal Lote', le ángelo'obo' tu machajo'ob u kab Lot, 
tu yo'olal j ch'a'ab óotzilil ti' tumen Yuumtzil. Bey xan tu machajo'ob u kab u 
yatan tac xan u kab u x ch'upul paalal ca tu jóoksajo'ob ti' le nojoch caajo' u 
ti'al ma' u quíimilo'ob. 
17Le ca j dzo'oc u jóokolo'ob ti' le caajo' jun túul ti' le ángelo'obo' tu ya'alaj: 
¡Aalcabnen, u ti'al ma' a quíimil! Ma' u suut a wich paachil, mix a wa'atal tu 
yo'olal mix ba'al te j táax lu'umo'. Wa a káat cuxtale' xeen te j pu'uco'obo'. 
18Ba'ale' a'ala'ab ti'ob tumen Lot: Ma', in taataex, quin káat óoltic te'ex. 
19Te'exe' dzo'oc a beetique'ex teen ya'abcach utz; sen utze'ex tin wéetel úuchic 
a beetique'ex in jechic le quíimilo', ba'ale' tene' ma' tu páajtal in bin te j 
pu'uco'obo' tumen le xu'ulsajilo' je'el u chuquiquen te j bejo', ti' túun quin j 
quíimili'. 
20Naadz waye' yaan jun p'éel chan caaj, je'el u páajtal in bin te'elo', tu'ux je'el 
in jechic le quíimilo', cha'ex in bini', tumen jach chéen jun p'éel chan caaj. 
21Jun túul ti'obe' tu núucaj: Dzo'oc in wu'uyiquech, bin in ca'aj in beet le ba'ax 
dzo'oc a káatic teno'. Ma' tin in xu'uls le caaj dzo'oc a wa'alic teno'. 

22Ba'ale' ¡xeen! xeen junpuli' te'elo', tumen ma' tu páajtal in beetic mix ba'al 
ca'aliquil ma' kuchuquech ti' le cúuchilo' Let o'olale' le caajo' dzaab u kaaba'int 
Zoar. 
23Le ca j dzo'oc u sáastale', Lot xane' dzo'oc ca'ach u kuchul Zoar. 
24Yuumtzile' tu beetaj u káaxal káak yéetel azufre tu yóokol Sodoma tac yóokol 
Gomorra, 
25ca tu xu'ulsajo'ob pa'ate' yéetel tuláacal le máaxo'ob caja'ano'ob ti'obe'; tu 
xu'ulsaj xan tuláacal u che'ilo'ob tac u xíiwilo'ob le táax lu'umo'. 
26Ba'ale' u yatan Lote', cu taal paachil ca'ache' tu sutaj u yich paachile', ca j 
suunaj jun tucub ta'ab. 
27Tu ja'atzcabil u láak kiine', Abrahame' j bin ti' le cúuchil tu'ux t'aanaj ca'ach 
yéetel Yuumtzile'; 
28paacatnaj tu tojil Sodoma, Gomorra yéetel tuláacal le táax lu'umo', ca tu yilaj 
táan u jóokol buudz bey jun p'éel chujcab ti' tuláacal le lu'umo'. 
29Bey túun úuchic u xu'ulsa'al tumen Ku u caajilo'ob le táax lu'umo' tu'ux 
cajacbal ca'ach Lot, ba'ale' ka'aj Abraham ti'e' ca tu jóoksaj Lot te tu c úuchil le 
xu'ulsajo'. 

Bix chúunic u ch'i'ibal le j moabilo'ob yéetel le j amonitaobo' 

30Cu dzo'ocole' Lote' tu ch'a'aj sajaquil u p'áatal Zoare' ca j bin yéetel u ca'a túul 
u x ch'upul paalal tu lu'umil witzo'ob, te j p'áato'ob tu yóox túulalo'ob cajtal ti' 
jun p'éel áactun. 
31Jun p'éel kiine' le x quictzilo' tu ya'alaj ti' le x íidzintzilo': C taatae' dzo'oc u 
ch'íijil, mina'an xan ti' tuláacal le lu'uma' mix jun túul j xiib u ti'al ca dzo'ococ 
u beel t éetel je'el bix suuquile'; 
32bey túuna' co'ox cáalcuntique' ca chilaco'on yéetel, u ti'al ca c síijes u paalal. 
33Ti'ilie' áakabo' tu cáalcuntajo'ob u taataob, le x quictzilo' chilaj yéetel, ba'ale' 
u taatae' ma' tu yojéeltaj le ca j chilaje' mix le ca j líike'. 

34Tu láak kiine' le x quictzilo' tu ya'alaj ti' u yíidzin: Ka'ajac teche', oknejiaque' 
chilajen yéetel c taata. Bey xan ti' le áakaab'a yaan c cáalcuntic u ti'al ca 
chilaquech yéetel beyo' t ca'a túulale' bíin c síijes u paalal. 
35Ti' le áakabo' tu ca'a cáalcunto'ob u taataob, le x t'uupo' chilaj yéetel: ba'ale' 
ma' tu yojéeltaj le ca j chilaj x yéetele' mix ca j líiki. 
36Bey p'áatico'ob x yo'omil ti' u taataob; u ca'a túul u ch'upul paalal Lot. 
37Le x quictzilo' yanchaj jun túul chan paal ti', tu dzaj u kaaba'int Moab, u 
taataob le j bejela'aben j moabitaobo' 
38Le x íidzintzil xano' yanchaj jun túul chan j xibil paal ti', tu dzaj u kaaba'int 
Ben-amí, u taata le j amono'ob tac bejela'e'. 

Génesis 20 

Tu ca'a téen cu ya'alic Abraham u yíidzin x Sara 

1Abrahame' jóok ti' le cúuchil tu'ux yaan ca'acho', ca j bin tu lu'umilo'ob 
Néguev, ca j p'áat tu yáamil ichil Cades yéetel shur tu nojoch caajil Gerar. 
2Ca'aliquil ti' yaan te'elo' jo'op' u ya'alic íidzinil ti' x Sara u yatan. Abimelec u 
ajawil Gerar túune' tu túuchi'itaj ch'a'abil x Sara u ti'al u yatante; 
3ba'ale' ti' le áakabo' tu wayaktaj u ya'ala'al ti' tumen Ku: Yaan a quíimil, tumen 
le co'olel a ch'a'amajo' yaan u yíicham. 
4Tu yo'olal ma' yanchaj ba'al u yila'a x yéetele', tu núucaj ti': In Yuumtzil, ¿Je'el 
wa quíimsic le máax ma' yanac u si'ipile'? 
5Leti'e' j Abraham a'al teen u yíidzin le co'olela', x leti' xane' bey tu jedz 
a'aljilaco', le máaco' in sucu'un, bey túuno' tene' tin beetaj tuláacal lela' yéetel 
ma'alob tuucul, mix ba'al kaas in beetmaj. 
6Kue' tu núucaj ti' ichil le wayako': tene' jach in wojel teche' ta beetaj yéetel 
ma'alob tuucul. Let o'olal ma' tin cha'aj a nupicabáa x yéeteli' u ti'al ma' a 
kebantal tin táan. 

7Ba'ale' bejela'e' sut u yatan le máaco', tumen leti'e' jun túul aj bóobat je'el u 
káat óol ta wo'olal u ti'al ma' a quíimil; ba'ale' wa ma' ta sutic ti'e' teech yéetel 
a láaktzilo'obe' manaltzail a quíimile'ex. 
8Tu ja'atzcabil u láak kiine' Abimeleque' j líike' ca tu t'anaj u palitzilo'ob, ca tu 
tzicbaltaj ti'ob ba'ax tu wayaktaj: le ca tu yu'ubajo'obe' sen tu ch'a'ajo'ob 
sajaquil. 
9Cu dzo'ocole' Abimelque' tu t'anaj Abraham ca tu ya'alaj ti': ¡Il ba'ax dzo'oc a 
beetic! ¿Ba'ax kaasil tin beetaj teech u ti'al a taasic jun p'éel talam keban tin 
wóokol yéetel yóokol in wéet caajalo'ob? Le ba'alo'ob beya' ma'atech u beeta'al. 
10¿Ba'ax ca'ach ca tuclic ca ta beetaj le ba'ala'? Bey a'ala'abic ti' Abraham tumen 
Abimeleco', 
11Abrahame' tu núucaj: Tene' tin tuclaj mina'an wal u tziiquilo'ob Kue', ma' xan 
ca u quíimseno'ob tu yo'olal in watani'. 
12Ba'ale' tu jaajile' leti'e' in wíidzin, u x ch'upul paal in taata yéetel u láak 
co'olel, let o'olal páatchaj u dzo'ocol in beel x yéetel. 
13Le ca tu ya'alaj teen Ku ca jóokoquen tu yotoch in taatae' tin káat óoltaj ti' 
leti' je'el tu'uxac ca kuchuco'one' ca u ya'al u sucu'unen. 
14Abimelec túune' tu sutaj ti' Abraham x Sara u yatan, cu dzo'ocole' tu síaj xan 
j tamano'ob, wacaxo'ob palitzilo'ob yéetel x palitzilo'ob. 
15Ca tu ya'alaj ti': Je'el in lu'umila', yéey le cúuchil utz ta wich u ti'al ca 
cajlaquechi'. 
16Ti' x Sarae' tu ya'alaj: Le ba'alo'ob Dzo'oc in dzáic ti' a sucu'uno'; u tojol mil 
plata taakino'ob; leti' bíin u ye'es utzil co'olelech tu táan tuláacal le máaxo'ob 
yano'ob ta wéetelo'. Mix máac bíin páatac u t'aan kaas ta wo'olal. 
17Abraham túune' payalchi'inaj ti' Junab Ku, Kue' tu sutaj u toj óolal Abimelec 
bey xan ti' u yatan, tu dzaj xan u toj óolal u x palitzilo'ob, u ti'al ca páatac u 
yantal u paalalo'ob, 

18tumen tu yo'olal x Sarae', Yuumtzile' tu beetaj ma' u yantal u yaal mix jun 
túul ti' le co'olelo'ob cajacbalo'ob tu yotoch Abimelec 

Génesis 21 

Bix úuchic u síijil Isaac 

1Je'el bix úuchic u séeb chi'itique', Yuumtzile' tu dzaj yóol u táan óoltic x Sara 
ca tu dzo'ocbesaj le ba'ax u ya'almaj ti'e', 
2bey túuno' leti'e' x yo'omchaj ca tu dzaj jun túul paal ti' Abraham tu jach 
ch'ija'anil. Le chan paalo' síij jach tu kiinil je'el bix u ya'almaj ca'ach Kue'. 
3Abrahame', Isaac tu dzajilac u kaaba'int le paal dza'ab ti' tumen x Sarae'; 
4Ca tu súut kuptaj tu ocho kiino'ob síijic, je'el bix a'ala'abic ti' tumen Ku ca u 
beete'. 
5Abrahame' yaan ca'ach cien ja'abo'ob ti' ca j síij Isaac. 
6X Sara túune' tu tucultaj: Kue' tu beetaj in che'ej, tuláacal le máaxo'ob cu bin 
u yojéeltajo'ob dzo'oc u yantal jun túul in paale', yaan u che'ejo'ob tin wéetel. 
7¿Máax ca'ach bíin u ya'al ti' Abraham wa tene' yaan u kuchul u kiinil in dzáic 
paalal ti'e'? Ba'ale' tene' dzo'oc in dzáic ti'e' jun túul paal quex tumen dzo'oc u 
ch'íijil. 

Agar yéetel Ismaele' tojolch'iinta'abo'ob tu yotoch Abraham 

8Le ca j nojochchaj le chan paalo' j luksa'ab u chu'uch. Le kiin j luksa'ab u 
chu'uche' Abrahame' tu noj kiinbesaj. 
9Ba'ale' Sarae' tu yilaj bix ca'ach u p'a'asta'al Isaac tumen le paal dza'ab ti' 
Abraham tumen Agar le x egipciae'. 
10Ca túun j bin u ya'al ti' Abraham: Xi'ico'ob, le x koos yéetel u yaalo', tumen 
Isaac in j xibil paale' mina'an ba'ax o'olal u jatzic ba'al u ti'al yéetel u yaal le x 
kooso'. 
11Lelo' yaachaj tu yóol Abraham, tumen le ba'axa' j beeta'ab ti' jun túul u paal 

12Ba'ale' Kue' tu ya'alaj ti': Ma' a sen tuucul tu yo'olal le j xi'ipalo' mix tu yo'olal 
a x palitzilo'. Beet tuláacal ba'ax cu ya'alic teech x Sara, tumen a ch'i'ibale' ti' 
Isaac bíin taalac. 
13Tu yo'olal u yaal le x palitzilo', bey xan teen bíin in beet u jóokol ti'e' jun p'éel 
nojoch caaj tumen leti'e' a paal. 
14Tu jach ja'atzcabil u láak kiine', tu dzaj Abraham u cuch Agar waaj yéetel jun 
p'éel chúuj chuup yéetel ja', ca xan tu kubaj ti', chan j Ismael, ca tu ya'alaj ti' 
ca xi'ic, leti'e' j bini, x ma' nu'uc xíimbalnajic tu x tocoy lu'umil Berseba. 
15Le ca j xu'up le ja' yaan ca'ach te j chúujo', tu p'ataj le chan j xi'ipal yáanal u 
bo'oy jun cúul caabal che' 
16ca j bin cutal chan náach ti' tumen ma' u káat ca'ach u yila'a' u quíimili'. Chéen 
p'elac culaque' ca jo'op' u yokol le paalo'. 
17Kue' tu yu'ubaj u yokol le chan j xi'ipalo'; te j ca'ano' j t'aanaj jun túul u ángel 
Ku ca tu ya'alaj ti' Agar: ¿Ba'ax cu yúuchul teech Agar? Ma' a ch'a'ic sajaquil, 
tumen Kue' dzo'oc u yu'ubic u yokol le j xi'ipal tu'ux yano'. 
18Xeen, mach u kab, ma' a cha'akabtic, tumen bíin in beet u jóokol ti'e' jun p'éel 
sen nojoch caaj. 
19Bey túuno' Kue' tu beetaj u yilic Agar jun p'éel u sayabil ja'. X leti'e' j bine' ca 
tu chupaj le chúuwo', tu dzaj xan ja' u yuk Ismael. 
20-21Kue' tu yáantaj le j xi'ipalo', leti'e' j nojochchaji, ti' cajlaj xan tu x tocoyil 
Paran, tu ma'alob canaj j dzoon yéetel p'unche'. J kuch u kiinil u dzo'ocsa'al u 
beel tumen u maama yéetel jun túul x egipcia 

Abraham yéetel Abimelec tu beetajo'ob jun p'éel nup t'aan 

22Óoli' ti' le kiino'obo', Abimeleque' j bin t'aan yéetel Abraham, j láakinta'ab 
tumen Ficol u nojchil u aj ba'atelo'ob. Abimelec tu ya'alaj ti' Abraham: C ilic 
bix u yáantiquech Ku ti' tuláacal ba'ax ca beetic. 
23Let o'olale', jalach t'ant teen tu kaaba' Junab Ku, ti'ilie' cúuchila' ma' bíin a 
beet teen kaas mix xan ti' in paalal, mix ti' in ch'i'ibali'. Jalach t'ant teen bíin a 

wáant teen yéetel utz je'el bix tin wáantilaquech yéetel utzile', bey xan bíin a 
beet yéetel in wéet caajalo'ob way ti' le lu'um tu'ux cajacbalecha'. 
24Ca tu núucaj Abraham: Quin jalach t'antic teech. 
25Ba'ale' Abrahame' tu ka'ajsaj ti' Abimelec le ch'e'en to'oc ti' tumen u 
palitzilo'obe'. 
26Abimeleque' tu núucaj ti' Abraham: Le ba'ala' ma' in wojel ca'achi', teche' mix 
jun téen ta wa'alaj teen. Ma' in wojel máax beet lelo'. 
27Abraham túune' tu ch'a'aj j tamano'ob yéetel wacaxo'obe', ca tu dzaj ti' 
Abimelec; ti'ilie' kiino' tu ca'a túulalo'ob tu beetajo'ob jun p'éel nup t'aan. 
28Ba'ale' Abrahame' tu jun páaycuntaj siete j tamano'ob ichil u múuch'ul u j 
tamano'ob, 
29tu yo'olal lelo' Abimeleque' tu káat chi'itaj ti': ¿Ba'ax o'olal ta jun páaycuntaj 
le siete j tamano'obo'? 
30Abrahame' tu núucaj ti': U ti'al ca meyajnac le siete j tamano'oba' bey u chíicul 
teen tin ja'adzaj le ch'e'ena'. 
31Let o'olalo' Berseba cu kaaba'intic le cúuchilo', tumen te'elo' tu ca'a túulalo'ob 
tu beetajo'ob jun p'éel nup t'aan. 
32Cu dzo'ocol le nup t'aan te Bersebao', Abimelec yéetel Ficole, suunajo'ob tu 
lu'umil j filisteob. 
33Te j Bersebao', Abrahame' tu pakaj jun cúul che' cu kaaba'intic Tamarisco te 
xano' tu ch'a'a chi'itaj u kaaba' Yuumtzil, le Ku mina'an u xuul u cuxtalo'. 
34Ya'ab ja'abo'ob cajlaj Abraham tu lu'umo'ob le j filisteobo'. 

Génesis 22 

Kue' cu dzáic túuntajil u yocsaj óolal Abraham 

1Cu dzo'ocol u máan wa jay p'éel kiino'obe' tu túuntaj u yocsaj óolal Abraham. 
Tu t'aanaj tu kaaba'e', leti'e' tu núucaj: Je'elena'. 

2Ca j a'ala'ab ti' tumen Ku: Ch'a'a' Isaac le a jun cóot paal máax a sen yabilmajo', 
xeen tu lu'umil Moriah. Le quéen kuchuquech te'elo', kub Isaac láaj tóocbil, 
yóokol le jo'ol lu'um quin in we'es techo'. 
3Tu jach ja'atzcabil u láak kiine', Abrahame' j líike' ca tu dzaj u jaalma u burro, 
tu ch'acaj si' u ti'al le tóocbil ti'ibil óolalo' ca j bin te j c úuchil tu'ux a'ala'ab ti' 
tumen Kuo', pa'ate' yéetel Isaac u paal yéetel xan ca'a túul u palitzilo'ob. 
4Tu yóox p'éel kiine' Abrahame' quex náach yanil ti' le cúuchilo' páatchaj u 
yilic. 
5Ca túun tu ya'alaj ti' u palitzilo'ob: P'áatene'ex yéetel le burro waye', le j xi'ipal 
tin wéetele' binel ca'ajo'on j kult Ku te táanilo' cu dzo'ocole' c suut. 
6Abrahame' tu ch'a'aj le si' u ti'al le tóocbil ti'ibil óolalo' ca tu dzaj tu queléembal 
Isaac; cu dzo'ocole' tu ch'a'aj le xotob yéetel le káako' ca j bino'ob tu ca'a 
túulalo'ob. 
7Cu dzo'ocol jun súutuque' Isaaque' tu ya'alaj ti' Abraham: ¡Taat! Abrahame' tu 
núucaj ti': ¿Ba'ax a káati in paal? Ca j t'aanaj Isaac: Wa ca wile'; yaan to'on si' 
bey xan káak, ba'ale' ¿tu'ux yaan le j taman u ti'al le tóocbil ti'ibil óolalo'? 
8U taatae' tu núucaj: In chichan paal Ku bíin u beet u yantal jun túul j taman u 
ti'al le quíimsbil ti'ibil óolalo'. Ca j líik tu ca'a téen u núup xíimbalo'ob. 
9Le ca j kucho'ob te cúuchil tu'ux a'ala'ab ti' tumen Kue'; Abrahame' tu beetaj 
jun p'éel u multuunil kultaj, ca tu tzolaj le si'o', cu dzo'ocole' tu kaxaj Isaac u 
paal ca tu dzaj te j multuunil kultajo' yóokol le si'o'; 
10ba'ale' ca'aliquil táan u ch'a'ic le xotob u ti'al u quíimsic u paale', 
11u ángel Yuumtzile' tu t'anaj te j ca'ano': Abraham, Ambraham. Leti'e' tu 
núucaj: Je'elena'. 
12U ángel Yuumtzile' tu ya'alaj ti': Ma' a beetic mix jun p'éel loob ti' le j xi'ipalo', 
tumen dzo'oc in wilic yaan teech u tziiquil Ku, ma' ta dzu'utquintaj a dzic teen 
a jun túul paali'. 

13Abrahame' tu jach pactaj, ca tu yilaj jun túul j taman t'iilil u baac ichil u 
kabo'ob jun cúul caabal che'; ca túun j bin u ch'a'a le j tamano' ca tu kubaj láaj 
tóocbil tu cúuchil u paal. 
14Cu dzo'ocole' Abrahame' tu dzaj u kaaba'int le cúuchilo': Yuumtzil dzáic le 
ba'ax kabéeto'. Let o'olale' tac bejela'e' cu ya'ala'al: Jo'ol lu'ume', Yuumtzil dzáic 
ba'ax kabéet. 
15Te j ca'ano' u ángel Yuumtzile', tu ca'a t'aanaj Abraham, 
16ca tu ya'alaj ti': Yuumtzile' dzo'oc u ya'alic: Bey tumen dzo'oc a beetic lela' 
mix ta dzu'utquintaj teen a jun cóot paale', quin jalach t'antic tin kaaba'e' 
17bíin in sen qui' t'aan teech. Bíin in beet u táaj ya'abtal a ch'i'ibal bey je'el bix 
sen ya'abil u eekilo'ob le ca'ano', je'el bix xan ya'abil u sa'am lu'umil u jáal 
ka'anabe'. U láak ba'ale' leti'obe' mantadz bin u dzáanche'etico'ob u aj p'eeco'ob, 
18tuláacal xan u múuch' caajilo'ob yóokolcaabe' bíin qui' t'anta'aco'ob tu 
yo'olalo'ob, tu yo'olal ta wu'uyaj t'antajen. 
19Abrahame' suunaj te j cúuchil tu'ux p'áato'ob u palitzilo'obe'. Cu dzo'ocole' 
tuláacalo'ob jun múuch'il j binico'ob Beersebaa, tu'ux j p'áat cajtal Abraham. 

U paalal Nacor 

20Cu dzo'ocol dze'edze'ec kiino'obe', Abrahame' tu yojéeltaj dzo'oc xan u dzáic 
paalal Milca ti' Nacor u yíidzin. 
21Máax síij táanile' Uz, cu dzo'ocole' síij Buz u yíidzin, cu dzo'ocole' Kemuel u 
taata Aram. 
22Cu dzo'ocole' j síijo'ob Quesed, Hazo, Pildas, Jidlaf yéetel Betuel. 
23Le Betuela' u taata Rebeca. Lelo'oba' u ocho paalal Milca yéetel Nacor, u 
yíidzin Abraham. 
24Yanchaj u láak u paalal Nacor yéetel Reuma u x keech, lelo'oba': Teba, 
Gaham, Tahas yéetel Maaca'. 

Génesis 23 

U quíimbal Sara yéetel u mu'ucul 

1X Sarae' j cuxlaj ciento veinte yéetel siete ja'abo'ob, 
2j quíim Quiriat-arba, lela' u nojoch caajil Hebrón tu lu'umil Canaán. Abrahame' 
okolnaj tu yo'olal quíimic x Sara ca tu búuquintaj u nookil okom búuquil tu 
yo'olal. 
3Cu dzo'ocole' jóok te tu'ux tudzquinta'an u wíinclil x Sara ca j bin u ya'al ti' u 
hititailo'ob le cúuchilo': 
4Quex táanxel lu'umilen ichile'exe', co'one'ex teen jun p'éel mucnal u ti'al in 
muquic in watan. 
5Le j hititaobo' tu núucajo'ob ti': 
6Nojoch máac, beet utz a wu'uyico'oni'. C ti'al to'one' teche' jun túulech u aj 
yéeyaj Ku. Muc a watan ti' le ma'alob mucnal ca tuclique', mix máac ichilo'on 
bíin u ya'al teech ma'il, u ti'al lelo'. 
7Abraham túune' j wa'alaje', ca j chíin poolnaj tu táan le j hititaobo'. 
8Ca tu ya'alaj: Wa jach tu jaajil a káate'ex ca in muc in watan waye', beete'ex 
utz a t'ane'ex tin wo'olal yéetel Efrón u paal Zohar, 
9u ti'al u conic teen u áactuunil Macpela, le yaan tu jáal u lu'umilo'obo'. Tene' 
je'el in bo'otic ti'e' tuláacal u tojol le áactuno', beyo' je'el u páajtal in ti'alintic 
jun p'éel mucnal way ti' le cúuchila'. 
10Tu yo'olal ti' yan ichilo'ob Efrón hititae', tu ka'am núucaj ti' Abraham u ti'al 
ca páatac u yu'uba'al tumen tuláacal u yéet cajnáalilo'ob, bey xan tu yo'olal 
tuláacal le máaxo'ob cu máano'ob tu jool le caajo': 
11Ma' in taataen le xéet' lu'umo' quin síic teech, tac xan le áactun yaan te j 
lu'umo'. Le in wéet caajalo'oba' je'el u páajtal u jaajcuntico'ob teen tin síaj teech. 
Muc a watan te'elo'. 
12Ba'ale' Abrahame' tu ca chíin pooltaj u cajnáalilo'ob le cúuchilo' 

13ca tu núucaj ti' Efrón tu táan tuláacalo'ob: U beet utz u yu'ubiquen a 
tzicbe'enil. Quin káat óoltic teech ca a kam le taakina', u bo'olal le lu'umo' cu 
dzo'ocole' quin muquic in watan te'elo'. 
14Efrón túune' tu núucaj ti': 
15Ma' in taataen, u'uy ba'ax quin in wa'alej; le lu'umo' u tojole' cuatro cientos 
sac taakino'ob. Tu yo'olal le buca'aj u tojolo' ma' t bin ba'atel, bey túuno' muc 
a watani'. 
16Abrahame' tu éejemtaj u bo'otic le buca'aj taakin tu káataj Efrón tu táan le 
hititaobo', ca tu níic bo'otaj yéetel sac taakin. 
17Bey túuno' u lu'um Efrón yaan ca'ach tu lu'umil Macpela, tu lakin Mamre; 
tuláacal ba'ax yaan ca'ach te j lu'umo', le áactun yéetel tuláacal le pakalbi 
che'obo' 
18j máan u ti'alint Abraham. Tuláacal lela' jaajcunta'ab tumen le j hititaob 
yéetel tumen le máaxo'ob j máano'ob tu jool u beel le caajo'. 
19Cu dzo'ocol lela' Abrahame' tu mucaj x Sara tu áactunil u lu'umil Macpela tu 
lakin Mamre, le cúuchila' kaj óola'an xan bey Hebrone', ti' yaan tu lu'umil 
Canaane'. 
20Bey p'áatic ti' le lu'um yéetel le áactun yaan ca'ach te'elo', le j co'on ti' tumen 
le j hititaob u ti'al mucnal. 

Génesis 24 

Bix úuchic u caxta'al u yatan Isaac 

1Abrahame' dzo'oc ca'ach u sen ch'íijil, Yuumtzile' dzo'oc xan ca'ach u pulic u 
qui' t'aan yóokol, ti' tuláacal. 
2Jun tenajquiaque' tu t'anaj jun túul u asab nuxibil u palitzilo'ob, ti' máax u 
kubentmaj ca'ach tuláacal ba'al u ti'al, ca tu ya'alaj ti': Dzáa a kab yáanal u 
muuk in wooc, 

3jalach t'ant teen tu kaaba' Yuumtzil, u Junab Kuil ca'an yéetel lu'um, ma' bíin 
a cha'a' u dzo'ocol u beel Isaac in paal yéetel jun túul co'olel canaanil te j lu'um 
tu'ux caja'anena', 
4ba'ale' bíin xi'iquech tin caajal u ti'al a yéeyic jun túul atan ichil u co'olelilo'ob 
in láaktzilo'ob. 
5Le palitzilo' tu núucaj ti': ¿Cux túun wa ma' tu yóoltic taal le co'olel tin 
wéetele', Ba'ax quin in beetej? ¿Unaj in bisic a paal te j lu'um tu'ux j lukecho'? 
6Abrahame' tu ya'alaj ti': ¡Ma', ma' a bisic in paal te'elo'! 
7Yuumtzil u Kuil ca'an, máax jóokesen tu yotoch in taata yéetel tu lu'umil in 
láaktzilo'obe' tu séeb chi'itaj teen u dzáic le lu'uma' ti' in ch'i'ibalo'ob, leti' xane' 
bíin u túuxt u ángel ta táan u ti'al ca a taas jun túul atan u ti'al in paal. 
8Wa le co'olel ma' tu yóoltic taal ta wéetele', ca p'áatal x ma' si'ipilil ti' le kax 
t'aana'; ba'ale', bic táabaquech a bis in paal te'elo'. 
9Le palitzil túuno' tu dzaj u kab yanal u muuk yooc Abraham u dzuulil, ca tu 
jalach t'antaj ti' bey bíin u beet je'el bix dzo'oc u ya'ala'al ti'o'. 
10Cu dzo'ocole' tu yéeyaj siibalo'ob ichil le ma'alob ba'alo'ob yaan ca'ach ti' u 
dzuulilo', tu ch'a'aj diez u túulul camello'ob ca j bin tu nojoch caajil Nacor tu 
lu'umil Mesopotamia. 
11Le ca j kuch le palitzil tu jáal le nojoch caajo', táan ca'ach u ye'esame'ental. U 
súutuquil u bino'ob le co'olelo'ob u ti'al jóokeso'ob ja'. Le palitzilo' tu beetaj u 
je'elel le camello'ob tu yicnal le ch'e'eno', 
12ca j payalchi'inaj beya': U Yuumtzil, u Ku in dzuulil Abraham, beet ca xi'ic 
teen utzil, e'es teen a wutzil ti' in dzuulil. 
13Bíin in ca'aj p'áatal way tu yicnal le ch'e'ena', ca'aliquil u taalo'ob j ch'a'a ja' 
u x ch'uup paalalil le cúuchila'. 
14Dzáaten ca úuchuque', le quéen in wa'al ti' wa máax x ch'uup paalil: Beet utz 
a wéensic a p'uul u ti'al in wukic ja'i', ca u núuc teen: Uk le ja'o', je'el xan in 

dzáic ja' ti' a camello'obe', ca úuchuc, x leti' le a yéeymaj u ti'al Isaac a palitzil, 
beyo' je'el u páajtal in tuclic utz a pucsi'ikal yéetel in dzuulile'. 
15Ma' jach dzo'ococ u payalchi'e', ca tu yilaj u taal jun túul x ch'uup paal u 
dzaama u p'uul tu queléembal. Lela' x Rebeca u x ch'upul paal Betuel. Betuele' 
u paal Milca yéetel Nacor u yíidzin Abraham. 
16Rebecae' jach qui'ichpam ca'achi, sujuy x ch'úupal xan; mix jun túul j xiib 
yanac ba'al yila'a' x yéetel. J éem tu'ux yaan le sayabo' ca tu chupaj u p'uul, u 
ti'al u suutbal tu yotoch 
17le palitzilo' áalcabnaj u chucpachte ca tu ya'alaj ti': Beet utz, cha'ic in wukic 
jun p'íit u ja'il a p'uuli'. 
18Leti'e' tu núucaj ti': Je'ela', uke'. Tu séeblaquil tu yéemsaj u p'uul ca tu ch'úuy 
kabtaj ca tu dzaj u yuk le ja'o'. 
19Le ca j dzo'oc u yukic ja' le palitzilo', x Rebecae' tu ya'alaj ti': Bin in ca'aj xan 
in jóokes ja' u ti'al a waalak camello'ob, u ti'al u yukico'ob je'el buca'aj ja' u 
káato'obe'. 
20Tu séeblaquil tu láalaj u ja'il u p'uul te tu nu'ucul u yukico'ob ja' le ba'alche'ob, 
áalcabnaj ya'ab u téenel te j ch'e'eno' tac ca tu jóoksaj ja' u ti'al tuláacal le 
camello'obo'. 
21Ca'aliquile' le palitzilo' ma' tu t'aan chéen táan u yilic, tumen jach u káat u 
yojéelt wa Yuumtzile' dzo'oc u beetic u bin utzil ti' u j tusbeelil. 
22Le ca j dzo'oc u yukico'ob ja' le camello'obo', le máaco' tu ch'a'aj jun p'éel oro 
tuup míin seis gramos aalil ca tu ch'uyquintaj tu ni' Rebeca. Tu dzaj xan ti' ca'a 
p'éel x bakal kabo'ob maanal cien gramos oro aalil. 
23Ca tu ya'alaj ti': Beet utz a wa'alic teen máax a taata, wa yaan xan cúuchil tu 
yotoch, tu'ux c máansic áakab, teen yéetel in wéet xiibilo'oba'. 
24Leti'e' tu núucaj: Tene' u x ch'upul paalen Betuel, leti'e' u paal Milca yéetel 
Nacor. 

25T otoche' yaan cúuchil u ti'al a máansic áakab, yaan xan sen ya'ab su'uc yéetel 
u láak ba'al u jaanto'ob le camello'obo'. 
26Le palitzil túuno' j xolaj ca tu kultaj Yuumtzil, 
27ca tu ya'alaj: Qui'iqui' t'anta'ac Yuumtzil u Ku Abraham in dzuulil, tumen utz, 
chuca'an yóol xan yéetel in dzuulil, tu nu'uctaj in beel tac tu yotoch u 
láaktzilo'ob. 
28Rebecae' j bin áalcabil tu yotoch u maama u ti'al u tzicbalt ti' tuláacal le 
ba'alo'ob dzo'oc u yúuchulo'. 
29Yaan ca'ach jun túul u sucu'un u kaaba'e' Labán, leti'e' jóok áalcabil tu tojil le 
ch'e'eno' u ti'al u nactáanticubáa yéetel le máaco', 
30tu yo'olal tu yilaj le tuup yéetel le x bakal kabo'ob cu bisic tu kab u yíidzin, 
tu yo'olal tu yu'ubaj xan u tzicbaltic le ba'ax a'ala'ab ti' tumen le máaco'. Labane' 
j náadz tu yicnal u palitzil Abraham, ti' yanili' yéetel le camello'ob tu yicnal le 
ch'e'eno', 
31ca tu ya'alaj ti': Co'oten u j qui' t'aanech Yuumtzil. Bix canel j p'áatal way 
paach caaje', wa dzo'oc in nu'ucbesic naj yéetel c'uuchil u ti'al le camello'obo'. 
32Le palitzil túuno' j bin te j najo'. Te'elo' Labane' tu yéemsaj u cuuch le 
camello'ob ca tu dzaj ba'al u jaanto'ob, cu dzo'ocole' tu taasaj ja' u ti'al u p'o'ic 
u yooc le palitzilo' bey xan u yooc le máaco'ob yéet taalaco'. 
33Le ca jáalab u janale', u palitzil Abrahame' tu ya'alaj: Tene' ma' tu páajtal in 
janal ma'ili' in wa'alic ba'ax yaan in wa'ale'. Tu ya'alaj Labán: T'aanen. 
34Le palitzilo' tu ya'alaj: Tene' u palitzilen Abraham. 
35Yuumtzile' u pulmaj ya'ab u qui' t'aan yóokol in dzuulil, u sen ayikalcuntmaj 
yéetel j tamano'ob, wacaxo'ob, oro, plata, palitzilo'ob x palitzilo'ob, camello'ob 
yéetel burro'ob. 
36U láak ba'ale', x Sara u yatane' quex jach ch'ija'ane' tu dzaj jun túul paal ti'; 
in dzuulile' Dzo'oc u p'atic ti' u paal tuláacal ba'ax yaan ti'. 

37In dzuulile' tu beetaj in jalach t'antic ti' ba'ax tu kuben t'antaj teen: Ma' cha'ic 
u dzo'ocol u beel in paal yéetel jun túul u x co'olelil Canaán tu'ux cajacbalena'. 
38Qui' xeen ichil u láaktzilo'ob in taata, caxant ichil u co'olelilo'ob in wéet ki'ikel 
jun túul atan u ti'al Isaac. 
39Teen túune' tin wa'alaj ti': In taataen, ¿cux túun wa le co'olel ma' tu yóoltic 
taal tin wéetele'? 
40Ca túun tu núucaj teen: tene' maanaja'anen tu beel Yuumtzil, leti' bíin u 
túuchi'it u ángel ta wéetel, u ti'al ca xi'ic teech utzil te j bejo' ca a ch'a'a atan u 
ti'al in paal ichil u co'olelilo'ob in láaktzil, in káat in wa'ale' ichil u láaktzilo'ob 
in taata. 
41Ja'ali' wa in láaktzilo'ob ma' u káat u dza'ob teech le x ch'úupalo' chéen beyo' 
ca p'áatal x ma' si'ipilil ti' le jalach t'aan ta beetaj teno'. 
42Bey úuchic in kuchul bejela'a' te j ch'e'eno', ich payalchi'e' tin wa'alaj ti' 
Yuumtzil, u Ku Abraham in dzuulil: wa jach tu jaajil bíin a beet ca xi'ic teen 
utzil ti' le taaliquena', 
43quin káat óoltic teech ca'aliquil ti' yanen tu yicnal le ch'e'ena' ca úuchuc lela': 
le x ch'uup paal cu taalbal j ch'a' ja'e', le quéen in wa'al ti': Beet utz a cha'ic in 
wukic jun p'íit u ja'il a p'uul, 
44ca u núuc teen: Uke, bíin in ca'aj xan in jóokes ja' u ti'al a camello'ob, ca 
leti'ichajac le co'olel a yéeymaj u ti'al u paal in dzuulilo'. 
45Ma' jach qui' dzo'ococ in payalchi'e', ca tin wilaj u taal x Rebeca yéetel u p'uul 
tu queléembal. Éem te j sayab u jóokes le ja'o', ca tin wa'alaj ti': beet utz a dzáic 
teen ja' in wuke. 
46Leti'e' tu yéemsaj tu séeblaquil u p'uul, ca tu ya'alaj teen: Uke, je'el xan in 
dzáic u yuk a camello'obe'. Leti' túune' tu dzaj teen ja' bey xan ti' in camello'ob. 
47Cu dzo'ocole' tin káatchi'itaj ti': ¿Máax a taata? X leti'e' tu núucaj teen: U x 
ch'upul paalen Betuel, u paal Nacor yéetel x Milca. Ca túun tin dzaj tuup tu ni' 
yéetel ca'a p'éel x bakab kab tu kabo'ob, 

48xolajen túun ca tin kultaj Yuumtzil u Ku in dzuulil Abraham, tu yo'olal tu 
taasilaquen jach tu beelil u ti'al in ch'a'a' jun túul u x ch'upul paal u láaktzil in 
dzuulil u ti'al u paal. 
49Bejela'a' tune' a'ale'ex teen, wa bíin a we'ese'ex a wutzile'ex yéetel a jaaj 
óolale'ex ti' in dzuulil, wa ma'e', a'ale'ex teen xan u ti'al in wojéeltic ba'ax u 
najmal in beetic. 
50Labán yéetel Betuel túune' tu núucajo'ob ti': Tuláacal le ba'ala' ti' Yuumtzil u 
taal, to'one' ma' tu páajtal c a'alic teach wa je'ale' wa ma'. 
51Il a wile wa yaan Rebecae'; ch'a'e', bise. Atanta'ac tumen u paal a dzuulil, jach 
je'el bix u nu'uctmail Yuumtzile'. 
52Le ca tu yu'ubaj u palitzil Abraham le t'aan beya', noclaj tu táan Yuumtzil, u 
táan jo'ole' t'áal tac lu'um. 
53Cu dzo'ocole' tu jóoksaj dze'edze'ec ba'alo'ob oro u ca'aj wa plata u ca'aj, tac 
nooko'ob, ca tu láaj dzaj ti' Rebeca. Bey xan ti' u sucu'un yéetel ti' u maama tu 
dzaj siibalo'ob. 
54Cu dzo'ocole' ca j jaano'ob, ukulnajo'ob xan leti' yéetel u yéet palitzilo'ob, ti' 
tu máansajo'ob le áakabo'. Tu láak kiine' le ca j líiko'obe', le palitzilo' tu ya'alaj: 
Cha' in suut tu yotoch in dzuulil. 
55Ba'ale' u sucu'un yéetel u maama x Rebecae' tu ya'alajo'ob ti': P'áatac le x 
ch'uup paal t éetel quexi' diez kiino'ob, cu dzo'ocole' je u páajtal u bin ta 
wéetele'. 
56Ba'ale' le palitzilo' tu ya'alaj ti'ob: Ma' a xaancuntiquene'ex waye'. Kue' dzo'oc 
u yáantiquen iquil taaliquena', let o'olale' cha'ex in suut tu yotoch in dzuulil. 
57Leti'ob túune' tu núucajo'ob: Co'ox t'anic le x ch'úupalo', u ti'al c u'uyic ba'ax 
cun u ya'alej. 
58Tu t'aanajo'ob Rebeca ca tu káatchi'itajo'ob ti': ¿A káat j bin yéetel le máaca'? 
Leti'e' tu núucaj: In káati. 

59Ca túun j cha'ab u bin Rebeca yéetel le co'olel canantic ca'acho', tac xan u 
palitzil Abraham yéetel le máaxo'ob láakintico'. 
60Ca tu qui' t'antajo'ob Rebeca beya': Je'el túun techo' x íidzintzil, ¡ca 
béeyaquech maamail ti' sen ya'abcach máaco'ob! a ch'i'ibalo'obe' ca u ti'alto'ob 
nucuch caajo'ob ti' u aj p'ectajo'ob. 
61Bey túuno' x Rebeca yéetel u x palitzilo'obe' tu nat'ajo'ob le camello'obo' ca 
tu tzáay pachtajo'ob u palitzil Abraham. Bey úuchic u ch'a'abal x Rebeca tumen 
le palitzilo' ca j luko'ob te'elo'. 
62Isaaque' táan ca'ach u suut, ti' lukbal tu yicnal le ch'e'en cu kaaba'intic: Le 
máax cuxa'ano' cu yiliquen, tumen ti' caja'an ca'ach tu lu'umil Négueve'. 
63Joka'an ca'ach xíimbal ti' oca'an kiin. Ti' lelo' tu yilaj u náadzbal dze'edze'ec 
camello'ob. 
64X Rebecae' j paacatnaj xan, j éem ti' le camello le ca tu yilaj Isaaque' 
65ca tu káatchi'itaj ti' le palitzilo': ¿Máax le máac cu xíimbal te j chakano', le cu 
taal way tu'ux yano'ona'? Le palitzilo' tu núucaj: In dzuulil. Leti' túune' tu ch'aj 
u bóoch'e' ca tu pixaj u yich yéetel. 
66Le palitzilo' tu tzicbaltaj ti' Isaac tuláacal ba'ax tu beetaj. 
67Cu dzo'ocole' Isaaque' tu bisaj x Rebeca tu chuybil naj x Sara u maama, ca j 
dzo'oc u beel x yéetel. Isaaque' tu sen yaabiltaj x Rebeca, bey utzchajic yóol ti' 
quíimic u maamao'. 

Génesis 25 

U ch'i'ilancab Abraham yéetel Cetura 
(1 Cr 1.32-33) 

1Abraham yanchaj u láak u yatan máax tu kaaba'intaj Cetura. 
2U paalal yanchaj x yéetele' lelo'oba': Zimram, jocsán, Medán, Madián, Isbac 
yéetel Suá. 
3Jocsane' u taataob Seba yéetel Dedán. U ch'i'ibalo'ob Dedane' lelo'oba': 
asureob, letuseob yéetel le j leumeobo'. 

4U paalal Madiane' lelo'oba': Efa, Efer, Hanoc, Abida yéetel Elda. Tuláacal 
lelo'oba' u yo'omelo'ob Cetura. 
5Isaaque' tu ti'alintaj tuláacal ba'ax yaan ca'ach ti' Abraham. 
6Ti' u paalal yanchaj yéetel u láak co'olelo'obe', Abrahame' chéen tu beetaj 
siibalo'ob ti'ob, ca'aliquil cuxa'ane' tu jun páaycuntaj ti'ob Isaac u paal, tu láaj 
túuchi'itajo'ob tu 

U quíimil Abraham lu'umilo'ob j lakin 

7Abrahame' cuxlaj ciento setenta yéetel cinco ja'abo'ob tu pa'ate'il, 
8j quíim tu yo'olal dzo'oc ca'ach u sen nuxibtal. Ca j bin u nupubáa yéetel u 
yúuchben ch'i'ibalo'ob. 
9J mu'uc tumen Isaac yéetel Ismael u paalal tu áactunil Macpela, le yaan tu 
lakin Mamre tu lu'um Efrón u paal Zohar le j hititae'. 
10Le lu'uma' leti'e' tu manaj ca'ach Abraham ti' le hititaobe'. Ti' j mu'uc Abraham 
tu tzéel Sara u yatan. 
11Cu dzo'ocol u quíimil Abrahame', Kue' tu pulaj u qui' t'aan tu yóokol Isaac, 
máax j p'áat cajtal tu yicnal le ch'e'en cu kaaba'intic: Le máax cuxa'ane' cu 
yiliquen. 

U ch'i'ilancab Ismael 
(1 Cr 1.28-31) 

12Lelo'oba' u paalal Ismael, u paal Abraham yéetel Agar le x egipciae', u x 
palitzil x Sara, 
13tu tzoolol bix síijico'ob: Nebaiot le u nojochil u paalal, cu dzo'ocole' Cedar, 
Adbeel Mibsán, 
14Misma, Duma, Massa, 
15Hadar, Tema, Jetur, Nafis, yéetel Cedema. 
16Lelo'oba' u kaaba'ob u doce paalal Ismael, yéetel xan u kaaba'obe' j kaj 
óolta'ab u kaaba'ob u lu'umo'ob yéetel u cajtalilo'ob. Tu jujun túulilo'obe cu 
méektáantico'ob ca'ach u láaktzilo'ob. 

17Ismaele' yaan ca'ach ti' ciento treinta yéetel siete ja'abo'ob ca j quíimi ca j bin 
u nupubáa yéetel u yúuchben ch'i'ibalo'ob. 
18U ch'i'ibalo'obe' j p'áato'ob cajtal te j lu'um yaan chúumuc u lu'umilo'ob Havila 
yéetel Shur, actáan ti' Egipto, tu beel Asiria, ti' j p'áato'ob cajtali' quex tumen 
tu ma' u káato'ob ca'ach u láaktzilo'ob. 

Bix síijico'ob Jacob yéetel Esaú 

19Lela' u tzicbalil Isaac, u paal Abraham. 
20Isaaque' yaan ca'ach cuarenta ja'abo'ob ti' ca j dzo'oc u beel yéetel x Rebeca, 
u yíidzin Labán u paalalo'ob Betuel, le j arameob cajacbalo'ob ca'ach Padan-
aram. 
21X Rebecae' ma' páatji u yantal u paalalo'obi', bey túuno' Isaaque' j káat óolnaj 
ti' Yuumtzil tu yo'olal leti'. Yuumtzile' tu yu'ubaj u payalchi' ca túun x yo'omchaj 
x Rebeca ti' iicho'ob. 
22Ba'ale' tu yo'olal táan u ba'atelo'ob ca'ach le mejen iicho'ob tu jobnele', leti'e' 
tu tuclaj: Wa bey u yúuchul le ba'ala', ¿ba'ax u biilal le cuxtala'? Ca túun j bin 
u ya'al ti' Yuumtzil ba'ax cu yúuchul ti'. 
23Leti'e' tu núucaj ti': Yaan ichil a jobnel ca'a p'éel múuch' caajo'ob, ca'a p'éel 
caajo'ob táan u ba'atelo'ob ma'ili' síijco'obe'. Jun túule' yaan u sen yantal u 
muuk asab ti' le u láako', le sucu'untzilo' yaan u meyatic le íidzintzilo'. 
24Kuch u kiinil u síijsaj Rebecae', ca tu síijsaj mejen iicho'ob. 
25Le j yáax síijo' jun túul chacxique'en paal, piim u tzo'otzel tuláacal u wíinclil. 
Ca j dzaab u kaaba'int Esaú. 
26Cu dzo'ocole' ca j síij u yíidzin u machmubáa tu tuuncuy Esaú. Let o'olale' 
dzaab u kaaba'int Jacob. Ca j síisa'abo'ob tumen x Rebecae', yaan ca'ach setenta 
ja'abo'ob ti' Isaac. 

Esaue' tu conaj u bo'olal u yáax paalil 

27Le paalalo'obo' j nuucchajo'ob. Esaue' j kuch u beeticubáa jun túul j káaxil 
máac jach ma'alob j dzoon. Ba'ale' Jacobe' jun túul máac jedzecnac, utz tu yóol 
u p'áatal tu yotoch. 
28Isaaque' u yaabiltmaj ca'ach Esaú tumen qui' tu chi' u jaantic le ba'ax cu 
dzonic ca'achi; ba'ale' x Rebecae' u yaabiltmaj ca'ach Jacob. 
29Jun p'éel kiine', Jacobe' táan ca'ach u chaquic janal; Esaue' suunaj jach 
ca'ana'an ti' le káaxo', 
30Ca tu ya'alaj ti' Jacob: Beet utz a dzáic teen jun p'íit le chachac janal yaan 
teech te'elo', tumen táan u quíimsiquen wi'ij. (Let o'olale' Esaue' cu kaaba'intic 
xan Edon). 
31Ca j a'ala'ab ti' tumen Jacob: Yáax táanile' dzáa teen tu kexile' u tojol a yáax 
paalil. 
32Ca túun tu ya'alaj Esaú: Je'el bix cu páajtal a wilico' táan u quíimsiquen le 
wi'ija'. Let o'olale' mix ba'al u biilal teen u tojol le in yáax paalilo'. 
33Ca tu ya'alaj Jacob: Jalach t'ant teen bejela'e' je'el a dzo'ocbesic ba'ax ca 
wa'alico'. Esaue' tu jalach t'antaj ti'; bey úuchic u conic ti' Jacob le u tojol u 
yáax paalilo'. 
34Bey túuno' Jacobe' tu dzaj ti' Esaú waaj yéetel u janalil lenteja. Esaue' le ca j 
dzo'oc u janal yéetel u yukule', j líike' ca j bini. Bey úuchic u cúulpachcuntic le 
u bo'olal u j yáax paalilo'. 

Génesis 26 

Ba'ax o'olal binic Isaac tu caajil Gerar 

1Ti' le kiino'obo' jach mina'anchaj ba'ax jaanta'al ti' tuláacal le lu'umo', je'el bix 
le yanchaj ti' le kiino'ob cuxa'an ca'ach Abrahame'. Let o'olalo' Isaaque' j 
yanchaj u bin Gerar tu'ux caja'an ca'ach Abimelec u ajawil u caajil filistia. 
2Te'elo' Yuumtzile' j chíicpaje' ca tu ya'alaj ti': Ma' a bin Egipto, p'áaten le tu'ux 
quin in wa'al teche', 

3tene' ti' yanen ta wéetel, yaan xan in qui' t'antiquech, tumen ti' teech yéetel ti' 
a ch'i'ilancab bíin in dzáa tuláacal le lu'umo'oba'. Beyo' quin dzo'ocbesic in séeb 
chi' ti' Abraham a taata. 
4Bíin in beet u ya'abtal a ch'i'ilancab je'el bix ya'abil le eeko'ob te j ca'ano', yaan 
xan in dzáic ti'ob tuláacal le lu'umo'oba'. U láak ba'ale', ti' a ch'i'ibal bíin in qui' 
t'ant tuláacal u múuch' caajilo'ob le lu'uma', 
5tu yo'olal tu táan óoltaj Abraham ba'ax tin wa'alaj ti'e', in tzolbe'en t'aano'ob, 
in túuchi' t'aano'ob, in wa'almaj t'aano'ob yéetel in ca'anbesajo'ob. 
6Isaac túune' j p'áat Gerar, 
7Le ca j káat chi'ita'ab ti' tumen u j cajnáalilo'ob le cúuchil tu yo'olal x Rebecae', 
Isaaque' tu ya'alaj u yíidzin. Tu yo'olal u sen qui'ichpamile', Isaaque' tu tuclaj 
je'el u quíimsa'al tu yo'olal leti'e' tumen u j xiibilo'ob le cúuchilo'. 
8Cu dzo'ocol u máan kiino'ob p'áatac te'elo'. Abimeleque' wa'alacbal ca'ach tu 
yicnal u calom iikil u yotoche', tu yilaj Isaaque', táan báaytic x Rebeca u yatan. 
9Ca tu túuchi'itaj t'anbil ca tu ya'alaj ti': A watan bacáan, ¿bey wa ma'? ¿Ba'ax 
teen ta wa'alaj a wíidzin? Isaaque' tu núucaj: tumen tin tuuculaj je'el in 
quiimnsa'al tu yo'olale'. 
10Ba'ale' Abimeleque' tu ya'alaj ti': ¿Ba'ax teen ta beetaj le ba'ala'? Wa máax 
ichil le caaj ca táabac j chiltal ca'ach x yéetel a watane', dzo'oc ca'ach a beetic 
c si'ipile'. 
11Abimelec túune' tu kuben t'antaj ti' tuláacal le caajo': je'el máaxac ca u 
chi'ichnaccunt le máac wa ca u chi'ichnaccunt u yatane' cu xot kinta'al u cuxtal. 
12Ti' le ja'abo' Isaaque' pakalnaj te j cúuchilo', tu yo'olal qui' t'antabic tumen 
Yuumtzile' jach ma'alobchaj u jooch. 
13Sen ayikalchaji, j kuch xan yantal ya'ab ba'alo'ob ti'. 
14Tu yo'olal sen ya'abchajic u j tamano'ob, u wacaxo'ob yéetel u palitzilo'obe' 
le filisteobo' j chu'upo'ob yéetel sawinajil. 

15Le ca'ach cuxa'anili' Abraham u taatae', u palitzilo'ob Abrahame' tu potajo'ob 
ch'e'eno'ob; ba'ale' le j filisteobo' tu but' lu'umtajo'ob. 
16Cu dzo'ocole' Abimeleque' tu ya'alaj ti' Isaac: Tzelabáa waye' tumen dzo'oc a 
asab ayikaltal ti' to'on. 
17Isaaque' j bin tu táax kóom lu'umilo'ob Gerar, j p'áat cajtal te'elo'. 
18Ca tu ja'adzaj le ch'e'eno'ob jola'ano'ob tumen u taata ca'aliquil cuxa'ane', 
leti'e' j bu'ut'o'ob ca'ach tumen le j filisteob cu dzo'ocol u quíimile', le kaaba'ob 
dzaab ti' tumen u taatae' le ca j dzaab ti'ob. 
19Jun p'éel kiine' u palitzilo'ob Isaaque' táan ca'ach u jolico'ob jun p'éel ch'e'en 
te j táax kóom lu'umo' ca tu nactáantajo'ob jun p'éel sayab. 
20Ba'ale' le j cananeob cu canatico'ob ca'ach le j tamano'ob tu táax kóom lu'umil 
Geraro', ba'atelnajo'ob yéetel le j cananeob cu táan óoltico'ob u j tamano'ob 
ca'ach Isaac tu yo'olal cu ya'alico'ob ca'ache' le ja'o' u ti'alo'ob. Tu yo'olal lelo' 
Isaaque' tu dzaj u kaaba'int le ch'e'eno' Ba'atel, Tumen ba'atelnajo'ob tu yo'olal. 
21Cu dzo'ocole' u palitzilo'obe' tu jolajo'ob u láak ch'e'en, tu yo'olal lelo' 
suunajo'ob j ba'atel, Isaaque' tu dzaj u kaaba'int le ch'e'eno' P'eclantáanbal. 
22Isaaque' tu náachcuntubáa te'elo', ca tu jolaj u láak ch'e'en, tu yo'olal ma' j 
ba'atelnajo'ob tu ca tene' tu dzaj u kaaba'int: cóochquinajil tumen tu ya'alaj: 
Bejela'e', Yuumtzile' dzo'oc u cóochquintic u cúuchil tu'ux bíin in caxant in 
cuxtal, dzo'oc xan u ayikalcuntiquen. 
23Isaaque' j luk te'elo' ca j bin Berseba. 
24Ti' le áakabo' chíicpaj Yuumtzil ca tu ya'alaj ti': Teen u Junab Ku Abraham a 
taata. Ta wéetel yanen ma' ch'a'ic sajaquil. Tu yo'olal Abraham in palitzile' yaan 
in qui' t'antiquech, yaan xan in ya'abcuntic a ch'i'ibal. 
25Isaac túune' tu beetaj jun p'éel u multuunil kultaj te'elo', ca tu ch'a'a chi'itaj u 
kaaba' Yuumtzil. J p'áat cajtal te j cúuchilo', u palitzilo'obe' tu jolajo'ob jun p'éel 
ch'e'en. 

Isaac yéetel Abimeleque' tu beetajo'ob jun p'éel nup t'aan 

26Jun p'éel kiine' j kuch Abimelec ti' u taalbal Gerare' u ti'al ca t'aanac yéetel 
Isaac. J láakinta'ab tumen Ahuzat u aj bisajbáa, yéetel Ficol u náacomil u aj 
ba'atelo'ob. 
27Isaaque' tu ya'alaj ti'ob: Bey te'ex ta tojol ch'iintajene'ex tumen ta 
p'ectajene'exo' ¿Ba'ax u biilal ca taale'ex a wilene'ex? 
28Leti'obe' tu núucajo'ob ti': Dzo'oc ilic ti' yaan Yuumtzil ta wéetele', let o'olale' 
dzo'oc c tucultic c a'alic teech ca a beet jun p'éel nup t'aan t éetel. Je'el bix le 
nup t'aana': 
29teche' ma' bíin a beet to'on mix jun p'éel kaasi', tumen u jaajile' to'one' ma' c 
chi'ichnaccunt techi'. Ba'ale' to'one' c iliquech yéetel utzil, cu dzo'ocole' t a'alaj 
teech ca lukquech t icnal yéetel qui'imac óolal, bejela'a' túune' Yuumtzile' táan 
u qui' t'antiquech. 
30Isaac tuune' tu beetaj ti'ob jun p'éel nojoch kiinbesaj, leti'ob xane' jaano'ob 
yéetel ukulnajo'ob. 
31Tu ja'atzcabil u láak kiine' j líiko'obe' ca jalach t'aanajo'ob tu baatzilo'ob. Cu 
dzo'ocole' ca j luko'ob tu yicnal bey aj bisajba'obe', Isaaque' tu ya'alaj ca xi'ic 
utzil ti'ob. 
32Láili' ti' le kiino', u palitzilo'ob Isaaque' tu taasajo'ob u péectzilil dzo'oc u 
kuchulo'ob tac tu ja'il le ch'e'en cu jolico'obo'. 
33Isaaque' tu dzaj u kaaba'int le ch'e'eno' Seba. Tu yo'olal lelo' le caajo' cu 
kaaba'intic Berseba tac bejla'e'. 
34Le ca tu chucaj cuarenta u ja'abilo'ob Esaue' j dzo'oc u beel yéetel Judit u x 
ch'upul paal Beeri j hititail. Dzo'oc xan u beel yéetel Basemat u x ch'upul paal 
Elón u láak j ititail. 
35Le ca'a túul co'olelo'oba' tu beetajo'ob u káajtal u kuuxtalo'ob Isaac yéetel x 
Rebeca. 

Génesis 27 

Isaaque' cu dzáic u qui' t'aan ti' Jacob 

1Cu dzo'ocol u jach nuxibtal Isaaque' j p'áat mina'an u sáasil u yich. Jun p'éel 
kiine' tu t'anaj Esaú u yáax paale', ca tu ya'alaj ti': In paal. Ca tu núucaj Esaú: 
T'aanen in taata. 
2Isaaque' tu ya'alaj: Je'el bix a wilica' dzo'oc in sen ch'i'ijil, je'el in quíimil je'el 
ba'alac kiine'. 
3Let o'olale' in káat ca a bis a julubo'ob yéetel a x p'unche' j káax u ti'al a dzonic 
jun túul ba'alche'. 
4Beet teen jun p'éel janal jach qui' tin chi'e' ca a taas in jaante. Quin dzáic teech 
túun in qui' t'aan ma'ili' quíimquene'. 
5Ba'ale' x Rebecae' tu yu'ubaj ba'ax tu ya'alaj Isaac ti' Esaú. Let o'olale' le ca j 
bin Esaú j káax u quíims wa ba'ax ba'alche'il u ti'al u taata, 
6x Rebecae' tu ya'alaj ti' Jacob, u yíidzin Esaú: Ile tin wu'uyaj táan u t'aan a 
taata yéetel a sucu'un Esaú, leti'e' tu ya'alaj ti' beya': 
7Xeen j káax a quíims wa ba'ax ba'alche'il, u ti'al a beetic jun p'éel janal jach 
qui' u ti'al in jaante, ca in dzáa teech in qui' t'aan tu táan Yuumtzil ma'ili' 
quíimiquene'. 
8Bey túuno' in paal u'uy ma'alob le ba'ax quin in wa'al techa'. 
9Xeen ca a wil tu'ux yaan u múuch'ul le j tamano'obo', ca a taas teen ca'a túul 
u asab ma'alobil ti' u mejenil j tamano'ob. Bin in ca in beet jun p'éel janal jach 
qui' je'el bix utz tu t'aan a taatae'. 
10Teech bíin a bis ti' u ti'al u jaante; beyo' cu dzáic teech u qui' t'aan ma'ili' 
quíimique'. 
11Ba'ale' Jacobe' tu ya'alaj ti' u maama: In sucu'une' piim u tzo'otzel tene' ma'. 
12Wa in taata cu t'at'al kabtiquen tac u kaj óoltiquene' bíin u tuculte' chéen táan 
in tusic. Bey túuno' loolob t'aan bíin in kam tu jeel qui' t'aan. 
13Ba'ale' u maamae' tu núucaj ti': In paal, le loolob t'aano' lúubuc tin wóokol. 
Teche' beet ba'ax quin wa'alic, taas teen le mejen j tamano'obo'. 

14Jacob túune' j bine' ca tu taasaj le mejen j tamano'ob ti' u maamao'. X leti'e' 
tu beetaj jun p'éel janal jach je'el bix qui' tu chi' Isaaque', 
15ca xan tu jóoksaj tu najil tu'ux u ta'acmaj u asab ma'alobil u nook Esaú u yáax 
paale', ca tu dzaj u búuquint Jacob u j t'uup. 
16Cu dzo'ocole' tu pixaj u kabo'ob tac u caal Jacob yéetel u kéewelilo'ob le j 
tamano'obo' le tu'ux mina'an u tzo'otzele', 
17ca tu dzaj tu kab Jacob u paal, le waaj yéetel le janal u máakantmajo'. 
18Bey túuno' Jacobe' j ooc tu'ux ca'ach yaan u taatae' ca tu ya'alaj ti': Taat, 
dzo'oc in suut. Isaaque' tu káat chi'itaj ti': ¿Máaxech ichil in ca'a túul paalali'? 
19Jacobe' tu núucaj ti': Teen Esaú a nojoch paal. Dzo'oc in beetic le ba'ax ta 
wa'alaj tene'. Líiken, culen, jaant u bakel le ba'alche' dzo'oc in taasic techa', ca 
a dzáa teen a qui' t'aan. 
20Isaaque' tu káatchi'itaj ti': In paal. ¿Bix úuchic a nactáantic tu séeblaquil? 
Yuumtzil a Ku tu yáantajen in caxtej, tu núucaj Jacob. 
21Ba'ale' Isaaque' tu ya'alaj ti': Naadzabáa ti' teen, cha'a in t'áal kabtquech u ti'al 
in wojéeltic wa tu jaajil teech in paal Esaú. 
22Ca'a tu nadzajubáa Jacob u ti'al ca t'áal kabta'ac tumen u taata. Isaac túune' 
tu ya'alaj: U juum a t'aane' u juu u t'aan Jacob, ba'ale' a kabe' u kab Esaú. 
23Beyo' ma' tu kaj óoltaji', tumen u kabe' jach piim u tzo'otzel je'el bix Esaú u 
sucu'une'. Ba'ale' le ca tu yóoltaj a dzáa u qui' t'aan ti'e', 
24tu ca'a káatchi'itaj ti': ¿Jach wa tu jaajil teech in paal Esaú? Jacobe' tu núucaj: 
Teen Esaú. 
25U taata túune' tu ya'alaj ti': Dzáa teen in jaant le janalo', u ti'al ca in dzáa 
teech in qui' t'aan. Jacobe' tu dzaj le janal u jaant u taata, ca xan tu taasaj vino 
ti'. Isaaque' jaane' ca xan ukulnaji. 
26Cu dzo'ocole' tu ya'alaj ti': Naadzabáa in paal dzu'udzeni'. 

27Le ca tu nadzajubáa Jacob u ti'al u dzu'udze', Isaaque' tu yúudzbentaj u nook, 
ca tu qui' t'antaj beya': Tu jaajile' lela' u qui'iboquil in paal. Bey u qui'iboquil 
jun p'éel káax qui' t'anta'an tumen Yuumtzile'. 
28U dzáa teech Ku u ja'il le ca'ano' yéetel u asab ma'alobil u joochilo'ob le 
lu'umo', ya'ab trigo yéetel ya'ab vino. 
29Ya'ab máaco'ob bíin u meyaj techo'ob; yéetel ya'ab múuch' caajo'ob bíin 
xolaco'ob ta táan. Méektáant a láaktzilo'ob; xolaco'ob ta táan. Le máaxo'ob bíin 
loolob t'antiqueche' bíin loolob t'anta'aco'ob, le máaxo'ob bíin qui' t'antiqueche' 
bíin qui' t'anta'aco'ob. 
30P'elac jóokic jacob tu'ux dzo'oc u qui' t'anta'al tumen u taatae', Esaue' j suunaj 
tu dzoon. 
31Leti' xane' tu beetaj jun p'éel qui'iqui' janal ca tu bisaj ti' u taata, ca tu ya'alaj 
ti': Taat líiken, jaant u janalil le ba'alche' tu dzoonaj a paal, ca dzáa teen a qui' 
t'aan. 
32Isaac túune' tu káatchi'itaj ti': ¿Teche' máaxech? Ca tu núucaj: Teen Esaú a 
nojoch paal. 
33Isaaque' sen ja'ak u yóol, táan u quiquilaanquil ca tu ya'alaj: ¿Máax túun yáax 
j taas teen janal? tene' tin jaantaj ma'ili' kuchuqueche', tin dzaj in qui' t'aan ti', 
beyo' j p'áat in qui' t'antmaj. 
34Le ca tu yu'ubaj Esaú ba'ax cu ya'alic u taatae', yaayaj okolanaji ca tu ka'am 
a'alaj: ¡dzáa teen xan a qui' t'aan in taata! 
35Ba'ale' Isaaque' tu núucaj ti': A wíidzine' taal u tusen ca tu bisaj le qui' t'aan u 
najmal in dzáic teech ca'acho'. 
36Ca tu ya'alaj Esaú: Let o'olal ma' cunel u kaaba'intic Jacobi'. Dzo'oc ca'a téen 
u tusiquen. Táanile' tu luksaj teen u tojol j yáax paalil'; Bejela'e' dzo'oc u luksic 
teen le qui' t'aan u najmal in kamico'. ¿Ma' wa j p'áat mix jun p'éel qui' t'aan in 
ti'alinti'? 

37Isaac túune' tu núucaj ti': Tene' tin dzaj ti' Jacob páajtalil ta wóokol, tin dzaj 
xan tuláacal u láaktzilo'ob u ti'al u palitzilto'ob, yéetel tin dzíiboltaj ca yanac 
ya'abcach trigo yéetel ya'abcach vino ti'. ¿Ba'ax cu páajtal in beetic ta wo'olal 
in paal? 
38Esaú túune' tu ya'alaj ti': In taata, ¿chéen wa jun p'éel qui' t'aan cu páajtal a 
dzáic? Dzáa ti' teen xan a qui' t'aan. Ca j ka'am okolnaj tu ca'a téen. 
39Isaac túune' tu ya'alaj ti': Yaan a cajtal náach ti' le ma'alob lu'umo'obo', náach 
xan cu bin j káaxal ja' ti' teech. 
40Yaan a toquicabáa yéetel a máascab yaan xan a meyajtic a wíidzin; ba'ale' le 
quéen mu'uka'anchajaqueche', yaan a toquicabáa ti'. 

Bix úuchic u púudzul Jacob ti' Esaú 

41Ti' le kiin túuno' Esaue' tu ch'a'a p'ectaj Jacob tu yo'olal qui' t'anta'abic tumen 
u taata. Ca tu tuclaj: Ma' náach yanil u kiinil c yaj óoltic u quíimil in taatai'; cu 
dzo'ocol lela' yaan in quíimsic in wíidzin Jacob'. 
42Le ca tu yojéeltaj Rebeca le ba'ax cu tucultic u beetic Esaue', tu túuchi'itaj 
t'anbil Jacob ca tu ya'alaj ti': Il a wile, a sucu'un Esaue' u káat u quíimsech tu 
yo'olal ba'ax ta beetaj ti'o'. 
43Let o'olale' in paal, u'uy ma'alob ba'ax quin in wa'al teech; púudzen tu 
séeblaquil tu lu'umil Haran xeen tu yotoch in sucu'un Labán. 
44P'áaten tu yicnal dze'edze'ec kiin ca'aliquil u jóomol yóol a sucu'un 
45ca tu'ubuc ti' le ba'ax a beetmaj ti'o'. Bey túuno' quin túuxtic a'albil teech ca 
suunaquech. Ma' in káat ca sa'atac ti' jun p'éelili' kiin in ca'a túul paalali'. 
46Cu dzo'ocole' x Rebecae' tu ya'alaj ti' Isaac: Dzo'oc u sen náacal in wo'ol ti' le 
cuxtal cu dzáic teen le x ititaob dzoca'an u beelo'ob yéetel Esauo'. Wa cu kuchul 
j dzo'ocol u beel Jacob yéetel jun túul x ititail je'el bix le cajacbalo'ob way 
Canaana' asab utz ca quíimquen. 

Génesis 28 

1Isaac túune' tu t'anaj Jacob, ca tu qui' t'antaj, ca tu kuben t'antaj ti': Ma' u 
dzo'ocol a beel yéetel mix jun túul u co'olelil u lu'umil le Canaana'. 
2Xeen Padan-aram tu yotoch Betuel u taata a maama. 
3Le Ku yaan tuláacal páajtalil ti'o' u qui' t'antech yéetel ca u ya'abcunt a 
ch'i'ibalo'ob u ti'ala' ca jóokoc teech ya'abcach múuch' caajo'ob. 
4Ca u dzáa ti' teech, bey xan ti' a ch'i'ibalo'ob, le qui' t'aan tu séeb chi'itaj ti' 
Abrahame', u ti'al a ca u ti'alintajo'ob le lu'um tu'ux cajacbalo'on beyo'on 
táanxel lu'umile', tumen bey tu séeb chi'itilac ti' Abraham. 
5Bey úuchic u túuxta'al Jacob Padan-aram tumen isaac. Jacobe' j kuch tu 
yotoch Labán leti'e' u paal ca'ach Betuel le j aramile', u sucu'un x Rebeca, leti'e' 
u maama ca'ach Jacob yéetel Esaú. 

Esaue' cu dzo'ocol u beel 

6Esaue' tu yilaj bix úuchic u qui' t'anta'al Jacob tumen Isaac yéetel bix úuchic 
túuxta'abic Padan-aram u ti'al ca dzo'ococ u beel te'elo'. Bey xan tu qui' u'uyaj 
u t'aan u taata, le ca j dzo'oc u qui' t'anta'al Jacobe', bix úuchic u kuben t'anta'al 
ti' ma' u dzo'ocol u beel yéetel mix jun túul u x co'olelilo'ob Canaán. 
7Bix úuchic u bin Jacob Padanaram bey je'el bix a'ala'abic ti' tumen u taata 
yéetel tumen u maamae'. 
8Bey úuchic u yojéeltic ma' tu yóol u taata u x co'olelilo'ob Canaani'; 
9Let o'olal bin u yila'a Ismael u paal Abrahame', ca tu ch'a'a u yatan u x ch'upul 
paalal Mahalat, íidzintzil ti' Nabaiot, u núupul u chuucáan atano'ob x 
Canaanilo'ob yaan ca'ach ti'e'. 

Dioose' cu chíicpajal ti' Jacob tu caajil Beetel 

10Jacobe' jóok Bersebae' ca tu ch'a'a u bejil Haran. 
11J kuch ti' jun p'éel cúuchile' ca p'áat u máans áakab te'elo', tumen le kiino' 
dzo'oc ca'ach u t'úubul. Tu cha'aj u ti'al u káanjo'olt jun p'éel u tuunichilo'ob le 
cúuchilo', ca j chilaj wenel. 

12Te'elo' tu wayaktaj jun p'éel náay, ichil u wayake' tu yilaj jun p'éel eeb 
t'alacbal u yooco'ob j lu'um, cu kuchul tac ca'an, yóokole' cu na'acalo'ob yéetel 
cu yéemelo'ob u ángelo'ob Ku. 
13Tu yilaj xan wa'alacbal Yuumtzil tu yicnal ca j a'ala'ab ti': Teen Yuumtzil u 
Ku Abraham a nool, u Ku Isaac a taata. Ti' teech yéetel ti' a ch'i'ilancabo'ob bíin 
in dzáa le lu'um tu'ux chilicbalecha'. 
14Leti'obe' bíin sen ya'abaco'ob bey je'el bix u ma'ay le sa'am lu'umo'; yaan u 
ki'itpajalo'ob j xaman, j noojol, j lakin tac j chikin; tuláacal xan le láaktzilo'ob 
ki'itpaja'ano'ob yóokolcaabe', ti' teech yéetel ti' a ch'i'ibalo'ob bíin qui' 
t'anta'aco'ob. 
15Tene' ti' yanen ta wéetele'; bíin in canantech je'el tu'ux ca xi'iqueche', bíin xan 
in sut teech way te j lu'uma'. Ma' bíin in p'at teech tumen bíin in dzo'ocbes le 
ba'ax quin séeb chi'itic techa'. 
16Le ca j aaj Jacob tu wayake', tu ya'alaj: Jach tu jaajile' Yuumtzile' ti' yaan ti' 
le cúuchila', ba'ale' tene' ma' in wojel ca'achi'. 
17Tu sen ch'a'a sajaquil, ca tu tuclaj: Le cúuchila' sen quili'ich way yaan u 
yotoch Kue'. U jool u yoocbalil ca'an. 
18Jacobe' líik jach ja'atzcabil u láak kiin, tu ch'a'aj le tuunich meyajnaj ti' u ti'al 
u káan jo'ol ca tu wa'acunsaj bey jun p'éel ocom pake', tu wecaj aceite yóokol 
bey úuchic u jun páaycuntico'. 
19Te j cúuchilo' yaan ca'ach jun p'éel caaj cu kaaba'intic Luz, ba'ale' Jacobe' tu 
kexaj u kaaaba' ca tu dzaj u kaaba'int Betel. 
20Te'elo' tu séeb chi'itaj Jacob: Wa Ku cu láakintiquen yéetel cu canantiquen 
iquil in binbala', wa cu dzáic ba'al in jaant bey xan ba'al in búucbese', 
21ca suunaquen toj in wóol tu yotoch in taatae', le Yuumtzil túuno' bíin in 
Kuintej. 

22Le tuunich dzo'oc in dzáiic bey ocom pakila' Bíin otochquinta'ac tumen Ku; 
tuláacal u kiinilo'ob in cuxtal bíin in dzáa teech in Ku jun jaatz ti' u diez jaatzal 
ti' tuláacal ba'ax ca bin a dzáa ti' teen. 

Génesis 29 

U kuchbal Jacob tu lu'umil Harán 

1Jacobe' j bin u xíimbale' ca j kuch tac tu lu'umil le j lakinilo'obo' 
2Te j káaxo' tu yilaj jun p'éel ch'e'en yaan óox p'éel u múuch'ul j tamano'ob táan 
u je'elelo'ob naadz ti'e' tumen ti' cu yukico'ob ja'i'. Tu chi' le ch'e'eno' yaan ca'ach 
jun p'éel nojoch tuunichi', 
3le quéen múuch'uc tuláacal le j tamano'ob te'elo', le aj canano'obo' cu 
lukesico'ob le tuunich tu yóokol le ch'e'eno' u ti'al ca u dza'ob ja' ti' u j 
tamano'ob, cu dzo'ocole' cu ca'a maquico'ob le ch'e'en tu ca'a téeno'. 
4Jacobe' tu káat chi'itaj ti' le aj canan j tamano'obo': ¿In láake'ex tu'ux a 
taale'ex? Leti'obe' tu núucajo'ob J haranilo'on. 
5Jacobe' tu káat chi'itaj ti'ob: ¿A kaj óole'ex wa Labán u paal Nacor? ca tu 
núucajo'ob: c kaj óol. 
6Ca tu káat chi'itaj Jacob: ¿Toj wa u yóol? Leti'obe' tu núucajo'ob: Bey Labane' 
toj u yóol; Ile, je'el cu taal Raquel u x ch'upul paal yéetel u j tamano'obo' 
7Jacob túune' tu ya'alaj: Láili' yéetel kiin yanilo'one' jach séeba'an u ti'al ca 
ka'alac le j tamano'obo'. ¿Ba'ax teen ma' ta dzáique'ex ja' ti'ob u ti'ala' ca a 
bise'exo'ob janal? 
8Ba'ale' leti'obe' tu núucajo'ob ti': Ma' tu páajtal, yaan c pa'atic u láaj kuchul le 
j tamano'ob u ti'al ca lukesa'ac le tuunich tu jool le ch'e'en tumen le aj 
canano'obo', u ti'al c dzáic ja' ti' le j tamano'obo'. 
9Ca'aliquil táan u t'aan Jacob tu yéetelo'obe', Raquele' j kuch yéetel u j 
tamano'ob u taata, tumen leti' canantico'ob ca'achi. 
10Jacobe' tu séeblaquil le ca tu yilaj u j tamano'ob u dzeyuume', j bine' ca tu 
luksaj le tuunich tu jool le ch'e'eno' ca tu dzaj ja' ti' le j tamano'obo'; 

11cu dzo'ocole' tu te'escuntaj Raquel yéetel jun p'éel dzu'udze' ca jo'op' u yokol. 
12Le ca tu tzicbaltaj Jacob ti' Raquel u paal Rebeca u yíidzin Labán leti'e', 
Raquele' j bin áalcabil u tzicbalte ti' u taata. 
13Labane' le ca tu yu'ubaj u yúuchul t'aan tu yo'olal Jacob u paal u yíidzine', ca 
jóok áalcabil u kamej, tu méekaje' ca tu dzu'udzaj, ca tu bisaj tu yotoch. Cu 
dzo'ocole' Jacobe' tu tzicbaltaj tuláacal ba'axo'ob úuch ti'. 
14Labane' ca tu ya'alaj ti': Jach tu jaajile' teche' in wéet ki'ikelech. 

Jacobe' cu meyaj tu yo'olal Raquel yéetel tu yo'oolal Lea 

Jacobe' j p'áat tu yicnal Labán jun p'éel winal. 
15Cu dzo'ocol u máan le kiino'obo' Labane' tu ya'alaj ti' Jacob: Ma' unaj a 
meyajtiquen x ma' bo'olil chéen tumen in láakechi'. A'al teen bajux a káat a 
náajalte. 
16Labane' yaan ca'ach ca'a túul u x ch'upul paalal; le nojocho' cu kaaba'intic 
ca'ach Lea, le chichano' Raquel. 
17Leae' muun u paacat, ba'ale' Raquele' sen qui'ichpam 
18Bey tumen Jacob dzo'oc cach u yutztal tu yich Raquelo'; tu núucaj: Je'el in 
meyajtiquech siete ja'abo'ob tu yo'olal Raquel u chichanil a x ch'upul paale'. 
19Ca túun tu núucaj Labán: Asab ma'alob ca in dzáa ti' teche' ma' ca in dzáa ti' 
yanal máaqui'. P'áaten tin wéetel. 
20Bey túuno' Jacobe' meyajnaj tu yo'olal Raquel siete ja'abo'ob, u ti'al leti'e' 
chéen jun p'íit kiin tu yiljilac, tumen u sen yaacuntmaj. 
21Le ca j máan siete ja'abo'obe' Jacobe' tu ya'alaj ti' Labán: Dzáa teen a x ch'upul 
paal u ti'al ca dzo'ococ in beel tu x yéetel, tumen dzo'oc u núup'ul le kiin in 
wa'almaj in meyaj tu yo'olale'. 
22Labán túune' ca tu páay t'antaj u kaj óolalo'ob u ti'al u kiinbesajil le dzo'ocol 
beelo'. 

23Ba'ale' ti' le áakabo' Labane' tu ch'a'a x Leae' ca tu bisaj ti' Jacob, Jacobe' ca j 
ween x yéetel. 
24Labane' tu síaj ti' x Lea jun túul u x palitzilo'ob cu kaaba'intic Zilpa u ti'al táan 
óoltic. 
25Tu ja'atzcabil u láak kiine' jacobe' tu yilaj yéetel Lea j weeni, ca tu ba'ateltaj 
ti' Labán: ¿Ba'ax le dzo'oc a beetic ti' tena'? ¿Ma' wa meyajnajen ta wéetel tu 
yo'olal Raqueli'? ¿Ba'ax teen túun dzo'oc a tusiquen? 
26Labane' tu núucaj ti': Waye' ma' suuc to'on u dzo'ocol u beel le chichan paal 
táanil ti' x quictzilo'. 
27Dzo'ocbes u semanail dzo'oquic a beel yéetel x Leao', ca in dzáa teech xan x 
Raquel wa tumen teech ca meyaj tin wéetel u láak siete ja'abo'ob. 
28Jacobe' tu yóoltaj; Le ca j máan le semana dzo'oquic u beel yéetel Leao', 
Labane' ca tu dzaj Raquel ti' Jacob u ti'al u yatante. 
29Labane' tu dzaj xan ti' Raquel jun túul ti' u x palitzilo'ob u kaaba'e' Bilha, u 
ti'al ca táanla'ac x tumen. 
30Jacobe' tu nupubáa ti' Raquel ca tu asab yaabiltaj ti' Lea, quex tumen yanchaj 
u meyajtic Labán u láak siete ja'abo'ob. 

U paalal Jacob 

31Le ca j ila'ab tumen Yuumtzil bix u p'ecta'al Lea tumen Jacobe', ca tu beetaj 
u yantal u paalal, ba'ale' Raquele' ma' tu beetaj u yantal u ti'ali'. 
32Leae' yo'onchaje' ca yanji jun túul u yaal tu dzaj u kaaba'inte' Rubén, tumen 
tu ya'alaj: Yuumtzile' tu yila okom in wóol. Let o'olalo' bejela'e' in wíichame' 
yaan u yaabiltiquen. 
33Cu dzo'ocole' Leae' yanchaj u láak u yaal ti' máax tu dzaj u kaaba'int Simeón 
ca tu ya'alaj: Yuumtzile' tu yu'ubaj bix in kéex óolta'al, let o'olalo' dzo'oc u dzáic 
ti' teen xan u láak paal. 

34Yanchaj tu ca'a téen u láak u yaale', ca tu dzaj u kaaba'int Leví tumen tu 
ya'alaj: Bejela'e' in wíicham yaan u nupicubáa ti' teen, tumen dzo'oc in dzáic 
óox túul u paalal 
35Leae', páatchaj u yantal u láak u yaal, ti' máax tu dzaj u kaaba'int Judá, tumen 
tu ya'alaj: Bejela'e' yaan in qui' t'antic Yuumtzil. Cu dzo'ocol lela' ch'éej u yantal 
u paalal. 

Génesis 30 

1Le ca tu yilaj x Raquel ma' tu páajtal u dzáic paalal ti' Jacobe' tu yu'ubaj 
sawinajil tu yo'olal x Lea u quiic ca tu ya'alaj ti' u yíicham: Dzáa teen paali', 
tumen wa ma' ta dzáic tene' quin quíimil. 
2Ba'ale' Jacobe' j p'u'uj x yéetel, ca tu ya'alaj ti': ¿Kuen wa ca tuclic? Máax ma' 
tu cha'ic u yantal a paalale', Ku. 
3Leti' túune' tu ya'alaj ti': Je'el túun Bilha in x koosa', nupabáa x yéetel; le quéen 
yanac u paalale', cu béeytal óoli' bey teen cu yantal in chanpale'. Beyo' cu 
páajtal yantal in paalal. 
4Bey úuchic u dzáic x Raquel, x Bilha u x koos u ti'al u x keechint Jacob. Jacobe' 
tu nupajubáa yéetel x Bilha, 
5leti'e' tu dzaj jun túul paal ti' Jacob. 
6X Raquel túune' tu ya'alaj: Le chanpaala' yaan u kaaba'intic Dan, tumen Kue' 
tu yu'ubaj in payalchi', tu beetaj ba'ax tu beel tin wo'olal iquil tu dzajilac ti' 
teen jun túul paal. 
7Cu dzo'ocole' x Bilhae' tu dzaj ti' Jacob u láak paal, 
8ca tu ya'alaj x Raquel: Le chanpaala' yaan u kaaba'intic Neftalí tumen dzo'oc 
in mukul muuk yéetel in quiic dzo'oc xan in t'oonquintic. 
9Le ca tu yilaj x Lea dzo'oc u ch'éenel u yantal u paalale', tu ch'a'aj x Zilpa u x 
koos ca tu dzaj ti' Jacob u ti'al u x keechinte. 
10Le ca j dzaab ti' Jacob jun túul paal tumen x Zilpae', 

11x Leae' tu ya'alaj túun: ¡Buca'aj utzil! let o'olale' le chanpaala' yaan u 
kaaba'intic Gad. 
12Cu dzo'ocole' x Zilpae' tu dzaj u láak paal ti' Jacob, 
13ca tu ya'alaj x Lea: Buca'aj qui'imac óolal, bejela'e' le x co'olelo'obo' yaan u 
ya'alico'ob qui' in wóol. Let o'olalo' le chanpaala' yaan u kaaba'intic Aser. 
14Jun p'éel kiine' j bin Rubén ich cool tu kiinilo'ob u jo'ochol trigo, te'elo' tu 
nactáantaj u yich jun cúul xíiw cu kaaba'intic mandrágora tu ch'a'aje' ca tu bisaj 
ti' x Lea u maama. Le ca tu yilaj x Raquel u yich le xíiwo' tu ya'alaj ti' x Lea: 
Beet utz a dzáic teen dze'edze'ec le mandrágora, le tu taasaj a waalo'. 
15Ba'ale' x Leae' tu núucaj ti': ¿Ca tuclic jun p'íit ba'al iquil ta toquilac teen in 
wíicham? Bejela'e' a káat xan a lukes teen u mandrágoraob in waal. X Raquele' 
tu ya'alaj ti': Wa ca wóolte', tene' quin ch'a'ic u mandrágoraob a waal, teche' ca 
wenel yéetel Jacob ti' le áakaab'a. 
16Tu ye'esame'enil ca j suunaj Jacob ich coole', x Leae' jóok u ch'a'aj u beel ca 
tu ya'alaj ti': Bejela'e' yaan a wenel tin wéetel, tumen dzo'oc in majan 
maniquech yéetel u mandrágoraob in waal. Ti' le áakabo' Jacobe' j ween yéetel 
x Lea, 
17leti' túune' tu dzaj ti' Jacob u cinco túul paal, tumen Kue' tu yu'ubaj u 
payalchi'. 
18Ca túun tu ya'alaj x Lea: Le chanpaala' yaan u kaaba'intic Isacar, tumen Kue' 
tu siibal bo'otajen iquil tin dzajilac in x koos ti' in wíicham. 
19Cu dzo'ocole' x Leae' tu dzaj ti' Jacob u seis túul paal, 
20ca tu ya'alaj: Kue' tu dzaj teen jun p'éel ma'alob siibal. Bejela'e' in wíichame' 
yaan u yiliquen yéetel sen utzil, tumen dzo'oc in síijsic seis u túulul paalal ti', 
let o'olalo' le chanpaala' Zabulón cu bin u kaaba'inte. 
21Tu pachale' x Leae' yanchaj jun túul x ch'upul paal, ca tu dzaj u kaaba'int x 
Dina. 

22Ba'ale' Kue' j ka'aj x Raquel ti'; tu yu'ubaj u payal chi' ca tu cha'aj yantal u 
yaal. 
23Le ca j yanchaj u yáax paale', tu ya'alaj: Kue' dzo'oc u lukesic teen u subtzilil 
le x ma' paalilo'. 
24U yóolt u Yuumtzil ca yanac u láak in paal. Let o'olale' tu kaaba'intaj, José. 

Jacob yéetel Labán cu paaclan táabscuba'ob 

25Cu dzo'ocol u síijsa'al José tumen x Raquele', Jacobe' tu ya'alaj ti' Labán: Cha' 
in suut ti' in lu'umil. 
26Dzáa teen in paalal yéetel in watano'ob, tumen tu yo'olalo'ob j meyajnajen ta 
wéetel, cha'a in binel. Teche' a sen ojel bix tin meyajtilaquech. 
27Ba'ale' Labane' tu núucaj ti': Beet utz a p'áatal tin wéetel. Dzo'oc in na'at 
ojéeltique', Ku tu qui' t'aan teen ta wo'olal. 
28A'al teen bajux a káat a náajalte, teen bíin in bo'ol ti' teech. 
29Jacob túune' tu núucaj ti': Teche' a sen oojel bix meyajnajiquen ta wo'olal, 
bix xan tin canantilac a wacaxo'ob; 
30ti' le jun p'íit yaan teech ca'ach ma'ili' in taalbale'; dzo'oc u máan ya'abtal, ti' 
le kiin kuchiquen tac bejela'e', Yuumtzile' dzo'oc u qui' t'antiquech; a'al teen: 
¿Ba'ax kiin quéen chúunuc in meyaj tu yo'olal in paalal? 
31Ca j ca'a a'ala'ab ti' tumen Labán: ¿Bajux a káat a náajalte? Jacobe' tu núucaj 
ti': Ma' a bo'otic teen mix ba'al, je'el in suut in meyaj teche' wa ca wóoltic le 
ba'ax quin in wa'al techa': 
32cha'a in máan ichil a j tamano'ob, u ti'al in jun páaycuntic tuláacal le mejen 
j boox tamano'obo', bey le mejen j yuuco'ob jóomjom booxo'ob wa le t'úunt'un 
booxo'obo', leti'ob in bo'olalo'ob. 
33Beyo' le quéen taalaquech a wila'a' buca'aj dzo'oc in náajaltique', je'el a wilic 
ma' j oocoleni'; tumen wa yaan ichilo'ob ma' jóojom booxo'ob, wa t'úunt'un 
booxo'ob wa j tamano'ob ma' booxtaque', lelo'obo' tin wocoltaj teech. 

34Ca tu núucaj Labán: Ma'alob beyo', quin éejemtic le ba'ax ca wa'alico'. 
35Ti'ili'e' kiino' Labane' tu jun páaycuntaj tuláacal le j yuuco'ob t'óot'ol bey le 
t'úunt'un booxo'obo', wa yaan ca'ach, wa buca'aj sajaquil u tzo'otzelo'obe, bey 
le mejen j boox tamano'obo', tu dzaj ti' u paalal u cananto'ob. 
36Cu dzo'ocole', j luk te j cúuchil yéetel tuláacal u j tamano'ob, ca j 
náachchajco'ob ti' Jacob ti' jun p'éel cúuchil óox p'éel kiin u xíimbalil. Jacobe' 
j p'áat u canant u láak u j tamano'ob Labán, 
37ca tu ch'acaj u ya'ax kab cóopo', u ya'ax kab almendro yéetel u ya'ax kab 
castaño, ca tu t'óol dzíilaj u ti'al ca ila'ac u t'óol sajaquilo'ob tumen le j 
tamanobo'; 
38-39cu dzo'ocole' tu dzaj le che'ob u dzíilma actáan ti' le j tamano'ob tu cúuchil 
tu'ux cu yukico'ob ja'. Te'elo' ti' cu nupicuba'ob le j tamano'ob yéetel u x 
ch'uupilo'obi', ti' xan cu báaxalo'obi'; u mejenelo'obe' cu síijilo'ob t'óot'ol 
booxo'ob, jóomjom booxo'ob yéetel t'úunt'un booxo'ob. 
40Jacob túune' cu jun páaycuntic le aalako'ob t'óol booxo'ob, wa booxo'ob u 
ti'al cu dzáic actáan ti' u j tamano'ob Labán, bey úuchic u ya'abcuntic u j 
tamano'ob Jacobo' 
41Je'el jay téen cu nupicuba'ob le poloc aalako'ob u ti'al yantal u mejenilo'obe', 
Jacobe' cu dzáic le che'ob te tu'ux cu yukico'ob ja'o', ti' jun p'éel cúuchil ca 
páatac u yilico'ob le che'ob ca'aliquil táan u báaxalo'ob; 
42ba'ale' le quéen taalaco'ob ca'ach le jach dzoya'ano'obo' ma' tu dzáic ca'ach le 
che'obo'. Let o'olalo' le aalako'ob sen dzoya'ano'obo' u ti'al ca'ach Labán, le u 
jach poloquilo'obo' u ti'al Jacob. 
43Bey úuchic u sen ayikaltal Jacobo', kuch yantal ya'abcach u j tamano'ob, 
palitzilo'ob, x palitzilo'ob, camello'ob yéetel burro'ob. 

Génesis 31 

Jacobe' cu tucultic bix cun j púudzul ti' Labán 

1Ba'ale' Jacobe' tu yojéeltaje', u paalal bin Labane' táan u máan u tzicbalto'ob: 
Jacobe' dzo'oc u ch'i'ic tuláacal ba'ax ca'ach u ti'al c taata, let o'olal dzo'oc u 
ayikaltal. 
2Tu yilaj xan Jacob ma' ma'alob u pacta'al tumen Labán je'el bix ca'ache'. 
3Yuumtzile' tu ya'alaj túun ti' Jacob: Suunen tu lu'umil a taata, tu'ux caja'an a 
láaktzilo'ob, teen quin in láakintech. 
4Jacobe' tu túuxtaj t'anbil x Raquel yéetel x Lea, u ti'al ca xi'ico'ob ich cool tu'ux 
caja'an ca'ach yéetel u j tamano'ob, 
5ca tu ya'alaj ti'ob: Dzo'oc in wilic, a taataexe' ma' tu t'aaniquen je'el bix 
ca'ache'; ba'ale' u Ku in taatae' mantadz cu láakintiquen. 
6Te'exe' a sen ojele'ex, tene' in meyajtmaj a taataex je'el bix quin páajtale', 
7leti' xane' dzo'oc u tusiquen, ya'ab u téenel cu kexic u bo'olal in meyaj. Quex 
beyo' Kue' ma' tu cha'ic u beetic teen mix jun p'éel kaas; 
8ba'ale' jela'an u jóokol ti', le ca tu ya'alaj: In ca'aj in bo'ot teech yéetel j 
tamano'ob jóomjom boox', tuláacal u x ch'uupilo'obe' cu síijsico'ob u 
mejenilo'ob jóomjom booxo'ob; le ca tu ya'alaj: In ca'aj in bo'ot teech yéetel 
t'óot'ol booxo'obe', tuláacal u mejenilo'ob túune' t'óot'ol boox u síijilo'ob. 
9Bey úuchic u luksa'al ti' tumen Ku tuláacal u j tamano'ob ca tu dzáa ti' teen. 
10Jun p'éel u kiinil u báaxalo'ob le aalako'obo', yanchaj teen jun p'éel náay, ichil 
in wayake' tin wilaj bix u x yo'omta'al le x ch'uupo'ob tumen le u j xiibilo'ob 
t'óot'ol booxo'ob yéetel le t'úunt'un booxo'obo'. 
11Ichil le in náayo' u ángel Ku tu t'anajen tin kaaba', teen xane' tin núucaj ti' 
Je'elena'. 
12Ca túun tu ya'alaj teen le ángelo': Jach pact ma'alob, yaan a wilique' tuláacal 
le j tamano'ob yo'omquintico'ob u x ch'uupilobo' t'óot'ol booxo'ob, wáawayo'ob 
yéetel t'úunt'un booxo'ob, tumen dzo'oc in sen ilic tuláacal le ba'axo'ob u 
beetmaj teech Labano'. 

13Teen le Ku chíicpaj teech Betelo', te tu'ux ta jun páaycuntaj le tuunich, ca xan 
ta beetaj teen jun p'éel séeb chi'e'. Co'ox, tzelabáa ti' le cúuchila', suunen te j 
lu'um tu'ux síijecho'. 
14X Raquel yéetel x Lea túune' tu núucajo'ob ti': Mina'an mix jun p'éel ba'al c 
ti'al tu yotoch c taata, 
15jela'an c ilic, bey mix máaco'on ti'e'. Ma' chéen lelo', tu conajo'on, tu 
ayikalcuntubáa yéetel le bo'ol ta beetaj ti' iquil dzo'oquic a beel t éetelo'. 
16Tu jaajile', tuláacal le ayikalil tu luksaj Ku ti' c taatae' c ti'al yéetel ba'al u ti'al 
c paalal. Bey túuno' beet tuláacal ba'ax dzo'oc u ya'alic teech Ku. 

Jacobe' j luk Padan-aram 

17-18Jacobe' tu líiksajubáa u ti'al u suutbal Canaán, tu'ux caja'an ca'ach u taata. 
Ca tu beetaj u na'at'al le camello'ob tumen u paalal yéetel tumen u yatano'ob, 
tu ch'a'aj tuláacal ba'axo'ob yaan ti'e', ca j bin yéetel tuláacal le ba'alche'ob tu 
náajaltaj Padan-aram. 
19Ca'aliquile' Labane' j bin táanxel tu'ux u kos u j tamano'ob, x Raquele' tu yoclaj 
le beetbil kuob cu ti'alintico'ob bey láaktzilil. 
20Bey úuchic u tu'usul Labán le arameo tumen Jacob iquil tu baljilac u binbal. 
21J púudz yéetel tuláacal le ba'ax yaan ti'o'. Séeba'an tu ch'actilac u yáalcab ja'il 
Éufrates, bin tu beetaj tac tu káaxilo'ob Galaad. 

Labane' cu ch'a'apachtic Jacob 

22Cu dzo'ocol óox p'éel kiine', Labane' tu yojéeltaj u púudzul Jacob. 
23Láakinta'an túun tumen u láaktzilo'obe' ca j jóok u ch'a'apachte, cu dzo'ocol 
u máan siete kiino'obe' tu chucpachtaj tu káaxilo'ob Galaad. 
24Ba'ale' ti' le áakabo' Kue' j chíicpaj ti' Labán le j arameoil ichil jun p'éel náay, 
ca tu ya'alaj ti': Ch'e'en xiquinte, ma' a dzíidzic t'anic Jacob. 
25Labane' tu chuc pachtaj Jacob tu káaxilo'ob Galaad, le tu'ux je'el ca'ach Jacob. 
Ti' xan je'el Labán yéetel u láaktzilo'obi', 

26ca tu tzaj t'antaj ti' Jacob: ¿Ba'ax teen ta tusajen? ¡Ta taasaj in x ch'upul paalal 
beyo'ob wíinico'ob j ma'acho'ob ti' ba'atele'! 
27Ba'ax teen ta tusajen iquil báalam púudziquech, mix ta wa'alaj teni'. Wa ca in 
wojéelte', dzo'oc ca'ach in láakintic a jóokbal yéetel qui'imac óolale', yéetel 
boboj paax, bey yéetel arpae'. 
28Mix ta p'ataj in dzu'udzic in x ch'upul paalal, mix in dzu'udzic in wáabilo'obi'. 
Péecnajech beyech jun túul j ma' na'ate'. 
29Tene' dzo'oc ca'ach in beetic te'ex loob ti' tuláacale'ex wa ma' tu yo'olal tu 
t'anajen oknejiac u Ku a taata, ca tu ya'alaj teen: U'uy ma'alob, ma' a dzíidzic 
t'antic Jacob. 
30Ba'ale', wa jach a káat suut tu yotoch a taatae', let o'olal xan jóok a binbale', 
¿ba'axten ta woclaj in kuob? 
31Jacob túune' tu núucaj ti' Labán: Tu yo'olal sajacchajen; tene' tin tuclaj je'el a 
toquic teen a x ch'upul paalal quex ma' in káate'. 
32Ba'ale' wa ti' wa máax yaan a kuobe'. ¡Ca quíimic! C láaktzilo'obe' je'el u 
jaajcuntico'obe'. A'al teen, wa yaan teen ba'al a ti'ale' bise. Ba'ale' Jacobe' ma' u 
yojel ca'ach wa x Raquel tu yoclaj u beetbil kuobo'. 
33Labane' j ooc tu pasel Jacob, cu dzo'ocole' ti' u ti'al x Leae' bey xan ti' le u 
ti'alo'ob le ca'a túul x koso'obo', ba'ale' ma' tu nactáantaj le beetbil kuobo'. Le 
ca j jóok tu pasel x Leae', j ooc ti' le u ti'al x Raquelo', 
34leti'e' tu ch'a'aj le beetbil kuobo' ca tu dzaj ichil u xéequil le camello, cu 
dzo'ocole' ca j culaj yóokol. Labane' tu bojlaj tuláacal le paselo', ba'ale' ma' tu 
nactáantaji'. 
35X Raquel túune' tu ya'alaj ti': Taat, ma' a p'u'ujul wa ma' tin líikil tumen táan 
u in wilic in nook. Tu yo'olal máanic Labán u caxant le beetbil kuobo' cu 
dzo'ocole' ma' tu nactáantaji' 
36Jacobe' j p'u'uji ca tu tzaj t'antaj ti' Labán beya': ¿Ba'ax si'ipilil tin beetaj, ba'ax 
in keban iquil ta ch'a'a paachtilaquen yéetel jaaj óolal? 



82 

 

Biblia Maya 
© 1992, Sociedades Bíblicas Unidas. 

 

 
 

 

37Dzo'oc a bojlic tuláacal ba'ax in ti'al, ¿ba'ax ta nactáantaj ti' ba'alo'ob ta 
wotoch u taal? ¡Dzáa way tu táan a láaktzilo'ob yéetel tu táan in ti'alo'oba', u 
ti'al ca u ya'alo'ob máax ti' to'on ca'a túulo'on a'alic u jaajil! 
38Buul veinte ja'abo'ob meyajnajen ta wéetel, mix jun téen j p'áat ma' u chuquic 
u kiinil u síijsaj a x tamano'ob mix a x yuuco'obo'; mix jun téen tin ch'a'aj in 
jaant quexi' jun túul u mejenilo'ob a j tamano'ob; 
39mix jun téen tin taasaj teech le aalako'ob cu quíimsa'alo'ob tumen le j 
chi'ibalo'obo', wa ma' yanchaj in bo'otic leti'e' loobo'; yéetel kiin wa yéetel 
áakab ca ocla'ac a waalake', teche' ca beetic in bo'otic. 
40Yéetel kiine' quin mukyajtic ooxow; yéetel áakabe' quin mukyajtic que'el, tac 
in wenel ca'ach cu bin. 
41Veinte ja'abo'ob tin beetaj ta wotoch, je'el le ba'ax dzaab tena': Tu yo'olal a 
ca'a túul x ch'upul paalale' tin meyaj teech catorce ja'abo'ob; tu yo'olal a 
waalako'obe' seis ja'abo'ob; jun tiich' ca kexic ca'ach u tojol in náajal. 
42Wa ma' tu yo'olal ti'anchajic tin wéetel u Ku Abrahame', le Ku cu kultic ca'ach 
Isaac in taatae', jach in wojel, chéen x pikib kabil ca bin a wa'al teen ca'ach ca 
xi'iquen. Ba'ale' Ku tu yilaj in óotzil óolal yéetel u yich in meyaj, oknejiac túune' 
tu ya'alaj teech u nu'uc. 

Jacob yéetel Labane' cu beetico'ob jun p'éel nup t'aan 

43Labán túune' tu núucaj ti' Jacob: Le x ch'upul paalala', in x ch'upul paalal, le 
áabiltzilo'obo' in wáabilo'ob; le j tamano'obo', in j tamano'ob; ¡tuláacal le 
ba'alo'ob ca wilic weya' láaj in ti'al! Quex beyo', ¿ba'ax je'el u páajtal in beetic 
bejela'a' tu yo'olal in x ch'upul paalal, tu yo'olal le paalal yanchaj ti'obo'? 
44Let o'olale' co'oten, teech tin wéetele' co'ox beetic jun p'éel nup t'aan, u ti'al 
ca meyajnac bey jun p'éel jaajcunajil ichil tu ca'a túulalo'on. 
45Jacob túune' tu ch'a'aj jun p'éel tuunich ca tu dzaj bey u chuun jun p'éel 
ocome', 

46ca tu ya'alaj ti' u láaktzilo'ob: ¡Much'quint te'ex tuunicho'ob! Tuláacalo'obe' 
tu much'quintajo'ob tuunicho'ob u ti'al u beetico'ob jun p'éel multuun, ti' 
jano'ob tu yicnal le multuuno'. 
47Labane' ichil u t'aane' tu dzaj u kaaba'int le cúuchilo' Jegar Sahaduta, Jacobe' 
ichil xan u t'aane' leti'e' tu dzaj u kaaba'inte' Galaad. 
48Labán túune' tu ya'alaj: Bejela'e' le multuuna' u jaajcunajil ichil tu ca'a 
túulalo'on. Le t o'olal Galaad u kaaba' le cúuchilo', 
49bey xan tu kaba'intaj Mizpa, tu yo'olal tu ya'alaj Labán: Yuumtzil ca u pact 
to'on le quéen ch'éenec c ilicbae'. 
50Wa ca loobiltic in x ch'upul paalale', wa xan cu dzo'ocol a beel yéetel u láak 
co'olelo'ob u nuupinto'obe', quex ca mina'anac mix máac bey aj jaajcunaj ichil 
to'one' Ku ca u beetajubáa aj jaajcunajil. 
51Labane' tu ca'a a'alaj ti' Jacob: Pacte, je'el le multuunicho'obo' yéetel le ocom 
tin dzaj ichil to'on ca'a túulo'ona'. 
52Tu ca'a p'éelal beyo'ob aj jaajcunajilo'obe', lelo' u káat u ya'ale': mix teech, 
mix teen bíin c ch'act u ti'al c loobilticbáa. 
53U Ku a nool Abraham yéetel in nool Nacor ca u ya'alo'ob u jaajil ichil to'on 
tu ca'a túulalo'on. Jacob túune' jalach t'aanaj tu kaaba' Junab ku, le Ku cu 
kulta'al ca'ach tumen Isaac u taatae'. 
54Cu dzo'ocole', Jacobe' tu táanbesaj quíimsbil ba'alche'ob te j jo'ol lu'umo', ca 
tu t'anaj janal u láaktzilo'ob u ti'al u kax t'antico'ob ba'ax dzo'oc u beetico'ob; 
jaano'ob tuláacalo'ob, ti' xan tu máansajo'ob áakab te jo'ol lu'umo'. 
55Tu ja'atzcabil u láak kiine', j líik Labane' ca tu dzu'udzaj u yáabilo'ob bey xan 
u x ch'upul paalal; cu dzo'ocol u qui' t'antico'obe' suunaj tu lu'umil. 

Génesis 32 

Jacob yéetel Esaue' cu nactáanticuba'ob 

1Jacobe' tu ch'a'aj u beel, dze'edze'ec u ángelo'ob Ku túune' jóoko'ob u 
nactáanto'ob. 

2Le ca j ila'abo'ob tumen Jacobe', leti'e' tu ya'alaj: Lela' u tzúucul u aj ba'atelo'ob 
Ku. Let o'olal tu dzaj u kaaba'int le cúuchilo' Mahanaim. 
3Jacobe' tu túuchi'itaj wa jay túul aj bisaj t'aano'ob tu caajil Seir, lela' u lu'umil 
Edom, u ti'al u dzáa u yojéelt Esaú u sucu'une' ba'ax kiin u kuchul, 
4ca tu kuben t'antaj ti'ob le péectzila': A'ale'ex ti' Esaú in sucu'une': A wíidzin 
Jacobe' cu dzáicubáa tu ni' a wooc, cu túuxtic xan a'albil teech: Ti' buca'aj kiino' 
j cajlajen tu yotoch Labán, 
5yaan teen wacaxo'ob, burro'ob, j tamano'ob, j palitzilo'ob yéetel x palitzilo'ob. 
Leti' le péectzil quin túuxtic ti' in dzuulila', quin dzíiboltic teech a wutzil óolal. 
6Le ca j suunajo'ob le aj bisaj t'aano'obo' tu ya'alajo'ob ti' Jacob: Bino'on c il 
Esaú a sucu'un, táan u t aal u kamech jach tu yoquil, yéet taal cuatro cientos 
máaco'ob. 
7Le ca tu yu'ubaj Jacob le t'aana', tu sen ch'a'aj sajaquil ca tu sen tucultaj. Ca 
túun tu jóokesaj ca'a jaatz ti' le máaco'ob u yéet binelo', tu jatzláantaj xan le j 
tamano'ob, le wacaxo'ob bey le camello'obo'. 
8Tumen tu tuclaj: wa cu taal Esaú u beet loob ti' jun jaatze', le u láak jun jaatzo' 
je'el u páajtal u yáalcabe'. 
9Cu dzo'ocole', jo'op' u payalchi': Yuumtzil, u Kuech in nool Abraham yéetel u 
Kuech in taata Isaac, teech a'al teen ca suunaquen tin lu'umil yéetel ti' in 
láaktzilo'ob, ta wa'alaj xan teen; yaan u bin teen utzil: 
10Ma' tin najmatic a wutzil mix a chuca'an óolal iquil ta wáantilaquen. Tene' 
tin ch'actaj u yáalcab ja'il le Jordano', mix jun láak ba'al tin bisaj chéen in 
xóolte', bejela'e' dzo'oc u kuchul yantal teen ca'a múuch' cajtalilo'ob. 
11Beet teen utz, ma' a cha'ic in quíimil tu kab in sucu'un Esaú. Sajaquen ca 
taalac u beet teen loob yéetel ca u quíimes in watano'ob yéetel in paalal. 
12Teche' jach sáasil a wa'almail yaan u bin teen utzil, in ch'i'ibal xane' yaan u 
sen ya'abtal je'el bix u p'ayachil u sa'am lu'umil le ka'anabo', ma' tu páajtal u 
xo'ocol. 

13Ti' le áakabo' jacobe' j ween te'elo', ti' tuláacal ba'axo'ob yaan ti'e' tu yéeyaj 
siibalo'ob u ti'al Esaú u sucu'un: 
14docientos x yuuco'ob, veinte j yuuco'ob, dos cientos x tamano'ob, veinte j 
tamano'ob, 
15treinta x camello'ob táantic u síijsajo'obe' pa'ate' yéetel u mejenilo'ob, 
cuarenta x wacaxo'ob, diez j wacaxo'ob veinte x burraob, diez burro'ob. 
16Cu dzo'ocole' tu kubaj ti' u palitzilo'ob jujun páayil u múuch'ulo'ob, ca tu 
ya'alaj ti'ob: Máanene'ex táanil, ile'ex ma' u náadzal jun múuch' ti' u láak. 
17Ti' le yáax tu túuxtajo', tu ya'alaj ti': Le quéen u nactáan teech in sucu'un 
Esaue', le quéen u káatchi'it ti' teech máax a dzuulile', tu'ux ca bine'ex yéetel 
máax ti'altic le áalako'ob ca bisico', 
18ca núuquic ti': Jun p'éel siibal a ti'al, in dzuulil Esaú, cu túuxtic teech Jacob 
a palitzil. U ti'al a wojéeltic, leti'e' tzay paach u taal ti' to'on. 
19Bey xan tu ya'alajilac ti' le u ca'a túul tu túuxtajo', bey ti' u yóox túulo', ti' 
tuláacal máaxo'ob bisico'ob u múuch'ulo'ob le aalako'obo' tu ya'alaj ti'ob: Le 
quéen a nactáante'ex Esaue' láaili' bey ca bin a wa'alique'ex ti'o', 
20bey xan a'ale'ex ti': Jacob a aj meeyjule' tzaylan paach u taal ti' to'on. Lela' tu 
beetaj Jacob tu yo'olal tu tucultilac: In ca'aj in jóoms u yóol u p'u'ujul yéetel le 
siibalo'ob quin yáax túuxtic ti'a', cu dzo'ocole' quin wilic tin wichil. Je'elajqui 
u yutzil kamiquene'. 
21Bey túuno' le siibalo'obo' bisa'abo'ob táanil, leti'e' j p'áat u máans áakab tu'ux 
jelecbalo'. 

Jacobe' cu muuklan muuk yéetel jun túul ángel 

22Ti'li'e' áakabo' Jacobe' j líiki', tu cha'aj tu ca'a túulal u yatano'obe', tu ca'a 
túulal u x kooso'obe', yéetel u once paalale', ca tu beetaj u ch'actico'ob u beel u 
yáalcab ja'il Jaboc, 
23pa'ate' yéetel tuláacal ba'ax yaan ca'ach ti'. 

24Le ca j p'áat Jacob chéen tu juune', jun túul máac mukul muuknaj yéetel tac 
ca j sáaschaji'; 
25ba'ale' le máaco' tu yilaj ma' tu páajtal u pa'ic u muuk Jacobe', ca tu loxaj 
tu'ux cu nupcubáa u baaquel u muuk yooc, ca j júuk le baac ti' Jacob ca'aliquil 
táan u mukul muuk yéetelo'. 
26Le máac túuno' tu ya'alaj ti': Cha'akabteni', tumen táan u bin u sáastal. Ca tu 
núucaj Jacob: Wa ma' ta qui' t'antiquene' ma' tin cha'akabtiquech. 
27Le máaco' tu káat chi'itaj: ¿Bix a kaaba'? Leti'e' tu núucaj: In kaaba'e' Jacob. 
28Le máac túuno' tu ya'alaj ti': Ma' bíin a ca'a kaaba'int Jacobi'. Bejela'e' a 
kaaba'e' Israel, tumen teche' dzo'oc a mukul muuk yéetel Ku, yéetel wíinico'obe' 
dzo'oc a pa'a' muuk. 
29Jacobe' káatchi'inaj ti': Bejela'e' a'al teen bix a kaaba'. Ba'ale' le máaco' tu 
núucaj ti': ¿Ba'ax u ti'al ca káatchi'itic in kaaba'? Cu dzo'ocole' le máaco' tu qui' 
t'antaj te j cúuchilo'. 
30Jacob túune' tu dzaj u kaaba'int le cúuchilo' Penuel, tumen tu ya'alaj: Tin 
wilaj Ku queetlan ich; quex beyo' cuxa'anen tac walquila'. 
31Táan ca'ach u ch'actic Penuel ca j tíip' kiin; ba'ale' tu yo'olal u baaquel u muuk 
yooque' istiquia' u xíimbal. 
32Let o'olalo' tac bejela'e' u paalal Israele' ma' tu jaantico'ob le xiich' nupic u 
baaquel le u muuk ooco', tumen ti' j lo'ox Jacobi'. 

Génesis 33 

Jacob yéetel Esaue' cu ca'a bisicuba'ob 

1Le ca tu yilaj Jacob láakinta'an Esaú tumen cuatro cientos máaco'obe', tu 
t'oxla'antaj le paalalo'ob ichil x Lea, x Raquel yéetel le ca'a túul x palitzilo'ob. 
2Tu dzaj táanil le x palitzilo'ob yéetel u yaalo'obo', cu dzo'ocole' x Lea yéetel u 
yaalo'ob, tu pachale' x Raquel yéetel José. 

3Cu dzo'ocole' ca j máan táanil ti'ob; ca j noclaj tac cóojic siete u téenel u táan 
jo'olal j lu'um, bey tu beetilaco' tac ca j náadz tu yicnal u sucu'un. 
4Ba'ale' Esaue' áalcabnaj u nactáante, tu méekaj, tu súut dzaj u kab tu caal, tu 
méekaj ca xan tu dzu'udzaj. Tu ca'a túulalo'ob okolnajo'ob. 
5Cu dzo'ocole' Esaue' tu sen pactaj le co'olelo'ob yéetel le paalalo'obo', ca tu 
káatchi'itaj: Le lo'oba' ¿máaxo'obi? Ca tu núucaj Jacob: Lelo'oba' in paalal u 
dzaamaj Ku ti' le a palitzila'. 
6Le x palitzilo'ob túuno' j náadzo'ob yéetel u paalalo'obe' ca j noclajo'ob lu'um; 
7cu dzo'ocole' j náadzo'ob x Lea yéetel u paalal ca j noclajo'ob xan, tu 
dzoocbalaque' j náadzo'ob José yéetel x Raquel, bey xan noclajo'ob. 
8Esaue' tu téec káatchi'itaj: ¿Ba'ax ca tucultic a beetic yéetel tuláacal le 
much'lan múuch' aalako'ob tin sen nactáantajo'? Ca tu núucaj Jacob: U ti'al in 
najmatic a wutzil óolal. 
9Ca tu núucaj Esaú: Ma' tzai' in láak; tene' sen yaan teni', p'áaten yéetel ba'ax a 
ti'al. 
10Ba'ale' Jacobe' tu sen a'alaj ti': Ma', wa dzo'oc in najmatic a wutzil óolale', 
beet utz a kamic le siibala', tumen iquil in wiliqueche' o'oli' bey táan in wilic 
Kue', u jaajile' teche' dzo'oc a kamiquen sen utz. 
11Quin káat óoltic ca a kam le siibal tin taasaj techa', tumen Kue' tu 
ayikalcuntajen, mix ba'al cu bineltic teen. Tu yo'olal sen káat óolnajic Jacobe', 
Esaue' yanchaj u kamic le siibalo'; 
12ba'ale' tu ya'alaj: Ma'alob, co'one'ex, lukco'on waye'. Teen quin bin táanil ti' 
teech. 
13Jacobe' tu ya'alaj ti' xan: In nojoch suuc'uun, teche' táan a wilic, le 
paalalo'oba' ma' jach mu'uka'ano'obi', cu dzo'ocole' yaan xan in canantic le j 
tamano'ob yéetel le wacaxo'ob yaan u mejenilo'obo'; wa cu sen ca'analo'obe' 
je'el u láaj quíimilo'ob le j tamano'ob ti' jun p'éelili' kiine'. 

14Ma'alob wa ca xi'iquech táanil ti' teen; tene' cháanbelil quin j bin, je'el bix cu 
bin u xíimbalo'ob le aalako'ob cu bino'ob táanil ti' teno', je'el bix xan 
chaanbéelil u xíimbalo'ob le paalala', tac quéen kuchuco'on Seir u ti'al c 
nupicbáa ta wéetel. 
15Esaue' tu ya'alaj: Ma'alob cha' in p'atic teech dze'edze'ec le máaco'ob cu 
taalo'ob tin wéetela'. Ba'ale' Jacobe' tu núucaj ti': ¿Ba'ax o'olal ca chéen 
chi'ichnactal, utz tin wóol ca xi'ico'ob ta wéetel? 
16Ti'ili'e' kiino' Esaue' j suunaj tu caajil Seir. 
17Ba'ale' Jacobe' j p'áat Sucot, te'elo' tu beetaj jun p'éel naj u ti'alinte, tu beetaj 
xan máacano'ob u ti'al u yaalako'ob. Let o'olal tu dzaj u kaaba'int le cúuchilo' 
Sucot. 
18Le ca j luk Padan-arame', tooj u yóol yéetel ma'alob kuchic Canaán ca j cajlaj 
actáan ti' u nojoch caajil Siquem. 
19Yéetel cien taakine' tu manaj jun xéet' lu'um ti' u paalal Hamor, u taata 
Siquem, te tu dzaj u cajtali'. 
20Cu dzo'ocole' tu beetaj jun p'éel u multuunil kultaj, ca tu dzaj u kaaba'int El-
Elohe-Israel. 

Génesis 34 

Bix beeta'abic óolaj ti' x Dina 

1Dina le x ch'upul paal tu síijsaj x Lea ti' Jacobe', j bin u xíimbalt u yéet x 
ch'úupalalil caja'ano'ob ti' le cúuchilo' 
2Ba'ale' ila'ab tumen Siquem u paal Hamor heveoil, u nojochil le cúuchilo' tu 
beetaj óolaj ti' iquil tu jáanpaytilac ca j chilaj x yéetel, ca tu wach'aj sujuytaj. 
3Quex beyo', sen utzchaj tu yich leti', tu yóoltaj ca'ach u beet ca'a óolta'ac tumen 
x Dina. 
4Ca túun j t'aanaj Siquem yéetel Hamor u taata, ca tu ya'alaj ti': Taat, xeen a 
káat le x ch'úupal u ti'al ca dzo'ococ in beel x yéetel. 

5Jacobe' tu yojéeltaj j beeta'ab óolaj ti' x Dina u x ch'upul paal tumen j Siquem, 
chéen ba'ale' ma' tu ya'alaj mix ba'ali' tumen u paalale' ti' yano'ob ca'ach ich 
co'ole', táan ca'ach u canantico'ob u yaalako'ob, le ca suunajo'obe' ca tu ya'alaj 
ti'ob. 
6Ca'aliquile', j Hamor u taata j Siqueme', j bin t'aan yéetel Jacob. 
7Le ca j u'ulo'ob u paalal Jacob te j káaxo' tu yojéeltajo'ob ba'ax dzo'oc u 
yúuchul, sen p'u'ujo'ob tumen lelo' jun p'éel ba'al sen nojoch subtzilil u ti'al 
Israel iquil chilajic j Siquem yéetel u x ch'upul paal Jacob. Lelo' jun p'éel ba'al 
ma' unaj u yúuchuli'. 
8Ba'ale' j Hamore' j t'aanaj yéetelo'ob ca tu ya'alaj ti'ob: In j xi'ipal j Siqueme' 
jach utz tu yich a wíidzine'ex. Jach beete'ex utz a cha'ique'ex u dzo'ocol u beel 
x yéetel, 
9suunene'ex láaktzilil ti' to'on; beyo' to'one' je'el u páajtal u dzo'ococ c beel 
yéetel a x ch'upul paale'exe', te'ex xane' je'el u páajtal u dzo'ocol a beele'ex x 
yéetel le c ti'alo'obe'. 
10P'áatene'ex cáajal t éetel. Le lu'uma' bey ba'al a ti'ale'exe'; cajlene'exi', beete'ex 
ba'al a cuxtale'ex, mane'ex lu'umo'ob. 
11Siquem xane' tu ya'alaj ti' u taata x Dina yéetel ti' u sucu'uno'ob: Tene' quin 
káat óoltic te'ex ca a éejemt te'ex, je'el in dzáic te'ex je'el ba'alac a káate'exe'. 
12Mix ba'al ti' wa jun p'éel nojoch bo'olal asab ya'abil ti' u suuquil, tene' je'el in 
bo'otic te'exe', je'el xan in dzáic te'ex ya'ab siibalo'obe'; chéen cha'ex u dzo'ocol 
u beel le x ch'úupal tin wéetela'. 
13Ba'ale', tu yo'olal tu beetaj óolaj ti' x Dinae', u paalal Jacobe' tu núucajo'ob ti' 
yéetel ti' Hamor u taata, ma' yéetel jaaj óolali', 
14tu ya'alajo'ob ti'ob: Ma' tu páajtal c dzáic c íidzin ti' jun túul j xiib ma' 
súutkupta'ani', tumen lelo' su'ubtzil c ti'al. 
15Je'el u páajtal c éejemtique' wa te'exe' ca béeytale'ex je'el bixo'one', lela' u 
káat ya'ale'; yaan u súut kupta'al tuláacal j xiib yaan ichile'ex. 

16Wa je'ele' te'exe' cu dzo'ocol a beele'ex yéetel c ch'upul paalal, to'on xane' cu 
dzo'ocol c beel yéetel a ti'ale'exi'; c cajtal ichile'ex beyo' c suut jun p'éelili' caaj. 
17Ba'ale' wa ma' ta éejemtique'ex ba'ax c a'alique', c lukul waye' c bisic c íidzin. 
18J Hamor yéetel j Siquem u paale' tu éejemtajo'ob le ba'ax a'ala'ab ti'obo'. 
19Le j xi'ipalo' tu séeblaquil tu súut kuptajubáa, ma' tu pa'ataj u láak kiini', 
tumen jach utzchaj tu yich u x ch'upul paal Jacob. Tu yo'olal cu jach chíin 
poolta'al x Siquem ichil tuláacal u láaktzilo'ob u taata, 
20j bino'ob leti' yéetel j Hamor u taata tu jool le nojoch caajo', tu'ux cu kax 
t'anta'al tuláacal ba'alo'ob, ca tu ya'alajo'ob ti' tuláacal le cajnáalo'obo'. 
21Le máaco'oba' utz u bisicuba'ob t éetel, bin u ca'ajo'ob cajtal ichilo'on yéetel 
xan bin u ca'ajo'ob j meyaj waye', tu jaajile' yaan ya'ab lu'um u ti'alintajo'ob; 
to'one' je'el u páajtal c dzo'ococ c beel yéetel u x ch'upul paalalo'obe', leti'ob 
xane' je'el u páajtal u dzo'ocol u beelo'ob yéetel le c ti'alo'obe'. 
22Chéen ba'ale' u ti'al ca páatac c béeytal jun p'éel caaje', leti'obe' chéen u 
káato'ob jun p'éel ba'al: tuláacal bin le c éet xiibo'ob yaan u súut kupta'alo'ob 
je'el bix suuquil ti'obe'. 
23Tuláacal ba'ax u ti'alo'ob yéetel u yaalako'obe' bíin c ti'alac. Chéen yaan c 
a'alic bey, leti'ob túune' cu p'áatalo'ob cajtal t éetel. 
24Tuláacal le u j xiibilo'ob cajnáalo'ob ichil le nojoch caaj u chucmajo'ob u 
nojochil u ti'al aj ba'atele', tu éejemtajo'ob le ba'axo'ob tu ya'alajo'ob j Hamor 
yéetel j Siquem u paal, ca j súut kupta'abo'ob. 
25Ba'ale' Simeón yéetel Leví u paalal Jacob u sucu'uno'ob x Dinae', j bino'ob tu 
yóox p'éel kiin te noj caajo', ca'aliquil le xiibo'ob táan u mukyajtico'ob u 
ki'inamil le súut kuptajo', tu jíiltajo'ob u máascabo'ob ca tu láaj quíimsajo'ob le 
xiibo'ob, ma' yanchaj máax káatal tu beelo'obi' 
26yéetel máascab tu quíimsajo'ob j Hamor yéetel j Siquem u paal; cu dzo'ocole' 
tu jóoksajo'ob x Dina tu yotoch Siqueme' ca j bino'ob. 

27Kucho'ob xan u láak u paalal Jacob, cu dzo'ocol u máano'ob yóokol le 
quimeno'obo', tu ch'a'ajo'ob le ba'alo'ob yaan te j caajo', bey tu sutilaco'ob le 
kaas beeta'ab ti' x Dina u yíidzino'ob. 
28Tu bisajo'ob j tamano'ob, Wacaxo'ob, burro'ob, tac xan tuláacal le ba'alo'ob 
yaan ich caajo', bey le yano'ob ichil le coolo'obo'. 
29Tu ch'a'ajo'ob tuláacal le ba'alo'ob ichil le najo'obo', tu bisajo'ob xan le 
paalalo'obo' yéetel le co'olelo'obo' 
30Jacob túune' tu ya'alaj ti' Simeón yéetel ti' Leví: Te'exe' dzo'oc a p'atiquene'ex 
kaasil. Bejela'e' u cajnáalilo'ob le cúuchila', le j cananeob yéetel le j ferezeob, 
binel u ca'ajo'ob u ch'a'a p'eecteno'ob. Bíin u much'uba'ob u ti'al u 
loobiltiqueno'ob, tu yo'olal ma' ya'ab máaco'ob yaan tene' bíin u quíimso'ono'ob 
tac xan in láaktzilo'ob. 
31Leti'obe' tu núucajo'ob ti': ¿Ca tucultique' u najmal u beetic ba'al ti' c íidzin 
bey jun túul x chocó pool co'olele'? 

Génesis 35 

Yuum Kue' cu qui'iquit't'antic Jacob 

1Kue' tu ya'alaj ti' Jacob: Líikesabáa, xeen j cajtal Betel. Te j cúuchilo' beet jun 
p'éel u multuunil kultaj ti' le Ku chíicpaj teech ca'aliquil táan ca'ach a wáalcab 
ti' a sucu'un Esaú. 
2Jacob túune' tu ya'alaj ti' u láaktzilo'ob yéetel ti' tuláacal le máaxo'ob 
láakintico': Pule'ex le beetbil kuob yaan ichile'exo', ichquilnene'ex, kex xan a 
nooke'ex. 
3Co'one'ex séeba'an Betel, tumen in ca'aj in beet jun p'éel u multuunil kultaj ti' 
u tzicbe'enil Ku máax j áanten le ca j mukyajnajene', tu láakintajen xan tuláacal 
tu'ux j máanen. 
4Leti'ob túune' tu kubajo'ob ti' Jacob tuláacal le beetbil kuob tac xan le tuupo'ob 
yaan ca'ach tu xiquino'obe', Jacobe' tu láaj mucaj tu chuun jun cúul béec yaan 
ca'ach tu lu'umil Siquem. 

5Le ca jóoko'obe', Kue' tu beetaj u sen sajactal tuláacal u taatailo'ob le 
caajo'obo', tu yo'olal lelo' ma' ch'a'apachta'ab u paalal Jacobi'. 
6Jacob yéetel le máaxo'ob láakintico' j kucho'ob tu caajil Luz, jun p'éel nojoch 
caaj cu kaaba'intic xan Betel yaan tu lu'umil canaán. 
7Tu beetaj jun p'éel u multuunil kultaj, ca tu dzaj u kaaba'int le cúuchilo' El-
Betel, tumen chíicpaj Ku ti' te'elo' ca'aliquil táan u yáalcab ti' u sucu'un, 
8ti' xan j quíim x Débora le co'olel canant x Raquele', ca j mu'uc yáanal jun cúul 
béec, naadz Betel. Jacobe' tu dzaj u kaaba'int le cúuchilo': u béequil okol. 
9Ca'aliquil táan u suut Jacob Padan-arame' Kue' chíicpaj ti' tu ca'a téen ca 
10tu qui' t'antaj beya': Teche' Jacob ca kaaba'intic, ba'ale' bejela'e' ma' bey ca j 
bin t'anbilo'; Israel a kaaba' bejela'e'. Cu dzo'ocol u ke'exel u kaaba' tumen Kue', 
11j a'ala'ab ti': tene' u Junab Kuilen tuláacal páajtalil; yanac ya'ab a paalal, bey 
xan yanac ya'ab ch'i'ilancab, ti' teech bíin jóokoc jun múuch' caajo'ob, yéetel 
ya'abcach caajo'ob ichil xan a ch'i'ibale' bíin yanac ajawo'ob. 
12Le lu'um tin dzaj ti' Abraham yéetel ti' Isaaque', quin dzáic xan ti' teech, 
pachal ti' teche' bíin in dzáa xan ti' a ch'i'ibalo'ob. 
13Le ca j luk Ku ti' le cúuchil tu'ux t'aanaj ca'ach yéetel Jacobo', 
14Jacobe', tu ch'a'aj jun p'éel tuuniche', ca tu wa'alcunsaj, j p'at bey jun p'éel 
ocom túune', te tu'ux t'aanaj Kuo'; cu dzo'ocole' tu wecaj aceite yéetel vinoe', u 
ti'al u jun páaycuntic, 
15ca tu dzaj u kaaba'int Betel le cúuchilo'. 

Bix úuchic u quíimil x Raquel 

16Cu dzo'ocole' j kucho'ob Betel; ma' jach náach yanilo'ob ti' Efratae', ca j 
yanchaj u chan paal x Raquel, talam úuchic u síijsaj. 
17Tu jach talamile' le x aalantzilo' tu ya'alaj ti': Ma' ch'a'ic sajaquil dzo'oc a 
síijsic jun túul chan j xi'ipal. 

18Ba'ale' leti'e' ta'itac ca'ach u quíimil, ichil u x chakéetile' tu ya'alaj: Benoni, u 
kaaba' le chan paalo', quex beyo', u taata le chan paalo'; Benjamín tu dzajilac 
u kaaba'inte. 
19Bey úuchic u quíimil x Raquel, ca j mu'uc tu bejil Efrata, bejela'e' cu 
kaaba'intic Belén. 
20Jacobe' tu líiksaj jun p'éel pak yóokol u mucnal u ti'al u ka'ajsa'al, le u pakil 
ka'ajsajilo' tac bejela'e' cu chíicultic u mucnal x Raquel. 
21Israele' j túul xíimbalnaj tac tu witzil najil Edar. 
22Ca'aliquil ti' caja'an Israel te j cúuchilo', Rubene' j chilaj yéetel Bilha, u x 
keech u taata. Le ca tu yojéeltaj Jacobe', sen j p'u'uji. 

U paalal Jacob 
(1 Cr 2.1-2) 

U paalal Jacobe' chucpaj doce. 
23Ti' x Leae' j yanchaj: Rubén u sucu'untzilil, Simeón, Leví, Judá, Isacar yéetel 
Sabulón 
24Le j yanchajo'ob ti' yéetel x Raquele': José yéetel Benjamín. 
25Le j yanchajo'ob ti' yéetel x Bilha u x koos x Raquele', Dan yéetel Neftalí, 
26Le j yanchajo'ob ti' yéetel x Zilpa u x koos Leae', Gad yéetel Aser. Lelo'oba' u 
paalal Jacob j síijo'ob tu lu'umil Padan-aram. 

U quíimbal Isaac 

27Jacobe' j bin u xíimbalt Isaac u taata tu caajil Mamre, jun p'éel nojoch caaj 
cu kaaba'intic xan Arba wa Hebrón, u cúuchilil tu'ux cajlajo'ob ca'ach Abraham 
yéetel Isaac. 
28Isaaque' yaan ca'ach ciento ochenta ja'abo'ob ti' ca j quíimi. 
29J bin u nupubáa yéetel u yúuchben ch'i'ibalo'ob cu dzo'ocol u sen ch'íijil, j 
mu'uc tumen Esaú yéetel Jacob u paalal. 

Génesis 36 

U ch'i'ilancab Esaú 

(1 Cr 1.34-54) 

1Le lo'oba' u ch'i'ilancab Esaú wa Edom. 
2Esaue' j dzo'oc u beel yéetel u co'olelilo'ob Canaán: x yéetel Ada u x ch'upul 
paal Elón hititail, x yéetel Aholibama u x ch'upul paal Aná u yáabil Zibeón 
heveoil, 
3x yéetel Basemat u yíidzin Nebaiot u x ch'upul paal xan Ismael. 
4U paal Esaú j síijsa'ab tumen x Adae' tu kaaba'intaj Elifaz; x Basemate' tu síijsaj 
Reuel; 
5x Aholibamae' tu síijsaj Jeús, Jaalam yéetel Coré. Le lo'oba' láaj u paalal Esaú, 
máaxo'ob síijo'ob tu lu'umil Canaán ca'aliquil ti' caja'an ca'achi'. 
6Esaú j bin yéetel u yatano'ob, u paalal, yéetel xan le máaxo'ob caja'ano'ob tu 
yotoche', ca j bin cajtal táanxel tu'ux u ti'al u náachtal ti' Jacob u yíidzin. Tu 
bisaj tuláacal u yaalak ba'alche'ob, tu bisaj xan tuláacal le ba'alo'ob yanchaj ti' 
tu lu'umil Canaán, 
7tu yo'olal sen ya'abchajic ba'ax yaan ti'obe' ma' j páatchaj u múul cajtalo'obi', 
cu dzo'ocol xane' le lu'um tu'ux caja'ano'ob ca'acho' ma' nu'uca'an u ti'al u 
tzéentico'ob u yaalako'obi'. 
8Tu yo'olal lelo' Esaú wa Edome' j bin cajtal tu lu'umil u pu'uquilo'ob Seir. 
9Le lo'oba' u ch'i'ilancab Esaú, u yúuchben ch'i'ibal le j edomitaob cajacbalo'ob 
ca'ach tu pu'uquilo'ob Seir. 
10Lela' u kaaba'ob u paalal Esaú: Elifaz u yaal x Ada ti' Esaú, Reuele' u yaal x 
Basemat ti' Esaú. 
11U paalal Elifaze'; Temán, Omar, Sefo, Gatam yéetel Cenaz. 
12Elifaze' yanchaj jun túul u x keech tu kaaba'intaj Timna, leti'e' yanchaj jun 
túul u yaal máax tu kaaba'intaj Amalec. Tuláacal le máaco'oba' j síijo'ob ti' x 
Ada jun túul ti' u yatano'ob Esaú. 
13U paalal x Ruele' Nahat, Zera, Sama yéetel Miza; lelo'oba' j síijsa'abo'ob tumen 
x Basemat u láak jun túul ti' u yatano'ob Esaú. 

14X Aholibama u yóox túul u yatan Esaú, tu síijsaj xan u paalal: Jeús, Jaalam 
yéetel Coré. Leti'e' u x ch'upul paal j Aná u yáabil Zibeón. 
15U nuuquilo'ob u ch'i'ilancab Esaú, ichil u ch'i'ibalo'ob Elifaz u nojoch paal 
Esaú, u nuuquilo'obe': Temán, Omar, Cenaz, 
16Coré, Gatam yéetel Amalec. Lelo'oba' u nuuquilo'ob ichil u ch'i'ibal Elifaz tu 
lu'umil Edom, tuláacal lelo'oba' láaj síijsa'abo'ob tumen x Ada. 
17Ti' u paalal Reuel, u paal Esaú u nuuquilo'obe' Nahat, Zera, Sama yéetel Miza. 
Lelo'oba' u nuuquilo'ob tu lu'umil Edom, láaj síijsa'abo'ob tumen x Basemat u 
yatan Esaú. 
18Ti' u paalal Esaú x yéetel Aholibama u yatan, u x ch'upul paal j Aná. U 
nuuquilo'obe' leti' lelo'oba': Jeús, Jaalam yéetel Coré. 
19Tuláacal lelo'oba' u ch'i'ilancab Esaú wa Edom. 
20U paal Seir j horeo le caja'ano'ob ca'ach te j cúuchilo'obo': Lotán, Sobal, 
Zibeón, Aná, 
21Disón, Ezer yéetel Disán, leti'ob ca'ach u nuuquilo'ob le j horeob u ch'i'ibal 
Seir tu lu'umil Edom. 
22U paalal Lotane' Hori yéetel Hemam, x Timna yíidzin ca'ach Lotán. 
23U paalal Sobale': Alván, Manahat, Ebal, Sefo yéetel Onam. 
24U paalal Zibeone': Aja yéetel Aná. Anae' leti' yáax il le sayabo'ob yano'ob te x 
tocoy, ca'aliquil táan ca'ach u canantic u burro'ob Zibeón u taata. 
25Anae' yanchaj jun túul u paal tu kaaba'intaj Disón, yéetel jun túul u x ch'upul 
paal tu kaaba'intaj x Aholibama. 
26U paalal Disone': Hemdán, Esbán, Itrán yéetel Querán. 
27U paalal Ezere': Bilhán, Zaaván yéetel Acán. 
28U paalal Disane': Uz yéetel Arán. 
29U nuuquilo'ob j horeobe' u kaaba'obe': Sobal, Zibeón, Aná, 



96 

 

Biblia Maya 
© 1992, Sociedades Bíblicas Unidas. 

 

 
 

 

30Disón, Ezer yéetel Disán. Lelo'oba' u nuuctaquilo'ob ca'ach ichil u láaktzilo'ob 
tu lu'umil j horeob. 
31Lelo'oba' ajawo'ob méektáantnajo'ob tu lu'umil Edom ma'ili' yanac ajaw tu 
lu'umil Israele': 
32Bela u paal Beore' ajawchaj Edom bey xan tu caajal cu kaaba'intic Dinaba. 
33Le ca j quíim Belae' méektáantnaj Jobab u paal Zera, sijnal tu caajil Bosra. 
34Le ca j quíim Jobabe' méektáantnaj Husam, sijnal tu lu'umil Temán. 
35Le ca j quíim Husame' méektáantnaj Hadad u paal Bedad máax pa'a u muuk 
Madián tu yáam lu'umil Moab; u caajale' u kaaba' ca'ache' Avit. 
36Le ca j quíim Hadade', j méektáantnaj Samla, u cajnáalil ca'ach Masreca. 
37Le ca j quíim Samlae' méektáantnaj Saúl u cajnáalil ca'ach Rehobot, jun p'éel 
caaj yaan ca'ach tu jáal áalcab ja'. 
38Le ca j quíim Saule' méektáantnaj Baal-hanan u paal ca'ach Acbor. 
39Le ca j quíim Baal-hanane' méektáantnaj Hadad, u caajale' cu kaaba'intic 
ca'ach Pau, u yatan ca'ach Hadade', cu kaaba'intic ca'ach Mehetabel u x ch'upul 
paal Matred, u yáabil Mezaab. 
40U kaaba'ob u nuuquilo'ob u yotochnáalo'ob Esaú, tu tzoolol u cajtalo'ob, u 
lu'umo'ob yéetel u kaaba'ob: Timna, Alva, Jetet, 
41Aholibama, Ela, Pinón 
42Cenaz, Temán, mibzar, 
43Magdiel yéetel Iram. U láak u kaaba' Esaue' Edom; lelo'obo' u nuuquilo'ob u 
ch'i'ilancab Edom, tu tzoolol tu'ux caja'ano'ob, u ti'alo'ob ca'ach xan. 

Génesis 37 

1Jacobe' j p'áat cajtal tu lu'umil Canaán tu'ux cajlaj ca'ach dze'edze'ec kiino'ob 
u taata. 
2Lela' leti' u tzicbalil u paalal Jacob. 

José yéetel u sucu'uno'ob 

Le ca j yanchaj diecisiete ja'abo'ob ti' Josee', cu canáantic ca'ach j tamano'ob 
pa'ate' yéetel u sucu'uno'ob, u paalal x Bilha yéetel u paalal x Zilpa u x 
keecho'ob u taata. Josee' cu bisic ca'ach tacpolal ti' u taata, tu yo'olal u kaakas 
cuxtal u sucu'uno'ob. 
3Israele' tu asab yaabiltaj José ti' u láak u paalal, tumen dzo'oc ca'ach u nuxibtal 
ca j síij José. Let o'olale' tu beetaj jun p'éel qui'ichquelem búuc u ti'al. 
4Ba'ale' le ca tu yilajo'ob u sucu'uno'ob buca'aj asab yaabilta'anil ti' leti'obe', tu 
sen p'ectajo'ob, cu dzo'ocole' jáaw u yutzil t'antico'ob. 
5Jun téenaque' josee' yanchaj jun p'éel wayak ti'e' ca tu tzicbaltaj ti' u 
sucu'uno'ob; ba'ale' leti'obe' tu asab p'ectajo'ob, 
6tumen tu ya'alaj ti'ob: U'uyene'exi', tumen bin in ca'aj in tzicbalt te'ex le wayak 
yanchaj teno'. 
7Tin wayaktaj ti' láaj yano'on ich coole', táan ca'ach c beetic u x kaxabilo'ob 
trigo; in x kaxabe' téec líiki ca j p'áat toj wa'alacbal, ba'ale' le a x kaxabe'exe' tu 
tzolquintuba'ob tu bakpach in ti'alo' ca tu chinajuba'ob tu táan. 
8Ca túun tu núucajo'ob u sucu'uno'ob: ¿A káat a wa'ale' yaan a beeticabáa c 
ajaw yéetel bin a ca'aj a t'oonquinto'on? Ca tu sen asab p'ectajo'ob tu yo'olal u 
wayako'ob yéetel bix u tzicbaltic ti'ob. 
9Cu dzo'ocole' josé, yanji u láak wayak ti'e', ca tu tzicbaltaj xan ti' u sucu'uno'ob. 
Tu ya'alaj ti'ob: ¿A wojele'ex, yanji teen u láak wayak tu'ux tin náaytaje': le 
kiin, le uj, yéetel once eeko'obe' táan u chintalo'ob ca'ach tin táan? 
10Le ca tu tzicbaltaj josé le wayak ti' u taata yéetel ti' sucu'uno'obe', j ke'ey 
tumen u taatae' ca j a'ala'ab ti': ¿Ba'ax a káat a wa'al yéetel le wayak yanji 
techa'? ¿ca tucultic yaan wa c chíinpoltiquech, a maama, a sucu'uno'ob, tac 
teen? 
11U sucu'uno'obe' yanchaj sawinajil ti'ob tu yo'olal leti', ba'ale' u taatae' cu sen 
tucultic ca'ach tu yo'olal le ba'ala'. 

Bix co'onic José tumen u sucu'uno'ob 

12Jun p'éel kiine' u sucu'uno'ob josee' j bino'ob Siquem táan u caxtico'ob ya'ax 
su'uco'ob u ti'al u j tamano'ob u taata. 
13Israel túune' tu ya'alaj ti' José: U'uye, a sucu'uno'obe' ti' yano'ob Siquem u ti'al 
u canantico'ob le j tamano'obo'. In káat ca xi'iquech a wilo'ob. Ca tu núucaj 
José: Ma'alob, je'el in bine'. 
14Ca tu ya'alaj Israel: Ma'alob, xeen a wil bix yanil a sucu'uno'ob yéetel le j 
tamano'obo', suunen a wa'al teen bix yanilo'ob. Israele' tu túuxtaj José likul u 
táax lu'umil Hebrón; le ca j kuch Siqueme', 
15leti'e' j sa'at te j káaxo', j nactáanta'ab túun tumen jun túul máaque' ca j 
káatchi'ita'ab ti': ¿Ba'ax ca máan a caxante? 
16Josee' tu núucaj: Táan in máan in caxant in sucu'ono'ob. ¿Je'el wa u páajtal a 
wa'alic teen tu'ux cu canantico'ob le j tamano'obo'? 
17Ca tu ya'alaj le máaco': Dzo'oc u lukulo'ob waye'. Tin wu'uyaj u ya'alico'ob 
táan u bino'ob Dotán. Josee' j bin u caxant u sucu'uno'obe' ca tu nactáantajo'ob 
Dotán. 
18Leti'obe' tu yilajo'ob u tíip'il; ma'ili' náadzaque' tu jok jo'oltajo'ob ba'ax cu bin 
u beetajo'ob u ti'al u quíimsico'ob. 
19Ca tu ya'alajo'ob tu baatzilo'ob: ¡Ile'ex je'el cu taal le máax cu wayako'! 
20Co'otene'ex, co'one'ex quíimsic; cu dzo'ocole' c pulique'ex ti' jun p'éel soj 
ch'e'en, c a'alique'ex jun túul j káaxil ba'alche' jaante. ¡Beyo' bíin c ilique'ex 
ba'ax bíin úuchuc yéetel u wayako'obe'! 
21Le ca tu yu'ubaj Rubén ba'ax cu ya'alico'ob tu yo'olal Josee', tu yóoltaj u toc 
ti' u sucu'uno'ob, ca tu ya'alaj: Ma' a quíimsique'ex. 
22Ma' a wequique'ex ki'ik. Pule'ex ichil le j soj ch'e'en yaan te x tocoy cúuchila', 
ba'ale' ma' beetique'ex loob ti'. Rubene' tu ya'alaj lela' tumen u káat ca'ach u toc 
José u ti'al ma' u quíimsa'al tu yo'olal u beetic u suut tu yicnal u taata; 

23ba'ale' le ca j kuch José le tu'ux yaan u sucu'uno'obe', leti'obe' tu pitajo'ob le 
nook u búuquintmaje', 
24tu machajo'obe' ca tu pulajo'ob ichil le j soj ch'e'eno'. 
25Cu dzo'ocole' ca j culajo'ob janal. Ti' lela' tu yilajo'ob u taal jun múuch' 
Ismaelo'ob, ti' u taalbalo'ob tu lu'umil Galad táan u bisico'ob yóokol u 
camello'ob qui'iboc ja', balsamo, yéetel mirra u ti'al u biso'ob Egipto. 
26Judá túune' tu ya'alaj ti' u sucu'uno'ob: ¿Ba'ax u biiilal ca c quíims c íidzin, 
wa cu dzo'ocol yaan c caxtic bix c balic u quíimil? 
27Asab ma'alob ca c co'one'ex ti' le ismaelitaob, u ti'al ma' c quíimsic, tumen 
leti'e' c íidzin. U sucu'uno'obe' tu éejemtajo'ob ba'ax tu ya'alaj; 
28le ca j máan le j coonolo'ob madianitaob te'elo', jóoksa'ab José te j ch'e'en 
tumen u sucu'uno'obo' ca tu conajo'ob ti' le j ismaelitaob tu tojol veinte sac 
taakino'ob. Bey bisa'abic José tu lu'umil Egipto'. 
29Le ca j suunaj Rubén tu yicnal le ch'e'eno' ma' tu nactáantaj José ichili', ca tu 
jataj u nook u chíiculal yaj óolal. 
30Cu dzo'ocole' ca suunaj tu'ux yaan u yíidzino'obe', ca tu ya'alaj ti'ob: Mina'an 
le j xi'ipal te'elo'. ¿Bejela'e' ba'ax quin in beete? 
31Leti'ob túune' tu ch'a'ajo'ob u búuc Josee' ca tu bonajo'ob yéetel u ki'ikel jun 
túul j yuuc tu quíimsajo'ob; 
32cu dzo'ocole' tu túuxtajo'ob ti' u taataob yéetel le túuchi' t'aana': T nactáantaj 
lela'. Il a wil ma'alob wa ma' u búuc a paal. 
33Jacob, le ca tu kaj óoltaje', tu ya'alaj: ¡Lela' leti' u buuc in paal! Jun túul j 
káaxil ba'alche' xe'exe'et'e, ca tu jaantaj. 
34Jacob túune' tu ja'aja'ataj u nooke' ca tu búuquintaj u j okom búuquil quíimil, 
ya'ab kiino'ob tu yoktaj quíimic u paal. 
35Tuláacal u j xibil paalal yéetel u x ch'upul paalal tu yóoltajo'ob u caxanto'ob 
bix je'el u qui'imaccunsico'ob u yóole', ba'ale' leti'e' ma' ca'a qui'imaccunta'ab u 

yóoli'; ba'ale' tu yoktaj u paal táan u ya'alic: Yaan in búuquintic u okom búuquil 
quíimil tac quéen xi'iquen tu yicnal ichil le quimeno'obo'. 
36Egiptoe', le j madianitaobo' tu conajo'ob José ti' jun túul máac cu kaaba'intic 
Potifar, lela' u noj aj meyaj faraón ca'ache', u ajawil Egipto, leti' xan cu beetic 
u nojochil u aj canano'ob. 

Génesis 38 

Bix úuchic yantal ba'ax yil Judá yéetel x Tamar 

1Ti' le kiino'obo' Judae' tu jun páaycuntubáa ti' u láaktzilo'ob, ca j bin cajtal tu 
yotoch jun túul máac cu kaaba'intic Hira, ti' caja'an ca'ach tu caajil Adulame', 
2te'elo' tu kaj óoltaj u x ch'upul paal jun túul j cananil cu kaaba'intic Suá, ca j 
dzo'oc u beel x yéetel. 
3Le ca tu nupjuba'obe' leti'e' j p'áat x yo'omil, ca j yanchaj jun túul u yaal, ca tu 
dzaj u kaaba'int Er. 
4X yo'omchaj tu ca'a téen ca j yanchaj u láak u yaal, ca tu dzaj u kaaba'int 
Onán. 
5Yanchaj u láak u yaal, lela' tu dzaj u kaaba'int Sela, le chan paala' síij ca'aliquil 
ti' yaan ca'ach Judá tu caajil Quezibe'. 
6Judae' tu dzo'ocsaj u beel Er u yáax paal yéetel jun túul co'olel cu kaaba'intic 
Tamar. 
7Ba'ale' ma' j utzchaj tu yich Yuumtzil ba'ax cu beetic ca'ach j Eri' ca tu lukesaj 
u cuxtal. 
8Judá tu ya'alaj ti' Onán: Nupabáa ti' Tamar u x quimen íicham a sucu'un, beyo' 
ca beetic ba'ax u najmal u beetic jun túul baal, u ti'al ca páatac yantal u paalal 
a sucu'un ta wo'olal. 
9Ba'ale' Onane' u yojele' tuláacal u paalal cu bin j síijile' ma' bíin a'ala'ac wa u 
paali', let o'olale' je'el jay téen cu nupcubáa yéetel u x quimen íicham u 
sucu'une' cu yilic ca'ach ma' u x yo'omchajal u ti'al ma' u yantal u ch'i'ibal u 
sucu'un yo'olal leti'. 

10Yuumtzile' sen j p'u'uj tu yo'olal ba'ax ca'ach cu beetico', ca xan tu luksaj u 
cuxtal. 
11Judá túune' tu ya'alaj ti' x tamar: P'áaten x quimen íichamil, xeen tu yotoch 
a taata tac quéen nojochchajac j Sela. Ba'ax úuche', Judae' tu tuclaj: ma' xan ca 
quíimic je'el bix quíimic u sucu'uno'obe'. Bey túuno' x Tamare' j bin cajtal, tu 
yotoch u taata. 
12Kuch u kiinil u quíimil u yatan Judá, u x ch'upul paal Súa. Cu dzo'ocol u 
jáawal u búuquintic okomil nooke', j bin tu caajil Timnat tu'ux cu ko'osol u j 
tamano'ob, j láakinta'ab tumen Hira j adulamitail u yéet aj bisajbáil. 
13Le ca tu yojéeltaj x Tamar ti' yaan Timnat u taata u j quimen íichame', j kuch 
bin u ti'al u kosic u j tamano'ob, 
14j bine' ca tu pitaj u nookil x quimen íichamil ca tu pixaj u yich yéetel jun p'éel 
bóoch' u ti'al ma' u kaj óolta'al tumen mix máac, ca j culaj tu jool u caajil Enaim, 
naadz ti' u bejil Timnat. Tu beetaj lela' tumen j Selae' dzo'oc u nojoch wíinictal, 
beyo' ma' dzo'ocsa'ac u beel yéeteli'. 
15Le ca tu yilaj Judae', tu tucultaj jun túul x cáacbach, tumen leti'e' u pixmaj 
ca'ach u yich. 
16Ca túun tu tzelajubáa ti' le bej u ti'al u náadzal ti' leti'; ma' tu tucultaj wa u 
yilibi', ca tu ya'alaj ti': ¿Ca cha'ic wa in chiltal ta wéetel? Leti' xane' tu 
káatchi'itaj ti': ¿Ba'ax ca bin a dzáa teen wa ca chiltal tin wéetel? 
17Ca tu núucaj Judá: In ca'aj in túuxt ti' teech jun túul u mejenil in j tamano'ob. 
Ca tu núucaj leti': Ma'alob túun, chéen ba'ale' yaan a p'atic teen wa ba'ax yaan 
u tojol, bey jun p'éel u chíiculal je'el a túuxtic tene'. 
18Judae' tu káatchi'itaj ti': ¿Ba'ax a káat ca in p'at teech? Leti'e' tu núucaj ti': 
P'at teen a x dzalab, a kax nak yéetel le xóolte' yaan ta kabo'. Judae' tu láaj 
dzáa ti'; ca j chilaj x yéetel, ca tu p'ataj x yo'omil. 
19Cu dzo'ocole' x Tamare' j bine' ca tu luksaj le bóoch' iquil tu pixajilac u yiche', 
ca tu ca'a búuquintaj u nookil u x quimen íichamil. 

20P'elac kuchic Judae' tu túuxtaj le chan j tamano' yéetel yéet aj bisajbáil le j 
adulamitaile', u ti'al ca su'utuc ti' tumen le co'olelo' le chíiculo'obe'; ba'ale' ma' 
tu nactáantaji'. 
21Ca túun jo'op' u káat péectziltic ti' le máaco'ob yano'ob ti' le cúuchilo': ¿Tu'ux 
yaan le x cáacbach, x Enaime' le yaan ca'ach tu jáal le beja'? Ca j núucab ti': 
Mix jun túul x cáacbach yanac waye'. 
22Leti' túune' j suunaj tu'ux yaan ca'ach Judá, ca tu ya'alaj ti': Ma' tin nactáantaj 
le co'olelo', le máaco'ob yano'ob te'elo' tu ya'alajo'ob xan ti' teen, ma' bin tu 
yilajo'ob mix jun túul x cáacbachi'. 
23Judae' tu núucaj ti': Mix ba'al ti', p'áatac yéetel le ba'alo'abo', u ti'al ma' c 
che'ejta'al tumen mix máac. Ba'ale' ojéelta'ac: tene' tin túuxtaj le chan j tamano', 
ba'ale' teche' ma' ta nactáantaji'. 
24Cu dzo'ocol u máan óox p'éel meso'obe', j taal a'albil ti' Judá: X Tamar a 
wilibe', dzo'oc u x yo'omtal iquil u chiltal yéetel j xiibo'ob. Judae' t'aanaj káam: 
Jóokse'ex, tóoque'ex. 
25Ba'ale' ca'aliquil táan u jóokesa'ale, leti'e' tu túuxtaj a'albil ti' u suegro: U 
taatail le ba'alo'oba' leti' máax x yo'omquinten. Jach qui' ila'a' máax ti'alintic le 
x dzalabo', le kax nako' yéetel le xóolte'a'. 
26Le ca tu yilaj Judá ba'al u ti'al le nu'uculo'obo', tu ya'alaj: X leti'e' ma'alob 
ba'ax tu beetaj, tumen ma' tin dzo'ocsaj u beel yéetel j Sela in paali'. Ma' suunaj 
chital x yéeteli'. 
27Le ca j kuch u kiinil ti' x Tamare', tu síijsaj mejen iicho'ob. 
28Le súutuc táan u síijil jun túule' tu jóoksaj u kab. Le x aalansajo' tu kaxaj jun 
xéet' chac kuuch tu kab, ca tu ya'alaj: Leti' yáax paal. 
29Ba'ale' le chan paalo' tu jáan ocsaj u kab, ca j síij u yéet iichil yáax táanil; tu 
yo'olal lelo' le x aalansajo' tu dzaj u kaaba'int Fares, tumen tu ya'alaj: ¿Bix 
páatchajic a je'ic bej? 

30Cu dzo'ocole' síij u láak chan paal yaan ca'ach le chac kuuch tu kabe', ca tu 
dzaj u kaaba'int Zera. 

Génesis 39 

Le ba'ax úuch ti' José yéetel u yatan Potifar 

1Le ca j bisa'ab José Egiptoe', jun túul egipcio cu kaaba'intic Potifar j man ti' le 
ismaelitaob máaxo'ob j bis te'elo'. Potifare' u noj aj meyaj faraón u nojchil xan 
le máaxo'ob canantico'. 
2Ba'ale' Yuumtzile' ma' tu p'ataj Josei', j bin sen utzil ti' ca'aliquil ti' cajacbal tu 
yotoch le j egipcio u dzuulilo'. 
3U dzuulile' tu na'ataj ti' yaan Yuumtzil yéetel Josee', tu yo'olal lelo' cu bin utzil 
ti' José, ti' tuláacal ba'ax cu beetic. 
4Lela' leti' j beet u lúubul utzil José ti' u dzuulil, tu yo'olal lelo' j dzaab tumen 
u dzuulil u ti'al u yáantic, yéetel u beetic u nojoch aj meeyjul u yotoch, tu p'ataj 
xan tu kab tuláacal ba'ax yaan ti'. 
5Ti'ilie' kiino' Potifare' tu p'ataj tu kab José u yotoch yéetel tuláacal ba'ax u ti'al: 
le yano'ob tu yotocho' bey le yano'ob te j káaxo'. 
6Iquil yanil tuláacal tu kab Josee', Potifare' ma' tu beetic mix ba'al, chéen janal 
u ca'aj. Josee' sen qui'ichquelem ca'achi, yéetel cu lúubul utzil; 
7bey túuno', cu dzo'ocol u máan dze'edze'ec kiine', Josee' j ichta'ab tumen u 
yatan u dzuulil, jun p'éel kiine' tu ya'alaj ti' José: Chilen tin wéetel. 
8Ba'ale' Josee' ma' tu yóoltaji', ca tu núucaj ti' beya': U tucult a tzicbe'enil, in 
dzuulile' tu p'ataj tin kab tuláacal ba'ax u ti'al, ca'aliquil weyanene' mina'an 
ba'ax o'olal u chi'ichnactal. 
9Te j naja', teen u nojochil, mina'an u láak; in dzuulile' tuláacal u p'atmaj tin 
kab, chéen ba'ax ma'e' teech, tumen u yatanech; tu yo'olal lelo' bix cu j bin in 
beet ba'al kaas, ca u beet in kebanchajal tu táan Ku. 
10Quex tumen sáamsamal táan u cóoyticubáa ti' José ca chilac x yéetele', ca 
xi'ic tu t'uube', leti'e' ma' tu yóotaji'. 

11Ba'ale' jun p'éel kiine' j ooc te j naj u beet u meyaj; tu yo'olal mina'an u láak 
máac te'elo', 
12Le co'olelo' tu machaj tu nook Josee' ca tu ya'alaj ti': Chilen tin wéetel Ba'ale' 
Josee' jóok áalcabil ca tu p'ataj u nook tu kab le co'olelo'. 
13Le ca tu yilaj j p'áat tu kab le nook iquil jóokic áalcabil Josee', 
14tu t'anaj u palitzililo'ob le najo' ca tu ya'alaj ti'ob: Ile'ex in wíichame' tu taasaj 
to'on jun túul j hebreoil u ti'al u beet to'on óolaj. Taal tin wicnal, tu yóoltaj 
chiltal tin wéetel, ba'ale' tene' j awatnajen; 
15le ca tu yu'ubaj in awat yéetel tuláacal in muuke', jóok áalcabil, tac u nook 
tu p'ataj waye'. 
16Cu dzo'ocole' leti'e' tu ta'acaj u nook José, tac ca j kuch u dzuulil tu yotoch. 
17Ca túun tu tzicbaltaj láili' le dzo'oc ca'ach u ya'alico': Le palitzil hebreoil ta 
taasaje' j ooc ichil u káasabil in wotoche' ca tu yóoltaj u paj in subtal, 
18ba'ale' le ca j awatnajen yéetel tuláacal in muuke', dzíit yáalcab ca tu p'ataj u 
nook waye'. 
19Bey tu beetilac teen a palitzilo'. U dzuulil Josee' sen j kuuxilnaj le ca tu yu'ubaj 
le ba'ax tzicbalta'ab ti' tumen u yatano', 
20Bey túuno' tu machaj Josee' ca tu beetaj u yocsa'al ichil le kalab naj tu'ux 
kala'ano'ob le máaco'ob tumen le ajawo'. Ba'ale' quex ti' yaan te j kalabo'; 
21Yuumtzile' ti' yaan yéetel Josee', tu ye'esaj ti' iquil lúubic utzil ti' u nojchil le 
kalab najo'. 
22Le máaca' tu p'ataj ti' José ca u canant le máaxo'ob kala'ano'obo', José a'alic 
tuláacal ba'ax u najmal u beeta'al te'elo'; 
23u nojochil le kalab najo' ma' kabéetchaj u xakal ilic le ba'alo'ob cu canantic 
Joseo', tumen Yuumtzile' ti' yaan yéetele', leti' beetic u jóokol ma'alobil tuláacal 
ba'ax cu beetic. 

Génesis 40 

Josee' cu tzolic na'ayolobo' 

1Cu dzo'ocol le ba'axo'ob j úucho', le aj dzaa ukul, wa le máax dzáic ca'ach 
yo'och vino le ajawo' pa'ate' yéetel le aj meen waajo' j si'ipinajo'ob ti' u 
dzuulilo'ob, ti' u ajawil Egipto. 
2Le faraone', u káat ya'ale' u ajawil Egipto sen j p'u'uj ti' le ca'a túul aj 
meyajo'oba', u nojchil le aj dzaa ukulo'obo' yéetel u nojochil le aj meen 
waajo'obo', 
3ca tu túuxtaj kalbilo'ob tu yotoch u nojochil le aj canano'obo', láili' tu'ux 
kala'an ca'ach Josee'. 
4U nojochil le aj canano'obo' tu ya'alaj ti' José ca u táan óolt le ca'a túul nucuch 
aj meyajo'oba', le máaco'oba' xaanchajo'ob dze'edze'ec kiino'ob te j kalab najo'. 
5Jun p'éel áakabe' le ca'a túul nucuch aj meyajo'oba' tu jujun túulilo'obe' tu 
wayaktajo'ob jujun p'éel náay, tu jujun p'éelil le náayo'oba' yanchaj ba'ax u káat 
ya'ale'. 
6Tu ja'atzcab kiinile' j taal José u yila'ob ca tu nactáantaj ch'iiquilo'ob j tuucul. 
7Ca tu káatchi'itaj ti'ob: ¿Ba'axten chi'ichnaque'ex sáasic? 
8Leti'obe' tu núucajo'ob: Wayaknajo'on, u yajile' mina'an máax a'alic to'on ba'ax 
u káat u ya'ale. Josee' tu káatchi'itaj ti'ob: ¿Ma' wa ta tucultique'ex Ku máax 
sáasilcuntic ba'ax u káat u ya'ale'? Séeba'an a'ale'ex teen ba'ax ta wayaktaje'ex. 
9U nojochil túun le aj dzaa ukulo'obo' tu tzicbaltaj ti' José ba'ax tu wayaktaj, 
ca tu tzolaj ti' beya': Ichil in wayake' tin wilaj jun cúul uva, 
10yaan óox xa'ay u kabo'ob. Le uvao' jo'op' u tóop'ol u yóol, xíit xan u lool, le 
loolo'obo' tu beetaj u ch'úuyul u yich, lelo'oba' takanchajo'ob. 
11Tene' in machmaj ca'ach u nu'ucul u yukic vino le faraono', bix úuchic in 
machic le uva u ti'al in yedz ichil u nu'ucul le ukulo'. Tin wilaj jach teen dzáic 
tu kab faraón le vinoo'. 
12Josee' tu ya'alaj ti': Le u yóox xa'ay ta wilajo', u káat u ya'al óox p'éel kiin, 

13ichil óox p'éel kiine' faraone' yaan u xoquic le tac pool dza'an ta wóokolo', cu 
dzo'ocole' yaan u sutiquech ta meyaj, teche' yaan a ca'a dzáic le vino ti'o' je'el 
bixili' a dzáic ti' ca'ache'. 
14Le quéen béeyac a wayako' ma' a tu'ubsiquen wale', beet utz a t'aan ma'alob 
tin wo'olal ti' faraón u ti'al u jóokesiquen te j cúuchila', ch'a'a teen óotzili'. 
15Tene' j ocolta'aben tu lu'um le hebreobo', ma' u najmal in wantal ichil le 
kalaba' tumen ma' in beetmaj mix jun p'éel loobi'. 
16Le ca tu yu'ubaj u j nojoch le aj meen waajo'ob jach utz bix úuchic u t'aan 
iquil tu ya'alajilac ba'ax cu taasic le wayako', tu ya'alaj ti': Tene' tin wayaktaj 
in kóoch jo'oltmaj óox p'éel u mejen xaaquil waaj. 
17Le chan xaac yaan yóokolo' chuup ca'ach yéetel jejeláas ch'ujuc waajo'ob u 
ti'al le faraono', ba'ale' j éem ch'íich'o'ob u luko'ob le waajo'ob yaan ti' le xaac 
in kóoch jo'oltmaj ca'acho'. 
18José túune' tu núucaj ti': Le wayako' cu na'ata'al beya': Le óox p'éel mejen 
xaaco'obo' u káat u ya'al óox p'éel kiin, 
19ichil óox p'éel kiine' faraone' yaan u xoquic bix yanil le tac pool beeta'an ta 
wóokolo', cu dzo'ocole' yaan a ch'uyquinta'al tu kab jun cúul che', ch'íich'o'ob 
cu bin jaantic a bakel. 
20Tu yóox p'éel kiine, u kiinil síijic faraone', leti'e' tu noj kiinbesaj yéetel 
tuláacal u nuuquil u aj meyajo'ob. Tu táan tuláacalo'obe' tu túuxtaj cha'akabtbil 
u nojochil le aj dzaa ukulo'obo', bey u nojochil le aj meen waajo'obo'. 
21Le aj dzaa ukulo' tu dzaj tu ca'a téen tu meyaj, ca j suunaj u dzáa le vino ti' 
faraón, je'el bixili'e', 
22Ba'ale' le aj meen waajo' tu túuxtaj jich'bil u caal, jach je'el bix tu na'atilac 
Josee', 
23Le aj dzaa ukulo' ma' tu tu'ubsa José. 

Génesis 41 

U wayako'ob faraón u ajawil egipcio 

1Máan ca p'éel ja'abo'ob. Jun p'éel kiine', le faraono' tu wayaktaj, ti' wa'alacbal 
tu jáal u yáalcab ja'il Niloe', 
2ichil u wayake' tu yilaj u jóokol ca'ach ti' le áalcab ja'o' siete x ch'upul 
wacaxo'ob jadzutz poloctaquilo'ob, táan ca'ach u jaantico'ob xíiw ichil 
jalalo'ob. 
3Paachil ti'obe' j jóoko'ob u láak siete x ch'upul wacaxo'ob kaastaco'ob yéetel 
dzoya'antaco'ob, ca j yanji'ob xan tu jáal le áalcab ja'o', naadz ti' le u láako'obo'. 
4Cu dzo'ocole' le x wacaxo'ob kaastaco'ob, dzoya'antaco'ob xano' tu jaantajo'ob 
le siete x wacaxo'ob jadzutztaco'ob yéetel poloctaco'obo'. Le faraono' j aaji, 
5ba'ale' j ween tu ca'a téen, ca tu wayaktaj u láak náay: tu yilaj siete u yi'ijo'ob 
trigo chuuptaco'ob yéetel jadzutztaco'ob, táan u ch'íijilo'ob ti' jun p'éelili' sakab. 
6Paachil ti'obe' j jóoko'ob u láak siete i'ijo'ob, tiquintac yéetel tóoca'ano'ob 
tumen j lakin iik, 
7le j tiquin i'ijo'oba' tu jaantajo'ob le siete i'ijo'ob t'a'ajtaco'ob yéetel 
chuuptaco'obo'. Le faraono' j aaje' ca tu yilaj chéen wayak, 
8ba'ale' tu ja'atzcabil u láak kiine' t'aan u sen tuucul ca tu ya'alaj ca taalaco'ob 
tuláacal le máaxo'ob cu na'ato'obo' yéetel u j ca'anal na'atilo'ob Egipto. Le 
faraono' tu tzicbaltaj ti'ob u wayako'ob, ba'ale' mix jun túul páatchaj u ya'alic 
ti'e' ba'ax u káat u ya'alo'ob. 
9Le túun u nojchil le máaxo'ob dzáic u yo'och vino le faraono' tu ya'alaj ti' 
faraón: Bejela'e' cu ka'ajal teen in si'ipilo'ob. 
10Le ca j kuuxilnaj a tzicbe'enil yéetel u nojochil le máaxo'ob beetic le waaj 
yéetel xan le a palitzila', ta túuxtajo'on j kalbil tu kalab najil u nojochil le 
máaxo'ob cu canano'obo'. 
11Jun p'éel áakabe' u nojochil le máaxo'ob beetic le waajo' j yanchaj jun p'éel 
wayak ti', teen xane' u láak, tu jujun p'éelil le wayako' yanchaj ba'ax tu taasaj. 

12Ti' le cúuchilo' ti' yaan xan t éetel ca'ache' jun túul j táanquelem hebreo, leti'e' 
u palitzil u noojoch le j canano'obo'. T tzicbaltaj ti' le c wayako'ob, leti' túune' 
tu tzolaj to'on ba'ax cu taasic. 
13¡Tuláacal j úuch je'el bix tu ya'alajilac to'one'! tene' j suunajen tu ca'a téen tin 
meyaj, u láako' j ji'ich' u caal. 
14Le faraón túuno' tu túuxtaj t'anbil Josee', ca jóoksa'ab tu séeblaquil ti' le kalab 
najo'. Josee' tu kosajubáa, tu kexaj xan u nook ca j bin tu táan faraón. 
15Ca j a'ala'ab ti' tumen faraón: Dzo'oc u yantal teen jun p'éel náay mina'an mix 
máac ca páatac u ya'alic teen ba'ax cu taasic, ba'ale' dzo'oc in wojéeltique', 
teche' le quéen a wu'uy in tzolic in náaye' je'el u páajtal a wa'alic ba'ax cu 
taasique'. 
16Ca tu núucaj José: Lelo' ma' ba'al cu páajtal in beetic teni', ba'ale' Ku cu bin u 
dzáa u núuquil ti' a tzicbe'enil u ti'al a wutzil. 
17Faraone' tu ya'alaj ti' José: Ichil in wayake' tin wilaj wa'alacbalen tu jáal u 
yáalcab ja'il Nilo, 
18ichil le ja'o' j jóok siete x ch'upul wacaxo'ob jadzutz poloquilo'ob, táan u 
jaantico'ob xíiwo'ob ichil le jalalo'obo'. 
19Pachal ti'obe' j jóoko'ob u láak siete x ch'upul wacaxo'ob sen kaastaco'ob 
yéetel dzoya'antaco'ob. ¡Mix jun téen in wilma ca'ach tu lu'umil Egipto x 
wacaxo'ob táaj kaastac je'el bix lelo'obo'! 
20Le dzoya'an kaas x wacaxo'obo' tu jaantajo'ob le yáax siete x ch'upul 
wacaxo'ob poloctaco'obo'; 
21ba'ale' quex tu jaantajo'obe', mix máac cu bin u yojéelte, tumen j p'áato'ob 
táaj dzoya'antaco'ob je'el bix ca'ache'. J aajene', 
22ba'ale' j yanchaj teen jun láak wayak, ichile' tin wilaj siete u yi'ij trigo 
chuuptac yéetel jadzuctac, tuláacal nuucchajo'ob ti' jun p'éelili' sakab. 
23Pachal ti'obe' nuucchajo'ob u láak siete i'ijo'ob tiquintaco'ob yéetel 
bekechtaco'ob, tóoca'ano'ob tumen j lakin iik. 



109 

 

Biblia Maya 
© 1992, Sociedades Bíblicas Unidas. 

 

 
 

 

24Le j tiquin i'ijo'oba' tu lukajo'ob le j qui'ichquelem i'ijo'obo'. Tene' tin wa'alaj 
ti' le aj na'ato'obo', ba'ale' mix máac páatchaj u ya'alic teen ba'ax cu taasic le 
náayo'oba'. 
25Josee' tu núucaj ti' faraón: Le ca'a p'éel wayako'ob yanji ti' a tzicbe'enilo', 
chéen jun p'éelili' ba'al cu taasic, Kue' dzo'oc u ye'esic teech ba'ax cu bin u 
beete'. 
26Le siete x wacaxo'ob jadzutztaco'obo', siete ja'abo'ob, bey xan le siete jadzutz 
i'ijo'obo'. Jun p'éelili' le náayo'. 
27Le siete x dzoya'an wacaxo'ob kaastaco'ob j jóoko'ob pachal ti' le u láako'obe' 
láili' xan siete ja'abo'obe'; bey xan le siete j tiquin i'ijo'ob tóoca'an tumen j lakin 
iiko', u siete ja'abilo'ob wi'ij. 
28Bey u nu'uquil je'el bix dzo'oc in wa'alic techo': Kue' dzo'oc u ye'esic ti' a 
tzicbe'enil ba'ax cu bin u beete. 
29Yaan u taalo'ob siete ja'abo'ob ma'alob joocho'ob ti' tuláacal u lu'umil Egipto, 
30cu dzo'ocole' bíin taalac siete u ja'abilo'ob wi'ijil. Ti' mix máac cu bin j ka'ajal 
le ya'abcach jochajo'ob yanji ca'ach tu lu'umil Egiptoo', tumen le óotzililo' yaan 
u xu'ulsic le múuch' caajo'oba' 
31Sen nojoch le óotzilil bíin taalaco', let o'olale' ma' bíin p'áatac u chíiculalil le 
ayikalil yanchaj ca'acho'. 
32Ti' a tzicbe'enile' yanchaj ca'a téen le wayako', tumen Kue' u dzaamaj tu yóol 
u beetic lela', bin u ca'aj túun u beet tu séeblaquil. 
33Let o'olale' ma'alob ca u caxant a tzicbe'enile' jun túul máac yaan kaj óolal 
yéetel na'atil ti'e', u ti'al ca u bis táanil u baluba'ob le múuch' caaja. 
34U beet a tzicbe'enil lela': U dzáa méektáano'ob ca xi'ico'ob ti' tuláacal le 
múuch' caajo'oba' u ti'al ca u molajo'ob cinco u jaatzul ti' tuláacal u yich le 
paakalo'ob cun yantal ti' tu lu'umil Egipto ichil le siete ja'abo'ob ma'alob 
joocho'. 

35Ca u much'quinto'ob tuláacal u trigoil le ma'alob ja'abo'ob bíin taalaco', ca u 
dza'ob ti' jun p'éel cúuchil tu yáanal u canan a tzicbe'enil, ca u líikeso'ob te j 
noj caajo'obo' u ti'al u tzéenta'al le máaco'obo'. 
36Beyo' le trigo cu p'áatal líiksa'an te j noj caajo'obo', u ti'al ma' u quíimil le 
máaco'ob ti' le siete ja'abo'ob wi'ijil cu bin j mukyajtbil Egiptoo'. 

Josee' cu dza'abal u beet u j méektáanil Egipto 

37Le ba'ax tu dzaj José u na'atil ca beeta'aco' j u'uya'ab ma'alobil tumen le 
faraono' bey xan tumen u nuuquilo'obo', 
38Bey túuno' le faraono' tu ya'alaj ti'ob: ¿Je'el wa u páajtal c nactáantic u láak 
máac ca yanac u pixan Ku ti' je'el bix leti'a'? 
39Ti' josee' tu ya'alaj: Mina'an u láak máac asab yanil u kaj óolal yéetel u na'at 
ti' teech, tumen Kue' dzo'oc u dzáic teech a wojéelt tuláacal le ba'ala'. 
40Teche' yaan a ch'a'ic tu yáanal a canan in jalach najil, tuláacal in caajale' yaan 
u yu'ubaj t'antic ba'ax ca bin a wa'alej. Chéen teen asab nojochen ti' teech, 
tumen teen ajawen. 
41Ile, tene' quin dzáiquech aj méektáanil tu yóokol tuláacal u lu'umil Egipto. Le 
ca tu ya'alaj lela', 
42faraone' tu lukesaj tu kab le x dzipit tu'ux yaan u dzalab u ajawile' ca tu dzaj 
tu kab José. Cu dzo'ocole' ca tu túuchi'itaj ca búucbesa'ac yéetel lino nooko'ob 
jach mamayqui, ca j dzaab xan jookenjok oro tu caal. 
43Cu dzo'ocole' tu beetaj u na'acal ti' jun p'éel bolan cu bin ca'ach mantadz tu 
paach u ti'ale', ca tu túuchi'itaj ca awat a'ala'ac tu táan: tzelaba'ex te j bejo'. Bey 
úuchic u p'áatal José u méektáant tuláacal u lu'umil Egiptoo'. 
44Cu dzo'ocole' j a'ala'ab ti' tumen faraón: Quex tumen teen faraone' mix máac 
cu páajtal u péecsic wa ba'ax wa ma' tu yo'olal a t'aan. 
45Faraone' tu dzaj u kaaba'int Zafnat-panea ti' José, jun p'éel kaaba' j egipcio, 
tu dzo'ocsaj u beel xan yéetel Asenat u x ch'upul paal Potifera u aj kiinil u caajil 
On. Bey p'áatic José u méektáant Egiptoo'. 

46José yaan ca'ach treinta ja'abo'ob ti' ca j bisa'ab tu táan u ajawil Egipto. José 
jóok tu táan le faraone' ca tu cáajsaj u xíimbal ti' tuláacal u lu'umil Egipto. 
47Ti' siete ja'abo'obe' le lu'umo' tu sen dzaj ich 
48Josee' tu molaj tuláacal le trigo yanchaj ti' múuch' caajo'ob ichil le siete 
ja'abo'obo'; tu líiksaj te j noj caajo'obo', ca tu p'ataj ti' jujun p'éel caaje' le trigo 
tu molaj ti' le lu'umo'ob yaan tu bakpacho'obo'. 
49Josee' tu molaj trigo bey je'el bix u ya'abil u sa'am lu'umil le ka'anabo'. Sen 
ya'ab le trigoo', tu p'ataj tac u p'isic tumen ma' j páatchaj u xo'ocol buca'aji'. 
50Ma'ili' cáajac u ja'abilo'ob le wi'ijo', Josee' j yanchaj ca'a túul u paalal yéetel 
Asenat u yantan. 
51Le yáax jun túulo' tu dzaj u kaaba'int Manasés, tumen tu ya'alaj: Kue' tu beete 
in tu'ubsic tuláacal in mukyaj, tu beetaj xan in tu'ubsic in láaktzilo'ob. 
52U ca'a túule' tu dzaj u kaaba'int Efraín, tumen tu ya'alaj: Kue' dzo'oc u beetic 
u yantal in paalal ti' jun p'éel lu'um tu'ux mukyajnajen. 
53Máano'ob u siete ja'abilo'ob sen ya'abcach jooch tu lu'umil Egiptoe', 
54ca j chu'unpaj u siete ja'abilo'ob wi'ij je'el bix tu ya'alajilac Josee'. J yanchaj 
wi'ij ti' tuláacal le múuch' caajo'obo', ba'ale' Egiptoe' ma', tumen te'elo' yaan 
ba'al u ti'al jaantbili'; 
55le ca jo'op' u yu'ubico'ob wi'ij u cajnáalilo'ob Egiptoe', j bino'ob u káato'ob 
trigo ti' faraón. Le faraón túuno' tu ya'alaj ti' tuláacal le j egiciobo': Xeene'ex a 
wile'ex José, beete'ex le ba'ax cu bin u ya'al te'exe'. 
56Le ca tu ki'itbesubáa le wi'ij ti' tuláacal le múuch' caajo'obo', josee' tu je'aj 
tuláacal le ch'iilo'ob tu'ux yaan le trigoe', u ti'al u conic ti' le j egiciobo'; tumen 
le wi'ijo' táan u bin u sen yajchajal. 
57Cu taalo'ob túun ca'ach u cajnáalilo'ob tuláacal u múuch' caajilo'ob Egipto, u 
mano'ob trigo ti' José, tumen ti' mix jun p'éel u láak múuch' caaj yaan ba'al 
jaantbil ca'achi. 

Génesis 42 

U binbalo'ob Egipto u sucu'uno'ob José 

1Le ca tu yojéeltaj Jacob yaan trigo Egiptoe', tu ya'alaj ti' u paalal: ¿Ba'ax ca 
beetique'ex beya', chéen culucbale'ex a paclan ilaba'ex te'elo'? 
2Dzo'oc u ya'ala'al teen yaan bin trigo Egipto. Xeene'exi' mane'ex trigo c ti'alte, 
u ti'al ca páatac c cuxtal. 
3Diez ti' u sucu'uno'ob Josee' j bino'ob Egipto u mano'ob trigo; 
4Ba'ale' Jacobe' ma' tu cha'aj u bin Benjamín u yíidzin Josei', tu yo'olal tu 
tucultaj; je'el u yúuchul ba'al kaas ti'e'. 
5U paalal Israele' j bino'ob pa'ate' yéetel u láak máaco'ob cu bino'ob xan ca'ach 
j maan, tumen ti' tuláacal u lu'umil Canaán yaan ca'ach wi'ijil. 
6Josee' leti' ca'ach u jalachil u lu'umil Egipto, leti' xan conic trigo ti' le máaco'ob 
cu taalbalo'ob tuláacal tu'uxo'ob. Le ca j kucho'ob u sucu'uno'ob tu táane' 
noclajo'ob j lu'um tu táan. 
7Le ca tu yilaj José u sucu'uno'obe' tu kaj óoltaj leti'ob; ba'ale' tu beetaj bey ma' 
u kaj óoltajo'obe', ca tu téec káatchi'itaj ti'ob: Te'exe', ¿tu'ux a taale'ex? Leti'obe' 
tu núucajo'ob: Ti' c taalbal Canaane' j taalo'on c maan trigo. 
8Quex tumen tu kaj óoltaj José u sucu'uno'obe', leti'obe' ma' tu kaj óoltajo'ob 
wa leti'i'. 
9José túune' ka'aj ti' le wayako'ob yanchaj ti' tu yo'olalo'obe', ca tu ya'alaj ti'ob: 
Te'exe' j ch'uuque'ex. Chéen taale'ex a wile'ex tu'ux yaan cúuchilo'ob ma' 
ma'alob cananta'ano'ob ti' le caajo'oba'. 
10Leti'obe' tu núucajo'ob: Ma', nojoch máac, to'on a palitzilo'one' j taalo'on u 
ti'al c man trigo. 
11Tuláacalo'one' u paalalo'on jun túul taata, to'one' utzil máaco'on mix jun téen 
máanaco'on j ch'úuc. 
12Josee' tu ca'a a'alaj ti'ob: Ma' jaaji'. Te'exe' j taale'ex a wile'ex tu'ux ma' ma'alob 
cananta'an le caajo'oba'. 

13Ba'ale' leti'obe' tu núucajo'ob: Le a palitzilo'oba' doce láaktzilo'on, jun túuli'ili' 
c taata, ti' cajacbalo'on Canaane'. U t'uupil c íidzine' j p'áat yéetel c taata, le u 
láak jun túulo' mina'an t éetel bejela'e'. 
14Josee' tu babal a'alaj ti'ob: Je'el bix tin wa'aljilaque'. Te'exe' j ch'úuqe'ex, 
15yéetel le ba'ax dzo'oc a wa'alique'exa' binelca'aj c il wa jaaj. Tu kaaba' faraón 
quin jalach t'antic: ma' bíin jóokoque'ex waye' wa ma' tu taal a wíidzine'ex. 
16Xi'ic jun túul ti' te'ex u ti'al taasic, le u chuca'ano'obo' kala'ano'ob cu binelo'ob 
j p'áatal. Binel c il wa jaaj ba'ax ca wa'alique'exo'; wa ma' jaaje', te'exe' chéen 
ch'úuqe'ex. ¡Quin jalach t'aan tu kaaba' faraón! 
17J ka'alo'ob óox p'éel kiin tumen José, 
18ba'ale' tu yóox p'éel kiine' tu ya'alaj ti'ob: Yaan teen u sajbe'entzil Ku, beete'ex 
jun p'éel ba'al u ti'al ma' a quíimile'ex: 
19wa tu jaajil utzil máaque'exe' p'ate'ex jun túul ichile'ex te j kalabo', le u 
chucáane'exo' xeene'ex a bise'ex le trigo u ti'al u jaant a láaktzile'ex. 
20Le quéen suunaque'exe ca taasique'ex a wíidzine'ex, je'el c ilic wa jaaj ba'ax 
ta wa'alaje'exo', wa ma'e' yaan a quíimile'ex. Leti'obe' tu éejemtajo'ob. 
21Leti'obe' tu ya'alajo'ob tu baatzilo'ob: Jach tu jaajile', jach kaas j bisajbáa 
yéetel c íidzin, ma' t óoltaj c u'uy u káat óolali', mix t ch'a'aj óotzilil ti'i', quex 
tumen t ilaj u yaj óolal. Let o'olale' taal to'on le yaj óolala'. 
22Ca j núuca'ab tumen Rubén: Tene' tin wa'alaj te'ex ma' a beetique'ex loob ti' 
le j xi'ipalo'; ba'ale' ma' ta wu'uyaje'ex in t'aani', bejela'a' túune' yaan c cuchic u 
si'ipilil quíimic. 
23Leti'obe' ma' tu yojéeltajo'ob wa Josee' táan u na'atic ba'ax cu ya'alico'obi', 
tumen leti'e' j t'aanaj yéetelo'ob tu chi' jun túul aj waskesaj t'aan. 
24Josee' tu tzelajulbáa ti'obe' ca jo'op' u yokol. Le ca j suunaj tu'ux yano'obe' 
leti'e' j páatji u t'aan yéetelo'ob; tu jun páaycuntaj Simeón, tu yicho'ob tu beetaj 
u ka'axal. 



114 

 

Biblia Maya 
© 1992, Sociedades Bíblicas Unidas. 

 

 
 

 

25Cu dzo'ocole' tu beetaj ca chu'upuc u costal yéetel trigo, tu ya'alaj xan ca 
su'utuc ti'ob u taakin tu jujun túulil, ca dza'abac ichil u costal, ca dza'abac xan 
janal u tzéenticuba'ob te j bejo'. Bey beeta'abico'. 
26Leti'ob tune' tu dzajo'ob le trigo yóokol le burro'ob ca j bino'ob. 
27Le ca j kucho'ob tu'ux cu bino'ob u máansajo'ob áakabe' jun túul ti'obe' tu 
wach'aj u costal u ti'al u dzáic u janal yaalak burroe', ca tu yilaj ti' yaan u taakin 
tu jool u costale'. 
28Ca túun tu ya'alaj ti' u láaktzilo'ob: ¡Ile'ex, su'ut teen in taakin; je'el yaan ichil 
in cuucha'! Tuláacalo'ob sen ja'ak yóolo'ob, j quiquilnajo'ob ichil u 
sajaquilo'obe' tu paaclan a'alajo'ob: ¿Ba'ax dzo'oc u beetic to'on Ku beya'? 
29Le ca j kucho'ob tu lu'umil Canaane', tu tzicbaltajo'ob ti' Jacob u taataob 
tuláacal ba'axo'ob j úuch ti'ob, ca tu ya'alajo'ob ti': 
30Le máac méektáantic le u lu'umil Egiptoo' jach dzíic tu t'aanajilaco'on, tu tacaj 
c pool, j bino'on bin c ch'úuct u caajalo'ob. 
31Ba'ale' to'one' t a'alaj ti' ma'; to'one' utzil máaco'on, mix jun téen c beetmaj c 
ch'úuquil. 
32To'on xane' doce'on ti' c taata, láaj láaktzilo'on, t a'alaj ti' xan jun túul 
ichilo'one' j sa'ati, u chichanile' j p'áat ta wéetel Canaán. 
33Leti' túune' tu ya'alaj to'on: In ca'aj in wil wa jaaj utzil máaque'ex. P'áatac tin 
wicnal jun túul ichile'exi', xeene'ex a bise'ex jun p'íit trigo u ti'al a láaktzile'ex, 
34chéen ba'ale' yaan a taasique'ex teen u j t'uupil a wíidzine'ex. Beyo' je'el u 
páajtal in wojéeltic wa utzil máaque'exe', ma' j ch'úuque'exi'; je'el in cha'akabtic 
xan le a láake'exo', te'exe' je'el u páajtal a máane'ex je'el tu'uxac a káate'ex te j 
lu'umo'oba'. 
35Le ca tu wach'ajo'ob u cucho'obe' tu yilajo'ob tu jujun túulil u mejen to'il u 
taakin, tuláacalo'ob ja'ak yóolo'ob tac u taataob. 

36Jacob túune' tu ya'alaj: Te'exe' táan a p'atiquene'ex j ma' paalil. Josee' mina'an 
t éetel mix xan Simeón; bejela'e' bin a ca'aje'ex a toque'ex teen xan Benjamín. 
Man tadz ti' teen cu lúubul le kaaso'. 
37Rubén túune' tu ya'alaj ti' u taata: P'at in canantic Benjamín, teen quin in sut 
teech. Wa ma' tin sutaj teche' cu páajtal a quíimsic tu ca'a túulal in paalal. 
38Ba'ale', Jacobe' tu núucaj: In j xibil paale' ma' bíin xi'ic ta wéetele'exi'. José u 
sucu'une' dzo'oc u quíimil, chéen p'aatal teen in j t'uup. Wa cu yúuchul ba'al 
kaas ti' te j bejo', ba'ax bíin a beet te'ex, te'ex ca bin a cuche'ex u si'ipilil; wa ca 
kuchuc quíimile' le óotzil nuxiba' yaayaj tuucul cu bin quíimsic. 

Génesis 43 

Cu bisa'al Benjamín Egipto 

1Le wi'ijo' j máan tip'a'anchaj ti' tuláacal le múuch' caajo'obo' 
2cu dzo'ocol u láaj jaantic Jacob yéetel u paalal le trigo tu taasajo'ob tu lu'umil 
Egiptoe', Jacobe' tu ya'alaj ti'ob: Xeene'ex tu ca'a téen a mane'ex jun p'íit trigo 
u ti'al c jaante. 
3Ba'ale' judae' tu núucaj ti': Le máaco' jach tu ya'alaj to'on: Wa ma' ta taasique'ex 
u j tuup'il a wíidzine'ex waye', mix a chéen taale'ex a wilene'exi'; 
4bey túuna' wa ca cha'ic u bin t éetele', c bin j man teech le trigoo'; 
5ba'ale' wa ma' ta cha'ic u bine', ma' táan c bin, le máaco' tu ya'alaj to'on: wa 
ma' ta taasique'ex teen u j t'uupil a wíidzine'exe', ma' a taal a wilene'ex. 
6Ca túun tu ya'alaj Israel: ¿Ba'ax teen cu beeta'al teen sen ya'ab kaas? ¿Ba'ax 
teen ta wa'alaje'ex ti' le máac yaan u láak a wíidzine'ex? 
7Leti'obe' tu núucajo'ob: Tumen leti'e' tu sen káatchi'itaj t o'olal yéetel tu yo'olal 
c láaktzilo'ob. Tu káatchi'itaj to'on: ¿Cuxa'an wa a taataex? ¿Yaan wa u láak a 
wíidzine'ex? To'one' j yanchaj c núuquic u káat chi'ob. ¿Tu'ux bin c ojéelt wa 
yaan u ya'alic to'on ca c bis c íidzin? 

8Judae' tu ya'alaj ti' Israel u taata: Wa c káate'ex cuxtale' cha' u bin le j xi'ipalo', 
teen quin in canante, chéen bey je'el c bin tu séeblaquilo'. Beyo' ma' t quíimil, 
mix teech, mix to'on, mix c paalal. 
9Teen quin dzáiquimbáa tu yo'olal; ti' teen ca bin a káat je'el ba'alac ca úuchuc 
ti'e'. Wa ma' tin sutic waye', teen quin in cuch u si'ipil ta táan tuláacal u 
kiinilo'ob in cuxtal. 
10Wa ma' tu yo'olal dzo'oc u sen xáantal waye', ¡bejela'a' dzo'oc c bine' yéetel 
dzo'oc c suut ca'a téene'! 
11Ca túun tu núucaj u taata ti'ob: Bey mina'an u láak ba'ax cu páajtal c beetico', 
beete'ex lela': bise'ex siibalo'ob ichil u nu'ucul a cuuche'ex u ti'al le máaco'. 
Bise'ex ti' u asab ma'alobil ba'ax cu beeta'al ti' le caajo'oba', jun p'íit balsamo, 
jun p'íit caab, qui'iboc ja'ob, mirra, nuez, yéetel almendra. 
12Bise'ex xan ca'a jaatz taakin, yéetel kube'ex ta kabile'ex le taakin j su'ut te'exo', 
ma' c ojel wa chéen j náay óolali'. 
13¡Séeba'an! ch'a'ex a wíidzine'ex, xeene'ex tu ca'a téen a wile'ex le máaco'. 
14Ku ca u beet u muuntal u pucsi'ikal u ti'al u cha'akabtic Simeón yéetel 
Benjamín. Tin wo'olale', wa yaan in p'áatal j ma' paalale', p'áataquen túun j ma' 
paalal. 
15U paalal Jacobe' tu ch'a'ajo'ob siibalo'ob, ca'a jaatz u ya'abil taakin, yéetel 
Benjamine' ca j bino'ob Egipto. Le ca kucho'ob tu táan Josee', 
16ca j ila'ab tumen José ti' yaan Benjamín yéetelo'obe', tu ya'alaj ti' u aj 
cananba'albáa u yotoch: Bis le máaco'ob tin wotocha', quíims jun túul wacaxe' 
ca a nu'ucbesej, tumen leti'obe' yaan u janalo'ob tin wéetel chúumuc kiin. 
17Le aj canan ba'albáo' tu beetaj jach je'el bix nu'ucta'abic ti' tumen Josee', ca 
tu bisajo'ob, 
18Ba'ale' leti'obe' ja'ak u yóolo'ob tumen táan u bisa'alo'ob tu yotoch José, ca tu 
ya'alajo'ob tu baatzilo'ob: ¡Lela' chéen táabsajil! j taasa'abo'on waye' tu yo'olal 

le taakin j su'ut to'ono', bin u ca'aj u macho'ono'ob u ti'al u beetico'ob c meyaj 
beyo'on palitzile' pa'ate' yéetel c aalako'ob. 
19Tu yo'olale' le ca j kucho'ob tu jool le najo' j naadzo'ob tu yicnal le aj canan 
ba'albáo' u ti'al ca t'aanaco'ob tu yéetel, 
20Ca tu ya'alajo'ob ti': ¡Nojoch máac! jach u jaajile' le u láak kiinaco' chéen j 
taalo'on j maan trigo, 
21Ba'ale' le ca j kucho'on tu'ux ca'ach bin c máans áakabe', le ca j t wach'aj c 
costale', t ilaj tu jáal chi'obe' ti' yaan c taakin tu jujun túulilo'oni'. Le taakino' t 
ilaj chuca'an. Bejela'e' t taasaj u ti'al c sute, 
22t taasaj xan u láak taakin u ti'al c manic trigoo. Ba'ale' ma' c ojel máax dzáa 
le yáax taakin tu jool c cuucho'. 
23Le aj canan ba'albáo' tu núucaj: Jóomoc a wóole'ex, ma' a ch'aique'ex sajaquil. 
A Kuex yéetel u Ku a taataexe' leti' wal dzáa ichil a cuuche'exe'. Tumen tene' 
tin kamaj le taakin iquil bo'olnajique'exe'. Le aj canan ba'albáo' tu joksaj 
Simeone' ca tu bisaj tu'ux yano'ob leti'ob; 
24Cu dzo'ocole' ca tu láaj bisajo'ob tu yotoch José, ca tu dzaj ja' u ti'al u p'o'ic u 
yooco'ob, tu dzaj xan ba'al u jaant u burro'ob. 
25Leti'obe' tu máakanto'ob le siibalo'obo' ca tu pa'atajo'ob u suutbal José 
chúumuc kiin, tumen tu yojéeltajo'ob ti' cu bino'ob janali'. 
26Le ca j kuch José tu yotoche', leti'obe' tu dzajo'ob le siibalo'ob tu taasajo'obe', 
ca j noclajo'ob j lu'um tu táan. 
27Josee' tu káatchi'itaj ti'ob bix yanilo'ob, tu káatchi'itaj xan: ¿Bix yanil a 
taataex, le nuxiib ta tzicbaltaje'ex teen, láili' cuxa'ane'? 
28Leti'obe' j chinlajo'ob ca tu ya'alajo'ob: C taatae', a palitzile', ma'alob yanil, 
láili'; cuxa'ane'. 
29Josee', paacatnaj tu bakpach, ca tu yilaj Benjamín u yíidzin ti' jun túulili' taata 
yéetel ti' jun túulili' maama, ca tu ya'alaj: ¿Leti' wa u j t'uupi a wíidzine'ex ta 
tzicbaltaje'ex tena'? ¡J xi'ipal, Ku ca u qui' t'aan teech! Le ca tu ya'alaj le t'aana', 

30Josee' j péecnaj u yóol ca tu yilaj u yíidzin, ca j taacchaj u yokol. Tu séeblaquil 
j ooc tu yotoch, ca okolnaj te'elo'. 
31Le ca páatchaj u jáawal u yokole' tu p'o'aj u yich, jóoke' ca tu ya'alaj: 
¡jóoksa'ac le janalo'! 
32Josee' j dzaab u janal ti' jun p'éel x mayacche', u paalal Jacobe' ti' u láak. Ti' 
u láak x mayacche'e' le j egipciob cu janalo'ob yéetel Joseo'; tumen ti' le 
egipciobo', wet'a'an ti'ob u múuch' janalo'ob yéetel le j hebreob. 
33Le u láaktzilo'ob Josee' j culajo'ob le ca a'ala'ab ti'ob tumen, tu tzoolol u 
ja'abilo'ob, ya'ax táanile' le sucu'untzilo'obo' tac le j t'uup íidzino'; leti'obe' sen 
jaka'an u yóolo'ob táan u paclan ilicuba'ob. 
34Josee' tu dzaj u jaanto'ob le ba'ax cu jaantic leti'e' ti' Benjamine' tu dzaj u 
ya'abil. José yéetel u láaktzilo'obe' j múuch' ukulnajo'ob ca sen j qui'imacchaj 
u yóolo'ob. 

Génesis 44 

U nu'ucul yukic vino José 

1Cu dzo'ocole' Josee' tu ya'alaj ti' u aj cananba'albáa: Chup u costalo'ob le 
máaco'ob yéetel je'el buca'aj trigo cu páajtal u bisco'obe', dzáa xan tu chi' u 
costalo'ob u taakino'ob tu jujun túulilo'ob. 
2Dzáa xan in copa tu chi' u costal le j t'uup íidzino' pa'ate' yéetel u taakin iquil 
tu manjilac u trigo. Le aj canan ba'albáo' tu beetaj le ba'ax a'ala'ab ti' tumen 
Joseo'. 
3Le ca j jo'op' u tíip'il kiine' Josee' tu cha'aj u binbalo'ob yéetel u burro'ob. 
4Ma' jach qui' náachaco'ob ti' le noj caajo', Josee' tu ya'alaj ti' u aj canaan 
ba'albáa: Xeen, tzay paacht le máaco'obo', le quéen a chuc pachto'obe' ca 
wa'alic ti'ob: ¿Ba'ax teen ca beetique'ex kaas wa j beeta'ab te'ex utz? 
5¿Ba'ax teen ta wocoltaje'ex le copa cu meyaj ti' in dzuulil u ti'al ukul yéetel u 
ti'al na'at? ¡Sen ba'al kaas ta beetaje'ex! 

6Le ca j kuch le aj cananba'albáa tu yicnalo'obe' tu ya'alaj jach je'el bix a'ala'abic 
ti'e'. 
7Leti'obe' tu núucajo'ob: ¿ba'axten ca t'anico'on beyo'? Mix bikin bíin c beet jun 
p'éel ba'al beyo'. 
8Wa j suunajo'on líikbalo'on tu lu'umil Canaán u ti'al c sut le taakin t nactáantaj 
ichil c costalo'obe', ¿bix bíin c ocolt oro wa plata tu yotoch a dzuulil? 
9¡Quíimic je'el máaxac ichil a palitzilo'ob ti' máax bíin c nactáanta'ac le copao', 
tuláacalo'on yaan c suut palitzilil! 
10Le aj canan ba'albáo' tu ya'alaj: Bey cu bin beetbil, je'el bix a wa'alique'exo', 
ba'ale' chéen ti' máax cu bin j nactáantbil le copao', leti' quin in palitzilte. U 
chucáano'obo' cu páajtal u bino'ob x ma' si'ipilil. 
11Tu séeblaquil, tu jujun túulilo'ob tu yéemsajo'ob u cuucho'ob ca tu 
t'alcuntajo'ob j lu'um, ca tu je'ajo'ob. 
12Le aj canan ba'albáo' tu xaklaj tu jujun p'éelil, j chúun yéetel le u ti'al le 
sucu'untzilo' j dzo'oc yéetel u ti'al le íidzintzilo; tu nactáantaj ichil u costal 
Benjamín. 
13Leti'ob túune' tu jatajo'ob u nooko'ob, u chíiculal u yaj óolalo'ob, cu dzo'ocole' 
tu jujun túulile' tu kaxajo'ob u cuucho'ob yóokol u burro'ob, ca j suunajo'ob te' 
j noj caajo'. 
14Le ca j kuch Judá yéetel u sucu'uno'ob tu yotoch Josee', leti'e' ti' yaan tu 
yotoche'. Ca túun j chinlajo'ob tu táan, tac p'áatico'ob, nococbalo'ob, 
15ca'aliquile' Josee' tu ya'alaj ti'ob: ¿Ba'ax teen ta beetaje'ex le ba'al beya'. Ma' 
wa a wojele'exe', jun túul máac je'el bixena' u yojel na'at? 
16Judae' tu núucaj: ¿Ba'ax je'el u páajtal c a'alic teche'. Bix je'el u páajtal c e'esic 
ma' sipilnaja'ano'one'? Kue' tu chucajo'on ich keban. C kubicbáa ta kab; to'one' 
a palitzilo'on, pa'ate' yéetel ti' máax nactáanta'ab le copao'. 

17Ba'ale' Josee' tu ya'alaj: Lelo' ma' tu páajtal. Chéen ti' le máax nactáanta'ab le 
copao', leti' quin in palitzilte, le u chuca'ano'obo' cu páajtal u suuto'ob x ma' 
péec óolalil tu yotoch u taataob. Mix máac cu bin a'alic wa ba'ax ti'. 

Judae' cu káat óolal tu yo'olal Benjamín 

18Judá túune' j náadz tu yicnal José ca tu ya'alaj ti': In dzuulil quin káat óoltic 
ti' teech ca a beet teen utz in x mucul t'aan ta wéetel, ma' a p'u'ujul tin wéetel, 
tu jaajile' teche' beyech faraone'. 
19Teche' ta káatchi'itaj ti' to'on wa yaan c taata, wa yaan to'on u láak c íidzin, 
20to'one' t núucaj teech yaan to'on jun túul c taata ch'ija'an, yéetel jun túul c 
íidzin jach paal; jach ch'ija'an in taata ca j síiji, t a'alaj teech xan jach yaabilta'an 
tumen c taata, tumen le jaaj u j xibil paal dzaca'an ti' jun túulili' maama, tumen 
u sucu'une' j quíimi. 
21Teche' ta wa'alaj to'on ca c taase tumen a káat a kaj óolte. 
22To'one' t a'alaj teech, le j xi'ipalo' ma' tu páajtal u p'atic u taata, tumen je'el u 
quíimil u taatae' wa ca u p'ate. 
23Ba'ale' teche' ta wa'alaj to'on, wa ma' tu taal t éetele' ma' ta kamico'on. 
24Le ca j suunajo'on tu yotoch in taatae' t tzicbaltaj ti' tuláacal le ba'ax ta wa'alaj 
to'ono'. 
25C taata túune' tu ya'alaj to'on ca suunaco'on c man trigo. 
26Ba'ale' to'one' t a'alaj ti': Ma' tu páajtal c bin wa ma' tu bin t éetel c íidzin; 
tumen wa ma' tu láakintico'one', ma' bíin páatac c ilic le nojoch máaco'. 
27C taatae' tu ya'alaj to'on: te'exe' a wojele'ex in watane' tu dzaj teen ca'a túul 
paalal; 
28jun túul ti'obe' tu p'atajen, tac bejela'e' ma' in wila'i' quin tuclique' jach tu 
jaajil j xe'exe'et'a'ab tumen jun túul j chi'ibal. 
29Wa ca bisique'ex xan le u láak in paal náach ti' tene', wa cu yúuchul ba'al kaas 
ti'e', wa cu quíimil yéetel yaj óolal le nuxiba' ti' te'ex bin yanac u si'ipilil. 

30Bey túuna' u cuxtal in taatae' nuupul yéetel u cuxtal le j xi'ipalo', let o'olalo' 
wa ma' tu suut le j xi'ipal t éetele' le quéen suunaquene' 
31c taatae' je'el u quíimil wa ma' tu yilique', beyo' to'on c bin j cuch u si'ipilil u 
quíimbal ich yaj óolal c ch'ija'an taata. 
32Tene' tin wa'alaj ti' in taata: Teen quin in canant le j xi'ipalo', tin wa'alaj ti' 
xan; wa ma' tin sutic teche' teen bin in cuch u si'ipilil tuláacal u kiinilo'ob in 
cuxtal. 
33Let o'olalo' quin káat óoltic teech ca a cha'a' in p'áatal bey a palitzile' tu yo'olal 
le j xi'ipalo'. Cha'a u bin yéetel u sucu'uno'ob. 
34¿Tumen bix quin j suut tu tzéel in taata, wa ma' tu bin tin wéetel le j xi'ipalo'? 
Ma' in káat in wil le loob cu bin u mukyajt in taatai'. 

Génesis 45 

Josee' cu dzicubáa j kaj óoltbil tumen u sucu'uno'ob 

1Josee' ma' j páatchaj u muclic u péec óolal tu táan tuláacal le máaxo'ob 
meyajtico', ca tu yawattaj ti'ob: ¡Jóokene'ex waye'! Bey túuno' mix jun túul ti' 
u aj meyajo'ob yaan tu yicnal; ca tu dzajubáa kaj óoltbil tumen u sucu'uno'ob. 
2Ca túun jo'op' u yokol sen ka'am, tuláacal le j egipciob tu yojéeltajo'ob, u 
péectzilile' j kuch tac tu jalach naj le faraono'. 
3Ca tu ya'alaj José ti' u sucu'uno'ob: Teen José. ¿Láili' wa cuxa'an in taatae'? 
Leti'obe' tu yo'olal sen ja'ak yo'olo'ob yanilo'ob tu táan, ma' j páatchaj u 
núuquico'ob mix ba'al ti'i'. 
4Ba'ale' j a'ala'ab ti'ob tumen José: Beete'ex utz a naadzicaba'ex tin wicnal. Le 
ca tu nadzajuba'obe', leti'e' tu ya'alaj ti'ob: Teen José a wíidzine'ex, le máax ta 
conaje'ex Egiptoe'; 
5ba'ale' beete'ex utz ma' u yaatal ta wóole'ex mix a p'u'ujule'ex ta baatzile'ex 
úuchic a coniquene'ex, Tumen Ku tu túuxtajen táanil ti' te'ex u ti'al ca páatac c 
cuxtal. 

6Táan u bin ca'a p'éel ja'abo'ob wi'ijil ti' le lu'uma', táan u bineltic cinco 
ja'abo'ob, ti' lelo'obo' ma' tu bin jochbil mix ba'al quex úuchuc paakal. 
7Ba'ale' Kue' tu túuxtajen táanil ti' te'ex u ti'al ca u beet u p'áatal a ch'i'ibale'ex 
yóokol lu'um, yéetel u ti'al ca cuxlaque'ex je'el bix chéen leti' yojel u beete' 
8Bey túuno' Ku tu túuxtajen waye', ma' te'exi'; leti' tu dzajen u ti'al tzol xiquinil 
ti' faraón, u dzuulil tuláacal u yotoch, yéetel u méektáanil tuláacal Egipto. 
9Xeene'ex tu séeblaquil tu'ux yaan in taatae', ca a wa'ale'ex ti': Bey u ya'alic 
josea': Kue' tu dzajen bey u taatail tuláacal Egiptoe'. Co'oten a wilen. Ma' 
xáantal. 
10Ti' bíin cajlaquech tu lu'umil Gosene', pa'ate' yéetel a paalal, a wáabilo'ob, a 
waalak ba'alche'ob, bey xan tuláacal ba'ax yaan ti' teech. Beyo' naadz ca bin j 
antal ti' teen. 
11Way quin in dzáa te'ex janal a ti'al teech yéetel u ti'al tuláacal a láaktzilo'ob, 
bey u ti'al tuláacal le máaxo'ob yano'ob ta wéetele', u ti'al ma' u bineltic te'ex 
mix ba'al, tumen yaan u yantal u láak cinco ja'abo'ob wi'ijil. 
12In wíidzin Benjamín yéetel te'ex ca jaajcuntique'ex le ba'ax dzo'oc a 
wu'uyique'ex teen j a'ale'. 
13Tzicbalte'ex ti' in taata buca'aj in páajtalil Egipto, yéetel tuláacal ba'ax dzo'oc 
a wilique'ex waye'. ¡Tu séeblaquil, xeene'ex ca a taase'ex in taata! 
14Josee' tu méekaj u yíidzin Benjamín, ca jo'op' u yokol. Benjamín xane' okolnaj 
bey méekanil tumen José u sucu'uno'. 
15Cu dzo'ocole' josee', tu dzu'udzaj tuláacal u sucu'uno'ob, okolnaj le ca tu 
méekajo'obe'. Cu dzo'ocol le ba'ax úucha' páatchaj u t'a'anal tumen u 
sucu'uno'ob. 
16Tu noj najil faraone' j ki'itpaj u péectzilil, u sucu'uno'ob Josee' dzo'oc bin u 
kuchulo'ob; le faraono' qui'imacchaj yóol pa'ate' yéetel u nuuquil u j meyajo'ob. 
17Ca tu ya'alaj faraón ti' José: A'al ti' a sucu'uno'ob cu kaxo'ob u cuuch u 
burro'ob ca suunaco'ob Canaán, 

18ca u taaso'ob teen a taata yéetel a láaktzilo'ob. Teen quin in dzáa ti'ob u asab 
ma'alobil u lu'umil Egipto, ca u jaanto'ob u asab ma'alobil le ba'alo'ob cu yantal 
te j lu'uma'. 
19A'al ti'ob ca u ch'a'ob bolano'ob way Egiptoe', ca u biso'ob u ti'al u taasico'ob 
u yatano'ob, u paalalo'ob, yéetel xan a taataex. 
20Ma' u tucultico'ob le ba'ax yaan ti'ob bejela'e', tumen tuláacal u ma'alobil 
ba'alo'ob yaan Egiptoe', u ti'alo'ob. 
21U paalal Israele' tu beetajo'ob beyo'. Josee' tu dzaj le bolano'ob a'ala'ab ti' 
tumen faraone', yéetel janal u ti'al le bejo'; 
22tu dzaj xan túumben nook u ti'al u jelicuba'ob, ba'ale' ti' Benjamine' tu dzaj 
trecientos u p'éelal sac taakin yéetel cinco u dzáamal búuco'ob. 
23Ti' u taatae' tu túuxtaj diez burro'ob u cuchmajo'ob u asab ma'alobil ba'alo'ob 
yaan Egiptoo', u láak diece' u cuchmajo'ob trigo, waaj yéetel janal u ti'al u jaant 
u taata te j bejo'. 
24Le ca j jóok José u yila'a' u bino'obe' tu kuben t'antaj ti'ob bic xi'ico'ob ba'atel 
te j bejo'. 
25Leti'obe' j jóoko'ob tu caajil Egipto u ti'al u binbalo'ob tu lu'umil Canaán tu'ux 
caja'an ca'ach Jacob u taataob. 
26Le ca tu tzicbaltajo'ob ti' cuxa'an José, leti' méektáantic tuláacal Egipto, ma' 
tu yojéeltaj ba'ax u beeti' mix ba'ax u ya'ali', tumen ma' páatchaj u yocsaj óoltic 
le ba'ax cu ya'ala'al ti'o. 
27Ba'ale' le ca tu tzicbaltajo'ob tuláacal le ba'axo'ob j a'ala'ab ti'ob tumen José, 
yéetel le ca tu yilaj le bolano'ob túuxta'ab tumen José u ti'al u bisa'ale', sen 
qui'imacchaj u yóol. 
28Ca túun tu ya'alaj: Chéen yéetel in wojéeltic cuxa'an in j xiibil paal Josee', 
je'el in bin in wila' ma'ili' quíimiquene'. 

Génesis 46 

Jacob yéetel u láaktzilo'obe' j bino'ob Egipto 

1Israele' tu dzajubáa j bej yéetel tuláacal ba'ax yaan ti' ca'achi. Le ca j kuch 
Bersebae', tu kubaj quíimsbil ba'alche'ob ti' u Ku u taata. 
2Ti' le áakabo' Kue' j t'aanaj yéetel Israel ichil jun p'éel náay, ca tu t'anaj tu 
kaaba': Jacob, Jacob. Leti'e' tu núucaj: Je'elena'. 
3Ku túune' tu ya'alaj: Teen Junab Ku, u Kuen a taata. Ma' a sajactal j bin Egipto, 
tumen te'elo' bíin in beet ca ya'abac a ch'i'ibal, yaan u kuchul j béeytal jun p'éel 
nojoch múuch' caaj. 
4Yaan in bin ta wéetel Egipto, teen quin in jóokes a ch'i'ilancab te'elo'. Cu 
dzo'ocol xane' le quéen quíimqueche', josee' ti' cu bin j yantal ta tzéele' 
5Cu dzo'ocole' Jacobe' j jóok Beerseba. U paalal Israele' tu dzajo'ob u taata, u 
paalalo'ob yéetel u yatano'ob ti' le bolano'ob túuxta'ab ti' tumen faraón u ti'al 
u bisa'alo'obo'. 
6Jacob yéetel tuláacal u láaktzilo'obe' j bino'ob Egipto, tu bisajo'ob u 
wacaxo'ob, u j tamano'ob yéetel tuláacal le ba'alo'ob yanchaj ti'ob tu lu'umil 
Canaán. 
7Tuláacal u j xibil paalal, u x ch'upul paalal, u j xiibil áabilo'ob yéetel u x 
ch'upul áabilo'obe' j bino'ob yéetel. 
8Lelo'oba' u kaaba'ob le israelitaob j bino'ob Egiptoa'; u káat ya'ale', Jacob 
yéetel u ch'i'ilancab: Rubén u j yáax paal Jacob. 
9U paalal Rubene': Hanoc, Falú, Hezrón yéetel Carmi. 
10U paalal Simeone': Jemuel, Jamín, Ohad, Jaquín Zoar, yéetel Saúl u yaal jun 
túul co'olel x canaanil. 
11U paalal Levie': Gersón, Coat yéetel Merari. 
12U paalal Judae': Er, Onán, Sela, Fares yéetel Zara, (Er yéetel Onane' j 
quíimo'ob tu lu'umil Canaán). U paalal Farese': Ezrón yéetel Hamul 
13U paalal Isacare': Tola, Fúa, Job yéetel Simrón. 
14U paalal Zabulone': Sered, Elón yéetel Jahleel. 

15Lelo'oba' u paalal Jacob yéetel Lea ca'aliquil ti' caja'ano'ob ca'ach Padan-
aram, pa'ate' yéetel Dina u x ch'upul paal. Tu pa'ate'il u ch'i'ibale' treinta yéetel 
tres, j xiibo'ob tac u x ch'uupilo'ob. 
16U paalal Gade': Sifión, Hagui, Esbón, Suni, Eri, Arodi yéetel Areli. 
17U paalal Asere': Imna, Isúa, Isúi Bería, yéetel jun túul x yíidzino'ob cu 
kaaba'intic Sera. U paalal Beriáe': Heber yéetel Malquiel. 
18Lelo'oba' u paalal Jacob yéetel Zilpa. Le x palitzil tu síaj Labán ti' Lea u x 
ch'upul paal, u ch'i'ibale' diez yéetel seis máaco'ob tu pa'ate'il. 
19U paalal Jacob yéetel Raquel u yatan: José yéetel Benjamín. 
20U paalal José yéetel Asenat: Manasés yéetel Efraín. Lelo'oba' j síijo'ob Egipto. 
Asenate' u x ch'upul paal Potifera u aj kiinil On. 
21U paalal Benjamine': Bela, Bequer, Asbel, Gera, Naamán, Ehi, Ros, Mupim 
Hupim yéetel Ard. 
22Lelo'oba' u ch'i'ibal Jacob yéetel Raquel. Catorce máaco'ob tu pa'ate'il. 
23U paal Dane': Husim. 
24U paalal Neftalie': Jahzeel, Guni, Jezer yéetel Silem. 
25Lelo'oba' u paalal Jacob yéetel Bilha, le x palitzil tu síaj Labán ti' Raquel u x 
ch'upul paal, u ch'i'ibalo'obe' siete máaco'ob tu pa'ate'il. 
26Le máaco'ob j kucho'ob Egipto yéetel Jacob, tuláacalo'ob jach u ki'ikele', 
sesenta yéetel seis chéen j xiibo'ob, ma' j xo'oc u yatantzilo'ob yéetel u 
paalalilo'obi'. 
27U paalal Josee', ca'a túulo'ob, sijnalo'ob Egipto. Bey túuno' le j kucho'ob 
Egipto' sesenta máaco'ob láaj u ch'i'ilancab Jacob. 
28Jacobe' tu túuxtaj táanil Judá u yil José, u ti'al ca taalac u kam tu lu'umil 
Gosén. Le ca j kucho'ob Gosene', 
29Josee' tu ya'alaj ca nu'ucbesa'ac u bolan u ti'al ca xi'ic u kam u taata. Le ca j 
kuch tu táan u taatae', tu méekaj, j xaanchaj u yokol tu queléembal. 

30Israel túune' ca tu ya'alaj ti' José: ¡Cu dzo'ocol in pactiquech tin wichil láili' 
cuxa'aneche', tene' je'el u páajtal in quíimile'! 
31Josee' tu ya'alaj ti' u sucu'uno'ob yéetel ti' u láaktzilo'ob u taata: Bin in ca'aj 
in wil Faraón, ca in dzáa le péectzila': In sucu'uno'ob, u láaktzilo'ob in taata, 
máaxo'ob cajacbalo'ob ca'ach canaane', dzo'oc u taalo'ob u ti'al ca p'áataco'ob 
tin wéetel; 
32tu taasajo'ob u j tamano'ob, u wacaxo'ob yéetel tuláacal ba'ax yaan ti'ob, 
tumen u meyajo'obe' j canan j taman yéetel tzéen wacax. 
33Le túun quéen u t'ane'ex le faraón yéetel le quéen u káat te'ex ba'ax meyajil 
ca beetique'exe', 
34te'exe' a'ale'ex ti'e'; j canan j taman suuc c beetic, je'el bix c máanja'an 
ch'i'ibalo'obe'. Bey túuno' je'el u páajtal a p'áatale'ex cajtal tu lu'umil Gosene', 
tumen le j egipciobo' u wet'majo'ob u yúuchul múul cajtal yéetel aj canan j 
tamano'ob. 

Génesis 47 

1Josee' j bin u ya'al ti' faraón, dzo'oc u kuchul u taata yéetel u sucu'uno'ob, ti' 
u lukbalo'ob canaane', ti' yano'ob tu lu'umil Gosén yéetel u j tamano'ob, u 
wacaxo'ob bey xan tuláacal ba'ax yaan ti'ob. 
2Tu yéeyaj cinco ti' u sucu'uno'obe' ca tu bisajo'ob tu táan faraón u ti'al ca kaj 
óolta'aco'ob. 
3Le faraón túune' tu káataj ti' u sucu'uno'ob José: ¿Ba'ax meyajil ca beetique'ex? 
Leti'obe' ca tu núucajo'ob: U aj meyajo'ob a tzicbe'enile', canan j taman cu 
beetico'ob' je'el bix c úuchben láaktzilo'obe'. 
4Dzo'oc c taal u ti'al ca p'áataco'on way ti' le múuch' caaja', tumen yaan sen 
ya'ab wi'ijil canaán, mina'an u cúuchilo'ob ya'ax xíiw u ti'al c tamano'ob. Beet 
utz u cha'ic a tzicbe'enil ca p'áataco'on tu lu'umil Gosén. 
5Faraón túune' tu ya'alaj ti' José: A taata yéetel a sucu'uno'obe' dzo'oc u taalo'ob 
u ti'al ca múuch'laco'ob ta wéetel. 

6U lu'umil Egiptoe' ta kab yaan beet le ba'ax ca bin a wóolte'. Dzáa ti'ob u 
lu'umil Gosén, u asab ma'alob lu'umilo'ob le múuch' caajo', u ti'al ca p'áataco'ob 
cajtali'. Wa a wojel yaan ichilo'ob, máaco'ob cu páajtal u nu'uctico'ob c 
meyjilo'obe', dza'ob u yila'ob u cananta'al in wacax. 
7Josee' tu bisaj xan Jacob u taata tu táan faraón. Jacobe' tu te'escuntaj faraón 
yéetel tuláacal tziiquil, 
8Faraone' tu káatchi'itaj ti': ¿Buca'aj a ja'abil? 
9Jacobe' tu núucaj ti': Yaan teen ciento treinta ja'abo'ob. Iquil in susutaanquil 
ti' jejeláas cúuchilo'ob; ma' ya'ab in ja'abo'ob loobali' ba'ale' talamtaco'ob, 
tumen ma' cuxlaquen je'el bix u ya'abil le ja'abo'ob cuxlajico'ob in máanjan 
ch'i'ibalo'obe'. 
10Cu dzo'ocole' Jacobe' tu ca'a te'escuntaje' ca j jóok tu yicnal. 
11Josee' tu dzaj ti'ob u asab ma'alob lu'umilo'ob Egipto u ti'al ca cajlaco'ob je'el 
bix tu ya'alajilac faraone'. Bey túun kuchic yantal ti' u taata yéetel ti' u 
sucu'uno'obe' lu'umo'ob tu cúuchil Ramsés. 
12Josee' tu dzaj xan janal ti' tuláacal u láaktzilo'ob, je'el bix káabetchajic ti' 
jujun túulil u yotoch náalo'obe'. 

Bix úuchic u nu'uctic u meeyjulo'ob káax José 

13Mina'an ca'ach u láak tu'ux yóok lu'um ba'al jaantbil, le wi'ijo' sáansaamal u 
bin u t'úubul. Je'el bix Egiptoe' bey xan Canaán, le máaco'obo' táan ca'ach u 
quíimilo'ob yéetel wi'ij. 
14Josee' tu molaj tuláacal u taakinil le trigo u tojol u maano'ob le j egipciob 
yéetel le j cananeobo' ca tu ta'acaj tu noj naj faraón. 
15Le ca j p'áat mina'an taakin mix Egipto mix Canaane', le j egipciobo' j bino'ob 
u ya'alo'ob ti' José: Dzaa to'on ba'al c jaante, ma' unaj a p'áatico'on c quíimil 
yéetel wi'ij chéen tumen mina'an to'on taakini'. 
16Josee' tu núucaj ti'ob: Wa mina'an te'ex taakine' taase'ex a waalake'ex, ca in 
kex te'ex yéetel trigoo'. 



128 

 

Biblia Maya 
© 1992, Sociedades Bíblicas Unidas. 

 

 
 

 

17Le j egipciobo' tu taasajo'ob ti' José u tziimino'ob, u j tamano'ob, u wacaxo'ob 
yéetel u burro'obe' ca j dzaab trigo ti'ob tumen José, u keexil tuláacal lelo' Josee' 
tu dzaj trigo ti'ob buul ja'ab. 
18Ba'ale' j máan le ja'abo', le ca j ooc u láak ja'abe', j bino'ob u ya'alajo'ob ti' 
José: Ma' tu páajtal c tusiquech, tumen tu jaajile' mina'an to'on taakin; u láak 
ba'ale' c aalake' bejela'e' a ti'al. Mina'an to'on u láak ba'al c dzáa teech, wa ma' 
c lu'um yéetel c wíinclil. 
19Mano'on pa'ate' yéetel c lu'umo'ob, bo'ot to'on yéetel trigo, beyo' c p'áatal 
palitzilil ti' faraón u ti'al c meyajtic c lu'um u ti'al leti', tu yo'olal a dzáic to'on 
i'inaj c jaant yéetel yo'olal ma' u kastal le lu'umo'. ¿Ba'ax o'olal bíin a p'ato'on j 
quíimil pa'ate' yéetel c lu'um? 
20José túune' tu manaj tuláacal u lu'umil Egipto u ti'al faraón, tumen le j 
egipciobo' tu conajo'ob u lu'umo'ob tu yo'olal le wi'ijo'. Bey úuchic u máan tu 
kab faraón le lu'umo', 
21Le j egipciobo' yanchaj u suuto'ob palitzilil ti' tuláacal u lu'umil Egipto. 
22Chéen u lu'umo'ob le aj kiino'ob ma' j ma'an tumen josei', tumen le faraono' 
cu dzáic ca'ach dze'edze'ec u p'iisil trigo ti'ob; let o'olale' ma' j anchaj u 
conico'ob u lu'umo'obi', tumen cu tzéenticuba'ob yéetel le cu dza'abal ti'obe'. 
23Cu dzo'ocole' Josee', tu ya'alaj ti' le máaco'obo': Bejela'e' te'ex yéetel a 
lu'ume'exe' u ti'al faraón, tumen tene' tin manaj u ti'alintej. Je'el le i'inaj u ti'al 
a pakique'ex le lu'umo', 
24ti' cinco jaatze', yaan a dzáique'ex jun jaatz ti' faraón, u yalab can jaatze', u 
ti'al a pakique'ex le lu'umo' yéetel u ti'al a jaante'ex, u jaant a paalale'ex, yéetel 
le máaxo'ob caja'ano'ob ta wicnale'exe'. 
25Leti'obe' tu núucajo'ob: Teche' jach utzech t éetel, tumen ma' ta cha'aj c 
quíimili'. To'one' u palitzilo'on Faraón. 
26Bey úuchic u dzáic José u ya'almaj t'aanil ti' tuláacal u lu'umil Egipto ti' cinco 
jaatze', ca dza'abac jun jaatz ti' faraón le cu bin jochbilo'. Le a'almaj t'aana' 

dzaca'an tac bejela'e'; Ba'ale' le aj kiino'obo' ma' yanchaj u bo'otico'ob mix ba'ali' 
tumen u lu'umo'obe' ma' j máan tu kab faraoni'. 

U dzooc ba'ax tu ya'alaj Jacob ca beeta'ac ti' 

27Le j israelitaobo' j p'áato'ob j cajtal egipto. Cajlajo'ob tu lu'umil Gosén, ti' j 
sen ya'abchajo'obi'. 
28Jacobe' j cajlaj diecisiete ja'abo'ob tu lu'umil Egipto, tu chucaj ciento cuarenta 
yéetel siete u ja'abilo'ob. 
29Israele' jun p'éel kiine' tu yu'ubaj ta'itac u quíimil. Tu túuxtaj túun t'anbil José 
u paal u ti'al u ya'al ti': Wa jach tu jaajil a káat a beet teen utze', dzáa a kab 
yáanal u muuk in wooc, jalach t'ant teen je'el a beetic ba'ax quin in káat teche'. 
Beet teen utz ma' a muquiquen tu lu'umil Egipto. 
30Le quéen xi'iquen je'elel láajquet yéetel in úuchben ch'i'ilancabe', jóoksen tu 
lu'umil Egipto, muquen tu mucnalo'ob. Josee' tu núucaj ti': Bey bíin in beeto' 
31Tu ca'a a'alaj u taata: Jalach t'ant teen Josee' tu jalach t'antaj ti', Israel túune' 
tu t'alcuntaj u pool tu káan jo'olal. 

Génesis 48 

Jacobe' tu dzaj u qui' t'aan ti' Efraín yéetel ti' Manasés 

1Cu dzo'ocol u máan dze'edze'ec kiine' j a'ala'ab ti' José, koja'an u taata. José 
túune' j bin u yila'e' ca tu bisaj u ca'a túul paalal, Manasés yéetel Efraín. 
2Le ca j a'ala'ab ti' Jacob dzo'oc u kuchul José u paal ilique' tu ch'a'aj muuk u 
ti'al u cuxtal tu'ux chilicbalo'. 
3Ca tu ya'alaj ti' José: U Junab Kuil tuláacal páajtalile chíicpaj teen tu nojoch 
caajil Luz, tu lu'umil Canaán, 
4ca tu qui' t'aan teen yéetel le t'aano'oba': U'uye, teen quin in beet u yantal ya'ab 
a paalal, a ch'i'ilancabil xane' yaan u kuchul u líikso'ob u múuch'ul caajo'ob. U 
láak ba'ale' ti' a ch'i'ilancab bin in dzáa le lu'umo'oba'. Mix bikin bíin p'áatac 
ma' a ti'alintic. 

5Bey túuna', a paalal, Efraín yéetel Manasés le j síijo'ob way tu lu'umil egipto 
ma'ili' taalaquen in much'quintinbáa ta wéetel way ti' le lu'uma', ba'al in 
ti'alo'ob. Leti'obe' jach in ti'alo'ob je'el bixo'ob Rubén yéetel Simeone'. 
6Le paalal cu bin j antal teech pachal ti'obe', ba'al a ti'alo'ob; tu yo'olal 
íidzintzilo'ob ti' Efraín yéetel Manasese', tu kaaba'ob bíin dza'abac kam 
ba'albáil. 
7Ca'aliquil táan in suutbal lukbalen Padan-arame', j quíim teen Raquel a maama 
tu lu'umil canaán, jun p'iit u binbal in kuchbal Efrata, te tin mucaji', tu bejil 
Efrata, bejela'e' cu kaaba'intic Belén. 
8Israele' tu téec pactaj u paalal Josee', ca tu káatchi'itaj: ¿Lelo'oba' máaxo'obi'? 
9Josee' tu núucaj: Lelo'oba' in paalal tu dzaj teen Ku tu lu'umil Egipto. U taata 
túune' tu ya'alaj ti': Beet utz a naadzico'ob teen ca in dzáa in qui' t'aan ti'ob. 
10Israele' dzo'oc ca'ach u sen ch'íijil, ma' jach sáasil u yichi'. Ma' ma'alob ca'ach 
u paacati', let o'olale' Josee', yanchaj u nadzic u paalal ti' u taata, leti'e' tu 
méekajo'ob ca tu dzu'udzajo'ob. 
11Cu dzo'ocole', ca tu ya'alaj ti' José: Ma' tin tucultaj wa je'el in ca'a iliqueche', 
ba'ale' Kue' dzo'oc xan u beetic in wilic a paalal. 
12Josee' tu lukesaj le paalal tu píix u taatae' ca j noclaj lu'umo' tu táan. 
13Cu dzo'ocole' tu machaj tu ca'a túulal, Efraine' tu machaj yéetel u x no'oj, 
Manasese' yéetel u x dzíic, ca tu nadzajo'ob ti' u taata. Bey túuno' Efraine' j 
p'a'at tu x dzíic Israel, Manasese' tu x no'oj. 
14Ba'ale' le ca tu tich'aj u kaabe' tu katcuntaj tu ca dzíitil, u x no'oj kabe' tu dzaj 
yóokol u pool Efraín u yíidzintzil, u x dzíic kabe' tu dzaj yóokol u pool Manasés 
quex leti' sucu'untzil. 
15Ca túun tu qui' t'antaj José beya': Le Ku u'uyaj t'anta'ab tumeno'ob Abraham 
yéetel Isaac in taataob, le Ku tu canantajen líikbal u kiinil síijiquen, 
16u ángel máax tu tocajen ti' tuláacal kaas. Leti' ca u qui' t'ant le paalala'. Tu 
yo'olalo'obe' ca ka'ajsa'ac in kaaba', bey u kaaba'ob Abraham yéetel Isaac in 

taataob. Ca yanac ya'abcach u paalalo'ob, ca kuchuco'ob sen nucuch cajtalo'ob 
yóokolcaab. 
17Ba'ale' Josee' ma' utz tu yiljilac bix úuchic u dzáic u x no'oj kab u taata yóokol 
u pool Efraini', Bey túuno' tu machaj u kab u taatae' u ti'al u luksic yóokol u 
pool Efraín ca u dzáa tu yóokol u pool Manasés, 
18ca'aliquile' tu ya'alaj ti': Ma' in taata, ma' beyi', je'el le sucu'untzila', dzáa a x 
no'oj kab yóokol u pool. 
19Ba'ale' u taatae' ma' tu yóoltaj u kex u kabi', ca tu núucaj ti': ¡In wojel, in paal, 
in wojel! Leti' xane' bíin kuchuc nojoch cajtal. Chéen ba'ale' le íidzintzilo' bíin 
asab nojoch caajac ti' leti', u ch'i'ilamcabe' bíin u líikso'ob ya'abcach nucuch 
caajo'ob. 
20Láili' ti' le kiino' Jacobe' tu qui' t'antajo'ob beya': U caajil Israele', bíin u ch'a' 
a kaaba'ex le quéen qui' t'aanac, bey bíin u ya'ala': Ku ca u beet je'el bix tu 
beetilac ti' Efraín yéetel ti' Manasese'. Bey úuchic u táanilcunta'al Efraín ti' 
Manasés tumen Israel. 
21Cu dzo'ocole' tu ya'alaj ti' José: Ile, tene' in ca j quíimil, ba'ale' Kue' ma' bíin 
u p'ate'exi', yaan u beetic a suute'ex tu lu'um a wúuchben ch'i'ibale'ex. 
22Ti' teche' tin dzaj asab ya'ab ba'alo'ob ti' le tin dzaj ti' a sucu'uno'obo'; quin 
dzáic teech Siquem le lu'um tin tocaj ti' le amorreob ca j ba'atelnajen 
yéetelo'obe'. 

Génesis 49 

U qui' t'aano'ob Jacob ti' u paalal 

1Jacobe' tu t'anaj u paalal ca tu ya'alaj ti'ob: Nadzaba'ex u ti'al in wa'alic te'ex 
ba'ax cu taal u kiinil: 
2Nadzaba'ex u ti'al a wu'uye'ex u paalale'ex Jacob, táan óolte'ex u t'aan Israel a 
taataex. 
3Rubén teche' in nojoch paalech, in muuk yéetel u yáax ich in táanquelemil, 
teech yáax ti' tzicbe'enil yéetel ti' páajtalil. 

4Ba'ale' bejela'e' ma' teech u yáax paali', tumen teche' bey jun p'éelech u muuk 
ja' cu sen tuul ma' tu páajtal u yedzcunta'al; tumen ta manba'alcuntaj u cúuchil 
in wenel iquil chilajiquech yéetel in x keech. 
5Simeón yéetel Leví, te'exe' ca'a túul sucu'untzile'ex; a máascabe'exe' u nu'ucul 
meyaj loob. 
6¡Mix bikin bíin yanaquen tu cúuchil a much'tale'ex! Tumen le ca j p'u'uje'exe' 
ta quíimsaje'ex wíinico'ob, chéen tu yo'olal bey ta wóoltilaque'ex, ta cachaje'ex 
u yooco'ob le wacaxo'obo'. 
7¡Loolob t'anta'ac, bey, loolob t'anta'ac u sen dzíidzic p'u'ujulo'ob! ¡Teen quin 
in ma'alob ki'itbese'ex ichil tuláacal u caajil Israel! 
8Judá a láaktzilo'obe' bíin u qui' t'aan techo'ob. Bíin a bidz u yúul a aj p'eeco'ob, 
le jach a láaktzilo'obo' bíin u chíin pooltecho'ob. 
9¡Teech Judá in paal! Beyech u chichnil león le quéen u p'at u jaantic ba'ax tu 
quíimsaje'; cu mot'tal, cu chital j lu'um, bey jun túul nojoch leóne'. ¿Máax bíin 
páatchajac u chi'ichnaccuntic? 
10Mix máac bíin luksic u páajtalil Judá, mix le jalach xóolte' yaan tu kabo', tac 
quéen kuchuc u kiinil u taal u taatail le jalach xóolte'o', le máax bíin u'uyaj 
t'anta'ac, tumen múuch' caajo'ob bíin dzo'ocbesic u t'aan. 
11Le máax cu kaxic u chan burro tu'ux cu pa'akal le uvaobo', le máax cu p'o'ic 
tuláacal u nook yéetel vino, ¡Yéetel u kaab le uvaobo'! 
12U neek u yiche' sen asab éek ti' le vinoo', u cojo'obe' sactac bey saquil u kaab 
iime'. 
13Zabulone' bíin cajlac tu jáal ka'anab, tu'ux bíin yanac cúuchil u ti'al 
cheemo'ob. U xuul u lu'umilo'obe' bíin kuchco'ob tac Sidón. 
14Isacare' jun túul u ba'alche'il cuuch, cu je'elel yáanal u najil tu'ux cu tzéenta'al 
ba'alche'ob. 
15Le ca tu yilaj ma'alob le caajo'ob yéetel sen utz u ti'al je'elele', tu p'usaj u 
pu'uch u ti'al u bisic cuuch, bey palitzile', ma' tu ya'alaj ma'i'. 

16Dane' jach leti' bíin u méektáant u yéet ki'ikelo'ob bey jun múuch' u cajtalil u 
yotochnáalilo'ob Israele'. 
17Dane' bíin béeyac, bey jun túul caan cu codzcubáa tu jáal beje', cu chi'ic u 
caal yooc tzíimin, cu beetic u lúubul máax nat'mail. 
18¡In Yuumtzil quin pa'atic ca a toquen ti' quíimili'! 
19Yóokol Gade' bíin u pulajuba'ob jun tzúuc aj ba'atelo'ob, ba'ale' tu pachale' 
leti' bíin u ch'a'apachte. 
20Asere' bíin sen yanac ba'al u jaante; bíin u dzáa u janalbe'en janal ajawo'ob. 
21Neftalie' bey x aal quéej cha'akab u máane', yaan u mejenil jach 
jadzutztaco'ob. 
22Josee' bey jun cúul che' yaan tu jáal ja'e', cu yantal ya'ab u yich, u kabo'obe' 
cu na'acalo'ob yóokol pak. 
23Ch'a'a' p'ecta'an tumen le aj ch'iin julubo'obo', cu pulico'ob julubo' yóokol, 
mantadz táan u beetico'ob u chi'ichnactal; 
24ba'ale' Josee' yaan u muuk u kab, ma'alob u machmail u x p'unche'; ¡Nib óolal 
ti' le aj páajtalil u Junab Ku Jacobo'! ¡Nib óolal ti' u kaaba' le aj Canan j tamano', 
ti' u aj ta'acbesaj Israel! 
25Nib óolal ti' le u Ku a taatao', máax bíin áantiquech; ti' u Kuil tuláacal páajtalil 
máax bíin u dzáa ta wóokol u qui' t'aan. ¡Yéetel u qui' t'aanilo'ob ca'an! ¡Yéetel 
u qui' t'aanilo'ob u taamil ka'anab! ¡Yéetel xan u qui' t'aanil iimo'ob yéetel 
jobnel! 
26A taatae' tu qui' t'aan teech asab ti' qui' t'anta'abiquen tumen in taata. Tac tu 
xuul le mantadz cuxa'an káaxo'obo', le qui' t'aano'oba' ti' bíin p'áatac tu yóokol 
u pool José, máax yéeya'ab ichil u sucu'uno'ob. 
27Benjamine' jun túul dzíidzic loobo', tu ja'atzcabile' cu jaantic ba'ax cu 
quíimsic, tu yoca'an kiinile' cu t'oxic u yalab. 

28Lelo'oba' u doce ch'i'ibalilo'ob Israel, lela' leti' le ba'alo'ob tu ya'alaj le ca tu 
dzaj u qui' t'aan ti' jujun túulil u paalal. 

U quíimbal Jacob 

29Jun p'éel u kiinile' Jacobe' tu ya'alaj ti' u paalal: Chéen jun p'íit kiin cu bineltic 
in quíimil. Muquene'ex tu tzéel in máanja'an ch'i'ibalo'ob ti' le áactun yaan tu 
lu'um Efrón le j hititae', 
30te tu lu'umil canano'; in káat in wa'ale', le áactun yaan Macpelae', actáan ti' 
Mamre, le tu manaj Abraham pa'ate' láili' yéetel u lu'um Efrone', u ti'al u 
mucnalil láaktzilo'ob. 
31Ti' j mu'uc Abraham yéetel x Sara u yatani', Isaac yéetel x Rebeca u yatan, ti' 
xan tin mucaj x Leae'. 
32Le lu'um yéetel le áactun yaan te'elo' j ma'ano'ob ti' le j hititaobo'. 
33Jacob le ca j dzo'oc u ya'alic ti' u paalal ba'axo'ob bíin u beetajo'obe', j chilaj 
tu ca'a téene' ca j quíimi. 

Génesis 50 

1José túune' táan u yokole', tu méekaj u wíinclil u taatae' ca tu dzu'udzaj. 
2Cu dzo'ocole' tu ya'alaj ti' le aj dzaaco'ob cu meyajo'ob ti' leti'e', ca u kulinto'ob 
u wíinclil Israel u taata, ca tu beetajo'ob beyo'. 
3Xaanchaj cuarenta kiino'ob táan u kulintico'ob, tumen cuarenta kiino'ob cu 
bisic le meyajo'. Le j egipciobo' tu búuquintajo'ob u okomil nook setenta 
kiino'ob. 
4Cu dzo'ocol u máan u kiinilo'ob le u okomil nooko', Josee' j t'aanaj yéetel u 
yéet meyajo'ob tu jalach naj faraone', ca tu ya'alaj ti'ob: Wa jach tu jaajil utze'ex 
tin wéetele' beete'ex utz a wa'alique'ex ti' faraón 
5le ta'itac u quíimil in taatae', tu beetaj in jalach t'antic ti'e', le quéen quíimique' 
ca in muc ti' jun p'éel mucnal u máakantmaj tu lu'umil Canaán. Bey túuna', 
quin káat óoltic ti' ca u cha'a in bin in muc in taata; chéen p'el in muquique' 
quin suut. 

6Le faraono' tu núucaj ti': Xeen a muc a taata je'el bix tu ya'alijilac teche'. 
7Josee', j bin u muc u taata, j láakinta'ab tumen u nuuquilo'ob le jalach najo', 
le je'enquex yaan páajtalil ti'ob te tu jalach naj faraón tu lu'umil Egiptoo'. 
8Tac xan u paalal Jacob, u paalal José, yéetel u sucu'uno'ob. Tu lu'umil Gosene' 
chéen j p'áato'ob le paalalo'ob yéetel le ba'alche'obo'. 
9Yaan xan máaco'ob j bino'ob ti' bolan yéetel ti' tzíimin u ti'al u láakintico'ob 
José, yanchaj ya'abcach máaco'ob. 
10Le ca j kucho'ob Atad-Goren, le yaan tu lakin Jordano' tu beetajo'ob jun p'éel 
x qui' óotzil u tich'kabil quíimil. Te'elo' Josee' tu búuquintaj u nookil okomil 
siete kiino'ob. 
11Le ca tu yilajo'ob le j cananeob bix u tich'kabil le mucsajo' tu ya'alajo'ob: le 
egipciobo' jach qui' óotzil u mucsajo'ob. Let o'olal tu dzajo'ob u kaaba'int le 
cúuchil yaan tu lakin le Jordano', Abel-mizraim. 
12U paalal Jacobe' tu beetajo'ob ti' tuláacal je'el bix tu káataj ti'obe', 
13Bey tu bisilaco'ob Canaane', ca tu mucajo'ob tu áactunil Macpela le tu manaj 
Abraham ti' Efrón le j hititaile', u ti'al u mucnal tuláacal le láaktzilo'obo'. Le 
cúuchil yéetel le mucnalo' ti' yano'ob tu lakin Mamree'. 
14Josee', cu dzo'ocol u muquic u taatae', suunaj Egipto pa'ate' yéetel u 
sucu'uno'ob, je'el bix xan tuláacal le máaxo'ob j láakintico'obo'. 

U yalab u kiinilo'ob José 

15Tu yo'olal dzo'oc u quíimil Jacobe', u sucu'uno'ob Josee' tu tucultajo'ob: U 
p'ectmajo'on wal Josee', bin wal u sut ti' to'on le kaas t beetaj ti'e'. 
16Ca túun tu túuxtajo'ob a'albil ti': Ma'ili' quíimic a taatae', tu ya'alaj to'on 
17ca c a'al ti' teech: Quin káat óoltic ti' teech ca a beet utz a sa'atsic u kasa'anil 
yéetel u keban a sucu'uno'ob, máaxo'ob tu bisajuba'ob jach kaas ta wéetel. Let 
o'olale' táan c káat óoltic teech ca a sa'ates c kasa'anil, tumen u palitzilo'on u 
Ku a taata. Ca'aliquil le aj bisaj t'aano'ob táan u dzáico'ob le tuchi' t'aana', Josee' 
táan u yokol. 

18J kucho'ob túun u sucu'uno'obe' ca j chinlajo'ob tac kuchic u noctalo'ob j 
lu'um, ca tu ya'alajo'ob ti': Way yano'one', a palitzilo'on. 
19Ba'ale' j núuca'ab ti'ob tumen José: Ma' a ch'a'ique'ex sajaquil. Tene' ma' tu 
páajtal in dzáiquinbáa tu cúuchil Ku. 
20Te'exe' ta tucultaje'ex, a beetique'ex teen kaas, ba'ale' Kue' tu kexaj le kaas 
yéetel utzil, u ti'al u beetic le ba'ax c ilic bejela'e': u ti'al u dzáic cuxtal ti' 
ya'abcach máaco'ob. 
21Bey túuno' ma' ch'a'ique'ex sajaquil. Teen bíin in dzáa ba'al a jaante'ex, bey 
xan ti' a paalale'ex. Bey úuchic u jedzcunta'al u yóolo'ob tumem Joseo', leti'e' 
tu t'anajo'ob yéetel ya'abcach yaacunaj. 

U quíimbal José 

22José yéetel u láaktzilo'ob u taatae' láili' j p'áato'ob cajtal Egiptoe'. Josee', 
cuxlaj ciento diez ja'abo'ob, 
23J kuch u yil u j ca'a áabilo'ob Efraín. Kuch xan u kam bey j ichnajilo'ob u 
paalal Maquir u yáabile'; Maquire' u paal Manasés. 
24Jun p'éel kiine' Josee' tu ya'alaj ti' u sucu'uno'ob: Jun p'íit kiin cu bineltic in 
quíimil, ba'ale' Kue' bíin taalac u yáante'ex, bíin u jóokese'ex ti' le múuch' 
caajo'oba', u ti'al ca u bise'ex te j lu'um u ya'almaj u dzic ti' Abraham, Isaac 
yéetel ti' Jacob. 
25Ca túun tu beetaj ca jalach t'anta'ac ti' tumen u paalal Israel ca tu ya'alaj ti'ob: 
Jach tu jaajile' yaan u taal Ku u ti'al u yáante'ex. Le quéen béeychajaque', te'exe' 
unaj a bisique'ex in baaquelo'ob. 
26Josee', ciento diez u ja'abilo'ob ca j quíim tu noj caajil Egipto, cu dzo'ocol u 
kulincunajil u wíinclile', j dzaab ti' jun p'éel x maben che'. 

Éxodo 

Éxodo 1 

U mukyajo'ob le j israelitaob tu lu'umil Egiptoo' 

1Lelo'oba' leti' u kaaba'ob le j israelitaob j kucho'ob yéetel Jacob tu caajil 
Egipto, tu jujun túulil yéetel u láaktzilo'ob: 
2Rubén, Simeón, Leví, Judá, 
3Isacar, Zabulón, Benjamín, 
4Dan, Neftalí, Gad yéetel Aser. 
5Tuláacal u ch'i'ibalo'ob Jacobe', setentaob. Josee', ti' yanili' tu lu'umil Egiptoe'. 
6José yéetel u sucu'uno'ob, bey xan tuláacal u yéet kiinilo'obe' j quíimo'ob; 
7Ba'ale' le israelitaobo' yanchaj sen ya'ab u paalalo'ob, ca asab ya'abchajo'ob, 
tac u kuchul u sen mu'uka'antalo'ob. Tuláacal u lu'umil Egiptoe', j chu'up tu 
yéetelo'ob. 
8Cu máan kiine' yanchaj jun túul túumben ajaw Egiptoe', ma' u kaj óoltmaj 
ca'ach Josei', ca tu ya'alaj ti' u caajal: 
9Ile'ex, le israelitaobo' sen ya'abo'ob yéetel asab mu'uka'ano'ob ti' to'one'ex; 
10let o'olale' unaj c tuclic wa ba'ax u ti'al c wet'ic u bin u ya'abtalo'ob, tumen 
ma' xan ca kuchuc u kiinil ba'atel, ca u dzáuba'ob tu tzéel c p'eec óole'exi', ca 
xi'ico'ob ti' le lu'uma'. 
11Let o'olale' le egipciobo' tu dzáajo'ob j mayolo'ob, kubenta'ab ti'ob ca u dza'ob 
le israelitaob ti' chichich meyajo'ob. J dzaabo'ob u beeto'ob u caajilo'ob Pitón 
yéetel Ramsés, tu'ux cu ka'alal ba'al jaantbil tumen le faraono'. 
12Ba'ale' je'el bix u bin u sen loobilta'alo'obe' bey u bin u ya'abtalo'ob. Bey túuno' 
le j egipciobo' sen sajacchajo'ob ti'ob. 
13Le j egipciobo' tu yaayaj palitzilto'ob le j israelitaobo', 

14káajcunta'ab u cuxtalo'ob iquil u beeta'al u chichich meyajo'ob ti' u 
bokoltico'ob luuk u ti'al u beetico'ob ladrillos, yéetel u táan óoltico'ob tuláacal 
u meeyjulo'ob káax. Ti' tuláacal le je'elo' le j israelitaobo' cu ye'edzelo'ob. 
15Tu yóokol lelo' u ajawil Egiptoe' j t'aanaj yéetel Sifra bey xan yéetel Fuá u x 
aalansajo'ob le x hebreaobo', ca tu ya'alaj ti'ob: 
16Le quéen a táanalte'ex le x hebreaob ti' u síijsajo'obe', ile'ex ba'ax le paal cu 
síijilo'. Wa x ch'úupale' cha'ex u cuxtal, ba'ale' wa j xi'ipale' quíimse'ex. 
17Chéen ba'ale' le x aalansajo'obo' tu ch'a'ajo'ob sajacquil ti' Ku, ma' tu 
beetajo'ob le ba'ax a'ala'ab ti'ob tumen u ajawil Egiptoo', tu p'atajo'ob u cuxtal 
le mejen j xi'ipalalo'obo'. 
18U ajawil Egipto túune' tu tu'uxtaj t'anbilo'ob ca tu káat chi'itaj x ti'ob: ¿Ba'ax 
teen ta cha'aje'ex u cuxtal le mejen j xi'ipalalo'obo'? 
19Ca tu núucaajo'ob leti'ob: Tumen le co'olelo'ob hebreabo', ma' je'el bixo'ob le 
x egipciobo'. Jela'ano'ob, sen mu'uka'antaco'ob, cu síijsajo'ob ma'ayli' kuchco'on 
u ti'al c táanalto'obe'. 
20-21Bey túuno' le j israelitaobo' tu bin u sen ya'abtalo'ob, tuláacal kiine' tu bin 
u mu'uka'antalo'ob. Tu yo'olal j yanchaj u sajbe'entzil Ku ti' le x aalansajo'obo', 
j beeta'ab utz ti'ob tumen leti', ca tu ya'abcuntaj u paalalo'ob. 
22Le faraono' tu ya'alaj ti' tuláacal le caajo': Pule'ex ichil áalcab ja' tuláacal le 
mejen j xibil paalal hebreoil cu síijilo'obo', ba'ale' le mejen x ch'úupalalo' cha'ex 
u cuxtalo'ob. 

Éxodo 2 

Bix síijic Moisés 

1Jun túul j xiib ti' u ch'i'ibalo'ob Levie', j dzo'oc u beel yéetel jun túul co'olel 
láili' ti' le ch'i'ibalo'obo', 
2x yo'omchaje' ca j síij jun túul u yaal. Le ca tu yilaj qui'ichquelem le chan 
paalo', tu ta'acaj óox p'éel winalo'ob; 

3ba'ale' tu yo'olal ma' tu páajtal u ta'aquic u láak kiino'obe', tu ch'a'a jun p'éel 
xaac beeta'an yéetel jalale', ca tu tzutzaj tuláacal u yáamo'ob yéetel asfalto bey 
xan yéetel iitz, u ti'al ma' u yocol ja'i'; cu dzo'ocole' tu dzáa le chan paal ichil 
le xaaco' ca tu p'ataj ichil le jalalo'ob yaan tu jáal u yáalcab ja'il le Niloo'; 
4tu ya'alaj xan ti' jun túul u quiic le chan paalo' ca p'áatac ma' sen náach ti' le 
cúuchilo', ca u yil ba'ax cun j úuchul yéetel le chan paalo'. 
5Cu dzo'ocole', u x ch'upul paal le faraono' j éem u ti'al ichquil te j áalcab ja'o', 
ca'aliquile' u x palitzilo'obe' táan u xíimbalcunscuba'ob tu jáal le ja'o', leti'e' tu 
yilaj le xaac ichil le jalalo'obo', ca túun tu túuxtaj jun túul ti' u x palitzilo'ob ca 
u taas ti'. 
6Le ca tu je'aj le xaaco' tu yilaj ti' yaan jun túul chan paal táan u yóokol ichil, 
u x ch'upul paal le faraono' tu ch'a'a óotzilil ti'e' ca tu ya'alaj: Lela' jun túul chan 
j hebreoil paal 
7U quiic le chan paalo' tu ya'alaj ti' u x ch'upul paal le faraono': ¿Ma'alob wa ca 
tuclic, ca in t'aan jun túul x dzáa chu'uch x hebreail u ti'al ca u tzéent le chan 
paala'? 
8Ca tu núucaj u x ch'upul paal faraón: Xeen a ch'a'e'. Le x ch'úupaal túuno' j bin 
u ch'a'a u maama le chan paalo'; 
9ca túun j a'ala'ab ti' tumen u x ch'upul paal le faraono': Ch'a'a le chan paal u 
ti'al a tzéenta', tene' je'el in bo'otic a meyaje'. Le chan paalo' j bisa'ab tumen u 
maamae' ca j tzéenta'abi. 
10Cu nojochtale' ca tu kubaj ti' u x ch'upul paal le faraono', leti'e' tu ch'a'a u 
paalinte' ca tu dzáa Moisés u kaaba'int, tumen tu ya'alaj: Teen jóokes ich ja' 

Moisese' j púudz ti' u noj caajil Egipto 

11Le ca j táanquelemchaj Moisese', jun p'éel kiine' j jóok u xíimbalt u 
láaktzilo'ob u yéet ki'ikele', ca tu yilaj sen chichich meyaj cu beetico'ob. Tu téec 
ilaje' jun túul j egipcioe' táan u ko'okolic jun túul j hebreoil u yéet ki'ikel. 

12Paacatnaj túun tu bak paach, le ca tu yilaj mix máac yaan te'elo', ca tu 
quíimsaj le j egipcio' ca tu mucaj ichil le sa'am lu'umo'. 
13Cu sáastal tu láak kiine' j jóok tu ca'a téene' ca tu yilaj ca'a túul hebreob táan 
u ba'atelo'ob. Ca túun tu káat chi'itaj ti' le máax loobiltic u láako': ¿Ba'ax teen 
ca jadzic jun túul máac láili' a wéet ki'ikele'? 
14Le j hebreo' tu núucaj ti': ¿Máax dzáech a beet a nojochil yéetel aj ilaj ba'atel 
ichilo'on? ¿Táan a tuucultic a quíimsiquen je'el bix ta quíimsajil le j egipcioe'? 
Moisese' le ca tu yu'ubaj lela', j sajacchaje' tumen tu na'ataj dzo'oc u yojéelta'al 
quíimic le j egipcio'. 
15Bey úuchico', le faraono' le ca tu yojéeltaj dzo'oc u quíimsa'al jun túul j 
egipcio tumen Moisese', tu túuxtaj caxantbil u ti'al u quíimse; ba'ale', Moisese' 
j púudze' ca j bin cajtal tu lu'umil Madián. Te'elo' j culaj naadz ti' jun p'éel 
ch'e'en. 
16Reuél u aj kiinil Madiane', yaan ca'ach siete u x ch'upul paalal. Ti' le kiinaco' 
leti'obe' j bino'ob u jóokeso'ob ja' te j ch'e'eno' u ti'al u chupico'ob u nu'uculo'ob 
u yukico'ob ja' le ba'alche'obo' yéetel u ti'al u dza'ob ja' u yuk u j tamano'ob u 
taataob, 
17ba'ale' j taal dze'edzec aj canan j tamano'obe' ca tu yáalcabansajo'ob le x 
ch'úupalal te'elo'. Moisés túune' j líik u toc le x ch'úupalalo'obo' ca tu dzáa ja' u 
yuk le j tamano'obo'. 
18Le ca j suunajo'ob le x ch'úupalal tu'ux yaan u taataobe', leti'e' tu káat chi'itaj 
x ti'ob: ¿Bix túun úuchic a séeb suute'ex bejela'e'? 
19Leti'obe' tu núucaajo'ob: Jun túul j egipcioe' tu tocajo'on ti' wa jay túul aj 
canan j tamano'ob, cu dzo'ocole' tu jóoksaj ja'e' ca tu dzáa u yuk le j 
tamano'obo'. 
20Reuél túune' tu ya'alaj ti'ob: ¿Tu'ux yaan le máaco'? ¿Ba'ax teen ta p'ataje'ex 
tu juunal? ¡Xeene'ex a t'ane'ex ca taalac janal! 

21Bey túuno' Moisese' tu yóoltaj j p'áatal cajtal tu yotoch Reuél. Cu dzo'ocole' 
Reuele' tu dzáa u x ch'upul paal cu kaaba'intic Séfora ti' Moisés u ti'al u yatante. 
22Leti'e' yanji jun túul u yaal dza'ab u kaaba'int Gersón tumen Moisés, tumen 
tu ya'alaj: J táanxel lu'umilen ti' tu láak lu'um. 
23Le ca j máan kiine', u ajawil Egiptoe' j quíimi. Ba'ale' le j israelitaobo' táan u 
mukyajtico'ob yéetel táan u yaj óoltico'ob palitzilta'anilo'ob. Ku túune' tu 
yu'ubaj u yóokol t'aano'ob, 
24ca tu táan óoltajo'ob, ca j ka'aj ti' le nup t'aan u beetmaj yéetel Abraham, 
Isaac yéetel Jacob. 
25Ila'abo'ob tumen Ku tu yojéeltaj xan bix yanilo'ob. 

Éxodo 3 

Moisese' j t'a'an tumen Ku 

1Moisese' cu canantic ca'ach u j tamano'ob Jetro u suegro, u aj kiinil Madián; 
jun p'éel u kiinile' tu ch'actaj le x tocoy lu'um iquil tu bisajilac le j tamano'obo', 
ca j kuch tac tu witzil Ku cu kaaba'intic Horeb. 
2Te'elo' u ángel Yuumtzile' j chíicpaj ti' ichil jun p'éel tóoch'bal káak, chúumuc 
ti' jun cúul x cojquéej. Moisese' tu pactaj ma'alob le x cojquéej cu tóoch'bal 
yéetel le káako' ba'ale' ma' tu jáabal. 
3Ca túun tu tucultaj: ¡jach jela'an le ba'ala'! Bin in ca'aj in wila'a ba'axten ma' 
tu jáabal le x cojquéeja'. 
4Ca tu yilaj Yuumtzil táan u náadzal Moisés u ti'al u yil ba'ax cu yúuchule', ca 
tu t'anaj ichil le x cojquéej beya': Moisés, Moisés. Moisese' tu núucaj: Je'elena' 
5Ku túune' tu ya'alaj ti': Ma' a náadzal. Pit a xanab, tumen le cúuchil ca 
pe'echaktica' quili'ich. 
6Tu ya'alaj xan: Teen u Ku a j máanja'an ch'i'ibalo'ob. Teen u Ku Abraham, Isaac 
yéetel Jacob. Moisese' tu pixaj u yich tumen tu ch'a'a sajacquil u pactic Ku, 

7ba'ale' Yuumtzile' j bin u ya'alic: Dzo'oc in ma'alob ilic bix u mukyaj in caajal 
yaan tu lu'umil Egiptoo'. Dzo'oc in wu'uyic u jajak iiko'ob iquil u loobilta'alo'ob 
tumen u j mayolo'ob, jach ma'alob in wojelil ba'ax cu mukyajtico'ob. 
8Let o'olale' dzo'oc in wéemel in toco'ob ti' u páajtalil le j egipciobo'; bin in ca'aj 
in jóokeso'ob ti' le múuch' caajo', u ti'al ca in biso'ob ti' jun p'éel nojoch yéetel 
ma'alob lu'um tu'ux cu yáalcab leche yéetel caab, bey u yáalcab ja'e'. Lela' leti' 
le múuch' caaj tu'ux cajacbalo'ob le j cananeob, j hititaob, j amorreob, j 
ferezeob, j heveob yéetel j jebuseob. 
9Ile dzo'oc in wu'uyic u jajak iiko'ob le j israelitaobo', dzo'oc xan in wilic cu sen 
loobilta'alo'ob tumen le j egipciobo'. 
10Let o'olale' líiksabáa, tumen bin in ca'aj in tu'ux teech tu táan le faraono', u 
ti'al ca jóokes in caajal le j israelitaob tu lu'umil Egiptoo' 
11Moisés túune' tu ya'alaj ti' Ku: ¿Máaxen teen u ti'al ca xi'iquen tu táan faraón, 
u ti'al xan ca in jóokes le j Israelitaob tu lu'umil Egiptoo'? 
12Ca j núuca'ab ti' tumen Ku: Tene' yaan in wantal ta wéetel, u chíiculal teen 
túuxtiqueche' leti' lela': Le quéen dzo'ococ a jóoksic in caajal tu lu'umil Egiptoe', 
yaan a kultiquene'ex te j witza'. 
13Ba'ale' Moisese' tu núucaj ti': U talamile', wa quin bin in wa'al ti' le j 
israelitaob: U Ku a máanja'an ch'i'ibale'exe' dzo'oc u túuxtiquen ti' te'ex, leti'obe' 
bíin u káato'ob teen: ¿Bix u kaaba'? Bey túuno' ¿Ba'ax bíin in wa'al ti'ob? 
14Kue' tu núucaj ti': TEENE' TEEN MÁAXEN. Ca wa'alic ti' le israelitaobo': 
TEENE' TEEN tu túuxtajen ti' te'ex. 
15Tu ya'alaj xan Ku ti' Moisés: A'al xan ti' le j israelitaobo': Yuumtzil u Junab 
Ku a máanjan ch'i'ibale'ex, U Ku Abraham, u Ku Isaac u Ku xan Jacobe', dzo'oc 
u túuxtiquen ti' te'ex. Lela' leti' in kaaba' u ti'al mantadz yéetel tuláacal ja'abo'ob 
mina'an u xuul. 
16Xeen a much'quint u nuuquilo'ob Israele' ca a wa'al ti'ob: Le Yuumtzil u Junab 
Ku a máanja'an ch'i'ibale'ex, u Ku Abraham, u Ku Isaac, u Ku xan Jacobe', j 

chíicpaj ti' teen, ca tu ya'alaj dzo'oc bin u dzáic u táan óolal ti' te'ex, dzo'oc u 
yilic ba'ax cu beeta'al te'ex tu lu'umil Egipto. 
17Tu ya'alaj xan teen bin u ca'aj u toque'ex ti' le mukyajo'ob tu lu'umil Egiptoo', 
bíin u bise'ex xan tu múuch' caajal le j cananeob, j hititaob, j amorreob, j 
ferezeob yéetel j jebuseob, ti' jun p'éel lu'um tu'ux cu yáalcab leche yéetel caab 
bey u yáalcab ja'e'. 
18Le u nuuquilo'obo', yaan u éejemtico'ob ba'ax can a wa'ale; yaan túun a bin 
tu yéetelo'ob a wil u ajawil Egipto, ca a wa'al ti': Yuumtzil u Ku le hebreobo' 
dzo'oc u jóokol u nuptáanto'on. Let o'olale' cha'a c bin te x tocoy lu'um, míin 
yaan óox p'éel kiin u xíimbalil, u ti'al ca c kub quíimsbil ba'alche'ob ti' Yuumtzil 
c Ku. 
19Chéen ba'ale' tene' jach ma'alob in wojelil u ajawil Egiptoe', ma' bíin u cha'a 
a jóokole'ex wa ma' yéetel máactzilo'ob. 
20Let o'olale' bíin in we'es in páajtalil, bíin in loobilto'ob ti' quíimil le j 
egipciobo', yéetel tuláacal jak óol ba'alo'ob quin in beet ti' u múuch' caajo'ob; 
cu dzo'ocol lelo' yaan u cha'ic a jóokole'ex. 
21Tu yóokol lelo', yaan in beetic u lúubul utzil le j israelitaob u ti'al u 
najmatico'ob u ma'alob óolal le j egipciobo' tu yo'olal ma' u jóokolo'ob chéen x 
pikil kabil. 
22Tu jujun túulil le co'olelo'obo' yaan u káatico'ob ti' le máaxo'ob caja'ano'ob tu 
tzéelo'obo', wa ti' je'el máax co'olelil caja'ano'ob yéetelo'obe', ca dza'abac ti'ob 
u ba'alilo'ob plata, oro yéetel búuco'ob u ti'al a j xibil paalale'ex yéetel a x 
ch'upul paalale'ex, tu yo'olal beyo' ca lukesique'ex ba'axo'ob yaan ti' le 
egipciobo'. 

Éxodo 4 

1Moisés túune' tu núucaj: Leti'obe' bíin u tuuculo'ob táan in tusico'ob, ma' bíin 
u táan óolteno'obi'. Ba'ale' bíin u ya'alo'ob: Yuumtzile' ma' chíicpajac techi'. 

2Yuumtzil túune' tu káat chi'itaj ti': ¿Ba'ax le yaan ta kabo'? Moisese' tu núucaj: 
Jun p'éel Xóolte'. 
3Yuumtzile' tu ya'alaj ti': Pul te j lu'umo'. Moisese' tu pulaj te j lu'umo', tu 
séeblaquil suunaj jun túul caan le xóolte'o'. Moisese' j lacchaj u yáalcab u ti'al 
u náachtal ti', 
4ba'ale' Yuumtzile' tu ya'alaj ti': Tich' a kabe' ca mach tu nej. Moisese' tu tich'aj 
u kab, le ca tu machaj le caano', j suunaj xóolte'il tu ca'a téen. 
5Tu ya'alaj Yuumtzil: Lela' u ti'al ca u yocsaj óolto'ob dzo'oc u chíicpajal teech 
Yuumtzil u Junab Ku a j máanjan ch'i'ibalo'ob, u Ku Abraham, u Ku Isaac, u Ku 
xan Jacob. 
6Yuumtzile' tu ya'alaj ti': Bejela'e' oques a kab ta tzeem. Moisese' tu yocsaj u 
kab tu tzeem, ba'ale' le ca tu jóokesaje', tu yilaj yaan u koja'anil jáaway ti', sac 
bey bate'. 
7Ku túune' tu ya'alaj ti': Oques tu ca'a téen a kab ta tzeem. Moisese' tu beetaj 
beyo', le ca tu jóoksaj tu ca'a tene', dzo'oc u yutztal je'el bix tuláacal u wíinclile'. 
8Cu dzo'ocole' j a'ala'ab ti' tumen Yuumtzil: Wa yéetel le yáax chíiculalal ma' tu 
táan óoltique'echo'ob mix tu yu'ubico'ob ba'ax ca wa'alique', je'el túun u táan 
óoltiquecho'ob yéetel le ca'a chíiculalo'; 
9Ba'ale' wa ma' tu yocsaj óoltiquecho'ob mix tu táan óoltiquecho'ob mix yéetel 
le ca'a p'éel chíiculala', jóokes u ja'il le áalcab ja'o', wec te j lu'umo'. Le quéen 
cóojoc le ja' te j lu'umo', cu suut ki'ikil. 
10Moisese' tu núucaj: ¡Waay! In Yuumtzil, tene' ma' t'áalcab in t'aani', cu 
dzo'ocole' lela' ma' jo'olojbe'eni', mix táantac yúuchul teen iquil a t'aan yéetel a 
palitzila', le ba'ala' jun p'éel ba'al úuchben. Je'el jay téen ca t'aanaquene' cu 
t'i'ilil in waak. 
11Ba'ale' Yuumtzile' tu núucaj: ¿Máax dzáamail u chi' le máaco'? ¿Ma' wa teen 
le máax beetic u toottal, u cóoctal, u ch'óoptal wa ca paacatnac? 

12Bey túuno', xeen, tumen teen bíin yanaquen ta wéetel, le quéen t'aanaqueche' 
bíin in ca'ans teech ba'ax unaj a wa'alic. 
13Moisese' tu pechajubáa u ya'al: ¡Waay! Yuumtzil, beet utz a túuxtic u láak wa 
máax. 
14Yuumtzil túune' j kuuxilnaj yéetel Moisés ca tu ya'alaj ti': ¡Te'elo' ti' yaan a 
sucu'un Aarón j levita! in wojel jach ma'alob u t'aan. U láak ba'ale' táan u taal 
u nactáantech, yaan u sen qui'imacchajal u yóol le quéen u yilech. 
15T'aanen yéetel, tzol ti' tuláacal le ba'ax yaan a wa'ale'; teen xane' yaan in 
wantal ta wéetele'ex le quéen t'aananque'exe', bíin in nu'ucte'ex ba'ax unaj a 
beetique'ex. 
16Teche' yaan a wa'alic ti' Aarón le ba'ax bíin in wa'al teche', Aarone' yaan u 
ya'alic ti' le caaj le ba'ax bíin a wa'al ti'e'. 
17Bis le xóolte'a', tumen yéetel bíin a beet jak óol ba'alo'ob. 

Moisese' ca'a suunaj Egipto 

18Moisese' j suunaj tu yotoch Jetro u suegroe' ca tu ya'alaj ti': Yaan in suut 
Egipto tu'ux yaan in láako'ob in wéet ki'ikelo'ob. In káat in wila'a wa láili' 
cuxa'ano'obe'. Jetroe' tu núucaj: Xi'ic teech utzil. 
19Ca'aliquil ti' yaan ca'ach Moisés tu lu'umilo'ob Madiane', Yuumtzile' tu ya'alaj 
ti': Suunen Egipto tumen dzo'oc u láaj quíimil le máaxo'ob u káato'ob u 
quíimsecho'ob ca'acho'. 
20Moisés túune' tu ch'a'a u yatan yéetel u paale', ca tu na'acsajo'ob yóokol jun 
túul burro, ca j suunaj Egipto. Tu bisaj xan tu kab u xóolte' Ku. 
21Cu dzo'ocole' Yuumtzile' tu ya'alaj ti' Moisés: Le quéen kuchquech Egiptoe', 
qui' il a wil a beetic tu táan faraón le máactzilo'ob dzo'oc in dzáic teech u 
páajtalil a beetica'. Tene' yaan in beetic u pechicubáa u ti'al ma' u cha'ic u 
jóokol le j israelitaobo'. 
22Teech túune' bíin a wa'al ti' faraón: Bey u ya'alic Yuumtzila': Israele' u nojochil 
in paal. 

23Dzo'oc in wa'alic teech ca cha'a' u jóokol in paal u ti'al ca xi'ic u kulten; ba'ale' 
tu yo'olal ma' a cha'a' u jóokole', bin in caaj in quíims a nojoch a paal. 
24Ti' jun p'éel cúuchil te j bejo' tu'ux ca'ach cun u máans áakab Moisés yéetel u 
yatan bey xan u paale', j jóok Yuumtzil u nactáant Moisés ca j máan u quíimsic. 
25Séfora túune', tu ch'a'a jun p'éel tuunich yaan u yeje' ca tu xotaj u yoot'el u j 
xiibil u paal; cu dzo'ocole' tu machaj u yoot'el u j xiibil le chan xi'ipalo' tu 
cu'ultaj tu yooc Moisés ca tu ya'alaj ti': Tu jaajile' jun túulech ki'ikel íicham in 
ti'al. 
26Yuumtzil túune' tu p'ataj u bin Moisés. Séfora xane' tu ya'alaj j ki'ik íichamil 
ti' Moisés tu yo'olal le súut kuptajo. 
27Ca'aliquil Yuumtzile' dzo'oc u ya'alic ti' Aarón: Xeen a nactáantabáa yéetel 
Moisés te x tocoy lu'umo'. Aarone' j bine' ca tu nactáantaj Moisés tu witzil Ku. 
Te'elo' tu te'escuntaj yéetel jun p'éel dzu'udz 
28Moisés túune' tu tzicbaltaj ti' Aarón tuláacal le ba'ax tusbelta'ab ti' tumen 
Yuumtzil ca u ya'ale', bey xan le nucuch jak óolal ba'alo'ob a'ala'ab ti' ca u 
beete. 
29Cu dzo'ocole' j bino'ob tu ca'a túulilo'ob u much'quinto'ob u nuuquilo'ob 
Israel, 
30Aarone' tu tzicbaltaj tuláacal le ba'ax tu ya'alaj Yuumtzil ti' Moisese', tu beetaj 
xan tu táan le máaco'ob le jak óolal ba'alo'ob tu ya'alaj Ku ca u beeto'. 
31Le máaco'obo' tu táan óolto'ob. Le ca tu yojéeltajo'ob xan dzo'oc u táan 
óolta'alo'ob tumen Yuumtzil, yéetel dzo'oc u yila'al bix u mukyajo'obe', j 
chinlajo'ob u kulto'ob Ku. 

Éxodo 5 

Moisés yéetel Aarone' j bino'ob t'aan yéetel faraón 

1Cu dzo'ocol lela', Moisés yéetel Aarone', j bino'ob u ya'alo'ob ti' faraón: Bey 
dzo'oc u ya'alic Yuumtzil u Ku Israela': P'at u bin in caajal ti' le x tocoy lu'um u 
ti'al u beeto'ob teen jun p'éel kinbesaj tin nojbe'enil. 

2Ba'ale' faraone' tu núucaj: ¿Máax túun le Yuumtzil, u ti'al ca in dzo'ocbes u 
t'aan tu yo'olal in cha'ic u bin le israelitaobo'? Mix in kaj óol Yuumtzili', mix 
bíin in cha'a u jóokol le j israelitaobo'. 
3Leti'ob túune' tu ya'alajo'ob: U Ku le hebreobo' dzo'oc u taal u nuptáanto'on; 
let o'olale' yaan c bin ti' jun p'éel bej cu xíimbalta'al óox p'éel kiin te x tocoy 
lu'um u ti'al c kub quíimsbil ba'alche'ob ti' c Ku, ma' xan ca u quíimso'on ti' 
báan quíimil wa yéetel u ch'aac máascabi'. 
4Ba'ale' u ajawil Egiptoe' tu ya'alaj ti'ob: Moisés, Aarón, ¿Ba'ax teen ca 
náisique'ex u yóol le máacob ti' u meyajo'obo'? ¡Xeene'ex meyaj tu ca'a téen! 
5J a'ala'ab ti'ob xan tumen faraón: Bejela'e' ya'ab israelitaob caja'ano'ob ti' le 
lu'uma', ¿bin a ca'aje'ex a beete'ex u ch'éenel u meyajo'ob? 
6Ti' le kiino', faraone' tu túuchi'itaj a'albil ti' u j mayolo'ob yéetel ti' u nuuquil 
u múuch'ul le j meyajo'obo': 
7Ma' a dzáique'ex su'uc ti' le j israelitaob u ti'al u beetico'ob le paklu'um je'el 
bix suuquilo', ¡xi'ico'ob leti'ob u molo'ob le su'uco'! 
8láili' tza'ex ti'ob ca u beeto'ob le buca'aj paklu'um suuc u beetico'ob tac 
bejela'o'. ¡Ma' u bineltic mix jun p'éel paklu'um! Ma' óolalo'ob let o'olal cu 
yawat a'alico'ob: ¡Co'one'ex c kub quíimsbil ba'alche'ob ti' c Ku! 
9Beete'ex u asab chich meyaj le máaco'obo'; dza'ex ba'al u beeto'ob tu yo'olal 
ma' u táan óoltico'ob tuuso'ob. 
10Le j mayolo'ob yéetel u nuuquilo'ob le j meyajo', j jóoko'ob ca j bino'ob u 
ya'alo'ob ti' le máaco'obo': Faraone' dzo'oc u ya'alic ma' u dza'abal te'ex su'uc. 
11Bejela'e' te'ex bíin xi'ique'ex a mole'ex je'el tu'uxe'. Ba'ale' ma' bíin c jun 
p'íitcunte'ex le paklu'um suuc a beetique'exo'. 
12Le j israelitaobo' j ki'itpajo'ob tuláacal Egipto u ti'al u caxtico'ob sakab u 
meyajtico'ob bey su'uque'. 
13-14Sáamsamal cu tza'abal ti'ob tumen u j mayolo'ob faraón ca u kubo'ob le 
buca'aj pak lu'um suuc u beetico'ob le táan ca'ach u dza'abal su'uc ti'obo'. Tu 



148 

 

Biblia Maya 
© 1992, Sociedades Bíblicas Unidas. 

 

 
 

 

yóokol lelo' cu ko'olol u nuuquil u j meyajo'ob le j israelitaobo', táan u ya'ala'al 
ti'ob: ¿Ba'ax o'olal mix jo'olji'ac, mix bejela'a' ta chúucbese'ex le paklu'um suuc 
a beetique'ex ca'ache'? 
15U nuuquilo'ob u j meyajilo'ob le j israelitaobo', j bino'ob u ye'eso'ob u 
chi'ichnaquilo'ob tu táan le faraono' ca tu ya'alajo'ob ti': ¿Ba'ax teen cu beetic a 
tzicbe'enil bey ti' u palitzilo'oba'? 
16Xo'ot' u dza'abal to'on su'uc, ba'ale' cu tza'abal to'on ca c beet paklu'um, tu 
yóokol lelo' c ko'olol. ¡Lelo' u si'ipil u j meyajo'ob a tzicbe'enil! 
17Ba'ale' faraone' tu núucaj ti'ob: ¡Te'exe' chéen j ma' óole'ex! Let o'olal ca máan 
a wa'ale'ex: Co'one'ex c kub quíimsbil ba'alche'ob ti' c Yuumtzil. 
18¡Xeene'ex j meyaj! Quex ma' bíin dza'abac te'ex su'uqui', yaan a kubique'ex le 
buca'aj paklu'um suuc a kubique'exe'. 
19U nuuquil u j meyajo'ob le j israelitaobo' tu yilajo'ob talam le ca a'ala'ab ti'ob 
ma' bíin jun p'íitcuunsa'ac le buca'aj u meen paklu'umo'ob cu beetico'ob 
sáamsamal. 
20Le ca j jóoko'ob cu dzo'ocol u t'aano'ob tu táan le faraono' tu nuptáantajo'ob 
Moisés yéetel Aarón, máaxo'ob pá'atico'obe', 
21ca tu ya'alajo'ob ti'ob: U yila'a Yuumtzil ba'ax dzo'oc a beetique'ex ca u 
jadze'ex. Tumen a si'ipile'ex ca u kaakas pacto'on u j nuuquilo'ob u j meyajo'ob 
faraón. Te'ex ta dzáaje'ex máascab tu kabo'ob u ti'al u quíimsico'on. 

Cu páayalchi' Moisés 

22Moisés túune' tu ya'alaj ti' Yuumtzil, ichil u payalchi': Yuumtzil, ¿Ba'ax teen 
ca beetic bey ti' le caaja'? ¿Ba'ax o'olal ta túuchi'iten? 
23P'elac taaliquen j t'aan yéetel faraón ta kaaba'e', leti'e' dzo'oc u sen beetic u 
mukyaj a caajal, ba'ale' teche' ma' a beet mix ba'al u ti'al a toquiqui'. 

Éxodo 6 

1Yuumtzile' tu núucaj ti': Bejela'e' bíin a wil ba'ax quin in beet ti' le faraono', 
tumen chéen yéetel yajil bíin u cha'a a jóokole'ex tu caajal, ma' chéen lelo', leti' 
bíin u tojolch'inte'ex. 

Yuumtzile' cu ca'a t'anic Moisés 

2Kue' tu t'anaj Moisese' ca tu ya'alaj ti': TENE' YUUMTZILEN. 
3Tin chíicbesinbáa ti' Abraham, ti' Isaac yéetel ti' Jacob, yéetel u kaaba', Junab 
Ku tuláacal páajtalil, ba'ale' ma' tin dzajimbáa ca u kaj óolteno'ob yéetel u jaajil 
in kaaba'i': YHVH. 
4Tin beetaj xan jun p'éel jalach t'aan tu yéetelo'ob ca tin wa'alaj in dzáic ti'ob 
u lu'umil Canaán, le tu'ux cajlajo'ob bey j táanxel lu'umil dze'edzec kiino'obe'. 
5Bejela'e' dzo'oc in wojéeltic táan u mukyaj le israelitaob yéetel táan u beeta'al 
u talam meyajo'ob tumen le j egipciobo', dzo'oc u ka'ajal teen in nup t'aan. 
6Bey túuno' xeen a wa'al ti' le j israelitaobo', teen Yuumtzile', bin in ca'aj in 
lukeso'ob ti' le palitzilil yéetel ti' le talam meyajo'ob iquil u ye'edzelo'ob tumen 
le j egipciobo'. Bíin in chóol in páajtalil yéetel u nucuch meyajilo'ob ti'ibil óolal, 
u ti'al in jáalkabtique'ex. 
7Bíin in ch'a'ex bey in caajale', ca in beetinbáa a Kuex. Beyo' bíin ojéelta'ac tene' 
Yuumtzilen a Kuex máax lukese'ex ti' le talam meyajo'ob dza'an te'ex ca'ach 
tumen le j egipciobo'. 
8Bíin in bise'ex ti' le lu'um tin séeb chi'itaj ti' Abraham Isaac yéetel Jacob, in 
dzáic a ti'alinte'exo'. Tene' Yuumtzilen. 
9Lelo' Moisese' tu ca'a a'alaj ti' le j israelitaobo', ba'ale' leti'obe' ma' tu táan 
óoltajo'obi' tumen jach luba'an u yóolo'ob tu yo'olal le talam palitzililo'. 
10Yuumtzil túune' tu ya'alaj ti' Moisés: 
11Xeen a wa'al ti' faraón ca u cha'a u jóokol Egipto le j israelitaobo'. 
12Ba'ale' Moisese' tu núucaj ti' Yuumtzil: Mix le j israelitaob táan óoltiqueno', 
¿Bix bíin u táan óolten faraón wa jach kalkalac in t'aan? 

13Yuumtzil túune' tu túuchi'itaj Moisés yéetel Aarón u ti'al u ya'alo'ob ti' le j 
israelitaob yéetel ti' faraón: Dzo'oc u jach a'ala'al ti'ob ca u jóokeso'ob le j 
israelitaob tu caajil Egiptoo'. 

U ch'i'ilancabilo'ob Aarón yéetel Moisés 

14Lelo'oba' u nuuquilo'ob j otochnáalob, tu kaaba'ob u taataob: U paalal Rubén 
u j yáax paal Israele', tu kaaba'intajo'ob: Hanoc, Falú, Ezrón yéetel Carmi. 
Lelo'oba' u yotochnáalo'ob Rubén. 
15U paalal Simeone' tu kaaba'intajo'ob: Jemuel, Jamín, Zohar yéetel Saúl, u yaal 
jun túul x cananitail. Lelo'oba' u yotochnáalo'ob Simeón. 
16Levie' tu chucaj ciento treinta yéetel siete u ja'abilo'ob. Lela' u kaaba'ob u 
paalalo'ob líikbal tu nojochil tac tu chichanil: Jersón, Coat yéetel Merari. 
17U paalal Gersón tu tzoolil u láaktzilo'ob: Libni yéetel Simei. 
18Coate' tu chucaj ciento treinta yéetel óox p'éel u ja'abilo'ob. U paalalo'obe', 
Amrán, Izhar, Hebrón yéetel Uziel. 
19U paalal Merarie': Mahli yéetel Musi. Lelo'oba' u yotochnáalo'ob Leví líikbal 
u nojochil tac u chichanil 
20Amrane' j dzo'oc u beel yéetel x Jocabed yíidzin u x dzeyum máax j síijs Aarón 
yéetel Moisés. Amrane' j cuxlaj ciento treinta ja'abo'ob. 
21U paalal Ishare' tu kaaba'intajo'ob: Coré, Nefeg yéetel Zicri. 
22U paalal Uziele' tu kaaba'intajo'ob: Misael, Elzafán yéetel Sitri. 
23Aarone' j dzo'oc u beel yéetel Elizabet u x ch'upul paal ca'ach Aminadab, x 
quictzil xan ti' Naasón, leti'e' tu síijsaj Nadab, Abiú, Eleazar yéetel Itamar. 
24U paalal Coree' tu kaaba'intajo'ob: Asir, Elcana yéetel Abiasaf. Lelo'oba' u j 
yotochnáalo'ob le j coreitailo'obo'. 
25Eleazar jun túul ti' u paalal Aarone', j dzo'oc u beel tu yéetel jun túul ti' u x 
ch'upul paalal Futiel, leti'e' tu síijsaj Fines. Lelo'oba' u yotochnáalo'ob le j 
levitaob tu tzoolil u láaktzilo'obo'. 

26Lelo'oba' leti'ob Aarón yéetel Moisés máaxo'ob j a'ala'ab ti'ob tumen Yuumtzil 
ca u jóokeso'ob le j israelitaob tu lu'umil Epiptoo' máaxo'ob u tzolmajuba'ob 
bey u múuch'ul aj ba'atelo'obe'. 
27Lelo'oba' láili' leti'obe', Aarón yéetel Moisés máaxo'ob j t'aanajo'ob yéetel u 
ajawil Egipto u ti'al u jóokesico'ob ti' le múuch' caaj lej israelitaobo'. 

Kue' cu t'anic Aarón yéetel Moisés 

28Le kiinac ca j t'aanaj Yuumtzil yéetel Moisés Egiptoe', 
29tu ya'alaj ti': A'al ti' u ajawil Egipto tuláacal ba'ax bin in ca'aj in wa'al techa'. 
30Ba'ale' Moisese' tu núucaj ti': Yuumtzil tene' jach kalkalac in t'aan, let o'olale' 
¿Bix bíin u táan óolten faraón? 

Éxodo 7 

1Yuumtzil túune' tu ya'alaj ti' Moisés: Ile bin in ca'aj in p'at a beetic le ba'alo'ob 
tu táan faraón tin kaaba'e, a sucu'un Aarón túune' cu t'aan ta kaaba'. 
2Teche' bíin a tzol ti' Aarón tuláacal le ba'ax bíin in wa'al teche', cu dzo'ocole' 
leti'e', cu t'aan yéetel faraón u ti'al ca u cha'a u jóokol tu lu'um le j israelitaobo'. 
3Ba'ale' tene' bin in ca'aj in beet u pechicubáa faraón, tu yo'olal in beetic 
ya'abcach chíiculalo'ob yéetel jak óol ba'alo'ob tu lu'umil Egipto. 
4Faraone' ma' bíin u táan óolte'exi', ba'ale' tene' bíin in láal in páajtalil tu yóokol 
Egipto. Yéetel nucuch ti'ibil beel ba'alo'ob bíin in jóokes in múuch' aj 
ba'atelo'ob, in káat in wa'ale' Israel in caajal. 
5Le quéen dzo'ococ in chíicbesic in páajtalil yóokol Egipto, yéetel cu dzo'ocol 
in jóokesic Israele', le j Egipciobo' bíin u yojéelto'ob teen Yuumtzil. 
6Moisés yéetel Aarone' tu beetajo'ob tuláacal je'el bix tu tzolajil Yuumtzile'. 
7Moisese' yaan ca'ach ochenta ja'abo'ob ti', Aarone' ochenta yéetel óox p'éel, 
ja'abo'ob yaan ti' le ca j t'aanajo'ob yéetel faraone'. 

U xóolte' Aarone' u nu'ucul chíiculalo'ob 

8Yuumtzile' tu ya'alaj ti'ob Moisés yéetel Aarón: 



152 

 

Biblia Maya 
© 1992, Sociedades Bíblicas Unidas. 

 

 
 

 

9Wa faraón cu káatic te'ex ca a beete'ex jun p'éel chíiculale', ca wa'alic ti' Aarón 
ca u ch'a'a u xóolte' u pul j lu'um tu táan faraón, u ti'al ca suunac jun túul caan. 
10Moisés yéetel Aarone' j bino'ob u yilo'ob faraón, ca tu beetajo'ob ba'ax a'ala'ab 
ti'ob tumen Yuumtzil: Aarone' tu pulaj u xóolte' j lu'um tu táan faraón yéetel tu 
táan u nuuquil u aj meyajo'obe', ca j suunaj caanil le xóolte'o'. 
11Faraón xane' tu t'anaj u j na'ato'ob yéetel u aj meeno'ob, ca xan tu queto'ob 
yéetel u pulya'ajo'ob lelo': 
12Tu pulajo'ob j lu'um u xóolte'ob tu jujun túulile' ca j suunajo'ob caanil tu jujun 
p'éelil le xóolte'obo'. Ba'ale' u xóolte' Aarone' tu lukaj u xóolte'ob le aj na'ato'ob 
yéetel aj meeno'obo'. 
13Quex beyo', faraone' tu pechubáa ma' tu táan óoltajo'ob je'el bix u ya'almajil 
Yuumtzilo'. 

Cu suut ki'ikil u ja'il Egipto 

14Cu dzo'ocole', Yuumtzile' tu ya'alaj ti' Moisés: Faraone' dzo'oc u pechicubáa 
ma' u káat u cha'a u jóokol le j israelitaobo'. 
15Ba'ale', jach ja'atzcab sáamale' bíin xi'iquech a wila'a le quéen éemec ti' le 
áalcab ja'o', pa'at tu jáal, bis ta wicnal le xóolte' j suunaj caanilo'. 
16Te'elo' ca wa'alic ti': Yuumtzil u Ku le hebreobo' dzo'oc u túuchi'itiquen in 
wa'al teech: cha'a u bin in caajal u kulten ti' le x tocoy lu'umo'. Ba'ale' tac 
bejela'a' ma' a táan óolti'. 
17Let o'olale' Yuumtzile' dzo'oc u ya'alic: Le quéen in kol le ja' yéetel le xóolte' 
yaan tin kaba', le ja'o' bíin suunac ki'ikil. 
18Yaan u quíimil u cayilo'ob, yaan xan u sen tu'uchajal u ja'il, tac u ti'al u beetic 
u taactal u xej le egipciob le quéen u yóolto'ob u yuko'obe'. 
19Tu ya'alaj xan Yuumtzil ti' Moisés: A'al ti' Aarón ca u ch'a'a u xóolte' ca u tich' 
u kab tu yóokol áalcab ja'ob, mejen áalcab ja'ob, yóokol áakalo'ob yéetel 
tuláacal u nu'ucul tu'ux cu dza'abal ja' Egipto; tu yóokol tuláacal ti' ba'ax yaan 

ja'e', u ti'al ca suunac ki'ikil. ¡Beyo' bíin yanac ki'ik je'el bix ti' le nu'uculo'ob 
beeta'an yéetel che'o' tac le beeta'an yéetel tuunicho'! 
20Moisés yéetel Aarone' tu beetajo'ob le ba'ax túuchi'ita'ab ti'ob tumen 
Yuumtzil. Aarone' tu líiksaj u xóolte' ca tu kolaj le ja' tu táan yich faraón yéetel 
tu táan yich u nuuquil u aj meyajo'obe', ca j suunaj ki'ikil le ja'o'. 
21J quíim le cayo'obo', ca sen tu'uchaj le áalcab ja'o', ca j p'áat ma' tu páajtal u 
yu'ukul tumen le j egipciobo' ¡Yaan ki'ik ca'ach tuláacal u lu'umil Egipto! 
22Ba'ale' u aj meenilo'ob Egiptoe' tu queto'ob yéetel u pulya'ajo'ob, beyo' 
faraone' tu pechubáa ma' tu táan óoltaj Moisés yéetel Aarón, jach je'el bix tu 
ya'alajil Yuumtzilo'. 
23Farone' j suunaj tu jalach najil bey mix ba'al ucha'ane', 
24Tuláacal le j egipciobo' tu joolo'ob ch'e'eno'ob tu jáal le áalcab ja' u ti'al u 
jóokesico'ob sac ja'o', tumen le yaan ti' le áalcab ja'o' ma' paatal u ti'al ukbili'. 

Cu báanal muucho'ob 

25Cu dzo'ocol u máan siete kiino'ob ko'oloc le áalcab ja' tumen Yuumtzilo'. 

Éxodo 8 

1Yuumtzile' tu ya'alaj ti' Moisés: Xeen a wil le faraono' ca a wa'al ti': Bey cu 
ya'alic Yuumtzila': Cha'a u jóokol in caajal u ti'al u kulten. 
2Tumen wa ma' ta cha'ic u jóokole', tene' bíin in jadz tuláacal u lu'umil Egipto 
yéetel muucho'ob. 
3Yaan u báan ya'abtal muucho'ob ti' le áalcab ja'o', le quéen jóokco'obe' bíin 
oojco'ob ta jalach naj, tu cúuchil a wenel, ta kaan, tu yotoch u nuuquil a aj 
meyajo'ob yéetel tu yotocho'ob a caajal, ta chujcabo'ob yéetel tu'ux cu 
ya'ach'ta'al u sacanil a wo'och waaj. 
4Le muucho'obo' bíin síit'naco'ob ta wóokol, tu yóokol u nuuquil a aj meyajo'ob 
yéetel tu yóokol tuláacal a caajal. 

5Yuumtzile' tu t'anaj Moisese' ca tu ya'alaj ti': A'al ti' Aarón ca u tich' u xóolte' 
tu yóokol áalcab ja'o', beel ja'ob yéetel yóokol xéel ja'o', u ti'al ca báanac 
muucho'ob ca u chupo'ob Egipto. 
6Aarone' tu tich'aj u xóolte' yóokol u ja'ilo'ob Egiptoe', ca j chu'up tuláacal le 
lu'um yéetel muucho'ob. 
7Ba'ale' le aj meeno'obo' tu queto'ob yéetel u pulya'ajo'obe' ca xan tu taaso'ob 
muucho'ob tu yóokol u lu'umil Egipto. 
8Faraón túune' tu túuchi'itaj t'anbilo'ob Moisés yéetel Aarone' ca tu ya'alaj ti'ob: 
Káat óolte'ex ti' Yuumtzil ca u lukes to'on le muucho'ob ti' teen yéetel ti' in 
caajale', ca in cha'a u bin a caajal u kubo'ob quíimsbil ba'alche'ob ti' Yuumtzil. 
9Moisese' tu núucaj ti' faraón: A'alten ba'ax kiin a káat ca páayalchi'inaquen ti' 
Yuumtzil ta wo'olal, tu yo'olal u nuuquil a aj meyajo'ob yéetel tu yo'olal a caajal 
u ti'al ca náachchajaco'ob le muucho'ob ti' teech yéetel ti' a jalach naj, ca 
p'áatco'ob chéen te áalcab ja'o'. 
10Faraone' tu ya'alaj Sáamal: Moisés túune' tu núucaj: Bey bíin c beeto', ca 
páatchajac a wojéeltic mina'an u láak Yuumtzil je'el bix c Kue'. 
11Le muucho'obo' yaan u jóokolo'ob ta jalach naj u ti'al ca p'áataco'ob chéen ti' 
le áalcab ja'o'. Ma' bíin u chi'ichnaccunte'exi, mix teech mix u nuuquil a aj 
meyajo'ob mix a caajal. 
12Moisés yéetel Aarone' jóoko'ob ti' u jalach naj faraón. Cu dzo'ocole' Moisese', 
tu káataj ti' Yuumtzil ca u náachcunt le muucho'ob u túuchi'itmaj yóokol 
faraono'. 
13Yuumtzile' tu beetaj le ba'ax cu káatic ca'ach Moiseso', ca j quíim tuláacal le 
muucho'ob yaan ti' le najo'ob, ti' le táancabo'ob, yéetel ti' le coolo'obo'. 
14Le máaco'obo' cu molico'ob ca'ach le j quimen muucho'obo', cu 
much'quintico'ob, let o'olale' j tu'uchaj ca'ach tuláacal tu'ux. 
15Ba'ale' le ca tu yilaj faraón dzo'oc u ch'éenel le chi'ichnaquilo', tu pechubáa 
ma' tu cha'aj u jóokol le j israelitaob je'el bix u ya'almajil Yuumtzilo'. 

Cu báanal koxolo'ob 

16Yuumtzile' tu t'anaj Moisese' ca tu ya'alaj ti': A'al ti' Aarón u tich' u xóolte', ca 
u kol u mamayquil le lu'umo', u ti'al ca suunac koxolil tu yóokol tuláacal Egipto. 
17Bey tu beetilaco'obo'. Aarone' tu kolaj le ma'ay lu'umo' ca j suunaj koxolil 
tuláacal u ma'ay lu'umil Egipto, u ti'al u báanal yóokol máaco'ob yéetel yóokol 
ba'alche'ob. 
18Le aj meeno'obo', tu yóoltajo'ob u queto'ob xan u beetico'ob u báanal 
koxolo'ob yéetel u pulya'ajo'ob', ba'ale' ma' páatchajo'obi'. Ca'aliquil le 
koxolo'obo' táan u báanalo'ob yóokol máaco'ob yéetel yóokol ba'alche'ob. 
19Le aj meeno'ob túuno' tu ya'alajo'ob ti' faraón: ¡Le ba'ala' ti' Ku u taal! Ba'ale' 
faraone', tu pechubáa ma' tu táan óoltaj ba'ax a'ala'ab ti'i', jach je'el bix u 
ya'almajil Yuumtzilo'. 

Cu báanal áacacho'ob 

20Yuumtzile' tu ya'alaj ti' Moisés: Le faraono' yaan u bin piknal u sáastal ti' le 
áalcab ja'o', let o'olale' líiken ma'ayli' sáaschajque', ca xi'iquech a wa'al ti': Bey 
cu ya'alic Yuumtzila': P'at u bin in caajal u ti'al u kulten. 
21Tumen wa ma' ta cha'ic u bine', bíin in túuchi'it áacacho'ob ta wóokol, tu 
yóokol u nuuquil a aj meyajo'ob, tu yóokol a caajal yéetel tu yóokol u 
yotocho'ob. Bíin chu'upuc yéetel áacacho'ob u najilo'ob Egipto, bey xan u 
lu'umil. 
22Ba'ale' le quéen úuchuc le je'elo' yaan in jun páaycuntic u lu'umil Gosén, tu'ux 
yaan in caajal, te'elo' ma' bíin yanac mix jun túul áacachi'. Beyo' bíin a wojéelt 
teen Yuumtzil, ti' yanen ti' le lu'uma'. 
23Yaan in jun páaycuntic in caajal ti' a caajal. Lelo' sáamal bíin úuchuc. 
24Bey tu beetilac Yuumtzilo', jun p'éel u sen éekjoch'e'enil áacacho'ob j báano'ob 
tu jalach naj faraón, tu yotoch u nuuquil u aj meyajo'ob, yéetel tuláacal u 
lu'umil Egipto. Le áacacho'obo' tu láaj óotzilcunto'ob le lu'umo'. 

25Faraón túune' tu túuchi'itaj t'anbil Moisés yéetel Aarone' ca tu ya'alaj ti'ob: 
Xeene'ex a kube'ex quíimsbil ba'alche'ob ti' a Kuex ba'ale' ma' jóokole'ex ti' le 
lu'uma'. 
26Moisese' tu núucaj: Ma' ma'alob ca c beet beyo', tumen le ba'alche'ob bíin c 
kub u ti'al quíimsbilo', j quili'ich ba'al u ti'al le j egipciobo'. Wa le j egipciob ca 
kuchco'ob u yilo'ob c quíimsic le ba'alche'ob cu kultico'obo', je'el u quíimsico'on 
yéetel ch'iine'. 
27Yaan c náachtal óox p'éel kiin u xíimbalil tac te x tocoy lu'umo', ca c kub 
quíimsbil ba'alche'ob ti' Yuumtzil c Ku je'el bix bíin u ya'al to'one'. 
28Faraón túune' tu ya'alaj: Je'el in cha'ic u bine'ex te x tocoy lu'um a kube'ex 
quíimsbil ba'alche'ob ti' Yuumtzil a Kuex wa ma' ta náachtale'exe'. 
Páayalchi'inene'ex xan tin wo'olal. 
29Moisés túune' tu núucaj: Le quéen jóokquen waye' quin páayalchi' ti' Yuumtzil 
ca náachchajac ti' teech, ti' u nuuquil a aj meyajo'ob yéetel ti' a caajal le 
áacacho'obo', wa tumen teech cu xu'ulul a tusico'on yéetel ma' ta pechicabáa u 
ti'al ma' u bin le j israelitaob u kubo'ob quíimsbil ba'alche'ob ti' Yuumtzilo'. 
30Le ca j jóok Moisés tu jalach naj faraone', j payalchi'inaj ti' Yuumtzil, 
31Yuumtzil xane' tu beetaj le ba'ax tu káataj Moiseso': Le áacacho'obo' j 
náachachjo'ob ti' faraón, ti' u nuuquil u aj meyajo'ob yéetel ti' u caajal. 
32Ba'ale', faraone' tu ca pechubáe' ma' tu p'ataj u jóokol le j israelitaobo'. 

Éxodo 9 

U báan quíimilil wacaxo'ob 

1Yuumtzil túune' tu ya'alaj ti' Moisés: Xeen a wila'a' faraone' ca a wa'al ti': Bey 
cu ya'alic Yuumtzil u Ku le j hebreoba': Cha'a u bin in caajal u ti'al u kulten. 
2Wa ma' ta cha'ic u bino'obe', ba'ale' bin u bin a pechicabáe', 
3Yuumtzile' bíin u láal u páajtalil tu yóokol a wacaxo'ob yaan te j káaxo', yéetel 
talam koja'anilo'ob. Bíin quíimic a tzíimino'ob, a burro'ob, a camello'ob, a 
wacaxo'ob yéetel a j tamano'ob. 

4Ba'ale' Yuumtzile', bíin u ye'es máacalmáac u wacaxo'ob le israelitaobo', bey 
xan máacalmac u ti'al le j egipciobo', tumen ma' bíin quíimic mix jun túul u 
wacax le j israelitaobo'. 
5Yuumtzile' tu xot'aj u kiinil ca tu ya'alaj: Sáamal bíin úuchuc beyo'. 
6Tu láak kiine', Yuumtzile' tu beetaj beyo'. Tuláacal u wacaxil Egiptoe' j quíimi, 
ba'ale', u wacaxil Israele' mix jun túul j quíimi'. 
7Faraone' tu túuchi'itaj ilbil u wacaxil Israele', ca j ila'ab mix jun túul j quíimi', 
ba'ale' tu pechubáe', ma' tu cha'aj u jóokol le j israelitaobo'. 

U báan koja'anil noj yajil 

8Yuumtzil túune' tu ya'alaj ti' Moisés yéetel Aarón: Ch'a'ex ca'a lóoch' u ta'anil 
u káakil chujcabe', ca pu'uluc ca'anal tu táan faraón tumen Moisés. 
9Le ta'ano', bíin suunac u ma'ay lu'um u ti'al ki'itpajal yóokol tuláacal u lu'umil 
Egipto u beet u noj yajtal u wíinclil tuláacal u máaquilo'ob yéetel u 
ba'alche'ilo'ob Egipto. 
10Moisés yéetel Aarone', tu ch'a'ajo'ob u ta'anil káakil le chujcabo' ca j bino'ob 
u yilo'ob faraón. Te'elo' Moisese' tu pulaj u ta'anil u káakil chujcab ca'anal tu 
táan faraone', ca j buul yajchaj u wíinclil máaco'ob bey xan le ba'alche'obo'. 
11Le j meeno'obo', ma' páatchaj u quetico'ob ba'ax tu beetaj Moisesi', tumen 
buul yajchaj xan u wíinclilo'ob je'el bix le j egiptciobo'. 
12Ba'ale' Yuumtzile' tu beetaj u pechicubáa faraón u ti'al ma' u táan óoltic ba'ax 
cu ya'alic Moisés yéetel Aarón, Je'el bix u ya'almajil Yuumtzil ca'ach ti' Moisés. 

Cu báanal bat 

13Yuumtzil túune' tu ya'alaj ti' Moisés: Líiken ja'atzcab sáamale', ca xi'iquech a 
wa'al ti' faraón. Bey dzo'oc u ya'alic Yuumtzil u Ku le hebreoba': cha'a u bin in 
caajal u ti'al u kulten; 
14tumen bejela'e' bíin in ca in láaj túuchi'it tuláacal in báan quíimilo'ob ta 
wóokol, tu yóokol u nuuquil a aj meyajo'ob yéetel yóokol a caajal, u ti'al a 
wojéeltic mina'an yóokolcaab mix máac je'el bix tene'. 

15Tene' páatchaj ca'ach in we'esic teech in páajtalil u ti'al in jadziquech pa'ate'e' 
yéetel a caajal ich jun p'éel j báan quíimil, bejela'a' dzo'oc ca'ach a sa'atal way 
yóok lu'ume'; 
16Ba'ale' tin p'ataj a cuxtal yo'olal a wilic in páajtalil, yéetel u ti'al in 
dzáiquimbáa kaj óoltbil ti' tuláacal lu'um. 
17Quex tumen beyo', xi'ic u bin a pechicabáa u ti'al ma' cha'ic u jóokol in caajal. 
18¡Ma'alob beyo'! Walquil sáamala' bíin in beet u káaxal ka'ancach bat je'el bix 
mix jun téen ila'an u káaxal tuláacal u kiinilo'ob Egiptoo'. 
19Let o'olale' túuchi'it ca dza'abac ti' ma'alob cúuchil a wacax yéetel tuláacal 
ba'ax yaan teech te j káaxo', tumen le bat bíin káaxaco' yaan u quíimsic tuláacal 
le máaco'ob yéetel le ba'alche'ob mina'ano'ob yáanal naje'. 
20Jujun túul ti' u nuuquil u aj meyajo'ob faraone' tu ch'a'ajo'ob sajacquil ti' le 
t'aan tu dzáa Yuumtzilo', ca tu yocsajo'ob u palitzilo'ob yéetel u wacaxo'ob ich 
naj; 
21ba'ale' j yanchaj u láako'ob tu biso'ob bey báaxlile', ca tu p'atajo'ob u 
wacaxo'ob chéen jáanpike'enil. 
22Yuumtzil túune' tu ya'alaj ti' Moisés: Líikes a kab j ca'an u ti'al ca káaxac bat 
tuláacal Egipto yóokol máaco'ob yéetel yóokol ba'alche'ob, bey xan yóokol 
tuláacal u che'ilo'ob u coolilo'ob Egipto. 
23Moisese' tu líikesaj u kab j ca'ane', ca j túuchi'ita'ab tumen Yuumtzil quíilbal 
yéetel jaadz cháaco'ob, yéetel u káaxal bat tu yóokol le lu'umo'. Tu beetaj u 
káaxal bat tuláacal Egipto, 
24j káax bat yéetel u jaadz cháac x ma' je'elelil. Tuláacal u kiinilo'ob Egiptoe', 
mix jun téen ca'ach káaxac bat sen ka'am. 
25Le bato' tu kascuntaj tuláacal ba'ax yaan ca'ach tu lu'umil Egipto: tu xu'ulsaj 
máaco'ob, ba'alche'ob yéetel tuláacal u che'ilo'ob káax, tu ca'acachaj xan u kab 
u che'ilo'ob tuláacal le lu'umo'. 

26Quex bey úuchico', tu lu'umil Gosén tu'ux cajnáal ca'ach le j israelitaobo', ma' 
j lúub mix jun p'éel bati'. 
27Faraón túune' tu túuchi'itaj t'anbil Moisés yéetel Aarone', ca tu ya'alaj ti'ob: 
Quin kaj óoltic dzo'oc in kebantal. Le si'ipila' in ti'al yéetel in caajal, ma' u ti'al 
Yuumtzili'. 
28Dzo'oc u sen quíilbal cháac yéetel dzo'oc u sen káaxal bat, let o'olale', ma' bíin 
in ca'aj in xancunse'exi'. Payalchi'inene'ex ti' Yuumtzil t o'olale' ca in cha'a a 
bine'ex. 
29Ca j núuca'ab ti' tumen Moisés: Chéen p'el c jóokol ti' le caaja', quin líikesic 
in kab ti' Yuumtzil u ti'al payalchi'. Bíin jáawac túun u káaxal bat, bey xan bíin 
xu'uluc u quíilbal le cháacobo', yo'olal a wojéeltic Yuumtzil u yuumil tuláacal 
lu'um. 
30Ba'ale' tene' in wojel, mix ti' teech, mix ti' u nuuquil a aj meyajo'ob yaan u 
sajacquil Ku Yuumtzil. 
31U paakalilo'ob lino yéetel cebadae', j kascunta'abo'ob, tumen le cebadao' táan 
ca'ach u yi'ijanquil, le lino' xano' táan ca'ach u loolanquil. 
32Ba'ale' le trigo yéetel centeno', ma' j úuch mix ba'al ti'obe', tumen ma' 
jóokco'ob ca'achi. 
33Le ca jóok Moisés ti' le caaj cu dzo'ocol u lukul yicnal faraono', tu líikesaj u 
kab ti' Yuumtzil ich payalchi'. Tu séeblaquil jáaw u káaxal bat yéetel ja', bey 
xan jáaw u quíilbal cháaco'ob. 
34Ba'ale' le ca tu yilaj faraón dzo'oc u jáawal u káaxal ja' yéetel bat bey dzo'oc 
u jáawal u quíilbal cháacobe', kebanchaj tu ca'a téen. Ma' chéen leti' tu 
pechubái', ba'ale' tu pechubáa xan u nuuquil u aj meyajo'ob. 
35Faraone' tu pechubáa ma' tu cha'aj u jóokol le j israelitaob je'el bix u 
ya'almajil Yuumtzil ti' Moiseso'. 

Éxodo 10 

Cu báanal sáako'ob 

1Yuumtzile' tu ya'alaj ti' Moisés: Xeen a wil faraón, tumen dzo'oc in beetic u 
pechicubaob pa'ate'e' yéetel u nuuquil u aj meyajo'ob u ti'al in we'esic le nucuch 
jak óol máactzilo'ob cu páajtal in beetic, 
2yéetel xan u ti'al a tzicbalt ti' a paalal yéetel ti' a wáabilo'ob, bix úuchic in mix 
ba'alcuntic le j egipciob yéetel le nucuch jak óol ba'alo'ob tin beetaj ichilo'obo'. 
Beyo' je'el a wojéeltique'ex tene' Yuumtzilen. 
3Moisés yéetel Aarone', j bino'ob u yilo'ob faraone' ca tu ya'alajo'ob ti': Bey cu 
ya'alic Yuumtzil u Ku le j hebreoba': ¿Ba'ax kiin u jáawal a tuuculticabáa noj 
ba'alech tin táan? Cha'a u bin in caajal u ti'al u kulten; 
4tumen wa láili' xi'ic u bin a pechicabáa ma' ta cha'ic u bine', sáamal in beetic 
u taal sáako'ob yóokol a lu'umil, 
5bíin u pixo'ob le lu'um tac u balico'ob u ti'al ma' u yila'al, tumen sen ya'abo'ob. 
Bíin u jaanto'ob le jun p'íit ba'al tu p'ataj le bato', bíin xan u jaanto'ob tuláacal 
u che'ilo'ob le káaxo'. 
6Yaan u búut'lo'ob tac u chupico'ob a jalach naj, u yotoch u nuuquil a aj 
meyajo'ob yéetel u yotoch tuláacal le j egipciobo'. ¡Lela' jun p'éel sen nojoch 
ba'al mix jun téen ila'ab tumen a taataex, mix ila'ab tumen u taataob a taataex, 
ti' u máanjan kiinilo'ob tac bejela'e' ti' c kiinilo'obe'! Le ca j dzo'oc u t'aan 
Moisese' tu sutaj u paache' ca jóok tu jalach naj faraón 
7U nuuquil u aj meyajo'ob túun faraone' tu ya'alajo'ob ti': ¿Ba'ax kiin bíin 
jáawac u dzáic to'on choco poolil le máaca'? U p'at a tzicbe'enil u bin le máacob 
u kulto'ob u Kuob, le máax Yuumtzilo'. ¿Ma' wa u yil a tzicbe'enil dzo'oc u 
yóotziltal Egiptoi? 
8Faraone' tu túuchi'itaj t'anbilo'ob Moisés yéetel Aarón tu ca'a tene' ca tu ya'alaj 
ti'ob: Xeene'ex a kulte'ex Yuumtzil a Kuex. Chéen ba'ale' a'ale'ex teen máaxo'ob 
bíin xi'ic. 

9Moisese' tu núucaj: Bíin xi'ico'on yéetel c mejen paalal, c nucuch máaquilo'ob, 
c j xibil paalal, c x ch'upul paalal, bey xan c tamano'ob yéetel c wacaxo'ob, 
tumen jun p'éel u nojoch kimbesajil Yuumtzil c ti'al to'on. 
10Ba'ale' faraone' tu núucaj: ¡Ma' muculbe'en a kaakas tuucule'exi'! ¿Ca 
tuucultique'ex je'el u múul bin Yuumtzil ta wéetele'ex, bey xan bíin in ca in 
cha'a' a bine'ex yéetel a mejen paalale'ex? 
11Le je'elo' ma' bey bíin úuchuqui'. Xeene'ex te'ex nucuch máaque'ex a kulte'ex 
Yuumtzil, tumen lelo' leti' a káat a beete'ex. Faraone' tu túuchi'itaj ca tojol 
ch'inta'aco'ob tu táan. 
12Ba'ale' Yuumtzile' tu ya'alaj ti' Moisés: Líikes a kab yóokol Egipto u ti'al ca 
ta'alac sáako'ob u xupo'ob tuláacal u paakalilo'ob le lu'um yéetel tuláacal le 
ba'ax tu p'ataj le bato'. 
13Moisese' tu líiksaj u kab yóokol Egiptoe', ca j beeta'ab u taal jun p'éel j lakin 
iik tumen Yuumtzil, buul kiin yéetel buul áakab tu yóokol le lu'umo'. Tu láak 
kiine' le j lakin iiko' tu taasaj sáako'ob, 
14ca j báano'ob yóokol tuláacal le lu'umo'. Mix jun téen j yanchaj beyo', mix 
xan bin yanac u láak, jach sen ya'ab sáako'ob je'el bix le kiinaco', 
15tu balo'ob le lu'um yéetel u ya'abilo'ob, tu jaantajo'ob xan tuláacal le 
paakalo'ob yéetel u yich che'ob tu p'ataj ca'ach le bato'. Ma' j p'at mix ba'al yáax 
tu lu'umil Egiptoi': Mix ichil le coolobo', mix ti' le che'obo'. 
16Faraone' tu séeb túuchi'itaj t'anbilo'ob Moisés yéetel Aarone' ca tu ya'alaj ti'ob: 
Dzo'oc in kebantal ti' Yuumtzil a Kuex yéetel ti' te'ex, 
17Ba'ale' quin káat óoltic te'ex chéen ti' le jeedza' ca sa'atse'ex teen in keban, 
yéetel ca payalchi'inaque'ex ti' Yuumtzil a Kuex, ca káate'ex ti' quex chéen ca u 
náachcunt teen le j báan quíimila'. 
18Le ca j jóok Moisés tu jalach naj faraone' j payalchi'inaj ti' Yuumtzil. 

19Yuumtzil túune' tu kexaj u beel le iiko', ca tu sutaj jun p'éel j ka'amcach j 
chikin iikile', ca tu bisaj le sáako'ob ichil le j chac ka'anabo'. Ma' j p'at mix jun 
túul sáak Egiptoi. 
20Ba'ale' Yuumtzile' tu beetaj u pechicubáa faraone', ca j p'áat ma' tu cha'a u 
jóokol le j israelitaobo'. 

Cu yantal jun p'éel nojoch éekjoch'e'enil 

21Yuumtzil túune' tu ya'alaj ti' Moisés: Líikes a kab j ca'an, ca yanac 
éekjoch'e'enil tuláacal Egipto jach tat ca páatac tac u ma'achal. 
22Moisese' tu líikesaj u kabe' ca yanchaj jun p'éel sen nojoch éekjoch'e'enil 
tuláacal Egipto 
23tu chucaj óox p'éel kiin mix máac páatchaj u pactic máax cajacbal tu tzéel, 
mix xan páatchaj u péec tu cúuchili'. Ba'ale' ti' tuláacal u yotoch le j 
israelitaobo', yaan ca'ach sáasil. 
24Faraón túune' tu túuchi'itaj t'anbil Moisese' ca tu ya'ala' ti': Xeene'ex a kulte'ex 
Yuumtzil, bise'ex xan a paalale'ex; ba'ale' p'ate'ex a j tamane'ex yéetel a x 
wacaxe'ex waye'. 
25Ba'ale' Moisese' tu núucaj: Ma' bey bíin c beeto', teche' yaan xan a dzáic to'on 
ta kabil le ba'alche'ob bíin j quíimso'ob yéetel bíin c to'oco'ob tu nojbe'enil 
Yuumtzil c Kuo'. 
26Tu yóokol lelo' c wacaxo'obe' yaan xan u bino'ob t éetel. Mix jun túul ba'alche' 
unaj u p'áatal, tumen yaan c yéeyic dze'edzec ti'ob u ti'al c kultic Yuumtzili'. 
Ca'aliquil ma' kuchco'on te'elo', ma' c ojel máacalmáac bíin meyajnac to'on u 
ti'al c kultic Yuumtzili'. 
27Ba'ale' Yuumtzile' tu beetaj u pechicubáa faraón u ti'al ma' u p'atic u bino'ob. 
28Faraón xane' tu ya'alaj ti' Moisés: Jóoken waye', canáantaba xan ma' a suut a 
wilen tu ca'a téen, tumen le kiin bíin taalaquech tu ca'a téen tin táane', bíin 
quíimquech. 
29Moisese' tu núucaj ti': Ma'alob a wa'alic, ma' bíin suunaquen in wilechi'. 

Éxodo 11 

U j báan quíimil j yáax paalo'ob 

1Yuumtzile' tu ya'alaj ti' Moisés: Bin in ca'aj in taas u láak báan quíimil yóokol 
faraón yéetel le j egipciobo'. Cu dzo'ocole' faraone' ma' chéen bíin u cha'a a 
jóokole'exi', ba'ale' leti' bíin u tojol ch'iinte'ex waye'. 
2Ba'ale' bejela'e' a'ale'ex ti' le israelitaob j xiibo'ob yéetel le x co'olelo'obo' le ca 
u káato'ob ba'alo'ob beeta'an yéetel oro, bey xan yéetel plata ti' le j xiibo'ob bey 
ti' co'olelo'ob egipciob cajnáalo'ob tu tzéelo'obo'. 
3Yuumtzile' tu beetaj u muuntal u pucsi'ikal le j egipciob ti' le j israelitaobo'. Le 
xan u nuuquil u aj meyajo'ob faraone', u ti'alo'obe' Moisese' jun túul máac sen 
yaan u na'at, yéetel bey u tuucul xan tuláacal Egipto. 
4Moisese' tu ya'alaj ti' faraón: Bey dzo'oc u ya'alic Yuumtzila': Chúumuc áakabe' 
yaan in máan ti' tuláacal Egipto, 
5yaan u quíimil u j nojoch paalil ti' tu jujun p'éel u najil Egipto, líikbal u nojoch 
paal faraón culucbal tu jalach káanche'o' tac u nojoch paal le x palitzil cu meyaj 
tu nu'ucul juuch'o'. Yaan xan u quíimil u yáax a'alo'ob tuláacal ba'alche'ob. 
6Ti' tuláacal Egiptoe' bíin yanac yaayaj awat okol, je'el bix mix jun téen 
anchajaque', mix xan bíin suunac antal. 
7U ti'al xan ca a wojéelte'exe', Yuumtzile', cu jun páaycuntic le j israelitaob ti' 
le egipciobo', mix bíin wowo' chi'ita'aco'ob tumen peeko'ob, mix jun túul u 
máaquil wa u ba'alche'il Israel. 
8Bíin túun taalac u yileno'ob tuláacal u nuuquil u aj meyajo'ob, xolaanquil bíin 
u káato'ob teen: Xeene'ex yéetel tuláacal le máaxo'ob t'u'ulpachtiquecho'. Ma' 
bíin xi'iquen ma'ayli' úuchuc lelo'. Sen kuux Moisés ca jóok tu táan faraón. 
9Cu dzo'ocole' Yuumtzile' tu ya'alaj ti' Moisés: Faraone' ma' bíin u táan óolte'exi', 
bey túuno', asab ya'ab jak óolalo'ob bíin in beet tu lu'umil Egiptoo. 

10Moisés yéetel Aarone' tu beeto'ob tuláacal le jak óolalo'ob tu táan faraono', 
ba'ale' je'el bix u ya'almajil Yuumtzile', tu pechubáa faraone', ma' tu cha'aj u 
jóokol le j israelitaob Egiptoo'. 

Éxodo 12 

Cu chúunul u kinbesajil Táadz máanbal 

1Yuumtzile' tu t'anaj Moisés yéetel Aarón tu lu'umil Egiptoe' ca tu ya'alaj ti'ob: 
2Le kiino'oba' nojoch a ti'ale'ex, leti' u yáax mesil ja'ab. 
3A'ale'ex ti' tuláacal u caajil Israel beya': U kiinil diez ti' le winala', tu jujun 
túulile'exe' yaan a ch'a'ique'ex jun túul chan j taman wa jun túul chan j yuuc tu 
jujun p'éel a wotoche'ex. 
4Wa le máaxo'ob ti' le naj jach jun p'íito'ob u ti'al u láaj jaanto'ob le ba'alche'o', 
yaan u múul jaantico'ob yéetel le máax cajacbal naadz ti' u yotoch, bíin u t'ox 
je'el jay túul u yuumilo'ob le najo', le buca'aj xan cu páajtal u jaantico'obe'. 
5Le ba'alche'o' jun ja'ab unaj yantal ti', j xiibil ba'alche' yéetel láaj utz u wíinclil, 
lelo' j taman wa j yuuc. 
6Yaan a kalque'ex tac tu catorce kiin le meso', ti' le kiino' tu jujun túulil le 
israelitaobo', yaan u quíimsico'ob tu ocnal kiinil. 
7Cu dzo'ocole' ca ch'a'ique'ex u ki'ikele' ca cu'ultique'ex tu x pakab che'il u jool 
le naj tu'ux bíin a jaante'ex le ba'alche'o'. 
8Ti' le áakabo' bíin a jaante'ex u ka'atbil bakel yéetel káakaj xíiwo'ob bey xan 
yéetel waaj x ma' levadura. 
9Ma' a jaantique'ex mix jun xéet' u che'eche'il wa u chacbilil. Yaan u káabta'al 
yéetel káak tuláacal le ba'alche'o', je'el bix u poole' bey u yooco'ob yéetel u 
jobnel. 
10Ma' unaj xan a p'atique'ex mix jun xéet' u ti'al u láak kiini'. Wa cu p'áatal jun 
p'íite' unaj u tóoca'al. 

11Cu dzo'ocol a búuquintique'ex a nooke'ex yéetel a taquique'ex a xanabe'ex 
bey xan a machmaje'ex a xóolte'exe', séeseb jaante'ex le ba'alche'o' tumen u 
Táadz máanbal Yuumtzil. 
12Ti' le áakabo' tene' bíin máanaquen tu lu'umil Egipto, u ti'al in loobilt ti' 
quíimil u nojoch paalil tuláacal láaktzilo'ob j egipciob, bey xan u yáax aalo'ob 
u yaalak ba'alche'ob, yaan in xot kíintic tuláacal u kuilo'ob u lu'umil Egipto. 
Teen Yuumtzil dzo'oc in wa'alic. 
13Le ki'iko' bíin meyajnac te'ex u ti'al a chíicultique'ex le najo'ob tu'ux yane'exo'. 
Beyo' le quéen in loobilt u ti'al quíimil le j egipciobo', mix jun túul ti' te'ex bíin 
quíimiqui'; tumen le quéen in wila'a' le ki'iko' quin táadz máanbal. 
14Lela' jun p'éel kiin unaj a ka'ajsique'ex yéetel nojoch kinbesajil tu tziiquil 
Yuumtzil. Yaan a kiinbesique'ex bey jun p'éel a'almaj t'aan mina'an xu'ulul ti'e', 
cu máan tu cuxtal le taataob ti' u cuxtal u paalalo'ob. 
15Yaan a jaantique'ex waaj x ma' levadura ichil siete kiino'ob; let o'olale' líikbal 
u cáajal yáax jun p'éel kiin, ma' unaj u yantal levadura ta wotoche'exi'. Je'el 
máax ca u jaant levadura ichil le siete kiino'obo', yaan u luksa'al ichil u caajil 
Israel. 
16Le yáax jun p'éel kiin je'el bix le siete kiino'obo', unaj a kubique'ex u ti'al jun 
p'éel quili'ich múuch'cabil. Ti' le kiino'obo' ma' bíin úuchuc meyaji', ba'ale' 
chéen u ti'al u nu'ucbesa'al u janal, u jujun túulil. 
17U kinbesajil le waajo'ob x ma' levadurao', jun p'éel kiin unaj a kiinbesique'ex, 
tumen u kiinil tin láaj jóoksilaque'ex tu lu'umil Egipto. Yaan a kiinbesique'ex 
bey jun p'éel a'almaj t'aan yaan u ya'alico'ob le taataob ti' u paalo'obe'. 
18Yaan a jaantique'ex waaj x ma' levadura líikbal u ye'esame'ental catorce kiin 
ti' le yáax winalo', tac tu yocbal u kiinil veintiuno ti' láili' le winalo'. 
19Ma' unaj u yantal levadura ta wotoche'ex siete kiino'obi', tumen je'el máaxac 
ca u jaant waaj yéetel levadurae' yaan u luksa'al ichil u múuch'cabil le j 
Israelitaobo', je'el bix le j táanxel lu'umilo' bey xan le sijnal ti' le múuch' caajo'. 

20Let o'olale' ma' jaantique'ex mix ba'al yaan u levadurail. Je'el tu'uxac ca 
cajlaque'exe' unaj a jaantique'ex waaj x ma' levadura. 
21Moisese' tu túuchi'itaj t'anbil u nuuquilo'ob le j israelitaobo' ca tu ya'alaj ti'ob: 
Xeene'ex a ch'a'ex jun túul chan j taman wa jun túul chan j yuuc u ti'al a 
láake'ex, quíimse'ex u ti'al a kiinbesique'ex le Táadz máanbalo'. 
22Le ki'iko' unaj u p'áatal ti' jun p'éel cáat; cu dzo'ocole' ch'a'ex jun cháach tzitz 
ja'e' t'ube'ex ichil le ki'iko', cu dzo'ocole' cu'ultex le ki'ik ti' tuláacal u x pakab 
che'ilo'ob u jool le najo'obo'. Mix jun túul ti' te'ex unaj u jóokol tu yotoch 
ma'ayli' sáaschajque'. 
23Le quéen máanac Yuumtzil u ti'al u loobilt ti' quíimil le j egipciobo', yaan u 
yilic le ki'ik ti' tuláacal u x pakab che'ilo'ob le jool najo', cu táadz máanbali'. 
Bey túuno' Yuumtzile' ma' bíin u cha'a' u yocol le j meyaj loob ichil a 
wotoche'exo'. 
24Le ba'ax quin wa'alica' yaan a béeycuntique'ex, yaan xan u béeycunta'al 
tumen a ch'i'ibale'exo'ob bey jun p'éel a'almaj t'aan mina'an xu'ulul ti'e'. 
25Le quéen dzo'ococ a wocle'ex ti' le lu'um bíin u dzáa te'ex le Yuumtzil je'el bix 
tu séeb chi'itaj ti' te'exo', unaj u bin a kiinbesique'ex le quili'ich meyaja'. 
26Le quéen u káat chi'ite'ex a paalale'ex ¿Ba'ax u káat ya'al le quili'ich meyaja'? 
27te'exe' unaj a núuquique'ex ti'ob: Le ba'alche'a' cu quíimsa'al tu kiinil Táadz 
máanbal, cu quíimsa'al ti' u tziiquil Yuumtzil. Le ca tu loobiltaj u ti'al quíimil 
le j egipciobo', le ca tu tzéeltaj u yotoch le j israelitaob cajnáalo'ob ca'ach 
Egiptoo', ca tu tocaj ti' quíimil c láaktzilo'ob. Le j israelitaob túuno' j chinlajo'ob 
u ti'al kultaj; 
28cu dzo'ocole' tu beetajo'ob je'el bix tu ya'alajilac Yuumtzil ti' Moisés yéetel ti' 
Aarone' 

Cu quíimil u j yáax paalalilo'ob Egipto 

29Chúumuc áakabe' Yuumtzile' tu loobiltaj le j yáax paal ti' tuláacal láaktzilil j 
egipcioile', je'el bix u j yáax paal faraón culucbal tu jalach káanche'o', bey le j 
yáax paal kala'an ti' le kalabnajo', bey xan u yáax aalo'ob le ba'alche'obo'. 
30Faraón, u nuuquil u aj meyajo'ob yéetel tuláacal le j egipciobo' j líiko'ob ti' le 
áakabo', ca j yanchaj nucuch yaayaj awatilo'ob tuláacal Egipto. Ma' j yanji mix 
jun p'éel naj j p'áat wa mina'an quimeni'. 
31Láili' ti' le áakabo', faraone' tu túuchi'itaj t'anbil Moisés yéetel Aarone', ca tu 
ya'alaj ti'ob: Xeene'ex, tzelaba'ex ichil u máaquilo'ob in caajal, te'ex yéetel le j 
israelitaobo'. Xeene'ex a kulte'ex Yuumtzil je'el bix ta wa'aljile'exo'. 
32Bise'ex xan a j tamane'ex yéetel a wacaxe'ex je'el bix ta wóoltajile'exe'; 
xeene'ex. Káat óolnene'ex ti' Ku tin wo'olal. 
33Le j egipciobo' tu beeto'ob u séeb jóokol le j israelitaob tu múuch' caajo'obo', 
tumen táan u tucultico'ob ca'ach bin u ca'ajo'ob láaj quíimil. 
34Le j israelitaobo' tu jóokesajo'ob le sacan juuch'o' ma'ayli' pajaque', pa'ate'e' 
yéetel u cáatil, ca tu láaj to'ojo'ob yéetel u nooko'obe' ca tu dzajo'ob tu 
queléembalo'ob. 
35Tu yu'ubaj t'anto'ob xan Moisese', ca tu káatajo'ob ti' le j egipciob u ba'alilo'ob 
oro, plata yéetel búuco'ob. 
36Yuumtzile' tu beetaj u dza'abal yéetel ma'alob óolal tumen le j egipciob 
tuláacal le ba'ax cu káatico'ob le j israelitaobo'; bey túun luksa'abic tuláacal 
ba'al ti' le j egipciob tumen le j israelitaobo'. 

Le j israelitaobo' cu jóokolo'ob tu lu'umil Egipto 

37Le j israelitaobo' jóoko'ob tu caajil Ramsés u ti'al u binbalo'ob Sucot. U 
xooquil u j xiibilo'ob x ma' paalalil yéetel co'olelo'obe', míin seicientos mil 
máaco'ob cu bino'ob xíimbalil, le yaan u ja'abil u beetic u aj ba'atelilo'ob. 
38Yéetelo'obe' j bin ya'abcach u jejeláasil máaco'ob, bey xan ya'ab j tamano'ob 
yéetel wacaxo'ob. 

39Bey ma' yanji ti'ob mix jun súutuc u ti'al u máakantico'ob u janalo'ob tu yo'olal 
tojol ch'intbil beeta'abico'ob tumen le j egipciobo', tu beetajo'ob waajo'ob x ma' 
levadura yéetel le juuch' tu jóokesajo'ob Egiptoe', lela' ma'ayli' pajchajque'. 
40Le j israelitaobo' j cajlajo'ob tu lu'umil Egipto cuatrocientos treinta ja'abo'ob. 
41Ti' le kiinac chúucpaj cuatrocientos treinta ja'abo'obo', tuláacal u múuch'ul u 
caajal Yuumtzilo' jóoko'ob ti' le lu'umo'. 
42Ti' le áakabo' Yuumtzile' tu táan óoltaj u jóoksico'ob tu lu'umil Egipto. Lelo' 
u áakab Yuumtzil, áakab u ti'al u tziiquil; le j israelitaobo' unaj xan u táan 
óoltico'ob ti' tuláacal u ch'i'ilancabilo'ob. 

U ya'almaj t'aanil u ka'ajsa'al u kiinil Táadz máanbal 

43Yuumtzile' tu ya'alaj ti' Moisés yéetel ti' Aarón: Lela' u ya'almaj t'aanilo'ob 
Táadz máanbal. Mix jun túul j táanxel lu'umil je'el u páajtal u jaantic u bakel 
le ba'alche' quíimsano', 
44ba'ale' le palitzil mana'an yéetel taakine' je'el u páajtal u jaantic wa súut 
kupta'ane'. 
45Mix jun túul j táanxel lu'umil cu máan j xíimbal, wa quex aj con meyaj je'el 
u páajtal u jaantic u bakel le ba'alche'o', 
46unaj u jaanta'al chéen ti' jun p'éel naj. Ma' unaj u jóoksa'al mix jun xéet' u 
bakel le ba'alche' cu quíimsa'alo', ma' utz xan u ca'achal u baaquelo'obi' 
47Lela' bíin beeta'ac tumen tuláacal u caajil Israel. 
48Ba'ale' wa jun túul j táanxel lu'umil cajnáal ichile'ex u káat u kiinbes le Táadz 
máanbalo', táanil kabéet u sut kupta'al tuláacal le j xiibo'ob caja'ano'ob tu 
yotocho'. Cu dzo'ocole' je'el u páajtal u beetic le kinbesajo', tumen leti'e' cu 
p'áatal je'el bix jun túul máac sijnal Israele'. Ba'ale' mix máac wa ma' sut 
kupta'an je'el u páajtal u jaantic u bakel le ba'alche'o'. 
49Le a'almaj t'aana' u ti'al dzo'ocbesbil tumen le j sijnalo'ob te j lu'uma', bey xan 
u ti'al le j táanxel lu'umilo'ob cajnáalo'ob ichile'exe'. 
50Le j israelitaobo', tu beetajo'ob je'el bix tu ya'alajilac Moisés yéetel Aarone'. 

51Láili' ti' le kiino' Yuumtzile' tu jóokesaj u aj ba'atelilo'ob Israel caajil Egipto. 

Éxodo 13 

1Yuumtzile' tu t'anaj Moisese' ca tu ya'alaj ti': 
2Jun páaycunt teen u nojochil le paalalo'obo', tumen tuláacal u yáax paal le 
israelitaobo' in ti'al, bey xan tuláacal u j yáax aal le ba'alche'obo'. 
3Moisés túune' tu ya'alaj ti' le caajo': Ka'ajac te'ex le kiina'. Tumen Yuumtzile' 
tu jóokese'ex yéetel nojoch páajtalil Egipto tu'ux palitzilta'ane'ex ca'achi. Ma' 
unaj a jaantique'ex waaj yéetel levadurai'. 
4Te'exe' táan a jóokole'ex tu mesil Abib. 
5Láili' ti' u winalil Abib, u najmal a beetique'ex le kinbesaj, le quéen dzo'ococ 
u yocsique'ex Yuumtzil ti' le lu'um tu'ux le caab yéetel le leche cu yáalcab bey 
u yáalcab ja'e'. Lelo', tu lu'um le j cananeob, j hititaob, j amorreob, j heveob 
yéetel j jebuseob, in séeb chi'itmaj ti' a taataex, bíin in dzáa te'exo'. 
6Bíin a jaante'ex waaj x ma' levadura siete kiino'ob, yaan xan a beetique'ex le 
kinbesaj tu siete kiin tu kaaba' Yuumtzilo'. 
7Siete kiino'ob bíin a jaante'ex waaj x ma' levadura, yéetel mix ti' jun xéet' a 
lu'ume'ex unaj u yantal levadura, mix waaj yaan u levadura. 
8Lela' cu beeta'al u ti'al u ka'ajsa'al ba'ax tu beetaj Yuumtzil t éetel le ca tu 
jóokeso'on Egiptoe'. 
9Bey je'el bix wa dza'an jun p'éel chíiculal tu muuk a kab wa ti' a táan poole', 
bíin u beet u ka'ajal te'ex, unaj a tzicbaltique'ex mantadz u ya'almaj t'aan 
Yuumtzil, tumen leti' jóokese'ex Egipto yéetel nojoch páajtalil. 
10Let o'olale' kabéet a kiinbesique'ex le quili'ich tich' kab tuláacal ja'abo'ob jach 
tu kiinil a'ala'ano'. 
11Le quéen dzo'ococ a bisa'ale'ex tumen Yuumtzil tu lu'umil le j cananeob le 
quéen u kub te'ex le lu'um tu séeb chi'itaj te'ex yéetel ti' a taataexo'. 

12Yaan a jun páaycuntique'ex a yáax j xibil paale'ex yéetel tuláacal u yáax xiibil 
a walak ba'alche'ob bíin síijique'. Tumen lelo' u ti'al Yuumtzil. 
13Le quéen síijic jun túul u j yáax aal a walak x burrae', yaan a dzáique'ex jun 
túul chan j taman wa jun túul chan j yuuc u ti'al u keexint le chan burroo', 
ba'ale' wa ma' ta dzáique'ex u keexe', bíin a cache'ex u caal. Unaj xan a 
dzáique'ex jun p'éel ti'ibil óolal u ti'al u keexint a j yáax paal. 
14Beyo' le quéen u káat chi'ite'ex sáamal a paale'ex: ¿Ba'ax u káat ya'al le 
kinbesaja'? te'exe' bíin a núuque'ex ti'ob: Yuumtzil tu jóokeso'on yéetel nojoch 
páajtalil Egipto tu'ux palitzilta'ano'on ca'achi. 
15Le ca tu pechubáa ca'ach faraón ma' u káat u cha'ic c jóokole', Yuumtzile' tu 
jadzaj yéetel u quíimil u j yáax paal tuláacal u láaktzililo'ob le j egipciobo', bey 
xan u yáax aal u yaalak ba'alche'ob; let o'olale' c kubic ti' Yuumtzil tuláacal le 
j xiibil ba'alche'ob cu yáax síijilo'obe', c dzáic xan jun p'éel ti'ibil óolal u ti'al u 
keexil c yáax paal. 
16Bey túuno' bíin p'áatac bey jun p'éel u chíiculal tu muuk a kabe'ex yéetel ta 
táan poolale'exe', u ti'al ka'ajsic te'ex bix jóokesa'abique'ex tumen Yuumtzil tu 
caajil Egipto yéetel nojoch páajtalil 
Cu nu'ucta'al u beel Israel yéetel jun p'éel t'o'ol múuyal yéetel jun p'éel t'o'ol káak 

17Le ca j cha'ab u jóokol le j israelitaob tumen le faraono', ma' j bisa'abo'ob 
tumen Yuumtzil tu toj bejil u lu'um le filisteobo', tumen tu tucultaj, le j 
israelitaob ma' bíin u yóolto'ob ba'atel le quéen kabéetchajque', ba'ale' bíin 
yóolto'ob j suut Egipto. 
18Let o'olale' tu beetaj u bak pachtico'ob le x tocoy lu'um cu bin ti' le chac 
ka'anabo'. 
19Moisese' tu bisaj xan u baaquelo'ob José je'el bix u ya'almajil ti'obe'. Leti'e' u 
ya'almaj ti'ob ca'achi: Yaan u taal Yuumtzil u yáanto'on, ba'ale' le quéen kuchuc 
u kiinile', lukese'ex in baaquelo'ob waye'. 

20Le j israelitaobo' jóoko'ob Sucote' ca j je'elo'ob Etan, le tu'ux cu cáajal le x 
tocoy lu'umo'. 
21Yéetel kiine', cu láakinta'alo'ob tumen Yuumtzil yéetel jun p'éel j t'o'ol múuyal 
cu cóojol tac lu'um, u ti'al u ye'esic le bej ti'obo'; yéetel áakabe' yéetel jun p'éel 
t'o'ol káak, u ti'al u sáasilcunta'alo'ob. Beyo' j páatchajic u xíimbalo'ob yéetel 
kiin bey xan yéetel áakab. 
22Le múuyalo' mantadz cu bin táanil ti'ob yéetel kiin, le káako' yéetel áakab. 

Éxodo 14 

Bix ch'acta'abic le Chac Ka'anab tumen u caajil Israel 

1Yuumtzile' tu t'anaj Moisese' ca tu ya'alaj ti': 
2A'al ti' le j israelitaob ca suunaco'ob je'elel actáan ti' Pi-hahirot, táancoch bej 
Migdol yéetel le ka'anabo', actáan ti' Baal-zefón. Ca u dza'ob u cúuchil u 
je'elelo'ob, actáan ti' le cúuchila', tu jáal le ka'anabo'. 
3Bey túuno' faraone' yaan u tucultic: Le j israelitaoba' ma' u yojelo'ob tu'ux unaj 
u bino'obi'. Saatal u máano'ob te x tocoy lu'umo'. 
4Ba'ale' tene' bin in ca'aj in beet u chichtal u pucsi'ikal faraón u ti'al ca u 
ch'a'apachto'ob; tu yo'olal in we'esic in páajtalil ti' leti' yéetel ti' u aj ba'atelo'ob; 
le j egipciob túuno' yaan u yojéeltico'ob teen Yuumtzilen. Le j israelitaobo' tu 
beetajo'ob beyo'. 
5Ca'aliquile' u ajawil u lu'umil Egiptoe', tu kamaj túuchi' t'aan dzo'oc u púudzul 
le j israelitaobo'. Le ajaw yéetel u nuuquil u aj meyajo'obo', tu kexaj u 
tuuculo'ob táan u ya'alico'ob: ¿Bix táabsa'abico'on c cha'a u bin le j israelitaob 
u ti'al u p'atico'ob u meyajticono'? 
6Tu séeblaquile', faraone' tu ya'alaj ca nu'ucbesa'ac u bolanil u ba'atele', ca tu 
bisaj u aj ba'atelo'ob. 
7Tu ch'a'a seicientos u asab ma'alobil u bolano'ob, pa'ate'e' yéetel tuláacal u 
bolanilo'ob Egipto cu bisa'al ca'ach tumen jujun túul u nuuquil u j meyajo'ob. 

8Yuumtzile' tu beetaj u chichtal u pucsi'ikal faraón u ti'al ca u ch'a'apacht le j 
israelitaob quex tumen jóoko'ob yéetel nojoch páajtalilo'. 
9Le j egipciobo' jóoko'ob yéetel tuláacal u aj ba'atelo'ob, u bolano'ob, yéetel u 
tziimino'ob u ch'a'apachto'ob le j israelitaobo', ca tu nactáanto'ob tu jáal le 
ka'anab, tu yicnal Pi-hahirot actáan ti' Baal-zefón, tu'ux jelecbalo'ob ca'ache'. 
10Le ca tu yilaj le j israelitaob táan u náadzalo'ob faraón yéetel le j egipciob, j 
sen ooc sajacquil ti'obe' ca tu káato'ob áantaj ti' Yuumtzil. 
11Ti' Moisese' tu ya'alajo'ob: ¿ba'axten ta beetaj to'on beya'? ¿Mina'an wa 
mucnalo'ob Egipto u ti'al ca taaso'on j quíimil way ti' le x tocoy lu'uma'? 
12Ma' t a'alaj teech ca'ach Egiptoe': Cha'a c meyajtic le j egipciobo'. ¡Asab 
ma'alob ca u palitzilto'ono'ob, wa yaan c quíimil te x tocoy lu'umo'! 
13Ba'ale' Moisese' tu núucaj ti'ob: P'áatque'ex jejedzquil ca wile'ex ba'ax bíin u 
beet Yuumtzil u ti'al u toquique'ex bejela'e', tumen mix bikin bíin a wile'ex tu 
ca'a téen le j egipciob ca wilique'ex bejela'a'. 
14Te'exe' ma' a chi'ichnactale'ex tumen Yuumtzil bíin ba'atelnac ta wo'olale'ex. 
15Yuumtzil túune' tu ya'alaj ti' Moisés: ¿Ba'ax teen ca káatic teen áantaj? ¡A'al 
ti' le j israelitaob ca xíimbalnaco'obo'! 
16Teche' tich' a kab ca líikes a xóolte' u ti'al a jatzic ca'a búujil le ka'anab u ti'al 
u yantal tiquin bej u máan le j israelitaobo'. 
17Tene' bin in ca'aj in beet u chichtal u pucsi'ikal le j egipciob u ti'al u 
ch'a'apachtique'exo'; ca in we'es in páajtalil ti' faraón, u aj ba'atelo'ob, u 
bolano'ob yéetel u tziimino'ob. 
18Le quéen dzo'ococ in we'esic in páajtalil ti' faraón, bey xan ti' u bolano'ob 
yéetel ti' u aj nat' tzíimino'obe', le j egipciobo' bíin u yoje'elto'ob teen 
Yuumtzilen. 
19Ti' le súutuco', u ángel Yuumtzil yéetel le múuyal cu bino'ob táanil ti' le j 
israelitaobo' tu sutuba'ob paachil. 

20Bey túuno', le múuyalo' j p'at chúumuc ti' u aj ba'atelo'ob Egipto yéetel ti' le j 
israelitaobo'; u ti'al le j egipciobo' jun p'éel múuyal éekjoch'e'en, ba'ale' jun p'el 
sáasil u ti'al le j israelitaobo'. Let o'olale' le j egipciobo' ma' j páatchaj u 
chucpactico'ob le j israelitaob tuláacal le áakabo'. 
21-22Moisese' tu tich'aj u kab tu yóokol le ka'anabo' ca túuchi'ita'ab tumen 
Yuumtzil jun p'éel ka'amcach iik tuláacal le áakabo', ca tu bujaj ca'a jaatzil le 
ka'anabo'. Bey úuchic u su'utul j tiquin lu'umil le ka'anab tumen Yuumtzilo'. 
Beyo' ti' tiquin lu'um ch'aacatnaj le j israelitaob ichil ca'a p'éel u pakil ja'o', jun 
p'éel x no'ojil, yéetel jun p'éel x dzíiquil. 
23Tuláacal u tzíimino'ob yéetel u bolano'ob faraone' j ooco'ob tu paacho'ob u 
ti'al u ch'a'apachta'alo'ob tac tu chúumuc le ka'anabo' 
24Ba'ale' ta'itac u sáastale' Yuumtzile' tu pactaj le aj ba'atelo'ob j egipciob ichil 
le káak yéetel le múuyalo', ca tu beetaj u yantal nojoch xa'aka'antanbail 
ichilo'ob 
25tu kascuntaj xan u x sutub che'ilo'ob u bolano'obe' ca j p'at jach xan u bino'ob. 
Ca túun tu ya'alaj le j egipciobo': Co'one'ex púudzul tu táan le j israelitaobo' 
tumen Yuumtzile' táan u ba'atel tu tzéelo'ob. 
26Ba'ale' Yuumtzile' tu ya'alaj ti' Moisés: Tich' a kab tu yóokol le ka'anab u ti'al 
ca suunac le ja' u buul le j egipciob, yéetel u bolano'ob bey xan tac u 
tzíimino'ob. 
27Moisese' tu tich'aj u kab yóokol le ka'anabo', ca j suunaj tu cúuchil u ti'al u 
taal u sáastal. Le ca tu yóoltajo'ob j púudzul le j egipciob ca'acho', tu 
nactáanto'ob nuup'ul u beelo'ob tumen le ka'anabo', ca túun j bu'ulo'ob ichil 
tumen Yuumtzil. 
28Le ca j suunaj le ja' je'el bix yanil ca'acho', tu bulaj le bolano'obo', le j nat' 
tzímino'obo', yéetel tuláacal le aj ba'atelo'ob j ooco'ob te j ka'anab u 
ch'a'apachto'ob ca'ach le j israelitaobo'. Mix jun túul u aj ba'atel faraón j p'at 
cuxa'an. 

29Ba'ale' le j israelitaobo' tu ch'actajo'ob le ka'anab ti' j tiquin lu'um chúumuc ti' 
ca'a jaatz ja' bey ca'anal pako'obe', jun p'éel x no'oji' yéetel jun p'éel x dzíiqui'. 
30Ti' le kiino' Yuumtzile' tu tocaj le j israelitaob ti' u j mu'ukan aj ba'atelo'ob 
Egipto. Le j israelitaobo' tu yilajo'ob u j quimen máaquilo'ob le j egipciob tu 
jáal le ka'anabo'. 
31Le ca tu yilaj le j israelitaob le nojoch páajtalil tu jedzaj Yuumtzil yóokol le j 
egipciobo', tu ye'esajo'ob tziiquil tu táan Yuumtzil, ca tu yocsaj u yóolo'ob ti' 
bey xan ti' Moisés u palitzil. 

Éxodo 15 

U kaay Moisés 

1Moisés yéetel le j israelitaob túuno', tu kayo'ob le kaaya', tu noj be'enil 
Yuumtzil: Quin kaay ti' u nojbe'enil Yuumtzil máax tu beetaj jun p'éel sen 
jadzutz dzáanche'etajil úuchic u bulic ich ka'anab tzíimino'ob yéetel le 
máaxo'ob nat'mail, 
2In kaaye' u ti'al Yuumtzil máax in muuk yéetel in aj tocsajil. Leti' in Junab Ku, 
bíin in qui'iqui' t'ante; Leti'e' u Ku in taata, yaan xan in nojbe'encuntic. 
3Yuumtzile' jun túul nojoch aj ba'atel. Yuumtzil ¡u kaaba' beyo'! 
4Yuumtzile' tu bulaj ich ka'anab u bolano'ob yéetel u aj ba'atelo'ob faraón; u 
yéeya'anil u nuuquil u aj ba'atelo'obe' j bu'ulo'ob ich chac ka'anab. 
5J lúubo'ob tu taamil bey tuuniche', ca j ba'alo'ob tumen u sen taamil le 
ka'anabo'. 
6In Yuumtzil a mu'uka'an x no'oj kabil, leti'e' muuk yéetel páajtalil, tu 
xe'exe'et'aj le aj p'eeco'. 
7Yéetel a nojoch páajtalil ta yach'aj le máaxo'ob j wa'alajo'ob ta táano', j t'a'ab 
a p'u'ujulil j eelo'ob bey sojol tu yo'olal a sen p'u'ujule'. 
8Yéetel u muuk a wustaje' le ja'o' niclaji; u cuclil le ka'anabo' j líik bey pake'; 
¡U dzu' u taamil le ka'anabo' j p'áat ma' tu péec! 

9Le aj p'eeco' tu tucultaj ca'ach beya': bíin ca'aj in ch'a'apachto'ob tac quéen in 
chucpachto'ob, in ca'aj in t'ox le ba'ax tin lukesaj ti'obo' tac quéen utzac in wóol. 
Bíin in jóokes in máascab, yéetel u muuk in kabe' bíin in xu'ulso'ob. 
10Ba'ale' j ustajnajeche', ca j lu'uko'ob xan tumen le ka'anabo'; j búulo'ob bey 
plomo ichil le j dzíidzic ja'o'. 
11In Yuumtzil, ¡Mix jun túul ku je'el u queticubáa ta wéetele'! ¡Mix máac 
quili'ich yéetel nojoch je'el bix teche'! ¡Ca beetic nucuch jak óol ba'alo'ob! ¡Ca 
najmatic a qui'iqui' t'anta'al! 
12¡Ta xit'aj a páajtalile' ca j lu'uko'ob tumen le lu'umo'! 
13Yéetel yaacunaj bíin u bin a nu'uctic u beel le caaj ta tocajo'; Yéetel a páajtalil 
ca bisic ta quili'ich najil. 
14Le múuch' caajo'obo' bíin quiquilnaco'ob quéen u yojéelto'ob, le j filisteobo' 
yaan u ch'o'och'otcuba'ob tu yo'olal ki'inamil, 
15U nuuquil u aj ba'atelo'ob Edone' bíin p'áataco'ob x ma' óolil, u jo'ol poolilo'ob 
Moabe' yaan u quiquilaanquilo'ob yéetel sajacquil, yaan xaan u p'áatal j ma' 
óolil le j cananeobo'. 
16In Yuumtzil, ¡Ja'akac yóolo'ob! ¡U ch'a'ob sajacquil! ¡Suunaco'ob tuunichil 
yéetel u muuk a kab, tac quéen dzo'ococ u láaj máan a caajal, le caaj ta ti'alinto'! 
17In Yuumtzil, biso'on j cajtal ta quili'ich pu'uc, te j cúuchil ta yéeyaj u ti'al a 
cajtal, te j kulnaj ta wedzcuntaj yéetel a kabo'. 
18¡Yuumtzil cu beetcubáa ajaw u ti'al mina'an u xuul! 

U kaay Maria 

19Le ca j ooco'ob ka'anab u bolano'ob faraón yéetel u tzíimino'obe', Yuumtzile' 
tu beetaj u bu'ululo'ob tumen le ka'anabo', ba'ale' le j israelitaobo' tu 
ch'actajo'ob le ka'anab bey yóokol tiquin lu'ume'. 
20Bey túuno' le x bóobat María u quiic Aarone', tu cha'a jun p'éel lalajpaax, ca 
j t'u'ulpachta'ab, tumen tuláacal co'olelo'ob táan u yóokoto'ob yéetel táan paxic 
u lalajpaaxo'ob, 

21Ca'aliquil leti'e' táan ca'ach u kayic ti'ob: Kaaynene'ex ti' u tzicbe'enil' 
Yuumtzil, máax tu beetaj jun p'éel jak óol dzáanche'etajil le ca tu bulaj ich 
ka'anab tzíimino'ob yéetel le máaxo'ob nat'mailo'obe'. 

Bix úuchic u ch'ujucquinta'al le ja' káaje' 

22Moisese' tu beetaj u náachtal le j israelitaob ti' le j chac ka'anabo'. Leti'ob 
túune', xíimbalnajo'ob tu x tocoy lu'umil Shur óox p'éel kiin x ma' ja'il 
23Le ca j kucho'ob Marae' ma' páatchaj u yukico'ob le ja' yano'o' tumen káaj. 
Let o'olal tu dzáajo'ob u kaaba'int Mara le cúuchilo' 
24Le máaco'obo' jo'op' u t'aano'ob kaas tu yo'olal Moisés, táan u káat chi'itico'ob: 
¿Ba'ax bíin c ukej? 
25Moisés túune' tu káataj u yáantaj Yuumtzil, leti'e' tu ye'esaj jun cúul chan che' 
ti'. Moisese' tu pulaj le chan che' ichil le ja'o' ca j ch'ujucchaji. Te'elo' j túunta'ab 
yóolo'ob tumen Yuumtzile' ca j dzaab jun p'éel a'almaj t'aan ti'ob, u ti'al jun 
p'éel ma'alob cuxtal. 
26Ca tu ya'alaj ti'ob: Wa ca táan óoltique'ex utzil ba'ax quin wa'alic, teen 
Yuumtzil a Kuex, yéetel wa ca beetique'ex ba'ax utz tin wóol iquil a u'uyaj 
t'antique'ex in wa'almaj t'aano'ob yéetel ca dzo'ocbesique'ex in nup t'aano'obe', 
ma' bíin in túuchi'it ti' te'ex mix jun p'éel le báan quíimilo'ob je'el bix tin 
túuchi'itaj yóokol le j egipciobo', tumen teen Yuumtzil máax dzáic te'ex toj 
óolal. 
27Cu dzo'ocole' j kucho'ob Elim tu'ux yaan ca'ach doce sayabo'ob yéetel setenta 
u cúulul xa'ano'ob, ca j je'elo'ob tu jáal le ja'o'. 

Éxodo 16 

Bix tzéenta'abic Israel yéetel u waajil ca'an 

1Tuláacal u múuch'cabil le j israelitaob j jóoko'ob Elimo', j kucho'ob tu x tocoy 
lu'umil Sin, chúumuc ti' Elim yéetel Sinaí. J kucho'ob tu kiinil quince ti' le ca'a 
p'éel mesil jóokico'ob tu lu'umil Egiptoo'. 

2Te x tocoy lu'umo' tuláacalo'ob j jo'op' u tutucchi'ob tu yo'olal Moisés yéetel 
tu yo'olal Aarón. 
3Cu ya'alico'ob ca'ach ti'ob: Quexi' ca u beet ca'ach Yuumtzil ca quíimco'on tu 
lu'umil Egiptoe'. Te'elo' c cutal ca'ach tu yicnal u cuumilo'ob bak, yéetel c janal 
tac u ti'al c na'ajtal, ba'ale' te'exe' ta taaso'one'ex way x tocoy lu'um u ti'al c láaj 
j quíimil yéetel wi'ij 
4Yuumtzil túune' tu ya'alaj ti' Moisés: Bíin in ca'aj in beet u káaxal u janalil j 
ca'an ti'ob. Le caajo' unaj u jóokol u mol sáamsamal chéen le ka'abéet u ti'al le 
kiino'. In káat in wil máax dzo'ocbesic in tzolbe'en t'aano'ob yéetel máax ma'. 
5Tu seis kiin le quéen a nu'ucbese'ex le bíin a bise'ex ta wotoche'exe', unaj a 
molique'ex ca'a jaatz u ya'abil ti' le suuc a molique'ex sáamsamalo'. 
6Moisés yéetel Aarón túune' tu ya'alajo'ob ti' le j israelitaobo': tu oca'an kiinile' 
bíin a wojéelte'ex Yuumtzil jóokese'ex Egipto; 
7ja'atzcab kiinil xane' yaan a wilique'ex u nojbe'enil Yuumtzil, tumen dzo'oc u 
yu'ubic a tutuc chi'ex tu yo'olal leti'. ¿Tumen máaxon to'on u ti'al ca wa'ale'ex 
to'on ba'al? 
8Moisese' j bin u ya'alic: Oca'an kiine', Yuumtzile' bíin u ca'aj u dzáa te'ex bak 
u ti'al a jaante'ex, ja'atzcab kiine' bíin u dzáa te'ex ya'abcach waaj, tumen leti'e' 
dzo'oc u yu'ubic bix a t'ane'ex kaas tu yo'olal. Tumen ¿to'one' máaxo'on? Te'exe' 
ma' ti' to'on ta wa'alaje'ex ba'ali', ti' Yuumtzil ta wa'ale'ex ba'al. 
9Cu dzo'ocole' Moisese' tu ya'alaj ti' Aarón: A'al ti' tuláacal le j israelitaob ca u 
nadzuba'ob tu táan Yuumtzil, tumen leti'e' dzo'oc u yu'ubic a tutuc chi'ob, 
10Ti' le súutuc táan ca'ach u t'aan Aarón yéetel le j israelitaobo', tuláacalo'ob j 
paacatnajo'ob tu tojil le x tocoy lu'umo', ca j chíicpaj u nojbe'enil Yuumtzil ti' 
jun p'éel múuyal. 
11Yuumtzile' tu t'anaj Moisese' ca tu ya'alaj ti': 
12Dzo'oc in wu'uyic u tutucchi' le j israelitaobo'. T'aanen yéetelo'obe' ca a wa'al 
ti'ob: Le quéen ococ kiine', te'exe' yaan a jaantique'ex bak, ja'atzcab kiine' yaan 

a jaantique'ex waaj tac quéen na'ajchajque'ex. Beyo' bíin a wojéelte'ex teen le 
Yuumtzil a Junab Kuexo'. 
13Láili' ti' le ocnaj kiino', j taal beech'o'obe' ca tu chupo'ob le caajo'. Ja'atzcab 
kiine' j yanchaj jun yáal p'uul ja' tu jáal le caajo'. 
14Le ca j dzo'oc u sa'ap'al le p'uul ja'o', j p'áat jaytal te x tocoy lu'umo' jun p'éel 
ba'al bey bat sen p'ayache'. 
15Tu yo'olal ma' u yojelo'ob le j israelitaob ba'ax le cu yilico'obo', jo'op' u 
ya'alico'ob tu baatzilo'ob: ¿Ba'ax lela'? Moisese' tu ya'alaj ti'ob: Lela' leti' le waaj 
cu dzáic te'ex Yuumtzil u ti'al a tzéenticaba'ex. 
16Je'el u túuchi' t'aan Yuumtzila': Ta jujun túulile'exe', u mol le buca'aj kabéet 
u ti'al u jaante', je'el jay túule'ex ta wotoche'exe', ch'a'ex bey ca'a wuudz u ti'al 
jujun túul. 
17Le j israelitaobo' tu beetajo'ob beyo'. Yaan máax mol ya'abi', yaan máax mol 
jun p'íiti', 
18je'el bix le p'iisil a'ala'ane'; ma' j p'at yalab ti' le máax mol ya'abe', mix tu 
binetaj ti' le máax mol jun p'íite'. Tu jujun túulile', tu molaj le buca'aj kabéet u 
jaantique'. 
19Cu dzo'ocole' Moisese' tu ya'alaj ti'ob: Mix máac unaj u p'áatic u ti'al u láak 
kiin. 
20Ba'ale' yaan jujun túul ti'ob ma' tu beetajo'ob ba'ax a'ala'ab tumen Moisese', 
ca tu p'ato'ob dze'edzec u ti'al u láak kiini'; ba'ale' le j p'at u ti'al u láak kiino', j 
chu'up yéetel x nookole' ca j tu'uchaji. Moisese' j kuuxchaj tu yéetelo'ob. 
21Tu jujun túulilo'obe' cu molico'ob tu ja'atzcab kiin le kabéet u jaantico'obe', 
tumen cu yíibil quéen chocochajac kiin. 
22Ba'ale' tu seis kiine' tu molo'ob ca'a jaatz janal, míin can wuudz tu jujun túulil; 
u nuuquilo'ob túun le caajo' j bino'ob u ya'alo'ob ti' Moisés, 
23Moisese' ca tu núucaj: Lelo' bey u ya'almail le Yuumtzilo'. Sáamale' sábado, 
jun páaycuna'an ti' Yuumtzil. Beete'ex bejela'e' le ba'ax kabéet a jaantique'exo', 

loocanse'ex xan le ba'ax kabéet a loocansique'exe', p'ate'ex u ti'al sáamal u 
yalab. 
24Je'el bix tu ya'alaj Moisese', leti'obe' tu p'ato'ob u ti'al tu láak kiin u yalab, 
chéen ba'ale' ma' j tu'uchaji' mix yanchaj u x nookolili'. 
25Moisés túune' tu ya'alaj ti'ob: Jaante'ex bejela'a' ti' sábado jun páaycuna'an ti' 
Yuumtzila', tumen ti' le kiina' ma' bíin a nactáante'ex mix ba'al j káaxi'. 
26Je'el u páajtal a molique'ex seis kiino'obe', ba'ale' tu siete kiine' sábado jun 
páaycunta'an ti' Yuumtzile', mix ba'al bíin yanac. 
27Dze'edzec ti'obe' jóoko'ob tu siete kiin u caxto'ob wa ba'ax, ba'ale' ma' tu 
nactáantajo'ob mix ba'ali'. 
28Yuumtzil túune' tu ya'alaj ti' Moisés: ¿Ba'ax kiin u jáawal a x ma' u'uyaj 
t'antique'ex in wa'almaj t'aano'ob yéetel in tzolbe'en t'aano'ob? 
29Máanse'ex ta tuucule'ex teen Yuumtzile', in dzaamaj te'ex jun p'éel sábado; 
let o'olal tu seis kiine' quin dzáic te'ex u janalil ca'a p'éel kiin. Beyo' tu siete 
kiine' tuláacale'ex unaj a p'áatale'ex ta wotoche'ex, ma' unaj a jóokole'exi'. 
30Le caaj túuno' j je'el tu siete kiin. 
31Le j israelitaobo' tu dzáajo'ob u kaaba'inte' maná le ba'ax cu molico'obo'. Sac 
bey u neek cilantroe' yéetel ch'ujuc bey oop'il waaj yéetel caabe'. 
32Cu dzo'ocole' Moisese' tu ya'alaj: Je'el ba'ax cu ya'alic Yuumtzila': Chupe'ex 
yéetel maná jun p'éel nu'ucul yaan ca'a wuudz ti'e', líikese'ex u ti'al a 
ch'i'ibale'ex, tu yo'olal u yilico'ob ba'ax tin dzáa a jaante'ex ti' le x tocoy lu'um 
le ca tin jóokese'ex Egiptoe'. 
33Ti' Aarone' tu ya'alaj: Cha'a jun p'éel xaaque' ca dzáa bey ca'a wuudz maná 
ichile'. Cu dzo'ocole' dzáa tu táan Yuumtzil u ti'al líiksbil u yil a ch'i'ibale'ex. 
34Je'el bix tu ya'alajilac Yuumtzil ti' Moisese', Aarone' tu dzáa le xaac tu táan u 
ba'asche'il le nup t'aan u ti'al líiksbilo'. 

35Le j israelitaobo' tu jaantajo'ob maná cuarenta ja'abo'ob, tac u kuchbalo'ob ti' 
lu'umo'ob yaan u cajnáalilo'ob; tu jaantajo'ob tac ca j kucho'ob tu jáalo'ob u 
lu'umil Canaán. 
36(Le gomer ca'acho' jun jaatzil ti' u diez jaatzil jun p'éel efa) 

Éxodo 17 

Bix úuchic u jóoksa'al ja' ti' cháaltuun 
(Nm 20.1-13) 

1Tuláacal u caajil Israele' j jóok tu lu'umil Sin, jujun p'íitil binic u xíimbalo'ob 
je'el bix a'ala'anil ti'ob tumen Yuumtzile'. Cu dzo'ocole' j je'elo'ob Refidim, 
ba'ale' mina'an ca'ach ja' u ti'al u yuk le caajo'. 
2Bey túuno' tu tzáajo'ob ti' Moisés beya': dzáa to'on ja' u ti'al j uke'. Moisese' tu 
núucaj: ¿Ba'ax teen ca tzáayque'ex ti' teen? ¿Ba'ax teen ca dzáique'ex túuntajil 
ti' Ku? 
3Ba'ale' le caajo' ukaj ca'achi, ca j tutucchi'inajo'ob tu yo'olal Moisés iquil u 
ya'alajilaco'ob: ¿Ba'ax teen ta beetaj c jóokol tu lu'umil Egipto? ¿U ti'al a 
quíinso'on yéetel ukaj pa'ate'il yéetel c paalal bey xan c aalak ba'alche'ob? 
4Moisés túune' j káat óolnaj ti' Yuumtzile' ca tu ya'alaj: ¿Ba'ax bíin in beet yéetel 
le máaco'oba'? ¡Chéen yo'olal jun p'íite' ma' tu quíimseno'ob yéetel ch'iini'! 
5Ca j núuca'ab ti' tumen Yuumtzil: beet a láakinta'al tumen wa jay túul u 
nuuquil Israele' ca xi'iquech tu táan le caajo'. Ch'a'a xan le xóolte' úuchic a 
jadzic le áalcab ja'o', xeen. 
6Tene' bíin in pa'atech tu pu'uquil Horeb yóokol le cháaltuuno'. Le quéen a kol 
le cháaltuuno' bíin jóokoc u ja'il u ti'al u yuk le caajo'. Moisese' bey tu beetajil 
tu táan u nuuquil Israele', 
7ca tu dzáa u kaaba'int le cúuchilo' Meriba, tumen le j israelitaobo' tu tzáajo'ob 
ja'; tu dzáa xan Masah u kaaba'int iquil úuchic u dza'abal túuntajil Ku le ca tu 
ya'alajo'ob: ¿Ti' wa yaan Yuumtzil t éetele', Wa ma'? 

Cu ba'atel Israel yéetel Amalec 

8Le j amalequilo'obo' j bino'ob Refidin u ti'al j ba'atel yéetel le j israelitaobo'. 

9Moisés túune' tu ya'alaj ti' Josué: Yéey wa jay túul máaco'obe' ca xi'iquech 
ba'atel yéetel le j amalequilo'obo'. Tene' bin in ca'a antal ja'atzcab tu ca'analil 
le pu'uc yéetel u xóolte' Ku tin kab. 
10Josuee' tu beetaj le ba'ax a'ala'ab ti' tumen Moiseso', ca j jóok ba'atel yéetel le 
j amalequilo'obo'. Ca'aliquil' Moisés, Aarón yéetel hure' j na'aco'ob tu ca'analil 
le pu'uco'. 
11Le quéen u líikes u kab Moisese' cu t'onquinta'al le j amalequilo'ob tumen le 
j israelitaobo', Ba'ale' le quéen u yéems u kabe', cu t'onquinta'al le j israelitaob 
tumen le j amalequilo'obo'. 
12Ba'ale' tu yo'olal cu ca'anal u kab Moisese', j ch'a'ab jun p'éel tuuniche' ca j 
dzaab u ti'al u cutal. Cu dzo'ocole' Aarón yéetel Hure' tu líikso'ob u kab Moisés, 
jun túul ti' jun tzéele', u láak ti' u láak jun tzéel. Bey túuno' j p'at jejedzquil 
liknalil u kab Moisés tac ca j t'ub le kiino', 
13ca dzáanche'eta'ab yéetel u yej máascab u aj ba'atelo'ob Amalec. 
14Yuumtzil túune' tu ya'alaj ti' Moisés: Lela' dzíibt ti' jun p'éel codzbil ju'un, u 
ti'al ka'asajil; a'al xan ti' Josuee' yaan in ch'éejsic le j amalequilo'obo'. 
15Moisese' tu beetaj jun p'éel u multuunil kultaje' ca tu dzáa u kaaba'inte: 
Yuumtzile' leti' c lacam, 
16Ca tu ya'alaj: ¡U lacam Yuumtzile' ti' Kab yaan! ¡Yuumtzile' yaan ba'atel ti' 
yéetel Amalec tac yéetel tuláacal u ch'i'ilancab! 

Éxodo 18 

Jetroe' cu bin u xíimbalt Moisés u ja'an 

1Jetro u aj kiinil Madian u Suegro Moisese', tu yojéeltaj ba'ax dzo'oc u beetic 
Yuumtzil tu yo'olal Moisés yéetel u caajal Israel, tu yojéeltaj xan dzo'oc u 
jóokesa'alo'ob Egipto. 
2Moisese' u túuchi'itmaj ca'ach séfora u yatane', ca j ka'am tumen Jetro 
3leti' yéetel ca'a túul u paalalo'ob. Jun túul ti'obe' Gersón u kaaba', tumen 
Moisese' tu ya'alaj: Táan in beetic in j táanxel lu'umil ti' yaanal cúuchil. 

4U láak jun túule' Eliezer, tumen tu ya'alaj xan: U Ku in taatae' j taal u yáanten 
ca tu tocajen yáanal u máascab faraón. 
5Moisese' jelecbal ca'ach ti' le x tocoy lu'um tu tzéel u witzil Ku, ca j bin ilbil 
tumen Jetro, láakinta'an tumen u yatan Moisés yéetel tu ca'a túulal u paalal. 
6Ca tu ya'alaj ti' Moisés: Teen Jetro a suegroe' dzo'oc in múul taal yéetel a watan 
bey xan yéetel u ca'a túulal a paalal in wilech. 
7Moisese' j líik u kam u suegro. Tu chíin pooltaj ca tu dzu'udzaj; cu dzo'ocol u 
paclan tzijcuba'obe' j ooco'ob yáanal le chuybil najo'. 
8Te'elo' Moisese' tu láaj tzicbaltaj ti' u suegro ba'ax tu beetaj Yuumtzil ti' faraón 
yéetel le j egipciob u ti'al u beetic utz u jóokesic Israel, bey xan buca'aj talam 
ba'alo'ob yanchaj ti'ob te j bejo' yéetel bix úuchic u jóokesa'alo'ob tumen 
Yuumtzil. 
9Jetroe' sen j qui'imacchaj u yóol ca tu yu'ubaj buca'aj nojochil yaacunaj tu 
ye'esaj Yuumtzil ti' le j israelitaob úuchic u to'ocolo'ob tu kab le j egipciobo', 
10Ca tu ya'alaj: Qui'iqui' t'antbil Yuumtzil le máax toque'ex tu kab faraón yéetel 
tu kab le j egipciobo' u caajil Israel; Tu jáanpayte'ex tu kab le j yedz cuxtalo', 
11yéetel ti' le pooch'ilo'ob iquil u t'anque'exo'ob ca'acho'. Bejela'e' jach in wojel 
Yuumtzile' asab nojochil ti' tuláacal kuob. 
12Jetroe' tu ch'a'a jun túul ba'alche' u ti'al u tóoc ti' u nojbe'enil Ku, bey xan u 
láak ti'ibil óolalo'ob. Cu dzo'ocole' Aarón yéetel tuláacal u nuuquilo'ob Israele' 
j bino'ob janal yéetel u suegro Moisés tu táan Ku. 

Jetroe' cu tzol xiquintic Moisés u ti'al ca u caxant aj táan óol ba'atelo'ob 
(Dt 1.9-18) 

13Tu láak kiine' Moisese' j culaj u xotkint u talam ba'atel le j israelitaobo', 
lelo'oba' j wa'alajo'ob tu táan buul kiin. 
14Le ca tu yilaj ba'ax cu beetic Moisés yéetelo'obe', Jetroe' tu ya'alaj ti': ¿Ba'ax 
ca beetic yéetel le máaco'ob beya'? ¿Ba'ax teen chéen teech ca cutal ca'aliquil 
leti'obe' láaj wa'alacbalo'ob buul kiin? 

15Moisese' tu núucaj: Le caaja' cu taal u yilen u ti'al u yu'ubo'ob u tzol t'aan Ku. 
16Le quéen yanac ba'atel ichilo'obe' cu taalo'ob u yileno'ob ca in wa'al ti'ob 
máax yaan u si'ipil; teen túune' quin we'esic ti'ob u ya'almaj t'aano'ob yéetel u 
ca'anbesajo'ob Ku. 
17Ba'ale' j ka'ajsa'ab yiik tumen Jetro u suegroe' ca j a'ala'ab ti': Ma' paatal ba'ax 
ca beetiqui', 
18tumen cu xu'ulul a wóol, teche' ca náacsic xan u yóol le máaco'ob yaan ta 
wicnalo'. Le meyaja' máan tip'a'an ti' a muuk; ta juunale' ma' bíin béeyaquechi'. 
19U'uy ma'alob le tzol xiquin quin in dzáa techa', ca u yáantech Ku. Teche' unaj 
a bisic tu táan Ku u cuucho'ob le caaja', yéetel xan u ti'al a dzáic tu táan le u 
talamilo'ob 
20Ti' leti'obe' ca'ans u ya'almaj t'aano'ob yéetel u ca'ansajilo'ob, ca wa'al ti'ob 
bix úuchac u cuxtalo'ob yéetel ba'ax unaj u beetico'ob. 
21Teech xane' yéey ichil le caaj máaco'ob nu'uca'ano'ob yaan sajacquilil Ku 
ti'ob, toj u tuuculo'ob yéetel u p'ectmajo'ob kaakas dzíibolal ayikalile', ca dzáa 
jujun túul ti'ob páajtalil yóokol mil máaco'ob, u láako'obe' yóokol cien, u 
láakobe' yóokol cincuenta, yéetel yóokol diez. 
22Leti'ob bíin a'alic ti' le caaj máax yaan u si'ipilo'; Le nucuch ba'alo'obo' cu 
taasa'alo'ob ti' teech, le mejentaco'obo' cu yilico'ob leti'ob. Beyo' bíin a sáalcunt 
a cuuch, leti'ob xane' bíin u yáantecho'ob. 
23Wa bíin a beet bey tumen cu túuchi'itic teech Ku ca beete', bíin xi'ic teech 
utzil; le caaj xano' bíin xi'ic yéetel qui'imac óolal tu yotoch. 
24Moisese' tu táan óoltaj u suegroe', ca tu beetaj tuláacal ba'ax tu ya'alaj; 
25Tu yéeyaj u asab nu'uca'anil máaco'ob Israele', ca tu dzáa páajtalil ti'ob yóokol 
u múuch'il mil máaco'ob, cien, cincuenta yéetel Diez. 
26Leti'ob tzolic ba'ax unaj u beetic le caaj je'el ba'alac súutuquil; le nucuch 
ba'alo'obo' cu bisa'al ti' Moisés, ba'ale' le mejentaco', leti'ob ilic. 

27Cu dzo'ocole' Moisés yéetel u suegroe', tu dzíiboltajo'ob utz tu baatzilo'ob, ca 
j suunaj u suegro tu lu'um tu ca'a téen. 

Éxodo 19 

Le j israelitaobo' cu kuchulo'ob tu pu'uquil Sinaí 

1Le j israelitaobo' j kucho'ob tu x tocoy lu'umil sinaí tu yóox p'éel mesil 
jóokico'ob tu lu'umil Egipto. 
2Cu dzo'ocol u jóokolo'ob Refidime' j kucho'ob tu lu'umil Sinaie', ca j je'elo'ob 
actáan ti' le pu'uco'. 
3Te'elo' ti' j na'ac Moisés u ti'al u nuptáantubáa yéetel Kue', tumen j t'a'an te j 
pu'uc tumen Yuumtzilo' ca a'ala'ab ti': Ca a'al le t'aano'ob je'el: ti' le j 
israelitaobo' u ch'i'ibalo'ob Jacoba', 
4Te'exe' ta wilaje'ex ba'ax tin beetaj yéetel le j Egipciobo', bey xan bix úuchic 
in taasique'ex bey ti' u xiknal cóot tac le tu'ux yanena'. 
5Bey túuno' wa ca láaj u'uyique'ex in t'aan yéetel ca dzo'ocbesique'ex in nup 
t'aane', bíin a beetaba'ex in j yéeybil caajal ichil tuláacal caajo'ob, tumen 
tuláacal le lu'umo' in ti'al. 
6Te'exe' bíin a beetaba'ex jun p'éel u ajawil aj kiino'ob, jun p'éel jun páaycuntbil 
caaj in ti'al. A'al tuláacal le je'el ti' le j israelitaobo'. 
7Moisese' j bin u t'aan u nuuquilo'ob le caajo', ca tu láaj a'alaj ti'ob le ba'ax j 
túuchi'ita'ab ti' tumen Yuumtzil cu ya'alo'. 
8Le j israelitaob túuno' tu núucajo'ob yéetel jun p'éelili' t'aan; Bíin c beet 
tuláacal le ba'ax dzo'oc u ya'alic Yuumtzilo'. Moisés túune' tu bisaj ti' Yuumtzil 
u núuc t'aan le caajo'. 
9Yuumtzile' tu ya'alaj ti' leti': Ile, bin in ca'aj taal ta táan chúumuc ti' jun p'éel j 
tat múuyal, yo'olal u yu'uba'al in t'aan ta wéetel tumen le máaco'obo', ca u táan 
óolteno'ob mantadz kiin. Moisese' tu ca a'alaj ti' Yuumtzil u núuc t'aan le caajo'. 
10Yuumtzile' tu ya'alaj ti': Xeen a nu'ucbes le caaj bejela'e' yéetel sáamal, u ti'al 
u kulteno'ob. Kabéet u p'o'ico'ob u nooko'ob 

11yéetel u nu'ucbesicuba'ob u ti'al ca'abej, tumen teen Yuumtzile' ca'abej in 
wéemel tu pu'uquil Sinaí tu táan yich tuláacal le caajo'. 
12Dzáa xu'uko'ob tu jáal le pu'uc u ti'al ma' u ch'acta'al tumen le máaco'obo', 
a'al ti'ob xan ma' u na'acalo'ob te j pu'uco', mix u náadzalo'ob tu bakpach, tumen 
tuláacal máax bíin náadzaque' yaan u xot' kíintal u cuxtal. 
13Ba'ale' mix máac bíin u dzáa u kab yóokol, tumen yaan u quíimsa'al yéetel 
ch'iin wa yéetel x julubo'ob. Quex wa máac quex wa ba'alche', ma' unaj u 
p'a'atal u cuxtali'. Le máaco'obo' je'el u páajtal na'acalo'ob te j pu'uco' chéen le 
quéen u yu'ubo'ob u jóopsa'al u baac le j tamano'. 
14Moisese' j éem te j pu'uc u nu'ucbes le caaj u ti'al u kultic Ku. Le máaco'obo' 
tu p'o'ojo'ob u nooko'ob, 
15ca j a'ala'ab ti'ob tumen Moisés: Nu'ucbesaba'ex u ti'al ca'abej, ca'aliquile' ma' 
wenele'ex yéetel a watane'ex. 
16U ti'al u sáaschajal tu yóox p'éel kiine' yanchaj léembal cháaco'ob yéetel 
juumbal cháaco'ob, ca j jay jun p'éel tat múuyal yóokol le pu'uco'. Jun p'éel 
ka'amcach jóopsaj trompetaob tu beetaj u quíilbal yéetel sajacquil tuláacal le 
máaxo'ob yano'ob ichil le caajo'. 
17Moisés túune' tu jóokesaj le caaj ti' le jaatoo' u ti'al u nuptáantuba'ob yéetel 
Ku, ca j je'elo'ob tu jáal le pu'uco'. 
18Tuláacal ca'ach u pu'uquil Sinaí cu buudzilanquil úuchic u yéemel Yuumtzil 
tu chúumuc jun p'éel káak. Le buudzo' cu bin ca'anal bey u buudzil chujcabe', 
táan xan ca'ach u sen quíilbal le pu'uco'. 
19U jóopsajil le trompetaobo' táan ca'ach u bin u sen ka'amtal; Cu t'aan ca'ach 
Moisese', cu núuca'al ti' tumen Ku yéetel jun p'éel ka'amcach t'aan bey u juum 
jaadz cháaque'. 
20J éem Yuumtzil yóokol u asab ca'anlil u pu'uquil Sinaio', ca'a tu ya'alaj ti' 
Moisés ca náacac tu'ux yaan leti'o'. Moisese' j na'aqui'. 



186 

 

Biblia Maya 
© 1992, Sociedades Bíblicas Unidas. 

 

 
 

 

21Yuumtzile' tu ya'alaj ti': Éemen a wa'al ti' le máaco'ob ma' u ch'actico'ob le 
xu'uko'ob dza'an tu jáal le pu'uco', mix u p'iscuba'ob u yiliqueno'ob, ma' xan ca 
lúubuc quimenil ya'ab ichilo'obi'. 
22Tac le aj kiino'ob cu páajtal u náadzalo'ob teno', kabéet u ma'alob ichquilo'ob, 
ma' xan ca in beet nojoch loob ichilo'obi'. 
23Moisese' tu núucaj ti' Yuumtzil: Le caaja' ma' bíin táabac na'acal tu pu'uquil 
Sinaia', tumen teche' ta kuben t'antaj ca dza'abac xu'uko'ob tu jáal paach, ta 
wa'alaj xan quili'ich. 
24Ba'ale' Yuumtzile' tu ya'alaj ti': Xeen, éemen, cu dzo'ocole' ca na'acal yéetel 
Aarón, ba'ale' le aj kiino'ob yéetel le caajo' ma' unaj u ch'actico'ob le xu'uko'ob 
u ti'al ca na'acaco'ob tu'ux yanena', ma' xan ca in beet u yantal quíimil 
ichilo'obi'. 
25Moisese' j éem te j pu'uco' ca tu ca'a a'alaj le ba'alo'ob ti' le j israelitaobo'. 

Éxodo 20 

U diez a'almaj t'aano'ob Yuumtzil 
(Dt 5.1-12) 

1J t'aanaj Kue' ca tu ya'alaj tuláacal le t'aano'oba': 
2Teen Yuumtzil a Junab Ku máax jóokesech Egipto tu'ux j palitzilta'abe'ex 
ca'achi'. 
3Ma' u yantal teech yaanal kuob wa ma' teen. 
4Ma' a beetic mix jun túul patbil ku, mix u yoochel ba'ax yaan j ca'an, mix le 
ba'ax yaan yáanal lu'umo', mix ti' le ba'ax yaan te j ka'anab tu yáanal le lu'umo'. 
5Ma' a chíin pooltico'ob, mix a kultico'ob, tumen teen Yuumtzil a Junab Kue', 
Ku cu yaj óolal, cu jadzic u kasa'anil le taataob u p'ectmajeno'ob, líikbal ti' u 
paalalo'obe' tac ti' u ca'a áabilo'ob. 
6Ba'ale' quin we'esic in yaacunaj ti' mil ch'i'ibalo'ob ti' le máaxo'ob u 
yaabiltmajeno'ob yéetel cu dzo'ocbesico'ob in wa'almaj t'aano'ob. 

7Ma' ch'a'a chi'itic u kaaba' Yuumtzil a Ku chéen cunel, tumen leti'e' ma' bíin u 
p'at x ma' jaadzil máax ch'a'achi'itic u kaaba' chéen cuneli'. 
8Ka'ajac teech sábado u ti'al ca jun páaycunt ti' Yuumtzil. 
9Meyajnen seis kiino'ob, beet ichilo'obe' tuláacal ba'ax kabéet a beetic, 
10Ba'ale' u siete kiine' sábado jun páaycunta'an u ti'al Yuumtzil a Ku. Teche' ma' 
bíin meyajnaquech ti' le kiino', mix a j xibil paal, mix a x ch'upul paal, mix a 
palitzil, mix a x palitzil, mix a walak ba'alche'ob, mix le j táanxel lu'umil cajnáal 
ta wicnalo'. 
11Tumen Yuumtzile' seis kiino'ob tu beetilac ca'an, lu'um, ka'anab yéetel 
tuláacal le ba'axo'ob yano'obe'. Let o'olale' Yuumtzile' tu qui' t'antaj sábado, ca 
tu jun páaycuntaj. 
12Tzic a taata, tzic xan a maama, u ti'al ca chowacchajac u kiinilo'ob a cuxtal 
yóokol le lu'um cu dzáic teech Yuumtzil a Kuo'. 
13Ma' a quíimsaj. 
14Ma' a beetic nup keban. 
15Ma' a woocol. 
16Ma' a tuus u ti'al a dzáic kaasil a láak 
17Ma' dzíiboltic a toquic u yotoch a láak, Ma' dzíiboltic a toquic u yatan, mix u 
palitzil, mix u x palitzil, mix u wacax, mix u burro, mix je'el ba'ax u ti'ale'. 

Le j israelitaobo' cu yantal u sajbe'entzil Ku ti'ob 
(Dt 5.22-33) 

18Tuláacal le j israelitaobo' tu yu'ubajo'ob le quíilbal cháac, tu ya'alajo' tu 
yilajo'ob u léembal cháac, tu yu'ubajo'ob xan u jóopsa'al le trompetaobo', bey 
xan tu yilajo'ob le pu'uc pixa'an tumen le buudzo': ba'ale' bey sajaco'ob ca'acho', 
j p'áato'ob náach. 
19Let o'olale' tu ya'alajo'ob ti' Moisés: Teech t'aano'on, ca c u'uy a t'aan; ba'ale' 
ma' u t'anico'on Ku, tumen ma' xan ca quíimiconi'. 

20Moisese' tu núucaj ti'ob: Ma' a sajacchajle'ex. Kue' dzo'oc u taal u túunte'ex u 
ti'al ca ch'a'ex sajacquil ti' tu yo'olal ma' a kebanchajle'ex. 
21Ca'aliquil le caaj p'áatal náacho', Moisese' j naadz ti' le j éekjoch'e'en múuyal 
tu'ux yaan Kuo'. 

Bix tu ya'alajilac Ku ca beeta'ac u multuunil kultaj 

22Yuumtzile' tu ya'alaj ti' Moisés: A'al bey ti' le j israelitaoba': Te'exe' ta wilaje'ex 
bix t'aanajiquen j ca'an ta wéetele'ex. 
23Ma' beetique'ex kuob oro u ca'aj wa plata u ca'aj u ti'al a kulte'ex je'el bix a 
kultiquene'exe'. 
24Beete'ex u multuunil in kulta'al yéetel lu'um, ca kube'ex teen tu yóokol u 
ba'alche'ilo'ob a waalake'ex yéetel a wacaxe'ex láaj tóocbil, bey xan quíimsbil 
u ti'al ca'a bisbáil. Tene' bíin taaquen in qui' t'ante'ex ti' tuláacal le cúuchilo'ob 
tu'ux in káat ca ka'ajsa'ac in kaaba'e'. 
25Wa bíin a beete'ex yéetel tuunich jun p'éel multuunil kultaje', ma' a 
beetique'ex yéetel póolbil tuunich. Tumen le quéen a póole'ex le tuunich yéetel 
u nu'ucul u yúuchul meyajo' ca manba'alcuntique'ex le multuuno'. 
26U multuunil in kulta'ale' ma' unaj u yantal u eb tuunili', tu yo'olal le quéen 
xíimbalnaquech yóokole', ma' a we'esic a chacnulil. 

Éxodo 21 

A'almaj t'aano'ob u ti'al máaxo'ob yaan u palitzilo'ob 
(Dt 15.12-18) 

1Leti'e' A'almaj t'aano'ob bíin a dzáa ti'oba': 
2wa ca manic jun túul hebreo a palitzilte', bíin meyajnac seis ja'abo'ob, ba'ale' 
tu siete ja'abe' bíin a a cha'a u bin, ma' bíin bo'olnac tu yo'olal u jóokol tu 
palitzili'. 
3Wa j kuch tu juune' tu juunal bíin xi'ic; wa j kuch yéetel u yatane' bíin xi'ic 
yéetel u yatan; 

4wa j dzaab co'olel ti' tumen u dzuulil cu yantal j xibil paalalo'ob wa x ch'upul 
paalalo'ob ti'e', le co'olel yéetel le paalalo'obo', u ti'al u dzuulil, leti'e' tu juunal 
bíin xi'ic. 
5Ba'ale' wa le palitzil ma' tu yóoltic bin tumen u yaabiltmaj u yatan, u paalal 
yéetel u dzuulile', 
6le dzuul túuno' bíin u bis tu táan Ku, ca u wa'acunt taakal ti' le jool naj wa ti' 
u pakab che'il, cu pot lomtic u xiquin yéetel púudz máascab. Beyo' cu p'áatal u 
palitzil tuláacal u kiinil u cuxtal. 
7Wa yaan máax cu conic u x ch'upul paal u ti'al x palitzilile', leti'e' ma' bíin 
jáalkabta'ac je'el bix le j xiibil palitzilo'. 
8Wa le dzuul ma' tu dzo'ocol u beel yéetel tumen ma' utz tu yiche', unaj u kamic 
u bo'olil u jáalkabtajil; Ba'ale' ma' tu páajtal u conic ti' mix jun túul j táanxel 
lu'umil quex ma' utz tu yichi'. 
9Wa cu dzo'ocsic u beel yéetel u j xibil paale', bíin u bisubáa x yéetel bey je'el 
bix wa u x ch'upul paale'. 
10Wa cu yantal u láak u yatane', ma' bíin u jun p'íitcuns u janal u yáax atani' 
mix u nook, mix u láak ba'al cu ti'alintic jun túul x atantzil. 
11Ba'ale' wa ma' tu dzáic ti' mix jun p'éel ti' le óox p'éel ba'alo'oba', leti'e' cu 
páajtal u bin quex ma' u bo'otic mix ba'al yo'olal u p'atic u x palitzilil. 

A'almaj t'aano'ob u ti'al máaxo'ob cu quíimsajo'ob 

12Le máax loobiltic u láak máac, tac u quíimsique', yaan u xot kíinta'al j quíimil. 
13Ba'ale', wa ma' taaliti' u beetic, tumen ti' Ku u taalbal ca quíimique', teen bíin 
in wa'al teech tu'ux bíin u ta'acbesubáa. 
14Ba'ale', le máax cu p'u'ujul ti' u láaktzil cu quíimsic x ma' péec óolale', yaan a 
caxantic quex u ta'acbesubáa tu multuunil in kulta'al, yaan a xot kintic, yaan u 
quíimil. 
15Le máax cu loobiltic u taata wa u maamae', bíin xot kíinta'ac, yaan u quíimil. 

16Le máax ocoltmail jun túul máac, bey xan dzo'oc u conic wa quex ca'aliquil 
ti' yaan tu yicnale', bíin xot kinta'ac, yaan u quíimil. 
17Le máax cu poch'ic u taata wa u maamae', yaan u xot kíinta'al j quíimil. 
18Ichil ba'atelo'obe', wa jun túul máac cu loobiltic u láak máac yéetel tuunich 
wa yéetel loox, cu beetic u chuquic káan ma' tu quíimile', 
19le máax beet le loobo' bíin a'ala'ac mina'an u si'ipil, chéen wa le máax 
loobilta'ano' cu líikil, cu páajtal u jóokol tu yotoch yéetel u xóolte', lelo' yaan u 
bo'otic u dza'acal, bey xan le kiino'ob cu p'áatal ma' tu meyajo'. 
20Le máax cu kol jadzic yéetel che' u palitzil wa u x palitzil tac u quíimsique', 
yaan u beeta'al u bo'otic le loob tu beetajo'. 
21Ba'ale' wa cu cuxtal quex jun p'éel kiine', ma' bíin beeta'ac, mix ba'al ti'i' 
tumen ba'al u ti'al le palitzilo'. 
22Wa iquil u ba'atel ca'a túul máaco'ob cu loobiltico'ob jun túul x co'olel x yo'om 
ca kuchuc éemel u yaale', wa ma' tu kuchul tu chi'il quíimil le x co'olelo', le 
máax beeto' unaj u bo'otic le buca'aj bíin u káat u yíicham le x co'olelo', je'el 
bix cun u ya'alic le j táan óol ba'atelo'obo'. 
23Ba'ale' wa cu kuchul tu chi' quíimil le co'olelo', bíin tza'abac cuxtal tu yo'olal 
cuxtal, 
24ich tu yo'olal ich, coj tu yo'olal coj, kab tu yo'olal kab, ooc tu yo'olal ooc, 
25chu'ujul tu yo'olal chu'ujul, loob tu yo'olal loob, loox tu yo'olal loox. 
26Wa yaan máax cu kolic yich u palitzil wa u x palitzil ca kuchuc u ch'óopquint 
jun p'éel yiche', tu yo'olal le u yicho' yaan u cha'ic u bin. 
27Wa cu jodzic jun p'éel u coje', tu yo'olal le cojo' yaan cha'ic u bin. 

A'almaj t'aano'ob u ti'al tu'ux cu yúuchul loob 

28Wa jun túul wacax cu kóochic jun túul j xiib, wa jun túul co'olel, tac u kuchul 
u quíimse', yaan u quíimsa'al yéetel ch'iin le wacaxo' cu dzo'ocole' ma' bíin 
jaanta'ac u bakeli', ba'ale' ma' tu beeta'al mix ba'al ti' u yuumil. 

29Ba'ale' wa suuquili' u kóoch, tu yo'olal u kóoch cu kuchul u quíims máaque', 
yaan u quíimsa'al yéetel ch'iin pa'ate'e' yéetel u yuumil wa leti' u yojel suuc u 
kóoch u waacax. 
30Wa tu cúuchil u quíimil cu dza'abal jun p'éel bo'ol ti'e', yaan u bo'otic le 
buca'aj bíin a'ala'ac ti' tu cúuchil u cuxtalo'. 
31Le a'almaj j t'aana' leti' xan bíin meyajnac, quex wa j xi'ipal, quex wa x 
ch'úupal le máax cu kóochalo'. 
32Wa le wacax cu kóochic jun túul palitzil wa jun túul x palitzile', cu quíimsa'al 
yéetel ch'iin, cu dzo'ocole' cu bo'ota'al treinta sac taakino'ob ti' u dzuulil le 
palitzil wa le x paliltzilo'. 
33Wa máax cu je'ic jun p'éel ch'e'en wa cu jolic jun p'éel ch'e'en ma' tu maquic, 
let o'olal cu lúubul jun túul wacax wa jun túul burro ichile', 
34U yuumil le ch'e'eno' yaan u bo'otic ti' u yuumil le ba'alche' j quíimo', ba'ale' 
le j quimen ba'alche'o' je'el u páajtal u p'áatal ti' u yuumil le ch'e'eno'. 
35Wa u wacax jun túul máac cu kóochic u wacax u láak máaque', cu co'onol le 
wacax cuxa'ano', cu t'oxicuba'ob yéetel u tojol, bey xan yaan u t'o'oxol u bakel 
le j quimen wacaxo'. 
36Ba'ale' wa ojéelta'an suuc u kóoch ca'ach le wacax chéen cu yila'al tumen u 
yuumilo', yaan u dza'abal cuxa'an u je'el le wacax quimeno', cu dzo'ocole' le j 
quimen wacaxo' u ti'al u yuumil le wacax kóochnajo'. 

Éxodo 22 

U ya'almaj t'aanilo'ob u ti'al jejeláas loobo'ob 

1Wa cu yantal máax ocoltic jun túul wacax wa jun túul j taman u ti'al u quíimse 
wa u ti'al u cone', yaan u sutic cinco wacaxo'ob tu yo'olal jun túul wacax yéetel 
can túul j tamano'ob tu yo'olal jun túul j taman. 
2Wa cu chu'ucul jun túul j oocol, cu loobilta'al tu yo'olal táan u yoocole', lelo' 
ma' bíin a'ala'ac wa quíimsaj wíiniquili'. 

3Ba'ale' wa dzo'oc u sáastale', lelo' jun túul quíimsaj wíiniquil. Le máax cu 
yoocole' yaan u bo'otic le ba'ax cu yocoltico'. Ba'ale' wa mina'an taakin ti'e' yaan 
u co'onol leti' u ti'al u bo'ota'al le ba'ax tu yocoltajo'. 
4Wa cu nactáanta'al ti', cuxa'an le ba'alche' tu yoclajo', yaan u bo'otic ca'a túuli', 
je'el ba'axaque', wa jun túul wacax, wa jun túul burro, wa jun túul j taman. 
5Wa yaan máax cu jáalkabtic u yaalako'ob j janal ti' jun p'éel cool wa ichil x 
péet paache', wa u yaalako'ob cu janalo'ob tu cool yaanal máaque', yaan u 
bo'otic yéetel u asab ma'alobil u cool wa yéetel u x péet paach. 
6Wa yaan máax cu t'abic káak, cu yáalcab ich ki'ixo'ob ca kuchuc u tóoc trigo 
much'quinta'an, wa ba'ax ta'itac u jo'ochol, wa u cúuchil tu'ux paka'ane', le 
máaco' yaan u bo'otic le ba'ax tu tóocaj le káako' 
7Wa yaan máax cu kubentic taakin, wa ba'alo'ob co'oj u tojol ti' u láak máac, 
ba'ale' cu yocolta'al le ba'alo'ob tu yotoch le máac kam le kubeno', le j oocolo' 
leti' bíin bo'otic u ca'a máal ti' u tojol le ba'ax j ocla'ab, wa cu chu'ucul máax 
ocoltmilo'; 
8ba'ale' wa ma' j chu'uc le j oocolo', u yuumil le najo' yaan u bisa'al tu táan Ku 
u ti'al u yila'al wa ma' leti' j ch'a'a le ba'axo'ob kubenta'ab ti'o'. 
9Wa yaan máax cu ch'a'ic jun túul wacax, wa jun túul burro, wa jun túul j 
taman, wa jun p'éel búuc, wa je'el ba'alac cu sa'atale' wa yaan máax a'alic u 
ti'ale', le ca'a túul máaco'obo' yaan u bisa'alo'ob tu táan Ku, le máax cun jóokol 
j sipa'anile', yaan u bo'otic ca'a téen u tojol. 
10Wa yaan máax cu kubentic ti' u láak máac jun túul burro, wa jun túul wacax, 
wa jun túul j taman wa jun túul je'el ba'axac ba'alche'ile', wa cu quíimil le 
ba'alche'o', wa cu quiimbesa'ale', wa cu yocolta'al ca'aliquil mix máac ilique', 
11le máaco', tu kaaba' Yuumtzil yaan u jalach t'antic ti' u yuumil le ba'alche'o' 
ma' leti' j ch'a'a' le ba'ax kubenta'ab ti'o'. U yuumil le ba'alche'o' yaan u éejemtic 
le t'aan beya', beyo' u láak máaco' ma' bíin u bo'ot mix ba'ali'. 
12Ba'ale' wa tu táan yich ocolta'ab le ba'alche'o', yaan u bo'otic ti' u yuumil. 

13Wa le ba'alche' xe'exe'et'a'ab tumen j chi'ibal ba'alche', yaan u ye'esa'al u yalab 
le j quimen ba'alche' u ti'al ca ila'ac jaaj. 
14Wa yaan máax cu káatic majnil jun túul ba'alche', wa ca kuchuc j quíimil wa 
ca kuchuc úuchul loob ti' le ba'alche'o', wa mina'an u yuumil te'elo', le máax 
káat majnilo' yaan u bo'otic; 
15ba'ale' wa u yuumil tu yilaj ba'ax úuch ti'e', ma' bíin u bo'ot mix ba'ali'. Wa 
majan bo'olil káata'abic le ba'alche'o', u tojol u majanilo' leti' bíin p'áatac u 
bo'olintej. 

U ya'almaj t'aanilo'ob tojil cuxtal yéetel kultaj 

16Wa yaan máax cu táabsic jun túul x sujuy x ch'úupal ma' dza'aba'an u t'aanil 
dzo'ocol beel ti'e', yaan u bo'otic u mu'ujulil je'el bix suuquile', yaan u dzáic u 
x mu'ujulil dzo'ocol beel je'el bix suuquile' yaan xan u dzo'ocol beel x yéetel 
17Quex wa u taata le x ch'úupal ma' u káat u dzáa ti' u ti'al u yatante', yaan u 
dzáic u tojol le mu'ujulil suuc u dza'abal tu yo'olal jun túul sujuy x ch'úupal. 
18Ma' a p'atic cuxa'anil mix jun túul x pulya'aj. 
19Le máax cu suuctal u nupcubáa yéetel jun túul ba'alche', yaan u xot kinta'al, 
yaan u quíimil. 
20Le máax cu kubic quíimsbil ba'alche'ob ti' u láak kuob, tu yo'olal ma' tu kubic 
chéen ti' Yuumtzile', bíin xot kinta'ac, yaan u quíimil. 
21Ma' a loobiltic mix a yedzic le j táanxel lu'umilo', tumen te'ex xane' ta 
beetaje'ex a j táanxel lu'umile'ex Egipto. 
22Ma' a loobiltic le x quimen íichamo' mix le j ma' taataobo', 
23Tumen wa iquil a loobiltico'ob leti'ob cu káatico'ob teen áantaje', tene' bíin 
xi'iquen u ti'al in wáanto'ob, 
24bíin túun in lukes a cuxtale'ex yéetel talam p'u'ujul, yéetel xan u yej máascab. 
A watane'ex túune' bíin p'áataco'ob x quimen íichamo'ob, a paalale'exe' bíin 
p'áataco'ob j ma' taataob. 

25Wa ca dzáic taakin majnil ti' jun túul u yóotzilil in caajal, cajnáal ta wicnale', 
ma' beetic yéetel je'el bix u beetic jun túul j dzáa majan taakine', mix a beetic 
u bo'otic teech u tip'anil. 
26Wa le máac cu dzáic teech u nook bey u tojol le taakin ca dzáic majnil ti'o', 
sut ti' le quéen t'úubuc le kiino', 
27tumen chéen le nook yaan ti' u ti'al u kíinticubáa ti' le que'elo'. Wa ma' ta 
sutic ti'e', ¿bix bíin chilac j wenel? Wa leti' cu káatic teen áantaje', bíin xi'iquen 
in wáantej, tumen tene' in wojel in ch'a'a óotzilil. 
28Mix bikin bíin táabaquech a poch' Ku, mix bíin kaakas t'aanaquech tu yo'olal 
u aj méektáanil a caajal. 
29Ma' u xáantal a taasic teen u ti'ibil óolalil a joocho'ob yéetel tuláacal a vino. 
A j yáax paale' bíin a dzáa teen, 
30bey xan u j yáax aal a wacax yéetel a j taman. Je'el u páajtal u p'áatal siete 
kiino'ob tu yicnal u maamae', ba'ale' tu ocho kiin síijique' ca dzáic teen. 
31Te'exe', j xiibe'ex u najmal a jun páaytale'ex in ti'al. Ma' a jaantique'ex u bakel 
ba'alche'ob xe'exe'et'a'an tumen j chi'ibal ba'alche'ob; pule'ex ti' peeko'ob. 

Éxodo 23 

U ya'almaj t'aanilo'ob u beeta'al ba'ax tu beel 

1Ma' a dzáic ojéetbil tuuso'ob, mix a táacpajal a jaajcuntic u t'aan le aj loobil 
beel máac, u ti'al u beeta'al jun p'éel ba'al ma' tu beeli'. 
2Ma' a tzaypachtic le sen ya'ab máaco'ob ti' u loolob beelo'ob. Le quéen a wa'al 
a t'aan tu yo'olal táadz máansa'an jun p'éel a'almaj t'aane', ma' cha'ic a jíilta'al 
tumen u ya'abil máaco'ob, u ti'al a wa'al ba'ax ma' tu beeli'; 
3mix xan a táacpajal a káat le ba'alo'ob ma' tu beel cu tzáic le óotzilo'. 
4Wa ca nuptáantic u j satal wacax wa u j satal burro a aj p'eeque', sut ti'. 
5Bic p'áatac ma' a wáantic máax p'ectmailech; Wa ca wilic luubul u yaalak 
burro yáanal u cuuche', áant u wach' u cuuch. 



195 

 

Biblia Maya 
© 1992, Sociedades Bíblicas Unidas. 

 

 
 

 

6Ma' a luksic ti' le óotzil le ba'ax cu najmatic ichil le a'almaj t'aano'. 
7Tzelabáa ti' tac poolo'ob ma' jaajo'obi', ma' xan a xot kíintic u ti'al j quíimil le 
j ma' si'ipilo', tumen tene' ma' bíin in wa'al mina'an u si'ipil, máax yaan u si'ipil. 
8Ma' a kamic u bo'olal ta'acunaj si'ipil, tumen le u bo'olal ta'acunaj si'ipile' cu 
ch'óopquintic wíinic, cu beetic xan u manba'alcunta'al ba'ax cu najmatic le 
máax mina'an u si'ipilo'. 
9Ma' a yedzic le j táanxel lu'umilo' tumen te'exe' a beetmaje'ex a j táanxel 
lu'umile'ex ti' yaanal lu'um. 

U ya'almaj t'aanil je'elel 

10Meyajt le lu'umo', mol u yich seis ja'abo'ob, 
11ba'ale' tu siete ja'abe' ma' a pakik: p'at u je'elel u ti'al ca u tzéentubáa yéetel 
u óotzil máaquilo'ob a wéet lu'umil, u yalabe' u ti'al u janal u ba'alche'ilo'ob 
káax. Bey xan bíin a beet yéetel u péet paakalilo'ob uva yéetel u paakalilo'ob 
olivo. 
12Ich seis kiino'ob beet tuláacal ba'ax u najmal a beetic, ba'ale' je'elsabáa tu 
siete kiin, u ti'al xan u je'elel a wacax yéetel a burro, bey xan u ti'al u ch'a'a u 
jeel u muuko'ob a palitzil yéetel le j táanxel lu'umilo'. 
13Dzo'ocbese'ex le ba'ax dzo'oc in wa'alic te'exo', yéetel mix bikin u najmal u 
jóokol ta chi'ex u kaaba' u láak kuob. 

Óox p'éel nucuch kiin kujo'ob 
(Ex 34.18-26; Dt 16.1-17) 

14Beet kiin kuj ti' in nojbe'enil óox téen ti' jun p'éel ja'ab. 
15Kiinbes u kiin kujil waaj x ma' levadura je'el bix dzo'oc in tzolic techo', jaant 
le waaj x ma' levadura siete kiino'ob. Le kiin jóokesa'an u ti'alo' u mesil Abib, 
tumen ti' le winal je'elo' jóokech Egiptoo'. Mix máac bíin páatchajac u taal tin 
táan wa mix ba'al cu taasic. 
16Kiinbes xan u kiin kujil jooch, u yáax icho'ob tuláacal le ba'ax ta pakaj te j 
káaxo', bey je'el bix u kiin kujil le quéen a láaj jooch le ba'ax a pakmajo'. 

17Tuláacal wíinic u najmal u bin tu táan Yuumtzil óox téen ti' jun ja'ab. 
18Le quéen a kub teen quíimsbil ba'alche'obe', ma' a kubic teen le ki'ik pa'ate'e' 
yéetel le waaj x ma' levadura, mix a ta'acbesic u tzaatzel u ti'al u láak kiin. 
19U asab ma'alobil u yáax ich a paakalo'obe' u najmal a bisic tu kulnaj Yuumtzil 
a Ku. Ma' a chaquic le chan j taman yéetel u kab yiim u maama. 

U ángel Yuumtzil 

20Ile tene' bíin in túuchi'it in ángel táanil ti' teech u ti'al u canantech te j bej 
yéetel u ti'al u bisech ti' le cúuchil in nu'ucbesmajo'. 
21Ma' a náachtal ti', dzo'ocbes u t'aan ma' a beeticabáa j ma' tziiquil ti', tumen 
leti'e' cu meyaj tin kaaba', ma' bíin u sa'ates a kebane'exi'. 
22Ba'ale' wa tu jaajil ca dzo'ocbesic ba'ax cu ya'alic, ca beetic xan ba'ax in 
túuchi'it t'antmaje', quin beetiquinbáa aj p'eequil ti' a aj p'eeco'ob, yéetel quin 
dzáiquimbáa tu táan le máaxo'ob cu dzáicuba'ob ta táane'. 
23In ángele' bíin xi'ic táanil teech u ti'al u bisech tu lu'um le j amorreob, j 
hititaob, j ferezeob, j cananeob, j heveob yéetel jebuseob, máaxo'ob bíin in joc 
u mootzo'ob. 
24Ma' a beetic ba'ax ca wilic cu beetic le caajo'ob je'elo'. Ma' a xoltal tu táan u 
kuob mix a kultico'ob; ba'ale' láaj xiixcunt u kuob, bey u quili'ich tuunicho'ob. 
25Qui'iqui' t'ant a Yuumtzil a Ku u ti'al ca'a u qui' t'ant a wo'och waaj yéetel a 
wo'och ja'. Tene' bíin in náachcunt ti' teech le koja'anilo'obo', 
26yaan xan in canantic ma' a quíimil wa ma' kuchuc u kiinili'. Ma' bíin yanac ta 
lu'umil co'olel cu yéemel u yaal, mix co'olel x ma' aali'. 
27Tene' bíin in beet u ki'itpajal sajaquil tac xan awat okol ichil le caajo'ob ta 
táan tu'ux bíin máanaqueche', bey xan bíin in beet u yáalcabo'ob ta táan. 
28Bíin in beet u ki'itpajal x quiquil sajacquil le tu'uxo'ob bíin máanaqueche', u 
ti'al ca áalcabnaco'ob ta táan le j heveob, j hititaob, yéetel le j cananeobo'. 

29Ma' bíin in wáalcabanso'ob ta táan ichil jun p'éel ja'abi', u ti'al ma' u kastal le 
lu'umo', mix xan u ya'abtal u ba'alche'ilo'ob káax u ti'al ma' u beetico'ob teech 
loob. 
30Bíin in wáalcabanso'ob jujun p'íitil ta táan tac le quéen ya'abchajac a paalal 
yéetel quéen qui' ma'alob cajlajquech te j lu'umo'. 
31U xu'ukilo'ob u jáal a lu'umile' dzo'oc in láaj dzáico'ob: Líikbal chac ka'anabe' 
tac tu ka'anab le j filisteobo', bey xan líikbal ti' le x tocoy lu'umo', tac tu yáalcab 
ja'il Éufrates. Tene' dzo'oc in kubic ta kab u cajnáalilo'ob le lu'umo', teche' bíin 
a tojolch'into'ob jujun p'íitil ta táan. 
32Ma' a beetic mix jun p'éel kax t'aan yéetelo'ob, mix yéetel u kuob, 
33Ma' xan a cha'ic u p'áatalo'ob ta lu'um yo'olal ma' u beetico'ob a kebantal tin 
táan. Je'el u kuchul u kiinil a kultic u kuob u ti'al u beetico'ob a kastale'. 

Éxodo 24 

U jedzcunajil nup t'aan 

1Yuumtzile' tu ya'alaj ti' Moisés: na'aquen yéetel Aarón, Nadab, Abiú yéetel xan 
setenta u nuuquilo'ob Israel, ti' le cúuchil tu'ux yanena'; ba'ale' p'áataco'ob chan 
náach, xolaco'ob te'elo'. 
2Chéen teech je'el u páajtal a náadzal ti' tene'; le u chuca'ano'obo' ma' u najmal 
u náadzalo'obi', mix le máaco'ob bíin na'acaco'ob ta wéetel. 
3Moisese' j bin u tzicbalt ti' le caaj tuláacal le ba'ax a'ala'ab ti' tumen Yuumtzil 
ca beeta'aco', ca tu núucaajo'ob yéetel jun p'éelili' t'aan: Je'el c beetic tuláacal 
le ba'ax dzo'oc u ya'alic Yuumtzilo'. 
4Moisés túune' tu dzíibtaj tuláacal le ba'ax tu ya'alaj Yuumtzilo'; tu ja'atzcabil 
u láak kiine', j líike' ca tu beetaj jun p'éel u multuunil kultaj tu chuun le pu'uco', 
ca tu tzolaj doce quili'ich tuunicho'ob, jun p'éel tu yo'olal u jujun múuch'ul u 
ch'i'ibalilo'ob Israel. 

5Cu dzo'ocole' ca'a tu túuchi'itaj wa jay túul u táanquelem paalilo'ob Israel u 
quíimso'ob j xiibil wacaxo'ob, u ti'al u táanbeso'ob ti' Yuumtzil láaj tóocbil 
yéetel quíimsbil u ti'al ca'a bisajbáil. 
6Moisese' tu ch'a'aj táanchumuc le ki'iko' ca tu dzáa ti' wa jay p'éel nucuch 
laco'ob, u láak táancoche' tu tzitzaj yóokol le multuuno'. 
7Cu dzo'ocole' tu ch'a'a u dzíibil ju'unil le nup t'aano' ca tu xocaj ti' le caajo', 
leti'obe' tu ya'alajo'ob: Yaan c dzáic tuláacal c táan óolal u ti'al c beetic ba'ax 
dzo'oc u ya'alic to'on Yuumtzil. 
8Moisés túune' tu ch'a'a le ki'iko' ca tu tzitzaj tu yóokol le máaco'ob ca'aliquil 
táan u ya'alic: Lela' leti' le ki'ik cu jedzcuntic u nup t'aan Yuumtzil ta wéetele'ex 
je'el bix u ya'almajile'. 
9Moisese' j na'ac te j pu'uc yéetelo'ob Aarón, Nadab, Abiú yéetel setenta u 
nuuquilo'ob Israel. 
10Te'elo' tu yilajo'ob u Ku Israel: tu yáanal yooc tu'ux cu pe'echake' yaan ca'ach 
jun p'éel ba'al cu léembal bey safiro sáas jope'en bey je'el bix le ca'ano'. 
11Kue' ma' tu loobiltaj le máaco'ob u nuuquilo'ob Israelo', leti'obe' tu yilajo'ob 
Ku, jaano'ob yéetel u kulnajo'ob xan. 

Moisese' cu na'acal tu witzil Sinaí 

12Yuumtzile' tu ya'alaj ti' Moisés: Na'aquen te j witz tu'ux yanena', pa'aten 
te'elo', tumen bin in ca'aj in dzáa teech wa jay p'éel jaajay tuunicho'ob tu'ux in 
dzíibtmaj in nup t'aano'ob u ti'al u ca'ansajil le j israelitaobo'. 
13Moisese', j líike' ca j na'ac tu ca'anal jo'ol lu'um Ku pa'ate'e' yéetel Josué u aj 
áantaj. 
14Ti' u nuuquilo'ob Israele' tu ya'alaj: Pa'ate'ex c suut way ti' le cúuchila'. Way 
cun j bino'ob j p'áatal Aarón yéetel Hur ta wéetele'exe', wa yaan chi'ichnaquil 
ti' wa máaxe' a'ale'ex ti' leti'ob. 
15Cu dzo'ocol u ya'alic lela', Moisese' j na'ac te j witzo', ca j pi'ix le witzo' tumen 
jun p'éel múuyal. 

16U nojbe'enil Yuumtzile', j jáay yóokol u pu'uquil Sinaí, ca tu balaj seis 
kiino'ob. Tu siete kiine' Yuumtzile' tu t'anaj Moisés ichil le múuyalo'. 
17U nojbe'enil Yuumtzile', j chíicpaj ti' le j israelitaob bey jun p'éel káak cu 
tóoquic u asab ca'analil le pu'uco'. 
18Moisese' j ooc ichil le múuyalo' ca j na'ac te j witzo', ca j p'áat cuarenta 
kiino'ob yéetel cuarenta áakabo'obi'. 

Éxodo 25 

Ti'ibil óolalo'ob u ti'al quili'ich naj 
(Ex 35.4-9) 

1Yuumtzile' tu t'anaj Moisese' ca tu ya'alaj ti': 
2A'al ti' le j israelitaob ca u molo'ob jun p'éel ti'ibil óolal in ti'al. Unaj u 
molico'ob ichil máaxo'ob taac u dzáico'ob yéetel jaaj óolal bey xan yéetel 
tuláacal pucsi'ikal; 
3Unaj u much'quintco'ob oro, plata, cobre, 
4chacpuke'en nook, chacjope'en nook, chac nook, jáaytzile'en lino, u tzo'otzel j 
taman, 
5u kéewel j taman chac bona'anil, ma'alob kéewelo'ob, u che'il acacia, 
6aceite u ti'al sáaso'ob, qui'iboc ba'al u ti'al u beeta'al u aceiteil jun páaycunaj 
yéetel u ti'al u beeta'al qui'iboc poom, 
7u tuunichilo'ob cornalina yéetel u láak jadzutz tuunicho'ob, u ti'al t'ilcuntbil 
tu efod yéetel u pix tzeem nojoch aj kiin. 
8Beete'ex teen jun p'éel quili'ich naj u ti'al in cajtal ichilo'ob. 
9Ba'ale' le cúuchil pa'ate'e' yéetel u nu'uculo'ob tu'ux bíin cajlaqueno', yaan a 
beetic jach je'el bix le bíin in we'es techo'. 

U ba'asche'il nup t'aan 
(Ex 37.1-9) 

10Beet jun p'éel ba'asche' yéetel u che'il acacia jun p'éel metro yéetel diez 
centímetros chowaquil, sesenta yéetel cinco centímetros u cóochil, sesenta 
yéetel cinco centímetros u ca'anlil. 
11Pix yéetel ma'alob oro ichil yéetel u bak paach, súut kaxt yéetel oro u bak 
paach. 
12Beet xan can p'éel u x julubo'ob yéetel oro, dzáa tu can dzíit u yooco'ob, ca'a 
p'éel ti' jun tzéeli' yéetel ca'a p'éel ti' u láak jun tzéel. 
13Beet xan u x katáabilo'ob yéetel u che'il acacia, ca to'olant u bak paacho'ob 
xan yéetel oro, 
14ca a julo'ob ti' le x julubo'ob yaan tu tzelo'ob le ba'asche'o' u ti'al u kóoch 
queléembalta'al, 
15ma' a ca'a lukesico'ob, p'ato'ob tu x julubilo'ob le ba'asche'o', 
16cu dzo'ocole', dzáa ichil le ba'asche' le a'almaj t'aan quin in dzáa techo'. 
17Beet xan u maac le ba'asche' yéetel chéen oro jun p'éel metro yéetel diez 
centímetros chowaquil, sesenta yéetel cinco centímetros cóochil; 
18póola'ant yéetel x bajab ca'a túul aj cuxa'ano'ob yaan u xiiko'ob, dzáa tu ca'a 
jo'olal. 
19Le maac yéetel le ca'a túul aj cuxa'ano'ob yaan u xiiko'obo', unaj u beeta'al 
jun tacáalil; jun túul ti'obe' ti' jun jo'ol le maaco', u láak jun túule' tu láak jun 
jo'ol, 
20jun túul actáan ti' u láak, ba'ale' u táan icho'obe' unaj u p'áatalo'ob actáan ti' 
le maaco', u xiiko'ob xane' unaj u p'áatal xíit'ilo'ob yóokol, u ti'al u láaj balico'ob 
yéetelo'ob. 
21Dzáa u maac le ba'as che'o', dzáa ichil xan le a'almaj t'aan bíin in dzáa techo'. 
22Ti' bíin in nuptáantech tu yóokol le maac, tu chúumuc le ca'a túul aj 
cuxa'ano'ob yaan u xiiko'ob yano'ob yóokol u ba'asche'il le nup t'aan, u ti'al ca 
in dzáa a wojéelt tuláacal in túuchi' t'aano'ob u ti'al le j israelitaobo'. 

Tasche' u ti'al u waajil táanbesajil 
(Ex 37.10-16) 

23Beet jun p'éel táasche' yéetel u che'il acacia noventa centímetros u chowaquil, 
cuarenta yéetel cinco centímetros u cóochil, cuarenta yéetel cinco centímetros 
u ca'anlil. 
24To'o' yéetel chéen oro, súut kaxt yéetel oro u bak paach. 
25Beet jun yáal tu'ux u ch'a'ic u muuk, siete centímetros u cóochil, súut kaxt 
yéetel oro u bak paach; 
26beet xan can p'éel u x julubilo'ob oro u ca'aj, dzáa tu can ti'itzilo'ob tu'ux yaan 
u can dzíit yooco'ob, 
27ca p'áatac tu tzéel u yáalal tu'ux cu ch'a'ic u muuko', u ti'al u ju'ulul u x 
katáabilo'ob u ti'al ca páatac u kóoch queléembalta'al le táasche'o'. 
28Beet yéetel u che'il acacia u x katáabilo'ob le táasche'o', badz pachto'ob yéetel 
oro, kabéeto'ob u ti'al u kóoch queléembalta'al le táasche'o'. 
29Beet yéetel chéen oro u laquilo'ob, u x jo'opobilo'ob, u nu'ucul u dza'abal ukul 
yéetel u chúujilo'ob ukul u ti'al u ti'ibil óolalil ukulbil ba'alo'ob. 
30Dzáa mantadz tin táan u waajil le táanbesajo'. 

Bix unaj u beeta'al t'uchub sáas 
(Ex 37.17-24) 

31Beet xan yéetel chéen oro jun p'éel x t'uchub sáas póola'an yéetel x bajab. U 
nu'ucul yedztal, u chuun, chúujilo'ob yéetel u nicte'ilo'obe', ca p'áataco'ob láaj 
jun tacáalili'ob, 
32tu tzéelilo'obe' bíin jóokoc seis u kabo'ob, óox p'éel ti' jun tzéel yéetel óox 
p'éel ti' u láak jun tzel. 
33Tu jujun p'éelil le seis kabo'ob cu jóokol ti' le x t'uchub sáaso', unaj u yantal 
óox p'éel u chúujilo'ob bey u nicte'ilo'ob yaan tu chúujilo'ob yéetel u 
nicte'ilo'obo', 
34tu chuun xane' bíin yanac can yáal ti' bey u loolo'ob almendroe', u chúujilo'ob 
yéetel u nicte'ilo'ob, 

35Tu jujun dzíitil u seis kabo'ob yano'ob tu ca'a tzéelil cu jóokol ti' le x t'uchub 
sáaso', yaan u yantal u chúujilo'ob yáanal. 
36U chúujilo'ob yéetel u kabo'obe', yaan u jun tacáalili'ob yéetel le x t'uchub 
sáaso', bíin beeta'ac yéetel chéen oro póola'an yéetel x bajab. 
37Beet xan siete sáaso'obe', ca a dzáa tu'ux ca páatac u sáasilcunajo'ob actáan, 
38u x machab t'aba'an chúuquilo'ob yéetel u laquilo'obe' unaj xan beeta'an 
yéetel chéen oro. 
39Meyajnac teech treinta yéetel óox p'éel wuudz oro u ti'al a beetic le x t'uchub 
sáaso' yéetel u nu'uculo'ob, 
40cu dzo'ocole' beet jach je'el bix le tin we'esaj teech te j witzo'. 

Éxodo 26 

U quili'ich naj Yuumtzil 
(Ex 36.8-38) 

1Beet le quili'ich naj yéetel diez u káasabilo'ob jaxbil lino, chacpuke'en nook, 
chacjope'en nook yéetel chac nook; jadzutz but' chuyt ca'a túul xiknal aj 
cuxa'ano'obi. 
2Tuláacal le káasabilo'oba' unaj u beeta'alo'ob jun p'éelili' u p'iisil: Doce metros 
ca tac táancoch u chowaquil, yéetel ca'a p'éel metros u cóochil. 
3Chuy jun tacáalili' cinco káasabilo'ob, jun p'éel yóokol u láak, beet xan láili' u 
láak cinco', 
4dzáa dze'edzec u xiquino'ob yéetel chacpuke'en jaxbil kuch tu sáabchi' u yáax 
káasabil jun jaatzo', bey xan tu sáabchi' u dzo'oc u káasabil u ca'a jaatzo'. 
5Yaan a beetic cincuenta u xiquino'ob je'el bix le yáax jaatzo' bey le ca'a jaatzo', 
ca yanaco'ob actáanil. 
6Beet xan cincuenta x léechebo'ob yéetel oro u ti'al u le'echel jun jaatz le 
káasabilo'ob ti' u láak jun jaatzo', ca p'áatac jun tacáalili' tuláacal. 
7Beet xan once káasabilo'ob yéetel u chowac tzo'otzel j yuuc u ti'al a beetic u 
nookil najil a pixic le quili'ich najo'. 

8Tuláacal le káasabilo'obo', unaj jun tacáalili' u p'iisil: Trece metros ca tac 
táancoch u chowaquil yéetel ca p'éel metros cóochil. 
9Chuy cinco káasabilo'ob ti' jun jaatzi', cu dzo'ocole' chuy seis ti' u láak jaatze', 
ca cha'a u páacal tu táanil le quili'ich naj jun p'éel u káasabil le jaatz yaan seis 
ti'o'. 
10Cu dzo'ocole' beet cincuenta xiquino'ob tu sáabchi' le káasabil nup'ic le yáax 
jun jaatzo', ca xan a beet u láak cincuenta tu sáabchi' u ca'a jaatzo' 
11Beet xan cincuenta x jookobo'ob yéetel bronce u ti'al a léech ti' le xiquino'ob, 
ca p'áatac jun tacáalili' tuláacal le x chuybil najo'. 
12Tu yo'olal u káasabilo'ob le x nookil naj jach chowactaque', táancoch ti' u 
tip'a'anilo', bíin p'áatac paachil ti' le quili'ich najo'. 
13Bey túuno' le quili'ich najo', cu p'áatal pixa'an tumen u yalab le káasab cu 
p'áatal chojtal tu ca'a tzéelilo'obo': cuarenta yéetel cinco centímetros ti' jun 
tzéeli' yéetel cuarenta yéetel cinco centímetros ti' u láak jun tzeli'. 
14Beet jun p'éel piix yéetel u kéewelilo'ob, j taman chac bona'anil u ti'al le 
chuybil najo', yéetel u láak jun p'éel u pixibil ma'alob kéewelo'ob u ti'al yóokol. 
15Jaajay buj dze'edzec u che'ilo'ob acacia u ti'al le quili'ich najo'. 
16Le jaajay bujbil che'obo', unaj u p'isco'ob, cuatro metros ca tac táancoch u 
chowaquil, yéetel sesenta yéetel cinco centímetros u cóochil, 
17yaan u yantal ca'a p'éel bajbil che'ob u ti'al u ba'ajal jun p'éel jaajay bujbil 
che' ti' u láak. Láaj beet bey u jaajay bujbil che'ilo'ob le quili'ich najo'. 
18Le quéen a beete', buj veinte jaajay che'ob u ti'al j noojol, 
19ca dzáa cuarenta u nu'ucul yedztalo'ob plata u ca'aj. Tu jujun p'éelil le jaajay 
bujbil che'obo' unaj u yantal ca'a p'éel u nu'ucul yedztal yáanal u ti'al u jéedzel 
tu ca'a p'éelil u bajbil che'ilo'ob. 
20U ti'al xan u tzéelil le quili'ich naj yaan j noojolo', yaan a bujic veinte jaajay 
che'ob, 

21yéetel cuarenta u nu'ucul yedztal plata u ca'aj, u ti'al ca yanac ca'a p'éel u 
nu'ucul u yedztal tu jujun p'éelil le jaajay che'obo'. 
22U ti'al u paach naj le quili'ich naj tu tzéelil yaan j chikino', buj seis jaajay 
che'ob, 
23yéetel u láak ca'a p'éel jaajay bujbil che'obe', u ti'al le ti'itz yaan paachilo'. 
24Le ca'a p'éel jaajay bujbil che'oba' unaj u páajtal u nu'up'ul tu ca'analil tac tu 
yáax chan x julubil. Bey unaj u beeta'al yéetel u ca'a p'éel jaajay bujbil che'ilo'ob 
le u láak ca'a p'éel ti'itzilo'obo'. 
25Bíin yanac túun ocho jaajay bujbil che'ob yéetel dieciseís u nu'ucul u 
yedztalo'ob plata u ca'aj, ca'a p'éel u nu'ucul u yedztal u ti'al tu junjun p'éelil u 
jaajay bujbil che'ilo'ob. 
26Beet cinco x katáabilo'ob u ti'al u jaajay bujbil che'ilo'ob jun tzéel le quili'ich 
najo', 
27cinco x katáabilo'ob u ti'al u láak jun tzéel yéetel u láak cinco x katáabilo'ob 
u ti'al le paach naj yaan te j chikino', 
28Le x katáabil yaan chúumuco', yaan u máan ti' jun tzéel u ti'al u láak jun tzéel 
tu chúumuc le jaajay bujbil che'obo'. 
29Cu dzo'ocole' badz yéetel oro le jaajay bujbil che'obo', ca a dzáa u x julubilo'ob 
u ti'al u ju'ulul u x katáabilo'ob to'ano'ob xan yéetel oro. 
30Tu pachalile' beet le quili'ich naj jach je'el bix le j e'esa'ab teech te j witzo'. 
31Beet jun p'éel káasabe', ca but' chuyt ca'a túul xiknal aj cuxa'anobi'. 
32Cu dzo'ocole' yéetel jujun p'éel x léechebilo'ob oroe', léecho'ob ti' can p'éel u 
yocomilo'ob u che'il acacia to'ano'ob yéetel oro, t'uchquinta'ano'ob yóokol u 
nu'ucul u yedztalo'ob plata u ca'aj. 
33Ch'uyquint túun le káasab tu yáanal le x léechebo'obo', ca a dzáa ichil le 
cúuchil bala'an tumen u káasabo', u ba'as che'il le nup t'aano'. Bey le káasab cu 
meyaj te'ex u ti'al u káastic le j quili'ich cúuchil ti' le sen quili'ich cúuchilo'. 

34Cu dzo'ocole', t'alcunt le maac yóokol u ba'asche'il le nup t'aan ti' ichil le sen 
quili'ich cúuchilo'. 
35Dzáa le táasche' paachil ti' le cúuchil bala'an tumen le káasab tu j xaman le 
quili'ich najo', ca xan a dzáa le x t'uchub sáas tu tzéelil j noojol actáan ti' le 
táasche'o'. 
36Beet xan u ti'al u jool najil le chuybil najo' jun p'éel u káasabil, chacpuke'en 
nook, chacjome'en nook, chac nook yéetel jaxbil lino, jadzutz but' chuya'anil. 
37Beet xan u yocomilo'ob yéetel u che'il acacia to'ano'ob yéetel oro, dza'an u x 
jookobilo'ob oro u ca'ajo'ob, u ti'al le j káasabo', ca xan a yib bronce u ti'al u 
nu'ucul u yedztalo'ob. 

Éxodo 27 

Cu beeta'al yéetel bronce u multuunil kultaj 
(Ex 38.1-7) 

1Beet jun p'éel u multuunil kultaj can ti'itz u ca'aj, yéetel u che'il acacia ca'a 
p'éel metro yéetel veinticinco centímetros u cóochil u can ti'itzil, yéetel jun 
p'éel metro yéetel veinticinco centímetros u ca'analil. 
2Beet can p'éel u baaco'ob u ti'al u can ti'itzil jun tacáalili' yéetel le multuuno', 
ca to'olanto'ob yéetel bronce le multuuno'. 
3Tuláacal u nu'ucul le multuuno' yaan u beeta'al yéetel bronce: u nu'uculo'ob 
ta'anil káak, u x jo'opobilo'ob, u nucuch laco'ob, u x jup'ubo'ob yéetel u x 
machab káako'ob. 
4Beet xan yéetel bronce u nu'ucul u káabta'al bak, ca a dzáa can p'éel u x 
julubilo'ob tu can ti'itzil. 
5Cu dzo'ocole' dzáa u nu'ucul u káabta'al le bak tu yáanal le u multuunil 
kultajo', chúumuc ti' u ca'anlil 
6beet xan dze'edzec x katáabilo'ob yéetel u che'il acacia u ti'al u multuunil 
kultajo', ca tu to'olanto'ob yéetel bronce, 

7Le x katáabilo'obo' unaj u dzo'otolo'ob tu x julubilo'ob u ti'al u p'áatal tu 
tzéelo'ob le u multuunil kultajo', u ti'al u páajtal u cúuch queléembalta'alo'ob. 
8Le u multuunil kultajo' unaj jóojochil, beeta'an yéetel che' je'el bix le ta wilaj 
ti' le witzo'. 

Cu beeta'al u x táancabil le quili'ich najo' 
(Ex 38.9-20) 

9Beet u x péet paach le quili'ich najo'. Tu j noojol le péet paacho', unaj u beeta'al 
u káasabilo'ob yéetel jaxbil lino sina'ano'ob cuarenta yéetel cinco metros u 
chowaquil. 
10U veinte yocomilo'ob yéetel u veinte u nu'ucul u yedztalo'obe', bíin 
beeta'aco'ob yéetel bronce. U x léechebilo'ob, yéetel u x julubilo'obe', bíin 
beeta'aco'ob yéetel plata. 
11Tu tzéelil j noojole', unaj u yantal xan u x káasabilo'ob sina'ano'ob cuarenta 
yéetel cinco metros u chowaquil dza'an veinte u yocomilo'ob yéetel veinte u 
nu'ucul u yedztalo'ob bronce u ca'ajo'ob, bey xan u x léechebilo'ob yéetel u x 
julubilo'obe' plata u ca'ajo'ob. 
12Tu tzéelil j chikine', bíin yanac veinte yéetel ca'a p'éel ca tac táancoch 
káasabilo'ob sina'ano'ob tu cóochil le x péet paacho', bey xan diez u 
yocomilo'ob yéetel diez u nu'ucul u yedztalo'ob. 
13Tu tzéelil j lakin tu cóochil le x péet paacho', bíin yanac xan veinte yéetel ca'a 
p'éel ca tac táancoch káasabilo'ob. 
14Ti' jun tzéelil le jool najo' bíin yanac siete metros káasabo'ob dza'an óox p'éel 
u yocomilo'ob, yéetel óox p'éel u nu'ucul u yedztalo'ob; 
15tu láak jun tzéelo', u láak siete metros x káasabilo'ob dza'an xan óox p'éel u 
yocomilo'ob yéetel óox p'éel u nu'ucul u yedztalo'ob. 
16Te tu yocbalo' unaj u yantal xan nueve metros u káasabilo'ob, chacpuke'en 
nook, chacjome'en nook, chac nook, yéetel jaxbil lino, jadzutz but' chuyta'an, 
bey xan dza'an can p'éel u yocomilo'ob yéetel can p'éel u nu'ucul u yedztalo'ob. 

17Tuláacal u bak paach le x péet paacho', unaj u yantal u mejen x julubilo'ob 
yéetel u x léechebilo'ob plata u ca'ajo'ob, bey xan u nu'ucul u yedztalo'ob 
bronce u ca'ajo'ob. 
18Le x péet paacho', bíin u p'is cuarenta yéetel cinco metros chowaquil, veinte 
yéetel ca'a p'éel ca tac táancoch cóochil yéetel ca'a p'éel metro yéetel 
veinticinco centímetros ca'analil. Le x káasabilo'obo', bíin beeta'aco'ob yéetel 
jaxbil lino, le u nu'ucul u yedztalo'obo', bíin beeta'aco'ob xan yéetel bronce. 
19Tuláacal le ba'axo'ob kabéet u ti'al u yúuchul kultaj ti' le quili'ich najo', unaj 
bronce u ca'ajo'ob, bey xan tuláacal u dzop che'ilo'ob le x péet paacho'. 

Aceite u ti'al le sáaso'obo' 
(Lv 24.1-4) 

20A'al ti'ob le israelitaob ca u taaso'ob u ma'alob aceiteil oliva u ti'al u p'áatal 
mantadz t'aba'an le sáaso'obo'. 
21Aarón yéetel u paalalo'obe' leti'ob bíin ilic ma' u tu'upul le sáaso'ob tu táan 
Yuumtzil tuláacal le áakab tu noj Paselil Much'tal yéetel Ku, tu paach le káasab 
yaan tu yicnal u ba'asche'il le a'almaj t'aano'. Le a'almaj t'aana' u ti'al 
dzo'ocbesbil tumen le israelitaob yéetel u ch'i'ibalo'ob tuláacal kiino'obo'. 

Éxodo 28 

Bix beeta'abic u nooko'ob aj kiino'ob 
(Ex 39.1-31) 

1Ichil le j israelitaobo', p'at a sucu'un Aarón naadz ta wicnal, bey xan Nadab, 
Abiú, Eleazar yéetel Itamar u paalal u ti'al u beeto'ob u aj kiinilo'ob ti' teen. 
2Beet nook chéen u ti'alint a sucu'un Aarón ma'alob nooko'ob, tu yo'olal u 
yantal sáas jope'enil yéetel qui'ichquelemil ti'. 
3T'aanen yéetel tuláacal máaxo'ob yaan u kabil meyaj ti'ob, le dzo'oc in 
chupico'ob yéetel u na'atil u beeta'al jadzutz ba'alo'obo', ca u beeto'ob u 
nooko'ob Aarón beyo' ca jun páaycunta'ac u ti'al u beet u aj kiinil. 
4Je'el ba'ax nookilo'ob u najmal u beetico'oba': U pix tzeem, u efod, u suyem, u 
yáanal búuc but' chuya'an, u pix jo'ol lino u ca'aj, yéetel u kax nak. Bey túuno' 

bíin beeta'ac u ti'al a sucu'un Aarón yéetel u paalalo'ob ma'alob nooko'ob chéen 
u ti'alinto'ob u ti'al u beetico'ob u meeyjul aj kiinil. 
5Le máaxo'ob bíin beetic le nooko'obo', u najmal u beetico'ob yéetel oro, 
chacpuke'en nook, chacjome'en nook, chac nook yéetel jaxbil lino. 
6Le efodo' yaan u beeta'al yéetel oro, chacpuke'en nook, chacjome'en nook chac 
nook yéetel jaxbil lino, ca beeta'ac x but' chuybil 
7dzáa xan ca'a p'éel u x kaxabilo'ob tu tzéelilo'ob. 
8Le kax nak cu máan yóokol le efod u ti'al pedzico', yaan u p'áatal jun tacáalili' 
yéetel, yaan xan u beeta'al yéetel oro, chacpuke'en nook, chacjome'en nook, 
chac nook, yéetel jaxbil lino. 
9Cu dzo'ocole', ch'a'a ca'a p'éel u jadzutz cornalina tuunich, ca dzáa 
yóokolo'obe', u kaaba'ob u paalal Israel, 
10tu tzoolol sijnalilo'ob; seis kaaba'ob ti' jun p'éele', seis kaaba'ob ti' jun láak. 
11Le kaaba'ob bíin a dzáa yóokol le jadzutz tuunichobo', bíin beeta'ac tumen 
jun túul u aj meeyjul oro je'el bix u beeta'al x dzalabe'. Cu dzo'ocole' pedz le 
ca'a p'éel jadzutz tuunicho'ob yéetel u x t'ilcunajilo'ob oro u ca'ajo'. 
12Dzáa yóokol u x kaxabilo'ob le efod bey u jadzutz tuunichilo'ob u ka'ajsajil u 
paalal Israele'. Beyo' Aarone' bíin u lechcúunt tu queléembal u kaaba'obe', tu 
táan Yuumtzil u ti'al u ka'ajsa'alo'ob. 
13U x t'ilcunajilo'obe' beet yéetel oro; 
14cu dzo'ocole' beet yéetel ma'alob oro jun p'éel x jóoken jook, bey xan ca'a 
p'éel suum, ca dzáa tu bak paach le x t'ilcunajilo'obo'. 
15Le x pix tzeem yéetel u nu'uculo'ob u yojéelta'al le si'ipilo'obo' yaan u beeta'al 
je'el bix but' chuyta'anil le efodo', u káat ya'ale' qui'ichquelem beetbil. Beet 
yéetel oro, chacpuke'en nook, chacjome'en nook, chac nook, yéetel jaxbil lino. 
16Ca'a yáal, can ti'itz xan, ca u p'is veinte yéetel cinco centímetros tu jujun 
ti'itzil u can ti'itzil. 

17Tak can tzoolil jadzutz tuunicho'ob yóokol. U yáax tzole' unaj u ta'akal jun 
p'éel rubí, jun p'éel crisólito yéetel jun p'éel esmeralda; 
18u ca'a tzole', jun p'éel granate, jun p'éel safiro, yéetel jun p'éel jade; 
19u yóox tzole', jun p'éel jacinto, jun p'éel ágata yéetel jun p'éel amatista; 
20u can tzole', jun p'éel topacio, jun p'éel cornalina yéetel jun p'éel jaspe. Le 
jadzutz tuunicho'obo' unaj u t'ilkajal ti' u x t'ilcunajilo'ob oro u ca'ajo'ob, 
21u najmal doce le tuunicho'obo', tumen doce u kaaba'ob u paalal Israel. Tu 
jujun p'éelil le jadzutz tuunicho'ob bíin dza'abac u kaaba'ob u doce 
ch'i'ibalilo'ob, bey je'el bix u beeta'al x dzalabe'. 
22Beet u ti'al le x pix tzeemo' jun p'éel x jóoken jook yéetel ma'alob oro, 
ch'ota'an bey suume'. 
23Beet xan ca'a p'éel x julubilo'ob oro u ca'aje', ca a dza'ob tu ca'a tzéelil le x 
pix tzeemo'; 
24cu dzo'ocole', dzáa ca'a p'éel x jokenjooko'ob ti' le ca'a p'éel x julubo'ob yaan 
tu ca'analil u ca'a ti'itz le x pix tzeemo', 
25ca xan a dzáa u xuul le x jokenjooko'ob yóokol tu'ux taka'an le jadzutz 
tuunicho'obo', ca a ma'alob kalo'ob tu nu'ucul tu'ux t'ilcuna'an le efod tu 
táanilo'. 
26Beet u láak ca'a p'éel x julubo'ob oro u caaje', ca a dzáa tu xuul u caablil le 
pix tzeemo', tu yóokol le sáabchi' yaan ichil cu p'áatal tu tzéel le efodo' 
27Beet u láak ca'a p'éel x julubo'ob oro u caaje', ca dza'ob táanil ti' u x 
kaxabilo'ob le efodo', tu yáanal u tzéel u chuuyilo'ob jun p'íit ca'analil ti' u kax 
nakil le efodo'. 
28Cu nu'upul túun u x julubilo'ob le pix tzeem yéetel u x julubilo'ob le efod 
yéetel jun p'éel chacpuke'en suum tu yo'olal u p'áatal le x pix tzeemo' jun p'íit 
ca'analil ti' u kax nakil le efodo', u ti'al ma' u p'áatal náach ti'. 

29Beyo' le quéen ococ Aarón ti' le kulnaj u búuquintmaj le x pix tzeem yéetel u 
nu'uculo'ob p'is óolo', bíin u bis xan yóokol u tzeem u kaaba'ob u paalal Israel 
tu táan Yuumtzil, u ti'al ca ka'ajac ti' tuláacal kiin. 
30Dzáa le Urin yéetel Tumin u nu'ucul u yojéeta'al le si'ipilo'obo', ca bisa'aco'ob 
tumen Aarón yóokol u tzeem tu táan Yuumtzil. Beyo' tuláacal kiin bíin u bis 
Aarón yóokol u tzeem u nu'ucul u yojéelta'al le si'ipilo', tu táan Yuumtzil. 
31Beet láaj chacpuke'en nook u suyem nookil le efodo', 
32yéetel jun p'éel u caalil chúumuc u ti'al u pool. Tu sáabchi' u caalilo', unaj u 
pa'acal je'el bix yaan ti' le búuco'ob beeta'ano'ob yéetel kéewelo', u ti'al ma' u 
jáatal. 
33Dzáa u jadzutzilo'ob u sáabchi' le j suyem nook yéetel u wóolis ba'alilo'ob, 
chacpuke'en nook, chacjome'en nook yéetel chac nook, xa'akbesa'an yéetel 
mejen campanaob oro u caajo'ob ti' tuláacal u sáabchi'. 
34Bíin dza'abac jun p'éel chan campana oro u ca'aj, cu dzo'ocole' jun p'éel wóolis 
ba'al, u láak chan campana, u láak wóolis ba'al, bey bíin beeta'ac tuláacal u 
sáabchi' le j suyem nooko' 
35Aarone' unaj u búuquintmaj le j suyem nook le quéen u beet u aj kiinile', 
yo'olal le quéen ococ wa le quéen jóokoc tu quili'ich naj Yuumtzile', cu yu'uba'al 
u tzilin le chan campana u ti'al ma' u quíimilo' 
36Beet jun p'éel xamach oro u caaje', ca dzáa je'el bix u dza'abal dzalab, le 
t'aanoba': Jun páaycuna'an u ti'al Yuumtzil. 
37Kax le xamach tu táan le pix jo'ol yéetel chacpuke'en suum yo'olal ma' u péec. 
38Beyo' bíin yanac mantadz kiino'ob tu táan jo'olal Aarón, Aarón túune' cu 
cuchic u si'ipilo'ob le j israelitaob, ti' le quili'ich ba'alo'obo', bey xan le quéen u 
jun páaycunto'ob u ti'ibil óolalo'obe'; ba'ale' le xamacho', bíin u beet u ka'amal 
tumen Yuumtzil le ti'ibil óolo'obo'. 
39Beet le búuc nook but' chuya'an yéetel lino', beet xan yéetel lino le pix jo'olo'. 
Le kax nako' bíin but' chuya'ac xan. 

40Beet xan u ti'al u paalal Aarón búuco'ob, kax nako'ob yéetel pix jo'olo'ob 
yo'olal u yantal sáas jome'enil yéetel qui'ichquelemil ti'ob. 
41Bey unaj a dzáic u búuco'ob a sucu'un Aarón yéetel u paalal, cu dzo'ocole' ca 
wequic aceite tu poolo'ob u ti'al a dzáic noj páajtalil ti'ob, ca a jun páaycunto'ob 
bey in aj kiino'obe'. 
42Beet u xut' eexo'ob u ti'al u pixico'ob líikbal u nako'obe' tac tu muuk yooco'ob, 
43Aarón yéetel u paalale' unaj u búuquintico'ob le quéen j ococo'ob tu noj 
Paselil Much'tal, wa le quéen náadzaco'ob tu chuun u multuunil le kultaj u ti'al 
u meyajo'ob bey aj kiino'ob tin quili'ich naj yo'olal ma' u yantal u si'ipilo'ob ca 
quíimico'ob. Lela' jun p'éel a'almaj t'aan u ti'al tuláacal kiino'ob ti' Aarón yéetel 
u paalal. 

Éxodo 29 

Bix u yúuchul jun páaycunajil u ti'al aj kiinil 
(Lv 8.1-36) 

1U ti'al a jun páaycuntic u ti'al u beeto'ob in aj kiinilo'obe', je'el ba'ax u najmal 
a beetic yéetelo'oba': ch'a'a jun túul wacax yéetel ca'a túul j tamano'ob, láaj utz 
u wíinclilo'ob; 
2ch'a'a xan u ma'alob sacamil juuch'il trigoe', ca a beet waajo'ob yéetel piimpiim 
waajo'ob x ma' levadura ya'ach'ta'an yéetel aceite, beet xan oop'il waajo'ob 
yala'an yéetel aceite, 
3ca dzáa ti' jun p'éel xaac u ti'al bisbil quili'ich naj pa'ate'e' yéetel le wacaxo', 
bey xan le ca'a túul j tamano'obo'. 
4Cu dzo'ocole' bis Aarón yéetel u paalal tu jool u noj Paselil Much'tal, beet xan 
ca ichquinaco'ob; 
5cu dzo'ocole' ch'a'a u búuquilo'ob le aj kiinilo', ca u búucbes Aarón, yéetel le x 
jaajay nooko', u suyem nookil le efodo', bey xan le efod yéetel le x pix tzeemo'. 
Dzáa ma'alob u kax nakil le efodo'; 

6dzáa tu pool le pix jo'olo', dzáa xan tu yóokol le pix jo'ol le u xamach oroil u 
jun páaycunta'al bey aj kiinilo'. 
7Ch'a'a túun u aceiteil le jun páaycunajo' ca wec yóokol u pool Aarón u ti'al a 
jun páaycuntic bey aj kiine'. 
8Beet xan u náadzal u paalal ca búucbeso'ob yéetel le nooko'obo'. 
9Dzáa u kax nako'ob Aarón yéetel u paalal, ca xan a dzáa u pix jo'olo'ob tu 
poolo'ob. Beyo' bíin a dzáa chuca'an páajtalil ti'ob, u aj kiinilo'obe' bíin p'áatac 
jun p'éel u a'almaj t'aanil mina'an keexil ti' 
10Cu dzo'ocole', ca bisic le wacax tac tu noj Paselil le Much'talo', ca a beet u 
dzáico'ob u kabo'ob Aarón yéetel u paalal yóokol u pool le ba'alche'o'. 
11Quíims le wacax tu táan Yuumtzil tu jool u najil le nuptáantajo'. 
12Ch'a'a túun yéetel u yaal a kab jun p'íit u ki'ikele', cu'ult tu baaco'ob u 
multuunil le kultajo', ca xan a wec tu chuun u multuunil kultaj tuláacal yalab 
le ki'iko'. 
13Lukes u tzaatzelo'ob u choochilo'ob, u táamnelo'ob yéetel u yiizilo'ob u ti'al a 
tóoc yóokol le multuunil kultajo'; 
14ba'ale' u bakel, u kéewelil yéetel u ta' le wacaxo', tóoco'ob tu paach le x péet 
caajo', tumen lelo' u bo'olal keban. 
15Ch'a'a jun túul le j tamano' ca u dzáa u kab Aarón yéetel u paalal yóokol u 
pool. 
16Cu dzo'ocole' quíimse, u ki'ikele' tzitz yóokol yéetel tu bak paach le u 
multuunil kultajo'. 
17Cu dzo'ocole', xot u xéexet'al, p'o'o u choochelo'ob yéetel u yooco'obe', ca 
dza'ob tu tzéel u pool. 
18Kub túun le j taman yóokol multuunil kultajo', bey qui'iboc tóocbil ti'ibil óolal 
tu tzicbe'enil Yuumtzile'. 

19Ch'a'a túun u láak j taman ca u dza'ob u kabo'ob yóokol u poole', Aarón yéetel 
u paalal. 
20Quíims le j tamano', ch'a'a jun p'íit u ki'ikele' cu'ult yáanal u x no'oj xiquino'ob 
Aarón yéetel u paalal, dzáa xan tu polquil u yaal u x no'oj kabo'ob, yéetel tu 
poloquil u yaal u x no'oj ooco'ob. Cu dzo'ocole' widz u yalab le ki'ik yóokol 
yéetel tu bak paach u multuunil le kultajo'. 
21Ti' le ki'ik bíin p'áatac yóokol u multuunil kultaj yéetel u aceiteil le jun 
páaycunajo', ch'a'a jun p'íite', ca widz yóokol Aarón yéetel yóokol u nook, bey 
xan yóokol u paalal yéetel yóokol u nooko'ob. Beyo' cu jun páaycunta'al Aarón 
yéetel u paalal, bey xan u nooko'ob. 
22Cu dzo'ocole' ch'a'a u tzaatzel u nej le j tamano', bey xan u tzaatzel yóokol u 
choochel bey tu táamnel, ch'a'a u ca'a p'éel yiisilo'ob, yéetel u tzaatzel, bey xan 
u muuk u x no'oj ooc, tumen lelo' u j tamanil u jun páaycunta'al aj kiino'ob. 
23Ti' le waajo'ob x ma' levadurail yaan ti' le xaac tu táan Yuumtzilo', ch'a'a jun 
p'éel wóolis waaj, jun p'éel waaj ya'ach'ta'an yéetel aceite yéetel jun p'éel j 
oop'il waaj; 
24Kub tuláacal tu kab Aarón yéetel tu kab u paalal, beet u táanbesajil jun 
páaycunaj tu táan Yuumtzil. 
25Cu dzo'ocole', lukes tu kabe' ca tóoquic yóokol u multuunil le kultajo', tu tzéel 
le ba'ax cu láaj tóocal qui'iboc tu táan Yuumtzil. Lelo' jun p'éel ba'al cu tóocal 
qui'iboc tu tzicbe'enil Yuumtzil 
26U ti'al u jun páaycuntajil Aarone', ch'a'a xan u tzeem le j tamano', beet u 
táanbesajil le jun páaycunaj tu táan Yuumtzilo'. 
27Jun páaycunt le tzeem kuba'an bey ti'ibil óolal chéen u ti'al le táanbesajilo', 
bey xan le muuk ooc cu dza'abal bey chúucbesajile', tumen u yéetelo'ob u j 
tamanil le jun páaycunajo', cu p'a'atal u ti'al Aarón yéetel u ti'al u paalal. 

28Lelo', u ti'al Aarón yéetel u paalal. Jun p'éel x ma' kexpajal a'almaj t'aan u ti'al 
le j israelitaobo': Le ti'ibil óola' jun p'éel chúucbesajil cu beeta'al tumen le j 
israelitaob bey u quíimsbil ba'alche'il ca'a bisajbáile'. 
29U quili'ich nooko'ob Aarone', bíin p'áatac ti' u ch'i'ibalo'ob le quéen jun 
páaycunta'aco'ob u ti'al u kamico'ob chuca'an páajtalil bey aj kiino'obe'. 
30Le aj kiin u ch'i'ibal Aarono', bíin u kam le cúuchil u ti'al u yocol tu noj Paselil 
Much'tal u ti'al kultaj ti' le quili'ich najo', u najmal u xáantal siete kiino'ob u 
búuquintmail le nooko'. 
31Cu dzo'ocole' ch'a'a u j tamanil le jun páaycunajo', máakant u janalil le u bakel 
ti' jun p'éel quili'ich cúuchil. 
32Aarón yéetel u ch'i'ibalo'obe' bíin u jaanto'ob u bakel le j taman yéetel u waajil 
le xaac tu jool u noj Paselil Much'talo'. 
33Bíin u jaanto'ob, tumen j táanbesa'abo'ob u ti'al u ka'amal u sa'atsaj si'ipilil 
keban, le ca jun páaycunta'abo'obe' tu kamo'ob chuca'an páajtalil bey aj 
kiino'obe'. Ba'ale' le ba'alo'oba' ma' u najmal u jaanta'al tumen yaanal máaqui', 
tumen quili'ichtac. 
34Wa cu p'áatal dze'edzec tu láak kiin u waajil yéetel u bakel le jun páaycunajo', 
tóoc u yalab, ma' u jaanta'al tumen mix máac, tumen lelo' quili'ich. 
35Beet bey yéetel Aarono', bey xan yéetel u paalal je'el bix tin túuchi'itaj techo'. 
Jun páaycunt siete kiino'ob u ti'al a dzáic páajtalil ti'ob, 
36táanbes xan sáamsamal jun túul chan wacax u ti'al quíimsbil yo'olal u ka'amal 
u sa'atsaj si'ipilil keban; utzquint yanil u multuunil kultaj iquil a táanbesic 
yóokol jun túul ba'alche' tu yo'olal keban, wec xan aceite yóokol u ti'al a jun 
páaycuntic. 
37Buul siete kiino'ob bíin a kub yóokol u multuunil le kultajo', quíimsbil 
ba'alche'ob yo'olal keban; beyo' ca jun páaycuntic ti' Ku u ti'al ca kuchuc béeytal 
jun p'éel sen quili'ich multuunil kultaje': Je'el ba'axac ca táakac ti' u multuunil 
kultaje' cu p'áatal quili'ich. 

Ti'ibil óolalo'ob cu ku'ubul sáamsamal 
(Nm 28.1-8) 

38Sáamsamal x ma' je'elelil u najmal a kubic ca'a túul j ja'abente'ilo'ob j 
tamano'ob yóokol u multuunil le kultajo'. 
39Jun túul bíin a kub jóokbal kiini', yéetel jun túul yocbal kiini'. 
40Yéetel le yáax jun túulo', bíin a kub ca'a wuudz ma'alob harina ya'ach'ta'an 
yéetel jun litro u aceiteil oliva, ca wequic xan jun litro u kab uva bey ti'ibil 
óolale'. 
41Bey xan bíin a beet tu yocbal kiin yéetel u láak j taman pa'ate'e' yéetel u ti'ibil 
óolil juuch' yéetel u kaab uva, u tóocbil qui'iboc ti'ibil óolalo'ob cu lu'ubul utzil 
ti' Yuumtzil. 
42Le tóocbil ti'ibil óolalo'ob tin tzicbe'enila', leti' bíin ku'ubuc tin táan tuláacal 
kiino'ob tu jool u najil u noj Paselil Much'tal tu'ux bíin in nupt áantiquinbáa ta 
wéetel u ti'al in t'aniquech. 
43Ti' bíin in nuptáant le j israelitaobo', beyo' le cúuchilo', cu jun páaychajal tu 
yo'olal ti' yaneni'. 
44Bíin in jun páaycunt u noj Paselil Much'tal yéetel u multuunil kultajo', quin 
jun páaycuntic xan Aarón yéetel u paalal bey in aj kiino'obe'. 
45Tene' bíin cajlaquen ichil le j israelitaobo', tene' quin beetquimbáa u Kuob. 
46Beyo' bíin u yojéelto'ob teen Yuumtzil u Ku, máax jóokeso'ob Egipto u ti'al in 
cajtal ichilo'ob. Teen Yuumtzil u Kuob. 

Éxodo 30 

U multuunil kultaj u ti'al u tóocal poom 
(Ex 37.25-28) 

1Beet xan jun p'éel u multuunil kultaj yéetel u che'il acacia u ti'al u tóocal poom. 
2Beet can ti'itzil, cuarenta yéetel cinco centímetros u chowaquil, cuarenta 
yéetel cinco centímetros u cóochil yéetel noventa centímetros u ca'analil, u 
baacobe' unaj jun tacáalil beeta'anil yéetel u multuunil kultajo'. 

3To'o' yéetel chéen oro yóokol, u can ti'itzo'ob yéetel u baaco'ob, dzáa xan u 
súut kax oro tu bak paach. 
4Dzáa wa jay p'éel u x julubo'ob oro u ca'ajo'ob tu yáanal u jáal, ca'a p'éel ti' 
jun tzéel yéetel u láak ca'a p'éel ti' u láak jun tzéel, u ti'al u ju'ulul u x 
katáabilo'ob u ti'al u páajtal u cúuch queléembalta'al. 
5Beet u x katáabilo'ob yéetel u che'il acacia to'olanto'ob xan yéetel oro. 
6Cu dzo'ocole' dzáa le u multuunil kultajil u tóoca'al poom tu táan le x káasab 
yaan tu tzéel u ba'asche'il le nup t'aan, tu táan le maac pixmailo', tu'ux quin in 
nuptáantinbáa ta wéetel. 
7Sáamsamal ja'atzcabilo'ob, le quéen nu'ucbesa'ac le sáaso'obo', Aarone' bíin u 
tóoc qui'iboc poom yóokol u multuunil kultaj u ti'al u tóocal poomo', 
8bíin xan u tóoc ocnaj kiin le quéen t'a'abac le sáaso'obo'. Lela', bíin beeta'ac tu 
táan Yuumtzil tuláacal ja'abo'ob. 
9Ma' a kubic mix jun p'éel jela'an poom yóokol u multuunil kultaj tu'ux cu 
tóocal le pooma', mix le ba'axo'ob u ti'al láaj tóocbilo', mix u ti'ibil óolal jejeláas 
neeko'ob, mix u ti'ibil óolal u wecbil u kaab uva. 
10Le multuunil kultaja' bíin jun páaycunta'ac chéen u ti'al Yuumtzil, ti' jun 
ja'abe' chéen jun téen bíin ku'ubuc tumen Aarón yóokol u baaco'ob u ki'ikel u 
mukyajil quíimil u ti'al u sa'atsaj si'ipilil keban. Ti' tuláacal ja'abo'obe', bíin 
ku'ubuc jun téen ti' junjun ja'abil yóokol u multuunil kultaj tu'ux cu tóoca'al 
pooma', u mukyajil quíimil u ti'al u sa'atsaj si'ipilil keban. 

U bo'olal cuxtal 

11Yuumtzile' tu t'anaj Moisese' ca tu ya'alaj ti': 
12Le quéen a xoc jay túulo'ob le j israelitaobo', tu junjun túulilo'obe' yaan a 
dzáic wa buca'aj ti' Yuumtzil bey lojil u ti'al u cuxtalo'obe', yo'olal ma' u yantal 
mix jun p'éel báan quíimil ti'ob iquil u xo'ocolo'ob. 
13Tuláacal le máax bíin dzíibta'ac u kaaba'e', bíin u dzáa u bo'olil u lojil u 
cuxtale', cinco gramos plata, lelo' táancoch u aalil ti' u p'isibil quili'ich naj 

14Tuláacal le máanja'an veinte u ja'abile' yaan u dzáico'ob ti' Yuumtzil le 
buca'aja', 
15Le quéen u dza'ob tu jujun túulil u taakinil u lojil u cuxtalo'obe', mix le 
ayikale' bíin u dzáa maanal ti' le cinco gramos platao', mix le óotzil bíin p'áatac 
ma' u dzáic chuca'ani'. 
16Beyo' bíin a mol le plata cun u dzáa le j israelitaob bey u taakinil u lo'ojol u 
cuxtalo'ob, ca kubic u ti'al u yúuchul kultaj ichil u noj Paselil Much'tal. Lelo' 
bíin u beet u ka'ajal le j israelitaob ti' Yuumtzilo', bey xan bíin ka'ajac ti' tu 
dzáajo'ob tu yo'olal u lojil le cuxtalo'. 

U cáatil p'o'obol' kab yéetel u p'o'obol ooc 
(Ex 38.8) 

17Yuumtzile' tu t'anaj Moisese' ca tu ya'alaj ti': 
18Beet jun p'éel cáat yéetel bronce', ca dzáa u nu'ucul yedztal láili' bronce u 
ca'aje', u ti'al p'o' kab yéetel p'o' ooc; dzáa chúumuc ti' le u noj Paselil Much'tal 
yéetel le u multuunil kultajo', chuup yéetel ja'. 
19Ti' bíin u jóokeso'ob ja' Aarón yéetel u paalal, u ti'al u p'o'ico'ob u kabo'ob 
yéetel u yooco'ob. 
20Yaan u p'o'icuba'ob le quéen oojco'ob tu noj Paselil Much'talo', bey xan le 
quéen u nadzuba'ob ti' u multuunil kultaj u kubo'ob tóocbil ti'ibil óolal ti' 
Yuumtzil. Beyo' ma' tu quíimilo'ob. 
21U ti'al ma' u quíimilo'obe' u najmal u p'o'ico'ob u kabo'ob yéetel u yooco'ob. 
Lela' jun p'éel a'almaj t'aan u ti'al Aarón yéetel u ch'i'ibalo'ob tuláacal ja'abo'ob. 

U aceiteil jun páaycunaj 
(Ex 37.29) 

22Yuumtzile' tu t'anaj Moisese' ca tu ya'alaj ti': 
23Teech ta kabile' yéey u asab qui'ibocquil che'ob: bey seis wuudzo'ob u 
ma'alobil mirra, bey óox p'éel wuudzo'ob canela yéetel bey óox p'éel wuudzo'ob 
ma'alob u qui'ibocquil jalal; 

24bey seis wuudzo'ob casia p'isbil je'el bix u p'iisil le quili'ich najo', yéetel óox 
p'éel wuudzo'ob ca tac táanccoch u aceiteil oliva. 
25Beet u aceiteil le jun páaycunaj yéetel tuláacal le ba'alo'oba', je'el bix u 
beeta'al qui'iboc ja' tumen le aj meen qui'iboc ba'alo'obo'. Lelo' u quili'ich 
aceiteil jun páaycunaj, 
26kabéet a wequic yóokol u noj Paselil le Much'talo', yóokol u ba'asche'il le nup 
t'aano', 
27yóokol le táasche'o' yéetel u nu'uculo'obo', yóokol le x t'uchub sáas yéetel u 
nu'uculo'obo', yóokol u multuunil kultaj tu'ux cu tóoca'al poom, 
28yóokol u multuunil kultajil le tóocbil ti'ibil óolalo'ob yéetel tuláacal u 
nu'uculo'obo' yéetel yóokol le cáat yéetel yóokol u nu'ucul u yedztalo'. 
29Beyo', bíin a jun páaycunto'ob u ti'al u p'áatalo'ob sen quili'icho'ob; je'el ba'ax 
ca cóojoque' cu p'áatal quili'ichil. 
30Wec xan le aceite yóokol Aarón yéetel u paalal u ti'al a jun páaycuntico'ob 
bey in aj kiino'obe', 
31ca wa'al ti' le j israelitaob lela': Tuláacal ja'abo'obe', lela' u quili'ich aceiteil in 
jun páaycunaj. 
32Ma' wequique'ex tu yóokol chéen je'el máaxe', mix a nu'ucbesique'ex u láak 
aceite beyo'. Lelo' jun p'éel quili'ich aceite, ile'ex beyo', bic a manba'alcunte'ex. 
33Wa yaan máax ca u beet u láak aceite bey je'el bix in aceite u wec yóokol 
yaanal je'el máaxaco', yaan u tze'elel ichil u caajal. 

Bix u máakanta'al quili'ich poom 
(Ex 37.29) 

34Yuumtzile' tu ya'alaj ti' Moisés: Dzáa jun p'éelili' p'iis ti' u jujun p'éel le 
ba'alo'oba': yiitz che', qui'iboc íich'ac, ma'alob poom bey xan u qui'iboc iitz 
gálbano, 
35beet yéetel tuláacal le ba'alo'oba' jun p'éel ma'alob quili'ich poom, ma'alob 
xa'akta'anil je'el bix u beeta'al tumen jun túul j meen qui'iboc ja'e'. 

36Juch' jach Ma'ay jun jaatzi', dzáa yóokol u ba'asche'il le nup t'aan le tu'ux bíin 
in nuptáantinbáa ta wéetelo'. Le pooma', jach quili'ich a ti'ale'ex, 
37Ma' utz ca beete'ex u láak je'el bix beeta'anil le je'ela', u ti'al j meyaj ti' te'ex. 
Lelo', u ti'al Yuumtzil, a ti'al teche' u najmal u jach quili'ich ba'altal. 
38Le máax bíin u beet u láak poom je'el bix le je'ela', u ti'al u yúudzbente', yaan 
u tze'elel ichil u caajal. 

Éxodo 31 

Bix úuchic u jun páaycunta'al máaxo'ob bíin beetic le quili'ich najo' 
(Ex 35.30; 36.1) 

1Yuumtzile' tu t'anaj Moisese' ca tu ya'alaj ti': 
2Ti' u ch'i'ibalo'ob Judae' dzo'oc in yéeyic Bezaleel u paal Uri, u yáabil Hur, 
3dzo'oc xan in chupic yéetel u pixan Ku, bey yéetel ojéelalil, na'atil, kaj óolalil 
yéetel u páajtalil u beetic túumben ba'alo'ob, 
4bey je'el bix nu'uc dzíibil, yéetel u meyajtic oro, plata, bronce, 
5u jadzutz t'óoja'al qui'ichquelem tuunich yéetel u meyajta'al, u ti'al u jadzutz 
t'óoja'al che', yéetel je'el ba'alac u láak jadzutz meyajile'. 
6Dzo'oc in dzáic Aholiab u paal Ahisamac sijnal tu ch'i'ibalo'ob Dan u ti'al 
áantic. Cu dzo'ocole', ti' tuláacal le aj ojéelajo'obo', dzo'oc in dzáic na'at ti'ob u 
ti'al u beetico'ob tuláacal le ba'ax dzo'oc in wa'alic techo': 
7U noj Paselil Much'tal, u ba'asche'il a'almaj t'aan, u maac le ba'asche'o' yéetel 
tuláacal u nu'uculo'ob u noj Paselil Much'talo', 
8u táasche'il yéetel u nu'uculo'ob, le x t'uchub sáas chéen oro u ca'aj, yéetel u 
nu'uculo'ob, u multuunil kultaj tu'ux cu tóoca'al poom, 
9u multuunil kultaj tu'ux cu ti'ibil óolal láaj tóocbil yéetel u nu'uculo'ob, u cáatil 
yéetel u nu'ucul u yedztal, 
10u jit'bil jadzutz nook Aarón, yéetel u nook u paalal u ti'al u beetico'ob u aj 
kiinilo'ob, 

11u aceiteil u ti'al jun páaycunaj, yéetel qui'iboc poom u ti'al le quili'ich najo'. 
Leti'obe' unaj u láaj beetico'ob je'el bix tin tzolaj techo'. 

U kiinil sábado 
(Ex 35.1-3) 

12Yuumtzile' tu t'anaj Moisese', ca tu ya'alaj ti': 
13T'aanen teech ta chi'il yéetel le j israelitaobo', ca a wa'al ti'ob: Unaj a 
tziquique'ex in kiinilo'ob u ti'al u yúuchul je'elel, tumen lelo' a chíiculale'ex tin 
wéetel u ti'al tuláacal ja'abo'ob, u ti'al u kaj óolta'al teen Yuumtzil máax j 
yéeye'ex. 
14Sábado, bíin quili'ichajac a ti'alte'ex, u najmal a tziquique'ex. Le máax ma' tu 
tziquique', yaan u xot kinta'al yaan u quíimil. Le máax bíin meyajnac xan ti' le 
kiino', yaan u tze'elel ichil u caajal. 
15Bíin páatchajac u yúuchul meyaj seis kiino'ob, ba'ale' u siete kiine', sábado 
jun páaycuna'an u ti'al Yuumtzil. Je'el máaxac bíin meyajnac sábadoe', yaan u 
xot kíinta'al, yaan u quíimil. 
16Bey túuno' le j israelitaobo', bíin u tzico'ob sábado bey jun p'éel a'almaj t'aan 
u ti'al tuláacal ja'abo'obe'. 
17Lelo' jun p'éel chíiculal u ti'al tuláacal le j israelitaob yéetel teno'. Tumen 
Yuumtzile' tu beetaj ca'an yéetel lu'um seis kiino'ob, ba'ale' u siete kiine' tu 
p'ataj u ti'al je'elel. 

Cu beeta'al chan wacax oro u ca'aj 
(Dt 9.6-29) 

18Le ca j dzo'oc u t'aan Yuumtzil yéetel Moisés tu pu'uquil Sinaie', tu kubaj ca'a 
p'éel jaajay tuunicho'ob ti', tu'ux dzíibta'an a'almaj t'aano'ob tumen u yaal u 
kab Ku. 

Éxodo 32 

1Le ca j ila'ab tumen le j israelitaob táan ca'ach u xáantal u yéemel Moisés ti' le 
pu'uco', j much'lajo'ob tu bak paach Aarón, ca tu ya'alajo'ob ti': Séeba'an, beet 

to'on kuob u ti'al u nu'ucto'ob c beel, tumen ma' c ojel ba'ax dzo'oc u yúuchul 
ti' Moisés le máax jóokeso'on Egiptoe'. 
2Ca j núuca'ab ti'ob tumen Aarón: Lukese'ex le tuupo'ob yaan tu xiquino'ob a 
watane'ex, a j xibil paale'ex yéetel a x ch'upul paale'ex oro u ca'ajo'obo' ca a 
taase'ex teen waye'. 
3Tuláacalo'ob tu lukesajo'ob tu xiquino'ob le tuupo'ob oro u ca'ajo'obo' ca tu 
bisajo'ob ti' Aarón, 
4Leti'e' tu kamaje', ca tu joyaj le oro'; tu póolaj yéetel jun p'éel cincel bey úuchic 
póolic jun p'éel chan wacaxo'. Leti'ob túune' tu ya'alajo'ob: ¡Israel lela' a ku 
máax jóokesech Egipto! 
5Le ca tu yilaj Aarón lela', tu líikesaj jun p'éel u multuunil kultaj tu táan le chan 
wacaxo', cu dzo'ocole' j awat t'aanaji: ¡Sáamale' bíin c beete'ex kinbesajil ti' u 
nojbe'enil Yuumtzil! 
6Tu ja'atzcabil u láak kiine', j líiko'ob u kubo'ob tóocbil ti'ibil óolal, yéetel u 
quíimsbil ba'alche'ob u ti'al ca'a bisajbáil. Cu dzo'ocole' le caajo', j culaj janal 
yéetel ukul, cu dzo'ocole', ca j líiko'ob u qui'imaccuns u yóolo'ob. 
7Yuumtzil túune' tu ya'alaj ti' Moisés: Séeba'an, éemen, tumen le caaj ta 
jóokesaj Egiptoe', dzo'oc u kastal. 
8Jach séeba'an tu p'atilaco'ob le bej tin wa'alaj ti'ob ca u xíimbalto'obo'. Dzo'oc 
u póolico'ob jun p'éel chan wacax joybil oro u ca'aj, táan xan u kultico'ob yéetel 
táan u kubico'ob ti'ibil óolalo'ob ti'; táan u ya'alico'ob: ¡Israel, je'el a ku máax 
jóokesech Egiptoa'! 
9Yuumtzile' tu ya'alaj xan ti' Moisés: Dzo'oc in kaj óoltic le máaco'oba', dzo'oc 
in wilic sen dzu'uy u pucsi'ikalo'ob. 
10¡Bejela'e', tzelaba'ex tin táan, tumen sen p'uja'anen, bíin in ca'aj in xu'ulso'ob! 
Ba'ale' ta wéetele' bíin in beet jun p'éel nojoch múuch' caaj. 

11Moisés túune', tu yóoltaj u jóoms yóol Yuumtzil u Ku yéetel le t'aano'oba': 
Yuumtzil, ¿ba'axten ca sen p'u'ujul ti' le caaj ta jóokesaj ta kabil tu lu'umil 
Egipto yéetel a nojoch páajtalilo'? 
12¿Bix bíin a cha'a u ya'alal tumen le j egipciobo': Kue' tu jóokeso'ob chéen 
yéetel u loolob tuucul u quíimsico'ob te j witzo'ob u ti'al u tzelico'ob way yóok 
lu'uma'? Jóomoc a wóol, lukes ta tuucul a xu'ulsic a caajal. 
13Ka'ajac teech Abraham, Isaac yéetel Jacob a palitzilo'ob, ti' máaxo'ob ta jalach 
t'antaj ta kaaba' le ca ta wa'alaj ti'ob: Bíin in beet u sen ya'abtal a ch'i'ibale'ex 
je'el bix u eekilo'ob le ca'ano', cu dzo'ocole' tuláacal le lu'um in wa'almaj in 
dzáic te'exa', bíin in dzáa u ti'alinto'ob u ti'al ja'abo'ob mina'an u xuul. 
14Yuumtzile' tu lukesaj tu tuucul le ba'ax tu ya'alaj u beetic ca'ach ti' u caajalo'. 
15Moisés túune', jo'op' u yéemel ti' le pu'uc u machmaj le ca'a p'éel u jaajay 
tuunichilo'ob le a'almaj t'aan, dzíibta'ano'ob tu ca'a tzéelilo'obo'. 
16Ku tu kabil tu beetaj le jaajay tuunicho'obo', Ku xan tu kabil tu dzáa u 
dzíibilo'ob. 
17Le ca tu yu'ubaj Josuee' u jun awat le máaco'obo', tu ya'alaj ti' Moisés: táan u 
yu'uba'al u yawatilo'ob ba'atel te tu'ux jelecbal le caajo'. 
18Ba'ale' Moisese' tu núucaj: Ma' u kaayilo'ob u qui' óolalil dzáanche'etaji', mix 
u kaayilo'ob okom óolalil lúubulili'; yaanal kaayo'ob quin wu'uyic. 
19P'elac náadzic Moisés te tu'ux jelecbal le caajo', tu yilaj le chan wacax yéetel 
le óokoto'obo', ca j sen p'u'uji, ca tu táaj pulaj tu chuun le pu'uc, le ca'a p'éel 
jaajay tuunicho'ob ca j xe'exe'et'paji 
20tu séeblaquil tu machaj le chan wacax oro u ca'ajo' ca tu pulaj káak, cu 
dzo'ocole' tu mamay juch'aj, ca tu tosaj yóokol le ja'o'; ca túun tu beetaj u 
yu'ukul le ja' tumen le j israelitaobo'. 
21Leti'e' tu ya'alaj ti' Aarón: ¿Ba'ax tu beetaj teech le caaj, úuchic a beetic u sen 
kebantala'? 

22Aarone' tu núucaj: In yuum, ma' a p'u'ujul tin wéetel. Teche' ma'alob a wojelil, 
le caaja' utz tu yóol u beetic ba'al kaas. 
23Leti'obe' tu ya'alajo'ob teen: Beet to'on jun túul ku u ti'al u nu'uct c beel, tumen 
ma' c ojel ba'ax úuch ti' Moisés máax jóokeso'on Egiptoo', 
24Tene' tin núucaj ti'ob: Le máax yaan oro ti'e' u taas teen. Leti'obe' tu taasajo'ob 
teen le oroo', tene' tin pulaj káake' ¡ca j jóok le chan wacaxa'! 
25Moisese' tu yilaj saatal yóol le caajo', bey xan táan u dzáico'ob tu'ux u 
dzáanche'eta'alo'ob tumen u aj p'eeco'ob, tumen Aarone' ma' páatchaj 
yéetelo'obi', 
26wa'alaj túun tu jool tu'ux jelecbal le caajo' ca tu ya'alaj: Le máaxo'ob yano'ob 
tu tzel Yuumtzile' u much'uba'ob tin wicnal. Tuláacal le j levitaob, tu 
much'uba'ob yéetel. 
27Moisés túune' tu ya'alaj ti'ob: bey cu ya'alic Yuumtzil u Ku Israela': Ch'a'ex a 
máascabe'ex tu' jujun túulile'exe' suunene'ex te je'elcabil caajo', jooltaquil naj 
bin a ca'aje'ex ocol u ti'al a quíimsique'ex a láake'ex, a wéet bisajba'ex, bey xan 
le máax cajnáal tu tzéel a wotoche'ex. 
28Le j levitaobo' tu dzo'ocbeso'ob u t'aan Moisese' ca tu quíimso'ob míin tres mil 
máaco'ob ti' le kiino'. 
29Moisés túune' tu ya'alaj ti'ob: Bejela'e' ca kamique'ex chuca'an páajtalil tu táan 
Yuumtzil, tumen ta xachjaba'ex ta jujun túule'exe': ti' a paalal, bey xan ti' a 
láake'ex. Let o'olale' bejela'e' Yuumtzile' cu qui' t'antique'ex. 
30Tu láak kiine' Moisese' tu ya'alaj ti' le máaco'obo': Te'exe' dzo'oc a sen 
kebantale'ex. Bejela'e' bin in ca'aj na'acal tu'ux yaan Yuumtzil in wu'uy wa je'el 
u sa'atsic a si'ipile'exe'. 
31Beyo', Moisese' j suunaj tu'ux yaan Yuumtzile' ca tu ya'alaj ti': Tu jaajile' le 
caaja' sen kebanchaj iquil tu beetilac jun p'éel ku oro u ca'aj. 
32Tene' quin káat óoltic teech ca sa'ats u si'ipilo'ob; Ba'ale' wa ma' ta sa'atsic u 
si'ipilo'obe', ¡tup in kaaba' ta dzíibil ju'un! 



224 

 

Biblia Maya 
© 1992, Sociedades Bíblicas Unidas. 

 

 
 

 

33Ba'ale' Yuumtzile' tu núucaj: Chéen bíin in tup u kaaba' le máax cu bin j 
kebanchajal tin táane'. 
34Bey túuno', xeen a bis le caaj ti' le cúuchil tin wa'alaj teche'. In ángel bíin u 
bisech. Chéen ba'ale' le quéen kuchuc u kiinil le jaadzo', bíin in ja'adzo'ob ti'olal 
u kebano'ob. 
35Yuumtzile' tu túuchi'itaj jun p'éel báan koja'anil yóokol le caaj úuchic u kultic 
le chan wacax tu beetaj Aarono'. 

Éxodo 33 

Kue' cu túuchi'itic u ángel táanil ti' Israel 

1Yuumtzile' tu ya'alaj ti' Moisés: Péecsabáa xeen, bis le caaj ta jóokesaj Egiptoo', 
Xeene'ex te j lu'um tin séeb chi'itaj ti' Abraham, ti' Isaac yéetel ti' Jacob, bíin in 
dzáa ti' u ch'i'ibalo'obo'. 
2Tene' bíin in túuchi'it in ángel u nu'ucbes te'ex le bejo', bíin xan in láaj tzel ti' 
le lu'um le j cananeob, le j amorreob, le j hititaob, le j ferezeob, le j heveob 
yéetel le j jebuseob. 
3Xeene'ex te j lu'um tu'ux cu yáalcab bey ja' leche yéetel caab. Ba'ale' tene' ma' 
bíin xi'iquen ta wéetele'exi', tumen ma' xan ca in xu'ulse'ex te j bejo', te'exe' ma' 
ta éejemtique'ex ba'ax jaaj. 
4Le caajo' j óotzilchaj yóol le ca tu yu'ubaj le t'aano'ob beya', mix máac tu dzáa 
u co'ocoj ba'alo'ob, 
5tumen Yuumtzile' dzo'oquili' ca'ach u ya'alic ti' Moisese': A'al ti' le j israelitaob 
beya': Te'exe', máaque'ex ma' ta éejemtique'ex ba'ax jaaj. ¡Wa ti' yanen 
ichile'exe' quex chéen jun súutuque', je'el in xu'ulsique'exe'! Bejela'a' túune', 
lukese'ex a co'ocoj ba'ale'ex, ca in wila'a ba'ax quin in beet ta wéetele'ex. 
6Líikbal tu pu'uquil Horebe', le j israelitaobo', jáaw u dzáico'ob u co'ocoj 
ba'alo'ob. 

U noj Paselil Ku 

7Moisese', tu ch'a'aj le noj Paselo' ca tu dzáa chan náach te tu'ux jelecbal le 
caajo', ca tu dzáa u kaaba'int, nuptáanbalil yéetel Ku. Wa yaan máax u káat 
t'aan yéetel Ku ca'ache', cu bin te noj pasel yaan ca'ach tu paach le tu'ux jelecbal 
le caajo'. 
8Le quéen jóokoc Moisés u binbal ca'ach te tu'ux jelecbal le caajo', tuláacal le 
máaco'obo' cu p'áatalo'ob wa'alacbalo'ob tu jool u paselo'ob u ti'al u pactico'ob 
u bin Moisés tac u yocbal ti' le noj paselo'. 
9Chéen p'el ca'ach u yocol Moisés ichile', le jun t'o'ol múuyalo' cu yéemel yéetel 
cu je'elel tu jool le noj Paselo', ca'aliquil táan u t'aan Yuumtzil yéetel Moisés. 
10Le quéen u yila'a' ca'ach le máaco'ob u je'elel le jun t'o'ol múuyal tu jool le 
noj Paselo', tu jujun túulilo'obe', cu xoltalo'ob u kulto'ob Ku tu jool u paselo'ob. 
11Kue' cu t'aan ca'ach yéetel Moisés táan u paaclan ilicuba'obo' je'el bix u t'aan 
máac yéetel u yéet bisajbae', cu dzo'ocole' cu sut ca'ach te tu'ux jelecbal le 
caajo'. Ba'ale' Josué u paal Nun j táanquelem xi'ipal máax áantic Moisese', ma' 
teech u jóokol ca'ach ichil le noj Paselo'. 

Yuumtzile' cu ye'esic u nojbe'enil ti' Moisés 

12Moisese' tu ya'alaj ti' Yuumtzil: Ile teche' táan a wa'alic teen ca in nu'uct u 
beel le caaja', ba'ale' ma' a wa'al teen máax bíin áantiquen. Táan xan a wa'alic 
ca wocsic a wóol ti' teen, bey xan dzo'oc in lúubul utzil ti' teech. 
13Wa jaaj beyo', dzáa in wojéelt ba'ax bíin a beete, ca páatchajac xan in wocsic 
in wóol ti' teech, u ti'al ma' u xóot'ol in kamic a wutzil. Ka'ajac teche', le caaja', 
a caajal. 
14Yuumtzile' tu ya'alaj Teen bíin in láakintech yéetel bíin in beet a je'elel. 
15Ba'ale' Moisese' tu núucaj: Wa ma' bíin xi'iquech t éetele', ma' beetic c jóokol 
waye'. 
16Tumen wa ma' ta láakintico'one', ¿bix túun je'el páajtal u yojéelta'al to'one' a 
caajalo'on, c xoc xan yéetel a wutzil? Chéen beyo', a caajal tin wéetele' je'el u 
páajtal u yila'al c jela'anil ti' u láak caajo'ob yóok lu'ume'. 

17Tu ya'alaj Yuumtzil: Le ba'ax dzo'oc a wa'alica' bin in ca'aj xan in beete, tumen 
quin wocsic in wóol ti' teech, yéetel ca lúubul utzil ti' teen. 
18Moisese' tu káat óoltaj: ¡Cha'a in wilic a nojbe'enil! 
19Ba'ale' Yuumtzile' tu núucaj: Bíin in beet u máan ta táan tuláacal in wutzil, ta 
táan xane' bíin in wa'al in kaaba'. Bíin in ch'a'a óotzilil ti' le máax in káat in 
ch'a'a óotzilile', bey xan bíin okom óolnac in pucsi'ikal le je'el máax in káate'. 
20Ba'ale' quin dzáic a wojéelt ma' bíin páatchajac a wilic u táan in wichi', tumen 
mix máac je'el u páajtal u yilic u táan in wich, wa ma' yaan u quíimil. 
21Tu ya'alaj xan Yuumtzil: Ile, way tin tzéele', yaan jun p'éel cúuchil. Wa'alen 
tu yóokol le nojoch tuunicha'. 
22Le quéen máanac in nojbe'enile', quin dzáiquech ti' jun p'éel u jool le nojoch 
tuunicha', quin baliquech yéetel in kab tac u dzo'ocol in máan. 
23Cu dzo'ocole', quin lukesic in kabe', cu páajtal a wilic in paach; Ba'ale' u táan 
in wiche', ma' unaj u yila'ali'. 

Éxodo 34 

U ca'a dza'abal u A'almaj t'aanil nup t'aan 
(Dt 10.1-5) 

1Yuumtzile' tu ya'alaj ti' Moisés: póol ta kabil ca'a p'éel jaajay tuunicho'ob jach 
je'el bix le yáax ca'a p'éele', u ti'al ca in dzíibt yóokolo'obe' le t'aano'ob in 
dzíibtmaj ca'ach ti' le yáax ca'a p'éel jaajay tuunicho'ob ta pa'aje'. 
2Li'isabáa xan u ti'al a na'acal ja'atzcab sáamal tu witzil Sinaí, nadzabáa tin táan 
te tu jach ca'anlil le witzo'. 
3Mix máac unaj u na'acal ta wéetel, mix unaj u yila'al mix máac ti' tuláacal le 
pu'uco'; mix unaj u yantal te'elo' j tamano'ob, wa aalako'ob táan u janalo'ob 
actáan ti' le pu'uco'. 
4Moisese' tu póolaj ca'a p'éel jaajay tuunicho'ob jach je'el bix le yáax ca'a p'éele'. 
Jach tu ja'atzcabil u láak kiine' tu ch'a'a le ca'a p'éel jaajay tuunicho'obe' ca j 
na'ac tu witzil Sinaí, je'el bix a'ala'abic ti' tumen Yuumtzile'. 

5Yuumtzil túune' j éem ti' jun p'éel múuyal, ti' anchaj yéetel Moisés te'elo', ca 
tu ya'alaj u kaaba'. 
6J máan tu táan Moisés, táan u ka'am a'alic: ¡Leti' Yuumtzil! ¡leti' Yuumtzil! ¡Ku 
muun u pucsi'ikal cu ch'a'a óotzilil, chuca'an yóol, nojoch u yaacunaj bey xan 
u jaajil! 
7Ti' mil ch'i'ibalo'obe' ma' t kexic u yaacunaj, cu sa'atsic le loobilo', le ko'ox 
óolalo' bey le kebano'; ba'ale' ma' bíin u p'at x ma' jaadzil le máax sipa'ano', 
maanaltza yaan u jadzic tu yo'olal u si'ipil le taataobo' le paalalo', le áabilo'obo', 
le ca'a áabilo'obo' tac le óox áabilo'obo'. 
8Tu séeblaquil chinlaj Moisés, u táan jo'ole' cóoj tac lu'um, ca tu kultaj Yuumtzil 
9táan u ya'alic: ¡Yuumtzil! ¡Yuumtzil! Wa jach tu jaajil quin lúubul utzil ti' 
teche', láakinto'oni'. Tu jaajile' le máaco'oba' jach ma' tu éejemtico'ob ba'ax jaaj, 
ba'ale' sa'ates c kebano'ob yéetel c loobilo'ob, kamo'on beyo'on a caajale'. 

U jedzcunta'al ca'a nup t'aan 
(Dt 7.1-5) 

10Yuumtzile' tu ya'alaj: Ch'e'en xiquinte'ex: Tene', bejela'e' quin beetic jun p'éel 
nup t'aan tu táan tuláacal le caaja'. In ca'aj in beet jak óol ba'alo'ob mix jun 
téen beeta'ac ti' u caajilo'ob yóok lu'um, tuláacal le máaco'ob yano'ob ichile'exo' 
bíin u yilo'ob ba'axo'ob cu páajtal u beetic Yuumtzil, tumen jak óol ba'alo'ob 
bíin in beet ta wéetele'ex. 
11Dzo'ocbese'ex le ba'axo'ob dzo'oc in wa'alic te'ex ti' le kiina', teen bíin in 
tojolch'int ta táane'ex le j amorreobo', le j hititaobo', le j ferezeobo', le j heveobo' 
yéetel le j jebuseobo'. 
12Ma' a beetique'ex mix jun p'éel nup t'aan yéetel máaxo'ob caja'ano'ob te j 
caajo'ob tu'ux ca bine'ex j oclo', u ti'al u beetico'ob a luubule'ex ti' u táabsajo'ob. 
13Ba'ale' jute'ex u multuunil u kultajo'ob, láaj xiixcunte'ex u quili'ich 
tuunicho'ob yéetel u quili'ich chuun che'ob. 
14Mix a kultique'ex u láak ku, tumen Yuumtzile' u p'eec u ke'exel, u kaaba'e', 
Junab Ku u p'eec u ke'exel. 

15Ma' a beetique'ex mix jun p'éel nup t'aan yéetel u cajnáalilo'ob le lu'umo', le 
quéen u kulto'ob u kuob le quéen xan u kub janal ti'obe', ma' xan ca u t'ane'ex 
táacpajal ti' u janlil u kultajo'obi', 
16wa cu dzo'ocsic u beel u x ch'upul paalal yéetel a j xibil paalale'ex, le kiin bíin 
u beeto'ob subtzil ba'alo'ob u ti'al u kultico'ob u kuob ca u beeto'ob u kebantal 
a paalale'ex. 
17Mix bikin ca a beete'ex kuob fierro u ca'ajo'ob. 

U kiinbesa'al jejeláas kiinkujilo'ob 
(Ex 23.14-19; Dt 16.1-17) 

18Kiinbese'ex xan u kiinkujil waajo'ob x ma' levadura je'el bix in wa'almajil 
te'exe', buul siete kiino'ob jaante'ex waaj x ma' levadura. Jóokesa'an u mesil 
Abib u ti'al, tumen ti' le winal jóoke'ex Egiptoo' 
19Tuláacal yáax j xibil paal bíin yanac te'exe' in ti'al, bey xan u yáax j mejnil a 
wacaxe'ex, a j tamane'ex, a walak j yuuque'ex, wa j xiibil ba'alche'. 
20Wa cu yantal yáax jun túul x burrae', unaj a dzáique'ex jun túul chan j taman 
wa jun túul chan j yuuc u keexinte, ba'ale' wa ma' ta dzáique'exe', yaan a 
cachique'ex u chúuch caal. Unaj xan a dzáique'ex jun p'éel ti'ibil óolal u keexint 
tuláacal j yáax paal. Mix máac bíin taalac tin táan wa mix ba'al cu taasic. 
21Meyajnene'ex seis kiino'ob, u siete kiine' u najmal a je'elscaba'ex, quex u 
kiinilo'ob pakal wa u kiinilo'ob jooch. 
22Kiinbese'ex u kiinkujil le semanaobo', le u yáax yich a pakal trigoex, yéetel u 
joochil u núup'ul ja'ab. 
23Tuláacal le j xiibo'obo' yaan u bino'ob tu táan Yuumtzil u Junab Kuil Israel 
óox téen jujun ja'ab 
24Tene' yaan in tojolch'intic ta táane'ex le u láak caajo'obo', yaan xan in 
cóochquintic a lu'ume'ex. Beyo' mix máac bíin jáanpaytic ti' te'ex a lu'ume'ex 
ca'aliquil ta bine'ex tu táan Yuumtzil a Kuex óox téen jun ja'ab. 

25Ma' a táanbesique'ex u ki'ikel le ba'alche'ob ca quíimsique'ex yéetel waaj x 
ma' levadurao', mix a p'atique'ex u yalab le ba'alche' ca quíimsique'ex tu kiinil 
Táadz máanbalo'. 
26Unaj a bisique'ex u sen ma'alobil u yich a pakale'ex tu yotoch Yuumtzil a 
Kuex. Ma' a takancunsque'ex mejen j taman yéetel u kab yiim u maama. 

Yuumtzile' cu ya'alic ti' Moisés ca u dzíibt le a'almaj t'aano'. 

27Yuumtzile' tu ya'alaj ti' Moisés: Dzíibt le t'aano'oba', tumen leti' u chuun le 
nup t'aan quin beetic ta wéetel bey xan yéetel le j israelitaobo'. 
28Moisese' j p'áat yéetel Yuumtzil te'elo' cuarenta kiino'ob yéetel cuarenta 
áakabo'ob, ma' j jaani' mix ukulnaji'. Te tu dzíibtaj ti' le jaajay tuunicho'obo' u 
t'aanilo'ob le nup t'aano', u káat ya'ale', le diez a'almaj t'aano'obo'. 
29Cu dzo'ocole' Moisese' j éem tu witzil Sinaí táan u bisic u ca'a p'éel jaajay 
tuunichilo'ob le a'almaj t'aano'; ba'ale' le ca j éem te j witzo' ma' tu yojéeltaj wa 
lenkalac u táan yich iquil t'aanajic yéetel Yuumtzili'. 
30Le ca tu yilajo'ob Aarón yéetel tuláacal le j israelitaob lenkalac u táan yich 
Moisese', tu ch'a'ajo'ob sajacquil, ma' xan j náadzo'ob ti'i'. 
31Ba'ale' j t'aano'ob tumen Moisés, le ca j náadzo'ob Aarón yéetel u nuuquilo'ob 
le cajtalilo' suunajo'ob tu yicnal, Moisese' j t'aanaj yéetelo'ob. 
32Ma' j xáanchaj ca j náadzo'ob tuláacal le j israelitaobo', Moisés túune' tu kubaj 
tuláacal le tzolbe'en t'aano'ob j dzaab ti' ca'ach tumen Yuumtzil te tu witzil 
Sinaio'. 
33Cu dzo'ocol u t'aan yéetelo'obe' tu dzáa jun p'éel jaajay nook tu táan yich. 
34Le quéen ococ ca'ach Moisés tu táan Yuumtzil u ti'al j t'aan yéetele' cu lukesic 
ca'ach le jaajay nooko', bey ca'ach u p'áatal tac quéen jóokoco'. Cu ya'alic túun 
ti' le j israelitaob le tzolbe'en t'aano'ob j dzaab ti' tumen Yuumtzilo'. 
35Le quéen ila'ac tumen le j israelitaob lenkalac ca'ach u yich Moisese', leti'e' cu 
ca'a dzáic le jaajay nook tu táan yicho', bey u p'atico' tac quéen ca ococ j t'aan 
yéetel Yuumtzil. 

Éxodo 35 

U ya'almaj t'aanil sábado 
(Ex 31.12-17) 

1Moisese' tu much'quintaj tuláacal u caajil Israele' ca tu ya'alaj ti'ob: Yuumtzile' 
dzo'oc u túuchi'itic le a'almaj t'aano'oba': 
2Bíin páatchajac u yúuchul meyaj seis kiino'ob, ba'ale' u siete kiine', jun p'éel u 
kiinil quili'ich sábado a ti'ale'ex u ti'al u tziiquil Yuumtzil. Je'el máax bíin 
meyajnac ti' le kiino' yaan u xot kíinta'al, yaan u quíimil. 
3Tuláacal tu'ux bíin cajlaque'exe', mix unaj a t'abique'ex káak sábadoi'. 

U ti'ibil óolalo'ob u ti'al u beeta'al quili'ich naj 
(Ex 25.1-9) 

4Moisese' tu t'anaj tuláacal u caajil Israele', ca tu ya'alaj ti'ob: Lela' leti' le ba'ax 
tu túuchi'itaj Yuumtzil ca beeta'aca': 
5Mole'ex ichile'ex jun p'éel ti'ibil óolal u ti'al Yuumtzil. Tuláacal le máaxo'ob u 
káato'ob u dza'ob ti'ibil óolalo'ob ti' Yuumtzil tu jaajil yóolo'obe', Unaj u 
taasico'ob oro', plata, bronce, 
6chacpuke'en nooko'ob, chacjome'en nooko'ob, chac nooko'ob, ma'alob lino, u 
tzo'otzel j x yuuc, 
7u kéewelilo'ob j taman chac bona'anil, ma'alob kéewelo'ob, u che'il acacia, 
8aceite u ti'al le sáaso'obo', u nu'uculilo'ob u ti'al u qui'iboquinta'al aceiteil jun 
páaycunaj yéetel u ti'al u qui'iboccunta'al poom, 
9U jadzutz tuunichilo'ob cornalina yéetel u láak qui'ichquelem tuunicho'ob u 
ti'al t'ilcuntbil ti' le efodo' yéetel u pix tzeem le nojoch aj kiino'obo'. 

U nu'uculo'ob le quili'ich najo' 
(Ex 39.32-43) 

10Tuláacal le máaxo'ob yaan ti'ob u na'atil u beeta'al jadzutz ba'alo'obe', unaj u 
taalo'ob u beeto'ob le ba'ax dzo'oc u ya'alic Yuumtzilo': 
11le quili'ich naj yéetel u chuybil najil, u piix le najo', u x jookobilo'ob, u bujbil 
che'ilo'ob, u x katáabilo'ob, u yocomilo'ob yéetel u nu'ucul u yedztalo'ob, 

12le ba'asche'o', u x katáabilo'ob yéetel u maac, le chuybil káasab balic le 
ba'aso', 
13le mayac che'o', u x katáabilo'ob yéetel u nu'uculo'ob, le waaj cu jun 
páaycunta'al u ti'al le Yuumtzilo', 
14le x t'uchub sáas u ti'al sáascunajo', u nu'uculo'ob yéetel u sáasilo'ob, u aceiteil 
le sáasilo'obo', 
15le u multuunil kultaj u ti'al poom yéetel u x katáabilo'obo', le aceite u ti'al jun 
páaycunajo', le qui'iboc poomo', le káasab nook u ti'al u jool le quili'ich najo', 
16u multuunil kultaj u ti'al tóocbil ti'ibil óolal yéetel u x póocobil bronce u ca'aj, 
u x katáabilo'ob yéetel tuláacal u nu'uculo'ob, le cáat yéetel u nu'ucul u 
yedztalo', 
17le chuybil káasab nooko'ob u ti'al le táancabo', u yocomilo'ob yéetel u nu'ucul 
u yedztalo'ob, le chuybil káasab u ti'al u jool najil le táancabo', 
18le x dzop che'ob u ti'al le quili'ich naj yéetel u táancabilo', bey xan u 
suumilo'ob, 
19u jit'bil nookil u ti'al u meeyjul kultaj te j quili'ich najo', u quili'ich nook aj 
kiin Aarón, yéetel u nookil u beetico'ob u aj kiinil u paalal. 

U caajil Israele' cu taasic ti'ibil óolal u ti'al le quili'ich naj 

20Tuláacal u cajnáalil Israele', j luko'ob tu yicnal Moisés, 
21cu dzo'ocole', tuláacal le máaxo'ob tu yu'ubajo'obe' péecnaj u pucsi'ikalo'ob 
yéetel jaaj óolal, j suunajo'ob yéetel u ti'ibil óolalo'ob ti' Yuumtzil u ti'al u 
beeta'al u najil le nuptáantbal yéetel tuláacal le ba'ax kabéet, bey xan le nook 
chéen u ti'al le aj kiino'obo'. 
22Taal j xiibo'ob yéetel co'olelo'ob, tu taasajo'ob tu juunal yóolo'ob yéetel 
chuca'an óolal x ch'iquibo'ob, x dzipito'ob, x bakalkabo'ob, tuupo'ob oro u 
ca'ajo'ob, yéetel tuláacal u ba'alilo'ob oro. Tu jujun túulilo'obe' tu taasajo'ob le 
ti'ibil óolal oro u jóokesmajo'ob u ti'al Yuumtzilo'. 

23Tuláacal le máaxo'ob yaan ti'ob chacpuke'en nook, chacjome'en nook, chac 
nook, ma'alob lino, u tzo'otzel x yuuc, u kéewelilo'ob j taman chac bona'an wa 
ma'alob kéewelo'obe' tu taasajo'ob. 
24Le máaxo'ob u jóokesmajo'ob, plata wa quex bronce u ti'al ti'ibil óol ti' 
Yuumtzile', cu taasico'ob ca'ach ti' Yuumtzil; bey xan le máaxo'ob yaan u che'il 
acacia ti'obe', tu taasajo'ob xan u ti'al u beeta'al tuláacal le ba'axo'ob kabéeto'. 
25Le co'olelo'ob yaan u kabil jit' ti'obo', cu taasico'ob ca'ach u jiit'il chacpuke'en 
nook, chacjome'en nook, chac nook yéetel ma'alob lino; 
26Bey xan le co'olelo'ob yaan u kabil jaax ti'ob j ooc tu yóolo'obo', tu jaxo'ob u 
tzo'otzel x yuuc. 
27U nuuquilo'ob le caajo' tu taaso'ob u jadzutz tuunichilo'ob cornalina yéetel u 
láak ma'alob qui'ichquelem tuunicho'ob u ti'al t'ilcuntbil ti' le efod yéetel le pix 
tzeem u ti'al le nojoch aj kiino'obo', 
28qui'iboc ja', aceite u ti'al sáasil, bey xan u ti'al u aceiteil jun páaycunaj yéetel 
u ti'al qui'iboc poom. 
29Tuláacal u j xiibilo'ob yéetel u co'olelilo'ob Israel tu yu'ubajo'ob u dzíibolalil 
u yáantajo'ob u ti'al u beeta'al ba'ax tu ya'alaj Yuumtzil ti' Moiseso', tu 
taasajo'ob tu juunal yóolo'ob ti'ibil óolal ti' Yuumtzil. 

Máaxo'ob dza'an ti'ob u kabil u beeta'al jadzutz ba'alo'ob 
(Ex 31.1-11) 

30Moisese' tu ya'alaj ti' le j israelitaobo': Ile'ex, Yuumtzile' dzo'oc u yéeyic 
Bezaleel u paal Uri u yáabil Hur ti' u ch'i'ibalo'ob Judá, 
31Bey xan dzo'oc u chupic yéetel u pixan Ku, bey yéetel ojéelalil, na'atil, kaj 
óolalil yéetel u páajtalil u beetic túumben ba'alo'ob, 
32bey je'el bix nu'uc dzíibil, yéetel u meyajtic oro, plata, bronce, 
33u jadzutz t'óoja'al qui'ichquelem tuunich yéetel u meyajta'al, u ti'al u jadzutz 
t'óoja'al che', yéetel je'el ba'alac u láak jadzutz meyajile'. 

34Dzo'oc xan in dzáic páajtalil ti' u ti'al u ca'ansaj. Leti' yéetel Aholiab u paal 
Ahisamac sijnal tu ch'i'ibalilo'ob Dane', 
35dzo'oc in dzáic ti'ob u kabil u beetico'ob jadzutz ba'alo'ob, u ti'al u beetico'ob 
je'el ba'alac jadzutz t'óojbil qui'ichquelem tuunich yéetel u but' chuuyil 
chacpuke'en nook, chacjome'en nook, chac nook, yéetel ma'alob lino, bey xan 
u ti'al u jit' je'el ba'alac jadzutze'. 

Éxodo 36 

1Bey túuno' Bezaleel yéetel Aholiab, je'el bix tuláacal le máax yaan ti' u kabil u 
beetic jadzutz ba'alo'ob bey xan le máax dzo'oc u dza'abal kaj óolal yéetel na'atil 
ti' tumen Yuumtzil u ti'al u beetic tuláacal le ba'ax kabéet u ti'al le quili'ich 
najo', bíin u beeto'ob le ba'ax dzo'oc u túuchi'itic Yuumtzilo'. 

Cu taasa'al ya'abcach ti'ibil óolalo'ob 

2Moisese', tu t'anaj Bezaleel yéetel Aholiab, tu t'anaj xan tuláacal le máaxo'ob 
yaan u kabil u beetico'ob jadzutz ba'alo'obo', bey xan le máaxo'ob dza'an ca'ach 
ti'ob tumen Yuumtzil le páajtalil u beetico'ob jadzutz ba'alo'ob, tu juunal 
yóolo'ob tu ya'alajo'ob xan je'el u yáantajo'ob ti' le meyajo'. 
3Leti'obe' tu kamajo'ob tu kab Moisés le ti'ibil óolalo'ob taasabo'ob tumen le j 
israelitaob u ti'al u cáajsa'al u beeta'al le ba'ax kabéet u ti'al u yúuchul kultaj ti' 
le quili'ich najo'. Ca'aliquil le j israelitaobo', xi'ic u bin u taasico'ob sáamsamal 
le ti'ibil óolalo'ob u káato'obe'. 
4Le máaxo'ob táan u beetico'ob ca'ach le ba'alo'ob kabéet u ti'al le quili'ich najo', 
tu p'atajo'ob le meyajo' ca j bino'ob 
5u ya'alo'ob ti' Moisés: Le máaco'oba' táan u píit máan u taasico'ob le ba'axo'ob 
kabéet u ti'al le meyaj tu túuchi'itaj Yuumtzil ca beeta'aco'. 
6Moisese' tu beetaj u yáalcab u t'aanil ti' j xiibo'ob yéetel co'olelo'ob, ichil 
tuláacal le caajo', ca ch'éenec u beeta'al u meyajilo'ob ti'ibil óolalo'ob u ti'al le 
quili'ich najo'. Bey we'et'ic ti' le caaj u taasico'ob u láak ti'ibil óolalo'obo', 

7tumen ma' chéen dzo'oc u chúucpajal u nu'ucul u beeta'al le meyajo', ba'ale' 
dzo'oc u tip' máan ya'abil. 

Bix beeta'abic le quili'ich najo' 
(Ex 26.1-37) 

8Le máaxo'ob píit máanja'an u yojelilo'ob u beeto'ob ba'alo'ob jadzutztac, ti' u 
chuca'an le aj meyajo'obo', leti'ob j beet le quili'ich najo'. Tu beetajo'ob yéetel 
diez u káasabilo'ob jaxbil lino, chacpuke'en nook, chacjome'en nook yéetel chac 
nooke', tu'ux tu but' chuytajo'ob ca'a túul j xiknal aj cuxa'ano'ob. 
9Tu jujun p'éelil le káasabo'obo', cu p'isico'ob ca'ach doce metros ca tac 
táancoch u chowaquil yéetel ca'a p'éel u cóochil. Jun tacáalili' u p'iisilo'ob. 
10Cinco káasabo'ob j chu'uyo'ob jun tacáalili', jun yáal yóokol u láak, bey xan 
beeta'abic yéetel u láak cinco. 
11Cu dzo'ocole' j dzaab u xiquino'ob yéetel chacpuke'en suum tu sáabchi' u yáax 
káasab nookil ti' jun jaatzi', bey xan tu dzo'oc u káasab nookil u láak jaatzo'. 
12Je'el bix dza'abic cincuenta u xiquino'ob le yáax jaatz káasab nooko'obo', bey 
dza'abic ti' u ca'a jaatzo', ca j p'at u xiquino'ob jun jaatze', actáan ti' u láak jaatz. 
13Beeta'ab xan cincuenta x jookobo'ob oro u ca'ajo'ob, u ti'al u léechel tu ca'a 
jaatzil le káasabo'ob yo'olal u p'áatal jun tacáalili' le quili'ich najo' 
14Bezaleele', tu beetaj xan once u káasabilo'ob u tzo'otzel j taman u ti'al u 
chuybil najil u piix le quili'ich najo'. 
15Tu jujun p'éelil le káasabo'obo', cu p'isico'ob ca'ach trece metros ca tac 
táancoch u chowaquil yéetel ca'a p'éel u cóochil. Jun tacáalili' u p'iisilo'ob. 
16Tu chuyaj cinco káasabo'ob jun tacáalili' ti' jun jaatze' ca tu chuyaj seis ti' u 
láaki'. 
17Cu dzo'ocole' tu beetaj cincuenta u xiquino'ob u sáabchi' le káasab nup'ic u 
yáax jaatzo', ca xan tu dzáa u láak cincuenta tu sáabchi' u dzo'oc káasab nup'ic 
u ca'a jaatzo'. 

18Tu beetaj xan cincuenta x jookobo'ob bronce u ca'ajo'ob u ti'al u nup'ic le 
chuybil naj ca p'áatac jun tacáalilio'. 
19U ti'al le chuybil najo', Bezaleele' tu beetaj u piix yéetel u kéewelilo'ob j taman 
chac bona'anilo'ob, u ti'al u yóokole' tu beetaj u piix yéetel ma'alob kéewelo'ob. 
20Cu dzo'ocole', tu beetaj u bujbil che'ilo'ob acacia u ti'al le quili'ich najo', ca tu 
láaj dzáa ma'alob tojil. 
21Tu jujun p'éelil le bujbil che'obo', tu p'iso'ob can p'éel metros ca tac táancoch 
u chowaquil yéetel sesenta yéetel cinco centímetros u cóochil, 
22yaan xan ca'a u p'éel bajbil che'ilo'ob u ti'al dzo'otol ti' u láak. Bey tu láaj 
beetilac u bujbil che'ilo'ob le quili'ich najo'. 
23Tu beetaj veinte bujbil che'ob u ti'al j noojol, 
24Tu dzáa xan cuarenta u nu'ucul u yedztalo'ob plata u ca'ajo'ob tu yáanalo'ob. 
Tu jujun p'éelil le bujbil che'obo', j dzaab ca'a p'éel u nu'ucul u yedztal u ti'al u 
ca'a p'éel bajbil che'ilo'ob u dzo'otol. 
25Bey xan u ti'al u láak jun tzéelil le quili'ich naj yaan j xamano', tu beetaj 
veinte bujbil che'ob 
26yéetel cuarenta u nu'ucul u yedztalo'ob, tu yo'olal u yantal ca'a p'éel yáanal 
ti' jujun p'éel u bujbil che'il. 
27U ti'al u paach najil le quili'ich naj yaan j chikino', tu beetaj seis bujbil che'ob, 
28bey xan u láak ca'a p'éel bujbil che'ob u ti'al u ti'itzilo'ob le paach najo'. 
29Le bujbil che'oba', nupa'ano'ob tac tu ca'ananil tu'ux yaan le yáax x dzipito'. 
Bey tu beetajil yéetel u ca'a p'éel bujbil che'ilo'ob le ca'a ti'itzilo'obo', 
30Bey túuno' tu pa'ate'ile', yaan ca'ach ocho bujbil che'ob yéetel dieciseís u 
nu'ucul u yedztalo'ob plata u caajo'ob, tu yáanal tu jujun p'éelil le bujbil 
che'obo' yaan ca'ach ca'a p'éel u nu'ucul u yedztal. 
31Bezaleel xane', tu beetaj cinco x katáabilo'ob u ti'al jun tzéel le quili'ich najo', 

32cinco x katáabilo'ob u ti'al u bujbil che'ilo'ob u láak jun tzéel le quili'ich najo' 
yéetel u láak cinco u ti'al u paach najil yaan j chikino'. 
33Le x katáabil cu bin chúumuco', tu beetaj u káatal líikbal ti' jun tzéele', tac tu 
láak jun tzéel tu chúumuc le bujbil che'obo'. 
34Tu bonaj yéetel oro le bujbil che'obo', ca tu beetaj u x julubilo'ob u ti'al u 
ju'ulul u x katáabilo'ob bona'ano'ob xan yéetel oro. 
35Tu beetaj xan le x chuybil káasab yéetel chacpuke'en nook, chacjome'en nook, 
chac nook yéetel jaxbil linoe', ca tu jadzutz jit'taj ca'a túul xiknal aj 
cuxa'ano'obi. 
36Cu dzo'ocole', tu ch'uyquintaj yéetel jujun p'éel x jooko'obo'ob oro u ca'ajo'ob, 
ti' can p'éel u yocomilo'ob u che'il acacia bona'ano'ob yéetel oro, 
t'uchquinta'ano'ob yóokol u nu'ucul u yedztalo'ob plata u ca'ajo'ob. 
37U ti'al u jool le chuybil najo', tu beetaj jun p'éel u káasab nookil chacpuke'en 
nook, chacjome'en nook, chac nook yéetel jaxbil lino but' chuyta'an. 
38Tu beetaj xan cinco ocomo'ob yéetel u x jookobilo'ob, bey xan cinco u nu'ucul 
u yedztalo'ob bronce u ca'ajo'obe', ca tu bona'ataj yéetel oro tu ca'analil le 
ocomo'ob yéetel u x dzipitilo'ob. 

Éxodo 37 

Bix beeta'abic u ba'as che'il nup t'aan 
(Ex 25.10-22) 

1Bezaleele' tu beetaj jun p'éel ba'as che', yéetel u che'il acacia, cu p'isic ca'ach 
jun metro yéetel diez centímetros u chowaquil, sesenta yéetel cinco 
centímetros u cóochil, sesenta yéetel cinco centímetros u ca'anlil. 
2Ca tu to'aj yéetel chéen oro ichil yéetel tu bak paach, ca tu tu súut kaxtaj yéetel 
oro. 
3Tu beetaj xan can p'éel x julubo'ob yéetel chéen oro u ti'al u can dzíit yooc, 
ca'a p'éel u ti'al jun tzéeli', yéetel ca'a p'éel u ti'al u láak jun tzéel. 
4Tu beetaj xan u x katáabilo'ob yéetel u che'il acacia ca tu bonaj yéetel oro, 

5cu dzo'ocole', tu julaj tu x julubilo'ob yano'ob ca'ach tu tzéelo'ob le ba'asche'o', 
u ti'al u páajtal u bisa'al. 
6Tu beetaj xan u maac chéen oro u ca'aj, u chowaquile' jun metro yéetel diez 
centímetros, u cóochile' sesenta yéetel cinco centímetros, 
7yéetel ca'a túul xiknal aj cuxa'ano'ob oro u ca'ajo'ob póola'ano'ob yéetel x bajab 
tu ca'a xul u maac. 
8Le maac yéetel le ca'a túul xiknal aj cuxa'ano'obo' jun tacáalilo'ob, jun túule' 
tip'a'an ti' jun p'éel u xuul u láak jun túule' ti' u láak u xuul, 
9bey túuno' j p'áat actáan jun túul ti' u láak, ba'ale' u táan yicho'obe' j p'áat tu 
tojil u maac, u xiiko'obe' u xit'majo'ob yóokol le maaco' u ti'al pixico'ob. 

Bix beeta'abic u táasche'il quili'ich waaj 
(Ex 25.23-30) 

10Bezaleel tu beetaj xan jun p'éel táasche', yéetel u che'il acacia, u chowaquile' 
noventa centímetros, u cóochile' cuarenta yéetel cinco centímetros, u ca'anlile' 
sesenta yéetel cinco centímetros. 
11Tu to'aj u bak paach yéetel chéen oro, ca tu súut kaxtaj yéetel oro; 
12Tu beetaj yéetel jun yáal siete centímetros u cóochil u ti'al u mu'uka'antal, ca 
tu súut kaxtaj yéetel oro. 
13Tu beetaj xan can p'éel u x julubilo'ob yéetel oro, ca tu dzáa tu can ti'itz tu 
tojil u yooco'ob, 
14ca p'áatac taakal ti' u jáal tu'ux cu ch'a'ic muuko', u ti'al u ju'ulul ti'ob u x 
katáabilo'ob u ti'al ca páatac u bisa'al le táasche'o'. 
15Le x katáabilo'ob u ti'al u bisa'al le táasche'o', tu beetaj yéetel u che'il acacia, 
cu dzo'ocole' tu to'aj yéetel oro. 
16Tu beetaj xan yéetel chéen oro le nu'uculo'ob cu bin j dzaabil ca'ach yóokol 
le táasche'o', leti' le nu'uculo'oba': jay laco'ob, x jo'opo'ob, x pichelo'ob, yéetel 
u nu'uculo'ob ukul, u ti'al le ti'ibil óolalo'ob ja'il u ca'ajo'. 

Bix beeta'abic le x t'uchub sáas oro u ca'ajo' 
(Ex 25.31-40) 

17Bezaleele' tu beetaj xan póolbil yéetel x bajab le x t'uchub sáas yéetel chéen 
oro. U x t'uchubil, u chuun, u chúujilo'ob, u nicte'ilo'ob láaj jun tacáalilo'ob; 
18tu tzéelilo'obe' cu síijil seis u kabo'ob, óox p'éel tu jujun tzéelil. 
19Ti' jujun dzíit u seis kabo'ob sijnalo'ob tu chuun, yaan ca'ach óox p'éel u 
chúujilo'ob chíica'an ti' almendra, yéetel jun dzíit u jalalil yéetel u nicte'ilo'ob, 
20chéen tu chuune' yaan can p'éel u chúujil láili' beyo'ob almedrae' yéetel u 
chúujil bey xan u nicte'ilo'ob. 
21Tu jujun dzíitil u seis kabo'ob cu síijilo'ob ti' le x t'uchub sáaso' yaan u 
chúujilo'ob yáanal. 
22U chúujilo'ob yéetel u kabo'obe' jun p'éelili'ob yéetel le x t'uchub sáaso', lela' 
beeta'an ca'ach yéetel chéen oro póola'an yéetel x bajab. 
23Tu beetaj xan u siete mejen sáaso'ob chéen yéetel oro, u x machab 
chúuquilo'ob, yéetel u jayacsáal laco'ob. 
24U ti'al u beetic le x t'uchub sáas yéetel u nu'uculo'obo', kabéetchaj treinta 
yéetel óox p'éel wuudzo'ob chéen oro. 

Bix beeta'abic u multuunil kultaj u ti'al u tóoca'al poom 
(Ex 30.1-5) 

25Bezaleel tu beetaj u multuunil kultaj u ti'al u tóocal poom yéetel u che'il 
acacia can ti'itz ca'achi cuarenta yéetel cinco centímetros u chowaquil, 
cuarenta yéetel cinco centímetros u cóochil, noventa centímetros u ca'anlil. U 
baaco'obe' jun p'éelili' yéetel le multuunil kultajo'. 
26Cu dzo'ocole' tu bonaj yéetel chéen oro yóokol, tu can tzéelilo'ob bey u 
baaco'ob, ca tu súut kaxaj yéetel oro. 
27Tu dzáa xan yáanal u súut kaxabilo'ob wa jay p'éel x julubo'ob oro u ca'ajo'ob, 
ca'a p'éel u ti'al u jujun ti'itzil, ca'a p'éel u ti'al u láak u jun ti'itzil, u ti'al u ju'ulul 
u katáabilo'ob beyo' cu páajtal u cúuch queléembalta'al le u multuunil kultajo'. 
28U x katáabilo'obe' j beeta'abo'ob yéetel u che'il acacia, cu dzo'ocole' ca j bo'on 
yéetel oro. 

Cu máaka'anta'al aceite bey xan poom 
(Ex 30.22-38) 

29Bezaleele' tu beetaj xan u quili'ich aceiteil u ti'al jun páaycunaj, tu máakantaj 
xan le poom chéen yéetel qui'iboc ba'alo'ob je'el bix u beetico'ob le j beetaj 
qui'iboc ba'alo'obo'. 

Éxodo 38 

Bix beeta'abic u multuunil kultaj 
(Ex 27.1-8) 

1Bezaleele' tu beetaj yéetel u che'il acacia u multuunil kultaj u ti'al u yúuchul 
láaj tóoco'. Can ti'itz tu beetilac, ca'a p'éel metros yéetel veinte yéetel cinco 
centímetros u tzéelilo'ob, jun p'éel metro yéetel veinte cinco centímetros u 
ca'anlil. 
2U ti'al u can ti'itzilo'obe', tu beetaj can dzíit u baaco'ob, lelo'oba' beeta'abo'ob 
jun p'éelili' yéetel le u multuunil kultajo' tuláacalo'ob to'ano'ob yéetel bronce. 
3Tuláacal u nu'uculo'ob le u multuunil kultajo' tu beetaj xan yéetel bronce, le 
u nu'uculo'ob u ta'anil káako', le x jo'opo'obo', le nucuch laco'obo', le x 
jup'ubilo'obo' bey le x machab káako'. 
4Tu beetaj xan yéetel bronce u nu'ucul u káabta'al bak ca tu dzáa yáanal le u 
multuunil kultajo', chúumuc ti' u ca'anlil 
5Tu beetaj xan can p'éel x julubo'ob u ti'al u can ti'itz u nu'ucul u káabta'al le 
bako', u ti'al u ju'ulul u x katáabilo'ob. 
6Cu dzo'ocole' tu beetaj u x katáabilo'ob le u multuunil kultaj yéetel u che'il 
acacia, ca tu to'aj yéetel bronce, 
7ca tu julaj tu x julubilo'ob le yano'ob tu tzéelo'ob le u multuunil kultajo', u ti'al 
u páajtal u cúuch queléembalta'alo'ob. Le u multuunil kultajo' tu beetaj 
jóojochil, yéetel che' tu beetilac. 

Cu beeta'al cáat bronce u ca'aj 
(Ex 30.18) 

8Bezaleele' tu beetaj le u nu'ucul ja' bey le tu'ux cu t'uchquinta'alo' yéetel u néen 
le co'olelo'ob cu meyajo'ob ca'ach tu noj Paselil much'talo'. 

Bezaleele' tu beetaj u káasabil u x péet paach le quili'ich najo' 
(Ex 27.9-19) 

9Bezaleele' tu beetaj u káasabilo'ob u péet paach le quili'ich najo', tu tzéel j 
noojole' yaan ca'ach cuarenta yéetel cinco metros u chowaquil, tu beetaj yéetel 
jaxbil lino. 
10U veinte yocmalo'ob yéetel tu'ux cu yedztalo'obe' tu beetaj yéetel bronce, u x 
léechebilo'ob yéetel u mejen x julubilo'obe' tu beetaj yéetel plata. 
11Tu j xamane' yaan ca'ach káasabo'ob cuarenta yéetel cinco metros u 
chowaquil, u veinte yocmalo'ob yéetel tu'ux cu yedztalo'obe', bronce u 
ca'ajo'ob, u x léechebilo'ob yéetel u mejen x julubilo'obe' beeta'ano'ob ca'ach 
yéetel plata. 
12Tu j chikine' yaan ca'ach veinte yéetel ca'a p'éel metros ca'a tac táancoch u 
káasabil, yéetel u diez ocomo'ob bey u diez nu'ucul u yedztalo'ob, u x 
léechebilo'ob bey u mejen x julubilo'obe' beeta'abo'ob yéetel plata. 
13Tu tzéel j lakine' yaan xan ca'ach veinte yéetel ca'a p'éel metros ca'a tac 
táancoch u káasabil. 
14Tu tzéel tu'ux cu yúuchul ocbale', yaan ca'ach siete metros u káasabil, yéetel 
óox p'éel u yocmal, yéetel u yóox p'éel u nu'ucul u yedztal; 
15ti' u láak jun tzéel yéetel tu ca'a tzéelil tu'ux cu yúuchul ocbal ichil u péet 
paach, yaan ca'ach míin siete metros u káasabil, óox p'éel u yocmal yéetel u 
nu'ucul u yedztalo'ob. 
16Tuláacal u káasabilo'ob tu bak paach le x péet paacho' beeta'ano'ob yéetel 
jaxbil lino. 
17U x t'uchubilo'ob u ti'al le ocomo'ob beeta'ano'ob ca'ach yéetel bronce, u x 
léechebilo'ob yéetel u mejen x julubilo'obe' j beeta'abo'ob yéetel plata, u ni' le 
ocomo'obo' to'ano'ob ca'ach yéetel plata. Tuláacal u yocmalo'ob le péet paacho' 
láaj yaan ca'ach u mejen x julubilo'ob beeta'ano'ob yéetel plata. 
18U dzoocbale', le káasab u yocbalil te x péet paacho' but' chuyta'an yóokol 
yéetel chacpuke'en nook, chacjome'en nook chac nook yéetel jaxbil lino, nueve 

metros u chowaquil, ca'a p'éel metros veinte yéetel cinco centímetros u ca'anlil, 
bey beeta'abic u káasabilo'ob le x péet paacho'. 
19Yaan ca'ach can dzíit u yocmalo'ob yéetel can p'éel u nu'ucul u t'uchtalo'ob 
beeta'ano'ob yéetel bronce, u x léechebilo'ob yéetel u mejen x julubilo'ob, tu ni' 
u yocmilo'obe' tu to'aj yéetel plata. 
20Tuláacal u ba'aluba'ob le quili'ich naj yéetel u x péet paach káastique', 
beeta'ano'ob yéetel bronce. 

Máascab taakino'ob kabéetchaj ti' quili'ich naj 

21Je'el bix tu ya'alajilac Moisés, je'el bix xan tu nu'uctajilac Itamar u paal aj kiin 
Aarone', le j levitaobo' tu yilajo'ob buca'aj máascab taakin meyajnaj iquil 
beeta'abic u quili'ich najil nup t'aan. 
22Bezaleel, u paal Uri u yáabil Hur ti' u taalbal ti' u ch'i'ibalo'ob Judae', tu beetaj 
tuláacal ba'ax tu ya'alaj ca'ach Yuumtzil ti' Moisés ca beeta'ac. 
23Áanta'ab tumen Aholiab, u paal Ahisamac, ti' u taalbal ti' u ch'i'ibal Dane': j 
meen máascab, aj jit', aj but' chuuy ti' chacpuke'en nook, ti' chacjome'en nook, 
ti' chac nook yéetel ti' lino. 
24Tuláacal le oro meyajnaj u ti'al u beeta'al tuláacal ba'ax kabéetchaj u ti'al le 
quili'ich najo', u oroil ti'ibil óolal j taasa'ab ti' Yuumtzil, tu pa'ate'ile' kuchpaj 
novecientos sesenta yéetel cinco wuudzo'ob, treinta gramos, je'el bix u p'iisil le 
quili'ich najo'. 
25Le plata j mo'ol iquil xo'oquic u cajnáalilo'obe', tu chucaj tres mil trecientos 
diecinueve wuudzo'ob yéetel quinientos veinte yéetel cinco gramos, je'el bix u 
p'iisil le quili'ich najo' 
26Tuláacal le j ch'a'ab u kaaba'ob maanal veinte u ja'abilo'obe' tu chucaj seis 
cientos tres mil quinientos cincuenta wíinico'ob, tu jujun túulil ti'obe' tu dzáa 
cinco gramos ca'a tac táancoch plata, je'el bix u p'iisil quili'ich naje'. 
27Yaan ca'ach xan tres mil tres cientos wuudzo'ob plata u ti'al u beeta'al u x 
t'uchubilo'ob u ti'al quili'ich naj yéetel le x t'uchubo'ob u ti'al le káasabo'. 

Tuláacal le plata j meyajnaj u ti'al le cien x t'uchubo'obo', tu bisaj treinta yéetel 
óox p'éel wuudzo'ob plata tu jujun p'éel u x t'uchubil. 
28Yéetel tuláacal le plata j dzaab tumen le j cajnáalo'obo', Bezaleele' tu beetaj 
u x léechebil le ocomo'obo', u piixil u ni' le ocomo'obo', bey u mejen x 
julubilo'ob. 
29Le bronce ti'ibil óolta'ab ti' Yuumtzile' tu chucaj dos mil trecientos diez yéetel 
seis wuudzo'ob yéetel cuatro cientos gramos, 
30yéetel le bronceo' j beeta'ab u x t'uchubilo'ob u jool u noj Paselil much'tal, u 
multuunil kultaj bronce u ca'ajo', u x póocobilo'ob bronce u ca'aj, yéetel 
tuláacal u nu'uculo'ob le u multuunil kultajo', 
31bey xan le x t'uchubo'ob yéetel u x bajabilo'ob le u káasabil le x péet paach 
cu súut pachtic le quili'ich najo', bey le x t'uchubo'ob u ti'al u jool le x péet 
paacho'. 

Éxodo 39 

Bix beeta'abic u nook aj kiino'ob 
(Ex 28.1-43) 

1Le jit'bil nook u ti'al u meeyjul le quili'ich najo', beeta'ab yéetel chacpuke'en 
nook, chacjome'en nook yéetel chac nook. Láili' bey beeta'abic le nook chéen u 
ti'al Aarón je'el bix u ya'almajil Yuumtzil ti' Moiseso'. 
2U ti'al u beeta'al le efodo', meyajta'ab oro, chacpuke'en nook, chacjome'en 
nook, chac nook yéetel jaxbil lino. 
3J ba'axo'ob yéetel x bajab jujun p'éel u xamachilo'ob oroe', ca j 
kosla'anta'abo'ob bey bekech suum u ti'al jit'bil bey but' chuuy yóokol 
chacpuke'en nook, chacjome'en nook, chac nook yéetel jaxbil lino. 
4Dzaab ca'a p'éel u kaxabilo'ob le efod tu ca'a xuul u jáalo'ob. 
5Le kax nak cu bin yóokol u ti'al machico', beeta'ab beya': yéetel oro, 
chacpuke'en nook, chacjome'en nook, chac nook yéetel jaxbil lino jach je'el bix 
tu ya'alajil Yuumtzil ti' Moiseso'. 

6U jadzutz tuunichilo'ob cornalinaobe', j pedzo'ob yóokol u t'ilcunajilo'ob oro, 
dzíibta'an yóokolo'obe' u kaaba'ob u paalal Israel je'el bix u dzíibil x dzalabe'. 
7Cu dzo'ocole' Bezaleele' tu dzáalantaj yóokol u x kaxabilo'ob le efod u ti'al u 
ka'ajsa'al u paalal Israel je'el bix tu ya'alajil Yuumtzil ti' Moiseso'. 
8Le pix tzeemo', beeta'an xan ca'ach je'el bix le efodo': beeta'ab yéetel oro, 
chacpuke'en nook, chacjome'en nook, chac nook yéetel jaxbil lino. 
9Ca'a ya'al, can ti'itz yéetel cu p'isic veinte yéetel ca'a p'éel centímetros u jujun 
tzéelilo'ob. 
10To'a'an yéetel can tzol jadzutz tuunicho'ob: yáax jun tzole' dza'an ca'ach jun 
p'éel rubí, jun p'éel crisólito yéetel jun p'éel esmeralda; 
11u ca'a tzole', jun p'éel granate, jun p'éel safiro yéetel jun p'éel jade; 
12u yóox tzole', jun p'éel jacinto, jun p'éel ágata, yéetel jun p'éel amatista; 
13u can tzole', jun p'éel topacio, jun p'éel cornalina yéetel jun p'éel jaspe 
14doce le tuunicho'ob ca'acho', tumen doce u paalal Israel; ti' le doce 
tuunicho'obo' dzíibta'an u doce kaaba'ob u ch'i'ibalo'ob Israel je'el bix u yanil u 
dzíibil x dzalabe' 
15Yóokol le pix tzeemo', beeta'ab jujun p'éel x jokenjooko'ob yéetel chéen oro 
ch'ota'ano'ob bey jaxbil kuche'. 
16Beeta'ab xan ca'a p'éel t'ilcunajo'ob yéetel ca'a p'éel x julubo'ob yéetel oro, j 
dzaab le x julubo'ob beeta'ano'ob yéetel oro tu xuulo'ob u ca'a tzéelil le pix 
tzeemo', 
17ca j dzaab le x jokenjooko'ob beeta'ano'ob xan láili' yéetel oro yóokol le x 
julubo'obo'. 
18U ni'ob le x jokenjooko'obo', j dzaabo'ob yóokol u t'ilcunajilo'ob le oro, ca 
kaxláanta'abo'ob tu x kaxabilo'ob le efod yaan tu táano'. 
19Beeta'ab xan u láak ca'a p'éel x julubo'ob, ca dzaabo'ob tu caablil le piix tzeem 
yóokol u sáabchi' yaan ichil cu p'áatal tu tzéel le efodo'. 

20Beeta'ab u láak ca'a p'éel x julubo'obe' ca j dzaabo'ob tu táanil u x kaxabilo'ob 
le efodo', ba'ale' tu yáanal, tu tzel u but' chuuyilo'ob jun p'íit ca'anlil ti' u kax 
nakil le efodo'. 
21Cu dzo'ocole' u x julubilo'ob le pix tzeem yéetel u x julubilo'ob le efodo', 
nu'upo'ob yéetel jun p'éel chacpuke'en jaxbil lino, u ti'al ca p'áatac le pix tzeem 
jun p'íit ca'anlil ti' u kax nakil le efodo', yo'olal ma' u náachtal ti' je'el bix u 
ya'almajil Yuumtzil ti' Moisese'. 
22Tuláacal u x suyem le efodo', j beeta'ab yéetel jit'bil chacpuke'en nook. 
23Chúumuc u sáabchi' u caalile', paca'an ca'ach je'el bix u pa'acal u sáabchi' le 
búuco'ob beeta'ano'ob yéetel kéewele', tu yo'olal ma' u jáatal. 
24Jadzutzquinta'ab u sáabchi' le suyem yéetel u wóolis ba'alilo'ob chacpuke'en 
nook, chacjome'en nook, chac nook yéetel jaxbil lino. 
25Beeta'ab xan mejen campanaob oro u ca'aje' ca j tzoláanta'abo'ob tu pa'ate'il 
chúumuc ti' le wóolis ba'alo'ob ti' tuláacal u bak paach u sáabchi' 
26u suyemil le quili'ich meyajo': jun p'éel chan campana jun p'éel chan wóolis 
ba'al, u láak chan campana, u láak chan wóolis ba'al je'el bix tu ya'alajil 
Yuumtzil ti' Moiseso'. 
27Le suyemo'ob lino u caajo'ob u ti'al Aarón yéetel u paalalo'obo', beeta'abo'ob 
tumen jun túul aj jit', 
28bey xan le pix jo'ol, u nu'uculo'ob u dza'abal le pix jo'olo', yéetel u xut' 
eexilo'ob jaxbil lino, 
29le kax nak beeta'an yéetel jaxbil lino, chacpuke'en nook, chacjome'en nook 
yéetel chac nook but' chuyta'an je'el bix tu ya'alajil Yuumtzil ti' Moisese'. 
30Beeta'ab xan yéetel chéen oro u xamachil jun páaycunaj u ti'al aj kiine', ca 
dzíibta'ab yóokol je'el bix dza'anil u dzíibilo'ob x dzalabe', bey u ya'alic u 
dzíibila': Jun páaycuna'an u ti'al Yuumtzil. 
31Cu dzo'ocole' ca j dzaab u chacpuke'en jaxbil lino u ti'al u dza'abal le xamach 
yóokol le pix jo'ol tu ca'anlil je'el bix tu ya'alajil Yuumtzil ti' Moiseso'. 

Cu dzo'ocsa'al u beeta'al le quili'ich najo' 
(Ex 35.10-19) 

32U meeyjul le quili'ich naj, u noj Paselil Much'tal yéetel Ku, j kuch u kiinil u 
dzo'ocol. Le j israelitaobo' tu beetajo'ob jach je'el bix tu ya'alajil Yuumtzil ti' 
Moiseso', 
33Ku'ub ti' Moisés le quili'ich naj, u noj Paselil Much'tal, yéetel tuláacal u 
nu'uculo'obo': u x léechebilo'ob, u bujbil che'ilo'ob, u x katáabilo'ob, u 
yocomilo'ob yéetel u nu'ucul u yedztalo'ob, 
34Le piix beeta'an yéetel u kéewelilo'ob j taman chac bona'anil, le piix beeta'an 
yéetel ma'alob kéewelo'obo', le x káasab u ti'al pixic le ba'asche'o', 
35U ba'asche'il le nup t'aan yéetel u x katáabilo'ob, le maaco', 
36Le táasche' yéetel tuláacal u nu'uculo'ob, le waaj cu jun páaycunta'al u ti'al 
Yuumtzilo', 
37le x t'uchub sáas beeta'an yéetel oro u ti'al sáascunaj, u káat ya'ale' le sáaso'ob 
unaj u ma'alob tzola'antalo'ob yéetel u nu'uculo'ob; le aceite u ti'al sáasilcunajo', 
38le u multuunil kultaj beeta'an yéetel oroo', u aceiteil jun páaycunaj, le qui'iboc 
poomo', le x káasab u ti'al u jool u noj Paselil much'tal, 
39le multuunil kultaj bronce u ca'ajo' yéetel nu'ucul u káabta'al bak láili' bronce 
u ca'aje', u x katáabilo'ob yéetel tuláacal u nu'uculo'ob, le cáat yéetel u nu'ucul 
u yedztalo', 
40le káasabilo'ob u ti'al le x péet paacho', u yocomilo'ob yéetel u nu'ucul u 
yedztalo'ob, le káasab u ti'al u jool najil le x péet paacho', le suumo'ob yéetel 
le dzop che'ob u ti'al le péet paacho', tuláacal le nu'uculo'ob u ti'al u meeyjul le 
quili'ich najo', 
41u jit'bil nookil u ti'al u meeyjul kultaj te j quili'ich najo', le nook chéen u ti'al 
aj kiin Aarono', yéetel u nookil u beetico'ob u aj kiinil u paalal. 
42Le j israelitaobo' tu beetajo'ob jach je'el bix tu ya'alajil Yuumtzil ti' Moiseso', 
43le ca tu yilaj Moisés dzo'oc u beetico'ob beyo' tu qui' t'antaj. 

Éxodo 40 

U kiinil jun páaycunta'abic quili'ich naj 

1Yuumtzile' tu t'anaj Moisese' ca tu ya'alaj ti': 
2Le quili'ich naj, u noj Paselil Much'talo', unaj a wa'alcuntic ti' u yáax kiinil 
yáax winal, 
3Oques ichile' u ba'asche'il le nup t'aano', pix yéetel le káasabo'. 
4Oques xan ichile' le táasche' yéetel le x t'uchub sáaso'. Ma'alob edzcunt le 
táasche'o, dzáa xan u sáaso'ob le x t'uchub sáaso'. 
5Dzáa tu táan le ba'asche'o', le u multuunil kultaj beeta'an yéetel oro u ti'al u 
tóocal poomo', ch'uyquint xan u káasabil u jool le quili'ich najo'. 
6Cu dzo'ocole' dzáa u multuunil kultaj u ti'al le ba'alo'ob cu láaj tóocalo'obo' tu 
jool le quili'ich naj, u noj Paselil Much'talo', 
7Cu dzo'ocole', dzáa le nojoch cáat chúumuc ti' le quili'ich naj yéetel ti' le u 
multuunil kultajo', ca chup yéetel ja' 
8Wa'alcunt túun le x péet paach tu bak paacho', ca ch'uyquint le káasab tu jool 
le x péet paacho'. 
9Cu dzo'ocole', ch'a'a u aceiteil le jun páaycunajo', ca wec yóokol le quili'ich 
najo', bey xan tu yóokol tuláacal u nu'uculo'ob. Beyo' ca jun páaycuntic pa'ate'e' 
yéetel u nu'uculo'obo', cu p'áatal sen quili'ich. 
10Wec xan u aceiteil jun páaycunaj yóokol u multuunil kultaj u ti'al le ba'alo'ob 
láaj tóocbilo', bey xan yóokol tuláacal u nu'uculo'ob. Beyo' ca jun páaycuntic u 
ti'al u p'áatal sen quili'ich. 
11Wec aceite yóokol le nojoch cáat yéetel u nu'ucul u yedztalo', ca jun 
páaycunte. 
12Cu dzo'ocole', bis Aarón yéetel u paalal naadz ti' u noj Paselil Much'tal, beet 
u yichquilo'ob 

13Aarone' u búuquint le nook beeta'an chéen u ti'alo'. Cu dzo'ocole' wec le aceite 
tu yóokolo', ca jun páaycunte bey in aj kiine'. 
14Cu dzo'ocole' nadz u paalalo'ob, dzáa u suyemo'ob 
15Wec aceite yóokolo'ob je'el bix ta beetaj ti' Aarono', ca p'áatco'ob in aj 
kiino'ob. Le quéen a wec le aceite yóokolo'obo', cu chúunul jun p'éel aj kiinil u 
ti'al tuláacal ja'abo'ob. 
16Moisese', tu láaj beetaj je'el bix a'ala'abic ti' tumen Yuumtzile'. 
17Bey túuno', le ca j chúun u ca'a p'éel ja'ab jóokoco'ob Egipto tu yáax kiinil 
yáax mese', wa'alcunta'ab le quili'ich najo' 
18Moisese' tu wa'alcuntaj le quili'ich najo', tu t'alcuntaj u nu'ucul u yedztalo'ob, 
tu nup'aj u bujbil che'ilo'ob, tu dzáa u x katáabilo'ob, tu wa'alcuntaj u 
yocomilo'ob, 
19tu xit'aj le pasel tu bak paach le quili'ich najo', tu dzáa xan u piix tu yóokol 
je'el bix tu ya'alajilac Yuumtzil ca beeta'aco'. 
20-21Cu dzo'ocole' Moisese' tu ch'a'a u póolbil tuunichilo'ob le nup t'aano' ca tu 
dzáa ichil le ba'asche'o'; bey xan tu dzáa u x katáabilo'ob yéetel u maac le 
ba'asche'o', ca tu bisaj ichil le quili'ich najo'; cu dzo'ocole' tu ch'uyquintaj le x 
káasabo', ca tu balaj le ba'asche' je'el bix tu ya'alajil Yuumtzilo' 
22Cu dzo'ocole' tu dzáa le táasche' ichil u noj paselil much'tal tu j xaman le 
quili'ich najo', ba'ale' tu paach le x káasabilo'. 
23Tu ma'alob tzolaj u waajil u táan Yuumtzil yóokol le táasche', je'el bix u 
ya'almajil Yuumtzilo'. 
24Tu t'alcuntaj xan le t'uchub sáas, ichil u noj Paselil Much'tal, actáan ti' le 
táasche' tu j noojol le quili'ich najo', 
25tu t'abaj le sáaso'ob je'el bix u ya'almajil Yuumtzilo'. 
26Le u multuunil kultajo' beeta'an yéetel oro', tu dzáa ichil le u noj Paselil 
Much'tal tu táan le x káasabo', 

27ca tu tóocaj le qui'iboc poom jach je'el bix u ya'almajil Yuumtzilo'. 
28Cu dzo'ocole' Moisese' tu ch'uyquintaj le x káasab u ti'al u jool le quili'ich 
najo'; 
29tu dzáa xan le u multuunil kultaj u ti'al ba'alo'ob cu láaj tóocal tu jool le 
quili'ich najo', u noj Paselil Much'talo', ca tu tóocaj ba'alche'ob yéetel jejeláas 
janalbe'en neeko'ob bey ti'ibil óolalo'ob yóokol le u multuunil kultaj je'el bix 
ya'almajil ca'ach Yuumtzilo'. 
30Le nojoch cáato' tu dzáa chúumuc ti' le u multuunil kultajo' yéetel ti' u noj 
Paselil Much'talo', ca tu chupaj yéetel ja' u ti'al p'o' kab yéetel p'o' ooc. 
31Ichil le nojoch cáat cu jóokesico'ob ca'ach ja' Moisés yéetel Aarón u ti'al u 
p'o'ic u kabo'ob yéetel u yooco'ob 
32Cu p'o'ico'ob ca'ach u kabo'ob yéetel u yooco'ob le quéen oojco'ob tu noj 
Paselil Much'talo', bey xan le quéen u nadzuba'ob tu multuunil le kultaj, je'el 
bix tu ya'alajil Yuumtzil ti' Moiseso'. 
33Tu dzo'ocbale' Moisese' tu wa'alcuntaj le x péet paach tu bak paach le quili'ich 
naj yéetel u multuunil le kultajo', ca tu ch'uyquintaj u káasabil u jool le x péet 
paacho'. 

Cu ba'alal u noj Paselil Much'tal tumen jun p'éel múuyal 
(Nm 9.15-23) 

Le ca j dzo'oc u wa'alcunta'al u noj Paselil Much'talo', 
34le múuyalo' tu balaj u noj Paselil Much'talo', ca j chu'up túun yéetel u 
nojbe'enil Yuumtzil le quili'ich najo' 
35Moisese' ma' tu páajtal ca'ach u yocol tu noj Paselil Much'talo', tumen le 
múuyalo', jéedz ca'ach yóokol, ca tu chupaj yéetel u nojbe'enil Yuumtzil le 
quili'ich najo'. 
36Le quéen líikic ca'ach le múuyal yóokol le quili'ich najo', le j israelitaobo', cu 
wach'ico'ob u paselo'obe', cu jo'op'ol u bino'ob, 

37ba'ale' wa ma' tu líikil ca'ach le múuyalo', leti'obe' ma' tu péeco'ob, tumen cu 
pa'atico'ob u líikil le múuyalo' 
38Ti' tuláacal u kiinil táan u bin le israelitaobo', tu táan yicho'obe, ti' yaan u 
múuyal Yuumtzil yóokol le quili'ich naj buul kiino', yéetel jun p'éel káak buul 
áakab. 

Levítico 

Levítico 1 

1Yuumtzile' tu t'anaj Moisés tu noj Paselil Much'tal, ca tu ya'alaj ti': 
2T'aanen yéetel le israelitaobo' ca'a a wa'al ti'ob, le quéen u taaso'ob teen 
ba'alche' u ti'al ti'ibil óolale' unaj u ch'aico'ob ti' u múuch'ul u wacaxo'ob wa ti' 
u j tamano'ob. 
3Wa leti'e' ba'alche' tu táanbesaj u ti'al láaj tóocbil tu ch'a'aj ichil u yaalake', 
kabéet jun túul xiibil wacax láaj utz u wíinclil; u ti'al ca ka'amaque', unaj u 
ku'ubul tu jool u noj Paselil j muuch'tal, tu táan Yuumtzil, 
4yaan u dzáic u kab tu yóokol u pool le ba'alche'o', beyo' le ba'alche'o' cu 
ka'amal ti' u ti'al u sa'atsa'al u si'ipilo'ob. 
5Yaan u xotic u yúul le j xiibil wacaxo' tu táan Yuumtzil, cu dzo'ocole' le aj 
kiino'ob u paalal Aarone', cu kubico'ob le u ki'ikelo'. Yaan xan u widzib 
kabtico'ob yéetel le ki'iko' tu yóokol yéetel tu bakpach le u multuunil kultajo' 
yaan tu noj Paselil Much'talo'. 
6Le máax táanbesic le ba'alche' láaj tóocbilo' yaan u dzíilic, cu dzo'ocole' u 
kéewelile' cu xo'oxo'otic, 
7le aj kiino'obo' cu tzolico'ob u si'il yóokol le u multuunil kultajo', cu dzo'ocole' 
cu t'abico'ob 
8u ti'al u dzáico'ob yóokole' unaj u xóoxot'al le ba'alche'o', pa'ate' yéetel u pool 
u tzaatzel yéetel u jobnel. 
9Le máax táanbesic le láaj tóocbil ba'alche'o' unaj u p'o'ic yéetel ja' u jobnel bey 
xan u muuk yooco'ob le ba'alche'o', tuláacal lelo' yaan u tóoca'al tumen le aj 
kiin tu yóokol u multuunil kultaj bey jun p'éel qui'iboc ti'ibil óolal u ti'al 
Yuumtzil. 
10Wa le ba'alche' cu taasic u kub u ti'al ti'ibil óolal tu ch'a'aj ichil u múuch'ul j 
tamano'ob wa u j yuuco'obe' u naj kabéet jun túul j xiibil ba'alche' láaj utz u 
wíinclil, 

11unaj u xotic u yúul tu xaman le u multuunil kultajo' tu táan Yuumtzil. Le aj 
kiino'ob u paalal Aarone', yaan u widzico'ob u ki'ikel le ba'alche'o' tu yóokol 
yéetel tu bakpach le multuunil kultajo', 
12cu dzo'ocole' cu xotic u xéexet'al le ba'alche'o', le aj kiino' cu dzáic le u 
xóoxot'al yóokol le si' cu tóoch'bal te tu multuunil kultajo' tu tzéel u pool u 
tzaatzel yéetel u jobnel. 
13Cu dzo'ocole', le máax táanbesic le ti'ibil óolalo' u naj u p'o'ic u jobnel yéetel 
ja', bey xan u muuk yooco'ob le ba'alche'o', tuláacal lela' yaan u tóoca'al tumen 
le aj kiino' tu yóokol le u multuunil kultaj bey jun p'éel qui'iboc tóocbil ti'ibil 
óolal ti' Yuumtzil. 
14Wa le ba'alche' cu ku'ubul u ti'al ti'ibil óolal ti' u nojbe'enil Yuumtzil jun túul 
ch'íich'e' unaj u taasa'al jun túul mucuy wa jun túul u chichnil sacpacal. 
15Le aj kiino' cu táanbesic le ch'íich' tu multuunil le kultajo': cu cotzic u pool, 
cu yedzic u ki'ikel tu tzéel le u multuunil kultajo', cu dzo'ocole' cu tóoquic 
yóokol. 
16Cu lukesic u chíin yéetel tuláacal ba'ax u lukmaj ca'achi' cu dzo'ocole' cu pulic 
tu lakin u multuunil kultaj tu'ux cu dza'abal u ta'anil le káako'; 
17cu machic tu xiiko'obe' cu bujic, ba'ale' ma' bíin u jun páaycunt le ca'a 
xéet'elo'obo', cu dzo'ocole' cu tóoquic le ch'íich' yóokol u si'il le multuunil 
kultajo' bey jun p'éel tóocbil ti'ibil óolal qui'iboc tu táan Yuumtzil. 

Levítico 2 

1Le máax taasic u ti'ibil óolalil jejeláas janalbe'en neeko'ob ti' Yuumtzile', unaj 
u taasic u jach ma'alobil u sacanil, yaan u yalic yóokole', aceite yéetel poom; 
2cu dzo'ocole' cu bisic ti' le aj kiino'ob u paalal Aarono', jun túul ichilo'obe' cu 
ch'a'ic jun láap' le sacan pa'ate' le aceite yéetel le poomo', cu tóoquic tu 
multuunil kultaj bey jun p'éel u tóocbil ti'ibil óolalil utz qui'iboquil ti' 
Yuumtzile'. 

3U yalab le ti'ibil óolal cu p'áatalo', jun jaatzil jach quili'ich ichil le ti'ibil 
óolalo'ob cu tóoca'al ti' u tzicbe'enil Yuumtzil; lela' u ti'al Aarón yéetel u 
ch'i'ibalo'ob. 
4Le quéen a taas ti'ibil óolal, janalbe'en neeko'obe' u naj póoca'an ti' chujcab, 
kub u péenchuquil ya'ach'ta'an yéetel aceite, ba'ale' x ma' levadurail, wa 
oop'o'obe' taas x ma' levadurail wi'iwidzáan yéetel aceite. 
5Wa le ti'ibil óolal ca táanbesic, janalbe'en neeko'ob póoca'an ti' xamache' unaj 
u ma'alobil sacan, ya'ach'ta'an yéetel aceite x ma' j levadurail; 
6ca xotláantic, cu dzo'ocole' ca widzláantic yéetel aceite, tumen u ti'ibil óolalil 
janalbe'en neeko'ob. 
7Wa janalbe'en neeko'ob a ti'ibil óolal tzaja'an ti' cuume', unaj beeta'an yéetel 
u ma'alobil sacan yéetel ma'alob aceite xan. 
8Quéen dzo'ococ a beetic le ti'ibil óolal yéetel tuláacal le ba'ax cu bisico', unaj 
a bisic tu táan Yuumtzil u ti'al a kub ti' le aj kiino', le ti' túune' cu bisic tu 
multuunil kultaj. 
9Te'elo' le aj kiino' cu ch'a'ic jun p'íit le ti'ibil óolal u ti'al u tóoc tu yóokol le u 
multuunil kultajo' bey u tóocbil ti'ibil óolalil ka'ajsajil, utz qui'iboquil tu táan 
le Yuumtzilo'. 
10U yalab le ti'ibil óolal cu p'áatale' jun jaatzil jach quili'ich ichil le ti'ibil 
óolalo'ob cu tóoca'al tu tzicbe'enil le Yuumtzilo', lelo' u ti'al Aarón yéetel u 
ch'i'ibalo'ob. 
11Ma' dzáique'ex levadura ti' mix jun p'éel u ti'ibil óolalil janalbe'en neeko'ob 
ca kubique'ex ti' Yuumtzil. Mix xan u tóoca'al levadura mix caab, bey jun p'éel 
ti'ibil óolal ti' Yuumtzil. 
12Je'el u táanbesa'al levadura yéetel caab ti' Yuumtzil bey ti'ibil óolal ti' u yáax 
ich paakalo'obe' ba'ale' ma' u ti'al a táanbes ti' Yuumtzil tu multuunil kultaj bey 
jun p'éel utz qui'iboque'. 

13Kabéet a dzáic ta'ab ti' tuláacal a ti'ibil óolal janalbe'en neeko'ob u ca'aje' u 
najmal a dzáic ta'ab ti', ma' u ku'ubul u ti'ibil óolalilo'ob janalbe'en neeko'ob x 
ma' ta'abil, tumen u ta'abil u nup t'aan Ku. Ti' tuláacal a ti'ibil óolalo'ob yaan a 
dzáic ta'ab. 
14Wa ca taasic tu táan Yuumtzil jun p'éel ti'ibil óolal u yich a yáax paakalo'obe 
unaj a taasic tiquin i'ijo'ob póoca'an ti' káak, wa kutbil túumben neeko'ob ti' a 
yáax jooch. 
15Tu yóokol le ti'ibil óolalo' yaan a yalic aceite yéetel poom, tumen jun p'éel u 
ti'ibil óolalil janalbe'en neeko'ob. 
16Cu dzo'ocole' le aj kiino' cu tóoquic jun p'íit le neek kuta'ano', yéetel aceite 
xa'aka'an yéetel poom, lela' jun p'éel u ti'ibil óolalil ka'ajsaj tóoca'an tu táan 
Yuumtzil. 

Levítico 3 

U quíimsbil ti'ibil óolalilo'ob ca'a bisajbáil 

1Le máax cu ch'a'ic ichil u yalak ba'alche'ob jun túul x wacax wa jun túul aach 
wacax u ti'al u táanbes ti' Yuumtzil jun túul quiimsbil ba'alche' u ti'al ca'a 
bisajbáil yéetel Yuumtzile', le ba'alche' u ti'al kubbilo' unaj láaj utz u wíinclil. 
2Le máax taasic le ti'ibil óolo', bíin u dzáa u kab yóokol u pool le ba'alche' u 
taasmajo', cu dzo'ocole' cu xotic u yúul tu jool u noj Paselil Much'tal. Le aj 
kiino'ob xano' bíin u widz ki'ikto'ob yóokol yéetel tu bakpach le u multuunil 
kultajo'. 
3Le máax taasic le ba'alche' u ti'al u táanbes bey u ti'ibil óolil ca'a bisajbáile', 
unaj u taasic tu táan Yuumtzil bey tóocbil ti'ibil óole', u tzaatzel yéetel u jobnel 
le ba'alche'o', 
4u ca'a p'éel yiisilo'ob, le tzaatz to'omailo' bey xan le tzaatz to'omail u bakel u 
pu'ucho', u tzaatzel u táamnel, unaj u luksa'al pa'ate' yéetel u yiisilo'ob. 

5Le aj kiino'obo', bíin u beeto'ob u yelel tuláacal yóokol le u multuunil kultajo' 
tu tzéel le ba'alche' bíin tóocac ti' le tóoch'bal si', bey tóocbil ti'ibil óol utz 
qui'iboquil tu táan Yuumtzil. 
6Wa máax cu kubic ti' Yuumtzil jun túul u ba'alche'il u múuch'ul u yaalako'ob 
bey u quíimsbil ti'ibil óolil ca'a bisajbáile', unaj u táanbesic xiibil ba'alche' wa 
x ch'upul ba'alche' láaj utz u wíinclil. 
7Wa cu táanbesic jun túul j tamane', le quéen u bis tu táan Yuumtzile' 
8bíin u dzáa u kab yóokol u pool, cu dzo'ocole' cu xotic u yúul tu táan u noj 
Paselil Muuch'tal. Le aj kiino'ob túuno' bíin u widzo'ob u ki'ikel le ba'alche' 
yóokol yéetel tu tzéelo'ob le u multuunil kultajo'. 
9Le máax táanbesic le ba'alche' bey u quíimsbil ti'ibil óolil ca'a bisajbáa, unaj u 
taasic tu táan Yuumtzil bey láaj tóocbil ti'ibil óole', u tzaatzel, u nej túulis 
xot'a'anil tu chuun u t'o'olol u paach, u tzaatzel to'ic u jobnel, 
10u ca'a p'éel yiisilo'ob, le tzaatz to'omailo'obo' le yaan xan yóokol u bakel u 
pu'uche', yéetel u tzaatzel u táamnil bíin luksa'ac pa'ate' yéetel u yiisilo'ob. 
11Cu dzo'ocole' le aj kiino' cu láaj tóoquic yóokol u multuunil kultaj bey u ti'ibil 
óolil janal láaj tóocbil tu tzicbe'enil Yuumtzile' 
12Wa le ba'alche' cu táanbesic jun túul x yuuque', le quéen u táanbes tu táan 
Yuumtzile' 
13bíin u dzáa u kab yóokol u pool, cu dzo'ocole' cu xotic u yúul tu táan u noj 
Paselil Muuch'tal. Le aj kiino'ob túuno' cu widz ki'iktico'ob yóokol yéetel tu 
tzéelob le u multuunil kultajo'. 
14Le máax kubic le ba'alche'o', je'el u páajtal u cha'ic u kub bey ti'ibil óolil tu 
nojbe'enil Yuumtzil, tuláacal u tzaatzel u jobnel, 
15tu ca'a p'éel yiisilo'ob, le tzaatz to'omailo'obo', bey xan le to'omail u bakel u 
pu'uch, u tzaatzel yéetel u táamnele', unaj u luksa'al pa'ate' yéetel u yiisilo'ob. 

16Cu dzo'ocole' le aj kiino', bíin u tóoc tuláacal yóokol le u multuunil kultajo' 
bey u ti'ibil óolil tóocbil janal utz qui'iboquil. Tuláacal le tzaatzo' u ti'al 
Yuumtzil. 
17Lela' jatz t'aan u ti'al tuláacal kiin bíin máanac ti' taataob tac ti' u paalal je'el 
tu'ux bíin cajlaque'exe': Ma' jaantique'ex mix jun p'íit tzaatz, mix ki'ik. 

Levítico 4 

Quiimsbil ba'alche'ob tu yo'olal keban 

1Yuumtzile' tu t'anaj Moisés ca tu ya'alaj ti': 
2A'al ti' le israelitaobo' wa yaan máax, ma' tumen wa j taali' ti' u kebanchajal ti' 
jun p'éel u nu'uc t'aano'ob Yuumtzile', wa cu beetico'ob le ba'ax u wet'maje', le 
ti'obe' unaj u beetico'ob lela': 
3Wa le nojoch aj kiin cu kebanchajle', tu yo'olal lelo' cu beetic u si'ipil le caajo', 
kabéet u taasic ti' Yuumtzil jun túul wacax láaj utz u wíinclil, u ti'al mukyaj tu 
yo'olal le keban tu beetajo'. 
4Unaj u taasic tu táan Yuumtzil, tu jool u noj Paselil Much'talo'; te'elo' bíin u 
dzáa u kab yóokol u pool le wacaxo', cu dzo'ocole' cu xotic u yúul tu táan 
Yuumtzil. 
5Cu dzo'ocole' cu ch'a'ic jun p'íit u ki'ikel le wacaxo' cu bisic tu noj Paselil 
Much'talo'; 
6te'elo' cu ch'ulic u yaal u kab yéetel le ki'iko', cu dzo'ocole' cu widzic siete u 
téenel tu táan Yuumtzil tu x káasabil le quili'ich najo'. 
7Bíin u cu'ult jun p'íit le ki'ik ti' u baaco'ob u multuunil kultaj beeta'an u ti'al 
qui'iboc poom le yaan tu táan Yuumtzil tu noj Paselil Much'talo', tuláacal u 
yalab le ki'ik cu p'áatale' cu wequic tu yooc le u multuunil kultaj beeta'an u ti'al 
láaj tóocbil ba'alche'ob le yaan tu jool le u noj Paselil Much'talo'. 
8Cu dzo'ocole' cu lukesic tuláacal le tzaatz bakpachtic u jobnel le quíimsbil 
chan wacaxo', 

9u tzaatzel yaan tu ca'a p'éel yiiso'ob, u táamnel bey ti' u bakel u paach bíin u 
lukes tuláacal pa'ate' yéetel u yiisil, 
10jach je'el bix u lukesa'al ti' le xiibil wacax cu ku'ubul u ti'al u ti'ibil óolalil ca'a 
bisajbáile'. Cu dzo'ocole' le aj kiino' cu láaj tóoquic tu yóokol u multuunil kultaj. 
11Ba'ale' u kéewlel yéetel tuláacal u bakel, pa'ate' yéetel u pool, u muuk 
yooco'ob, u jobnel, yéetel le ma' janalbe'en ba'alo'obo', 
12lela' u káat u ya'ale': tuláacal le chan wacaxo', cu jo'oksic tu paach le péet 
caajo' cu bisic ti' jun p'éel cúuchil manba'alcunta'an tu'ux cu pu'ulul u ta'anil 
káak, te'elo' tu yóokol tu'ux mulucbal le ta'ano', cu dzáic le si'o', cu dzo'ocole' 
cu t'abic. 
13Wa tuláacal u caajil israel cu beetic ba'al kaas quex ma' u káat u beeto'obe', 
wa mix jun túul ichilo'ob tu yilaj dzo'oc u beetico'ob ba'ax kaas ti' u nu'ucbe'en 
t'aano'ob Yuumtzil cu si'ipilcuba'obe', 
14le quéen ojéelta'ac ba'ax kebanil dzo'oc u beetico'obe', tuláacalo'ob u najmal 
u múul kubico'ob jun túul chan wacax u ti'al quíimsbil tu yo'olal keban. Cu 
bisico'ob tu táan u noj Paselil Muuch'talo', 
15te'elo' u nuuquilo'ob le caajo', tu táan Yuumtzile' bíin u dzáa u kabo'ob tu pool 
le wacaxo', te'elo' cu xotco'ob u yúul. 
16Cu dzo'ocole' le aj kiino' cu bisic jun p'íit u ki'ikel le wacax tu noj Paselil 
Muuch'talo', 
17cu ch'ulic u yaal u kab te j ki'iko' cu dzo'ocole' cu widzic siete u téenel tu táan 
Yuumtzil, actáan ti' le x káasabo'. 
18Bey xan cu cu'ultic jun p'íit le ki'ik tu baacoob le u multuunil kultaj yaan tu 
táan Yuumtzil, tu noj Paselil Muuch'tal. Tuláacal le u yalab le ki'iko' cu wequic 
tu yooc u multuunil kultaj láaj tóocbil ba'alche', yaan tu noj Paselil Muuch'talo'. 
19Bey xan cu láaj luksic u tzaatzel le wacaxo' cu dzo'ocole' cu tóoquic tu 
multuunil kultajo', 

20u káat u ya'ale' Yaan u beeta'al yéetel le wacaxa' jach je'el bix cu beeta'al ti' 
le wacax cu quíimsa'al tu yo'olal kebano'; beyo' le aj kiino' cu kamic sa'atsaj u 
ti'al le caajo', le keban túuno' cu sa'atsa'al ti'ob. 
21Cu dzo'ocole' cu jo'oksic le wacax tu paach le péet caajo', te'elo' bíin u tóoque', 
jach je'el bix beeta'ab ti' le yáax chan wacaxo', tumen j quíimsa'ab tu yo'olal u 
keban le caajo'. 
22Wa jun túul jo'ol póop cu kebanchajal tu yo'olal tu beetaj ba'al kaas ti' u 
nu'ucbe'en t'aano'ob Ku u Yuumtzile', cu yantal u si'ipil quex ma' j taaliti' u 
beetiqui'. 
23Le quéen u kaj óolt ba'ax kebanil tu beetaje', kabéet u bisic jun túul j yuuc 
utz u wíinclil bey ti'ibil óolale'. 
24Cu dzáic u kab tu yóokol u pool le j yuuco' cu xotic u yúul tu táan Yuumtzil, 
te tu cúuchil tu'ux cu quíimsa'al le ba'alche'ob u ti'al tóocbilo'obo', tumen lelo' 
quíimsbil ba'alche' tu yo'olal keban. 
25Cu dzo'ocole' le aj kiino' bíin u ch'a'a yéetel u yaal u kab jun p'íit u ki'ikel le 
ba'alche' quíimsa'an tu yo'olal le kebano', u ti'al u cu'ult tu baaco'ob le multuunil 
kultaj tu'ux cu tóoca'al le ba'alche'o', cu dzo'ocole' cu wequic u yalab le ki'ik 
láili' tu chuun le u multuunil kultajo'. 
26Cu láaj tóoquic le tzaatz je'el bix u beeta'al yéetel u tzaatzel u quíimsbil 
ba'alche'il yo'olal ca'a bisajbáilo'. Beyo' le aj kiino' cu kamic u sa'atsaj si'ipil u 
keban le j jo'ol póopo', cu sa'atsa'al u keban. 
27Wa jun túul óotzil máac cu kebantal ma' j taali'iti'e', tu yo'olal sipa'anchajic 
ti' u nu'ucbe'en t'aano'ob Yuumtzile', 
28le quéen u yojéelt dzo'oc u kebanchajle', unaj u bisic jun túul x yuuc láaj utz 
u wíinclil u ti'al u ti'ibil óolal le keban tu beetajo'. 
29Bíin u dzáa u kab yóokol u pool le ba'alche' cu ku'ubic yo'olal u kebano', cu 
dzo'ocole' cu xotic u yúul tu cúuchil tu'ux cu láaj tóoca'alo'ob. 

30Le aj kiin túuno' cu ch'a'ic jun p'íit le ki'ik yéetel u yaal u kabe', cu cu'ultic tu 
baaco'ob le multuunil kultaj tu'ux cu láaj tóoca'al le ba'alche'obo', cu láaj 
wequic xan u yalab le ki'ik tu chuun le multuunil kultajo'. 
31Unaj xan u lukesic tuláacal u tzaatzel je'el bix u luksa'al ti' le ba'alche' cu 
quíimsa'al u ti'al ca'a bisajbáile', ca u tóoc yóokol le u multuunil kultajo' utz 
qui'iboquil tu táan Yuumtzil. Beyo' le aj kiino' cu kamic u sa'atsaj si'ipilil u 
keban le máaco', cu p'áatal sa'atsa'an le kebano'. 
32Wa le máac cu taasic jun túul j taman u ti'al quíimsbil tu yo'olal u kebane', 
unaj u taasic jun túul x taman láaj utz u wíinclil. 
33Bíin u dzáa u kab yóokol u pool le j tamano', cu dzo'ocole' cu xot'ic u yúul 
bey quíimsbil ba'alche' tu cúuchil tu'ux cu quíimsa'al le ba'alche'ob cu láaj 
tóoca'alo'obo'. 
34Le aj kiin túuno' cu ch'a'ic yéetel u yaal u kab jun p'íit u ki'ikel le ba'alche' 
quíimsa'an tu yo'olal kebano', cu cu'ultic tu baaco'ob u multuunil kultajo' tu'ux 
cu láaj tóoca'al le ba'alche'obo', cu wequic xan tu chuun le u multuunil kultaj 
u yalab le ki'iko'. 
35Cu dzo'ocole' cu láaj lukesic u tzaatzel je'el bix u luksa'al ti' le chan j taman 
cu quíimsa'al u ti'al ca'a bisajbáilo', cu tóoca'al u tzaatzel ti' le u multuunil kultaj 
tu tzéel le ti'ibil óolalo'ob cu tóoca'alo'ob tu nojbe'enil Yuumtzilo'. Beyo' le aj 
kiino' cu kamic u sa'atsaj si'ipil le máac kebanchajo', cu sa'atsa'al u keban. 

Levítico 5 

U tzol t'aanilo'ob quíimsbil ba'alche' tu yo'olal si'ipil 

1Le máax ma' tu yóoltic u ya'al ba'ax tu yilaj wa ba'ax tu yu'ubaj le quéen 
t'a'anac u ti'al aj jaajcunaje', cu kebantal, yaan u cuchic u si'ipilil. 
2Le máax machic ba'ax ma' utz yanil, je'el bix jun túul quimen ma' janalbe'en 
ba'alche', alaktbil ba'alche' wa j káaxil ba'alche', wa ba'alche' jilaanquil u 
máane', cu p'áatal ma' utz yanili', cu yantal u si'ipil quex ma' tu yilaj ba'ax tu 
machaji'. 

3Le máax machic je'el ba'axac ma' utz ti' wíinic u taale', cu p'áatal ma' utz yanili', 
wa ma' tu yilaj ti' le súutuco', le quéen u yile' cu p'áatal sipa'an. 
4Le máax cu téec beetic jun p'éel jalach t'aan u ti'al u beetic ba'ax utz wa kaas 
je'el bix le cu beeta'alo'ob x ma' tuuculilo', ba'ale' ma' tu na'ataj ti' le súutuco', 
le quéen u tucult ba'ax tu beetaje' cu p'áatal sipa'anil ti' je'el ba'alaque'. 
5Le máax cu yantal u si'ipil ti' je'el ba'alac ti' le ba'alo'oba', unaj u cáantic le 
keban tu beetajo' 
6yaan xan u bisic ti' Yuumtzil jun túul x ch'upul ba'alche' ichil u yalak u ti'al u 
quíimsic tu yo'olal u keban, je'el u páajtal u bisic jun túul x taman wa jun túul 
x yuuque', tumen yéetel le quíimsbil ba'alche'a, le aj kiino' bíin u kam u sa'atsaj 
si'ipil u keban le máaco'. 
7Wa ma' chuca'an u taakin u ti'al u manic jun túul chan j tamane', unaj u bisic 
ti' Yuumtzil ca'a túul mucuy wa ca'a túul u mejnil sacpacal, tu yo'olal le 
kebanchajico': jun túule' cu quíimsa'al tu yo'olal keban, u láak jun túule' cu láaj 
tóoca'al. 
8Unaj u bisic ti' le aj kiino', ca u kub yáax táanil le cu dza'abal tu yo'olal le 
kebano', yaan u ch'otic u caal ba'ale' ma' bíin u jach joc u pooli'; 
9cu dzo'ocole' cu widzic tu jun tzéel le u multuunil kultajo' jun p'íit u ki'ikel le 
quíimsbil ba'alche' tu yo'olal le kebano', cu yedzic u yalab le ki'ik tu chuun le 
u multuunil kultajo', tumen quíimsbil ba'alche'il tu yo'olal keban. 
10Yéetel le u láak jun túulo', cu beetic jun p'éel láaj tóocbil ba'alche' je'el bix 
a'ala'anilo'; beyo' le aj kiino' cu kamic u sa'atsaj si'ipil u keban le máaco', cu 
sa'atsa'al xan le kebano'. 
11Wa mina'an ti' u ti'al u manic mix ca'a túul mucuy wa ca'a túul u mejnil 
sacpacale', unaj u bisic u ti'al u ti'ibil óolal tu yo'olal u kebane', ca'a p'éel kilo 
u asab ma'alobil juch'bil janalbe'en neek. Ma' unaj u yalic u aceiteil, mix unaj 
u dzáic poom yóokoli', tumen ti'ibil óolal tu yo'olal keban. 

12Unaj u bisic ti' le aj kiino', leti'e' bíin u ch'a'a jun láap' u ti'al ka'asajil, cu 
dzo'ocole' cu tóoquic yóokol le u multuunil kultajo', tu tzéel le ti'ibil óolalo'ob 
cu tóoca'alo'ob tu nojbe'enil Yuumtzilo'. Ti'ibil óolal tu yo'olal keban, 
13u ti'al ca u kam le aj kiin u sa'atsaj si'ipilil je'el ba'ax keban tu beetaj le máaco', 
le kebano' cu sa'atsa'al. Bey je'el bix u beeta'al yéetel u ti'ibil óolil jejeláas 
janalbe'en neekobo', u yalabe', u ti'al le aj kiino'. 

Quimsbil ba'alche'ob tu yo'olal si'ipil 

14Yuumtzile' tu t'anaj Moisese' ca tu ya'alaj ti': 
15Le máax cu kebantal ma' j taali' ti' u yocoltic u quili'ich ba'alo'ob Yuumtzile', 
unaj u ch'a'ic ti' u múuch'ul u yaalako'ob jun túul j taman láaj utz u wíinclil, 
bey quíimsbil ba'alche' u ti'al u keban u bis ti' Yuumtzile'. U tojol le j tamano', 
unaj plata u ca'aj, je'el bix buca'aj u noj p'iisil le quili'ich naj u ti'al u bo'olil u 
ti'ibil óolil keban. 
16Le máaca' unaj u bo'otic le ba'ax tu yocoltajo' le quili'ich ba'alo'obo', pa'ate' 
yéetel jun jaatz u tip'a'anil, ti' cinco jaatzule' bíin u jóokes jun jaatz u kub ti' le 
aj kiino'. Cu dzo'ocole' yéetel le j yuuc cu quíimsa'al u ti'al si'ipilo', le aj kiino' 
bíin u kam u sa'atsaj si'ipilil le máaco', bey túuno' cu sa'atsa'al u keban. 
17Le máax cu kebantal iquil u beetic ba'ax ma' utz tu táan u nu'ucbe'en t'aano'ob 
Yuumtzile', cu si'ipiltal quex ma' taali' ti', yaan u cuchic u sipa'anil. 
18Bíin túun u ch'a'a ichil u múuch'ul yalak ba'alche'ob jun túul j yuuc láaj utz 
yanil u wíinclil, cu tucultic bajux u tojole', cu bisic ti' le aj kiin u ti'al quíimsbil 
tu yo'olal u si'ipil u ti'al u sa'atsa'al le máac kebanchaj ma' j taali'iti'e', beyo' cu 
sa'atsa'al u kebano'. 
19Jun túul u quíimsbil ba'alche'il tu yo'olal keban, tumen le máaco', sipa'an tu 
táan Yuumtzil. 

Levítico 6 

Quimsbil ba'alche'ob tu yo'olal tuus u ti'al oocol 

1Yuumtzile' tu t'anaj Moisese' ca tu ya'alaj ti': 

2Le máax cu nactáanta'al sipa'an tu táan Yuumtzil tu yo'olal kebanchaj iquil tu 
tusilac u láaktzil tumen tu yoclaj ba'ax kubenta'ab wa ba'ax dzaab u majaant 
wa tu jáampaytaj wa ba'ax ti', 
3wa tu yo'olal u ya'alic ma' tu núuptáantaj jun p'éel ba'al saatal quex leti' j 
ch'a'e', wa cu jalach t'antic jun p'éel tuus (je'el ba'alac ti' le ba'alo'ob iquil u 
yúuchul keban), 
4cu si'ipil ti' le kebano'. Bey túuno' yaan u sutic le ba'ax u yocoltmaj wa u 
tocmajo', bey xan le ba'ax dza'an u canant, wa le ba'ax tu caxantaj, 
5wa je'el ba'ax u láak óolal jalach t'aanaj tu yo'olal tuuse'. Yaan u láaj sutic ti' 
yuumil, yaan xan u dzáic, ti' cinco jaatzulo'obe', jun jaatz u tip'a'anil le quéen 
u bis le quíimsbil ba'alche' tu yo'olal u si'ipilo'. 
6Le quíimsbil ba'alche' u ti'al Yuumtzilo', unaj jun túul j taman láaj utz yanil u 
wíinclil, u tojole' teech bíin a tuculte, unaj u ch'a'ic tu múuch'ul u yaalako'ob u 
ti'al u bis ti' le aj kiin bey quíimsbil ba'alche' tu yo'olal le si'ipilo'. 
7Le aj kiin túuno' bíin u kam ti' Yuumtzil u sa'atsaj si'ipilil ti' je'el ba'alac keban 
u beetmaj le máaco', cu sa'atsa'al túun u keban. 

U tzol t'aanilo'ob bix u láaj tóoca'al quíimsbil ba'alche'ob 

8Yuumtzile' tu t'anaj Moisese' ca tu ya'alaj ti': 
9Dzáa ti' Aarón yéetel u paalal u tzol t'aanilo'ob bix cun láaj tóocbil le quíimsbil 
ba'alche'obo': Le ba'alche' cu quíimsa'alo', unaj u p'áatal buul áakab yóokol le 
chúuc t'aba'an ti' le u multuunil kultajo', ca tóoca'ac tumen le káako'. 
10Le aj kiino' bíin u búuquint u nook yéetel u xut' eexo'ob beeta'ano'ob yéetel 
lino u ti'al u balic u wíinclil; cu dzo'ocole' cu molic u ta'anil le ba'alche' j 
tóoca'ab yóokol le u multuunil kultajo', cu dzáic jun tzéelil ti'. 
11Cu dzo'ocole', cu kexic u nooke', cu bisic le ta'an ti' jun p'éel cúuchil ma' 
manba'alcuna'an, tu paach le x péetcaajo'. 
12Le káak cu tóoch' yóokol le u multuunil kultajo' mix bikin unaj u tu'upul. Le 
aj kiino' unaj u dzáic u si'il sáamsamal ja'atzcab kiin, bey xan bíin u dzáa yóokol 

le káako' le ba'alche' cun j tóocbilo', yaan xan u tóoquic te tu multuunil kultaj 
u tzaatzelo'ob le quíimsbil ba'alche' u ti'al ca'a bisbáilo'. 
13U káakil le u multuunil kultajo', unaj t'aba'an mantadz. Mix bikin unaj u 
tu'upul. 

U tzol t'aanilo'ob u ti'ibil óolil jejeláas janalbe'en neeko'ob 

14Le tzol t'aano'ob je'ela', u ti'al u jejeláas janalbe'en neeko'ob: Le aj kiino'obo' 
unaj u táanbesico'ob tu táan le u multuunil kultaj ti' Yuumtzilo'. 
15Jun túul ti' leti'ob bíin u ch'a'a jun láap' u juuch'il le janalbe'en neeko'ob pa'ate' 
yéetel u aceiteil, bey xan tuláacal le poom cu bin yéetel le ti'ibil óolo', cu beetic 
u tóoch'bal ti' le multuunil kultaj bey u ti'ibil óolil ka'ajsajil, utz qui'iboquil tu 
táan Yuumtzil. 
16U yalab le ti'ibil óolal bíin u jaant Aarón yéetel u paalal x ma' levadurail ti' 
jun p'éel cúuchil jun páaycuna'an tu x péetpachil u noj Paselil le Muuch'talo'. 
17Ma' unaj u póoca'al le bak yéetel levadura. Dza'an ti'ob bey ba'al u ti'alo'ob ti' 
le ti'ibil óolalo'ob tóoca'ano'ob, quin ti'alintico', lela' sen quili'ich ba'alo'ob je'el 
bix le quíimsbil ba'alche'ob tu yo'olal keban yéetel tu yo'olal si'ipilo'. 
18Mantadz ti' le ja'abo'ob cu taalo', tuláacal le j xiibo'ob ti' u ch'i'ibal Aarone', 
bíin páatchajac u jaantico'ob le jatza'an u ti'alto'obo', ti' le tóocbil ti'ibil 
óolalo'ob u ti'al Yuumtzilo'. Je'el ba'ax ca ta'akac ti' le ti'ibil óolo'oba', cu p'áatal 
sen quili'ich. 

Le ti'ibil óolal bíin u dza'ob le aj kiino'obo' 

19Yuumtzile' tu t'anaj Moisese' ca tu ya'alaj ti': 
20Bey le ti'ibil óol bíin u táanbes Aarón yéetel u ch'i'ibalo'ob le kiin bíin jun 
páaycunta'aco'ob aj kiinilo'obe': Ca'a p'éel kilo u asab ma'alobil juch'bil 
janalbe'en neeko'ob, bíin u kubo'ob táancoch ja'atzcabi', yéetel u láak 
táancoche' ocnal kiin, ma' u najmal u máan jun p'éel kiini'. 

21Le ti'ibil óolo' unaj u póoquico'ob ti' jun p'éel x kóom xamach, ma'alob 
ya'ach'ta'anil yéetel aceite, cu dzo'ocole' cu kubco'ob xo'oxo'ota'ano'ob bey 
ti'ibil óol utz qui'iboquil tu táan Yuumtzile'. 
22Bey unaj u máakanta'al tumen le nojoch aj kiin u ch'i'ibal Aarón máax bíin 
jun páaycunta'ac u ti'al u jeelintej; lelo' mantadz u ti'al Yuumtzil, unaj u láaj 
tóoca'al. 
23Tuláacal le ti'ibil óolalo'ob bíin u kub le aj kiino'obo', bíin láaj tóoca'aco'ob; 
mix máac unaj u jaantic. 

Tzolt'aanilo'ob u ti'al quíimsbil ba'alche'ob tu yo'olal keban 

24Yuumtzile' tu t'anaj Moisese' ca tu ya'alaj ti': 
25Dzáa ti' Aarón yéetel ti' u paalal u tzol t'aanilo'ob le quíimsbil ba'alche'ob tu 
yo'olal kebano': Le ba'alche' bíin ku'ubuc tu yo'olal kebano', unaj u xo'otol u 
yúul tu táan Yuumtzil tu cúuchil tu'ux cu quíimsa'al le ba'alche'ob u ti'al 
tóocbilo', tumen sen quili'ich. 
26Le aj kiin bíin u táanbes le ti'ibil óolal tu yo'olal kebane', je'el u páajtal u 
jaantic dze'edzeque', ba'ale' unaj u jaantic ti' jun p'éel cúuchil quili'ich, tu x 
péetpach u noj Paselil Muuch'tal. 
27Je'el ba'ax ca táakac ti' u bakel le ba'alche'o', cu p'áatal quili'ich, wa cu ch'áajal 
ki'ik ti' le nooko', unaj u p'o'obol ti' quili'ich cúuchil. 
28Le cáat tu'ux cha'ac u bakel le ti'ibil óolo', unaj u pa'abal; ba'ale' wa j cha'ac 
ti' jun p'éel cuum bronce u ca'aje', chéen kabéet u p'o'obol. 
29Le quíimsbil ba'alche' beya' sen quili'ich. Chéen le aj kiino'ob cu páajtal u 
jaantico'ob dze'edzequi'. 
30Ba'ale' ma' bíin páatac u jaanta'al mix jun túul ba'alche' kuba'an tu yo'olal 
keban dzo'oc u bisa'al u ki'ikel tu noj Paselil Muuch'tal u ti'al u sa'atsaj si'ipilil 
keban ti' le quili'ich najo'. Le quíimsbil ba'alche' beya' unaj u tóoca'al ti' káak. 

Levítico 7 

U tzol t'aanilo'ob quíimsbil ba'alche' tu yo'olal si'ipil 

1Le quíimsbil ba'alche'ob yo'olal si'ipilo', sen quili'icho'ob. Je'el u tzol 
t'aanilo'oba': 
2Le ba'alche' cu ku'ubul yo'olal si'ipilo', unaj u xo'otol u yúul tu cúuchil tu'ux cu 
quíimsa'al le ba'alche'ob cu táanbesa'alo'ob u ti'al láaj tóocbilo', u ki'ikel xane' 
unaj u widzil tu yóokol yéetel tu tzelo'ob le u multuunil kultajo'. 
3Unaj u ku'ubul tuláacal u tzaatzel le ba'alche'o': le yaan tu nej yéetel le balic 
u jobnelo', 
4u ca'a p'éel yiisilo'ob, le tzaatz yaan yóokol u pu'ucho', bey xan u tzaatzel u 
táamnel, kabéet u luksa'al pa'ate' yéetel u yiiso'obo' 
5Cu dzo'ocole' le aj kiino' cu tóoquic yóokol u multuunil kultaj, bey ti'ibil óol 
láaj tóoca'an tu nojbe'enil Yuumtzilo'. Lelo' quíimsbil ba'alche' tu yo'olal si'ipil, 
6tuláacal xan le aj kiino'ob bíin páatac u jaantico'ob, quex tumen kabéet ti' jun 
p'éel cúuchil jun páaycuna'an, tumen sen quili'ich ba'al. 
7Le quíimsbil ba'alche' tu yo'olal si'ipilo', bey je'el bix le quíimsbil ba'alche' tu 
yo'olal kebano', u tzol t'aanil xane' láili' beyo': le ba'ax kuba'ano', u ti'al le aj 
kiin máax beetic u táanbesajil u ka'amal sa'atsaj si'ipilo'. 
8Le aj kiin xan táanbesic le ba'alche' cu taasa'al tumen wa máax u ti'al láaj 
tóocbile', je'el u páajtal u ch'a'ic u kéewlel le ba'alche'o'. 
9Le xan u jejeláasil janalbe'en neeko'ob kéela'ano'ob ti' chujcab yéetel le 
ba'axo'ob máakanta'ano'ob ti' jaajay cáat wa ti' kóom xamache', u ti'al le aj kiin 
táanbesic le ti'ibil óolo'. 
10Bey xan tuláacal u ti'ibil óolilo'ob jejeláas janalbe'en neeko'ob, ya'ach'ta'an 
yéetel aceite je'el bix le tiquino'obo', u ti'al u ch'i'ibalo'ob Aarón, jun tacáalili' 
jaatzil bíin t'o'oxoc ti'ob. 

U tzol t'aanilo'ob u quíimsbil ba'alche'ilo'ob u ti'al ca'a bisajbáil 

11Lela' u tzol t'aanilo'ob le quíimsbil ba'alche'ob u ti'al ca'a bisajbáil cu 
táanbesa'al ti' Yuumtzilo': 

12Wa le quíimsbil ba'alche' u ti'al u dzabal nib óolalo', yaan xan u táanbesa'al 
piimpiim waajo'ob x ma' levadurail ya'ach'ta'an yéetel aceite, oop'il waajo'ob x 
ma' levadurail widza'ano'ob aceite, yéetel u piimpiim waajil juch'bil ma'alob 
janalbe'en neeko'ob ya'ach'ta'an yéetel aceite; 
13bíin táanbesa'ac xan piimpiim waajo'ob yaan u levadurail pa'ate' yéetel u 
quíimsbil ba'alche'ilo'ob le nib óolalo', bey xan yéetel u quíimsbil ba'alche'il 
ca'a bisajbáilo'. 
14Ti' tuláacal ti'ibil óole', bíin ch'a'abac jun jaatz u ti'al j táanbesa'al ti' Yuumtzil 
u ti'al bo'olil, lelo' u ti'al le aj kiin widzic u ki'ikel u quíimsbil ba'alche'il le ca'a 
bisajbáilo'. 
15U bakel le ba'alche' táanbesa'an u ti'al nib óolal wa u ti'al ca'a bisajbáilo' unaj 
u jaanta'al le kiin cu táanbesa'alo'; ma' unaj u líiksa'al mix jun xéet' u ti'al u láak 
kiini'. 
16Wa le ba'alche' táanbesa'ab u ti'al u dzo'ocbesa'al jun p'éel séeb chi' wa quex 
u ti'al jun p'éel juunal óolal ti'ibil óole', unaj u jaanta'al láili' ti' le kiin 
táanbesa'abo', ba'ale' u yalabe' je'el u páajtal u jaanta'al tu láak kiine'. 
17Wa tu yóox p'éel kiin láili' p'áatal u yalab le ba'alche' táanbesa'ano', yaan u 
láaj tóoca'al. 
18Wa yanchaj máax jaantic tu yóox p'éel kiin u bakel u quíimsbil ba'alche'il u 
ti'al ca'a bisajbáilo', le quíimsbil ba'alche'o', cu p'áatal ma' kambe'eni', le bako' 
bíin ila'ac bey p'ecbe'en ba'ale'. Le máax bíin jaantique', bíin u cuch le kebano'. 
19Le bak cu táakal ti' je'el ba'alac ma' utz yanile', ma' unaj u jaanta'ali', yaan u 
tóoca'al. Tuláacal le máaxo'ob utz yanilo'obe' je'el u páajtal u jaantico'ob le 
bako'. 
20Le máax ma' utz yanil wa cu jaantic u bakel u quíimsbil ba'alche'il u ti'al ca'a 
bisajbáile', yaan u tzéelel ichil u caajal. 
21Le máax cu táakal ti' ba'ax ma' utz yanil, je'el bix wa ti' máac u taal wa quex 
ti' ba'alche', wa quex je'el ba'alac cu xot' óolaje', wa cu dzo'ocol cu jaantic u 

bakel quíimsbil ba'alche' u ti'al ca'a bisajbáile' jun páaycuna'an ti' Yuumtzile', 
yaan u tze'elel ichil u caajal. 

U tzol t'aanilo'ob tzaatz yéetel ki'ik 

22Yuumtzile' tu t'anaj Moisese' ca tu ya'alaj ti': 
23A'al bey ti' le israelitaoba': Ma' utz a jaantique'ex mix jun p'íit u tzaatzel 
wacax, u tzaatzel j taman wa u tzaatzel x yuuqui'. 
24U tzaatzel le ba'alche'ob quimeno'ob wa xe'exet'a'ano'ob tumen dzíidzic 
ba'alche'obo', je'el u páajtal a beetique'ex je'el ba'alac yéetelo'obe', ba'ale' ma' a 
jaantique'ex 
25Je'el máax ca u jaant u tzaatzel le ba'alche'ob cu taasa'alo'ob ti' Yuumtzil u 
ti'al láaj tóocbil bey ti'ibil óole', bíin tze'elec ichil u caajal. 
26Je'el tu'uxac bíin cajlaque'exe', ma' unaj a jaantique'ex mix u jun p'íit u ki'ikel 
ch'íicho'ob wa ba'alche'obi'. 
27Le máax bíin u jaant je'el ba'alac ki'ikele', bíin tze'elec ichil u caajal. 

U jaatzil ti'ibil óolalo'ob u ti'al u jaant aj kiin 

28Yuumtzile' tu t'anaj Moisese' ca tu ya'alaj ti': 
29A'al ti' le israelitaobo', le máax táanbesic ti' Yuumtzil jun túul u quíimsbil 
ba'alche' u ti'al ca'a bisajbáile', unaj u bisic tu táan Yuumtzil. 
30Tu kabil unaj u bisic tu táan Yuumtzil le ti'ibil óolal u ti'al láaj tóocbilo', u 
tzaatzel u tzeem, tac xan le tzeem u ti'al u beeta'al u kultajil le táanbesaj tu 
táan Yuumtzilo'. 
31Le aj kiino', bíin u tóoc le tzaatz ti' le u multuunil kultajo', ba'ale' le tzeemo', 
u ti'al Aarón yéetel u ch'i'ibalo'ob. 
32U x no'oj muuk ooquil le ba'alche'ob táanbesa'ano'ob u ti'al ca'a bisajbáilo', 
bíin dza'abac ti' aj kiin Aarón bey bo'olile'. 
33Le x no'oj muuk ooc je'elo', u ti'al le aj kiin táanbesic u tzaatzel yéetel u ki'ikel 
le ba'alche' quíimsa'an u ti'al ca'a bisajbáilo', 

34tumen ti' u quíimsbil ba'alche'ilo'ob u ti'al ca'a bisajbáil cu beetic le j 
israelitaobo', dzo'oc in jun páaycuntic u tzeem, mina'an u láak ti'ibil óol beyo', 
bey xan u muuk yooc bey bo'olale', dzo'oc xan in dzáic ti' Aarón yéetel ti' u 
ch'i'ibalo'ob, ba'al u ti'alo'ob mantadz ti' u taal ti' u ti'ibil óol le j israelitaobo'. 
35Ti' le ti'ibil óolalo'ob cu tóoca'al tu nojbe'enil Yuumtzile', jaatzilo'ob bíin 
dzabac ti' Aarón yéetel u ch'i'ilancab líikbal ti' le kiin jun páaycunta'abo'ob 
tumen Yuumtzil u ti'al u beeto'ob u aj kiinil ti' leti'a'. 
36Yuumtzile' tu tzol t'antaj ti' le j israelitaob ca u dza'ob líikbal ti' le kiin tu jun 
páaycunto'ob, lela' jun p'éel ba'al u najmal u beetico'ob mantadz, bíin máanac 
ti' taataob tac u paalalo'ob. 
37Lela' u nu'ucbesajilo'ob láaj tóocbil ba'alche'ob, u ti'ibil óolilo'ob jejeláas 
janalbe'en neeko'ob, u quíimsbil ba'alche'ilo'ob yo'olal keban bey xan yo'olal 
si'ipil, u ti'ibil óolilo'ob jun páaycunaj yéetel u quíimsbil ba'alche'ilo'ob ca'a 
bisajbáil. 
38Yuumtzile' tu dzáa ti' Moisés tu witzil Sinaí, le ca tu túuchi'ita ti' le j 
israelitaob tu witzil Sinaí ca u táanbeso'ob ti'ibil óolalo'obo'. 

Levítico 8 

1Yuumtzile' tu t'anaj Moisese' ca tu ya'alaj ti': 
2Actáant Aarón yéetel u paalal, ch'a'a xan le nookob u ti'al le aj kiino'obo', u 
aceiteil jun páaycunaj, le chan wacax cu quíimsa'al tu yo'olal kebano', le ca'a 
túul j tamano'ob yéetel u xaaquil le waajo'ob x ma' levadurao', 
3ca much'quint tuláacal u caajil Israel tu jool u noj Paselil Muuch'tal. 
4Moisese' tu dzo'ocbesaj le ba'ax túuchi'ita'ab ti' tumen Yuumtzilo', ca j much'laj 
le caaj tu jool u noj Paselil Much'talo'. 
5Moisés túune' tu ya'alaj ti' le caajo': Lela' leti' le ba'ax dzo'oc u túuchi'itic 
Yuumtzil ca beeta'aca' 
6Cu dzo'ocole' Moisese' tu beetaj u nadzicuba'ob Aarón yéetel u paalale', ca tu 
p'o'ajo'ob yéetel ja' 

7Cu dzo'ocole' tu dzaj u búuc Aarón, tu bakaj u kaxnake', ca tu dzaj u búuquint 
u suyem; cu dzo'ocole' tu dzaj u efod tu yóokole' ca tu jokaj yéetel u kaxabil 
8cu dzo'ocole' tu dzaj u pix tzeem tu yóokole', ca xan tu dzaj le Urim yéetel le 
Tumim ti' le pix tzeemo'. 
9Cu dzo'ocole' tu dzaj u pix jo'ol tu poole', ca tu dzaj tu táanil u pix jo'ol le 
xamach oro u ca'aj u ti'al jun páaycuntic bey aj kiin jach je'el bix u ya'almajil 
Yuumtzilo'. 
10Cu dzo'ocole' Moisese' tu ch'a'aj u aceiteil le jun páaycunajo' ca tu wecaj tu 
yóokol le quili'ich naj, yéetel tuláacal le ba'ax yaan ichile', ca j p'áat jun 
páaycuna'an. 
11Láili' xan yéetel le aceiteo', tu widzaj siete u téenel u multuunil kultaj yéetel 
u nu'uculo'obo', bey xan tu yóokol le nojoch cáat yéetel u nu'ucul u yedztal u 
ti'al u jun páaycuntico'obo'. 
12Cu dzo'ocole' Moisese' tu wecaj yóokol Aarón u aceiteil jun páaycunaj u ti'al 
u jun páaycuntic bey aj kiine'. 
13Tu beetaj xan u náadzal u paalal Aarone' ca tu dzaj u búuco'ob, tu bakaj u 
kaxnako'obe', ca tu dzaj u pix joolo'ob je'el bix tu ya'alajil Yuumtzilo'. 
14Cu dzo'ocole' Moisese' tu túuchi'itaj taasbil le chan wacax u ti'al quíimsbil tu 
yóolal kebano', ca tu dzaj u kabo'ob Aarón yéetel u paalal tu yóokol u pool le 
chan wacaxo'. 
15Cu dzo'ocole' Moisese' tu xotaj u yúul, tu ch'a'aj u ki'ikel yéetel ca dzíit u yaal 
u kabe' ca tu cu'ultaj tu baaco'ob yéetel u tzelo'ob le u multuunil kultaj u ti'al 
u yutzil antal, ca xan tu wecaj tu tzéelilo'ob le u multuunil kultaj, u yalab le 
ki'iko'. 
16Cu dzo'ocole' Moisese' tu ch'a'aj tuláacal le tzaatz balmail u jobnelo', u tzaatzel 
u táamnel yéetel u ca'a p'éel yiisilo'ob pa'ate' yéetel u tzaatzele', ca tu tóocaj tu 
yóokol le u multuunil kultajo'; 

17ba'ale' le u yalab le chan wacaxo', je'el bix u kéewlel, u bakel yéetel u 
choochele', tu tóocaj tu paach le x péetcaaj je'el bix tu ya'alajil Yuumtzil ca 
beeta'aco'. 
18Moisese' tu beetaj u náadzal le j taman cu táanbesa'al u ti'al láaj tóocbilo', ca 
tu dzaj u kabo'ob Aarón yéetel u paalal tu yóokol u pool le j tamano'. 
19Cu dzo'ocole' Moisese' tu xotaj u yúule' ca tu wecaj u ki'ikel tu yóokol yéetel 
tu tzéelo'ob le u multuunil kultajo', 
20tu xotaj u xéexet'al le j tamano', ca tu tóocaj u pool, u xóoxot'al yéetel u 
tzaatzel; 
21cu dzo'ocole' tu p'o'aj yéetel ja' u choochel yéetel u muuk yooco'ob le j 
tamano', ca tu láaj tóocaj tu yóokol le u multuunil kultaj bey tóocbil ti'ibil óol 
utz qui'iboc tu táan Yuumtzil je'el bix u ya'alamajil leti'o'. 
22Cu dzo'ocole' Moisese' tu beetaj u taasa'al u láak j taman u ti'al u tich' kabil 
le jun páaycunajo', ca tu dzajo'ob u kabo'ob Aarón yéetel u paalal tu yóokol u 
pool le j tamano'. 
23Cu dzo'ocole' Moisese' tu xotaj u yúule', ca tu ch'a'aj jun p'íit u ki'ikele', ca tu 
cu'ultaj ti' Aarón tu caablil u x no'oj xiquin, tu poloquil u yaal u x no'oj kab 
yéetel tu poloquil u yaal u x no'oj yooc. 
24Tu beetaj xan u náadzal u paalal Aarone', ca xan tu cu'ultaj le ki'ik, ti'ob tu 
caablil u x no'oj xiquin, tu poloquil u yal u x no'oj kab yéetel tu poloquil u yal 
u x no'oj ooc; cu dzo'ocole' ca tu wecaj u yalab le ki'ik tu yóokol yéetel tu 
tzéelo'ob le u multuunil kultajo'. 
25Cu dzo'ocole' Moisese' tu ch'a'aj u tzaatzel, u nej, le tzaatz balic u jobnelo', u 
ca'a p'éel yiisilo'ob pa'ate' yéetel u tzaatzel, yéetel u muuk u noj ooquil. 
26Ti' u xaaquil le waajo'ob x ma' levadura cu dza'abal tu táan Yuumtzilo', 
Moisese' tu ch'aj jun p'éel piimpiim waaj x ma' levadurail, jun p'éel piimpiim 
waaj ya'ach'ta'an yéetel aceite yéetel jun p'éel oop'il waaje', ca tu dzaj tu tzéel 
le tzaatzo'ob yéetel le x no'oj muuk ooco'; 

27cu dzo'ocole' tu láaj kubaj tu kab Aarón yéetel u paalal u ti'al u beetico'ob u 
tich' kabil le táanbesajo'. 
28Cu dzo'ocole' tu molaj Moisés tuláacal le ba'alo'ob tu kabo'ob Aarón yéetel tu 
kab u paalalo', ca tu tóocaj ti' le u multuunil kultaj tu tzéel le ba'ax u ti'al láaj 
tóocbil bey u ti'ibil óolal jun páaycunaj utz qui'iboquil tu nojbe'enil Yuumtzilo'. 
29Cu dzo'ocole' Moisese' tu ch'a'aj le tzeemo', ca tu beetaj tu táan Yuumtzil u 
tich' kabil le táanbesajo'. Le u xóot'ol le j tamano' meyajnaj u ti'al le Jun 
páaycunajo', tu ch'a'aj Moisés, tumen u ti'al leti' je'el bix u ya'almajil Yuumtzilo'. 
30Cu dzo'ocole' tu ch'a'aj Moisés jun p'íit u aceiteil le jun páaycunaj yéetel le 
ki'ik yaan yóokol u multuunil le kultajo', ca tu widzaj tu yóokol Aarón yéetel 
tu yóokol u paalal, bey xan tu yóokol u nookil u beetico'ob u aj kiinilo'ob. Bey 
úuchic u jun páaycuntico'ob Aarón yéetel u jun páaycuntico'ob u paalal, bey 
xan u nooko'ob u ti'al u beetico'ob u aj kiinilo'ob tuláacalo'ob. 
31Cu dzo'ocole' Moisese' tu ya'alaj ti' Aarón yéetel ti' u paalal: Takancunte'ex le 
bak tu jool le u noj Paselil Muuch'talo', jaante'ex láili' te'elo', yéetel u waajil le 
xaac u ti'al jun páaycunaj je'el bix u túuchi'itajil Yuumtzil ca tu ya'alaj teen: 
Aarón yéetel u paalal bíin jaantic le baka'. 
32Cu dzo'ocole' tóoque'ex u yalab le waaj yéetel le bak cu p'áatalo', 
33ma' xan a náachtale'ex tu jool u noj Paselil le Much'tal siete kiino'ob, je'el bix 
buca'aj u xáantal u kiinilo'ob le jun páaycunajo'. 
34Yuumtzile' dzo'oc u túuchi'itic ca beeta'ac u tich'kabil u ti'al u ka'amal u 
sa'atsaj si'ipil a kebane'ex, je'el bix beeta'abic bejela'a'. 
35Let o'olale', te'exe' unaj a p'áatale'ex buul kiin yéetel buul áakab tu jool u noj 
Paselil Muuch'tal siete kiino'ob. Dzo'ocbese'ex u tzol t'aan Yuumtzil, yo'olal ma' 
a quíimile'ex, tumen leti' le tzol t'aan tin kamajo'. 
36Aarón yéetel u paalale' tu beetajo'ob tuláacal ba'ax tu ya'alaj Yuumtzil tu chi' 
Moisés. 

Levítico 9 

Cu chúunul u beetic u aj kiinil Aarón 

1Tu ocho kiine' Moisese' tu t'anaj Aarón yéetel u paalal, bey xan u nuuquilo'ob 
Israel. 
2Tu ya'alaj ti' Aarón: Taas jun túul chan wacax u ti'al quíimsbil tu yo'olal keban, 
yéetel jun túul j taman láaj utz u wíinclil u ti'al láaj tóocbil, ca a táanbeso'ob 
tu táan Yuumtzil. 
3Ti' le j israelitaobo' a'al ti'ob ca u taaso'ob jun túul j yuuc u ti'al quíimsbil tu 
yo'olal keban, jun túul chan wacax yéetel jun túul chan j taman ja'abeno'ob láaj 
utz u wíinclilo'ob u ti'al táanbesbilo'ob láaj tóocbil, 
4bey xan jun túul wacax yéetel jun túul j taman u ti'al quíimsbilo'ob tu táan 
Yuumtzil u ti'al ca'a bisajbáil. Yaan xan u taasico'ob jun p'éel u ti'ibil óolal 
jejeláas janalbe'en neeko'ob ya'ach'ta'an yéetel aceite, tumen Yuumtzile' bíin u 
ca'aj u chíicbesubáa ti'ob bejela'e'. 
5Le j israelitaobo' tu bisajo'ob tu táan u noj Paselil Muuch'tal le ba'ax tu ya'alaj 
Moiseso', bey xan tu láaj nadzubáa le caajo', ca j wa'alajo'ob tu táan Yuumtzil 
6Moisés túune' tu ya'alaj: Lela' leti' le ba'axo'ob tu nu'ucbe'en t'antaj Yuumtzila'. 
Dzo'ocbese'ex ca u chíicbesubáa te'ex Yuumtzil yéetel qui'ichquelmil 
sáasjome'enil. 
7Cu dzo'ocole' tu ya'alaj Moisés ti' Aarón: Nadzabáa ti' le u multuunil kultajo', 
ca táanbes le quíimsbil ba'alche' tu yo'olal a keban, bey xan le láaj tóocbil 
ba'alche' u ti'al u sa'atsaj si'ipilil u keban u caajil Israelo'. Táanbes xan u ti'ibil 
óol le j israelitaob u ti'al u sa'atsa'al u si'ipilil u kebano'ob, je'el bix u ya'almajil 
Yuumtzilo'. 
8Aarone' tu nadzubáa ti' le u multuunil kultajo' ca tu xotaj u yúul le ba'alche' 
cu táanbesic ca'ach tu yo'olal u kebano'obo'. 
9Tu séeblaquil j na'adz le ki'ik ti' tumen u paalalo', j Aarone' tu ch'ulaj u yalo'ob 
u kab yéetele', ca tu cu'ultaj tu baaco'obo' le u multuunil kultajo', tu wecaj xan 
u yalab tu tzéelo'ob. 

10Cu dzo'ocole' tu tóocaj yóokol le u multuunil kultajo' u tzaatzel, u yiisilo'ob 
yéetel u tzaatzel u táamnel le ba'alche' quíimsa'an tu yo'olal keban je'el bix tu 
ya'alajil Yuumtzil ti' Moiseso'. 
11Ba'ale' u bakel yéetel u kéewelile', tu tóocaj tu paach le x péet caajo'. 
12Aarone' tu xotaj xan u yúul le ba'alche' cu táanbesa'al u ti'al láaj tóocbilo', ca 
j bisa'ab le ki'ik ti' tumen u paalalo', ca tu wecaj tu yóokol yéetel tu tzelo'ob le 
u multuunil kultajo'. 
13Cu dzo'ocole', bisa'ab ti'e' u pool yéetel u xéexet'al le ba'alche' xo'oxo'ota'an 
cu táanbesa'al láaj tóocbilo', ca tu tóocaj Aarón tu yóokol le u multuunil 
kultajo'; 
14cu dzo'ocol xane' tu p'o'aj u choochel yéetel u muuk yooco'obe', ca tu tóocaj 
tu yóokol le u multuunil kultajo' bey xan le túulis ba'alche'o'. 
15Aarone' tu kubaj xan u ti'ibil óol le j israelitaobo'. Tu ch'aj le j yuuc u quíimsbil 
ba'alche'il tu yo'olal keban ca'ach le caajo', ca tu xotaj u yúul u ti'al u táanbesic 
tu yo'olal u keban je'el bix tu beetajil yéetel le yáax ti'ibil óolo'. 
16Le ba'alche' tu bisaj u ti'al láaj tóocbil, tu beetaj je'el bix a'ala'anilo'. 
17Cu dzo'ocole' tu taasaj u ti'ibil óolal jejeláas janalbe'en neeko'obe', ca tu ch'aj 
jun lóoch'e', ca tu tóocaj tu yóokol le multuunil kultaj pa'ate' yéetel le 
ba'alche'ob cu tóoca'al ja'atzcab kiino'. 
18Aarone' tu xotaj xan u yúul le wacax yéetel le j taman cu táanbesa'al tumen 
le j israelitaob u ti'al u quíimsbil ba'alche'il ca'a bisajbáilo'. J ku'ub le ki'ik ti' 
tumen u paalal ca tu wecaj tu yóokol yéetel tu tzelo'ob le u multuunil kultajo'. 
19J ku'ub ti' xan u tzaatzelo'ob le wacax yéetel le j tamano', u nej, u tzaatzel u 
jobnel, u yiisilo'ob yéetel u tzaatzel u táamnel, 
20dzaab u tzaatzelo'ob tu tzéel u tzeemo'ob. Aarón túune' tu tóocaj le tzaatz tu 
yóokol le u multuunil kultajo'. 
21Ba'ale' le tzeemo'ob yéetel le muuk oocobo', chéen tu beetaj u tich'kabil jun 
páaycunaj je'el bix u ya'almajil Yuumtzil ti' Moiseso'. 

22Aarone' tu líikesaj u kab tu yóokol le j israelitaobo', ca tu qui' t'antajo'ob, cu 
dzo'ocol u kubic le quíimsbil ba'alche' tu yo'olal kebano', le ba'axo'ob cu láaj 
tóoca'al yéetel le quíimsbil ba'alche' u ti'al ca'a bisajbáilo', ca tu tzelajubáa tu 
yicnal le u multuunil kultajo'. 
23Cu dzo'ocole', Moisés yéetel Aarone' j oocob tu noj Paselil Muuch'tal, u ti'al u 
jóokbalo'obe', tu qui' t'antajo'ob le j israelitaobo'. Yuumtzil túune' tu 
chíicbesubáa yéetel nojoch qui'ichquelmil ti' tuláacal le caajo'. 
24Jóok káak tu táan Yuumtzile', ca tu tóocaj le ba'alche' bíin tóoca'ac ca'ach 
pa'ate' yéetel le tzaatzo'ob yaan tu yóokol le u multuunil kultajo'. Le ca j ilab 
bey tumen le j israelitaobo', awat t'aanajo'ob yéetel qui'imac óolal, ca j 
chinlajo'ob tac u cóojol u táan poolo'ob j lu'um. 

Levítico 10 

Cu kebantal Nadab yéetel Abiú 

1Nadab yéetel Abiú, tu ch'a'ajo'ob tu jujun túulil u nu'uculil t'aba'an chúuc, tu 
dzajo'ob u káakil yéetel u poomile', ca tu táanbeso'ob ti' Yuumtzil jela'an káak 
ma' u ya'almaj ca táanbesa'aqui'. 
2Jóok túun káak tu táan Yuumtzile', ca jach tóoca'abo'ob. Bey quíimico'ob tu 
táan Yuumtzilo'. 
3Cu dzo'ocole' Moisese' tu ya'alaj ti' Aarón: Leti' le ba'al tu yóoltaj u ya'al 
Yuumtzil ca j t'aanaj: Le máaxo'ob cu náadzal tene' bíin in we'es in quili'ichil 
ti'ob, bey xan bíin in we'es ti' le j israelitaobo' in nojbe'enil. Aarone' ma' j 
t'aanaji'. 
4Cu dzo'ocole' Moisese' tu t'anaj Misael yéetel Elzafán u paalal Uziel, u dzeyum 
Aarone', ca tu ya'alaj ti'ob: Co'otene'ex a jóokese'ex a láake'ex ti' le quili'ich 
naja', bise'ex tu paach le x péet caajo'. 
5Leti'ob túune' j náadzo'obe' ca tu biso'ob pa'ate' yéetel u búuco'ob tu paach le 
x péetcaaj je'el bix tu ya'alajil Moiseso'. 

Bix unaj u cuxtal le aj kiino'obo' 

6Cu dzo'ocole' Moisese' tu ya'alaj ti' Aarón bey xan ti' Eleazar yéetel Itamar u 
paalal: Ma' chóoj wach'ic u tzo'otzel a poole'ex, mix a jatic a nooke'ex tu yo'olal 
u chíiculal okom quíimil, ma' xan ca quíimique'ex, ca u láal u p'u'ujul Yuumtzil 
tu yóokol le caaja'. Ba'ale' máax bíin oktico'obe' u yéet ki'ikelo'ob yéetel tuláacal 
u caajil Israel tu yo'olal le tóoc tu beetaj Yuumtzilo'. 
7Ma' xan a náachtale'ex tu jool u noj Paselil Muuch'tal tu yo'olal ma' a 
quíimile'ex, tumen te'exe', jun páaycunta'ane'ex yéetel u aceite Yuumtzil. Je'el 
bix tu ya'alajil Moisese' bey tu beetilac. 
8Yuumtzil xane' tu t'anaj Aarone', ca tu ya'alaj ti': 
9Le quéen yanac a wocol, teech wa a paalal tu noj Najil Much'talo', ma' unaj a 
wukique'ex u kab uvai' mix paj ukulo'ob, tumen ma' xan ca quíimique'exi'. Lela' 
jun p'éel a'almaj t'aan u ti'al tuláacal kiin bíin máanac ti' taataob tac ti' u paalal, 
10tu yo'olal beyo' te'exe' bíin páatac a kaj óoltique'ex ba'ax quili'ich yéetel ba'ax 
ma' quili'ich, ba'ax utz yanil yéetel ba'ax kaas yanil, 
11bey bíin páatac xan a tzol xiquintique'ex ti' le j israelitaob le a'almaj t'aano'ob 
dzo'oc u dzáic Yuumtzil tu chi' Moiseso'. 
12Cu dzo'ocole' Moisese' tu ya'alaj ti' Aarón, ti' Eleazar yéetel ti' Itamar u ca'a 
túul paalal Aarón cuxa'ano'obo': Ch'a'ex ti' u ti'ibil óolal jejeláas neeko'ob 
p'aatalo'ob ti' le ti'ibil óolalo'ob cu láaj tóoca'alo'ob ti' Yuumtzilo', jaante'ex x 
ma' levadurail tu tzéel u multuunil kultaj, tumen lelo' sen quili'ich. 
13Jaante'ex ti' jun p'éel quili'ich cúuchil, tumen leti' le jaatz cu dza'abal ti' teech 
yéetel ti' a paalal ti' le ti'ibil óolalo'ob cu tóoca'al tu nojbe'enil Yuumtzilo'. Bey 
dzo'oc u nu'ucta'al teno'. 
14Bey xan le tzeemo' chéen u ti'al ti'ibil óolal, le muuk ooc u ti'al bo'olilo', unaj 
a jaantique'ex ti' jun p'éel cúuchil utz yanil, teech, a j xibil paalal yéetel a x 
ch'upul paalal, tumen leti' le jaatzil cu dza'abal te'ex ti' u quíimsbil 
ba'alche'ilo'ob ca'a bisajbáil cu ku'ubul tumen le j israelitaobo'. 



275 

 

Biblia Maya 
© 1992, Sociedades Bíblicas Unidas. 

 

 
 

 

15Le muuk ooc u ti'al bo'olil, bey xan le tzeem u ti'ibil óolalil ca'a bisajbáilo', 
bíin bisa'aco'ob tu táan Yuumtzil u ti'al chéen táanbesbil tu tzéel le tzaatzo'ob 
cu táanbesa'alo'ob u ti'al láaj tóocbilo'. Le jaatz je'ela' mantadz a ti'al yéetel a 
paalal je'el bix dzo'oc u ya'alic Yuumtzilo'. 
16Moisés túune' tu káataj tu'ux yaan le j yuuc cu quíimsa'al tu yo'olal kebano', 
ca a'ala'ab ti' dzo'oc u tóoca'al. Kuuxchaj túun ti' Eleazar yéetel Itamar, u ca'a 
túul paalal Aarón kuuxchaja'ano'obo', ca tu ya'alaj ti'ob: 
17¿Ba'ax teen ma' ta jaante'ex le ba'alche' quíimsa'an tu yo'olal keban ti' jun 
p'éel quili'ich cúuchilo'? Lelo' sen quili'ich ba'al, tu dzaj te'ex Yuumtzil u ti'al a 
cuchique'ex u keban le caaj tu yo'olal a kamique'ex ti' Yuumtzil u sa'atsaj 
si'ipilo'ob. 
18Je'el bix ma' j bisa'ab u ki'ikel ichil le quili'ich najo', te'exe' unaj a jaantique'ex 
ca'ach le ba'alche' quíimsa'an, ti' jun p'éel quili'ich cúuchil je'el bix in 
wa'almajilo'. 
19Aarone' tu núucaj: Ile leti'obe' dzo'oc u táanbesico'ob bejela'e' tu táan 
Yuumtzil u quíimsbil ba'alche'il tu yo'olal u kebano'ob yéetel xan le cu láaj 
tóoca'alo'obo', bey xan dzo'oc u yúuchul teen le ba'alo'oba'. Wa ca kuchquen in 
jaant ca'ach le ba'alche' cu quíimsa'al tu yo'olal kebano', ¿je'el wa u yutztal tu 
táan Yuumtzile'? 
20Le ca tu yu'ubaj Moisés le ba'ala', j qui'ima'acchaj u yóol. 

Levítico 11 

Kue' cu ya'alic ba'ax ba'alche'ilo'ob je'el u páajtal u jaanta'ale' 
(Dt 14.3-21) 

1Yuumtzile' tu t'anaj Moisés yéetel Aarone' ca tu ya'alaj ti'ob: 
2A'ale'ex ti' le j israelitaob ba'ax ba'alche'ilo'ob ti' yóok lu'um je'el u páajtal u 
jaantico'obe', 
3bíin u jaanto'ob le cu ca'a jach'o'ob yaan xan ca'a xa'ay u maayo'obo'; 

4Ba'ale' ma' u najmal u jaantico'ob le ba'alche'ob beyo'oba', quex cu ca'a 
jach'o'ob wa quex ca'a xa'ay u maayo'ob; Le camello' cu ca'a jach'o', ba'ale' ma' 
ca'a xa'ay u maayo'obi'. Unaj u ya'alico'ob ma' janalbe'en ba'alche'i'. 
5Le j chi'ico', quex cu ca'a jach'e', ba'ale' ma' ca'a xa'ay u maayi'. Unaj u 
ya'alico'ob ma' janalbe'en ba'alche'i'. 
6Le j tzuubo', cu ca'a jach', ba'ale' ma' ca'a xa'ay u maayi'. Unaj u ya'alico'ob ma' 
janalbe'en ba'alche'i'. 
7Le kéekeno' quex tumen yaan u maayo'ob ca'a xa'aye', ma' tu ca'a jach'. U 
najmal u ya'alico'ob ma' janalbe'en ba'alche'i'. 
8Ma' unaj u jaantico'ob u bakel le ba'alche'ob je'elo'oba', mix unaj u machico'ob 
u quimenilo'obi'. Unaj u ya'alico'ob ma' janalbe'en ba'alche'i'. 
9U ba'alche'ilo'ob ja' cajnáalo'ob ti' ka'anab wa ti' áalcab ja'e', chéen bíin 
páatchajac u jaantico'ob le yaan u xiiko'ob u ti'al u báabo'ob yéetel yaan u 
sóolo'ob. 
10Ba'ale' le mina'an u xiiko'ob u ti'al u báabo'ob mix yaan u sóolo'obe', unaj a 
wa'alique'ex p'ecbe'en ba'alche'ob, je'el bix wa u ba'alche'ilo'ob ka'anabe', bey 
wa u ba'alche'ilo'ob áalcab ja', je'el bix le mejen ba'alche'obo', bey le 
nuuctaco'obo'. 
11Ma' unaj a jaantique'ex u bakeli', unaj a wa'alique'ex p'ecbe'en ba'alche', yaan 
xan a p'ectique'ex le quimentaco'obo'. 
12Tuláacal u ba'alche'ilo'ob ka'anab mina'an u xiik u ti'al u báabo'ob mix yaan 
u sóolo'obe', unaj a wa'alique'ex p'ecbe'en ba'alche'ob. 
13Le ch'íich'o'ob je'ela' ma' unaj a jaantique'exi'; lelo'oba' unaj a wa'alique'ex 
p'ecbe'eno'ob: Le j cooto', le j cach baaco', le j cootil ka'anabo', 
14le j ch'úuyo' yéetel u jejeláasil j e'epíip, 
15tuláacal u jejeláasil j ch'oomo'ob, 

16le j noj áalcab ch'íich'o', le xooch'o', le sac boco', tuláacal u jejeláasil j 
ch'úuyo'ob, 
17le tunculuchujo', le j ch'oomo', le j sac boc box u poolo', 
18le cuutzil ja'o', le p'óonto', le siidz kuuxo', 
19tuláacal u jejeláasil sac boco'ob, le p'oot x cosamo' yéetel le soodzo'. 
20Tuláacal mejen ikelo'ob cu xiknalo'ob wa cu xíimbale', unaj u ya'alico'ob 
p'ecbe'en, 
21ba'ale' je'el u páajtal u jaantico'ob le cu xiknalo'ob yéetel cu xíimbalo'ob yaan 
u muuk u yooco'ob núupul ti' u yooco'ob u ti'al u síit'o'ob yóok lu'ume'. 
22Ti' le je'elo'obo' je'el u páajtal u jaantico'ob u jejeláasil sáako'obe. 
23Ba'ale' tuláacal u láak mejen ikelo'ob cu xiknal wa cu xíimbale', unaj u 
ya'alico'ob p'ecbe'entzil. 
24Je'el ba'axo'ob bíin u p'at ma' utz yanile'exe': Je'el máax ca u mach jun túul u 
quimenil le ba'alche'obo', cu p'áatal ma' utz yanil tac u yoocbal kiino'. 
25Je'el máax bíin ch'úuyic jun túul ti' le ba'alche'obo', kabéet u p'o'ic u nook, cu 
p'áatal ma' utz yanil tac u ocbal kiino'. 
26Tuláacal ba'alche'ob yaan u maayo'ob ba'ale' ma' ca'a xa'ayo'ob mix tu ca'a 
jaach'o'obe', unaj u ya'alal ma' janalbe'en ba'alche'i', je'el máaxac ca u mache' 
cu p'áatal kaas yanil. 
27Tuláacal ba'alche' can dzíit yooc cu jedzic u táan yooc j lu'um u ti'al u 
xíimbale', unaj u ya'alal ma' janalbe'en ba'alche'i'; je'el máaxac ca u mach jun 
túul u quimenilo'obe', cu p'áatal ma' utz yanil tac u yocbal kiin. 
28Le máax xan bíin ch'úuyic jun túul u quimenilo'obe', yaan u p'o'ic u nook, cu 
dzo'ocole' cu p'áatal ma' utz yanil tac u yocbal kiini', tumen te'exe' unaj a 
wa'alique'ex ma' janalbe'en ba'alche'obi' 

29Ti' le ba'alche'ob cu jíilticuba'ob j lu'umo', unaj a wa'alique'ex ma' janalbe'en 
le je'elo'oba': sáabino'ob, ch'o'ob, yéetel tuláacal u jejeláasil ba'alche'ob cu 
jíiltcuba'ob, 
30je'el bix péedz kiin, áayino'ob, x méemecho'ob yéetel juujo'ob. 
31Ichil tuláacal ba'alche'obe', le je'elo'oba', unaj a wa'alique'ex ma' 
janalbe'eno'obi'. Je'el máax ca u mach u quimenilo'obe', cu p'áatal ma' utz tac 
u yocbal kiin. 
32Yaan xan u p'áatal ma' utz yanil je'el ba'alac ca lúubuc ti' yóokol le j quimen 
ba'alche'obo'. Je'el bix jun p'éel ba'al beeta'an yéetel che'e', bey jun p'éel búuc 
beeta'an yéetel kéewel, jun p'éel ba'as wa je'el ba'alac nu'uculil kabéete', unaj u 
dza'amal ich ja', yéetel cu p'áatal ma' utz yanil tac u yocbal kiin, cu dzo'ocol 
lelo', cu p'áatal utz yanil. 
33Wa u quimen wíinclil je'el ba'ax ba'alche'il cu lúubul ti' jun p'éel cuum 
beeta'an yéetel kate', tuláacal ba'ax yaan ichil le cuumo' cu kastal yanil, unaj u 
pa'abal. 
34Tuláacal janal tu'ux bíin wéequec u ja'il le cuumo', cu p'áatal ma' utz yanili'; 
bey xan bíin p'áatac tuláacal ukul yaan ichil. 
35Yóokol tuláacal ba'ax bíin lúubuc u quimen wíinclil jun túul ti' le 
ba'alche'obo', bíin p'áatac ma' utz yanili'; quex jun p'éel chujcab, quex jun p'éel 
chan x loot chujcab; unaj u pa'abal. Unaj a wa'alique'ex ma' utz yanil le 
ba'alo'obo'. 
36Ba'ale' le sayab wa le ch'e'en tu'ux cu yu'ukul ja'e', cu p'áatal utz yanil; chéen 
ba'ale' le máax machic u quimenil le ba'alche'obo', cu kastal yanil. 
37Wa u quimen wíinclil le ba'alche'ob cu lúubul tu yóokol i'inaj bin u ca j 
pakbile', le i'inajo' láili' utz yanil u p'áatale'; 
38ba'ale' wa dzo'oc u dzabal ja' ti' le i'inaj quéen lúubuc le quimen ba'alche' 
yóokolo', unaj u ya'alal ma' utz yanili'. 

39Wa cu quíimil jun túul ti' le ba'alche'ob ca bin a jaante'ex ca'acho', le máax 
bíin machique' cu p'áatal ma' utz yanil tac u yocbal kiin; 
40le máax bíin jaantic u bakel le ba'alche'o' unaj u p'o'ic u nook, bey xan cu 
p'áatal ma' utz yanil tac u yocbal kiin; bey xan le máax bíin jóoksic u quimen 
wíinclil le ba'alche'o', unaj u p'o'ic u nook, yéetel cu p'áatal ma' utz yanil tac u 
yocbal kiin. 
41Ma' unaj a jaantique'ex mix jun túul ba'alche' cu jilaanquil j lu'ume', tumen 
p'ecbe'en ba'alche'. 
42Ti' tuláacal le ba'alche'ob cu jilaanquilo'ob j lu'ume', ma' unaj a jaantique'ex 
mix jun túuli', je'el bix wa cu jilaanquil tu nake', bey wa cu xíimbal yéetel u 
ca'a dzíit ooc, tumen p'ecbe'en ba'alche'ob. 
43Ma' p'ecbe'encunsique'ex a wanile'ex, mix u p'áatal ma' utz yanile'ex yéetel 
mix jun túul ba'alche' cu jilaanquil, 
44Tumen tene' Yuumtzilen a Kuex. Te'exe', unaj a wutzquinticaba'ex yéetel unaj 
a quili'ichcunticaba'ex, tumen tene' quili'ichen. Ma' a beetique'ex u p'áatal kaas 
yanile'ex yéetel mix jun túul ba'alche' cu jilaanquil j lu'um. 
45Teen Yuumtzilen, máax beet a jóokole'ex Egipto u ti'al in beetiquimbáa a 
Kuex. Let o'olale' te'exe' unaj quili'iche'ex, tumen tene' quili'ichen. 
46Lela' u ya'almaj xiquinilo'ob tu yo'olal ba'alche'ob, ch'íich'o'ob yéetel tuláacal 
ba'ax cuxa'an yéetel cu péec yóok ja', bey xan tuláacal ba'alche'ob cu péec yóok 
lu'um. 
47Yo'olal u páajtal a kaj óoltique'ex ba'ax utz yéetel ba'ax kaas, bey xan 
máacalmáac ba'alche' u ti'al jaantbil yéetel máacalmac ma' u ti'al jaantbili'. 

Levítico 12 

Bix u ma'alob utztal jun túul co'olel dzo'oc u si'ijil u yaal 

1Yuumtzile' tu t'anaj Moisese' ca tu ya'alaj ti': 

2A'al ti' le j israelitaobo': le quéen x yo'omchajac jun túul co'olel ca u síijes jun 
túul j xibil paale', cu p'áatal ma' utz yanil siete kiino'ob je'el bix wa táan u yilic 
u nooke'. 
3Le chan paalo' yaan u súut kupta'al tu ocho kiinil síijic. 
4Ba'ale' u maamae' yaan u dzaquicubáa u láak treinta yéetel óox p'éel kiino'ob. 
Ma' bíin páatac u machic mix jun p'éel quili'ich ba'ali', mix bíin páatac u yocol 
ich quili'ich naj wa ma' kuchuc u kiinil u yutztali'. 
5Ba'ale' wa cu síijsic jun túul chan x ch'úupale', cu p'áatal ma' utz yanil catorce 
kiino'ob je'el bix wa táan u yilic u nooke', yéetel yaan u dzaquicubáa leti u láak 
sesenta yéetel seis kiino'ob. 
6Le quéen dzo'ococ u dzaquicubáa ti' jun túul chan j xi'ipal wa ti' jun túul chan 
x ch'úupale', le maamao' unaj u bisic tu jool u noj Paselil Muuch'tal jun túul 
chan j taman ja'aben u ti'al u táanbes láaj tóocbil, bey xan jun túul chan 
sacpacal wa jun túul mucuy u ti'al quíimsbil tu yo'olal keban. Bíin u kub ti' le 
aj kiino', 
7le aj kiino' cu táanbesic tu táan Yuumtzil u ti'al u káatic sa'atsaj si'ipil tu yo'olal 
leti; beyo' cu p'áatal utz yanil ti' u máansic u ki'ikel. Le'ela' u a'almaj xiquinilo'ob 
u síijsa'al mejen j xi'ipal wa mejan x ch'úupalal. 
8Wa le maama ma' chuca'an u taakin u ti'al u manic jun túul chan j tamane', 
je'el u páajtal u taasic ca'a túul mucuy wa ca'a túul mejen sacpacale', jun túul 
u ti'al u táanbes láaj tóocbili', yéetel u láak jun túule' u ti'al quíimsbil tu yo'olal 
keban; le aj kiino' bíin u káat sa'atsaj si'ipil tu yo'olal leti', beyo' leti'e' cu p'áatal 
utz yanil. 

Levítico 13 

Tzol xiquino'ob u ti'al máaxo'ob koja'ano'ob ti' jáaway 

1Yuumtzile' tu t'anaj Moisés yéetel Aarone' ca tu ya'alaj ti'ob: 

2Le quéen yanac máax cu chíicpajal tu wíinclil chu'uchumo'ob, pawo', jóojom 
sacpoos, wa pokchaja'anil bey jáawaye', unaj u bisa'al tu yicnal aj kiin Aarón 
wa ti' jun túul u ch'i'ibal. 
3Le aj kiino' unaj u xakal ilic le pokchaja'anilo': wa dzo'oc u sactal u tzo'otzel 
bey xan asab dzaamal ti' u yoot'ele', lelo' bey u koja'anil jáawaye'. Cu dzo'ocol 
u xakal ila'al le máac tumen le aj kiino', cu ya'alic ma' utz yanili'. 
4Wa chéen jun p'éel sacpoos ma' dzaamal tu yoot'el u wíinclil mix sacchajac u 
tzo'otzele', le aj kiino' cu kalic siete kiino'ob le koja'ano'. 
5Tu siete kiine' cu ca'a xakal ilic, wa cu yilic tu báayili' u pokchaja'anil tumen 
ma' búucpajac tu wíinclile', bíin u kal u láak siete kiino'ob. 
6Tu siete kiine' cu ca'a xakal ilic: Wa táan u bin u sa'atal le pokchaja'anil yéetel 
ma' búucpajac tu wíinclile', le aj kiino' cu ya'alic utz yanil le koja'ano', tumen 
chéen chacpoke'en ca'ach u wíinclil. Le koja'an túuno' cu p'o'ic u nooke' cu 
yutztal yanil. 
7Ba'ale' wa cu bin u búucbesa'al u wíinclil tumen le chacpoke'enil cu dzo'ocol 
u xakal ila'al yéetel u ya'alal utz yanil tumen le aj kiino', yaan u ca'a bin tu 
yicnal le aj kiin u ti'al u xakal ila'al tu ca'a téen. 
8Wa le quéen u xakal il le aj kiin le koja'an cu yilic dzo'oc u búucbesa'al u 
wíinclil tumen le chacpoke'enilo', cu ya'alic ma' utz yanili', tumen koja'an ti' 
jáaway. 
9Le quéen yanac u pokchaja'anil jáaway ti' jun túul máaque', unaj u bisa'al tu 
yicnal aj kiin. 
10Le aj kiino' cu xakal ilic, wa cu yilic u sacpoosil u chu'uchumil u wíinclil 
dzo'oc u sactal u tzo'otzel bey xan dzo'oc u chíicpajal u bakel ti' le chu'uchumo', 
11lelo' u jáawayil wíinclil mina'an dzaac u ti'al. Le aj kiino' cu ya'alic ma' utz 
yanil le máaco'. Ma' kabéet u yocsa'al kalbili', leti'e' ma' utz yanili'. 
12Ba'ale' wa le jáaway cu bin u séeb búucbesic, líikbal tu yooc taac tu pool le 
koja'ano', tac tu'ux cu kuchul u yilic le aj kiino', 



282 

 

Biblia Maya 
© 1992, Sociedades Bíblicas Unidas. 

 

 
 

 

13le aj kiino' cu xakal ilic; wa dzo'oc u búucbesa'al u wíinclil tumen le jáawayo', 
cu ya'alic utz yanil, tumen bey dzo'oc u sacpoostal le jáawayo', leti'e' dzo'oc u 
p'áatal yutzil. 
14Ba'ale' le kiin cun j chíicpajal u bakel ti' le sacpooso', cu p'áatal ma' utz yanili'. 
15Le aj kiino' cu xakal ilic u bakelo', cu ya'alic ma' utz yanili', tumen le bako' 
kaas yanil: lelo' jáaway. 
16Wa le bak chica'an cu ca'a sacpoostalo', le koja'ano' unaj u bin tu yicnal le aj 
kiino', 
17u ti'al ca xakal ila'ac, wa le aj kiin cu yilic dzo'oc u sacpoostalo', cu ya'alic utz 
yanil le koja'ano', tumen dzo'oc u yutztal. 
18Le quéen utzac jun túul máac ti' u pokchaja'anil u wíinclile', 
19cu p'áatal tu'ux yaan ca'ach le pokchaja'anil jun p'éel chu'uchum sacpoos wa 
jun p'éel jóom sacchac oot'el, unaj u bin yicnal aj kiin. 
20Wa le aj kiin cu yilic tu'ux yaj asab dzaamal ti' u yoot'el u wíinclil yéetel 
dzo'oc u sactal u tzo'otzele', cu ya'alic ma' utz yanil le máaco', tumen le joka'an 
yaan ti'o' u pokchaja'anil jáaway. 
21Wa cu yilic mina'an mix jun p'éel u sac tzo'otzel le tu'ux yaj mix asab dzaamal 
ti' u yoot'el u wíinclil tumen dzo'oc u jo'op'ol u bin u yutztale', cu kalic le máac 
siete kiino'obo'. 
22Ba'ale' wa cu bin u búucbesa'al u wíinclil tumen le koja'anilo', cu ya'alic ma' 
utz yanil le máaco', tumen yaan u pokchaja'anil jáaway ti'. 
23Ba'ale' wa ma' tu búucbesa'al u wíinclil tumen le koja'anilo', lelo' chéen u 
dzoyel pokchaja'anil jáaway, le aj kiino' cu ya'alic utz yanil. 
24Le máax chuujul u wíinclil cu chíicpajal tu bakel u chuujil jun p'éel 
sacchacposil wa sacpoosile', 

25le aj kiino' cu xakal ilic. Wa dzo'oc u sactal u tzo'otzel u jóojom saquil bey 
xan asab dzaamal ti' u yoot'el u wíinclile', le ba'ax jóok tu chuujilo', jáaway; le 
aj kiino', bíin u ya'al ma' utz yanil tu yo'olal yanchaj ti' u pokchaja'anil jáaway. 
26Wa le quéen u xakal ila'aj le aj kiin le jóojom saquil cu yilic mina'an u sac 
tzo'otzel mix asab dzaamal ti' yoot'el u wíinclil tumen táan u bin u yutztale', cu 
kalic le máac siete kiino'obo'. 
27Tu siete kiine' le aj kiino' cu xakal ilic, wa dzo'oc u búucbesa'al u wíinclil 
tumen le jóojom saquilo', cu ya'alic ma' utz yanil le máaco', tumen yaan ti' u 
pokchaja'anil jáaway. 
28Ba'ale' wa ma' tu bin u búucbesa'al u wíinclil tumen le jóojom saquilo'ob 
tumen táan u bin u booxtale', lelo' u chuupil le chuujilo', le aj kiino' cu ya'alic 
utz yanil le koja'ano' tumen chéen u dzoyel tu'ux chuujul. 
29Le quéen yanac jun p'éel pokchaja'anil tu pool wa tu no'och jun túul j xiib wa 
jun túul co'olele', 
30le aj kiino' bíin u xakal il le pokchaja'anilo'. Wa asab dzaamal ti' u yoot'el u 
wíinclil bey xan yaan u tzo'otzel samal kankan yéetel chéen jun p'íite', le aj 
kiino' cu ya'alic ma' utz yanil le máaco', tumen yaan j ma'ak ti', lelo' u jáawayil 
pool yéetel no'och. 
31Wa le quéen u xakal il le aj kiin u pokchaja'anil le máac cu yilic ma' asab 
dzaamal ti' u yoot'el u wíinclil yéetel mina'an u tzo'otzel booxe', cu kalic le 
máac siete kiino'obo'. 
32Tu siete kiine' le aj kiino' cu xakal ilic le pokchaja'anilo', wa ma' búucpajac 
mix asab dzaamal ti' u yoot'el u wíinclil yéetel mina'an u tzo'otzel samal 
kankane', 
33le aj kiino' cu ya'alic ca u dzicubáa le koja'ano', ba'ale' ma' tac le tu'ux yaan u 
j ma'akilo', cu dzo'ocole' cu kalic u láak siete kiino'ob. 
34Le quéen máanac le siete kiino'obo', le aj kiino' cu xakal ilic le pokchaja'anil, 
wa ma' búucpajac le j ma'ak mix chica'an wa asab dzaamal ti' u yoot'el u 

wíinclile', le aj kiino' cu ya'alic utz yanil le máac koja'ano', leti'e' cu p'o'ic u 
nooko'obe' cu p'áatal utz yanil. 
35Ba'ale' wa cu bin u búucbesa'al tumen le j ma'ak le quéen dzo'ococ u ya'alal 
utz yanile', 
36le aj kiino' unaj u xakal ilic tu ca'a téen le máac koja'ano'; wa dzo'oc u 
búucbesa'al tumen le j ma'ako', ma' kabéet u caxtic u kankan tzo'otzeli': le 
máaco' ma' utz yanili'. 
37Ba'ale' wa cu yilic dzo'oc u jáawal u búucbesa'al tumen le j ma'ak, bey xan 
wa dzo'oc u jóokol u jeel u box tzo'otzele', le ma'ako' dzo'oc u yutztal bey xan 
dzo'oc u p'áatal utz yanil. 
38Le quéen yanac sacpooso'ob tu wíinclil jun túul j xiib wa jun túul x co'olele', 
39le aj kiino' yaan u xakal ilic u wíinclil, wa joka'an tu wíinclil jóojom 
saquilo'ob, sacpile'eno'ob yéetel sacpooso'obe', lelo' chéen pawo' jóok tu 
wíinclil; le máaco' utz yanil. 
40Wa jun túul máac cu júutul u tzo'otzel u pool tac u p'áatal kolise', utz yanil. 
41Wa u tzo'otzel u táan pool cu júutul u ti'al u p'áatal kolis u táan poole', láili' 
utz yanile'. 
42Ba'ale' wa cu chíicpajal jun p'éel pokchaja'anil tu táan jo'ol wa je'el tu'ux ti' u 
kolisil u poole', lelo' táan u jóokol u jáawayil. 
43Le aj kiino' cu xakal ilic, wa u chu'uchumil le pokchaja'anil tu'ux kolis sacchac 
je'el bix u yila'al le jáaway tu yoot'el u wíinclile', 
44le máaco' koja'an ti' jáaway, pokchaja'an u pool. Le aj kiino', unaj u ya'alic 
ma' utz yanil le máaco'. 
45Le máax cu yantal u pokchaja'anil jáaway ti'e', unaj u búuquintic ja'ajat nook, 
yéetel xa'axa'ak u tzo'otzel u pool bey xan u pixmaj u no'oche', bíin u yawat 
a'al ¡Ma' utz yanileni'! ¡Ma' utz yanileni'! 

46Ca'aliquil yaan u pokchaja'anil u wíinclile', bíin a'ala'ac ma' utz yanili'; yaan 
u cajtal tu juunal tu paach le x péetcaajo'. 
47Le quéen yanac u cuuxumil jun p'éel búuc beeta'an yéetel u tzo'otzel j taman 
wa yéetel lino, 
48wa jun p'éel jit'bil lino wa u tzo'otzel j taman wa quex ti' jun p'éel kéewel wa 
je'el ba'ax beeta'an yéetel kéewele', 
49wa le cuuxum yaan ti' le ba'alo'ob ya'ax wa quex chaco', le cuuxum je'elo' 
jáaway, unaj u ye'esa'al ti' aj kiin. 
50Le aj kiino' bíin u xakal il le cuuxumo', bey xan bíin u kal siete kiino'ob le 
ba'ax yaan u cuuxumilo'. 
51Tu siete kiine' cu xakal ilic le cuuxumo'; wa dzo'oc u búucpajal ti' le búuc wa 
ti' le jit', wa ti' le kéewel wa le ba'ax beeta'an yéetel kéewelo', lelo' u cuuxumil 
jáaway mina'an dzaaquil yéetel ma' utz yanil le ba'alo'obo'. 
52Let o'olale' je'el ba'ax ca yanac u cuuxumil beyo', unaj u láaj tóoca'al, tumen 
lelo' u cuuxumil jáaway mina'an dzaaquil u ti'al, 
53ba'ale' wa le quéen u xakal il le aj kiin cu yilic ma' búucbesa'ac tumen le 
cuuxumo', 
54cu ya'alic ca p'o'oboc le cuuxumo', bey xan cu ya'alic ca ka'alac siete kiino'ob 
le ba'alo'. 
55Cu dzo'ocol u p'o'obol le cuuxumo', le aj kiino' cu xakal ilic. Wa cu yilic ma' 
sa'atac le cuuxumo', lelo' cuuxum mina'an dzaaquil ti', yaan u tóoca'al le ba'al 
quex ma' búucbesa'aco', quex ti' yaan tu yich wa ma'. 
56Wa le quéen u xakal il le aj kiin cu yilic dzo'oc u sa'atal le cuuxum cu dzo'ocol 
u p'o'obole', cu jatic u xéet'el le búuc, le kéewel wa le jit'o'. 
57Ba'ale' wa cu ca'a chíicpajal yéetel cu búucpajal ti' le búuc wa ti' le jit', wa 
quex ti' le ba'ax beeta'an yéetel kéewelo', yaan u tóoca'al le ba'ax 
cuuxumchajano'. 

58Le búuc wa le jit', wa le ba'ax beeta'an yéetel kéewel cu sa'atal u cuuxumil le 
quéen p'o'oboque', cu ca'a p'o'obol túune' cu p'áatal utz yanil, 
59Lelo'oba' u ya'almaj xiquinilo'ob u ti'al u cuuxumilo'ob jáaway cu jóokol ti' 
búuco'ob beeta'an yéetel u tzo'otzel j taman wa lino, bey xan ti' jit'o'ob yéetel 
ba'alo'ob beeta'an yéetel kéewel, u ti'al u ya'alal ma' utz yanilo'obi'. 

Levítico 14 

U tzol xiquin u ti'al máaxo'ob cu yutztalo'ob ti' jáaway 

1Yuumtzile' tu t'anaj Moisese' ca tu ya'alaj ti': 
2Lela' u tzol xiquinilo'ob u ti'al máaxo'ob cu yutztalo'ob ti' jáaway: Le koja'ano' 
bíin bisa'ac tu táan aj kiin, 
3le aj kiino' cu jóokesic tu paach caaj u xakal ile. Wa le aj kiin cu yilic dzo'oc u 
yutztal le jáaway ti' le koja'ano', 
4cu ya'alic ca taasa'ac ca'a túul mejen ch'íich'o'ob cuxa'antac jana'albeno'ob, u 
che'il cedro, chac nook yéetel x widzib u ti'al le máax cu yutztalo'. 
5Cu beetic u quíimsa'al jun túul le ch'íich' tu yóokol jun p'éel cuum beeta'an 
yéetel kat dza'an u ja'il sayab ichil, 
6cu ch'a'ic le cuxa'an ch'íich'o', u che'il cedro, le chac nook yéetel le x widzibo', 
cu láaj pa'ate' ch'ulic tac le cuxa'an ch'íich' yéetel u ki'ikel le quimen ch'íich' tu 
yóokol u ja'il le sayabo'. 
7Cu dzo'ocole' cu widzic siete u téenel yéetel le ki'ik le máax cu bin j p'a'atal 
yutzil ti' le jáawayo', le aj kiino' cu ya'alic utz yanil. Le cuxa'an ch'íich'o' cu 
jáalkabtic. 
8Le máax cu p'áatal utzo' unaj u p'o'ic u nook, u p'o'icubáa yéetel u láaj 
dziquicubáa, tu yo'olal u p'áatal utzil. Cu dzo'ocole' je'el u páajtal u suut ichil 
le x péet caaj, quex tumen yaan u p'áatal táancab siete kiino'ob. 
9Tu siete kiine' cu láaj kolistic u pool, cu dziquic u me'exil u no'och yéetel u 
mojton bey xan tuláacal u tzo'otzel, cu p'o'ic u nook yéetel cu p'o'icubáe', cu 
p'áatal utz yanil. 

10Tu ocho kiine' cu ch'a'ic ca'a túul mejen j taman láaj utz u wíinclilo'ob, jun 
túul chan x ja'aben x taman láaj utz u wíinclil; bey xan seis u wuudzil ca tac 
táancoch u ma'alobil juuch' u ti'al u ti'ibil óolal jejeláas neeko'ob xa'akta'an 
yéetel aceite, bey xan jun jatz ti' óox jaatzil jun litro aceite. 
11Le aj kiin beetic u meeyjul le utzquinajilo', bíin u dzáa le máac cun j bin u 
lukes u kaasilo', tu tzéel u ba'aluba'ob tu jool u noj Paselil Muuch'tal tu táan 
Yuumtzil; 
12cu dzo'ocole' cu ch'a'ic jun túul chan j tamane', cu táanbesic yéetel jun jatz ti' 
óox jaatzil jun litro aceite u ti'al quíimsbil ba'alche' tu yo'olal si'ipile' cu 
táanbesa'al ti' Yuumtzil. 
13Unaj u quíimsic le chan j taman ti' le cúuchil jun páaycuna'an tu'ux cu xo'otol 
u yúul le ba'alche'obo'. Le quíimsbil ba'alche' tu yo'olal si'ipilo', u ti'al le aj 
kiino', bey xan le cu quíimsa'al tu yo'olal kebano', tumen sen quili'ich. 
14Cu dzo'ocole' le aj kiino' cu ch'a'ic jun p'íit u ki'ikel le ba'alche' quíimsa'an tu 
yo'olal si'ipilo', cu cu'ultic ti' le máax cu bin ca luksa'ac u kaasilo', yáanal u x 
no'oj xiquin, tu poloquil u yaal u x no'oj kab yéetel tu poloquil u yaal u x no'oj 
ooc. 
15Cu dzo'ocole' cu ch'a'ic jun p'íit aceite', cu yalic tu táan u x dzíic kab; 
16cu ch'ulic u yaal u x no'oj kab yéetel le aceite yaan tu táan u kabo', cu widzic 
siete u téenel tu táan Yuumtzil yéetel u yaal u kabo'. 
17Ti' le aceite cu p'áatal tu táan u kab le aj kiino', yaan u ch'a'ic jun p'íit u ti'al 
u cu'ult ti' le máax cu luksa'al u kaasil yanilo', yáanal u x no'oj xiquin, tu 
poloquil u yaal u x no'oj kab yéetel tu poloquil u yaal u x no'oj ooc tu yóokol 
tu'ux cu'ulta'ab u ki'ikel le ba'alche' quíimsa'an tu yo'olal si'ipilo', 
18u yalab le aceiteo' cu cu'ultic tu pool le máax cu luksa'al u kaasilo'. Beyo' le 
aj kiino' cu kamic ti' Yuumtzil u sa'atsaj si'ipil le máaco'. 

19Cu dzo'ocole' le aj kiino' cu táanbesic le quíimsbil ba'alche' tu yo'olal keban u 
ti'al u yutztal le koja'ano'; tu paache' bíin táanbesa'ac le quíimsbil ba'alche' láaj 
tóocbilo', 
20cu táanbesic tu yóokol u multuunil kultaj tu tzéel u ti'ibil óolalil jejeláas 
neeko'ob. Beyo' le aj kiino' cu kamic sa'atsaj si'ipil u ti'al le máaco', cu p'áatal 
utz yanil. 
21Wa óotzil le máax koja'an mina'an taakin u ti'al u manic tuláacal le ba'alo'oba', 
cu ch'a'ic jun túul chan j taman u ti'al quíimsbil tu yo'olal si'ipil, cu táanbesic 
chéen u ti'al ti'ibil óolal u ti'al u ka'amal u sa'atsaj si'ipil kebano'ob, bey xan jun 
p'íit máanja'anil ti' ca'a wuudz ma'alob juuch' xa'akta'an yéetel aceite u ti'al u 
ti'ibil óolal jejeláas neeko'ob yéetel jun jatz ti' óox jaatzil jun litro aceite, 
22bey xan ca'a túul mucuy wa ca'a túul u mejnil sacpacal, je'el bix bíin páatac 
u manique', jun túul u ti'al quíimsbil tu yo'olal kebani' yéetel u láak jun túul u 
ti'al láaj tóocbil. 
23Tu ocho kiine' cu láaj bisic ti' aj kiin u ti'al u yutztal, cu kubic tu táan Yuumtzil 
tu jool u noj Paselil Muuch'tal. 
24Le aj kiino' cu ch'a'ic le chan j taman quíimsa'an tu yo'olal keban yéetel jun 
jatz ti' óox jaatzilo'ob jun litro aceite', cu táanbesic tu táan Yuumtzil chéen u 
ti'al ti'ibil óolal; 
25cu xotic u yúul le chan j taman cu quíimsa'al tu yo'olal kebano', cu cha'ic jun 
p'íit u ki'ikel u ti'al u cu'ult ti' le máax cu yutztal ti' yanilo', yáanal u x no'oj 
xiquin, tu poloquil u yaal u x no'oj kab yéetel tu poloquil u yaal u x no'oj ooc; 
26cu dzo'ocole' cu yalic jun p'íit aceite tu táan u x dzíic kab, 
27cu widzic siete u téenel yéetel u yaal u x no'oj kab tu táan Yuumtzil le aceite 
yaan tu kabo'. 
28Yaan xan u cu'ultic ti' le máax cu yutztalo', jun p'íit aceite, yáanal u x no'oj 
xiquin, tu poloquil u yaal u x no'oj kab yéetel tu poloquil u yaal u x no'oj ooc 
le tu'ux tu cu'ultaj u ki'ikel le ba'alche' quíimsa'an tu yo'olal kebano'. 

29U yalab le aceiteo', bíin u cu'ult le aj kiin tu pool le máax cu yutztal, u ti'al u 
kamic ti' Yuumtzil u sa'atsajil u keban. 
30Cu dzo'ocole' cu táanbesa'al tumen le aj kiino' jun túul mucuy wa jun túul 
chan sacpacal, je'el ba'alac páatchaj u taasic le máax cu luksa'al u kaasilo'. 
31Jun túul ti' le ch'íich'o'obo' u ti'al quíimsbil tu yo'olal keban, u láak jun túule' 
u ti'al láaj tóocbil je'el bix bíin beeta'ac yéetel u ti'ibil óolal jejeláas neeko'obo'. 
Beyo' le aj kiino' cu kamic ti' Yuumtzil u sa'atsaj si'ipil le máax cu luksa'al u 
kaasilo'. 
32Lelo'oba' u a'almaj xiquinilo'ob máaxo'ob koja'ano'ob yéetel u noj yajilo'ob 
jáaway ma' tu chucmuktico'ob u asab nojochil ti'ibil óolal u ti'al yutztalo'ob. 

Tzol xiquino'ob u ti'al najo'ob yaan u cuuxumil jáaway ti'ob 

33Yuumtzile' tu t'anaj Moisés yéetel Aarone' ca tu ya'alaj ti'ob: 
34Le quéen jéedzec a cajtale'ex tu lu'umil Canaane' bíin in kub a ti'alinte'ex, wa 
quin túuchi'itic u báan cuuxumil jáaway tu yóokol je'el ba'axac najil te j lu'umo', 
35u yuumil le najo' yaan u bin u yila'aj le aj kiino', ca u ya'al ti': Bey in wóol 
yaan báan cuuxumil jáaway tin wotoche'. 
36Le aj kiino' ma'ili' ococ te j najo', cu beetic u láaj jóokesa'al le nu'uculo'ob 
yaan ichilo', tu yo'olal ma' u kastalo'ob, cu dzo'ocole' cu yocol u xakal il le báan 
cuuxumo'. 
37Wa le quéen u xakal il le aj kiin cu yilic nucuch cuuxumo'ob tu pakil le naj 
ya'axcume'en wa chaccuxem t'úubul ti' le pako', 
38le quéen jóokoc ti' le najo', cu beetic u p'áatal kala'an siete kiino'ob. 
39Tu siete kiine' cu suut le aj kiin u xakal ile, wa dzo'oc u búucpajal le cuuxum 
tu pakilo'ob le najo'; 
40cu ya'alic ca jo'ococ le tuunicho'ob yaan u cuuxumil u ti'al ca xi'ic pulbil tu 
paach le caajo', ti' jun p'éel cúuchil tu'ux cu pu'ulul u ta' míis; 

41cu beetic xan u láaj jo'ocha'al ichil le najo', cu pu'ulul tu paach caaj le lu'um 
jo'ocha'abo', ti' jun p'éel cúuchil tu'ux cu pu'ulul u ta' míis. 
42Cu ch'a'abal túun u láak tuunicho'ob u jeelinto'ob le lukesa'abo'ob, bey xan 
túumben luk u ti'al u pak lu'umta'al le najo'. 
43Wa cu ca'a chíicpajal le cuuxum te j naj cu dzo'ocol u ke'exel u tuunichilo'ob, 
u jo'ocha'al u pakil yéetel u jel pak lu'umtalo', 
44le aj kiino' cu yocol u xakal ile. Wa le cuuxum dzo'oc u búucbesic le najo', 
lelo' jáaway mina'an dzaac u ti'al, le najo' kaas yanil. 
45Tu yo'olal lelo' le najo' yaan u láaj ju'utul, yaan xan u láaj pu'ulul u lu'umil le 
pucbil pak tu paach caaj tu'ux cu pu'ulul u ta' míis. 
46Je'el máax ca ococ ichil le naj ti' le kiino'ob u ya'almaj le aj kiin ca ka'alaco', 
yaan u ya'alal ma' utz yanil tac u yocbal kiin. 
47Je'el máax ca janac wa ca wenec ti' le najo', unaj u p'o'ic u nook u ti'al ca 
utzac. 
48Wa le quéen ococ le aj kiin u yil le naj, cu yilic ma' búucbesa'ac tumen le 
cuuxumo'ob cu dzo'ocol u ca'a pak lu'umtale', cu ya'alic utz yanil le najo', tumen 
dzo'oc u xu'ulul u cuuxumtal. 
49U ti'al u yutzquintic le najo', bíin u ch'a'a' ca'a túul ch'íich', u che'il cedro, chac 
nook yéetel x widzib. 
50Cu quíimsic jun túul ti' le ch'íicho'ob tu yóokol jun p'éel cuum beeta'an yéetel 
kat, ch'a'an ichil u ja'il sayab. 
51Cu dzo'ocole' cu ch'a'ic le cedro', le x widzibo', le chac nook yéetel le ch'íich' 
cuxa'ano', cu ch'ulico'ob yéetel u ki'ikel le j quimen ch'íich'o', bey xan yéetel u 
ja'il le sayabo', cu widzic siete u téenel le najo'. 
52Bey bíin u yutzquint le naj yéetel u ki'ikel le j quimen ch'íich', u ja'il le sayabo', 
le j cuxa'an ch'íich'o', le cedro', le x widzibo' yéetel le chac nooko'. 

53Cu dzo'ocole', tu paach le caajo', cu jáalkabtic le cuxa'an ch'íich'o', tumen 
beyo' cu dzo'ocbesic le ba'ax kabéet u ti'al u yutztal le najo'. 
54Le je'elo'oba' u tzol xiquinilo'ob je'el ba'ax koja'anile' jáaway wa j ma'ak, 
55wa u jáawayil nook yéetel najo'ob, 
56wa chu'uchumo'ob, pawo' yéetel jóojom saquilo'ob, 
57u ti'al u páajtal u kaj óolta'al ba'ax utz wa ba'ax ma' utzi'. Lelo'oba' u ya'almaj 
xiquinilo'ob jáaway. 

Levítico 15 

U ya'almaj xiquinilo'ob jun túul j xiib yaan koja'anil tu j xiibil 

1Yuumtzile' tu t'anaj Moisés yéetel Aarone' ca ya'alaj ti'ob: 
2A'ale'ex ti' le j israelitaobo' le quéen koja'anchajac jun túul j xiib tu yo'olal cu 
ya'alal u pujil u j xiibile', le puj cu jóokolo', ma' utzi'. 
3Le j xiib ma' utz yanil tu yo'olal cu pujanquil je'el bix wa tu ya'alal tu j xiibile', 
bey xan wa tzuutzul tumen. Je'el bix ca úuchuque' leti'e', ma' utz yanili'. 
4Tuláacal tu'ux ca chilac le j xiib yéetel je'el tu'ux cu ch'áajal u koja'anile' cu 
p'áatal ma' utz yanili'. Ti' je'el ba'alac ca culaque', yaan u ya'alal ma' utz yanil 
le nu'uculo'. 
5Je'el máaxac ca cóojoc ti' le cúuchil tu'ux chilaj le j xiibo', u najmal u p'o'ic u 
nook bey xan u p'o'icubáa yéetel ja', cu ya'alal ma' utz yanil tac u yocbal kiin. 
6Je'el máaxac ca culac tu'ux culaj le j xiibo' u najmal u p'o'ic u nook bey xan u 
p'o'icubáa yéetel ja', cu p'áatal ma' utz yanil tac u yocbal kiin. 
7Je'el máax bíin machic le máax cu chooj le puj ti'o', u najmal u p'o'ic u nook 
bey xan u p'o'icubáa yéetel ja', cu p'áatal ma' utz yanil tac u yoocbal kiin. 
8Wa le máax cu mukyajtic u chooj pujil u j xiibil cu túub tu yóokol jun túul 
máax utz yanile', le máaco' yaan u p'o'ic u nook bey xan u p'o'icubáa yéetel ja', 
cu ya'ala'al ma' utz yanil tac u yocbal kiin. 

9Je'el ba'ax jéequeb xéec ca meyajnac ti' le máax koja'an ti' u yáalal u pujil u j 
xiibilo', yaan u ya'ala'al ma' utz yanili'. 
10Je'el máaxac ca u mach wa ba'ax tu'ux culaj le j xiib koja'an ti' u pujanquil u 
j xiibilo' cu ya'alal ma' utz yanil tac u yocbal kiin. Je'el máaxac ca u bis wa 
ba'ax ti' le ba'alo'obo', u najmal u p'o'ic u nook bey xan u p'o'icubáa yéetel ja', 
cu ya'alal ma' utz yanil tac u yocbal kiin. 
11Je'el máaxac bíin ma'achac tumen le máax koja'an ti' u pujanquil u j xiibil 
ca'aliquil ma' u p'o'o u kabe', unaj u p'o'ic u nook yéetel u p'o'icubáa yéetel ja', 
cu ya'alal xan ma' utz yanil tac u yocbal kiin. 
12Le u cuumil kat cu ma'achal tumen le máax koja'an ti' u pujil j xiibilo' unaj u 
pa'abal; le ba'alo'ob beeta'an che' u ca'ajo'obo' unaj u p'o'obol. 
13Wa cu yutztal le j xiib máax cu yáalal u pujil u j xiibilo', unaj u xoquic siete 
kiino'ob u ti'al u páatal utz yanil; unaj u p'o'ic u nook yéetel u p'o'icubáa yéetel 
u ja'il sayab, bey túuno' cu p'áatal utz yanil. 
14Tu ocho kiine' cu ch'a'ic ca'a túul mucuy wa ca'a túul mejen sacpacale', cu bin 
tu jool u noj Paselil Muuch'tal u ti'al ca u láaj kub ti' aj kiin tu táan Yuumtzil. 
15Le aj kiino' cu quíimsic jun túul ti'ob u ti'al u kub tu yo'olal keban, u láak jun 
túulo' cu láaj tóoquic, beyo' cu dzo'ocbesic tu táan Yuumtzil le ba'ax kabéet u 
ti'al u p'áatal utz yanil le máax koja'an ti' u pujanquil u j xiibilo'. 
16Le quéen koja'anchajac jun túul j xiib ti' u yáalal u pujil u j xiibile', bíin u láaj 
p'o' u wíinclil yéetel ja', bey xan yaan u ya'alal ma' utz yanil tac u yocbal kiin. 
17Je'el ba'axac nookil wa kéewel tu'ux bíin ch'áajac u pujil u j xiibilo', unaj u 
p'o'obol yéetel ja' bey xan cu p'áatal ma' utz yanil tac u yocbal kiin. 
18Wa cu núupcubáa jun túul xiib yéetel jun túul co'olele', tu ca'a túulal unaj u 
p'o'icuba'ob yéetel ja', cu p'áatalo'ob xan ma' utz yanilo'ob tac u yocbal kiin. 

U ya'almaj xiquinilo'ob co'olel cu p'áatal ma' utz yanili'. 

19Wa jun túul co'olel cu yilic u nook je'el bix suuquil u yilique', bíin a'ala'ac ma' 
utz yanil siete kiino'obi'. Je'el máaxac bíin machique', yaan u ya'alal ma' utz 
yanil tac u yocbal kiin. 
20Je'el ti' ba'ax bíin chilac tu kiinilo'ob cu yilic u nooke', yaan u ya'alal ma' utz 
yanili'. Ti' je'el ba'axac bíin culaque', bíin a'ala'ac ma' utz yanili'. 
21Je'el máaxac bíin machic tu'ux chilaj x letie', unaj u p'o'ic u nook u p'o'icubáa 
yéetel ja', bíin a'ala'ac ma' utz yanil tac u yocbal kiin. 
22Je'el máaxac bíin machic tu'ux culaj x letie', unaj u p'o'ic u nook u naj xan u 
p'o'icubáa yéetel ja', cu ya'alal ma' utz yanil tac u yocbal kiin. 
23Quex chéen ca u mach wa tu'ux chilaj le co'olelo', bíin a'ala'ac ma' utz yanil 
tac u yocbal kiin. 
24Wa jun túul j xiib cu nupicubáa x yéetele', cu táacpajal ti' u kaasil yanil, yaan 
xan u ya'alal ma' utz yanil siete kiino'ob, bey xan bíin a'ala'ac ti' le tu'ux j 
chilajo'. 
25Wa cu máansic ki'ik jun túul co'olel quex ma' kuchuc u kiinil u yilic u nook, 
bey xan cu ya'abtal u kiinilo'ob je'el bix wa cu máan u kiinil táan u yilic u 
nooke', bíin a'ala'ac ma' utz yanil tuláacal u kiinil u máansic ki'ik je'el bix wa 
táan u yilic u nooke'. 
26Je'el tu'ux ca wenec leti, wa je'el ba'ax ti' bíin culac tu kiinil u máansic le 
ki'iko', bíin a'ala'ac ma' utz yanil je'el bix wa táan u yilic u nooke'. 
27Je'el máaxac ca u mach le ba'alo'oba', yaan u ya'alal ma' utz yanili'. U najmal 
u p'o'ic u nook bey xan u p'o'icubáa yéetel ja', cu ya'alal ma' utz yanil tac u 
yocbal kiin. 
28Le quéen jáawac u máansic ki'ike', je'el u páajtal u xoquic siete kiino'obe', cu 
dzo'ocole' cu p'áatal utz yanil. 
29Cu máan ocho kiino'obe' cu ch'a'ic ca'a túul mucuy wa ca'a túul mejen 
sacpacale', cu bisic ti' le aj kiin tu noj Paselil Muuch'tal. 

30Le aj kiino', cu quíimsic jun túul tu yo'olal keban yéetel u láak jun túulo', cu 
láaj tóoquic. Beyo' le aj kiino' cu dzo'ocbesic tu táan Yuumtzil u ti'al u yutztal 
le co'olel ti' u máansic u ki'ikelo', 
31bey túuno' ca náachcuntique'ex le j israelitaob ti' u kaasilo'ob tu yo'olal ma' u 
quíimilo'ob iquil u kascuntico'ob yéetelo'ob in cúuchil tu'ux quin cajtal 
ichile'ex. 
32Lelo'oba' u tzol xiquinilo'ob u ti'al máaxo'ob koja'ano'ob ti' u máansic ki'ik 
yéetel máaxo'ob cu yáalal u pujil u j xiibilo'ob, cu p'áatalo'ob ma' utz yanilo'ob 
tu yo'olali'; 
33tac xan tu yo'olal co'olelo'ob cu u yilico'ob u nooko'ob, bey xan ti' tuláacal 
máaxo'ob mukyajtic u máansico'ob ki'ik, je'el bix j xiibe' bey x co'olel, bey xan 
le j xiibo'ob cu chitalo'ob yéetel jun túul co'olel táan u yilic u nooko'. 

Levítico 16 

U kiinil u sa'atsaj si'ipil 

1Yuumtzile' t'aanaj yéetel Moisés cu dzo'ocol u quíimil u ca'a túul paalal Aarón 
j quíimo'ob iquil úuchic u sen nadzicuba'ob tu táan Yuumtzil. 
2Ca tu ya'alaj Yuumtzil ti' Moisés: A'al ti' a sucu'un Aarón ma' u yocol chéen 
je'el ba'ax súutuquil te j quili'ich cúuchil yaan tu paach le káasabo', mix tu táan 
le maac yaan yóokol le ba'asche'o', yo'olal ma' u quíimil; tumen tene' bíin in 
chíicbesimbáa ichil jun p'éel múuyal tu yóokol le maaco'. 
3Aarone' unaj u yocol ichil le quili'ich cúuchil u ch'a'amaj jun túul chan wacax 
u ti'al u quíims tu yo'olal keban, bey xan jun túul j taman u ti'al u táanbes láaj 
tóocbil. 
4Unaj u bin u búucbesmubáa yéetel le nook lino u ca'aj jun páaycuna'ano', bey 
xan u búuquintmaj u xuut' eexo'ob láili' lino u ca'ajo'obe', yaan u dzáic u 
kaxnak, bey xan le pix jo'ol lino u ca'ajo'. Le nook je'ela' jun páaycuna'an, let 
o'olal ma'ili' u búuquinte' kabéet u p'o'icubáa yéetel ja'. 

5U ti'al u cajtalil le j israelitaobo', Aarone' bíin u ch'a'a ca'a túul j yuuco'ob u 
ti'al quíimsbil tu yo'olal keban yéetel jun túul j taman u ti'al j ku'ubul láaj 
tóocbil. 
6Cu táanbesic túun le chan wacax u ti'al quíimsbil tu yo'olal u keban leti', tu 
yo'olal u kamic u sa'atsaj si'ipil u keban pa'ate' yéetel u yotoch. 
7Cu dzo'ocole' cu ch'a'ic le ca'a túul j yuuco'obo', cu táanbesic tu jool u noj 
Paselil Muuch'tal; 
8cu dzo'ocole' cu beetic u buulil le ca'a túul j yuuco'obo', jun p'éel buule' u ti'al 
Yuumtzil, u láake' u ti'al Azazel. 
9Le j yuuc cu bin jóokol u ti'al Yuumtzilo', cu ku'ubul quíimsbil tumen Aarón 
tu yo'olal keban; 
10le j yuuc cu bin jóokol u ti'alt Azazelo', cu táanbesic cuxa'an tu táan Yuumtzil 
u ti'al u kamic u sa'atsaj si'ipil kebano'ob, cu dzo'ocole' cu tojlic ca xi'ic x tocoy 
lu'um tu'ux yaan Azazel. 
11Aarone' cu kubic le chan wacax quíimsbil tu yo'olal u keban leti', u ti'al u 
kamic u sa'atsaj si'ipil u kebano'ob pa'ate' yéetel u yotoch. 
12Cu dzo'ocole' cu ch'a'ic jun p'éel u nu'ucul u tóoca'al poom chuup yéetel 
t'aba'an chúuc ch'a'an tu yóokol u multuunil kultaj yaan tu táan Yuumtzilo', 
bey xan ca'a lóoch' qui'iboc juch'bil poom, cu bisic túun tu paachil ti' le 
káasabo'; 
13cu cha'ic u báanal le poom tu yóokol le káak tu táan Yuumtzilo', le buudzo' 
cu balic le maac yaan tu yóokol u ba'asche'il le nup t'aano'. Beyo' ma' bíin 
quíimic Aaroni'. 
14Bíin u ch'a'a xan jun p'íit u ki'ikel le chan wacaxo', yéetele' cu widzic le maac 
tu tzéel j lakin yéetel u yaal u kab. Cu dzo'ocole' cu widzic yéetel u yaal u kab 
le ki'ik siete u téenel tu táan le maaco'. 

15Cu dzo'ocole' cu quíimsic le j yuuc tu yo'olal u keban le caajo', cu bisic u 
ki'ikel ti' le cúuchil yaan tu paach le káasabo'; te j ichilo' cu widzic tu yóokol 
yéetel tu táan le maac je'el bix tu beetajil yéetel u ki'ikel le chan wacaxo'. 
16Beyo' cu míistic le quili'ich cúuchil yéetel, ti' tuláacal u kaasilo'ob, u 
loobilo'ob yéetel u kebano'ob le j israelitaobo'. Bey xan unaj u beetic yéetel u 
Noj Paselil Muuch'tal, yaan chúumuc ti'ob yéetel chúumuc ti' u kaasilo'obo'. 
17Ca'aliquil ti' yaan Aarón ichil le quili'ich cúuchil u ti'al u kamic u sa'atsaj 
si'ipil kebano'obo', wa ma' jóokoque', mix máac unaj u yantal tu noj Paselil 
Much'tal. Le quéen dzo'ococ u kamic u sa'atsaj si'ipil u kebano'ob leti' yéetel u 
yotoch bey xan u ti'al tuláacal u caajil le j israelitaobo', 
18bíin jóokoc u ti'al u bin u beet u yutzil antal le multuunil kultaj yaan tu táan 
Yuumtzilo'. Cu ch'a'ic jun p'íit u ki'ikel le chan wacax yéetel le j yuuco' cu 
cu'ultic tu baaco'ob yéetel tu bakpach le u multuunil kultajo', 
19cu widzic yéetel u yaal u kab le ki'ik tu yóokol u multuunil kultaj siete u 
téenel. Beyo' cu beetic u yutzil antal ti' tuláacal u kasa'anil le j israelitaobo', cu 
jun páaycuntic. 
20Le quéen dzo'ococ u beeta'al u yutzil antal tumen Aarón le quili'ich cúuchil, 
u noj Paselil Much'tal yéetel le u multuunil kultajo', cu túuchi'itic ca taasa'ac le 
j yuuc cuxa'ano' 
21cu dzáic u kabo'ob tu yóokol u pool le ba'alche'o', cu cáantic tuláacal u 
kasa'anilo'ob, u loobilo'ob yéetel u kebano'ob le j israelitaobo'. Beyo' cu láaj 
dzáic le kebano'ob tu yóokol le j yuuco'; cu jóokesa'al jun túul máac u ti'al ca u 
bis u jáalkabt te x tocoy lu'umo'. 
22Beyo' le quéen sa'atac le j yuuc ti' le x tocoy lu'umo', cu láaj bisic u 
kasa'anilo'ob ti' le lu'umo'ob tu'ux mix máac cajnáalo'. 
23Cu dzo'ocole', cu yocol Aarón tu noj Paselil le Muuch'talo', cu pitic le nook 
lino u ca'aj tu búuquintaj le ca j ooc ti' le quili'ich cúuchilo', cu p'atic ichil. 

24Láili' ichil le quili'ich cúuchilo' cu p'o'icubáa yéetel ja', cu jelcuba'e', cu jóokol 
u táanbes u ti'al leti' le ba'alche' cu láaj tóoquico', bey xan le unaj u kubic u ti'al 
tuláacal u caajil le j israelitaobo', tumen beyo' cu kamic u sa'atsaj si'ipil leti' bey 
xan u ti'al le caajo'. 
25U tzaatzel le quíimsbil ba'alche' tu yo'olal kebano', unaj u tóoquic yóokol u 
multuunil kultaj; 
26le máax xan j bis le j yuuc u ti'al u jáalkabt ti' Azazelo', bíin u p'o' u nook 
yéetel u p'o'icubáa yéetel ja', cu dzo'ocole' je'el u páajtal u yocol ichil le x 
péetcaajo'. 
27Le chan wacax yéetel le j yuuc quíinsa'abo'ob tu yo'olal keban, bisa'ab u 
ki'ikelo'ob ichil quili'ich cúuchil u ti'al u ka'amal u sa'atsaj si'ipil kebano'obo', 
bíin bisa'ac tu paach le x péetcaaj, u kéewelil, u bakel yéetel u jobnele', yaan u 
láaj tóoca'al. 
28Le máax tóoco', unaj u p'o'ic u nook yéetel u p'o'icubáa yéetel ja', cu dzo'ocole' 
je'el u páajtal u yocol ichil le x péetcaajo'. 
29Lela' jun p'éel a'almaj t'aan a ti'ale'ex tuláacal kiino'ob: tu diez kiin ti' u siete 
mese' unaj a jun páaycuntique'ex u ti'al a su'ukine'ex ma' bíin a beete'ex mix 
jun p'éel meyaji', je'el bix le j israelitaobo', bey le j táanxel lu'umilo'ob 
cajnáalo'ob ichile'exo', 
30tumen ti' le kiin je'elo' bíin a kame'ex u sa'atsaj si'ipil a kebane'ex tu táan 
Yuumtzil, cu p'áatal x ma' si'ipil ti' tuláacalo'ob. 
31Lelo' jun p'éel a'almaj t'aan u ti'al tuláacal kiin: Le kiin je'elo', chéen u ti'al 
sábado yéetel u ti'al a su'ukine'ex. 
32Le aj kiin yéeya'an ti' máax dza'an tuláacal páajtalil u ti'al u meyaj tu cúuchil 
u taata bey aj kiine', bíin u beet u kiinkujil u ti'al u ka'amal u sa'atsaj si'ipil 
keban; yaan u búuquintic le nook lino u ca'aj jun páaycunta'ano'. 

33Cu beetic u yutzul yantal le sen quili'ich cúuchilo', u noj Paselil Muuch'tal 
yéetel u multuunil kultaje', cu kamic u sa'atsaj si'ipil le aj kiino'ob yéetel 
tuláacal le caajo'. 
34Lela' jun p'éel a'almaj t'aan u ti'al tuláacal kiino'ob a ti'ale'ex: Jun téen ti' u 
jujun p'éelil ja'ab, bíin u kiinbeso'ob u kiinkujil u ka'ama'al sa'atsaj si'ipil u 
kebano'ob le j israelitaobo'. J beeta'ab jach je'el bix tu ya'alajil Yuumtzil ti' 
Moiseso'. 

Levítico 17 

Tuláacal quíimsbil ba'alche' unaj u bisa'al quili'ich naj 

1Yuumtzile' tu t'anaj Moisese' ca tu ya'alaj ti': 
2A'al ti'ob Aarón yéetel ti' u paalalo'ob bey xan ti' tuláacal le j israelitaobo', 
dzo'oc u dzabal tumen Yuumtzil le tzol t'aano'ob je'ela'. 
3Je'el máaxac j israelil ca u quíims jun túul chan wacax, jun túul chan j taman 
wa jun túul x yuuc, ichil wa tu paach x péetcaaje', 
4ma' u taasic tu jool u noj Paselil Muuch'tal u táanbes u ti'al ti'ibil óolal ti' 
Yuumtzil tu táan quili'ich cúuchile', bíin sipa'anchajac tumen tu wecaj ki'ik, let 
o'olale' yaan u tzéelel ichil u caajal. 
5Beyo' le j israelitaobo', bíin u kubo'ob ti' Yuumtzil le ba'alche'ob cu 
quíimsico'ob tu'ux jóompike'en, u ti'al u biso'ob ti' le aj kiin tu jool u noj Paselil 
Muuch'tal u ti'al ca u kub leti' tu yo'olal leti'ob quíimsbil u ti'al ca'a bisajbáil. 
6Le aj kiino' bíin u widz le ki'ik tu yóokol u multuunil u kulta'al Yuumtzil tu 
jool u noj Paselil Muuch'tal, cu dzo'ocole' cu tóoquic le tzaatz u ti'al qui'iboc 
ba'al kambe'en ti' Yuumtzil. 
7Beyo' mix bikin bíin u ca'a táanbeso'ob quíimsbil ba'alche'ob ti' le kaasil 
ba'alo'ob tu kulto'ob ca sen kaschajo'obo'. Lela' jun p'éel u a'almaj t'aanil 
tuláacal kiino'ob a ti'ale'ex bíin máanac ti' taataob tac ti' u paalal. 
8A'al xan ti'ob je'el máax j israelil wa j táanxel lu'umil cajnáal ichile'exe' ca u 
táanbes je'el ba'ax láaj tóocbil wa je'el ba'alac quíimsbil ba'alche'e', 

9wa ma' tu bisic tu jool u noj Paselil Muuch'tal u ti'al u táanbes ti' Yuumtzile', 
bíin tze'elec ichil u caajal. 

Yuumtzile' cu ya'alic ma' u jaanta'al ki'ik 

10Tene' bíin xi'iquen tu yóokol tuláacal j israelil wa j táanxel lu'umil cajnáal 
ichile'ex ca u jaant ki'ik, je'el bixac ca u jaante'. 
11Tumen tuláacal ba'ax cuxa'ane', cuxa'an tumen yaan u ki'ikel, tene' dzo'oc in 
dzáic ti' te'ex tu yóokol u multuunil kultaj u ti'al a bo'otique'ex u lojil a 
cuxtale'ex, tumen leti' le ki'ik bo'otic u lojil le cuxtalo'. 
12Le t o'olal quin wa'alic ti' j israelitaob: Mix jun túul ti' te'ex, mix le j táanxel 
lu'umilo'ob cajnáal ichile'ex unaj jaantic ki'ik. 
13Je'el máax j israelil wa j táanxel lu'umil cajnáal ichile'ex ca u dzoon jun túul 
ba'alche' wa jun túul ch'íich' janalbe'ene', unaj u wequic u ki'ikel le ba'ax tu 
dzoonajo', ca u muc yéetel lu'um, 
14tumen le ki'iko' u cuxtal tuláacal ba'ax cuxa'an. Let o'olal dzo'oc in wa'alic 
te'ex ma' a jaantique'ex ki'ik, tumen leti' u cuxtal tuláacal ba'ax cuxa'an, je'el 
máax ca u jaante', bíin tze'elec. 
15Je'el máax j israelil wa j táanxel lu'umil ca u jaant wa ba'ax quimen ba'alche' 
xe'exet'a'an tumen jun túul dzíidzic ba'alche'e', unaj u p'o'ic u nook yéetel u 
p'o'icubáa yéetel ja', cu ya'alal ma' utz yanil tac u yoocbal kiini'. Cu dzo'ocole' 
cu p'áatal utza'an yanil. 
16Ba'ale' wa ma' tu p'o'ic u nook mix xan tu p'o'icuba'e', bíin u cuch u kasa'anil. 

Levítico 18 

Yuumtzile' cu ya'alic ma' u beeta'al ba'alo'ob talam kaas 

1Yuumtzile' tu t'anaj Moisese' ca tu ya'alaj ti': 
2A'al ti' le j israelitaobo': Tene' Yuumtzilen a Kuex. 
3Ma' a cuxtale'ex je'el bix u yúuchul cuxtal Egipto le tu'ux cajnáale'ex ca'acho'. 
Ma' a cuxtale'ex je'el bix u yúuchul cuxtal Canaán le lu'um tu'ux bíin in bise'exo', 
mix a dzo'ocbesique'ex u ya'almaj t'aano'ob. 

4Dzo'ocbese'ex in túuchi' t'aano'ob, cuxlene'ex ichil in wa'almaj t'aano'ob; 
cuxlene'ex je'el bix u ca'ansico'obe'. Tene' Yuumtzilen a Kuex. 
5Dzo'ocbese'ex in wa'almaj t'aano'ob bey xan in túuchi' t'aano'ob. Le j xiib bíin 
dzo'ocbesique', bíin cuxlac. Tene' Yuumtzilen. 
6Mix jun túul j xiib unaj u nadzicubáa ti' jun túul co'olel wa u láaktzil, u ti'al u 
nupicubáa x yéetel. Tene' Yuumtzilen. 
7Ma' a pajic u subtal a taata iquil a nupicabáa yéetel a maama; yéetel u láak 
ba'ale' a maama, ma' unaj a beetic ba'al beyo'. 
8Ma' a pajic u subtal a taata iquil a nupicabáa yéetel u yatan. 
9Ma' a nupicabáa yéetel a quiic wa a wíidzin. Je'el bix wa u x ch'upul paal a 
taatae', bey wa u x ch'upul paal a maama; je'el bix wa sijnal ta wotoch, wa quex 
sijnal táanxel tu'ux, ma' unaj a nupicabáa x yéeteli'. 
10Ma' a pajic a subtal iquil a nupicabáa yéetel a x ch'upul áabil, quex u x ch'upul 
paal a j xibil paal, quex x ch'upul paal a x ch'upul paal. Ma' unaj a nupicabáa x 
yéeteli. 
11Ma' a nupicabáa yéetel u x ch'upul paal u yatan a taata. Leti'e' u x ch'upul 
paal a taata, jach a quiic wa jach a wíidzin. Ma' unaj a nupicabáa x yéeteli'. 
12Ma' a nupicabáa yéetel u quiic wa u yíidzin a taata; letie' u yéet ki'ikel a taata. 
13Ma' a nupicabáa yéetel u quiic wa u yíidzin a maama; letie' u yéet ki'ikel a 
maama. 
14Ma' a pajic u subtal a dzeyum iquil a nupicabáa yéetel u yatan, tumen u yatan 
a dzeyum. 
15Ma' a nupicabáa yéetel a wilib, tumen u yatan a paal; ma' unaj a nupicabáa 
x yéeteli'. 
16Ma' a pajic u subtal a sucu'un tu yo'olal a nupicabáa yéetel u yatan. 
17Wa ca nupicabáa yéetel jun túul co'olele' ma' nupicabáa yéetel u x ch'uupul 
paal le co'olelo', mix u yáabil x ch'úupalo', ux ch'upul paal u j xiibil pal wa u x 

ch'upul paal u ti'al a nupicabáa x yéetel. Lelo' jun p'éel talam kaakas cuxtal 
tumen leti'obe' jun p'éelili' u ki'ikelo'ob. 
18Ma' u dzo'ocol a beel yéetel u quiic wa u yíidzin a watan, mix a nupicabáa x 
yéetel ca'aliquil cuxa'an a watan, tu yo'olal ma' a beetic u p'ecticuba'ob. 
19Ma' a nupicabáa yéetel jun túul co'olel tu kiinilo'ob u yilic u nook. 
20Ma' a chital yéetel u yatan a láaktzil mix a nupicabáa x yéetel, tu yo'olal ma' 
a kascunticabáa tu yo'olal lelo'. 
21Ma' a kubic mix jun túul a paalal u ti'al ti'ibil óolal ti' ku Moloc. Ma' a poch'ic 
u kaaba' Ku beyo'. Tene' Yuumtzilen. 
22Ma' a chital yéetel jun túul j xiib je'el bix wa táan a chital yéetel jun túul 
co'olele'. Lelo' ba'al talam kaas. 
23Ma' a nupicabáa yéetel mix jun túul ba'alche', tu yo'olal ma' a kascuntic a 
wanil beyo'. Mix le co'olel unaj u kubicubáa ti' jun túul ba'alche'. Lelo' jun p'éel 
ba'al talam kaas. 
24Ma' a kascunticaba'ex ti' mix jun p'éel le ba'alo'oba'. Yéetel leti'obe' tu 
kascuntuba'ob le caajo'ob bíin in ca'aj in tzéel ta táane'exo', 
25j p'áat xan kaas yanil u lu'umo'ob; ba'ale' tene' tin káat chi'itaj ti'ob tuláacal u 
kasa'anilo'obe' ca j áalcabansa'abo'ob tumen u lu'umo'ob. 
26Ba'ale' te'ex j israelita'ex, yéetel le j táanxel j lu'umilo'ob cajnáal ichile'exo', 
dzo'ocbese'ex in wa'almaj t'aano'ob yéetel in túuchi' t'aano'ob, ma' a beetique'ex 
mix jun p'éel ti' le ba'alo'ob talam subtzilo'oba' 
27tumen tuláacal le ba'alo'ob talam subtzila', j beeta'ab tumen le máaxo'ob yáax 
cajlajo'ob táanil ti' te'ex te j lu'umo', ca tu kascuntajo'ob le lu'umo'. 
28¡Bic áalcabansa'aque'ex tumen le lu'um tu yo'olal a kascuntique'ex, je'el bix 
úuchic u yáalcabansa'al le máaxo'ob j cajlajo'ob táanil ti' te'exo'! 
29Le máax bíin u beet je'el ba'alac ti' le ba'alo'ob talam subtzilo'oba', bíin tze'elec 
ichil u caajal. 

30Let o'olale' dzo'ocbese'ex in túuchi' t'aano'ob, ma' a beetique'ex le ba'alo'ob 
talam subtzilo'ob j beeta'abo'ob táanil ti' te'exo', mix a kascunticaba'ex 
yéetelo'ob. Tene' Yuumtzilen a Ku. 

Levítico 19 

U ya'almaj t'aanil quili'ichil yéetel toj cuxtal 

1Yuumtzile' tu t'anaj Moisese' ca tu ya'alaj ti': 
2A'al ti' u cajnáalilo'ob Israel: Quili'ichcuntaba'ex, tumen teen Yuumtzil a Junab 
Kuexe', quili'ichen. 
3Tu jujun túulile', u tzic u taata u tzic xan u maama'. Tzique'ex xan in sábado'ob. 
Tene' Yuumtzilen a Junab Kuex. 
4Ma' a káat óolale'ex ti' beetbil kuob, mix a patique'ex kuob yéetel joybil 
máascab. 
5Le quéen a táanbese'ex ti' Yuumtzil quíimsbil ba'alche'ob u ti'al ca'a bisajbáile', 
beete'ex tu beel u ti'al ca ka'amac tumen Ku. 
6Le ba'alche' cu táanbesa'alo', unaj u jaanta'al láili' ti' le kiino', bey xan cu 
páajtal u jaanta'al tu láak kiin, ba'ale' le bíin p'áatac tu yóox kiine' unaj u 
tóoca'al. 
7Wa cu jaanta'al le ti'ibil óolal tu yóox kiino', cu ya'ala'al p'ecbe'en, ma' 
kambe'en tu táan Kui'; 
8le máax bíin jaantique' yaan u cuchic u kasa'anil, cu dzo'ocole' yaan u tze'elel 
ichil u caajal tu yo'olal tu manba'alcuntaj ba'ax jun páaycuna'an ti' Yuumtzil. 
9Le quéen kuchuc u kiinil jooche', ma' a láaj molic u joochil a cool, mix a 
meendzultic le cu p'áatalo'. 
10Ma' a láaj meendzultic u yich a paakal uva, mix a molic u yicho'ob 
luba'ano'obo'; p'at ti' óotzilo'ob yéetel ti' j táanxel lu'umilo'ob. Tene' Yuumtzilen 
a Kuex. 
11Ma' a woocole'ex, ma' a tuse'ex mix a paaclan tuscaba'ex. 

12Ma' a séeb chi'itique'ex tuus tin kaaba', tumen ca manba'alcuntique'ex u 
kaaba' a Junab Kuex. Tene' Yuumtzilen. 
13Ma' a jáampay óoltic a láak mix a toquic ba'al u ti'al. Ma' unaj u p'áatal ta kab 
u bo'olal le aj meyaj tac tu láak kiini'. 
14Ma' a loolob t'antic máax cóoc. Ma' a dzáic mix jun p'éel t'óochpajal tu beel 
ch'óop. E'es a tzicbe'enil ti' Junab Ku. Tene' Yuumtzilen. 
15Ma' a beetic ba'ax keechel le quéen a wa'al ca úuchuc jun p'éel xotkine': Ma' 
a ch'a'ic óotzil ti' le j ma' óolo', mix xan a chintal tu táan le aj páajtalo'. Dzáaba 
tu tzéel ti' ba'ax no'oja'an le quéen a wa'al ca úuchuc xotkine'. 
16Ma' a mucul t'aan jooltaquil naj ichil a caajal. Ma' a wáantaj u ti'al u 
quíimsa'al a láak. Tene' Yuumtzilen. 
17Ma' a t'ilcuntic ta pucsi'ikal p'ectajil tu yóokol a sucu'un wa tu yóokol a 
wíidzin. Key a láak wa kabéet a keyic. Ma' a éejemtic u keban. 
18Ma' a sutic kaas mix a ch'a'a kuxtic a caajal. Yaabilt a láak, tumen jach 
beyecho'. Tene' Yuumtzilen. 
19Dzo'ocbese'ex in wa'almaj t'aano'ob. Ma' a nupic a wacax yéetel ba'alche'ob 
jela'an u ch'i'ibalo'ob. Ma' a xa'aktic u jejeláasil i'inajo'ob u ti'al a pakic a cool. 
Ma' a búuquintic mix jun p'éel búuc beeta'an yéetel u jejeláas nu'ucul u beeta'al 
nooko'ob. 
20Le máax cu chital yéetel jun túul x palitzil dza'an u t'aanil u dzo'ocsa'al u beel 
yéetel u láak j xiib, ca'aliquil ma' ma'anac mix jáalkabta'aque', yaan u bo'otic u 
x mu'ujulil; ba'ale' ma' bíin xot kinta'ac u ti'al j quíimili', tumen le co'olelo', x 
palitzil. 
21Le j xiibo' bíin u bis u táanbes jun túul j taman u ti'al quíimsbil tu yo'olal u 
si'ipil, tu jool u noj Paselil Muuch'tal. 
22Yéetel le j taman cu quíimsa'al tu yo'olal le si'ipilo', le aj kiino' cu káatic ti' 
Yuumtzil ca sa'atsaj u si'ipil le máaco', cu sa'atsa'al le keban u beetmajo'. 

23Le kiin bíin ojque'ex ti' le lu'um quéen a pake'ex che'ob u ti'al ichanquilo', ma' 
unaj a t'oquique'ex mix a jaantique'ex u yicho'ob buul óox ja'abi'. 
24Tu can ja'abe' tuláacal u yicho'ob bíin jun páaycunta'ac u ti'al Yuumtzil ti' jun 
p'éel kiinkuj, 
25tu cinco ja'abe' je'el u páajtal a jaantique'ex u yiche'. Beyo' le che'ob bíin u 
dzáate'ex asab ya'ab u yich. Tene' Yuumtzilen a Kuex. 
26Ma' jaantique'ex mix ba'al yaan u ki'ikel. Ma' a beeticaba'ex j meenil, mix u 
táabal a wa'ale'ex ba'ax cu taal u kiinil. 
27Ma' a wóolis kosique'ex u tzo'otzel a poole'ex, mix a kupique'ex u me'exil a 
no'oche'ex. 
28Ma' a loobiltic a wíinclile'ex tu yo'olal máax j quíimi. Ma' a júup'bonic mix 
ba'al ta wíinclil. Tene' Yuumtzilen. 
29Ma' a pajic u subtal a x ch'upul paal tu yo'olal a sutic jun x cáacbach. Ma' a 
kascuntic a lu'umil tu yo'olal a chupic yéetel talam kasa'anilo'ob. 
30Tzique'ex le sábado in ti'alo'. Tzicbe'ente'ex in quili'ich naj. Tene' Yuumtzilen. 
31Ma' a caxtique'ex u yáantaj pixano'ob mix j meeno'ob. Ma' u p'áatal kaas 
yanile'ex tu yo'olal lelo'. Tene' Yuumtzilen. 
32Wa'alen u ti'al a tziquic jun túul nuxib. E'es tziiquil ti' a Ku. Tene' Yuumtzilen. 
33Ma' a beetique'ex u mukyaj le j táanxel lu'umil cajnáal ichile'exo'. 
34Bisaba'ex yéetel bey láaktzile'; yaabilte'ex tumen leti'e' bey je'el bixe'ex te'exe'. 
U láak ba'ale' te'exe' ta beetaba'ex a j táanxel lu'umil Egipto. Tene' Yuumtzilen 
a Kuex. 
35Ti' p'iso'ob tojtac yéetel aaltaque' beete'ex ba'al tu beel ma' táabsique'ex mix 
máac. 
36Unaj a meyajtique'ex tuláacal u jejeláas p'iso'ob jach je'el bix unaje'. Tene' 
Yuumtzilen a Kuex máax jóokese'ex Egipto. 

37Bey túuno' dzo'ocbese'ex in a'almaj t'aano'ob dzo'ocbese'ex xan in túuchi' 
t'aano'ob. Tene' Yuumtzilen. 

Levítico 20 

U jaadzilo'ob ma' u'uyaj t'aanil 

1Yuumtzile' tu t'anaj Moisese' ca tu ya'alaj ti': 
2A'al ti' le j israelitaobo': Je'el máax ichilo'ob, wa je'el máaxac j táanxel lu'umil 
cajnáal Israel ca kuchuc u kub jun túul ti' u paalal ti' ku Moloque', unaj u 
quíimsa'al yéetel ch'iin tumen u cajnáalilo'ob le lu'umo'. 
3Le máaco' yaj cun u yilicubáa tin wéetel, teen bíin in tzéel ichil u caajal, tumen 
tu kascuntaj in quili'ich naj, manba'alcunsaj xan in quili'ich kaaba' úuchic u 
kubic jun túul u paal ti' Moloc. 
4Wa u cajnáalilo'ob le lu'um ma' tu táan óoltico'ob le ba'ala', ma' tu xot' 
kintico'ob le máaco', 
5yaj cun u yilicubáa tin wéetel, leti' yéetel u yotoch, teen bíin in tzéel ichil u 
caajal pa'ate' yéetel le máaxo'ob tu quetajo'ob u kascunticuba'ob tu yo'olal káat 
óolnajico'ob ti' Moloc. 
6Wa yaan xan máax cu bíin j t'aan yéetel pixano'ob wa tu yicnal j meeno'ob, cu 
kascunticubáa tu yo'olal cu tzaypachtico'obe', yaj cun u yilicubáa tin wéetel, 
teen bíin in tzel ichil u caajal. 
7Jach jun páaycuntaba'ex in ti'al, quili'ichchajque'ex, tumen tene' Yuumtzilen a 
Junab Kuex. 
8Beete'ex ba'ax cu ya'alic in a'almaj t'aano'ob; dzo'ocbese'exo'ob. Tene' 
Yuumtzilen quin jun páaycuntique'ex in ti'al. 
9Je'el máax ca u loolob t'ant u taata wa u maamae', bíin xot kinta'ac u ti'al j 
quíimil. Tu yo'olal tu loolob t'antaj u Taata wa u maamae', leti' bíin u cuch u 
si'ipilil u quíimil. 
10Wa yaan máax cu núup kebanchajal yéetel u yatan u yéet j xiibile', bíin xot 
kinta'ac u ti'al quíimil, je'el bix le j nup kebano', bey le x nup kebano'. 

11Wa yaan máax cu chital yéetel u yatan u taatae', cu pajic u subtal u taata. Le 
t o'olale' bíin xot kinta'ac u ti'al j quíimil le j xiib tac le x co'olelo', cu cuchico'ob 
u si'ipilil u quíimilo'ob. 
12Wa yaan máax cu chital yéetel u yilibe', tu ca'a túulal bíin xot kinta'aco'ob u 
ti'al j quíimil, cu cuchico'ob xan u si'ipilil u quíimilo'ob tumen tu beetajo'ob 
ba'ax sen kaas u yu'uba'al. 
13Wa yaan máax cu chital yéetel jun túul j xiib je'el bix wa táan u chital yéetel 
jun túul co'olele', yaan u xot kinta'al u ti'al j quíimil tu ca'a túulilo'ob, cu 
cuchico'ob xan u si'ipilil u quíimilo'ob iquil tu beetajilo'ob ba'ax sen kaas u 
yu'uba'al. 
14Wa yaan jun túul máac cu yatantic jun túul co'olel bey xan cu yatantic u 
maamae' le co'olelo', cu beetic jun p'éel ba'al talam kaas, leti', je'el bix letiobe' 
unaj u tóoca'alo'ob cuxa'ano'ob. Beyo' je'el u we'et'el u yantal ba'alo'ob talam 
kaas ichile'exe'. 
15Wa yaan máax cu dzáic tu yóol u nupcubáa yéetel jun túul ba'alche'e', yaan 
u xot kinta'al u ti'al j quíimil. Unaj xan u quíimsa'al le ba'alche'o'. 
16Wa jun túul co'olel cu dzáic tu yóol u nupubáa yéetel jun túul ba'alche', le 
co'olel yéetel le ba'alche'o' yaan u quíimsa'alo'ob. Leti'ob bíin u cucho'ob u 
si'ipilil u quíimilo'ob. 
17Wa yaan máax cu yatantic u quiic wa u x yíidzin, u x ch'upul paal u taata wa 
u x ch'upul paal u maamae' bey xan cu nupicubáa x yéetele', tu ca'a túulal bíin 
tze'elco'ob tu táan yich u yéet caajalo'ob, tumen sen subtzil u nupicubáa yéetel 
u quiic wa u x yíidzin, cu dzo'ocole' le máax beetic beyo' bíin u cuch u si'ipil. 
18Wa yaan máax cu chital yéetel jun túul co'olel tu kiinil u yilic u nook bey xan 
cu nupicubáa x yéetele', cu chíicbesic tu'ux cu yilic u nook le co'olelo', beyo' le 
co'olel cu ye'esic xan tu'ux; le t o'olale' tu ca'a túulal bíin tze'eleco'ob ichil u 
caajal. 

19Ma' a nupicabáa yéetel u quiic wa u x yíidzin a maama mix a taata, tumen le 
máax cu nupicubáa yéetel u yéet ki'ikele' tu ca'a túulal bíin u cucho'ob u si'ipil 
u kasa'anil. 
20Wa yaan máax cu chital yéetel u yatan u dzeyume', cu pajic u subtal u 
dzeyum; tu ca'a túulal bíin u cucho'ob u si'ipil u keban: bíin quíimco'ob x ma' 
paalal. 
21Wa yaan máax cu toquic u yatan u sucu'une', cu pajic u subtal u sucu'un. Lelo' 
jun p'éel ba'al sen p'ecbe'en, tu ca'a túulal bíin p'áatac x ma' paalal. 
22Cuxlene'ex ichil in wa'almaj t'aano'ob yéetel in túuchi' t'aano'ob; láaj 
dzo'ocbese'exo'ob. Beyo' ma' bíin áalcabansa'aque'ex tumen le lu'um tu'ux quin 
bisique'ex cajtalo'. 
23Ma' a beetique'ex ba'ax cu beetic le máaco'ob bíin in tzel ta táanexo'; leti'obe' 
tu beetajo'ob tuláacal le ba'alo'ob je'ela', ca j sen lúubo'ob teen kaasil. 
24Tene' quin séeb chi'itic te'ex, te'exe' bíin a ti'alinte'ex u lu'umo'ob; teen tin 
kabil bíin in kub ti' te'ex le lu'um tu'ux cu yáalcab leche yéetel caab bey ja'e'. 
Tene' Yuumtzilen a Junab Kuex, máax tu beetaj a jela'antale'ex ti' u chuca'an 
caajo'ob. 
25Le t o'olale' te'exe' unaj a kaj óoltique'ex ba'ax ba'alche'ilo'ob yéetel ba'ax 
ch'íich'ilo'ob janalbe'eno'ob yéetel ba'ax ma' janalbe'eno'obi'. Ma' a 
p'ecbe'encunscaba'ex yéetel ba'alche'ob, ch'íicho'ob bey xan ba'alche'ob cu 
jíiltcuba'ob dzo'oc in wa'alic te'ex ma' janalbe'eno'obi'. 
26Te'exe' unaj a quili'ichtale'ex in ti'al, tumen teen Yuumtzile', quili'ichen, bey 
xan quin jela'ancuntique'ex ti' u láak caajo'ob tu yo'olal in ti'alintique'ex. 
27Le j xiib wa co'olel cu yocol pixan ti'ob wa cu beetic u j meenil wa u x 
meenile', yaan u quíimsa'alo'ob yéetel ch'iin, cu dzo'ocole' yaan xan u 
cuchico'ob u si'ipilil u quíimilo'ob. 

Levítico 21 

Tzol xiquino'ob u ti'al aj kiino'ob 

1Yuumtzile' tu ya'alaj ti' Moisés: Tzicbalnen yéetel le aj kiino'ob u ch'i'ibalo'ob 
Aarone', a'al ti'ob ma' u kascuntico'ob u yanilo'ob yéetel u wíinclil ti' wa máax 
u láaktzilo'ob cu quíimil, 
2chéen ja'ali' wa jun túul láaktzil jach nadza'an ti' u taata, wa ti' u maama', u j 
xibil paal wa u ch'upul paal, u sucu'un wa u yíidzin 
3wa quex u quiic wa u x yíidzin cajnáal tu yicnal tumen ma' dzoca'an u beli'; 
je'el u páajtal u p'áatal ma' utz yanil tu yo'olalo'obe'. 
4Ba'ale' ma' unaj u kastal yanil mix u kascunticubáa yéetel jun túul láaktzil 
dzoca'an u beel. 
5Ma' unaj u dziquic u pool, mix u no'och, mix u loobiltic u wíinclil, 
6ba'ale' yaan u jun páaycunticubáa u ti'al Ku tu jaajil, u ti'al ma' u 
manba'alcuntic u kaaba', tumen leti'ob táanbesic le ti'ibil óolal cu tóoca'alo'ob 
yéetel le waaj u ti'al u Ku; le t o'olal unaj u p'áatal mantadz jun 
páaycuna'ano'ob. 
7Ma' unaj xan u dzo'ocol u beelo'ob yéetel jun túul x kaakas co'olel, mix yéetel 
co'olel beeta'an u yóolaj wa quex p'ata'an tumen yíicham, tumen jun 
páaycuna'ano'ob u ti'al Ku. 
8Náachcunto'ob ti' tuláacal le ba'alo'ob kaaso', tumen leti'ob táanbesic u waaj a 
Ku. Leti'obe' bíin quili'ichchajco'ob a ti'al, tumen teen Yuumtzile', quili'ichen, 
le t o'olal quin quili'ichcuntico'ob. 
9Wa u x ch'upul paal jun túul aj kiin cu yéensicubáa x kaakas x co'olelile', cu 
pajic u subtal u taata, kabéet u tóoca'al cuxa'an. 
10U nojoch le aj kiino'obo' dzo'oc u kamic tuláacal páajtalil u ti'al u búuquintic 
le quili'ich búuco', le ca j ya'al u aceiteil jun páaycunaj tu poole', le t o'olal ma' 
unaj u chóoj wach'tic u pooli', mix u jatic u nook u ti'al u chíiculal u okom 
óolal; 
11Mix unaj u yocol tu'ux yaan jun túul quimeni': Mix tu yo'olal u taata wa tu 
yo'olal u maama unaj u kastal yanil. 

12Ma' unaj u jóokol tu quili'ich naj u Kui', mix unaj u manba'alcuntic le quili'ich 
najo', tumen tu yóokol leti' ya'al u aceiteil jun páaycunaj u ti'al Ku. Tene' 
Yuumtzilen. 
13U ti'al u caxtic u yatane', unaj u dzo'ocol u beel yéetel jun túul x ch'úupal x 
sujuy. 
14Mix ba'al o'olal unaj u dzo'ocol u beel yéetel jun túul x quimen íicham, x p'at 
íicham, beeta'an u yóolaj wa x kaakas co'olel; yatane' unaj jun túul x ch'úupal 
x sujuy sijnal tu ch'i'iba'al, 
15tu yo'olal ma' u chichancuntic u tziiquil u paalal ichil u ch'i'ibal u caajal; 
tumen teen Yuumtzil máax jun páaycunto'ob. 

Baxo'ob ma' utz u beeta'al ichil u meeyjul aj kiinili'. 

16Yuumtzile' tu t'anaj Moisese' ca tu ya'alaj ti': 
17A'al ti' Aarón: Bejela'e' yéetel le kiino'ob bíin taalaque', mix jun túul ti' u paalal 
yaan wa ba'ax nuumil ti' u wíinclil bíin cha'abac u táanbesic u ti'ibil óolal waaj 
ti' u Ku. 
18Tu jaajile', mix jun túul máax yaan nuumil ti' u wíinclil je'el u páajtal u 
náadzal tu táan Yuumtzil u ti'al táanbesaj: je'el bix wa ch'óop, móoch, wa quex 
yaan u nuumil u ni' wa u xiquin, 
19wa caachal u yooco'ob wa u kabo'ob, 
20wa quex aj p'uus wíinic wa j áac wíinic, wa yaan u múuyalil u yich, wa yaan 
u we'echil wa pawo' tu wíinclil, bey xan wa ucha'an loob ti' ye'el u j xiibil. 
21Mix jun túul u ch'i'ibal Aarón yaan u nuumil bíin u táanbes ti' Yuumtzil ti'ibil 
óolalo'ob u ti'al tóocbil; leti'e' yaan u nuumil, le t o'olal ma' tu páajtal u 
táanbesic u ti'ibil óolal u waaj u Ku. 
22Je'el u páajtal u jaantic le waajo', bey xan le quili'ich ba'alo'ob yéetel le sen 
quili'icho'obo', 



310 

 

Biblia Maya 
© 1992, Sociedades Bíblicas Unidas. 

 

 
 

 

23ba'ale' ma' tu páajtal u ch'actic tu'ux yaan le káasab mix u náadzal ti' u 
multuunil kultaj tu yo'olal ma' u yéensic yéetel u nuumil u quili'ichil in quili'ich 
naj. Tene' Yuumtzilen máax jun páaycunto'ob. 
24Moisese' tu ca'a a'alaj ti' Aarón, yéetel u paalal bey xan ti' tuláacal le j 
israelitaobo'. 

Levítico 22 

Bix unaj u táanbesa'al ti'ibil óolalo'ob ti' Yuumtzil 

1Yuumtzile' tu t'anaj Moisese' ca tu ya'alaj ti': 
2A'al ti' Aarón yéetel u paalal ca u meyajto'ob yéetel tziiquil le quili'ich ba'alo'ob 
cu jun páaycunta'al tumen le j israelitaobo', tu yo'olal ma' u manba'alcuntico'ob 
in quili'ich kaaba'. Tene' Yuumtzilen. 
3A'al ti'ob líikbal bejela'e' tac ti' le kiino'ob cu taalo'obo', je'el máax ti' u ch'i'ibal 
kaas yanil ca u beet u táanbesajil le quili'ich ba'alo'ob cu jun páaycunta'al 
tumen le j israelitaob ti' Yuumtzilo', yaan u tze'elel tin táan. Tene' Yuumtzilen. 
4Mix jun túul ti' u ch'i'ibal Aarón yaan u koja'anil jáaway ti' wa cu wixic síime', 
bíin u jaant quili'ich ba'alo'ob wa ma' dzo'ococ u dza'acali'. Le máax cu cóojol 
ti' jun p'éel wa ba'ax kascuna'an tumen jun túul máac quimen wa quex cu cóojol 
ti' jun túul máac koja'an ti' u wixic sim, 
5wa quex cu kastal iquil u cóojol ti' jun túul ba'alche' cu jíilticubáa wa jun túul 
máac kaas yanile', cu kastal le máax cu cóojolo', 
6yaan u ya'alal ma' utz yanil tac u yocbal kiini', ma' bíin páatac u jaantic 
quili'ich ba'alo'ob wa ma' u p'o'ubáa yéetel ja'i'. 
7Cu p'áatal utz yanil tu yocbal kiin, cu dzo'ocole' je'el u páajtal u jaantic le 
quili'ich ba'alo'obo', tumen leti' u janal. 
8Ma' unaj u jaantic u bakel jun túul ba'alche' cu chéen quíimil wa cu xéexet'al 
tumen jun túul dzíidzic ba'alche', tu yo'olal ma' u kastal yanil. Tene' 
Yuumtzilen. 



311 

 

Biblia Maya 
© 1992, Sociedades Bíblicas Unidas. 

 

 
 

 

9A'al ti'ob ca u dzo'ocbeso'ob in wa'almaj t'aano'ob tu yo'olal ma' u kebantalo'ob 
ti', beyo' ma' bíin quíimico'obi'. Tene' Yuumtzilen dzo'oc in jun páaycuntico'ob. 
10Mix jun túul máac bíin páatac u jaantic le janal wa ma' aj kiino'. Mix u yula' 
le aj kiino', mix u aj meyaj bíin páatac u jaantic le quili'ich janalo'. 
11Wa le aj kiin cu manic jun túul palitzil yéetel u taakine', le palitzilo', je'el u 
páajtal u jaantic le quili'ich janalo'. Le máax cu síijil tu yotoch le aj kiino', je'el 
xan u páajtal u jaantique'. 
12Wa u x ch'upul paal le aj kiin dzoca'an u beel yéetel máax ma' u ch'i'ibal aj 
kiine', ma' bíin páatac u jaantic u janlil le ti'ibil óolo'ob cu dzabal ti' le aj 
kiino'obo'. 
13Ba'ale' wa quimen u yíicham wa quex p'ata'an, yéetel mina'an u paalal wa cu 
suut tu yotoch u taata je'el bix ma' dzo'ococ ca'ach u beele', je'el u páajtal u 
jaantic u janal u taatae'. Mix jun túul u láak máac ma' u ch'i'ibal aj kiin je'el u 
páajtal u jaantique'. 
14Wa yaan máax cu kuchul u jaant le quili'ich ba'alo'ob quex ma' tu yóol 
ca'achi', yaan u sutic u je'el ti' le aj kiin le ba'ax tu jaantajo', yéetel u tiip'il jun 
jatz ti' cinco jaatzul; 
15ba'ale' le aj kiino'obo', ma' unaj u cha'ic ti' le j israelitaob u manba'alcuntico'ob 
le quili'ich ba'alo'ob cu táanbesa'al ti' Yuumtzilo', 
16mix u cuchico'ob u kaasil u kebanil u jaantico'ob le quili'ich janalo'ob. Tene' 
Yuumtzilen máax jun páaycunto'ob. 

Bix unaj u táanbesa'al ba'alche'ob 

17Yuumtzile' tu t'anaj Moisese' ca tu ya'alaj ti': 
18T'aanen yéetel Aarón, u paalal bey xan yéetel tuláacal le j israelitaobo' ca a 
wa'al ti'ob: Wa jun túul ti' le j israelitaob wa jun túul j táanxel lu'umil cajnáal 
ichile'ex cu táanbesic ti' Yuumtzil jun túul ba'alche' láaj tóocbil tu yo'olal u 
beetmaj jun p'éel séeb chi' wa u ti'al juunal óolal ti'ibil óole', 

19unaj u táanbesic jun túul j xiibil ba'alche' láaj utz u wíinclil tu yo'olal u 
ka'amal. Je'el u páajtal u táanbesic jun túul wacax, jun túul chan j taman wa 
jun túul j yuuc, 
20ba'ale' ma' jun túul ba'alche' nuum u wíinclili', tumen ma' bíin ka'amqui'. 
21Je'el máax bíin u táanbes ti' Yuumtzil jun túul ba'alche' u ti'al ca'a bisajbáil 
wa tu yo'olal u beetmaj jun p'éel séeb chi' wa quex jun p'éel juunal óolal ti'ibil 
óole', unaj u táanbesic wacaxo'ob, wa j tamano'ob láaj utz u wíinclilo'ob u ti'al 
ca ka'amac. 
22Ma' a táanbesic ti' Yuumtzil ba'alche'ob ch'óopo'ob, ucha'an loob ti'ob, 
móocho'ob, yaan u aaxilo'ob, we'ech wa pawo' tu wíinclilo'ob, mix a dzáique'ex 
tóocbil u ti'al u ti'ibil óolal tu multuunil kultaj u ti'al Yuumtzil. 
23U ti'al u ti'ibil óolal juunal óole', je'el u páajtal a táanbesic jun túul wacax wa 
jun túul j taman cóom jun dzíit yooc, ba'ale' u ti'al a dzo'ocbesic jun p'éel séeb 
chi'e', ma' kambe'eni'. 
24Ma' xan unaj u táanbesico'ob ti' Yuumtzil ba'alche'ob yaan u ye'el u j xiibilo'ob 
ucha'an loob ti'ob, kola'ano'ob, mamaxta'ano'ob wa xota'ano'ob. Ma' a 
beetique'ex ba'alo'ob bey ta lu'ume'exo'. 
25Mix a kamique'ex ti' le j táanxel lu'umil le ba'alche'ob beyo'ob u ti'al u janal 
a Kuex, tumen lelo' ba'alche'ob nuumo'ob ma' kambe'eno'obi' 

Bix unaj u quíimsa'al le ba'alche'ob cu táanbesa'alo' 

26Yuumtzile' tu t'anaj Moisese' ca tu ya'alaj ti': 
27Le quéen síijic jun túul chan wacax, jun túul chan j taman, wa jun túul chan 
yuuque', unaj u p'áatal tu tzéel u maama siete kiino'ob, ba'ale' tu ocho kiine' cu 
kambe'enchajal u ti'al ti'ibil óol ti' Yuumtzil. 
28Ma' a quíimsic chéen ti' jun p'éel kiin jun túul wacax pa'ate' yéetel u yaal. 
29Le quéen a táanbes u ti'ibil óolal nib óolal u ti'al Yuumtzile', beet ma'alob u 
ti'al ca ka'amac ma'alo'. 

30Cu dzo'ocole' jaant láili' ti' le kiino', ma' a p'atic mix jun p'íit u ti'al tu láak 
kiini'. Tene' Yuumtzilen. 
31Cuxlene'ex je'el bix in wa'almaj t'aano'obe'; Dzo'ocbese'ex. Tene' Yuumtzilen. 
32Ma' manba'alcuntique'ex in quili'ich kaaba', beyo' bíin quili'ichcunta'aquen 
tumen le j israelitaobo'. Tene' teen Yuumtzil máax jun páaycunte'ex. 
33Bey xan tin jóokese'ex Egipto u ti'al in beetinquinbáa a Kuex. Tene' 
Yuumtzilen. 

Levítico 23 

Quili'ich kinbesajo'ob 
(Nm 28.16-25) 

1Yuumtzile' tu t'anaj Moisese' ca tu ya'alaj ti': 
2A'al ti' le j israelitaobo': Le kiino'oba' yéeya'ano'ob chéen u ti'al Yuumtzil, bíin 
a wa'ale'ex u kiinilo'ob quili'ich much'tal. 
3Bíin meyajnaquech seis kiino'ob, ba'ale' sábado u siete kiine' ma' unaj a beetic 
mix jun p'éel meyaji'; tumen u kiinil sábado tu nojbe'enil Yuumtzil. 
4Le kiino'ob je'ela' chéen u ti'al u beeta'al quili'ich much'talo'ob tu nojbe'enil 
Yuumtzil, unaj a much'tale'ex: 
5Tu catorce kiin ti' yáax winal tu yocbal kiine', ca kiinbesique'ex le Tadz Máanil 
tu nojbe'enil Yuumtzil. 
6Tu quince kiin láili' ti' le meso', ca kiinbesique'ex u kiinkujil waajo'ob x ma' 
levadurai tu nojbe'enil Yuumtzil. Buul siete kiino'ob bíin jaanta'ac waaj x ma' 
levadurai. 
7Yáax jun p'éel kiine' bíin kiinbesa'ac jun p'éel quili'ich much'tal. Ma' a 
beetique'ex mix jun p'éel wa ba'ax meeyjul. 
8Buul siete kiino'ob unaj a tóoquique'ex ti'ibil óolalo'ob ti' Yuumtzil, cu 
dzo'ocole' tu siete kiine' unaj a kiinbesique'ex jun p'éel quili'ich much'tal. Ma' 
unaj a beetique'ex mix jun p'éel meyaji'. 

U kiinkujil yáax joch 

(Nm 28.26-31) 

9Yuumtzile' tu t'anaj Moisese' ca tu ya'alaj ti': 
10A'al ti' le j israelitaobo': Le quéen dzo'ococ a woocle'ex cajtal ti' le lu'um bíin 
in dzáate'ex, cu kuchul u kiinil a jochique'ex a trigo'exe', unaj a táanbesique'ex 
ti' le aj kiin u yáax chúuch kaaxil le joocho'. 
11Tu jo'oloj sábadoe', le aj kiino' cu táanbesic ti' Yuumtzil chéen u ti'al ti'ibil 
óolal yo'olal u kambe'enchajal. 
12Láili' ti' le kiin cu táanbesa'al le chúuch kaxo'obo', bíin táanbesa'ac jun túul 
chan ja'aben j taman láaj utz u wíinclil u ti'al láaj tóocbil tu nojbe'enil Yuumtzil. 
13Bíin u taaso'ob xan ca'a wuudz ca tac táancoch u ma'alobil juuch' xa'akta'an 
yéetel aceite, u ti'al u táanbesa'al ti' Yuumtzil u ti'ibil óolal láaj tóocbil utz 
qui'iboquil tu táan. U ti'al wecbil ti'ibil óole' unaj u táanbesa'al jun litro u kab 
uva. 
14Ca'aliquil ma' a bise'ex a ti'ibil óole'ex ti' Yuumtzile', ma' unaj a jaantique'ex 
waaji', mix kéelbil trigo, mix che'eche' trigo. Lela' jun p'éel a'almaj t'aan bíin 
máanac ti' taataob tac ti' u paalalo'ob je'el tu'ux bíin cajlaque'exe'. 
15Líikbal ti' le kiin bíin a bise'ex u chúuch kaaxil le trigo chéen u ti'al ti'ibil óol 
tu jo'oloj sábadoo', unaj u xo'ocol siete buul siete semanaob. 
16Yéetel u láak jun p'éel kiin cu dzo'ocol sábadoe', cu chúucpajal cincuenta 
kiino'ob. Cu táanbesico'ob túun ti' Yuumtzil u ti'ibil óolal túumben trigo, 
17cu ch'a'ico'ob tu yotocho'ob ca'a p'éel waaj takancuna'ano'ob yéetel levadura, 
míin can wuudz yaan ti' u jujun p'éelil, u ti'al u chéen ti'ibil óolal yáax icho'ob 
ti' Yuumtzil. 
18Pa'ate' yéetel le waajo'obo', bíin u biso'ob siete mejen ja'aben j tamano'ob láaj 
utz u wíinclilo'ob, jun túul chan wacax yéetel ca'a túul j tamano'ob je'el bix le 
cu láaj tóoca'al tu nojbe'enil Yuumtzil, u ti'al qui'iboc ti'ibil óol utz tu táan leti', 
yaan xan u táanbesa'al u ti'ibil óol jejeláas neeko'ob yéetel u kab uva. 

19Bíin xan u táanbeso'ob jun túul j yuuc tu yo'olal keban, bey xan ca'a túul 
mejen ja'abente'il j tamano'ob u ti'al u quíimsbil ba'alche'il ca'a bisajbáa. 
20Le aj kiino' bíin u kub le ba'alche' chéen u ti'al ti'ibil óol tu táan Yuumtzil, 
pa'ate' yéetel u waajilo'ob yáax jooch, bey xan le ca'a túul mejen j tamano'obo'. 
Bíin jun páaycunta'aco'ob ti' Yuumtzil u ti'al le aj kiino'. 
21Láili' ti' le kiin je'elo', unaj a kiinbesique'ex jun p'éel quili'ich much'tal, bey 
xan bíin a wet'ique'ex wa ba'ax meyajil. Lela' jun p'éel a'almaj t'aan u ti'al 
tuláacal kiino'ob bíin máanac ti' taataob tac ti' u paalalo'ob je'el tu'ux bíin 
cajlaque'exe'. 
22Le quéen kuchuc u kiinil jooche', ma' jach láaj molic u joochil a cool, mix a 
meendzultic u x p'ata'abe'enilo'ob. P'at u ti'al óotzilo'ob yéetel j táanxel 
lu'umilo'ob. Tene' Yuumtzilen a Junab Kuex. 

U kiinil u jóopsa'al ju'ubo'ob 
(Nm 29.1-6) 

23Yuumtzile' tu t'anaj Moisese' ca tu ya'alaj ti': 
24A'al ti' le j israelitaobo': Tu yáax u kiinil siete mese', yaan a kiinbesique'ex jun 
p'éel sábado, bey xan jun p'éel quili'ich much'tal yéetel u jóopsaj paaxil 
ju'ubo'ob. 
25Unaj a tóoquique'ex jun p'éel ti'ibil óol tu nojbe'enil Yuumtzil, cu dzo'ocole' 
ma' bíin a beete'ex wa ba'ax meeyjuli'. 

U kiinil sa'atsaj si'ipil 
(Nm 29.7-11) 

26Yuumtzile' tu t'anaj Moisese' ca tu ya'alaj ti': 
27U diez kiinil u siete mese', u kiinil sa'atsaj si'ipil. Unaj a kiinbesique'ex jun 
p'éel quili'ich much'tal, bey xan bíin su'ukiinaque'ex ti' le kiino' yéetel yaan a 
tóoquique'ex jun p'éel ti'ibil óol tu nojbe'enil Yuumtzil. 
28Ma' a beetique'ex mix jun p'éel meyaj ti' le kiin je'elo' tumen u kiinil sa'atsaj 
si'ipil u ti'al a kamique'ex u sa'atsaj si'ipil Yuumtzil a Kuex. 



316 

 

Biblia Maya 
© 1992, Sociedades Bíblicas Unidas. 

 

 
 

 

29Le máax ma' tu jóokesic le kiin je'el u ti'al u su'ukino', je'el máaxac leti'e', yaan 
u tze'elel ichil u caajal. 
30Le máax xan bíin u beet wa ba'ax meyajil ti' le kiino', je'el máax leti'e' yaan 
in beetic u tze'elel ichil u caajal. 
31Ma' a beetique'ex mix jun p'éel meyaj. Lela' jun p'éel a'almaj t'aan u ti'al 
tuláacal kiino'ob, bíin máanac ti' taataob tac ti' u paalal je'el tu'ux bíin 
cajlaque'exe'. 
32Jun p'éel sábado a ti'ale'ex, yaan a su'ukine'ex, bíin a cáajse'ex tu yoocbal u 
kiinil nueve ti' le meso', tac tu yoocbal u láak kiin. 

U kiinbesajil máacano'ob 
(Nm 29.12-40) 

33Yuumtzile' tu t'anaj Moisese' ca tu ya'alaj ti': 
34A'al ti' le j israelitaob: U quince kiinil láili' ti' le siete meso', buul siete kiino'ob 
bíin a kiinbese'ex u cha'anil máacano'ob tu nojbe'enil Yuumtzil, 
35yéetel jun p'éel quili'ich much'tal tu yáax jun p'éel kiin. Ma' a beetique'ex mix 
jun p'éel meyaj. 
36Ti' buul siete kiino'ob bíin a tóoque'ex ti'ibil óolalo'ob tu nojbe'enil Yuumtzil. 
Lelo' jun p'éel kiinil kiin kuj, ma' bíin a beete'ex mix jun p'éel wa ba'ax 
meeyjuli'. 
37Lela' leti' le kiino'ob jóokesa'an chéen u ti'al Yuumtzil, unaj a wa'alique'ex u 
kiinilo'ob quili'ich much'tal tu'ux bíin a táanbese'ex ti' Yuumtzil tóocbil ti'ibil 
óolo'ob, tóocbil ba'alche'ob, u ti'ibil óolal jejeláas neeko'ob, quíimsbil 
ba'alche'ob yéetel u ti'ibil óolal u kab uva je'el bix unaj u ku'ubul tu kiinilo'obe', 
38jun páay xan bíin kiinbesaco'ob sábado tu nojbe'enil Yuumtzil, bey xan le 
siibalo'ob yéetel ti'ibil óolalo'ob séeb chi'itano'ob wa quex le cu dzabalo'ob 
chéen yéetel juunal óolo'. 

39Tu quince kiin ti' le siete winal le quéen dzo'ococ a joche'exo', ca 
kiinbesique'ex jun p'éel kiinkuj buul siete kiino'ob tu nojbe'enil Yuumtzil, bey 
xan jun p'éel sábado tu yáax jun p'éel kiin yéetel tu ocho kiin. 
40Tu yáax jun p'éel kiine' bíin ch'a'abac u yich u ma'alobil che'ob, u le' xan 
yéetel u le' che'ob piim u le'ob bey xan u cóopoilo'ob áalcab ja', buul siete 
kiino'ob bíin qui'imacchajac a wóole'ex tu táan Yuumtzil a Kuex. 
41Tu jujun ja'ab tu siete mese', bíin a kiinbese'ex jun p'éel kiinkuj buul siete 
kiino'ob tu nojbe'enil Yuumtzil. Jun p'éel a'almaj t'aan u ti'al tuláacal kiino'ob 
bíin máanac ti' taataob tac ti' u paalal. 
42Ti' le buul siete kiino'ob je'elo', tuláacal u sijnalil le j israelitaobo', yaan u 
cajtalo'ob yáanal máacano'ob, 
43u ti'al ca kuchuc u yojéelto'ob tuláacal u ch'i'ibalo'ob, le ca tin jóokeso'ob 
Egipto le j israelitaobo', tin beetaj u cajtalo'ob yáanal máacano'ob. Tene' 
Yuumtzilen u Junab Kuob. 
44Bey úuchic u ya'alic Moisés ti' le j israelitaob ba'ax kiinilo'ob jóokesa'ano'ob 
chéen u ti'al Yuumtzil. 

Levítico 24 

Aceite u ti'al x t'uchub sáaso'ob 
(Ex 27.20-21) 

1Yuumtzile' tu t'anaj Moisese' ca tu ya'alaj ti': 
2Túuchi'it ti' le j israelitaob ca u taaso'ob u aceiteil chéen oliva u ti'al u t'a'abal 
mantadz le sáaso'obo'. 
3Aarón bíin u yila'aj u p'áatal t'aba'an buul áakab tu táan Yuumtzil tu noj Paselil 
Much'tal, tu paach le káasab yaan tu tzéel u ba'asche'il le nup t'aano'. Lela' jun 
p'éel a'almaj t'aan u ti'al tuláacal kiin bíin máanac ti' taataob tac ti' u paalalo'ob. 
4Bíin u máakant u sáaso'ob le t'uchub sáas beeta'an yéetel ma'alo' oro u ti'al u 
p'áatal t'aba'an tu táan Yuumtzil. 

U waajil táanbesaj 

5Ch'a' u ma'alobil juuch' ca a takancunt doce piimpiim waajo'ob, yaan ti' tu 
jujun p'éelile' can wuudz ca tac táancoch 
6Dzaj tu yóokol le táasche' beeta'an yéetel ma'alo' oro yaan tu táan Yuumtzil, 
ca tzoolil u ti'al u yantal seis ti' u jujun tzoolil. 
7Dzaj tu jujun tzoolil ma'alob poom tu yo'olal u meyaj ti' le waaj u ti'al u ti'ibil 
óolal ka'asajil cu tóoca'al tu nojbe'enil Yuumtzilo'. 
8Lela' manaltzail u dza'abal tu táan Yuumtzil tu jujun p'éel sábado u ti'al u nup 
t'aan le j israelitaob tuláacal kiino'obo'. 
9Le jaatzil je'elo', mantadz u ti'al Aarón yéetel u ch'i'ibalo'ob, unaj u jaantico'ob 
le waaj ti' jun p'éel quili'ich cúuchil, tumen ti' le ti'ibil óolalo'ob cu tóoca'al tu 
nojbe'enil Yuumtzilo', le je'ela' jun p'éel u asab quili'ichil 

U jaadzil máaxo'ob poch'ic Ku 

10-11Ichil le j israelitaobo', yaan ca'ach jun túul j xiib sijnal ti' jun túul maama 
x israelil yéetel ti' jun túul taata j egiptoil. U maamae' cu kaaba'intic ca'ach 
Selomit, u x ch'upul paal Dibri ti' u múuch' cajtalil u yotochnáalo'ob Dan u taal. 
Le j xiiba' ba'atel t'aanaj yéetel jun túul j israelita, ichil le péetcaajo', ca'aliquil 
ichil lelo' u j xibil paal le x israelilo', tu poch'aj yéetel tu loolob t'antaj u kaaba' 
Yuumtzil. Bisa'ab túun tu táan Moisese' 
12ca j dzaab ma'axo'ob ch'úuctic ca'aliquil u ya'alal tumen Yuumtzil ba'ax unaj 
u beeta'al. 
13Yuumtzile' tu t'anaj Moisese' ca tu ya'alaj ti': 
14Jóokes tu paach péet caaj le máax kaakas t'aanajo'; ca u dza'ob tu yóokol u 
poole' u kabo'ob le máaxo'ob u'uyo', ca quíimsa'ac yéetel ch'iin tumen tuláacal 
le caajo'. 
15-16Ti' le j israelitaobo', a'al beya': Le máax bíin poch'ic yéetel bíin kaakas 
t'antic u kaaba' Yuumtzil u Kue', yaan u cuchic u keban, yaan u quíimsa'al 
yéetel ch'iin tumen tuláacal caaj. Je'el bix wa j táanxel lu'umile', bey xan wa 

sijnal ichile'ex, wa cu poch'ic u kaaba' Yuumtzile' bíin xot kinta'ac u ti'al 
quíimil. 
17Le máax bíin quíimsic u láak máaque', yaan u xot kinta'al u ti'al quíimil. 
18Le máax bíin quíimsic jun túul wacaxe', yaan u sutic u jeel: ba'alche' tu yo'olal 
ba'alche'. 
19Le máax bíin beetic loob ti' jun túul u yéet caajale', bíin u mukyajt láili' je'el 
bix le loob tu beetajo': 
20Cach baac yéetel cach baac, ich yéetel ich, coj yéetel coj; yaan u mukyajtic 
tu wíinclil láili' je'el bix le loob tu beetajo'. 
21Le máax bíin quíimsic jun túul ba'alche'e', yaan u sutic u jeel. Le máax 
quíimsic jun túul j xiibe', yaan u xot kinta'al u ti'al quíimil. 
22Jun p'éel a'almaj t'aan u ti'al je'el bix le j táanxel lu'umilo', bey u ti'al le máax 
sijnal ichile'exe'. Tene' Yuumtzilen a Junab Ku. 
23Moisés túune' j t'aanaj yéetel le j israelitaobo', ca tu jóokesajo'ob tu paach le 
x péetcaaj le máax kaakas t'ant Kuo', ca tu quíimsajo'ob yéetel ch'iin. Le j 
israelitaobo' tu beetajo'ob je'el bix tu ya'alajil Yuumtzil ti' Moiseso'. 

Levítico 25 

U ja'abil sábado yéetel u xul palitzilil 

1Yuumtzile' tu t'anaj Moisés tu witzil Sinaí ca tu ya'alaj ti': 
2A'al ti' le israelitaob lela'; le quéen ocoque'ex ti' le lu'um bíin in dzáa te'exo', le 
lu'umo' unaj u beeta'al u sábadoil tu tzicbe'enil Yuumtzil. 
3Je'el u páajtal a pakique'ex a coole'ex seis ja'abo'obe', bey xan a ch'ac 
ku'uktique'ex a paakal uvae' yéetel a molique'ex u yicho'ob. 
4Ba'ale' tu siete ja'abo'obe' u beeta'al u sabadoiltu tzicbe'enil Yuumtzil, ma' a 
pakic a coole'ex ti' le ja'abo', mix a ch'acku'uktique'ex paakal uvaob. 



320 

 

Biblia Maya 
© 1992, Sociedades Bíblicas Unidas. 

 

 
 

 

5Ma' a xotku'uktique'ex le trigo jóok chéen tu jun le caaj dzo'oc a jochic u 
dzoocbalac a coolo', mix a molic u yich le uva ma' ch'acku'ukta'ano', le lu'umo' 
kabéet u je'elel. 
6Le bíin u dzáa le lu'um tu ja'abilo'ob sábadoe', yaan u dzáic u ti'al a jaante'ex, 
u jaanto'ob a j palitzile'ex bey xan a x palitzile'ex, a j meyaje'ex bey xan le j 
táanxel lu'umilo'ob caja'an ichile'exo', 
7u wacaxil yéetel le dzíidzic ba'alche'ilo'ob le lu'umo', tuláacal le bíin u dzaj le 
lu'umo' u ti'al a jaante'ex. 
8Unaj a xoquique'ex siete u semanail ja'abo'ob, tu pa'ate'ile' cuarenta yéetel 
nueve ja'abo'ob, 
9u diez kiino'ob le siete semanao', u kiinil sa'atsaj si'ipil, yaan u yusta'al u baac 
j taman ti' tuláacal le lu'umo'. 
10U ja'abi' cincuentae' yaan a ka'aytique'ex quili'ich ja'ab; lelo' jun p'éel u ja'abil 
u ch'éenel palitzilil, yaan a wa'alique'ex ca ch'éenec palitzilil ti' tuláacal u 
cajnáalil le lu'umo'. Tuláacal máac bíin suunac tu yotoch yéetel tu lu'umil. 
11Le cincuenta ja'abo' a ti'ale'axe' u ja'abil u ch'éenel palitzilil, ma' bíin a pake'ex 
mix a jochque'ex trigo chéen tu juunal joki', mix a ch'acku'uktique'ex a paakal 
uvaex mix a molique'ex u yich. 
12Tumen a ti'ale'exe' jun p'éel u quili'ich ja'abil u ch'éenel palitzilil, yaan a 
jaantique'ex chéen le ba'ax bíin u dzáa le lu'umo'. 
13Ti' u ja'abil u ch'éenel le palitzililo' tuláacal máac bíin suunac u ti'alint le 
lu'umo'. 
14Wa máax cu conic wa cu manic le lu'um ti' u láak máaque' yaan u yilic ma' u 
yocoltic; 
15le máax manico' unaj u bo'otic u kiinilo'ob j mano'ob ti' le u ja'abil p'at 
palitzilo', le máax conique' unaj u bo'ota'al ti' le u ti'al u chuquic u láak u ja'abil 
jooch cu bineltico': 

16le u buca'aj ja'abil jooch cu bineltique', le u buca'aj u tojol; wa cu p'áatal jun 
p'íit ja'abo'obe', jun p'íit u tojol, tumen le cu co'onolo' u buca'ajil le jooch cu 
bineltico'. 
17Mix máac u máan u kab ti' mix máac, e'ese'ex tziiquilil ti' Junab Ku, tumen 
teen Yuumtzil a Junab Kuex. 
18Dzo'ocbese'ex ba'ax cu ya'alic in wa'almaj t'aan, cuxlene'ex ichil in tzolbe'en 
t'aan. Dzo'ocbese'ex ba'ax cu ya'alic u ti'al a cuxtale'ex yéetel jéedzel te j lu'uma'; 
19le lu'umo' yaan u dzáaic u yich, te'exe' yaan a cuxtale'ex ich jéedzel óolal, 
tumen yaan a jaantique'ex le u yicho'obo' tac quéen na'ajchajaque'ex. 
20Ma' xan ca káat chi'ite'ex: ¿ba'ax bíin c jaant tu kiinilo'ob u siete ja'abo' wa 
ma' tu páajtal c paakal mix tu páajtal c molic jooch? 
21Wa ti'olal lelo' bíin in túuxt ti' te'ex in qui' t'aan tuláacal le seis ja'abo'obo', 
tumen le joocho' je'el u chúucpajal tac u ti'al óox p'éel ja'abo'ob; 
22le beetic yaan a jaantique'ex le janalbe'en neek a kalma'exo' ca'aliquil a 
paakale'ex tu ca'a téen tu ocho ja'abil, tac tu nueve ja'abil je'el u yantal u ti'al a 
jaante'ex le janalbe'en neeko'ob a kalme'exo, ca'aliquil u kuchul u kiinil le 
jocho'. 
23Le lu'umo' ma' unaj a conique'ex jun puli'i'; tumen in ti'al, te'exe' chéen 
máanalbe'ene'ex beye'ex in wu'ulabe'. 
24Le t óolale' je'el ba'ax lu'umil yaan te'ex bey ba'al a ti'ale'exe', unaj a p'atic u 
manic u yúuchben yuumilo'ob. 
25Wa jun túul a wéet caajal cu p'áatal nakan óotzil tu yo'olal lelo' cu taal u 
contech u lu'ume', jun túul u nadza'an láaktzile' cu páajtal u ca'a bo'otic le ba'ax 
tu conaj u láaktzilo'. 
26Wa máax mina'an u láaktzil ca páatac u ca'a bo'otique', wa le ti' cu 
much'quintic u tojole' je'el u páajtal u ca'a bo'otique'. 
27Yaan u xoquic buca'aj kiino'ob dzo'oc u máan le ca tu conajo', u ti'al u sutic 
le taakin cu chíicpajal ti' le máax tu manajo', beyo' cu p'áatal u ti'alinte. 

28Wa ma' tu páajtal u much'quintic u ti'al u bo'otique', le lu'umo' cu p'áatal u 
ti'al le máax tu manajo' tac quéen kuchuc u ja'abil u xuul palitzilil, le máax tu 
conajo' cu suut u ti'alinte. 
29Wa máax cu conic jun p'éel u yotoch ti'an ti' jun p'éel tuulum caaje', je'el u 
páajtal u ca manque' le quéen máanac jun p'éel ja'ab le ca tu conajo'. 
30Ba'ale' wa ma' tu páajtal u manic ti' le ja'ab cu bin j máano', yaan u p'áatal 
jun puli' ti' le máax j ma'ano' yéetel ti' u ch'i'ibalo'ob. Lelo' ma' tu páajtal u 
ma'anal tu ja'abil u xuul palitzilil. 
31Ba'ale' le najo'ob yano'ob ti' le mejen caajo'ob ma' kala'an u paacho'ob mina'an 
u jela'anil ti' u cajtalilo'ob cool: lelo'obo' je'el u páajtal u maanale' tumen yaan 
u jáalkabta'alo'ob tu ja'abil u xuul palitzilil. 
32Le j levitaob je'el u páajtal u ca'a manico'ob le najo'ob yaan ichil le noj caaj 
u ti'alo'obo'. 
33Wa jun túul j levie', le máax cu maano' unaj u jóokol ti' le najo' tu ja'abil u 
xuul palitzilil xi'ic tu noj caaj tu'ux yaan yotoch tumen le ba'ax u ti'al le j 
levitaob ichil israele' chéen le naj yaan ti'ob te j noj caajo'. 
34Le u lu'umilo'ob u cananta'al j tamano'ob te noj caajo'obo', ma' tu páajtal u 
coonol tumen chéen u ti'alo'ob láaj kiin. 
35Wa jun túul a wéet caajal cu yóotziltal, cu taal ta wicnale', unaj a wáantic 
je'el bix jun túul táanxel lu'umil cu nakan káatal, yaan a wocsic ta wotoch. 
36Ma' a lukesic mix ba'al ti', mix a káatic u bo'olal yóokol ba'ax ca dzáic u paye', 
e'es ti' yaan teech u sajac óolal Ku, yaan a wocsic ta wotoch. 
37Ma' a káatic u tip'a'anil tu yo'olal le taakin ca dzáic páayil, mix a co'ojquintic 
le janal ca tzáic ti'o'. 
38Tene', Yuumtzilen, a Kuex tu jóokesaje'ex Egipto u ti'al u dzáicte'ex u lu'umil 
Canaán, yéetel u ti'al u beticubáa a Kuex. 
39Wa jun túul a wéet caajal cu nakan yóotzital ti'an ta wicnal cu concubáa ti' 
teche', ma' a beetic u meyaj bey palitzile'; 

40beet bey jun túul a j meyaje' wa bey jun túul a wu'ulabe', yaan u meyajtiquech 
tac tu ja'abil u xuul palitzilil, 
41cu dzo'ocole' je'el u páajtal u p'atic a wotoch yéetel u paalal, u ti'al ca suunac 
tu ca'a téen ichil u ch'i'ibalo'ob yéetel ti' le ba'alo'ob u ti'alo', 
42tumen le ti'obe' in palitzilo'ob; téen tin jóokesa'abo'ob Egipto, ma' unaj u 
co'onolo'ob u ti'al palitzilil. 
43Ma' a loobiltico'ob; ba'ale' yanac teech u sajaquil a Ku. 
44Wa a káat ca yanac teech x palitzil wa j palitzilo'obe' unaj a manico'ob táanxel 
lu'um ichil le yano'ob ta bakpacho'. 
45Bey xan je'el u páajtal a manic le j táanxel lu'umo'ob caja'ano'ob ichile'exo', 
wa u paalalo'ob cu síijilo'ob ca'aliquil cajnáalo'ob ta caajal; leti'obe' je'el u 
páajtal a manic a ti'alinto'obe'. 
46P'ato'ob u ti'al a paalal le quéen quíimque'exe'; láili' je'el u páajtal u 
palitziltico'obe'. Ba'ale' mix jun túul ichile'ex israelil unaj u dzáanchatic mix u 
beetic u mukyaj u sucu'un, u yéet ki'ikel. 
47Wa jun túul táanxel lu'umil cu ayiikaltal caja'an ta lu'umile' ba'ale' jun túul a 
wéet caajal naadz ti' le j táanxel lu'umil, cu yóotziltal ti'olal lelo' cu concubáa 
ti'e', wa ti' u láak j táanxel lu'umile', 
48je'el u páajtal u jóokesic tu palitzile' quex dzo'oc u concubáa, wa cu ma'anal 
tumen jun túul u láaktzil, 
49wa u yéet ki'ik u taata wa je'el máax láaktzil naadz ti'e', bey xan je'el u páajtal 
u mancubáa le ti'e' wa yaan u tojol ti', 
50yaan u bo'otic ti' le máax j mano' u ja'abil le ca tu conjubáe' tac u ja'abil u 
xuul palitzilil: u tojole' je'el bix buca'ajil le ja'abo'ob dzo'oc u maano' bey xan u 
jay p'éel kiinilo'ob dzo'oc u meyaj, buca'aj xan u bo'olil suuc u dza'abal ti' le j 
meyajo'obo'. 
51Wa ya'ab ja'abo'ob cu binetique' yaan u dzáic jun jatz le taakin tu kamaj ca 
tu conjubáo'; 

52wa jun p'íit u bin u ti'al u ja'abil p'atic palitzilile', cu bo'otic le ja'abo'ob cu 
bineltico'. 
53Unaj u yila'al bey jun túul j meyaj cu taal u ti'al jun ja'ab ma' a cha'ic u beeta'al 
u yayaj meyaj. 
54Wa ma' tu ma'anal ti' le kiino'obo', cu jáalkabta'al tu ja'abil u xuul palitzil 
pa'ate' yéetel u paalal, 
55tumen le j israelitaob in palitzilo'ob, in ti'alo'ob tumen teen tin jóokeso'ob 
Egipto. Tene' Yuumtzilen a Junab Kuex. 

Levítico 26 

Qui'it'aano'ob u ti'al aj u'uyaj t'aano'ob 
(Dt 7.12-24; 28.1-14) 

1Ma' a beetique'ex kuob mix u yoochelo'ob; mix xan a líiksique'ex quili'ich 
tuunicho'ob mix póolbil tuunicho'ob, ma' chintale'ex tu táano'ob, tumen tene' 
Yuumtzilen a Junab Kuex. 
2Táanbese'ex in sábado'ob, bey xan tzique'ex in quili'ich naj: Tene' Yuumtzilen. 
3Wa ma' ta tzelcaba'ex ti' in wa'almaj t'aano'ob yéetel ca dzo'ocbesique'ex yéetel 
a cuxtale'exe', 
4tene' bíin in túuchi'it ti' te'ex cháac tu kiinil, le lu'um yéetel u che'ilo'ob le 
káaxo' bíin yanac u yicho'ob; 
5bíin yanac trigo tac u kuchbal u kiinil u t'o'ocol u yich uva, yaan u yantal u 
yich uva tac u kuchbal u kiinil yúuchul paakal; yaan a jaantique'ex waaj tac a 
na'ajtale'ex, yéetel yaan u qui'imactal a wóole'ex yéetel jéedzelil ta caajale'ex. 
6Yaan in beetic u bin te'ex utzil ta caajale'ex, yaan a wenele'ex x ma' ja'asaj 
óolil, tumen tene' bíin in canant a caajale'ex ti' dzíidzic ba'alche'ob yéetel ti' aj 
ba'atelilo'ob. 
7Te'exe' bíin a ch'a'apachte'ex a aj p'eeque'ex, leti'obe' bíin lúubco'ob tu yej 
máascab ta táane'ex; 

8cinco ti' te'exe' bíin u ch'a'apacht cien, ciene' bíin u ch'a'apacht diez mil; a aj 
p'eeque'exo' bíin lúubuco'ob ta táane'ex yéetel yej máascab. 
9Bíin in wutzil pacte'ex u ti'al in beetic a ya'abtale'ex, yéetel bíin in jedzcunt in 
nup t'aan ta wéetele'ex. 
10Bíin a jaante'ex le trigo a kalmaje'ex ti' táanxel ja'abo'obo', cu dzo'ocole' yaan 
a jóokesique'ex le yaan ichil a ch'iile'ex u ti'al a kalque'ex le túumben trigoo'. 
11Tene' bíin cajlaquen ichile'ex, ma' bíin in tzele'ex tin táani'; 
12mantadz bíin xíimbalnaquen ta wéetele'ex, bíin a Kuintene'ex, te'ex xane' bíin 
in caajalte'ex. 
13Tene' Yuumtzilen a Kuex máax jóokese'ex Egipto tu yo'olal u jáawal a 
palitzilta'ale'ex tumeno'ob: tene' tin cachaj u jokoljokil a caale'ex 
t'onquintmaile'exe' ca tin beetaj a mane'ex yéetel ca'anal táan jo'olil. 

U sajbejsa'al lej ma' u'uyaj t'aano'ob 
(Dt 28.15-68) 

14Ba'ale' wa te'ex ma' ta ch'en xiquintique'ex mix ta dzo'ocbesique'ex le a'almaj 
t'aano'oba', 
15tumen ca tzelique'ex yéetel ca kex óoltique'ex in tzolbe'en t'aano'ob, cu 
dzo'ocole' ma' ta dzo'ocbesique'ex mix jun p'éel ti' in wa'alaj t'aano'obe', beyo' 
ca j ma' u'uyaj t'antique'ex in nup t'aan. 
16Teen xane' bíin in beet bey ta wéetelexa': bíin in túuchi'it te'ex sajaquil, báan 
quíimil, chocwil, x yayaj ichil, yéetel ma' óol wíinclil; ti' mix ba'al bíin 
meyajnac te'ex a paakale'ex tumen a aj p'eeque'exo'ob bíin u jaanto'ob a 
joche'ex. 
17Teen bíin in beet ca xi'ic te'ex kaasil bíin ca pa'abac a muuke'ex tumen a aj 
p'eeque'exo'ob; yaan a t'onquinta'alex tumen máaxo'ob p'ecmaile'ex, bey xan 
yaan a púudzule'ex quex mix máac áalcabansique'ex. 
18Wa ma' bíin a wu'uye'ex in t'aan quex beyo', bíin in ca'a núumsajtique'ex siete 
u téenel tu yo'olal a kebane'ex. 

19Bíin in tzel a ca'anal ichile'ex; yaan in beetic u jáawal u káaxal ja' yéetel u 
ch'éenel u yantal u yich u che'ilo'ob káax. 
20Chéen cunel a bine'ex a pul a muuke'ex tumen le lu'umo', ma' bíin u dzáate'ex 
mix ba'ali', mix u che'ilo'ob káax bíin yanac yicho'ob. 
21Wa xi'ic u bíin a mukul muuke'ex ti' tene', ca pechcaba'ex a ma' wu'uyaj 
t'aane'exe', bíin in ca jadze'ex siete u téenel je'el bix ti' u buca'aj a kebane'exe'. 
22Bíin in túuchi'it ta wóokole'ex u ba'alche'ilo'ob káax u ti'al u p'ate'exo'ob x ma' 
paalil, bíin u xe'exet'o'ob a wacaxe'ex bey xan bíin u p'ato'ob jun p'íite'ex tac u 
beet u p'áatal mina'an máax xíimbal ti' le bejo'obo'. 
23Wa mix bey bíin utzchajque'ex tumen xi'ic u bin a pechicaba'ex ti' teen, 
24teen xane' bíin in pechimbáa in jadze'ex u láak siete u téenel tu yo'olal a 
kebane'ex. 
25Bíin túun in beet u taal ta wóokole'ex jun p'éel máascab ca'a mat yej u ti'al 
jadzique'ex úuchic a x ma' u'uyaj t'antique'ex in nup t'aan; te'exe' bíin xi'ique'ex 
a ta'acaba'ex ichil a caajale'ex, ba'ale' tene' bíin in túuchi'it ti' te'ex koja'anilo'ob, 
bey xan bíin lúubuque'ex tu táan a aj p'eeque'ex. 
26Le quéen dzo'ococ in xu'ulsic tu'ux cu taal a wo'oche'exe', diez co'olelo'ob bíin 
u póoco'ob ti' jun p'éel xamach a wo'och waaje'ex cu dzo'ocole' cu t'oxico'ob 
te'ex a jaante'ex, ba'ale' ma' bíin na'ajaque'exi'. 
27Wa mix bey bíin a wu'uyaj t'antene'ex tumen xi'ic u bin a pechcaba'ex ti' tene', 
28teen xane' quin pechquimbáa te'ex, yéetel p'uujul bíin in jadze'ex u láak siete 
u téenel tu yo'olal a kebane'ex. 
29Te'ex túune' bíin a jaante'ex a j xibil paale'ex yéetel a x ch'upul paalale'ex. 
30Tene' bíin in jut u quili'ich naj a beetbil kuex bey xan bíin in jóokes ca'a búuj 
ti' u multuunil u kultajil a tóoc poome'ex; bíin in nijcunt a j quimen wíinclile'ex 
tu yóokol u j quimen wíinclil a beetbil kuex, yaan in we'esic te'ex in kéex óolal. 

31Bíin in p'at x la' caajil a caajale'ex bey xan bíin in láaj jut a quili'ich najilo'ob, 
cu dzo'ocole' ma' bíin qui'imacchajac in wóol yéetel a qui'iboc ja'obi'. 
32Bíin in láaj kascunt a lu'ume'ex, le a aj p'eeque'exo'obo' bíin u cáajbeso'ob, 
p'áatal jaka'an u yóolo'ob. 
33Te'exe' bíin in ki'itbese'ex yóokolcaab, bíin in ch'a'apachte'ex yéetel in 
máascab; a lu'ume'exe' bíin suunac x tocoy lu'umil, bíin suunaco'ob u caajilo'ob 
jak óolal. 
34Le lu'umo' bíin u kiinbes le sábado'ob tu kiinilo'ob chéen x tocoy ca'aliquil ti' 
yane'ex tu lu'um a aj p'eeque'exo'obo'; beyo' bíin máans u sábadoilo'ob le 
kiino'ob ma' páatchaj ca'achoo'. 
35Tuláacal le kiino'ob p'áatal x tocoye', le lu'umo' bíin yanac u sábado ti' 
tuláacal le kiino'ob ma' ta cha'aje'ex u yanatal ca'aliquil ti' cajnáale'exo'. 
36Le je'enque'ex ti' te'ex bíin p'áatac cuxtal tu lu'um le aj p'eeco'ob, bíin in beet 
a sen sajactale'ex chéen tu yo'olal u juum u lúubul u le' che'; leti' bíin beetic a 
wáalcabe'ex, bíin púudzuque'ex óoli' bey ch'a'apachta'ane'ex yéetel máascabe', 
bíin lúubuque'ex x ma' ch'a'apachtajil; 
37bíin a jéentantaba'ex óoli' bey táan a púudzule'ex ti' ba'atele', quex mix máac 
ch'a'apachtique'ex; ¡mix jun túul ti' te'ex bíin páatac u yantal actáan ti' u aj 
p'eeco'obi'! 
38Bíin xu'ulsa'aque'ex ich múuch' caajo'ob, u lu'um a aj p'eeque'exo'ob bíin 
xu'ulsique'ex; 
39cu dzo'ocole' le máaxo'ob bíin p'áataco'ob tu lu'um u aj p'eeco'obe', yaan u 
quíimilo'ob tu yo'olal u kasa'anilo'ob; ¡bíin quíimique'ex pa'ate' yéetel a taataex 
yo'olal u kasa'anilo'ob! 
40Quex ca a kaj óolte'ex a kasa'anile'ex yéetel u kasa'anil a taataex, bey xan tu 
yo'olal ma' u táan óolteno'ob yéetel tu pechuba'ob tene', 

41teen xane' bíin in pechimbáa te'ex u ti'al in bisique'ex tu lu'um a aj 
p'eeque'exo'ob; a j ma' ocsaj óol tuucule'ex bíin sublacchajac te'elo', yéetel bíin 
a kame'ex u jaadzil a kebane'ex. 
42Teen túune' bíin ka'ajac teen le nup t'aan tin beetaj yéetel Jacob, Isaac yéetel 
Abraham, bey xan bíin ka'ajac teen le lu'umo', 
43bíin p'áatac jáalkabil u ti'al u yantal u jéedzelil ca'aliquil mina'ane'exi'; beyo' 
te'exe' bíin a kame'ex u jaadzil a kasa'anile'ex tumen ta kex óolte'ex in tzolbe'en 
t'aano'ob yéetel ta manbalcunte'ex in wáalmaj t'aano'ob. 
44Quex beyo', quex ti' yane'ex tu lu'um a aj p'eeque'exe', ma' bíin in kex 
óolte'exi'; mix bíin in p'ate'exi', ma' bíin tu'ubuc teen in nup t'aan tin beetaj 
yéetel a taataob, tumen tene' Yuumtzilen a Junab Kuex. 
45Ba'ale' bíin ka'ajac teen le nup t'aan tin beetaj yéetelo'ob le ca tin jóokeso'ob 
Egipto tu táan yich múuch' caajo'ob u ti'al in beetiquinbáa u Kuob. Tene' 
Yuumtzilen. 
46Lelo'oba' leti' le a'almaj t'aano'ob, tzolbe'en t'aano'ob yéetel ca'ansajo'ob dzaab 
tu chi' Moisés tumen Yuumtzil tu witzil Sinaí u ti'al leti' yéetel le j israelitaobo'. 

Levítico 27 

Ba'axo'ob jun páaycuna'ano'ob u ti'al Ku 

1Yuumtzile' tu t'anaj Moisese' ca tu ya'alaj ti': 
2A'al ti' le j israelitaobo': le máax u káat u dzáa u bo'olal jun p'éel séeb chi' ti' 
Yuumtzil je'el bix unaj u dza'abal u bo'olal jun túul máaque', 
3jun túul xiib yaan veinte tac sesenta ja'abo'ob ti'e' bíin a beet u bo'otic 
cincuenta sac taakino'ob je'el bix le u p'iisil le quili'ich najo'; 
4jun túul co'olele', unaj u bo'otic treinta sac taakino'ob. 
5Le máax yaan cinco tac veinte ja'abo'ob ti'e', bíin u bo'ot veinte sac taakino'ob 
wa j xiib, wa co'olele' bíin u bo'ot diez sac taakin. 

6U ti'al mejen paalal yaan jun winal ti'ob tac cinco ja'abo'obe', bíin dza'abac u 
bo'olal cinco sac taakino'ob u ti'al mejen j xiibo'ob yéetel óox p'éel u ti'al mejen 
x ch'úupal. 
7U ti'al máaxo'ob dzo'oc u máan sesenta u ja'abilo'obe', bíin u bo'oto'ob le j 
xiibo'obo' quince taakino'ob, diez co'olelo'ob. 
8Wa sen óotzil máax beet le séeb chi'o' tu yóolal lelo' ma' tu páajtal u bo'otic le 
buca'aj a'ala'an u ti'al jun p'éel séeb chi'o', bíin káata'ac ti' le aj kiin cu ya'al 
buca'aj unaj u bo'otic le máac beet le séeb chi'o'. 
9Ti' le ba'alche'ob cu táanbesa'alo'ob ti' Yuumtzilo', tuláacal ba'alche' cu ku'ubul 
ti' Yuumtzile' cu p'áatal jun páaycuna'an, 
10ma' bíin páatac u ke'exel yéetel u láak ba'alche' asab jadzutz wa asab kaasi'. 
Wa yaan u dza'abal u kexe', cu p'áatal jun páaycuna'an le ba'alche' 
táanbesa'ano', bey xan le cu dza'abal u keexinto'. 
11Ti' le ba'alche'ob ma' janalbe'eno'obo' ma' bíin páatac u táanbesa'alo'ob ti' 
Yuumtzilo', bíin bisa'ac ti' le aj kiino', 
12u ti'al u ya'alic bajux u bo'olal le ba'alche'o'. Le buca'aj bíin u ya'al le aj kiino' 
unaj u bo'ota'al, 
13wa taac u ca'a ti'alintic le ba'alche'ob, unaj u bo'otic jun jatz ti' cinco jaatzul 
u tiip'il ti' le suuc u bo'ota'alo'. 
14Wa yaan máax cu jun páaycuntic u yotoch ti' Yuumtzile', le aj kiino' unaj u 
ya'alic bajux u tojol le najo'. Le bajux bíin u tucult le aj kiino' unaj u bo'ota'al. 
15Ba'ale' wa le máax jun páaycunt le naj u káat u ca'a máano', unaj u bo'otic 
pa'ate' yéetel jun jatz ti' cinco jaatzul u tojol le buca'aj suuc u bo'ota'alo', cu ca'a 
ti'alintic le najo'. 
16Wa máax cu jun páaycuntic ti' Yuumtzil jun xéet' u lu'ume', u tojol le lu'umo', 
bíin tuculta'ac je'el bix buca'aj bíin u dzáa u joochile', lelo' cincuenta sac 
taakino'ob tu yo'olal doscientos yéetel veinte litros cebada. 

17Wa cu jun páaycuntic u lu'um líikbal u cáajbal u ja'abil jáalkabile', cu p'áatal 
u tojol je'el bix a'ala'anilo'; 
18ba'ale' wa cu jun páaycuntic cu dzo'ocol u máan u ja'abil jáalkabile', le aj 
kiino' bíin u tucult buca'aj sac taakin u naj u dzáic, yaan u lukesic le buca'aj 
unaj u bo'ota'al ti' le ja'abo'ob dzo'oc u máan ti' u ja'abil le jáalkabilo'. 
19Wa le máax jun páaycunt le lu'um u káat u man tu ca'a téene', unaj u bo'otic 
pa'ate' yéetel jun jatz ti' cinco jaatzul ti' le buca'aj a'ala'anilo', cu ca'a ti'alintic; 
20ba'ale' wa ma' tu ca'a manic tumen le lu'um táan u co'onol ti' u láak máaco', 
ma' bin páatac u ca'a ti'alintiqui'. 
21Le quéen p'áatac mina'an u taatail le lu'um tu ja'abil jáalkabilo', cu jun 
páaycunta'al chéen u ti'al Yuumtzil, le aj kiino' cu ch'a'ic u ti'alinte. 
22Le máax cu jun páaycuntic ti' Yuumtzil jun p'éel manbil lu'um ma' u kam 
ba'albáil ti' u taataob, 
23le aj kiino' bíin u dzáa u tojol le je'el bix buca'aj u kiinilo'ob u bin u ja'abil 
jáalkabile', le máaco' bin u bo'ot láili' ti' le kiin le buca'aj a'ala'ab u tojol le 
lu'um, cu jun páaycuntic u ti'al Yuumtzilo'. 
24Tu ja'abil jáalkabile', le lu'umo' cu suut ti'alintbil tumen le máax cone', u jach 
yuumil le lu'umo'. 
25Tuláacal le ba'axo'ob bíin tuculta'ac bajux bin u tojolt, unaj je'el bix le siclo, 
yaan once gramos ti'ob tumen lelo' leti' le p'is jóokesa'an chéen u ti'al le quili'ich 
najo'. 
26Ti' u yáax aalo'ob wacaxe' u ti'al Yuumtzil tumen yáax aalo'ob, mix máac unaj 
u jun páaycuntic. Quex chan wacax wa quex chan j tamane' u ti'al Yuumtzil. 
27Wa jun túul ba'alche' ma' janalbe'ene', je'el u páajtal u bo'ota'al le bajux bíin 
a'ala'ac pa'ate' yéetel u tiip'il jun jaatz ti' cinco jaatzul ti' le buca'aj u tojolo'. 
Ba'ale' wa ma' tu ca'a ma'anale', je'el u páajtal u co'onol ti' le buca'aj suuquilo'. 
28Le máax cu jun páaycuntic u ti'al Yuumtzil jun jatz ti' le ba'alo'ob u ti'al je'el 
bix máaco'ob, wa lu'umo'ob tu kamaj ti' u taataob, mix jun p'éel ti' le ba'axo'ob 

cu jun páaycuna'an je'el u páajtal u co'onol wa cu ma'anal tumen le máax 
conmailo'; tuláacal le ba'ax jun páaycuna'ano', sen quili'ich u ti'al Yuumtzil. 
29Ma' xan bíin páatac u bo'otal u cuxtal mix jun túul máac xot kinta'an u ti'al j 
quíimsbile': yaan u quíimil. 
30Jun jaatz ti' diez jaatzilo'ob ti' tuláacal u yich lu'ume', je'el bix neeko'ob yéetel 
u yich che'obe', u ti'al Yuumtzil jun páaycuna'an u ti'al. 
31Le máax u káat u ca'a ti'alint jun p'íit ti' u jatz le diez jaatzulo', yaan u bo'otic 
u tojol yéetel u ti'ip'il jun jatz ti' cinco jaatzul. 
32Jun túul ti' diez wacaxo'ob wa ti' u ba'alche'ilo'ob a waalake'exe', yaan u jun 
páaycunta'al u ti'al Yuumtzil, 
33ma' bin yéeya'ac u jadzutzilo'ob wa u kaasilo'obi', mix unaj u ke'exel jun túul 
yéetel u láak jun túul. Wa yaan cu ke'exele', le ba'alche' cu yáax dza'abal yéetel 
le cu dza'abal u ti'al u keexo', cu p'áatalo'ob jun páaycunta'ano'ob, ma' tu páajtal 
u ca'a su'utul ti' u taatail. 
34Lela' leti' le a'almaj t'aano'ob tu dzaj Yuumtzil ti' Moisés u ti'al le israelitaob 
tu witzil Sinaio'. 

Números 

Números 1 

Cu xo'ocol jay túul le israelitaob tu pu'uquil Sinaí 

1U yáax kiinil ti' u ca'a winalil tu ca'a ja'abil, tu xuul u kiinilo'ob u ca'a ja'abil 
jóokoco'ob le j israelitaob tu lu'umil Egiptoo', Yuumtzile' tu t'aanaj Moisés tu x 
tocoy lu'umil Sinaí, tu noj Paselil Much'tal yéetel Ku, ca tu ya'alaj ti': 
2Xoque'ex jay túul tuláacal le j israelitaobo', ti' u múuch' cajtalilo'ob u 
yotochnáalo'ob u ti'al ca wojéelte'ex jay túul u j xiibilo'ob 
3le máaxo'ob yaan veinte u ja'abilo'ob tac máanja'an, cu páajtal u jóokolo'ob u 
ti'al j ba'atele' teech yéetel Aarone' dzíibte'ex jay túul je'el bix u nu'ucta'al le 
kaaba'ob u ti'al j ba'atelo', 
4ta wéetele'exe' yaan u yáantajo'ob jun túul u nojchil ti' jujun p'éel u múuch' 
cajtalil a wotochnáale'ex. 
5Lelo'oba' u kaaba'ob le u nojchilo'ob naj u ti'al u yáante'ex: U nojochil u 
ch'i'ibalo'ob Rubene': Elisur, u paal Sedeur. 
6U nojochil u ch'i'ibalo'ob Simeone': Selumiel, u paal Zurisadai. 
7U nojochil u ch'i'ibalo'ob Judae': Naasón, u paal Aminadad. 
8U nojochil u múuch' cajtalil u yotochonáalo'ob Isacare': Natanael, u paal Zuar. 
9U nojochil u ch'i'ibalo'ob Zabulone': Eliab, u paal Helón. 
10U nojochil u ch'i'ibalo'ob Josee': tu yo'olal Efraine' Elisama, u paal Amiud, tu 
yo'olal Manasese', Gamaliel u paal Pedasur. 
11U nojochil u ch'i'ibalo'ob Benjamine': Abidán u paal Gedeón. 
12U nojochil u múuch' cajtalil yotochnáalo'ob Dane': Ahiezer, u paal Amisadai. 
13U nojochil u ch'i'ibalo'ob Asere': Pagiel, u paal Ocrán. 
14U nojochil u ch'i'ibalo'ob Gade': Eliasaf, u paal Reuel. 
15U nojochil u ch'i'ibalo'ob Neftalie': Ahira, u paal Enán. 

16Lelo'oba' u nojchilo'ob ichil u múuch' cajtalilo'ob u cajnáalilo'ob u 
yotochnáalo'ob Israel, yéeyabo'ob u ti'al j t'aan tu yo'olal u yéet otochnáalo'ob. 
17-18Moisés yéetel Aarón túune', tu yáax kiinil u ca'a p'éel winalil le ja'abo'; tu 
much'quintajo'ob le j xiibo'ob yéeya'ano'ob tu kaaba'ob tumen Ku, bey xan 
tuláacal le caajo', ca tu dzíibtajo'ob u kaaba'ob tuláacal le j israelitaobo', tu 
dzíibtajo'ob u kaaba'ob le j xiibo'ob tu tzoolol u múuch' otochnáalo'ob bey u 
yotochnáalilo'ob, maanal veinte u ja'abilo'ob, 
19jach je'el bix tu nu'uctilac Yuumtzil ti' Moisese', le dzíibil kaaba' j beeta'ab tu 
x tocoy lu'umil Sinaí. 
20-21Le ca j dzo'oc u xo'ocol jay túulo'ob ti' u ch'i'ibalo'ob, tu jooltaquil najo'obe', 
j dzíibta'ab u kaaba' tu jujun túulil, yéetel u xo'ocol jay túul le j xiibo'ob yaan 
maanal veinte ja'abo'ob ti'ob tu chucaj le buca'aja': Ti' u ch'i'ibalo'ob Rubene', 
u nojchil paal Israele', j xo'oc cuarenta yéetel seis mil quinientos j xiibo'ob 
ma'alobo'ob u ti'al j ba'atel. 
22-23Ti' u ch'i'ibalo'ob Simeone' j xo'oc cincuenta yéetel nueve mil trescientos. 
24-25Ti' u ch'i'ibalilo'ob Gade' j xo'oc cuarenta yéetel cinco mil setecientos 
cincuenta. 
26-27Ti' u ch'i'ibalo'ob Judae' xo'oc setenta yéetel cuatro mil setecientos. 
28-29Ti' u ch'i'ibalo'ob Isacare' xo'oc cincuenta yéetel siete mil cuatrocientos. 
30-31Ti' u ch'i'ibalo'ob Zabulone' j xo'oc cincuenta yéetel siete mil cuatrocientos. 
32-35Ti' u ch'i'ibalo'ob Josee'. J xo'oc cuarenta mil quinientos, ti' u ch'i'ibalo'ob 
Efraine', treinta yéetel dos mil doscientos ti' u ch'i'ibalo'ob Manasés. 
36-37Ti' u ch'i'ibalo'ob Benjamine' xo'oc treinta yéetel cinco mil cuatrocientos. 
38-39Ti' u ch'i'ibalo'ob Dane' j xo'oc setenta yéetel dos mil setecientos. 
40-41Ti' u ch'i'ibalo'ob Asere' j xo'oc cuarenta y un mil quinientos. 
42-43Ti' u ch'i'ibalo'ob Neftalie' j xo'oc cincuenta yéetel tres mil cuatrocientos. 

44Le dzíibil kaaba'ob tu beetaj Moisés, Aarón yéetel doce u nuuquilo'ob 
israelitaob, u aj méektáan u ch'i'ibalo'ob yéetel u j otochnáalo'ob, buca'aj tu 
chucaja': 
45le j israelitaob ma'alob u ti'al ba'atel dzo'oc u máan veinte u ja'abilo'obo', 
46tu chucaj seiscientos yéetel tres mil quinientos tu pa'ate'il. 

Le ba'axo'ob j dza'ab u beeto'ob le j Levitaob 

47Le j levitaobo' ma' j xo'oc u ch'i'ibalo'ob pa'ate' yéetel u láak múuch' cajtalil 
otochnáalo'obe', 
48tumen Yuumtzile' u ya'almaj ca'ach ti' Moisés: 
49le quéen a xoc le israelitaobo' ma' bíin a xoc u ch'i'ibalo'ob Levii' pa'ate' 
yéetelo'obi'. 
50Le j levitaobo' unaj a dzáico'ob u ti'al u beetico'ob u meeyjul u quili'ich najil 
Nup t'aan, tuláacal le nu'uculo'ob yéetel u láak ba'alo'ob yaan te j quili'ich najo'. 
Leti'obe' dza'ano'ob u ti'al u bisico'ob le quili'ich najo' yéetel u nu'ucul u 
meyajo'ob, bey xan u ti'al tuláacal u meyajil. U najmal u cajtalo'ob tu bakpach 
le quili'ich najo'. 
51Le quéen kabéetchajac u bisa'al le quili'ich najo' yaan u wach'ico'ob bey xan 
le tu'ux bíin je'eleco'obe' yaan u ca'a kaxico'ob. Wa u láak máac cu náadzal ti' 
le quili'ich najo' yaan u xot kinta'al j quíimil. 
52Le u láak israelitaobo' yaan u much'talo'ob bey u much'talo'ob le máaxo'ob cu 
ba'atelo'obo', tu jujun túule' tu Noj Paselil tu yicnal xan u lacam. 
53Le j levitaobo' leti'obe' yaan u much'talo'ob tu bakpach u quili'ich najil le Nup 
t'aano', u ti'al u canantico'ob ma' u p'u'ujul Yuumtzil ti' le israelitaobo'. 
54Le j israelitaob tu beetajo'ob tuláacal je'el bix tu tzol t'antaj Yuumtzil ti' 
Moiseso'. 

Números 2 

U tzoolol bix much'lajico'ob can jaatz israelitaobo' 

1Yuumtzile' tu t'anaj Moisés yéetel Aarón ca tu ya'alaj ti'ob: 
2Le j israelitaobo' unaj u much'talo'ob ma' jach náach tu bakpach u noj Paselil 
Much'tal, jujun túul yáanal u lacam, yéetel u chíiculal u láaktzilo'ob. 
3Tu lakine' bíin je'elec le jaatzul cu xíimbal yáanal u lacam Judá. U jaatzul u 
ch'i'ibalo'ob Judae' u nojchile' Naasón u paal Aminadad, 
4tuláacale' sesenta yéetel cuatro mil seiscientos j xiibo'ob. 
5Tu tzéele' bíin je'elec u jaatzul u ch'i'ibalo'ob Isacar, u nojchile' Natanael, u 
paal Zuar, 
6tu pa'ate'ile', cincuenta yéetel cuatro mil cuatrocientos j xiibo'ob. 
7Bíin xan much'lac tu tzéel u jaatzul u ch'i'ibalo'ob Zabulón, u nojchile' Eliab, 
u paal Helón, 
8tu pa'ate'ile' cincuenta yéetel siete mil cuatrocientos j xiibo'ob. 
9U j xiibilo'ob Judae' chúucpaj óox múuch' le bíin xíimbalnaco'ob tu táan le j 
israelitaob, ciento ochenta yéetel seis mil cuatrocientos j xiibo'ob. 
10Tu noojole' bíin je'elec u jaatzul cu xíimbalo'ob yáanal u lacam Rubén. U 
nojoch u ch'i'ibalo'ob Rubene' Elisur, u paal Sedeur, 
11tu pa'ate'ile' cuarenta yéetel seis mil quinientos j xiibo'ob. 
12Tu tzéele' bíin je'elec u jaatzul u ch'i'ibalo'ob Simeón, u nojchile' Selumiel, u 
paal Surisadai, 
13tu pa'ate'ile' cincuenta yéetel nueve mil trescientos j xiibo'ob. 
14Bíin xan je'elec yéetelo'ob u ch'i'ibalo'ob Gad, u nojoche' Eliasaf, u paal Reuel, 
15tuláacale' cuarenta yéetel cinco mil seiscientos cincuenta j xiibo'ob. 
16Beyo' u caajilo'ob Rubene' bíin chúucpajac óox múuch', tu pa'ate'ile' ciento 
cincuenta y un mil cuatrocientos j xiibo'ob yaan u xíimbalo'ob tu paach le 
yáaxo'. 

17Le j levitaobo' bíin xíimbalnaco'ob chúumuc ti' le can múuch' j xiibo'ob u ti'al 
u bisico'ob u noj Paselil Much'tal. Le can p'éel cajtalilo'ob bíin xíimbalnaco'ob 
yáanal u lacam tu paach u láak caaj tu tzoolol je'el bix much'lico'ob ca'ache'. 
18Chikine' yaan u je'elel u múuch'ul le j xiibo'ob cu xíimbalo'ob yáanal u lacam 
Efraín. U nojoche' Elisama, u paal Amiud, 
19tu pa'ate'ile' cuarenta mil quinientos j xiibo'ob. 
20Tu tzéele' bíin je'elec u jaatzul u ch'i'ibalo'ob Manasés, u nojchile' Gamaliel u 
paal Pedasur, 
21tu pa'ate'ile' treinta yéetel dos mil doscientos j xiibo'ob. 
22Yaan xan u dza'abal tu tzéele' u jaatz u múuch' cajtalil yotochnáalo'ob 
Benjamín, u nojchile' Abidán, u paal Gedeoni, 
23tu pa'ate'ile' treinta yéetel cinco mil cuatrocientos j xiibo'ob. 
24Beyo' u cajtalil Efraine' cu chuquic óox múuch', tu pa'ate'ile' ciento ocho mil 
cien j xiibo'ob, yaan u xíimbalo'ob tu óox tzoolol. 
25Tu noojole' bíin je'elec u jaatzul le j xiibo'ob cu xíimbalo'ob yáanal u lacam 
Dan, u nojchile' Ahieser, u paal Amisadai, 
26tu pa'ate'ile' sesenta yéetel dos mil setecientos j xiibo'ob. 
27Tu tzéele' bíin je'elec u jaatzul u ch'i'ibalo'ob Aser, u nojchile' Pagiel, u paal 
Ocrán, 
28tu pa'ate'ile' cuarenta un mil quinientos j xiibo'ob. 
29Tu tzéelo'ob xane' bíin je'elec u jaatzul u ch'i'ibalo'ob Neftalí, u nojoche' Ahira, 
u paal Enán, 
30tu pa'ate'ile' cincuenta yéetel tres mil cuatrocientos j xiibo'ob. 
31Beyo' u caajil Dane' cu chúucpajal óox múuch' j xiibo'ob, le o'ox múuch'o', tu 
pa'ate'ile' ciento cincuenta yéetel siete mil seiscientos j xiibo'ob bíin u 
nu'up'o'ob u tzoolol tu paach u lacamo'ob. 

32Tu pa'ate'il u ch'i'ilancab le j israelitaob cu dzo'ocol u xo'ocol tu pa'ate'ile' tu 
dzaj seiscientos tres mil quinientos j xiibo'ob. 
33Ba'ale' je'el bix tu tzol t'antaj Yuumtzil ti' Moisese', le levitaobo' ma' xo'oco'ob 
ichil le buca'aj xo'oco'. 
34Le j israelitaobo' tu beetajo'ob tuláacal je'el bix Yuumtzil tu nu'uctilac ti' 
Moisese': tu jujun túulile' much'laj yáanal u lacam, yaan u xíimbalo'ob tu tzéel 
u cajtalil u yotochnáalo'ob yéetel u láaktzilo'ob. 

Números 3 

Yuumtzile' cu ya'alic ba'ax u meyajo'ob le j levitaobo' 

1Lelo'oba' u ch'i'ibalo'ob Aarón yéetel Moisés le kiin ca j t'a'an Moisés tumen 
Yuumtzil tu witzil Sinaí: 
2U paalal Aarón: Nadab, u nojchil, Abiú, Eleazar yéetel Itamar. 
3Tu can túulil jun páaycunta'abo'ob yéetel j dzaab páajtalil u ti'al u meyajo'ob 
bey aj kiino'obe', 
4ba'ale' Nadab yéetel Abiue' j quíimo'ob tu táan Yuumtzil tumen tu táanbeso'ob 
káak jela'an tu x tocoy lu'umil Sinaí, leti'obe', ma' yanchaj u paalali'. Eleazar 
yéetel Itamar túune' tu beetajo'ob u aj kiinilo'ob je'el bix nu'ucta'abic ti'ob 
tumen Aarón u taataobe'. 
5Yuumtzile' tu t'anaj Moisés ca tu ya'alaj ti': 
6T'aan u ch'i'ibalo'ob Leví u ti'al ca yanaco'ob yáanal u tusbeel Aarón, ca u 
meyajto'ob. 
7Bíin meyajnaco'ob u ti'al Aarón yéetel tuláacal le caajo', tu táan u noj Paselil 
Much'tal, u ti'al u beetico'ob u meyajilo'ob quili'ich naj. 
8Leti'ob xan bíin u cananto'ob tuláacal u nu'uculilo'ob le u noj Paselil 
Much'talo', yéetel bíin meyajnaco'ob u ti'al tuláacal le j israelitaob ti' tuláacal 
u meyajilo'ob le quili'ich najo'. 

9Jun páaycunt le j levitaob ti' u chuca'an j israelitaobo', ca u meyajto'ob chéen 
Aarón yéetel u ch'i'ilancab, 
10p'at xan tu kab Aarón yéetel u ch'i'ibalo'ob u meeyjul aj kiinil. Wa yaan máax 
cu beetic u meeyjul aj kiin, ma' aj kiine' leti'e' yaan u xotkinta'al j quíimil. 

Le j levitaobo' ba'al u ti'al Yuumtzil 

11Yuumtzile' tu t'anaj Moisés tu x tocoy lu'umil Sinaí ca tu ya'alaj ti': 
12Ichil le j israelitaobo' dzo'oc in yéeyic le j levitaob u ti'al u keexintic u yáax 
paal ti' u jujun p'éel naj. Leti'obe' in ti'alo'ob, 
13tumen tuláacal yáax paale' in ti'al. Le ca tin láaj quíimsaj u yáax paal le j 
egipciobo', tin jun páaycuntaj in ti'alint u yáax paal le j israelitaobo' bey xan u 
yáax aal u yalak ba'alche'ob. Le t o'olale' in ti'alo'ob. Tene' Yuumtzilen. 

Yuumtzile' cu ya'alic ca xo'ococ jay túulo'ob le j levitaobo' 

14Yuumtzile' tu t'anaj Moisés tu x tocoy lu'umil Sinaí ca tu ya'alaj ti': 
15Xoc jay túul le j levitaob tu tzoolol u yotocho'ob yéetel u cajtalil u 
yotochnáalo'ob, dzíibt xan u kaaba'ob le j xiibo'ob yaan maanal jun winal 
ti'obo'. 
16Moisese' tu dzíibtaj jay túulo'ob je'el bix tu ya'alajilac Yuumtzile'. 
17U paalal Levie', Jersón, Coat yéetel Merari. 
18U ch'i'ibal Gersón tu tzoolol u cajtalil yotochnáalo'obe', Libni yéetel Simei. 
19U ch'i'ibal Coat tu tzoolol u yotochnáalo'obe', Amram, Izhar, Hebrón yéetel 
Uziel. 
20U ch'i'ibal Merari, tu tzoolol u cajtalil u yotochnáalo'obe', Mahli yéetel Musi. 
Tuláacal le je'elo'oba' u ch'i'ibalo'ob Leví tu tzoolol u yotochnáalo'ob. 
21U cajtalil yotochnáalo'ob Gersone' lelo'ob ca'acha' Libni yéetel Simei. 
22Tu pa'ate'il le j xiibo'ob dzíibta'ab u kaaba'ob le yaan maanal jun winal ti'obe', 
siete mil quinientos. 

23Tuláacal le u cajtalil otochnálo'oba' cu je'elelo'ob ca'ach tu chikin u paach le 
quili'ich najo'. 
24U nojchil u yotochnáalo'ob u ch'i'ibal Gersón, Eliasaf ca'achi, u paal Lael. 
25Tu noj Paselil Much'tale', leti'ob ca'ach canantic le quili'ich naj yaan ichil le 
noj Paselo', u pix beeta'an yéetel kéewelo'ob, le káasab yaan tu jool le noj 
Paselo', 
26u káasabilo'ob le x péetpaacho', le káasab yaan tu jool le x péetpaach súut 
bakpachtmail le quili'ich najo' yéetel u multuunil kultajo', bey xan tuláacal u 
suumilo'ob. 
27U cajtalil u yotochnáalo'ob ca'ach Coate' leti'elo'oba' Amram, Ishar, Hebrón 
yéetel Uziel, 
28tu pa'ateil u j xiibilo'ob dzíibta'ab u kaaba'ob le yaan maanal jun winal ti'obo', 
ocho mil trescientos. Le u cajtalil le otochnáalo'oba' leti'ob canantic ca'ach le 
quili'ich najo', 
29cu je'elelo'ob ca'ach tu noojol le quili'ich najo'. 
30U nojoch u cajtalil le otochnáalo'oba' Elizafán u paal Uziel. 
31U cajtalil le otochnáalo'oba' leti'ob canantic ca'ach u ba'asche'il nup t'aan, le 
táasche', le x t'uchub sáas, le u multuunilo'ob kultaj, le quili'ich ba'alo'ob 
kabéeto'ob u ti'al yúuchul kultajo', le káasabo' yéetel tuláacal u nu'uculo'ob. 
32U jach nojchil le j levitaob ca'acho', Eleazar, u paal aj kiin Aarón leti' ca'ach 
ilic máaxo'ob canantic le quili'ich najo'. 
33U cajtalil u yotochnáalo'ob Merari ca'ache', Mahli yéetel Musi. 
34Tu pa'ate'il le j xiibo'ob dzíibta'ab u kaaba'ob le yaan maanal jun winal ti'obe', 
seis mil doscientos. 
35U nojoch ca'ache' Zuriel u paal Abihail, jelecbalo'ob ca'ach tu xaman le 
quili'ich najo'. 

36U cajtalil u yotochnáalo'ob Merari leti'ob canantic ca'ach u bujbil che'ilo'ob 
le quili'ich najo', u x katáabilo'ob, u yocomilo'ob, u nu'ucul u yedztalo'ob yéetel 
tuláacal u nu'uculo'ob, 
37bey xan le ocomo'ob bakpachtic le le x péetpaacho', u nu'ucul u yedztalo'ob 
u mejen che'ilo'ob yéetel u suumilo'ob. 
38Tu tzéel j lakin, actáan ti' le quili'ich naj tu táan le u noj Paselil Much'talo', ti' 
ca'ach yaan u paselo'ob Moisés, Aarón yéetel u paalal, máaxo'ob canantic le 
quili'ich naj tu kaaba' u chuucáan le j israelitaobo'. Wa yaan máax ca'ach cu 
beetic u meyaj aj kiin wa ma' aj kiine', cu xot kinta'al quíimil. 
39Le ca j xo'oc jay túulo'ob le j levitaob tumen Moisés yéetel Aarón tu tzoolol u 
yotochnáalilo'ob je'el bix tu ya'alajilac Yuumtzile', le j xiibo'ob yaan maanal jun 
winal ti'obo' veinte mil tu pa'ateilo'ob. 

U bo'olal j yáax paalal 

40Yuumtzile' tu ya'alaj ti' Moisés: Xoc jay túul u yáax paalal le j israelitaob yaan 
maanal jun winal ti'ob, ca dzíibta'ac u kaaba'ob. 
41Cu dzo'ocole', u keexil u yáax paal le j israelitaobo', jun páaycunt teen le j 
levitaobo'. Tene', Yuumtzilen. Bey xano', u keexil u yáax aal u wacaxo'ob le j 
israelitaobo' jun páaycunt u wacax le j levitaobo'. 
42Moisese' tu xocaj jay túul u yáax paal le j israelitaob je'el bix tu ya'alajilac 
Yuumtzilo', 
43tu pa'ate'il le j xiibo'ob j dzíibta'ab u kaaba'ob yaan maanal jun winal ti'obo', 
chúucpaj veintidós mil sesenta yéetel óox túul. 
44Yuumtzil túune' tu t'anaj Moisese' ca tu ya'alaj ti': 
45Ch'a'a le j levitaob u keexint u j yáax paalal le j israelitaobo', bey xan u wacax 
le j levitaob u ti'al u keexint yéetel u wacax le j israelitaobo' tumen le j 
levitaobo' in ti'alo'ob. Tene' Yuumtzilen. 
46Ba'ale' u yáax paalal le j israelitaob, asab ya'abilo'ob ti' le j levitaobo', le t 
o'olale' u ti'al u bo'olal doscientos setenta yéetel óox túul u maanalile', 

47káat u bo'olal cinco sac taakino'ob tu yo'olal u jujun túul máac je'el bix le 
p'iisil chéen u ti'al le quili'ich najo', lelo' jun p'éel sac taakin yaan once gramos 
ti', 
48cu dzo'ocole', kub ti' Aarón yéetel ti' u paalal u tojol u bo'olilo'ob. 
49Moisese' tu molaj u taakinil u bo'olal j yáax paalal le j israelitaobo' u tip' 
maanalil, 
50tu molaj mil trescientos yéetel cinco sac taakino'ob je'el bix le p'is chéen u 
ti'al le quili'ich najo'. 
51Cu dzo'ocole' tu kubaj le taakin ti' Aarón yéetel ti' u paalal je'el bix a'ala'abic 
ti' tumen Yuumtzile'. 

Números 4 

U jejeláas meyaj le j levitaobo' 

1Yuumtzile' tu t'anaj Moisés yéetel Aarón ca tu ya'alaj ti'ob: 
2Xoque'ex jay túul u yotochnáalo'ob u cajtalil le j levitaob tu tzoolol u 
ch'i'ibalo'ob Coat, 
3le máaxo'ob yaan treinta tac cincuenta u ja'abilo'obe', nu'ucano'ob u ti'al meyaj 
tu noj Paselil Much'tal. 
4U meyaj u ch'i'ibalo'ob Coate', sen quili'ich, je'el le ba'ax bíin u beeto'oba': 
5Le quéen kuchuc u kiinil u líikil u binbal le caajo', Aarón yéetel u paalale' bíin 
u lukso'ob le káasab yaan tu jool le sen quili'ich cúuchilo', yéetele' cu to'ico'ob 
u ba'asche'il le nup t'aano'. 
6Bíin u dza'ob tu yóokole' jun p'éel pixib beeta'an yéetel ma'alob kéewelo'ob, 
cu dzo'ocole' cu jayico'ob jun tacáalili' jun p'éel chacpuke'en nook, cu dza'abal 
u katáabilo'ob u ti'al u cúuch queléembalta'al. 
7Yaan xan u ja'ayal jun p'éel chacpuke'en nook yóokol u táasche'il táanbesajil 
cu dzo'ocole' cu tzo'olol yóokol u jáaycab laquilo'ob, u jo'opobilo'ob, u 

chúujilo'ob, yéetel u pichelilo'ob u ti'ibil óolal u ti'al u kab uva, bey xan le waaj 
cu táanbesa'al mantadzo'. 
8Tu yóokol tuláacal lelo', bíin ja'ayac jun p'éel chac nook, cu dzo'ocole' cu pi'ixil 
yéetel le pixib beeta'an yéetel ma'alob kéewelo'obo', cu dza'abal u katáabilo'ob 
u ti'al u cúuch queléembalta'al. 
9Cu dzo'ocole' cu ch'a'abal jun p'éel chacpuke'en nook u ti'al u pi'ixil le x t'uchub 
sáaso', le sáaso'obo', le x nat'abo'obo', le x jayacsa'al lac yéetel tuláacal u nu'ucul 
u dza'abal aceite. 
10Tuláacal le ba'alo'obo', bíin to'oboc yéetel jun p'éel pixib beeta'an yéetel 
ma'alob kéewelo'ob, cu dza'abal u katáabilo'ob u ti'al u cúuch queléembalta'al. 
11Bey xan bíin ja'ayac jun p'éel chacpuke'en nook yóokol le multuunil kultaj 
oro u ca'aj, cu to'obol yéetel jun p'éel pixib beeta'an yéetel ma'alob kéewelo'obe' 
cu dza'abal u katáabilo'ob u ti'al u cúuch queléembalta'al. 
12Cu dzo'ocole' cu mo'olol le nu'uculo'ob cu meyaj te j quili'ich najo', cu dza'abal 
ti' jun p'éel chacpuke'en nook, cu to'obol yéetel jun p'éel pixib beeta'an yéetel 
ma'alob kéewelo'ob, cu bisa'al xan cúuch queléembaltbil ti' u katáabilo'ob. 
13Unaj u láaj cho'obol u ch'ach'alquil yéetel u púusta'al u ta'anil le u multuunil 
kultajo', cu dzo'ocole' cu to'obol yéetel jun p'éel chacjome'en nook. 
14Tu yóokol bíin dza'abac tuláacal le ba'ax cu kabéetchajal u ti'al u quili'ich 
meeyjulo'ob tu multuunil kultajo': u nu'uculo'ob t'aba'an chúuc u x 
lu'utzubilo'ob, u x jo'opobilo'ob, u nucuch laquilo'ob; yéetel tuláacal u 
nu'uculo'ob le multuunil kultajo'. Ti' tuláacal lelo' bíin dza'abac jun p'éel u 
pixilbil ma'alob kéewelo'ob, bey xan u katáabilo'ob u ti'al u cúuch 
queléembalta'al. 
15Le quéen dzo'ococ u láaj to'obol tumen Aarón yéetel u paalal tuláacal le 
quili'ich nu'uculo'ob, quéen dzo'ococ túun u máakanta'alo'ob u ti'al bisbile' je'el 
u páajtal u taal u paalal Coat u ti'al u cúuch queléembalto'ob le ba'alo'obo'. 
Ba'ale' ma' unaj u machico'ob mix ba'al quili'ich yéetel u kabo'ob, tu yo'olal ma' 

u quíimilo'ob. Tuláacal u nu'uculo'ob u noj Paselil Much'tal unaj u cúuch 
queléembalta'al tumen u paalal Coat. 
16Eleazar, u paal aj kiin Aarone', leti' bíin ilic u aceiteil sáaso'ob, qui'iboc poom, 
bey jejeláas janalbe'en neeko'ob u ti'al táanbesa'al mantadz ti'ibil óolalo'ob ti' 
teen, je'el bix le u aceiteil jun páaycunajo'. Yaan xan u canantic le quili'ich naj 
yéetel tuláacal ba'ax yaan ichilo' bey xan u quili'ich ba'alilo'ob. 
17Yuumtzile' tu t'anaj Moisés yéetel Aarón ca tu ya'alaj ti'ob: 
18Ma' bíin a cha'ex u sa'atal u cajtalil u yotochnáanlo'ob Coat ichil le j 
levitaobo'. 
19U ti'al ma' u núumsaj yajtico'ob quíimil tu yo'olal u machco'ob quili'ich 
ba'alo'ob, unaj a beetique'ex beya'; Aarón yéetel u paalal bíin u ya'al ti' u jujun 
túulil ba'ax bíin u beet yéetel ba'ax bíin u bisej. 
20Beyo' mina'an ba'ax o'olal u yoclo'ob mix jun súutuc u yilo'ob quili'ich 
ba'alo'obi', ma' xan ca quíimco'obi'. 
21Yuumtzile' tu t'anaj Moisés ca tu ya'alaj ti': 
22Xoc xan tu tzoolol jay túul u yotochnáalo'ob u cajtalilo'ob Gersón 
23le je'enque'ex yaan treinta tac cincuenta u ja'abilo'ob, nu'ucano'ob u ti'al 
meyaj tu noj Paselil Much'talo'. 
24U meyajo'ob u ch'i'ibal Gersone', leti' lelo'oba': 
25Unaj u cúuch queléembaltico'ob u káasabilo'ob le quili'ich naj, u noj Paselil 
Much'talo', le pixib beeta'an yéetel ma'alob kéewelo'ob cu ja'ayal yóokol le 
káasab cu bin tu jool le u noj Paselil Much'talo', 
26u káasabilo'ob le x péetpaacho', u káasabil u jool le x péetpaach bakpachtmail 
le quili'ich naj yéetel u multuunil le kultajo', u suumilo'ob yéetel tuláacal le 
ba'axo'ob kabéet u ti'al u meyajilo'obe'. 

27Aarón yéetel u paalal bíin u ye'eso'ob ti' u paalal Gersone' le meyaj bíin u 
beeto'ob, yéetel ba'axo'ob bíin u cúuch queléembalto'ob, te'ex bíin a wa'ale'ex 
ti'ob ba'ax cun u beeto'ob. 
28Lela' leti' le meyaj bíin u beeto'ob u cajnáalilo'ob u yotochnáalilo'ob yéetel 
ch'i'ibalo'ob Gersón tu noj Paselil Much'tal yáanal u tzolbe'en t'aan Itamar u 
paal aj kiin Aarón. 
29Xoc xan tu tzoolil jay túul ch'i'ilancab, u cajnáalil u yotochnáalo'ob yéetel 
láaktzilo'ob Merari. 
30Láaj dzíibt u kaaba' le yaan treinta tac cincuenta u ja'abilo'ob, nu'ucano'ob u 
ti'al meyaj tu noj Paselil Much'talo'. 
31-32Le meyaj bíin u beeto'ob tu noj Paselil Much'talo' leti' lela': bíin u cúuch 
queléembalto'ob u bujbil che'ilo'ob le quili'ich najo', u katáabilo'ob, u 
yocomilo'ob, u nu'ucul yedztalo'ob u x bajab che'ilo'ob yéetel u suumilo'ob, bey 
xan tuláacal le kabéet u ti'al u meyajilo'obo'. Teech bíin a wa'al ti' tu jujun túulil 
ba'ax unaj u cúuch queléembaltico'ob. 
33Lela' leti' u meyajilo'ob tu noj Paselil Much'tal bíin u beet u ch'i'ibalo'ob 
Merari yáanal u tzolbe'en t'aan Itamar u paal aj kiin Aarón. 
34Moisés, Aarón yéetel u nuuquilo'ob le caajo', tu xocajo'ob tu tzoolol jay túul 
u cajnáalilo'ob u yotochnáalilo'ob u ch'i'ibal Coat 
35je'enque'ex yaan treinta tac cincuenta u ja'abilo'ob nu'ucano'ob u ti'al j meyaj 
tu noj Paselil Much'tal, 
36ca j dzíibta'ab u kaaba'ob dos mil setecientos yéetel cincuenta máaco'ob tu 
pa'ate'il. 
37Lelo' leti' le buca'aj tu chucaj u ch'i'ibal Coat, cu páajtal u meyajo'ob ca'ach 
tu noj Paselil Much'tal je'el bix le dzíib kaaba'ob tu beetaj Moisés, yéetel Aarón, 
jach je'el bix a'ala'abic ti' Moisés tumen Yuumtzile'. 
38U paalal Jersón, tu tzoolol u cajnáalilo'ob u yotochnáalo'ob, 

39je'enque'ex yaan treinta tac cincuenta u ja'abilo'ob nu'ucano'ob u ti'al meyaj 
tu noj Paselil Much'tale', 
40dos mil seiscientos yéetel treinta. 
41Lelo' leti' tu pa'ate'il ca'ach u ch'i'ibal Jersón cu páajtal u meyajo'ob tu noj 
Paselil Much'tal je'el bix le dzíibil kaaba' tu beetaj Moisés yéetel Aarón yáanal 
u tzolbe'en t'aan Yuumtzil. 
42U paalal Merari' tu tzoolol u ch'i'ibalo'ob u yotochnáalo'ob, 
43je'enque'ex yaan treinta tac cincuenta u ja'abilo'ob nu'ucano'ob u ti'al u 
meeyjul u noj Paselil Much'talo', 
44tres mil yéetel doscientos. 
45Lelo' leti' tu pa'ate'il ca'ach u paalalo'ob Merari' cu páajtal u meyajo'ob tu noj 
Paselil Much'tal, je'el bix le dzíib tu beetaj Moisés yéetel Aarón jach tu 
ya'alajilac Yuumtzil ti' Moiseso'. 
46Tuláacal le j levitaob j xo'oc tumen Moisés, Aarón yéetel u nuuquilo'ob Israel 
tu tzoolol u cajnáalilo'ob yotochnáalo'ob, 
47je'enque'ex yaan ca'ach treinta tac cincuenta u ja'abilo'ob nu'ucano'ob u ti'al 
u meeyjul u noj Paselil Much'tale', 
48ocho mil quinientos ochenta. 
49Lela' leti' le dzíibil kaaba'ob beeta'ab je'el bix tu ya'alajilac Yuumtzil ti' Moisés, 
bey xan j a'ala'ab ti' jujun túulil ba'ax bíin u beet yéetel ba'ax bíin u cúuch 
queléembalt je'el bix a'ala'abic tumen Yuumtzil ti' Moisese'. 

Números 5 

Yuumtzile' cu ya'alic ca jóokesac tu paach caaj le máaxo'ob ma' utz yanilo'obo' 

1Yuumtzile' tu t'anaj Moisese' ca tu ya'alaj ti': 
2A'al ti' le j israelitaob ca u jóokeso'ob tu paach caaj le máaxo'ob koja'ano'ob ti' 
jáaway, wa ti' le cu máansico'ob ki'ik wa quex p'áat ma' utz yanilo'ob úuchic u 
cóojolo'ob ti' jun túul quimen. 

3Jóokeso'ob tu paach caaj quex j xiibo'ob wa quex co'olelo'ob. Beyo' ma' bíin u 
kascunto'ob le péetcaaj tu'ux cajnáalen ichilo'obo'. 
4Le j israelitaobo' tu dzo'ocbesajo'ob le tzolbe'en t'aan tu dzaj Yuumtzil ti' 
Moiseso', ca tu láaj jóokesajo'ob tu paach caaj le máaco'obo'. 

A'almajt'aano'ob tu yo'olal loobilo'ob yéetel u beeta'al kas. 

5Yuumtzile' tu t'anaj Moisés ca tu ya'alaj ti': 
6A'al ti' le israelitaob lela': Wa jun túul j xiib wa jun túul co'olel cu j ma' u'uyaj 
t'antic Yuumtzil iquil u loobiltic u láak máaque', cu kebantal 
7leti'e' unaj u jajcuntic kebanchajic. Cu dzo'ocole' bíin u dzáa ti' le máax tu 
loobilto' jun p'éel bo'ol je'el bix buca'aj u tojol le loob tu beetajo', yaan u dzáic 
u tiip'il jun jaatz ti' cinco jaatzul. 
8Wa le máax tu loobiltaj cu quíimil, mina'an u láaktzil u ti'al kamic le bo'olo', 
cu p'áatal u ti'al Yuumtzil, bíin ku'ubuc ti' le aj kiin pa'ate' yéetel le j taman bíin 
u táanbes u ti'al u kamic u sa'atsaj si'ipil le máaco'. 
9Tuláacal bo'ol yéetel ti'ibil óolal cu jun páaycunta'al tumen le j israelitaob u 
ti'al Yuumtzile' cu bisa'al ti' le aj kiino', u ti'al le aj kiino'. 
10Tuláacal ba'ax cu jun páaycunta'al ti' Yuumtzile', cu bisa'al ti' le aj kiino'; u 
ti'al le aj kiino' 

A'almajt'aano'ob u ti'al máaco'ob cu tucultico'ob tan u ke'exlo'ob tumen u 
yatano'ob 

11Yuumtzile' tu t'anaj Moisés ca tu ya'alaj ti': 
12A'al ti' le j israelitaobo': je'el u kuchul u kiinil u yáanta'al jun túul co'olel ca u 
kex u yíichame' 
13ca yanac ba'al u yil yéetel u láak j xiib ma' tu kuchul ojéeltbil tumen yíicham 
cu dzo'ocole' quex cu p'áatal ma' utz yanil yo'olal ba'ax cu beetique', mina'an 
máax jajcuntic tumen mix jun téen chu'ucuc táan u nup keban. 

14Tu yo'olal lelo' le íichamo' yaan kiin cu yaj óoltic táan u ke'exel tumen u 
yatan. Ba'ale' yaan kiin xane' cu yaj óol jun túul íicham quex tumen ma' táan u 
tu'usul tumen u yatan. 
15Ti' le ba'alo'ob beyo', le íichamo' bíin u bis u yatan tu táan aj kiin, bey xan 
bíin u táanbes tu yo'olal leti' ca'a wuudz u juuch'il cebada. Ba'ale' ma' bíin u yal 
aceite mix u tos poom tu yóokol le juuch'o', tumen ti'ibil óolal u ti'al u 
chíicbesa'al jun p'éel nup keban. 
16Le aj kiino' cu beetic u náadzal le co'olelo' cu táanbesic tu táan Yuumtzil. 
17Cu dzo'ocole' cu ch'a'ic jun p'íit quili'ich ja' ti' jun p'éel nu'ucul kat u ca'aje', 
cu xa'aktic yéetel jun p'íit u ma'ay u lu'umil le quili'ich najo'. 
18Cu beetic u wa'atal le co'olel tu táan Yuumtzilo' cu jíilt wach'ic u tzo'otzel u 
pool, cu dzáic tu kab le ti'ibil o'olal iquil u yaj óolta'al táan u kexic u yíichamo' 
u ti'al u chíicbesa'al jun p'éel keban; ca'aliquil le aj kiino' ti' yaan tu kab le ja' 
cu taasic loolob t'aano'. 
19Leti' túune' cu beetic u jalach t'antic le co'olelo', cu ya'alic ti': Wa ma' a 
nupabaj yéetel u láak j xiib, mix a tus a wíichame', mix a beet u p'áatal kaas 
yanilech yéetel u láak j xiibe', ma' yúuchul teech mix ba'al le quéen a wuk le 
ja' cu taasic loolob t'aana'. 
20Ba'ale' wa dzo'oc a kexic a wíicham, wa dzo'oc u yantal ba'ax a wila' yéetel u 
láak j xiib u ti'al u kastal a wanile', 
21Yuumtzil ca u sutech u chíiculalil loolob t'aan tu táan le caajo', bey xan ca u 
beet u chu'upul a nak yéetel u yéemel a wal. 
22Le jaadza' bíin taalac ti' teech le quéen a wuk u ja'il le loolob t'aana' le co'olelo' 
cu núuquic: ca úuchuc beyo'. 
23Le aj kiin túuno' cu dzíibtic le loolob t'aana', cu dzo'ocole' cu tupic yéetel le 
káakaj ja'o'. 
24Cu dzo'ocole' cu beetic u yu'ukul le ja' tumen le co'olelo', tu yo'olal u yantal 
káajil ichil u jobnel, 

25cu kamic xan tu kab leti' le ti'ibil óolal tu taasaj tu yo'olal táan u tucla'al táan 
u kexic u yíicham u ti'al u táanbesic ti' Yuumtzil; cu dzo'ocole' cu t'alcuntic le 
ti'ibil óolal tu yóokol u multuunil le kultajo', 
26tu séeblaquil bíin u ch'a'a jun lap' kab u ti'ibil óolil jejeláas neeko'ob u ti'al u 
tóoc tu yóokol u multuunil kultaj u ti'al u ti'ibil óolil ka'ajsajil. Cu dzo'ocol u 
beeta'al tumen le aj kiin u yu'ukul tumen le x co'olel le káakaj ja'o', 
27wa leti' táan u tusic yíichame', le ja' cu taasic loolob t'aana' bíin u beet u 
yantal káajil ichil leti', cu beetic túun u chu'upul u nak bey xan u yéemel u 
paal, cu dzo'ocole' le co'olelo' cu p'áatal u chíiculal loolob t'aan ichil u caajal. 
28Ba'ale' wa ma' sipa'an le co'olelo' ma' bíin úuchuc mix ba'al ti' bey xan je'el u 
páajtal u yantal u paale'. 
29Lela' leti' u ya'almaj t'aanil jun túul co'olel cu kexic u yíicham, leti' xane' cu 
yaj óoltic táan u tu'usul tumen u yatan. 
30Bey xan quex chéen ca u yaj óolt le íicham táan u ke'exel tumen u yatan. Le 
íichamo' unaj u bisic u yatan tu táan Yuumtzil, le aj kiin xano' bíin u beet ba'ax 
cu ya'alic le a'almaj t'aano'. 
31Le íichamo' ma' bíin a'ala'ac yaan u si'ipili', ba'ale' wa yaan u si'ipil le co'olelo', 
leti'e' bíin u mukyajt u jaadzil. 

Números 6 

Tzolt'aano'ob u ti'al nazareob 

1Yuumtzile' tu t'anaj Moisés ca tu ya'alaj ti': 
2A'al ti' le israelitaob beya': wa jun túul j xiib wa co'olel cu jun páaycunticubáa 
u ti'al Yuumtzil bey nazareoe', 
3ma' tu páajtal u yukic u pajil kab uva, mix u yukic ba'al cu cáalcunaj, mix 
su'udz ukul beeta'an yéetel u kab uva; mix u jaantic u yich mix u kulinil. 
4Ca'aliquil u máan u kiinil u séeb chi'e' ma' tu páajtal u jaantic mix ba'al cu taal 
ti' pakal uva. 

5Ma' xan tu páajtal u kosic u tzo'otzel u pool, ba'ale' yaan u cha'ic u nuuctal tac 
tu kiinil u dzo'ocol u séeb chi', tumen kabéet u jun páaycunticubáa u ti'al 
Yuumtzil. 
6Ti' le kiino'obo' je'elo' ma' xan tu páajtal u náadzal ti' jun túul quimen, 
7mix le quéen quíimic u taata wa u maama, wa u sucu'un wa u quiic, tu yo'olal 
ma' u p'áatal kaas yanil, tumen leti'e' jun páaycunta'an u ti'al Yuumtzil. 
8Tuláacal u kiinilo'ob u séeb chi'e' yaan u jun páaycunscubáa u ti'al Yuumtzil. 
9Wa yaan máax cu téec quíimil tu tzéele' tu yo'olal le u tzo'otzel u pool u jun 
páaycuntmaj u ti'al Yuumtzil cu p'áatal ma' utz yanile', cu dzo'ocol u máan siete 
kiino'obe' yaan u dziquic, le ti' le kiin jóokesa'an u ti'al u p'áatal utz yanil. 
10Tu ocho kiine' cu bisic ca'a túul mucuy wa ca'a túul mejen sacpacal ti' le aj 
kiino' tu jool u noj Paselil Much'tal. 
11Le aj kiino' cu táanbesic jun túule' u ti'al quíimsbil tu yo'olal keban, le u láak 
jun túulo' láaj tóocbil, cu beetic xan u kultajil u ka'amal sa'atsaj si'ipil tu yo'olal 
le keban úuchic u machic le quimeno', ti' le kiino' cu ca'a jun páaycuntic u 
tzo'otzel u pool u ti'al Yuumtzil, 
12beyo' cu cáajsic tu ca'a téen u kiinilo'ob jun páaycunajil ti' Yuumtzil. Le 
kiino'ob dzo'oc u máano'obo' ma' tu xo'ocol tumen u tzo'otzel u pool tu jun 
páaycuntaj ca'acho' p'áat ma' utz yanili'. Yaan xan u bisic ti' Yuumtzil jun túul 
chan j taman ja'aben, u ti'al quíimsbil tu yo'olal si'ipil. 
13Le quéen chúucpajac u kiinilo'ob le jun páaycunajo', le nazareo' unaj u bíin 
tu jool u noj Paselil Much'tal, 
14u ti'al u táanbesic ti' Yuumtzil jun túul chan j taman yaan jun ja'ab ti' láaj utz 
u wíinclil u ti'al láaj tóocbil, jun túul x taman ja'aben láaj utz u wíinclil u ti'al 
quíimsbil tu yo'olal ca'a bisajbáil, 
15yaan xan u kubic jun xaac waajo'ob beeta'an yéetel ma'alob juuch' x ma' 
levadura xa'akbesa'an yéetel aceite, oop'il waajo'ob x ma' levadura yala'an 

aceite ti' p'a'ate' yéetel u ti'ibil óolalo'ob jejeláas janalbe'en neeko'ob, yéetel u 
kab uva. 
16Le aj kiino' cu táanbesic tu táan Yuumtzil le ba'alche' cu quíimsa'al tu yo'olal 
keban p'ate' yéetel le ba'ax cun láaj tóocbilo', 
17yéetel cu táanbesic jun túul j taman u ti'al quíimsbil tu yo'olal ca'a bisajbáil 
p'a'ate' yéetel u xaaquil le waaj x ma' levadura, cu beetic túun u ti'ibil óolal 
jejeláas janalbe'en neeko'ob yéetel u kab uva. 
18Le nazareo' cu dziquic u tzo'otzel u pool tu jool u noj Paselil Much'tal cu 
dzo'ocole' cu ch'a'ic u tzo'otzel u pool tu jun páaycuntaj ca'acho' cu pulic ichil 
le káak cu tóoch'bal tu yáanal le quíimsbil ba'alche' u ti'al ca'a bisajbáilo'. 
19Le aj kiino' cu ch'a'ic u bakel u t'o'olol u paach le j taman dzo'oc tajalo', yaan 
xan u ch'a'ic le waaj x ma' levadura yaan ichil le xaaco' yéetel jun p'éel oop'il 
wa cu dzáic tu kab le nazareo', le quéen dzo'ococ u dziquic u tzo'otzel u poolo'. 
20Le aj kiin túuno' cu beetic u kultajil le táanbesajo' tu táan Yuumtzil, u tzeem 
le ba'alche' iquil u beeta'al u kultajil le táanbesajo', yéetel u muuk yooc cu 
dza'abal u ti'al bo'olal u ti'al Yuumtzil, sen quili'icho'ob, le t o'olale' 
jóokesa'ano'ob u ti'al aj kiin. Cu dzo'ocole' le nazareo' je'el u páajtal u yukic u 
kab uvao'. 
21Le nup t'aana' leti' u ti'al le máax cu séeb chi' u ti'al u jun páay cunticubáa u 
ti'al Yuumtzil bey nazareoe', bey xan le ti'ibil óolalo'oba' unaj u táanbesic p'ate' 
yéetel u láak ba'axo'ob cu páajtal u kubique'. Kabéet u dzo'ocbesic u séeb chi', 
je'el bix tzol t'anta'abico'. 

Bix unaj u dza'abal qui' t'aan 

22Yuumtzile' tu t'anaj Moisese' ca tu ya'alaj ti': 
23A'al ti' Aarón yéetel u paalal le quéen u qui' t'anto'ob le israelitaobo' ca u 
ya'alo'ob beya': 
24Yuumtzil u qui' t'antech yéetel u canantech; 
25Yuumtzil ca u pactech yéetel qui' óolal bey xan u ye'es teech u yutzil; 

26Yuumtzil ca u pactech yéetel yaacunaj ca u dzáatech xan le jéedzelo'. 
27Beyo' leti'obe' bíin u ch'a'a chi'ito'ob in kaaba' tu yóokol le israelitaobo', teen 
túune' quin qui' t'antico'ob. 

Números 7 

Ti'ibil óolal u ti'al u jun páaycunta'al quiili'ich naj. 

1Le kiin tu dzo'ocbesilac Moisés le quili'ich najo', tu jun páaycuntaj yéetel 
aceite, pa'ate' yéetel tuláacal u nu'uculo'ob le quili'ich najo' bey xan le 
nu'uculo'ob cu meyajo'ob tu muultunil kultajo'. 
2Cu dzo'ocole' u nojchililo'ob u ch'i'ibalo'obe' áantajnajo'ob u ti'al u xo'ocol le j 
israelitaobo', 
3j bino'ob u táanbeso'ob ti' Yuumtzil bey ti'ibil óolale' seis pixbil bolano'ob, 
yéetel doce wacax, u káat u ya'ale' jun p'éel bolan u ti'al ca'a túul u nojchilo'ob, 
yéetel jun túul wacax, tuláacal lela' tu táanbesajo'ob tu táan le quili'ich najo'. 
4Yuumtzil túune' tu ya'alaj ti' Moisés: 
5Kam le bolano'ob yéetel le wacaxo'obo', ca a dzáa ti' le j levitaob u ti'al u 
meeyjul u noj Paselil Much'tal, bíin u beet tu jujun túulil je'el bix u najmale'. 
6Moisese' tu kamaj le bolano'ob yéetel le wacaxo'obo' ca tu t'oxaj ti' le j 
levitaobo'. 
7Ti' u ch'i'ibal Gersone' tu dzáa ca p'éel bolan yéetel can túul wacaxo'ob, le 
kabéet u ti'al u meeyjulo'obe'. 
8Ti' u ch'i'ibal Merarie' tu dzaj tu kab Itamar, u paal noj kiin Aarón can p'éel 
bolano'ob yéetel ocho wacax le kabéet u ti'al u meeyjulo'obe'. 
9Ba'ale' ti' u ch'i'ibal Coate' ma' tu dzáa bolan mix wacaxi', tumen le quili'ich 
ba'alo'ob bíin u biso'obe' unaj u bisico'ob cúuch queléembaltbil'. 
10Le ca'aj jun páaycunta'ab u multuunil le kultajo', u nuuquilo'ob u 
ch'i'ibalo'obe' tu bisajo'ob u ti'ibil óolalo'ob ca tu dzajo'ob tu táan u multuunil 
kultaj. 



352 

 

Biblia Maya 
© 1992, Sociedades Bíblicas Unidas. 

 

 
 

 

11Yuumtzil túune' tu ya'alaj ti' Moisés: u ti'al jun páaycunajil sáamsamal jujun 
túul ti' u nojchil múuch' cajtalil otochnáal bíin u bis u ti'ibil óolal u ti'al u jun 
páaycunta'al u multuunil kultajo'. 
12Yáax kiine' tu bisaj u ti'ibil óolal Naasón, u paal Aminadab, ti' u ch'i'ibalo'ob 
Judá. 
13U ti'ibil óolale' jun p'éel cáat beeta'an yéetel plata u aalile' mil cuatrocientos 
yéetel treinta gramos bey xan jun p'éel lac setecientos setenta gramos u aalil 
je'el bix u noj p'iisil le kulnajo', tuláacal chuup yéetel u ma'alobil juch'bil 
janalbe'en neeko'ob xa'akbesa'an yéetel aceite u ti'al ti'ibil óolal; 
14tu bisaj xan chuup yéetel poom jun p'éel x jo'opob beeta'an yéetel oro, u aalile' 
diez gramos, 
15jun túul chan wacax, jun túul j taman, yéetel jun túul j taman yaan un ja'ab 
ti' u ti'al u kubic láaj tóocbil, 
16jun túul j yuuc u ti'al quíimsbil tu yo'olal keban 
17u dzooque', u ti'al quíimsbil ba'alche' u ti'al ca'a bisajbáil, ca'a túul wacax, 
cinco j taman, cinco j yuuco'ob yéetel cinco j taman yaan un ja'ab ti'ob. Lela' u 
ti'ibil óolal Naasón, u paal Aminadab. 
18U ca'a p'éel kiine' tu bisaj u ti'ibil óolal Natanael, u paal Zuar, u nojchil u 
ch'i'ibalo'ob Isacar, 
19-23tu bisaj ti'ibil óolal je'el bix le tu bisaj Naasone'. 
24Tu óox p'éel kiine' tu bisaj u ti'ibil óolal Eliab, u paal Helón, u nojchil u 
ch'i'ibalo'ob Zabulón, 
25-29tu bisaj u ti'ibil óolal láili' je'el bix le yáaxo'obo'. 
30Tu can p'éel kiine' tu bisaj u ti'ibil óolal Elisur, u paal Sedeur, u nojchil u 
ch'i'ibalo'ob Rubene', 
31-35u ti'ibil óolale' láili' je'el bix le yáaxo'obo'. 

36Tu cinco kiine' tu bisaj u ti'ibil óolal Selumiel, u paal Zurisadai, u nojchil u 
ch'i'ibalo'ob Simeón, 
37-41u ti'ibil óolale' láili' je'el bix le yáaxo'obo'. 
42U seis kiine' tu bisaj u ti'ibil óolal Eliasaf, u paal Reuel, u nojchil u ch'i'ibalo'ob 
Gade', 
43-47u ti'ibil óolale' láili' je'el bix le yáaxo'obo'. 
48U siete kiine' tu bisaj u ti'ibil óolal Elisama, u paal Amiud, u nojchil u 
ch'i'ibalo'ob Efraín, 
49-53u ti'ibil óolale' láili' je'el bix le yáaxo'obo'. 
54Tu ocho kiine' tu bisaj u ti'ibil óolal Gamaliel, u paal Pedasur, u nojchil u 
ch'i'ibalo'ob Manasés, 
55-59u ti'ibil óolale' láili' je'el bix le yáaxo'obo'. 
60Tu nueve kiine' tu bisaj u ti'ibil óolale' Abidán, u paal Gedeoni, u nojchil u 
ch'i'ibalo'ob Benjamín, 
61-65u ti'ibil óolale' láili' je'el bix le yáax taalo'obo'. 
66Tu diez kiine' tu bisaj u ti'ibil óolal Ahiezer, u paal Amisadai, u nojchil u 
ch'i'ibalo'ob Dan, 
67-71u ti'ibil óolale' láili' je'el bix le yáax taalo'obo'. 
72Tu once kiino'obe' tu bisaj u ti'ibil óolal Pagiel, u paal Ocrán, u nojchil u 
ch'i'ibalo'ob Aser, 
73-77u ti'ibil óolale' láili' je'el bix le yáax taalo'obo'. 
78Tu doce kiinilo'obe' tu bisaj u ti'ibil óolal Ahira, u paal Enán, u nojchil u 
ch'i'ibalo'ob Neftalí, 
79-83u ti'ibil óolale' láili' je'el bix le yáax taalo'obo'. 
84Bey túuno' le ca'aj jun páaycunta'ab le u multuunil kultajo', u nojchilo'ob u 
ch'i'ibalo'ob Israele' tu kubajo'ob doce jejeláas cáato'ob beeta'ano'ob yéetel 

plata, doce noj laco'ob láili' beeta'an yéetel plata bey xan doce x jo'opobo'ob 
beeta'an yéetel oro. 
85Tu jujun p'éelil le cáato'obo' u aalile' mil cuatrocientos yéetel treinta gramos, 
bey xan jujun p'éel noj laco'obo' u aalile', setecientos setenta gramos. Tuláacal 
le plata yaan ti' le cáato'ob yéetel ti' le noj laco'ob, u aalile' veintiséis mil yéetel 
cuatrocientos gramos, je'el bix u noj p'iisil le quili'ich najo'. 
86Yaan xan doce x jo'opobo'ob beeta'an yéetel oro chuup yéetel poom, ciento 
diez gramos aalil u jujun p'éelil je'el bix u noj p'iisil le quili'ich najo'. U oroil 
tuláacal le x jo'opobobo' mil trescientos yéetel veinte gramos u aalil. 
87Le ba'alche'ob u ti'al láaj tóocbile', doce mejen wacaxo'ob, doce j tamano'ob, 
doce j taman yaan un ja'abil ti'ob, yéetel u ti'ibil óolalo'ob jejeláas janalbe'en 
neeko'ob, bey xan doce j yuuco'ob quíimsbil tu yo'olal keban. 
88U ba'alche'ilo'ob u ti'al quíimsbil ca'a bisajbáil tu pa'ate'ile' veinticuatro mejen 
wacax, sesenta j tamano'ob, setenta j yuuco'ob yéetel sesenta j tamano'ob yaan 
jun ja'ab ti'ob. Lelo'oba' leti' le ti'ibil óolal úuchic u ku'ubul le u multuunil 
kultaj, le ca'a dzo'oc u jun páaycunta'alo'. 
89Le ca'aj ooc Moisés tu noj Paselil Much'tal u ti'al t'aan yéetel Yuumtzil, tu 
yu'ubaj ti' cu t'aan Yuumtzil yóokol u maac u ba'as che'il nup t'aan, chúumuc 
ti' le aj cuxa'ano'ob yaan u xiiko'obo'. 

Números 8 

U tzol t'aanil bix u naj u t'a'abal u sáasilo'ob quili'ich kulnaj 

1Yuumtzile' tu t'anaj Moisés ca tu ya'alaj ti': 
2A'al ti' Aarón, le quéen u tzol le sáaso'obo' u beet u juul actáan ti' le t'uchub 
sáaso'. 
3Aarone' tu dzo'ocbesaj je'el bix tu tzolbe'en t'antaj Yuumtzil ti' Moiseso', ca tu 
tzolaj le sáaso'ob u ti'al ca juulnaco'ob actáan ti' le x t'uchub sáaso'. 

4Le x t'uchub sáaso' beeta'an ca'ach yéetel oro, póola'an yéetel x bajab líikbal 
tu chuun tac tu ca'analil u nicte'ilo'ob. Moisés tu beetaj le x t'uchub sáaso' je'el 
bix e'esa'ab ti' tumen Yuumtzile'. 

Bix úuchic u jun páaycunta'al le j levitaobo' 

5Yuumtzile' tu t'anaj Moisés ca tu ya'alaj ti': 
6Jun páaycunt le j levitaob ichil u chuca'an israelitaobo' ca a beet u yutzil 
áanta'alo'ob. 
7U tzolanteil u ti'al le utzil áanta'alo' bíin a beet beya', teech yaan a widzico'ob 
yéetel u ja'il utztal, cu dzo'ocole' leti'obe' cu dziquico'ob tuláacal u tzo'otzel u 
wíinclilo'ob yéetel u najmal u p'o'icuba'ob, bey xan u p'o'ic u nooko'ob; beyo' 
cu yutztalo'ob. 
8Cu dzo'ocole' cu ch'aico'ob jun túul wacax yéetel jun p'íit ma'alob juch'bil 
janalbe'en neeko'ob xa'akbesa'an yéetel aceite u ti'al u beetico'ob u ti'ibil óolal 
jejeláas janalbe'en neeko'ob, yéetel u láak jun túul wacax u ti'al quíimsbil tu 
yo'olal keban. 
9Teche' bíin a beet u náadzal le j levitaob tu noj Paselil Much'talo' bey xan bíin 
a much'quint tuláacal le israelitaobo'. 
10Tu séeblaquil bíin a táanbes le j levitaob tin táano', le j israelitaobo' cu máan 
u dza'ob u kabo'ob tu yóokol u poolo'ob. 
11Aarone' cu beetic tin táan u tzolanteil u keexil le j levitaob bey yéetel le j 
israelitaob u ti'al ca p'áatco'ob in aj meeyjulo'ob. 
12Cu dzo'ocole' le j levitaob cu dzáic u kabo'ob tu yóokol u pool le wacaxo'obo', 
jun túul le wacaxo' cu ku'ubul quíimsbil tu yo'olal keban, u láak jun túule' cu 
láaj tóoca'al u ti'al u yutztal le j levitaobo'. 
13Cu dzo'ocole' ca wa'acuntico'ob tu táan Aarón yéetel tu táan u paalal ca a beet 
u tzolanteil u ti'al ca u jun páaycuntico'ob ti' teen; 
14beyo' ca jun páaycuntic le j levitaob ichil u chuca'an le j israelitaob tu yo'olal 
in ti'alintico'ob. 

15Cu dzo'ocole' leti'obe' cu bino'ob j meyaj tu noj Paselil Much'tal. Unaj a láaj 
beetic utzil yanilo'ob u ti'al a táanbeso'ob bey jun p'éel ti'ibil óolal chéen in 
ti'ale', 
16tumen ichil tuláacal le j israelitabo' tene' dzo'oc in kamico'ob bey u keexil u 
yáax paalal le j israelitaobo', 
17tumen in ti'al tuláacal u yáax paal le j israelitaobo' yéetel tuláacal u yáax 
mejnil u yalak ba'alche'ob cu síijil. Le ca tin beetaj u quíimil u yáax paal le j 
egipciobo' tin jun páaycuntaj in ti'alint u yáax paalal le j israelitaobo'. 
18Ba'ale' tin kamaj le j levitaob bey u keexilo'obe'. 
19Tene' tin yéeyaj le levitaob ichil le u chuucáan israelitaobo', ca tin kubajo'ob 
ti' Aarón yéetel ti' u paalal, tu kaaba' le j israelitaobo' u ti'al meeyjul tu noj 
Paselil much'tal ca u kamo'ob sa'atsaj si'ipil ti' Yuumtzil u ti'al le israelitaobo', 
beyo' mix ba'al bíin úuchuc ti'ob. 
20Moisés, Aarón yéetel tuláacal u caajil israele' tu dzo'ocbesajo'ob ba'ax tu 
tzolbe'en t'antaj Yuumtzil ti' Moisés tu yo'olal le levitaobo'. 
21Le j levitaobo' tu yutzquintuba'ob, tu p'o'ajo'ob u nooko'ob, Aarone' tu 
táanbesajo'ob bey ti'ibil óolal chéen u ti'al Yuumtzil, iquil beeta'abic u tzolanteil 
u yutztal yanilo'ob. 
22Cu dzo'ocol tuláacal lela' le j levitaobo' j bino'ob u beeto'ob u meeyjul u noj 
Paselil Much'tal, yáanal u tzolbe'en t'aan Aarón yéetel u paalal. Je'el bix tu 
tzolbe'en t'antaj Yuumtzil ti' Moisese' bey tu beetaj yéetel le j levitaobo'. 

Yuumtzil cu ya'alic jay p'éel ja'ab unaj u meyaj le j levitaobo' 

23Yuumtzile' tu t'anaj Moisese' ca'a tu ya'alaj ti': 
24Le j levitaobo' unaj u chu'unbesic u meyajo'ob tu noj Paselil Much'tal le quéen 
yanac veinticinco ja'ab ti'obe', 
25yéetel unaj u jáawal u meyajo'ob tu cincuenta ja'abo'ob. 

26Le máanaja'an cincuenta ja'abo'ob ti'e' je'el u páajtal yáantic u láako'ob tu noj 
Paselil Much'tale', ba'ale' ma' u ti'al ca meyajnac je'el bix u meyaj ca'ache'. Bey 
unaj u t'oxic le meyaj ti' le j levitaobo'. 

Números 9 

U kiinbesajil Táadz Máanbal 

1Jun ja'ab máanac u jóokbal le israelitaob Egiptoo', tu yáax winalil le ja'abo', 
Yuumtzile' tu t'anaj Moisés tu x tocoy lu'umil Sinaí, ca'a tu ya'alaj ti': 
2Le j israelitaobo' u najmal u kiinbensico'ob u kiin kujil le Táadz Máanbalo' le 
kiin a'ala'an u kiinbesico'obo', 
3u káat u ya'ale', tu kiinil catorce le winala', tu yocnaj kiinil, je'el bix le tzolbe'en 
t'aan in dzaamaj u ti'al le kiinbesajilo'. 
4Moisés túune' tu ya'alaj ti' le j israelitaobo', ca u kiinbeso'ob le Táadz Máanbal 
5leti'obe' tu beetajo'ob beyo', tu kiinil catorce ti' le winalo', tu yocnaj kiinile', tu 
x tocoy lu'umil Sinaí, je'el bix tu tzolbe'en t'antaj Yuumtzil ti' Moisese'. 
6Ba'ale' yaan ca'ach wa jay túul máaco'ob ma' utz yanilo'obi' tu yo'olal tu 
machajo'ob jun túul quimen, let o'olale' ma' tu kiinbeso'ob Táadz Máanbal ti' le 
kiino'; bino'ob u yilo'ob Moisés yéetel Aarón ti' le kiino', 
7ca tu ya'alajo'ob ti' Moisés: to'one' dzo'oc machic jun túul quimen, let o'olale' 
ma' utz yanilo'oni' ¿Ma' bíin cha'abac c táanbesic ti' Yuumtzil ti'ibil óolal ti' le 
kiin j a'ala'ano', tu pa'ate'il yéetel le israelitaobo'? 
8Moisese' tu núucaj ti'ob: Pa'ate'ex in kamic u tzolbe'en t'aan Yuumtzil a 
ti'ale'ex. 
9Yuumtzil tu t'anaj Moisese' ca tu ya'alaj ti': A'al ti' le israelitaob lela': 
10tuláacale'ex pa'ate' yéetel a ch'i'ibale'ex unaj a kiinbesique'ex le Táadz 
Máanbal ti' in nojbe'enilo'. Le máaxo'ob ma' utz yanilo'ob tu yo'olal tu macho'ob 
quimen, wa le náach yanilo'ob tu yo'olal bino'ob táanxel lu'umile', 

11bíin u kiinbeso'ob tu kiinil catorce tu ca'a p'éel winalil, tu yocnaj kiinil. Unaj 
u jaantico'ob j taman yéetel káakaj xíiwo'ob bey xan waaj x ma' levadurail, 
12ma' unaj u p'atico'ob mix ba'al u ti'al u láak kiin mix u cachico'ob mix jun 
p'éel u baaquel. Bíin u kiinbeso'ob le Táadz Máanbal je'el bix le tzolbe'en t'aan 
quin wa'alico'. 
13Le máax ma' tu kiinbesic le Táadz Máanbal quex utz yanil yéetel mix náach 
yanile', unaj u xot kinta'al ichil u caajal. Tumen ma' tu táanbesaj u ti'ibil óolal 
ti' Yuumtzil le kiin jóokesa'ano', yaan u kamic u jaadzil u keban. 
14Le j táanxel lu'umilo'ob cajnáalo'ob ichile'exo' unaj u kiinbesco'ob le Táadz 
Máanbal tin nojbe'enil je'el bix le tzolbe'en t'aan dzo'oc in wa'alico'. Le tzolbe'en 
t'aano'oba' u ti'al táanxel lu'umil yéetel le sijnalo'ob te j lu'uma'. 

Le múuyal yóokol u najil le nup t'aano' 

15Le kiin wa'acunta'abic le quili'ich najo', u káat ya'ale', u najil nup t'aan, j ba'al 
tumen le múuyalo'. Le quéen kuchuc ocnaj kiine' cu chíicpajal jun p'éel ba'al 
bey káake' tac u sáastal. 
16Bey u yúuchul mantadz: yéetel kiine' jun p'éel múuyal balic, yéetel áakabe' 
jun p'éel ba'al bey káake'. 
17Le quéen líikik le múuyal tu yóokol le quili'ich najo' le j israelitaobo' cu jóokol 
u binbalo'ob, le tu'ux cu wa'atal le múuyalo', ti' cu je'elelo'obi'. 
18Le ba'ax cu ya'alic Yuumtzil ca u beeto'obe' le cu beetico'ob, le israelitaobo' 
cu xíimbalo'ob wa cu p'áatalo'ob je'elel tuláacal le kiino'ob ti' yaan le múuyal 
tu yóokol le quili'ich najo'. 
19Wa le múuyal cu p'áatal ya'ab kiin tu yóokol le quili'ich najo', le israelitaobo' 
cu p'áatalo'ob te'elo' u ti'al u meyajto'ob Yuumtzil. 
20Wa le múuyal cu p'áatal chéen dze'edzec kiino'ob tu yóokol le quili'ich najo', 
le quéen u ya'al Yuumtzil ca xíimbalnaco'obe' cu líikbal u bino'ob wa cu ya'alic 
ca je'eleco'obe' cu je'elelo'ob. 

21Yaan kiine' le múuyalo' cu je'elel chéen yéetel áakab, cu líikil piknac kiin; 
leti'ob túune' cu xíimbalo'ob yéetel kiin je'el bix buul áakabe', je'el bix u bin le 
múuyalo' bey u bin u xíimbalo'ob. 
22Wa le múuyal cu p'áatal tu yóokol le quili'ich naj ca'a p'éel kiin, wa jun p'éel 
winal wa jun ja'abe', le israelitaobo' cu je'elelo'ob, cu jáawal u bino'ob. 
23Le quéen t'aanac Yuumtzile' cu je'elelo'ob, le quéen ca'a t'aanaque' cu líikil u 
bino'ob. Ba'ale' ca'aliquile' cu meyajtico'ob Yuumtzil je'el bix tu tzolbe'en t'antaj 
ti' Moisese'. 

Números 10 

Le jóopsaj paax beeta'an yéetel platao' 

1Yuumtzile' tu t'anaj Moisés ca tu ya'alaj ti': 
2Beet ca'a p'éel jóopsaj paaxo'ob yéetel plata póola'an yéetel x bajab, u ti'al ca 
much'lac le máaco'obo' yéetel u ti'al a dzáic u chíiculal u xíimbalo'ob. 
3Le quéen jóopsa'ac tu ca'a p'éelal le paaxo', tuláacal le caajo' unaj u much'tal 
ta wicnal, tu jool u noj Paselil Much'tal yéetel Ku. 
4Ba'ale' le quéen jóopsa'ac chéen jun p'éel le jóopsaj paaxo', cu much'tal chéen 
u nuuquilo'ob u múuch' cajtalil le j otochnáalo'ob. 
5Wa cu juum le jóopsaj paax yéetel ka'amkach awato'obe', yaan u xíimbalo'ob 
le j much'lajo'ob j lakino', 
6le quéen juumnac tu ca'a téene' cu xíimbal le yano'ob j noojolo'. U juum jóopsaj 
paax pa'ate' yéetel awato'obe' u chíiculal u dzáicuba'ob j xíimbal. 
7Chéen u juum jóopsaj paax u chíiculal u much'tal máaco'ob. 
8Le aj kiino'ob u ch'i'ibalo'ob Aarone' leti'ob bíin u paaxo'ob le jóopsaj paaxo'. 
Lela' jun p'éel a'almaj t'aan u ti'al láaj kiin. 
9Wa cu taal jun túul aj p'eec u ba'atelt a lu'umile'exe' wa te'ex unaj a bine'ex j 
ba'atele' jóopse'ex le paaxo' yéetel awatnaque'ex ka'am. Beyo' teen Yuumtzil a 
Junab Kuexe', ca ka'ajale'ex tene', quin tojque'ex ti' le aj p'eeco'obo'. 

10Paxe'ex le jóopsaj paaxo' le kiin yaan qui'imac óolo', je'el bix le kiin yaan kiin 
kujil wa yaan túumben ujo', bey xan le quéen a kube'ex láaj tóocbil yéetel 
quíimsbil ba'alche' u ti'al ca'a bisajbáilo'. Beyo' ca ka'ajle'ex teen. Tene' 
Yuumtzilen a Junab Kuex. 

Le j israelitaob cu jóokolo'ob Sinaí 

11U kiinil veinte ti' u ca'a winal ti' u ca'a ja'abe', j luk le múuyal yaan yóokol u 
quili'ich najil le nup t'aano'. 
12Le j israelitaobo' jóoko'ob tu x tocoy lu'umil Sinaí ca xíimbalnajo'ob. Le 
múuyal túuno' je'el tu x tocoy lu'umil Parán. 
13Je'el bix tu tzolbe'en t'antaj Yuumtzil ti' Moisese', 
14yáax táanil cu jóokolo'ob le aj ba'atelo'ob cu xíimbalo'ob tu yáanal u lacam 
Judá, u aj nu'uctaj ba'atele' Naasón, u paal Aminadab. 
15Natanael, u paal Zuar, dza'an ca'ach u méektáant u aj ba'atelo'ob u 
ch'i'ibalo'ob Isacar. 
16Eliab, u paal Helón dza'an ca'ach u méektáant u aj ba'atel u ch'i'ibalo'ob 
Zabulón. 
17Wa'ach' túun le quili'ich najo', u ch'i'ibal Gersón yéetel Merarie', 
jóokesa'ano'ob u ti'al bisic, ca tu cúuch queléembaltajo'ob ca jo'op u 
xíimbalo'ob. 
18Tu paach leti'e' cu bin le aj ba'atelo'ob cu xíimbalo'ob tu yáanal u lacam 
Rubén, u aj nu'uc ba'atele' Elisur, u paal Sedeur. 
19Selumiel u paal Zurisadai dza'an ca'ach u méektáant u aj ba'atelo'ob u múuch' 
cajtalil yotochnáalo'ob Simeón. 
20Eliasaf u paal Reuel, dza'an ca'ach u méektáant u aj ba'atelo'ob u ch'i'ibalo'ob 
Gad. 
21Tu paacho'obe' cu bin ca'ach u ch'i'ibalo'ob Coat, máaxo'ob bisic le quili'ich 
nu'uculo'ob. Le quéen cóojoco'ob ca'ach le cu taalo'ob paachilo' leti'obe' dzo'oc 
u wa'acuntico'ob le quili'ich najo'. 

22Cu dzo'ocole' cu xíimbal le u aj ba'atelo'ob yano'ob tu yáanal u lacam Efraino', 
u nojchile' Elisama, u paal Amiud. 
23Gamaliel u paal Pedasure', dza'an ca'ach u méektáant u aj ba'atelo'ob u 
ch'i'ibalo'ob Manasés. 
24Abidán, u paal Gedeone' dza'an ca'ach u méektáant u aj ba'atelo'ob u 
ch'i'ibalo'ob Benjamín. 
25Tu dzooque', tu paach u láak aj ba'atelo'obe' cu xíimbalo'ob ca'ach tu yáanal 
u lacam Dan, dza'an ca'ach u méektáantico'obe' Ahieser, u paal Amisadai. 
26Pagiel, u paal Ocrán dza'an ca'ach u méektáant u aj ba'atelo'ob u ch'i'ibalo'ob 
Aser. 
27Ahira, u paal Enán dza'an ca'ach u méektáant u aj ba'atelo'ob u ch'i'ibalo'ob 
Neftalí. 
28Lela' leti' u tzoolol xíimbalnajico'ob u aj ba'atelo'ob Israel le kiin cu jóokol u 
binbalo'obo'. 

Moisese' cu t'anic u baal u ti'al j láakintico'ob 

29Jun p'éel kiine' Moisese' tu ya'alaj ti' u baal Hobab, u paal Reuel j madianil: 
To'one' ti' c bin te j lu'um u séeb chi'itmaj Yuumtzil u dzáic to'ono'. Co'oten t 
éetel je'el c bisicbáa utz ta wéetele', tumen Yuumtzile' u séeb chi'itmaj u 
yaacuntic Israel. 
30Ba'ale' Hobabe' tu núucaj ti': ma', tene' in káat suut tin lu'um tu'ux yaan in 
láako'ob. 
31Moisés tu sen a'alaj ti' ma' a bin. Teche' a kaj óol ma'alob le tu'ux cu páajtal 
u yúuchul je'elel te x tocoy lu'umo', yéetel cu páajtal a we'esic to'on tu'ux je'el 
u páajtal c bine'. 
32Wa ca taal t éetele' je'el c muulan ti'alintic ta wéetel tuláacal u ma'alobil le 
ba'ax bíin u dzáa to'on Yuumtzilo'. 

33Bey túuno', j bino'ob tu pu'uc Yuumtzil ca xíimbalnajo'ob óox p'éel kiin. Tu 
táan leti'obe' cu bin u ba'asche'il u Nup t'aan Yuumtzil, u ti'al u caxtic tu'ux u 
je'elelo'ob. 
34yéetel kiine' chéen p'el u jo'op'ol u bino'obe', u múuyal Yuumtzile' ti' yaan tu 
yóokolo'obe'. 
35Chéen p'el u bin le ba'asche'o' Moisese' cu ya'alic: ¡Líiken Yuumtzil! ¡Ki'itpajac 
a aj p'eeco'ob! ¡Le quéen u yilecho'obe' púudzuco'ob le aj p'eeco'obo'! 
36Ba'ale' le quéen jáawac u bin le ba'asche'o', cu ya'alic Moisés: ¡Yuumtzil 
bejela'e' suunen, ti' u ya'abcach aj ba'atelo'ob Israel! 

Números 11 

Yuumtzile' cu séeb chi'itic bak u ti'al u jaanto'ob le j israelitaobo' 

1Jun p'éel kiine' le j israelitaobo' jo'op' u ya'alico'ob ba'al ti' Yuumtzil, tu yo'olal 
le talam kiino'ob táan u máano'obo'. Le ca j u'uya'abo'obe', Yuumtzile' sen 
kuuxilnaji let o'olale' tu pulaj káak ca tu t'abaj u bakpach le x péet caajo'. 
2Le caaj túuno' awatnaji, táan u káatico'ob áantaj ti' Moisés, Moisese' 
payalchi'inaj tu yo'olalo'ob ti' Yuumtzil. Le káak túuno' j tu'upi. 
3Le t o'olale' le cúuchilo' tu kaaba'intaj Tabera, tumen te'elo' u káak Yuumtzil 
jóopnaj tu yo'olalo'ob. 
4Ichil le j israelitaobo' u xa'akbesmajuba'ob jejeláas máaco'ob chéen janal cu 
tucultico'ob. Le j israelitaobo' tu cha'ajo'ob u jíilta'alo'ob tumeno'ob ca j jo'op' 
u yokolo'ob táan u ya'alico'ob: ¡Quexi' wa yaan bak u ti'al c jaante'! 
5¡Cu ka'ajal to'on le cay cu sibil u ti'al c jaant, ti'ano'on ca'ach Egiptoe'! bey xan 
c jaantic pepino'ob, melono'ob, puerro'ob, cebollaob yéetel ajos. 
6Ba'ale' bejela'e' táan c quíimil yéetel wi'ij, mix u láak ba'al c ilic chéen maná. 
7(Le maná ca'acho' bey u neek cilantroe' kankane', bey yiitz wa ba'axe', 

8u qui'ile' bey piimpiim waaj xa'akbesa'an yéetel aceitee'. Le cajnáalo'obo' cu 
jóokol ca'ach u molo'ob, cu dzo'ocole' cu juch'ico'ob wa cu mamaxtuuntico'ob, 
cu kéelico'ob wa cu máakantico'ob bey waaje'. 
9Yéetel áakab le quéen káaxac p'uulja' tu yóokol le péet caajo', cu káaxal xan 
le manáo'.) 
10Moisese' tu yu'ubaj u yokol le israelitaob yéetel u láaktzilo'obo' tu jool u 
paselo'ob. Yuumtzile' jach kuuxilnaj yéetelo'ob. Moisese' kuuxilnaj xan, 
11ca tu ya'alaj ti' Yuumtzil: ¿Wa a palitzilene' ba'axten ca beetic teen beyo'? 
¿ba'ax quin beetic teech iquil ta dzajilac in cuch le caaja'? 
12¿Teen wa u taataob wa u maamaob u ti'al ca a wa'al ti' teen ca in biso'ob 
méekbil, bey mejen paalal táan u chu'ucho'ob, ti' le lu'um ta séeb chi'itaj ti' u 
taataobe'? 
13¿Tu'ux bíin in ch'a'a bak u ti'al in dzáic u jaant tuláacal le máaco'obo'? okolnac 
u taalo'ob u ya'alo'ob teen: Dza'ob ti' to'on bak u ti'al c jaante. 
14Tene' ma' tu páajtal in bisic le caaj tin juunalo'; jun p'éel cuuch seten aal in 
ti'al. 
15Wa bey a beetic tin wéetelo', quin káatic teech ca lukes in cuxtal, wa tu jaajil 
a yaabiltmen; beyo' ma' tin wilquinbáa ichil talam ba'alo'ob. 
16Yuumtzile' tu núucaj ti': Much'quint teen setenta u nuuquilo'ob le 
israelitaobo', le máaxo'ob a wojel yaan páajtalil ti'ob tu yóokol le caajo', 
taaso'ob tu noj Paselil Much'tal ca u pa'ateno'ob ta wéetel te'elo'. 
17Tene' yaan in wéemel u ti'al in t'aan ta wéetel te'elo', yaan in cha'ic jun jaatz 
le pixan yaan ti' techo', u ti'al in dzáic ti' leti'ob u ti'al ca u yáantecho'ob a bis 
u cuuch le caaja'. Beyo' ma' bíin p'ataquech ta juuni'. 
18Cu dzo'ocole' túuchi'it le caaj ca u beeto'ob u p'áatalo'ob utz u ti'al sáamal, 
bíin u jaanto'ob bak. Dzo'oc in wu'uyic u yokolo'ob táan u ya'alico'ob: ¡Quexi' 
wa yaan bak u ti'al c jaante! ¡ma'alob ca'ach yanilo'on Egipto! Ma'alob túun 
bíin in ca'aj in dzáa bak u jaanto'ob, 

19ma' chéen jun p'éel kiini', mix ca'a p'éel, mix cinco, mix diezi', mix veintei'. 
Ma'. 
20Bíin u jaanto'ob bak túulis jun winal, tac le quéen jóokoc tu ni'ob, ca 
taacchajac u xejo'ob, tumen dzo'oc u tzeliqueno'ob, teen Yuumtzilen le máax 
yaan chúumuc ti'obo', dzo'oc u yokolo'ob yéetel u ya'alico'ob tin táan: ¿Ba'ax 
o'olal jóoko'on Egipto'? 
21Moisés túune' tu ya'alaj: Le caaj cu taal tin wéetelo' seiscientos mil j xiibo'ob 
cu xíimbalo'ob, ¿ca wa'alic bin in ca'aj in dzáa bak u jaanto'ob túulis jun winal?. 
22¿Tu'ux sen yaan j tamano'ob yéetel wacaxo'ob u ti'al quíimsbil u ti'al 
tuláacalo'ob?. Quex ca láaj dzáa ti'ob tuláacal u cayil le ka'anabo' ma' tu 
chúucpajal u ti'al tuláacalo'ob. 
23Ba'ale' Yuumtzile' tu núucaj ti': ¿Ca tucultic jach chichan in páajtalil? bejela'a' 
can a wil wa je'el u béeytal, wa ma' le ba'ax dzo'oc in wa'alico'. 

Le setenta u nuuquilo'ob le israelitaobo' cu t'aano'ob bey aj bóobat 

24Moisese' jóoke' ca tu tzicbaltaj ti' le caajo' le ba'ax dzo'oc u ya'alic Yuumtzil 
ti'o', tu much'quintaj setenta u nuuquilo'ob le j israelitaobo' ca tu dzajo'ob tu 
bakpach le Noj Paselo'. 
25Yuumtzil túune' j éem ti' le múuyalo' ca t'aanaj yéetel Moisés; cu dzo'ocole' 
ca tu ch'a'aj jun jaatz le pixan yaan ti' Moiseso' ca tu dzáa ti' le setenta u 
nuuquilo'obo'. Le ca'aj jéedz le pixan yóokolo'obe', jo'op' u t'aano'ob beyo'ob aj 
bóobato'obe'; ba'ale' lela' ma' suunaj úuchul tu ca'a te'eni'. 
26ca'a túul máaco'obe', jun túule' cu kaaba'intic Eldad le u láak jun túulo' 
Medad, yéeyabo'ob ca'ach ichil le setentao', leti'obe' ma' j bino'ob ti' le noj 
Paselo' tumen j p'ato'ob te j caajo'. Quex beyo' yanji' u páajtalil le pixan tu 
yóokolo'ob, ca jo'op' u t'aano'ob bey aj bóobato'ob tu cajtalilo'obo'. 
27Ca túun jóok jun túul xi'ipale' ca j bin u ya'al ti' Moisés; ¡Eldad yéetel Medade' 
táan u t'aano'ob beyo'ob aj bóobato'ob te j caajo'! 

28Josué u paal Nune', chu'unpaj tu táanquelmil u yáantic ca'ach Moisese', tu 
ya'alaj: ¡Moisés in yuum wet' ti'ob u beetico'ob! 
29Ba'ale' j núuca'ab ti' tumen Moisés: ¿Yaj a wóol tin wo'olal? ¡Quexi' wa 
Yuumtzil ca u dzáa u pixan ti' tuláacal le caaja' ca p'áatac aj bóobato'ob 
tuláacalo'ob! 
30Moisés túun yéetel u nuuquilo'ob Israele' suunajo'ob te j caajo'. 

Yuumtzile' cu túuchi'itic beech'o'ob 

31Yuumtzile' tu beetaj u taal te j ka'anabo' jun p'éel iik ca tu taasaj u 
múuch'cabil beech'o'ob, lúublajo'ob te j caajo' yéetel tu bakpach, tu balaj jun 
p'éel kiinil xíimbal tu bakpach le caajo' bey jun metro u ca'analile'. 
32Tuláacal le kiin yéetel u áakabil bey xan u láak kiine', le máaco'obo' ma' jáaw 
u molico'ob le beech'o'obo'. Le máax ma' tu molaj ya'abe', tu molaj diez u 
múuch'ulo'ob beech'o'ob ca'a tu dzajo'ob tijil tu bakpach le caajo'. 
33Ba'ale' chéen táan u cáajbal u jach'ico'ob le israelitaob u bakel le beech'o'obo', 
ca j kuuxchaj Yuumtzil, ca tu jaadzo'ob, tu beetaj u quíimil ya'abcach máaco'ob. 
34Le beetic dza'ab u kaaba'int le cúuchilo' Kibrot-hataava, tumen ti' j mu'uc le 
máaco'ob chéen janal cu tucultico'obo'. 
35Luk le caaj Kibrot-hataava ca j bino'ob u xíimbalo'ob tac Hazerot, ca j p'ato'ob 
te'elo'. 

Números 12 

María yéetel Aarone' cu ya'alico'ob ba'al ti' Moisés 

1María yéetel Aarone' jo'op' u ya'alico'ob ba'al ti' Moisés, tumen dzo'oc u beel x 
yéetel jun túul co'olel x etiopiail'. 
2Tu ya'alajo'ob xan: Yuumtzile' ma' j t'aanaj chéen tu yo'olal Moisesi'; dzo'oc u 
t'aan xan t o'olal, Yuumtzile' tu yu'ubaj u t'aano'ob. 
3Tu jaajile' Moisese' jun túul jach caabal óolal máac te j lu'uma'. 

4Le t o'olale' Yuumtzile' tu ya'alaj ti' Moisés, ti' Aarón yéetel ti' María: Xeene'ex 
tu yóox túulale'ex tu Noj Paselil Much'tal. Tu yóox túulalo'ob j bino'ob te'elo'. 
5Yuumtzil túune' j éem ti' jun p'éel tatat múuyal ca'a tu dzajubáa tu jool le Noj 
Paselo'; cu dzo'ocole' tu t'anaj Aarón yéetel María, le ca tu dzajuba'ob tu táane', 
6Yuumtzile' tu ya'alaj ti'ob: U'uye'ex le ba'ax quin in wa'ala': Wa yaan ichile'ex 
jun túul aj bóobat cu t'aan tin kaaba'e', tene' quin t'aan yéetel ich náay bey xan 
quin t'anic ich wayak; 
7ba'ale' yéetel in palitzil Moisese' ma' tin beetic beyo'. Le ti'e' asab chuca'an u 
yóol ichil tuláacal in palitzilo'ob, 
8yéetel leti'e' quin t'aan je'el bix u tzicbal jun túul máac tu táan u láake' utz u 
ch'a'a nu'uctic ba'ax quin wa'alic. Wa leti' cu t'aan queetlan iche' tin wéetel, 
¿ba'axten ca táabale'ex a wa'alique'ex ba'al ti'? 
9Yuumtzile' sen kuuxchaj yéetelo'obe', ca j bini. 
10Le ca náachchaj le múuyal ti' u noj Paselil much'talo', u yoot'el Mariáe' p'at 
sac yéetel jáaway. Ca j pacta'ab tumen Aarone' tu yilaj yaan jáaway ti', 
11ca tu ya'alaj ti' Moisés: In dzuulil, beet utz ma' a sen beetic c mukyaj tu yo'olal 
le keban dzo'oc beetic x ma' na'atila'. 
12Ma' a cha'ic u p'áatal leti' bey jun túul quimen champaal ma'ili' síijic cu jóokol 
yéetel u yoot'el láaj xe'exet'e, 
13Moisese' tu káat óoltaj ti' Yuumtzil; Ku quin káat óoltic teech ca a beet u 
yutztal. 
14Yuumtzil túune' tu núucaj; wa ca túuba'ac u yich tumen u taatae' cu pa'ajal u 
subtal siete kiino'ob, le t óolale' jóokese'ex tu paach caaj siete kiino'ob, cu 
dzo'ocole' je'el u páajtal u suute'. 
15Beyo' x Maríae' jóokesa'ab siete kiino'ob tu paach caaj. Ba'ale' le caajo' ma' 
péecnaj te'elo'. 

16Le ca tu much'ajubáa María yéetelo'obe', tu dzajuba'ob bej jóok u xíimbalo'ob 
Asterot, ca j je'elo'ob tu x tocoy lu'umil Parán 

Números 13 

Moisese' cu túuxtic máaco'ob u ti'al xakal ilic u lu'umil Canaán 
(Dt 1.19-25) 

1Yuumtzile' t'aanaj yéetel Moisés ca tu ya'alaj ti': 
2Túuxt jun jaatz máaco'ob u ti'al xakal ilic u lu'umil Canaán, teen bíin in dzáa 
ti' le israelitaobo'. Ti' le yaan páajtalil ti'e' ch'a'a' jujun túul ti' u ch'i'ibalo'obe'. 
3Jach je'el bix tu ya'alajilac Yuumtzile', Moisese' tu túuxtaj ca xi'ico'ob 
líikbalo'ob tu x tocoy lu'umil Parán. Tuláacalo'obe' máaco'ob yaan ca'ach 
páajtalil ti'ob ichil le j israelitaobo'. 
4Leti' le máaxo'ob túuchi'ita'abo'ob ca'achi: ti' u ch'i'ibalo'ob Rubene', Samúa, u 
paal Zacur, 
5ti' u ch'i'ibalo'ob Simeone'; Safat, u paal Hori; 
6ti' u ch'i'ibalo'ob Judae', Caleb, u paal Jefone; 
7ti' u ch'i'ibalo'ob Isacare', Igal, u paal José; 
8ti' u ch'i'ibalo'ob Efraine', Oseas, u paal Nun; 
9ti' u Múuch' cajtalil u yotocháalo'ob Benjamine'; Paalti, u paal Rafú; 
10ti' u ch'i'ibalo'ob Zabulone'; Gadiel, u paal Sodi; 
11ti' u ch'i'ibalo'ob Josee' (u káat ya'ale' u ch'i'ibalo'ob Manasés) Gadi, u paal 
Sisi; 
12ti' u ch'i'ibalo'ob Dane', Amiel, u paal Gemali; 
13ti' u ch'i'ibalo'ob Asere', Setur, u paal Micael; 
14ti' u ch'i'ibalo'ob Neftalie', Nahbi, u paal Vapsi; 
15ti' u ch'i'ibalo'ob Gade', Geuel, u paal Maqui. 
16Lela' u kaaba'ob le máaco'ob túuxta'ab tumen Moisés u xakal ilic le lu'umo'. 
Oseas, u paal Nune', tu kexaj u kaaba' ca tu dzaj u kaaba'int Josué. 

17Moisés túune' tu túuxtaj u xakal ilo'ob u lu'umil Canaán, ca tu ya'alaj ti'ob: 
xeene'ex tu bejil Néguev, na'aquene'ex tu ca'anal pu'uquilo'ob. 
18Ile'ex bix le lu'umo', wa le máaco'ob caja'ano'ob te'elo' mu'uka'ano'ob wa ma', 
wa jun p'íito'ob wa ya'abo'ob. 
19Ile'ex wa u noj caajo'obe' beeta'an chéen yéetel chuybil nooko'ob, wa tuulum 
caajo'ob, wa le lu'um tu'ux caja'ano'obo' ma'alob, wa ma', 
20Cu dzáic yich wa ma', wa yaan che'obi' wa mina'an. Ma' a ch'aique'ex sajaquil; 
taase'ex dze'edzec u yich le lu'umo'. Lela' j úuche' tu kiinil táan u t'o'ocol u yáax 
yich uva. 
21Le máaco'obo' j bino'ob u xakal ilo'ob le lu'umo' ca j chu'unpajo'ob tu j noojol 
u x tocoy lu'umil zin, tac Rehob, tu xamanil ti' u jool caajil Hamat. 
22J ooco'ob tu tojil Néguev ca j cóojo'ob tac Hebrón. Caja'ano'ob ca'ach te'elo' 
Ahimán, Sesai yéetel Talmai, u ch'i'ibalo'ob Anac. Hebrone', beeta'ab siete ja'ab 
táanil ti' Zoán le yaan Egiptoo'. 
23Kucho'ob tac tu t'o'ol ja'il Escol, ca tu ch'acajo'ob jun p'éel u kab uva yaan 
ca'ach jun ch'úuy u yich, ca tu bisajo'ob cúuch queléemtbil tu bisilac ca'a 
túulo'ob yéetel jun p'éel che'. Bey xan tu molajo'ob granadaob yéetel higos. 
24Ti' le ja' cu yáalcabo'ob tu dzajo'ob u kaabae' Escol. ti'olal le chúuch uva j 
ch'a'ac te'elo' tumen le j israelitaobo'. 
25Cu dzo'ocol u máan cuarenta kiino'ob dzo'oc u xakal ilico'ob le lu'umo', j 
suunajo'ob 
26Cades, tu x tocoy lu'umil Parán. Te'elo' ti' ca'ach yano'ob Moisés, Aarón yéetel 
tuláacal le j israelitaobo'. Ca tu tzicbaltajo'ob le ba'axo'ob kuch u yojéelto'ob 
yéetel ca tu ye'esajo'ob u yich le lu'umo'. 
27Ca tu ya'alajo'ob ti' Moisés: j bino'on te j lu'um tu'ux ta túuxtajo'ono'. Tu 
jaajile' jun p'éel lu'um tu'ux cu yáalcab leche yéetel caab, bey ja'e' lela' leti' le 
ich cu dzáic le lu'umo'. 

28Ba'ale' u cajnáalilo'obe' sen nuuctaco'ob, u noj caajilo'obe' nojocho'ob yéetel 
bakpach pakta'ano'ob. Bey xan j ilaj u yéet ki'ikel j wa'apáach' Anac. 
29Tu lu'umilo'ob Négueve' ti' caja'ano'ob ca'ach le Amalecitaobo', lu'umil le 
pu'uco'obo' ti' caja'ano'ob le j hititaob, le jebuseob yéetel amorreob, tu tzéel 
ka'anab tu jáal Jordane' ti' caja'an le j cananeobo'. 
30Caleb túune' tu beetaj u maquic u chi' le caaj ti'an ca'ach tu táan Moiseso' ca 
tu ya'alaj: ¡binelca'aje'ex túun c ch'a'ex le lu'umo'! ¡to'one' je'el u páajtal 
ch'aique'! 
31Ba'ale' le máaxo'ob j bino'ob yéetele' tu núucajo'ob: ¡Ma', ma' tu páajtal c 
ba'atel yéetel le máaco'obo'! leti'obe' asab mu'uka'ano'ob ti' to'one'ex, 
32ca jo'op' u ya'alico'ob ti' le israelitaobo' le lu'um tu'ux bino'ono' jach kaas. Cu 
ya'alico'ob: le lu'um j bino'on c xakalt ilo' cu quíimsico'ob u cajnáalilo'ob, 
yéetele' tuláacal le máaco'ob t ilaj te'elo' sen nuuctaco'ob. 
33T ilaj xan le j wa'apáach' wíinic u láaktzilo'ob Anac, tu tzéelo'obe' beyo'on 
sáake', bey tu yilajico'on xan leti'ob. 

Números 14 

Le j israelitaobo' cu beetico'ob u p'u'ujul Yuumtzil 
(Dt 1.26-33) 

1Le j israelitaob túuno' jo'op' u yawato'ob, buul áakab tu máansajo'ob táan u 
yokolo'ob. 
2Tuláacalo'obe' jo'op' u ya'alico'ob ba'al kaas tu yo'olal Moisés yéetel tu yo'olal 
Aarón. Tu ya'alajo'ob beya': ¡quexi' ca quíimico'on ca'ach Egipto wa te x tocoy 
lu'uma'! 
3¿Ba'ax u biilal tu taasilaco'on Yuumtzil te j lu'uma'? ¿U ti'al ca quíimico'on ti' 
le ba'atelo', yéetel u ti'al ca lúubuco'ob c atano'ob yéetel c paalal tu kab le c aj 
p'eeco'obo'? ¡asab utz ca suunaco'on Egipto! 
4ca jo'op' u ya'alico'ob tu baatzilo'ob: ¡Co'one'ex dzáic jun túule' u beet u nojchil 
u ti'al ca suunaco'one'ex Egipto! 

5Moisés yéetel Aarone' chinlajo'ob tac u cóojol u táan jo'olo'ob j lu'um tu táan 
tuláacal le caajo'. 
6Josué yéetel Caleb, máaxo'ob j bino'ob ca'ach u xakalto'ob le lu'umo', tu 
ja'ajato'ob u nooko'ob u chíiculal yaj óolal, 
7ca tu ya'alajo'ob ti' tuláacal le israelitaobo': ¡Le lu'um j bino'on c xakalto' sen 
ma'alob! 
8Wa Yuumtzil cu beetic to'on utze', bíin u yáanto'on u ti'al ca oojco'oni' yéetel 
yaan u dzáic to'on le lu'umo'. Le lu'umo' jun p'éel cúuchil tu'ux cu yáalcab leche 
yéetel caab bey ja'e'. 
9Ba'ale' ma' beetique'ex a j ma' u'uyaj t'aanilex ti' Yuumtzil, mix a ch'aique'ex 
sajaquil ti' u máaquilo'ob le lu'umo', tumen leti'obe' bíin béeyaco'ob jach'bil 
waaj c ti'al to'one'; leti'obe' mina'an máax áantico'ob, ba'ale' to'one', Yuumtzile' 
ti' yaan t éetele'. ¡Ma' a ch'a'ique'ex sajaquil! 
10Quex tu ya'alajo'ob beyo', le caajo' u káat ca'ach u muluxtuuntajo'ob. Ca'a 
túun chíicpaj u nojbe'enil Yuumtzil tu noj Paselil Much'tal, tu táan yich tuláacal 
le j israelitaobo', 
11Yuumtzile' tu ya'alaj ti' Moisés: ¿Ba'ax kiin bíin jáawac u cúulpachcuntiquen 
le caaja'? ¿Tac ba'ax kiin bíin u ca'a yocsaj óolteno'ob, quex tumen dzo'oc in 
we'esic le máactzilo'ob ichilo'obo'? 
12In ca'aj in túuxt jun p'éel báan quíimil u ti'al ma' u najmatico'ob le lu'umo'; 
ba'ale' ta wéetele' bíin in beet jun p'éel nojoch caaj, asab mu'uka'an caaj ti' 
leti'ob. 
13Ba'ale' Moisese' tu núucaj ti' Yuumtzil: Teche' yéetel a páajtalil, ta jóokesaj le 
caaj tu lu'umil Egiptoo'. Le quéen u yojéelt le j egipciob le ba'ax bíin a beeto', 
14yaan u tzicbaltico'ob ti' u cajnáalilo'ob u lu'umil Canaán. Leti'ob xane' u 
yu'ubmajo'ob u ya'alal teech bine' Yuumtzil, ti' yanech chúumuc ti' le caaja', ca 
cha'ic xan a wila'al paaclan ich, yéetel a múuyale' ti' yaan yóokolo'obe'; yéetel 

kiine' ca bin táanil ti'ob ichil jun p'éel t'o'ol múuyal, yéetel áakabe' ti' jun p'éel 
t'o'ol káak. 
15Wa ca quíimsic le caaj jun páaquila'; le múuch' caajo'ob u yojelo'ob 
máaxeche', bíin u ya'alo'ob: 
16Yuumtzile' ma' j páatji u yocsic le caaj te j lu'um je'el bix tu jalach t'antaj u 
dzáic ti'obo' le beetique' tu quíimsajo'ob te x tocoy lu'umo'. 
17Le t o'olale', Yuumtzil, e'es bejela'e' a nojoch páajtalil je'el bix a séeb 
chi'itmaje'. Teech a wa'almaje' 
18ma' ta séeb p'u'ujul, sen nojoch a yaacunaj, ca sa'atsic le kasa'anilo' bey xan 
le j ma' u'uyaj t'aanilo', quex ma' ta p'atic x ma' jaadzil le máax sipa'ano', ba'ale' 
tu yo'olal u kasa'anil le taataob ca jadzic u paalal, u ya'abilo'ob u x ca'a áabilo'ob 
yéetel u yóox áabilo'ob. 
19Bey tumen a yaacunaj sen nojocho' sa'ats ti' le caaj u kasa'anilo', je'el bix 
nojochil u chuca'an a óolal yéetelo'obe' líikul Egipto tac waye'. 

Yuumtzile' cu jadzic le israelitaobo' 
(Dt 1.34-40) 

20Yuumtzile' tu núucaj: Ma'alob, tene' quin sa'atsico'ob je'el bix ca káatic teno'. 
21Ba'ale' jach tu jaajil, je'el bix xan teen cuxa'anen, yéetel je'el bix in nojbe'enil 
u chupmaj tuláacal le lu'uma', 
22mix jun túul le máaxo'ob tu yilajo'ob in nojbe'enil yéetel le máactzilo'ob tin 
beetaj Egipto bey xan te x tocoy lu'uma', tu túuntaj óoltajeno'ob xan ya'ab u 
téenel te x tocoy lu'uma', mix xan tu dzo'ocbesajo'ob in tzolbe'en t'aane', 
23ma' bíin u yilo'ob le lu'um tin séeb chi'itaj ti' u máanja'an ch'i'ibalo'obo'. Mix 
jun túul ti' le tu cúulpachcunteno'obo' bíin u yilej. 
24Chéen Caleb in palitzil yanchaj jun óolal jela'an ti'ob, tumen tu yu'ubaj in 
t'aan yéetel chuca'an óolal. Le t o'olale' yaan in cha'ic u yocol te j lu'um j bin u 
xakal ilo', u ch'i'ibalo'obe' yaan u cajtalo'ob te'elo'. 

25(Le j amalecitaob yéetel le j cananitaob caja'ano'ob te j táax lu'umo'.) Te'exe', 
sut a paache'ex sáamal xeene'ex te x tocoy lu'umo' tu tojil le chac ka'anabo'. 
26Yuumtzile' tu t'anaj Moisés ca tu ya'alaj ti': 
27¿Ti' ba'ax kiin bíin jáawac in wu'uyic u sacach t'aano'ob le j kaakas 
israelitaoba'? Dzo'oc in wu'uyic u kaakas t'aano'ob tin wo'olal. 
28Xeen a wa'al ti'ob, teen a'alic beya': Teen, Yuumtzil quin jalach t'antic tin 
kaaba', bíin in beet u yúuchul te'ex le ba'ax dzo'oc in wu'uyic ca wa'aliquexo'. 
29Tuláacal le yaan veinte u ja'abilo'ob le ca j beeta'ab le dzíib kaaba'obo', le 
máaxo'ob j t'aanajo'ob kaas tin wo'olalo', yaan u quíimilo'ob, u wíinclilo'obe' 
yaan u p'áatal jayacbal te x tocoy lu'uma'. 
30Mix jun túul ti' te'ex bíin ococ te j lu'um in séeb chi'itmaj yaan a cajtale'ex 
ca'acho', chéen Caleb yéetel Josué. 
31Ba'ale' a paalalex ta wa'alaje'ex bíin lúubco'ob tu kab aj p'eeco'obe', bíin in 
biso'ob te j lu'um ta manba'alcunte'exo' u ti'al u jéedzel u cuxtalo'obi'. 
32A j quimen wíinclile'exe' bíin p'áatac jayacbal te x tocoy lu'uma', 
33tu'ux bíin cajlaco'ob a paale'ex bey j canan tamano'ob buul cuarenta ja'abo'ob. 
Beyo' leti'obe' bíin u bo'oto'ob a kex óolale'ex tac quéen láaj quíimique'ex te x 
tocoy lu'uma'. 
34te'exe' cuarenta kiino'ob tu bisaj a xakal ilique'ex le lu'umo'; bey túuno' yaan 
a bo'otique'ex a si'ipile'ex cuarenta ja'abo'ob: jun p'éel ja'ab tu yo'olal jun p'éel 
kiin. Beyo' bíin a wojéelte'ex ba'ax cu taasic a kex óolale'ex. 
35Teen Yuumtzil quin jajcuntic; bey bíin in beet yéetel le j ma' u'uyaj t'aano'obo' 
le ca'a tu much'ajuba'ob a'alaj ba'al tin wo'olale'. Te j x tocoy lu'um bíin 
xu'uluco'ob, bíin quíimico'ob. 
36-37ba'ale' Le máaco'ob túuchi'ita'abo'ob tumen Moisés u xakal ilo'ob le lu'umo', 
le ca j suunajo'obe' t'aanajo'ob kaas u ti'al u beetico'ob u babal t'aan le caajo', 
Yuumtzile' tu beetaj u quíimilo'ob jun súutuc. 

38Ichil tuláacalo'obe' chéen Josué yéetel Caleb ma' j quíimo'obi'. 
Le j israelitaobo' j pa'ab u muuko'ob Horma 

(Dt 1.41-46) 

39Le ca tu tzicbaltaj Moisés ti' le j israelitaob ba'ax tu ya'alaj Yuumtzile', láaj 
yajchaj u yóolo'ob. 
40Ca j líiko'ob piknal u sáastal u láak kiine', ca j na'aco'ob tu ca'analil le 
pu'uco'obo' ca tu ya'alajo'ob: ¡Ti' yano'on te'ela'! Co'one'ex te j cúuchil tu séeb 
chi'itaj Yuumtzilo', tu jaajile' dzo'oc kebantale'ex. 
41Ba'ale' Moisese' tu ya'alaj: ¿ba'axten ma' ta dzo'ocbesique'ex u t'aan Yuumtzil? 
¡Le ba'ax a káat a beete'exo' bíin jóokoc kaasil! 
42Xúump'ate'ex, tumen Yuumtzile' ma' ta wéetele'ex yani', bíin pa'abac a 
muuke'ex tumen a aj p'eeque'ex. 
43Te táanilo', ti' ca pa'atale'ex tumen le j amalequitaobo' yéetel le j cananitaobo', 
u ti'al ba'atel ta wéetele'ex ca u quíimse'ex. Ba'ale' bey te'ex dzo'oc a 
xúump'ajtique'ex Yuumtzilo', leti'e' dzo'oc u tzelicubáa ti' te'ex. 
44leti'ob túune', tu pechuba'ob na'acal tu ca'analil le pu'uco'obo'; ba'ale' te j 
caajo' ma' j péecnaj u ba'as che'il u Nup t'aan Yuumtzil mix Moisesi'. 
45Jóok túun le j amalequitaob yéetel le j cananeob caja'ano'ob te'elo', ca j 
ch'apachta'ab le israelitaobo' tac Horma, ca j jach j pa'ab u muuko'ob. 

Números 15 

U ya'almaj t'aanil quíimsbil ba'alche' 

1Yuumtzile' tu t'anaj Moisese' ca tu ya'alaj ti': 
2A'al ti' le israelitaob beya': Le quéen ocoque'ex te j lu'um bíin in dzáa te'ex u 
ti'al a cajtale'exo', 
3le quéen a kube'ex teen jun túul wacax wa jun túul j taman u ti'al tóocbil tin 
nojbe'enil bey quíimsbil ba'alche' wa láaj tóocbil utz qui'iboquil u ti'al a 
dzo'ocbesique'ex jun p'éel séeb chi', wa quex u ti'al kiinbesaje', 

4le máax kubic le ti'ibil óolalo' unaj yaan u tip'ic ca'a p'éel kilos sacan 
xa'akbesa'an yéetel jun litro aceite. 
5Yéetel nupe'ex xan ti' le quíimsbil ba'alche'ob a'ala'ano' jun litro u kaab uva ti' 
jujun túul j taman. 
6Wa jun túul j taman cun bin j quíimsbile' yaan u nu'upul can p'éel kilos sacan 
xa'akbesa'an yéetel jun p'íit máanja'anil jun litro aceite, 
7yéetel u máanja'anil jun litro u kaab uva, bey ti'ibil óolal qui'iboc in ti'ale'. 
8Wa jun túul chan wacax cu quíimsa'al, u ti'al ku'ubul láaj tóocbil wa quíimsbil 
u ti'al ca'a bisajbáe', wa u ti'al u dzo'ocbesa'al jun p'éel séeb chi'e', 
9yaan u nu'upul seis kilos sacan xa'akbesa'an yéetel ca p'éel litros aceite, 
10bey xan ca p'éel litros u kaab uva, bey tóocbil ti'ibil óolal utz qui'iboquil in 
ti'ale'. 
11Lela' unaj u beeta'al yéetel jujun túul wacax jujun túul j taman, chan j taman, 
wa jujun túul j yuuc cu ku'ubul. 
12Tu yo'olal jujun túul ba'alche' bíin ku'ubuque', yaan u ku'ubul u ti'ibil óolalil 
u ti'al je'el jay túul ba'alche'obe'. 
13Tuláacal le israelitaobo' unaj u dzo'ocbesico'ob le ba'alo'oba', le quéen u 
beeto'ob jun p'éel tóocbil ti'ibil óolal utz qui'iboquil. 
14Wa jun túul j táanxel lu'umil caja'an ichile'ex, wa quex chéen cu káatal, u 
káat u táanbes jun p'éel tóocbil ti'ibil óolal utz qui'iboque', unaj u dzo'ocbesic 
je'el bix a beetique'ex tuláacale'exo'. 
15Le tzolbe'en t'aano'ob a ti'ale'ex yéetel xan le táanxel lu'umilo'obo', jun p'éel 
a'almaj t'aan mina'an xu'ulul ti' ca máanac ti' taata'o' tac ti' u paalal. 
16Jun p'éelili' a'almaj t'aan, jun p'éelili' xan bix u najmal u beeta'al, a ti'ale'ex 
yéetel u ti'al j táanxel lu'umilo'ob. 
17Yuumtzile' tu t'anaj Moisés ca tu ya'alaj ti': 
18A'al ti' le israelitaob beya': Le quéen ocoque'ex te j lu'um tu'ux bíin in bise'exo', 

19le quéen cáajac a jaantique'ex le jejeláas janalbe'en neeko'ob cu dzáic le lu'um 
te'elo', unaj a jun páaycunsique'ex dze'edzec u ti'al a kube'ex ti' teen. 
20Je'el bix le ca kubique'ex teen u yáax jaatzil le janalbe'en neeko'ob ca 
jochique'exo, bey xan yéetel le yáax sacano' ca pakachtique'ex jun p'éel u ti'ibil 
óolalil waaj. 
21Le ti'ibil óolalo' yaan a beetique'ex sáamal. 
22Wa ma' taali' ti' te'ex a tu'ubsique'ex le ba'alo'ob in wa'almaj ti' Moiseso', 
23líikbal tu yáax kiin tac tu xuule' te'ex yéetel a paalale'exe' u najmal a 
dzo'ocbesique'ex le ba'alo'oba': 
24Wa le si'ipil ma' taali' ti' te'ex a beetique'exe', wa u si'ipil tuláacal le caajo', 
tuláacal le caajo' bíin u táanbes jun túul chan wacax bey qui'iboc láaj tóocbil 
ba'alche'e', pa'ate' yéetel u ti'ibil óolalil janalbe'en neeko'ob, yéetel u kaab uva, 
je'el bix u ya'almajil Kue'; yaan xan u táanbesic jun túul j yuuc u ti'al quíimsa'al 
tu yo'olal keban. 
25Cu dzo'ocole' le aj kiino' cu beetic u kultajil u ti'al u kamic sa'atsaj si'ipil 
tuláacal u caajil israel, beyo' tene' quin sa'atsic u si'ipililo'ob, tumen ma' j taali' 
ti'ob u kebanchajlo'obi' yéetele' tu táanbeso'ob u ti'ibil óolal quíimsbil ba'alche' 
tu yo'olal keban. 
26Tene' quin sa'atsic u si'ipil tuláacal u caajil Israel yéetel le j táanxel lu'umilo'ob 
caja'ano'ob ichile'exo', wa le si'ipil ma' taali' ti' le caaj u yúuchulo'. 
27Wa le j ma' óoltbil si'ipil beeta'ab chéen tumen jun túul máaque', le máac 
túuno' yaan u kubic teen jun túul chan j yuuc bey quíimsbil ba'alche' tu yo'olal 
kebane'. 
28Le aj kiino' cu beetic u meeyjul kultaj tin táan u ti'al u kamic u sa'atsaj si'ipil 
le x ma' óoltbil keban tu beetaj le máaco', tene' quin sa'atsic u si'ipil. 
29Le tzol t'aana' chéen jun p'éelili', u ti'al israelitaob bey xan u ti'al le j táanxel 
lu'umo'ob caja'ano'ob ichile'exo', lelo' wa le si'ipil j úuch ma' taali' ti' wa máaxo'. 

30Ba'ale' wa jun túul máac cu kebanchajal taali' ti'e', quex israelita wa j táanxel 
lu'umile', cu malba'alcuntic in kaaba'. Yaan u xotkinta'al ichil u caajal, 
31tumen tu mix ba'alcuntaj in t'aan yéetel ma' tu dzo'ocbesaj in tzolbe'en 
t'aano'obi'; yaan u jach xotkinta'al yéetel bíin u cuch u kasa'anil. 

U jaadzil u manba'alcunta'al sábado. 

32Ca'aliquil ti' yano'ob ca'ach le israelitaob te x tocoy lu'umo', tu nactáanto'ob 
jun túul máac táan u molic si' sábado. 
33Le máaxo'ob nactáanto' tu bisajo'ob tu táan Moisés, tu táan Aarón yéetel tu 
táan tuláacal le caajo', 
34leti'obe' tu dzajo'ob máax u ti'al canantic, tumen ma' a'ala'ac ba'ax unaj u 
beeta'al yéeteli'. 
35Yuumtzil túune' tu ya'alaj ti' Moisés: Le máaco' unaj xotkinta'al quíimil. 
Tuláacal le israelitaobo' ca u muluxtuunichtajo'ob tu paach caaj. 
36Le j israelitaobo' tu jóokeso'ob tu paach caaj ca tu muluxtuuntajo'ob tac ca'a 
j quíimi', je'el bix tu tzol t'antaj Yuumtzil ti' Moisese'. 

U totil tu sáab chi' nook 

37Yuumtzile' tu t'anaj Moisés ca tu ya'alaj ti': 
38A'al ti' le israelitaob beya': te'ex yéetel a ch'i'ibale'exe' unaj a bisique'ex tot 
po'ot tu jáal u chi' a nooke'ex. Le tot po'ot unaj u beeta'al yéetel jilbil 
chacpuke'en. 
39Beyo' le quéen a wile'ex le tot po'ot bíin ka'ajac te'ex tuláacal le nu'ucbe'en 
t'aano'ob tin dzaj a dzo'ocbese'ex, u ti'al ma' jíilta'ale'ex tumen a tuucule'ex 
yéetel a dzíibolale'ex, ba'ax j beet a cúulpachcuntiquene'ex. 
40Beyo' bíin ka'ajac tuláacal le nu'ucbe'en t'aan ca a dzo'ocbese'ex, yéetel ca jun 
páaycunta'abe'ex in ti'alinte'ex tumen teen a Kuex 
41Teen Yuumtzil a Ku le máax jóokese'ex Egipto u ti'al a Kuiltiquene'ex. Teen 
Yuumtzil a Junab Kuex. 

Números 16 

U x ma' u'uyajt'aanil Coré yéetel u jaadzil 

1Jun túul j levie' ti' u ch'i'ibal Coate', cu kaaba'intic Coré u paal Ishar, yéetel u 
láak óox túul máaco'ob ti' u ch'i'ibalo'ob Rubene', cu kaaba'intico'ob Datán 
yéetel Abiram, u paalo'ob Eliab, yéetel On u paal Pelet, 
2lik óolnajo'ob tu táan Moisés. Yéetelo'obe' tu nupajuba'ob u láak doscientos 
cincuenta israelitaob, máaco'ob yaan páajtalil ti'ob te ichil le caajo', le yano'ob 
ca'ach ichil le tzol xiquino'obo' tzica'ano'ob tumen le caajo'. 
3Tuláacalo'obe' tu much'ajuba'obe' ca tu nactáantajo'ob Moisés yéetel Aarón, ca 
tu ya'alajo'ob ti'ob: ¡Waye' mix máaque'ex! tuláacal le caajo' dzo'oc u jun 
páaycunta'al tumen Ku, Yuumtzile' ti' yaan t éetele' ¿Ba'axten ca líikile'ex yéetel 
nojoch páajtalil tu yóokol u caajal Yuumtzil?. 
4Ca tu yu'ubaj, Moisese' chinlaj tac u cóojol u táan óolal j lu'um, 
5ca tu ya'alaj ti' Coré yéetel le máaxo'ob tzay pachto'obo'; piknal sáamale' 
Yuumtzile' bíin u ye'es máax u ti'al, yéetel máax jun páaycunsa'an yaan u 
páajtalil u ti'al u kubic le ti'ibil óolalo'. Chéen le máax bíin u yéeye' cu páajtal 
u kubic le ti'ibil óolalo'. 
6Beete'ex lela': taase'ex u x p'uuluto'ob Coré yéetel le máaxo'ob yaan yéetelo', 
7dza'ex chúuqui', láale'ex poomi', sáamale' tzole'exo'ob tu táan Yuumtzil, le 
máac bíin u yéey Yuumtzile', leti' jun páaycuna'an. ¡J levitaex tac way cu 
xu'ulule'! 
8Cu dzo'ocole' Moisese' tu ya'alaj ti' Coré: j Leviex u'uyene'exi': 
9¿Ca tucultique'ex wa jun p'íit ba'ax tu beetaj u Kuil Israel úuchic u yéeyique'ex 
ichil u caajil Israel, ca yanaque'ex naadz ti' leti' u ti'al a beete'ex u meeyjul u 
quili'ich naj Yuumtzil yéetel beyo' ca meyajtique'ex xan le caajo'? 
10Yuumtzile' tu yóoltaj ca yanaquech naadz ti' yéetel tuláacal ch'i'ibalo'ob, le j 
levitaobo' ¿bejela'e' ca yaayamtique'ex xan a beeticaba'ex le aj kiinil? 

11Tu jaajile' Aarone' mix máac u ti'al ca t'aanaque'ex kaas tu yo'olal; teech yéetel 
le u láak máaco'obo' ta beetaje'ex u p'u'ujul Yuumtzil. 
12Cu dzo'ocole' Moisese' tu túuchi'itaj t'antbil Datán yéetel Abirán, u paal Eliab, 
leti'obe' tu núucajo'ob: ma' c káat j bini'. 
13¿Ca tuclic jun p'íit ba'al ta beetaj úuchic a jóokesico'on ti' jun p'éel caaj tu'ux 
u kaab iim yéetel caab cu yáalcab bey ja'e', u ti'al ca a taaso'on j quíimil te x 
tocoy lu'uma', cu dzo'ocole' a káat a beetabáa nojochil t óokole'? 
14Teche' ti' mix jun p'éel caaj a biso'on tu'ux u kaab iim yéetel caab cu yáalcab 
bey ja'e' mix a dzáato'on lu'umi' mix u pakalilo'ob uva. ¿A káat ca p'áatac 
tuláacale' ca bisa'aco'ob beyo'ob ch'óope'? Ma', ma' t bin c ilech. 
15Moisés túune' sen kuuxchaje' ca tu ya'alaj ti' Yuumtzil: ¡Ma' a kamic u ti'ibil 
óolalo'ob! Tene' ma' in lukes ti'ob mix jun túul burro, mix in beet kaas ti' mix 
jun túul ti'obi'. 
16Cu dzo'ocole' Moisese' tu ya'alaj ti' Coré: Ca'a taalaquech sáamal teech yéetel 
u láak máaco'ob tu táan Yuumtzil. Ti' bíin yanac xan Aaroni'. 
17Jujun túulil u bis u x p'uulut ca u dzáa poomi'. Teech yéetel Aarone' yaan xan 
a bisique'ex a x p'uulute'ex u ti'al a dza'ex, tu tzéel u láak doscientos yéetel 
cincuenta x p'uuluto'ob, tu táan Yuumtzil. 
18Jujun túul túune' tu ch'aj u x p'uulut, ca tu dzáa chúuc yéetel poomi' ca tu 
nadzajuba'ob tu tzéel Moisés yéetel Aarón tu táan u noj Paselil Much'tal. 
19Coree' dzo'oc ca'ach u much'quintic le caajo' u ti'al ca yanaco'ob yéetele' 
actáan ti' u noj Paselil Much'tal. U nojbe'enil Yuumtzil chíicpaj túun tu táan 
tuláacal le caajo'. 
20Yuumtzile' tu ya'alaj ti' Moisés yéetel ti' Aarón: 
21¡Tzelaba'ex ti' le caajo', tumen bin in ca'aj in xu'uls jun súutuc! 
22Ba'ale' leti'obe' chinlajo'ob, u táan poolo'ob t'áal tac lu'um, ca tu ya'alajo'ob: 
In Ku teech máax dzáic cuxtal ti' tuláacal máac. ¿Tu yo'olal u keban chéen jun 
túul máaque', ca p'u'ujul yéetel tuláacal le caaja'? 

23Yuumtzile' tu núucaj ti' Moisés: 
24A'al ti' tuláacal le j israelitaobo' ca u tzeluba'ob tu pasel Datán yéetel 
Abiramo'. 
25Moisese' j líik yéetel u nuuquilo'ob Israel ca j bíin tu'ux yaan Datán yéetel 
Abiram. 
26Ca tu ya'alaj ti' le caajo': Tzelaba'ex tu paselo'ob le kaakas máaco'obo', yéetel 
ma' a machique'ex mix ba'al u ti'alo'ob, ma' xan ca quíimique'ex tu yo'olal u 
kebano'obi'. 
27Le caajo' tu tzelajuba'ob tu'ux yaan Coree', Datán yéetel Abiram. Datán yéetel 
Abirame' ti' yano'ob ca'ach tu jool u paselo'ob pa'ate' yéetel u yatano'ob yéetel 
u paalalo'obe'. 
28Moisese' tu ca'a a'alaj: yéetel lela' quin we'esic u chíiculal u túuxtmailen 
Yuumtzil u ti'al in beet le ba'alo'oba', u ti'al ca a wile'ex ma' chéen tu juunal in 
wóol quin beetiqui'. 
29Wa le máaco'ob cu quíimilo'ob chéen je'el bix u quíimil je'el máax u láak 
máaquilo'obe', bíin chíicpajac ma' u túuchi'itmen Yuumtzili': 
30Ba'ale' wa Yuumtzil cu beetic jun p'éel jak óol chíiculal, yéetel cu je'ic u chi' 
le lu'umo' u ti'al u lu'ukulo'ob yéetel tuláacal ba'ax yaan ti'ob yéetel cu 
lúubulo'ob cuxa'ano'ob tu taamil le lu'umo', beyo' bíin a wojéelte'ex leti' le 
máaco'oba' tu tzelajo'ob Yuumtzil. 
31Ca'aj dzo'oc u t'aan Moisese', je'epaj le lu'um tu yáanalo'obo' 
32ca tu lukaj tuláacal le máaco'ob tu nupajuba'ob ti' Coré, pa'ate' yéetel u 
yotochnáalo'ob yéetel tuláacal ba'ax yaan ti'ob. 
33J lúubo'ob cuxa'ano'ob tu taamil le lu'umo' pa'ate' yéetel tuláacal ba'ax yaan 
ti'ob ca'achi, ca j núup' le lu'um tu ca'a téeno'. Bey tzelico'obo' ichil le j 
israelitaobo'. 

34Le ca'a u'uya'ab táan u yawato'obe', tuláacal le j israelitaob yano'ob tu 
bakpacho'obo' jóoko'ob áalcabil táan u ya'alico'ob: ¡bíin u luuko'on xan le 
lu'umo'! 
35Cu dzo'ocol xane' Yuumtzile' tu túuchi'itaj jun p'éel káak ca tu quíimsaj le 
doscientos cincuenta Máaco'ob tu kubajo'ob ca'ach le poomo'. 
36Yuumtzile' tu t'anaj Moisés ca tu ya'alaj ti': 
37A'al ti' Eleazar, u paal Aarone' ca u jóokes le x p'uuluto'ob ichil le ba'axo'ob j 
p'at ti' le tóoco', ca u pul náach le t'aba'an chuc p'áatalo'. 
38U x p'uuluto'ob le máaco'ob dzo'oc u quíimilo'ob tu yo'olal u kebano'obo', 
dzo'oc u p'áatalo'ob jun páaycunta'ano'ob iquil úuchic u kubico'ob poom tin 
táan. Jaycunta'aco'ob u jaajay laminailo'ob u ti'al u ba'alal u multuunil kultaj, 
u ti'al ca ila'ac bey jun p'éel ka'ajsaj iik tumen tuláacal le j israelitaobo'. 
39Eleazar le aj kiino' tu molaj le x p'uuluto'ob bronce u ca'ajo', tu'ux ca'ach tu 
kubajo'ob le poom le máaco'ob j quíimo'ob ti' le tóoco' ca tu ya'alaj ca 
jaycunta'aco'ob u ti'al u ba'alal u multuunil kultaj. 
40Lela' u ti'al ka'ajsaj iik ti' le j israelitaobo' u ti'al ma' u náadzal mix máac u 
kub poom tu multuunil kultaj ti' Yuumtzil wa ma' sijnal ti' u ch'i'ibal Aarón, wa 
u láak cu beetique' bíin úuchuc ti' le ba'ax úuch ti' Coree' yéetel u láako'obo'. 
Tuláacal beeta'ab jach je'el bix u ya'almajil Yuumtzil ti' Eleazar tu chi' Moisese'. 
41Tu láak kiine', tuláacal u caajil Israele' jo'op' ya'alico'ob ba'al ti' Moisés yéetel 
ti' Aarón. Cu ya'alico'ob beya': ¡Te'exe' táan a quíimsique'ex u caajal Yuumtzil! 
42Tuláacalo'ob tu bakpachto'ob Moisés yéetel Aarón; ba'ale' leti'obe' bino'ob tu 
noj Paselil Much'tal. Ti' le súutuco' chíicpaj u nojbe'enil Yuumtzil. 
43Moisés yéetel Aarón túune' j bino'ob actáan ti' u noj Paselil Much'tal, 
44Yuumtzile' tu ya'alaj ti' Moisés: 
45¡Tzelaba'ex ichil tuláacal le máaco'obo' tumen bin in ca'aj in xu'ulso'ob ti' le 
súutuca'! Moisés yéetel Aarone' chinlajo'ob tac u cóojol u táan poolo'ob j lu'um, 

46Moisese' tu ya'alaj ti' Aarón taas a x p'uulut, dzáe u chúuquil u multuunil 
kultaj ca a láal poomi'; ca séeb xi'iquech tu'ux yaan le caajo' ca a káat ti' Ku u 
sa'atsaj u si'ipilo'ob, tumen dzo'oc u sen p'u'ujul Yuumtzil táan u cáajal u báan 
quíimilo'ob. 
47Aarone' tu beetaj le ba'ax tu ya'alaj Moiseso' ca j bin áalcabil tu'ux much'ucbal 
le caajo'. Kue' dzo'oc u túuxtic le báan quíimil ichil le caajo'. Aarón túune' tu 
dzaj poomi' ca tu káataj ti' Ku u sa'atsaj si'ipil le caajo'. 
48Cu dzo'ocole' tu dzajubáa' chúumuc ti' le dzo'oc u quíimilo'ob yéetel le 
cuxa'ano'obo', le báan quíimilo' jáawi. 
49Ba'ale' dzo'oquili' u quíimil catorce mil yéetel setecientos máaco'ob, jun páay 
le yáax quíimo'ob tumen tu much'ajuba'ob le ca j líik Coree'. 
50Le ca'aj xu'ul le báan quíimilo' Aarone' suunaj tu jool u noj Paselil Much'tal u 
ti'al u much'tal yéetel Moisés. 

Números 17 

U xóolte' Aarone' cu ku'uka'anquil 

1Yuumtzile' tu t'anaj Moisese' ca tu ya'alaj ti': 
2Túuchi'it t'aan ti' le j israelitaobo' ca taasa'ac tumen jujun túul u nuuquilo'ob 
u ch'i'ibalo'obe' jun p'éel xóolte', tu pa'ate'ile' doce xóolte'ob. Teche' yaan a 
dzíibtic u kaaba' ti' jujun p'éel xóolte'. 
3Ti' u xóolte' u múuch' cajtalil yotochnáalo'ob levie' ca dzáic u kaaba' Aarón, 
tumen kaabéet u yantal jun p'éel xóolte' ti' u nojchilil jujun p'éelil ch'i'ibalo'ob. 
4Ca tzolic tu noj Paselil Much'tal tu táan u ba'asche'il nup t'aan, le tu'ux quin 
nuptáantiquinbáa ta wéetele'exo'. 
5Bin in ca'aj in beet u jóokol u ku'uk u xóolte' le máax in yéeymaje', beyo' le j 
israelitaobo' je'el u jáawal u kaakas t'aano'ob ta wo'olale'ex tin táane'. 
6Moisese' tu ya'alaj beyo' ti' le israelitaobo', ca j dzaab tumen jujun túul u 
nuuquilo'ob u ch'i'ibalo'obe' jun p'éel xóolte' ca tu chucaj doce xóolte'ob. 
Ichilo'obe' ti' yaan ca'ach u xóolte' Aaroni'. 

7Moisese' tu tzolaj le xóolte'ob tu táan Yuumtzil tu noj Paselil le Much'talo', 
8tu láak kiin, ca j bin te j paselo', tu yilaj u xóolte' Aarón, ti' u ch'i'ibalo'ob levie' 
dzo'oc u jóokol u ku'uk: yaan u ku'uk, yaan u lool, dzo'oc xan u kantal u yich. 
9Moisés túune' tu lukesaj tu táan Yuumtzil tuláacal le xóolte'obo' ca tu ye'esaj 
ti' le j israelitaobo'. Cu dzo'ocol u yilico'ob, tu jujun túulile' tu ch'a'aj u xóolte'. 
10Yuumtzil túune' tu ya'alaj ti' Moisés: Dzáa tu ca'a téen u xóolte' Aarón tu táan 
u ba'asche'il le nup t'aano', ca líikes te'elo' bey a'almaj xiquin ti' le j ma' u'uyaj 
t'aan caajo'. Beyo' ma' tu quíimilo'ob tumen ca beetic u jáawal u kaakas 
t'aano'ob tin wo'olal. 
11Moisese' tu beetaj tuláacal je'el bix u tzolbe'en t'aan Yuumtzilo', 
12ba'ale' le j israelitaobo' tu ya'alajo'ob ti' Moisés: ¡Dzoca'an to'on beyo'! 
¡Tuláacal yaan u quíimil! 
13Tumen tuláacal le cu náadzal tu quili'ich naj Yuumtzile' cu quíimil. ¿Yaan wa 
c láaj quíimil túun? 

Números 18 

Cu nu'ucta'al u meyajo'ob le aj kiino'ob yéetel levitaob 

1Yuumtzile' tu ya'alaj ti' Aarón: Teech yéetel a paalal, pa'ate' yéetel u 
ch'i'ibalo'ob Levie', tu'ux xan a taale', te'ex u najmal a cuchique'ex u si'ipil le 
ba'axo'ob kaastac bíin beeta'ac ti' le quili'ich najo'; chéen teech yéetel a paalal 
bíin a cuche'ex u si'ipilil ba'ax ma' tu beel bíin a beete'ex ti' u meeyjul aj kiinil. 
2Ba'ale' le a láaktzilo'ob u ch'i'ibalo'ob Leví, a wéet ki'ikelo'ob xane', u najmal a 
bisico'ob u yáantecho'ob ti' le meeyjul tu táan u paselil nup t'aan teech bey xan 
a paalal. 
3Leti'obe' bíin u meyajtecho'ob bey xan u beeto'ob u meeyjul le najo', ma' u 
najmal u náadzalo'ob ti' u nu'uculo'ob le quili'ich najo' mix ti' u multuunil 
kultaj, tumen cu quíimilo'ob bey xan te'ex. 
4Ta wéetel bíin u beeto'ob u meeyjul u noj Paselil Much'tal, ti' tuláacal u 
kultajilo'ob. Ba'ale' mix jun túul u láak máac u najmal u náadzal te'ex; 

5te'ex bíin a wile'ex u beeta'al u meeyjul quili'ich naj bey xan ti' u multuunil 
kultaj. Beyo' ma' bíin kuuxchajquen yéetel le j israelitaobo' 
6Tene' tin jun páaycuntaj a láaktzilo'ob le j levitaob ti' ichil le j israelitaobo' u 
ti'al in dzáico'ob te'ex, u ti'al u meeyjul u noj Paselil Much'tal; 
7ba'ale' chéen teech yéetel a paalal je'el u páajtal a beetique'ex u meeyjul aj 
kiinil tu multuunil kultaj bey xan ichil le sen quili'ich cúuchilo'. Le meyaja' 
chéen te'ex unaj a beetique'ex, tumen teen tin dzaj u páajtalil te'ex u ti'al u 
meeyjul aj kiin. Wa máax cu beetic kultaj bey aj kiin, ma' aj kiine' yaan u 
xotkinta'al quíimil. 

U bo'olil aj kiino'ob yéetel j levitaob 

8Yuumtzile' tu ya'alaj ti' Aarón: Tene' dzo'oc in dzáic ta kab le ti'ibil óolalo'ob 
cu dza'abal teno'. Tuláacal le quili'ich ti'ibil óolalo'ob cu dza'abal tumen le j 
israelitaobo', quin dzáic teech yéetel ti' a paalal tumen le unaj a ti'altique'ex; 
lela' jun p'éel tzol t'aan u ti'al ja'abo'ob mina'an u xuul. 
9Ti' le quíimsbil ba'alche' cu tóoca'alo', ca ti'alintic tuláacal u ti'ibil óolalil 
jejeláas janalbe'en neeko'ob je'el bix le quíimsbil ba'alche' tu yo'olal keban wa 
tu yo'olal si'ipil cu ku'ubul tumen le j israelitaobo'; tuláacal le quili'ich ti'ibil 
óolalo' a ti'al yéetel u ti'al a paalal. 
10Tuláacal j xiib ichile'exe' cu páajtal u jaantic le ti'ibil óolalo', ba'ale' unaj u 
jaantic ti' le cúuchil jun páaycunta'an u ti'alo', tumen quili'icho'ob. 
11Bey xan quin dzáic ti' teech ti' a j xibil paalal yéetel ti' a x ch'upul paalal 
caja'ano'ob ta wicnale', le ti'ibil óolalo'ob chéen in ti'al cu táanbesco'ob le 
israelitaobo'. Lela' jun p'éel a'almaj t'aan ma' tu kexpajal. Je'el máax ti' a wotoch 
utz yanile', cu páajtal u jaantic. 
12Quin dzáic teech le yáax ich cu taasico'ob le j israelitaob jujun ja'abe'; u jach 
ma'alobil aceite, u ma'alobil kaab uva yéetel janalbe'en neeko'ob. 
13Bey xan u yáax ich u joocho'ob cu kubico'ob tene', a ti'al. je'el máax ti' a 
wotochnáal utz yanile' je'el u páajtal u jaantique'. 

14Tuláacal ti'ibil óolal cu jun páaycuntic le israelitaobo', a ti'al teech. 
15Tuláacal u yáax paal le j israelitaob wa u yáax ba'alche'ob, cu ku'ubul tene', 
a ti'al. Ba'ale' u yáax paal le máaco'obo' yéetel le yáax ba'alche'ob ma' 
janalbe'eno'obo', yaan a káatic u keexil. 
16Le keexo' unaj u bo'ota'al dzo'oc u máan jun winal síijic, u bo'olile' cinco sac 
taakin je'el bix u jalach taakinil le quili'ich najo', yaan once gramos ti'. 
17Ba'ale' ma' bíin a cha'a u ke'exeli' u yáax a'al wacaxo'obi', j taman, wa j yuuc. 
Lelo'obo' jun páaycuna'an in ti'al, yaan a quíimsico'ob; u ki'ikele' bíin we'equec 
tu yóokol u multuunil kultaj, u tzaatzele' ca tóoquic bey ti'ibil óolal utz 
qui'iboquil in ti'al. 
18Teche' ca p'áatal yéetel u bakel, u tzeem le ba'alche'o', u no'oj muuk ooc, 
tumen ti'ibil óolal chéen in ti'al. 
19Tuláacal le bo'olalo'ob cu jun páaycuntico'ob le israelitaob in ti'alo' quin dzáic 
teech, ti' a j xibil paalal bey xan ti' a x ch'upul paalal le caja'ano'ob ta wicnalo'. 
Lela' jun p'éel a'almaj t'aan mina'an kexpajal ti'. Jun p'éel nup t'aan mina'an 
jelpajal ti', quin beetic ta wéetel yéetel a ch'i'ibalo'ob. 
20Yuumtzile' tu ya'alaj ti' Aarón: Ma' u najmal u yantal teech lu'umi' mix ba'al 
a ti'alt je'el bix le j israelitaobo'. Tene' a ti'alen yéetel a kamba'albailen israel. 
21Ti' le j levitaobo' quin dzáic le cu jun páaycuntic le israelitaob teno' bey bo'olil 
le cu kamico'ob ti' u joocho'obo', lela' a bo'ole'ex tu yo'olal le meeyjul ca 
beetique'ex tu noj Paselil Much'talo'. 
22Le u láak israelitaobo' ma' unaj u náadzalo'ob tu noj Paselil Much'tala', tumen 
cu cuchico'ob u nojchil kebanil quíimil. 
23Le j levitaob chéen leti'ob bíin u beeto'ob u meeyjul le u noj Paselil Much'talo', 
leti'ob bíin cuchic u kóoch si'ipilil ba'ax bíin beeta'aqui'. Lela' jun p'éel a'almaj 
t'aan mina'an kexpajal ti', u ti'al le taataob, tac ti' u paalal. Le j levitaobo' ma' 
bíin yanac u lu'umo'ob israeli'. 

24Ti' leti'obe' dzo'oc in dzáic le unaj u kubic teen le israelitaobo' leti' u 
náajalo'ob. Le t o'olale' dzo'oc in wa'alic ma' bíin yanac u lu'umo'ob Israel. 
25Yuumtzile' tu t'anaj Moisés ca tu ya'alaj ti': 
26a'al ti' le levitaob le quéen u kamo'ob u diezmo le j israelitaob ti' le cu 
jochico'ob in dzaamaj u ti'alo'obo', unaj u jatzico'ob u diezmoil u ti'al u ku'ubul 
teen. 
27Lelo' u bo'olil bíin u dza'ob je'el bix le bo'olal cu dzáic le israelitaob le quéen 
u taaso'ob jun jaatz janalbe'en neeko'ob wa u kaab uva. 
28Ti' le diezmo cu dzáic le israelitaobo', le j levitaob yaan u jun páaycunsico'ob 
u bo'olalo'ob ti' Yuumtzilo', bíin u dza'ob ti' Aarón. 
29Ti' tuláacal le cu dza'abal ti'obe' yaan u jun páaycuntico'ob jun jaatz u ti'al u 
dza'ob ti' teen le bíin u jun páaycunto'ob teno' unaj u jach ma'alobil. 
30A'al ti'ob xan: le quéen dzo'ococ u jun páaycuntico'ob u jach ma'alobil in 
ti'alo', u yalab le janalbe'en neeko'ob wa le vino' cu p'áatalo' cu páajtal u 
ya'alico'ob ba'al u ti'alo'ob, 
31je'el u páajtal a jaantique'ex yéetel a wotochnáalo'ob je'el tu'uxaque'. Leti' u 
bo'olil iquil a meyaje'ex tu noj Paselil Much'tal. 
32Le quéen dzo'ococ a jóokesique'ex u ma'alobil in ti'alo', cu páajtal a 
jaantique'ex u yalab ma' ta cuchique'ex si'ipil; beyo' ma' ta mixba'alcuntique'ex 
le u quili'ich ti'ibil óolalo'ob le j israelitaobo', yéetel ma' ta xot kinta'ale'ex j 
quíimil. 

Números 19 

U tzol t'aanilo'ob u yutzquinajil wíinic 

1Yuumtzile' tu t'anaj Moisés yéetel Aarón, ca tu ya'alaj ti'ob: 
2Teen Yuumtzil, quin dzáic le tzolbe'en t'aana': A'al ti' le israelitaobo' ca u 
taaso'ob teech jun túul wacax yaan u tzo'otzel óoli' chac, láaj utz u wíinclil mix 
jun téen dza'abac u ti'al meyaj. 



386 

 

Biblia Maya 
© 1992, Sociedades Bíblicas Unidas. 

 

 
 

 

3Te'exe' ca kubique'ex ti' aj kiin Eleazar, le ti'e' cu jóokesic tu paach caaj cu 
ya'alic ca quíimsa'ac tu táan. 
4Le aj kiin Eleazaro' bíin u ch'a'a' yéetel u yaal u kab jun p'íit u ki'ikele', cu 
widzic siete u téenel tu tojil u noj Paselil Much'tal. 
5Cu dzo'ocole' cu tóoca'al le x wacax tu táano', yaan xan u tóoca'al u kéewlel, 
u bakel, u ki'ikel yéetel le ba'ax yaan ichil u jobnel. 
6Le aj kiino' cu ch'a'ic u che'il cedro, jun xéet' u kab hisopo yéetel chac nooke', 
cu pulic tuláacal ichil le káak tu'ux cu tóoca'al le x wacaxo'; 
7cu dzo'ocole' cu p'o'ic u nooke' u najmal xan u p'o'icubáa yéetel ja', beyo' cu 
páajtal u yocol te j caajo', quex cu p'áatal ma' utz yanil u ti'al quili'ich meyaj 
tac ocnaj kiin. 
8Le máac tu tóocaj le x wacaxo', yaan u p'o'ic u nook, u najmal u p'o'icubáa 
yéetel ma'alob ja', cu p'áatal ma' utz yanil u ti'al quili'ich meyaj tac ocnaj kiin. 
9U láak máac utz yanile', cu molic u ta'anil le x wacaxo', cu bisic ti' jun p'éel 
cúuchil míista'an yaan tu paach caaj, le ta'ano' bíin kabéetchajac ti' u caajil 
israel u ti'al u máakantic u ja'il utzquinajil. Tuláacal lela' jun p'éel quíimsbil 
ba'alche' tu yo'olal keban. 
10Le máax j mol le ta'ano', yaan u p'o'ic u nook, u ti'al quili'ich meyaje' cu p'áatal 
ma' utz yanil tac ocnaj kiin. Lela' jun p'éel a'almaj t'aan mina'an kexpajal ti', a 
ti'ale'ex j israelitaex je'el bix xan u ti'alo'ob le táanxel lu'umilo'ob cajacbalo'ob 
ichile'exo'. 
11Wa máax machic jun túul je'el máaxac quimene' cu p'áatal ma' utz yanil siete 
kiino'ob. 
12Tu yóox p'éel kiin yéetel tu siete kiine' unaj u yichquil yéetel u ja'il 
utzquinajil, beyo' cu p'áatal utz yanil. Wa ma' tu p'o'icubáa tu óox p'éel kiin, 
mix tu siete kiine' cu p'áatal ma' utz yanili'. 

13Wa máax cu machic jun túul máac quimen, ma' tu p'o'icubáe' cu kascuntic u 
quili'ich naj Yuumtzil, le t o'olale' unaj u xotkinta'al tu caajil israel. Tumen ma' 
j widza'ab yéetel u ja'il utzquinajili', le t o'olal cu p'áatal ma' utz yanili'. 
14U tzol t'aanilo'ob u ti'al wa cu quíimil wa máax tu yotoch, leti' le je'elo'oba': 
Tuláacal le yano'ob ichil le najo' yéetel le bíin oojco'obe', cu p'áatalo'ob ma' utz 
yanilo'ob siete kiino'ob. 
15Tuláacal le nu'uculo'ob jéechcabo'ob yéetel le ma' ma'alob maca'anile' cu 
p'áatalo'ob ma' utz yanilo'obi'. 
16Ti' tu'ux jáanpikéen, tuláacal máax machic jun túul máax quíimsa'an wa 
quimen chéen ti' quíimile', wa cu machic baaquel máac, wa jun p'éel mucnale' 
cu p'áatal ma' utz yanil siete kiino'obi'. 
17Le máax ma' utzil yantalil beyo', yaan u ch'a'abal jun p'íit u ta'anil le x wacax 
quíimsa'ab tu yo'olal kebano', cu dza'abal ti' jun p'éel káat u ti'al u láala'al u 
ja'il sayabi'. 
18Cu dzo'ocole' jun túul máac utz yanile' cu ch'a'ic jun p'éel u chan kab hisopoe', 
cu ch'ulic yéetel le ja'o' cu widzic le najo', le nu'uculo'obo', bey xan le máaco'ob 
yaan ca'ach ichilo', bey xan le máax tu machaj le baaco'obo' wa le quimen máac 
quíimsa'ano' wa le máax chéen quíimo', wa le mucnalo'. 
19Le máac utz yanil u ti'al quili'ich meyaje' unaj u widzibja'atic le máax kaas 
yanil tu yóox p'éel kiino' yéetel tu siete kiino', tu siete kiine' dzo'oc u p'atic utz 
yanil. Le máax túun kaas yanile' cu p'o'ic u nook, cu p'o'icubáa xan yéetel utzil 
ja', cu p'áatal ma' utz yanil tac ocnaj kiin. 
20Wa jun túul máac ma' utz yanil, ma' tu p'o'icubáe', unaj u xotkinta'al ichil u 
caajal, tumen cu kascuntic u quili'ich naj Yuumtzil, tumen ma' j wi'idz yéetel u 
ja'il utzquinaj, le beetic ma' utz yanili'. 
21Lela' jun p'éel a'almaj t'aan mina'an kexpajal ti'. Le máax cu widzic u láak 
yéetel u ja'il utzquinajil unaj u p'o'ic u nook. Le máax machic u ja'il 
utzquinajile', cu p'áatal ma' utz yanil tac ocnaj kiin. 

22Tuláacal ba'ax cu ma'achal tumen le máac ma' utz yanilo', cu p'áatal ma' utz 
yanili'; le máax machic jun túul maac ma' utz yanile', cu p'áatal ma' utz yanil 
tac yocbal kiin. 

Números 20 

Cu jóoksa'al ja' ti' suytun 
(Ex 17.1-7) 

1Tu yáax winalil le ja'abo' le israelitaobo' j kucho'ob tu x tocoy lu'umil Zin, ca 
j p'áato'ob dze'edzec kiin Cades, te'elo' j quíim x María ca j mu'uqui. 
2Le caajo' tu yo'olal mina'an ja' ti'obe', láaj much'lajo'ob sacach t'aan tu yo'olal 
Moisés yéetel tu yo'olal Aarón, 
3ca tu ya'alajo'ob ti' Moisés; ¡buca'aj utzil wa ca quíimco'on ca'ach yéetel le u 
láak israelitaob j quíimo'ob tu táan Yuumtzilo'! 
4¿Ba'ax u biilal ta taase'ex u caajal Yuumtzil te x tocoy lu'uma'? ¿A káate'ex wa 
ca quíimico'on pa'ate' yéetel c wacax? 
5Ba'ax u biilal ta jóoksilaco'one'ex tu lu'umil Egipto ca ta taaso'one'ex te j kaakas 
cúuchila', te'ela' ma' tu páajtal u pa'akal mix ba'al; mina'an higueraob, mix u 
cúuchil pa'akal uvaob, mix granadaob; ¡mix ja' yaan u ti'al ukbil! 
6Moisés Yéetel Aarone' tu náachcunsuba'ob ti' le caajo' ca j bino'ob tu jool u noj 
Paselil Much'tal, te'elo' noclajo'ob tac cóojic u táanpoolo'ob j lu'um. Ca j 
chíicpaj túun ti'ob u nojbe'enil Yuumtzil, 
7Yuumtzile' tu ya'alaj ti' Moisés: 
8Ch'a'a le xóolte'o', yéetel u yáantaj a sucu'un Aarone', much'quint le caajo', cu 
dzo'ocole', tu táan tuláacalo'obe' a'al ti' le suytuno' ca u dzáa ja' ti'ob, bíin a wil 
bix cun tuul ja' ti' le suytuuno' u ti'al u yuko'ob, leti'ob yéetel u wacaxo'ob. 
9Je'el bix a'ala'abic ti' Moisese' tu ch'a'aj le xóolte' yaan tu táan Yuumtzilo'; 
10Moisés yéetel Aarone' tu much'quintajo'ob le máaco'ob tu táan le suytuno', 
ca'a tu ya'alaj Moisés: U'uye'ex j ma' u'uyaj t'ane'ex; ¿yaan wa xan in jóokesic 
ja' ti' le suytuna' u ti'al ca in dzáa a wuke'ex? 

11Ca'aliquil táan u ya'alic lela', Moisese' tu líiksaj u kab ca tu jadzaj ca'a téen 
yéetel le xóolte' le suytuno', ca j tuulnaj sen ya'ab ja'. Bey túuno' le máaco'ob 
yéetel le wacaxo'obo' tu yukajo'ob ja'. 
12Ba'ale' Yuumtzile' tu ya'alaj ti' Moisés yéetel ti' Aarón: Bey tumen ma' ta 
wocsaj a wóole'ex ti' ba'ax tin wa'alaj, mix ta nojbe'ecuntene'ex tu táan le j 
israelitaobo', ma' bíin ocoque'ex yéetel le máaco'ob te j lu'um dzo'oc in dzáic 
te'exo'. 
13Lelo' leti' u sayabil Meriba tu'ux tu sacach t'antajo'ob le israelitaob le 
Yuumtzilo', leti'e' tu ye'esaj ti'ob u quili'ichil. 

Edome' ma' tu cha'ic u máan Israel 

14Líikbal Cadese', Moisese' tu túuchi'itaj dze'edzec aj bisaj t'aano'ob ti' u ajawil 
Edom, u ti'al u ya'alico'ob ti': A láako'ob le j israelitaobo' cu túuchi'itico'ob 
a'albil teech: Teche' a wojel le talam ba'alo'ob c mukyajtico'. 
15C máanja'an ch'i'ibalo'obe' j bino'ob cajtal Egipto ya'ab kiino'ob, ba'ale' le 
egiptciobo' tu sen loobilto'ono'ob je'el bix tu beetilaco'ob yéetel c máanja'an 
ch'i'ibalo'obe'; 
16to'one' t káataj áantaj ti' Yuumtzil, leti'e' tu yu'ubaj c awat okol, ca tu túuxtaj 
jun túul ángel jóokesico'on Egipto, bejela'e' ti' yano'on tu caajil Cades tu'ux cu 
na'acal a lu'umil. 
17Káat óoltic teech ca a cha'a' c máan ta lu'umil, ma' bíin máanaco'on ichil a 
coolo'obi' mix ichil a pakal uvaob, mix bíin c uk u ja'il a ch'e'eno'obi' bíin 
xíimbalnaco'on ti' le noj bejo', ma' bíin tzéeleco'on tac c jóokol ta lu'umo'obi'. 
18Ba'ale' u ajawil Edome' tu núucaj: ¡Ma' a máane'ex tin lu'umil, wa ma'e' quin 
jóokol yéetel in aj ba'atelo'ob in nactáante'ex! 
19Le j israelitaobo' tu tzolajo'ob ti', bíin xi'ico'on ti' le noj bejo', wa to'on, wa 
quex c wacax cu yukico'ob u ja'il a che'ene', je'el c bo'otic teche'. Chéen ba'ax c 
káate' ca cha'a' c máan xíimbalil ta lu'umil. 

20U ajawil Edome' tu núucaj: ¡Ma' bíin manquexi'! ca jóok u nactáant le j 
israelitaobo' yéetel mu'ukan aj ba'atelo'ob yaan ca'ach u ma'alob nu'ucul ba'atel 
ti'ob, 
21táan u pechicubáa u ti'al ma' u cha'ic u máano'ob tu lu'umil. Le j israelitaob 
túuno' tu caxto'ob yaanal bej. 

Cu quíimil Aarón 

22Tuláacal u caajil Israel jóok Cades ca j bino'ob tu pu'uquil Hor. 
23Te'elo', tu'ux cu na'acal u lu'umil Edome', Yuumtzile' tu ya'alaj ti' Moisés yéetel 
ti' Aarón: 
24Aarone' bin u ca'aj quíimil, ma' bíin ococ te j lu'um dzo'oc in dzáic ti' le j 
israelitaobo', tumen tu yicnal u sayabil Meribae' te'exe' ta x ma' u'uyaj t'ante'ex 
le ba'ax tin wa'alajo'. 
25Teche' j Moisés, bis Aarón yéetel Eleazar u paal tu ca'analil u pu'uquil Hor; 
26te'elo' bíin a lukes ti' Aarón u nookil aj kiinil u ti'al ca a búucbes Eleazar. 
Aarone' bíin quíimic te'elo'. 
27Moisese' tu beetaj le ba'ax tu ya'alaj Yuumtzil. Táan u yila'al tumen tuláacal 
le j israelitaobo' ca j na'aco'ob tu pu'uquil Hor, 
28te'elo' Moisese' tu lukesaj ti' Aarón u nookil u aj kiinile' ca tu búucbesaj 
Eleazar. Láili' te tu ca'analil le pu'uco', j quíim Aarón; Moisés yéetel Eleazar j 
éemo'ob te j pu'uco'. 
29Le ca tu yojéeltajo'ob le israelitaob dzo'oc u quíimil Aarone' okolnajo'ob 
treinta kiino'ob. 

Números 21 

Cu ch'a'abal Horma tumen Israel. 

1Le ca tu yu'ubaj u ajaw le j cananitaob ti' u caajil Arad, le cajacbal Néguev, 
táan u taal le j israelitaob tu bejil Atarime', jóok ba'atel yéetelo'ob ca tu machaj 
dze'edzec ti'obi'. 

2Le israelitaob túuno' tu séeb chi'itajo'ob ti' Yuumtzil, wa leti' cu yáantico'ob u 
ti'al u ch'a'ob le lu'umo', bíin u láaj xu'ulso'ob tuláacal le caajo'obo'. 
3Yuumtzile' tu dzaj ti' le israelitaob le ba'ax tu káatajo'obo', ca tu yáantajo'ob u 
ti'al u pa'ic u muuk le j cananeobo' bey xan u caajilo'obo', le t o'olale' tu dzajo'ob 
u kaaba' le cúuchilo' Horma. 

Ba'ax o'olal beeta'abic jun p'éel caan bronce u ca'aj 

4Le israelitaobo' jóoko'ob tu pu'uquil Hor u ti'al u binbalo'ob tu bejil chac 
ka'anab, xíimbalnajo'ob tu bakpach u ti'al ma' u máano'ob tu lu'umil Edom. Te 
j bejo', le máaco'obo' j náac u yóolo'ob 
5ca jo'op' u ya'alico'ob ba'al tu yo'olal Ku yéetel tu yo'olal Moisés. Táan u 
ya'alico'ob beya': ¿ba'ax u biilal ta jóoksajo'on Egipto? ¿U ti'al a beetic c quíimil 
te x tocoy lu'uma'? mina'an to'on ja' mix janal ¡dzo'oc u na'acal c óol ti' le óotzil 
janala'! 
6Yuumtzile' tu túuxtaj j chi'ibal caano'ob u ti'al ca chi'ibico'ob, ya'abcach ti' le 
israelitaobo' j quíimo'ob. 
7Bino'ob túun te tu'ux yaan Moisese' ca tu ya'alajo'ob ti': ¡Dzo'oc kebantal 
úuchic c a'alic ba'al tu yo'olal Yuumtzil yéetel ta wo'olal! ¡káat óolt ti' Yuumtzil 
ca u náachcunt ti' to'on le caano'obo'! Moisese' tu káataj ti' Yuumtzil ca u sa'ats 
u si'ipilo'ob le j israelitaobo', 
8Yuumtzile' ca tu ya'alaj ti': Beet jun p'éel caan je'el bix lelo'obo', dzáa tu che'il 
jun p'éel lacam. Le quéen chi'ibic wa máax tumen jun túul caane' cu pactic le 
caan beeta'an yaan te j che'o' beyo' cu yutztal. 
9Moisese' tu beetaj jun túul caan bronce u ca'aj, ca tu dzaj tu che'il jun p'éel 
lacam, wa máax cu chi'ibil tumen jun túul caane', chéen p'el u pactic le caan 
bronce u caajo' cu yutztal. 

U jejeláas cúuchilo'ob je'elel 

10Le j israelitaobo' xíimbalnajo'obe' ca je'elo'ob Obot. 

11Obote' xíimbalnajo'ob tu ca'a tene' ca j je'elo'ob Ije-abarim, te x tocoy lu'umo', 
tu lakin u lu'umil Moab. 
12Te'elo' xíimbalnajo'ob tac ca je'elelo'ob tu t'o'ol ja'il Zered. 
13Cu dzo'ocole' xíimbalnajo'ob tu ca'a tene' ca j je'elo'ob tu láak u tzéelil u 
áalcab ja'il Arnón. Le áalcab ja'o' ti' yaan te x tocoy lu'umo' jilicbal tu lu'um le 
j amorreobo', cu meyaj u ti'al u ye'esic u xuul u lu'umil Moab yéetel le j 
amorreobo'. 
14Lela' leti' cu ya'alic u dzíibil ju'unil u ba'atelo'ob Yuumtzil. J máano'on Vaheb, 
tu lu'umil Sufá, tu t'o'ol ja'ilo'ob yéetel tu tojil Arnón, 
15jun tzéel le t'o'ol ja'ob cu jiltal tac u kuchbal Ar le cu kuchulo'ob tac tu'ux cu 
xu'ulul u lu'umilo'ob Moab. 
16Tu yáalcab ja' Arnone' xíimbalnajo'ob tac Beer. Tu'ux yaan le ch'e'en tu'ux tu 
ya'alaj Yuumtzil ti' Moisés: Much'quint le caajo' ca in dzáa ja' ti'ob 
17Ti' le kiino' kaaynajo'ob le israelitaobo': ¡Tóop', u ja'il ch'e'en! ¡kaaynene'ex ti' 
le ch'e'eno'! 
18¡U nojchilo'obe' tu páanajo'ob yéetel u che'il u tusbeelo'ob, U nuuquilo'ob le 
caajo' tu páanajo'ob yéetel u xóolte'ob! Te j x tocoy lu'umo' xíimbanajo'ob tac 
Matana; 
19ti' Matanae' tac Nahaliel, Nahaliele' tac Bamot, 
20Bamote' tac tu táax kóom lu'umil Moab tu tojil u ca'analil Pisga, tu'ux cu 
páajtal u yila'al le x tocoy lu'umo'. 

Israele' cu pa'ic u muuk u ajawil Sehón 

21Le j israelitaob tu túuxtajo'ob dze'edzec aj bisaj t'aano'ob ti' Sehón, u ajaw le 
j amorreobo', u ti'al u ya'alo'ob ti': 
22C Káat káatal ta lu'umil. Ma' bíin máanaco'on ichil a coole'exi', mix ichil a 
pakal uvaex, mix bíin c uk u ja'il a ch'e'ene'exi'. Bíin káataco'on ta lu'umile' ti' 
le noj bejo'. 

23Ba'ale' Sehone' ma' tu cha'aj u káatal le j israelitaob tu lu'umilo'ob, Ba'ale' tu 
much'quintaj u aj ba'atelo'ob ca j jóok u nactáanto'ob te x tocoy lu'umo', le ca j 
cóojo'ob Jahazae' tu pulajuba'ob yóokolo'ob. 
24Ba'ale' le j israelitaobo' tu tocajuba'ob ca tu pa'ajo'ob u muuk, ca tu ch'a'ajo'ob 
u lu'umilo'ob líikbal tu áalcab ja'il Arnone' tac tu áalcab ja'il Jaboc, u káat 
ya'ale' le tu'ux cu xu'ulul u lu'umil le j amonitaob, kala'an ca'ach yéetel 
tuulumo'. 
25Beyo' Israele' tu ch'a'aj tuláacal u caajilo'ob le j amorreobo', lelo'oba', Hesbón 
yéetel u mejen caajilo'ob, ca j p'áato'ob cajtali'. 
26Hesbón ca'ache' le caaj tu'ux caja'an Sehón u ajawil le amorreobo'. Sehone' 
dzo'oc u ba'atel ca'ach yéetel u máanja'an ajaw Moab ca tu lukesaj ti'e' tuláacal 
u lu'um tac tu'ux cu yáalcab u ja'il Arnón. 
27Let o'olale' le aj kay t'aano'obo' cu ya'alico'ob: ¡Co'otene'ex Hesbón, u noj 
caajil ajaw Sehón! ¡utzquinte'ex, dza'ex u tuulumilo'ob! 
28Hesbone', u caajil sehón, Tóoch'balnaj u káakilo'ob jun p'éel tóoc, tu láaj 
tóocaj Ar tu lu'umil Moab tac u ca'analilo'ob tu'ux cu páajtal u yila'al Arnón 
29¡óotzilech Moab! ¡saatalech, u caajil ku Quemós! Leti'e' tu p'ataj ca púudzulo' 
a j xiibilo'obo' a x ch'uupo'obe' lúubuco'ob tu kab ajaw Sehón. 
30J pa'ab u páajtalil Hesbón; tu caajil Dibón tac Nofa tuláacal láaj suunaj x lab 
caajil, le káako' kuch tac Medeba. 

Israele' cu pa'ic u muuk Og u ajaw Basán 
(Dt 3.1-11) 

31Beyo' Israele' tu ch'aj u lu'umil le j amorreobo', 
32Moisés xane' tu túuxtaj dze'edzec máaco'ob u ti'al xakalt ilic u caajil Jaser, le 
j israelitaobo' tu ch'a'ajo'ob le caajo'ob yaan tu tzéelo' ca tu jóokeso'ob le j 
amorreob caja'ano'ob te'elo'. 
33Cu dzo'ocole' suunajo'ob tu tojil Basán, Ba'ale' Og, u ajawil Basane' jóok 
ba'atel yéetel u aj ba'atelo'ob tac Edrei. 

34Yuumtzil túune' tu ya'alaj ti' Moisés: Ma' a ch'a'ic sajaquil, tumen teen bíin in 
dzáa ta kab u lu'umilo'ob, pa'ate' yéetel u aj ba'atelo'ob, teche' bíin a pa'a u 
muuko'ob je'el bix ta beetaj yéetel Sehono' u ajaw le j amorreobo' caja'an ca'ach 
Hesbono'. 
35Beyo' le j israelitaobo' tu quíimso'ob Og, u paalal, yéetel tuláacal u aj 
ba'atelo'ob. Ma' tu p'atajo'ob mix máac cuxa'anil, ca tu ch'a'ajo'ob u lu'umo'ob. 

Números 22 

Balaque' cu túuchi'itic t'anbil Balaam 

1Le j israelitaobo' xíimbalnajo'ob tu ca'a tene' ca j je'elo'ob tu táax lu'umil Moab, 
tu lakin u áalcab ja'il Jordán actáan ti' Jericó. 
2Balac, u paal Zipor, tu jach ilaj ba'ax tu beetajo'ob le j israelitaob ti' le j 
amorreobo'. 
3Bey xan u cajnáalilo'ob Moabe' tu sen ch'a'ajo'ob sajaquil le ca tu yilajo'ob 
ya'ab le j israelitaobo'. 
4U cajnáalilo'ob Moab túune' tu ya'alajo'ob ti' u nojchililo'ob Madián: tuláacal 
le máaco'obo' bíin u xu'ulso'ob c lu'um bey u xu'ulsa'al u su'uquil jun p'éel káax 
tumen wacaxe'. ti' le kiino'obo' Balaque' cu ajawtal ca'ach Moab, 
5ca'a tu túuxtaj t'anbil Balaam, u paal Beor, ti' yaan ca'ach Petor, tu jáal u áalcab 
ja'il Éufrates, tu lu'umil Amav. Balaque' tu ya'alaj ti' u bisaj t'aanobe' ca u 
ya'alo'ob ti' Balaam: Ti' Egipto taal jun p'éel caaj dzo'oc u ya'abtalo'ob ti' 
tuláacal le lu'uma', bejela'e' caja'ano'ob actáan ti' teen. 
6Séebac a taal u ti'al ca a loolob t'ant tin wo'olal le caajo', tumen p'íit máanja'an 
u muuk ti' to'on. Beyo' je'elajquij u páajtal c pa'ic u muuko'obe' je'el xan in c 
áalcabansico'ob xan ti' le lu'uma', tene' in wojel a qui' t'aano'obe' yéetel a loolob 
t'aano'obe' cu béeytalo'ob. 
7U nuuctaquilo'ob Moab yéetel Madiane' j bino'ob yéetel taakin tu kabo'ob u 
ti'al u bo'otico'ob le loolob t'aano'obo', ca j cojo'ob tu'ux yaan Balaame' tu 
ya'alajo'ob ti', u túuxtaj t'aan Balac. 

8Balaam túune' tu ya'alaj ti'ob: P'áatene'ex ti' le áakaaba', beyo' tene' bíin in 
núuc te'ex ba'ax bíin u tzol t'ant teen Yuumtzil, u nuuquilo'ob Moabe' j p'áato'ob 
tu yicnal. 
9Ba'ale' Kue' chíicpaj ti' Balaam, ca tu káat chi'itaj ti', ¿Máax le máaco'ob 
yano'ob ta wicnalo'? 
10Balaame' tu núucaj: Balac u paal Zipor u ajawil Moabe', tu túuxtajo'ob ca u 
ya'alo'ob teen 
11yaan bin jun p'éel caaj jóok Egipto dzo'oc u cajtalo'ob ti' tuláacal u lu'umil. 
Balaque' u káat ca séeb xi'iquen in loolob t'anto'ob, u ti'al u yilic wa je'el u 
páajtal u pa'ic u muuko'obe' yéetel u yáalcabansico'ob tu lu'umil. 
12Yuumtzil túune' tu ya'alaj ti' Balaam: Ma' a bin yéetelo'ob mix a loolob t'antic 
le caajo', tumen le caajo' dzo'oc in qui'i t'antic teen. 
13Tu láak kiine' Balaame' líike' ca tu ya'alaj ti' le u nucuch máaco'ob tu túuxtaj 
ca'ach Balaco': Xeene'ex ta lu'ume'ex, Yuumtzile' ma' tu cha'ic in bin ta 
wéetele'ex. 
14U nuuquilo'ob Moabe' suunajo'ob tu'ux yaan Balac, ca tu ya'alajo'ob ti': 
Balaame' ma' tu yóoltaj taal t éeteli'. 
15Ba'ale' Balaque' tu sen óoltaj ca taalac ca tu túuchi'itaj u láak u nuuquilo'ob, 
asab ya'abo'ob yéetel asab tzicbe'eno'ob ti' le ya'axo'obo', 
16Leti'obe' j bino'ob u yilo'ob Balaame' ca tu ya'alajo'ob ti': Balac, u paal Zipore' 
cu túuchi'itic a'albil teech: Ma' a wa'alic ma' ta taal. 
17Tene' bíin in nojoch tziquech bey xan je'el in beetic tuláacal ba'ax a káate'; 
co'oten, quin káat óoltic teech ca taalaquech a loolob t'ant le caajo'. 
18Ba'ale' Balaame' tu núucaj ti'ob: Quex u dzáa teen Balac tuláacal le oro yéetel 
le plata cu chupic u jalach najo' tene' ma' tu páajtal in beetic mix ba'al mix 
nojoch mix chichan, wa ma' ba'ax cu ya'alic Yuumtzil in Ku. 
19Ba'ale' P'áatene'ex ti' le áakaaba', ca in wu'uy ba'ax bíin u ya'al teen Yuumtzil 
ti' le áakaaba'. 

20Ti' le áakabo' chíicpaj Yuumtzil ti' Balaame' ca tu ya'alaj ti': Wa le máaco'ob 
dzo'oc u taalo'ob u yilecho'obo', líiken, xeen yéetelo'ob, ba'ale' yaan a beetic 
chéen ba'ax quin in wa'al ti' teech. 

Balaame' cu nuptáanticuba yéetel u ángel Yuumtzil 

21Balaame' j líik tu láak kiine' ca tu dzaj u jaalma u x burrae' ca j bin yéetel u 
nojchilo'ob le j moabitaobo'. 
22Balaame' na'ac yóokol le x burrao' t'u'ulpachta'an tumen ca'a túul u 
palitzilo'ob. Ba'ale' Yuumtzile' sen kuuxchaj yéetel tumen j bini, ca j jóok u 
ángel Yuumtzil j wa'atal tu táan u beel u ti'al ma' u máan. 
23Le x burrao' ca tu yilaj u ángel Yuumtzil chúumuc le bej, u machmaj u 
máascabe', j ooc ichil le káaxo'; ba'ale' Balaame' tu jadzaj u ti'al u sutic te j bejo'. 
24Cu dzo'ocole' u ángel Yuumtzile' wa'alaj ti' jun p'éel nu'ut' bej cu káatal ichil 
u pakalilo'ob uva yaan u pakil tu ca'a tzéelalo'ob. 
25Le ca'aj ila'ab u ángel Yuumtzil tumen le x burrao', tu nacajubáa ti' jun p'éel 
le pako' ca tu yach'aj u muuk yooc Balaam, Balaam túune' tu ca'a jadzaj. 
26Ba'ale' u ángel Yuumtzile' j bin táanil ti'ob ca j wa'alaj tu'ux sen nu'ut', tu'ux 
ma' tu páajtal u tzelicubáa ti' mix jun tzéelil. 
27Le x burrao' j chilaj lu'um le ca tu yilaj u ángel Yuumtzilo'. Balaam túune' 
p'u'uji' ca tu jadzaj yéetel jun p'éel che'. 
28Ti' le súutuco' Yuumtzile' tu beetaj u t'aan le x burrao' ca tu ya'alaj ti' Balaam: 
¿Ba'ax dzo'oc in beetic teech? yéetel lela' dzo'oc óox téen a jadziquen. 
29Ca tu núucaj Balaam ba'axten ca báaxal beyo', wa ca yanac téen jun p'éel 
máascabe' bejela' sáam in quíimsequeche'. 
30Ba'ale' le x burrao' tu ya'alaj ti': Teen a walak x burra ca nat'iquen sáamsamal, 
a wojel ma' in beetmaj teech mix jun téen beyo'. Jach jaaj tu núucaj Balaam. 
31Yuumtzil túune' tu beetaj ca ila'ac u ángel tumen Balaam, ti' yaan chúumuc 
le bej yéetel jun p'éel máascab tu kab. Balaame' chinlaj tac cóojic u táan pool j 
lu'um, 

32U ángel Yuumtzil tu ya'alaj ti': ¿ba'axten ta jadzaj a walak' x burra óox téen? 
Teen j taalen káatal ta beel, tumen a beele' ma' utz tin táani'. 
33Le x burrao' tu yilajen, ca tu jechajen óox téen. Wa ma' úuchic u jechiquene', 
bejela' dzo'oc in quíimsqueche', quex leti'e' dzo'oc ca'ach in p'atic cuxa'ane'. 
34Balaame' tu núucaj ti' u ángel Yuumtzil: Dzo'oc in kebanchajal, tumen ma' in 
wojel wa teech ca kalic in beeli'. Wa ca tucultic ma' unaj ca xi'iquene', ca 
suunaquen. 
35Ba'ale' u ángel Yuumtzil tu núucaj: je'el u páajtal a bin yéetel le máaco'obo', 
chéen ba'ale' yaan a wa'alic ba'ax bíin in wa'al teech. 
Balaque' cu kamic Balaam Balaame' bin yéetel u nojchilo'ob tu túuchi'itaj Balaco' 

36Ca tu yu'ubaj Balac táan u taal Balaame', jóok u kam ti' jun p'éel u noj caajil 
Moab yaan tu jáal u áalcab ja'il Arnón, tu'ux cu xu'ulul u lu'umilo'ob. 
37Ca tu ya'alaj: Tin sen túuxtaj t'anbilech; ¿ba'ax téen ma' ta wóoltaj taali'? ¿ca 
tuclic ma' bíin in dzáa teech sen tzicbe'en siibalo'obi'? 
38Balaame' tu núucaj: Je'elena' dzo'oc in taal in wilech. Ba'ale' mina'an páajtalil 
u ti'al in t'aan chéen tin wo'olal; tene' chéen bíin in wa'al le ba'ax bíin u ya'al ti' 
teen Kue'. 
39Cu dzo'ocole' Balaam yéetel Balaque' j bino'ob tac Quiriat-huzot, 
40te'elo' Balaque' tu túuxtaj quíimsbil x wacaxo'ob yéetel j tamano'ob u ti'al 
bisbil ti' Balaam yéetel le nuuquilo'ob láakintico'. 
41Tu láak kiine', Balaque' j bin u caxant Balaame' ca tu beetaj u na'acal Batmot-
baal, tu'ux páatchaj u yilic u bakpach u najilo'ob le j israelitaobo'. 

Números 23 

1Tu ya'alaj túun Balaam ti': Beet teen siete u multuunilo'ob kultaj, máakant teen 
siete mejen wacaxo'ob yéetel siete j tamano'ob. 
2Balaque' tu beetaj ba'ax tu ya'alaj Balaam, tu ca'a túulalo'obe' tu quíimsajo'ob 
jun túul chan wacax yéetel jun túul j taman u ti'al jujun p'éel u multuunil kultaj. 

3Cu dzo'ocole' Balaame' tu ya'alaj ti' Balac: P'áaten tu yicnal le quíimsbil 
ba'alche'o', ca'aliquil in bin in wila'a wa cu taal Yuumtzil u nuptáantajubáa tin 
wéetel. Cu dzo'ocole' quin tzicbaltic teech ba'ax bíin u ya'al teen. 

Balaame' cu qui' t'antic Israel Balaame' j bin ti' jun p'éel chan x tocoy ca'anal 
lu'um 

4Tu'ux chíicpaj Yuumtzil ti'; Balaame' tu ya'alaj ti': Dzo'oc in máakantic siete u 
multuunilo'ob kultaj, tu'ux tin kubaj jun túul chan wacax yéetel jun túul j 
taman ti' jujun p'éel. 
5Yuumtzil túune' tu dzaj tu chi' Balaam le ba'ax bíin u ya'ale', ca tu ya'alaj ti': 
suunen tu'ux yaan Balac ca a wa'al ti' le ba'ax dzo'oc in wa'alic techa'. 
6Suunaj Balaam ca tu nuptáantaj Balac wa'alacbal, tu tzéel le quíimsbil 
ba'alche'o', yéetel tuláacal u nojchililo'ob le moabitaobo'. 
7Balaame' tu tze'ectaj le bóobatila': Tu pu'uquilo'ob j lakin, ti' Arame', Balac u 
ajawil Moab tu beetaj in taal. Co'oten tu ya'alaj teen, loolob t'ant Israel, dzíibolt 
kaas ti' u caajil Jacob. 
8Ba'ale' ¿Bix bíin in loolob t'ant máax ma' tu loolob t'anta'al tumen Ku? ¿Bix 
bíin in káat kaas wa Yuumtzil ma' tu beetic? 
9Tu ca'analil le nucuch tuunicho'obo' cu páajtal in wilic, ti' le mejen ca'anal 
lu'umo'obo' quin pactic: Leti'e' jun p'éel caaj jun páay caja'anil jela'an ti' le u 
láak caajo'obo' 
10Beyo'ob sa'am lu'ume'; ¿máax je'el u páajtal u xoquic jay túulo'obe'? ¿Máax 
je'el u yojéeltic jay túulo'obe'? ¡Quexi' wa ca quíimiquen je'el bix le máaco'ob 
toj u cuxtalo'obo', ca dzo'ococ in kiinilo'obe' je'el bix le ti'obe'! 
11Balac túune' tu tzáa káat chi'itaj ti' Balaam: ¿Ba'ax ca beetic? tene' tin 
taasajech u ti'al a loolob t'ant le in aj p'eeco'obo', ba'ale' teche' dzo'oc a qui' 
t'antico'ob. 
12Balaame' tu núucaj: t paaclan j kax t'antaj, chéen bíin in wa'al le ba'ax bíin u 
dzáa Yuumtzil tin chi'e'. 

13Balaque' tu sen a'alaj ti': Co'oten tin wéetel tu láak cúuchil, tu'ux bíin a wil 
chéen u bakpach le péet caajo', ba'ale' ma' bíin a wil tuláacal u 
múuch'cabilo'obo'. Te'elo' loolob t'anto'ob. 
14Balaque' tu bisaj Balaam tu káaxil Zofín, tu ca'analil u witzil Pisga, tu'ux tu 
beetaj siete u multuunilo'ob kultaj ca tu quíimsaj ti' jujun p'éele', jun túul chan 
wacax yéetel jun túul j taman. 
15Te'elo' Balaame' tu ya'alaj ti' Balac: p'áaten tu yicnal le quíimsbil ba'alche'ob 
ca'aliquil táan in bin in nuptáantinbáa yéetel Ku. 
16Yuumtzile' jóok u nuptáant Balaame' ca tu dzaj tu chi'e' ba'ax unaj u ya'alic. 
Tu ya'alaj xan ti': Suunen tu'ux yaan Balac ca a wa'al ti', le ba'ax dzo'oc in 
wa'alic techo'. 
17Balaame' j suunaje' ca tu yilaj Balac wa'alacbal tu tzéel u multuunil kultaj 
láakinta'an tumen u nuuquilo'ob le j moabitaobo'. Balaque' tu káat chi'itaj: 
¿ba'ax tu ya'alaj teech Yuumtzil? 
18Balaam túune' tu ya'alaj le bóobatila'. Balac, u paal Zipor, u'uy in t'aan Kue' 
ma' je'el bix j quíimilbe'en wíinique' 
19ma' tu tuus, mix tu kexic u t'aan. Le quéen u ya'al jun p'éel ba'ale', cu 
béeycuntic le quéen u beet jun p'éel séeb chi'e' cu dzo'ocbesic 
20Tu ya'alaj teen ca in qui' t'aanaquen; wa Ku cu qui' t'aane' tene' ma' tu páajtal 
in wa'alic ma'il ti'. 
21Mix máac ilmail tuusil, tu caajil Israel, mix kasa'anil tu caajil Jacob. Yuumtzil 
u Kue' ti' yaan yéetelo'obe', leti'ob xane' cu ka'aytico'ob bey ajawe'. 
22Ti'alinta'ano'ob tumen Ku máax jóokeso'ob Egiptoe', Israele' dzíic u kóoch bey 
j káaxil wacaxe'. 
23Ma' tu lúubul loolob t'aano'ob yóokol Jacob mix ba'al u biilal pulya'ajo'ob ti' 
Israel: Bejela'e' unaj u ya'alal ti' Israel: ¡Buca'aj jak óol ba'alo'ob dzo'oc u beetic 
Ku ta wéetel! 

24Le caaja' cu líikil bey jun túul león p'uja'ane', ma' tu je'elel tac u xupic ba'ax 
u dzoonmae', cu yukic xan u ki'ikel u quíimsajo'ob. 
25Balac túune' tu ya'alaj ti' Balaam: ¡bey ma' tu páajtal a loolob t'antic le caaja', 
bic túun a qui' t'ante! 
26Ti'olal lelo' tu ya'alaj Balaam: ¿Ma' wa tin wa'alaj teech, tene' chéen bíin in 
wa'al ba'ax bíin u nu'ucten Yuumtzil? 
27Balac túune' tu ya'alaj ti': Co'oten bin in ca'aj in bisech tu láak tu'ux. Je'elajquij 
te'elo' ma' tu kuuxtal Ku wa ca loolob t'antic Israel líikbal te'elo'. 
28Beyo' Balaque' tu bisaj Balaame' tu ca'analil u pu'uquil Peor, tu'ux cu páajtal 
u yila'al tuláacal le x tocoy lu'umo'. 
29Te'elo' Balaame' tu ya'alaj ti' Balac: líikes siete u multuunil kultajo'ob 
máaka'ant teen siete mejen wacaxo'ob yéetel siete j tamano'ob. 
30Balaque' tu beetaj ba'ax a'ala'ab ti' tumen Balaam, ti' jujun p'éel multuunil tu 
quíimsaj jun túul chan wacax yéetel jun túul j taman. 

Números 24 

1Ba'ale' le ca tu yilaj Balaam utz tu táan Yuumtzil u qui' t'antic Israele', ma' j 
bin tu ca'a téen u kam u láak bóobatilo'ob ti' je'el bix suuc u beetic ca'ache', 
ba'ale' tu sutaj u paacat te x tocoy lu'umo'. 
2Ca tu yilaj Balaam jelecbalo'ob u ch'i'ibalilo'ob Israele', u pixan Kue' j ooc ti'; 
3Balaam túune' tu tze'ectaj le bóobatila': U péectzil Balaam, u paal Beor, wíinic 
taam u paacat, 
4asab utz u paacat wa buuyul u yóol cu kamic péectzil, yaan xan náayo'ob cu 
dza'abal ti' tumen Ku. 
5¡Jacob sen jadzutz a chuybil najo'ob! ¡Israel sen qui'ichquelem, a x péet 
caajo'ob! 
6Beyo'ob u chowac t'o'olol xa'ano'obe', bey jadzutz pakalilo'ob tu jáal áalcab 
ja'e', bey u paakal áloes Yuumtzile', ¡bey ku'uk che'ob yaan tu jáal ja'e'! 



401 

 

Biblia Maya 
© 1992, Sociedades Bíblicas Unidas. 

 

 
 

 

7Israele' bíin yanac ya'abcach ja' ti' u ti'al u yuk yéetel u ti'al u jóoyabtic u 
paakalo'ob. U ajawe' cu pa'ic u muuk Agar; sen nojoch u páajtalil u ajawil. 
8Cu ti'alinta'alo'ob tumen Ku, máax jóokeso'ob Egipto, Israele' dzíic u kóoch 
bey j káaxil wacaxe'. Bíin u p'at jayacbal lu'um le caajo'ob aj p'eeco'obo'; bíin u 
cach u baaquelo'ob bíin u beet loob ti'ob yéetel julubo'ob. 
9Bey jun túul león le quéen chilac je'elele': mix máac cu táabal u yajsej. ¡Qui' 
t'anta'ac le máax cu qui' t'antiquecho'. Loolob t'aanac le máax loolob 
t'antiquecho'! 

U bóobato'ob Balaam 

10Le ca tu yu'ubaj Balac le t'aano'oba', sen p'uja'an yéetel Balaam, ca tu p'uchaj 
u kab táan u ya'alic; tene' tin t'aanajech u ti'al a loolob t'ant in aj p'eeco'ob, 
ba'ale' teche' dzo'oc óox téen a qui' t'antico'ob. 
11¡Asab utz u taal teech ca suunaquech ta wotoch! tene' tin séeb chi'ita in beetic 
teech nucuch tzicbe'en utzo'ob, ba'ale' Yuumtzile' tu wet'aj teen. 
12Balaame' tu núucaj: tin wa'alaj ti' a aj túuchi' t'aano'obe', 
13quex ca a dzáaten tuláacal le oro yéetel le plata cu chupic a jala'ach naje', 
tene' ma' tu páajtal in j ma' u'uyaj t'antic Yuumtzil, mix in beetic kaas mix in 
beetic utz, tu juunal in wóol, chéen bíin in wa'al le ba'ax bíin u ya'al teno'. 
14Ma'alob túun quin suut tin lu'umil; ba'ale' táanile' yaan in wa'alic teech ba'ax 
bíin u beet le caaj ti' a caajal, ti' le kiino'ob cu taalo'. 
15Balaam túune' tu tze'ectaj le bóobatila': U péectzil Balaam, u paal Beor, wíinic 
taam u paacat, 
16Wa buuy u yóole' u paacate' asab utz, cu kaj óoltic bin le ba'ax u kaj óoltmaj 
Yuumtzilo' cu kamic péectzil yéetel náayil ti' Ku ti' máax yaan tuláacal páajtalil. 
17Quin wa'alic le ba'ax bíin úuchuco', quin wilic le ba'ax yaan jach náachilo': 
Jun p'éel eek cu jóokol ti' Jacob, jun túul ajaw cu líikil ti' Israel. Yaan u pech'ic 
u pool Moab, yaan u pech'ic tuláacal u ch'i'ibalo'ob Set. 

18Bíin u jáanpayt Edom, bíin u ti'alt Seir, u aj p'eec óolo'. Israele' bíin u beet 
nucuch jak óolalo'ob. 
19Jun túul mu'ukan máac bíin jóokoc ti' Jacob yéetel bíin u mix ba'alcunt le 
máaxo'ob cu p'áatalo'ob te' j noj caajo'. 
20Cu dzo'ocole' Balaame' tu yilaj Amalec, ca'a tu tze'ectaj le bóobatila': 
Amaleque' jun p'éel nojoch caaj, Ba'ale' bíin láaj mix ba'alcunta'ac. 
21-22Tu yilaj xan le j quenitaob, ca tu tze'ectaj le bóobatila': U ch'i'ibalo'ob Caín: 
quex mu'uka'an tu'ux cu ta'acbescubae', quex u dzáa u ku' ich nucuch 
tuunicho'obe', le ku'o' yaan u xu'ulsa'al tumen káak le quéen ma'achaco'ob 
kalbil tumen Asiriae'. 
23Cu dzo'ocole' tu tze'ectaj le bóobatila': ¡Wáay! ¿máax bíin cuxlac le quéen u 
beet Ku le ba'alo'oba'? 
24Cu taal u cheemo'ob tu jáal u ja'il Chipre, u ti'al u mix ba'alcunta'al Asiria, 
yéetel Heber, tumen Hebere' yaan u xu'ulsa'al. 
25Cu dzo'ocol lela' Balaame' tu ch'a'aj u beel, ca suunaj tu yotoch. Balac xane' 
tu ch'a'aj u beel. 

Números 25 

Le j israelitaobo' cu kultico'ob u kuilo'ob Moab 

1Le j israelitaobo' j p'áato'ob je'elel Sitim, u j xiibilo'obe' jo'op' u kastalo'ob 
yéetel u co'olelilo'ob Moab, 
2tumen leti'obe' jo'op' u páay óoltco'ob u ti'al u kubico'ob quíimsbil ba'alche'ob 
ti' u kuob. Le j israelitaobo' táacpajo'ob ti' u janalo'ob yéetel ti' u kultico'ob u 
kuob le j moabitaobo', 
3beyo' tu cha'ajo'ob u jíilta'alo'ob ti' u kultajil Baal-peor. Yuumtzil túune' sen j 
p'u'uj ti' Israel, 
4ca tu ya'alaj ti' Moisés: much'quint tuláacal u nuuquilo'ob le caajo', ca a 
quíimso'ob tin táan, tu sáasilil le kiino'. Beyo' cu jóomol u yóol in p'u'ujulil ti' 
Israel. 

5Moisés túune' tu ya'alaj ti' u aj p'is óolo'ob israelitaobo': jujun túulexe' unaj u 
quíimsic u j xiibilo'ob u ch'i'ibalo'ob tu cha'ajo'ob u jíilta'alo'ob ti' u kultajil 
Baal-peor. 
6Ba'ale' jun túul israelitae' tu bisaj tu yotoch jun túul co'olel madianil tu táan 
yich Moisés yéetel tu táan yich le israelitaobo', ca'aliquil much'ucbalo'ob, táan 
u yokolo'ob tu jool u noj Paselil Much'tal. 
7Finees u paal Eleazar, u yáabil aj kiin Aarón, le ca tu yilaj lela' j luk ichil u 
múuch'cabil le j israelitaobo', ca tu machaj jun p'éel lóomte' 
8ca bin tu paach le j israelita tac tu'ux cu wenel, te'elo' tu póot lomaj u nak le j 
israelitao' bey xan le co'olelo', beyo' xu'ul le báan quíimilo', 
9quex tumen dzo'oquili' u quíimil veinte yéetel cuatro mil ti'obi'. 
10Yuumtzil túune' tu t'anaj Moisés ca tu ya'alaj ti': 
11Fineese' dzo'oc u jáawsic in p'u'ujul ti' le j israelitaobo', tumen ti' leti'e' yanchaj 
le yaj óolal yanchaj ti' teen tu yo'olalo'obo'. Le beetic ma' tin cha'aj u 
t'onquintiquen le yaj óolalo' let o'olale' ma' tin xu'ulsajo'obi'. 
12A'al ti'e', quin beetic yéetele' jun p'éel u nup t'aanil jéedzel, 
13tu'ux quin kubic ti' yéetel u ch'i'ibalo'obe', u aj kiinil mina'an xu'ulul ti', tumen 
yanchaj ti' yaj óolal tin wo'olal beyo' tu kamaj u sa'atsaj si'ipil le j israelitaobo'. 
14Le j israelita póot lomta'ab pa'ate' yéetel le x madianila' tu kaaba'intaj Zimri, 
u paal ca'ach Salu u nojchil u ch'i'ibalo'ob Simeón. 
15Le co'olel madianilo' cu kaaba'intic ca'ache' Cozbi, u x paal Zeur, u nojchil 
jun p'éel múuch' u yotochnáal Madián. 
16Yuumtzile' tu t'anaj Moisés ca tu ya'alaj ti': 
17Xeene'ex a ba'atel te'ex le j madianilo'obo' pa'ex u muuko'ob, 
18je'el bix leti'ob tu yóoltajo'ob u beet te'ex kaas, úuchic u beetico'ob a 
kultique'ex Baal-peor, yéetel le ba'ax úuch ti' Cozbi, u x ch'upul paal jun túul u 

nojchilil le madianilo'obo', quíimsa'ab yéetel jun p'éel lóomte' le ca tin 
túuchi'itaj báan quíimil úuchic u kultico'ob Baal-peoro'. 

Números 26 

U ca'a xooquil Israel 

1Dzo'oc ca'ach u máan le báan quíimilo', ca tu ya'alaj Yuumtzil ti' Moisés yéetel 
ti' Eleazar, u paal aj kiin Aarón: 
2Xoque'ex jay túul, tuláacal ichil yotochnáalilo'ob le j israelitaob dzo'oc u máan 
veinte u ja'abilo'ob, ma'alobo'ob u ti'al u bino'ob j ba'atelo'. 
3Moisés yéetel Eleazare' tu tzolajo'ob le israelitaob tu táax lu'umil Moab, tu jáal 
u áalcab ja'il Jordán, actáan ti' Jerico', 
4caaj dzíibta'ab u kaaba'ob tuláacal le dzo'oc u máan veinte u ja'abilo'obo', je'el 
bix tu ya'alaj Yuumtzil ti' Moisese'. Lela' leti' le j israelitaob jóoko'ob ca'ach 
Egiptoo': 
5Le u cajtalil u yotochnáalo'ob u ch'i'ibalo'ob Rubén u yáax paal Israele', 
lelo'oba' Enoc, Falú, 
6Hezrón yéetel Carmi; 
7ti' u ch'i'ibal Rubene' xo'oc tu pa'ate'ile' cuarenta yéetel tres mil setecientos 
treinta máaco'ob. 
8Ti' Falue' síij Eliab, 
9ti' Eliabe' síijo'ob Nemuel, Datán yéetel Abiram, Datán yéetel Abirame' leti'ob 
ca'ach le j múuch' tzol t'aano'ob pa'ate' yéetel Coree', líiksaj t'aanajo'ob tu 
yo'olal Yuumtzil, tu yo'olal Moisés yéetel tu yo'olal Aarón, 
10ba'ale' je'epaj le lu'umo' ca j lu'uko'ob leti'ob ca'a túulo'ob pa'ate' yéetel Coré, 
bey xan le j múuch' quíimo'obo', tumen doscientos cincuenta wíinico'ob j quíim 
ichil le káako'. Lela' j úuch u ti'al ka'asaj iik ti' u láako'obo'. 
11Ba'ale' u paalal Coree' ma' j quíimo'obi'. 
12U cajtalil u yotochnáalo'ob Simeone', leti' lelo'oba' Nemuel, Jamín, Jaquín, 

13Zera yéetel Saúl; 
14ti' u ch'i'ibal Simeone' xo'oc tu pa'ate'ile' veinte yéetel dos mil doscientos j 
xiibo'ob. 
15U yotochnáalo'ob u ch'i'ibal Gad, lelo'oba' zefón, Hagui, Suni, 
16Ozni, Eri, 
17Arod yéetel Areli; 
18ti' u ch'i'ibal Gade' xo'oc tu pa'ate'ile' cuarenta mil quinientos j xiibo'ob. 
19Ti' u paalal Judae', j quíimo'ob Er yéetel Onán tu lu'umil Canaán, 
20beyo' u yotochnáalo'ob u Ch'i'ibal Judae', lelo'oba' Sela, Fares yéetel Zara. 
21U yotochnáalo'ob u ch'i'ibal Farese' lelo'oba' Hezrón yéetel Hamul; 
22ti' u ch'i'ibal Judae' xo'oc tu pa'ate'ile' setenta yéetel seis mil quinientos j 
xiibo'ob. 
23U yotochnáalo'ob u ch'i'ibal Isacare' lelo'oba' Tola, Fúa, 
24Jasub yéetel Simrón; 
25ti' u ch'i'ibal Isacare', xo'oc tu pa'ate'ile' sesenta yéetel cuatro mil trescientos j 
xiibo'ob. 
26U yotochnáalo'ob u ch'i'ibal Zabulone' lelo'oba' Sered, Elón yéetel Jahleel; 
27Ti' u ch'i'ibal Zabulone', xo'oc tu pa'ate'ile' sesenta mil quinientos j xiibo'ob. 
28U yotochnáalo'ob u ch'i'ibal Josee' lelo'oba' ti' u ch'i'ibalo'ob Manasés yéetel 
Efraín. 
29Ti' Manasese' u yotochnáalo'ob Maquir; ti' Maquire', u yotochnáalo'ob Galaad; 
30ti' Galaade', u yotochnáalo'ob Jezer, ti' Helec, 
31ti' Asriel, Siquem, 
32ti' Semida, Hefer. 

33Zelofehad, u paal ca'ach Hefer, ma' j yanchaj u j xibil paalal chéen x ch'upul 
paalal tu kaaba'into'ob Maala, Noa, Hogla, Milca yéetel Tirsa. 
34Ti' u ch'i'ibal Manasese' xo'oc tu pa'ate'ile' cincuenta yéetel dos mil yéetel 
setecientos j xiibo'ob. 
35U yotochnáalo'ob u ch'i'ibal Efraine', u ti'al Sutelae', Bequer yéetel Tahán. 
36U ch'i'ibal Sutelae', leti'ob ca'ache' u ch'i'ibal Erán. 
37Ti' u ch'i'ibal Efraine' xo'oc tu pa'ate'ile' treinta yéetel dos mil quinientos j 
xiibo'ob. Lelo'oba' u ch'i'ibalo'ob José ti' u tzoolol u yotochnáalo'ob. 
38U yotochnáalo'ob u ch'i'ibal Benjamine' lelo'oba' u ti'al Belae', Asbel, Ahiram, 
39Sefufam yéetel Hufam. 
40U yotochnáalo'ob u ch'i'ibal Belae' Ard yéetel Naamán, u paalal Bela. 
41Ti' u ch'i'ibal Benjamine' xo'oc tu pa'ate'ile' cuarenta yéetel cinco mil 
seiscientos j xiibo'ob. 
42U ch'i'ibal Dane' leti'ob ca'ache' u yotochnáalo'ob Súham. 
43U ch'i'ibal Súham xo'oc tu pa'ate'ile' sesenta yéetel cuatro mil cuatrocientos j 
xiibo'ob. 
44U yotochnáalo'ob u ch'i'ibal Aser, lelo'oba' Imna, Isúi yéetel Bería. 
45Le sijnalo'ob ti' Beriao' lelo'oba' Heber yéetel Malquiel. 
46Asere' j yanchaj jun túul u x ch'upul paal tu kaabata' Sera. 
47U ch'i'ibal Asere' xo'oc tu pa'ate'ile' cincuenta yéetel tres mil cuatrocientos 
máaco'ob. 
48U yotochnáalo'ob u ch'i'ibal Neftalí, u ti'al Jahzeel, Guni, 
49Jezer yéetel Silem. 
50U ch'i'ibal Neftalie' xo'oc tu pa'ate'ile' cuarenta yéetel cinco mil cuatrocientos 
j xiibo'ob. 

51Le j israelitaob xo'oco'obo' tu dzáa seiscientos yéetel jun mil setecientos 
treinta j xiibo'ob. 

U tzol t'aanilo'ob u t'o'oxol lu'um 

52Yuumtzile' tu t'anaj Moisés ca tu ya'alaj ti': 
53Ichil le máaco'obo' bíin t'o'oxoc le lu'uma', je'el jay túulo'ob le j xo'oco'obo'. 
54Le ya'ab u yotochnáalilo'obo' bíin dza'abac ti'ob ya'ab lu'um, le jun p'íite' bíin 
u kam jun p'íit lu'um. 
55U t'ooxil le lu'umo' bulbil bíin beeta'ac. U ch'i'ibalil jujun túule' bíin u kam le 
ba'ax cu ti'alintic u taatae'. 
56Le t'ooxo' bulbil bíin beeta'ac je'el bix ichil nucuch múuch'ile' bey xan ichil u 
mejnil. 

U xooquil le j levitaobo' 

57U yotochnáalo'ob u ch'i'ibal j levitaobe', xo'oc lelo'oba' u ti'al Gersón, Coat 
yéetel Merari, 
58U yotochnáalo'ob libnitaob, hebronilo'ob, mahlilo'ob, musitaob yéetel 
coreitaob, lelo'oba' u ch'i'ibal Levitaob. Coat ca'ach u taata Amram. 
59Amrame' dzo'oc u beel yéetel jun túul u x ch'upul paal Leví cu kaaba'intic 
Jocabed, Síij ti' yaan ca'ach Leví Egiptoe'. Amram yéetel Jocabed leti'ob u taata 
ca'ach Aarón, Moisés yéetel María. 
60U paalal Aarone', lelo'oba' Nadab, yéetel Abiú, Eleazar Itamar, 
61Nadab yéetel Abiú j quíimo'ob le ca tu ku'ubo'ob jela'an káak tu táan 
Yuumtzile'. 
62Tuláacal u ch'i'ibal Leví, máanaja'an jun winal ti'e', kuch veintitrés mil. 
Leti'obe' ma' xo'oco'ob ca'ach ichil u láak le j israelitaobo', tumen ma'ili' 
dza'abac ba'al u ti'alinto'obe'. 
63Buca'aj tu chucaj u xooquil tu beetaj Moisés yéetel aj kiin Eleazar tu táax 
lu'umil Moab, tu jáal u yáalcab ja'il Jordán, actáan ti' Jerico'. 

64Ichil tuláacalo'obe' mina'an mix jun túul ti' le j xo'oco'obo'; ti'ano'ob ca'ach le 
ca j tu beetaj le xooc Moisés yéetel Aarón tu x tocoy lu'umil Sinaie', 
65tumen Yuumtzile' tu ka'aytaj yaan u quíimilo'ob te x tocoy lu'umo'. Chéen 
Caleb, u paal Jefone', yéetel Josué, u paal Nun cuxlajo'ob, mix jun túul u láak 
j p'áati. 

Números 27 

U lu'umilo'ob x ch'upul paalal Zelofehad 

1Ti' u ch'i'ibalo'ob Manasese' yanchaj cinco x quiictzilo'ob, tu kaaba'intajo'ob, 
Maala, Noa, Hogla, Milca yéetel Tirsa, u x ch'upul paalal ca'ach Zelofhad, ti' u 
taalbalo'ob ca'ach ti' ch'i'ibal Hefer, Galaad, Maquir, Manasés yéetel José. 
2Le cinco x quiictzilo'oba' j bino'ob tu jool u noj Paselil Much'tal u ti'al j 
t'aano'ob yéetel Moisés, yéetel aj kiin Eleazar, bey xan yéetel u nuuquilo'ob le 
caajo', ca'a tu ya'alajo'ob ti' leti'ob: 
3C taatae' j quíim te x tocoy lu'umo', ba'ale' leti'e' ma' tu nupubáa yéetel le u 
múuch' máaco'ob j líik yóolo'ob ti' Yuumtzile'. J quíimo'ob tu yo'olal u keban, 
leti'e' ma' tu p'ataj j xibil paalali'. 
4Ba'ale' ma' unaj u sa'atal u kaaba' ichil u yotochnáalo'ob chéen tumen ma' j 
anji u j xibil paali'. Dzáa to'on jun xéet' lu'um ichil u sucu'uno'ob c taata. 
5Moisese' tu ya'alaj ti' Yuumtzil le ba'ax káata'ab tumen le x co'olelo'oba', 
6Yuumtzile' tu núucaj: 
7U x ch'upul paalal Zelofehad tu beel ba'ax cu káatico'ob. Dza'ex jun xéet' lu'um 
ichil le yaan ti' u sucu'uno'ob u taataobo', bey xan le ba'ax u ti'al u taataobe' 
máanac tu kabo'ob. 
8A'al xan ti' le israelitaobo' wa máax cu quíimil ma' j yanchaj u j xiibil paale' le 
ba'al u ti'ale' bíin máanac tu kab u x ch'upul paal; 
9ba'ale' wa mina'an mix jun túul u x ch'upul paale' bíin u p'at ti' u sucu'uno'ob; 

10wa mina'an u sucu'uno'obe' bíin u p'at le ba'al u ti'ale', ti' u sucu'uno'ob u 
taata. 
11Wa u taata mina'an u sucu'uno'obe', cu p'atic ti' u láaktzil asab naadz ti'. Lela' 
jun p'éel a'almaj t'aan quin tzolic teech, u ti'al le j israelitaobo'. 

Cu dza'abal Josué u jeelint Moisés 
(Dt 31.1-8) 

12Yuumtzile' tu ya'alaj ti' Moisés: na'aquen tu pu'uquil Abarim, pact le lu'um 
dzo'oc in dzáic ti' le israelitaobo'. 
13Cu dzo'ocol a pactic ma'alobe', ca quíimil u ti'al a much'icabáa yéetel a 
máanja'an ch'i'ibalo'ob, je'el bix a sucu'un Aarone', 
14tumen ta ca'a túulale'exe' ma' ta beetaje'ex in tzol t'aano'ob tu x tocoy lu'umil 
Zin le ca j líik le caaj u tza'atzaj t'anteno'ob, te'exe' ma' ta tzicjene'ex tu táano'ob 
le ca tu káatajo'ob ja'e', (Lela' cu ya'alic tu yo'olal u sayabil Meriba, ti' Cades tu 
x tocoy lu'umil Zin) 
15Moisese' tu ya'alaj ti' Yuumtzil: 
16-17Ku Yuumtzil, teech ca dzáic cuxtal ti' tuláacal máaco'obe', dzáa jun túul u 
nojchil ca yanac tu táan a caajal yéetel ca u bis tuláacal tu'ux u ti'al ma' u máan 
bey j taman mina'an u aj canane'. 
18Yuumtzile' tu núucaj ti' Moisés: Josué u paal Nune', jun túul j xiib yaan 
ma'alob pixan ti'. Nadz ta wicnal ca a dzáa a kabo'ob tu yóokol u pool. 
19Cu dzo'ocole' ca bisic tu táan aj kiin Eleazar yéetel tu táan tuláacal le caajo', 
u ti'al a dzáic ti' le meyajo', tu táan tuláacal le caajo'; 
20dzáa yóokole' jun jaatz a páajtalil, u ti'al ca u'uya'ac u t'aan tumen tuláacal le 
j israelitaobo' u ti'al ca dzo'ocbesa'ac u t'aan. 
21Ba'ale' Josué yaan u bin tu táan aj kiin Eleazar, Eleazare' yaan u t'aan tin 
wéetel tu kaaba' yéetel le Urimo'. Josué bíin u ya'al ti' le j israelitaobo', tuláacal 
ba'ax bíin u beeto'ob. 

22Moisese' tu beetaj je'el bix a'ala'abic ti' tumen le Yuumtzilo'. Tu ch'a'atáantaj 
Josuee' ca tu bisaj tu táan aj kiin Eleazar yéetel tu táan le caajo'. 
23Tu dzaj u kabo'ob tu yóokol u pool ca tu dzaj le meyaj ti'o', je'el bix tu ya'alaj 
Yuumtzil ti' Moisese'. 

Números 28 

Ti'ibil óolalo'ob cu ku'ubul sáamsamal 
(Ex 29.38-46) 

1Yuumtzile' tu t'anaj Moisés ca tu ya'alaj ti': 
2A'al ti' le j israelitaobo' sáamsamal x ma' je'elelil u najmal u kubico'ob waaj 
yéetel tóocbil ti'ibil óolal ti' le noj kiinbensajo'obo', bey ti'ibil óolal qui'iboc in 
ti'al. 
3A'al xan ti'ob lela' leti' le ti'ibil óolal unaj u tóoquico'ob ti' in tzicbe'enila': 
sáamsamal x ma' je'elelil, ca'a túul u ja'abente'ilo'ob j tamano'ob láaj utz u 
wíinclilo'ob. 
4Jun túul u ti'al j quíimsbil u jóokbal kiin, u láak jun túule' u yocbal kiin. 
5U ti'ibil óolal janalbe'en neeko'obe' unaj ca'a wuudz ma'alob sacan ya'ach'ta'an 
yéetel jun litro u aceiteil oliva. 
6(Lela' le tóocbil quíimsbil ba'alche' cu beeta'al ca'ach sáamsamal tu pu'uquil 
Sinaio', bey ti'ibil óolal qui'iboc u ti'al Yuumtzil.) 
7U ti'ibil óolalil u kaab uvae' unaj jun p'éel litro u ti'al jujun túul chan j taman. 
Le kaab uva beya' unaj u we'equel ich quili'ich naj, ti' u tzicbe'enil Yuumtzil. 
8Le u láak jun túul j tamano' yaan u quíimsa'al tu yocbal kiin, pa'ate' u ti'ibil 
óolal janalbe'en neeko'ob yéetel u ti'ibil óolal u kaab uva, je'el bix le j beeta'ab 
ocbal kiino'. Lela' jun p'éel ti'ibil óolal qui'iboc, cu tóoca'al ti' u tzicbe'enil 
Yuumtzil. 

U ti'ibil óolalilo'ob sábado 

9Sábadoe' unaj a kubique'ex ca'a túul j tamano'ob ja'abente'ob láaj utz u 
wíinclil, yéetel can wuudz u ma'alobil sacan ya'ach'ta'an yéetel aceite, ti'ibil 
óolalo'ob janalbe'en neeko'ob, pa'ate' yéetel u ti'ibil óolalilo'ob u kaab uva. 
10Le láaj tóocbil ba'alche'a' bíin ku'ubuc sábado, pa'ate' yéetel le u ti'ibil óolalil 
u kaab uva je'el bix sáamsamal le láaj tóocbil ba'alche'o'. 

U Ti'ibil óolalil u winalilo'ob ja'ab 

11Tu yáax kiinil le winalo'obo' bíin ku'ubuc u ti'al láaj tóocbil ti' Yuumtzile' ca'a 
túul mejen wacax, jun túul j taman yéetel siete ja'abente'ob j tamano'ob, láaj 
utz u wíinclil. 
12Tu yo'olal jujun túul mejen wacaxe' bíin ku'ubuc seis u wuudzul ma'alob 
sacan ya'ach'ta'an yéetel aceite. Ti' jujun túul j tamane', cuatro wuudz sacan 
ya'ach'ta'an yéetel aceite. 
13Ti' jujun túul mejen j tamane' ca'a wuudz sacan ya'ach'ta'an yéetel aceite. Lela' 
jun p'éel láaj tóocbil ba'alche' cu tóoca'al ti' u tzicbe'enil Yuumtzil. 
14U ti'ibil óolal u kaab uvae' unaj ca'a p'éel litro' u ti'al jujun túul mejen wacax, 
yéetel jun litro ca'a tac táancoch ti'olal jujun túul j taman yéetel jun litro u ti'al 
jujun túul mejen j taman. Lela' le láaj tóocbil ba'alche' unaj u ku'ubul tuláacal 
u winalilo'ob le ja'abo'. 
15Sáamsamal pa'ate' yéetel le láaj tóocbil ba'alche'o', unaj u ku'ubul jun túul j 
yuuc quíimsbil ba'alche' tu yo'olal keban, pa'ate' yéetel ti'ibil óolalo'ob u kaab 
uva. 

Ti'ibil óolalo'ob tu kiinilo'ob táadzmanbal 

16Tu catorce kiin ti' u yáax winalil le ja'abo' yaan u kiinbesa'al le Táadz Máanbal 
ti' u tzicbe'enil le Yuumtzilo', 
17tu quince u kiinil u kiinbensajil qui'imac óolal. Siete kiino'ob bíin jaanta'ac 
waaj x ma' levadurail. 
18U yáax kiinil le siete kiino'obo' yaan u kiinbesa'al jun p'éel quili'ich much'tal. 
Ti' le kiino' ma' a beetique'ex mix jun p'éel wa ba'ax meyajil. 

19Bey láaj tóocbil ba'alche', cu ku'ubul ti' Yuumtzil ca'a túul mejen wacaxo'ob, 
jun túul j taman yéetel siete mejen ja'abente' j tamano'ob láaj utz u wíimclil. 
20Pa'ate' yéetel le quíimsbil ba'alche'obo', bíin a beete'ex u ti'ibil óolalil sacan 
ya'ach'ta'an yéetel aceite, bey unaj a beetique'exa': seis u wuudzul sacan ti' jujun 
túul mejen wacax, can wuudz ti' jujun túul j taman 
21ca wuudz ti' jujun túul mejen j taman. 
22Yaan xan u ku'ubul jun túul j yuuc quíimsbil u ti'al u sa'atsaj si'ipil keban. 
23Tuláacal lela' bíin ku'ubuc pa'ate' yéetel láaj tóocbil ba'alche' cu ku'ubul 
sáamsamal tu ja'atzcabil. 
24Bey unaj a beetique'ex tu siete kiinilo'ob le kiinbesajo', bey tóocbil ti'ibil óolal 
qui'iboc ti' u tzicbe'enil Yuumtzil. Lela' bíin ku'ubuc yéetel u ti'ibil óolalil u kaab 
uva, pa'ate' yéetel le quíimsbil ba'alche' sáamsamalo'. 
25Tu siete kiine' unaj a kiinbesique'ex jun p'éel quili'ich much'tal. Ma' unaj a 
beetique'ex mix jun p'éel meyaji'. 

U ti'ibil óolalil yáax jooch 
(Lv 23.9-22) 

26Tu kiinbesajil yáax icho'obe', le quéen a kube'ex ti' Yuumtzil u janalbe'en 
neekilo'ob le túumben joocho', u káat ya'ale' u kiinbesajil le semanaobo', yaan 
u yantal te'ex xan jun p'éel quili'ich much'talil. Ti' le kiino' ma' unaj a 
beetique'ex mix jun p'éel meyaji'. 
27Ca kubique'ex ti' Yuumtzil, bey utz qui'iboc láaj tóocbile', ca túul mejen 
wacax, jun túul j taman yéetel siete ja'aben j tamano'ob. 
28U ti'ibil óolal sacan ya'ach'ta'an yéetel aceite unaj seis wuudz ti' jujun túul 
mejen wacax, can wuudz tu yo'olal le j taman 
29ca'a wuudz tu yo'olal jujun túul mejen j taman. 
30Yaan u ku'ubul xan jun túul j yuuc quíimsbil u ti'al u ka'amal sa'atsaj si'ipil tu 
yo'olal keban. 

31Le láaj tóocbil ba'alche' pa'ate' yéetel u ti'ibil óolalil janalbe'en neeko'ob yéetel 
u kaab uvae' yaan a táanbesique'ex sáamsamal yéetel le láaj tóocbil ba'alche'o'. 
Le ba'alche'obo' unaj láaj utz u wíinclilo'ob. 

Números 29 

U kimbesajil jóopsaj paax 
(Lv 23.23-25) 

1Ti' u yáax kiinil le siete winalo' bíin yanac te'ex jun p'éel quili'ich much'tal. Ti' 
le kiino' ma' bíin a beete'ex mix jun p'éel meyaji', yaan u ka'ayta'al le kiino' 
yéetel u jóopsa'al paax. 
2U ti'al Yuumtzile' bey utz qui'iboc láaj tóocbil ba'alche', bíin a kube'ex jun túul 
chan wacax, jun túul j taman yéetel siete mejen ja'abente' j tamano'ob, láaj utz 
u wíinclilo'ob. 
3Yéetele' bíin dza'abac u ti'ibil óolalil sacan ya'ach'ta'an yéetel aceite unaj seis 
wuudz ti' le chan wacaxo', can wuudz tu yo'olal le j taman 
4ca'a wuudz tu yo'olal jujun túul chan j taman. 
5Yaan u ku'ubul xan jun túul j yuuc quíimsbil u ti'al u ka'amal sa'atsaj si'ipil tu 
yo'olal keban. 
6Tu yóokol lelo' u tóocbil ba'alche'il le jujun winale', u tóocbil ba'alche'il 
sáamsamal, u ti'ibil óolalil janalbe'en neeko'ob yéetel xan u kaab uva, je'el bix 
tu ya'alaj Kue'. Lela' jun p'éel tóocbil ti'ibil óolal qui'iboc ti' u tzicbe'enil 
Yuumtzil. 

U ti'ibil óolalilo'ob u kiinil sa'atjsaj si'ipil 
(Lv 23.26-32) 

7U kiinil diez láili' ti' le winal sieteo', bíin yanac te'ex jun p'éel quili'ich much'tal. 
Ti' le kiino' yaan a su'ukine'ex ma' bíin a beete'ex xan mix jun p'éel meyaji'. 
8Bey utz qui'iboc láaj tóocbil ba'alche' u ti'al Yuumtzil, bíin ku'ubuc jun túul 
chan wacax, jun túul j taman yéetel siete ja'abente'ob mejen j tamano'ob láaj 
utz u wíinclilo'ob, 

9bíin dza'abac xan u ti'ibil óolalil sacan ya'ach'ta'an yéetel aceite unaj seis 
wuudzo'ob tu yo'olal jun túul chan wacax, can wuudz tu yo'olal jun túul j 
taman, 
10ca'a wuudz tu yo'olal jun túul chan j taman. 
11Bíin ku'ubuc xan jun túul j yuuc quíimsbil tu yo'olal keban, pa'ate' yéetel 
quíimsbil ba'alche' tu yo'olal keban cu ku'ubul tu kiinil sa'atsaj si'ipil, pa'ate' 
yéetel le sáamsamal láaj tóocbil ba'alche' yéetel u ti'ibil óolal janalbe'en 
neeko'ob yéetel xan u kaab uva. 

Ti'ibil óolalo'ob u ti'al u kiinilo'ob u kiinbesajil máacano'ob 
(Lv 23.33-44) 

12Tu quince kiinil láili' ti' le winal sieteo' bíin yanac te'ex quili'ich much'tal. Ti' 
le kiino' ma' unaj a beetique'ex mix jun p'éel meyaji'. Buul siete kiino'ob bíin a 
kiinbese'ex chéen ti' u tzicbe'enil Yuumtzil. 
13Tu yáax kiine' bíin ku'ubuc ti' Yuumtzil bey utz qui'iboc láaj tóocbil ba'alche', 
trece mejen wacax, ca'a túul j taman yéetel catorce ja'abente' mejen j tamano'ob 
láaj utz u wíinclilo'ob. 
14Bíin dza'abac xan u ti'ibil óolalil sacan ya'ach'ta'an yéetel aceite unaj seis 
wuudz tu yo'olal jujun túul mejen wacax, can wuudz tu yo'olal jujun túul j 
tamano'ob, 
15ca'a wuudz tu yo'olal jujun túul chan j taman. 
16Bíin ku'ubuc xan jun túul j yuuc quíimsbil tu yo'olal keban, pa'ate' yéetel le 
sáamsamal láaj tóocbil ba'alche'o' pa'ate' yéetel u ti'ibil óolalil janalbe'en 
neeko'ob yéetel xan u kaab uva. 
17Tu ca'a p'éel kiine' bíin ku'ubuc doce mejen wacax, ca'a túul j taman yéetel 
catorce mejen tamano'ob ja'abente'ob láaj utz u wíinclilo'ob. 
18Bíin beeta'ac u ti'ibil óolalil janalbe'en neeko'ob, yéetel xan u kaab uva, je'el 
buca'aj u ya'abil mejen wacax, j tamano'ob yéetel mejen j tamano'ob, je'el bix 
a'ala'abic tumen Kue'. 

19Bíin ku'ubuc xan jun túul j yuuc bey quíimsbil ba'alche' tu yo'olal keban, 
pa'ate' yéetel le sáamsamal láaj tóocbil ba'alche', yéetel u ti'ibil óolalil 
janalbe'en neeko'ob yéetel xan u kaab uva. 
20Tu yóox p'éel kiine' bíin ku'ubuc once mejen wacax, ca'a túul j taman yéetel 
catorce mejen j tamano'ob ja'abente'ob láaj utz u wíinclilo'ob. 
21Bíin beeta'ac u ti'ibil óolalil janalbe'en neeko'ob yéetel xan u kaab uva je'el 
jay túul le mejen wacax, le j taman yéetel mejen j tamano'ob je'el bix a'ala'abic 
tumen Kue'. 
22Bíin ku'ubuc jun túul j yuuc u ti'al quíimsbil tu yo'olal keban, pa'ate' yéetel le 
sáamsamal láaj tóocbil ba'alche', pa'ate' u ti'ibil óolalil janalbe'en neeko'ob 
yéetel xan u kaab uva. 
23Tu can p'éel kiine' bíin ku'ubuc diez mejen wacax, ca'a túul j taman yéetel 
catorce mejen j tamano'ob ja'abente'ob láaj utz u wíinclilo'ob. 
24Bíin beeta'ac u ti'ibil óolalil janalbe'en neeko'ob yéetel xan u kaab uva je'el 
bix buca'aj u ya'abil le mejen wacaxo'obo', j taman yéetel chan j tamano', je'el 
bix a'ala'abic tumen Ku. 
25Bíin ku'ubuc xan jun túul j yuuc quíimsbil tu yo'olal keban, pa'ate' yéetel le 
láaj tóocbil ba'alche' cu ku'ubul sáamsamal yéetel u ti'ibil óolalil janalbe'en 
neeko'ob yéetel xan u kaab uva. 
26Tu jo' p'éel kiine' bíin ku'ubuc nueve mejen wacax, ca'a túul j taman yéetel 
catorce mejen j tamano'ob ja'abente'ob láaj utz u wíinclilo'ob. 
27Bíin beeta'ac u ti'ibil óolalil janalbe'en neeko'ob yéetel xan u kaab uva je'el 
jay túul le mejen wacaxo'obo', j taman yéetel mejen j tamano'ob, je'el bix 
a'ala'abic tumen Kue'. 
28Bíin ku'ubuc jun túul j yuuc quíimsbil tu yo'olal keban, pa'ate' yéetel láaj 
tóocbil ba'alche' sáamsamal yéetel u ti'ibil óolalil janalbe'en neeko'ob yéetel 
xan u kaab uva. 

29U seis kiine' bíin ku'ubuc ocho mejen wacax, ca'a túul j tamano'ob yéetel 
catorce ja'aben j tamano'ob láaj utz wíinclilo'ob 
30Bíin beeta'ac u ti'ibil óolalil janalbe'en neeko'ob yéetel xan u kaab uva je'el 
jay túul le mejen wacaxo'obo', j taman yéetel mejen j tamano'ob, je'el bix 
a'ala'abic tumen Kue'. 
31Bíin ku'ubuc xan jun túul j yuuc quíimsbil tu yo'olal keban, pa'ate' yéetel le 
láaj tóocbil ba'alche' cu ku'ubul sáamsamal yéetel u ti'ibil óolalil janalbe'en 
neeko'ob yéetel xan u kaab uva. 
32Tu siete kiin yaan u ku'ubul siete mejen wacaxo'ob, ca'a túul j taman yéetel 
catorce mejen ja'abente' j tamano'ob, láaj utz u wíinclilo'ob. 
33Bíin beeta'ac u ti'ibil óolalil janalbe'en neeko'ob yéetel xan u kaab uva, je'el 
buca'aj u ya'abil wacaxo'ob, j tamano'ob yéetel mejen j tamano'ob je'el bix 
a'ala'abic tumen Kue'. 
34Yaan xan u ku'ubul jun túul j yuuc quíimsbil ba'alche' tu yo'olal keban pa'ate' 
yéetel láaj tóocbil ba'alche' sáamsamal pa'ate' yéetel u ti'ibil óolalil janalbe'en 
neeko'ob yéetel xan u kaab uva. 
35Tu ocho kiine' bíin kiinbesa'ac jun p'éel quili'ich múuch'cabil, ma' bíin 
beeta'ac mix jun p'éel meyaji'. 
36Bíin ku'ubuc bey láaj tóocbil utz qui'iboc ti' Yuumtzil jun túul chan wacax, 
jun túul j taman yéetel siete ja'abente' mejen j tamano'ob láaj utz u wíinclilo'ob. 
37Yéetel yaan u beeta'al u ti'ibil óolalil janalbe'en neeko'ob, yéetel xan u kaab 
uva tu yo'olal le wacaxo', le j tamano' yéetel le mejen j tamano'ob je'el bix 
a'ala'abic tumen Kue'. 
38Yaan xan u ku'ubul jun túul j yuuc u ti'al quíimsbil ba'alche' tu yo'olal keban, 
pa'ate' yéetel le láaj tóocbil ba'alche' sáamsamal yéetel u ti'ibil óolalil janalbe'en 
neeko'ob, yéetel xan u kaab uva. 
39Lela' leti' le quíimsbil ba'alche' bíin ku'ubuc ti' Yuumtzil ti' le kiino'ob 
jóokesa'ano'ob u ti'alo'obo', yaan xan a kubique'ex u ti'ibil óolal u dzo'ocbesa'al 

a séeb chi'ex wa quex bey chéen tu juunal óolal, wa quex bey láaj tóocbil 
ba'alche' wa u ti'ibil óolalil janalbe'en neeko'ob, wa bey quíimsbil ba'alche' u 
ti'al ca'a bisajbáil. 
40Moisese' tu ya'alaj ti' lej israelitaobo' je'el bix a'ala'abic tumen Yuumtzile'. 

Números 30 

U tzol t'aanilo'ob séeb chi' 

1Moisese' tu ya'alaj ti' u nojchilo'ob u ch'i'ibalo'ob le j israelitaobo': Yuumtzile' 
dzo'oc u ya'alic 
2le quéen u beet wa máax jun p'éel séeb chi'e' wa cu kax t'antic je'el bix u najmal 
jun p'éel jalach t'aane', unaj u dzo'ocbesic le t'aano' yéetel u beetic le ba'ax tu 
séeb chi'itajo'. 
3Le quéen yanac jun túul x lo'obayan co'olel, u t'aan u taata cu dzo'ocbesique', 
cu beetic jun p'éel séeb chi' ti' Yuumtzil wa cu kax t'anticubáa tu yo'olal wa 
ba'axe', 
4wa tu yojéeltaj u taata, dzo'oc u beetic jun p'éel séeb chi', wa kax t'aan, ma' j 
a'ala'ab mix ba'al ti' tu yo'olale', leti'e' u najmal u dzo'ocbesic le séeb chi'o' wa 
le kax t'aano'. 
5Ba'ale' wa le quéen u yojéelt u taata ma' tu que'etel ti' ba'ax cu beetique', leti' 
túune' ma' kabéet u dzo'ocbesic le ba'ax tu séeb chi'itajo' wa le ba'ax tu kax 
t'antajo'. Tumen ma' j que'et ti' tumen u taatai', Yuumtzile' ma' bíin u tzáa ti' ca 
u dzo'ocbesi'. 
6Wa jun túul co'olel tu téec beetaj jun p'éel séeb chi' ti' Yuumtzil wa cu dzo'ocol 
u téec beetic jun p'éel kax t'aan, wa cu dzo'ocol u beele' 
7le quéen ojéelta'ac tumen yíichame', wa ma' tu ya'alic mix ba'ale', x leti'e' 
kabéet u dzo'ocbesic le séeb chi'o' wa le u kax t'aano'. 
8Ba'ale' wa le quéen ojéelta'ac tumen u yíichame' cu ya'alic ma' tu quetic ti'e', 
leti' túune' ma' kabéet u dzo'ocbesic le séeb chi'o' wa le ba'ax tu téec kax 
t'antajo'. Yuumtzile' ma' bíin u káat ca u dzo'ocbesi'. 

9Wa le máax cu beeetic jun p'éel séeb chi' x quimen íicham wa x p'atbil atane', 
leti'e' yaan u dzo'ocbesic tuláacal le kax t'aano'ob tu ya'alajo'. 
10Wa jun túul co'olel dzoca'an u beel cu beetic jun p'éel séeb chi' wa kax t'aan 
yéetel jalach t'aan, ti' yaan tu yotoch u yíichame', 
11u yíicham le quéen u yojéelt wa ma' tu ya'alic mix ba'ale' utz wa kaase', leti'e' 
kabéet u dzo'ocbesic le ba'ax tu ya'alaj u beetico'. 
12Ba'ale' wa u yíicham tu mix ba'alcuntaj le ca tu yojéeltaje', ma' kabéet u 
dzo'ocbesiqui', tumen u yíichame' tu mix ba'alcuntaj. Yuumtzile' ma' tu tzáic ca 
dzo'ocbesa'ac. 
13Le íichamtzilo' je'el u páajtal u éejemtic wa u ya'alic ma'il je'el ba'axac séeb 
chi' wa jalach t'aan ca u beet u yatan cu najmatic u su'ukine'. 
14Wa le ti' ma' tu ya'alic mix ba'ale', cu máan jun p'éel kiin, u láak kiin leti'e' cu 
éejemtic yéetel u x ma' t'aan tuláacal le séeb chi'ob yéetel le kax t'aan tu beetaj 
le co'olelo'. 
15Wa cu mix ba'alcuntic dzo'oc u máan dze'edzec kiino'ob u yojéelte', leti' túune' 
cu cuchic u si'ipil le ba'ax ma' tu dzo'ocbesaj u yatane'. 
16Lela' leti' u ya'almaj t'aan Yuumtzil tu dzaj ti' Moisés bix unaj u bisicubáa le j 
xiib yéetel u yatan, le taata yéetel u x ch'upul paal, le x lo'obayan wa láili' u 
t'aan u taata cu dzo'ocbesique'. 

Números 31 

Cu xu'ulsa'al Madián 

1Yuumtzile' tu t'anaj Moisés ca tu ya'alaj ti': 
2Sut u jeel jaadz ti' le madianil tu kaaba' le israelitaobo', cu dzo'ocole' ca 
quíimil. 
3Moisés túune' tu ya'alaj ti' le caajo': dze'edzec ti' te'exe' u ch'a'a' u nu'ucul 
ba'atel u ti'al a ba'ateltique'ex le j Madianilo', u ti'al a sutique'ex ti'ob u jeel 
jaadz, tu kaaba' Yuumtzil. 

4Ti' jujun p'éel a múuch' cajtalil a wotochnáale'exe' yaan a túuxtique'ex mil 
máaco'ob ma'alobo'ob u ti'al ba'atel. 
5Bey túuno', ti' u múuch' cajtalil otochnáalo'ob jujun múuch' aj ba'atelo'oba' 
yéeya'ab mil j xiibo'ob, u ti'al u chuquic tu pa'ate'ile' doce mil máaco'ob 
ma'alobo'ob u ti'al j ba'atel. 
6Moisese' tu túuchi'itajo'ob ba'atel yéetel Finees, u paal aj kiin Eleazar, leti' 
máax táan u bisic quili'ich ba'alo'ob yéetel le jóopsbil paaxo'ob u ti'al j pa'axal 
quéen chúunuc le ba'atelo'. 
7Beyo' tu ba'ateltajo'ob le j madianilo' ca tu láaj quíimso'ob je'el bix tu ya'alaj 
Yuumtzil ti' Moiseso'. 
8Quíimsa'ab Evi, Requem, Zur, Hur yéetel Reba, u káat ya'ale' cinco u ajaw le j 
madianilo'ob, yéetel Balaam, u paal Beor. 
9Le j israelitaobo' tu bisajo'ob kala'anil u co'olelilo'ob madián, u mejen paalal, 
ca'a tu lukesajo'ob tuláacal u yalak ba'alche'ob u wacaxo'ob yéetel le ba'alo'ob 
co'oj u tojolo'. 
10U láak ba'ale', tu tóocajo'ob tuláacal u noj caajo'ob yéetel u x péet caajo'ob. 
11Tuláacal le ba'ax lukesa'ab ti'obo', le u cajnáalilo'ob yéetel u ba'alche'obo', 
12tu bisajo'ob ti' Moisés yéetel ti' aj kiin Eleazar, yéetel ti' u caajil Israel, jelecbal 
tu táax lu'umil Moab tu jáal Jordán, actáan ti' Jericó. 
13Moisés, yéetel aj kiin Eleazar yéetel tuláacal u nuuquilo'ob le caajo', jóoko'ob 
tu paach caaj u ti'al u kamico'ob. 
14Ba'ale' Moisese' kuuxchaj yéetel le u nuuquilo'ob le aj ba'atelo'ob máaxo'ob 
méektáantic mili', yéetel ti' cien cu taalo'ob ti' le ba'atelo', 
15ca'a tu ya'alaj ti'ob: ¿ba'axten ta p'ate'ex cuxa'an le co'olelo'obo'? 
16Le ca'aj t'a'an Balaam ca loobilt u caajal Kue', leti' le co'olelo'ob j bis le j 
israelitaob u j ma' u'uyaj t'anto'ob Yuumtzil, yéetel ca u kulto'ob Baal peor, let 
o'olale' Yuumtzile' tu jadzaj u caajal yéetel báan quíimil. 

17Séeba'an, quíimse'ex tuláacal le mejen j xibil paalalo'ob yéetel tuláacal le 
co'olelo'ob ma' x sujuyo'obo'. 
18Le x sujuy x ch'úupalo'obo' p'ate'ex u cuxtalo'ob u ti'al ca p'áatac te'ex. 
19Tuláacal le dzo'oc u quíimsic wa máax, wa dzo'oc u machic jun túul quimene', 
p'áatac tu paach caaj siete kiino'ob. Te'ex, bey le kalbil máaco'obo', yaan u láaj 
p'áatal utz yanile'ex tu óox p'éel kiin tac tu siete kiin. 
20Yaan xan u p'áatal utz yanil tuláacal u nooko'ob je'el bix tuláacal le kéewel 
ba'alo'obo', u tzo'otzel j yuuc wa le ba'ax beeta'an yéetel che'o'. 
21Aj kiin Eleazare' tu ya'alaj ti' tuláacal le aj ba'atelo'ob dzo'oc ca'ach u 
ba'atelo'obo': lela' jun p'éel a'almaj t'aan tu dzaj Yuumtzil ti' Moisés: 
22Le ba'alo'ob beeta'an yéetel oro, plata, bronce, fierro, estaño wa plomoe' 
23u káat ya'ale', tuláacal ba'ax ma' elelbe'ene' unaj láaj utztal ich káak yéetel cu 
p'o'obol yéetel u ja'il utzil sayab. Le ba'alo'ob elelbe'eno'obe' unaj u p'o'obol 
chéen yéetel ja'. 
24Tu siete kiine' yaan u p'o'ico'ob u nook, beyo' cu p'áatalo'ob utz yanilo'ob, cu 
dzo'ocole' je'el u páajtal u yocolo'ob te j caajo'. 

U t'ooxil le ba'ax tu taasajo'obo' 

25Yuumtzile' tu ya'alaj ti' Moisés: 
26Yéetel u yáantaj aj kiin Eleazar yéetel le u nojchilo'ob u cajnáalilo'ob le caajo', 
xoc jay túul máaco'ob, jay túul ba'alche'ob j to'oc ti' le j madianilo'obo'. 
27Láajquet jóokes ca'a jaatzil ti', ca a t'ox jun jaatz ti' le j bino'ob ba'atelo' u láak 
jaatze' u ti'al le caajo'. 
28Jóokes in ti'ale' jun jaatz ti' le ta dzaj ti' le aj ba'atelo'obo', jun túul ich 
quinientos máaco'ob, jun túul ich quinientos wacaxo'ob, jun túul ich quinientos 
burro'ob yéetel jun túul ich quinientos j tamano'ob 
29ca a dzáa ti' aj kiin Eleazar bey bo'olal in ti'ale'. 

30Le u láak táancocho' leti' le ta dzaj ti' le israelitaobo', jóokes xan ichil cien 
máaco'obe' jun túul, ichil cien burro'obe' jun túul, ichil cien j tamano'obe' jun 
túul, bey ti' tuláacal le ba'alche'obo', yaan a ch'a'ic jujun túul ichil cincuenta u 
ti'al a dzáic ti' le j levitaob táan u meyajo'ob tin quili'ich naj. 
31Moisés yéetel Eleazare' tu beetajo'ob je'el bix tu ya'alaj Yuumtzil ti' Moiseso'. 
32Tuláacal le ba'ax to'oc ti' le aj p'eeco'obo', jun páay le tu molaj le aj 
ba'atelo'obo', lelo' tu dzaj seiscientos setenta yéetel cinco mil j tamano'ob, 
33setenta yéetel dos mil wacaxo'ob, 
34setenta yéetel jun mil burro' 
35yéetel treinta yéetel dos mil x sujuy x ch'úupalo'ob. 
36le t o'olale' le táancoch t'o'ox ti' le aj ba'atelo'obo' lela', trescientos treinta 
yéetel cinco mil quinientos j tamano'ob, 
37ti' le buca'ajo' j dza'ab seiscientos setenta yéetel cinco bey bo'olal ti' 
Yuumtzile'; 
38ti' le treinta yéetel seis mil wacaxo'ob dza'ab sesenta yéetel dos bey bo'olal ti' 
Yuumtzil; 
39ti' le treinta mil quinientos burro'ob dzaab sesenta yéetel jun túul bey bo'olal 
ti' Yuumtzil; 
40ti' le dieciséis mil x ch'úupalal dzaab treinta yéetel dos bey bo'olal ti' 
Yuumtzil. 
41Moisese' tu kubaj u ti'al Yuumtzil le bo'olalo'obo' ti' aj kiin Eleazar, je'el bix 
tu ya'alaj Yuumtzile'. 
42U láak táancoch, bíin t'o'oxoc ichil le israelitaobo', le jun páaycunta'ab tumen 
Moisés u ti'al aj ba'atelo'obo', 
43jach láili' buca'ajo', u káat ya'ale' trescientos treinta yéetel siete mil quinientos 
j tamano'ob, 
44treinta yéetel seis mil wacaxo'ob, 

45treinta mil quinientos burro'ob 
46yéetel dieciseís mil x ch'úupalal. 
47Ti' le táancocho', Moisese' tu jóokesaj jun túul ti' cincuenta, máaco'ob bey xan 
ti' ba'alche'ob, ca tu dzaj ti' j levitaob cu meyajo'ob tu quili'ich naj Yuumtzil, 
jach je'el bix tu ya'alajilac Yuumtzile'. 
48Le u nojchil aj ba'atelo'ob tu méektáanto'ob mil yéetel ti' cien aj ba'atelo'ob, j 
bino'ob u yilo'ob Moisés 
49ca tu ya'alajo'ob ti': to'on a aj meyajo'one' dzo'oc xoquic le aj ba'atelo'ob j 
bino'ob t éetelo' ca t ilaj mix jun túul cu binetiqui'. 
50Je'el c taasic le ba'alo'ob beeta'an yéetel oro tu caxtaj jujun túulilo': U x bakal 
muuk kabo'ob, u x bakal kabo'ob, u x dzipito'ob yéetel u láak jadzudz ba'alo'ob, 
u ti'al c kubic ti' Yuumtzil bey u tojol c cuxtale'. 
51Moisés yéetel Eleazare' tu kamajo'ob ti' leti'ob tuláacal qui'ichquelem 
ba'alo'ob beeta'an yéetel oroo'. 
52Le oro bey bo'olal tu kubaj u nojchilo'ob le yaan tu táan mil ba'atelo'obe', u 
p'iise' maanal ciento ochenta yéetel cuatro kilos, 
53tumen jujun túul j ba'atele' tu taasaj ca'ach le ba'ax tu lukesaj ti' le aj p'eeco'. 
54Beyo' Moisés yéetel Eleazare' tu kamajo'ob ti' le u nojchil aj ba'atel le oro tu 
taasajo'obo', ca tu bisajo'ob tu Noj Paselil Much'tal u ti'al ca ka'ajac ti' Yuumtzil 
le j israelitaobo'. 

Números 32 

U ch'i'ibal Rubén yéetel Gade' cu cajtalo'ob tu lakin Jordán 
(Dt 3.12-22) 

1U ch'i'ibalo'ob Rubén yéetel Gade' yaan ca'ach ya'ab wacax ti'ob. Le ca tu 
yilajo'ob ma'alob u lu'umil Jaser yéetel Galaad u ti'al u tzéenta'al wacaxe', 
2j bino'ob u yilo'ob Moisés, yéetel aj kiin Eleazar yéetel u nojchilo'ob le caajo', 
ca tu ya'alajo'ob ti' leti'ob: 

3Il a wile'ex le cúuchil tu'ux yaan Atarot, Dibón, Jazer, Nimra, Hesbón, Eleale, 
Sebam, Nebo yéetel Beone', 
4Yuumtzile' dzo'oc u toquic u ti'al u caajil Israel, lelo' ma'alob lu'um u ti'al u 
tzéenta'al wacax, leti' le ba'ax jach yaan to'on a aj meyajo'ono'. 
5wa ma'alob a tuclique' dzáato'on le lu'umo' yéetele' ma' beetic c ch'actic u 
áalcab ja'il Jordán. 
6Ba'ale' Moisese' tu núucaj ti'ob ¿A káate'ex p'áatal te'ela' ca'aliquil a 
láake'exo'obe' táan u bino'ob j ba'atel? 
7¿Ba'axten a káat a lúubse'ex u yóol le israelitaob u ti'al ma' u máano'ob ti' le 
lu'um dzo'oc u dza'abal ti'ob tumen Yuumtzilo'? 
8Bey tu beetajilac a taataex le ca tin túuchito'ob Cades-barnea u ti'al u xakalt 
ilico'ob le lu'umo'. 
9Kucho'ob tac tu t'o'ol ja'il Escol ca tu xakal ilo'ob le lu'umo', cu dzo'ocole' tu 
lúubso'ob u yocolo'ob le israelitaobo' u ti'al ma' u yocolo'ob te j lu'um dzo'oc 
ca'ach u dza'abal ti'ob tumen Yuumtzilo'. 
10Le t o'olale' Yuumtzile' kuuxchaj le kiinaco' ca tu jalach t'antaj 
11le máaco'ob dzo'oc u jóokolo'ob Egipto maanal veinte u ja'abo'obe' ma' bíin u 
yilo'ob le lu'umo' tumen ma' j bino'ob yéetel chuca'an óolal, je'el bix tin séeb 
chi'itaj ti' Abraham, ti' Isaac yéetel ti' Jacob. 
12Chéen Caleb u paal Jefone j cenezil yéetel Josué, u paal Nun, chúucpaj 
yóolo'ob ti' Yuumtzil. 
13Le beetic Yuumtzile' kuuxchaj yéetel le israelitaobo' ca tu beetaj u 
xíimbaltico'ob cuarenta ja'abo'ob le x tocoy lu'umo' tac ca láaj j quíim le 
máaxo'ob ma' tu tzico'ob u t'aan Yuumtzil táan u beetico'ob kaakas ba'alo'ob. 
14Bejela'e' te'ex u paalale'ex j keban wíinico'obe', a káat a beete'ex le ba'ax tu 
beetaj a taataex, u ti'al a beetique'ex u p'u'ujul tu ca'a teen Yuumtzil ti' Israel. 

15Wa te'ex ma' a káate'ex bin tu paach Yuumtzile', leti' bíin u beet ca 
p'áataque'ex ya'ab kiino'ob te x tocoy lu'uma', ti' te'ex yaan u si'ipilil wa ca 
xu'ulsa'aque'ex. 
16Tu nadzajuba'ob túun ti' Moisese' ca tu ya'alajo'ob: Ba'ax c káate' ca c káat 
coot tu'ux c bíin c kal c tamano'ob yéetel c wacax, bey xan caajo'ob u ti'al c 
otochnáalo'ob. 
17Cu dzo'ocole' to'one' bíin xi'ico'on ba'atel tu táan le u láak israelitaob tac c 
bisico'ob tu lu'umilo'ob. Ba'ale' ca'aliquil c otochnáalo'obe' bíin p'áatco'ob ti' le 
caajo' toj yóolo'ob, mix máac ti' le caja'ano'ob te'ela' bíin u beeto'ob mix ba'al 
ti'ob. 
18Ma' bíin suunaco'on t otoch wa ma' láaj ococ le j israelitaob cajtal tu 
lu'umo'obo', 
19je'el bix bíin c ti'alint le lu'um yaan tu tzéel u lakin u yáalcab ja'il le Jordano', 
ma' bíin c kam u láak lu'umo'ob yaan tu jáal u láak tzéelil Jordano' mix tu láak 
tu'ux. 
20Moisese' tu núucaj ti'ob: wa ca dzo'ocbesique'ex a t'ane'ex yéetel ca bine'ex 
yéetel u nu'ucul ba'atel je'el bix u tzolbe'en t'aan Yuumtzile', 
21wa tuláacale'ex ca ch'actique'ex u yáalcab ja'il Jordán u ti'al j ba'atel je'el bix 
u tzolbe'en t'aan Yuumtzil, yéetel ca p'áatale'ex tac le quéen dzo'ococ u láaj 
tze'elel le aj p'eeco'ob tumen Yuumtzilo', 
22le quéen dzo'ococ u to'ocol le lu'umo', cu páajtal a suute'ex túun, tumen ca 
p'áatale'ex mina'an a si'ipilex' ti' le t'aan ta beetaje'ex yéetel Yuumtzilo' bey xan 
yéetel Israel, le lu'uma' bíin a ti'alinte'ex yéetel u éejemcunaj Yuumtzil. 
23Ba'ale' wa ma' ta dzo'ocbesique'ex beyo', ojéelte'ex ca kebantale'ex tu táan 
Yuumtzil, jun p'éel kiine' bíin kuchuc u jaadzil le kebano'. 
24Beete'ex le noj caajo'ob u ti'al a wotochnáale'ex, cote'ex tu'ux bíin a kale'ex a 
j tamane'ex, chéen ba'ale' dzo'ocbese'ex a kax t'ane'ex. 

25U múuch' cajtalitalilo'ob u yotochnáalo'ob Gad yéetel Rubene' tu núucajo'ob: 
le a aj palitzilo'oba' bíin u beeto'ob le ba'ax dzo'oc a wa'alica'. 
26C atano'ob yéetel c mejen paalal, yéetel c wacax je'el bix tuláacal c 
ba'alche'obe' cu p'áatalo'ob way, tu caajilo'ob Galaade', 
27to'on a aj meyajo'obe' c ch'a'ic c nu'ucul u ti'al c bíin ba'atel beyo' c beetic u 
tzol t'aan Yuumtzil, jeel bix teech ta túuchi'itajo'. 
28Moisés túune' tu tzol t'antaj ti' aj kiin Eleazar, ti' Josué yéetel ti' u nuuquilo'ob 
le u yotochnáalilo'ob, u ch'i'ibalilo'ob Israel: 
29Wa tuláacal u j xiibilo'ob u ch'i'ibalo'ob Gad yéetel Rubén cu ch'actico'ob ta 
wéetele'ex u ja'il Jordán u machmajo'ob u nu'ucul ba'atel je'el bix tu tzol t'antaj 
Yuumtzil, tac le quéen a ti'alinte'ex le lu'umo', te'ex túune' ca dzáic u ti'alinto'ob 
u lu'umil Galaad. 
30Ba'ale' wa ma' tu máano'ob u ti'al j ba'atele', bíin a dza'ex tu lu'umo'ob ichil 
tu lu'umil Canaán. 
31U ch'i'ibalo'ob Gad yéetel Rubene' tu núucajo'ob: bíin c beet le ba'ax dzo'oc u 
ya'alic Yuumtzil ti' le a palitzilo'oba'. 
32Bíin xi'ico'on yéetel u nu'ucul ba'atel tu lu'umil Canaán u ti'al c dzo'ocbesic u 
t'aan Yuumtzil, ba'ale' bíin p'áatac to'on u lu'umil u lakin Jordán bey ba'al c 
ti'ale'. 
33Beyo' u ch'i'ibalo'ob Gad yéetel Rubén, bey xan u táancoch ch'i'ibalo'ob 
Manasese', Moisese' tu dzaj ti'ob u lu'umilo'ob Sehón, u ajaw amorreob, yéetel 
Og, u ajawil Basán, pa'ate' yéetel u noj caajilo'ob yéetel le káaxo'ob tu 
bakpacho'. 
34U ch'i'ibalilo'ob Gade' tu yutzquintajo'ob u noj caajilo'ob Dibón, Atarot, Aroer, 
35Atarot-sofán, Jazer, Jogbeha, 
36Bet-nimra yéetel Bet-arán, ca tu dzajo'ob u tuulumilo'ob bey xan tu cooto'ob 
u cúuchil u j tamano'ob. 

37U múuch' cajtalil yotochnáalo'ob Rubene' tu yutzquintajo'ob Hesbón, Eleale, 
Quiriataim, 
38Nebo, Baalmeón yéetel Sibma, tu kexo'ob u kaaba' dze'edzec le ca j dzo'oc u 
yutzquintico'obo' ca tu dzajo'ob jach u kaaba'. 
39U ch'i'ibalilo'ob Maquir, u paal Manasese', tu jáanpayto'ob u lu'umil Galaad 
ca tu ch'a'ajo'ob u ti'alinto'ob, tu yo'olal tu yáalcabansajo'ob le j amorreob 
caja'ano'ob ca'acho'. 
40Moisés túune' tu dzaj ti' u ch'i'ibal Maquir u lu'umil Galaad, ca j cajlajo'obi'. 
41Jair, u ch'i'ibalo'ob Manasese', tu tocaj dze'edzec x péet caajo'ob ti' le j 
amorreobo', ca tu dzáa u kaaba'int Havot-jair. 
42Jun múuch' j Nobailo'ob tu tocaj Kenat yéetel u caajilo'obe' ca tu dzaj u 
kaaba', Noba. 

Números 33 

U kaaba'ob le cúuchilo'ob tu'ux je'elo'ob le j israelitaobo' 

1Lelo'oba' u kaaba'ob tu'ux je'elo'ob u paalal Israel u tzolmajuba'ob ca j jóoko'ob 
Egipto bey aj ba'atelo'obe', aj bej ta'ano'ob tumen Moisés yéetel Aarón. 
2Moisese' j bin u dzíibtic u kaaba'ob le cúuchilo'ob tu'ux je'elo'ob, bey tu kiinil 
jóokico'ob, je'el bix u bin u ya'alal ti' tumen Yuumtzile', lela' leti' le kiino'ob 
yéetel le cúuchilo'ob tu'ux jóoko'obe'. 
3Le j israelitaobo' jóoko'ob Ramsés tu kiinil quince tu yáax winalil le ja'abo' tu 
láak kiin dzo'ococ u kiinbesico'ob le Táadz Máanbalo'. Jóoko'ob yéetel nojoch 
páajtalil tu táan yich tuláacal le j Egiciobo', 
4le j egiciobo' táan u muquico'ob u yáax paalal, beeta'ab u quíimilo'ob tumen 
Yuumtzil iquil úuchic u ja'adzal u kuob. 
5Le j israelitaobo' jóoko'ob Ramsese' ca je'elo'ob Sucot. 
6Jóoko'ob Sucote' ca je'elo'ob Etam, tu'ux cu náacal le x tocoy lu'umo'. 

7Jóoko'ob Etame', ca lóocho'ob tu tojil Pi-hahirot, cu p'áatal tu lakin Baal-zefón, 
ca je'elo'ob actáan ti' Migdol. 
8Jóoko'ob Pi-hahirote', ca tu ch'acto'ob le ka'anabo' ca j kucho'ob tac te x tocoy 
lu'umo'. J xíimbalnajo'ob óox p'éel kiin tu x tocoy lu'umil Etame', ca je'elo'ob 
Mara. 
9Jóoko'ob Marae' ca j kucho'ob Elim, tu'ux yaan doce sayab ja'ob yéetel setenta 
xa'ano'ob, ca je'elo'obi'. 
10Jóoko'ob Eline' ca j much'lajo'ob tu jáal chac ka'anab. 
11Ti' le chac ka'anabo' xíimbalnajo'ob ca je'elo'ob tu x tocoy lu'umil Sin. 
12Jóoko'ob tu x tocoy lu'umil Sine' ca je'elo'ob tu x tocoy lu'umil Dofca. 
13Jóoko'ob Dofcae' ca je'elo'ob Alús. 
14Jóoko'ob Aluse' ca je'elo'ob Refidín, tu'ux ma' j yanchaj ja' u ti'al ukbili'. 
15Jóoko'ob Refidime' ca je'elo'ob tu x tocoy lu'umil Sinaí. 
16Jóoko'ob tu x tocoy lu'umil Sinaie' ca je'elo'ob Kibrot-hataava. 
17Jóoko'ob Kibrot-hataavae' ca je'elo'ob Hazerot. 
18Jóoko'ob Hazerote' ca je'elo'ob Ritma. 
19Jóoko'ob Ritmae' ca je'elo'ob Rimon-peres. 
20Jóoko'ob Rimon-perese' ca je'elo'ob Libna. 
21Jóoko'ob Libnae' ca je'elo'ob Rissa. 
22Jóoko'ob Rissae' ca je'elo'ob Ceelata. 
23Jóoko'ob Ceelatae' ca je'elo'ob tu witzil Sefer. 
24Jóoko'ob tu witzil Sefere' ca je'elo'ob Harada. 
25Jóoko'ob Haradae' ca je'elo'ob Macelot. 
26Jóoko'ob Macelote' ca je'elo'ob Tahat. 
27Jóoko'ob Tahate' ca je'elo'ob Tara. 

28Jóoko'ob Tarae' ca je'elo'ob Mitca. 
29Jóoko'ob Mitcae' ca je'elo'ob Hasmona. 
30Jóoko'ob Hasmonae' ca je'elo'ob Moserot. 
31Jóoko'ob Moserote' ca je'elo'ob Bene-jaacán. 
32Jóoko'ob Bene-jaacane' ca je'elo'ob Hor ti' Gidgad. 
33Jóoko'ob Hor ti' Gidgade' ca je'elo'ob Jotbata. 
34Jóoko'ob Jotbatae' ca je'elo'ob Abrona. 
35Jóoko'ob Abronae' ca je'elo'ob Ezion-geber. 
36Jóoko'ob Ezion-gebere' ca je'elo'ob tu x tocoy lu'umil Zin, u káat ya'ale' Cades. 
37Jóoko'ob Cadese' ca je'elo'ob tu witzil Hor, tu jáal u lu'umilo'ob Edom. 
38Yuumtzile' tu ya'alaj ti' aj kiin Aarone' ca na'acac tu pu'uquil Hor, ca j quíim 
te'elo' tu yáax jun p'éel kiin tu cinco winalil ti' le cuarenta ja'abo', cu cáajal u 
xooquil le kiin jóok le israelitaob Egiptoo. 
39Le ca j quíim Aarón tu pu'uquil Hore, yaan ca'ach ciento veinte yéetel tres 
ja'abo'ob ti'. 
40U ajaw cananeob ti' Arad, caja'an ca'ach Néguev Ca'ana'anile', tu yojéeltaj 
cóojic le j israelitaobo'. 
41Jóoko'ob tu witzil Hore' ca je'elo'ob Zalmona. 
42Jóoko'ob Zalmonae' ca je'elo'ob Punón. 
43Jóoko'ob Punone' ca je'elo'ob Obot. 
44Jóoko'ob Obote' ca je'elo'ob Ije-abarim, tu'ux cu xu'ulul Moab. 
45Jóoko'ob Ije-abarime' ca je'elo'ob Dibón-gad. 
46Jóoko'ob Dibón-gade' ca je'elo'ob Almon-diblataim. 
47Jóoko'ob Almon-diblataime' ca j je'elo'ob tu witzilo'ob Abarim, tu j lakin 
Nebo. 

48Jóoko'ob tu witzilo'ob Abarime' ca j je'elo'ob tu táax lu'umil Moab, tu jáal 
Jordán, actáan ti' Jericó. 
49U caajil le j israelitaob je'elo'ob tu jáal Jordano' cu jáayal líikbal Beet-
jesimote' tac Abel-sitim, tu táax lu'umil Moab. 

U tzol t'aanilo'ob cajtal yéetel u t'ooxil u lu'umil Canaán 

50Tu táax lu'umil Moab, tu jáal u yáalcab ja'il Jordán, actáan ti' Jericoe', 
Yuumtzile' tu t'anaj Moisés ca tu ya'alaj ti': 
51A'al ti' le israelitaob beya': Le quéen a ch'acte'ex Jordán u ti'al a wocole'ex tu 
lu'umil Canane', 
52áalcabanse'ex tuláacal u cajnáalilo'ob le lu'umo', xiixcunte'ex tuláacal u kuob 
beeta'an yéetel tuunich bey xan yéetel yi'bil fierro, pule'ex tuláacal u 
cúuchilo'ob kultaj beeta'ano'ob te j jo'ol lu'umo'obo'. 
53Jáanpayte'ex le lu'umo', ti' a cajtale'exi' tumen tene' kiin kubic te'ex u ti'al a 
cajtale'ex. 
54ba'ale' unaj a t'oxi'ique'ex yéetel buul, ichil u yotochnáalilo'ob le 
ch'i'ibalo'obo'; le ya'ab u yotochnáalo'obo' ya'ab lu'um bíin dza'abac ti'ob, le jun 
p'íito'obe' bíin dza'abac p'íit lu'um ti'ob; ti' otochnáale' bíin u kam le bíin u 
jóokes ti' le buulo'. 
55Wa te'ex ma' ta wáalcabansique'ex u cajnáalo'ob le lu'umo', le bin p'áatco'obe' 
bíin u chi'ichnaccunte'ex, bey jun p'éel ba'al ta wiche' wa bey ki'ix ta wíinclile', 
le quéen cajlaque'ex te j lu'umo'. 
56Teen túune' bíin in beet ti' te'ex le ba'ax tin tucultaj in beetic ti' leti'obe'. 

Números 34 

Tu'uxo'ob cu náacal u lu'umil Israel le j dzaab ti'ob tumen Yuumtzil 

1Yuumtzile' tu t'anaj Moisese' ca tu ya'alaj ti': 
2Le tzol t'aano'oba' dzáa ti' le israelitaobo': ta'itac a wocole'ex tu lu'umil Canaán. 
Lela' leti' le lu'um bíin a ti'alinte'exa', je'el tu'ux bíin náacaco'oba': 

3U xuul j noojole' bíin náacac tu x tocoy lu'umil Zin yéetel u lu'um Edom. 
Lakine' bíin cáajac tu xuul j noojol quimen ka'anab, 
4cu bin u bin tac j noojol tac u náacbal tu pu'uquil Acrabim, cu ch'actic Zine' 
cu kuchul tac Cades-barnea. Cu dzo'ocole' cu bin u bin tu tojil Hasar-adare' tac 
Asmón, 
5Ti' Asmone' cu náacal tac tu t'o'ol ja'il tu'ux cu náacal u lu'umil Egipto, cu 
xu'ulul tu ka'anabil Mediterraneo. 
6U xuul j chikine' cu náacal tu jáal u ka'anabil Mediterraneo. 
7U ti'al u xuul j xamane', toj jolch'acte'ex jun p'éel bej cu cáajal tu ka'anabil 
Mediterraneo' tac tu witzil Hor, 
8tu witzil Hore' tac u yoocbal tu lu'umil Hamat, cu dzo'ocole' tac Zedad. 
9Zedade', le u xuul j xamane' cu bin u bin tac Zifrone' cu náacal tac Hazar-enán. 
10U ti'al u xuul j lakine' toj jolch'acte'ex, jun p'éel bej cu cáajal Hazar-enane' tac 
Sefam, 
11ti' Sefam tac Riblae', tu lakin Aín; te'elo' u xuule' cu yéemel bíin éemec tac tu 
lakin tu xéel ja'il Cineret, 
12tu tojil u yáalcab ja'il Jordán tac quéen náacac te j quimen ka'anabo'. U 
jáalo'ob le lu'uma' leti'ob bíin e'esic tu'ux bíin náacac a lu'ume'ex. 

Bix bíin úuchuc u t'ooxil le lu'umo'. 

13Moisese' tu dzaj ti' le israelitaobo' le tzol t'aano'oba': Lela' leti' le lu'um bíin a 
t'oxe'ex bulbilo'oba'; leti' le lu'um dzo'oc u ya'alic Yuumtzil bíin dza'abac ti' le 
nueve ca'a tac táancoch múuch' cajtalilo'ob le j otochnáalo'ob j p'áato', 
14-15tumen ca'a p'éel ca'a tac táancoche' u káat ya'ale' u ch'i'ibalo'ob Rubén 
yéetel Gad yéetel táan chúumuc u múuch' cajtalil yotochnáalo'ob Manasés, 
dzo'oc u kamico'ob le lu'um unaj u dza'abal ti'obo', ti' yaan tu lakin Jordán 
actáan ti' Jerico'. 
16Yuumtzile' tu t'anaj Moisés ca tu ya'alaj ti': 



431 

 

Biblia Maya 
© 1992, Sociedades Bíblicas Unidas. 

 

 
 

 

17Le máax bíin u t'ox le lu'um ichile'exo', Aj kiin Eleazar yéetel Josuee', u paal 
Nun. 
18Ba'ale' t'ane'ex xan jujun túul u nojchil a ch'i'ibale'ex, u ti'al xan u t'ooxil le 
lu'umo'. 
19Le j xiibo'ob unaj a t'anique'exo' leti' lelo'oba': Ti' u múuch' cajtalil 
yotochnáalo'ob Judae': Caleb, u paal Jefone. 
20Ti' u ch'i'ibalo'ob Simeone': Semuel, u paal Amiud. 
21Ti' Benjamine': Elidad, u paal Quislón. 
22Ti' Dane': u nojchile' Buqui, u paal Jogli. 
23Ti' u ch'i'ibalo'ob Josee': u nojchile' Haniel, u paal Efod, ti' Manasese'; 
24Kemuel u nojchil u paal Siftán, ti' Efraín. 
25Ti' u ch'i'ibalo'ob Zabulone': u nojchile' Elizafán, u paal Parnac. 
26Ti' Isacare': u nojchile' Paltiel, u paal Azán. 
27Ti' Asere': u nojchile' Ahiud, u paal Selomi. 
28Ti' Neftalí: u nojchile' Pedael, u paal Amiud. 
29Ti' le je'elo'oba' tu dzaj Yuumtzil u ti'al u t'ooxil u lu'umil Canaán ichil le j 
israelitaobo'. 

Números 35 

Lu'umo'ob u ti'alo'ob le j levitaob 

1Yuumtzile' tu t'anaj Moisés tu táax lu'umil Moab, tu jáal u yáalcab ja'il Jordán, 
actáan ti' Jericó, ca tu ya'alaj ti': 
2A'al ti' le j israelitaobo', ti' le lu'um cu bin j t'oxbil ti'obo', yaan u dzáico'ob ti' 
le j levitaobo', caajo'ob u ti'al u cajtalo'ob, dza'abac xan le káaxo'ob yaan tu 
bakpacho'ob le caajo' u ti'al u tzéentico'ob j tamano'ob. 
3Le j levitaobo' bíin cajlaco'ob te j caajo'obo', yéetel te j lu'umo' bíin u dza'ob u 
wacaxo'ob yéetel u láak ba'alche'ob. 

4Le u káxilo'ob u tzéenta'al j tamano'obo' unaj a dzáiqu'ex ti'obo' tuláacal le cu 
bakpachtic le caajo', cuatrocientos cincuenta metros tu paach u tuulumilo'ob le 
caajo'. 
5Ti' tuláacal le lu'umo' bíin yanac can ti'itz ti' yéetel novecientos metros ti' jujun 
tzéelil, tumen bíin p'i'isic láajqueet u p'iisil j lakin yéetel j chikin, j xaman yéetel 
j noojol. Le caajo' bíin p'áatac chúumuc, ti' u káaxilo'ob u tzéenta'al j taman, tu 
bakpach. 
6Le caajo'ob bíin dza'abac ti' le j levitaobo', seise' u ti'al ta'acbesajil, tu'ux bíin 
u ta'acbesubáa máax dzo'oc u quíimsic wa máaxe'. Pa'ate' yéetel le seis 
caajo'obo' yaan xan u dza'abal ti'ob u láak cuarenta yéetel ca'a p'éel caajo'ob; 
7tuláacale', unaj u dza'abal ti' j levitaob cuarenta yéetel ocho caajo'ob yéetel u 
káaxilo'ob u tzéenta'al j taman. 
8Ti' u lu'um le j israelitaob le quéen dza'abac le caajo'ob ti' le j levitaobo', bíin 
u dza'ob jun xóot' u lu'umo'ob, le jujun múuch' cajtalil otochnáalo'obo', je'el 
buca'aj lu'um yaan ti'e', ti' le yaan ya'ab lu'ume' bíin u dzáa ya'ab caajo'ob wa 
jun p'íite' bíin u dzaj jun p'íit caajo'ob. 

U caajilo'ob ta'acbesajil 

9Yuumtzile' tu t'anaj Moisés ca tu ya'alaj ti': 
10A'al ti' le j israelitaob le ba'alo'oba': Le quéen a ch'acte'ex u yáalcab ja'il Jordán 
u ti'al a wocole'ex Canane', 
11unaj a yéeyique'ex dze'edzec caajo'ob u ti'al ta'acbesajil, tu'ux bíin u 
ta'acbesubáa máax ma' j taali' ti' u quíimsic u yéet wíiniquile'. 
12Te'elo' bíin u ta'acbesubáa ti' u láaktzil caxtic u ti'al u sutic u jeel le quíimsajo', 
ma' xan tu páajtal u quíimsa'al wa ma' bisa'ac u ti'al u xot kinta'al. 
13Ti' le caajo'ob cu bin j dzaabilo', seise' u ti'al ta'acbesajil: 
14óox p'éel tu lakin Jordán yéetel óox p'éel Canaani'. 

15Le seis caajo'oba', u ti'al u ta'acbescubáa le israelitaobo' bey xan le táanxel 
lu'umil caja'ano'obo', wa quex chéen le u'ula'ob yaan ichile'exo'. Te'elo' je'el u 
páajtal u ta'acbescubáa le máax ma' j taali' ti' u quíimsic u yéet wíiniquili'. 
16Wa máax cu loobiltic u láak yéetel jun p'éel ba'al beeta'an yéetel fierro, wa 
cu quíimil le loobilta'abo', le j quíimsaj wíinico' yaan u xot kinta'al j quíimil. 
17Wa máax cu kolic u láak máac yéetel tuunich, cu p'áatal j quíimsaj wíinic wa 
le máax tu kolajo' cu quíimil, le j quíimsaj wíinico' yaan u xot kinta'al u ti'al 
quíimil. 
18Wa máax cu kolic u láak yéetel che' tu yo'olal lelo' cu quíimile', yaan u 
ya'alale' jun túul j quíimsaj wíinic, le quíimsajnajo' yaan u xot kinta'al u ti'al j 
quíimil. 
19U láaktzil le máax quíimsa'abo', leti' bíin u quíims le j quíimsaj wíinic le quéen 
u nactáante'. 
20Wa máax cu léench'intic u láak máac tumen u p'ectmaje' wa quex cu pulic wa 
ba'ax tu yóokol yéetel kaakas tuucule', 
21wa xan tu yo'olal kuuxil cu loxique', wa cu quíimil le máac tu loxaj tu yo'olal 
le loob tu beetajo', yaan u xot kinta'al u ti'al quíimil tumen j quíimsaj wíinic. U 
láaktzil naadz ti' le máax j quíimo' leti' bíin u quíims le j quíimsaj wíinic, le 
quéen u nactáante'. 
22Wa máax cu léench'intic u láak máac ma' j taali' ti'e', mix tu yo'olal kuuxile', 
wa quex ma' tu yo'olal u loobil cu pulic wa ba'ax tu yóokole', 
23wa le tu pulaj jun p'éel tuunich tu yóokol wa máax cu quíimil ti'olale', ba'ale' 
mina'an kuuxil ichilo'ob mix taali' ti' u beetic kaas ti'e', 
24le caaj túuno' bíin u beeticubáa aj p'is óol ichil le j quíimsaj wíinico', yéetel 
le láaktzil u káat u sut u jeelo', je'el bix le a'almaj t'aan beeta'ano' cu sa'atsic le 
j quíimsaj wíinico' tu kab u láaktzil le quimeno'. 

25Le caajo' unaj u canantic u ti'al ma' u quíimsa'al tumen u láaktzil le quimeno', 
unaj u beetic u bin tu caajil ta'acbesajbáil. Le j quíimsaj wíinico' bíin p'áatac 
te'elo', yaan u pa'atic u quíimil le nojoch aj kiin jach jun páaycunta'ano'. 
26Ba'ale' wa cu jóokol tu lu'umil u caajil ta'acbesajil, 
27u láaktzil le dzo'oc u quíimilo' ma' tu si'ipiltal wa cu quíimsic le quéen u 
nactáant táanxel lu'umile'. 
28Le j quíimsaj wíinico' unaj u p'áatal tu caajil ta'acbesaj tac quéen quíimic le 
nojoch aj kiino'. Cu dzo'ocole' cu páajtal u suut tu lu'umil. 
29Lela' yaan a ti'alintique'ex bey jun p'éel a'almaj t'aan bíin máanac ti' taata tac 
ti' u paalal, je'el tu'ux bíin cajlaque'exe'. 

U tzol t'aanil tacpoolo'ob yéetel u bo'olilo'ob 

30Chéen tu yo'olal u tac pool dze'edzec máaxo'ob il tu jaajile' je'el u páajtal u 
jajcunta'al u xot kinta'al j quíimil jun túul j quíimsaj wíinique'. Wa chéen jun 
túul j ile' ma' tu páajtal u xot kinta'al j quíimil mix máac. 
31Ma' tu páajtal u ka'amal taakin bey u bo'olil u cuxtal jun túul j quíimsaj wíinic, 
xot kinta'an j quíimil; le máaco' unaj u quíimil. 
32Ma' tu páajtal u ka'amal taakin u ti'al u jóokol jun túul j quíimsaj wíinic, u 
kalmubáa ca'ach tu caajil ta'acbesajil u ti'al suut tu caajal wa ma' quíimic le 
nojoch aj kiino'. 
33Ma' a manba'alcuntique'ex yéetel u quíimsa'al wíinico'ob le lu'um tu'ux bíin 
cajlaque'exo', tumen le j quíimsaj wíiniquilo' cu manba'alcuntic jun p'éel caaj, 
yéetel mina'an u láak bo'ol je'el u páajtal u beeta'al tu yo'olal u quíimsa'al 
wíinique', chéen u xot kinta'al j quíimil le máax j beeto'. 
34Ma' a malba'alcuntique'ex le lu'um tu'ux bíin cajlaque'ex yéetel tu'ux bíin 
cajlaquen, tumen teen Yuumtzil, cajacbalen ichil le j israelitaobo'. 

Números 36 

U kam ba'albáil co'olelo'ob 

1U nojchil u láaktzilo'ob u yotochnáalo'ob Galaad, jach u ch'i'ibal Maquire', 
Manasés yéetel Josee', j bino'ob u yilo'ob Moisés yéetel u nojchilo'ob u 
láaktzilo'ob le j israelitaobo' ca tu ya'alajo'ob ti leti'ob: 
2Yuumtzile' tu ya'alaj teech bin, j Moisés, bíin a t'o'ox yéetel buulil ichil le j 
israelitaob le lu'um bíin dza'abac ti' jujun túulil, bey xan tu ya'alaj teech xan le 
jaatz u ti'al Zelofehad, c láaktzil ca'ache', ca a dzáa ti' u x ch'úupalo'ob. 
3Ba'ale' wa leti'ob cu dzo'ocol u beelo'ob yéetel u j xiibilo'ob u láak u 
ch'i'ibalo'ob Israele', le lu'um dzaab ti'obo', cu jáawal u ti'alintico'ob tumen cu 
máan ti' u múuch' cajtalil oototochnáalo'ob ti' le máax bíin dzo'ococ u 
beelo'obo'. Beyo' bíin lukesa'ac to'on jun jaatz le ba'ax dzaab yéetel buulo'. 
4Cu dzo'ocole' le quéen kuchuc u ja'abil jáalkabil ti' Israele', u lu'um le leti'obe' 
cu máan junpuli' ti' u láak múuch' cajtalil otochnáale' cu jáawal c ti'alintic. 
5Moisés túune', je'el bix a'ala'abic tumen Yuumtzile', tu ya'alaj ti' le israelitaob 
lela': U j xiibilo'ob u ch'i'ibal Josee' jaaj ba'ax cu ya'alico'ob. 
6Yuumtzil bíin u beet u dzo'ocol u beel yéetel je'el máax u káato'ob u x ch'upul 
paalal Zelofehad, ba'ale' ca taalaco'ob ti' u yotochnáalo'ob u múuch' cajtalil 
tu'ux u taal u taataob. 
7Le lu'um dzo'oc u dza'abal ti' jujun túul le Israelitaobo' ma' unaj u máan ti' u 
láak ch'i'ibali'; tuláacal israele' unaj u p'áatal ichil u ch'i'ibal ba'ax dzaab ti'. 
8Wa jun túul co'olel ti' je'el máacalmac ch'i'ibalil cu kamic lu'ume', unaj u 
dzo'ocol u beel yéetel jun túul j xiib u yéet ki'ikel. Beyo' tuláacal Israelitae' cu 
canantic u siibal tu kamaj ti' u taata. 
9Mix máac unaj u dzáic le ba'ax dzaab ti'ob ti' u láak u múuch' cajtalil 
otochnáalo'ob, jujun p'éel u ch'i'ibalo'ob Israele' unaj u canantic le lu'um dzaab 
ti'ob. 
10-11Bey túuno' Maala, Tirsa, Hogla, Milca yéetel Noa, u x ch'upul paalal 
Zelofehad, tu beetajo'ob le ba'ax tu ya'alaj Yuumtzil ti' Moisés, ca'aj dzo'oc u 
beelo'ob yéetel u j xibil paalal u sucu'un u taata, 



436 

 

Biblia Maya 
© 1992, Sociedades Bíblicas Unidas. 

 

 
 

 

12cu taalo'ob ti' u ch'i'ibalo'ob Manasés, u paal José. Beyo' le lu'um j dzaab ti'ob 
j p'áat ichil u ch'i'ibalo'ob u taata. 
13Lela' leti' le tzolbe'en t'aan tu ya'alaj Yuumtzil ti' Moisés u ti'al le israelitaobo' 
tu táax lu'umil Moab, tu jáal u ja'il Jordán actáan ti' Jerico'. 

Deuteronomio 

Deuteronomio 1 

U chúunpajal u dzíibil u ca'a a'almaj t'aan 

1Le t'aano'ob beya' Moisés a'al ti' tuláacal Israel ca'aliquil ti' yano'ob ti' le x 
tocoy lu'um tu lakin Jordano', tu lu'umil Arabá, actáan ti' Suf yéetel tu'ux 
yano'ob Parán, Tofel, Labán, Hazerot yéetel Dizahab. 
2Líikbal tu witzil Horeb tac cades-barneae' yaan once kiino'ob u xíimbalil tu 
bejil Seir. 
3-4Tu yáax kiin ti' u once winal tu cuarenta ja'ab, cu dzo'ocol u dzáanche'eta'al 
tumen Moisés Seón u ajawil le amorreob cajnáal ca'ach Hesbón, bey xan Og, u 
ajawil Basán, cajnáal ca'ach Astarot, tu tojil tu'ux yaan Edrei, Moisese' tu ya'alaj 
ti' le j israelitaob tuláacal le ba'axo'ob tu túuchi'itaj Yuumtzil ca 
dzo'ocbesa'aco'obo'. 
5Ca'aliquil ti' yano'ob tu lakin u áalcab ja'il Jordán tu lu'umil Moab, Moisese' tu 
cáajsaj u ya'alic le tzol xiquino'oba': 
6Yuumtzil c Kue' bey tu ya'alaj to'on Horeba': Te'exe' dzo'oc u xáantal 
yanaque'ex te j witza'. 
7Mole'ex a nu'ucule'exe' ca xi'ique'ex tu ca'anal witzilo'ob le amorreob ti' 
tuláacal le cúuchilo'ob yano'ob tu tzéelo'obo': Arabá le cúuchil sen ya'ab u 
witzilo'ob, le táax lu'um, Néguev, u jáal ka'anab, u lu'umil le cananeob yéetel 
Líbano, tac tu nojoch áalcab ja'il Éufrates. 
8Tene' dzo'oc in kubic ti' te'ex le lu'umo'; xeene'ex a ti'alinte'ex, tumen teen 
Yuumtzile' tin séeb chi'itaj in dzáic ti' a máanja'an ch'i'ibale'ex, lelo' ti' Abraham, 
Isaac yéetel Jacob, bey xan ti' u ch'i'ilancabilo'ob. 

Bix dzabic aj p'is óolo'ob 

9Ti' leti'e' kiine' tin wa'alaj ti' te'ex: Tin juunale' ma' bíin páatchajquen ta 
wéetele'exi'. 

10Sen ya'ab paalal dzo'oc u dzáic te'ex Yuumtzil a Kuex, bejela'e' te'exe' jun p'éel 
nojoch caaj sen ya'abe'ex bey u ya'abil u eekilo'ob j ca'ane'. 
11¡U Yuumtzil Ku a taataexe' u ya'abcunte'ex mil u téenal ti' le ya'abile'ex 
bejela'a', yéetel ca u qui' t'ante'ex je'el bix tu séeb chi'itilaco'! 
12Tin juunale' ma' bíin páatchajac in muuk cuchic tuláacal a tacpole'ex yéetel 
a ba'atelexi'. 
13Le t o'olale' yéeye'ex ichil tu jujun p'éelil u múuch' cajtalil a 
wotochnáalexo'obe' j na'atja'ano'ob, canbalnaja'ano'ob dzo'oc xan u yiijtalo'ob 
u ti'al ca in dza'ob u ti'al u beeto'ob u nojchilo'ob ichile'ex. 
14Te'exe' ta núucaje'ex teen: c tucultique' ma'alob le ba'ax ca wa'alic to'ona'. 
15Teen túune' tin ch'a'aj tu jujun p'éelil u múuch' cajtalil a wotochnáale'exo'obe' 
le j xiibo'ob asab aj na'ato'obo' dzo'oc u yiijtalo'ob, ca tin dzaj páajtalil ti'ob ta 
wóokole'ex; jun jaatze' tin dzaj tu yóokolo'ob mil máaco'ob, u láako'obe' tu 
yóokol cien, u láako'obe' tu yóokol cincuenta, u láako'obe' tu yóokol diez, u 
láak jun jaatze' tin dzaj tu yóokol u jujun p'éelil u múuch' cajtalil le j 
otochnáalo'obo'. 
16Le jeedzaco' tin dzaj ti' le aj toj p'is óolo'ob le tzol xiquino'oba': Táan óolte'ex 
tuláacalo'ob, beete'ex xan ti'ob ba'ax tu beel, je'el bix yéetel a wéet caajale'exe' 
bey xan yéetel le j táanxel lu'umilo'obo'; 
17le quéen xot kiinaque'exe', ma' a dzáicaba'ex tu tzéel mix máac: táan óolte'ex 
le óotzilo'obo' bey xan le ayikalo'obo', ma' a ch'a'ique'ex sajaquil ti' mix máac, 
tumen le xot kiino' u ti'al Ku. Wa ca wilique'ex yaan ba'al talame' taase'ex ti' 
teen in wu'uyej. 
18Ti' le jeedzaco' tin sen tzolaj te'ex ba'ax unaj a beetique'ex. 

Cu túuchi'ita'al doce xakalo'ob 
(Nu 13.1-14.4) 

19Le ca jóoko'on Horebe', j bino'on tu tojil u witzilo'ob le amorreob u ti'al c 
u'uyaj t'antic u tzolbe'en t'aano'ob Yuumtzil c Ku. T xíinbaltaj tuláacal le nojoch 
sajbe'entzil x tocoy lu'um ta wilaje'exo' tac kuchico'on Cades-barnea. 

20Te'elo' tin wa'alaj te'ex: Dzo'oc kuchule'ex tu pu'uco'ob le amorreob, cu 
dza'abal to'on tumen Yuumtzil c Kuo'. 
21Yuumtzil a Kuexe' cu kubic te'ex le lu'uma'. Ooquene'ex, cajlaque'ex ichil je'el 
bix tu ya'alajilac Yuumtzil, u Ku a taataex. Ma' a ch'a'ique'ex sajaquil mix u 
lúubul a wóole'ex. 
22Ba'ale' te'exe' j taale'ex a wa'ale'ex teen Asab ma'alob ca xi'ic wa jay túul ti' 
to'one' u xakalto'ob le lu'umo', ca suunaco'ob u ya'alo'ob to'on ba'ax bejil unaj 
c bisic yéetel ba'ax ti' caajil unaj u páajtal c ocol. 
23Le tuucul ta dzáajexo' tin wilaj ma'alob, ca túun tin yéeyaj doce ichile'ex jujun 
túul ti' tu jujun p'éelil le u múuch' cajtalil le a wotochnáalexo'obo', 
24ca j bino'ob tu tojil le witzo'obo' ca j kucho'ob tu táax kóomil Escol, ca tu láaj 
bojlajo'ob le cúuchilo'. 
25Cu dzo'ocole' tu ch'a'ajo'ob u yich le lu'umo' ca tu taasajo'ob to'on, yéetel le 
péectzila': Le lu'um cu dzáic to'on c Kuo' sen ma'alob. 
26Ba'ale' te'exe' ma' ta wóoltaje'ex j bini', ta j ma' u'uyaj t'ante'ex u túuchi' t'aan 
Yuumtzil c Ku tu dzaj te'ex ca'acho', 
27ichil a wotoche'exe' jo'op' a x mucul t'aane'ex iquil a wa'alique'ex: Yuumtzile' 
ma' u yaabiltmajo'oni'; tu jóokeso'on Egipto chéen u ti'al u kubico'on tu kab le 
amorreob u ti'al u xu'ulsico'on. 
28Bejela'a' túune' ¿tu'ux bíin xi'ico'on? c éet caajalo'obe' cu ya'alico'ob to'on, 
te'elo' yaan máaco'ob asab mu'uka'an bey xan asab ca'analo'ob ti' to'on, yaan 
xan u nucuch caajilo'obe' bakpachta'ano'ob yéetel ca'anal pako'ob, cu dzo'ocole' 
tu yilajo'ob xan u ch'i'ibal j wa'apáach' Anac. Tuláacal lelo' dzo'oc u sen lúubsic 
c óol. 
29Teen túune' tin núucaj te'ex: Ma' u ja'akal a wóole'ex. Ma' a ch'a'ique'ex 
sajaquil ti'ob. 
30Yuumtzil a Kuexe' cu bin táanil ti' te'ex u ti'al j ba'atel ta wo'olale'ex je'el bix 
ta wilaje'ex tu beetaj Egiptoo' 

31yéetel ti' le x tocoy lu'umo'. Yuumtzil a Kuexe' tu méekaje'ex u ti'al u 
taasique'ex ti' tuláacal le bej ta xíimbalte'ex tac kuchique'ex wayo', bey je'el bix 
jun túul taata cu méekic u paale'. 
32Chéen ba'ale' te'exe' ma' wocsa óolte'ex ti' Yuumtzil a Kuex, 
33cu bin táanil ti' te'ex u ti'al u yéey le cúuchil tu'ux a je'elele'exo'. Yéetel áakabe' 
cu ye'esic yéetel káak a beele'ex, yéetel kiine' cu ye'esic yéetel jun p'éel múuyal. 

Yuumtzile' cu p'u'ujul tu yo'olal le j israelitaobo' 
(Nu 14.39-45) 

34Le ca tu yu'ubaj Yuumtzil a x mucul t'aane'exe' sen p'u'uj ca tu ya'alaj le jalach 
t'aana': 
35Mix jun túul ti' le kaakas máaco'oba', bíin u yila'a' le lu'um tin séeb chi'itaj in 
dzáic ti' a máanja'an ch'i'ibale'exo'. 
36Ma' bey Caleb, u paal Jefonee', leti'e' bíin u yilej, bíin xan in dzáa ti' leti' 
yéetel ti' u ch'i'ilancab le lu'um tu'ux bíin pe'echaknaque', tumen tu táan óoltaj 
Yuumtzil yéetel chuca'an óolal. 
37Ta wo'olale'exe', Yuumtzile' j kuuxilnaj tin wéetel ca tu ya'alaj teen: mix teech 
bíin ocoquech ti' le lu'umo'. 
38Josué u paal Nune' bíin ococ leti' bíin u jeelint teech. Líikes u yóol tumen leti' 
bíin kubic le lu'umo'ob ti' Israel. 
39Quex tumen te'ex ta tucultaje'ex je'el ca'ach u jáanpayta'al a watane'ex yéetel 
a paalale'ex tumen le aj p'eeco', le mejen paalal ma' yanac u na'ato'obo', leti'ob 
bíin ococo'ob te j lu'umo'; bíin in dzáa u ti'alinto'ob. 
40Te'exe', ¡suunene'ex te x tocoy lu'umo'! ¡Xeene'ex tu ca'a téen te j chac 
ka'anabo'! 

Ba'ax o'olal dzáanche'eta'ab le j israelitaobo' 
(Nu 14.39-45) 

41Te'ex túune' ta núucaje'ex teen: Dzo'oc c kebantal ti' Yuumtzil, ba'ale' tu 
séeblaquil bíin xi'ico'on j ba'atel je'el bix tu ya'alajilac to'on Yuumtzilo'. Ta 

ch'a'aje'ex a máascabe'exe', tumen ta tuculte'ex chéen ch'a'abil u na'acal máac 
te j witzo'. 
42Ba'ale' Yuumtzile' tu ya'alaj teen ca'a in dzáa te'ex le ka'asaj iika': Ma' a bine'ex 
ba'atel; ma' a dzáicaba'ex tu beel a aj p'eeque'exo'ob u ti'al ca dzáanche'ete'ex, 
tumen tene' mina'anen ta tzéele'ex. 
43Tene' tin ka'asaj a wiike'ex, ba'ale' te'exe' ma' ta táan óoltene'exi', ma' ta 
wóotaje'ex a wu'uye'ex ba'ax tu ya'alaj Yuumtzili', yéetel ca'anal ichil j 
na'aque'ex te j witzo'obo'. 
44Le amorreob túun j cajnáalo'ob te j witzo'obo', jóoko'ob u nactáante'ex bey u 
nactáanta'al máac tumen xuuxe', ca j áalcabansa'abe'ex, ca j dzáanche'eta'abe'ex 
líikbal Seire' tac u kuchbal Horma. 
45Le ca j suunaje'exe', okolnaje'ex tu táan Yuumtzil, ba'ale' leti'e' ma' tu táan 
óoltaj a yaj óole'exi'. 
46Le t o'olal j p'áate'ex cajtal ya'ab kiino'ob tu lu'umilo'ob Cades. 

Deuteronomio 2 

Ba'ax o'olal xáanchajo'ob le j isrelitaob te x tocoy lu'umo' 

1Cu dzo'ocole' j bino'on te x tocoy lu'um tu bejil chac ka'anab je'el bix tu ya'alajil 
Yuumtzilo', ca j máan ya'ab kiino'ob táan c xíimbal tu bakpach u witzilo'ob 
Seir. 
2Yuumtzil túune' tu ya'alaj teen: 
3Dzo'oc u sen xáantal xi'ic u bin a bakpachtique'ex le witzo'oba'; bejela'e' 
xeene'ex j xaman. 
4A'al ti' le caaja': Te'exe' bin a ca'aje'ex j máan tu lu'umo'ob u ch'i'ibal Esaú, le 
cajacbalo'ob Seir, leti'obe' a láaktzile'exo'ob. Leti'obe' sajaco'ob ti' te'ex; ba'ale', 
p'il ma'alob a wiche'ex, 
5ma' a ba'ateltique'exo'ob tumen tene' ma' bíin in dzáa te'ex mix jun xéet' u 
lu'umo'obi', tumen u witzilo'ob Seire', ba'al u ti'al u ch'i'ilancabo'ob Esaú. Tene' 
tin dzáa ti' leti'ob. 



442 

 

Biblia Maya 
© 1992, Sociedades Bíblicas Unidas. 

 

 
 

 

6Te'exe' bíin a káate'ex ca u cono'ob te'ex le janal kabéet, te'exe' bíin a bo'ote'ex 
ti'ob tac le ja' bíin a wuke'exe'. 
7Yuumtzil a Kuexe' tu qui' t'anje'ex ti' tuláacal ba'ax dzo'oc a beetique'ex; 
tuláacal le cuarenta ja'abo'oba' ti' yanchaj ichile'ex u canant a xíimbale'ex ti' le 
nojoch x tocoy lu'um u ti'al ma' u bineltic te'ex mix ba'al. 
8Cu dzo'ocole' j náachchajo'on tu bejil Arabá, Elat, yéetel Ezióon-gebere', ca j 
máano'on tu lu'umo'ob c láaktzilo'ob, u ch'i'ilancabo'ob Esaú u cajnáalilo'ob 
Seir, ca t bakpachtaj u ti'al c ch'a'ic u beel u x tocoy lu'umil Moab. 
9Yuumtzil túune' tu ya'alaj teen: Ma' a chi'ichnaccunsique'ex mix a bin a 
ba'atelte'ex le moabitaobo', tumen u ch'i'ilancabo'ob Lot, ma' bíin in dzáa te'ex 
mix jun chan xéet' u lu'umo'obi'. Tene' tin dzaj ti'ob u ti'alinto'ob u lu'umil Ar. 
10(Ti' le lu'uma' cajlajo'ob úuch ca'ach le emitaobe' nucuch máaco'ob yéetel sen 
ya'abo'ob, cu dzo'ocole' sen j ca'anal baaquelo'ob je'el bix u paalal j wa'apáach' 
Anaque'. 
11Tu jaajile' le máaco'obo' cu tucultico'ob ca'ache' refaitaob, quex tumen le j 
moabitaobo' cu ya'alico'ob emitaob. 
12Ti' u lu'umil Seira' ti' cajlajo'ob ca'ach le j horeobo', ba'ale' u ch'i'ilancabo'ob 
Esaue' tu xu'ulsaj u cajnáalilo'ob le ca j ooco'ob ti' le lu'umo', ca j p'áato'ob cajtal 
je'el bix tu beetilac Israel yéetel le lu'um dzo'oc u dza'abal ti' tumen Yuumtzilo'.) 
13Ca tu ya'alaj Yuumtzil: Bejela'e' j xíimbalnene'ex, ch'acte'ex u t'o'ol ja'il Zered. 
14Ti' le kiina' jóoko'on Cades-barnea tac ti' le kiin ca t ch'actaj u t'o'ol ja'il 
Zerede', j máan treita yéetel ocho ja'abo'ob. Dzo'oquili' túun u quíimil tuláacal 
le c éet ja'abil j ba'atel máaco'ob yano'ob tu'ux cu yúuchul je'elel je'el bix tu 
séeb chi'itaj ca'ach Yuumtzilo'. 
15U kab Yuumtzil j lúub yóokolo'ob tac úuchic u láaj quíimilo'ob. 
16Le ca j quíim tuláacal le j ba'atel máaco'obo', 
17t'aanaj Yuumtzile' ca tu ya'alaj teen: 

18Bejela'e' bíin a ch'act u xu'ukilo'ob Moab u ti'al a bin Ar, 
19ba'ale' le quéen a nuptáant le j amonitaob u ch'i'ilancabo'ob j Lote', ma' a 
chi'ichnaccunsico'ob, mix a pulicabáa tu yóokolo'ob, tumen ma' bíin in dzáa 
teech mix jun xéet' u lu'umo'obi', tumen dzo'oc in dzáic ti'ob u ti'alinto'ob. 
20(Le lu'uma' cu tuculta'al xan ca'ach u lu'um refaitaob, tumen úuch ca'ache' ti' 
cajlaj le refaitaob dza'ab u kaaba'into'ob zomzomeob tumen le j amonitaobo'; 
21leti' ca'ache' jun p'éel nojoch caaj ya'ab u cajnáalilo'ob, sen ca'analo'ob xan 
je'el bix u paalal j wa'apáach' Anaque', ba'ale' j xu'ulsa'abo'ob tumen Yuumtzil 
tu chúumuc le j amonitaobo', ca j p'áato'ob leti'ob cajtal junpuli' te j lu'umo'. 
22Lelo' chica'an ti' le ba'ax tu beetaj u ch'i'ilancabo'ob Esaú cajnáalo'ob Seir le 
ca tu xu'ulsajo'ob le j horeob u ti'al u p'áatalo'ob cáajal te'elo'. 
23Bey xan úuchic ti' le heveob, cajacbalo'ob ca'ach tu cajtalilo'ob Gaza, 
xu'ulsa'abo'ob tumen le filisteob tu pa'atajo'ob Creta ca j taalo'ob cajtali'.) 
24Yuumtzile' tu ya'alaj: ¡Xíimbalnene'ex, ch'acte'ex u áalcab ja'il Arnón! Teen 
bíin in beet u lúubul ta kabe'ex Sehón amorreo u ajaw Hesbón, bey xan u lu'um. 
¡Xeene'ex tu lu'um cáajse'ex a ba'atele'ex! 
25Líikbal ti' le kiina', bin in ca'aj in beet u lúubul sajaquil ti' tuláacal u 
cajnáalilo'ob le lu'um ta táane'exo'. Le quéen u yu'ubo'ob a tzicbalile'exe' bíin 
cáajac u quiquilaanquilo'ob tac u t'úubulo'ob ich yaayaj óol. 

Israele' cu dzáanche'etic Og u ajawil Basán 
(Nu 21.21-30) 

26Líikbal tu x tocoy lu'umil Cademot tin túuchi'itaj jujun túul aj bisaj t'aano'ob 
ti' Sehón u ajawil Hesbón, u ti'al in wa'alic yéetel qui'imac óol beya': 
27Táan in tucultic in máan ta lu'um u ti'al in bin te j noj bej, ma' bíin j pe'echakt 
mix jun xéet' a lu'umi'. 
28Bíin c bo'ot teech yéetel taakin le janal kabéet to'one', bey xan le ja' bíin c 
uke'. Chéen táan c káatic ca cha'a' c káatal, 

29je'el bix tu cha'ajilo'ob u ch'i'ilancabo'ob Esaú u cajnáalilo'ob Seire', bey xan 
tu beetajo'ob le j moabitaob u cajnáalilo'ob Are', tac u dzo'ocbal c ch'actic u 
áalcab ja'il Jordán u ti'al ca kuchuco'on ti' le lu'um bíin dza'abac to'on tumen 
Yuumtzilo'. 
30Ba'ale' ajaw Sehone' ma' tu yóoltaj ca ch'acatnaco'on tu' lu'umi', Tumen 
Yuumtzil a Kuexe' tu beetaj u pechicubáa u ti'al u kubic ta kabe'ex je'el bix 
yanil tac bejela'e'. 
31Yuumtzil túune' tu ya'alaj teen: Líikbal ti' le kiina' quin kubic ta kab Sehón 
yéetel tuláacal u lu'um; ooquene'exi' jáanpayte'ex ti'. 
32Sehone' jóok u nuptáanto'on yéetel tuláacal u aj ba'atelo'ob, u ti'al u cáajsic u 
ba'atel t éetel Jahasa; 
33ba'ale' Yuumtzil c Kue' tu beetaj u lúubul t kabe' ca t dzáanche'etaj leti', u 
paalal yéetel tuláacal u aj ba'atelo'ob. 
34Tuláacal u caajalo'ob j lúub t kabe' ca t xot kintaj u ti'al xu'ulsajil; t quíimsaj 
j xiibo'ob co'olelo'ob yéetel paalal; mix máac t p'ataj cuxa'an. 
35Chéen ba'axo'ob t ch'a'aj c ti'alinte, wacaxo'ob yéetel le ba'axo'ob co'oj u 
tojolo'ob t nactáanto'ob ti' le caajo'ob j lúubo'ob t kabo'. 
36Líikbal tu caajil Aroer, yaan tu jáal u yáalcab ja'il Arnón, yéetel le caaj yaan 
táax lu'um tac Galaad, ma' yanchaj ca j p'áat wa'alacbal t táani'; Yuumtzil c Kue' 
tu beetaj u láaj lúubulo'ob t kab. 
37Chéen ba'ax lu'umilo'ob ma' t ba'atelto'obe' leti' lelo'oba': le u ti'al le j 
amonitaobo', tuláacal u tojil u áalcab ja'il Jaboc, u caajilo'ob le witzo'obo', 
yéetel tuláacal le cúuchilo'ob tu ya'alaj Yuumtzil ma' c ba'ateltico'obo'. 

Deuteronomio 3 

Israele' cu dzáanche'etic Og, u ajawil Basán 
(Nu 21.31-35) 

1Cu dzo'ocole' t ch'a'aj u láak beje' ca j bino'on tu tojil Basán. Ba'ale' Og u ajawil 
le lu'umo', jóok yéetel tuláacal u aj ba'atelo'ob u ba'atelto'on tu lu'umil Edrei. 

2Yuumtzil túune' tu ya'alaj teen: Ma' a ch'a'ic sajaquil ti' leti', mix ti' u aj 
ba'atelo'ob, mix ti' u múuch' caajalo'ob, dzo'oc in kubic ta kab u ti'al a beetic 
ti'e' le ba'ax ta beetaj ti' Sehón u ajawil le amorreob, cajnáalo'ob ca'ach 
Hesbono'. 
3Bey tu beetilac Yuumtzil c Ku u lúubul t kab ajaw Og tu pa'ate' yéetel u aj 
ba'atelo'ob, ca t láaj quíimsajo'ob, ma' t p'ataj mix máac cuxa'ani'. 
4T jáampaytaj xan tuláacal u caajalo'ob; ma' j yanchaj mix jun p'éel ma' u lúubul 
t kabi', lelo' tuláacal u cúuchilo'ob Argob tu'ux cu beetic u ajawil Og u ajawil 
Basán. 
5Tuláacal ca'ach bakpachta'ano'ob yéetel ca'anal pako'ob, mu'uka'an jool 
najo'ob yéetel u tóojche'ilo'ob, yaan xan u láak u caajilo'ob x ma' ca'anal 
pako'ob. 
6T láaj xot kintajo'ob u ti'al xu'ulsaj, je'el bix t beetaj yéetel Sehón u ajawil 
Hesbón, ca t láaj quíimsaj le j xiibo'ob, le x co'olelo'ob yéetel le paalalo', 
7ca j p'áat to'on chéen ba'alche'ob yéetel le ba'axo'ob co'oj u tojol yaan ca'ach 
ti' c aj p'eeco'obo'. 
8Ti' túun le kiinaco' j lúub t kab u lu'umo'ob u ajawilo'ob le amorreob 
cajacbalo'ob tu lakin u yáalcab Ja'il Jordán, líikbal tu yáalcab ja'il Arnón tac tu 
witzil Hermón. 
9(le witza' cu kaaba'intic Sirión tumen le j sidonilo'obo', yéetel cu kaaba'inta'al 
Senir tumen j amorreobo'.) 
10Tuláacal u caajilo'ob le u táaxilo'ob le pu'uco', tuláacal Galaad yéetel Basán 
tac Salca yéetel Edreie', u ajawililo'ob ca'ache', Og le yaan Basane', j lúubo'ob t 
kab. 
11(Chéen ajaw Og, ca'ach p'áatal ti' le refaitaobo'; u cama fierro u ca'aje' cu 
p'isic ca'ach cuatro metros u chowaquil, óoli' dos metros u cóochil, je'el bix cu 
páajtal u yila'al tac bejela'a' tu caajil amonita yaan Rabao'.) 

Rubén, Gad yéetel táancoch u ch'i'ibalo'ob Manasese', cu cajtalo'ob tu lakin 
Jordán 

(Nu 32.1-42) 

12Ti' le lu'um t jáanpaytaj ti' le kiinaco', tin kubaj ti' u ch'i'ibalo'ob Rubén yéetel 
ti' u ch'i'ibalo'ob Gad le lu'um cu bin líikbal Aroer, tu jáal u yáalcab ja'il Arnón, 
tac tu chúumuc u witzilo'ob Galaad yéetel u caajilo'ob. 
13Le u yalabe' j p'áat ti' Galaad, tuláacal le yaan tu tojil Basán u ti'al ca'ach u 
ajawilil Og, yéetel tuláacal le yaan tu tojil Argob, kaj óola'an bey u lu'um 
refaitaobe', tin dzaj ti' táancoch u ch'i'ibalo'ob Manasés. 
14(Jair u ch'i'ilancab Manasese' tu jáanpaytaj u tojil Argob tac tu xu'ukilo'ob u 
lu'umil Gesur yéetel Maaca, ca tu kexaj u kaaba' Basane' ca tu dzaj u kaaba'int 
je'el bix u kaaba' leti'e': Habot-jair, láili' leti' le kaaba' yaan ti' tac bejela'e'.) 
15ti' Maquire' tin dzaj Galaad, 
16ti' u ch'i'ibalo'ob Rubén yéetel Gade' tin dzaj tuláacal le cúuchilo'ob yaan tu 
tojilo'ob Galaad yéetel u yáalcab ja'il Arnón, cu xu'ulul tu chúumuc táax lu'um 
tac tu yáalcab ja'il Jaboc, u chíiculalil u xuul u lu'um le j amonitaobo'. 
17J lakine' tin dzaj Arabá ti'ob, tu jáal u lakin u witzilo'ob Pisga tu tojil tu'ux cu 
xu'ulul u yáalcab u ja'il Jordán cu bin tac tu xéel ja'il cineret tac tu ka'anabil 
Arabá, leti' le j quimen ka'anabo'. 
18Ti' le kiinaco' tin dzaj te'ex le túuchi' t'aana': Yuumtzil a Kue' cu kubic te'ex le 
lu'uma', a ti'alinte'ex. Tuláacal le máaxo'ob u yojelo'ob j ba'atele' u ch'a'ob u 
nu'ucul u ba'atelo'ob ca xi'ico'ob táanil ti' u yéet caajalo'ob le j israelitaobo'. 
19Ti' le caajo'ob dzo'oc in dzáic te'exo', chéen bíin p'áataco'ob, x co'olelo'ob, 
mejen paalal, yéetel le ya'ab wacax yaan ti' te'exo'. 
20Ca'aliquil teen, Yuumtzil ma' in dzáa ti' a láake'ex le jéedzel je'el bix le dzo'oc 
in dzáic te'ex, wa quex ma' u jáanpayto'ob u ti'alinto'ob le lu'um bíin in dzáa 
ti'ob yaan tu láak jun tzéel u yáalcab ja'il Jordano', ma' bíin páatac a sute'ex te 
j lu'um dzo'oc in dzáic te'exo'. 

21Ti' Josuee' dzo'oc in wa'alic: Ta wichil ta wilaj ba'ax dzo'oc u beetic Yuumtzil 
a Ku ti' le ca'a túul ajawo'obo'; bey bíin u beet yéetel tuláacal le ajawilo'ob tu'ux 
bíin máanaquecho'. 
22Ma' a ch'a'ic sajaquil ti'ob, tumen Yuumtzil a Ku bíin ba'atelnac ta tzéele'ex. 

Yuumtzile' ma' tu cha'aj u yocol Moisés tu lu'umil Canáani' 

23Láili' ti' le kiinaco', tin káat óoltaj, ti' Yuumtzil; 
24Yuumtzil, teche' dzo'oc a cáajsic a we'esic ti' a palitzil a nojbe'enil yéetel a 
páajtalil. Mina'an u láak Junab Ku j ca'an mix j lu'um je'el u páajtal u beetic le 
jak óol ba'axo'ob ca beetic techo'. 
25Quin káat óoltic teech ca cha'a in ch'actic le u láak jun tzéel le u ja'il Jordano', 
tumen in káat in wil le ma'alob lu'umo', le u qui'ichquelem witzil le 
cúuchilo'obo' yéetel le Líbanoo'. 
26Ba'ale' te'exe' ta beetaje'ex u p'u'ujul Yuumtzil tin wéetel, ma' tu dzaj teen in 
káat óolil, tumen tu ya'alaj teen: ¡Mac a chi'! Xot' a wa'alic teen le ba'alo'. 
27Na'aquen tu ca'analil u witzil Pisgae', ca paacatnaquech j xaman yéetel j 
noojol, bey xan j lakin yéetel j chikin, ba'ale' le Jordano' ma' bíin a ch'acti'. 
28Dzáa a'almaj xiquino'ob ti' Josué; líikes u yóol, áant u ch'a'ic muuk, tumen 
leti' bíin xi'ic tu táan le caaja' u ti'al u jáanpayt le lu'um bin a ca'aj a wil ti' le 
súutuca'. 
29Ca j p'áato'on ti' le táax lu'um actáan ti' Bet-peor. 

Deuteronomio 4 

Moisese' cu tzol xiquintic le j israelitaob u ti'al u'uyaj t'aan 

1Bejela'a' túune' j israelita'ex, u'uye'ex le a'almaj t'aano'ob yéetel le tzolbe'en 
t'aano'ob dzo'oc in ca'anbesic te'exo', dzo'ocbese'ex xan u ti'al ca cuxlaque'ex 
yéetel a ti'alintique'ex le lu'um bíin dza'abac te'ex tumen Yuumtzil u Ku a 
máanja'an ch'i'ibale'exo'ob. 

2Ma' a dzáique'ex mix ba'al mix a lukesique'ex mix ba'al ti' le in wa'almaj ca a 
beete'exo'. Dzocbese'ex u ya'almaj t'aano'ob Yuumtzil a Kuex quin wa'alic ca 
beete'exo'. 
3Te'ex ta wilaje'ex ta wichile'ex ba'ax tu beetaj Yuumtzil Baal-peor, bey xan bix 
úuchic u xu'ulsic le máaxo'ob tu kultajo'ob u kuil le cúuchilo'; 
4ba'ale' tuláacale'ex le j p'áate'ex a kubmaj a wóole'ex ti' le Yuumtzil a Kuexo', 
tac bejela'a' cuxa'ane'exe'. 
5Tene' in ca'anbesmaj ti' te'ex le a'almaj t'aano'ob yéetel le tzolbe'en t'aano'ob 
tu ya'alaj teen Yuumtzil in Ku ca a beete'exo', u ti'al ca a dzo'ocbese'ex te j lu'um 
tu'ux bíin cajlaque'exo'. 
6Dzo'ocbese'ex yéetel beete'ex, tumen beyo' le caajo'obo' yaan u kaj óoltico'ob 
yaan na'at yéetel kaj óolal ti' te'ex, tumen le quéen kuchuc u kaj óolto'ob le 
a'almaj t'aano'oba', yaan u ya'alico'ob beya': ¡Buca'aj u na'at yéetel u kaj óolal 
le nojoch caaja'! 
7Tumene' ¿Yaan wa u láak nojoch múuch' caaj cu yantal u kuob sen naadz ti' 
leti' je'el bix yanil c Ku c Yuumtzil t icnal je'el jay téen ca ch'a'a' chi'it u kaaba'e'? 
8¿Ba'ax u láak nojoch caajil yaan ti'ob a'almaj t'aano'ob yéetel ca'anbesajo'ob 
tojtaco'ob je'el bix tuláacal le ca'anbesaj quin dzáic te'ex bejela'a'? 
9Bey túuno', canante'ex ma'alob u ti'al ma' a tu'ubsique'ex le ba'axo'ob dzo'oc a 
wilique'exo', mix a luksique'exo'ob ta tuucule'ex; ba'ale' tzole'ex ti' a paalale'ex 
yéetel ti' a wáabile'exo'ob. 

Kue' j t'aanaj tu witzil Horeb 

10Le kiinac ca j ti'anchaje'ex tu táan Yuumtzil a Kuex te tu witzil Horebo', 
Yuumtzile' tu ya'alaj teen: Much'quint le caaj u ti'al ca u yu'ubo'ob in t'aano'ob 
yéetel ca u cano'ob u tziqueno'ob tuláacal u kiinil u cuxtalo'ob, yéetel ca u 
ca'anbeso'ob u paalalo'ob u beeto'ob xan beyo'. 
11Te'exe' ta nadzajaba'ex tu chuun le witz tu'ux cu jóokol u tóoch'bal káak cu 
sen ca'analtal yéetel cu beetic jun p'éel tatat box múuyal; 

12Yuumtzil túune' tu t'anaje'ex ca'aliquil ti' yaan chúumuc le káako'. Te'exe' ta 
wu'uyaje'ex u juum u t'aan, ba'ale', quex tumen ta wu'uyaje'ex u t'aane' ma' ta 
wilaje'ex mix jun p'éel u yoocheli'. 
13Yuumtzile' tu dzaj te'ex u nup t'aan u ti'al a kaj óolte'ex, lela' diez a'almaj 
t'aano'ob tu dzíibtaj ti' ca'a p'éel jaajay tuunicho'ob yéetel tu ya'alaj te'ex ca 
dzo'ocbese'ex. 
14Ti' tene' tu ya'alaj ca in ca'anbes te'ex le a'almaj t'aano'ob yéetel le 
ca'anbesajo'ob unaj a dzo'ocbesique'ex ti' le lu'um tu'ux bíin yanaque'exo'. 

Kue' cu dzáic ka'ajsaj iik ti' Israel u ti'al ma' u kultic beetbil kuob 

15Le kiinac ca j t'aanaj Yuumtzil ta wéetele'ex ichil le káak tu witzil Horebo', 
mix jun p'éel oochel ta wilaje'ex. Canantaba'ex túun 
16u ti'al ma' a kebantale'ex ti' a beetique'ex wa ba'ax chica'an ti' j xiib wa ti' 
co'olel, 
17mix ba'al chica'an ti' ba'alche'ob, mix ti' ch'íich'o'ob, 
18mix ti' ba'alche'o'b cu jíilticuba'ob, mix ti' cayo'ob. 
19Le quéen a líikes a wiche'ex j ca'an u ti'al a wilique'ex le kiin, le uj wa le 
eeko'obo', bic lúubuque'ex ti' túuntaj óol u ti'al ca a kultique'exo'ob, tumen Ku 
a Yuumtzile'exe' leti' máax beet sáasilo'ob u ti'al u caajilo'ob le lu'uma'. 
20Ba'ale' te'exe' tumen Yuumtzil tu ch'a'aje'ex yéetel tu jóoksaje'ex tu caajil 
Egipto bey ti' jun p'éel u chujcabil yibbil fierroe', ca'a u ti'alinte'ex bey u caajal 
je'el bix yanique'ex bejela'o'. 
21Ba'ale' Yuumtzile' kuuxilnaj tin wéetel ta wo'olale'ex ca tu jalach t'antaj ma' 
bíin in ch'act u yáalcab ja'il Jordán mix bíin ocoquen ti' le ma'alob lu'um bíin 
u dzáa a ti'alinte'exo'. 
22Ba'ale' quex tumen bin in ca'aj quíimil ti' le lu'um ca'aliquil ma' in ch'act le 
Jordano', te'exe' bíin a ch'acte'ex u ti'al a ti'alintique'ex le ma'alob lu'umo'. 

23Ba'ale' canante'ex ma' u tu'ubul te'ex u nup t'aan Yuumtzil a Kuex u beetmaj 
ta wéetele'exo'. Ma' a beetique'ex mix jun p'éel beetbil ku mix u yoochelo'ob le 
ba'axo'ob u wet'maj Ku a beetique'exo', 
24tumen Yuumtzil a Junab Kuexe', jun túul Ku u p'ec u ke'exel, leti'e' ¡bey káak 
cu láaj jáabsic tuláacal ba'ale'! 
25Le quéen yanac a paalale'ex bey xan a wáabile'ex tumen dzo'oc u yúuchtal 
cajlaque'ex ti' le lu'umo', wa ca kastale'ex tu yo'olal a p'atique'ex beetbil kuob 
yéetel yoochel wa ba'ax u ti'al a kebanchajle'ex tu táan Yuumtzil a Kuex u ti'al 
a beetique'ex u p'u'ujule', 
26tene' bejela'e' quin dzáic le lu'um yéetel le ca'an u ti'al aj jaajcunajilo'ob, 
séeba'an bíin quíimique'ex te j lu'um bíin a ti'alinte'ex yaan tu láak jun tzéel le 
Jordano'. Ma' ya'ab kiino'ob bíin cuxlaque'ex te j lu'umo', tumen yaan a jach 
láaj xu'ulsa'ale'ex. 
27Yuumtzil bíin u ki'itbese'ex ti' tuláacal múuch' caajo'ob, chéen jun chan p'íit 
ti' te'ex bíin p'áatac cajtali'. 
28Te'elo' bíin a meyajte'ex kuob beeta'ano'ob tumen chéen wíinic, beetbil kuob 
che' yéetel tuunich u ca'ajo'ob, ma' tu paacato'ob, ma' tu yu'ubajo'ob, ma' tu 
janalo'ob mix tu múus iiko'ob. 
29Ba'ale' wa te j cúuchil ca caxtique'ex Yuumtzil a Kuex yéetel tuláacal 
pucsi'ikal bey xan yéetel jaaj óolale', bíin a nuptáante'ex. 
30Le quéen dzo'ococ a máansique'ex tuláacal le mukyajo'ob yéetel yaayaj 
óolalo'obo', wa ca táan óoltique'ex Yuumtzil u ti'al a wu'uyique'ex u t'aane', 
31leti' máax sen cu ch'a'ic te'ex óotzile', ma' bíin u xúump'atte'exi' mix bíin u 
xu'ulse'exi', mix xan bíin u tu'ubs le nup t'aan tu beetaj yéetel a máanja'an 
ch'i'ibale'ex tu jalach t'antaj u dzo'ocbesico'. 
32Xakal caxte'ex ti' le úuchben ja'abo'ob ma'ili' síijique'ex, líikbal tu kiinil tu 
beetaj Ku wíinic yóokol caab; xeene'ex tuláacal yóokol caab a káat chi'ite'ex wa 
dzo'oc u yúuchul quex jun téen jun p'éel nojoch ba'al je'el bix lela'. 

33¿Yanchaj quex jun p'éel caaj tu yu'ubaj je'el bix ta wu'uyajile'ex te'ex u t'aan 
Ku tu chúumuc jun p'éel káak, ma' u quíimil? 
34¿Dzo'oc wa u yantal jun túul ku u yéey jun p'éel caaj ichil u láak caajo'ob 
yéetel nucuch túuntajo'ob, chíiculalo'ob, bey xan máactzilo'ob yéetel ba'atel, u 
ti'al u ye'esic u nojoch páajtalil yéetel sajbe'entzil ba'alo'ob je'el bix tu beetaj 
Yuumtzil a Kuex tu táan a wiche'ex tu lu'umil Egiptoe'? 
35Lela' dzo'oc u ye'esa'al ti' te'ex u ti'al ca a wojéelte'ex Yuumtzile' leti' Junab 
Ku, mina'an u jeel. 
36Leti'e' ti' yaan j ca'an ca tu t'anaje'ex u ti'al u tojquintic a beele'ex, bey xan te 
j yóok lu'umo' tu ye'esaj te'ex u nojoch káak, ta wu'uyaje'ex xan u t'aan tu 
chúumuc le káako'. 
37Leti'e' tu yaacuntaj a taataexe' ca tu yéeyaj u ch'i'ibalo'obe', ca tu jóoksajo'ob 
tu lu'umil Egipto yéetel nojoch páajtalil. 
38Tu tojolch'intaj ta táane'ex múuch' caajo'ob asab mu'ukano'ob ti' te'ex, u ti'al 
ca u dzáa te'ex a ti'alinte'ex u lu'umo'ob je'el bix u yúuchul bejela'a'. 
39Bey túuno' t'ilcunte'ex ma'alob ta tuucule'ex, Yuumtzile' Junab Ku, je'el bix j 
ca'ane' bey j lu'um, cu dzo'ocole' mina'an u láak, chéen leti' Ku. 
40Dzo'ocbese'ex u ya'almaj t'aano'ob yéetel u nu'ucbe'en t'aano'ob quin dzáic 
te'ex bejela'a', ca xi'ic te'ex utzil bey xan ti' a paalale'ex, u ti'al ca cajlaque'ex 
ya'ab ja'abo'ob ti' le lu'um bíin u dzáa te'ex Yuumtzil a Kuex u ti'al tuláacal 
kiino'obo'. 

Moisese' cu yéeyic u caajilo'ob ta'acbesajil tu lakin u yáalcab ja'il Jordán 

41Moisés túune' tu yéeyaj óox p'éel caajo'ob u ti'al ta'acbesajil tu j lakin u 
yáalcab ja'il Jordán 
42tu yo'olal u yantal tu'ux u púudzul le máax cu quíimsic u láak máac ma' 
taaliti'i' u quíimsiqui' tu yo'olal ma' ba'atelnaja'an ca'ach yéetele', je'el u páajtal 
u bin u ta'acbesubáa tu yo'olal ma' u quíimsa'al. 

43Le caajo'oba' leti' lelo'oba': Beser le yaan tu táaxil le x tocoy lu'ume', u ti'al u 
ch'i'ibalo'ob Rubén; Ramot le yaan ca'ach Galaade', u ti'al u ch'i'ibalo'ob Gad; 
yéetel Golán le yaan ca'ach Basán, u ti'al u táancoch ch'i'ibalo'ob Manasés. 

U chúunbal bix ku'ubic le diez a'almaj t'aano'ob 

44Lelo'oba' leti' le le ca'ansaj tu kubaj Moisés ti' le j israelitaoba', 
45bey xan le nu'ucbe'en t'aano'ob, a'almaj t'aano'ob yéetel le tzolbe'en t'aano'ob 
tu ya'alaj ti'ob le kiinac jóoko'ob Egipto, 
46ca'aliquil ti' yanili'ob tu lakin Jordán te j táax lu'um yaan actáan ti' Bet-peor, 
tu lu'um Sehón, u ajawil amorreob. Sehone' cajnáal ca'ach Hesbón, ba'ale' j 
dzáanche'eta'ab tumen Moisés yéetel tumen le j israelitaob le ca jóoko'ob 
Egiptoe'. 
47Le j israelitaobo' j ooco'ob cajtal tu lu'umo'ob bey xan tu lu'um Og u ajawil 
Basán, ca'a túul ajaw amorreob caja'ano'ob ca'ach tu lakin Jordán. 
48U lu'umo'obe' cu cáajbal ca'ach líikbal Aroer tu jáal u yáalcab ja'il Arnón, tac 
tu witzil Sirión, cu kaaba'intic xan Hermón, 
49bey xan tuláacal Arabá, tu lakin Jordán, tac te j quimen ka'anab, tu chuun u 
witzil Pisga. 

Deuteronomio 5 

Junab Kue' cu dzáic le Diez a'almaj t'aano'ob 
(Ex 20.1-17) 

1Moisese' tu much'quintaj tuláacal u caajil Israele' ca tu ya'alaj ti'ob: Israelita'ex, 
u'uye'ex le a'almaj t'aano'ob yéetel le ca'anbesajilo'ob quin dzáic ti' te'ex 
bejela'a'. Cane'ex ma'alob yéetel dzo'ocbese'ex. 
2Yuumtzil c Kue' tu beetaj jun p'éel nup t'aan t éetel tu witzil Horeb. 
3Ma' tu beetaj chéen yéetel c máaja'an ch'i'ibalo'obi', ba'ale' tu beetaj xan t éetel 
le much'ucbalo'on bejela'a'. 
4Yuumtzile' j t'aanaj ta wéetele'ex quetlan ich te j witz tu chúumuc le káako'. 

5Tene' ti' yanchajen chúumuc ti' te'ex yéetel ti' Yuumtzil u ti'al in dzáa te'ex u 
t'aan Yuumtzil, tumen j yanchaj te'ex sajaquil ti' le káako', yéetel ma' j 
na'aque'ex te' j witzo'. Yuumtzile' tu ya'alaj teen: 
6Teen Yuumtzil a Ku máax jóokesech Egipto tu'ux palitzilta'ane'ex ca'achi'. 
7Ma' u yantal teech yaanal kuob wa ma' teen. 
8Ma' a beetic mix jun p'éel patbil ku, mix u yoochel ba'ax yaan j ca'an, mix le 
ba'ax yaan yáanal lu'umo', mix ti' le ba'ax yaan te j ka'anab yáanal lu'umo'. 
9Ma' a chíin pooltico'ob, mix a kultico'ob, tumen teen Yuumtzil a Junab Kuex, 
jun túul Ku u p'ec u ke'exel, cu jadzic u kasa'anil le taataob tu yo'olal u 
p'ectmajeno'ob, líikbal ti' u paalalo'obe' tac ti' u ca'a áabilo'ob. 
10ba'ale' quin we'esic in yaacunaj ti' mil ch'i'ibalo'ob ti' le máaxo'ob u 
yaabiltmajeno'ob yéetel cu dzo'ocbesico'ob in wa'almaj t'aano'ob. 
11Ma' ch'a'a chi'itic u kaaba' Yuumtzil a Ku chéen cunel, tumen leti'e' ma' bíin 
u p'at x ma' jaadzil máax ch'achi'itic u kaaba' chéen cuneli'. 
12Ka'ajac teech sábado u ti'al ca jun páaycunt ti' Yuumtzil, je'el bix tu tzolbe'en 
t'antaj teech Yuumtzil a Kuo'. 
13Meyajnen seis kiino'ob, beet ichilo'obe' tuláacal ba'ax kabéet a beetic, 
14ba'ale' u siete kiine' sábado jun páaycuna'an u ti'al Yuumtzil a Ku. Teche' ma' 
bíin meyajnaquech ti' le kiino', mix a j xibil paal, mix a x ch'upul paal, mix a 
palitzil, mix a x palitzil, mix a walak wacax mix a walak burro, mix jun túul a 
walak ba'alche'ob, mix le j táanxel lu'umil cajnáal ta caajalo'obo', tu yo'olal 
beyo' a palitzil yéetel a x palitzile' cu je'elel je'el bix teche'. 
15Ka'ajac teech a beetmaj a palitzilil Egipto, ba'ale' Yuumtzil a Kue' tu ye'esaj u 
nojoch páajtalile', ca tu jóoksajechi'. Let o'olal Yuumtzil a Kue', cu ya'alic teech 
ma' a manba'alcunsic sábadoo'. 
16Tzic a taata, tzic xan a maama', jach je'el bix u ya'almaj teech Yuumtzilo', u 
ti'al ca chowacchajac u kiinilo'ob a cuxtal tu yóokol le lu'um cu dzáic teech 
Yuumtzil a Kuo'. 

17Ma' a quíimsic wíinic. 
18Ma' a beetic núup keban. 
19Ma' a wocol. 
20Ma' a tus u ti'al a dzáic kaasil a láak. 
21Ma' dzíiboltic a toquic u yatan a láak. Ma' a dzíiboltic a ti'alintic u yotoch a 
láak, mix u cool, mix u palitzil, mix u x palitzil, mix u wacax, mix u burro, mix 
je'el ba'axac u ti'ale'. 

Le caajo' cu ch'a'ic sajaquil. 
(Ex 20.18-26) 

22Lelo'oba' leti' t'aano'ob tu ka'am a'alaj Yuumtzil ichil le káak yéetel ichil jun 
p'éel tat múuyal, le ca j much'laj tuláacal le caaj tu chuun le witzo'. Cu 
dzo'ocole' mix ba'al u láak tu ya'alaj, ca tu dzíibtaj le t'aano'oba' ti' ca'a p'éel 
jaajay tuunicho'obe', ca tu kubaj ti' teen. 
23Ba'ale' le ca ta wu'uyaje'ex le t'aan cu jóokol ichil le éekjoche'enilo', bey xan 
ta wilaje'ex le witz ich tóoch'bal káako', tuláacale'ex u nuuquile'ex u múuch' 
cajtalilo'ob le j otochnáalo'ob yéetel u nuuquile'ex le caajo', j taale'ex j t'aan tin 
wéetel 
24ca ta wa'alaje'ex teen: Tu jaajile' Yuumtzil c Kue' dzo'oc u ye'esic to'on u 
nojbe'enil yéetel u páajtalil, dzo'oc xan c u'uyic u juum t'aan cu jóokol ichil le 
káako'. Bejela'e' dzo'oc c ilic je'el u páajtal u p'áatal cuxa'an le máaco'ob cu t'aan 
Ku yéetelo'obe'. 
25Ba'ale' ¿ba'ax u biilal c chokicbáa u ti'al tóocbil tumen le sajbe'entzil káaka'? 
Wa ca táabco'on u'uy u juum u t'aan Yuumtzil c Ku tu ca'a téene', je'el c 
quíimile'. 
26¿Yaan wa máac cu páajtal u yu'ubic u juum u t'aan le cuxa'an Ku tu chúumuc 
le káak je'el bix úuchic c u'uyic to'on ma' u quíimilo'? 

27Asab ma'alob ca a nadzabáa teech a wu'uy tuláacal ba'ax bíin u ya'al Yuumtzil 
c Kuo', cu dzo'ocole' ca wa'alic to'on ba'ax tu ya'alaj teech, u ti'al ca c dzo'ocbes 
ba'ax bíin u ya'alej. 
28Ca'aliquil táan a t'ane'ex tin wéetele', Yuumtzile' tu yu'ubaj ba'ax ta 
wa'alaje'ex ca tu ya'alaj túun teen: Dzo'oc in wu'uyic tuláacal ba'ax cu ya'alic le 
caaja', ma'alob ba'ax cu ya'alico'ob. 
29¡Quexi' ca tuuculnaco'ob bey tuláacal kiin u ti'al u nojbe'enilcunsiqueno'ob 
yéetel u dzo'ocbesico'ob in wa'almaj t'aano'ob tuláacal kiin, tu yo'olal u yantal 
qui' óolal ti'ob bey xan ti' u paalalo'ob! 
30Xeen a'al ti'ob ca suunaco'ob tu chuybil paselo'ob; 
31Ba'ale' teche' p'áaten tin wicnal, tumen bin in ca'aj in wa'al teech tuláacal le 
nu'ucbe'en t'aano'ob, le a'almaj t'aano'ob yéetel le ca'anbesajo'ob bíin a ca'anbes 
ti'ob u ti'al u dzo'ocbesico'ob te j lu'um bíin in dzáa u ti'alinto'obo'. 
32Le t o'olale' beete'ex tuláacal le ba'ax dzo'oc u ya'alic te'ex Yuumtzilo', ma' 
kéechele'ex ti'. 
33Xíimbalte'ex le bej tu ye'esaj te'ex Yuumtzil Kuo', ca xi'ic te'ex utzil yéetel ca 
cuxlaque'ex ya'ab ja'abo'ob te j lu'um bíin u dzáa a ti'alinte'exo'. 

Deuteronomio 6 

Jun p'éel nojoch a'almaj t'aan 

1Lelo'oba' leti'ob le nu'ucbe'en t'aano'ob, le a'almaj t'aano'ob yéetel le 
ca'anbesajo'ob tu ya'alaj Yuumtzil a Kuex ca in ca'anbes te'ex u ti'al a beete'ex 
ti' le lu'um tu'ux bíin cajlaque'exo'. 
2Beya' ca tziquique'ex Yuumtzil a Kuex, yaan xan a dzo'ocbesique'ex tuláacal u 
kiinil a cuxtale'ex le a'almaj t'aano'ob yéetel le nu'ucbe'en t'aano'ob quin dzáic 
ti' te'ex, ti' a paalale'ex yéetel ti' a wáabile'exo'ob; u ti'al a cuxtale'ex ya'ab 
ja'abo'ob. 
3Le t o'olal túune' j israelita'ex, dzo'ocbese'exo'ob. Beyo' bíin xi'ic te'ex utzil bey 
xan bíin sen ya'abchajque'ex ti' le lu'um tu'ux cu yáalcab le leche yéetel le caab 

bey u yáalcab ja'e', je'el bix tu séeb chi'itilac Yuumtzil u Ku máanja'an 
ch'i'ibale'exo'. 
4Israel, u'uyej: Yuumtzil c Junaj Kue', chéen leti' Yuumtzil. 
5Yaabilt Yuumtzil a Ku yéetel tuláacal a pucsi'ikal, yéetel tuláacal a pixan bey 
xan yéetel tuláacal a muuk. 
6T'ilcunt ta tuucul tuláacal le ba'axo'ob dzo'oc in wa'alic teech bejela'a'. 
7Ca'anbes mantadz ti' a paalal; ka'ajes ti'ob je'el bix ichil a wotoche', bey ti' le 
bejo', bey xan le quéen chilaquech bey le quéen líikique'eche'. 
8Kax ta kab le a'almaj t'aano'oba', dzáa bey chíiculal ta táan jo'ole', 
9dzíibto'ob tu ocomilo'ob yéetel tu jool najilo'ob a wotoch. 

Moisese' cu kubent'antic ca u'uyaj t'aanaco'ob le j israelitaobo' 

10Yuumtzil a Kuexe', bin u ca'aj u beet a wocole'ex te j lu'um tu jalach t'antaj u 
dzáic ti'ob Abraham, Isaac yéetel Jacob a máanja'an ch'i'ibale'exo'obo'. Lelo' jun 
p'éel lu'um yéetel u qui'ichquelem caajilo'ob ma' a meyajtma'exi'; 
11yaan u najilo'ob chupo'ob yéetel ma'alob ba'alo'ob ma' te'ex chupmaili; yaan 
u ch'e'enilo'ob ma' te'ex jolmailo'obi', bey xan u pakalilo'ob uva yéetel olivo'ob 
ma' te'ex pakma'ili', ba'ale' bíin a jaante'ex tac quéen náacac a wóole'ex. 
12Le quéen kuchuc u kiinil u yúuchul beyo', bic táabque'ex a tu'ubse'ex 
Yuumtzil máax jóokese'ex Egipto tu'ux palitzilta'ane'ex ca'achi'. 
13Kulte'ex Ku Yuumtzil, meyajte'ex chéen leti', le quéen kabéetchajac a séeb 
chi'exe', beete'ex chéen tu kaaba' Yuumtzil. 
14Ma' a bine'ex tu paach le kuob cu kulta'al tumen le caajo'ob cajnáalo'ob ta 
tzéele'exo', 
15tumen Yuumtzil Ku, le yaan ta wéetelexo', u p'ec u ke'exel, tumen je'el u 
kuuxtal ta wéetele'ex ca u láaj xu'ulse'exe'. 
16Ma' a túuntaj óoltique'ex Yuumtzil a Kuex je'el bix beeta'abic Masahe'. 

17Dzo'ocbese'ex yéetel ocsaj óol u nu'ucbe'en t'aano'ob Yuumtzil Ku, bey xan 
tuláacal ba'axo'ob tu ya'alaj ca beeta'ac, bey xan u ya'almaj t'aano'ob. 
18Beete'ex ba'ax toj yéetel ba'ax utz tu yich Yuumtzil, tu yo'olal u bin te'ex utzil 
te j ma'alob lu'um bin a ca'aj a ti'alinte'ex je'el bix u jalach t'antmail u dzáic ti' 
a máanja'an ch'i'ibale'exo', 
19u ti'al ca u beet Yuumtzil u púudzul tuláacal le aj p'eeco'ob bíin u yóolto'ob 
u ba'atelte'ex je'el bix u séeb chi'itmailo'. 
20Le quéen kuchuc u kiinil u káat chi'ita'al te'ex tumen a paalale'ex: ¿Ba'ax u 
káat u ya'al le nu'ucbe'en t'aano'ob, le a'almaj t'aano'ob yéetel le ca'anbesajo'ob 
u kuben t'antmaj to'on Yuumtzil c Kuo'? 
21te'exe' bíin a núuque'ex ti'ob: To'one' u palitzilo'on ca'ach faraón, tu lu'umil 
Egiptoe', ca jóokesa'abo'on tumen Yuumtzil yéetel nojoch páajtalil. 
22To'one' t ilaj tuláacal le nucuch sajbe'entzil máactzilo'ob yéetel chíiculalo'ob 
tu beetaj Yuumtzil Egipto tu yóokol faraón yéetel u jalach naj; 
23ba'ale' to'one' tu jóokesajo'one' ca tu bisajo'on ti' le lu'um u jalach t'antmaj ti' 
c máanja'an ch'i'ibalo'obo', ca tu dzaj to'on. 
24Cu dzo'ocole' Yuumtzil c Kue' tu ya'alaj ca c dzo'ocbes tuláacal le nu'ucbe'en 
t'aano'oba' bey xan ca c tzique, tu yo'olal u bin to'on utzil yéetel ca u p'at c 
cuxtal je'el bix tac bejela'a'. 
25Le t o'olale' to'one' c beetic utz iquil c dzo'ocbesic le nu'ucbe'en t'aano'ob tu 
táan Yuumtzil c Ku je'el bix u ya'almajo'. 

Deuteronomio 7 

Kue' cu a'almaj xiquintic ma' u kulta'al beetbil kuob 
(Ex 34.11-17) 

1Yuumtzil a Kuexe', bin u ca'aj u yocse'ex te j lu'um bíin a ti'alinte'exo', bey xan 
bin u ca'aj u tzel ta táane'ex nucuch caajo'ob asab mu'uka'ano'ob ti' te'ex: je'el 
bix le hititaob, le gergeseob, le amorreob, le cananitaob, le ferezeob, le heveob 
yéetel le jebuseobo'. 

2Le quéen u beet Yuumtzil a Kuex u lúubul le múuch' caajo'ob ta kabe'ex u ti'al 
a dzáanche'etique'exo', te'exe' unaj a xot kintique'ex u ti'al láaj xu'ulsaj, ma' unaj 
a beetique'ex mix jun p'éel nup t'aan yéetelo'obi', mix bíin a ch'a'ex óotzilil 
ti'obi'. 
3Ma' xan unaj a láaktzilticaba'ex yéetelo'obi', mix a dzo'ocsique'ex u beel a j 
xibil paalale'ex wa a x ch'upul paalale'ex yéetel u ch'úupalalil wa u xi'ipalilo'ob 
le máaco'obo', 
4tumen leti'obe' bíin u beeto'ob u kéechel a paalale'ex ti' u beel Yuumtzil u ti'al 
u kultico'ob u láak kuob; lelo' bíin u kuuxbes Yuumtzil u ti'al u xu'ulsique'ex 
jun súutuc, jun múudz ichil. 
5Ba'ale' te'exe', bíin a láaj jute'ex u ma' ocsaj óol multuuno'ob, yaan a láaj 
kascuntique'ex le tuunicho' yéetel chuunche'ob cu kultico'obo', bey xan bíin a 
tóoque'ex u beetbil kuob. 
6Tumen te'exe' jun p'éel caaj jun páaycunta'ane'ex chéen u ti'al Yuumtzil a 
Kuex, Yuumtzile' tu yéeyaje'ex ichil tuláacal u múuch' caajilo'ob lu'um u ti'al u 
caajalte'ex chéen u ti'al. 

Kue' cu ya'alic ba'ax o'olal tu yéeyaj Israel 

7Wa tumen Yuumtzil dzo'oc u táanilcuntique'ex yéetel tu yéeyaje'exe', ma' 
tucultique'ex wa tumen jun p'éel asab nojoch caaje'ex, tumen u jaajile' te'ex u 
asab chichanil tuláacal caajo'ob. 

No sólo del pan vivirá el hombre 

8Yuumtzile' tu jóokese'ex Egipto tu'ux palitzile'ex ca'achi', yéetel nojoch 
páajtalil tu jáanpayte'ex tu kab faraón, tumen u yaabiltmaje'ex, bey xan tu 
yóoltaj u dzo'ocbes le séeb chi' tu beetaj ti' a máanja'an ch'i'ibale'exo'. 
9Bey túuno', kaj óolte'ex Yuumtzil a Junab Kuex, leti' u jaajil Ku, cu dzo'ocbesic 
yéetel chuca'an óol u nup t'aan ti' tuláacal ch'i'ilancabilo'ob yéetel le máaxo'ob 
yaabiltmajil yéetel cu dzo'ocbesico'ob u nu'ucbe'en t'aano'ob; 
10ba'ale' cu xu'ulsic le máaxo'ob p'ectmajile'. Cu dzáic ti'ob ba'ax cu 
najmatico'ob ¡ma' tu xáantal u dzáic ba'ax cu najmatic le máaxo'ob p'ectmaile'! 

11Dzo'ocbese'ex túun le nu'ucbe'en t'aano'ob, le a'almaj t'aano'ob yéetel le 
ca'anbesajo'ob quin wa'alic te'ex bejela'a' ca a dzo'ocbese'exa'. 

U qui' t'aanilo'ob máaxo'ob u'uyaj t'antic Yuumtzil 
(Lv 23.3-13; Dt 28.1-4) 

12Wa le quéen dzo'ococ a wu'uyique'ex le ca'anbesajo'oba', ca dzo'ocbesique'ex 
xan yéetel ca beetique'exe', Yuumtzil a Kuexe', bíin u dzo'ocbes yéetel chuca'an 
óol le nup t'aan yéetel le séeb chi' tu beetaj ti' a taataexo'obe'. 
13Bíin u yaabilte'ex, bíin u qui' t'ante'ex yéetel bíin u beet a ya'abtale'ex; bíin u 
qui' t'ant a paalale'ex a joche'ex, a trigo'ex, u kab a wo'och uva yéetel a aceite'ex, 
u yaalo'ob a x wacaxe'ex yéetel a x tamane'ex, te j lu'um tu jalach t'antaj ti' a 
taataexo'ob u dzáic te'exo'. 
14Te'exe' bíin asab qui' t'anta'aque'ex ti' u láak caajo'ob; ma' bíin yanac co'olel 
ca p'áatac ma' u x yo'ontali' mix xiib ca p'áatac ma' u yo'onquinaji', mix ichil a 
waalako'ob bíin yanac ba'alche'ob ca p'áatac ma' tu páajtal u yantal u mejenil. 
15Yuumtzil bíin u náachcunt ti' te'ex tuláacal koja'anil bey xan sajbe'en báan 
quíimilo'ob je'el bix a wojelile'ex tu túuchi'itaj Egiptoe'; ba'ale' bíin u beet u 
mukyaj yéetelo'ob a aj p'eeque'exo'ob. 
16Ba'ale' te'exe' bíin a xu'ulse'ex tuláacal le caajo'ob bíin u kub Yuumtzil a Kuex 
ta kabe'exe', ma' ch'aique'ex óotzilil ti' u kuob, mix a kultique'exo'ob tumen lelo' 
jun p'éel léech a ti'ale'ex. 
17Te'exe' ma' xan ca kuchuc a tucultique'ex beya': Le múuch' caajo'oba' asab 
mu'uka'ano'ob ti' to'on; ¿Bix je'el u páajtal c jóokesico'obe'? 
18¡Ma' ch'a'ique'ex sajaquil ti'ob! Ka'ajac te'ex ba'ax tu beetaj Yuumtzil a Kuex 
ti' faraón pa'ate' yéetel tuláacal le j egipciobo'; 
19tuculte'ex le nucuch jak óol ba'alo'ob ta wilaje'exo', bey xan le chíiculalo'ob 
yéetel le máactzilo'obo', le nojoch páajtalil tu ye'esaj Yuumtzil a Kuex le ca tu 
jóokesaje'ex Egiptoe'. Bey xan bíin u beet Yuumtzil ti' tuláacal le caajo'ob ti' 
máaxo'ob sajaque'exo'. 

20Yuumtzil xane' bíin u túuchi'it jun p'éel nojoch sajbe'en ba'al ichilo'ob u ti'al 
xu'ulsic le j p'áato'ob cuxa'ano'obo' bey xan le u ta'acmajuba'obo'. 
21Le t o'olale' ma' a quiquilaanquile'ex tu táano'ob, tumen Yuumtzil a Kuexe', le 
nojoch sajbe'en Junab Kuo', ti' yaan ta wéetele'exe'. 
22Jujun p'íitil bíin u tojolch'int le múuch' caajo'oba'; te'exe', ma' bíin páatac a 
xu'ulsique'ex chéen jun puli'i', tumen dzíidzic ba'alche'ob bíin ya'abaco'ob ta 
bakpache'ex, bíin u ba'atelte'exo'ob. 
23Ba'ale' Yuumtzil a Kuexe', bíin u kub le caajo'ob ta kabe'ex u ti'al a láaj 
xu'ulsique'exo'ob. 
24U ajawilo'obe' bíin u kub ta kabe'ex, te'exe' bíin a beete'ex u tu'ubsa'alo'ob 
tumen tuláacal yóokolcaab. Mix jun túul ti'ob bíin wa'alac ta táane'ex le quéen 
xi'ique'ex a ba'atelte'exo'ob, bey túuno', te'exe' bíin a láaj xu'ulse'exo'ob. 
25Yaan a láaj tóoquique'ex u yoochel u kuob, ba'ale' ma' a tucultique'ex a 
p'áatale'ex yéetel le oro mix yéetel le plata to'anilo'obo'; ma' a lúubule'ex ti' le 
túuntajilo', tumen je'el a beetique'ex ba'ax p'ecbe'en tu táan Yuumtzile'. 
26Le t o'olale' ma' a bisique'ex ta wotoche'ex mix ba'al p'ecbe'en, tu yo'olal ma' 
xu'ulsa'ale'ex. Le je'elo'obo' xot kintano'ob u ti'al xu'ulsbil, unaj a wa'alique'ex 
p'ecbe'en ba'alo'ob. 

Deuteronomio 8 

1Dzo'ocbese'ex le nu'ucbe'en t'aano'ob tin dzaj te'ex bejela'a', u ti'al ca páatac a 
cuxtale'ex tu yo'olal ca kuchuc a beetaba'ex jun p'éel caaj sen ya'ab u 
cajnáalilo'ob u ti'al a jáanpaytique'ex le lu'um tu séeb chi'itaj Yuumtzil ti' a 
taataexo'obo'. 
2Ka'ajac te'ex tuláacal le bej tu beetaj a xíimbaltique'ex Yuumtzil a Kuex te x 
tocoy lu'um ichil cuarenta ja'abo'obe', u ti'al u cabalcuntic a wóole'ex yéetel u 
túuntique'ex, tu yo'olal u kaj óoltic a tuucule'ex ca páatac u yojéeltic wa bíin a 
dzo'ocbese'ex u nu'ucbe'en t'aano'ob, wa ma'. 

3Quex tumen tu beetaj a mukyaje'ex yéetel a máansique'ex wi'ijile', cu 
dzo'ocole' tu tzéentaje'ex yéetel maná, jun p'éel janal ma' a kaj óoltmaje'ex te'ex 
mix a máanja'an ch'i'ibale'ex, tu yo'olal u dzáic a wojéelte'ex ma' chéen yéetel 
waaj bíin cuxlac wíiniqui', ba'ale' yéetel tuláacal t'aan cu jóokol tu chi' 
Yuumtzil. 
4Ichil tuláacal le cuarenta ja'abo'oba', ile'ex ma' j xu'up a nooke'exi' mix j chu'up 
a wooque'exi'. 
5Ch'a'a nu'ucte'ex, Yuumtzil a Kuexe', tu nu'uctaj a cuxtale'ex je'el bix jun túul 
taata cu nu'uctic u cuxtal u paale'. 
6Dzo'ocbese'ex túun u nu'ucbe'en t'aano'ob Yuumtzil a Kuex, tzique'ex yéetel 
dzo'ocbese'ex le ca'ansajo'ob tu dzaj ti' te'exo'. 
7Tumen Yuumtzile' bíin u bise'ex ti' jun p'éel ma'alob lu'um, jun p'éel lu'um 
chuup yéetel mejen áalcab ja'ob, tul ja'ob bey xan yéetel sayabo'ob cu 
jóokolo'ob ti' le kóom lu'umo'obo', yéetel ti' le witzo'obo'; 
8jun p'éel lu'um tu'ux yaan trigo, cebada, uva, higueraob, granadaob, olivo'ob 
yéetel caab. 
9Te j múuch' caajo'obo' ma' bíin a yaayante'ex ba'al a jaante'ex wa tu yo'olal u 
láak wa ba'ax; ti' u tuunichilo'obe' yaan a nuptáantique'ex fierro, yéetel ti' u 
witzilo'obe' yaan jóokesique'ex cobre. 
10Ba'ale' le quéen dzo'ococ a janale'ex yéetel le quéen a wu'uyaba'ex na'ajexe', 
unaj a qui' t'antique'ex Yuumtzil a Kuex tu yo'olal le ma'alob lu'um dzo'oc u 
dzáic te'exo'. 

Cu ya'alal ti' Israel ma' u tu'ubsic Ku 

11Táan óolte'ex ma' a tu'ubsique'ex Yuumtzil a Kuex. Bic p'áatac ma' 
dzo'ocbesique'ex u nu'ucbe'en t'aano'ob, u ca'anbesajo'ob yéetel le a'almaj 
t'aano'ob dzo'oc u ya'alic te'ex bejela'a' ca a beete'exo'. 
12Le quéen dzo'ococ a janale'ex ca wu'uyicaba'ex na'aje'ex, yéetel ca cajtale'ex 
ti' najo'ob ma' te'ex beet ma'ajilo'ob, 

13bey xan ca wilique'ex dzo'oc u ya'abtal a wacaxe'ex, a ma'alob oroex, a 
plata'ex yéetel tuláacal ba'al a ti'ale'exe', 
14ma' a chu'upule'ex yéetel ca'anal ichil, mix a tu'ubsique'ex Yuumtzil a Kuex 
tu jóokesaje'ex Egipto tu'ux ca'ach palitzilta'ane'ex. 
15Tu beetaj xan a máane'ex te j nojoch yéetel sajbe'entzil x tocoy lu'um chuup 
yéetel chi'ibal cano'ob, bey xan yéetel síinano'ob, cu dzo'ocole' mina'an ca'ach 
ja' u ti'al ukbili', ba'ale' leti'e' tu jóokesaj ja' ti' jun p'éel nojoch tok tuunich ca 
tu dzaj a wuke'ex. 
16Te j x tocoy lu'umo' tu tzéentaje'ex yéetel maná, janal ma' j kuch kaj óoltbil 
tumen a máanja'an ch'i'ibale'ex, u ti'al u cabalcunsic a wóole'ex bey xan u 
túuntique'ex, u ti'al ca xi'ic te'ex utzil. 
17Bic táabaque'ex a tuculte'ex ca a wa'ale'ex: Tuláacal le ayikalila' to'on t 
náajaltaj yéetel c muuk. 
18Unaj u ka'ajal te'ex Yuumtzil a Kuex, tumen leti' tu dzaj te'ex u muukil u ti'al 
ca a ti'alinte'ex, iquil úuchic u dzo'ocbesic le nup t'aan tu beetaj úuch ca'ach 
yéetel a taataexo'obe'. 
19Ba'ale' wa cu tu'ubul te'ex Yuumtzil a Kuex u ti'al a bine'ex tu paach u láak 
kuob u ti'al ca a kulte'exo'obe', tene' quin wa'alic te'ex bejela'a' jun puli'e', bíin 
láaj xu'ulsa'aque'ex. 
20Je'el bix cun xu'ulsbilo'ob tumen Yuumtzil le múuch' caajo'obo', bey xan can 
j xu'ulsbile'ex tumen ta j ma' u'uyaj t'ante'ex Yuumtzil a Kuex. 

Deuteronomio 9 

Ma' tu yo'olal u toj cuxtal Israel cu dzabal u lu'umi' 

1U'uyene'ex j israelitaex: dzo'oc u kuchul u kiinil a ch'actique'ex le Jordano', u 
ti'al a pulicaba'ex a ch'a'ex le múuch' caajo'ob asab mu'uka'ano'ob ti' te'ex, bey 
xan nucuch caajo'ob bakpachta'ano'ob yéetel sen ca'anal tuulumo'ob; 

2u cajnáalilo'obe', mu'uka'ano'ob bey xan ca'analo'ob je'el bix u ch'i'ibal j 
wa'apáach' Anaque', te'exe' a wojele'ex u tzicbalil: ¿Máax je'el u páajtal u ba'atel 
yéetel u ch'i'ibal j wa'apáach' Anaque'? 
3Bejela'a' túune' unaj a wojéeltique'ex Yuumtzil Ku cu bin ta táane'ex, leti'e' bey 
káak cu láaj tóoc ta táane'ex u ti'al u láaj xu'ulsic yéetel u mix ba'alcuntic le 
múuch' caajo'obo'. Te'exe' bíin a tojolch'inte'exo'ob yéetel bíin a xu'ulse'exo'ob 
tu súutuquil jun p'éel p'il ich, je'el bix tu jalach t'antaj Yuumtzilo'. 
4Le quéen dzo'ococ u tzéelelo'ob tumen Yuumtzil ta táane'exe', ma' a 
wa'alique'ex ta baatzile'ex: Chéen tumen toj c cuxtal tu táan Yuumtzile', tu dzaj 
to'on c ti'alint le lu'uma'; wa Yuumtzil tojolch'intico'obe', tu yo'olal u 
kasa'anilo'ob cu tojolch'inta'alo'ob. 
5Ma', ma' tumen wa toj a cuxtale'ex tu táan Yuumtzili', mix tumen utzul 
máaque'ex bíin a ti'alinte'ex le lu'umo'; Yuumtzile' cu tzelic ta táane'ex tu yo'olal 
u kasa'anilo'ob, bey xan u ti'al u dzo'ocbesic le séeb chi' tu beetaj ti'ob Abraham, 
Isaac yéetel Jacob, a máanja'an ch'i'ibale'exo'ob. 
6Unaj a wojéeltique'ex ma' tu yo'olal tumen toj a cuxtale'ex cu dza'abal te'ex 
tumen Yuumtzil a Kuex a ti'alinte'ex le ma'alob lu'umo', tumen te'exe' jun 
p'éele'ex caaj dzu'uy a pucsi'ikale'ex. 

Bix kebanchajic Israel tu witzil Horeb 
(Ex 31.18-32.25) 

7Bic xi'ic tu'ubul te'ex úuchic a kuuxilcuntique'ex Yuumtzil ti' le x tocoy lu'umo'. 
Líikbal jóokique'ex Egipto tac kuchique'ex waye', ma' ta p'ataje'ex a j ma' u'uyaj 
t'aanile'exi' 
8Te tu witzil Horebo' ta beetaje'ex u p'u'ujul Yuumtzil, sen p'u'uj ta wéetele'ex 
tu yo'olal lelo' óolac u láaj xu'ulse'ex. 
9Tene' j na'aquen te j witz u ti'al in kam le jaajay tuunicho'obo', u jaajay 
tuunichilo'ob le nup t'aan tu beetaj Yuumtzil ta wéetele'exo', ca j p'áaten 
cuarenta kiino'ob yéetel cuarenta áakabo'ob x ma' janalil yéetel x ma' ukulil. 

10Yuumtzil túune' tu dzaj teen le ca'a p'éel jaajay tuunicho'ob, tu dzíibtaj tu 
kabil, tu'ux yaan tuláacal le t'aano'ob tu ya'alaj teen te j witz tu chúumuc le 
káak, le kiin ca j láaj much'lajo'one'exe'. 
11Le ca j dzo'oc u máan le cuarenta kiino'ob yéetel cuarenta áakabo'obe', 
Yuumtzile' tu dzaj teen u ca'a p'éel u jaajay tuunichilo'ob le nup t'aano', 
12ca tu ya'alaj teen: Séeb éemen, tumen le caaj ta jóokesaj Egipto dzo'oc u 
kastal. Séeba'an tu p'atilaco'ob u dzo'ocbesico'ob ba'ax tin wa'alaj ti'ob, dzo'oc 
xan u beetico'ob jun p'éel ku beeta'an yéetel yi'ibil máascab. 
13Yuumtzile' tu ya'alaj teen xan: Dzo'oc in wilic jach dzu'uy u pucsi'ikal le caaja'. 
14Tzelabáa tin beel tumen bin in ca'aj in xu'ulso'ob u ti'al ca tu'ubsa'aco'ob 
yóokolcaab; ba'ale' ti' teech bíin in jóokes jun p'éel múuch' caaj asab mu'uka'an 
bey xan asab ya'ab ti' leti'ob. 
15Le ca j éemen te j witz láili' t'aba'ane' táan ca'ach in taasic tin kab u ca'a p'éel 
jaajay tuunichil le nup t'aano'. 
16Ba'ale' le ca tin wilaj dzo'oc ca'ach a kebantale'ex tu táan Yuumtzil, bey xan 
dzo'oc a beetique'ex jun p'éel wacax beeta'an yéetel yi'ibil máascab, u ti'al a 
xúump'atique'ex u beel Yuumtzil je'el bix u ya'almajil te'exe', 
17tin jalanch'intaj le ca'a p'éel jaajay tuunicho'ob quin taasic ca'ach tin kabo', 
ca tin xe'exet'aj ta táane'ex. 
18Cu dzo'ocole' xolajen tu táan Yuumtzil, cuarenta kiino'ob yéetel cuarenta 
áakabo'ob je'el bix tin yáax beetilaque', ma' tin jaantaj mix tin wukaj mix ba'ali', 
tu yo'olal kebanchaje'ex, ca ta sen sublaccunte'ex Yuumtzil ca ta beetaje'ex u 
jach p'u'ujul. 
19Tene' sen ja'ak in wóol tu yo'olal le sen p'uja'anil tu ye'esaj Yuumtzil ta 
wo'olale'exo', tumen tu yóoltaj u xu'ulse'ex; ba'ale' Yuumtzile' tu ca u'uyaj in 
kat óolal. 
20Sen kuuxilnaj Yuumtzil xan yéetel Aarón, u káat ca'ach u quíimse, ba'ale' káat 
óolnajen tu yo'olal; 

21cu dzo'ocole' tin machaj le wacax ta beetaje'ex iquil kebanchajique'exo', ca 
tin pulaj ich káak, cu dzo'ocole' tin ma'aycuntaj, ca tin pulaj ichil le t'o'ol ja' cu 
yéemel te j witzo'. 
22Bey xan Tabera, Masah yéetel Kibrot-hataabae', ta beetaje'ex u p'u'ujul 
Yuumtzil. 
23Le túun ca tu ya'alaj te'ex Yuumtzil ca lukuque'ex Cades-barnea u ti'al a 
bine'ex a ti'alinte'ex le lu'um dzo'oc u dzáic te'exo', ta pechaba'ex xan ti' ba'ax 
tu ya'alaj, ma' yanchaj te'ex ocsaj óoli' mix ta wóoltaje'ex a dzo'ocbesique'ex u 
t'aani'. 
24¡Líikbal le kiin ca tin kaj óolte'ex tac bejela'a', ca sen j ma' u'uyaj t'antique'ex 
Yuumtzil! 
25Bey tumen Yuumtzil tu ya'alaj u xu'ulsique'exo', tene' j p'áaten xoltal tu táan 
Yuumtzil cuarenta kiino'ob yéetel cuarenta áakabo'ob, 
26bey xan tin wa'alaj ti' yéetel káat óol: Yuumtzil ma' xu'ulsic le caaja' tumen a 
ti'al, teech ta jóokesaj yéetel nojbe'enil, ta jóokesaj Egipto yéetel nojoch 
páajtalil. 
27Ka'ajac teech a palitzilo'ob Abraham, Isaac yéetel Jacob. Ma' bisic yajil u j 
ma' u'uyaj t'aanil le caaja', mix u kasa'anil, mix u keban, 
28tu yo'ola'al ma' u ya'alal te j lu'um tu'ux ta jóokesajo'obo': Yuumtzile' ma' 
páatchaj u yocsico'ob te j lu'um tu séeb chi'itaj ti'obo', bey u p'ecmajo'ob xano', 
tu beetaj u jóokolo'ob waye' u ti'al u beet u quíimilo'ob te x tocoy lu'umo'. 
29Ba'ale' leti'obe' a caajalo'ob, a ti'alo'ob; teech ta jóokesajo'ob Egipto yéetel 
nojoch páajtalil. 

Deuteronomio 10 

Kue' cu beetic u láak nup t'aan 
(Ex 34.1-10) 

1Yuumtzil túune' tu ya'alaj ti' teen: póol ta kabil ca'a p'éel jaajay tuunicho'ob 
jach je'el bix le yáax ca'a p'éele', beet xan jun p'éel ba'asche', cu dzo'ocole' ca 
na'acal te j witz j t'aan tin wéetelo'. 
2Tene' bin in ca'aj in dzíibt tu yóokol le jaajay tuunicho'obo', le t'aano'ob in 
dzíibtmaj ca'ach ti' le yáax ca'a p'éel ta pa'ajo', ca dza'ob ichil le ba'asche'o'. 
3Tin beetaj túun jun p'éel ba'asche' yéetel u che'il acacia, ca tin póolaj ca'a p'éel 
jaajay tuunicho'obe', ca j na'aquen te j witzo'. 
4Yuumtzile' tu dzíibtaj ti' le ca'a p'éel jaajay tuunicho'ob le diez nu'ucbe'en 
t'aano'ob, je'el bix tu dzíibtilac le yáax jun p'éel le ca tu t'aanaje'ex te j witz tu 
chúumuc le káake', le ca j láaj much'laje'exe'. Tu dzaj teen, 
5tene' j éemen te j pu'uco'; cu dzo'ocole' tin dzaj le jaajay tuunicho'ob ichil le 
ba'asche' je'el bix tu ya'alajilac teen Yuumtzilo', tac bejela'a' ti' yano'obi'. 
6Le j israelitaobo' jóoko'ob Beerot-bene-jaacane', ca tu ch'a'ajo'ob u tojil Mosera. 
Te'elo' ti' j quíim Aarón, ca j mu'uqui', ca j p'áat Eleazar u paal u jeelint u ti'al 
u beet u aj kiinil. 
7Te'elo' j jóoko'ob u ti'al u bino'ob Gudgoda, cu jóokolo'ob Gudgodae' ca j 
bino'ob Jotbata, jun p'éel cúuchil tu'ux sen yaan ja'. 
8Te túuno' Yuumtzile' tu yéeyaj u ch'i'ibalo'ob Leví u ti'al u cúuch 
queléembalto'ob u ba'asche'il u nup t'aan Yuumtzil, bey xan u ti'al j antal tu 
táan u beet u meeyjul kultaj yéetel u ti'al u pul u qui' t'aan tu kaaba' Yuumtzil 
je'el bix u beetico'ob tac bejela'o'. 
9Le t o'olal le j levitaobo', ma' yanchaj ba'al u ti'alo'obi', mix u kamba'albáilo'ob, 
tumen u kamba'albáilo'ob leti'obe', Yuumtzil, lelo' bey u ya'almajil Yuumtzil. 
10Tene' j yanchajen ti' le witz cuarenta kiino'ob yéetel cuarenta áakabo'ob, je'el 
bix le ca yáax binene'e', cu dzo'ocole' ti' le jeedzac je'ela' tu ch'e'en xiquintajen 
xan Yuumtzil, beyo' ma' tu yóoltaj u xu'ulse'exi', 

11ba'ale' tu ya'alaj teen: Xeen nu'ucbesabáa u ti'al j bin tu táan le caaj, u ti'al ca 
xi'ico'ob u ch'a'ob le múuch' caaj tin séeb chi'itaj in dzáic ti' u máanja'an 
ch'i'ibalo'obo'. 

Kue' cu ya'alic ba'ax u káat ca u beet Israel 

12Bejela'a' túune' j israelita'ex: ¿Ba'ax cu káatic te'ex Yuumtzil a Kuex? Chéen u 
káat ca a tzique'ex yéetel ca xíimbalnaque'ex tu beelo'ob; ca a yaabilte'ex yéetel 
ca a kulte'ex yéetel tuláacal a pucsi'ikale'ex bey xan yéetel a pixane'ex, 
13dzo'ocbese'ex u nu'ucbe'en t'aano'ob yéetel u nup t'aano'ob, u ti'al ca xi'ic te'ex 
utzil. 
14Dza'ex ta tuucule'ex u ti'al Yuumtzil a Junab Kuex le ca'ano' yéetel le ba'ax 
asab ca'anal ti' le ca'ano', le lu'umo' bey xan tuláacal ba'ax yaan yóokolcaab. 
15Ba'ale' Yuumtzil tu yéeyaj u táan óoltic a j máanja'an ch'i'ibale'exe', ca tu 
yabiltajo'ob, cu dzo'ocole' tu yéeyaje'ex te'ex u ch'i'ilancabo'ob leti'ob ichil 
tuláacal u láak caajo'ob je'el bix a wilique'ex tac bejela'a'. 
16Dzáa ta pucsi'ikale'ex u chíiculal le nup t'aana', p'at a dzu'uyquintic a 
pucsi'ikale'ex. 
17Tumen Yuumtzil a Kuexe' leti' u Junab Ku tuláacal kuob, u Yuumtzil xan 
tuláacal yuumtzilo'ob; leti'e', nojoch Junab Ku yóokol tuláacal, sen nucuch 
páajtalil yéetel u sajbe'entzilil, ma' tu yilic jela'an mix máac, mix tu cha'ic u 
ma'anal yéetel siibalo'ob; 
18cu beetic ba'al toj yéetel le j ma' taata bey xan yéetel le x quimen íichamo', 
cu yabiltic, cu tzéentic yéetel cu dzáic u nook le j táanxel lu'umil cu cajtal 
ichile'ex. 
19Te'exe' yaabilte'ex le j táanxel lu'umilo', tumen te'exe' a beetmaba'ex j táanxel 
lu'umile'ex Egipto. 
20Nojbe'encunte'ex Yuumtzil a Kuex, kulte'ex chéen leti'; ocsaj óolte'ex, le quéen 
a beete'ex jun p'éel jalach t'aane', beete'ex tu kaaba'. 

21Tumen leti' bíin a nojbe'encunte'ex; leti' a Kuex tu beetaj ta wéetele'ex nucuch 
jak óol ba'alo'ob ta wilaje'exo'. 
22Le ca j kucho'ob a máanja'an ch'i'ibale'ex Egiptoe', chéen setenta máaco'ob 
ca'achi', ba'ale' bejela'e' dzo'oc u beeta'al u ya'abtal bey u eekilo'ob ca'an tumen 
Yuumtzil a Kuexo' 

Deuteronomio 11 

U nojbe'enil Yuumtzil 

1Te'exe', yaabilte'ex Yuumtzil a Kuex, dzo'ocbese'ex u túuchi' t'aano'ob, u 
ya'almaj t'aano'ob, u ca'anbesajo'ob yéetel u nu'ucbe'en t'aano'ob. 
2Utzil kaj óolte'ex bejela'e', u tzol xiquino'ob Yuumtzil a Kuex, máax ma' kaj 
óolta'an mix ila'ac tumen a paalale'exo'ob. Utzil kaj óolte'ex u nojochil yéetel u 
yilajbe'en páajtalil, 
3bey xan le chíiculalo'ob yéetel le nucuch ba'alo'ob tu beetaj Egipto ti' faraón 
yéetel ti' tuláacal u lu'umilo'ob, 
4le ba'ax tu beetaj ti' u aj ba'atelo'ob le egipciob, ti' u tzíimino'ob yéetel ti' u 
bolanil u ba'atelo'ob, bey xan bix úuchic u bulico'ob ichil u ja'il chac ka'anab le 
ca tu ch'a'apachte'exo'obe'. Yuumtzil láaj xu'ulsajo'ob jun puli'. 
5Ka'ajac te'ex ba'ax tu beetaj ta wéetele'ex te x tocoy lu'um tac kuchique'ex 
waye'; 
6bey xan ba'ax tu beetaj ti' Datán yéetel Abiram, u paalal Eliab u ch'i'ilancab 
Rubén, bey xan bix je'epajic le lu'um u ti'al u láaj lu'ukulo'ob pa'ate' yéetel 
tuláacal u yotoch, u chuybil paselo'ob yéetel tuláacal ba'ax yaan ti'ob, tu táan 
yich tuláacal Israel. 
7Te'exe' ta wilaje'ex ta wichile'ex tuláacal le nucuch ba'alo'ob tu beetaj 
Yuumtzilo'. 

U qui' t'aanilo'ob le lu'um u ya'almaj Yuumtzil u dzáico' 

8Dzo'ocbese'ex bejela'a' tuláacal le nu'ucbe'en t'aano'ob dzo'oc in dzáic te'exa', 
ca mu'uka'anchajque'ex u ti'al a ti'alintique'ex le lu'um bin a ca'aj a 
jáanpayte'exo', 
9u ti'al xan a cuxtale'ex ya'ab ja'abo'ob te j lu'um tu jalach t'antaj Yuumtzil u 
dzáic ti' a máanja'an ch'i'ibale'ex yéetel ti' u paalalo'obo'; lu'um tu'ux cu yáalcab 
leche yéetel caab bey u yáalcab ja'e'. 
10Le lu'um bíin a jáanpayte'exo', ma' bey je'el bix u lu'umil Egipto tu'ux 
jóoke'exo'; te'elo' le quéen pakalnaque'ex ca'ache' yaan a jóoyabtique'ex yéetel 
a wooque'ex, je'el bix u beeta'al ich paakalo'obe', 
11ba'ale' le lu'um bíin a ti'alinte'exo', u lu'umil witzo'ob yéetel táax lu'umo'ob, 
cu jóoyabta'al tumen u ja'il ca'an. 
12Jun p'éel lu'um cu cananta'al tumen Yuumtzil; ti' u dzaama u paacat bul ja'abi' 
13Wa te'ex ca dzo'ocbesique'ex le nu'ucbe'en t'aano'ob dzo'oc in dzáic te'ex 
bejela'a', bey xan ca yaabiltique'ex Yuumtzil a Kuex, u ti'al a kultique'ex yéetel 
tuláacal a pucsi'ikale'ex yéetel xan tuláacal a pixane'exe', 
14leti'e' bíin u beet u taal tu kiinile' u káaxal u ja'il j xaman ca'an, bey xan u ja'il 
ja'aja'al, u ti'al ca joche'ex a trigoe'ex bey xan ca yanac te'ex u kab uva yéetel 
aceite. 
15Bíin u beet xan u nuuctal u xíiwilo'ob a cool u ti'al a wacaxe'ex tu yo'olal u 
chuca'an yantal a janale'ex. 
16Ba'ale' bic táabaque'ex a cha'ex a tu'usule'ex; bic xi'ique'ex a p'ate'ex u beel 
Yuumtzil u ti'al a kultique'ex u láak kuob; ma' bíin chinlaque'ex tu táano'obi', 
17tumen Yuumtzile' je'el u p'u'ujul ta wéetele'exe', ma' xan bíin u beet u káaxal 
ja'i'; le lu'um túuno' ma' bíin u dzáa u yichi', cu dzo'ocole' séeba'an bíin 
quíimique'ex te j ma'alob lu'um bíin u ca'aj u dzáa te'ex Yuumtzil. 
18T'ilcunse'ex le t'aano'oba', ta pucsi'ikale'ex yéetel ta tuucule'ex; kaxe'ex bey 
chíiculalo'ob ta kabe'ex yéetel ta táan jo'ole'ex. 

19Ca'anbese'ex a paalale'ex yéetelo'ob je'el bix ta wotoche'exe', bey te j bejo', 
bey xan le quéen chilaque'ex j wenel yéetel le quéen líikique'exe'. 
20Dzíibte'ex tu yocomilo'ob yéetel tu jool najil a wotoche'ex, 
21u ti'al beyo' a cuxtale'ex yéetel u cuxtal a paalale'ex te' j lu'um tu séeb chi'itaj 
Yuumtzil u dzáic ti' a máanja'an ch'i'ibale'exo', bíin sen ya'abac je'el bix ya'abil 
u ja'abil le ca'an tu yóokol le lu'umo'. 
22Wa ca dzo'ocbesique'ex yéetel táan óolal tuláacal le nu'ucbe'en t'aano'ob quin 
dzáic te'ex bejela'a' a dzo'ocbese'exa' yéetel xan ca yaabiltique'ex Yuumtzil a 
Kuex yéetel ca máanaque'ex ti' tuláacal u beelo'ob yéetel chuca'an óolal, 
23Yuumtzile' bíin u tzel ta táane'ex tuláacal le múuch' caajo'obo', bíin xan a 
jáanpayte'ex caajo'ob asab ya'abo'ob yéetel asab mu'uka'ano'ob ti' te'ex. 
24Tu'ux bíin jéedzec a wooque'exe' ti' bíin p'áataque'exi'. U xu'ukilo'obe' bíin 
cáajac líikbal x tocoy lu'ume' tac Líbano, líikbal tu yáalcab ja'il Éufratese' tac 
tu ka'anabil Mediterraneo. 
25Mix máac bíin páatac u ba'atel ta wéetele'ex. Yuumtzil a Kuexe' bíin u beet u 
ki'itpajal yéetel jak óolal, sajaquil yéetel x pakil tuláacal tu'ux bíin máanaque'ex 
je'el bix u jalach t'antmailo'. 
26Bejela'a' ti' le kiina' quin dzáic te'ex a yéeye'ex le qui' t'aano'oba', wa le loolob 
t'aano'oba': 
27Qui' t'aan, wa ca wu'uyaj t'antique'ex u nu'ucbe'en t'aano'ob Yuumtzil a Kuex 
dzo'oc u ya'alic te'ex bejela'a'. 
28Loolob t'aan, wa ca bine'ex tu paach kuob ma' a kaj óole'ex, u ti'al a j ma' 
u'uyaj t'antique'ex u nu'ucbe'en t'aano'ob Yuumtzil a Kuex, bey xan wa ca 
tzelicaba'ex ti' le bej quin we'esic te'ex bejela'a'. 
29Le quéen u beet Yuumtzil a Kuex a woocle'ex te j lu'um bíin a jáanpayte'exo', 
bíin a dza'ex le qui' t'aan tu witzil Gerizim, bey xan le loolob t'aano', tu witzil 
Ebal. 

30Le witzo'obo' ti' yano'ob tu tzéel jordán, tu tojil j chikin, tu lu'um le j 
cananitaob caja'ano'ob te j táax kóom lu'ume', actáan ti' Gilgal tu tzéel u 
béequilo'ob More. 
31Te'exe', ta'itac a ch'actique'ex Jordán u ti'al a jáanpaytique'ex le lu'um u jalach 
t'antmaj Yuumtzil u dzáic te'exo'. Le quéen dzo'ococ a jáanpaytique'exe', 
cajlaque'exi', 
32dzo'ocbese'ex tuláacal in wa'almaj t'aano'ob yéetel in tzolbe'en t'aano'ob 
dzo'oc in kubic te'exo'. 

Deuteronomio 12 

Chéen jun p'éel quili'ich naj yaan 

1Lelo'oba' leti'ob le a'almaj t'aano'ob yéetel le ca'anbesajo'ob u najmal a 
dzo'ocbesique'ex tu bul ja'abilo'ob a cuxtale'ex, ti' le lu'um u jalach t'antmaj 
Yuumtzil a Kuex ti' a máanja'an ch'i'ibale'ex cu bin u dzáa a ti'alinte'exo'. 
2Láaj pa'ex tuláacal u cúuchil u kultajo'ob yano'ob te j witzo'ob, mejen witzo'ob 
yéetel yáanal nucuch che'ob tu'ux cu kultico'ob u kuob le caajo'ob bin a ca'aje'ex 
a jáanpayte'exo'obo'. 
3Jute'ex u multuuno'ob, xiixcunte'ex le tuunicho'obo' tóoque'ex xan le chuun 
che'ob cu kultico'obo', xiixcunte'ex xan u yoochel u kuob; ma' p'atique'ex mix 
ba'al u ti'al u ka'ajsa'alo'ob. 
4Yuumtzil a Kuexe', ma' bey unaj a kultique'exo'. 
5Ichil a ch'i'ibale'exe', Yuumtzile' bíin u yéey jun p'éel cúuchil u ti'al u kaaba', 
ti' le cúuchil bíin páatac a bine'ex a kulte'exo'. 
6Ti' bíin a quíimse'ex yéetel bíin a láaj tóoque'ex ba'alche'ob ti' u tzicbe'enili', 
ti' xan bíin a bise'ex a diezmo'exi', a bo'olale'ex, a séeb chi'ex, le ti'ibil óolalo'ob 
cu síijil ta pucsi'ikale'exe', bey xan u yáax aal a x wacaxe'ex yéetel a x 
tamane'ex. 

7Bíin janaque'ex te'elo', tu táan Yuumtzil a Kuex, pa'ate' yéetel a láaktzile'ex, 
bíin qui'imacchajac a wóole'ex ti' u yich a meyaje'ex iquil u qui' t'antmaile'ex 
Yuumtzil a Kuex. 
8Ma' bíin a beete'ex te'elo', je'el bix c beetique'ex waye', tumen t junjun túulile', 
c beetic le c tucultic ma'alobe'. 
9Tu jaajile' ma' kuchuque'ex ti' le jedzecnac cúuchil bíin u dzáa Yuumtzil a Kuex 
a ti'alinte'exo'. 
10Ba'ale' le quéen a ch'acte'ex le Jordán u ti'al a cajtale'ex te j lu'um bíin u kub 
te'exo', quéen jáawac xan a chi'ichnaccuntale'ex tumen tuláacal le aj p'eeco'ob 
bakpachmaile'exo', ca p'áatale'ex x ma' sajaquil xan, 
11bey túuno', ti' le cúuchil bíin u yéey Yuumtzil u ti'al u kaaba'o', ti' bíin a 
táanbese'ex le ba'alo'ob dzo'oc in wa'alic te'exo': quíimsbil ba'alche'ob yéetel 
tóocbil ba'alche'ob ti' u tzicbe'enil, diezmos, bo'olalo'ob, yéetel tuláacal le ba'ax 
asab ma'alobil séeb chi' tu kaaba' Yuumtzilo'. 
12Bíin a beete'ex kiinbesajilo'ob tu táan Yuumtzil a Kuex, pa'ate' yéetel a 
paalale'ex, a palitzile'ex, bey xan le j levitaob cajnáal ichile'exe', tumen leti'obe' 
ma' tu kamajo'ob mix jun p'éel lu'um u ti'alinto'obi'. 
13Canantaba'ex bic táabaque'ex a tóoque'ex ba'alche'ob ti' Yuumtzil chéen je'el 
tu'uxaque'; 
14chéen bíin páatac a tóoquique'ex te j cúuchil bíin u yéey Yuumtzil a Ku ichil 
ti' jun p'éel u ch'i'ibalo'ob, ti' bíin a dzo'ocbese'ex tuláacal le ba'ax dzo'oc in 
wa'alic te'exo'. 
15Ba'ale' bíin páatac a quíimsaje'ex u ti'al ca a jaante'ex bak ta caajale'ex je'el 
ba'alac kiine', je'el buca'aj u dzaama te'ex Yuumtzil a Kuexe'. Bíin páatac a 
jaantique'ex tuláacale'ex, quex wa utz yanile'ex, quex wa ma', je'el bix u 
jaanta'al u bakel chac quéej wa u bakel quéeje'. 
16Ba'ale' ma' unaj a jaantique'ex u ki'ikeli', yaan a wequique'ex lu'um bey u 
we'equel ja'e'. 

17Ma' bíin páatac a jaantique'ex ta caajale'exe' u diezmoil a trigoexi', mix u 
diezmoil u kaab a wo'och uva mix a a wo'och aceite, mix u yáax aal a x 
wacaxo'ob wa a x tamano'ob, mix le ba'ax a wa'almaj a dzáique'ex ti' 
Yuumtzile', mix le ti'ibil óolalo'ob a tucultmaj a dzáique'exe'. 
18Chéen bíin páatac a jaantique'ex tu táan Yuumtzil a Kuex, ti' le cúuchil bíin 
u yéey leti'e'; tu táan Yuumtzil a Kuex pa'ate' yéetel a paalale'ex bey xan a 
palitzile'ex yéetel le j levitaob cajnáalo'ob ichile'exo', bíin qui'imacchajac a 
wóole'ex yéetel u yich a meyaje'ex. 
19Ca'aliquil ti' caja'ane'ex te j lu'umo', ma' xúump'attique'ex le j levitaobo'. 
20Le quéen dzo'ococ u cóochquinta'al a lu'ume'ex tumen Yuumtzil a Kuex je'el 
bix tu séeb chi'itajilaco', wa cu taactal a jaantique'ex bake', je'el u páajtal a 
jaantique'ex je'el ba'axac kiine'. 
21Wa le cúuchil tu yéeyaj Yuumtzil a Kuex u ti'al u dzáic u kaaba' náach yanil 
tu'ux cajnáale'exe', bíin páatac a quíimsique'ex a x wacaxe'ex yéetel a x 
tamane'ex u dzaama Yuumtzil te'ex a jaante'ex le buca'aj a káate'ex tu'ux 
cajnáale'ex, je'el bix dzo'oc in wa'alic te'exo'. 
22Bey xan u bakel chac quéej wa u bakel quéej, tuláacale'ex bíin páatac a 
jaantique'ex quex utz yanile'ex wa quex ma'. 
23Ba'ale' mix jun téen unaj a jaantique'ex u ki'ik, tumen le ki'iko' leti' le cuxtal; 
let o'olal ma' unaj a jaantique'ex le cuxtal pa'ate' yéetel u bakeli'. 
24Ba'ale' unaj a wequique'ex j lu'um bey u we'equel ja'e'. 
25Ma' a jaantique'ex u ti'al u bin te'ex utzil bey xan ti' a paalale'ex iquil a 
beetique'ex ba'ax toj tu yich Yuumtzil. 
26Ba'ale' le ba'axo'ob a jun páaycuntmaje'ex u ti'al ti'ibil óolal, yéetel le 
ba'axo'ob a séeb chi'itmaje'exe', bíin a táanbese'ex ti' le cúuchil u yéeymaj 
Yuumtzilo', 

27tu yóokol u multuun Yuumtzil a Ku, bíin a láaj tóoque'ex. U ki'ikel le 
ba'alche'ob bíin a táanbese'exo', bíin we'equec yóokol u multuun Yuumtzil a 
Kuex, ba'ale' u bakele' je'el u páajtal a jaantique'exe'. 
28U'uye'ex yéetel dzo'ocbese'ex tuláacal ba'ax dzo'oc in wa'alic te'ex, u ti'al u 
bin te'ex utzil bey xan ti' a paalale'ex tu yo'olal a beetique'ex ba'ax utz tu yich 
Yuumtzil a Kuex. 

Kue' cu kubent'antic ma' u kulta'al beetbil kuob 

29-30Le quéen dzo'ococ u xu'ulsic Yuumtzil a Kuex le múuch' caajo'ob bíin a 
jáampayte'exo', ooquene'ex cajtal tu lu'umo'ob, chéen ba'ale' canantaba'ex ma' 
a beetique'ex ba'ax cu beetico'ob, mix a bine'ex tu'ux yaan u kuob u ti'al a 
kulte'exo'ob. 
31Ma' a beetique'ex bey ti' a Kuexo', tumen tuláacal le ba'alo'ob u p'ecmaj 
Yuumtzilo', le cu beetico'ob le múuch' caajo'obo' úuchic u kultico'ob u kuob, 
kucho'ob tac u quíimsico'ob u paalalo'ob ich káak. 
32Beete'ex tuláacal ja'abo'ob tuláacal le ba'axo'ob dzo'oc in wa'alico', ma' a 
tzayique'ex mix a lukesique'ex mix ba'ali'. 

Deuteronomio 13 

1Wa cu yantal ichile'ex jun túul aj bóobat wa aj ilaj chíicul, cu yilic jun p'éel 
chíiculal wa máactzile', 
2wa ca kuchuc úuchul le ba'ax tu tze'ectajo, wa ca kuchuc u ya'al te'ex: 
¡Co'one'ex meyajtic u láak kuob ma' a kaj óole'exi', ca u ya'al te'ex xan; co'one'ex 
ca c kulte'exo'ob! 
3Ma' a táan óoltique'exo'ob. Tumen Yuumtzil a Junab Kuexe', táan u 
túuntique'ex u ti'al u yojéeltic wa a yabilme'ex yéetel tuláacal a pucsi'ikale'ex 
yéetel xan tuláacal a wóole'ex. 
4Tzaypachte'ex yéetel nojbe'encunse'ex chéen Yuumtzil a Kuex; dzo'ocbese'ex u 
nu'ucbe'en t'aano'ob, u'uye'ex u t'aan yéetel kulte'ex chéen leti'; cuxlene'ex 
chéen yéetel leti'. 

5Leti' le aj bóobat wa aj ilaj chíicul beya', bíin xot kinta'ac j quíimil tumen tu 
ya'alaj ma' a wu'uyaj t'antique'ex Yuumtzil a Kuex, máax jóokese'ex ti' le palitzil 
yanile'ex ca'ach Egiptoo', bey xan tumen tu yóoltaj u beet a p'atque'ex le bej u 
nu'uctmaj te'ex Yuumtzil a Kuexo'. Beyo' ca xu'ulsique'ex le kaas bíin yanac 
ichile'exo'. 
6Quex a sucu'un, wa a j xibil paal, wa a x ch'upul paal, wa a yabilaj atan, wa 
quex a nadza'an éet óol ca u mucul a kult u láak kuob ma' a kaj óol mix kaj 
óola'an tumen a taataobi', 
7je'el bix u kuob le caajo'ob yano'ob naadz wa náach u bakpachmaje'exo'ob, tu 
naklic jun tzéel le lu'umo' wa tu naklic jun láak tzéel, 
8ma' a kubicabáa ti' u yaanal dzíibolalo'ob u ti'al a beet ba'ax u káat mix a táan 
óoltic; mix a ch'a'ic óotzilil ti'; ma' a yaj óoltic mix a ta'aquic; 
9ba'ale' quíimse. Teech ca bin a yáax líikes a kab tu yóokol, u ti'al a loobintic, 
cu dzo'ocole' tuláacal le caajo'. 
10Quíims yéetel ch'iin tumen tu yóoltaj u tzelech tu beel Yuumtzil a Ku máax 
jóokesech Egipto tu'ux palitzilta'anech ca'achi'. 
11Beyo' tuláacal Israel bíin u yojéelt u ti'al u ch'a'ic sajaquil u beet ba'ax kaas 
je'el bix jun p'éel ba'al beya'. 
12Wa ti' je'el ba'alac caajil ti' le u dzaama te'ex Yuumtzil a Kuex u ti'al a 
cajtale'ex ca wojéeltique'ex dzo'oc u yantal 
13máaco'ob cu j ma' u'uyaj t'antico'ob Ku yéetel cu beetico'ob u p'a'atal u beel 
Ku tumen u cajnáalilo'ob a caajal, tu yo'olal táan u jíilta'alo'ob u kulto'ob kuob 
ma' kaj óola'ano'obe', 
14unaj a xakal ilique'ex ma'alob. Wa ca wilique'ex jaaj le tzicbalo'ob tumen 
dzo'oc u beeta'al le p'ecbe'en ba'alo', 
15te'ex túune' bíin a quíimse'ex yéetel u yej máascab u cajnáalilo'ob le caajo', 
bey xan tuláacal u ba'alche'ilo'ob yaan xan a xot kintique'ex u ti'al láaj xu'ulsa'al 
tuláacal ba'ax yaan ichil. 

16Ca much'quintique'ex tuláacal u co'ocoj ba'alo'ob chúumuc u kíiwiquile', ca 
láaj tóoquique'ex le caaj pa'ate' yéetel tuláacal le ba'ax ta luksaje'ex ti' le aj 
p'eeco', ca láaj tóoquique'ex bey ti'ibil óolal ti' u nojbe'enil Yuumtzil a Kuex. Le 
caajo' bíin p'áatac x lab caajil tuláacal ja'abo'ob, mix bikin bíin ca cáajbesa'ac. 
17Ma' u p'áatal te'ex mix ba'al ti' le dzo'oc u xot kinta'al u ti'al j xu'ulsa'alo', beyo' 
mix bikin bíin kuuxchajac Yuumtzil ta wéetele'ex; ba'ale' bíin u ch'a'a' óotzilil 
ti' te'ex u ti'al u beetic a ya'abtale'ex, je'el bix tu séeb chi'itaj ti' a máanja'an 
ch'i'ibale'exe', 
18wa te'ex ca u'uyaj t'antique'ex Yuumtzil a Kuex bey xan ca dzo'ocbesique'ex u 
nu'ucbe'en t'aano'ob dzo'oc in dzáic te'ex bejela'a' yéetel ca beetique'ex ba'ax 
utz tu yich. 

Deuteronomio 14 

1Te'exe' u paalale'ex Yuumtzil a Kuex. Ma' a loobiltique'ex a wíinclile'ex, mix a 
dziquic a táan jo'ole'ex quéen quíimic wa máaxe'. 
2Tumen te'exe' jun p'éel caaj jun páaycunta'ane'ex u ti'al Yuumtzil a Kuex; leti'e' 
tu yéeyaje'ex ichil tuláacal u caajilo'ob lu'um u ti'al u caajalte'ex. 

Ba'alche'ob utz u janatalo'ob yéetel le ma' utz u jantalo'obo' 

3Ma' jaantique'ex mix ba'al ma' utz u jaantalo'obi'. 
4Lela' u kaaba' le ba'alche'ob cu páajtal a jaantique'exa': Wacaxo'ob, j 
tamano'ob, mejen j tamano'ob, 
5tuláacal u jejeláasil quéejo'ob 
6Je'el u páajtal a jaantique'ex tuláacal ba'alche'ob cu ca'a jach'o'ob ca xa'ay u 
maayo'obe', 
7ba'ale' ma' unaj a jaantique'ex le ba'alche'ob cu ca'a jaach'o'ob, ba'ale' j ma' ca'a 
xa'ay u maayo'obo', leti' lelo'oba': Camello, j chi'ic, j tzuub; unaj a wa'alique'ex 
ma' utz u jaantalo'obi', tumen quex cu ca'a jach'o'obe', ma' ca'a xa'ay u 
maayo'obi'. 

8Kéekene' quex tumen ca'a xa'ay u maaye', ma' tu ca'a jach'. Unaj a wa'alique'ex 
ma' janalbe'en ba'alche'i'. Ma' a jaantique'ex u bakel le ba'alche'oba', mix a 
machique'ex u quimenilo'ob. 
9Le ba'alche'ob cajnáalo'ob ich ja'o', bíin páatac a jaantique'ex le yaan u 
sóolo'ob yéetel yaan u xiiko'ob u ti'al báabo'ob, 
10ba'ale' ma' a jaantique'ex le mina'an u sóolo'ob mix u xiiko'ob u ti'al u 
báabo'ob; unaj a wa'alique'ex ma' janalbe'en ba'alche'o'obi'. 
11Bíin páatac a jaantique'ex tuláacal janalbe'en ch'íich'o'ob, 
12ba'ale' yaan jujun túul ma' unaj a jaantique'exi': le j cóoto', le j cach baaco', u 
j cóotil ja', 
13le j ch'úuy yéetel u jejeláasil j e'epip, 
14tuláacal u jejeláasil j ch'oomo'ob, 
15j noj áalcab ch'íich', j xooch', j sac boc, tuláacal u jejeláasil j ch'úuyo'ob, 
16le j tunculuchujo', le j sac boc boox u poolo', le cuutzil ja'o', 
17le p'ontoo', siidz kuux, j ch'oom 
18le p'ontoo', p'ot x cusam mix le soodzo'. 
19Tuláacal mejen ikelo'ob, unaj a wa'alique'ex ma' janalbe'eni'. Ma' u najmal a 
jaantique'exi'. 
20Ba'ale' le ch'íich'o'ob janalbe'eno'obo', je'el u páajtal a jaantique'exe'. 
21Ma' a jaantique'ex j quimen ba'alche' le chéen cu quíimilo', tumen te'exe' jun 
p'éel caaj jun páaycuna'ane'ex u ti'al Yuumtzil a Kuex; ba'ale' je'el u páajtal u 
dza'abal ti' le j táanxel lu'umil cajnáal ichile'exe'. Je'el xan u páajtal a conique'ex 
ti' le táanxel lu'umil cu káatale'. Ma' chaquique'ex le chan j taman yéetel u kab 
yim u maama. 

U tzol xiquinilo'ob diezmo 

22Tuláacal jujun ja'ab u najmal a jun páaycuntique'ex u diezmoil u jejeláas 
janalbe'en neeko'ob ca jochique'ex. 

23U diezmoil le trigo, u kab uva yéetel aceite, bey xan u yáax aal a x wacaxo'ob 
yéetel a x tamano'ob, bíin a jaante'ex tu táan Yuumtzil a Kuex te j cúuchil bíin 
u yéey u ti'al u kaaba' tu yo'olal a canique'ex a tzique'ex Yuumtzil mantadz. 
24Wa le quéen u qui'iqui' t'ante'ex Yuumtzil kabéet a xíimbale'ex ya'ab u ti'al a 
bisique'ex le diezmo tumen náach cajacbale'ex ti' le cúuchil u yéeymaj Yuumtzil 
u ti'al u kaaba'o', 
25ca conique'ex u diezmoil, ca bisque'ex u taakinil te j cúuchil u yéeymaj 
Yuumtzilo'. 
26Yéetel le taakino', je'el a manique'ex te j cúuchil le ba'axo'ob ca tuclique'ex 
kabéete': Wacaxo'ob, j tamano'ob, u kab uva, wa je'el ba'alac paj ukulile'; 
tuláacal ba'ax a káate'exe', ti' bíin a jaante'ex tu táan Yuumtzila' Kuexe', tumen 
bíin a beete'ex tich' kab múuch' yéetel a wotoche'ex. 
27Mix bikin unaj a kex óoltique'ex le j levitaob cajnáalo'ob ta caajalo', tumen 
leti'obe' ma' j dzaab u lu'umo'ob je'el bix te'exe'. 
28Tu jujun óox ja'ab unaj a jun páaycuntique'ex u diezmoil' le ja'abo', ca 
kalique'ex tu ch'iilil a caajale'ex. 
29Tu yo'olal le quéen talac le j levitaob ma' dzaab u lu'umo'ob, wa le táanxel 
lu'umil cajnáal ichile'ex, bey xan le ma' j taata yéetel le x quimen íichamo', bíin 
páatac u janalo'ob tac u na'ajtalo'ob. Beyo' Yuumtzil a Kuexe', bíin u qui' t'antic 
tuláacal ba'ax bíin a beete'exe'. 

Deuteronomio 15 

U ja'abil u sa'atsa'al p'aaxo'ob 

1Tu jujun siete ja'abo'ob bíin a sa'atse'es le máaxo'ob p'axmaile'exo'. 
2Je'el ba'axac p'aaxilo'ob bíin sa'atsa'aca': Tuláacal máax u dzaama wa ba'ax u 
páay u láake', bíin u sa'atsej le ba'ax u dzaama páaybilo'. Ma' bíin u tzáa ti' u 
láak, wa ti' u yéet caajal ca bo'ota'ac ti'i', tumen bíin a'ala'ac tuláacal tu'ux, u 
ja'abil sa'atsaj p'aaxo'ob tu nojbe'enil Yuumtzil. 

3Ti' le j táanxel lu'umilo' cu páajtal a tzáic ca u bo'ot teech le ba'ax a dzaama u 
p'aaxo', ba'ale' ti' a wéet caajale', unaj a sa'atsic le ba'ax a dzaama ti'obo'. 
4Beyo' ma' bíin yanac óotzil ichile'exi', tumen Yuumtzil a Kue', bíin u qui' t'ant 
le lu'um bíin u dzáa teech a ti'alinto', 
5wa ca wu'uyaj t'antic yéetel ca dzo'ocbesic u nu'ucbe'en t'aano'ob dzo'oc in 
dzáic teech bejela'a'. 
6Yuumtzil a Kue', bíin u qui' t'antiquech, jach je'el bix tu séeb chi'itilaco', cu 
dzo'ocole' bíin yanac teech u ti'al a dzáa majnil ti' ya'ab múuch' caajo'ob, ba'ale' 
teche' ma' bíin a káat mix ba'al páayili'; bíin a dzáanche'et ya'ab múuch' 
caajo'ob, ba'ale' leti'obe', ma' bíin u dzáanche'etecho'obi'. 
7Wa yaan jun túul a wéet caajal óotzil ti' je'el ba'alac u caajilo'ob le lu'um cu 
dzáic teech Yuumtzilo', ma' a dzu'uyquintic a pucsi'ikal ti', mix a p'atic x ma' 
áantajil, a wéet caajal óotzil. 
8Ba'ale', dzáa ta wóol a wáantic. 
9Ma' u taal ta pool le kaakas tuucul beya': Dzo'oc u náadzal u siete ja'ab, u 
ja'abil u sa'atsa'al p'aaxo'ob, teech túune' ca léeb pactic a wéet caajal óotzil u 
ti'al ma' dzáic mix ba'al majnil ti'; tumen leti'e' bíin payalchi'inac ti' teen 
Yuumtzilen, bíin xan in wil a keban. 
10U najmal a wáantic je'el ba'alac kiine', ma' unaj u yajtal a wóol a wáantiqui', 
tumen tu yo'olal a beetic le utzilo', cu qui' t'antiquech Yuumtzil a Ku ti' tuláacal 
ba'ax bíin a beete. 
11Mix bikin bíin jáawac u yantal óotzilo'ob yóokol caab, le t o'olal quin wa'alic 
teech ca yanac teech ch'a'a óotzilil ti' a wéet caajalo'ob cu mukyajtico'ob óotzilil 
ta lu'umil. 

U a'almaj xiquinilo'ob palitzil. 
(Ex 21.1-11) 

12Wa jun túul ti' a wéet caajal hebreo, j xiib wa x co'olel cu conicbáa teech u 
ti'al a palitzilte', chéen seis ja'abo'ob bíin u meyajtech; tu siete ja'abe' ca cha'ic 
u bin. 

13Le quéen a wa'al ti' ca xi'ique', ma' cha'ic u bin x pikib kabil, 
14bíin a dzáa ba'alche'ob ti' ichil a waalako'ob, dzáa xan ti' ya'ab trigo yéetel u 
kab uva; beyo' ca jaantic yéetele', le ba'axo'ob tu dzáa teech Yuumtzil a Ku. 
15Ma' tu'ubsic a beetmaj xan a palitzilil Egipto, ba'ale' Yuumtzil a Kue' tu 
jáalkab teech. Le t o'olal cu dzáic teech bejela'a' le tzolbe'en t'aana'. 
16Ba'ale' wa a palitzil ma' u káat j bin tumen u yaabiltmajech u yaabiltmaj xan 
a láaktzilo'obe', tumen ma'alob a bisicabáa yéetele', 
17ca ch'a'ic túun jun p'éel púudz máascabe', ca nadzic tu jool najil a wotoche' 
ca pot lomtic u le' u xiquin; beyo' ca palitziltic jun puli'. Bey xan bíin a beet ti' 
a x palitzilo'. 
18Ma' a yaj óoltic a jáalkabtic a palitzilo'ob, tumen seis ja'abo'ob tu meyajtech 
tu yo'olal táancoch bo'ol ti' le bíin ca'ach a dzáa ti' jun túul j meyaj; yéetel u 
láake', Yuumtzil a Ku bíin u qui' t'antech yéetel tuláacal ba'ax bíin a beete. 

Bix bíin jun páaycunta'ac yáax xiibil ba'alche'ob 

19Tuláacal yáax xiibil ba'alche' cu síijil ichil a x wacaxo'ob wa a x tamano'obe', 
u najmal a jun páaycuntic u ti'al Yuumtzil a Ku. Ma' a beetic u meyaj u yáax al 
a x wacaxo'ob, mix a kosic le yáax chan j tamanil a j tamano'ob. 
20Tu jujun ja'ab bíin a jaant múuch' yéetel a wotoch tu táan Yuumtzil a Ku, te 
j cúuchil bíin u yéeyo'. 
21Ba'ale' wa yaan u j nuumil, wa móoch, wa ch'óop, wa yaan ba'ax cu bineltic 
ti' u wíinclile', ma' bíin a táanbes quíimsbil u ti'al Yuumtzili'. 
22Bíin a jaant te j caaj tu'ux cajnáaleche', tuláacale'ex bíin páatac a jaantique'ex 
quex utz yanile'ex wa quex ma', je'el bix a jaantique'ex u bakel jejeláas 
quéejo'obe'. 
23Ba'ale' ma' unaj a jaantic u ki'ikeli', unaj a wequic j lu'um bey u we'equel ja'e'. 

Deuteronomio 16 

Ja'abe'en kiinkujo'ob 

1Le quéen kuchuc u winalil Abibe', kiinbese'ex u kiinilo'ob Táadz Máanbal u 
ti'al u nojbe'enil Yuumtzil a Junab Kuex, tumen ti' u áakabil le winalo' tu 
jóokese'ex Egipto, Yuumtzil a Kuex. 
2Tu bulkiinilo'ob u kiinbesa'al le Táadz Máanbalo', bíin a táanbese'ex quíimsbil 
x wacaxo'ob yéetel x tamano'ob u ti'al Yuumtzil a Kuex te j cúuchil bíin u yéey 
u ti'al u kaaba'o'. 
3Le ba'alche' quíimsa'ano' bíin a jaante'ex yéetel waaj x ma' levadura. Bul siete 
kiino'ob bíin a jaante'ex waaj x ma' levadura, lelo' u waajil mukyaj, tumen 
yanchaj a séeba'an jóokole'ex Egiptoo'; beyo' ca'aliquil cuxa'ane'exe' bíin ka'ajac 
te'ex le kiin ca j jóoke'ex Egipto'. 
4Ti' le siete kiino'obo' ma' u najmal u yantal levadura ta cajtalile'exi'; le bak cu 
táanbesa'al tu yoocbal u yáax kiino', ma' u najmal u p'áatal mix jun p'íit u ti'al 
u láak kiini'. 
5Ma' unaj a táanbesique'ex u quíimsbil ba'alche'ilo'ob Táadz Máanbali' ti' je'el 
ba'alac caajil ti' le bíin u dzáate'ex Yuumtzil a Kuexo', 
6chéen ti' le cúuchil bíin u yéey u ti'al u kaaba'e', u najmal a táanbesique'ex tu 
yocbal kiin, tumen táan u t'úubul kiin ca jóoke'ex Egipto. 
7Le bak táanbesa'ano' bíin a takancunte'ex u ti'al a jaante'ex ti' le cúuchil u 
yéeymaj Yuumtzil a Kuex, tu ja'atzcabil u láak kiine' ca sute'ex ta wotoche'ex. 
8Bul siete kiino'ob bíin a jaante'ex waaj a x ma' levadura, tu siete kiine' ca 
kiinbesique'ex jun p'éel quili'ich much'tal ti' u nojbe'enil Yuumtzil a Kuex; ti' le 
kiino' ma' unaj a beetique'ex mix jun p'éel meyaji'. 
9Le quéen máanac siete semanaob líikbal ti' le kiin cáajac u joochil trigoe', 
10bíin a kiinbese'ex u kiin kujil semanaob u ti'al u nojbe'enil Yuumtzil a Kuex, 
bey xan bíin a táanbese'ex ti'ibil óolo'ob tu juunal a wóole'ex je'el bix buca'aj 
ba'ax dzo'oc u dzáic te'ex u qui' t'aan Yuumtzil a Kuexo'. 
11Bíin a beete'ex kiin kuj tu táan Yuumtzil a Kuex ti' le cúuchil u yéeymaj u ti'al 
u kaaba'e', múuch' yéetel a paalale'ex a palitzile'ex, bey xan le j levitaob, j 

táanxel lu'umilo'ob, j ma' taataob yéetel le x quimen íicham cajnáal ta 
caajale'exe'. 
12Ka'ajac te'ex ta beetaje'ex xan a palitzilile'ex Egipto; let o'olale' láaj 
dzo'ocbese'ex in wa'almaj t'aano'ob. 
13Le quéen dzo'ococ a jochique'ex le trigo yéetel xan a yedzique'ex u kaab a 
wo'och uvaexe', bíin a kiinbese'ex bul siete kiino'ob u kiin kujil máacano'ob. 
14Qui'imacchajac a wóole'ex ti' le kiin kuj pa'ate' yéetel a paalale'ex, a 
palitzile'ex, bey xan le j levitaob, le j táanxel lu'umilo'ob, le j ma' taataob yéetel 
le x quimen íichamo'ob cajnáal ta caajale'exe'. 
15Le kiin kuja' bíin a kiinbese'ex u ti'al u nojbe'enil Yuumtzil bul siete kiino'ob, 
ti' le cúuchil bíin u yéeye'; tumen Yuumtzil a Kuexe' bíin u qui' t'ante'ex ti' 
tuláacal u yich a meyaje'ex, te'ex xane', bíin sen qui'imacchajac a wóole'ex. 
16Tuláacal j xiibil máaco'ob bíin xi'ico'ob óox téen jujun ja'ab tu táan Yuumtzil 
a Kuex ti' le cúuchil bíin u yéeye', u ti'al u kiinbesic le kiin kujo'oba': waaj x 
ma' levadura, semanaob yéetel u kiin kujil máacano'ob. Mix máac bíin xi'ic tu 
táan Yuumtzil x pikib kabil, 
17bíin u bis u ti'ibil óolalilo'ob ti' le buca'aj ba'alo'ob dza'ab ti' tumen Yuumtzile'. 

U ya'almaj xiquinilo'ob u nu'ucta'al tacpoolo'ob 

18Dza'ex aj ilaj tacpoolo'ob yéetel u nuuquilo'ob caaj ti' jujun p'éel le cajtalilo'ob 
bíin dzabac ti' u jujun p'éelil u múuch' cajtalil le j otochnáalo'ob, u ti'al u 
beeto'ob ti' le caajo' ba'ax no'oja'an yéetel ba'ax jaaj. 
19Ma' u kechico'ob ba'ax toj mix u yilico'ob jela'an jun túul máac ti' u láak, mix 
u kamico'ob u bo'olal ta'acunaj si'ipil, tumen le kam bo'olal ta'acunaj si'ipilo' cu 
ch'óopquintic aj na'ato'ob bey xan cu kechic u t'aan máaco'ob toj u cuxtalo'ob. 
20Le ba'ax tu beel, chéen ba'ax tu beelo', u najmal a beetique'ex, u ti'al ca 
cuxlaque'ex bey xan a ti'alintique'ex le lu'um cu dzáic ti' te'ex Yuumtzil a 
Kuexo'. 

21Ma' a pakique'ex mix jun cúul che' u ti'al a tziquique'ex mix jun p'éel beetbil 
ku, mix a nadzique'ex tu chúun u multuun Yuumtzil a Kuex. 
22Ma' a much'quintique'ex tuunicho'ob u ti'al u yúuchul x ma' ocsaj óolal kultaj, 
tumen lelo' u táaj p'ec Yuumtzil a Junab Kuex. 

Deuteronomio 17 

1Ma' a táanbesique'ex u ti'al quíimsbil ba'alche' ti' Yuumtzil a Kuex mix jun túul 
j nuumil wacax wa j taman wa yaan ba'ax jela'an ti', tumen lelo' u táaj p'ec. 
2Wa ti' jun p'éel le caajo'ob cu dzáic te'ex Yuumtzil a Kuex, ca nactáantique'ex 
jun túul j xiib wa co'olel táan u beetic ba'ax u p'ectmaj Yuumtzil, mix xan tu 
táan óoltic u nup t'aan 
3tumen táan u kultic u láak kuob táan xan u xoltal tu táano'ob, tu táan kiin, wa 
tu táan uj, wa tu táan eeko'ob, ba'ax ma' u ya'almaj Yuumtzile', 
4wa cu kuchul u tzicbalil ta xiquine'exe', xakal káat chi'ite'ex ma'alob le 
tzicbalo'; wa jaaj táan u beeta'al jun p'éel ba'al p'ecbe'en bey tu caajil Israelo', 
5yaan u bisa'al tu táan u aj p'is óolo'ob le caajo' máax beet le p'ecbe'en ba'alo', 
bíin xot kinta'ac quíimil yéetel ch'iin. 
6U xot kiinil quíimile' chéen je'el u béeytale' wa yaan ca'a túul wa óox túul 
máaxo'ob jaajcuntic, chéen tu yo'olal jun túul jaajcuntique', mix máac bíin xot 
kinta'ac j quíimil. 
7Le aj jaajcunajo'obo', leti'ob bíin yáax ch'inic le máax xot kinta'an quíimilo', 
cu dzo'ocole' cu ch'i'inil tumen tuláacal le caajo'. Beyo' ca tzelique'ex tuláacal 
kaas ichile'ex. 
8Wa yaan a wilique'ex jun p'éel talam paaclan tacpole', tu yo'olal quíimil wa 
ba'atel, wa loobquinaj wíinclil, wa je'el ba'axac cu yúuchul te j caajo', xeene'ex 
te j cúuchil u yéeymaj Yuumtzil a Kuexo' 
9t'aanene'ex yéetel le aj kiino'ob levitaobo' bey xan yéetel u aj p'is óol caaj 
dza'an ti' le kiino', ca tzole'ex ti'ob le ba'ax úucho'. Leti'ob bíin u ya'alo'ob ba'ax 
xot kiinil bíin dza'abac, 

10te'exe' bíin xot kiinaque'ex jach je'el bix bíin u tzolo'obe'. 
11Beete'ex jach je'el bix bíin u ya'alo'obe', ma' kexique'ex mix ba'al ti' le xot 
kiino'. 
12Ba'ale' le máax bíin u beet ba'al chéen tu yo'olal u nonoj báil ma' tu 
dzo'ocbesic ba'ax tu ya'alaj le aj kiin máax meyajtic Yuumtzil, wa le ba'ax tu 
ya'alaj le aj p'is óolo', yaan u xot kinta'al j quíimil. Beyo' ca xu'ulsique'ex ba'ax 
kaas Israel, 
13le quéen u yojéelt túun le caajo', bíin u ch'a'a sajaquil, bíin xan u p'at u beetic 
ba'ax yéetel nonoj báil. 

A'almaj xiquino'ob u ti'al ajawo'ob 

14Wa le quéen ocoque'ex te j lu'um bíin u dzáa te'ex Yuumtzil a Kuex, tumen 
dzo'oc a jáanpaytique'ex u ti'al a cajtale'ex, ca kuchuc a wa'ale'ex: J káat ca 
yanac to'on jun túul ajaw u ti'al u méektáanto'on, je'el bix le yaan ti' le múuch' 
caajo'ob cajnáalo'ob t tzéela', 
15Unaj a dzáique'ex u ti'al u ajawil a múuch' caaje'exe' jun túul a wéet caajale'ex 
le máax bíin yéeya'ac tumen Yuumtzil a Kuexe'. Ma' unaj a dzáique'ex u ti'al 
ajaw jun túul táanxel lu'umili', kabéet jun túul a wéet caajale'ex. 
16Ba'ale' le ajawo' ma' unaj u yantal ya'ab u tzíimino'obi', mix unaj u túuchi'itic 
máaco'ob Egipto u ti'al u ya'abcuntic u tzíimino'obi', tumen Yuumtzile' u 
ya'almaj te'ex: Mix bikin bíin suunaque'ex tu ca'a téen ti' le bejo'. 
17Mix xan unaj u yantal ya'ab co'olelo'ob ti', tu yo'olal ma' u p'atic in beel; mix 
unaj u yantal ti' ya'ab oro mix plata. 
18Le quéen culac le ajaw tu jalach káanche'o', bíin u túuchi'it ca beeta'ac jun 
wáal u x ca'a dzíibil, je'el bix le yáax dzíibta'an le cu canata'al tumen le aj 
kiino'ob levitaobo'. 
19Sáamsamal bíin yanac tu yicnal u x ca'a ju'unil le dzíiba', bíin u xoc 
sáamsamal tu kiinilo'ob u cuxtal, u ti'al u canic u tzic Yuumtzil u Ku, u ti'al ca 
u tzic tuláacal u ca'ansajilo'ob yéetel ca u dzo'ocbes u nu'ucbe'en t'aanilo'ob, 

20tu yo'olal ma' u tucultic wa asab nojoch ti' u chuucáan u yéet caajalo'ob mix 
u tzéelel ti' le nu'ucbe'en t'aano'obo'. Beyo', leti' yéetel u ch'i'ilancabo'obe', bíin 
sen úuchbenchajaco'ob u méektáano'ob Israel. 

Deuteronomio 18 

Kue' cu ya'alic ba'ax u najalo'ob le aj kiino'ob j levitaob 

1Le aj kiino'ob levitaob u ch'i'ibalo'ob Leví, ma' bíin dza'abac lu'umo'ob ti' leti'ob 
je'el bix u chuca'an j israelitaobo'. Bíin u tzéentuba'ob yéetel le ba'alche'ob cu 
quíimsa'alo'ob u ti'al j táanbesbil ti' Yuumtzil yéetel le ba'axo'ob u najmal u 
dza'abal ti'obe'. 
2Ma' bíin dza'abac u lu'umo'ob je'el bix u yéet caajalo'obe', tumen u 
kamba'alba'obe' Yuumtzil, tumen bey u ya'almajilo'. 
3Le ba'axo'ob unaj u dza'abal ti' le aj kiino'ob ti' le quíimsbil x wacaxo'ob wa 
mejen j tamano'ob cu dza'abal tumen le caajo', leti'elo'oba': Bíin dza'abac ti'ob 
u pu'uch, u cama'ach yéetel u x ca'a tzuuquel 
4bey xan u yáax icho'ob trigo, u kab uva, aceite yéetel le yáax tzo'otz cu ko'osol 
ti' le j tamano'obo'; 
5Tumen Yuumtzil a Kuex j yéeyo'ob, ichil tuláacal u chuca'an a múuch' cajtalil 
a wotochnáale'ex, tu yo'olal beyo', líikbal ti' u taataob tac u paalalo'obe' bíin 
yanac sáamsamal yáanal u kabo'ob u meeyjul u kulta'al Yuumtzil. 
6Wa jun túul j leví cajnáal ti' je'el ba'alac a caajale'ex cu taactal u taal te j 
cúuchil u yéeymaj Yuumtzilo', 
7bíin páatchajac u meyaj bey aj kiin tu kaaba' Yuumtzil, je'el bix u meyaj u 
chuca'an u láako'ob levitaob tu meeyjul Yuumtzile', 
8bíin xan u kam le buca'aj janal cu kamic u láako'obe', bíin u kam xan le ba'ax 
bíin p'a'atac ti' tumen u taatae'. 

U ka'asaj iik u ti'al ma' u yúuchul cuxtal je'el bix j ma' ocsaj óolo'obo' 

9Le quéen dzo'ococ a wocole'ex te j lu'um bíin u dzáa te'ex Yuumtzil a Kuexe', 
ma' a beetique'ex le kaakas ba'alo'ob suuc u beetico'ob le múuch' caajo'obo'. 

10Mix máac ichile'ex bíin u kub u paal u ti'al j máansa'al ich káak, mix u 
beeticubáa j meenil, mix u táabal u ya'al ba'axo'ob cu taal u kiinil, mix u beetic 
u j pulya'ajil, 
11mix u beetic u aj wáayil, mix u bin u káat chi'it le j chuchuc na'ato'ob, mix u 
káatanquil ti' pixano'ob, mix u t'aan yéetel quimeno'ob. 
12Tumen Yuumtzile' u léem p'ec máaxo'ob beetic le ba'alo'obo'. Wa Yuumtzil a 
Kuex cu tojolch'intic ta táane'ex le múuch' caajo'obo', tumen leti'obe' suuc u 
beetico'ob ba'alo'ob sen kaaso'. 
13Te'exe' unaj a wutzil biscaba'ex yéetel a Kuex. 
14Le múuch' caajo'ob bíin u dzáate'exo', cu táan óoltico'ob máaxo'ob cu 
paticuba'ob u ya'alo'ob ba'ax cu taal u kiin yéetel le aj chuchuc na'ato'obo', 
ba'ale' te'exe' ma' bíin u cha'a' Yuumtzil a Kuex a beetique'ex beyo'. 

Bíin talac jun túul aj bóobat 

15Yuumtzil a Kuexe' bíin u beet u jóokol ichile'ex jun túul aj bóobat je'el bix 
tena', unaj a wu'uyaj t'antique'ex. 
16Tu jaajile' lela' leti' ta káataje'ex ti' Yuumtzil a Kuex tu lu'umil u witzil Horeb, 
le kiinac láaj much'laje'exe', ca ta wa'alaje'ex: Ma' c káat c u'uy u t'aan Yuumtzil 
Ku tu ca'a téeni', mix c ilic le káaka', tu yo'olal ma' c quíimil. 
17Yuumtzil túune' tu ya'alaj teen: Ma'alob ba'ax dzo'oc u ya'alico'ob. 
18Tene' bíin in beet u jóokol ichilo'ob jun túul aj bóobat je'el bix teche', jun túul 
u yéet caajalo'ob u ti'al u ya'alic ti'ob ba'ax bíin in wa'ale', bey xan ca u babal 
a'al ba'ax bíin in wa'al ti'. 
19Tuláacal le máax ma' bíin táan óoltic ba'ax bíin u ya'al le aj bóobat tin 
kaaba'o', bíin in xot kinte. 
20Ba'ale' le aj bóobat cu ca'analtal yich u ya'alic t'aan tin kaaba'e', wa cu ya'alic 
ba'ax ma' in wa'almaj, wa cu quex cu t'aan tu kaaba' u láak kuobe', bíin xot 
kinta'ac j quíimil. 

21Wa xan te'ex ca tucultique'ex: ¿Bix je'el u páajtal c ojéeltic wa u t'aan 
Yuumtzil cu ya'alique'? unaj a wojéeltique'ex lela': 
22Wa le ba'ax tu ya'alaj le aj bóobat tu kaaba' Yuumtzil ma' tu yúuchule', lelo' 
u chíiculal ma' Yuumtzil a'almajili', le aj bóobato' chéen j t'aanaj tu yo'olal u 
ca'anal ichil; let o'olale' ma' ch'a'ique'ex sajaquil ti'. 

Deuteronomio 19 

U caajilo'ob ta'acbesajil 
(Nm 35.9-28; Jos 20.1-19) 

1Le quéen u láaj xu'uls Yuumtzil a Kuex le múuch' caajo'ob u ti'al ca u dzáa a 
ti'alinte'ex le lu'um tu'ux cajnáalo'ob bejela'a', le quéen ocoque'ex cajtal tu 
caajilo'ob yéetel tu najilo'obe', 
2bíin a jun páaycunte'ex óox p'éel u caajilo'ob le lu'um cu dzáic Yuumtzil a 
Kuex a ti'alinte'exo', 
3bey xan bíin a táaxcunte'ex u bejilo'ob. Cu dzo'ocole' bíin a jóokese'ex óox jatz 
ti' le lu'um cu dzáic Yuumtzil a Kuex a ti'alinte'exo', tu yo'olal le quéen yanac 
máax cu quíimsic jun túul máaque', bin u ta'acbesubái'. 
4Le máax quíimsajnajo', cu páajtal u púudzul u ta'acbesubái', tu yo'olal ma' u 
quíimsa'al, wa cu ye'esic ma' taaliti' u quíimsic mina'an kuuxilil ichilo'ob 
ca'achi'. 
5Co'ox a'alic, wa máax cu láakinticubáa j bin j si' yéetel jun túul u yéet caajale' 
wa ca'aliquil táan u ch'aque' cu jóodzol le báat tu yooco', cu tza'ayal ti' u yéet j 
si'e' tu yo'olal lelo' cu quíimile'; leti'e' cu páajtal u yáalcab u ta'acbesubáa ti' jun 
p'éel le caajo'obo'. Beyo' cu canantic ma' u quíimsa'al. 
6Tumen wa náach u bejile', jun túul u nadza'an láaktzil le quimeno' ca u yóolt 
u sut u jeel le loobo', bíin u ch'a'apacht táaj p'uja'an le máax quíimsajnajo', cu 
dzo'ocole' bíin u chucpacht u quíims quex ma' tu najmatic u quíimsa'al, tu 
yo'olal ma' yanchaj kuuxil ti' ca'achi'. 
7Le t o'olal quin wa'alic te'ex ca jun páaycunte'ex óox p'éel caajo'ob, 

8cu dzo'ocole', le quéen cóochquinta'ac a lu'ume'ex tumen Yuumtzil a Kuex tu 
yo'olal u dzáic te'ex tuláacal le lu'um je'el bix tu séeb chi'itilac ti' a máanja'an 
ch'i'ibale'exe', 
9bíin a nupe'ex ti' le óox p'éel yaan te'exo' u láak óox p'éel caajo'ob u ti'al 
ta'acbesajil (wa te'ex ca dzo'ocbesique'ex in nu'ucbe'en t'aano'ob quin dzáic te'ex 
bejela'a', ca yaabilte'ex Yuumtzil a Kuex yéetel ca xíimbalnaque'ex ti' u toj 
beelo'ob). 
10Beyo' ma' bíin we'equec u ki'ikel máax mina'an u si'ipil ta lu'ume'ex cu dzáic 
te'ex Yuumtzil a Kuex a ti'alinte'exo', mix bíin lúubuc ta wóokole'ex u si'ipil mix 
jun p'éel quíimil. 
11Ba'ale' wa jun túul máac ch'a'a p'ecta'an tumen u láak máac cu ch'úuctic wa 
cu kuchul u kiinil u quíimsique', cu dzo'ocole' cu yáalcab u ta'acbesubáa ti' jun 
p'éel le caajo'obo', 
12u nuuquilo'ob u caajal túuno', bíin u ya'alo'ob ca ma'achac u ti'al kubbil tu 
kab u nadza'an láak le quimeno', u ti'al xot kintbil j quíimil. 
13Ma' a ch'a'ique'ex óotzilil ti', beyo' bíin a wet'e'ex u we'equel u ki'ikel máax 
mina'an u si'ipil tu múuch' caajil Israel. Tuláacal ba'alo'ob túune', bíin jóokoc 
te'ex utzil. 
14Ti' le lu'um bíin u dzáa te'ex Yuumtzil a Kuexo', bíin a táan óolte'ex u 
xu'ukilo'ob u lu'umo'ob máax cajnáal ta tzéele'ex je'el bix p'isa'anilo'obe'. 

U tzol t'aanilo'ob u ti'al u núumsajil jun túul j tus 

15U tac pool chéen jun túul máaque', ma' chuca'an u ti'al u ya'ala'al wa dzo'oc 
u si'ipanchajal u láak máac tu yo'olal meyaj loob wa tu yo'olal u láak si'ipile'. 
Le tac poolo' bíin táan óolta'ac chéen wa yaan ca'a túul wa óox túul aj 
jaajcunajo'ob. 
16Wa jun túul j loolob máac cu bin j tus u ti'al u nupic u tac u pool tu yo'olal 
wa máax, cu ya'alic dzo'oc u beeta'al loobe', 

17le ca'a túul máaco'ob cu ba'atelo'obo', bíin xi'ico'ob tu táan Yuumtzil, tu táan 
le aj kiino'ob yéetel tu táan le aj ilaj tacpoolo'ob cu meyajo'ob ti' le kiino'obo'. 
18Le aj ilaj tacpoolo'obo', bíin u ma'alob xakal ilo'ob le ba'ax cu yúuchulo', wa 
ma' jaaj le tacpol u beetmaj le máac tu yóokol u láak máaco', 
19bíin beeta'ac u mukyajtic le ba'ax u káat ca'ach u beet u mukyajt u láak 
máaco'. Beyo' bíin a xu'ulse'ex tuláacal le kasa'anil yaan ichile'exo'. 
20Beyo' le quéen ojéelta'ac tumen u chuucáano'obo', bíin u ch'a'ob sajaquil, ma' 
bíin u beeto'ob le loolob ba'alo'. 
21Ma' ch'a'ique'ex óotzilil: xot kinte'ex u cuxtal yo'olal cuxtal, u yich yo'olal ich, 
u coj yo'olal coj, u kab yo'olal kab, u yooc tu yo'olal ooc. 

Deuteronomio 20 

U tzolbe'en t'aanilo'ob ba'atel 

1Le quéen jóokoque'ex j ba'atel yéetel a aj p'eeque'ex wa ca wilique'ex yaan u 
tzíimino'ob, yaan u bolanilo'ob u ba'atelo'ob bey xan asab ya'abo'ob u aj 
ba'atelo'ob ti' te'exe', ma' a ch'a'ique'ex sajaquil ti'ob, tumen ta wéetele'ex yaan 
Yuumtzil a Kuex máax jóokese'ex Egipto. 
2Le quéen kuchuc u kiinil le ba'atelo', le aj kiino' bíin u t'aan le aj ba'atelo'obo', 
3bíin u ya'al ti'ob: U'uye'ex, j israelita'ex, bejela'e' bin a ca'aje'ex ba'atel yéetel a 
aj p'eeque'exo'ob. Ma' u lúubul a wóole'ex mix a ch'a'ique'ex sajaquil; ma' 
quiquilaanquile'ex mix u ja'akal a wóole'ex, 
4tumen Yuumtzil a Kuexe' ti' yaan ta wéetele'exe'; leti' bíin ba'atelnac yéetel a 
aj p'eeque'exo'ob bíin a dzáanche'ete'exo'ob. 
5Cu dzo'ocole' bíin t'aanaco'ob u nuuquilo'ob u ti'al u ya'alico'ob: Wa yaan máax 
túumben u yotoch ma' cajlac ichile', xi'ic tu yotoch, ma' xan ca quíimic ti' le 
ba'atelo' ca yanchajac u cajtal u láak máac tu yotoch. 
6Wa yaan máax ichile'ex u pakmaj uva ma' u t'oc u yiche', xi'ic tu yotoch, ma' 
xan ca quíimic ti' le ba'atelo' ca t'o'ococ tumen u láak máac u yo'och uva. 

7Wa yaan máax u dzaama u t'aanil dzo'ocol beel ma' dzo'ococ u beele', xi'ic tu 
yotoch, ma' xan ca quíimic ti' le ba'atelo' ca dzo'ococ u beel yaanal máac yéetel 
u x ba'al. 
8Cu dzo'ocole' u nuuquilo'obo' cu ca'a t'aano'ob yéetel le aj ba'atelo'obo' cu 
ya'alico'ob ti' leti'ob: Wa yaan máax sajac ma' chuca'an u yóole', xi'ic tu yotoch 
tu yo'olal ma' u lúubsic yóol u yéet ba'atelo'ob. 
9Le quéen dzo'ococ u t'aano'ob u nuuquilo'obo', le náacomo'obo' cu máano'ob 
tu táan le aj ba'atelo'obo'. 
10Le quéen a nadzaba'ex ti' jun p'éel caaj u ti'al a pulcaba'ex tu yóokole', táanil 
unaj a káatique'ex ti'ob ca u kububa'ob yéetel jéedzel óolal. 
11Wa u cajnáalilo'ob le caaj cu táan óoltico'ob u kubcuba'ob yéetel jéedzel, cu 
cha'ico'ob a wocole'exe', te'exe' bíin a palitzilte'exo'ob u ti'al a beete'ex u 
meyajo'ob quex ma' u káato'obi'. 
12Ba'ale' wa ma' tu yóoltico'ob u kububa'ob te'ex yéetel jéedzel, tumen u 
káato'ob u pulicuba'ob j ba'atel ta wéetele'exe', te'exe' bíin a bakpachte'ex le 
caaj u ti'al a pulicaba'ex tu yóokol. 
13Yuumtzil a Kuexe', bíin u beet u lúubul ta kabe'ex, te'exe' bíin a quíimse'ex 
tuláacal u cajnáalilo'ob yéetel u yej máascab. 
14U co'olelilo'ob, le mejen paalalilo'ob, le wacaxo'ob yéetel tuláacal le ba'ax 
yaan ichil le caajo', a láaj ti'ale'ex; bíin qui'imacchajac a wóole'ex yéetel 
tuláacal le ba'ax bíin u yóolt Yuumtzil ca a toque'ex ti' le aj p'eeco'obo'. 
15Bey xan bíin a beete'ex yéetel tuláacal le caajo'ob yano'ob náach ti' a 
cajtalile'ex ma' taakal ti' le múuch' caajo'oba'. 
16Ba'ale' ti' u caajilo'ob le múuch' caajo'ob cu dzáic te'ex Yuumtzil a Kuex a 
ti'alinte'exo', ma' unaj a p'atique'ex cuxa'an mix ba'ali', 
17ba'ale' bíin a xot kinte'ex u ti'al láaj xu'ulsajil, quíimsbil ti'ibil óolal u ti'al 
Yuumtzil, le j hititaob, le j amorreob, le j cananitaob, le ferezeob, le j heveob 
yéetel le jebuseob, je'el bix u ya'almajil Yuumtzilo', 

18u ti'al ma' u ca'anbesico'ob te'ex a beete'ex le ba'alo'ob talam kaas cu 
beetico'ob tu nojbe'enil u kuob, u ti'al ca u beeto'ob a kebanchajle'ex ti' 
Yuumtzil a Kuex. 
19Wa u ti'al a jáanpaytique'ex jun p'éel caaj yaan a bakpachtique'ex ya'ab 
kiino'obe', ma' a jay ch'actique'ex u che'ilo'ob yéetel báat, tumen kabéet te'ex u 
yicho'ob u ti'al a jaante'ex; cu dzo'ocole', lelo'obo' chéen u che'ilo'ob káax, ma' 
wíinico'ob ca páatchajac u ba'atelo'ob ta wéetele'exi'. 
20Ba'ale' bíin páatchajac a ch'aquique'ex le che'ob ma' janalbe'en u yicho'ob u 
ti'al a kalique'ex u bakpach le caajo' bíin a pulaba'ex yóokol, tac u lúubul ta 
kabe'exo'. 

Deuteronomio 21 

Ba'ax u najmal u beeta'al wa ma' ojéela'an máax quíims u láak máaqui' 

1Wa ti' le lu'um bíin u dza'abac a ti'alinte'ex tumen Yuumtzil a Kuex ca 
nactáantique'ex j káax jun túul máac quíimsa'an ma' ojéelta'an máax 
quíimsmaile', 
2u nuuquilo'ob le caaj yéetel u aj ilaj tacpoolo'obe', bíin u tuculto'ob buca'aj 
náachil yanil ti' jun p'éel caaj, buca'aj xan naadzil ti' u láak. 
3U nuuquilo'ob túun le caaj naadzo', bíin u ch'a'ob jun túul chan x wacax mix 
jun téen dza'abac j meyaj, 
4cu yéemsa'al tu beel ja' mantadz táan u yáalcab u ja'il, mix jun téen xan 
péecsa'ac u lu'umil mix úuchuc paakali', te'elo', ti' bíin ca'achac u cali'. 
5Cu dzo'ocole' cu nadzicuba'ob le aj kiino'ob levitaobo', tumen Yuumtzil 
yéeyo'ob u ti'al ca u beeto'ob u meeyjul kultaj yéetel u ti'al u dza'ob qui' 
t'aanaco'ob tu kaaba' Yuumtzil. Ti' tuláacal ba'atel yéetel kuuxile', leti'ob bíin 
a'alic u dzo'oc t'aan. 
6Cu dzo'ocole' tuláacal u nuuquilo'ob le caajo', bíin u p'o'ob u kabo'ob yóokol 
le chan x wacax quíimsa'ano', 

7bíin u ya'alo'ob le t'aana': To'one' ma' t quíimsaj le máaca', mix t ilaj bix 
quíimsa'abiqui'. 
8Yuumtzil, sa'ats u si'ipil a caajal Israel, le caaj ta manajo', ma' a sipa'ancunsic 
tu yo'olal úuchic u quíimil le máac mina'an u si'ipila'. Beyo' ma' bíin p'is 
óolta'aque'ex úuchic u quíimil le máaco', 
9te'ex xane' bíin a beete'ex ba'ax tu beel tu yich Yuumtzil u ti'al a lukesic ti' 
te'ex u si'ipilil le quíimilo'. 

U tzolbe'en t'aanil u ti'al máaxo'ob cu ma'achalo'ob palitzilil ti' ba'atel 

10Le quéen xi'ique'ex a ba'atel te'ex a aj p'eeque'exo'obe', le quéen u kub 
Yuumtzil wíinico'ob ta kabe'exe', 
11wa jun túul ti' te'ex cu yilic ichilo'ob yaan jun túul x co'olel qui'ichpam cu 
yutztal tu yich cu dzo'ocol u beel x yéetele', 
12unaj u bisic tu yotoch ca u beet u dziquic u pool, bey xan ca u kosláant u 
yíich'ac, 
13cu kexic le nook u búuquintmaj le ca j ma'ach ti' le ba'atelo', cu p'áatal cajtal 
tu yotoch ca'aliquil u yoktic u taata bey xan u maama bul winal. Cu dzo'ocole' 
le j israelitaob cu páajtal u nupicubáa x yéetel; beyo' leti'e' cu p'áatal íichamil 
ti' leti', leti'e' cu p'áatal atanil ti' leti'. 
14Wa cu dzo'ocol cu yilic ma' utz tu t'aane', cu páajtal u cha'ic u bin; ba'ale' ma' 
tu páajtal u conic mix u palitziltic tumen tu pa'aj u subtzil. 

Ba'axo'ob bíin dza'abac ti' j yáax paal 

15Wa jun túul máac yaan ca'a túul u yatan, u yaabiltmaj jun túul, ma' bey u 
láak jun túulo', cu yantal u paalal ti' tu ca'a túulal, ba'ale' le j yáax paalo' cu 
síijil ti' le co'olel ma' u yaabiltmajo', 
16le quéen kuchuc u kiinil u t'oxic u ayikalil ti' u paalale', ma' bíin páatac u 
dzáic ti' u paal le co'olel u yaabilmaj le ba'ax u najmal u dza'abal ti' le yáax 
paalo', tumen je'el u beetic kaas ti' u paal le x co'olel u p'ectmajo', tumen leti' 
jach yáax paal. 

17Yaan u ka'ajal ti'e' máax jach u yáax paal u ti'al u dzáic ti' ca'a jatz tu pa'ate'il 
u ayikalo', tumen leti' u yáax yich u muuk, yéetel leti' najmatic, tumen j yáax 
paal. 

Jadz u ti'al paalal cu j ma' u'uyaj t'aano'ob 

18Le máax yaan jun túul u paal cu ma' j u'uyaj t'aan, ma' tu beetic ba'ax cu 
ya'alic u taata wa u maama quex tumen cu ja'adzal tu yo'olal u j ma' u'uyaj 
t'aanile', 
19u taata yéetel u maamae' unaj u bisico'ob tu táan u nuuquilo'ob u caajal, 
20ca u ya'al ti'ob: C paale' j ma' u'uyaj t'aan yéetel ma' tu ya'alic wa bey ti' ba'ax 
c a'alic, mix tu chíin poltic c t'aan, leti'e' kaschaja'an yéetel j cáaltal wíinic. 
21Bey túuno' bíin quíimsa'ac yéetel ch'iin tumen tuláacal u j xiibilo'ob le caajo'. 
Beyo' bíin a xu'ulse'ex le kasa'anil yaan ichil a caajale'exo', le quéen ojéelta'ac 
tumen le j israelitaobo', bíin u ch'a'ob sajaquil. 

U jejeláasil tzolbe'en t'aano'ob 

22Wa jun túul máac cu xot kinta'al j quíimil ch'uyquintbil ti' jun cúul che'e' 
tumen yanchaj jun p'éel u nojoch si'ipile', 
23u wíinclile', ma' u najmal u p'áatal bul áakab te'elo', ba'ale' yaan u mu'ucul 
láili' ti' le kiino', tumen loolob t'anta'an tumen Ku le máax cu quíimil ch'uyucbal 
ti' jun cul che', let o'olal te'exe' ma' u najmal a cha'ique'ex u kastal a lu'ume'ex 
bíin u dzáa te'ex Yuumtzil a Kuex a ti'alinte'exo'. 

Deuteronomio 22 

1Wa jun túul ti' te'ex cu yilic satal u wacax wa u j taman u yéet caajale', ma' 
unaj u chéen iliqui', ba'ale' unaj u bisic ti' u yéet caajal. 
2Ba'ale' wa ma' naadz tu yotoch cajnáal u taataile' mix u kaj óole', bíin u bis tu 
yotoch tac le kiin bíin káata'ac ti' tumen u yéet caajale'; leti' túune' bíin u sut 
ti'. 
3Bey xan bíin beeta'ac yéetel jun túul burro, wa jun p'éel búuc, wa je'el ba'alac 
cu sa'atal ti' wa máax cu nactáant ichile'exe'. Ma' a chéen ca wile'exi'. 

4Wa ichile'ex cu yilic luubul j bej u yalak burro, wa u wacax u yéet caajale', 
ma' unaj u chéen iliqui', ba'ale' unaj u yáantic u líikesej. 
5Co'olele' ma' u najmal u búuquintic u búuc j xiibi', mix le j xiib u najmal u 
búuquintic u búuc co'oleli', tumen ti' Yuumtzile' cu lúubul kaasil máax beetic 
beyo'. 
6Wa yaan máax cu nactáantic tu beel u ku' ch'íich'o'ob ti' jun cúul che' wa j 
lu'um, yaan u mejen ch'íichi'lo'ob wa u ye'elo'ob ti' pacacbal u na'il 
yóokolo'obe', ma' unaj u ch'a'ic le na'il pa'ate' yéetel u mejenilo'obi'; 
7unaj u ch'a'ic chéen u mejenile', ca u cha'a u bin u na'il. Beyo' bíin 
qui'imacchajac u yóol bey xan bíin chowacchajac u cuxtal. 
8Le máax ichile'ex cu beetic u jun p'éel túunben pakil naje', u najmal u dzáic u 
káasab pakil yóokol le najo'; beyo' bíin u canant ma' u si'ipil quíimil mix máac 
tu yotoch wa yaan máax cu lúubul tu najil. 
9Ma' pakique'ex ta coole'ex jejeláas i'inajo'ob, ma' xan ca láaj sa'atac a wi'inaji', 
yo'olal ma' u xu'ulul a tóoquic le ba'ax bíin a pako', mix u p'áatal ma' a joochil 
u yich a paakal. 
10Ma' a nupic jun túul wacax yéetel jun túul burro u ti'al a bukic u lu'umil a 
cool. 
11Ma' búuquintique'ex nook xa'akbesa'an u jiit'il u tzo'otzel j taman yéetel lino. 
12Dza'ex u chúuchuch káxilo'ob u sáabchi' u can ti'itzil le buclis nook iquil a 
pixcaba'exo'. 

U tzolbe'en t'aanilo'ob dzo'ocol beel 

13Wa jun túul xiib cu dzo'ocol u beel yéetel jun túul x co'olel, cu p'ectic le quéen 
dzo'ococ u nupicubáa x yéetel 
14cu jo'op'ol u t'aan kaas tu yóokol táan u ya'alic: Tene' j dzo'oc in beel yéetel 
le co'olela', ba'ale' le ca tin nupinbáa x yéetele' tin wilaj ma' x sujuyi', 
15u taata yéetel u maama le x ch'úupal túuno', bíin u ch'a'ob u chíiculal u x 
sujuyil u ti'al u ye'eso'ob tu táan u nuuquil le caajo', 

16u taata le x ch'úupalo', bíin u ya'al ti' u nuuquilo'ob le caajo': Tene' tin dzaj in 
x ch'upul paal ti' le wíinica', ba'ale' leti'e' dzo'oc u p'ectic 
17bey xan táan u taquic u pool iquil u ya'alic ma' x sujuy ca'achi'. Ba'ale' je'el u 
chíiculal u sujuyila'. Ca'aliquil táan u t'aane', bíin u xit' le teep' tu táan u 
nuuquilo'ob le caajo'. 
18Leti'ob túune' bíin u macho'ob le máac u ti'al p'is óoltbil, 
19bíin xot kinta'ac u bo'ot cien sac taakino'ob, u ti'al u kub ti' u taata le x 
ch'úupal úuchic u t'aan kaas tu yo'olal jun túul u sujuy x ch'úupalil Israel. Cu 
dzo'ocole' leti'e' cu p'áatal láili' u yatane', ma' bíin páatac u p'áatic tuláacal u 
kiinil u cuxtali'. 
20Ba'ale' wa cu jóokol jaajil ma' x sujuye', 
21bíin jóokesa'ac tu jool yotoch u taata u ti'al quíimsbil yéetel ch'iin tumen u j 
xiibilo'ob le caajo', tumen tu beetaj ba'ax sen kaas iquil úuchic u sublaccunsic 
u yotoch u taata. Beyo' ca xu'ulsique'ex le ba'ax kaas yaan ichile'exo'. 
22Wa cu chu'ucul jun túul máac chilicbal yéetel jun túul co'olel dzoca'an u 
beele', tu ca'a túulal bíin xot kinta'ac j quíimil. Beyo' ca xu'ulsique'ex ba'ax kaas 
cu yantal Israelo'. 
23Wa jun túul x ch'úupal dza'an u t'aanil dzo'ocol beel ti' tumen jun túul j xiib, 
cu nactáanta'al tumen u láak j xiib te j caaj cu chital x yéetelo', 
24tu ca'a túulal bíin bisa'aco'ob tu táan u aj p'is óolilo'ob le caajo', te'elo' bíin 
xot kinta'aco'ob j quíimil yéetel ch'iin: le x ch'úupalo' tumen ma' tu kataj áantaj 
quex ti' yaan ti' jun p'éel caaji', le j xiibo' tumen tu manba'alcuntaj u yatan u 
láak. Beyo' ca lukesique'ex le kaas yaan ichile'exe'. 
25Ba'ale' wa jun túul j xiib cu nactáantic jun túul x co'olel ich cool u núucmaj 
u dzo'ocol u beel yéetel u láak j xiib cu cóolic j chital x yéetele', lelo', chéen 
bíin quíimsa'ac le j xiib chilaj x yéetelo'. 

26Le x ch'úupalo' ma' bíin beeta'ac mix ba'al ti', tumen ma' u beet mix ba'al u 
ti'al u yantal u si'ipil u quíimsa'ali'; lelo' bey je'el bix jun túul máac cu pulicubáa 
yóokol u láak máac u ti'al u quíimsique'; 
27tumen leti'e' tu nactáantaj tu juunal le x ch'úupal te j coolo', quex awatnaque', 
mix máac bíin u'uyic u ti'al áantic. 
28Wa jun túul j xiib cu nactáantic jun túul x ch'úupal ma' u dzaama u t'aanil 
dzo'ocol beel, cu cóolic j chital x yéetel, cu yila'alo'obe', 
29le j xiib túuno' bíin u kub cincuenta sac taakino'ob ti' u taata le x ch'úupalo': 
bey xan je'el bix dzo'oc u sublaccunsico', yaan u dzo'ocol u beel x yéetel, cu 
dzo'ocole' ma' bíin páatac u xunp'ajtic tuláacal u kiinil u cuxtali'. 
30Mix máac u najmal u nupicubáa yéetel u yatan u taata, tumen yéetel lelo' cu 
pajic u subtal. 

Deuteronomio 23 

Máaxo'ob bíin dzabaco'ob jun tzéelil 

1Le máax puuch'ul u ye'el u j xiibil wa kupa'an u j xiibile', ma' bíin cha'abac u 
yocol ich u múuch' kultajo'ob Yuumtzili'. 
2Le chéen caxantbil paalo' ma' bíin cha'abac u yocol ich u múuch' kultajo'ob 
Yuumtzili', quex máanac diez u ch'i'ibalo'ob. 
3Le j amonitaob yéetel moabitaobo', mix bikin bíin ka'amaco'ob ichil u múuch' 
kultajo'ob Yuumtzili', quex máanac diez ch'i'ibalo'ob; 
4tumen le ca j máane'ex tu lu'umo'ob, cu dzo'ocol a jóokole'ex Egiptoe', leti'obe' 
ma' tu dzajo'ob te'ex ja'i', mix tu dzajo'ob te'ex janali'; yéetel u láak ba'ale' tu 
bo'otajo'ob Balaam u paal Beor, ti' u taal ca'ach Petor tu lu'umil Mesopotamia 
u ti'al u loolob t'ante'ex. 
5Yuumtzil a Kuexe' ma' tu yóoltaj u beet ba'ax cu ya'alic Balaami', ba'ale' tu 
sutaj qui' t'aanil u loolob t'antique'ex tumen u yaabiltmaje'ex. 
6Ma' a dzíiboltique'ex u jéedzelo'ob, mix u yutzil antalo'ob tuláacal u kiinil u 
cuxtalo'ob. 

7Ba'ale' ma' u najmal a p'ectique'exo'ob le j edomitaobo', tumen a láake'ex; mix 
le j egiciobo', tumen te'exe' j cajlaje'ex tu lu'umo'ob; 
8u yóox yáal u ch'i'ibalo'obe', bíin páatchajac u yooclo'ob ichil u múuch' 
kultajo'ob Yuumtzile'. 

Tzolbe'en t'aano'ob u ti'al u yantal toj óolal 

9Le quéen a wilaba'ex ich ba'atel yéetel a aj p'eeque'exo'ob, tu kiinilo'ob le 
ba'atelo' canantaba'ex ma' beetique'ex ba'ax kaas. 
10Wa yaan jun túul ichile'ex ma' utz yanil tumen ichil u wayak síimnaj u j 
xiibile', unaj u jóokol tu paach caaj, ma' unaj u yocol bul kiini'. 
11Tu yocbal kiine' bíin u p'o'ojubáa yéetel ja', ca páatac u ca'a ocol ich caaj. 
12U ti'al a bine'ex táancabe', unaj a caxtique'ex jun p'éel cúuchil tu paach caaj. 
13Ichil a nu'ucule'exe', unaj a bisique'ex jun p'éel dzop che', yo'olal quéen 
xi'ique'ex táancabe' ca beetique'ex jun p'éel jool u ti'al a muquique'ex a u ba'al 
a choochele'ex. 
14Tumen Yuumtzil a Kuexe', cu máan ta wéetele'ex ichil a cajtalile'ex, u ti'al u 
canantique'ex, bey xan u ti'al u beet a dzáanche'etique'ex a aj p'eeque'ex; let 
o'olal u cúuchil tu'ux ca je'elele'exe', unaj quili'ich, tu yo'olal beyo' Yuumtzile' 
ma' u yilic mix ba'al kaas ichil, tumen wa ma' beyo' leti'e' bíin náachchajac ti' 
te'ex. 

U tzolbe'en t'aanilo'ob u ka'amal palitzilo'ob cu púudzulo'ob ti' u yuumilo'ob 

15Wa jun túul palitzil cu púudzul ti' u dzuulil cu káatic te'ex ca a kame'exe', ma' 
a kubique'ex ti' u yúuchben dzuulil. 
16Cha'ex u p'áatal cajtal ichile'ex, cha'ex u p'áatal te j caaj bíin utzac tu yiche', 
bey te j cúuchil bíin u yéeye', mix máac xan bíin náacsic u yóol. 

Kue' cu wet'ic tzuuquil ich kultajil 

17Mix jun túul j xiib wa co'olel j israelitaob bíin u jun páaycuntubáa u ti'al 
tzuuquil le suuc u beeta'al ich kultajil tumen le j ma' ocsaj óolo'ob. 



498 

 

Biblia Maya 
© 1992, Sociedades Bíblicas Unidas. 

 

 
 

 

18Ma' a cha'ique'ex u bisa'al tu quili'ich najil Yuumtzil a Kuex u bo'olal jun p'éel 
séeb chi' yéetel taakin náajalta'an ti' núup keban beyo', tumen jun p'éel ba'al 
suuc u beeta'al beyo', táaj kaas u yilic Yuumtzil. 
19Ma' bíin a tza'ex ti' a wéet caajale'ex ca u bo'ot te'ex u tip'a'anil ba'ax ta 
dzaje'ex páaybil ti', quex wa taakin, quex wa ba'al u ti'al jaantbil wa quex je'el 
ba'axac cu dza'abal páayil suuc u bo'ota'al u tip'a'anil. 
20Ti' le j táanxel lu'umilo', je'el u páajtal a tzáic ca u bo'ot teech u tip'a'anil u 
páaye', ba'ale' ma' unaj a tzáique'ex ti' jun túul a wéet caajale'exi'. Beyo' 
Yuumtzil a Kuexe' bíin u qui' t'ante'ex yéetel tuláacal ba'ax bíin a beete'ex te j 
lu'um bíin u dzáa a ti'alinte'exo'. 
21Le quéen a beete'ex jun p'éel séeb chi' ti' Yuumtzil a Kuexe', ma' u xáantal a 
dzo'ocbesique'ex, tumen unaj a wojéeltique'exe', Yuumtzile' bíin u tzáa te'ex, 
bíin si'ipilchajque'ex ti' keban. 
22Wa ma' ta beetique'ex jun p'éel séeb chi'e', ma' bíin kebanchajque'exi'; 
23ba'ale' wa tu juunal a wóole'ex ca beetique'ex jun p'éel séeb chi' ti' Yuumtzil 
a Kuexe', unaj a dzo'ocbesique'ex. 
24Le quéen ocoque'ex ichil u pakal uva a láake'exe', bíin páatac a jaantique'ex 
tuláacal le uva a káate'exe', ba'ale' ma' bíin a bise'ex mix jun p'éel ichil le xaaco'. 
25wa ca wocole'ex ichil u pakal trigoe', je'el u páajtal a jaantique'ex u yi'ij le cu 
páajtal a joquique'ex yéetel a kabe'exe', ba'ale', ma' u najmal a xotique'ex yéetel 
lóobche'il. 

Deuteronomio 24 

Tzolbe'ent'aano'ob u ti'al p'at atan 

1Wa jun túul j xiib cu ch'a'ic jun túul co'olel u ti'al u dzo'ocol u beel x yéetele', 
ba'ale' cu yilic ma' utz tu t'aan tumen yaan ba'ax ti' ma' u najmali', bíin u dzáa 
u ju'unil x p'at atanil ti', cu dzo'ocole' cu jóoksic tu yotoch. 
2Leti'e', cu dzo'ocol p'atic le najo', cu páajtal dzo'ocol u beel yéetel u láak; 

3ba'ale' wa j ca'a íicham cu kex óoltic xan yéetel cu dzáic u ju'unil x p'at atane', 
cu tojolch'inta'al tu yotoche', wa ca kuchuc j quíimil u ca'a íichame', 
4le máax tu yáax íichamte' ma' bíin páatchajac u ca'a dzo'ocol u beel x yéeteli', 
tu yo'olal j p'áat ma' utz yanili; wa ca kuchuc dzo'ocol u beelo'obe' jun p'éel 
ba'al seten p'ecbe'en tu táan Yuumtzil, te'exe' ma' bíin a manba'alcunte'ex le 
caajo'ob j dzaab a ti'alte'ex tumen Yuumtzil a Kuex. 

Jejeláas tzolbe'en t'aano'ob 

5Wa táant u dzo'ocol u beel jun túul j xiib, ma' u najmal u bin te j ba'atelo', mix 
bíin beeta'ac u meyaj bul ja'abi'; beyo' cu p'áatal tu yotoch tuláacal le kiino'obo' 
u ti'al u qui' óolal u yatan. 
6Ma' a káatique'ex ti' mix máac, u kab u ca', mix u ca'il u juuch', tu yo'olal u 
p'axmaje'ex, tumen lelo' láili' bey táan a káatque'ex u cuxtale'. 
7Wa cu nactáanta'al jun túul j israelil táan u yocol chuquic u yéet caajal u ti'al 
u palitzilte', wa u ti'al u cone', bíin xot kinta'ac u ti'al quíimil, tu yo'olal u 
xu'ulsa'al le ba'ax kaas cu yantal ichile'exo'. 
8Wa ca kuchuc yantal u koja'anil jáawaye', dzo'ocbese'ex tuláacal le a'almaj 
xiquino'ob bíin u dza'ob le aj kiino'ob levitaobo'. Unaj a beetique'ex jach je'el 
bix bíin u ya'alo'obe'. 
9Ka'ajac te'ex ba'ax tu beetaj Yuumtzil a Kuex yéetel x María te j bej cu dzo'ocol 
a jóokole'ex Egiptoo'. 
10Wa ca dzáique'ex ba'al u páay a láake'exe', ma' a wocole'ex tu yotoch a cha'ex 
mix jun p'éel kax p'aaxi'. 
11P'áatene'ex paachil, p'áate'ex u jóokesic le ba'ax bíin u dzáa te'ex u ti'al kax 
p'aaxo'. 
12Wa jun túul máac óotzile' ma' u najmal a p'áatale'ex bul áakab yéetel u teep' 
bey kax p'aaxe'; 

13yaan a sutique'ex tu yocbal kiin, u ti'al u tep'icubáa le quéen weneque'. Beyo' 
leti'e' bíin u qui' t'ante'ex bey xan bíin a beete'ex ba'ax utz tu táan Yuumtzil a 
Kuex. 
14Ma' a wocoltique'ex le máax nakan óotzilo', mix a xáancuntique'ex a 
bo'otique'ex, a wéet caajale'ex, wa le j táanxel lu'umil cajnáal ti' jun p'éel a 
caajale'exo'. 
15Bo'ote'ex u meyaj ti' le kiino', ma' a pa'atique'ex u t'úubul kiin, leti'e' óotzil, 
kabéet le taakin ti' u ti'al u cuxtal. Wa ma'e', bíin káat óolnac u ti'al u taquic a 
poole'ex ti' Yuumtzil, te'ex xane' yaan a cuchique'ex u kebanil. 
16Le taataobo', ma' bíin xot kinta'aco'ob j quíimil tu yo'olal u paalalo'obi', mix 
le paalalo'ob tu yo'olal ba'ax tu beetajo'ob u taataob, ba'ale' tu jujun túulil bíin 
quíimic tu yo'olal u keban. 
17Ma' a beetique'ex mix jun p'éel ba'ax ma' tu beel yéetel le j táanxel 
lu'umilo'obo', mix ti' le j ma' taataobo', mix a ch'a'ique'ex u nook le x quimen 
íicham tu yo'olal kax p'aax 
18Ma' a tu'ubsique'ex palitzilta'abe'ex Egiptoo', Yuumtzile' tu jóokese'ex; le t 
o'olal quin wa'alic te'ex ca láaj dzo'ocbese'ex le ba'alo'oba'. 
19Wa ca'aliquil táan a joche'ex ta coole'ex cu tu'ubul te'ex a molique'ex jun 
chúuch u kaxbilo'ob a trigo'exe', ma' a sute'ex a ch'a'ex; p'ate'ex u ti'al j mo'olol 
tumen wa máax j táanxel lu'umil cajnáal ichile'exo', wa le j ma' taata, wa le x 
quimen íichamo', tu yo'olal beyo' Yuumtzil a Kuexe' bíin u qui' t'antique'ex ti' 
tuláacal ba'ax bíin a beete'exe'. 
20Le quéen a tíite'ex le aceitunaob tu kab a olivaexe', ma' a xakal caxtique'ex 
tuláacal u kabo'ob; le aceitunaob cu p'áatalo'obo', p'ate'ex u ti'al le j táanxel 
lu'umilo'ob, u ti'al j ma' taataob yéetel u ti'al x quimen íichamo'obo'. 
21Le quéen a t'oque'ex u yich a pakal uvaexe', ma' a xakal caxtic tu jujun cúulil; 
le cu p'áatale', p'at u ti'al le j táanxel lu'umilo'obo', le j ma' taataobo' yéetel le x 
quimen íichamo'obo'. 

22Ka'ajac te'ex palitzita'abe'ex Egipto; le t o'olal quin wa'alic te'ex ca láaj 
dzo'ocbese'ex tuláacal le ba'alo'oba'. 

Deuteronomio 25 

1Le quéen yanac máaco'ob j paaclan ba'atel ichile'exe', unaj u bino'ob tu cúuchil 
u'uyaj ba'atel u ti'al ca p'is óolta'aco'ob, le aj ilaj tacpoolo'obo' bíin u ya'alo'ob 
máax mina'an u si'ipile', cu xot kintico'ob le máax yaan u si'ipile'. 
2Wa le máax yaan u si'ipil cu najmatic u ja'adzale', le aj ilaj tacpoolo', bíin u 
beet tudzquinta'al j lu'um tu táan, u ti'al ca ja'adzac je'el bix cu najmatic u 
si'ipilo'. 
3ma' u máan cuarenta u puulul jadzo'ob cun bíin dza'abal ti'e', tu yo'olal ma' u 
beeta'al u sen muuk yajtic u ja'adzal a wéet caajal, u ti'al ma' u cabalcunta'al u 
yóol. 
4Ma' a dzáic u pixchi' wacax le quéen meyajnac tu'ux cu p'u'uchul janaltbe'en 
neeko'obe'. 

U tzolbe'en t'aanilo'ob u dzocol beel x quimen íicham yéetel u baal 

5Wa ca'a túul sucu'untzilo'ob caja'ano'ob ti' jun p'éelili' naj cu quíimil jun túul 
ti'ob wa mina'an u paale', le x quimen íichamo', ma' bíin páatac u dzo'ocol u 
beel yéetel u láak j xiib táanxel otochnáali'. U sucu'un wa u yíidzin bíin u ch'a'a 
u ti'al u yatantic tu yo'olal u dzo'ocbesic ba'ax u najmal u beeta'al tumen jun 
túul baal. 
6Le yáax paal bíin u síijse', bíin u bis u kaaba' le máax quimeno', yo'olal ma' u 
sa'atal u kaaba' tu caajil Israel. 
7Ba'ale' wa le j xiib ma' u káat dzo'ocol u beel yéetel le x co'olelo', x leti'e' cu 
bin tu'ux cu much'tal le u nuuquilo'ob le caaj u ti'al u ya'al ti'ob: In ba'ale' ma' 
u káat u beet ca p'áatac u kaaba' u sucu'un tu caajil Israeli'; ma' u káat u 
dzo'ocbes ba'ax unaj u beetic jun túul ba'ali'. 
8U nuuquilo'ob túun le caajo' bíin u t'aano'ob u ti'al ca ca tzicbalnaco'ob yéetel, 
wa cu pechicubáa ma' u dzo'ocol u beel x yéetele', 

9le co'olelo' bíin u nadzubáa tu yicnal tu táan u nuuquilo'ob le caajo', cu pitic 
u xanab yaan tu yooc le máaco', cu dzúuc túubtic yich táan u ya'alic ¡Bey u 
beeta'al ti' le j xiib ma' u káat u dzáa u ch'i'ilancab ti' u sucu'uno'! 
10U yotoche' bíin dza'abac u kaaba'int u yotoch le j ma' xanab. 

U láak tzolbe'en t'aano'ob 

11Wa táan u ba'atel ca'a túul j xiibo'ob cu náadzal u yatan jun túul u toc u 
yíicham cu machic u láak máac tu chíime', 
12te'exe' bíin a wa'ale'ex x ma' ch'a'a óotzilil ca xo'otoc u kab le x co'olelo'. 
13-14U ti'al a mane'ex yéetel a conole'exe', ma' a p'ise'ex yéetel tuutus p'iso'ob, 
15chéen unaj a meyaje'ex yéetel p'iiso'ob ma'alob chuca'anilo'ob, u ti'al ca yanac 
te'ex cuxtal ya'ab ja'abo'ob ti' le lu'um bíin u dzáa te'ex Yuumtzilo'. 
16Tumen Yuumtzile' cu lúubul kaasil ti' tuláacal máaxo'ob beetic le ba'alo'ob 
ma' tu beelo'obo'. 

Cu ya'alal ca xu'ulsa'ac Amalec 

17Ka'ajac te'ex ba'ax tu beetaj te'ex Amalec te j bejo', cu dzo'ocol a jóokole'ex 
Egipto'; 
18ka'ajac te'ex yéetel u x ma' sajaquilil ti' Ku tu pulajubáa ta wóokole'ex te j bej 
le ca tu yilaj ca'ana'ane'ex bey xan xuulul a wóole'exo', tu pulajubáa tu yóokol 
le luba'an u muuko'ob p'áatalo'ob paachilo'. 
19Le t o'olal le quéen dzo'ococ u dzáanche'etic Ku tuláacal a aj p'eeque'ex 
bakpachmile'ex ti' le múuch' caajo'ob bíin u dzáa a ti'alinte'exo', unaj a 
tupique'ex yóokolcaab u kaaba' Amalec. ¡Ma' u tu'ubul ti' te'ex! 

Deuteronomio 26 

U ti'ibil óolalil yáax icho'ob 

1Le quéen ocoquech te j lu'um bíin u dzáa teech Yuumtzil a Ku a ti'alinto', cu 
dzo'ocol a jedzic a cajtale' 
2bíin a ch'a'a' u yáax icho'ob a paakal te j lu'umo', u ti'al ca bis ichil jun p'éel 
xaac tu táan Yuumtzil a Ku te j cúuchil tu yéeyaj u ti'al u kaaba'o'. 

3Te'elo', bíin xi'iquech tu táan le aj kiin cu meyajo', ca wa'alic ti': Bejela'e', quin 
wa'alic tu táan Yuumtzil in Ku, dzo'oc in wocol ti' le múuch' caajo'ob tu séeb 
chi'itaj ti' c máanja'an ch'i'ibalo'ob u dzáic to'ono'. 
4Le aj kiino' bíin u ch'a'a' le xaac ca kubic ti'o', cu dzáic tu táan u multuunil u 
kulta'al Yuumtzil a Ku; 
5ca wa'alic túun tu táan Yuumtzil a Ku le t'aano'oba': In máanja'an ch'i'ibalo'ob 
ca'ache', chéen jun p'éel chan u múuch'ul arameob ma' jedzecbalo'ob mix 
tu'uxi', j bino'ob Egiptoe' ca j p'áato'ob cajtali', cu dzo'ocole' j suunajo'ob nojoch 
múuch' caajil, mu'uka'an yéetel sen ya'abcach. 
6Ba'ale' le j Egiptoilo'obo' tu loobiltajo'ono'ob, tu yedzajo'ono'ob bey xan tu 
beetajo'ob c mukyajtic yaayaj palitzilil. 
7To'on túune', t káat óoltaj ti' Yuumtzil u Ku c taataex ca u yáanto'one', leti'e' 
tu yu'ubaj c káat óol, ca tu yilaj c óotzilil, le meyajo'ob yéetel bix 
yedza'anilo'ono'; 
8tu ye'esaj u nojoch páajtalil ichil jun p'éel nojoch sajbe'entzil yéetel jak óol 
ba'alo'obe', ca tu jóokeso'on Egiptoe', 
9ca tu taasajo'on ti' le cúuchila', ca tu dzáa to'on le lu'uma', tu'ux le leche yéetel 
le caabo', cu yáalcabo'ob bey ja'e'. 
10Let o'olal bejela'e' quin taasic, u yáax icho'ob le lu'um tu dzaj teen Yuumtzilo'. 
Tu séeblaquil bíin a dzáa le xaac tu táan Yuumtzil a Kuo', ca xoltal tu táan leti'. 
11Cu dzo'ocole', bíin a beet kiinbesaj tu yo'olal tuláacal ba'ax tu dzaj Yuumtzil 
a Ku ti' teech yéetel ti' a wotoch. Yaan xan u much'icuba'ob ti' a qui'imac óolal 
le j levitaob bey xan le j táanxel lu'umilo'ob cajnáalo'ob ichile'exo'. 

U ti'ibil óolal u diezmoil tuláacal ba'al 

12Le quéen kuchuc le óox ja'ab u kiinil u ku'ubul u diezmoil tuláacal ba'alo', le 
quéen dzo'ococ a jun páaycuntic u diezmoil tuláacal u yich a paakal bey xan 
dzo'oc a t'oxic ti' le j levitaob, bey xan ti' le j táanxel lu'umilo'ob cajnáal ta 

múuch' caajo'obo', je'el bix ti' le j ma' taataob yéetel x quimen íichamo'ob u ti'al 
u páajtal u jaantico'ob ichil a caajal tuláacal le buca'aj u káato'obe', 
13bíin a wa'al tu táan Yuumtzil a Ku beya': Dzo'oc in jun páaycuntic ti' in wotoch 
u jaatzil in jooch unaj in jun páaycuntico', dzo'oc xan in t'oxic ichil j levitaob, 
yéetel j táanxel lu'umilo'ob cajnáalo'ob t múuch' caajo'obo', bey xan ichil le j 
ma' taataob yéetel x quimen íichamo'ob, u ti'al in dzo'ocbesic tuláacal ba'ax a 
wa'almaj teen, ma' tin j ma' u'uyaj t'antaj, mix tin tu'ubsaj mix jun p'éel a 
wa'almaj t'aano'obi'. 
14Ma' tin ch'a'aj mix jun p'íit u ti'al in jaant ca'aliquil táan in woktic quimeni', 
mix tu kiinilo'ob ma' utz yanileni', mix in táanbes ti' quimeno'obi'. Yuumtzil in 
Ku, tin wu'uyaj t'antajech bey xan tin dzo'ocbesaj tuláacal ba'ax ta wa'alaj teen. 
15Pact líikbal ta ca'anil líikbal ta quili'ich naje', qui' t'ant a caajal Israel, bey xan 
le lu'um dzo'oc a dzáic to'ono', le tu'ux cu yáalcab leche yéetel caabo', bey u 
yáalcab ja' jach je'el bix ta séeb chi'itaj ti' c máanja'an ch'i'ibalo'obo'. 

Israele' jun p'éel caaj jun páaycuna'an u ti'al Yuumtzil 

16Yuumtzil a Kue' cu ya'alic teech bejela'a' ca a dzo'ocbes u ya'almaj t'aano'ob 
yéetel le tzolbe'en t'aano'oba'; dzo'ocbeso'ob yéetel tu jaajil a pucsi'ikal bey xan 
yéetel tuláacal a wóol. 
17Teche' dzo'oc a wa'alic bejela'e', Yuumtzil leti' a Ku, dzo'oc xan a séeb chi'itic 
a xinbal tu beelo'ob bey xan a dzo'ocbesic u ya'almaj t'aano'ob u tzolbe'en 
t'aano'ob yéetel u ca'anbesajo'ob dzo'oc xan a wa'alic a wu'uyaj t'antico'ob 
sáamsamal. 
18Bey xan Yuumtzile' dzo'oc u ya'alic bejela'e' teche' Israel, u caajalech ba'al u 
ti'alech, jach je'el bix u séeb chi'itmailo', teche' bíin a dzo'ocbes tuláacal u 
nu'ucbe'en t'aano'ob. 
19Leti'e', bíin u sutech jun p'éel caaj sen ca'anal a tzicbe'enil yéetel a nojbe'enil 
ti' u láak múuch' caajo'ob u beetmajo', teche' bíin p'áataquech je'el bix u 
ya'almajile', jun p'éel caaj jun páaycuna'an u ti'al Yuumtzil a Ku. 

Deuteronomio 27 

Cu mulquinta'al u tuunichilo'ob ka'asaj iik tu witzil Ebal 

1Moisés yéetel u nuuquilo'ob Israele', tu ya'alajo'ob ti' le caaj, le t'aano'oba': 
Dzo'ocbese'ex tuláacal le ba'ax dzo'oc in wa'alic te'ex bejela'a'. 
2Le quéen a ch'acte'ex u áalcab ja'il Jordán u ti'al a woocbale'ex te j lu'um bíin 
u dzáa te'ex Yuumtzil a Kuexo', bíin a mulquinte'ex nucuch tuunicho'obe', cu 
dzo'ocole' ca bonique'ex sac yéetel ta'an, 
3u ti'al a dzíibtique'ex tuláacal le a'almaj xiquino'ob dzo'oc in dzáic te'exo'. 
Beete'ex bey le quéen ocoque'ex te j lu'um tu'ux cu yáalcab leche yéetel caab 
bey u yáalcab ja'e', tumen Yuumtzil a Kuexe', bíin u dzáa te'ex je'el bix tu séeb 
chi'itajil ti' a máaja'an ch'i'ibale'exo'. 
4Bey túuno' le quéen a ch'acte'ex u yáalcab ja'il le Jordano', u najmal a 
much'quintique'ex yóokol u witzil Ebal le tuunicho'ob dzo'oc in wa'alic te'exo', 
ca bonique'ex sac yéetel ta'an. 
5-6Unaj xan a beetique'ex jun p'éel u multuunil kultaj yéetel tuunich u ti'al 
Yuumtzil a Kuex. Le tuunicho'obo' unaj túuliso'ob ma' póolano'obi'. Tu yóokol 
le multuunil kultajo', ti' bíin a táanbese'ex le ba'alche'ob cu láaj tóoca'alo'obo', 
7bey xan u quíimsbil ba'alche'ilo'ob ca'a bisajbáil; tu táan Yuumtzil a Kuexo', 
te'elo' bíin janaque'ex bey xan bíin qui'imacchajac a wóole'ex. 
8Ti' le tuunicho'obo', unaj a dzíibtique'ex ma'alob chica'anil le a'almaj 
xiquino'ob dzo'oc in dzáic te'exo'. 
9Cu dzo'ocole' Moisese', láakinta'an tumen le aj kiino'ob levitaobo', ca tu ya'alaj 
ti' le j israelitaobo': J israelitaex, ch'e'en xiquintene'exi'. Bejela'e', dzo'oc a 
sute'ex u caajal Yuumtzil a Kuex. 
10Le t o'olalo', u najmal a wu'uyaj t'antique'ex u najmal xan a dzo'ocbesique'ex 
u nu'ucbe'en t'aano'ob yéetel u ya'almaj t'aano'ob quin dzáic te'ex bejela'a'. 

Ti' máaxo'ob bíin lúubuc loolob t'aano'ob 

11Láili' ti' le kiino', Moisese' tu ya'alaj ti' le caaj beya': 

12Le quéen dzo'ococ a ch'actique'ex u yáalcab ja'il le Jordano', u ch'i'ibalo'ob 
Simeón, Leví, Judá, Isacar, José yéetel Benjamine', bíin yanaco'ob tu witzil 
Gerizim, u ti'al u qui' t'aanil caaj, 
13bey xan u ch'i'ibalo'ob Rubén, Gad, Aser, Sabulón, Dan yéetel Neftalie', bíin 
yanaco'ob tu witzil Ebal, u ti'al u loolob t'aanil le caaj. 
14Le j levitaobo' bíin u sutuba'ob tu tojil le j israelitaobo', ca u ka'am a'alo'ob: 
15Loolob t'aan u ti'al máax bíin u beet jun p'éel póolbil wa joybil ku beeta'an 
tumen jun túul máax beetic jadzutz ba'alo'ob u ti'al u dzáa ti' jun p'éel ta'acbil 
cúuchil, tumen lelo' sen p'ecbe'en ba'al tu táan Yuumtzil. Tuláacal le caajo' bíin 
u núuc: Ca béeyac. 
16Loolob t'aan u ti'al máax bíin u kex óolt u taata wa u maama. Tuláacal le 
caajo' bíin u núuc: Ca béeyac. 
17Loolob t'aan u ti'al máax bíin u kex u xu'ukilo'ob u lu'um u ti'al máax cajnáal 
tu tzéel u ti'al u yocoltic u lu'um. Tuláacal le caajo' bíin u núuc: Ca béeyac. 
18Loolob t'aan u ti'al máax bíin u tus le ch'óop u ti'al u satic u beel. Tuláacal le 
caajo' bíin u núuc: Ca béeyac. 
19Loolob t'aan u ti'al máax bíin u beet ba'ax ma' tu beel ti' jun túul táanxel 
lu'umil, wa ti' jun túul x quimen íicham wa ti' jun túul j ma' taata. Tuláacal le 
caajo' bíin u núuc: Ca béeyac. 
20Loolob t'aan u ti'al máax bíin chilac yéetel u yatan u taata, tumen cu pajic u 
subtal. Tuláacal le caajo' bíin u núuc: Ca béeyac. 
21Loolob t'aan u ti'al máax bíin u nupubáa yéetel jun túul ba'alche'. Tuláacal le 
caajo' bíin u núuc: Ca béeyac. 
22Loolob t'aan u ti'al máax bíin chilac yéetel u quiic, wa yéetel u x yíidzin u x 
ch'upul paal u taata wa u x ch'upul paal u maama. Tuláacal le caajo' bíin u 
núuc: Ca béeyac. 
23Loolob t'aan u ti'al máax bíin chilac yéetel u maama u yatan. Tuláacal le 
caajo' bíin u núuc: Ca béeyac. 

24Loolob t'aan u ti'al máax bíin u náis yóol u láak u ti'al u quíimsic. Tuláacal le 
caajo' bíin u núuc: Ca béeyac. 
25Loolob t'aan u ti'al máax bíin u kam taakin u ti'al u quíimsic máax mina'an u 
si'ipil. Tuláacal le caajo' bíin u núuc: Ca béeyac. 
26Loolob t'aan u ti'al máax ma' bíin u tzic ba'axo'ob dzo'oc in wa'alic, wa ma' 
xan tu dzo'ocbesic. Tuláacal le caajo' bíin u núuc: Ca béeyac. 

Deuteronomio 28 

Qui'it'aano'ob u ti'al aj u'uyaj t'aano'ob 
(Lv 26.3-13; Dt 7.12-24) 

1Wa tu jaajil ca wu'uyaj t'antic Yuumtzil a Ku, ca dzo'ocbesic tuláacal u 
nu'ucbe'en t'aano'ob quin dzáic teech bejela'a', Yuumtzile' bíin u dzáatech tu 
yóokol tuláacal u caajilo'ob yóokolcaab. 
2Tuláacal xan le qui' t'aano'oba' bíin lúubuco'ob ta wóokol tumen ta wu'uyaj 
t'antaj Yuumtzil a Ku. 
3Bíin qui' t'anta'aquech ta caajal bey ta cool. 
4Bíin qui' t'anta'aco'ob a paalal bey a joocho'ob, u yaal a x wacaxo'ob bey a x 
tamano'ob yéetel tuláacal a waalako'ob. 
5Bíin qui' t'anta'ac a xaac, bey tu'ux ca ya'ach'tic juuch', 
6bíin qui' t'anquech, ti' tuláacal ba'ax ca beetico'. 
7Yuumtzile' bíin u kub ta kab a aj p'eeco'ob le quéen u puluba'ob ta wóokole'. 
Ma'alob u tzolmiluba'ob le quéen náadzaco'ob u puluba'ob ta wóokol, ba'ale' 
bíin ki'itpajaco'ob le quéen áalcabnaco'ob ti' teech. 
8Yuumtzile' bíin u túuchi'it u qui' t'aan yóokol a ch'iilo'ob bey xan yóokol 
tuláacal ba'ax bíin a beete', bíin u beet a cuxtal yéetel qui' óolal te j lu'um bíin 
u dzáa techo'. 
9Wa ca dzo'ocbesic u nu'ucbe'en t'aano'ob yéetel ca xíimbal tu beele', Yuumtzil 
a Kue', bíin u p'atech bey caaj jun páaycuna'an u ti'al, je'el bix u jalach 
t'antmailo'. 

10Tuláacal túun u caajilo'ob yóokolcaabe' bíin u yilo'ob cu ch'a'a chi'ita'al u 
kaaba' Yuumtzil, ta wóokol, bíin xan u ch'a'ob teech sajaquil. 
11Yuumtzile' bíin u ye'es teech u yutzil iquil u dzáic ya'ab a paalal, ya'ab u 
mejenil a wacaxo'ob bey xan ya'ab u joochil a cool te j lu'um tu séeb chi'itaj ti' 
a máaja'an ch'i'ibalo'ob bíin u dzáa te'exo'. 
12Bíin u je'eláant u ya'abcach ayikalil, leti'e' ca'ano', u ti'al u beetic u káaxal le 
ja' kabéet ti' a lu'umo'; u ti'al u beetic u ya'abtal u yich a meyaj. Bíin páatac a 
dzáic páayil ti' ya'ab múuch' caajo'ob, ba'ale' teche' ma' bíin a káat mix ba'al 
páayil ti' mix máaqui'. 
13Yuumtzile' bíin u táanilcunsech, ma' bíin u dzáech tu xuuli'; mantadz bíin 
yanaquech yóokol u láak caajo'ob, mix bikin bíin yanaquech yáanalo'ob, wa ca 
ch'e'en xiquintic u nu'ucbe'en t'aano'ob Yuumtzil a Ku quin dzáic teech bejela'a' 
u ti'al ca cuxlaquech je'el bix u ca'ansique', 
14ma' bíin a tzelabáa ti'obi' ti'olal a tzaypachtic u láak kuob yéetel a kulto'ob. 

Ba'ax bíin úuchuc ti' máaxo'ob cu j ma' u'uyaj t'aano'ob 
(Lv 26.14-46) 

15Ba'ale' wa ca j ma' u'uyaj t'antic Yuumtzil a Ku, mix xan ta dzo'ocbesic tuláacal 
u nu'ucbe'en t'aano'ob yéetel u ya'almaj t'aano'ob quin wa'alic teech bejela'a', 
bíin talac ta wóokol u nactáantech le loolob t'aano'oba': 
16Bíin loolob t'anta'aquech, ti' caaj bey ich cool. 
17Bíin lúubuc le loolob t'aana', ichil a xaac yéetel tu cúuchil a ya'ach'tic a juuch'. 
18Bíin loolob t'anta'ac, a paalal, a joocho'ob, u mejenil a wacaxo'ob yéetel u 
mejenil a j tamano'ob bey xan tuláacal a walak ba'alche'ob. 
19bíin loolob t'anta'ac tuláacal ba'ax bíin a beete. 
20Yuumtzile', bíin u túuchi'it teech loolob t'aan, sat óolal yéetel yaayaj óolal ti' 
tuláacal ba'ax bíin a beete, ma' bíin xáanac quéen láaj xu'ulsa'aquech tu yo'olal 
ta p'atilac yéetel a kaakas cuxtal 

21Yuumtzile' bíin u túuchi'it báan quíimil u ti'al u xu'ulsiquech ti' le múuch' caaj 
tu'ux bíin cajlaquecho'. 
22Bíin xan u túuchi'it teech yaayaj quíimilo'ob, chuuchup wíinclilo'ob, cucup 
ooxol, yáax kiinil yéetel u báan koja'anilo'ob ichil u coolilo'ob a trigo, yaayaj 
koja'anilo'ob u ti'al u páakal ti' teech tac quéen u xu'ulsech. 
23Le ca'ano' bíin u yóolt u láal teech u ja'il; le lu'uma' ma' bíin u yóolt u dzáa 
teech u yicho'obi'. 
24Yuumtzile' bíin u beet u káaxal u ma'ay lu'um yéetel sa'am lu'um ta wóokol 
tu keexil ja' tac u beetic a xu'ulsa'al 
25pech'a'anech tumen a aj p'eeco'ob. Ma'alob a tzolmilabáile'ex bíin xi'iquech a 
ba'atelte, ba'ale' bíin xa'aka'an áalcabnaquech, bíin a beetabáa u ja'akal yóol 
tuláacal u ajawilo'ob yóokolcaab. 
26Ch'íich'o'ob yéetel dzíidzic ba'alche'ob bíin jaantic a j quimen wíinclile'ex, ma' 
bíin yanac máax p'u'usico'obi. 
27Yuumtzil bíin u beet a mukyajtic xaacal wíinclil je'el bix tu beetaj ti' le j 
egipciobo', bey xan chu'uchumo'ob, we'echo'ob, yéetel páawo' u júutul u 
tzo'otzel a pool, u yajile' ma' bíin yanac dzaaquil ti' a koja'anilo'obi'. 
28Bey xan bíin u beet a mukyajtic choco poolal, ch'óopil bey satal óolal, 
29bíin xíimbalnaquech táan a t'at'alkab je'el bix le ch'óop éekjoch'e'enil. Mix 
ba'al bíin jóokoc teech utzil; mantadz bíin a mukyajt u ye'edzel a cuxtal bey 
xan táan u yocla'al a muuk, cu u yajile' mix máac bíin talac u yáantech. 
30Bíin a kax u t'aanil dzo'ocol beel, ba'ale' yaanal j xiib bíin chilac yéetel a x 
ba'al; bíin a beet a wotoch, ba'ale' ma' bíin cajlaquech ichili'; bíin a pak u x 
péetpachil uva, ba'ale' ma' bíin a jaant u yicho'obi'; 
31bíin quíimsa'ac a wacax ta táan, ba'ale' ma' bíin a jaant u bakeli'; bíin to'ococ 
teech a walak burro tu táan a wich, cu dzo'ocole' ma' bíin su'utuc techi'; a j 
tamano'obe' bíin lúubco'ob tu kab a aj p'eeco'ob, ma' bíin yanac máax 
áantiquech u ti'al a ca'a ti'alintiqui'. 

32Tu táan a wich bíin ku'ubuc a j xibil paalal yéetel a x ch'upul paalal ti' táanxel 
lu'umilo'ob, cu dzo'ocole' sáamsamal bíin taacchajac a wilico'ob, ba'ale' ma' bíin 
páatac a beetic mix ba'ali'. 
33U joochil a cool yéetel u yich tuláacal a meyaje', bíin jaanta'ac tumen 
máaxo'ob ma' a kaj óoltmajo'ob ca'achi', cu dzo'ocole' bíin a mukyajt mantadz 
u yedziquecho'ob yéetel u loolob t'antiquecho'ob. 
34Le quéen a wil tuláacal lelo', bíin chocochajac a pool. 
35Yuumtzile' bíin u beet a mukyajtic u x ma' dzaaquil xaacalilo'ob a píixo'ob, u 
muuk a wooco'ob yéetel tuláacal a wíinclil, ma' bíin yanac dzaac a ti'ali'. 
36Yuumtzile', bíin u beet a bisa'al, yéetel a ajaw ti' jun p'éel múuch' caajo'ob 
ma' a kaj óoltmaj mix kaj óolta'ab tumen a máanja'an ch'i'ibalo'obi'. Te'elo' bíin 
a kult u láak kuob beeta'ano'ob yéetel che' bey xan yéetel tuunich, 
37bíin suunaquech jak óolal, bíin jóokesa'ac a tzicbalil bey xan bíin 
p'a'asta'aquech ti' tuláacal le caajo'ob tu'ux bíin u bisech Yuumtzilo'. 
38Bíin a pak ya'ab i'inaj, ba'ale' bíin a jooch chéen jun p'íit u yich tumen bíin 
láaj jaanta'ac tumen j sáak. 
39Bíin a pak u x péetpachil uva yaan a canantic, ba'ale' ma' bíin a wuk u kabi', 
mix bíin a mol u yicho'obi' tumen bíin láaj xu'ulsa'ac tumen x nookolo'ob. 
40Bíin yanac teech u x péetpachil olivo tuláacal tu'ux, ba'ale' ma' bíin a 
qui'ibocquintabáa yéetel u aceiteili' tumen chéen tu juunal bíin báanac u 
aceitunailo'ob. 
41Bíin yanac a j xibil paalal yéetel a ch'upul paalal, ba'ale' ma' bíin yanaco'ob 
ta wicnali' tumen bíin lúubuco'ob cuxa'ano'ob ti' ba'atel u ti'al ca bisa'aco'ob 
táanxel múuch' caajo'ob. 
42Tuláacal u che'ilo'ob yéetel u yich a lu'ume' bíin xu'ulsa'ac tumen j sáako'ob. 
43Le j táanxel lu'umilo'ob cajnáalo'ob ta múuch' caajo'obe', junjun p'íitil bíin 
xi'ic u mu'uka'antalo'ob, ba'ale' teche' bíin xi'ic u bin u lúubul a muuk. 



511 

 

Biblia Maya 
© 1992, Sociedades Bíblicas Unidas. 

 

 
 

 

44Leti'obe' bíin u dzáa ba'al a páaye, ba'ale' teche' ma' bíin yanac mix ba'al a 
dzáa j páayili', leti'ob bíin culaco'ob yáax cúuchil, ba'ale' teche' tu dzooc cúuchil 
bíin culaquech. 
45Tuláacal le loolob t'aano'oba', bíin talac ta wóokol, bíin xan u pechubáa u 
xu'ulsech, tumen ma' ta wóoltaj a wu'uyaj t'ant Yuumtzil a Kui', mix ta 
dzo'ocbesaj u nu'ucbe'en t'aano'ob yéetel u ya'almaj t'aano'ob u ya'almajo'. 
46Le ba'alo'oba', jun p'éel chíiculal ma' bíin páatac ta'aca'al a ti'al yéetel a 
ch'i'ibalo'ob u ti'al mina'an u xuul, 
47tu yo'olal ma' ta kultaj Yuumtzil a Ku yéetel qui'imac óolal, mix yéetel táan 
óolal quex tumen ya'ab ayikalil tu dzaj teech ca'achi'. 
48Bíin palitzilta'aquech tumen le aj p'eeco'ob cu bíin j túuchi'itbilo'ob tumen 
Yuumtzil u beeto'ob teech loob; bíin a mukyajt wi'ij, ukaj, chacnulil yéetel 
tuláacal talam óotzilil. Yuumtzile' bíin u beet a mukyajtic yaayaj palitzilil, tac 
u xu'ulsiquech. 
49Líikbal tu sen náach u múuch' caajilo'ob yóokolcaabe', Yuumtzile' bíin u beet 
u pulicubáa ta wóokol, je'el bix u júul xiknal jun túul j cóote', jun múuch' caaj 
ma' bíin a na'at u t'aani', 
50máaco'ob dzíictac yicho'ob ma' tu tziquico'ob nuxibo'obi', mix bíin u ch'a'ob 
óotzilil ti' mejen paalal. 
51Bíin u jaanto'ob u yaalo'ob a wacax bey xan u yicho'ob a paakal, tac quéen u 
p'áatech nakan óotzilil; ma' bíin u p'at teech trigoi', mix u kaab uva, mix aceite, 
mix u yaalo'ob a x wacaxo'ob, mix u yaalo'ob a j tamano'ob, bíin quíimiquech 
yéetel wi'ij. 
52Bíin u bakpacht a caajalo'ob u ti'al u pulicubáa tu yóokolo'ob u jut u asab 
ca'analil yéetel u piimpim pakilo'ob u tuulumilo'ob ti' ba'axo'ob a dzaama 
ca'ach a táan óolal; bey bíin u bakpacht bíin u pulubáa tu yóokol tuláacal u 
caajilo'ob le múuch' caajo'ob tu dzaj teech Yuumtzil a Kuo'. 

53Ca'aliquil u bakpachtmaj a caajalo'ob le aj p'eeco'obo', tu yo'olal sen wi'ijeche' 
bíin a jaant tac a paalal, le a j xiibil paalal yéetel le a x ch'upul paalal tu dzaj 
teech Yuumtzil a Kuo'. 
54Tac le j xiib jach utz muun xan u pucsi'ikal yaan ichile'exe', bíin u loolob pact 
u sucu'un, u yatan jach u yaabiltmajo'obo', bey xan u paalal cuxa'ano'obo', 
55u ti'al ma' u t'oxic ti'ob u bakel u paalal cu jaantico'. Ma' bíin yanac ba'al 
jaantbil ca'aliquil táan u beetic teech loob a aj p'eeco'ob te ta caajalo'obo', u 
ti'al u beetico'ob a yaayaj mukyaj. 
56Tac le co'olel sen muun u pucsi'ikal yéetel jach x nuum u ti'al u pe'ech'act 
lu'um x ma' xanabile', bíin u loolob pact u yíicham jach u yaabiltmajo' bey xan 
u paalal 
57tu yo'olal ma' u t'oxic ti'ob le paalal cu síijsico' mix u sóol paal le cu jóokol tu 
jobnelo', bíin u ta'acbesubáa u ti'al u jaantej, tumen ma' bíin yanac mix ba'al u 
ti'al jaantbil ca'aliquil táan u beetic teech loob a aj p'eeco'ob tu yóokol a 
caajalo'obo'. 
58Wa ma' ta dzo'ocbesic tuláacal le a'almaj xiquino'ob dzíibta'an ti' le ju'un mix 
ta tziquic u nojbe'en sajbe'entzil kaaba' le Yuumtzil a Kuo', 
59Leti'e' bíin u túuchi'it nucuch sajbe'entzil báan quíimilo'ob ta wóokol, tu 
yóokol a ch'i'ibalo'ob bey xan kaakas koja'anilo'ob mina'an dzaac u ti'alo'ob. 
60Bíin u beet u taal ta wóokol le báan quíimilo'ob j taalo'ob tu yóokol Egipto, 
le tu sen ja'aksajo'ob a wóole', yaan a mukyajtico'ob mantadz. 
61Bíin in túuchi'it teech xan u láak koja'anilo'ob yéetel u láak báan quíimilo'ob 
ma' tu ch'a'a chi'ita'alo'ob tu ju'unil le ca'anbesaja', u ti'al ca u xu'ulsech. 
62Israel, teech túune' sen ya'abech beyech ca'ach je'el bix u eekilo'ob ca'ane', 
bíin p'áataquech chéen jun chan p'íit, tumen ma' ta wu'uyaj t'antaj Yuumtzil a 
Kui'. 

63Je'el bix ca'ach cu qui'imacchajal u yóol Yuumtzil u beetic utz teech u 
ya'abcuntiquecho', bejela'e' cu qui'imacchajal u yóol a quíimil yéetel a xu'ulul, 
tumen bíin jáanpayta'aquech te j lu'um tu'ux bíin ocoquecho'. 
64Yuumtzile' bíin u ki'itbesech ti' tuláacal múuch' caajo'ob, ti' jun ti'itze' tac tu 
láak jun ti'itz yóokolcaab, te'elo', bíin a kult jela'an kuob, kuob che' u ca'ajo'ob 
yéetel tuunich u ca'ajo'ob, ma' a kaj óoltmaj, mix kaj óolta'ab tumen a 
máanja'an ch'i'ibalo'obi'. 
65Ca'aliquil ti' cajacbalech ti' le múuch' caajo'obo', ma' bíin yanac teech jéedzel 
mix je'elel, tumen Yuumtzil a Kue' bíin u beet a cuxtal jaka'an a wóol, okom 
óolo'ob a wicho'ob chupech xan yéetel yaayan óolal. 
66A cuxtale' mantadz bíin yanac tu chi' quíimil; bíin sajacchajquech yéetel kiin 
bey xan yéetel áakab, cu dzo'ocole', ma' xan jach ma'alob jedzecbalil a cuxtali'. 
67Tu yo'olal a sen sajaquile' ya'abcach ba'alo'ob bíin a wile', ja'atzcab kiine', bíin 
a wa'al: ¡Quexi' wa áakabe'! yéetel áakabe', bíin a wa'al: ¡Quexi' wa yéetel 
kiine'! 
68Quex tumen Yuumtzil tu ya'alaj teech ma' bíin suunaquech tu ca'a téen tu 
bejil Egiptoe', quex beyo' bíin u sutech ti' cheemo'ob te'elo', bíin u conech bey 
palitzil ti' a aj p'eeco'ob; ba'ale' mix máac bíin u yóolt u manech. 

Deuteronomio 29 

Yuumtzile' cu dzáic u nup t'aan ti' Israel tu lu'umil Moab 

1Lelo'oba' leti' ba'axo'ob cu ya'alic le nup t'aan tu dzaj Yuumtzil ti' Moisés ca u 
beet yéetel le j israelitaob tu lu'umil Moab, pa'ate' yéetel le nup t'aan tu beetaj 
yéetelo'ob tu pu'uquil Horebe'. 
2Moisese' tu much'quintaj tuláacal le j israelitaobo' ca tu ya'alaj ti'ob: Te'exe' ta 
wilaje'ex ba'ax tu beetaj Yuumtzil tu lu'umil Egipto ti' faraón, ti' u nucuch aj 
meyajo'ob yéetel ti' tuláacal u múuch' caajo'ob, 
3te'ex xan cu páajtal a jaajcuntique'ex le nucuch chíiculalo'ob bey xan le nucuch 
máactzilo'obo'. 

4Ba'ale' tac bejela'e' Yuumtzile' ma' u dzáa te'ex u na'atil mix u yóolt ca a táan 
óolte'ex ba'ax u káat u ya'al tuláacal le ba'ax úucho'. 
5Bul cuarenta ja'abo'ob tin nu'uctaj a beele'ex te x tocoy lu'umo', ti' buca'aj 
kiino'obo', ma' j la'ab a nooke'exi' mix a xanabe'exi'. 
6Ma' a jaante'ex waaji' mix a wuke'ex u kaab uvai', mix a wuke'ex mix jun p'éel 
ukul cu cáalcunaji', u ti'al ca a wojéelte'exe' le Yuumtzilo' a Kuex. 
7Le ca j kucho'on te j lu'umo'oba', jóoko'ob u ba'atelto'ono'ob, Sehón u ajaw 
Hesbón, bey xan Og u ajawil Basán, ba'ale' t pa'aj u muuko'obe', 
8ca t ch'a'aj u múuch' caajo'ob, ca t dzaj u ti'alint u ch'i'ibalo'ob Rubén, yéetel 
Gad, yéetel u táancoch u ch'i'ibal Manasés. 
9Bey túuna', t dzo'ocbesaje'ex ba'axo'ob cu ya'alic le nup t'aano', beete'ex ba'ax 
cu ya'alic, u ti'al ca xi'ic te'ex utzil ti' tuláacal ba'ax bíin a beete'ex. 
10Bejela'e', láaj much'ucbale'ex tu táan Yuumtzil a Kuex: u nuuquilo'ob a 
ch'i'ibale'ex, u nuuquilo'ob caaj, u nuuquilo'ob aj meyajo'ob, tuláacal u j 
xiibilo'ob Israel, 
11mejen paalal, co'olelo'ob yéetel le j táanxel lu'umilo'ob cajnáalo'ob ichile'exo', 
cu chúunul yéetel le cu ch'ac si'o' tac le cu púut ja'o', 
12u ti'al jalach t'ante'ex u kax t'aanil le nup t'aan cu beetic Yuumtzil a Kuex ta 
wéetele'ex bejela'e'. 
13Bejela'e', cu p'áatal jéedzelil, te'exe' u caajale'ex, leti'e' a Kuex je'el bix tu séeb 
chi'itajil ti' Abraham, Isaac yéetel Jacob a máanja'an ch'i'ibale'exo'obo'. 
14Ba'ale' ma' chéen ta wéetele'ex cu beetic Yuumtzil le nup t'aan yéetel le jalach 
t'aana', 
15ba'ale' tac yéetel le máaxo'ob mina'ano'ob t icnal bejela'a' tu táan leti'o'. 
16Te'exe' jach ma'alob a wojelile'ex bix úuchic c cajtal Egipto, bey xan bix 
úuchic c ch'actic tuláacal le múuch' caajo'ob t nactáantaj t beelo', 

17tu'ux t ilaj ma' jaaj kuobi', yéetel le j p'ecbe'en kuob beeta'ano'ob yéetel che', 
tuunich, plata yéetel oro cu kulta'alo'ob tumen le máaco'obo'. 
18Bejela'e' ma' u yantal ichile'ex j xiib, mix co'olel, mix j otochnáalilo'ob, mix u 
múuch' cajtalil otochnáalo'ob ca u xúunp'at Yuumtzil c Junab Ku u ti'al ca u 
kult u kuob le múuch' caajo'obo'. Mix jun túul ti' te'ex ca béeyac bey jun cúul 
che' káaj u mootz, yéetel cu beetic loob u yiche'. 
19Wa cu dzo'ocol a wu'uyique'ex ba'ax cu ya'alic le jalach t'aana', yaan máax 
ichile'ex cu ya'alic tu baatzil jach utz u cuxtal, cu tuucultic beya': Tuláacal ba'ax 
bíin jóokoc teen ma'alobil quex in beet chéen le ba'ax in káate', tu yo'olal leti'e' 
bíin u láaj xu'ulsa'ale'ex. 
20Yuumtzile' ma' bíin u yóolt u sa'ats u si'ipili', ba'ale' bíin u láal u p'uja'anil 
yéetel u sen kuuxilil tu yóokol le j xiibo', bíin lúubuc tu yóokol tuláacal le 
loolob t'aano'ob dzíibta'an te ju'una', bíin u beet Yuumtzil u sa'atal u kaaba' u 
ch'i'ibal yóokolcaab. 
21Yuumtzile' bíin u tzel le j xiibo' ichil tuláacal u ch'i'ibalo'ob Israel, bíin u beet 
ca xi'ic kaasil ti' je'el bix u ya'alic u loolob t'aanilo'ob u ju'unil le a'almaj t'aano'. 
22Le máaxo'ob bíin síijico'ob, ti' a ch'i'ibale'ex cu dzo'ocol a quíimile'exe', bey 
xan le j táanxel lu'umilo'ob bíin talaco'ob ti' náanach múuch' caajo'obo', bíin u 
yilo'ob le báan quíimilo'ob yéetel le koja'anilo'ob bíin u túuchi'it Yuumtzil tu 
yóokol le lu'uma'; 
23bíin ila'ac ti' tuláacal a múuch' caaje'exe', dzo'oc u p'áatal chéen asufre, ta'ab 
yéetel lu'um ela'an. Ma' bíin páatac u pa'akal le lu'umo', mix bíin páatac u dzáic 
ichi'; mix jun cúul u xíiwil bíin jóokoc je'el bix ca j xu'ulsa'ab u caajilo'ob 
Sodoma, Gomorra, Adma yéetel Seboim, le caajo'ob xu'ulsa'ab tumen Yuumtzil 
le ca sen p'u'uje'. 
24Tuláacal túun yóokolcaab bíin káat chi'itic: ¿Ba'axten tu beetaj bey Yuumtzil 
ti' le múuch' caaja'? ¿Ba'axten sen p'u'uji? 

25U núuc t'aanile': Tumen tu xúunp'ato'ob u nup t'aan Yuumtzil, u Ku u 
máanja'an ch'i'ibalo'ob, le tu beetaj yéetelo'ob ca tu jóokeso'ob Egiptoe', 
26ca j bino'ob u kulto'ob yéetel u chíinpolto'ob kuob ma' u kaj óoltmajo'ob, mix 
xan tu kamajo'ob mix ba'al ti'obi'. 
27Le t o'olal Yuumtzile' j p'u'uj ti' le lu'uma', ca tu beetaj u lúubul tu yóokolo'ob 
tuláacal le loolob t'aano'ob dzíibta'an ti' le ju'una'; 
28ca tu xáacch'intajo'ob tu lu'umo'ob yéetel sen p'u'ujulil bey xan yéetel nojoch 
kuuxilil yéetel dzíiquil, ca tu tojolch'intajo'ob ti' táanxel múuch' caajilo'ob je'el 
bix u yúuchul bejela'a'. 
29Yaan ba'axo'ob ma' c ojele'exi': Lelo'obo' u ti'al Yuumtzil c Ku, ba'ale' yaan 
ba'axo'ob dzo'oc u chíicbesa'al to'on yéetel ti' c paalal u ti'al c dzo'ocbeso'ob 
mantadz; leti'ob tuláacal u nu'ucbe'en t'aanilo'ob le a'almaj t'aana'. 

Deuteronomio 30 

Bix bíin páatac u ca'a ka'amal qui' t'aan 

1Le quéen talac ta wóokole'ex tuláacal le ba'alo'ob dzo'oc in wa'alic te'exa', le 
qui' t'aan yéetel le loolob t'aan dzo'oc in dzáic a yéeye'exo', wa cu yutztal a 
tuucule'ex tu'ux yane'ex te j lu'um tu'ux tu ki'itbesaje'ex Yuumtzilo', 
2wa ca sute'ex ti' Yuumtzil a wu'uyaj t'ante'ex yéetel tuláacal a pucsi'ikale'ex 
bey xan yéetel tuláacal a wóole'exe', te'ex pa'ate' yéetel a paalale'ex je'el bix 
quin wa'alic te'ex bejela'a', 
3Yuumtzil a Kuexe', bíin u yutzquint a cuxtale'exe', cu ch'a'a te'ex óotzilil. Bíin 
u jóokse'ex ti' le caajo'ob tu'ux tu ki'itbesaje'ex u ti'al u much'quintique'ex, 
4quex tu xuul yóokolcaab ki'itpaja'ane'exe', ti' bíin xi'ic u ch'a'ex Yuumtzil a 
Kuexi'. 
5Yuumtzile', bíin u beet a ca'a sute'ex ti' le múuch' caajo'ob tu ti'alintaj a 
máanja'an ch'i'ibale'exo', ca cajtale'ex tu ca'a téeni'; bíin u beet u jóokol te'ex 
ma'alobil tuláacal ba'al, bíin u dzáa te'ex asab ya'ab paalal ti' le tu dzaj ti' a 
máanja'an ch'i'ibale'exo'. 



517 

 

Biblia Maya 
© 1992, Sociedades Bíblicas Unidas. 

 

 
 

 

6Bíin u dzáa u chíiculal u nup t'aan ta pucsi'ikale'ex yéetel tu pucsi'ikal a 
ch'i'ibale'ex, u ti'al ca a yaabilte'ex yéetel tuláacal a pucsi'ikale'ex bey xan yéetel 
tuláacal a cuxtale'ex, tu yo'olal u chowactal a cuxtale'ex. 
7Yuumtzil a Kuexe', bíin u beet u lúubul tuláacal u loolob t'aano'ob tu yóokol a 
aj p'eeque'ex bey xan yóokol máaxo'ob ch'apachtique'ex yéetel p'ec óolal, 
8te'ex túune' bíin suunaque'ex ti' Yuumtzil u ti'al ca a wu'uyaj t'ante'ex, bey xan 
u ti'al ca dzo'ocbese'ex u nu'ucbe'en t'aano'ob quin dzáic te'ex bejela'a'. 
9Yuumtzil túune' bíin u beet u bin te'ex utzil ti' tuláacal ba'ax bíin a beete'ex, 
ti' u ya'abtal a paalale'ex, u yaalo'ob a wacaxe'ex bey xan a joocho'ob; Yuumtzil 
a Kuex bíin ca utzac tu yóol u beetic te'ex tuláacal utz, je'el bix u beetic ca'ach 
yéetel utzil óolal ti' a máanja'an ch'i'ibale'exo'obo', 
10lelo' wa tumen ca wu'uyaj t'antique'ex Yuumtzil a Kuex bey xan wa ca 
dzo'ocbesique'ex u nu'ucbe'en t'aano'ob yéetel u ya'almaj t'aano'ob 
dzíibta'ano'ob ti' le u ju'unila', lelo' wa ca sute'ex ti', yéetel tuláacal a 
pucsi'ikale'ex bey xan tuláacal a wóole'ex. 
11Le nu'ucbe'en t'aan quin dzáic te'ex bejela'a', ma' sen talam a ti'ale'exi', je'el u 
páajtal a dzo'ocbesique'exe'. 
12Ma' tu kuchul mixmáac ca'an u ti'al ca'a a'ala'ac: ¿Máax bíin páatac u na'acal 
j ca'an u ti'al u taas to'on ca u dzáa c kaj óolt u ti'al ca c dzo'ocbese? 
13Mix ti' yaan tu táanxel tzéelil le ka'anab u ti'al ca a'ala'ac: ¿Máax bíin ch'actic 
le ka'anab u ti'al u taas to'on c kaj óolt tu yo'olal dzo'ocbesic? 
14Ba'ale' le nu'ucbe'en t'aana', sen naadz yanil ti' te'ex; ti' yaan tu bóoxel a chi'ex 
yéetel ta tuucule'ex u ti'al u páajtal a dzo'ocbesique'ex. 
15Ile'ex, bejela'e' quin dzáic te'ex u ti'al a yéeye'ex le cuxtal yéetel le utz, le 
quíimil yéetel le kaaso'. 
16Wa ca wu'uyaj t'antique'ex le ba'ax quin wa'alic te'ex bejela'a', bey xan ca 
yaabiltique'ex Yuumtzil a Kuex ca xíimbale'ex xan tu beelo'ob, ca 
dzo'ocbesique'ex u nu'ucbe'en t'aano'ob, u ya'almaj t'aano'ob yéetel u 

ca'ansajo'obe', bíin cuxlaque'ex yéetel bíin yanac ya'ab a paalale'ex, Yuumtzil a 
Kuex xane', bíin u qui' t'ante'ex ti' le múuch' caajo'ob bíin a ti'alinte'exo'. 
17Ba'ale' wa ma' ta táan óoltique'ex tuláacal le ba'alo'oba', ba'ale' ca cha'ique'ex 
a jíilta'ale'ex tumen u láak kuob u ti'al ca a kulte'exo'ob bey xan ca xoltale'ex 
tu táano'obe', 
18ti' le súutuca' quin wa'alic te'ex jach tu jaajil bíin quíimique'ex, ma' ya'ab 
kiino'ob bíin cajlaque'ex ti' le lu'um bíin a jáanpayte'ex le quéen dzo'ococ a 
ch'actique'ex le jordano'. 
19Bejela'e', quin dzáic le ca'an yéetel le lu'um u ti'al jaajcunajil ta wóokole'ex, 
dzo'oc in dzáic a yéeye'ex cuxtal yéetel quíimil, bey xan qui' t'aan yéetel loolob 
t'aan. Yéeye'ex túun le cuxtal u ti'al ca cuxlaque'ex yéetel a ch'i'ibale'exo'; 
20yaabilte'ex Yuumtzil a Kuex, u'uyaj t'ante'ex, ma' a kexique'ex tumen chéen 
bey bíin páatac a cuxtale'ex, bey xan u ya'abtal a ja'abile'ex ti' le múuch' 
caajo'ob tu jalach t'antaj ti' Abraham, ti' Isaac yéetel ti' Jacob a máanja'an 
ch'i'ibale'ex u dzáic te'exo'. 

Deuteronomio 31 

Cu p'áatal Josué u jeelint Moisés 

1Moisese' t'aanaj tu ca'a téen yéetel tuláacal Israele' ca tu ya'alaj ti'ob: 
2Tene' dzo'oc u chuquic ciento veinte in ja'abilo'ob, dzo'oc u p'áatal mina'an in 
muuk u ti'al in babal xíimbal. Dzo'oc xan u ya'alic teen Yuumtzil ma' bíin in 
ch'act le Jordano'. 
3Ba'ale' Yuumtzile' bíin xi'ic táanil ti' te'ex u ti'al u xu'uls le múuch' caajo'ob 
tu'ux bíin cajlaque'ex u ti'al a woocle'ex a ti'alinte'ex u lu'umo'obo'. Josué bíin 
xi'ic actáan ti' te'ex je'el bix tu ya'alaj Yuumtzilo'. 
4Yuumtzile' bíin u beet ti' le caajo'ob le ba'ax tu beetaj ti'ob Sehón yéetel Og u 
ajawo'ob le amorreob, yéetel le lu'umo'ob tu láaj xu'ulsajo'. 
5Le quéen u beet Yuumtzil u láaj lúubul ta kabe'ex le múuch' caajo'ob u najmal 
a beetique'ex tu yéetelo'ob le ba'axo'ob u ya'almajo'. 

6Xiixib máacchajaque'ex mu'uka'anchajac a wóole'ex; ma' a sajactale'ex mix u 
ja'akal a wóole'ex quéen ba'atelnaque'ex yéetelo'ob, tumen Yuumtzil a Kuexe' 
ti' yaan ta wéetele'exe', ma' bíin u xunp'ajte'exi'. 
7Cu dzo'ocole' Moisese' tu t'anaj Josuee' ca tu ya'alaj ti' tu táan tuláacal Israel: 
Xiixib máacchajaquech mu'uka'anchajac a wóol, tumen teech bíin a bis le 
máaco'ob te j múuch' caajo'ob tu séeb chi'itaj Yuumtzil ti' a máanja'an 
ch'i'ibale'ex, bíin u dzáa te'exo', teech bíin a beet u ch'aico'ob u ti'alinto'ob. 
8Yuumtzil bíin xi'ic ta táan, leti' bíin yanac ta wéetel; ma' bíin u xunp'ajtechi', 
mix bíin u p'atech x ma' áantajili'; let o'olale' ma' a ch'a'ic sajaquil mix a sajac 
óolta'al. 

Bíin xo'ococ a'almaj t'aan tu ja'abil sa'atsaj si'ipil 

9Moisese' tu dzíibtaj le a'almaj t'aana', ca tu kubaj ti' le aj kiino'ob levitaob jun 
páaycuna'ano'ob u biso'ob u ba'asche'il u nup t'aan Yuumtzilo', bey xan ti' 
tuláacal u nuuquilo'ob Israel, 
10tu ya'alaj xan ti'ob: tu jujun siete ja'abo'ob u ti'al u kuchbal u ja'abil sa'atsaj 
p'aaxo'ob, tu kiinilo'ob u kiin kujil máacano'obe', 
11le quéen much'lac tuláacal le j israelitaob tu táan Yuumtzil u Kuob ti' le 
cúuchil bíin u yéeye', bíin xo'ococ le a'almaj t'aan tu táan tuláacalo'obo'. 
12Unaj much'ucbal tuláacal le caajo', je'el bix j xiibo'obe', bey x co'olelo'ob, 
mejen paalal yéetel le j táanxel lu'umilo'ob cajnáalo'ob ta caajale'exo'obe', u 
ti'al ca u yu'ubo'ob u xo'ocol le a'almaj t'aan, tu yo'olal u canico'ob u tzico'ob 
Yuumtzil a Kuex bey xan ca u dzo'ocbeso'ob tuláacal ba'ax dzíibta'ani'. 
13Beyo' a paalale'ex ma' u yojelo'ob mix ba'al ti' lelo', bíin u yu'ubo'ob u ti'al ca 
u cano'ob u tzico'ob Yuumtzil a Kuex tuláacal u kiinilo'ob u cuxtalo'ob te j lu'um 
bíin ocoque'ex a ti'alinte'ex, le quéen a ch'acte'ex le Jordano'. 

Yuumtzile' cu dzáic u dzooc a'almaj xiquino'ob ti' Moisés 

14Cu dzo'ocole' Yuumtzile' tu ya'alaj ti' Moisés: Ilej dzo'oc u náadzal u kiinil a 
quíimil; t'aan Josuee', ca xi'ique'ex ta ca'a túulile'ex tu noj Paselil Much'tal, u 

ti'al ca in wa'al te'ex ba'axo'ob bíin a beete'ex. Moisés yéetel Josuee', j bino'ob 
tu noj Paselil Much'tal, 
15te'elo' j chíicpaj Yuumtzil ti' jun p'éel t'o'ol múuyale', le múuyalo' j p'áat tu 
jool le noj Paselo'. 
16Yuumtzil túune' tu ya'alaj ti' Moisés: séeba'an bíin quíimiquech, le caaja' bíin 
sen kasac yéetel u kuilo'ob le táanxel lu'um tu'ux bíin ococ cajtalo'; bíin u 
xúump'atten u ti'al u mix ba'alcuntic le nup t'aan tin beetaj yéetelo'. 
17Ba'ale' le quéen t'a'abac in p'u'ujulile' quin xúump'attico'ob; bíin in jach lukes 
in tuucul yóokolo'ob, sen ya'ab loobo'ob yéetel yaayaj óolo'ob bíin u 
mukyajto'obo', tu dzooque' bíin u ya'alo'ob: ¿Ma' wa táan c mukyaje'ex tumen 
mina'an Ku t éetelexi'? 
18Ba'ale' le quéen kuchuc le kiino', bíin asab náachchajquen ti'ob, tu yo'olal 
tuláacal le kaas tu beetajo'ob ca tu kultajo'ob yaanal kuobo'. 
19Bejela'e', dzíibte'ex le kaaya', ca'anbese'ex ti' le j israelitaob u ti'al u kayo'ob, 
u ti'al ca meyajnac tacpoolil. 
20Tumen le quéen dzo'ococ in wocsico'ob ti' le lu'um tin séeb chi'itaj yéetel 
jalach t'aan ti' u máanja'an ch'i'ibalo'ob, le lu'um tu'ux cu yáalcab leche yéetel 
caab bey u yáalcab ja'e', le quéen janalnaco'ob tac quéen na'ajaco'ob bey xan u 
poloctalo'obe', bíin xi'ico'ob tu paach yaanal kuob u ti'al ca u kulto'obe', bíin u 
kéex óolteno'ob, bíin u manba'alcunto'ob in nup t'aan. 
21Ba'ale' le quéen lúubuc ya'abcach loobo'ob yéetel mukyajo'ob yóokolobe', le 
kaaya' bíin meyajnac tacpoolil tu táano'ob, tumen bíin ka'ajsa'ac, bíin ka'ayac 
xan tumen u ch'i'ibale'ex; tumen ma'ili' in wocso'ob ti' le lu'um in séeb chi'itmaj 
ti'obo', ma'alob in wojelil ba'ax cu tuclico'ob. 
22Ti' le kiino', tu dzíibtaj Moisés le kaayo' ca tu beetaj u ca'anbesa'al ti' le j 
israelitaobo' 
23Ti' Josué u paal Nune', Yuumtzile' tu ya'alaj: Xiixib máacchajaquech 
mu'uka'anchajac a wo'ol yéetel mu'uka'anchajquech, tumen teech bíin a 

woques le j israelitaob te j lu'um in séeb chi'itmajo', tene' bíin yanaquen ta 
wéetel. 
24Le ca j dzo'oc u dzíibtic Moisés le a'almaj t'aano'ob ti' jun p'éel ju'un, 
25tu ya'alaj ti' le j levitaob jun páaycuna'ano'ob u ti'al u biso'ob u ba'asche'il u 
nup t'aan Yuumtzilo': 
26Ch'a'ex u ju'unil le a'almaj t'aana', dza'ex tu tzéel u ba'asche'il u nup t'aan 
Yuumtzil a Kuexe', u ti'al ca p'áatac te'elo' u ti'al u j meyaj tacpoolil ta táane'ex. 
27Tumen tene' in wojel te'exe', jun p'éele'ex caaj dzu'uy a poole'ex u ti'al u'uyaj 
t'aan; wa bejela'a' quex tumen ti' yanen ichile'ex ca beeticaba'ex aj ma' u'uyaj 
t'aane'ex ti' Yuumtzile', ¿ba'ax bíin a beete'ex cu dzo'ocol in quíimil? 
28Tase'ex way tuláacal u nuuquil a caajale'exe', bey xan u nuuquilo'ob u múuch' 
cajtalilo'ob a wotochnáale'ex, u ti'al ca in wa'al ti'ob le ba'alo'oba', ca in dzáa 
xan le ca'an yéetel le lu'um bey tacpoolilo'ob tu táano'obo'. 
29Tumen in wojel le quéen dzo'ococ in quíimile', bíin jach kaschajaque'ex, bíin 
a p'ate'ex le bej tin wa'alaj te'ex ma' a p'atique'exo'; in wojel xan bíin talac ta 
wóokole'ex loobo'ob tumen bíin a beete'ex ba'ax kaas tu táan Yuumtzil u ti'al 
beetique'ex u p'u'ujul. 
30Moisés túune' tu kayaj le kaaya', líikbal u cáajbale' tac u dzo'ocbal, tu táan 
tuláacal le j israelitaobo' much'ucbalo'obo': 

Deuteronomio 32 

1Ca'an u'uyej, bin in ca j t'aan; lu'um, ch'en xiquint ba'axo'ob quin in wa'ale. 
2in ca'ansaje' bíin báanac bey u káaxal ja'e', in tze'eque' bíin báanac bey u káaxal 
p'uul ja'e', bey x tóosja' yóokol xíiwe', bey u ch'ach'ajanquil ja' tu yóokol ma'alob 
xíiwe'. 
3Bíin in k'a'ayt u kaaba' Yuumtzil: ¡éejem te'exe', u seten nojochil Ku! 



522 

 

Biblia Maya 
© 1992, Sociedades Bíblicas Unidas. 

 

 
 

 

4Leti' máax canantico'on, u meyajo'obe' sen ma'alobtac, ba'axo'ob cu beetique' 
tojtac. Leti' u Kuil jaaj, ti' leti'e' mina'an ba'ax ma' tu beeli', ¡leti'e' aj ti'ibil bej, 
leti' xan u jaajil! 
5Loolob wíinique'ex, táaj keechele'ex, dzo'oc a poch'ique'ex Ku, ma' ta 
najmatique'ex u paaliltique'ex; 
6¿bey úuchic a bo'otique'ex Yuumtzilo'? ma' na'at caaje'ex, j mina'an a kaj 
óolale'ex, ¿ma' wa leti' a taata, leti' xan máax patech? ¡Leti' j beetech, leti' j 
dzáa a cuxtal! 
7Sut a paacat paachil, ka'ajac teech le kiino'ob dzo'oc u máano'obo'; a'al ti' a 
taata ca u ka'ajestech, ti' le ch'ijano'ob ca u tzicbalto'ob teech: 
8Yanchaj jun p'éel u kiinil, le aj Sen Ca'anilo' tu beetaj u t'ooxil j xiibo'ob yéetel 
múuch' caajo'ob, tu dzaj u xu'ukilo'ob u xuul le caajo'obo'. Ba'ale' tu dzaj xan u 
paacat yóokol le j israelitaobo', 
9tumen ba'al u ti'al Yuumtzil, u caajil Jacob. 
10Tu nuptáantajo'ob te x tocoy lu'umo', tiquin yéetel ja'aja'adza'ano'ob tumen 
iik; tu méekajo'ob, tu ca'anbesajo'ob tu canantajo'ob xan bey u tuknel u yiche'. 
11Je'el bix le j cóot cu xiknal sutulsutil yóokol u ku' u ti'al u beetic u taactal u 
xiknal u mejenilo'obe', bey tu xit'ilac u xiik Yuumtzil ca tu cuchajo'ob u biso'ob. 
12Chéen Yuumtzil j e'es bej ti'ob, mix máac u láak; ¡ma' j áanta'abo'ob tumen 
mix jun túul yaanal kui'! 
13Tu bisajo'ob yéetel u xíimbalil béeychajal tu ca'anal caabilo'ob le múuch' 
caajo', tu tzéentajo'ob yéetel u yich káax, ti' le tzekelo' tu dzaj u yuko'ob caab 
ti' le dzu'uy toko', tu dzaj aceite ti'ob; 
14ti' u wacaxo'obo', yanchaj leche yéetel mantequilla, tu jaantajo'ob xan u asab 
ma'alobil mejen j tamano'ob, u j tamanilo'ob Basán yéetel j xiibil yuuco'ob; tu 
jaantajo'ob u asab ma'alobil u neek trigoo' tu yukajo'ob xan u kab uva, u ki'ikel 
uvaob. 

15Ba'ale' Jesurune', polocchaji cóochaknaj xan (tu yo'olal sen polocchaje', 
léembalnaj u pu'uch), tu xúump'attaj u Ku máax beetmail; tu kéex óoltaj máax 
canantic yéetel máax lojic. 
16Tu léecsajo'ob u p'eequil u ke'exel Ku tu beetajo'ob u p'u'ujul iquil úuchic u 
kultico'ob p'ecbe'en beetbil kuob; 
17tu táanbesajo'ob quíimsbil ba'alche'ob ti' ba'abalo'ob ti' beetbil kuob ma' u kaj 
óoltmajo'ob ca'achi'; túumben kuob táant u kujsa'alo'ob, mix jun téen j 
kulta'abo'ob tumen u taataob. 
18Israel, ta tu'ubsaj a taata máax canantiquech; ta tu'ubsaj a Ku máax dzáa a 
cuxtal. 
19Ku túune' j kuuxchaj tu yo'olal lela', ma' tu kamaj u j xibil paalal mix u x 
ch'upul paalali'; 
20ca tu ya'alaj: Bin in ca'aj in sut in paach ti'ob, ¡bíin in wila'a' bix bíin 
dzo'ococo'ob! Tu jaajile' sen loolob máaco'ob, paalal ma' tu páajtal u yocsaj 
óolta'alo'ob. 
21Tu p'u'ujsajo'ob ti' teen u p'eequil in ke'exel yéetel jun p'éel ku ma' Junab Kui', 
tu beetajo'ob u sen p'u'ujul xu'ululbe'en kuob; ¡teen xane' bíin in beet u p'u'ujul 
u p'eequil u ke'exelo'ob yéetel jun p'éel caaj ma' caaji', bíin in beet u kuuxilo'ob 
yéetel jun p'éel caaj ma' tu yocol t'aan tu pool! 
22Dzo'oc u t'a'abal in p'u'ujul bey káake', bíin tóoch'balnac tac tu taamil 
cúuchilo'ob; bíin u láaj tóoc le lu'um yéetel u yicho'ob bíin u t'ab káak tu chuun 
pu'uco'ob. 
23Yóokolo'ob bíin in láal tuláacal le kaaso'obo', tu yóokolo'ob bíin in láal 
tuláacal in x julubo'ob; 
24bíin quíimco'ob yéetel wi'ij bey xan yéetel x elel chocwil jun p'éel yaayaj báan 
quíimil bíin xu'ulsico'ob; bíin in túuchi'it tu yóokolo'ob dzíidzic ba'alche'ob 
yéetel j chi'ibal cano'ob. 

25Ti' le bejo'ob, bíin lúubuc u paalalo'ob tu yej máascab, ti' le najo'obo' bíin 
yanac ja'asaj óol; bíin quíimico'ob j xibil paalal yéetel x ch'upul paalal, 
nuxibo'ob yéetel mejen paalal cu chu'ucho'ob. 
26Tene' dzo'oc ca'ach in tucultic in ki'itbesico'ob bey xan in beetic a 
tu'ubsa'alo'ob yóokolcaab, 
27ba'ale', j náak ti' teen u p'a'as le aj p'eeco'; ma' tin cha'aj u ca'analtal u yich in 
aj p'eeco'obi' ca kuchuc u ya'alo'ob: Ma' Yuumtzil beet lela'; to'on t beetaj yéetel 
c muuk. 
28Israele' jun p'éel caaj dzo'oc u chocoltal u pool; ¡mina'an u na'at! 
29Wa aj ojéelo'obe', je'el u ch'a'a nu'uctico'obe' je'el u na'atico'ob bix bíin 
dzo'oco'obe'. 
30¿Bix úuchic u beeta'al u yáalcab mil máaco'ob tumen jun túuli'ili' máac? ¿Bix 
úuchic u beeta'al yáalcab diez mil máaco'ob tumen chéen ca'a túul máaco'ob? 
¡Lelo' chéen tumen Yuumtzil máax canantico'obe', tu yóoltaj u kub ti' le aj 
p'eeco'! 
31Aj p'eeco'obe', ma'alob yojelilo'ob ma' tu páajtal u quetico'ob máax 
canantico'ob yéetel máax canantico'on. 
32Leti'obe' beyo'ob u x péetpachil uva dzo'oc u kastale', u ch'i'ibalo'ob Sodoma 
yéetel Gomorra káajtac u yich, cu beetic loob xan; 
33u kab u yo'och uvaobe' u kab u chi' j chi'ibal cano'ob, ¡u kab u chi' j chi'ibal 
can cu quíimsaj! 
34Tuláacal lela' táan in p'atic in ti'alint; táan in much'quintic bey co'ocoj ba'ale', 
35u ti'al le kiin quéen in suut u jeel loob, le quéen in dzáa ti'ob ba'ax cu 
najmatico'ob u ti'al quéen kuchuc u kiinil u lúubul. Naadz yanil u kiinil u 
xu'ulsa'alo'ob, ¡táan u kuchul u kiinil! 
36Yuumtzile' bíin jóokoc u ti'al u toc u caajal le quéen u yila'a' táan u lúubul u 
muuke'; Yuumtzile' bíin u ch'a'a óotzilil ti' u palitzilo'ob le quéen u yila'a' ma' 
p'áatal mix jun p'íit u muuko'ob. 

37Bíin túun u ya'al ti'ob ¿Tu'ux yaan a kuex, le máaxo'ob canantique'ex, a 
woquesmaj a wóole'ex xan ti'ob, 
38le ma'axo'ob jaantic ca'ach u tzaatzel a quíimsbil ba'alche'obo' bey xan cu 
yukico'ob u kab le uva ca táanbesique'exo'? ¡Líikco'ob u yáante'exo'ob! 
¡talaco'ob u canante'exo'ob! 
39Chéen teen Junab Kuen; jun páay ti' tene' mina'an u láak kuob. Teen dzáic le 
cuxtalo', teen xan lukesic; teen beetic le yajo', teen xan dzaquic. ¡Mix máac bíin 
páatac u toquicubaáa ti' in páajtalil! 
40Quin líikesic in kab j ca'ane', quin jalach t'aan tu yo'olal in mina'an in xu'ulul 
41le quéen in ja'a' u yej in léembal máascabe' u ti'al quéen chúunuc in t'oxic 
jadze', bíin in sut u jeel loob ti' in aj p'eeco'ob. ¡Bíin in dzáa ba'ax cu najmatic 
máaxo'ob p'ecmailen! 
42Bíin in papak ki'ikt in x julubo'ob, bíin xu'ulsa'aco'ob tumen in máascab; ¡u 
ki'ikel máaco'ob loobilta'ano'ob yéetel máaco'ob dzo'oc u lúubulo'ob ich ba'atel! 
¡u ki'ikel máaxo'ob quiimbesa'ano'ob yéetel máaxo'ob kala'ano'ob! ¡u nuuquil 
aj p'eeco'ob, chowactac u tzo'otzel u poolo'ob! 
43¡Múuch' caaje'ex, qui'imacchajac a wóole'ex yéetel u caajal Ku! ¡Leti'e' bíin u 
sut u jeel quíimsa'abic u palitzilo'ob, bíin u sut u jeel loob ti' u aj p'eeco'ob, bíin 
u sa'ats u si'ipil le u múuch' caajo'ob bey xan bíin u sa'ats u caajal! 

U dzo'oc u ya'almaj xiquino'ob Moisés 

44-45Moisese' jóok tu táan tuláacal u caajil Israele', leti' yéetel Josué u paal 
Nune', tu kayaj le kaaya', tu chúunbal tac tu dzoocbal. 
46Cu dzo'ocole' tu ya'alaj ti' le j israelitaobo': tuculte'ex ma'alob tuláacal le ba'ax 
dzo'oc in wa'alic te'ex bejela'a', a'ale'ex ti' a paalale'ex ca u dzo'ocbeso'ob 
tuláacal ba'ax cu ya'alic le a'almaj t'aana'. 
47Tumen ma' jun p'éel báaxali'; le a'almaj t'aana' cuxtal a ti'ale'ex tumen leti'e' 
bíin u beet a cuxtale'ex ya'ab kiino'ob tu yóokol le lu'um yaan tu láak jun tzéel 
le Jordano', bíin a ch'a'ex a ti'alinte'ex. 

Kue' cu cha'ic u yila'al tumen Moisés le lu'um u jalach t'antmajo' 

48Ti' le kiinaco' Yuumtzile' tu t'anaj Moisese' ca tu ya'alaj ti': 
49Xeen tu witzilo'ob Abarim, na'aquen tu witzil Nebo le yaan tu lu'umil le j 
moabitaob actáan ti' Jericó, te'elo', pact u lu'umil Canaán, le bíin in dzáa ti' le 
j israelitaob u ti'alinto'obo'. 
50Te'elo', te j witz tu'ux bíin na'acaquecho', bíin quíimquech u ti'al a much'tal 
yéetel a láako'obo', je'el bix quíimic a sucu'un Aarón tu witzil Hor ca j bin 
much'tal yéetel u láako'ob. 
51Te'ex ca'a túule'exe', ta j ma' ocsaj óoltene'ex tu táan le j israelitaob, ca'aliquil 
ti' yane'ex tu ja'ilo'ob Meriba-cades, tu x tocoy lu'umil Zin, ma' ta tziquene'ex 
tu táano'obi'. 
52Le t o'olale' bíin a wil náach le lu'um bíin dzáa ti' le j israelitaobo', ba'ale' ma' 
bíin ojquechi'. 

Deuteronomio 33 

Moisese' cu qui' t'antic u ch'i'ilancab Israel 

1Jun p'íit u bin u quíimil Moisés u palitzil Kue', tu qui' t'antaj le j israelitaob 
2beya': Yuumtzile', Sinaí u taal; Tu julaj c beel líikbal Seir. Chúun u léembal tu 
witzilo'ob Parán j bin u náachtal tu tojil Meriba-cades; cu taasic tu x no'oj kab 
u káakil a'almaj t'aan. 
3Yuumtzile' u yaabiltmaj u caajal, cu canantic máaxo'ob cu jun 
páaycuntcuba'ob u ti'al; leti'obe' cu t'ontalo'ob tu ni' u yooc u ti'al u kamico'ob 
u tusbeel. 
4Moisese' tu dzaj to'on le a'almaj t'aan bey u siibal ti' u caajil Jacobe', 
5j yanchaj xan ajaw Jesurún le ca j much'laj u nuuquilo'ob le caajo', le ca j 
much'laj u ch'i'ibalo'ob Israele'. 
6Tu yo'olal Rubén tu ya'alaj: ¡Ma' u quíimil Rubén, cuxlac quex ma' ya'abo'ob 
u j xibil paalali'! 

7Tu yo'olal Judae' tu ya'alaj: Yuumtzil u'uy ba'ax cu ya'alic Judá; beet ca 
much'lac yéetel u caajal. toc yéetel a páajtalil; toco'ob ti' u aj p'eeco'ob. 
8Tu yo'olal Levie' tu ya'alaj: Yuumtzil, a ti'alo'ob, le Tumim yéetel le Urim; a 
ti'alo'ob bey le j xiib u kubmubaj ti' teche', le máax ta túuntaj u yóol Masah, le 
máax yéetel ba'atelnajech tu ja'ilo'ob Meriba, 
9le máax tu ya'alaj ti' u taata yéetel ti' u maama: Mix jun téen in wile'ex, ti' u 
sucu'uno'obe' tu ya'alaj: Ma' in kaj óole'exi', ti' u paalalo'obe' tu ya'alaj: Ma' in 
wojel máaxe'exi'. Leti'obe' cu dzo'ocbesico'ob a t'aan Dzo'oc u jach kubicuba'ob 
ti' a nup t'aan 
10Leti'ob ca'anbesic Jacob, leti'ob ca'anbesic Israel, ti' a wa'almaj t'aano'ob 
yéetel a ca'anbesajo'ob; cu dzáico'ob tu multuunil a kulta'al, ta táan, poom 
yéetel u ti'ibil óolalil ba'alche'ob. 
11Yuumtzil, qui' t'ant u mukulmuuko'ob, yéetel utzil kam xan u meyajo'ob. Cach 
u pu'uch u aj p'eeco'ob, ma' u ca'a líikilo'ob máaxo'ob p'ectmajil. 
12Tu yo'olal Benjamine' tu ya'alaj: Le máax yaabilta'an tumen Yuumtzilo', ca 
cuxlac x ma' sajaquil; le aj Sen Ca'anal bíin canantic sáamsamal. ¡Bíin cuxlac 
yáanal u canan! 
13Tu yo'olal Josee' tu ya'alaj: Yuumtzil ca u qui' t'ant u lu'umil yéetel u jach 
ma'alobil u p'uulja'il ca'an le ja' yaan tu taamil le lu'umo', 
14u jach ma'alobil u joochilo'ob ja'ab, u jach ma'alobil u yich le winalo'obo', 
15u jach ma'alobil le úuchben witzo'obo', u jach ma'alobil le ba'axo'ob yaan 
ca'anal mina'an xu'ulul ti'obo', 
16u jach ma'alobil icho'ob chupic le lu'umo' bey xan yéetel u yutzil óolal le 
máax cajnáal te x cojquéejo'. Talac tuláacal le ba'alo'ob tu yóokol José yéeya'ab 
ichil u chuucáan u láako'obo'. 
17Sen qui'ichquelem bey u yáax aal jun túul wacaxe'. sen mu'uka'an bey jun 
túul bufaloe', bíin u kóoch tuláacal caajo'ob tac tu xuul yóokolcaab. Bey u 
múuch'cabilo'ob Efraine'; bey u sen ya'abilo'ob Manasese'. 

18Tu yo'olal Sabulón yéetel Isacare' tu ya'alaj: Sabulón qui'imacchajac a wóol 
tu kiinilo'ob a jóokol, teche' Isacar qui'imacchajac a wóol yéetel chuybil 
najo'ob. 
19Bíin u t'aano'ob múuch' caajo'ob te j witzo', te xano' bíin u táanbeso'ob le 
quíimsbil ba'alche'ob u najmalo'; bíin u qui'imaccunt u yóolo'ob yéetel u 
ayikalil le ka'anabo'obo' bey xan yéetel le ta'acbesbil ba'alo'ob yaan tu ja'il le 
ka'anabo'. 
20Tu yo'olal Gade' tu ya'alaj: ¡Qui' t'antbil le máax dzáic múuch' lu'umo'ob ti'ob! 
Gade' cu chital j ch'úuc bey jun túul x leóne', cu xe'exet'ic le muuk kabo'obo' 
bey xan le poolo'. 
21Gade' j p'áat yéetel u jach ma'alobil, yéetel juum p'éel lu'um cu najmatico'ob 
u nuuquilo'ob ba'atele'. J ooc actáan ti' le caajo', tu dzo'ocbesaj ba'ax j dzaab ti' 
tumen Yuumtzil bey xan tu beetaj ba'ax toj tu caajil Israel. 
22Tu yo'olal Dane' tu ya'alaj: Dane' u chichanil jun túul león cu síit' Basán. 
23Tu yo'olal Neftalie' tu ya'alaj: Neftalie' utz u yila'al tumen Yuumtzil, ma' tu 
bineltic ti' ya'abcach qui' t'aano'ob, ¡leti'e' u taatail le xéel ja'o' tac tu jáal j 
noojol! 
24Tu yo'olal Asere' tu ya'alaj: Qui' t'antbil Aser ichil tuláacal u paalal Jacob, 
ma'alo' yaabilta'anil tumen u sucu'uno'ob. ca u yal aceite tu yooc. 
25Yanac u nu'ucul u kalabil u jool najo'ob fierro'ob yéetel bronceob u ca'ajo'ob, 
xáanac u muuk je'el bix u cuxtale'. 
26Mix ba'al quetic u Ku Jesurún, cu jectal yéetel nojbe'enil yóokol u 
múuyalilo'ob ca'an u ti'al u taal u yáantech. 
27Le Ku mina'an u xu'ulul ti'o' leti' a ta'acbesajil, u páajtalil mina'an u xuule' 
leti' a Aj nacab; tu beetaj u yáalcab a aj p'eec ta táan tu ya'alaj teech ca xu'ulsej. 
28Israele' bíin cuxlac x ma' sajaquil, u ch'i'ibalo'obe' bíin cajlaco'ob yéetel 
jéedzel. Tu lu'umilo'obe', bíin yanac u péetpachilo'ob trigo yéetel u x 
péetpaachilo'ob uva, mix bikin bíin p'áatac mina'an u ja'il ca'an ti'ob. 

29Israel qui' a wóol teech, ¿Yéetel máax je'el u páajtal a que'etele'? Yuumtzile' 
tu kabil tu lojech; leti' canantiquech bey xan cu yáantiquech, ¡leti' u máascabil 
a béeychajal! a aj p'eeco'obe' bíin u kububa'ob teech, bíin a puch' u j ca'anal 
ichil. 

Deuteronomio 34 

Bix quíimic Moisés, bix xan mu'uquic 

1Moisese', j bin tu x tocoy lu'umil Moab tu witzil Nebo, tu ca'analil u witzil 
Pisga, le yaan actáan ti' Jericoe'. Te'elo' Yuumtzile' tu beetaj u yilic tuláacal u 
lu'umil Galaad tac u lu'umil Dan, 
2u lu'umil Neftalí, Efraín yéetel Manasés, tuláacal u lu'umil Judá tac le ka'anabil 
Mediteraaneo, 
3Néguev, u kóom lu'umil Jordán yéetel u táax lu'umil Jericó, u caajil le 
xa'ano'ob, tac Zoar. 
4Yuumtzile' tu ya'alaj ti' Moisés: Lela' leti' le lu'um tin séeb chi'itaj ti' Abraham, 
ti' Isaac yéetel ti' Jacob, tene' bíin in dzáa ti' u ch'i'ibalo'ob bíin talaco'obo'. Tin 
wóoltaj ca a wil yéetel a wicho'ob, ba'ale' ma' bíin ocoquechi'. 
5Bey túuno' Moisés u palitzil Kue' j quíim tu witzil Moab, je'el bix tu ya'alajilac 
Yuumtzile', 
6ca j mu'uc ti' jun p'éel u kóom lu'umil Moab, actáan ti' Bet-peor, ti' jun p'éel 
cúuchil mix máac u kaj óol tac bejela'e'. 
7Moisese' j quíim tu ciento veinte ja'abo'ob; tac tu kiinil quíimique', ma'alob u 
paacat yéetel toj u yóol. 
8Le j israelitaobo' tu yokoltajo'ob Moisés treinta kiino'ob te j tu x tocoy lu'umil 
Moabo', tu dzo'ocbeso'ob u kiinilo'ob le okolo' yéetel tu dzajo'ob u búuquilo'ob 
okol úuchic u quíimil Moisés. 
9Josué u paal Nune' tu kamaj na'atil ti' Moisés, tumen Moisese' tu dzaj u kab 
yóokol Josué; bey túuno' le j israelitaobo' tu yu'ubaj t'anto'ob Josué je'el bix 
úuchic u dzaa t'antilac Yuumtzil ti' Moisese'. 

10Ba'ale', mix bikin yanchaj tu ca'a téen Israele', u láak aj bóobat je'el bix 
Moisés, máax t'aanaj Yuumtzil yéetel leti' quetlan ichil, 
11mix cu páajtal u beetic tuláacal le máactzilo'ob yéetel le jak óolilo'ob tu 
túuxtaj Yuumtzil u beet Moisés Egipto tu táan faraón yéetel tu táan u nuuquil 
u aj meyajo'ob ti' tuláacal le lu'umo', 
12mix ca u quetubáa ti' u páajtalil wa ti' le nucuch ba'alo'ob tu beetaj tu táan 
yich tuláacal Israelo'. 

Josué 

Josué 1 

Kue' cu t'anic josué 

1Cu dzo'ocol u quíimil Moisés u palitzil Yuumtzile', j t'aanaj Yuumtzil yéetel 
Josué u paal Nun u aj yáantaj Moisese', ca tu ya'alaj ti': 
2Bey dzo'oc u quíimil in palitzil Moiseso', bejela'e', teech bíin a ch'act u yáalcab 
ja'il Jordán yéetel tuláacal u caajil Israel, u ti'al a bine'ex te j lu'um bin in ca'aj 
in dzaj te'exo'. 
3Je'el bix tin séeb chi'itilac ti' Moiseso', bíin in dzáa te'ex tuláacal le lu'um tu'ux 
bíin a pe'echakte'exo'. 
4Bíin in dzáa te'ex le lu'um líikbal ti' le x tocoy lu'um yéetel u pu'uquilo'ob 
Líbano tac tu nojoch áalcab ja'il Éfrautes, yéetel xan tuláacal u lu'um le 
hititaob, tac te j nojoch ka'anabo'. 
5Mix máac bíin dzáanche'etiquech tuláacal u kiinilo'ob a cuxtal, tene' bíin 
yanaquen ta wéetel je'el bix úuchic in wantal yéetel Moisese', ma' bíin in 
p'atechi', mix bíin in xunp'ajtech mix bikini'. 
6Xiibil máacchajquech yéetel mu'uka'anchajquech, tumen teech bíin t'oxic le 
lu'um ti' le caajo', tumen leti' le kanba'albáil tin séeb chi'itaj ti' u máanja'an 
ch'i'ibalo'obo'. 
7Chéen ba'ax quin káatic teche', ca j xiibil máacchajquech yéetel ca a dzáa a 
wóol, bey xan ca a dzo'ocbes tuláacal in wa'almaj t'aan tu dzaj teech in palitzil 
Moiseso'. Dzo'ocbes je'el bix láaj dzíibta'anilo', u ti'al ca xi'ic teech utzil ti' 
tuláacal ba'ax bíin a beete. 
8Babal a'al mantadz tuláacal ba'ax cu ya'alic u ju'unil u ya'almaj t'aan Kuo', 
tucult ba'ax cu ya'alic bey yéetel kiin bey yéetel áakab, u ti'al a beetic mantadz 
kiin tuláacal ba'axo'ob cu ya'alic. Beyo' tuláacal ba'ax ca beetique', bíin xi'ic 
teech utzil. 

9Teen quin wa'alic teech ca xibchajquech yéetel ca mu'uka'anchajquech. Ma' a 
ch'a'ic sajaquil mix u lúubul a wóol, tumen teen a Yuumtzil a Ku xane', ti' yanen 
ta wéetel je'el tu'ux bíin xi'iqueche'. 

Josuee' cu nu'ucbesicubaa u ti'al le jáanpaytaj lu'umo' 

10Josué túune' tu tusbeltaj ti' u nuuquilo'ob le caaj beya': 
11Xeene'ex ichil tuláacal le tu'ux jelecbal le caajo', ca wa'ale'ex ti' tuláacal caaj 
ca beeta'ac janalo'ob u ti'al le bejo', tumen ichil óox p'éel kiine' bíin c ch'acte'ex 
u yáalcab ja'il Jordán u ti'al c jáanpaytique'ex le lu'um bíin u dzáa to'on 
Yuumtzil c Kuo'. 
12Josuee' tu t'anaj xan u múuch' cajtalilo'ob Rubén yéetel Gad bey xan u 
táancoch ch'i'ibalo'ob Manasese', ca tu ya'alaj ti'ob: 
13Ka'ajac te'ex ba'ax tu ya'alaj te'ex Moisés u palitzil Yuumtzil, le ca j t'aanaje': 
Yuumtzil a Kuexo' bin u ca'aj u dzaj te'ex le lu'um yaan waya' u ti'al u páajtal a 
je'elele'ex. 
14P'áate'ex way a watane'exe', a paalale'ex bey xan a waalake'ex, ti' le lu'um tu 
dzaj te'ex Moisés way tu tzéel le Jordano'. Ba'ale' tuláacal le xiibo'ob 
nu'uca'ano'ob u ti'al j ba'atele', u ch'a'ob u nu'ucul u ba'atelo'obe' ca xi'ico'ob 
táanil ti' u láako'ob u ti'al ca u yáanto'ob, 
15tac le kiin bíin u dzaa Yuumtzil ti'ob u cúuchil u je'elelo'ob je'el bix tu dzaj 
te'exo', ca xan u ti'alinto'ob le lu'um bíin dza'abac ti'ob tumen Yuumtzilo'. Cu 
dzo'ocole' te'exe' cu páajtal a suute'ex ta lu'ume'ex yaan tu lakin le u yáalcab 
ja'il Jordano', u ti'al ca a ti'alinte'ex jun puli' le lu'um tu dzaj te'ex Moisés u 
palitzil Kuo'. 
16Leti'obe' tu núucajo'ob: Bíin c beet tuláacal ba'ax dzo'oc a tusbeltic to'on, bíin 
xi'ico'on tu'ux bíin a túuchi'ito'on. 
17Mantadz bíin c u'uyaj t'aan teech je'el bix úuchic c u'uyaj t'antic Moiseso'. 
Chéen ba'ax c káatique', ca u láakintech Yuumtzil je'el bix úuchic u láakintic 
Moiseso'. 

18Tuláacal máax ca táabac ma' u yu'ubaj t'antic ba'axo'ob bíin a wa'ale', yaan u 
quíimil. Chéen c káatic teech ca j xiibil máacchajquech yéetel ca 
mu'uka'anchajquech. 

Josué 2 

Josué cu túuchi'itic aj ch'úuco'ob Jericó 

1Líikbal Sitime', Josuee' tu túuchi'itaj ca'a túul aj ch'úuco'obe', ca tu ya'alaj ti'ob: 
Xeene'ex a xakal ile'ex u lu'umilo'ob bey xan u caajil Jericó. Leti'obe' j bino'obe' 
ca j kucho'ob tu yotoch jun túul u x cáacbach x co'olelil Jericó cu kaaba'intic 
ca'ach Rahab, ca j p'áato'ob tu yicnal u manso'ob áakabi'. 
2Ba'ale' j yanji máax dzáic u péectzilil ti' u ajawil Jericó, ca j a'ala'ab ti': 
dze'edzec j israelitaob dzo'oc u taalo'ob u xakal ilo'ob le cúuchila'. 
3Le ajaw túuno' tu túuchi'itaj a'albil ti' Rahab: Jóokes le máaco'ob j taalo'ob 
yilecho' ti' yano'ob bin ta wotoche', tumen aj ch'úuco'ob. 
4Ba'ale' leti'e' tu ta'acajo'obe' ca tu ya'alaj: Tu jaajile' j taal dze'edzec máaco'ob 
u xíimbalteno'ob, ba'ale' ma' in wojel tu'ux u taalo'obi'. 
5j bino'ob tu yocbal kiin, tumen ti' le súutuc cu ka'alal u jool najil le caajo', ma' 
in wojel tu'ux j bino'obi'. Ba'ale' wa ca jóokole'ex tu séeblaquil a 
ch'a'apachte'exo'obe', je'el a chucpachtique'exo'obe. 
6Tu jaajile' leti'e' tu beetaj ca'ach u na'acalo'ob tu yóokol u yotoch, ca tu 
ta'acajuba'ob ichil dze'edzec u chúuch káxilo'ob lino jaycunta'ano'ob j tijil. 
7U aj túuchi'ob le ajawo', tu ch'a'apachtajo'ob tu tojil u yáalcab ja'il Jordán, tac 
tu ma' taamil ja'. Chéen p'el jóokic le aj ba'atelo'obo', j ka'al u jool najil le caajo'. 
8Ca'aliquil túun ma' wenec le aj ch'úuco'obo', j na'ac Rahab tu yóokol le najo' 
ca tu ya'alaj ti'ob: 
9Tene' in wojel Yuumtzile' dzo'oc u dzáic te'ex le lu'uma', tumen leti'e' dzo'oc u 
beetic sen c sajactal ti' te'ex. Tuláacal le máaxo'ob cajnáalo'ob waya' táan u 
quíimilo'ob yéetel sajaquilil ti' te'ex. 

10C ojel le ca jóoke'ex Egiptoe', Kue' tu tiquincuntaj u ja'il chac ka'anab u ti'al 
ca a ch'acte'ex. C ojel xan ta láaj xu'ulsa'aje'ex Sehón yéetel Og le ca'a túul u 
ajawo'ob le amorreob yano'ob ca'ach tu láak jun tzéel le Jordano'. 
11Sen ya'ab sajaquil dzo'oc u yantal to'on úuchic c ojéeltic, mix máac cu yóoltic 
j ba'atel ta wéetele'ex. Tumen Yuumtzil a Junab Kuexe', láili' Ku yóokol ca'ane', 
Kuil xan yáanal, te j lu'uma'. 
12Let o'olale' tene' quin káat óoltic te'ex ca jalach t'ante'ex teen way tu kaaba' 
Yuumtzile', bíin a beete'ex utz ti' in láaktzilo'ob bey je'el bix tin beetilac utzil 
ti' te'exe'. Dza'ex teen jun p'éel u chíiculalil a jaaj óolale'ex, 
13Quin káatic te'ex ma' a quíimsique'ex in taata, in maama, in sucu'uno'ob 
yéetel in wíidzino'ob in quiico'ob yéetel in x wíidzino'ob, yéetel tuláacal ba'ax 
u ti'alo'ob. ¡Ma' a quíimsico'one'ex! 
14Leti'obe' tu núucajo'ob: C dzáic c cuxtal bey chíicul ma' bíin quíimsa'aque'exi, 
wa teech ma' ta tzicbaltic le ba'ala'. Le quéen u kub to'on Yuumtzil le lu'uma' 
to'one' bíin beet teech utz yéetel jaaj óolal. 
15Tu yo'olal ti' caja'an Rahab ti' jun p'éel naj beeta'an tu yóokol u tuulumil le 
caajo', leti'e' yéetel jun p'éel suum tu beetaj u yéemelo'ob tu jool u calom kiinil 
le najo' 
16Ca tu ya'alaj ti'ob: Xeene'ex te j witzo', tu yo'olal ma' u nactáantale'ex tumen 
le máaxo'ob caxtique'exo'. Ta'acbesaba'ex buul óox p'éel kiino'ob u ti'al a 
pa'atique'ex u suuto'ob way j caaje'. Cu dzo'ocole', cu páajtal a bine'ex. 
17Leti'obe' tu núucajo'ob ti': To'one' bíin c dzo'ocbes le jalach t'aan dzo'oc c 
beetic techo'. 
18Ba'ale' le quéen ococo'on ti' le lu'uma', teche' unaj a ch'uyquintic le chac 
suuma', ti' u calom kiinil le naja'. Muuch'quint túun ta wotoch a taata, a maama, 
a láako'ob yéetel tuláacal u yotochnáalo'ob a taata. 

19Wa yaan jun túul ti'ob cu jóokol ta wotoche', leti' bíin u cuuch si'ipil u quíimil; 
ma' c ti'al u si'ipilil. Ba'ale' wa cu quíimsa'al wa máax ichil a wotoche', c ti'al u 
si'ipilil. 
20Wa teech ca wa'alic wa ba'ax ti' le ba'alo'oba', to'one' ma' kabéet c dzo'ocbesic 
le jalach t'aan dzo'oc c beetica'. 
21Bey bíin úuchaco' tu núucaj leti'. Leti'e' tu ya'alaj ca xi'ic utzil ti'ob, ca jóok u 
binbalo'ob. Cu dzo'ocole' leti'e' tu kaxaj le chac suum tu calom kiinil le najo'. 
22Le ca'a túul aj ch'úuco'obo', j bino'ob te j káaxo' ca tu ta'acbesmajuba'ob te'elo', 
buul óox p'éel kiino'ob, ca'aliquil le aj ba'atelo'obo' j máan u caxto'ob tuláacal 
tu'ux chéen cunel, ca suunajo'ob Jericó. 
23Le aj ch'úuco'ob túuno', j éemo'ob te j witzo'obo' ca tu ch'actajo'ob le áalcab 
ja'o', ca j suunajo'ob tu'ux yaan Josuee', ca tu tzicbalto'ob ti' tuláacal le ba'ax 
úucho'. 
24Tu ya'alajo'ob: Yuumtzile' dzo'oc u kubic tuláacal le cúuchil t kabo'. T 
o'olale'exe', tuláacal le máaxo'ob cajnáalo'ob te j le lu'umo' táan u quíimilo'ob 
yéetel sajaquil. 

Josué 3 

Le j israelitaobo' cu ch'actico'ob Jordán 

1Tu láak kiin jach tu ja'atzcabile', Josué yéetel le j israelitaobo' jóoko'ob Sitime' 
ca j kucho'ob tu yáalcab ja'il Jordán; ba'ale' ma'ili' u ch'acto'obe', je'elo'ob te'elo'. 
2Cu máan óox p'éel kiino'obe', u nuuquilo'obo' tu xíimbaltajo'ob le cúuchil tu'ux 
jelecbalo'obo', 
3ca tu ya'alajo'ob ti' le j israelitaob beya': Le quéen a wile'ex u ch'aacat u 
ba'asche' Yuumtzil cu bisa'al tumen le aj kiino'ob levitaobo', jóokene'ex le tu'ux 
yane'exe' ca xi'ique'ex tu paach. 
4Beyo' bíin a wojéelte'ex tu'ux bíin xi'ique'ex, tumen mix jun túul ti' te'ex u 
xíimbaltmaj le bejo'. Ba'ale' ma' a náadzale'ex ti' le ba'asche'o', p'áatene'ex tu 
paach bey jun p'éel kilómetroe'. 

5Josuee' tu ya'alaj ti'ob: Utzquint a wanile'ex, tumen sáamale' bíin a wile'ex u 
beetic máactzilo'ob Yuumtzil. 
6Ti' le aj kiino'obo' tu ya'alaj: Ch'a'ex u ba'asche'il le nup t'aano' ca a ch'acte'ex 
le áalcab ja' táanil ti' le máaco'obo'. Le aj kiino'obo' tu ch'a'ajo'ob u ba'asche'il 
le nup t'aano' ca j máano'ob táanil ti' le máaco'obo'. 
7Yuumtzil túune' tu ya'alaj ti' Josué: Líikbal ti' le kiina' bíin in beet a wila'al 
jach kabéetech tu táan le j israelitaob. Beyo' bíin u yilo'ob ti' yanen ta wéetel 
je'el bix úuchic in wantal yéetel Moisese'. 
8Teech túune', a'al ti' le aj kiino'ob máaxo'ob bisic u ba'asche'il le nup t'aano', 
le quéen kuchuco'ob tu jáal le Jordano', wa'alaco'ob ichil le áalcab ja'o'. 
9Josué túune' tu ya'alaj ti' le j israelitaobo': Co'otene'ex a ch'en xiquinte'ex ba'ax 
cu ya'alic Yuumtzil a Kuex. 
10Lela' leti' u chíicul ti' yaan Ku ichile'exe', bey xan bíin u míist ta táane'ex le j 
ititaob, le j heveob, le j ferezeob, le j gergeseob, le j amorreob yéetel le 
jebuseobo'. 
11Ile'ex, u ba'asche'il u nup t'aan u Yuumtzilil tuláacal yóokolcaabe' bin u ca'aj 
u ch'act Jordán ta táane'ex. 
12Let o'olale', bejela'e' yéeye'ex doce j xiibo'ob, jun túul ti' u jujun p'éelil u doce 
múuch' cajtalilo'ob u yotochnáalo'ob Israel. 
13Le quéen t'áalac ichil le ja' u yooco'ob le aj kiino'ob máaxo'ob bisic u ba'asche' 
Yuumtzile', le áalcab ja'o' bíin búujuc ca'a jaatzil, le ja' cu taal ca'analo' bíin 
jáawac u yáalcab, cu p'áatal j nictal. 
14Le j israelitaobo' jóoko'ob ti' u chuybil najo'ob u ti'al u ch'actico'ob le áalcab 
ja'o', táanil ti'ob cu bino'ob ca'ach le aj kiino'ob bisic u ba'asche'il le nup t'aano'. 
15Ba'ale' le ca j ooc le aj kiino'ob ichil le áalcab ja'o' le ca j ch'u'ul u yooco'ob tu 
jáale' (tu buul kiinilo'ob jooche' le Jordano' cu tuul) 
16le ja' cu taal ca'analo' j niclaj, jach náach, tu caajil Adam le yaan tu tzéel u 
tuulumil Saretano'. Le ja' cu yéemel ti' le quimen ka'anabo' bin u yáalcab tac u 

láaj éemel. Bey úuchic u búujul ca jaatzil ti' le áalcab ja'o', ca ch'aacatnaj le j 
israelitaob actáan ti' u caajil Jerico'. 
17Tuláacal le caajo', j ch'aacatnaj ti' tiquin lu'um ichil le Jordano', ca'aliquil le 
aj kiino'ob bisic u ba'asche' Yuumtzilo', p'áato'ob tu chúumuc le Jordano', 
ma'alob wa'alico'ob ti' tiquin lu'um. 

Josué 4 

U doce tuunichilo'ob Jordán 

1Cu dzo'ocol u láaj ch'aacato'ob te j Jordano', Yuumtzile' tu ya'alaj ti' Josué: 
2Yéey doce j xiibo'ob ichil le caajo', jujun túul ti'o' ichil u múuch' cajtalil le j 
otochnáalo'ob, 
3a'al ti'ob ca u jóokeso'ob doce tuunicho'ob tu chúumuc le áalcab ja'o', te tu'ux 
wa'alacbal le aj kiino'obo', ca u biso'ob u much'quinto'ob te j cúuchil tu'ux bíin 
je'eleco'ob ti' le áakaba'. 
4Josué túune' tu t'anaj le doce j xiibo'ob tu yéeyajo', 
5ca tu ya'alaj ti'ob: Oquene'ex tu chúumuc le Jordano', tu táan u ba'asche' 
Yuumtzil a Kuexo', ta jujun túulile'exe' cúuchqueléembalte'ex jujun p'éel 
tuunich tu yo'olal u jujun p'éelil u múuch' cajtalilo'ob yotochnáalo'ob Israel, u 
ti'al ca u chuc doce tu pa'ate'il. 
6Le tuunicho'oba' bíin meyajnaco'ob bey chíiculalile' le kiin bíin u káat te'ex a 
paalale'ex: ¿Ba'ax cu chíicultic le tuunicho'oba'? 
7te'exe' bíin a núuque'ex ti'ob: Le ca tu ch'actaj le Jordán u ba'asche' Yuumtzile', 
le áalcab ja'o' buj ca'a jaatzil tu táan le ba'asche'o'. Le tuunicho'oba' cu meyaj 
ti' le j israelitaob u ti'al u ka'ajsico'ob ba'ax úuch te'ela'. 
8Leti'obe' tu beetajo'ob le ba'ax j a'ala'ab ti'ob tumen Josue'. 
9Cu dzo'ocole' Josuee' tu much'quintaj u láak doce tuunicho'ob ichil le áalcab 
ja'o', le tu'ux wa'alajo'ob le aj kiino'ob cu bisico'ob ca'ach u ba'asche' Yuumtzilo'. 
Le tuunicho'obo' ti' yano'ob tac bejela'e'. 

10Le aj kiino'ob bisico'ob ca'ach u ba'asche'il le nup t'aano' j p'áato'ob tu 
chúumuc le Jordán ca'aliquil le j israelitaobo', táan u beetico'ob ca'ach le ba'ax 
tu túuchi'itaj Yuumtzil ti' Josueo'. Tuláacal j beeta'ab je'el bix tu túuchi'itajil 
Moisés ti' Josuee'. Le máaco'obo' séeb ch'aacatnajico'ob, 
11cu dzo'ocol u láaj ch'aacato'ob tu táanxel tzéelilo', ch'aacatnajo'ob le aj 
kiino'ob yéetel u ba'asche' Yuumtzilo', ca tu dzajuba'ob táanil ti' le caajo'. 
12Ch'aacatnajo'ob xan te j áalcab ja' u aj ba'atelo'ob u múuch' cajtalilo'ob 
yotochnáalo'ob Rubén, Gad yéetel u táancoch ch'i'ibalo'ob Manasés. U 
ch'a'amajo'ob u nu'uucul u ba'atelo'ob, j bino'ob xan táanil ti' le j israelitaobo', 
je'el bix tu túuchi'itajil Moiseso'. 
13Óoli' cuarenta mil j xiibo'ob u ch'a'amajo'ob u nu'uucul ba'atel ti' u yóolo'ob 
te j ba'atelo' j máano'ob tu tzoolol máanico'ob tu táan Yuumtzil, ca j bino'ob tu 
táax lu'umilo'ob Jericó. 
14Ti' le kiino'obo' Yuumtzile' tu beetaj u yutzul pacta'al yéetel u tzi'iquil Josuee', 
je'el bix tu beetaj u tzi'iquil Moisés ca'aliquil cuxa'ane'. 
15Yuumtzil túune' tu ya'alaj ti' Josué: 
16A'al ti'ob le aj kiino'ob cu bisico'ob u ba'asche'il le nup t'aano', ca jóokoco'ob 
ichil le Jordano'. 
17Josuee' tu ya'alaj ti'ob ca jóokoco'ob, 
18tu séeblaquil jóokico'ob le aj kiino'ob le ca tu t'alcuntajo'ob u yooco'ob ti' 
tiquin lu'ume', u ja'il le áalcab ja'o' j suunaj tu cúuchil, ca j áalcab tuulnaj je'el 
bix ca'ache'. 
19Le j israelitaobo' jóoko'ob ichil le Jordán tu diez kiinil le yáax meso', ca 
je'elo'ob Gilgal tu lakin Jericó. 
20Te'elo' Josuee' tu tzolaj le doce tuunicho'ob jóoksa'abo'ob ichil le Jordano', 
21ca tu ya'alaj ti' le j israelitaobo': Ti' le kiino'ob cu taalo'obo', le quéen káatac 
te'ex: ¿ba'ax cu chíicultic le tuunicho'obo'?, 

22tzicbalte'ex ti'ob bix úuchic u ch'aacat Israel tu yáalcab ja'il Jordán yóokol 
tiquin lu'um, 
23bey xan bix tiquincunta'abic u ja'il Jordán ca'aliquil táan a ch'actique'ex je'el 
bix tu tiquincuntilac ca'ach le chac ka'anab ca'aliquil táan c ch'actico'. 
24Beyo' tuláacal u caajilo'ob yóokolcaabe' bíin u yojéelto'ob u nojoch páajtalil 
Yuumtzil, te'ex xane' bíin a nojbe'encunte'ex Yuumtzil Ku u ti'al mina'an u xuul. 

Josué 5 

Gilgal u cúuchil tu'ux úuch je'elel 

1Tuláacal le ajawo'ob amorreob yano'ob tu chikin Jordane', bey xan le ajawo'ob 
j cananitaob yano'ob naadz ti' le nojoch ka'anabo', tu yojéeltajo'ob Yuumtzile' 
tu tiquincuntaj u yáalcab ja'il Jordán ca'aliquil le j israelitaobo', táan u 
ch'aacato'obo', ca sen sajacchajo'ob, ma' tu yóoltico'ob j ba'atel ca'ach tu 
yéetelo'ob. 
2Ca túun tu ya'alaj Yuumtzil ti' Josué: Beet dze'edzec xotobo'ob took u ca'ajo'ob, 
ca súut kupt le j israelitaob tu ca'a téeno'. 
3Josuee' tu beetaj xotobo'obe' ca tu súut kuptaj le j israelitaob tu witzil Aralot. 
4Tu súut kuptajo'ob tumen tuláacal le j xiibo'ob u chucmajo'ob ca'ach u ja'abil 
ba'atel jóoko'ob Egiptoo', dzo'oc ca'ach u quíimilo'ob tu bejil le x tocoy lu'umo'. 
5Quex tumen tuláacal le máaxo'ob jóoko'ob Egipto súut kupta'ano'obo', le j 
síijo'ob tu bejil le x tocoy lu'umo', ma' súut kupta'ano'ob ca'achi'. 
6Tu yo'olal xíimbalnajico'ob cuarenta ja'abo'ob le j israelitaob te x tocoy 
lu'umo', dzo'oc ca'ach u quíimil le j xiibo'ob u chucmajo'ob u ja'abil ba'atelo'. 
Le j xiibo'obo' ma' tu yu'ubaj t'antajo'ob Yuumtzili', let o'olal tu jalach t'antaj 
ma' bíin u cha'a u yilico'ob le lu'um tu séeb chi'itaj ti' u máanja'an ch'i'ibalo'ob 
u dzáic ti'obo', le lu'um tu'ux le leche yéetel le caabo' cu yáalcabo'ob bey ja'e'. 
7Le t o'olalo' Josuee' tu súut kuptaj u paalal le j xiibo'ob je'elo'obo', le dza'ano'ob 
tumen Yuumtzil u ti'al u jeelintico'obo', ma' súut kupta'ano'ob ca'achi' tumen ti' 
yano'ob te j bej ca'acho'. 

8Le ca j dzo'oc u láaj súut kupta'alo'obe', j p'áato'ob je'elel te j cúuchilo' tac ca 
utzchajo'ob. 
9Yuumtzil túune' tu ya'alaj ti' Josué: Yéetel le súut kuptaja' dzo'oc in lukesic 
ti'ob u subtzilil le j egipciobo'. Let o'olale' le cúuchilo' cu kaaba'intic Gilgal tac 
bejela'e'. 
10Le j israelitaobo', je'elo'ob Gilgal, tu catorce kiinil le meso', tu beetajo'ob u 
kiinkujil Táadz Máanbal tu táax lu'umilo'ob Jericó. 
11Ti'ili'e' kiino' tu jaantajo'ob waaj x ma' levadura yéetel kéelbil trigo, ba'ale' tu 
láak kiine' tu jaantajo'ob le ba'ax cu dzáic le lu'umo'. 
12Líikbal ti' le kiino', ma' j suunaj antal manai', beyo' ti' le ja'abo' le j israelitaobo' 
tu tzéentuba'ob yéetel le yich cu dzáic u lu'umilo'ob canano'. 

Josué yéetel u noojoch u aj ba'atel Yuumtzil 

13Jun p'éel kiinac ti' yaan Josué naadz ti' Jericoe', tu yilaj tu táane' jun túul j 
xiib u machmaj jun p'éel máascab. Josuee' j náadze' ca tu káat chi'itaj ti': ¿T 
éetel wa ca wantal wa yéetel c aj p'eeco'ob yanech? 
14Tu núucaj le j xiibo', mix ta wéetele'ex mix tu yéetelo'ob. Tene' quin taal 
beyen u nojochil u aj ba'atelo'ob Yuumtzile'. Josué túune' chinlaj tac u kuchul 
u táan jo'olal j lu'ume', ca tu káat chi'itaj ti': ¿Ba'ax cu túuchi'itic in Yuumtzil ti' 
a palitzila'? 
15U nojoch u aj ba'atelo'ob Yuumtzile' tu núucaj ti': Lukes a xanab tumen le 
cúuchil tu'ux yanecha' quili'ich. Josuee' tu yu'ubaj t'antaj 

Josué 6 

Cu nu'ucta'al bix bíin j ch'a'abac Jericó 

1Mix máac ca'ach cu páajtal u jóokol mix u yocol tu caajil Jericó, tumen dzo'oc 
ca'ach u ka'alal u jool najilo'ob u ti'al u cananta'al ti' le j israelitaobo'. 
2Ba'ale' Yuumtzile' tu ya'alaj ti' Josué: Tene' dzo'oc in kubic teech Jericó, u 
ajawil yéetel u aj ba'atelo'ob. 

3Te'exe' u aj ba'atele'ex Israele', súut xíimbalnene'ex tu bakpach le caaj jun téen 
sáamsamal ichil seis kiino'ob. 
4Siete aj kiino'ob bíin xi'ico'ob tu táan u ba'asche'il u nup t'aan Yuumtzil, tu 
jujun túulile' yéetel jun p'éel jóopsaj paax u baac j taman, tu siete kiine' bíin a 
súut xíimba'alte'ex siete u téenel le caajo', ca'aliquil le aj kiino'obo' táan u 
jóopsico'ob u paaxo'ob. 
5Le quéen a wu'uye'ex u juum le jóopsaj paaxo'ob chéen u ti'al ba'atelo', ka'am 
awatnene'ex yéetel tuláacal a muuke'ex, ca níiquic u tuulumilo'ob le caajo'. Ta 
junjun túulile'ex túune' unaj a bine'ex a pulaba'ex tu yóokol le caajo'. 
6Josuee' tu t'anaj le aj kiino'obo' ca tu ya'alaj ti'ob: Bise'ex u ba'asche'il u nup 
t'aan Yuumtzil, siete ti' te'exe' xi'ic táanil ti' le ba'asche'o', u ch'a'amajob u 
jóopsaj paaxilo'ob u baac j taman. 
7Ti' le caajo' tu ya'alaj: Xeene'ex súut xíimbalte'ex Le caajo'. Le j xiibo'ob u ti'al 
le ba'atelo', xi'ico'ob táanil ti' u ba'asche' Yuumtzil, 
8Tuláacalo'obe' tu beetajo'ob le ba'ax j a'ala'ab ti'ob tumen Josue'. Le siete aj 
kiino'obo' cu bino'ob ca'ach tu táan u ba'asche'il u nup t'aan Yuumtzil, ca'aliquil 
táan u jóopsico'ob le paaxo'obo', paachil ti'obe' cu bisa'al ca'ach u ba'asche'il le 
nup t'aano'. 
9Le j xiibo'ob u ti'al le ba'atelo', cu bino'ob ca'ach tu táan le aj kiino'obo', u láak 
aj ba'atelo'obe' paachil ti' le ba'asche' cu bino'obo', ca'aliquil le aj kiino'obo' táan 
u jóopsico'ob u paaxo'ob x ma' je'elelil. 
10Ba'ale' ti' le aj ba'atelo'obo', Josuee' tu ya'alaj ca xíimbalnaco'ob x 
ch'ench'enquil tac quéen téec a'ala'ac ti'ob ca awatnaco'ob yéetel tuláacal u 
muuko'ob. 

Bix úuchic u ch'a'abal Jericó 

11Josuee' tu beetaj u yáax bisa'al tu bakpach Jericó u ba'asche' Yuumtzil. Cu 
dzo'ocole' j suunajo'ob tu'ux jelecbalo'obo', ca tu máansajo'ob áakabi'. 

12Tu piknalil u láak kiine', Josuee' j líik yéetel le aj kiino'obo' ca tu ch'a'ajo'ob 
u ba'asche' Yuumtzil. 
13Le siete aj kiino'ob cu bino'ob ca'ach tu táan u ba'asche' Yuumtzile', mantadz 
táan u xíimbalo'ob bey xan táan u jóopsico'ob u paaxo'ob. Le j xiibo'ob aj 
ba'atelo'obo' cu bino'ob ca'ach táanil ti'ob, u láako'obo' cu bino'ob tu paach le 
ba'asche'o'. Le jóopsbil paaxo'obo' ma' tu jáawal u juumo'ob. 
14Tu ca'a p'éel kiine', xíimbalnajo'ob tu ca'a téen tu bakpach le caajo' ca j ca'a 
suunajo'ob tu'ux cu je'elelo'obo'. Buul seis kiino'ob tu beetajo'ob beyo'. 
15Tu siete kiine' j líiko'ob ma'ili' sáaschajaque' ca tu xíimbaltajo'ob u bakpach 
le caaj je'el bix u beetico'ob ca'acho', ba'ale' ti' le kiinaco' xíimbalnajo'ob tu 
bakpach siete u téenel. 
16Le ca tu jóopsajo'ob le paaxo'ob le aj kiino'ob siete u téenelo', Josuee' tu ya'alaj 
ti' le máaco'obo': ¡Awatnaque'ex! Yuumtzile' dzo'oc u kubic te'ex le caajo'. 
17Le caaj yéetel tuláacal le ba'ax yaan ichilo', bíin láaj xiixcunta'ac, tumen bey 
dzo'oc u ya'alic Yuumtzil ca beeta'ac. Chéen u cuxtal Rahab le x cáacbach bíin 
sa'atsa'ac yéetel le máaxo'ob u ta'acbesmajuba'ob tu yotoche', tumen leti'e' tu 
ta'acbesaj le ch'úuco'ob t túuchi'itaje'exo'obo'. 
18Te'exe' canantaba'ex ma' machique'ex mix ba'al ti' le ba'alo'ob yaan ichil le 
caajo' tumen dzo'oc u jun páaycunta'al tumen Yuumtzil u ti'al láaj xiixcuntbil, 
wa ma' ta beetique'ex beyo' je'el a dzáique'ex yáanal loolob t'aan u cúuchil u 
je'elel Israele', je'el a beetique'ex u loobilta'alo'obe'. 
19Ba'ale' le oro yéetel plata, bey xan le ba'alo'ob bronce yéetel fierro u 
ca'ajo'obo', bíin jun páaycunta'ac u ti'al Yuumtzil bíin dza'abac tu'ux yaan u 
ayikalil. 
20Le máaco'obo' awatnajo'ob, le paaxo'obo' juumnajo'ob. Le ca j u'uya'ab tumen 
le j israelitaob u juum le pa'axo'obo', jo'op' u ka'amcach awato'ob, ca jutchaj u 
tuulumilo'ob le caajo'. Leti'ob túune' tu pulajuba'ob tu yóokol le caajo' ca tu 
ch'a'ajo'ob'. 

21Cu dzo'ocole' tu quíimsajo'ob yéetel u yej máascab j xiibo'ob, x co'olelo'ob j 
táanquelemo'ob yéetel nuxibo'ob, tac xan wacaxo'ob, j tamano'ob bey xan 
burro'ob. Tuláacal tu xu'ulsajo'ob jun puli'. 
22Josuee' tu ya'alaj ti' le j ch'úuco'ob máaxo'ob xakal xíimbalt le lu'umo': 
Xeene'ex tu yotoch le x cáacbacho', ca jóokese'ex te'elo' pa'ate' yéetel u láako'ob 
je'el bix ta jalach t'antilaque'ex ti'e'. 
23Leti'obe' j oocobe' ca tu jóoksajo'ob Rahab, u taata, u maama, u sucu'uno'ob 
yéetel tuláacal u láako'obe', ca tu bisajo'ob ti' jun p'éel cúuchil tu'ux cu páajtal 
u p'áatalo'ob ma'alob tu paach u cúuchil u je'elel Israel 
24Cu dzo'ocole' Israele' tu tóocajo'ob le caaj yéetel tuláacal le ba'axo'ob yaan 
ca'acho'. Chéen tu jóoksajo'ob plata, oro yéetel ba'alo'ob bronce yéetel fierro u 
ca'ajo'obo', ca tu dzajo'ob tu'ux yaan u ayikalil Yuumtzil. 
25Ba'ale' Josuee' tu sa'atsaj u cuxtal Rahab yéetel u láaktzilo'obe', tumen leti'e' 
tu ta'acbesaj le aj ch'úuco'ob túuchi'itabo'ob tumen Josué Jericoo'. Líikbal ti' le 
kiinaco' u ch'i'ibalo'ob Rahabe', cajlajo'ob ichil le j israelitaobo'. 
26Cu dzo'ocole' Josuee' jalach t'aanaj beya': Loolob t'anta'an tu yich Yuumtzil le 
máax bíin yóolt u ca'a uztquint u caajil Jericoe'. Bíin dza'abac u chuun pakilo'ob 
tu yóokol u nojochil u paal, bey xan bíin dza'abac u jool najilo'ob tu yóokol u 
j t'uupil u paal. 
27Yuumtzile' tu yáantaj Josué, ca j ki'itpaj u péectzilil Josué tuláacal le 
cúuchilo'. 

Josué 7 

Bix chu'uquic Acán ti' u keban 

1Ba'ale' jun túul máac ti' u ch'i'ibalo'ob Judá, cu kaaba'intic Acán u paal Carmi, 
u yáabil Zabdi u ca'a áabil Zarae', tu ch'a'aj dze'edzec ba'alo'ob a'ala'an kabéet 
u láaj xiixcunta'alo'ob, tu yo'olale' láaj si'ipilnajo'ob le j israelitaob tu táan 
Yuumtzil iquil tu ch'a'ajilac ba'ax u ya'almaj Yuumtzil ca láaj xiixcunta'ac. Tu 
yo'olal lelo' seten j p'u'uj Yuumtzil. 

Tu yo'olal kebane' cu pa'abal u muuk Israel 

2Josuee' dzo'oc ca'ach u túuxtic dze'edzec j xiibo'ob líikbalo'ob Jericó, ca 
xi'ico'ob tu caajil Hai, le yaan ca'ach tu lakin Betel naadz ti' Bet-avén, u ti'al ca 
xi'ico'ob u xakal ilo'ob le cúuchilo'. Leti'obe' j bino'obe' ca tu xakal ilajo'ob Hai, 
3le ca j suunajo'obe' tu ya'alajo'ob ti' Josué: Ma' kabéet ca xi'ic tuláacal le caaj 
u ti'al ca u ba'atelt u caajil Haii', chéen yéetel dos mil wa tres mil j xiibo'ob u 
ti'al chi'ico'ob le caajo', tumen ma' ya'abo'ob máaxo'ob canantic le caajo'. 
4Bey túuno' óoli' tres mil j xiibo'ob j bino'ob u ba'atelo'ob Hai. Ba'ale' j pa'ab u 
muuko'ob tumen u j xiibilo'ob Haie' ca j áalcabansa'abo'ob, 
5quíimsa'ab míin treinta yéetel seis j israelitaobe', ca j ch'a'apachta'ab u 
chuca'ano'ob líikbal tu jool le caajo' tac tu cúuchil u póola'al tuunicho'obo', ca 
j ki'itbesa'abo'ob tu'ux cu yéemel le bejo'. Tu yo'olal lela' le máaco'obo' j lúub u 
yóolo'ob, ca tu ch'a'ajo'ob sajaquil. 
6Josué yéetel u nuuquilo'ob Israele', tu jataj u nooko'obe', ca tu tóos lu'umto'ob 
u poolo'ob u chíiculal yaj óolal, cu dzo'ocole' noclajo'ob j lu'um tu táan u 
ba'asche' Yuumtzil, tac u yocbal kiin. 
7Cu ya'alic ca'ach Josué: ¡Way, in Yuumtzil! ¿Ba'axten ta beetaj u ch'actic u 
yáalcab ja'il le Jordán le caaja'? ¿Ta beetaj wa u ti'al a kubico'on ti' le j 
amorreob u ti'al ca u láaj quíimsicono'ob? ¡Buca'aj ma'alobil wa ca p'áataco'on 
ca'ach tu táanxel tzéelil le Jordano'! 
8¡In Yuumtzil! ¿Ba'ax je'el u páajtal in wa'alic bejela'a' ti' le j israelitaob dzo'oc 
u yáalcabo'ob ti' le u aj p'eeco'obo'? 
9Le j cananitaob yéetel tuláacal le cajnáalo'ob ti' le cúuchila', le quéen u 
yojéelto'ob le ba'ax dzo'oc u yúuchulo', bíin u much'uba'ob u ba'atelteno'ob, ma' 
bíin p'áatac túun mix máac u ti'al ka'ajsajili'. ¿Bix bíin dzo'ococ túun a nojoch 
kaaba'? 
10Yuumtzile' tu núucaj: Líiken. ¿Ba'ax ca beetic te j lu'umo'? 
11Le j israelitaobo' dzo'oc u kebanchajalo'ob, dzo'oc xan u mix ba'alcuntico'ob 
le nup t'aan tin beetaj yéetelo'obo'. Tu ch'a'ajo'ob le ba'axo'ob unaj u 

xiixcunta'alo'obo', tu yoclajo'ob quex tumen u yojelo'ob kaas ba'ax cu 
beetico'ob, tu ta'acbesajo'ob ichil u nu'uculo'ob. 
12Let o'olal le j israelitaobo' ma' tu páajtal u ba'atelo'ob tu táan u aj p'eeco'ob. 
Bíin áalcabnaco'ob tu táano'ob, tumen bejela'e', leti'ob cu najmatico'ob u 
xiixcunta'alo'ob. Wa tumen te'ex ma' ta xiicuntique'ex ba'axo'ob in wa'almaj ca 
xiixcunte'exe', ma' bíin ca'a yanaquen ta wéetele'exi'. 
13Líiken, much'quint le caajo'. A'al ti'ob ca u líiksuba'ob u ti'al u much'talo'ob 
sáamal tin táan, tumen teen Yuumtzil u Ku Israele', quin wa'alic beya': Teche' 
Israel dzo'oc a ch'a'ic le ba'axo'ob unaj u xiixcunta'alo'obo', ba'ale' ca'aliquil ma' 
a xiixcunt u ti'al a tzelic ta wicnale', ma' bíin páatac a ba'atel tu táan a aj 
p'eeco'obi'. 
14Co'otene'ex sáamale' much'aba'ex jujun p'éel Múuch' cajtalilo'ob le j 
otochnáalo'obo', le múuch' cajtalil j otochnáalo'ob bíin in we'ese', bíin u dza'ob 
tin táan tu jujun túulil chuun ooquil u yotochnáalilo'obo', le chuun ooquil 
otochnáal bíin in we'ese', bíin u dza'ob tin táan t jujun múuch' u láaktzilo'ob, 
le múuch' láaktzililo'ob bíin in we'ese' bíin u dzáa tin táan tu jujun túulil u j 
xiibilo'ob. 
15Ti' le máax yaan ba'ax unaj u xiixcunta'ale', bíin tóoca'ac pa'ate' yéetel u yéet 
otochnáalo'ob bey xan tuláacal ba'ax yaan ti', tumen tu beetaj jun p'éel ba'al 
subtzil tu caajil Israel, tumen ma' tu dzo'ocbesaj u nup t'aan Yuumtzili'. 

Cu xot kinta'al Acán tu yo'olal u keban 

16Tu láak kiine' Josuee' j líik jach piknal u taal u sáastale', ca tu ya'alaj ti' 
tuláacal le máacobo', ca xi'ico'ob le múuch' cajtalilo'ob le otochnáalo'ob tu táan. 
Ca tu ye'esaj Yuumtzil u ch'i'ibalo'ob Judá. 
17Josué túune' tu beetaj u yantal tu táan tuláacal u chuun ooquil u ch'i'ibalo'ob 
Judá, j e'esa'ab u chuun ooquil u yotochnáal Zara. Ti' u chuun otochnáalilo'ob 
Zarae', tu ye'esaj u yotochnáalo'ob Sabdi. 
18Le ca tu nadzajuba'ob u j xiibilo'ob u yotochnáalo'ob Sabdie' tu ye'esaj Acán 
u paal Carmi, u yáabil Sabdi, u ca'a áabil Zara, ti' u ch'i'ibalo'ob Judá. 

19Josué túune' tu ya'alaj ti' Acán: In paal, dzáa nojbe'enil yéetel qui'iqui' t'aan 
ti' Yuumtzil u Ku Israel, a'al teen ba'ax ta beetaj. ¡Ma' a ta'acbesic teen! 
20Acane' tu núucaj: Tu jaajile', quin cáantic kebanchajen tu táan Yuumtzil u 
Kuil Israel. Je'el ba'ax tin beetaja': 
21Ichil le ba'alo'ob t ch'a'aj jericoo', tin wilaj jun p'éel buclis nook beeta'an 
Babilonia, docientos sac taakino'ob yéetel jun cáach oro táancoch kilo aalil. 
Utzchajo'ob tin wiche', ca tin ch'a'ajo'ob, ca tin mucajo'ob tu yáanal in chuybil 
naj, le taakino' tin dzaj tu taamil. 
22Josue', tu séeblaquil tu túuchi'itaj dze'edzec j xiibo'ob tu chuybil naj Acán, 
leti'obe' tu nuptáantajo'ob tuláacal le ba'ax ta'acano'obo', ti' yaan le plata tu 
taamilo'. 
23Tu ch'a'ajo'obe' ca tu bisajo'ob ti' Josué yéetel ti' le j israelitaobo', leti'obe' tu 
dzajo'ob tu táan Yuumtzil. 
24Cu dzo'ocole' j bisa'ab Acán tu táax lu'umil Acor pa'ate' yéetel le platao', le 
buclis nooko', le jun cáach oro', u j xibil paalal, u x ch'upul paalal, u wacaxo'ob, 
u j tamano'ob, u chuybil naj yéetel tuláacal ba'ax u ti'alo'. 
25Josue' tu ya'alaj ti': ¿Ba'axten ta taasaj le loob t óokola'? Bejela'e', u beet 
Yuumtzil u lúubul ta wóokol le loob ta taasaj to'ono'. Le ca tu ya'alaj lela', 
tuláacal le j israelitaobo' tu quíimsajo'ob Acán yéetel ch'iin pa'ate' yéetel u 
paalal, cu dzo'ocole' j tóoca'abo'ob. 
26Bey xan, j much'quinta'ab ya'abcach tuunich tu yóokol, tac bejela'a' 
much'ucbal le tuunicho'. Let o'olal tac bejela'a' cu kaaba'intic u táax lu'umil 
Acor. Beyo', jáaw u p'uja'anil Yuumtzil ti' Israel. 

Josué 8 

Bix úuchic u cha'abal Hai tumen Israel 

1Yuumtzile' tu ya'alaj ti' Josué: Ma' a ch'a'ic sajaquil mix u lúubul a wóol. Ch'a'a 
tuláacal a aj ba'atelo'obo', ca xi'iquech a ch'a'a u caajil Hai, tumen tene' bíin in 

beet a dzáanche'etic u ajawil Hai bey xan u cajnáalilo'ob. U caajilo'ob yéetel u 
lu'umile' bíin a ti'alinto'ob, 
2teche' bíin a beet ti' Hai yéetel u ajawil le ba'ax ta beetaj ti' Jericó yéetel u 
ajawe', chéen ba'ale' bejela'e' cu p'áatal te'ex u nu'uculo'ob yéetel u yaalako'ob, 
bey xan le máaxo'ob bíin a dzáanche'ete'exo'. Nu'ucbes jun p'éel ba'atel 
ca'aliquil naayal u yóolo'ob, ooquen tu paach le caajo'. 
3Josue' tu nu'ucbesaj tuláacal u aj ba'atelo'ob u ti'al j binbalo'ob u ch'a'ob u 
caajil Hai. Tu yéeyaj treinta mil aj ba'atelo'ob, tu túuchi'itajo'ob yéetel áakab 
4tu ya'alaj ti'ob beya': U'uye'ex ma'alob: xeene'ex tu paach le caajo' 
ta'acbesaba'ex naadz ti', nu'ucbesaba'ex u ti'al a pulaba'ex tu yóokol. 
5U yalab le máaco'obo' bíin u nadzuba'ob ti' le caajo', le quéen jóokoc le caaj u 
pulubáa t óokole', to'one' bíin áalcabnaco'on ti'ob je'el bix t beetilac yáaxo'. 
6Leti'obe' bíin u ch'a'apachto'ono'ob le quéen áalcabnaco'on ti' le caajo', tumen 
bíin u tuculto'ob dzo'oc u ca'a beetico'ob c áalcab. 
7Te'ex túune' bíin jóokoque'ex le tu'ux a ta'acbesmaba'exo', ca ch'a'ique'ex le 
caajo', tumen Yuumtzil a Kuexe' bin u ca'aj u kub te'ex. 
8Le quéen dzo'ococ a ch'a'ique'exe', tóoque'ex je'el bix tu ya'alajilac Yuumtzilo'. 
Tumen bey tu ya'alajilaco'. 
9Josué túune' tu ya'alaj ti'ob ca jóokoc u binbalo'ob, leti'obe' j bino'ob u 
ta'acbesmajuba'ob chúumuc ti' Betel yéetel Hai, tu chikin Hai, ca'aliquil Josue' 
tu máansaj áakab tu cúuchil tu'ux cu je'elelo'obo'. 
10Tu láak kiine', Josuee' j líik jach piknale' ca tu t'anaj tu kaaba' u aj ba'atelo'ob. 
Cu dzo'ocole' j máan táanil ti'ob, láakinta'an tumen u nuuquilo'ob Israele', ca 
tu dzajubáa u pulubáa tu yóokol Hai. 
11Tuláacal le j xiibo'obo' j náadzo'ob actáan ti' le caajo', ca j je'elo'ob j xaman 
ti', ca j p'áat le táax lu'umo' chúumuc ti' leti'ob yéetel ti' le caajo'. 
12Josuee' tu ta'acaj míin cinco mil máaco'ob tu táancoch bejil Betel yéetel Hai, 
tu chikin le caajo', 

13beyo' tuláacal le aj ba'atelo'obo', j t'o'oxo'ob ca'a jaatz, jun jaatze' 
ta'acbesa'abo'ob tu chikin le caajo', u láake' j p'áato'ob tu cúuchil tu'ux cu 
je'elelo'ob tu xaman. Ti' le áakabo' Josuee' j bin táanil ti'ob tac tu chúumuc le 
táax lu'umo'. 
14Le ca tu yilaj u ajawil Hai le ba'ax cu yúuchulo', tu lep'cuntaj u yóol yéetel 
tuláacal u aj ba'atelo'ob u ti'al u puluba'ob u ba'atelto'ob Israel tu táax lu'umil 
jordán, ma' tu yojéeltaj wa yaan u láak j israelitaob u ta'acbesmajuba'ob ca'ach 
tu paach le caajo'. 
15Josué yéetel u aj ba'atelo'obe' tu beetajo'ob bey táan u yáalcabo'ob ti'obe', ca 
j áalcabnajo'ob tu táan Hai tu bejil le x tocoy lu'umo'. 
16Tuláacal túun u aj ba'atelilo'ob Haie' tu yu'ubo'ob u t'aanil u ch'a'apachtico'ob, 
le ca tu ch'a'apachtajo'ob Josuee', náachchajo'ob ti' le caajo'. 
17Ma' j yanchaj mix jun túul u j xiibil Hai mix Betel ma' u jóokol u ch'a'apacht 
le j israelitaobo'; ba'ale' ichil u yaamyamil u ch'a'apachtajo'obe' mix máac j p'áat 
canantic le caajo'. 
18Yuumtzil túune' tu ya'alaj ti' Josué: Dzaj u chíiculal u bino'ob yóokol Hai, 
tumen bin in ca'aj in kub teech. Josue' tu dzaj u chíiculal tu'ux cu ya'alic ca u 
puluba'ob tu yóokol. 
19Le máaxo'ob u ta'acbesmajuba'obo' jóoko'ob tu séeblaquile', ca tu pulajuba'ob 
u ch'a'ob le caajo' ca tu t'abajo'ob. 
20Le ca tu sutaj u yicho'ob u j xiibilo'ob Haie', tu yilajo'ob u buudzil le caaj cu 
líikil tac ca'ano'. Mix tu'ux yanchaj u yáalcabo'ob, tumen le j israelitaob cu 
yáalcabo'ob ca'ach te x tocoy lu'umo', tu sutuba'ob u ti'al u pulicuba'ob tu 
yóokolo'ob. 
21Tumen le ca tu yilaj Josue' yéetel tuláacal le j israelitaob dzo'oc u jóokol le 
máaxo'ob u ta'acbesmajuba'ob u ch'a'ob le caaj bey xan dzo'oc u t'abico'obo', tu 
sutuba'ob u puluba'ob tu yóokol Hai. 

22Cu dzo'ocole' le máaxo'ob j ch'a'a le caajo' jóoko'ob, let o'olale' le hailo'obo', j 
ka'al u beelo'ob tumen ca'a jaatz j israeliltaob, lelo'oba' tu pulajuba'ob tu 
yóokolo'ob tac ca tu láaj quíimsajo'ob. 
23Chéen u ajawil Hai tu p'atajo'ob cuxa'an, tu machajo'obe' ca tu bisajo'ob ti' 
Josué. 
24Cu dzo'ocol u láaj quíimsico'ob yéetel u yej máascab le hailo'ob jóoko'ob 
ch'a'apachtico'obo', le j israelitaobo' j suunajo'ob Haie' ca tu láaj quíimsajo'ob 
le máaxo'ob p'áatalo'obo'. 
25Le kiinaco' j quíim u doce mil máaco'ob Hailo'ob, j xiibo'ob yéetel x 
co'olelo'ob, 
26tumen Josuee' ma' jáaw u nu'uctic le ba'atel te j caaj tac ca láaj quíimsa'ab u 
cajnáalilo'obo'. 
27Le j israelitaobo' j p'áato'ob yéetel u ba'alche'ilo'obo' bey xan yéetel le 
ba'alo'ob yano'ob te j caajo', je'el bix tu ya'alajil Yuumtzil ti' Josuee', 
28Josuee' tu tóocaj Haie' ca tu p'ataj x lab caajil jun puli', je'el bix u yila'al tac 
bejela'o'. 
29U ajawil Haie', j ch'uyquinta'ab ti' jun cúul che' tumen Josué tac u yocbal kiin, 
le ca áakabchaje', tu túuxtaj éemsbile' ca j pu'ul u j quimen wíinclil actáan ti' 
le caajo', bey xan tu beetaj u much'quinta'al tuunich tu yóokol. Le tuunicho'obo' 
ti' much'ucbalo'ob tac bejela'e'. 

Josuee' cu xoquic u ju'unil a'almaj t'aan tu witzil Ebal 

30Josuee' tu beetaj tu witzil Ebal jun p'éel u multuunil kultaj u ti'al Yuumtzil, u 
Kuil Israel, 
31je'el bix u ya'almajil Moisés u palitzil Yuumtzil ti' le j israelitaobo', bey xan 
je'el bix dzíibta'anil tu ju'unil u ya'almaj t'aan Moiseso': Jun p'éel multuunil 
kultaj ma' póola'an u tuunchilo'obi. Le j israelitaob túuno' tu táanbesajo'ob láaj 
tóocbil ba'alche'ob tu yóokol u multuunil le kultajo', tu táanbeso'ob xan u 
quíimsbil ba'alche'ilo'ob ca'a bisajbáil. 

32Cu dzo'ocole' tu táan yich le j israelitaobo', Josuee' tu dzíibtaj ti' u 
tuunichilo'ob u multuunil kultajo', le a'almaj t'aan tu dzaj Moiseso'. 
33Tuláacal túun le caajo', u ch'i'ibalo'ob Israel bey le j táanxel lu'umilo'obo', 
tuláacal u nuuquilo'ob, u jo'ol poolilo'ob bey xan u aj ilaj tac poolilo'obe', tu 
dzajuba'ob tu tzéel u ba'asche'il u nup t'aan Yuumtzil, actáan ti' le aj kiino'ob 
levitaob máaxo'ob bisic cúuchquelembalil. U ti'al u dza'abal u qui' t'aanil u 
caajil Israele', táancoche' ti' yanchaj tu witzil Gerizime', u láak táancoche' tu 
witzil Ebal, je'el bix tu yáax a'alajil Moisés u palitzil Yuumtzile'. 
34Cu dzo'ocole' Josuee' tu xocaj tu jujun p'éelil u t'aanilo'ob u ju'unil le a'almaj 
t'aano', je'el bix le qui' t'aano'obo', bey xan le loolob t'aano'obo'. 
35Ma' j yanchaj mix jun p'éel ti' le ba'axo'ob u ya'almaj Moisés tu táan u caajil 
Israel wa ma' tu xocaj Josueo', u'uya'ab tac tumen u co'olelilo'ob yéetel u mejen 
paalalilo'ob, bey xan le táanxel lu'umilo'ob cajnáalo'ob ichilo'obo'. 

Josué 9 

Bix úuchic u beeta'al jun p'éel nup t'aan yéetel gabaonilo'ob 

1Le ajawo'ob hititaob, amorreob, cananeob, ferezeob, heveob yéetel jebuseobo' 
tu yojéeltajo'ob le ba'ax dzo'oc u yúuchulo'. (Le ajawo'oba', ti' caja'ano'ob ca'ach 
tu jáal u chikin u yáalcab ja'il Jordán, ti' le witzo'obo', te j táax lu'umo' yéetel 
tu jáal u ka'anabil Mediterraneo tac tu lu'umilo'ob Líbano.) 
2Tuláacalo'ob túune' tu kax t'antajo'ob u much'cuba'ob u ti'al u ba'ateltico'ob 
Josué yéetel le j israelitaobo'. 
3Ba'ale' le j heveob cajnáalo'ob ca'ach Gabaono', tu yojéeltajo'ob ba'ax tu beetaj 
Josué ti' u caajilo'ob Jericó yéetel Hai, 
4ca tu tucultajo'ob u tusico'ob. Tumen j bino'ob bey aj túuchi'obe' tu dzajo'ob 
yóokol u burro'ob u x lalab nu'ucul u cuucho'ob yéetel u x lalab kéewelilo'ob u 
dzáico'ob ca'ach u kab uva jach laabtaco'ob, jaatalo'ob yéetel pakacocta'ano'ob; 
5tu búuquintajo'ob xan x lalab nooko'ob bey xan tu dzajo'ob x lalab xanabo'ob 
pakacocta'ano'ob, ca tu ch'a'ajo'ob u ti'al j bej chéen chuchul cuuxum waajo'ob. 

6Le ca j kucho'ob Gilgal tu'ux cu je'elelo'ob Josuee', tu ya'alajo'ob ti' yéetel ti' le 
j israelitaobo': Ti' náachil lu'um c taal. Beete'ex jun p'éel nup t'aan t éetel. 
7Le j israelitaobo' tu núucajo'ob ti' le j heveobo': Te'exe' míin naadz way 
cajane'exe' ma' náach ti' to'oni'; ¿bix túun bíin c beet jun p'éel nup t'aan ta 
wéetele'exi'? 
8Ba'ale' leti'obe' tu ya'alajo'ob ti' Josué: To'one' je'el c meyajtque'exe'. Josuee' tu 
káat chi'itaj ti'ob: ¿Máaxe'exi'? ¿Tu'ux a taale'ex? 
9Leti'obe' tu núucajo'ob: Sen náach tu'ux c taal, tu yo'olal u sen péectzilil 
Yuumtzil a Kuexo'. Kucho'on c ojéelt tuláacal ba'ax tu beetaj Egipto, 
10bey xan tuláacal ba'ax tu beetaj ti' le ca'a túul ajawo'ob amorreob tu táanxel 
tzéelil le Jordano', c káat a'ale' Sehón u ajawil Hesbón yéetel Og u ajaw Basán 
cajnáalo'ob ca'ach Astarot. 
11Let o'olale' u nuuquilo'ob c caajal yéetel c éet caajalo'obe' tu ya'alajo'ob ti' 
to'on: Ch'a'ex janal u ti'al le bejo', ca xi'ique'ex tu yicnalo'ob. A'ale'ex ti'ob je'el 
c meyajtico'obe' bey xan c káat c beet jun p'éel nup t'aan yéetelo'ob. 
12Le ca jóoko'on u ti'al c taalbal c caxte'exe', le waaja' táant u beeta'ale', bejela'e' 
dzo'oc u cuuxumtal, dzo'oc xan u chuchultal. 
13U nu'ucul le ukulo'ob xana', túumbentaco'ob ca t chupajo'ob yéetel u kaab 
uva, bejela'e' dzo'oc u jáatalo'ob. Bey xan dzo'oc u yúuchul ti' c nook yéetel c 
xanab, tumen le bejo' sen chowac. 
14Le j israelitaobo' tu túuntajo'ob u janalo'ob le gabaonitaobo', ba'ale' ma' káat 
chi'inajo'ob ti' Yuumtzili'. 
15Josué túune' tu beetaj u nup t'aanil jéedzel tu yéetelo'ob, tu jalach t'antaj ma' 
bíin u quíimso'obi'; bey xan tu jalach t'antilo'ob u nuuquilo'ob Israel. 
16Tu yóox p'éel kiine' le j israelitaobo' tu yojéeltajo'ob tu tzéelo'ob caja'ano'ob 
le gabaonitaobo', naadz yanilo'ob ti'ob. 

17Leti'ob túune' j bino'ob u caxanto'ob u caajal le gabaonitaobo', ca j kucho'ob 
tu caajilo'ob tu yóox p'éel kiin, le caajo'obo' cu kaaba'intico'ob Cafira, Beerot 
yéetel Quiriat-jearin. 
18Ba'ale' ma' quíimsa'abo'ob tumen le j israelitaobo', tumen u nuuquilo'obe' tu 
jalach t'antajo'ob tu kaaba' Yuumtzil u Kuil Israel ma' bíin quíimsa'aco'obi'. Let 
o'olale' le caajo' tutuc chi'inajo'ob tu yo'olal u nuuquilo'ob caaj: 
19Ba'ale' u nuuquilo'ob le caajo' tu ya'alajo'ob: To'one' dzo'oc jalach t'antic ti' 
Yuumtzil u Kuil Israel ma' bíin c quíimso'obi'. Bejela'e', ma' bíin páatac c beetic 
mix ba'al ti'obi'. 
20Yaan c cha'ic u p'áatalo'ob cuxa'ano'ob, tumen wa c pa'ic c jalach t'aane', 
Yuumtzile' bíin p'u'ujuc t éetel. 
21Bey túuno' u nuuquilo'ob Israele' tu ya'alajo'ob ca cha'abac u cuxtalo'ob, 
ba'ale' ca dzabaco'ob ch'ac si' yéetel púut ja' u ti'al le caajo'. Beyo' u nuuquilo'ob 
Israele' tu dzo'ocbesajo'ob ba'ax tu jalach t'antajo'ob. 
22Josué túune' tu t'anaj le j gabaonitaobo' ca tu káat chi'itaj ti'ob: ¿Ba'axten ta 
tusajo'one'ex úuchic a wa'alique'ex náach a taale'ex wa ti' cajnáale'ex way 
naadze'? 
23Tu yo'olal lela' bíin p'áataque'ex yáanal loolob t'aan, mantadz kiino'ob bíin a 
beete'ex a palitzilile'ex. Yaan a ch'aquique'ex si' yéetel yaan a jóoksique'ex le ja' 
kabéet u ti'al u yotoch in Kuo'. 
24Leti'obe' tu núucajo'ob ti' Josué: To'one' t beetaj beyo', tumen sen 
sajacchajo'on ti' teech tumen je'el a quíimsico'one', to'one' t ojéeltaj Yuumtzil a 
Kue' tu ya'alaj ti' Moisés u palitzil, bíin u dzáa ti' te'ex tuláacal le cúuchila', 
yéetel ca u láaj quíims le máaxo'ob cajnáalo'ob waye'. 
25Ba'ale' ti' yano'on ta kabe'; beet t éetel le ba'ax ca tucultic ma'alobe'. 
26Josuee', ma' tu cha'aj u quíimsa'al le gabaonitaob tumen le j israelitaobo', 

27ba'ale' tu ya'alaj ca dzabaco'ob j ch'ac si' yéetel púut ja' u ti'al le caajo' bey 
xan u ti'al Yuumtzil, ti' le cúuchil bíin u yéey Yuumtzile'. Tac bejela'e', le j 
gabaonitaobo', leti' le meyaj cu beetico'obo'. 

Josué 10 

Bix ch'a'abic u lu'umil le j amorreob tumen Josué 

1-2Adonicedec, u ajawil Jerusalene', sen ooc sajaquil ti' ca tu yojéeltaj dzo'oc u 
ch'a'abal yéetel dzo'oc u xu'ulsa'al u caajil Hai tumen Josué, cu dzo'ocole' tu 
beetaj ti' le ba'ax beeta'ab ti' Jericó yéetel u ajawile', tzicbalta'ab xan ti', dzo'oc 
u beetico'ob u t'aanil jéedzel le j gabaonitaob yéetel le j israelitaobo', let o'olal 
bejela'e' ti' cajacbalo'ob ichilo'obe'. Le u dzooc tzicbala' tu beetaj u sen sajactal, 
tumen Gabaone' jun p'éel nojoch caaj, tip'a'an nojochil ti' Hai, tumen u caajil 
ajawo'ob, cu dzo'ocole' le j gabaonitaobo' jach xiixib máaco'ob. 
3Let o'olale' Adonicedeque' tu túuchi'itaj le t'aano'ob ti' Hoján u ajawil Hebrón, 
ti' Piream u ajawil Jarmut, ti' Jafia u ajawil Laquis, yéetel ti' Debir u ajaw Eglón: 
4Co'otene'ex waye' ca a wáantene'ex c ba'atelt Gabaón, tumen dzo'oc u beetic 
jun p'éel nup t'aan yéetel Josué bey xan yéetel le j israelitaobo'. 
5Bey túuno' le cinco ajawo'ob amorreob, u ajawilo'ob Jerusalén, Hebrón, 
Jarmut, Laquis yéetel Eglone', tu much'juba'obe', ca j tzóol bino'ob u múuch' 
ba'atelto'ob Gabaón. 
6Ba'ale' le máaxo'ob cajnáalo'ob Gabaone' tu túuchi'itajo'ob le t'aan ti' Josué te 
tu'ux jelecbalo'ob Gilgalo': Ma' a p'atic x ma' áantajil a palitzilo'oba'. Co'otene'ex 
séeba'an a wáanto'one'ex tu yo'olal ma' c dzáanche'eta'al, tumen tuláacal le 
ajawo'ob cajnáalo'ob te j witzo'obo', dzo'oc u much'icuba'ob u ba'atelto'ono'ob. 
7Josué túune' jóok Gilgal yéetel tuláacal u múuch' aj ba'atelo'ob j xiixib 
máaco'ob, 
8Yuumtzile' tu ya'alaj ti': Ma' a ch'a'ic sajaquil tumen bin in ca'aj in láaj kubo'ob 
teech, mix jun túul bíin páatac u wa'atal j ba'atel ta táani. 

9Josuee' jóok Gilgale' ca tu nadzajubáa tu yicnalo'ob yéetel áakabe' ca tu 
puljubáa tu yóokolo'ob ca'aliquil naayal u yóol le j amorreobo'. 
10Yuumtzile' tu beetaj u sen ja'akal u yóolo'ob tu táan le j israelitaobo', ca j 
quíimsa'ab ya'ab ti'ob tu lu'umil Gabaón tumen Josué. Cu dzo'ocole' tu 
ch'a'apachtajo'ob tac tu beel Bet-jorone', ca j bin u quíims le j amorreob tac 
Azeca yéetel Maceda. 
11Le ca j éem le j amorreob tu níix lu'umil Bet-horone', ca'aliquil táan u 
púudzulo'ob ti' le j israelitaobo', Yuumtzile' tu beetaj u káaxal nucuch tuunich 
tu yóokolo'ob, ca tu quíimsaj máanja'an ya'abil amorreob ti' le quíimsa'ab 
tumen le j israelitaob yéetel u máascabo'ob. 
12Le ca j ku'ub le j amorreob tu kab le j israelitaob tumen Yuumtzilo', Josuee' 
tu t'anaj Yuumtzil tu táan le caajo' ca tu ya'alaj: Kiin, wa'alen Gabaón; Luna, 
wa'alen tu táax lu'umil Ajalón. 
13Le kiin yéetel le luna'o' ma' j péecnajo'ob tac dzo'oquic u sutico'ob le loob ti' 
le u aj p'eeco'obo'. Bey dzíibta'anil tu ju'unil aj ti'ibil bejo'. Le kiino' ma' péecnaj 
tu chúumuc le ca'ano', óoli' jun p'éel kiin ma' t'úubi'. 
14Mix jo'oloj, mix bejela'a' yanac u láak kiin bey je'el bix le ca tu yu'ubaj 
Yuumtzil u t'aan jun túul máac, tumen Yuumtzile' cu ba'atel ca'ach tu yo'olal 
Israel. 
15Cu dzo'ocole' Josué yéetel le j israelitaobo', j suunajo'ob Gilgal tu cúuchil u 
je'elelo'ob, 
16le cinco ajawo'obo' j púudzo'obe' ca tu ta'acbesajuba'ob Maceda ti' jun p'éel 
áactun. 
17Ba'ale' túuchi'ita'ab a'albil ti' Josué dzo'oc u nuptáanta'al le cinco ajawo'ob u 
ta'acbesmajuba'ob Maceda ti' jun p'éel u áactunil. 
18Josué túune' tu túuchi'itaj a'albil beya': Balkese'ex tuunicho'ob tu jool le 
áactuno' u ti'al a maquique'ex, dza'ex xan máaco'ob tu jool u ti'al canantic. 

19Ba'ale' te'exe' ma' a p'áatale'ex waye'. Xeene'ex tu paach le aj p'eeco'obo' 
pulaba'ex paachil ti'ob. Ma' a p'atique'ex u suuto'ob tu caajalo'ob, tumen 
Yuumtzil a Kuexe' dzo'oc u kubic ta kabe'ex. 
20Cu dzo'ocol u láaj pa'abal u muuko'ob le j amorreob tumen le j israelitaobo', 
tumen quíimsa'abo'ob ya'ab ti'obi', le amorreob p'áato'ob cuxa'ano'obo' tu 
ta'acbesajuba'ob tu caajalo'ob. 
21Ba'ale' le j israelitaobo' j suunajo'ob Maceda toj u yóolo'ob yéetel cuxa'ano'ob 
tu cúuchil tu'ux cu je'elelo'ob, tu'ux yaan Josué. Mix máac cu táabal u ya'al mix 
ba'al kaas ti' le j israelitaobo'. 
22Josué túune' tu ya'alaj: Lukese'ex u maac le áactuno', jóokese'ex le cinco 
ajawo'obo'. 
23Le j israelitaobo' tu beetajo'ob beyo' ca tu jóokeso'ob u ajawilo'ob Jerusalén, 
Hebrón, Jarmut, Laquis yéetel Eglón. 
24Le ca j taasa'abo'ob tu táan Josuee', leti'e' tu t'anaj tuláacal u j xiibilo'ob Israel, 
ca tu ya'alaj ti' u nuuquilo'ob le aj ba'atelo'ob yano'ob tu yicnalo': Nadzaba'exe' 
ca a dza'ex a wooque'ex tu ko'ocho'ob le ajawo'oba'. Leti'obe' tu beetajo'ob 
beyo', 
25Josué túune' tu ya'alaj ti'ob: ma' a ch'a'ique'ex sajaquil mix u lúubul a 
wóole'ex; ba'ale' xiixib máacchajaque'ex mu'uka'anchajaque'ex xan, tumen bey 
bíin u beet Yuumtzil yéetel tuláacal a aj p'eequexo'obo'. 
26Cu dzo'ocole' josuee', tu quíimsaj le ajawo'obo' ca tu beetaj u ch'uyquinta'al 
tu jujun túulil ti' junjun cúul che', ca j p'a'ato'ob bey tac tu yocbal kiino'. 
27Le ca jo'op' u t'úubul kiine', Josuee' tu túuchi'itaj éemsbilo'ob ti' le che'obo' u 
ti'al ca pu'uluco'ob ichil le áactun tu'ux tu ta'acbesajuba'ob ca'acho'. Cu 
dzo'ocole' j ma'ac u jool le áactun yéetel dze'edzec nucuch tuunicho'obo', ti'ili' 
yano'ob tac bejela'e'. 

Cu jáanpayta'al u láak caajo'ob 

28Ti' le kiino' Josuee', tu ch'a'aj u caajil Macedae' ca tu jach xu'ulsaj; tu láaj 
quíimsaj ch'acbil yéetel máascab tuláacal máaxo'ob cajnáalo'obi', ma' tu p'ataj 
cuxa'an mix máaqui'. Tu beetaj ti' u ajawil Maceda le ba'ax tu beetaj ti' u ajawil 
Jericoe'. 
29Te'elo', Josué yéetel le j israelitaobo' j bino'ob tu caajil Libnae' ca tu 
puljuba'ob tu yóokol. 
30Yuumtzile' tu kubaj xan ti'ob le caajo' yéetel u ajawil. Ma' j p'áat mix ba'al 
yéetel ma' j p'áat mix máac cuxa'ani', tu beetaj ti' u ajawil Libna le ba'ax tu 
beetaj ti' u ajawil Jericoe'. 
31Cu dzo'ocole' Josuee', jóoko'ob tu caajil Libnae' ca j bino'ob tu caajil Laquis, 
ca j je'elo'ob actáan ti' le caajo', ca tu pulajuba'ob tu yóokol. 
32Tu ca'a p'éel kiine', Yuumtzile' tu kubaj Laquis ti' je'el bix Libnae', le j 
israelitaobo' tu quíimsajo'ob ch'acbil yéetel máascab tuláacal le máaco'ob 
yéetel le ba'alche'ob cajnáalo'ob te'elo'. 
33Horán, u ajawil Gezere', jóok yéetel u múuch' aj ba'atelo'ob u yáant Laquis, 
Ba'ale' dzáanche'eta'ab tumen Josué, ma' j p'áat mix máac cuxa'ani'. 
34Cu dzo'ocol u ch'a'ic u caajil Laquise', Josué yéetel le j israelitaobo', j bino'ob 
tu caajil Eglone', je'elo'ob tu táan ca tu pulajuba'ob tu yóokol. 
35La'ili' ti' le kiino' tu ch'a'ajo'ob, tu quíimsajo'ob ch'acbil yéetel máascab 
tuláacal le máaxo'ob cajnáalo'obi', tu jach xu'ulsajo'ob je'el bix tu beetilaco'ob 
yéetel Laquis. 
36Le ca j luko'ob Eglone' j bino'ob tu caajil Hebrón, ca tu puljuba'ob tu yóokol. 
37Le ca tu ch'a'ajo'obe' tu jach xu'ulsajo'ob tu jaajil, tu quíimsajo'ob ch'acbil 
yéetel máascab u ajawil bey xan tuláacal le máaco'ob yéetel ba'alche'ob 
cajnáalo'obo', bey xan le yano'ob ti' le mejen caajo'ob yaan tu tzéelo'ob je'el bix 
tu beetajil ti' Eglono'. 
38Le ca jóoko'ob te'elo', Josué yéetel le j israelitaobo' j bino'ob tu caajil Debire' 
ca tu pulajuba'ob tu yóokol, 

39ca tu quíimsajo'ob ch'acbil yéetel máascab u ajawil bey xan u cajnáalilo'ob le 
mejen caajo'ob yaan tu tzéelo'obo'. Mix jun túul u cajnáalil Debir j p'áat cuxa'an; 
láaj xu'ulsa'abo'ob je'el bix beeta'abic ti' Hebrón, ti' Libna bey xan ti' u 
ajawilo'ob. 
40Bey túuno' Josuee' tu ch'a'aj tuláacal le lu'umo'. Tu dzáanche'etaj u ajawo'ob 
le witzo'obo', le Néguevo', le táax lu'umo'obo' bey xan le níixcab lu'umo'obo'. 
Tu láaj xu'ulsa'ajo'ob, tu láaj quíimsajo'ob; ma' tu p'ataj mix ba'ali' mix tu p'ataj 
mix máac cuxa'ani', tu beetaj je'el bix a'ala'abic ti' tumen Yuumtzil u Kuil 
Israele'. 
41-42Jun páaquil tu jáanpaytajilac tuláacal le lu'umo'ob yaan u chúumuc Cades-
barnea yéetel Gaza, bey xan tu lu'umil Gosén tac tu caajil Gabaón, tumen 
Yuumtzil u Kuil Israele', ba'atelnaj tu tzéel le j israelitaobo'. 
43Cu dzo'ocole' Josué yéetel le j israelitaobo' j suunajo'ob tu cúuchil u je'elelo'ob 
yaan Gilgalo'. 

Josué 11 

Josue' cu pa'ic u muuk Jabín yéetel u yéet aj ba'ete'elo'ob 

1Le ca tu yojéeltaj Jabín u ajawil Hazor tuláacal le ba'alo'oba', tu túuchi'itaj aj 
bisaj t'aano'ob u ti'al u beetic kax t'aan yéetel Jobab u ajawil Madón, bey xan 
yéetel u ajawilo'ob Simrom yéetel Acsaf, 
2bey xan yéetel tuláacal le ajawo'ob yano'ob tu witzilo'ob j xamano', tu táax 
lu'umil Jordán yaan tu noojol u xéel ja'il Cineret, tu kóom lu'umil yéetel le 
cúuchilo'ob yaan naadz ti' Dor yaan j chikino', 
3yéetel le j cananeob yano'ob j chikin yéetel j lakino', yéetel j amorreob, le j 
ititaob, le j ferezeob, le j jebuseob yano'ob te j witzo'ob bey xan le j heveob 
yano'ob tu witzilo'ob Hermón tu tojil Mizpao'. 
4Tuláacal le ajawo'oba' jóoko'ob yéetel u múuch' aj ba'atelo'ob, bey xan sen 
ya'ab tzíimino'ob yéetel u bolanilo'ob ba'atel. Mina'an ca'ach u xooquil sen 
ya'abilo'ob je'el bix u sa'am lu'umil ka'anabe'. 

5Tuláacalo'ob tu beetajo'ob jun p'éel kax t'aan, ca j much'lajo'ob tu jáal u 
ja'ilo'ob Merón, u ti'al ca u puluba'ob tu yóokol le j israelitaobo'. 
6Ba'ale' Yuumtzile' tu ya'alaj ti' Josué: Ma' a ch'a'ique'ex sajaquil, tumen walquil 
sáamala', bíin in beet u láaj lúubulo'ob quimeno'ob ta táane'ex. Teech túune', 
láaj ca'aca'ach u yooc u tziimino'ob, tóoc xan u bolanilo'ob u ba'atelo'ob. 
7Josué yéetel u aj ba'atelo'ob túune', tu puljuba'ob tu yóokolo'ob ca'aliquil 
naayal u yóolo'ob tu jáal u ja'ilo'ob Merón, 
8Yuumtzil xane' tu beetaj u dzáanche'eta'alo'ob tumen le j israelitaobo', tu 
pulajuba'ob tu yóokolo'obe' ca tu ch'a'apachtajo'ob tac tu nojoch caajil Sidón 
yéetel Misrefot-maim, bey xan j lakin tac tu táax lu'umil Mizpa. Mix jun túul 
ti'ob j p'áat wa'atal cuxa'anil. 
9Josue' tu dzo'ocbesaj le ba'ax a'ala'ab ti' tumen Yuumtzilo', tumen tu láaj 
ca'acachaj u yooc u tziimino'ob le aj p'eeco'obo', tu tóocaj xan u bolanilo'ob u 
ba'atelo'ob. 
10Cu dzo'ocole' j suunaje' ca tu ch'a'aj u caajil Azor, u cúuchil le kax t'aano', ca 
tu quíimsaj u ajaw 
11bey xan tuláacal le máaxo'ob caja'ano'obo'. Tu láaj xiixcuntaj ca tu tóocaj le 
caajo'. 
12Bey tu láaj beetilac yéetel u caajilo'ob le kax t'aano': tu ch'a'aláantajo'obe' ca 
tu quíimsaj u ajawilo'obe', ca tu láaj xiixcuntajo'ob jun puli' je'el bix tu 
túuchi'itajil Moisés u palitzil Yuumtzile'. 
13Ba'ale' le j israelitaobo' ma' tu tóocajo'ob mix jun p'éel ti' le caajo'ob yano'ob 
ti' le jo'ol lu'umo'obo', chéen Azor tu tóocajo'ob. 
14Tu quíimsajo'ob yéetel u yej máascab tuláacal le máaxo'ob cajnáalo'ob ti' le 
caajo'obo', ma' tu p'atajo'ob mix máac cuxa'ani', tu ch'a'ajo'ob xan tuláacal le 
ba'alche'ob yéetel le ba'axo'ob yano'obo'. 

Josuee' cu dzo'ocbesic ba'ax u ya'almaj Moisés 

15Yuumtzile' tu ya'alaj ca'ach ti' Moisés ba'ax unaj u beeta'al, Moisés xane' tu 
ya'alaj ti' josué, leti'e' tu láaj dzo'ocbesaj, ma' j máan yóokol mix jun p'éeli'. 
16Josuee', tu jáanpaytaj tuláacal le cúuchilo', u káat u ya'ale' leti' le witzo'obo', 
tuláacal Néguev, tuláacal u lu'umil Gosén, u táax lu'umil yéetel u kóom táax 
lu'umil Jordán, bey xan tuláacal u táax lu'umilo'ob yéetel u witzilo'ob Israel. 
17Líikbal tu witzil Halac, cu líikil tu tojil Seire', tac Baal-gad, le yaan tu táax 
lu'umilo'ob Líbano', tu chuun u witzil Hermón, Josuee' tu machaj yéetel tu láaj 
quíimsaj u ajawilo'ob le cúuchilo'obo', 
18ya'ab kiino'ob ba'atelnajo'ob yéetelo'ob. 
19Chéen yéetel ba'ax caajil tu beetaj nup t'aan le j israelitaobo', leti' le j heveob 
Gabaonitaobo'. Tuláacal u láak caajo'obo', jáanpaytbil beeta'abico'ob, 
20tumen Yuumtzile' tu beetaj u pechicubáa le aj p'eeco'ob tu táan le j 
israelitaobo', tu yo'olal ca xu'ulsaco'ob j ma' ch'a'ab óotzilil ti'ob tumen le j 
israelitaob je'el bix tu ya'alajil Yuumtzil ti' Moiseso'. 
21Ti' le kiino'ob xano', Josuee', tu jáanpaytaj yéetel tu láaj xu'ulsaj u caajilo'ob 
le j anaquitaob j cajnáalo'ob tu witzil Hebrón, Debir, Anab yéetel tuláacal u 
witzilo'ob Judá yéetel Israel, 
22ma' j p'áat mix jun túul u ch'i'ibal Anac tu lu'umil Israeli'. Chéen tu'ux j p'áat 
u ch'i'ibalo'ob Anaque', Gaza, Gad yéetel Asdod. 
23Bey túuno', Josuee' tu láaj jáanpaytaj le lu'umo', je'el bix a'ala'abic tumen 
Yuumtzil ti' Moisese'. Cu dzo'ocole' u t'oxaj ichil u ch'i'ibalo'ob Israel, ca u 
ti'alinto'ob. Cu dzo'ocol tuláacal lelo' yanchaj jéedzel ti' le cúuchilo'. 

Josué 12 

U xooquil jay p'éel caajo'ob tu jáanpaytaj Moisés 

1Lela' leti'ob le ajawo'ob j pa'ab u muuko'ob tumen le j israelitaob tu lakin u 
yáalcab ja'il Jordán, bey xan buca'aj lu'umo'ob tu jáanpaytajo'ob líikbal tu 
yáalcab ja'il Arnón tac tu witzil Hermón, yéetel tuláacal le yano'ob tu tzéel j 
lakin u kóom táax lu'umil Jordano': 

2Sehón u ajawil amorreob, le cajnáal ca'ach Hesbón. U méektane' cu cáajal 
ca'ach líikbal Aroere', tac tu jáal u yáalcab ja'il Arnón, cu chúunul chúumuc tu 
kóom táax lu'ume' tac tu yáalcab ja'il Jaboc, tu'ux cu cáajal u lu'um j amonitaob 
(óoli' bey táancoch u lu'umil Galaade'), 
3u t'onquintmaj xan ca'ach u lakin u kóom táax lu'umil Jordán, líikbal tu xéel 
ja'il Cineret tac quimen ka'anab tu tojil Bet-jesimot, bey xan j noojol tac tu 
chuun u witzil Pisga. 
4Og u ajawil Basán, jun túul u dzooc ti' le refaitaob, cajnáal ca'ach tu caajil 
Astarot yéetel tu caajil Edrei. 
5Le cúuchilo'ob u méektáane', cu cáajal ca'ach líikbal tu pu'uquil Hermón, bey 
xan líikbal Salca, bey xan líikbal tu tojil Basane' tac tu xuul u lu'umilo'ob Gesur 
yéetel Maaca, tac tu láak táancoch Galaad u ti'al ca'ach Sehón u ajawil Hesbón. 
6Moisés yéetel le j israelitaobo' tu pa'ajo'ob u muuko'ob le ajawo'oba', ca tu dzaj 
Moisés le lu'umo'oba' ti' u ch'i'ibalo'ob Rubén yéetel Gad bey xan ti' u táancoch 
u múuch' cajtalil yotochnáalo'ob Manasés. 

U xooquil jay p'éel caajo'ob tu jáanpaytaj Josué 

7Leti'ob le ajawo'ob j pa'ab u muuko'ob tumen Josué yéetel le j israelitaob tu 
chikin u yáalcab ja'il Jordán, p'aatal chúumuc ti' Baal-gad, tu kóom táax lu'umil 
Líbano, ti' xan u witzil Halac, cu náacbal tu tojil Seir. Josuee' tu t'oxaj u 
lu'umo'ob le ajawo'oba', ichil u ch'i'ibalo'ob le j israelitaobo', ca tu jach 
ti'alinto'ob jun puli' 
8u lu'umil le witzo'obo', le táax lu'umo', u kóom táax lu'umil Jordán, u jáal 
pu'uco'ob, u lu'umilo'ob le x tocoyo' yéetel Néguev. Le lu'umo'oba' u ti'alo'ob 
ca'ach le j ititaob, le j amorreob, le j cananeob, le j ferezeob, le j heveob yéetel 
le j jebuseob. 
9Le ajawo'ob pa'ab u muuko'oba' leti'elo'oba': U ajawil Jericó, u ajawil Hai, le 
yaan naadz ti' Betel, 
10u ajawil Jerusalén, u ajawil Hebrón, 

11u ajawil Jarmut, u ajawil Laquis, 
12u ajawil Eglón, u ajawil Geser, 
13u ajawil Debir, u ajawil Geder, 
14u ajawil Horma, u ajawil Arad, 
15u ajawil Libna, u ajawil Adulam, 
16u ajawil Maceda, u ajawil Betel, 
17u ajawil tapúa, u ajawil Efer, 
18u ajawil Afec, u ajawil Sarón, 
19u ajawil Madón, u ajawil Azor, 
20u ajawil Simron-merón, u ajawil Acsaf, 
21u ajawil Taanac, u ajawil Meguido, 
22u ajawil Cedes, u ajawil Jocneam Carmeloil, 
23u ajawil Dor, tu múuch' caajilo'ob u lu'umil Dor, u ajawil Goín Gilgalil 
24yéetel u ajawil Tirsa. Treinta yéetel jun túul ajawo'ob tu pa'ate'il. 

Josué 13 

Ba'ax lu'umilo'ob cu bineltic u jáanpaytco'ob ca'achi' 

1Cu dzo'ocol u sen nuxibtal Josuee', j a'ala'ab ti' tumen Yuumtzil: Teche' dzo'oc 
u sen ch'íijil, ba'ale' ya'ab lu'um cu bineltic a ch'a'ique'exo'. 
2Táan u bineltic a ch'a'ique'ex u lu'umo'ob le filisteob yéetel le gesureobo', 
3cu chúunul tu yáalcab ja'il Sihor tu lakin Egipto, tac tu'ux cu xu'ulul Ecrón, te 
j xamano' cu tuculta'al u lu'um j cananeob; te'elo' yaan cinco u nuuquil 
filisteobi', lelo'obo' u nuuquilo'ob u caajil Gaza, u caajil Asdod, u caajil Ascalón, 
u caajil Gad yéetel Ecrón. P'áatal xan u lu'um le aveobo', 
4j xamane', tuláacal u lu'um le j cananeobo', cu chúunul tu caajal le j sidoniobo', 
tac Afec, tu'ux cu xu'ulul u lu'um j amorreob. 

5P'aatal xan u lu'um le j giblitaobo', bey xan tuláacal Líbano yaan j lakino', cu 
chúunul Baal-gad, tu chuun u witzil Hermón, tac u yoocbal Hamat. 
6Bin in ca'aj in tzel tu táan le j israelitaob le j sidonilo'obo', yéetel tuláacal le 
cajnáalo'ob te j pu'uco'obo', cu chúunul Libanoe' tac Misrefot-maim. Teche' il a 
dzáic le lu'um u ti'alint le j israelitaob je'el bix tin wa'alaj techo'. 
7T'ox le lu'um ti' le nueve múuch' cajtalilo'ob otochnáalilo'obo' yéetel ti' u 
táancoch ch'i'ibalo'ob Manasés. 

U lu'umo'ob Manasés, Rubén yéetel Gad 

8U ch'i'ibalo'ob Rubén, Gad yéetel táancoch u ch'i'ibalo'ob Manasese' tu 
kamajo'ob u t'ooxilo'ob le ca j dzaab ti'ob tumen Moisés le lu'um yaan tu lakin 
le Jordano'. 
9Ti' leti'obe' j dzaab le cu chúunul Aroer tu jáal u yáalcab ja'il Arnón, yéetel le 
caaj yaan tu chúumuc le kóom táax lu'umo', bey xan tuláacal u táax u jo'ol 
pu'uquil le Medebao', tac Dibón, 
10pa'ate' yéetel tuláacal u caajalo'ob ajaw Sehón amorreo Hesbón, tac tu'ux cu 
xu'ulul u lu'um amonitaob. 
11Dzaab xan ti'ob Galaad u lu'umo'ob le gesureob yéetel u lu'umo'ob le 
maacateob, u witzil Hermón yéetel tuláacal u lu'umil Basán tac Salca, 
12t'o'ox ti'ob u lu'umo'ob Og u ajawil Basán máax méektáantmail ca'ach Astarot 
yéetel Edrei, leti' ca'ach u dzooc le j refaitaob, le máaxo'ob j pa'ab u muuko'ob 
tumen Moiseso', ca j tze'elo'ob te j cúuchilo'. 
13Le yano'ob Gesur yéetel Maacao' ma' tze'elo'obi', leti'obe' j p'áato'ob cajtal 
ichil le j israelitaob tac bejela'e'. 
14Ti' u ch'i'ibalo'ob Levie', ma' j dzaab lu'um u ti'alinto'ob tumen Moisesi', tumen 
ti' leti'ob bíin dza'abac le ti'ibil óolalo'ob cu tóoca'alo'ob tu nojbe'enil Yuumtzil 
u Ku Israel je'el bix u ya'almajil leti'o'. 
15Moisese' tu t'oxaj le lu'umo'ob ti' u ch'i'ibalo'ob Rubén ti' u jujun p'éelil u cajtal 
le otochnáalo'ob, 

16bey túuno' u lu'umo'obe' chúunbal Aroer, tu jáal u yáalcab ja'il Arnón, bey 
xan le caaj yaan tu chúumuc le kóom táax lu'um, yéetel yóokol tuláacal u táax 
jo'ol lu'umil Medeba, 
17tac Hesbón yéetel tuláacal u caajilo'ob le táax jo'ol lu'umo': Dibón, Bamot-
baal, Bet-baal-meón, 
18Jahaza, Cademot, Mefat, 
19Quiriataim, Sibma, Zaret-sahar, yaan tu jo'ol lu'umil le kóom táax lu'umo', 
20Bet-peor, Beb-jesimot yéetel u tzéelilo'ob u witzil Pisga, 
21u káat u ya'ale' le caajo'ob yaan tu táax lu'umil le jo'ol lu'umo' yéetel tuláacal 
u lu'umo'ob Sehón u ajawil le j amorreob, le Hesbón. Bey xan u nuuquilo'ob 
Madián le máaxo'ob meyajtic ca'acho': Evi, Requem, Zur, Jur yéetel Reba. 
22Le j israelitaobo' tu quíimsajo'ob xan Balaam, le aj wáay, u paal Beor, yéetel 
u láak ya'abcach máaco'ob. 
23U lu'umo'ob u múuch' cajtalil u yotochnáalo'ob Rubén le j t'oxa'ab ti'ob tu 
jujun p'éelil u caajil u yotochnáalo'obe', láaj dzaab ti'ob le caajo'ob yéetel u 
péet caajilo'ob, tac u kuchbal Jordán. 
24Bey xan u múuch' u cajtalil u yotochnáalo'ob Gade', j t'o'ox u lu'umo'ob tumen 
Moisés le buca'aj u ch'i'ibalo'obe'. 
25Ti' leti'obe' j dzaab Jazer yéetel tuláacal u caajilo'ob Galaad, bey xan táancoch 
u lu'umil j amonitaob tac tu caajil Aroer cu p'áatal actáan ti' Rabá, 
26bey xan le lu'um yaan tu chúumuc Hesbón, Ramat-mispa bey xan Betomim 
yéetel tu'ux cu xu'ulul u lu'umil Debir. 
27Te j kóom táax lu'umo', j dzaab ti'ob Bet-aram, Sucot yéetel Zafón, chéen le 
lu'um p'aatal ca'ach ti' Sehón u ajawil Hesbón. Bey túuno' u lu'umo'obe' cu 
cáajal j lakin tu jáal u yáalcab ja'il Jordán tac j noojol tu'ux cu xu'ulul u xéel 
ja'il Cineret. 

28Lelo'oba' leti' le caajo'ob pa'ate' yéetel u x péet caajilo'ob dzaab ti' u múuch' 
cajtalil u yotochnáalo'ob Gad tu jujun p'éelil u caajil u yotochnáalo'ob. 
29Bey xan ti' u táancoch ch'i'ibalo'ob Manasese' j t'o'ox ti'ob tumen Moisés ti' u 
jujun p'éelil u caajil u yotochnáalo'ob. 
30T'o'ox ti'ob tuláacal le lu'um u ti'al ca'ach Og u ajawil Basán, u káat u ya'ale', 
tuláacal Basán cu chúunul Mahanaim, pa'ate' yéetel u sesenta mejen caajilo'ob 
méektáanta'ano'ob ca'ach tumen Jair, 
31táancoch u lu'umil Galaad, bey xan u caajilo'ob Astarot yéetel Edrei. Tuláacal 
lela' j dzaab ti' u táancoch ch'i'ibal Maquir, u paal Manasés, ti' u jujun p'éelil u 
cajtalil u yotochnáalo'ob. 
32Le lu'umo'oba' leti' j dzaab ti'ob tumen Moisés u ti'alinto'ob tu táax lu'umilo'ob 
Moab, tu lakin u yáalcab ja'il Jordán actáan ti' Jericó. 
33Ba'ale' ti' u ch'i'ibalo'ob Levie' ma' tu t'oxaj lu'um u ti'alinto'obi', tumen tu 
ya'alaj ti'ob: Yuumtzil u Kuil Israele' leti' ba'al a ti'ale'ex. 

Josué 14 

Josuee' cu t'oxic u lu'umil Canaán 

1Lelo'oba' leti' le u lu'umilo'ob Canaán tu kamajo'ob le j israelitaob u ti'alinto'ob 
je'el bix t'o'oxic ti'ob tumen aj kiin Eleazar, Josué yéetel u nuuquilo'ob u 
yotochnáalilo'ob u múuch' cajtalilo'ob j Israel. 
2Le lu'umo'obo' j t'oxo'ob yéetel buul ichil le nueve ca tac táancoch u múuch' 
cajtalil le otochnáalo'ob, je'el bix tu ya'alajilac Yuumtzil ti' Moisés ca u beete'. 
3Moisese' dzo'oquili' u dzáic lu'um tu táanxel tzéelil Jordán ti' u múuch' 
cajtalilo'ob u yotochnáalo'ob Rubén, Gad yéetel táancoch u ch'i'ibalo'ob 
Manasés; ba'ale' ti' le j levitaobo' ma' tu dzaj lu'umo'obi'. 
4U ch'i'ilancab Josee', yaan ca'ach ca'a ch'i'ibalo'ob, Manasés yéetel Efraín, 
Ba'ale' ti' le j levitaobo' ma' dzaab mix jun xéet' lu'umi', chéen j dzaab caajo'ob 
u ti'al u cajtalo'ob yéetel káaxo'ob u ti'al u tzéenta'al wacax yéetel j tamano'ob. 

5Le j israelitaobo' tu t'oxla'anto'ob le lu'umo'ob jach je'el bix tu nu'uctilac 
Yuumtzil ti' Moiseso'. 

U lu'umilo'ob Caleb 

6U ch'i'ilancab Judae' j bino'ob Gilgal j t'aan yéetel Josué, Caleb j cenezeo u 
paal Jefone', ca tu ya'alaj ti' Josué: Ka'ajac teech ba'ax tu ya'alaj Yuumtzil ti' u 
palitzil Moisés Cades-barnea, ta wo'olal yéetel tin wo'olal. 
7Tene' yaan ca'ach cuarenta ja'abo'ob ca tu túuchi'itajen Moisés líikbal Cades-
barnea in xakalt il le cúuchilo', le ca suunajen túune' tin wa'alaj jach u jaajil 
ba'ax tin wilaje'. 
8Le máaxo'ob j bino'ob tin wéetelo', tu ja'asajo'ob u yóolo'ob le máaco'obo', 
ba'ale' tene' ma' tin kéex óoltaj Ku in Yuumtzili'. 
9Moisés túune' tu jalach t'antajen: Le lu'um tu'ux jéedz a woco', bíin a ti'alint 
tuláacal ja'abo'ob yéetel a ch'i'ibalo'ob, tumen teche', j chúucpaj a wóol ti' u 
t'aan Ku in Yuumtzil. 
10Dzo'oc u máan cuarenta yéetel cinco ja'abo'ob u ya'al Yuumtzil bey ti' 
Moiseso', le ca'aliquil táan u máano'ob le j israelitaob te x tocoy lu'umo', tumen 
je'el bix tu séeb chi'itilac Yuumtzilo', tu p'ataj cuxa'anen. Bejela'e' yaan teen 
ochenta yéetel cinco ja'abo'ob, 
11Ba'ale' la'ili' mu'uka'anen je'el bix ca tu túuxtajen Moisés in xakalt il le lu'umo', 
je'el u páajtal in máane' je'el xan u páajtal in ba'atel je'el bix ca'acho'. 
12Let o'olal quin káatic teech ca a dzáa teen u lu'umilo'ob le witzo'ob je'el bix 
tu séeb chi'itilac teen Yuumtzilo'. Teche' a wojel ti'ili' cajnáalo'ob u ch'i'ibal 
wa'apáach' Anac te'elo', yaan xan nucuch caajo'ob kala'antac yéetel u 
tuulumilo'ob. Ba'ale' tene' quin alab óoltic Yuumtzil, bíin u láakinten, bíin xan 
u yáanten in tzelo'ob je'el bix u ya'almajilo'. 
13Josué túune' tu qui' t'antaj Caleb, ca tu dzaj Hebrón u ti'alint leti' yéetel u 
ch'i'ibalo'ob. 

14Bey úuchic u p'áatal Hebrón u ti'alint Caleb yéetel u ch'i'ibalo'ob, u ti'alo'ob 
tac bejela'e', tumen Calebe' ma' tu kéex óoltaj Yuumtzil u Kuil Israeli'. 
15U yúuchben kaaba' Hebrone', Quiriat-arbá ca'achi, tumen Arba ca'ache' jun 
túul u ch'i'ibal wa'apáach' Anac. Cu dzo'ocol lelo' yanchaj jéedzel tu lu'umil 
Israel. 

Josué 15 

U lu'umilo'ob Judá 

1Le lu'umo'ob j dzaabo'ob ich buulil ti' u ch'i'ibalo'ob Judao', cu kuchul ca'ach 
tac tu'ux cu xu'ulul u lu'umil Edom, j noojol xane' cu kuchul tac tu x tocoy 
lu'umil Zin. 
2Te tu tzéel u xuul le lu'umo'obo', cu chúunul tu ti'itz j noojol tu xuul le Quimen 
Ka'anabo', 
3cu dzo'ocole' cu bin j noojol tu níix u pu'uquil Acrabime', cu ch'actic u x tocoy 
lu'umil Zin bey tu noojol Cades-barnea; cu dzo'ocole' cu bin tac Esrone', cu 
na'acal tac Adare', cu lóochol tu tojil Carca, 
4te'elo' cu tojtáantic tac Asmón, u ti'al j jóokbal tu t'o'ol ja'il Egipto u ti'al j 
xu'ulul tu ka'anabil Mediterraneo. Lela' leti' u jáal u xuul le lu'umo'ob j noojolo'. 
5J lakine' cu xu'ulul tu jáal j Quimen Ka'anab tac tu'ux cu jóokol u áalcab ja'il 
Jordán. Te'elo' cu chúunul tu jáal j xaman, 
6cu na'acal tac Bet-hoglae', cu ch'aacat tac tu xaman Bet-Arabá, te'elo' cu 
tojtáantic tac u cháaltuunil Bohán Ben-Rubén; 
7cu dzo'ocole' cu na'acal tu kóom táax lu'umil Acor tac Debire', cu suut tac 
Gilgal, le yaan actáan ti' u níix pu'uquil Adumim tu noojol le t'o'ol ja'o'; cu 
dzo'ocole', u xuul le lu'umo'obo' cu ch'aacat tu sayabilo'ob En-semese' cu bin u 
bin tac En-rogel; 
8cu ch'aacat túun tac tu kóom táax lu'umil Ben-hinom tu noojol u níix pu'uquil 
Jebús cu kaaba'intic Jerusalén; cu na'acal tac tu ca'analil le witz yaan tu chikin 
u kóom táax lu'umil Hinom, yéetel tu xaman u kóom táax lu'umil Refaín, 

9u ti'al u lóochol tu ca'analil le witzo' tac tu sayabil Neftoa, tac tu caajilo'ob u 
witzil Efrone', cu ch'aacat tac Baala, cu kaaba'intic xan Quiriat-jearim. 
10Cu jóokol Baala u xuul le lu'umo'obo' cu suut j chikin tac tu witzil Seire', cu 
ch'aacat tac Quesalón tu tzéel j xaman tu jáal u witzil Jearim, u ti'al u yéembal 
tac Bet-semese', cu ch'aacat tac Timna 
11yéetel tu níixilo'ob le pu'uc tu xaman Ecrón, cu lóochol tu tojil Sicrone', cu 
ch'aacat tu witzil Baala, cu jóokol Jabneel u ti'al xu'ulul tu ka'anabil 
Medtiterraneo. 
12U dzooque', u xuul le lu'umo'ob tu tzéel j chikine', u ka'anabil Mediterraneo. 
Lelo'oba' u xuul le lu'umo'ob j dzaab ti'ob u múuch' cajtalilo'ob u 
yotochnáalo'ob Judá, t'o'ox ti' u jujun p'éel u ch'i'ibalo'ob. 

Cu ch'a'abal Hebrón yéetel Debir tumen Caleb 
(Jue 1.10-15) 

13Josuee' tu dzaj ti' Caleb u paal Jefone' jun jaatz ti' u lu'umilo'ob u ch'i'ibalo'ob 
Judá. Je'el bix u ya'almajil Yuumtzilo', tu dzaj ti' Caleb Quiriat-arbá, u káat u 
ya'ale' Hebrón, u noj caajil u ch'i'ibalo'ob j wa'apáach' Anac. 
14Calebe' tu tzelaj ti' le caajo'obo' u yóox ch'i'ibalo'ob Anac cu kaaba'intico'ob 
Sesai, Ahimán yéetel Talmai. 
15Cu dzo'ocole' j bin tu yóokol le máaxo'ob cajnáalo'ob Debir, cu kaaba'intic 
ca'ach Quiriat-sefer, 
16ca tu ya'alaj: Le máax bíin u pulubáa ca u ch'a'a' xan le caaja', quin dzo'ocsic 
u beel yéetel in x ch'upul paal Acsa. 
17Le caajo' j ch'a'ab tumen Otoniel u paal Cenaz u yíidzin Caleb, leti' túune' tu 
dzo'ocsaj u beel yéetel Acsa u x ch'upul paal. 
18U ti'al u jóokolo'ob u binbalo'ob tu yotocho'obe', Otoniele' tu yocsaj tu pool x 
Acsa ca u káat ti' u taata lu'umo'ob u ti'al paakal. Leti' túune' j éem tu yóokol u 
burroe', ca j káat chi'ita'ab ti' tumen Caleb: ¿Ba'ax kabéet teech? 

19X let'ie', tu núucaj ti': Taac in káatic teech jun p'éel utz. Bey dzo'oc a dzáic 
teen lu'umo'ob tu x tocoyil Néguevo', dzáaten xan sayabo'obi'. Leti'e' tu dzaj ti' 
leti' le sayabo'ob yaan ca'analo' bey xan le yano'ob caabalo'. 

U caajilo'ob u múuch' cajatalil u yotochnáalo'ob Judá 

20Lelo'oba' u kaaba' le caajo'ob j dzaab u ti'alinto'ob u ch'i'ibalo'ob Judá, 
t'oxláanta'ab tu jujun p'éelil u cajtalil u yotochnáalo'obo'. 
21Le caajo'ob j dzaab ti'ob j noojol tu jáal tu'ux cu xu'ulul u lu'umil Edomo', tu 
kaaba'into'ob: Cabseel, Edar, Jagur, 
22Cina, Dimona, Adada, 
23Cedes, Hazor, Itnán 
24Zif, Telem, Bealot, 
25Hazor-hadata, Queriot, Hezrón (cu kaaba'intic xan Hazor), 
26Amán, Sema, Molada, 
27Hazar-gada, Hesmón, Bet-pelet, 
28Hazar-sual, Beerseba, Bizotia, 
29Baala, Iim, Esem, 
30Elotad, Quesil, Horma, 
31Siglag, Madmana, Sansana, 
32Lebaot, Silhim yéetel En-rimón. Tu pa'ate'ile' veinte yéetel nueve caajo'ob 
yéetel u x péet caajilo'ob. 
33Te j táax lu'umo', j dzaab ti'ob u caajilo'ob: Estaol, Zora, Asena, 
34Zanoa, En-gamin, Tapúa, Enam, 
35Jarmut, Adulam, Soco, Aseca, 
36Saaraín, Aditaim, Gedera yéetel Gederotaim, catorce caajo'ob yéetel u péet 
caajilo'ob. 
37U caajilo'ob Zenán, Hadasa, Migdal-gad, 

38Dileán, Mizpa, Joctel, 
39Laquis, Boscat, Eglón, 
40Cabón, Lahmam, Quitlis, 
41Gederot, Bet-dagón, Naama yéetel Maceda, diez yéetel seis caajo'ob yéetel u 
péet caajilo'ob. 
42U caajilo'ob Libna, Eter, Asán, 
43Jifta, Asena, Nezib, 
44Keila, Aczib yéetel Maresa, nueve caajo'ob yéetel u péet caajilo'ob. 
45U caajil Ecrón yéetel u péet caajilo'ob, 
46Bey xan u caajil Ecrón tu tojil ka'anab, tuláacal le lu'um naadz ti' Asdod yéetel 
u x péet caajilo'ob. 
47U noj caajil Asdod, u caajilo'ob yéetel u x péet caajilo'ob tac u kuchbal tu 
t'o'ol ja'il Egipto yéetel u ka'anabil Mediterraneo. 
48Te tu lu'umil pu'uco'ob, j dzaab ti' Judá le caajo'oba': Samir, Jatir, Soco, 
49Dana, Quiriat-sana (cu kaaba'intic xan Debir), 
50Anab, Estemoa, Anim, 
51Gosén, Holón yéetel Gilo, once caajo'ob yéetel u péet caajilo'ob. 
52U caajilo'ob Arad, Duma, Esán, 
53Janum, Bet-tapúa, Afeca, 
54Humta, Quiriat-arbá (cu kaaba'intic xan Hebrón), yéetel Sior, nueve caajo'ob 
yéetel u x péet caajilo'ob. 
55U caajilo'ob Maón, Carmel, Zif, Juta, 
56Jezreel, Jocdeam, Zanoa, 
57Caín, Gabaa yéetel Timna, Diez caajo'ob yéetel u x péet caajilo'ob. 
58U caajilo'ob Jalhul, Bet-sur, Gedor, 

59Maarat, Bet-anot yéetel Eltecón, seis caajo'ob yéetel u x péet caajilo'ob. 
60U caajilo'ob Quiriat-baal, cu kaaba'intic xan Quiriat-jearim, yéetel Rabá 
yéetel u x péet caajilo'ob. 
61Te j x tocoy lu'umo'obo', j dzaab ti'ob u caajilo'ob Bet-Arabá, Midín, Secaca, 
62Nibsán, u caajil ta'ab, yéetel Engandi, seis caajo'ob yéetel u x péet caajilo'ob. 
63U ch'i'ibalo'ob Judae', ma' páatchaj u tzelico'ob tu noj caajil Jerusalén le j 
jebuseob cajnáalo'ob ca'ach te'elo', let o'olal tac bejela'e', le j jebuseobo' 
cajnáalo'ob Jerusalén pa'ate' yéetel u ch'i'ibalo'ob Judá 

Josué 16 

U lu'umo'ob Efraín yéetel Manasés u paalal José 

1Le lu'umo'ob dzaabo'ob ich buul ti' u ch'i'ibalo'ob Josee', cu chúunul ca'ach j 
lakin tu yáalcab ja'il Jordán, tu tojil u sayabilo'ob Jericó, te'elo' cu jaytal x tocoy 
lu'um, cu ch'actic tuláacal u chowaquil le pu'uco'ob cu bin Jericó tu tojil Betel. 
2Cu jóokol Betel, le cu kaaba'intic xan Sáasil, cu ch'actic u lu'umo'ob le j 
arquitaobo' cu kuchul tac Astarot, 
3cu dzo'ocole' cu jaytal tu chikin u lu'umo'ob le jafletaob, tac u kuchbal tu xuul 
Bet-horón yaan caabalo', cu kuchul tac Gezer. Te'elo' cu jóokol ca'ach tac tu 
ka'anabil Mediterráneo. 
4Le lu'umo'ob tu kamajo'ob u ch'i'ibalo'ob Manasés yéetel Efraín u ch'i'ibalo'ob 
Joseo', leti' le je'elo'oba': 

U lu'umilo'ob u ch'i'ibalo'ob Efraín 

5U xuul u lu'umilo'ob u ch'i'ibalo'ob, Efraine' cu jaytal tu lakin Atarot-adare' cu 
kuchul tac Bet-horón yaan ca'analo'. 
6Te'elo' cu jaytal tac u ka'anabil Mediterráneo. U xuul tu'ux cu náacal u 
lu'umo'ob Micmetat, te'elo' u xuul le lu'umo'obo' cu ch'a'ic u tojil j lakine' cu 
kuchul tac Taanat-siloe' cu ch'aacat Janoa 

7cu yéemel Atarot yéetel Naarat, cu cóojol Jericoe' cu jóokol tac tu yáalcab ja'il 
Jordán. 
8Tapuae' u jáal u xuul le lu'um cu jayicubáa j chikine' tac u kuchbal tu t'o'ol 
ja'il Caná yéetel u ka'anabil Mediterráneo. Le lu'umo'oba' leti' j dzaab ti'ob u 
ch'i'ibalo'ob Efráin, j t'o'ox ti' u jujun p'éelil u ch'i'ibalo'ob. 
9Yanchaj xan jujun p'éel caajo'ob yéetel x péet caajo'ob ich u lu'umo'ob u 
ch'i'ibalo'ob Manasés j dzaab ti' Efraín. 
10Ba'ale' u ch'i'ibalo'ob Efraine' ma' tu jóokeso'ob Gezer le j cananeob 
cajnáalo'obo', ba'ale' tu cha'ajo'ob u cajtal ichilo'ob quex tumen tu beetajo'ob u 
bo'otico'ob patan. Tac bejela'a' cajnáal le j cananeob ichilo'obe'. 

Josué 17 

U lu'umo'ob u ch'i'ibalo'ob Manasés 

1Lelo'oba' leti' le lu'umo'ob j dzaab ti' u ch'i'ibalo'ob Manasés u yáax paal José. 
Ti' Maquir jun túul aj ba'atel máac, u yáax paal Manasés u taata Galaade', j 
dzaab u lu'umilo'ob Galaad yéetel Basán tu lakin Jordán. 
2Beeta'ab xan u buulil le lu'umo'ob bíin dza'abac ti' u jujun p'éelil u cajtalil u 
yotochnáalo'ob u chuucáan u paalal Manasés: ti' Abiezer, ti' Helec, ti' Asrier, ti' 
Siquem, ti' Hefer yéetel Semida, u paalalo'ob Manasés u yáabilo'ob José. 
3Ba'ale' Zelofejad, u paal Efer u yáabil Galaad, u paal Maquir u yáabil 
Manasese', ma' j yanchaj mix jun túul u j xibil paali', chéen j yanchaj cinco u x 
ch'upul paalal tu kaaba'intajo'ob Maala, Noa, Hogla, Milca yéetel Tirsa. 
4Leti'obe' j bino'ob u yilo'ob aj kiin Eleasar yéetel Josué bey xan u nuuquilo'ob 
le caajo' ca tu ya'alajo'ob ti'ob: Yuumtzile' tu ya'alaj ti' Moisés ca u dzaa to'on 
lu'umo'ob, je'el bix ti' c láako'obe'. Josué túune' tu dzaj lu'um ti'ob je'el bix ti' u 
láaktzil u taataob je'el bix tu ya'alajilac Yuumtzile'. 
5Bey túuno' u ch'i'ibalo'ob Manasese' tu kamajo'ob diez u xéet'elo'ob lu'um, cu 
dzo'ocole' tu kamajo'ob xan u lu'umilo'ob Galaad yéetel Basán yaan tu lakin 
Jordano', 

6tumen u x ch'upul paalal Manasese' j dzaab lu'umo'ob ti'ob je'el bix dza'abic ti' 
u j xiibilo'obe'. Galaade' j dzaab ti' u láak jun jaatz u paalal Manasés. 
7U lu'umo'ob u ch'i'ibalo'ob Manasese' cu jaytal Asere' tac Micmetat, yaan 
actáan ti' Siquem, cu bin tu noojol tac actáan ti' Tapúa. 
8Quex tumen u lu'umilo'ob Tapúa u ti'al u ch'i'ibalo'ob Manasese', u caajil Tapúa 
le yaan tu xuul u lu'um Manaseso', u ti'al Efraín. 
9Cu dzo'ocole' u xuul u jáal le lu'umo' cu yéemel j noojol tac tu t'o'ol ja'il Caná, 
let o'olal u caajilo'ob Efraino' ti' yaan ichil u caajilo'ob Manasés quex tumen u 
xuul le t'o'ol ja' u ti'al Manasés pa'ate' yéetel tu'ux cu xu'ulul le ka'anabo'. 
10Efraine' ti' yaan ca'ach tu noojol le t'o'ol ja'o', Manasese' ti' yaan j xamane', u 
xuul u lu'ume' cu kuchul tu jáal u ka'anabil Mediterráneo, j xamane' cu xu'ulul 
tu jáal u lu'umo'ob Aser, j lakine' tu jáal u lu'um Isacar. 
11J dzaab xan ti' Manasés le caajo'ob yaan tu lu'umo'ob Isacar yéetel Aser, 
pa'ate' yéetel u nadza'an x péet caajilo'ob; Bet-seán, Ibleam, Dor, Endor, Taanac 
yéetel Meguido, bey xan le óox jo'ol lu'umo'ob. 
12Ba'ale' u ch'i'ibalo'ob Manasese', ma' páatchaj u ch'a'ico'ob le caajo'obo', 
tumen le j cananeobo' tu pechajuba'obe' ca j p'áato'obi'. 
13Ba'ale' le ca tu ch'a'ajo'ob muuk le j israelitaobo' tu beetajo'ob u bo'ota'al patan 
ti'ob tumen le j cananeobo', ba'ale', ma' tu jóokesajo'ob te'elo'. 

U ch'i'ibalo'ob Josee' cu ch'a'ico'ob le káaxo'obo' 

14U ch'i'ibalo'ob Josee' tu ya'alajo'ob ti' Josué: ¿Ba'axten chéen jun p'éel u buulil 
lu'um ta dzaj to'on, to'on xane' ya'abo'on dzo'oc xan u qui' t'antico'on Yuumtzil? 
15Josué tu núucaj: Bey tumen sen ya'abe'ex ma' tu yantal tu'ux a cajtale'ex tu 
pu'uquilo'ob Efraino', xeene'ex a cole'ex le káaxo'ob yaan tu lu'umo'ob le 
ferezeob yéetel le refaitaobo'. 
16Leti'obe' tu ya'alajo'ob: Tu jaajile' le pu'uco'oba' ma' chuca'an c ti'ali'. Ba'ale' 
le j cananeob cajnáalo'ob ti' le táax lu'umo'obo', yaan u bolano'ob fierro u 

ca'ajo'ob, je'el bix le cajnáalo'ob Betseán yéetel u x péet caajilo'obo' bey xan le 
cajnáalo'ob tu táax kóom lu'umil Jezreelo'. 
17Josué túune' tu núucaj ti' u ch'i'ibalo'ob José u ch'i'ibalo'ob Efraín yéetel 
Manasés: Te'exe' ya'abe'ex yéetel mu'uka'ane'ex, ma' tu dzáic te'ex chéen yéetel 
jun jaatz le lu'umo'obo', 
18ba'ale' tuláacal le pu'uc bala'an tumen le káaxo'obo' bíin a ti'alinte'ex xan, bíin 
cajlaque'exi'. Te'ex bíin a tzele'exo'obi quex tumen mu'uka'ano'ob yéetel yaan u 
bolano'ob fierro u ca'ajo'ob. 

Josué 18 

U lu'umo'ob u láak u múuch' cajtalilo'ob otochnáalo'ob 

1Tuláacal u caajil le j israelitaobo' j much'lajo'ob Silo, u ti'al u t'ino'ob u noj 
Paselil u yúuchul much'tal yéetel Ku. Dzo'oc ca'ach u jáanpayta'al le lu'umo'ob 
ti' le kiino'obo', 
2quex tumen yaan siete u ch'i'ibalo'ob le j israelitaob ma' dza'abac u lu'umo'ob 
ca'achi'. 
3Josué túune' tu ya'alaj ti' le j israelitaobo': ¿Ba'ax ca pa'atique'ex u ti'al a 
ch'a'ique'ex le lu'umo'ob tu dzaj te'ex Yuumtzil u Ku a máanja'an ch'i'ibale'exo'? 
4Yéeye'ex óox túul j xiibo'ob ti' tu jujun p'éelil a u múuch' cajtalilo'ob a 
wotochnáale'ex u ti'al in túuxto'ob u xíimbalto'ob le cúuchilo', u ti'al ca u 
taaso'ob teen u t'aanil bix unaj u t'o'oxol. 
5Le j xiibo'oba' unaj u jóokesico'ob siete xéet'elo'ob ti' le lu'umo'obo', ca u 
p'ato'ob j noojol u lu'umo'ob Judá yéetel j xaman u lu'umo'ob u ch'i'ibal José. 
6Cu dzo'ocol u jatzico'ob siete xéet'elilo'ob le lu'umo'obo', cu taalo'ob u ye'eso'ob 
teen bix úuchic u jatzico'ob u xéet'elo'obe', quin beetic u buulil in t'oxic tu táan 
Yuumtzil c Ku 
7Ti' le j levitaobo' ma' bíin dza'abac mix jun xéet' lu'umi', tumen ti' leti'ob bíin 
dza'abac u meeyjul aj kiinil u ti'al Yuumtzil. Ba'ale' u ch'i'ibalo'ob Gad yéetel 
Rubén bey xan u táancoch ch'i'ibalo'ob Manasese', dzo'oc u dza'abal u lu'umo'ob 

tu lakin u yáalcab ja'il Jordán, lelo' j dzaab ti'ob tumen Moisés u palitzil 
Yuumtzil. 
8Le máaxo'ob bíin xi'ico'ob u yilo'ob bix úuchac u nu'ucta'al ca'ach xéet'elo'ob 
le lu'umo'obo', tu líikesuba'ob j bin, ca j a'ala'ab ti'ob tumen Josué: Xeene'ex te 
j lu'umo'obo' ca a jóokese'ex u xéet'elo'ob, cu dzo'ocole' ca suute'ex ca in beet u 
buulilo'ob way Silo tu táan Yuumtzile'. 
9Le j xiibo'obo' j bino'ob u xíimbalto'ob le lu'umo'obo', ca tu jóokeso'ob siete u 
xéet'elo'obe', ca tu dzíibtajo'ob. Cu dzo'ocole' j suunajo'ob Silo tu yicnal Josué 
tu'ux jelecbalo'ob. 
10Te j Silo túuno', Josuee' tu t'oxaj le lu'umo'ob ti' le j israelitaobo', tu beetaj u 
buulil tu táan Yuumtzil. 

U lu'umo'ob u ch'i'ibalo'ob Benjamín 

11Le ca j dzo'oc u beeta'al le buul u ti'al u ch'i'ibalo'ob Benjamine', j dzaab 
lu'umo'ob ti'ob tu yáam u lu'umo'ob Judá yéetel José. 
12U xuul le lu'umo'oba' cu cáajal ca'ach tu xaman u yáalcab ja'il Jordane', cu 
jáayal tu tojil u xaman Jericoe', cu máan tu chikin u lu'umil pu'uco'ob, cu taal 
jóokol tu x tocoy lu'umil Bet-avén. 
13Te'elo' cu tojtáantic Luz (u káat u ya'ale' Betel) tu jáal j noojole' cu yéemel tac 
Atarot-adar ti' le pu'uc yaan tu noojol Bet-horón yaan caabalo'; 
14Cu dzo'ocole' u xuule' cu sutcubáa tu tojil u ka'anabil Mediterráneo tu jáal j 
noojol le pu'uc, yaan actáan ti' Bet-jorono', cu kuchul tac Quiriat-baal, cu 
kaaba'intic ca'ach xan Quiriat-jearim, ti'alinta'an tumen Judao'. Lela' leti' u 
xuulilo'ob j chikin. 
15U xuul j noojole', cu jóokol tu naklic Quiriat-jearim, tu tojil j chikine' tac tu 
sayabil Neftoa, 
16cu yéemel tac tu naklic le pu'uc yaan actáan ti' u kóom táax lu'umil Ben-
hinom, tu xaman u kóom táax lu'umil Refaim. Cu dzo'ocole' cu yéemel tu kóom 

táax lu'umil Hinome', cu ch'aacat tu noojol u níixcabil Jebuse', cu yéemel tac 
tu sayabil En-rogel. 
17Cu dzo'ocole' cu suut j xamane' cu jóokol tac En-semes, tu'ux cu tojtáantic tac 
Gelilot, yaan actáan ti' u níixcabil Adumine', cu yéemel tac tu suytuunil Bohán 
Ben-rubén; 
18cu dzo'ocole' cu ch'aacat actáan j xaman ti' le níixcabil actáan ti' u kóom táax 
lu'umil Jordán, cu yéemel tac Jordane' 
19cu ch'aacat j xaman ti' Bet-hogla, u ti'al u núup'ul tu ti'itz j xaman ti' le quimen 
ka'anab tu'ux cu náacal u yáalcab ja'il Jordán. Lelo' leti' u tojil j noojol 
lu'umo'ob. 
20U yáalcab ja'il Jordane', leti' ca'ach u jáal j lakin. Lelo'oba' u xuulo'ob le 
lu'umo'ob tu t'oxaj ti' u cajtalil u yotochnáalo'ob Benjamín. 
21Le caajo'ob j dzaab ti' u ch'i'ibalo'ob Benjamino', jun jaatze' leti'elo'oba': 
Jericó, Bet-ogla, Emec-casis, 
22Bet-Arabá, Zemaraim, Betel, 
23Avim, Pará, Ofra, 
24Quefar-haamoni, Ofni yéetel Geba, doce caajo'ob yéetel u x péet caajilo'ob. 
25J dzaab xan ti'ob Gabaón, Ramá, Beerot, 
26Mispa, Cafira, Mozah, 
27Requem, Irpeel, Tarala, 
28Zela, Elef, Jebús (cu kaaba'intic xan Jerusalén), Gabaa yéetel Quiriat, catorce 
caajo'ob yéetel u x péet caajilo'ob. Lelo'oba' leti' le lu'umo'ob j dzaab ti'ob u 
ch'i'ibalo'ob Benjamín. 

Josué 19 

U lu'umo'ob u ti'al u múuch' caajilo'ob u yotochnáalo'ob Simeón 

1U ca'a buulil le lu'umo'obo' j lúub yóokol u ch'i'ibalo'ob Simeón. Le lu'umo'obo' 
p'aatal ca'ach chúumuc ti' u ch'i'ibalo'ob Judá, 



576 

 

Biblia Maya 
© 1992, Sociedades Bíblicas Unidas. 

 

 
 

 

2cu méektáantic u caajilo'ob Beerseba, Seba, Molada, 
3Hazar-sual, Bala, Ezem, 
4Eltolad, Betul, Horma, 
5Siclag, Bet-marcabot, Hazar-susa, 
6Bet-lebaot yéetel Saruhén, trece caajo'ob yéetel u x péet caajilo'ob. 
7J dzaab ti'ob xan u caajilo'ob En-rimón, Eter yéetel Asán, yéetel u x péet 
caajilo'ob, 
8j dzaab xan ti'ob le x péet caajo'ob yaan ca'ach tac Baalat-beer, u caajil Ramat 
tu lu'umil Néguev. Lelo'oba' leti' le lu'umo'ob j dzaab ti'ob u cajtalilo'ob u 
yotochnáalo'ob Simeón. 
9U lu'umo'ob u ch'i'ibalo'ob Simeone' cu p'áatal ca'ach ichil u lu'umo'ob Judá, 
tumen u múuch' cajtalilo'ob le otochnáalo'oba' sen ya'ab ca'ach u lu'umo'ob, 
bey túuno' j dzaab ti' Simeón jun xóot' le lu'umo'ob dza'an ca'ach ti' Judao'. 

U lu'umo'ob u ch'i'ibalo'ob Zabulón 

10U yóox buulil le lu'umo'obo' j lúub yóokol u cajtalilo'ob u yotochnáalo'ob u 
ch'i'ibalo'ob Zabulón. U jáale' cu jáayal tac Sarid, 
11cu tojtáantic j chikin tac Marala, cu dzo'ocole' cu bin tac Dabeset, u ti'al j 
xu'ulul ti' le t'o'ol ja' yaan actáan ti' Jocneam. 
12Cu lóochol Sarid le u jáal u xuula', cu bin j lakin tac Quislot-tabor, te'elo' cu 
ch'actic Daberate' cu na'acal tac Jafia. 
13Te'elo', u jáal u xuule' cu bin j lakin tac Gat-efere', cu ch'aacat Ita-cazine', cu 
kuchul tac Rimone', cu lóochol Nea. 
14J noojole' u jáal u xuule' cu lóochol tac Hanatone' cu jóokol tu kóom táax 
lu'umil Jefte-el. 
15Ti' le lu'umo' yaan ca'ach doce caajo'ob yéetel u x péet caajilo'ob, ichilo'obe' 
ti' yaan ca'ach: Catat, Naalal, Simrón, Idala yéetel Belén. 

16Leti' le lu'umo'ob j dzaab ti'ob u yotochnáalo'ob u múuch' caajilo'ob Zabulón, 
pa'ate' yéetel u caajilo'ob bey xan u x péet caajilo'ob. 

U lu'umo'ob u ch'i'ibalo'ob Isacar 

17U can buulil le lu'umo'obo', j lúub tu yóokol u ch'i'ibalo'ob Isacar. 
18te j lu'umo'ob ti' yaan u caajilo'ob Jezreel, Quesulot, Sunem, 
19Hafaraim, Sihón, Anaharat, 
20Rabit, Quisión, Abez, 
21Remet, En-ganim, En-hada yéetel Bet-pases. 
22U jáal u xuul le lu'umo' cu kuchul tac Tabor, Sahazima yéetel Bet-semese', cu 
na'acal tac tu yáalcab ja'il Jordán; diez yéetel seis caajo'ob yéetel u x péet 
caajilo'ob. 
23Lela' leti' le lu'umo'ob j dza'ab ti' u cajnáalilo'ob u ch'i'ibalo'ob Isacar lelo' 
pa'ate' yéetel u péet caajilo'ob. 

U lu'umo'ob u ch'i'ibalo'ob Aser 

24U cinco buulil, j lúub yóokol u cajtalil u yotochnáalo'ob u ch'i'ibalo'ob Aser, 
25te j lu'umo'ob ti' yaan u caajilo'ob Helcat, Halí, Betén, Acsaf, 
26Alamelec, Amad yéetel Miseal, cu kuchul j chikin tac tu witzil Carmelo yéetel 
Sihor-libnat. 
27U xuulilo'ob j lakine' cu jáayal tu tojil j xaman tac Bed-dagón, cu cóojol tu 
lu'umo'ob u ch'i'ibalo'ob Zabulón, u kóom táax lu'umil Jefte-el, Bet-emec, Neiel 
yéetel cu bin tu tojil tac Cabul, 
28cu ch'actic tac Abdón, Rehod, Hamón yéetel Caná, tac u kuchbal tu noj caajil 
Sidón. 
29Cu dzo'ocole' u xuul le lu'umo' cu lóochol tu tojil Ramá tac u kuchbal tu 
tuulum caajilo'ob Tiroe', cu bin tu tojil Hosae', cu jóokol tu ka'an áabil 
Mediterráneo. Bey xan Mahaleb, Aczib, 

30Uma, Afec yéetel Rehob, tu pa'ate'ile' veintidós caajo'ob yéetel u x péet 
caajilo'ob. 
31Lelo'oba' leti' le lu'umo'ob j dzaab ti'ob u cajtalilo'ob u yotochnáalo'ob u 
ch'i'ibalo'ob Aser. 

U lu'umo'ob u ch'i'ibalo'ob Neftalí 

32U seis buulil le lu'umo'obo' j lúub yóokol u cajtalilo'ob u yotochnáalo'ob u 
ch'i'ibalo'ob Neftalí. 
33U lu'umo'obe' cu bin líikbal Helef, Alon-saananim, Adami-neceb yéetel 
Jabneel, tac Lacum, u ti'al u kuchbal Jordán. 
34J chikine' u xuule' cu bin Aznot-tabor, cu dzo'ocole' cu bin Hucoc, cu 
nupicubáa j noojol yéetel u lu'umo'ob u ch'i'ibalo'ob Zabulón, cu dzo'ocole' cu 
nupicubáa j chikin yéetel u ch'i'ibalo'ob Aser. J lakine' u lu'umo'ob u 
ch'i'ibalo'ob Neftalie' cu kuchul tac tu yáalcab ja'il Jordán. 
35Le tuulum caajo'ob j dzaab ti'obo' cu kaaba'intico'ob: Sidim, Zer, Hamat, 
Racat, Cineret, 
36Adama, Ramá, Hazor, 
37Cedes, Edrei, Eh-hazor, 
38Irón, Migdal-el, Horem, Bet-anat yéetel Bet-semes. Diez yéetel nueve caajo'ob 
yéetel u x péet caajilo'ob. 
39Lelo'oba' leti' le lu'umo'ob bey xan u caajilo'ob yéetel u x péet caajilo'ob j 
dzaab ti' u ch'i'ibalo'ob Neftalio'. 

U lu'umo'ob u ch'i'ibalo'ob Dan 

40U siete buulil le lu'umo'obo' j lúub yóokol u cajtalilo'ob u yotochnáalo'ob u 
ch'i'ibalo'ob Dan. 
41Te j lu'umo'oba' ti' yaan ca'ach, Zora, Estaol, Ir-semes, 
42Saalabín, Ajalón, Jetla, 
43Elón, Timnat, Ecrón, 

44Elteque, Gibetón, Baalat, 
45Jehud, Bene-berac, Gat-rimón, 
46Mejarcón yéetel Racón, yéetel le lu'umo'ob cu p'áatal actáan ti' Jope. 
47Ba'ale', tu yo'olal ma' chuca'an le lu'umo'ob u ti'alo'obo', u ch'i'ibalo'ob Dane' 
j bino'ob u puluba'ob tu yóokol u caajil Lesem, ca tu ch'a'ajo'ob cu dzo'ocol u 
láaj quíimsico'ob u cajnáalilo'ob. J p'áato'ob j cajtal te j caajo'ob ca tu kexo'ob 
u kaaba', tu dzajo'ob u kaaba'int Dan tu nojbe'enil u j máanja'an taataob. 
48Leti' lela' u caajilo'ob yéetel u x péet caajilo'obo', j dzaab ti'ob u cajtalilo'ob u 
yotochnáalo'ob u ch'i'ibalo'ob Dan. 

Cu dza'abal u lu'umo'ob Josué 

49Cu dzo'ocol u t'oxicuba'ob le j israelitaob yéetel le lu'umo'ob tu jujun p'éelil 
u ch'i'ibalo'obo', tu dzajo'ob u lu'umo'ob Josué tu lu'umilo'ob u láako'ob. 
50Je'el bix tu ya'alajilac Yuumtzilo' tu dzajo'ob ti' u caajil Timnat-sera, tu tojil 
u witzil lu'umo'ob Efraín, je'el bix tu káatilac Josueo'. Josuee' tu yutzquintaj le 
caajo' ca j cajlaji'. 
51Tuláacal le lu'umo'oba' j beeta'ab u buulilo'ob tumen aj kiin Eleazar, Josué 
yéetel u nuuquilo'ob le caaj u ti'al t'oxbil ichil le j israelitaobo', tu táan Yuumtzil 
tu jool u noj Paselil u yúuchul Much'tal yéetel Yuumtzil, tu caajil Silo. Beyo' j 
chucpaj u t'ooxil le lu'umo'. 

Josué 20 

Le j israelitaobo' cu yéeyico'ob u caajilo'ob ta'acbesajil 
(Nm 35.6-34; Dt 4.41-43; 19.1-13) 

1Yuumtzile' tu t'anaj Josuee' ca tu ya'alaj ti': 
2T'aanen yéetel le j israelitaobo' ca wa'al ti'ob ca u yéeyo'ob u caajilo'ob 
ta'acbesajil je'el bix tin túuchi'itaj ti' Moisés ca u ya'ale'. 
3Wa yaan máax cu quíimsic u láak máac, wa ma' j taali' ti' u quíimsique', cu 
páajtal u púudzul ti' jun p'éel le caajo'ob u ta'acbesicubáa u ti'al ma' u quíimsa'al 
tumen u jach nadza'an láak le quimeno'. 

4Le máax cu bin u ta'acbesmajubáa ti' jun p'éel le cúuchilo', bíin xi'ic tu jool le 
caaj u cáant ti' u nuuquilo'ob ba'ax tu beetaj. Leti'obe' bíin u kamo'ob te j caajo' 
cu dzico'ob tu'ux u cajtal. 
5Wa cu ch'a'apachta'al tumen u jach nadza'an láak le quimeno', u nuuquilo'ob 
le caajo', ma' bíin u kubo'ob le máac cu ta'acbescubáo', tumen ma' j taali' ti' tu 
quíimsajilac u láaki', ma' u p'ecmaj ca'achi. 
6Ba'ale' le máax u ta'acbesmajuba'o', yaan u p'áatal te j caaj ca'aliquil ma' xi'ic 
u ti'al p'is óoltbil tumen tuláacal le caajo', yéetel p'is u quíimil xan u nojoch le 
aj kiino'ob cu meyaj tu kiinilo'obo'; le máax u ta'acbesmajubáo' je'el u páajtal u 
suut cajtal tu caajale'. 
7Le j israelitaob túuno' tu ye'esajo'ob u ti'al ta'acbesajil u caajilo'ob Cedes tu 
lu'umil Galileae', tu pu'uquilo'ob Neftalí, Siquem, tu pu'uquilo'ob Efraín, yéetel 
Quiriat-arba, cu kaaba'intic xan Hebrón, tu pu'uquilo'ob Judá. 
8Tu táanxel tzéelil Jordane', tu yóokol u táax pu'uquil u x tocoy lu'umil Jericoe', 
tu yéeyajo'ob Beser, tu ch'i'ibalo'ob Rubén; Galaade' tu yéeyajo'ob Ramot tu 
ch'i'ibalo'ob Gad; yéetel Basane' tu yéeyajo'ob Golán tu ch'i'ibalo'ob Manasés. 
9Lelo'oba' leti'ob u caajilo'ob ta'acbesajil j yéeya'abo'ob u ti'al tuláacal j israelil 
yéetel le j táanxel lu'umilo'ob bíin cajlaco'ob ichilo'ob. Te'elo' je'el u páajtal u 
ta'acbesicubáa le máax cu quíimsic u láak máac ma' j taali' ti' ca'ach u 
quimsiqui', beyo' u jach nadza'an láak le quimeno', ma' bíin páatac u sutic u 
jeel le quíimil ca'aliquil ma' p'is óolta'ac tumen le caajo'. 

Josué 21 

U caajalo'ob le j levitaob 
(1 Cr 6.54-81) 

1-2U nuuquilo'ob u yotochnáalo'ob le j levitaobo' j bino'ob Silo, tu lu'umil 
canaán u ti'al j t'aan yéetel aj kiin Eleazar, yéetel Josué bey xan yéetel u 
nuuquilo'ob u ch'i'ibalo'ob le j israelitaobo'. Te'elo' tu ya'alajo'ob ti'ob: 
Yuumtzile' tu ya'alaj tu chi'il Moisés ca dza'abac to'on caajo'ob u ti'al c cajtal, 
bey xan u lu'umo'ob ma'alob xíiwo'ob u ti'al c tzéentic c wacaxo'ob. 

3Le j israelitaob túuno' tu dzajo'ob ti' le j levitaob dze'edzec u caajalo'ob yéetel 
u lu'umilo'ob tu'ux yaan ma'alob xíiwo'ob u ti'al u tzéentico'ob u wacaxo'ob je'el 
bix tu ya'alajil Yuumtzilo'. 
4Táanil j beeta'ab u buulil u ch'i'ibalo'ob le j levitaob u ch'i'ibal Coat. Ti' le j 
coato'ob u ch'i'ibalo'ob aj kiin Aarone', j dzaab trece caajo'ob, u caajalo'ob 
ca'ach u ch'i'ibalo'ob Judá, Simeón yéetel Benjamín. 
5Ti' u láak j coato'obe' j dzaab diez caajo'ob, u ti'alo'ob ca'ach u ch'i'ibalo'ob 
Efraín yéetel Dan bey xan u táancoch ch'i'ibalo'ob Manasés. 
6Cu dzo'ocole' ti' u ch'i'ibalo'ob le j levitaob u ch'i'ibalo'ob Jersono' j lúub 
yóokolo'ob u buulil trece caajo'ob u ti'alo'ob ca'ach u ch'i'ibalo'ob Isacar, Neftalí 
yéetel u táancoch u ch'i'ibalo'ob Manasés yano'ob ca'ach Basán. 
7Ti' u ch'i'ibalo'ob le j levitaob u ch'i'ibalo'ob Merario' j dzaab doce caajo'ob, u 
ti'alo'ob ca'ach u ch'i'ibalo'ob Rubén, Gad yéetel Zabulón. 
8Le j israelitaobo' tu t'oxajo'ob ich buul ti' le j levitaobo', caajo'ob yéetel u 
lu'umilo'ob ma'alob xíiwo'ob u ti'al u tzéentico'ob wacaxo'ob je'el bix tu 
ya'alajilac Yuumtzil tu chi'il Moiseso'. 
9Le caajo'ob cun bin a'ala'ac u kaaba'oba', j dzaabo'ob tumen u ch'i'ibalo'ob Judá 
yéetel u ch'i'ibalo'ob Simeón, 
10lelo'oba', j dzaabo'ob ti' le j levitaob u ch'i'ibalo'ob Coat u ch'i'ibalo'ob Aarón, 
tumen tu yóokolo'ob j lúub yáax buul. 
11Tu pu'uquilo'ob Judae', j dzaab ti'ob Quiriat-arba, cu kaaba'intic Hebrón, u 
noj caajil u ch'i'ibalo'ob j wa'apáach' Anac, yéetel u lu'umilo'ob ma'alob 
xíiwo'ob u ti'al u tzéenta'al wacax. 
12Ba'ale' u lu'umilo'ob yéetel u x péet caajilo'obe' j dzaab u ti'alint Caleb u paal 
Jefone. 
13Je'el bix j dzaabilac u noj caajil Hebrón u ti'al ta'acbesajil ti' máaxo'ob dzo'oc 
u quíimsico'ob wa máaxe', j dzaab xan ti' u ch'i'ibalo'ob aj kiin Aarone', u 
caajilo'ob: Libna, 

14Jatir, Estemoa, 
15Holón, Debir, 
16Aín, Juta yéetel Bet-semes. Le nueve caajo'obo' yaan ca'ach u lu'umilo'ob 
ma'alob xíiwo'ob u ti'al u tzéenta'al wacax. 
17Ti' u caajalo'ob u ch'i'ibalo'ob Benjamine' j dzaab ti'ob Gabaón, Geba, 
18Anatot yéetel Almón, can p'éel caajo'ob yéetel u lu'umilo'ob ma'alob xíiwo'ob 
u ti'al u tzéenta'al wacax, 
19bey túuno' u caajalo'ob le aj kiino'ob u ch'i'ibalo'ob Aarono' trece tu pa'ate'il, 
tu jujun p'éelil yaan u lu'umilo'ob ma'alob xíiwo'ob u ti'al u tzéenta'al wacax. 
20U láak u ch'i'ibalo'ob j levitaob u ch'i'ibalo'ob Coato' j t'o'ox ti'ob u caajilo'ob 
u ch'i'ibalo'ob Efraín. 
21Tu pu'uquilo'ob Efraine' j dzaab ti'ob Siquem, u caajil ta'acbesajil u ti'al máax 
quíimsic u láak máac, j dzaab xan ti'ob Gezer, 
22Kibsaim yéetel Bet-horón, can p'éel caajo'ob yéetel u lu'umilo'ob ma'alob 
xíiwo'ob u ti'al u tzéenta'al wacax. 
23Ti' u ch'i'ibalo'ob Dane' tu kamajo'ob Elteque, Gibetón, 
24Ajalón yéetel Gat-Rimón, can p'éel caajo'ob yéetel u lu'umilo'ob ma'alob 
xíiwo'ob u ti'al u tzéenta'al wacax; 
25ti' u táancoch u ch'i'ibalo'ob Manasese' tu kamajo'ob ca'a p'éel caajo'ob. 
Taanac yéetel Gat-Rimón, yéetel u lu'umilo'ob ma'alob xíiwo'ob u ti'al u 
tzéenta'al wacax; 
26bey túuno' u noj caajalo'ob u yotochnáalo'ob le j coato'obo' diez tu pa'ate'il, 
yéetel u lu'umilo'ob ma'alob xíiwo'ob u ti'al u tzéenta'al wacax. 
27Ti' le j levitaob u ch'i'ibalo'ob Gersone', j dzaab ca'a p'éel caajo'ob, u ti'alo'ob 
ca'ach u táancoch u múuch' u ch'i'ibalo'ob Manasés, pa'ate' yéetel u lu'umilo'ob 
ma'alob xíiwo'ob u ti'al u tzéenta'al wacax; Golán yaan ca'ach tu lu'umil Basán 
u ti'al u caajil ta'acbesajil yéetel Beestera. 

28Ti' u lu'umo'ob u ch'i'ibalo'ob Isacare', j dzaab ti'o' Cisón, Daverat, 
29Jarmut yéetel Enganim, can p'éel caajo'ob yéetel u lu'umilo'ob ma'alob 
xíiwo'ob u ti'al u tzéenta'al wacax. 
30Ti' u lu'umo'ob u ch'i'ibalo'ob Asere' j dzaab ti'ob Misael, Abdón, 
31Helcat yéetel Rehod, can p'éel caajo'ob yéetel u lu'umilo'ob ma'alob xíiwo'ob 
u ti'al u tzéenta'al wacax 
32Ti' u lu'umo'ob u múuch' u ch'i'ibalo'ob Neftalie', j dzaab ti'ob óox p'éel 
caajo'ob yéetel u lu'umilo'ob ma'alob xíiwo'ob u ti'al u tzéenta'al wacax: Cedes 
ti' yaan ca'ach tu lu'umil Galilea u ti'al u caajil ta'acbesajil, Hamot-dor yéetel 
Cartán; 
33bey túuno' u noj caajilo'ob u ch'i'ibalo'ob le j jersonilo'obo' trece tu pa'ate'il 
yéetel u lu'umilo'ob ma'alob xíiwo'ob u ti'al u tzéenta'al wacax. 
34Ti' u ch'i'ibalo'ob j levitaob cu bineltic u dza'abal u lu'umo'ob u ch'i'ibalo'ob 
Merario', j dzaab ti'ob u lu'umo'ob u ch'i'ibalo'ob Zabulón: Jocneam, Carta, 
35Dimna yéetel Naalal, can p'éel caajo'ob yéetel u lu'umilo'ob ma'alob xíiwo'ob 
u ti'al u tzéenta'al wacax. 
36Ti' u lu'umo'ob u ch'i'ibalo'ob Rubene' j dzaab ti'ob Beser, Jahaza, 
37Cademot yéetel Mefat, can p'éel caajo'ob yéetel u lu'umilo'ob ma'alob 
xíiwo'ob u ti'al u tzéenta'al wacax. 
38Ti' u lu'umo'ob u ch'i'ibalo'ob Gade', j dzaab ti'ob Ramot Galaadi u ti'al u caajil 
ta'acbesajil, Mahanaim, 
39Hesbón yéetel Jazer, can p'éel caajo'ob yéetel u lu'umilo'ob ma'alob xíiwo'ob 
u ti'al u tzéenta'al wacax, 
40bey túuno' le caajo'ob j dzaab ti' u ch'i'ibalo'ob Merario', doce tu pa'ate'il. 
41U caajalo'ob le j levitaob ichil u lu'umo'ob le j israelitaobo', cuarenta yéetel 
ocho tu pa'ate'il, tuláacalo'ob yaan u lu'umilo'ob ma'alob u xíiwilo'ob u ti'al u 
tzéenta'al wacax, 

42tu bakpach tu jujun p'éelil le caajo'obo'. Bey yanil u lu'umilo'ob tuláacal le 
caajo'obo'. 

Yuumtzile' chuca'an u yóol 

43Bey úuchic u dzáic Yuumtzil tuláacal le lu'umo'ob ti' le j israelitaob le tu 
jalach t'antaj ti' u máanja'an ch'i'ibalo'obo', leti'obe' j cajlajo'obi'. 
44Yuumtzile' tu dzo'ocbesaj u séeb chi', tu dzaj jéedzel ti'ob ti' tuláacal le 
lu'umo'obo'. U aj p'eeco'obe', ma' j páatchaj u ba'atelo'ob tu táano'obi', tumen 
Yuumtzile' cu beetic u dzáanche'eta'alo'ob. 
45Mix jun p'éel t'aan j p'áat wa ma' u dzo'ocpaj ti' tuláacal le ma'alob séeb chi'ob 
tu beetaj Yuumtzil ti' le j israelitaobo'. 

Josué 22 

Rubén, Gad yéetel u táancoch u múuch' cajatalilo'ob u yotochnáalo'ob Manasese' 
cu suuto'ob tu lu'umo'ob 

1Josué túune' tu t'anaj u ch'i'ibalo'ob Rubén yéetel Gad bey xan u táancoch u 
ch'i'ibalo'ob Manasese' 
2ca tu ya'alaj ti'ob: Te'exe' dzo'oc a dzo'ocbesique'ex tuláacal ba'ax tu túuchi'itaj 
te'ex Moisés u palitzil Yuumtzil, Bey xan dzo'oc a dzo'ocbesique'ex ba'ax tin 
wa'alaj. 
3Tac ti' le kiin bejela'a' bey xan tuláacal le dzo'oc u máano'obo', ma' ta 
xúump'attaje'ex a láake'exo'obi', dzo'oc a dzo'ocbesique'ex yéetel chuca'an óolal 
u nu'ucbe'en t'aano'ob Yuumtzil a Kuex. 
4Bejela'a' bey leti' dzo'oc u dzo'ocbesic u séeb chi' tu yo'olal tumen yaan jéedzel 
ti' a sucu'une'exo'obo', suunene'ex ta chuybil naje'ex te j lu'um tu dzaj te'ex 
Moisés u palitzil Yuumtzil tu lakin Jordano'. 
5Chéen ba'ax quin káat óoltic te'exe', ca a dzo'ocbese'ex yéetel chuca'an óolal le 
nu'ucbe'en t'aan yéetel le a'almaj t'aano'ob tu dzaj te'ex Moisés u palitzilo', u 
káat u ya'ale', ca a yaabilte'ex Yuumtzil a Kuex, máanene'ex mantadz tu 
beelo'ob yéetel u'uyaj t'ante'ex u nu'ucbe'en t'aano'ob, xíimbalnene'ex tu yéetel, 
meyajte'ex yéetel tuláacal a pucsi'ikale'ex bey xan yéetel tuláacal a cuxtale'ex. 

6Cu dzo'ocole' Josuee' tu qui' t'antajo'obe', ca tu ya'alaj ti'ob ca xi'ico'ob yéetel 
utz, leti'obe' j bino'ob tu chuybil najo'ob. 
7Ti' táancoch u ch'i'ibalo'ob Manasese', Moisese' tu dzaj ca'ach ti'ob u 
lu'umilo'ob Basán. U láak táancoch u múuch' cajtalilo'ob u yotochnáalo'ob 
Manasese', Josuee' tu dzaj lu'um ti'ob ichil le j israelitaob tu chikin Jordán, le 
yáax jun jaatzo' tu qui' t'anto'obe' ca tu ya'alaj ti'ob ca suunaco'ob tu lu'umo'ob. 
8Ca tu ya'alaj ti'ob: Bejela'e', te'exe' suunene'ex ta lu'ume'ex yéetel le nucuch 
ayikalilo'oba' yéetel ya'abcach ba'alche'ob, ya'abcach oro, plata, bronce yéetel 
fierro, bey xan ya'ab nooko'ob. Múuch' t'oxláante'ex ichile'ex yéetel ichil a 
láake'ex le ba'axo'ob ta tocaje'ex ti' le aj p'eeco'obo'. 
9Bey túuno' u ch'i'ibalo'ob Rubén yéetel Gad bey xan u táancoch u ch'i'ibalo'ob 
Manasesa', j luko'ob Silo tu lu'umil Canaán tu yicnalo'ob u chuucáan j 
israelitaobo', ca j suunajo'ob tu cúuchilo'ob tu lu'umilo'ob Galaad, tu'ux yaan u 
lu'umo'ob je'el bix u ya'almajil Yuumtzil tu chi'il Moiseso' 

Cu beeta'al jun p'éel u multuunil kultaj tu tzéel Jordán 

10Le ca j kucho'ob u ch'i'ibalo'ob Rubén yéetel Gad bey xan u táancoch 
ch'i'ibalo'ob Manasés tu yáalcab ja'il Jordane', ca'aliquil ma' u ch'acto'ob u lu'um 
le j canaanilo', tu beeto'ob tu tzéel le áalcab ja'o', jun p'éel u nojoch multuunil 
kultaj. 
11U láak jun jaatz j israelitaobo' tu yojéeltajo'ob u tzicbalil le bin u ch'i'ibalo'ob 
Rubén yéetel Gad bey xan u táancoch u ch'i'ibalo'ob Manaseso', dzo'oc u 
beetico'ob jun p'éel u multuunil kultaj tu jáal u xuul u lu'umilo'ob Canaán tu 
tzéel Jordán tu lu'umilo'ob le j israelitaobo'; 
12le ca j kuch u tzicbalil tu xiquin le j israelitaobo' tu much'ajuba'ob Silo' u ti'al 
u bino'ob u ba'atelto'ob. 
13Táanil tu túuchi'itajo'ob Finees u paal aj kiin Eleazar u ti'al ca xi'ic Galaad, 
tu'ux yano'ob ca'ach u ch'i'ibalo'ob Rubén yéetel Gad bey xan u táancoch 
ch'i'ibalo'ob Manasés. 

14Yéetel leti'e' j bin diez u nuuquilo'ob Israel, tu jujun túulile' j bin tu kaaba' u 
ch'i'ibalo'ob bey xan u múuch' caajo'ob. 
15Tuláacalo'obe' j bino'ob tu'ux yano'ob u ch'i'ibalo'ob Rubén yéetel Gad bey 
xan u táancoch ch'i'ibalo'ob Manasese', ca tu ya'alajo'ob: 
16To'one' c t'aan tu kaaba' u caajal Yuumtzil. ¿Ba'ax kaakas tuuculil yaan ta 
poole'ex u ti'al ca a beete'ex le ba'al bey ti' u Kuil Israel? ¿Ba'axten ca 
xúump'attique'ex u ti'al a beetique'ex jun p'éel u multuunil kultaj u ti'al a 
we'esique'ex a ma' u'uyaj t'aanile'ex ti' Yuumtzil? 
17¿Ma' wa ya'ab a wilique'ex u keban Peor, u p'atmajo'on kaasil tac bejela'e' 
yéetel tu beetaj u quíimil ya'ab u caajal Yuumtzilo'? 
18¿Ma' wa náakac te'ex tuláacal le ba'ax úucho', u ti'al xan a xúump'atte'ex 
Yuumtzil? Wa te'ex ca dzu'uytale'ex bejela'a' ti' Yuumtzile', sáamale' leti'e' bíin 
p'u'ujuc yéetel tuláacal u caajil le j israelitaobo'. 
19Wa táan a tucultique'ex kaas yanil le lu'umo'oba', co'otene'ex tu lu'umo'ob 
Yuumtzil, tu'ux yaan u quili'ich cúuchil Yuumtzil. Ch'a'ex jun xéet' lu'umo'ob 
ichilo'on. Ba'ale' ma' a dzu'uytale'ex ti' Yuumtzil mix ti' to'on u ti'al a beetique'ex 
u láak u multuunil kultaj jun páay ti' u multuunil u kulta'al Yuumtzil c Ku. 
20Ka'ajac te'ex Acán, u paal Zara, kebanchaj iquil tu ch'a'ajilac ba'ax jun 
páaycuna'an u ti'al xu'ulsbil, tu yo'olal u si'ipile' Yuumtzile' j p'u'uj yéetel 
tuláacal u caajil Israel. ¡Ma' chéen Acán j quíim tu yo'olal u kebani'! 
21Rubén yéetel Gad bey xan u táancoch u ch'i'ibalo'ob Manasese' tu núucajo'ob 
ti' u nuuquilo'ob le j israelitaobo'; 
22Yuumtzil u Ku tuláacal kuobe' u yojel ma' t beetaj le u multuunil kultaj u ti'al 
c ma' u'uyaj t'antic wa u ti'al c p'atic u beeli'. Leti'e' u yojel, yéetel cu beetic xan 
a wojéeltique'ex; wa t beetaj yéetel le tuucul je'elo', ¡ma' a sa'atsique'ex c cuxtal! 
23Wa t beetaj le u multuunil kultaj u ti'al c xúump'attic Yuumtzil, wa u ti'al c 
táanbesic ba'alo'ob u ti'al láaj tóocbil, wa u ti'al ti'ibil óolal jejeláas janalbe'en 
neeko'ob wa u quíimsbil ba'alche'ilo'ob ca'a bisajbáile', u p'is óolto'on Yuumtzil. 

24Tu jaajile' lela' t beetaje', tumen ma' j káat ca kuchuc u kiinil u ya'alic a 
paalale'ex ti' c paalal beya': ¿Ba'ax yaan a wile'ex te'ex yéetel Yuumtzil u Kuil 
Israel? 
25Yuumtzile' tu dzaj le Jordán u ti'al jun páaycuntique'ex ti' to'on, u múuch' 
cajtalile'ex u yotochnáalo'ob Rubén yéetel Gad. Te'exe' mix ba'al yaan a wile'ex 
yéetel Yuumtzil. Beyo' a paalale'exe', bíin u beeto'ob u jáawal u tzi'iquil 
Yuumtzil tumen c paalalo'ob. 
26Let o'olal t tucultaj c beetic jun p'éel u multuunil kultaj, ma' u ti'al c kubic le 
ba'axo'ob cu láaj tóoca'al tu nojbe'enil Yuumtzilo', mix u ti'al c táanbesic 
quíimsbil ba'alche'obi', 
27ba'ale' u ti'al jaajcunajil ichile'ex yéetel ichilo'on, bey xan ti' c ch'i'ibalo'ob 
yéetel a ch'i'ibale'ex, je'el u páajtal c meyajtic Yuumtzile', je'el xan u páajtal c 
bin tu táan yéetel le ba'axo'ob cu láaj tóoca'al bey xan yéetel u quíimsbil 
ba'alche'ob tu yo'olal keban yéetel ca'a bisajbáil. Beyo' a ch'i'ibale'exe', ma' bíin 
páatac u ya'alico'ob ti' c ch'i'ibalo'ob beya': Te'exe', mix ba'al yaan a wile'ex 
yéetel Yuumtzil. 
28T tucultaj wa bíin yanac máax u ya'al bey ti' to'on wa ti' c ch'i'ibalo'obo', 
to'one' bíin páatac c núuquic: ¡Ile'ex! c máanja'an ch'i'ibalo'obe', tu beetajo'ob 
le multuunil kultaj ti' Yuumtzila', ma' u ti'al u táanbesico'ob quíimsbil 
ba'alche'obi', ba'ale' u ti'al jaajcunajil ichile'ex yéetel ichilo'on. 
29Ma' u cha'ic Ku c dzu'uytal wa c xúump'attic, u ti'al ca c beet u láak u 
multuunil kultaj c táanbesic ba'alo'ob láaj tóocbil wa u ti'ibil óolalo'ob jejeláas 
janalbe'en neeko'ob, wa je'el ba'alac u láak quíimsbil ba'alche'ob, jun páay ti' u 
multuunil u kulta'al Ku yaan tu táan le quili'ich najo'. 
30Le ca tu yu'ubaj aj kiin Finees, bey xan u nuuquilo'ob le caaj yéetel u 
nuuquilo'ob u cajtalilo'ob le yotochnáalo'ob ba'ax cu ya'alico'ob le u ti'alo'ob 
Rubén yéetel Gad bey xan u táancoch ch'i'ibalo'ob Manaseso', tu tucultajo'ob 
ma'alobil. 

31J a'ala'ab ti'ob túun tumen Finees u paal aj kiin Eleazar: Bejela'e' ma'alob c 
ojelil ti' yaan Yuumtzil t éetele', tumen te'exe' ma' ta tucultaje'ex a tzelicaba'ex 
tu beeli', bey túuno' ta toco'one'ex ti' u jaadz Yuumtzil. 
32Cu dzo'ocol lelo', Fines yéetel le máaxo'ob cu bin tu yéetelo'obo' tu paaclan 
tzicuba'obe', ca j luko'ob tu lu'umilo'ob Galaade' ca j suunajo'ob tu lu'umilo'ob 
Canaán tu'ux yaan le j israelitaobo'. Le ca tu tzicbalto'ob ba'ax núuca'ab ti'ob 
tumen u láak u múuch' cajtalilo'ob le yotochnáalo'obo', 
33Tu tucultajo'ob ma'alob le ba'ax a'ala'abo' ca tu qui'iqui' t'anto'ob Ku. Líikbal 
ti' le kiino', ma' j suunajo'ob u ya'alo'ob u bino'ob j ba'atel yéetel u múuh' 
cajtalilo'ob u yotochnáalo'ob Rubén yéetel Gadi', mix xan u kascuntico'ob u 
lu'umo'ob. 
34U ch'i'ibalo'ob Rubén yéetel Gade', tu dzajo'ob u kaaba'int le multuunil 
kultajo' Jaajcunajil táan u ya'alico'ob: Le multuunil kultaja' jun p'éel u 
jaajcunajil ti' yaan ichilo'on Yuumtzil Junab Kue'. 

Josué 23 

1Cu dzo'ocol u máan ya'abcach kiino'ob u dzaa jéedzel Yuumtzil ti' le j 
israelitaob ti' u aj p'eeco'obe', Josué ti' le kiino'obo' dzo'oc ca'ach u nuxibtal, 
2Josue' tu túuchi'itaj t'anbil tuláacal le j israelitaobo', pa'ate' yéetel u 
nuuquilo'ob, u jo'olpóopilo'ob, aj u'uyaj ba'atelo'ob yéetel u aj dzíibo'ob, ca tu 
ya'alaj ti'ob: Tene' dzo'oc in nuxibtal, dzo'oc u t'onquintiquen le ja'abo'oba'. 
3Te'exe' dzo'oc a wilique'ex ba'ax tu beetaj Yuumtzil ti' le caajo'ob cu 
xachicuba'ob ca'acho', tumen leti' j ba'atelnaj ta wo'olale'ex. 
4Tene' tin beetaj u buulil u ti'al u t'ooxil le lu'umo'oba', ichil tuláacal u múuch' 
cajtalilo'ob le otochnáalo'obo'. Ma' chéen le lu'umo'ob dzo'oc u ch'a'abal tin 
t'oxajo', tin t'oxaj tac le ma' ch'a'abaco'obo' líikbal tu yáalcab ja'il Jordán te j 
lakino' tac tu ka'anabil Mediterráneo j chikin. 
5Yuumtzil bíin u tzel ti' le lu'umo'oba' le máaxo'ob cajnáalo'obo', u ti'al ca a 
ch'a'ex je'el bix u séeb chi'itmail Yuumtzilo'. 

6J xiibil máacchajaque'ex u ti'al a dzo'ocbesique'ex le ba'ax cu ya'alic u ju'unil 
u nu'ucbe'en t'aan Moiseso'; láaj dzo'ocbese'ex jach je'el bix ya'alico'. 
7Ma' a xa'akbesicaba'ex yéetel le máaco'ob p'áato'ob cajtal ichile'exo'. Ma' a 
kultique'ex u kuob, mix a wu'uyaj t'antique'exo'ob; mix u táabal a 
ch'a'achi'itique'ex u kaaba'ob le kuobo', mix a jalach t'aane'ex tu kaaba'ob. 
8Xíimbalnene'ex mantadz yéetel Yuumtzil a Junab Kuex je'el bix a beetique'ex 
tac bejela'o'. 
9Yuumtzile' dzo'oc u tzelic ta táane'ex nucuch caajo'ob mu'uka'ano'ob, tac 
bejela'e' mix máac páatchajac u wa'atal j ba'atel ta táane'ex. 
10Chéen jun túul ti' te'exe' je'el u yáalcabansic mile', tumen Yuumtzil a Kuexe' 
cu ba'atel ta wo'olale'ex je'el bix u séeb chi'itma'ilo'. 
11Canantaba'ex ta juunale'ex, yaabilte'ex xan Yuumtzil a Kuex 
12-13Tumen in káat ca wojéelte'ex lela': Wa ca tzelicaba'ex tu beel Ku u ti'al a 
xa'akbesicaba'ex yéetel le máaco'ob dzo'oc u p'áatalo'ob ichile'exo', bey xan ca 
paaclan dzo'ocol a beele'ex tu yéetelo'obe', Yuumtzile' a Kuexe' ma' bíin u tzel 
ta táane'exo'ob le máaco'oba', ba'ale' bíin u suuto'ob léechil yéetel núup'il u ti'al 
a lúubule'ex, u nu'ucul ja'adz ta paache'ex, ki'ixo'ob ta wiche'ex, tac quéen 
p'áatac mina'an mix jun túul ti' te'ex ti' le ma'alob lu'um tu dzaj te'ex Yuumtzil 
a Kuexo'. 
14Tene' bin in ca'aj quíimil, ba'ale' ma'ili' quíimquene' in káat ca a wutzil kaj 
óolte'ex yéetel tuláacal a pucsi'ikale'ex bey xan yéetel tuláacal a wóole'ex dzo'oc 
u béeychajal tuláacal ba'ax tu séeb chi'itaj Yuumtzil. Mix jun p'éel u séeb chi' j 
p'áat wa ma' béeychaji'. 
15Ba'ale' je'el bix úuchic u béeytal tuláacal le ba'ax ma'alob u ya'almaj 
Yuumtzilo', bey xan bíin u taas loobo'ob ta wóokole'ex tac u p'áatal mina'an 
mix jun túul ti' te'ex ti' le ma'alob lu'um tu dzaj te'exo', 
16wa ma' ta dzo'ocbesique'ex le nup t'aan tu beetaj ta wéetele'exo'. Wa ca bine'ex 
a kulte'ex u láak kuob bey xan ca chintale'ex tu táano'obe', Yuumtzile' bíin 

p'u'ujuc ta wéetele'ex, jach séeba'an bíin tu'upsa'ac a kaaba'ex tu yóokol le 
ma'alob lu'um tu dzaj te'exo'. 

Josué 24 

U dzooc u kubent'aano'ob Josué ti' le caajo' 

1Josuee' tu much'quintaj tu lu'umil Siquem tuláacal u ch'i'ibalo'ob Israel. Tu 
t'aanaj le u nuuquilo'ob, náacomo'ob le aj ba'atelo'ob, u aj u'uyaj ba'atelo'ob 
yéetel u aj dzíibo'ob tu táan Yuumtzile', 
2ca tu ya'alaj ti' tuláacal le caajo': Je'el ba'ax cu ya'alic Yuumtzil u Junab Ku 
israela': Úuch ca'ache', Taré yéetel u paalalo'ob Abraham yéetel Nacor a 
máanja'an ch'i'ibale'exe', cajnáalo'ob ca'ach tu jáal u yáalcab ja'il Éfrautese', cu 
kultico'ob ca'ach yaanal kuob. 
3Tu jáal u yáalcab ja'il Éufrates tin ch'a'aj Abrahame', ca tin beetaj u xíimbal tu 
lu'umilo'ob Canaán. tin beetaj u ya'abtal, ca tin dzaj ti' yáax táanile' Isaac u 
paal, 
4ti' Isaaque' tin dzaj ca'a túul u paalal, Jacob yéetel Esaú. Ti' Esaue' tin dzaj u 
pu'uquilo'ob Seir, ba'ale' Jacob yéetel u paalalo'obe', j bino'ob Egipto. 
5Ba'ale' tene' tin túuchi'itaj Moisés yéetel Aarone', ca tin loobquintaj yéetel 
quíimil le j egipciobo', ca tin jóokesaje'exi'. 
6Le ca jóoko'ob a máanja'an ch'i'ibale'ex Egiptoe', le j egipciobo', j bino'ob u 
ch'a'apachto'ob yéetel u bolanilo'ob ba'atel bey xan yéetel tzíimino'ob tac te j 
ka'anabo'. 
7Leti'obe' tu t'anajeno'obe', tene' ca tin dzaj jun p'éel éekjoche'enil chúumuc ti' 
leti'ob yéetel ti' le j egipciobo', ca tin beetaj u bu'ulul le j egipciob tumen le 
ka'anabo'. Te'exe' ta wilaje'ex le ba'ax tin beetaj Egiptoo'. Cu dzo'ocole', te'exe' 
j p'áate'ex ya'abcach kiino'ob ti' le x tocoy lu'umo', 
8tac ca tin taasaje'ex tu lu'umo'ob le j amorreob tu lakin le Jordano'. Leti'obe' 
tu ba'atelte'exo'ob, ba'ale' tene' tin beetaj u lúubulo'ob ta kabe'ex, ca ta pa'aje'ex 
u muuko'ob, ca ta ti'a'alintaje'ex u lu'umo'oba'. 

9Cu dzo'ocole' Balac u paal Zipor u ajawil le j moabitaobo', j taal u ba'atelte'ex. 
Balaque' tu túuchi'itaj j ch'a'abil Balaam, u paal Beor u ti'al u loolob t'antique'ex. 
10Ba'ale' tene' ma' tin cha'aj u loob t'antique'exi', ca j yanchaj u qui' t'antique'ex. 
Bey úuchic in toquique'exo'. 
11Te'ex túune' ta ch'actaje'ex u yáalcab ja'il Jordane', ca j kuche'ex tac Jericó. U 
cajnáalilo'ob Jericó (j amorreo', j ferezeob, j cananeob, j hititaob, j gergeseob, 
j heveob yéetel jebuseobe') tu ba'atelte'exo'ob, ba'ale' tene' tin beetaj a 
pa'ique'ex u muuko'ob. 
12Le ca'a túul ajawo'ob j amorreobo', ma' ta pa'aje'ex u muuko'ob yéetel 
máascab mix yéetel x p'úunche'i', ba'ale' teen tin túuxtaj in x pak sajaquil táanil 
ti' te'exe', ca j áalcabnajo'ob ca'aliquil ma' kuchque'ex tu yicnalo'ob. 
13Tene' tin dzaj ti' te'ex lu'umo'ob ma' a meyajtme'exi', bey xan caajo'ob ma' 
te'ex beetmailo'obi'. Bejela'e' ti' cajnáale'exi', bey xan ca jaantique'ex uvaob 
yéetel aceitunaob ma' te'ex pakmaili'. Tu ya'alaj xan Josué: 
14Tu yo'olal tuláacal lela', tzique'ex Yuumtzil, meyajte'ex yéetel jaaj óolal bey 
xan yéetel chuca'an óolal. Tzelaba'ex tu táano'ob le kuob j kulta'abo'ob tumen 
a j máanja'an ch'i'ibale'ex tu jáal u yáalcab ja'il Éfrautes yéetel Egiptoo', ca a 
meyajte'ex chéen Yuumtzil. 
15Ba'ale' wa ma' a káate'ex a meyajte'ex Yuumtzile', tuculte'ex bejela'a' máax 
bíin a meyajte'ex: wa u kuob a máanja'an ch'i'ibale'ex cajnáalo'ob ca'ach tu jáal 
u yáalcab ja'il Éufrates, wa u ku le j amorreob cajnáalo'ob ca'ach ti' le lu'uma', 
ba'ale' teen yéetel in paalale', Junab Ku Yuumtzil bíin c meyajtej 
16Le caaj túuno' tu ya'alaj: ¡Ma' u yóoltic Yuumtzil ca c xúump'at u ti'al c 
meyajtic yaanal kuob! 
17Yuumtzile' leti' máax jóokeso'on Egipto yéetel c máanja'an ch'i'ibalo'ob, tu'ux 
palitzilta'ano'on ca'achi. Leti' j beet ya'abcach máactzilo'ob tu táan c ich, leti' j 
cananto'on yéetel tu tocajo'on te j bej ti' ya'ab caajo'ob. 

18Leti' jóokes t táan tuláacal le caajo'ob yaan ca'ach t beelo', bey xan le j 
amorreob cajnáalo'ob ca'ach waye'. Tu yo'olal tuláacal lelo', to'one' bíin c 
meyajt Yuumtzil tumen leti' c Ku. 
19Ba'ale' Josuee' tu ya'alaj ti'ob: Te'exe' ma' bíin páatchajac a meyajtique'ex 
Yuumtzili', tumen letie' jun túul Junab Ku quili'ich u p'eec u ke'exel, ma' bíin u 
sa'ats a lik óole'ex yéetel a kebane'exi'. 
20Wa te'ex ca xúump'attique'ex u ti'al a meyajtique'ex u yaanal kuobe', 
Yuumtzile' bíin u beet u taal loob ta wóokole'ex, bíin u xu'ulse'ex quex tumen 
dzo'oc u beetic te'ex ya'abcach utz. 
21Le caajo' tu núucaj: Lelo' ma' bíin úuchuqui'. To'one' bíin c meyajt Yuumtzil. 
22Josué túune' tu ya'alaj: Te'ex a aj jaajcunaje'ex ta juunal a wóole'ex a 
yéeyique'ex a meyajtique'ex Yuumtzil. Leti'obe' tu núucajo'ob: beyo' to'on, c 
jaajcunajil. 
23Josuee' tu ya'alaj ti'ob: Láaj lukese'ex túun le kuob yaan ichile'exo', ca 
suunaque'ex yéetel jaaj óol pucsi'ikal ti' Yuumtzil u Junab Kuil Israel. 
24Le caajo' tu núucaj: To'one', bíin c meyajt Yuumtzil c Ku, bíin c beet tuláacal 
ba'ax bíin u ya'al to'on. 
25Láili' ti' le kiino', Josuee' tu beetaj tu lu'umil Siqueme' jun p'éel nup t'aan 
yéetel le caajo', ca tu kubaj ti'ob, nu'ucbe'en t'aano'ob yéetel ca'ansajo'obe', 
26ca tu dzíibtaj tu ju'unil u ya'almaj t'aan Ku. Cu dzo'ocole' tu ch'a'aj jun p'éel 
nojoch tuuniche', ca tu dzaj tu yáanal le béec yaan tu quili'ich naj Yuumtzilo', 
27ca tu ya'alaj ti' le caajo': Le tuunicha', bíin meyajnac ti' to'on aj jaajcunajil, 
tumen leti' u aj jaajcunajil tuláacal ba'ax dzo'oc u ya'alic to'on Yuumtzil. Bíin 
meyajnac aj jaajcunajil ta táane'ex u ti'al ma' patcaba'ex tu táan a Kuex. 
28Cu dzo'ocole' Josuee' tu túuchi'itaj tu jujun túulil tu lu'umo'ob. 

U quíimbal Josué 
(Jue 2.6-10) 



593 

 

Biblia Maya 
© 1992, Sociedades Bíblicas Unidas. 

 

 
 

 

29Cu máan dze'edzec kiine', j quíim Josué u paal Nun u palitzil Yuumtzil, yaan 
ca'ach cien yéetel diez ja'abo'ob ti'. 
30Ca j mu'uc Timnat-sera, te j lu'um yaan tu pu'uquilo'ob Efraín tu xaman u 
pu'uquil Gaas. 
31Le j israelitaobo' tu meyajto'ob Yuumtzil ca'aliquil cuxa'an Josue', bey xan cu 
dzo'ocol u quíimil, ca'aliquil cuxa'ano'ob le u nuuquilo'ob le caaj u yojelo'ob 
tuláacal ba'ax tu beetaj Yuumtzil yéetel le j israelitaobo'. 

Le j israelitaobo' cu muquico'ob u ba'aquelo'ob José 

32U baaquelo'ob José j lukesa'ab Egipto tumen le j israelitaobo', j mu'uco'ob 
Siquem, ti' le lu'um tu manaj Jacob yéetel cien u taakinil plata ti' u paalal 
Hamor u taata Siquem, le lu'umo' j p'áat u ti'alint u ch'i'ibalo'ob José. 

Cu quíimil Eleazar 

33Le ca j quíim Eleazar, u paal Aarone', j mu'uc tu jo'ol lu'umil Finees u paal, le 
j dzaab ti' tu pu'uquil Efraino'. 

Jueces 

Jueces 1 

Judá yéetel Simeone' cu ch'aico'ob Adonisedec 

1Cu dzo'ocol u quíimil Josuee', le j israelitaobo' tu káat chi'itajo'ob ti' Yuumtzil: 
¿Máax ichilo'on bíin xi'ic táanil j ba'atel yéetel le j cananeobo'? 
2Yuumtzile' tu núucaj Judá bíin xi'ic táanil tumen tene' bíin in kub tu kab le 
lu'umo'. 
3U múuch' cajtalil u yotochnáalo'ob Judae' tu ya'alajo'ob ti' u múuch' cajtalil u 
yotochnáalo'ob Simeón u láaktzilo'ob: Co'otene'ex t éetel te j lu'um cu dza'abal 
to'ono', u ti'al c ba'atel yéetel le j cananeobo', cu dzo'ocole' to'on xane' bíin 
xi'ico'on ta wéetele'ex. Le u múuch' cajtalil u yotochnáalo'ob Simeone' j bino'ob 
tu yéetelo'ob, 
4-5j bino'ob túun le Judeailo'obo', ca tu bakpachtajo'ob u lu'umo'ob le j 
cananeob yéetel le j ferezeobo', Yuumtzil túune' tu kubaj tu kabo'ob. Tu caajil 
Bezeque' ti' tu pa'ajo'ob u muuko'ob diez mil wíinico'ob, ichilo'obe' ti' yaan 
ca'ach Adonisedequi'. 
6Ba'ale' Adonisedeque' j púudzi; tu yáalcabpachtajo'ob le ca tu chucajo'obe' tu 
xotajo'ob u x náab kabilo'ob yéetel u x náab ooquilo'ob. 
7Adonisedec túune' tu ya'alaj: sesenta ajawo'ob tin túuxtaj xotbil u náab 
kabo'ob yéetel u náab ooco'ob cu molico'ob ca'ach u p'úuyulo'ob waaj yáanal 
in x táasche'; je'el bix tin beetaje' bey u beeta'al teen tumen Ku. Bey bisa'abic 
Jerusalén tu'ux j quíimi'. 

Judae' cu ch'a'ic u caajilo'ob Jerusalén, Hebrón yéetel Dabir. 

8U múuch' cajtalil u yotochnáalo'ob Judae' tu ba'ateltajo'ob Jerusalén ca tu 
ch'a'ajo'ob, tuláacal, cu dzo'ocol u quíimsico'ob u cajnáalilo'ob ch'acbil yéetel 
máascabe' tu tóocajo'ob le noj caajo'. 
9Cu dzo'ocole' j bino'ob u ba'atelto'ob le j cananeob caja'ano'ob tu pu'uquilo'ob 
Néguev, yéetel te j táax lu'umo'. 

10Judae' j bin Hebrón u ba'atelto'ob xan le j cananeob, le cu kaaba'intic ca'ach 
Quiriat-arba; ca tu pa'ajo'ob u muuk Sesai, Ahimán yéetel Talmai. 
11Líikbal te'elo' j bino'ob tac tu nojoch caajil Debir, le cu kaaba'intic ca'ach 
Quiriat-sefer. 
12Ca tu ya'alaj Caleb: Le máax bíin ch'a'ic Quiriat-sefere', tene' bíin in dzáa Acsa 
in x ch'upul paal u ti'al u yatante. 
13Otoniel u paal Cenaz, u yíidzin Caleb tu ch'a'aj le caajo'; leti'e' tu dzaj Acsa u 
x ch'upul paal u ti'al u yatante. 
14Ba'ale' le ca j kuch leti' tu yicnale', Otoniele' tu káat óoltaj ti' ca u káat ti' u 
taata jun xéet' lu'um. Le ca tu yilaj Caleb táan u yéemel x Acsa ti' u burroe', tu 
káat chi'itaj ti': ¿Ba'ax cu yúuchul teech? 
15Leti' túune' tu núucaj: je'el bix dzo'oc a dzáic téen u lu'umil Négueve', dzáa ti' 
teen xan sayabo'ob. Caleb túune' tu dzaj ti' le sayabo'ob yano'ob ca'analo' bey 
xan le yano'ob caabalo'. 

Judá yéetel Benjamine' tu ch'a'ajo'ob dze'edzec caajo'ob 

16U ch'i'ilancab Hobab le j quenitae, u taata u yatan Moisés, jóoko'ob tu noj 
caajil xa'ano'ob yéetel u paalal Judae', ca j bino'ob tac tu x tocoy lu'umil Judá, 
tu noojol Arad; ti' cajlajo'ob yéetel u cajnáalilo'ob le lu'umo'. 
17U múuch' cajtalil u yotochnáalo'ob Judá yéetel u múuch' cajtalil u 
yotochnáalo'ob Simeone', je'el bix tu kax t'antilaco'obe' j bino'ob tu yóokol le j 
cananitaob caja'ano'ob ca'ach Sefate', ca tu láaj xiixcuntajo'ob le caajo'; tu 
yo'olal lelo' tu dzajo'ob u kaaba'int Horma. 
18Chéen ba'ale' ma' páatchaj u ch'a'ico'ob Gaza, Ascalón mix Ecrón mix le 
lu'umilo'ob yano'ob naadzo'. 
19Quex ti' yaan ca'ach Yuumtzil yéetel Judáe', leti'obe' páatchaj u ch'a'ico'ob u 
pu'uquilo'obe', ma' páatchaj u jóokesico'ob le caja'ano'ob te j táax lu'umo', 
tumen leti'obe' yaan ca'ach u bolano'ob fierro u ca'ajo'ob. 

20Ti' Calebe' j dza'ab Hebrón, jach je'el bix u ya'almajil ca'ach Moisese'; Caleb 
túune' tu yáalcabansaj u yóox túul paalal Anac. 
21Ba'ale' le j jebuseob caja'ano'ob ca'ach Jerusalén ma' áalcabansa'abo'ob tumen 
u ch'i'ibalo'ob Benjamini'. Le beetic tac tu kiinil bejela'e' j p'áato'ob múuch' 
cajtal le jebuseob yéetel u múuch' cajtalil yotochnáalo'ob Benjamín Jerusalén. 

U múuch' cajtalil u yotochnáalo'ob Josee' tu ch'a'ajo'ob Betel 

22-23U múuch' cajtalil u yotochnáalo'ob Jose' tu ba'ateltajo'ob Betel; le caajo' cu 
kaaba'intic ca'ach Luz, tu túuxtajo'ob aj ch'úuco'ob u yilo'ob le caajo'. Táan 
ca'ach u yáanta'alo'ob tumen Yuumtzil. 
24Le máaxo'ob tu dzajo'ob u ti'al u canantique' tu yilajo'ob jun túul j xiib táan 
u jóokol te j caajo' ca tu ya'alajo'ob ti': wa ca we'esic to'on tu'ux cu páajtal ocol 
ichil le caajo' to'one' je'el c beetic ti' teech utze'. 
25Leti'e' tu ye'esaj u jool le caajo', ca tu quíimsajo'ob yéetel u ch'aac máascab 
tuláacal u cajnáalilo'ob: ba'ale' ti' le máac tu ye'esaj u beel le caajo' ma' j 
quíimsa'abi', mix u yéet otochnáalo'ob. 
26Le j xiib túuno' j bin tu lu'umil hititaob ca tu beetaj jun p'éel túumben caaj tu 
kaaba'intaj Luz; le u kaaba' tac bejela'e'. 

U xuul u lu'umil u ch'i'ibalo'ob Manasés yéetel Efraín 

27U múuch' cajtalil u yotochnáalo'ob Manasese' ma' j páatchaj u jóokesico'ob le 
yano'ob Bet-seán, Taanac, Dor, Ibleam yéetel Meguido le caja'ano'ob ca'ach 
te'elo', mix le yano'ob tu bakpach le noj caajo', le j cananeobo' j p'áato'ob cajtal 
te'elo'. 
28Le ca tu ch'a'aj muuk Israele' páatchaj u t'onquintico'ob yéetel sen meyajo'ob 
le j cananeobo', ba'ale' mix bey páatchajic u yáalcabansico'obi'. 
29Mix u ch'i'ibalo'ob Efraín páatchaj u yáalcabansic le j cananeob caja'ano'ob 
ca'ach te'elo', Ba'ale' múul cajlajo'ob yéetelo'ob. 

Le caajo'ob tu ch'a'ajo'ob le u láak u múuch' cajtalilo'ob le otochnáalo'obo'. 

30Mix u ch'i'ibalo'ob Zabulón tu yáalcabansajo'ob le j cananeob caja'ano'ob 
Quitrón, yéetel Naabal, ba'ale' le j cananeobo' j p'áato'ob cajtal ichilo'ob quex 
beeta'ab u sen meyajo'ob. 
31-32Mix u múuch' cajtalil u otochnáalo'ob Aser páatchaj u yáalcabansico'ob le 
j cananeob caja'ano'ob ca'ach Aco, Sidón, Ahlab, Aczib, Helba, Afec yéetel 
Rehob, ca j p'áato'ob cajtal ichilo'ob. 
33Mix u ch'i'ibalo'ob Neftalí páatchaj u yáalcabansic le j cananeob cajacbalo'ob 
ca'ach Bet-semes, Bet-anat, p'áato'ob cajtal ichilo'ob; ba'ale' tu beetajo'ob u sen 
meyajo'ob, 
34Le j amorreobo' tu yáalcabansajo'ob u yotochnáalo'ob Dan tac tu pu'uquilo'ob, 
ma' tu cha'ajo'ob u yéemelo'ob te j táax lu'umo'. 
35Le j amorreobo' p'áato'ob cajtal Heres, Ajalón yéetel Saalbim; Ba'ale' le ca tu 
ch'a'aj muuk u ch'i'ibalo'ob Josee', ca tu beetajo'ob u sen meyajo'ob. 
36U xuul u lu'umil edomitaobe' cu bin u na'acal ca'ach Acrabim, tac u bin u bin 
ca'anal tu caajil Sela. 

Jueces 2 

U péectzil u ángel Yuumtzil ti' le j Israelilo'ob 

1U ángel Yuumtzile' j bin Gilgale' tac Boquim, ca tu ya'alaj ti' le j israelitaobo': 
Tene' tin jóokese'ex Egipto, dzo'oc in taasique'ex te j lu'um le tin séeb chi'itaj ti' 
a máanja'an ch'i'ibale'ex le ca tin wa'alaj: Mix bikin bíin in mixba'alcuunt in 
nup t'aan ta wéetele'ex, 
2wa ma' ta beetique'ex mix jun p'éel nup t'aan yéetel u cajnáalilo'ob le lu'uma', 
ba'ale' unaj xan a xu'ulsique'ex u multuunil u kultajo'ob. Ba'ale' te'exe' ma' ta 
dzo'ocbesaje'ex in t'aani', ¡il a wile'ex ba'ax ta beetaje'ex! 
3Let o'olal quin wa'alic ti' te'ex: ma' bíin in tojolch'int le caajo'ob yaan ta 
táane'exo', leti'ob yéetel u kuobe' jun p'éel táabsaj a ti'ale'ex. 
4Le ca j dzo'oc u t'aan u ángel Yuumtzile', tuláacal le j israelitaobo' awat 
okolnajo'ob. 

5Le beetic cu kaaba'intic Boquim le cúuchilo', te'elo' tu kubajo'ob quiimsbil 
ba'alche'ob ti' Yuumtzil. 

U quíimbal Josué 
(Jos 24.29-31) 

6Le ca j dzo'oc u quíimil Josuee', le j israelitaobo' tu jujun túulil binico'ob u 
ch'a'ob le lu'um dzo'oc ca'ach u t'o'oxol ti'obo'. 
7Ca'aliquil cuxa'an ca'ach Josuee' le j isrealitaobo' ma' tu p'atajo'ob u kultajil 
Yuumtzile'; bey xan ca'aliquil cuxa'ano'ob u nuuquilo'obi', le j p'áato'ob 
cuxa'ano'ob cu dzo'ocol u quíimil Josué, le máaxo'ob tu yilajo'ob tuláacal le 
nucuch ba'alo'ob tu beetaj Yuumtzil tu yo'olal Israel. 
8Ba'ale' j quíim Josué tu ciento diez ja'abo'ob, 
9ca j mu'uc Timnat-sera te j lu'um u ti'al ca'acho', le yaan tu xaman u witzil 
Gaas, tu pu'uquil Efraín. 
10Láaj quíimo'ob xan le israelitaob yano'ob ca'ach tu kiinilo'ob Josuee'. Let 
o'olal le j síijo'ob tu dzoocbalaco' ma' tu yojéeltajo'ob mixba'al ti' le ba'alo'ob tu 
beetaj Yuumtzil, bix tu yáantilac Israel. 

Le j israelitaobo' cu xúump'attico'ob Yuumtzil 

11Ba'ale' le ba'alo'ob tu beetajo'ob le j israelitaob tu yich Yuumtzile' kaastac, 
tumen tu kultajo'ob jejeláas yoochelo'ob le beetbil ku cu kaaba'intico'ob Baal. 
12Tu p'atajo'ob Yuumtzil, u Ku u yúuchben ch'i'ibalo'ob le máax jóokeso'ob 
Egiptoe', ca tu kubajuba'ob u kulto'ob u kuob le máaco'ob caja'ano'ob tu 
bakpache', ca tu beetajo'ob u p'u'ujul Yuumtzil. 
13Tu p'atajo'ob Yuumtzil u ti'al u kultico'ob ku Baal yéetel u jejeláas yoochelo'ob 
x Astarté, 
14Let o'olal Yuumtzile' j p'u'uj yéetel Israel ca tu beetaj u yocolta'al tuláacal 
ba'ax yaan ti'ob tumen j oocolo'ob, j pa'ab u muuko'ob xan tumen u aj p'eeco'ob 
le caja'ano'ob ca'ach tu bakpacho', leti'obe' ma' j páatchaj u beetico'ob mix ba'al 
u ti'al u toquicuba'obi'. 

15Ti' je'el ba'axac kiin tu yóoltajo'ob j bin ba'atele', j bin kaas ti'ob tumen 
Yuumtzile' ma' tu yáantajo'obi', je'el bix u ya'almaj ca'ache'. Ba'ale' quex tumen 
Yuumtzil tu beetaj u mukyajo'ob le j israelitaobo', 
16bey xan tu beetaj u líikil máaxo'ob áantico'ob u ti'al u to'ocolo'ob tu kab le 
máaxo'ob otzilcuntico'obo'. 
17Ba'ale' le j israelitaobo' ma' tu yu'ubaj t'antajo'ob le máaxo'ob áantico'obo', 
ba'ale' tu kexajo'ob Yuumtzil ca tu kultajo'ob u yaanal kuob. U máanja'an 
ch'i'ibalo'obe' tu dzo'ocbesajo'ob ca'ach u ya'almaj t'aano'ob Yuumtzil, leti'obe' 
ma' tu beetajo'ob beyo'. 
18Je'el jay téen cu beetic Yuumtzil u líikil jun túul máax méektáantico'obe' cu 
yáantic, ca'aliquil cuxa'an le máax áantico'ob ca'acho', le israelitaob cu 
to'ocolo'ob tu kab u aj p'eeco'ob, tumen Yuumtzile' cu ch'a'ic óotzilil ti'ob tu 
yo'olal u yaayaj okolo'ob ichil u mukyajo'ob tu kab u aj p'eeco'ob. 
19Ba'ale' le quéen quíimic le máax áantico'obo', leti'obe' cu ca'a kastalo'ob, asab 
kastalo'ob ti' u taataob, iquil u meyajtico'ob yéetel u kultico'ob u láak kuob. 
Ma' tu p'atico'ob le ba'alo'ob cu beetico'obo', mix u kaakas cuxtalo'ob. 
20Let o'olal Yuumtzile' jach p'u'uj yéetel Israel, ca tu ya'alaj: Le máaco'oba' cu 
mixba'alcuuntico'ob le nup t'aan tin beetaj yéetel u máanja'an ch'i'ibalo'ob, ma' 
xan u káat u yu'ubo'ob in t'aani'. 
21Let o'olalo' ma' bíin suunaquen in tojolch'int tu táano'ob mix jun p'éel ti' le 
caajo'ob ma' tu tojolch'intaj Josuee' ma'ili' quíimique'. 
22yéetel lela' Yuumtzil u káat u yil ca'ach wa le israelitaobo' cu máano'ob wa 
ma' tu ma'alob beel Yuumtzil, je'el bix tu beetajo'ob ca'ach u máanja'an 
ch'i'ibalo'obe'. 
23Let o'olal Yuumtzile' ma' tu téec tojolch'intaj le caajo'ob, le ma' tu kubaj tu 
kab Josuee', tu cha'aj u p'áatalo'ob. 

Jueces 3 

Caajo'ob p'áato'ob Canaán 

1Yuumtzile' tu p'ataj le múuch' cajtalo'oba' u ti'al u túuntaj óolal le israelitaob 
ma' síijico'ob ca'ach le ca'aj ba'atelnajo'ob Israel u ti'al u jáanpaytic Canaán. 
2Yuumtzile' tu p'atajo'ob u ti'al u canico'ob j ba'atel le máaxo'ob mix jun téen 
anaco'ob tu cúuchil ba'atel. 
3Cinco náacom filisteos p'áato'ob, tuláacal ca'analilo'ob, sidonitaob yéetel 
heveob le caja'ano'ob tu witzil Baal-hermón tac tu beelil Hamat. 
4Yéetelo'obe' Yuumtzile' tu yóoltaj u túunt yóolo'ob le j israelitaob u ti'al u yilic 
wa je'el u dzo'ocbesico'ob u nu'ucbe'en t'aano'ob le j dzaab ti'ob u yúuchben 
ch'i'ibalo'ob tu kab ti' Moisés. 
5Beyo' le israelitaob chúunpaj u cajtalo'ob ichil le j cananeobo', hetitaob, 
amorreob, ferezeob, heveob yéetel jebuseob, 
6U j xibil paalal yéetel u x ch'upul paalal le israelitaobo' dzo'oc u beelo'ob yéetel 
u j xibil paalal yéetel u x ch'upul paalal le u cajnáalilo'ob le lu'umo', ca tu 
kultajo'ob u kuob. 

Otoniele' tu beetaj u jáalkata'al Israel tumen Cusan-risataim 

7Le ba'alo'ob tu beetaj le j israelitaob kaas tu yich Yuumtzil tumen tu 
tu'ubsajo'ob, ca tu kultajo'ob jejeláas yoochelo'ob le beetbil ku cu kaaba'intic 
Baal yéetel Astarté. 
8Le t o'olal Yuumtzile' p'u'uj yéetelo'ob ca tu kubajo'ob tu kab Cusan-risataim, 
u ajawil Mesopotamia. Le israelitaob ocho ja'abo'ob táan ca'ach meyajtico'ob 
Cusan-risataim, 
9tac ca tu káat óoltajo'ob ti' Yuumtzil ca áanta'aco'ob, Yuumtzil túune' tu beetaj 
u líikil máax méektáatico'ob. Otoniel u paal Cenaz, u yíidzin Caleb le ca'ach 
líik u ti'al méektéantico'obo': 
10U pixan Yuumtzil j taal yóokol Otoniel, leti'e' tu yáantaj le j israelitaobo'; jóok 
u ba'atelt Cusan-risataim Yuumtzile' tu beetaj u bin utzil ti'. 
11Cu dzo'ocole' cuarenta ja'abo'ob yanchaj jéedzel te j lu'umo'. 

Aode' cu tocic Israel tu kaab Moab. 

Cu dzo'ocol u quíimil Otoniele' 
12Le j israelitaobo' tu ca'a beetajo'ob ba'ax kaas tu yich Yuumtzil, le t o'olal 
Yuumtzil tu dzáa ti' Eglón u ajawil Moabe' tip'a'an páajtalil, ti' Israele' ma'. 
13Eglone' tu beetaj jun p'éel nup t'aan yéetel le j amonitaob bey xan yéetel le j 
amalecitaob, ca tu pulajuba'ob yóokol Israel, ca tu ch'a'ajo'ob le u caajil 
xa'ano'ob. 
14Diez yéetel ocho ja'abo'ob j máan le j israelitaob yanchaj u meyajtico'ob 
Eglón, 
15yanchaj u káat óoltico'ob ti' Yuumtzil, leti'e' tu beetaj u líikil máax 
méektáantico'ob. Le bíin u méektáanto'obo' jun túul j dzíic kab cu kaaba'intic 
Aod, u paal Gera, ti' u ch'i'ibal Benjamín. Jun p'éel kiine' le j israelitaobo' tu 
túuxtajo'ob yéetel Aod ba'alo'ob ti' Eglón. 
16Aode' tu beetaj jun p'éel máascab ca'a mat u yej bey táancoch metro 
chowaquil ca tu kaxnaktaj yaanal u nook tu x no'oj; 
17cu dzo'ocole' j bin u bis le bo'ol ti' Eglono', Eglón ca'ache' jach poloc. 
18Cu dzo'ocol u kubic ti' Eglón le bo'olo', Aode' jóok te tu'ux yano'ob le j taalo'ob 
ca'ach yéetelo', 
19táan ca'ach u kuchul tu'ux yaan le beetbil kuobo' naadz ti' Gilgal, Aode' suunaj 
tu'ux yaan Eglón ca tu ya'alaj: Yaan ti' teen jun p'éel péectzil u ti'al a tzicbe'enil, 
chéen ba'ale' kabéet in t'aan chéen ta juunal. Tu túuxtaj túun le j ajawo' ti' u 
meyajo'obe' ma' u t'aano'ob yéetel ma' u p'áatalo'ob te'elo'. 
20P'elac p'áatic tu juunal Aod yéetel Eglón, ti' ca'ach culucbal tu najil yáax kiin, 
tu nadzajubáa Aod ca tu ya'alaj: Le t'aan quin taasic ti' techa' u t'aan Ku. Ca tu 
yu'ubaj Eglone' j líik tu jalach káanche', 
21Aod ca'ach j dzíic kabe', tu bisaj u x dzíic kab tu x no'oj ca tu jóoksaj u 
máascabe' ca tu lomaj tu nak. 
22Tu lomaj jach yéetel jaaj óolal, le máascabo' láaj ooc tac tu'ux cu machic, 
ca'aj p'áat piixil yéetel u tzaatzel Eglón, tumen Aode' ma' tu luquesaj ti'. 

23Cu dzo'ocole' Aode' tu kalaj le u jool le najo' ca tu ch'otaj ma'alobo', cu 
dzo'ocole' jóok tu calon kiin. 
24Le ca'aj dzo'oc u bine' j taalo'ob le máaxo'ob meyajtic le ajawo', ca tu yilajo'ob 
láaj k'ala'an le jool najo' tu tucultajo'obe' tu kalajubáa tu najil yáax kiine', tumen 
yaan wal ba'ax mucul cu beetique'. 
25Cu dzo'ocol u sen pa'atico'ob ma' yu jóokol le ajawo', jo'op' u káat chi'itico'ob 
ba'axten ma' tu jóokol. Tu ch'a'ajo'ob túun u nu'ucul u je'ico'ob le ca tu 
je'ajo'obe' tu yilajo'ob u dzuulile' tudzucbal j lu'um. 
26Ca'aliquil táan u máan kiine' Aode' j púudzi', cu dzo'ocol u máan tu'ux yaan 
le beetbil kuob Gilgal tu ta'acbesicubáa Seirat. 
27Ca j kuch tu lu'umil israele' tu jóopsaj le paax tu witzil Efraín u ti'al u t'anic 
le j israelitaob, tuláacalo'obe' j éemo'ob te j witzo' ti' yaan Aod táanile'. 
28Aode' tu ya'alaj ca xi'ico'ob tu paach tumen Yuumtzile' bíin u pa'a' u muuk le 
j moabitaob u aj p'eeco'obo', ca'aliquil leti'obe' j bino'ob u yáalcabpachto'ob, ca 
tu ch'a'ajo'ob u koosilo'ob Jordán, yéetele' ma' tu cha'ajo'ob u máan mix máac. 
29Ti' le kiino' tu quíimso'ob diez mil moabitaob, tuláacalo'ob mu'uka'ano'ob, 
xiixib máaco'ob u ti'al ba'atel. Mix jun túul j púudz cuxa'ani'. 
30Bey úuchic u pa'abal u muuk le j moabitaob tumen le j israelitaob, cu 
dzo'ocole' yanchaj jéedzel óol ti' le lu'umo' ochenta ja'abo'ob. 

Samgar cu toquic Israel ti' le j filisteobo' 

31U láak méektáan ca'ache' Samgar u paal Anat, le máax tu quíimsaj ca'ach 
seiscientos filisteob yéetel u xúul. Samgare' tu yáantaj xan Israel. 

Jueces 4 

Débora yéetel Baraque' cu pa'ico'ob u muuk Sísara 

1Cu dzo'ocol u quíimil Aode', le j israelitaobo' tu ca'a beetajo'ob ba'al kaas tu 
táan Yuumtzil, 

2let o'olale' Yuumtzile' tu kubajo'ob yáanal u páajtalil Jabín u ajawil Cananeob 
cu méektáantico'ob u noj caajil Hazor. U náacom máax nu'uctic le ba'atelo' cu 
kaaba'intic Sísara, cajacbal ca'ach Haroset-goim. 
3Jabine' yaan ca'ach ti' novecientos bolano'ob, túulis veinte ja'abo'ob tu sen 
loobiltaj le j israelitaobo', j kuch u kiinil túun ca j káat óolnajo'ob ti' Yuumtzil 
ca áantaco'ob. 
4Ti' Le kiino'obo' méektáanta'an ca'ach Israel tumen jun túul co'olel, x bóobat, 
cu kaaba'intic x Débora u yatan Lapidot. 
5X Déborae' suuc ca'ach u cutal yaanal jun cúul xa'an (kaj óola'an bey u xa'anil 
Déborae'), ti' yaan ca'ach tu pu'uquilo'ob Efraín chúumuc bej ti' Ramá yéetel 
Betel, le israelitaobo' cu bino'ob ca'ach tu yicnal u ti'al ca áantaco'ob ti' u 
paaclan ba'atelo'ob. 
6Jun p'éel kiine', x Déborae' tu túuxtaj t'anbil jun túul j xiib cu kaaba'intic Barac 
u paal Abinoam, cajacbal ca'ach Cedes, jun p'éel u caajil u ch'i'ibal Neftalí ca 
tu ya'alaj ti': Yuumtzil u Kuil Israele', cu ya'alic ti' teech beya': Xeen tu witzil 
Tabor, ca much'quint ti' u ch'i'ibalo'ob Neftalí, ca tu ya'alaj ti': Yuumtzil u Kuil 
Israele', cu ya'alic ti' teech beya': Xeen tu witzil Tabor ca a much'quint te'elo' 
diez mil máaco'ob ti' ichil u múuch' cajtalilo'ob u yotochnáalo'ob Neftalí yéetel 
Zabulón. 
7tene' bíin in beet u taal Sísara u náacom u aj ba'atelo'ob Jabín, tu jáal u ja'il 
Cisón u ti'al ca u pulicuba'ob ta wóokol ti' u bolano'ob yéetel u aj ba'atelo'ob. 
Tene' bíin in kub ta kab. 
8Baraque' tu núucaj ti': chéen je'el in bine' wa ca taal tin wéetel, ba'ale' wa ma' 
ta taale' ma' tin bin. 
9Ca tu núucaj x Débora: Je'el in bin ta wéetele' chéen ba'ale' u nojbe'enil le 
ba'atel bíin a beeto' ma' bíin a ti'alinti', tumen Yuumtzil bíin u kub Sísara' tu 
kab jun túul co'olel. X Débora túune' j bin yéetel Barac tac Cedes. 

10Te'elo' tu much'quintaj Barac diez mil j xiibo'ob ichil u ch'i'ibalo'ob Zabulón 
yéetel ichil u ch'i'ibalo'ob Neftalí, ca tu nu'uctaj le ba'atelo'; x Déborae' j bin 
yéetel. 
11Naadz ti' Cedes, tu chuun u béequil Zaanaime', ti' yaan ca'ach u x péet cajtalil 
Heber le j quenil le máax tu jun páaycunticubáa ti' le u láak quenilo'obo', leti' 
xane' cu taal ti' u ch'i'ibal Hobab u taata u yatan Moisés. 
12Le ca tu yojéeltaj Sísara dzo'oc u na'acal Barac u paal Abinoam tu witzil 
Tabore', 
13tu much'quintaj novecientos u bolano'ob beeta'ano'ob yéetel fierro pa'ate' 
yéetel tuláacal u aj ba'atelo'ob ca j xíimbalnaj yéetelo'ob líikul Haroset-goim 
tac tu t'o'ol ja'il Cisón. 
14Débora túune' tu ya'alaj ti' Barac: ¡Xeen, tumen bejela'e' Yuumtzil bíin u kub 
Sísara' ta kab! ¡Yuumtzil táan u bin táanil ti' a aj ba'atelo'ob! Baraque' j éem ti' 
u witzil Tabor yéetel diez mil u aj ba'atelo'ob, 
15Yuumtzile' tu beetaj u sen sajactal u aj ba'atelo'ob Sísara chéen p'el chúunic 
le aj ba'atelo'ob le ca tu yilajo'ob u máascab Barac; tac Sísara j éem tu bolan, 
ca j púudz xíimbal ooquil. 
16Ca'aliquil Baraque' tu ch'a'apachtaj le aj ba'atelo'ob yéetel le u bolano'ob tac 
Haroset-goim. Ti' le kiinaco' ma' j p'áat cuxa'an mix jun túul ti' u aj ba'atelo'ob 
Sísarai; láaj quíimo'ob. 
17Tu yo'olal utz u biscubáa Jabín u ajawil Hazore', yéetel u yotochnáalo'ob 
Heber j quenil, Sísara iquil u púudzule' j kuch xíimbal ooquil tac tu chuybil naj 
Jael, u yatan Heber, 
18Jaele' jóok u ti'al u kamic ca tu ya'alaj ti': Te'ela', nojoch dzuul, co'oten waye'; 
ma' a ch'a'ic sajaquil. Sísarae' ca j oqui, ca j pi'ix yéetel jun p'éel nook. 
19Sísara túune' tu káataj jun p'íit ja' ti', tumen sen ukaj. Jaele' tu luksaj u maac 
u nu'ucul tu'ux cu ta'acbesic leche ca tu dzaj u yuke; cu dzo'ocole' tu macaj tu 
ca'a téen. 

20Ca j a'ala'ab ti' tumen Sísara: p'áaten tu jool le najo' wa máax cu taal u káat 
wa yaan máax ichile', a'al ti'e' míix máac yaan waye'. 
21Ba'ale' Sísarae' tu yo'olal sen ca'ana'ane' t'úub u j wenel, Jael túune' tu ch'a'aj 
jun p'éel x bajab yéetel jun p'éel che' jóoksa'an u ni'e' le cu meyaj u ti'al chuybil 
naje', ca tu cháambel nadzajubáa tac tu'ux yaan Sísarae' ca tu ch'icaj le che' tu 
xu'uk yich ca tu bajaj lu'um, bey quíimic Sísara. 
22Le ca j kuch Barac táan u caxtic Sísarae', Jaele' jóok u kame' ca tu ya'alaj ti': 
Co'oten, bíin in wées ti' teech le wíinic ca máan a caxto'. Leti'e' j ooc ichil le 
najo' ca tu yilaj tudzucbal Sísara te j lu'umo', quimen yéetel le che' ch'ica'an tu 
xu'uk yicho'. 
23Bey úuchic u t'onquinta'al Jabín u ajaw le j cananitaob tumen Yuumtzil le 
kiino', tu táan le israelitaobo'. 
24Chúunic ti' le kiino' le j israelitaobo' tu beetajo'ob u mukyaj Jabín beyo' tac 
ca tu xu'ulsajo'ob. 

Jueces 5 

U kaay Débora yéetel Barac 

1Ti' le kiino', x Débora yéetel j Barac, u paal Abinoam, kaaynajo'ob beya': 
2Qui'iqui' t'anta'ac Yuumtzil tumen tuláacal, tumen yaan Israel xiixib máaco'ob 
u ti'al j ba'atel, tumen tac bejela'e' yaan ichil u caajal j xiixib máaco'ob cu 
éejemtico'ob j ba'atel. 
3¡Ajawe'ex, te'exe' u'uyene'exi'! ¡Te'ex máaxe'ex ca méektáane'ex u'uyene'exi'! 
¡Bin in caaj kaay ti' Yuumtzil! ¡bin in caaj kaay ti' u Junab Ku Israel! 
4Yuumtzil, le ca Jóokech Seir; le ca j binech tu lu'umilo'ob Edome', quíilbalnaj 
le lu'umo', le ca'ano' j péecnaji, le múuyalo'obo' tu beetajo'ob u káaxal ja'. 
5Ta táane', Yuumtzil, ta táane', teech u Kuil Israel, Quíilbalnaj witzilo'ob, 
quíilbalnaj Sinaí. 
6Tu kiinilo'ob Samgar, u paal Anat, tu kiinilo'ob Jael, Le cu bino'ob caajal caajo' 
tu p'atajo'ob le bejo'obo' ca j máano'ob ti' koklemac bejo'ob; 

7U x péet caajilo'ob Israele' p'áato'ob tuláacal xúump'atta'ano'ob Let o'olal tene' 
j líiken, ¡Teen, x Débora, jun túul x maamail Israelil! 
8Yaan máax tu yéeyaj túumben kuob ca'aliquil táan le ba'atel tu jool caaj, ba'ale' 
ma' tu yila'al chimal mix julte' ichil cuarenta mil israelitaob. 
9¡Tene' quin dzáic in pucsi'ikal tu yo'olal u nuuquilo'ob Israel, tu yo'olal u 
cajnáalilo'ob in caajal máaxo'ob tu éejemtajo'ob ba'atel le ca j t'a'ano'obe'! 
¡Tuláacale' u qui'iqui' t'aan Yuumtzil! 
10Te'ex, máaxe'ex ca nat'ique'ex sac poos x burraob a'ale'ex, te'ex máaxe'ex ca 
cutale'ex tu yóokol qui'ichquelem táaspacho'ob bey xan te'ex le ca bine'ex caajal 
caajo'ob; a'ale'ex 
11¡te tu'ux cu dza'abal u yuk ja' le ba'alche'obo', ca'aliquil táan u juum le paaxo', 
ka'ayte'ex u dzáanche'etajo'ob Yuumtzil, u dzáanche'etajo'ob u x péet caajilo'ob 
Israel! 
12¡Aajen, x Débora, aajen, líiken a kay jun p'éel kaay! ¡Teech Barac, u paal 
Abinoam, líiken a bis le wíinico'ob ta chucajo'obo'! 
13Le israelitaob j éemo'ob túun u ba'atelto'ob le mu'uka'ano'obo'; u aj ba'atelo'ob 
Yuumtzile' j éemo'ob tin wo'olal u ti'al j ba'atel yéetel aj ba'atel máaco'ob 
14dze'edzec j Efrainilo'ob éemo'ob, kóom táax lu'um u taalbalo'ob, tu 
paacho'obe' j bino'ob u aj ba'atelo'ob Benjamín. Ichil le j Maquirilo'obo', 
éemo'ob u nuuquilo'ob, le j Zabuloinilo'obo', j taalo'ob u méektáanbalo'ob. 
15Bey xan láakinta'ab Débora tumen u nojchilo'ob Isacar, Isacare' tu yáantaj 
ca'ach Barac, tumen bin tu paach tac le kóom lu'umo'. wa ichil u tzúucul u aj 
ba'atelo'ob Rubén yaan nucuch máaco'ob chuca'an yóol u pucsi'ikalo'obe', 
16¿Ba'axten j p'áato'ob ichil u cootil u j tamano'ob, táan u yu'ubico'ob u 
t'a'analo'ob u j tamano'ob tumen u aj canano'ob? ¡ichil u tzúucul Rubene' yaan 
nucuch máaco'ob yéetel sajac óol pucsi'ikalo'ob! 

17Galaade' j p'áat je'elel tu láak u tzéel u yáalcab ja'il Jordán; Dane' j p'áat tu 
tzéel le cheemo'ob, Aser xane' j p'áat tu jáal ka'anab ma' j péecnaj te tu'ux cu 
kuchul le cheemo'obo'; 
18Ba'ale' tu ca'analil le káaxo'obo', Zabulón yéetel Neftalí tu dza jo'ob u 
cuxtalo'ob tu chi' quíimil. 
19Le ajawo'ob túuno' j taalo'ob Taanac, tu jáal u ja'ilo'ob Meguido; u ajawo'ob 
ca'analilo'ob j taalo'ob yéetel u tuuculil ba'atel ba'ale' ma' tu najmato'ob 
mixba'ali' mix taakin yanchaj ti'obi', 
20Likbal j ca'an, likbal tu beel le eeko'obo', ba'atelnajo'ob u ti'al u beetic loob ti' 
Sísara; 
21T'óol ja', le úuchben t'o'ol ja'o', le u t'o'ol ja'il Cisón tu láaj míistajo'ob, ¡Bíin a 
bidz u yúul le máaxo'ob yaan u páajtalilo'obo'! 
22¡Táan u juum u maay le tzíimino'ob! ¡Áalcab xíimbal u bin le mu'uka'an 
tzíimino'obo'! 
23U ángel Yuumtzil cu ka'aytic: ¡Ca lúubuc jun p'éel nojoch loolob t'aan yóokol 
Meroz yéetel yóokol u cajnáalilo'ob! tumen ma' jóoko'ob bey xiixib máaco'ob, 
u ti'al u yáantico'ob Yuumtzili'. 
24¡Qui'iqui' t'anta'ac Jael ichil le co'olelo'obo', u yatan Heber le j quenitao'! 
¡qui'iqui' t'anta'ac ichil u co'olelilo'ob le cajtalilo'! 
25J Sísarae' tu káataj ja'; leche dza'ab ti' tumen Jael ¡u yoodzel tu dzaj ti', ti' jun 
p'éel qui'ichquelem lac! 
26Ca'aliquil táan u machic le x ch'iquib che' yéetel u x dzíique' le x bajabo' tu 
machaj yéetel u x no'oj, ca tu bajaj tu pool sísara ca tu púut lomaj u xu'uk yich. 
27Sísarae' tu ch'o'och'o'otubáa tu yooc x Jael; ichil u yaayaj ch'o'och'o'otcubáe' 
lúub lu'um te tu'ux j lúubo' te j p'áat quíimeni'. 
28U maama j Sisarae' táan u yaayaj tuucul. Ch'eenebnaj ti' le calom kiine' ca tu 
ya'alaj: ¿Ba'axten cu sen xáantal u kuchul u bolan? ¿Ba'axten cu xáantal u 
bolanil u ba'atel? 

29Wa jay túul co'olelo'ob cu tuclicuba'ob jach x na'ato'obe' cu núuquico'ob, bey 
xan leti' cu ya'alic: 
30Táan wal u t'oxico'ob le ba'ax tu náajalto'ob te j ba'atelo' jun túul x palitzil 
wa ca'a túul, u ti'al jujun túul aj ba'atel; u ti'al Sísarae' jejeláas nooko'ob jun 
p'éel wa ca'a p'éel, chuya'an yéetel jejeláas boonolil, u ti'al u caal le máax jach 
xiibo'. 
31¡Yuumtzil, bey ca láaj xu'ulsa'ac a aj p'eeco'ob, léenbalnac le máaxo'ob cu 
yaabiltiquecho'obo' je'el bix le kiin cu léenbal yéetel tuláacal u muuko'! Cu 
dzo'ocol lelo' yanji jéedzel cuarenta ja'abo'ob, te j cúuchilo'. 

Jueces 6 

Yuumtzile' cu t'anic Gedeón 

1Le ba'alo'ob tu beetajo'ob ca'ach le j israelitaobo' kaastac tu yiljilac Yuumtzil, 
let o'olal Yuumtzile' tu kubajo'ob siete ja'abo'ob tu kab le j madianitaob. 
2Tu yo'olal xi'ic u bin u ye'edzelo'ob le j israelitaob tumen le j madianitaob, tu 
yo'olal u sajaquilo'obe', tu beetajo'ob cúuchilo'ob u ti'al u ta'acbesicuba'ob te j 
pu'uco'obo', ti' áactuno'ob yéetel ti' le cúuchilo'ob tu'ux talam u kuchul máaqui'. 
3Le quéen yanac ca'ach u pakalo'obe' le j israelitaobo', le j madianitaob, le j 
amalecitaob yéetel u cajnáalilo'ob j lakine' cu pulicuba'ob yóokolo'ob. 
4Cu je'elo'ob ca'ach tu lu'umil Israel, cu kascuntico'ob u yich u pakalo'ob tac tu 
lu'umil Gaza, ma' tu p'atico'ob mixba'al ti' le j israelitaob u ti'al u jaanto'ob, mix 
ti' u j tamano'ob, mix ti' u wacax, mix ti' u burro'ob. 
5Tu chupajo'ob le lu'umo' Yéetel u nookil najo'ob bey xan yéetel u wacaxo'ob u 
kascuntico'ob tuláacal ba'al. Cu taalo'ob yéetel u camello'ob beyo'ob u muulut 
sáako'obe'. 
6Tu yo'olal le madianitaobo' le j israelitaobo' cu máansico'ob ya'abcach óotzilil, 
p'is tu káatilaco'ob áantaj ti' Yuumtzile'. 
7Le ca tu káatajo'ob áantaj le j israelitaob ti' Yuumtzil u ti'al ca to'ococo'ob ti' 
le j madianitaobo', 

8Yuumtzile' tu túuxtaj jun túul aj bóobat a'alic ti'ob: Bey u ya'alic Yuumtzil u 
Junab Ku Israel: Teen tin jóokesajech ti' u lu'umil Egipto, tu'ux caja'ane'ex 
ca'ach beye'ex palitzile'. 
9Ma' chéen tin tocaje'ex ti' le j egipciobo', bey xan ti' tuláacal le máaxo'ob 
yedzique'ex ca'acho'. Leti'obe' jujun p'íit tin tojolch'intajo'ob ta táane'ex, ca tin 
dzaj ti' te'ex le u lu'umo'obo'. 
10Ca tin wa'alaj ti' te'exe' teen Yuumtzil a Junab Kuex, yéetel ma' unajmal a 
ch'a'ique'ex sajaquil ti' u kuob le j amorreobo', le lu'um tu'ux cajacbale'ex 
bejela'a'; ba'ale' te'exe' ma' ta wu'uyaje'ex in t'aani'. 
11J taal túun u ángel Yuumtzile' ca j culaj yáanal jun cúul béec le yaan ca'ach 
Ofrae', u ti'al ca'ach Joás, u cajtalil u yotochnáalo'ob Abiezer, Gedeón u paal 
Joase', táan ca'ach u x mucul xíixtic le trigo tu cúuchil tu'ux cu jóoksa'al u kaab 
uva, u ti'al ma' u yila'al tumen le j madianitaobo'. 
12U ángel Yuumtzile' chíicpaje' ca tu ya'alaj ti': ¡Yuumtzile' ti' yaan ta wéetele' 
mu'uka'an yéetel j xiibil máac! 
13Ca tu núucaj Gedeón: in yuumen Sa'ates ti' teen, wa jaaj ti' yaan Yuumtzil t 
etele', ¿ba'axten cu yúuchul to'on tuláacal le ba'alo'oba'? ¿Tu'ux yaan tuláacal 
le chíiculal beeta'ab, cu tzicbalta'al to'on tumen le c úuchben c ch'i'ibalo'ob, 
iquil u ya'alico'ob tu jóokesajo'on Yuumtzil tu lu'umil Egipto? Yuumtzile' dzo'oc 
u xúump'atico'on, yéetel dzo'oc u kubico'on ti' u páajtalil le j madianitaobo'. 
14Pacta'ab tumen Yuumtzil ca j a'ala'ab ti': Dzáa j meyaj le muuk yaan ti' teecho' 
u ti'al ca xi'iquech a toc Israel ti' u páajtalil le j madianitaobo'. Teen máax 
túuxtiquech. 
15Ba'ale' Gedeone' tu ca'a núucaj: U láak jun téen Yuumtzil, Sa'ates ti' teen, ¿Bix 
bíin in toc Israel? u cajtalil in wotochnáalo'obe' leti' asab otzilil ichil tuláacal u 
ch'i'ibalo'ob Manasés, yéetele', teen u chichanil ichil in wéet otochnáalo'ob. 

16Yuumtzile' tu núucaj ti': je'el u páajtal a beetique' tumen tene' ti' yaanen ta 
wéetele'. Yaan a pa'ic u muuko'ob le j madianitaob je'el bix u pa'abal u muuk 
chéen jun túul máaque. 
17Gedeón túune' tu ya'alaj: Wa ti' yanech tin wéetele', dzáa ti' teen jun p'éel 
chíiculal, jach tu jaajil teech le ca t'aan tin wéetel. 
18Quin káat óoltic ti' teech ma' a lukul waye' beet utz a pa'atic in suut yéetel 
jun p'éel ti'ibil óolal in káat in kub ti' teech. Ca j a'ala'ab ti' tumen Yuumtzil: 
Way quin p'áatal in pa'at a suute'. 
19Gedeone' j bine' ca tu máakantaj jun túul chan j yuuc, yéetel veinte wutz 
sacan ca tu beetaj wa jay p'éel péenchuc yéetel túumben sacan; cu dzo'ocole' 
tu dzaj le bak ti' jun p'éel xaaque' yéetel u kaabe' ti' jun p'éel cuum, ca tu bisaj 
tuláacal tac tu'ux yaan ca'ach le béeco'. 
20U ángel Yuumtzile' tu ya'alaj ti' u ti'al ca u dzáa yóokol jun p'éel nojoch 
tuunich le bako' yéetel le waaj beeta'an yéetel túumben juuch', yéetel u wequic 
u kaabo'. Cu dzo'ocol u beetic Gedeón tuláacal le ba'ax a'ala'ab ti'e', 
21le ángelo' tu takaj u ni' le xóolte' yaan ca'ach tu kab ti' le bako' yéetel ti' le 
waajo', ti' le nojoch tuunicho' jóok káaki', ca tu tóocaj le bako' bey xan le waajo'; 
cu dzo'ocole' u ángel Yuumtzile' sa'at tu yich Gedeón. 
22Le ca tu yilaj Gedeón u ángel Yuumtzile', tu ya'alaj: ¡Yuumtzil, Yuumtzil! 
¡Dzo'oc c paaclan c ich yéetel u ángel Yuumtzil! 
23Ba'ale' Yuumtzile' tu núucaj ti': ma' a ch'a'ic sajaquil, ma' ta quíimil. Kam in 
jéedzel. 
24Gedeón túune' tu beetaj jun p'éel u multuunil kultaj ti' u tzicbe'enil Yuumtzil, 
ca tu dzaj u kaaba'inte': Yuumtzile', leti'e' jéedzel. Le multuunil kultajo' tac 
bejela'a' ti' yaan Ofrae' u noj cajtalil u yotochnáalo'ob Abiezer. 
25Láili' le áakabo' Yuumtzile' tu ya'alaj ti' Gedeón: Ch'a'a jun túul xiibil wacax 
ti' a taata, u ca'a túul xiibil wacaxo' le yaan siete ja'ab ti', ca a jut u multuunil 

u kulta'al Baal, le tu beetaj a taata, ch'ac xan le quili'ich che' yaan tu tzéel u 
multuunil u kulta'al Baal, 
26tu ca'analil le tuulumo' beet jun p'éel u multuunil kultaj u ti'al Yuumtzil a Ku. 
Cu dzo'ocole' ch'a'a le u ca túul j xiibil wacaxo', ca a kub ti' teen bey láaj tóocbil 
ba'alche', ch'a'a' u si'il le quili'ich che' ta pulajo'. 
27Gedeón túune' tu ch'a'aj diez u palitzilil ca tu beetaj tuláacal le ba'ax 
túuxba'ab tumen Yuumtzilo'; chéen ma' tu beetaj yéetel kiini', ba'ale' tu beetaj 
yéetel áakab, tumen tu ch'a'aj sajaquil ti' u yotochnáalo'ob u taata yéetel ti' u 
xiibilo'ob le caajo'. 
28Tu láak kiine', ca j líik u cajnáalilo'ob le caajo', ca tu yilajo'ob u multuunil 
kulta'al Baale' dzo'oc u pu'ulul pa'ate' yéetel u quili'ich che'il yaan ca'ach tu 
tzéelo', bey xan tu yilajo'ob yaan jun túul wacax j ku'ub ca'ach bey láaj tóocbil 
ba'alche' yóokol le túumben multuunil kultajo'. 
29Tu jujun tuulilo'obe' jo'op' u káat chi'itic tu baatzilo'ob jujun túulil: ¿máax 
beet le ba'ala'? cu dzo'ocol u xakal káat péectziltico'ob máax beete', tu 
yojéeltajo'ob Gedeón j beete, u paal Joás, j bino'obe' ca tu ya'alajo'ob ti' Joás: 
30Jóokes a paal, binel ca'aj quíimse. ¡Tumen dzo'oc u pulic u multuunil u 
kulta'al Baal, tu ch'acaj xan le quili'ich che' yaan tu tzéelo'! 
31Ba'ale' Joase' tu núucaj ti' le máaxo'ob bapachmailo': ¿Te'exe' a káate'ex wa a 
toquique'ex Baal yéetel a ba'atele'ex tu yo'olal? ¡quíimic ma'ili' sáasac le máax 
ca u toc Baale'! Wa Junab Ku Baale' p'ate'ex u toquicubáa tu juunal, tumen le 
multuunil kultaj niquicbalo' u ti'al ca'achi'. 
32Ti'ili'e' kiino' jo'op' u ya'ala'al Jerobaal ti' Gedeón, táan u ya'alico'ob: ca u 
tocubáa Baal ti', tumen Gedeone' tu pulaj u multuunil u kulta'al Baal. 
33Tuláacal túun le j madianitaob yéetel le j amalecitaob yéetel u cananeob j 
lakine', tu nupajuba'obe' ca tu ch'actajo'ob u yáalcab ja'il Jordán, ca j je'elo'ob 
tu táax lu'umil Jezreel. 

34Ba'ale' u pixan Yuumtzile' j ooc ti' Gedeón, leti'e' tu jóopsaj jun p'éel u baac j 
taman u ti'al ca u much'quint u cajtalil u yotochnáalo'ob Abiezer, 
35tu túuchi'itaj xan j t'anbil u ch'i'ibalo'ob Manasés u ti'al u much'tal yéetelo'ob, 
bey xan tu túuxtaj t'anbil u múuch' cajtalilo'ob u yotochnáalo'ob Aser, Zabulón 
yéetel Neftalí, jóoko'ob xan much'tal yéetel. 
36Gedeone' tu ya'alaj ti' Yuumtzil: Wa jach tu jaajil bíin a ca'aj a dzáa ti' teen u 
páajtalil in toquic Israele', je'el bix teech dzo'oc a wa'alico', 
37bíin in ca'aj in dzaj u tzo'otz kéewel jun túul j taman ti' le cúuchil tu'ux cu 
p'u'uchul le trigoo. Wa le quéen sáaschajac ch'uul u tzo'otzel le j tamano' yéetel 
p'uulja'o', ba'ale' tiquin le lu'umo', quin wojéeltique' jach tu jaajil a káat ca in 
meyajt teech u ti'al in toc Israel, je'el bix dzo'oc a wa'alico'. 
38Tu jaajile' bey úuchico' le ca j líik Gedeón le ja'atzcab kiino', tu yedzaj le j 
tzo'otz kéewelo' ca tu jóokesaj ti'e' jun p'éel lac chuup yéetel p'uulja'. 
39Chéen ba'ale' Gedeone' tu ya'alaj: Ma' a kuuxiltal tin wéetel wa quin ca'a káat 
óolal. In káat in túunt chéen u láak jun téen. Bejela'e' bíin a beet ca p'áatac 
tiquin le tzo'otzo', le p'uulja'o' ca u ch'uul le lu'umo'. 
40Ti' le áakabo' Kue' tu beetaj beyo', tu láak ja'atzcab kiine', le tzo'otzo' tiquin, 
tuláacal le lu'umo' ch'uul yéetel le p'uulja'o'. 

Jueces 7 

Gedeone' cu pa'ic u muuk le j madianitaobo' 

1Gedeón, le máax cu ya'ala'al Jerobaalil, yéetel tuláacal le máaxo'ob yano'ob 
yéetele', j líiko'ob ma'ili' sáaschajaque' ca j bino'ob je'elel tu tzéel u sayabil 
Harod. U cúuchil tu'ux jelecbalo'ob le j madianitaobo' cu p'áatal túun ti'obe' j 
xaman ti' le táax lu'um yaan tu chuun u witzil More'. 
2Yuumtzile' tu ya'alaj ti' Gedeón: Sen ya'ab máaco'ob ca taasic ta wéetel, wa ca 
in beet u pa'abal u muuko'ob le madianitaob tumen le j israelitaobo'; yaan u 
nojba'alcunsicuba'ob tin táan, yaan u tucultico'obe' tu juunal tu tocajuba'ob. 

3Let óolale' a'al ti' le máaco'obo' je'el máax yaan sajaquil ti'e' je'el u páajtal u 
bin tu yotoche'. Bey úuchic u túulalo'ob tumen Gedeón, ca j bino'ob veintidós 
mil máaco'ob, j p'áato'ob diez mil. 
4Ba'ale' Yuumtzile' tu ca'a a'alaj: Láili' ya'abo'obe'. Biso'ob u yuko'ob ja', te'elo' 
teen bíin in dza'ob ti' túuntajil, teen bíin in wa'al ti' teech máaxo'ob cun bino'ob 
ta wéetel, máaxo'ob ma'. 
5Gedeón túune' tu bisaj le máaco'ob u yuko'ob ja'o' ca j a'ala'ab ti' tumen 
Yuumtzil: Dzáa jun páay le máaxo'ob cu yukico'ob ja' yéetel u kabo'ob, le táan 
u léedzico'ob beyo'ob peeko'obe', jun páaycunt xan le máaxo'ob cu xoltalo'ob u 
yuko'ob le ja'o'. 
6Le máaxo'ob tu yukajo'ob ja' yéetel u kabo'obe' táan u léedzico'ob beyo'ob 
peeko'obe', chúucpaj trescientos. Tuláacal le u chuca'ano'obe' xolajo'ob u ti'al u 
yukico'ob le ja'o'. 
7Yuumtzil túune' tu ya'alaj ti' Gedeón: Yéetel le trescientos máaco'oba' bíin in 
toque'ex, yaan in pa'ic u muuk le j madianitaobo'. Tuláacal le u chuucáano'obo' 
je'el u páajtal u bino'obe'. 
8Gedeón túune' tu ya'alaj ti' tuláacal u chuucáano'obe' ca suunaco'ob tu chuybil 
najo'ob; ba'ale' ma'ili' u binbalo'obe' tu ch'a'aj ti'ob u p'uulo'ob yéetel u baac j 
tamano'ob. Chéen j p'áat yéetel le trescientos máaco'ob yéeya'ano'ob, ca 
je'elo'ob ti' jun p'éel ca'anal pu'uc, le j madianitaobo' ti' jayacbalo'ob ca'ach j 
táax lu'ume'. 
9Ti' le áakabo' Yuumtzile' tu ya'alaj ti' Gedeón: Líikene' ca éemequech u ti'al ca 
xi'iquech a ba'atelt le j madianitaob, tumen bíin in ca'aj in kubo'ob ta kab. 
10Ba'ale' wa sajaquech a ba'atelte', éemen táanil yéetel Fura a palitzil te tu'ux 
cu je'elelo'ob. 
11Ch'en xiquint ba'ax cu ya'alico'ob. Cu dzo'ocole' yaan a wu'uyicabáa yaan a 
wo'ol u ti'al ca a ba'atelte'. Gedeón túune' j éem yéetel Fura u palitzil tac te j 
cúuchilo'ob yano'ob táanil tu'ux cu pa'atico'ob u ba'atelo'ob le aj p'eeco'obo'. 

12Le j madianitaob, le j Amalecitaob yéetel le j lakinilo'obo' u ki'itbesmajuba'ob 
te j táax lu'umo' bey u múuch'ulo'ob j sáako'obe'. Yaan ya'abcach camello'ob 
je'el bix u ya'abil le sa'am lu'um yaan tu jáal le ka'anabo'. 
13Le ca'aj náadz Gedeón te tu'ux cu pa'atajo'ob le aj p'eeco'obo' tu yu'ubaj táan 
u tzicbaltic jun túul aj ba'atele' ti' u láak le ba'ax tu wayaktaje', táan u ya'alic: 
Tin náaytaje', jun p'éel u waajil cebada táan u taal u balkalaanquil tac c jaato, 
le ca tu jadzubáa ti' jun p'éel chubil naj ca tu beetaj u lúubul. 
14Le u yéet aj ba'atelo' tu núucaj: Lelo' ma' u láak ba'al wa ma' u máascab 
Gedeón, u paal Joás le j israelitao'. Kue' bíin u kuub tu kab Gedeone' le j 
madianitaob yéetel tuláacal u chuybil najo'ob. 
15Le ca tu yu'ubaj bix tzicbalta'abic le wayak yéetel bix na'ata'abique', Gedeone' 
tu kultaj Yuumtzil. Cu dzo'ocole' suunaj tu'ux much'ucbalo'ob le j israelitaob ca 
tu ya'alaj: ¡Líikene'ex tumen Yuumtzile' bíin u kub to'on tu'ux cu much'talo'ob 
le j madianitaobo'! 
16Tu séeblaquile' tu jatzláantaj le trescientos aj ba'atelo'ob óox tzúucul, ca tu 
dzaj u baac j tamano'ob ti' tuláacal yéetel p'úulo'ob táan bisico'ob ichilo'obe' 
tajche'ob t'aba'antaco'ob. 
17Ca tu ya'alaj ti'ob: Le quéen kuchuquen tu láak u jun tzéel tu'ux 
much'ucbalo'ob aj p'eeco'ob, pactene'exi' u ti'al ca a beete'ex le ba'ax bíin in 
beeté. 
18Le quéen in jóops le baac yéetel le máaxo'ob cu bino'ob tin wéetela', te'ex 
xane' jóopse'ex tu bakpach tuláacal le tu'ux cu much'talo'ob yéetel awte'ex: ¡Tu 
yo'olal Yuumtzil yéetel tu yo'olal Gedeón! 
19Bey túuno', Gedeón yéetel u aj ba'atelo'obe' j kucho'ob tu láak jun tzéel tu'ux 
much'ucbalo'ob, le táan u ke'exel u aj cananitaob le chúumuc áakabo'. Ca túun 
tu jóopsajo'ob u baac j taman ca tu pa'ajo'ob u p'úulo'ob cu bisico'obe', 
20le óox tzúucul aj ba'atelo'ob ti' le súutuco' tu jóopsajo'ob u baac j taman, ca 
tu pa'ajo'ob u p'úulo'ob. Ti' u x dzíic kabo'obe' cu bisico'ob ca'ach le t'aba'an taj 

che'obo', tu x no'oj kabo'obe' cu bisico'ob ca'ach u baaco'ob le j tamano', táan 
xan u yawatico'ob: ¡Ba'atel! ¡Tu yo'olal Yuumtzil yéetel tu yo'olal Gedeón! 
21Le j isarelitaobo' p'áato'ob ma' tu péeco'ob tu cúuchilo'ob tu bakpach le jaato; 
tuláacal u aj ba'atelo'ob le j madianitaobo' jóoko'ob áalcabil táan u yawato'ob. 
22Ca'aliquil le trecientos israelitaobo' táan ca'ach u bin u jóopsico'ob u baaco'ob 
le j tamano'obo', Yuumtzile' tu beetaj u ba'atelo'ob le j madianitaob tu 
baatzilo'ob, yéetel ca jóokoco'ob táan u púudzulo'ob tac Bet-sita, tu beelil 
Zerera, tac xan tu xuul u lu'umil Abel-mehola, naadz ti' Tabat. 
23J t'a'an túun le j israelitaob ti' u múuch' cajtalilo'ob u yotochnáalo'ob Neftalí, 
Aser yéetel tuláacal Manasés u ti'al ca u yáalcabpachtajo'ob le j madianitaobo'. 
24Gedeone' tu túuxtaj aj bisaj t'aano'ob tu witzilo'ob Efraín, táan u túuchi'itic ti' 
u cajnáalilo'ob le múuch' cajtalilo'oba' ca jóokoco'ob u ba'atelto'ob le j 
madianitailo'ob yéetel ca u dzajuba'ob tu'ux cu páajtal u ch'actico'ob u áalcab 
ja'il Bet-bara yéetel tu yáalcab ja'il Jordán, ma'ili' kuchco'ob leti'obe'. Le j 
Efranitaobo' tu dzo'ocbesajo'ob le t'aano', 
25bey xan tu machajo'ob ca'a túul u náacomo'ob le j madianitaob cu 
kaaba'intico'ob Oreb yéetel Zeeb. Orebe' tu quíimsajo'ob te j cháaltuun kaj 
óolta'an bejela'e' bey u cháaltuunil Oreb, Zeebe' quíimsa'ab ti' le cúuchil cu bisic 
u kaaba'o', le cúuchil tu'ux ca'ach cu pe'epe'echa'ata'al le uvao' u ti'al u 
jóokesa'al ca'ach u kaab. Cu dzo'ocol u yáalcab pachtico'ob le j madianitaobo', 
tu bisajo'ob ti' Gedeón ti' yaan ca'ach tu láak u tzéelil Jordán u pool Oreb yéetel 
u pool Zeeb. 

Jueces 8 

Gedeone' cu machic u ajawilo'ob madianitaob 

1U múuch' cajtalilo'ob u yotochnáalo'ob Efraine' kuuxilnajo'ob ca j sacach 
t'aanajo'ob yéetel Gedeón tu yo'olal ma' j túuxta'abo'ob t'anbil le ca jóok 
ba'ateltbil le j madianitaobo'. 

2Ba'ale' Gedeone' tu núucaj: ¿Ma' tu páajtal a wilique'ex, te'exe' ta beetaje'ex 
asab ya'ab ti' le tin beetajo'? Le jun p'íit ta beetaje'exo' asab co'oj u tojol, ti' le 
buca'aj t beetaj to'ono'. 
3Kue' tu kubaj ti' te'ex Oreb yéetel Zeeb, u náacomo'ob le j madianitaobo'. ¿tene' 
ba'ax tin beetaj cu páajtal u que'etel yéetel le ta beetaje'exo'? Le ca j u'uya'ab 
tumen le j Efrainilo'ob u t'aan Gedeone' jáaw u kuuxilo'ob ti'. 
4Gedeón yéetel u trescientos aj ba'atelo'obe' j kucho'ob Jordán ca tu ch'actajo'ob 
quex sen ca'ana'ano'ob tu yo'olal tu yáalcabpachtajo'ob le aj p'eeco'obo'. 
5Sucote', Gedeone' tu káataj ti' u cajnáalilo'ob: Beete'ex utz, dza'iquex wa ba'ax 
u ti'al u jaant le máaxo'ob cu taalo'ob tin wéetela', tumen sen ca'ana'ano'ob. 
Táan c máanbal áalcab pachtic u ajawo'ob Madianitaob, Zeba Yéetel Zalmuna. 
6Ba'ale' u nojochilo'ob Sucote' tu ya'alajo'ob: ¿Dzo'oc wa a machic Zeba yéetel 
Zalmuna u ti'al ca j tzéent a aj ba'atelo'ob? 
7Gedeone' tu núucaj: ¡cu dzo'ocol u ku'ubul ti' teen tumen Yuumtzil Zeba yéetel 
Zalmuna, quin suut in tzi'ict a bakele'ex yéetel ki'ixo'ob yéetel u x cojquéejil le 
x tocoy lu'umo'! 
8Le ca j luk te'elo' j bin tac Penuel, tu'ux tu káataj láili' le tu káataj Sucoto', le j 
penuelilo'obo' tu ya'alajo'ob jach je'el bix a'ala'abic ti' Sucote'. 
9Gedeone' tu ya'alaj ti'ob: ¡Le quéen suunaquen béeychaj ba'atele' quin jutic le 
x witzil najo'! 
10Zeba yéetel Zalmunae' ti' yano'ob ca'ach Carcor yéetel míin bey quince 
máaco'obe', le jaaj p'áatal ti' j lakin aj ba'atelo'ob, tumen dzo'oc ca'ach u quíimil 
ciento yéetel veinte mil ti'obi'. 
11Gedeone' j náachchaj u xíimbal te j bej cu bakpachtic le x tocoy lu'umo', tu 
lakin Noba yéetel Jogbeha, ca j bino'ob yóokol tu'ux jelecbalo'ob, ma' táan 
ca'ach u pa'atico'ob. 

12Zeba yéetel Zalmunae' jóoko'ob áalcab táan u púudzlo'ob, ba'ale' Gedeone' tu 
yáalcabpachtajo'ob ca tu macho'ob, tu beetaj u láaj ch'a'ico'ob sajaquil le aj 
ba'atelo'obo'. 
13Ca'aliquil táan u suut Gedeón ti' le ba'atel tu bejil Heres, 
14tu machaj jun túul j xi'ipal j Sucotil ca tu káat chi'itaj; le j xi'ipalo' dzíibtbil 
tu kubjilac u kaaba'ob setenta yéetel siete u nuuquilo'ob yéetel u nuuquilo'ob 
Sucot. 
15Gedeón túune' j bin Sucot ca tu ya'alaj ti' le caajo': ¿Kaja'an wa te'ex bix ta 
che'ejtilaquene'ex tu yo'olal Zeba yéetel Zalmuna? ¿kaja'an ti' te'ex ma' ta 
wóoltaje'ex a dza'ex waaj ti' in aj ba'atelo'ob jach ca'ana'ano'ob, le ca ta 
wa'alaque'ex ma' c machico'obi'? ¡je'el leti'oba'! 
16Gedeón túune' tu machaj ki'ixo'ob yéetel u x cojquéjil le x tocoy lu'umo', 
yéetelo'ob tu jadzaj u nuuquilo'ob Sucot. 
17Bey xan tu jutaj u witzil najil Penuel, yéetel tu quíimsaj u cajnáalilo'ob le 
caajo'. 
18Cu dzo'ocole' tu káat chi'itaj ti' Zeba yéetel ti' Zulmuna: ¿Bix le máaco'ob ta 
quíimsaje'ex Taboro'? Leti'obe' tu núucajo'ob: Chica'ano'ob ca'ach ti' teech tu 
jujun túulo'obe' bey jun túul u paal ajawe'. 
19Gedeón túune' awatnaji: ¡In sucu'uno'ob! ¡Ta quíimsaje'ex in wéet ki'ikelo'ob! 
Jach jaajil, je'el bix jach jaaj cuxa'anil Yuumtzile', wa te'ex ma' táan ca'ach a 
quíimsique'exo'obe', jach tu jaajile' mix teen bíin in quíimse'ex ca'achi. 
20Ca tu ya'alaj ti' Jefer, u yáax paal: ¡Líiken quíimso'ob! Ba'ale' Jefere' jach paal 
ca'achi', ma' tu yóoltaj u jóokes u máascabi'. 
21Zeba yéetel Zalmuna' túune' tu ya'alajo'ob ti' Gedeón: ¡Quiimso'on túun 
teechi'! ¡wíinique' kaj óolta'an tu yo'olal u jach xixib máaquiil! Gedeone' j líike' 
ca tu quíimsajo'ob, ca tu chá'aj le ba'alo'ob jadzutztac cu bisico'ob tu caalo'ob 
u camello'ob Zeba yéetel Zalmuna. 

22Le j israelitaob túuno' tu ya'alajo'ob ti': Bey dzo'oc a toquico'on ti' u páajtalil 
le j madianitaobo', j káate', teech yéetel a paalale' ca a méektáanto'one'ex. 
23Ba'ale' Gedeone' tu núucaj: Mix teen, mix in j xibil paal bíin u méektáante'ex. 
Yuumtzil bíin u méektáante'ex. 
24Ba'ax in káate' ca dza'abac teen le x dzipito'ob ta ch'a'aje'exo'. Le x dzipito'ob 
oro u ca'aj cu dzáico'ob ca'ach le aj ba'atelo'ob, le c aj p'eeco'obo' tumen leti'obe' 
ti' caja'ano'ob ca'ach x tocoy lu'ume'. 
25Le j israelitaobo' tu jayajo'ob jun p'éel nook te j lu'umo', ca tu láalajo'ob 
yóokol le x dzipito'ob tu ch'a'ajo'obo', ca tu ya'alajo'ob ti' Gedeón: je'el lo'oba' 
ch'a'e'. 
26Tuláacal u oroil le x dzipito'obo' tu p'isaj óoli' diez yéetel nueve kilos, ma' j 
xo'oc le u láak jadzutz ba'alo'obo' mix le co'oj ba'alo'obo', mix le chacjome'en 
nook cu bisico'ob u ajawilo'ob Madián, mix u léech caal u camello'ob. 
27Yéetel le oroo', Gedeone' tu beetaj jun p'éel efod, ca tu ta'acaj tu caajil Ofra, 
u noj caajal, tuláacal israele' ma' tu kex óoltajo'ob Yuumtzil tu yo'olal le efodo', 
tumen suunaj jun p'éel táabsaj ti' Gedeón yéetel u yotochnáalo'ob. 
28Bey úuchic u palitzilta'al le j madianitaob tumen Israel, mix bikin suunajo'ob 
u líiksico'ob jo'ol. Cuarenta ja'abo'ob j máani', ca'aliquil cuxa'an Gedeone', 
yanchaj jéedzel ti' le cúuchilo'obo'. 

Cu quíimil Gedeón 

29-30Jerobaal, wa Gedeone', j bin cajtal jach tu yotoch; yanji setenta u paalal, 
tumen ya'ab ca'ach u yatano'ob. 
31Jun túul u x keech yaan ca'ach ti' Siqueme', bey xan tu dzaj jun túul paal ti', 
ca tu dzaj u kaaba'int Abimelec. 
32Gedeone' quíim jach nuxib, ca j mu'uc tu mucnal Joás u taata, tu caajil Ofra, 
u noj caajil u cajtalil yotochnáalo'ob Abiezer. 

33Cu dzo'ocol u quíimil Gedeone', le j israelitaobo' tu xúump'attajo'ob Yuumtzil 
u ti'al u kultico'ob le u jejeláas yoochelo'ob Baal ca tu yéeyajo'ob Baal-berit bey 
u kuobe'. 
34Tu tu'ubsajo'ob Yuumtzil u Ku, le máax toco'ob ca'ach ti' tuláacal u aj 
p'eeco'ob bakpachmailo'obe'. 
35Yéetel ma' tu sutajo'ob u jel le utz, ti' u yotochnáalo'ob Jerobaal, u káat u 
ya'ale' Gedeón, tu yo'olal tuláacal u ma'alob ba'alo'ob tu beetaj ca'ach 
ti'olalo'ob. 

Jueces 9 

Jun p'éel u quett'aan Jotam 

1Abimelec, u paal Jerobaale', j bin Siquem u ti'al j t'aan yéetel u láaktzilo'ob u 
maama. Ca tu ya'alaj ti'ob: 
2Tu kaaba' c láaktzilo'one'exe', quin káat óoltic ti' te'ex ca a wa'alex ti' u 
cajnáalilo'ob Siqueme', asab ma'alob ca méektáanta'aco'ob chéen tumen jun 
túul máac, ma' tumen tuláacal u setenta paalal Jerobaali'. 
3Tu yo'olal láaktzil Abimeleque', leti'obe', tu dzajuba'ob tu tzéel, ca j bino'ob j 
t'aan yéetel le j Siquemilo'obo' u ti'al ca u éejemto'ob. 
4Tu ch'a'ajo'ob xan setenta sac taakin tu kulnaj baal-berit ca tu dzajo'ob ti' 
Abimelec, yéetel le taakino', Abimeleque' tu bo'otaj dze'edzec quíimsaj 
wíinico'ob u ti'al ca xi'ico'ob tu paach. Le wíinico'obo' j bino'ob yéetel, 
5Ofra, tu'ux cajlaj ca'ach u taata Jerobaal, chéen ti' jun p'éel tuuniche' 
quíimsa'ab setenta u sucu'uno'ob Abimelec. Chéen tu ta'acbesicubáa Jotam, u 
chichnil u paalal Jerobaal. 
6Cu dzo'ocole' tuláacal le j Siquemilo'ob yéetel Bet-milo'obe' tu 
much'quintajuba'ob tu yicnal jun cúul béec naadz xan ti' le quili'ich tuunich 
yaan Siquemo', ca tu wa'acuntajo'ob Abimelec bey ajawe'. 

7Le ca tu yojéeltaj Jotame', j na'ac tu witzil Gerizim, te'elo' awatnaj ka'am u ti'al 
ca u'uya'ac tumen tuláacal: ¡U'uyene'ex ma'alob, u j xiibile'ex Siquem! ¡Bey xan 
ca u'uyaque'ex tumen Ku!. 
8Jun p'éel kiine' le che'obo' tu yóoltajo'ob ca yanac jun túul u ajaw, ca tu 
ya'alajo'ob ti' le olivoo' ca u beet u ajawil. 
9Ba'ale' le olivoo' tu ya'alaj ma', tumen u ti'al ca in beet u ajawil le che'obo' 
kabéet in p'atic in dzáic aceite, le cu meyaj u ti'al u tzi'iquil máaco'ob, bey xan 
u tzi'iquil Ku. 
10Le che'ob túuno' tu káat chi'itajo'ob ti' u che'il higo ca u bee u ajawil ichilo'ob. 
11Ba'ale' u che'il le higo tu ya'alaj ma' tu páajtal, tumen u ti'al ca in beet u ajawil 
le che'obo' kabéet u p'atic u dzáic ch'ujuc yéetel u qui'iqui' higo'ob. 
12Le che'ob túuno' tu ya'alajo'ob ti' u che'il uva ca u beetubáa u ajawilo'ob. 
13Ba'ale' le u che'il le uvao' tu ya'alaj ti'obe' ma', tumen u ti'al ca u beetubáa u 
ajawil le che'obo' yaan u p'atic u dzáic u kaab uva, le cu meyaj u ti'al u 
qui'imactal u yóol máaco'ob bey xan u qui'imactal u yóol Ku. 
14Tu dzoocbalaque' le che'obo' tu ya'alajo'ob ti' le x cojquéejo' ca u beet u ajawil 
ichilo'ob. 
15Le x cojquéejo' tu núucaj, wa jach a káate'ex ca in beetinbáa ajawil ichile'exe', 
tuláacal yaan wal u dzáicubáa yáanal u bo'oy; ba'ale' wa ma' a káate'ex ca in 
beet in ajawil ichile'exe', yaan u jóokol ichile'exe' jun p'éel káak bíin u xu'uls u 
kuulche'ilo'ob le Líbano'. 
16Bejela'e' teen quin káat chi'itique'ex: ¿Ta beetaje'ex ba'ax ma'alob yéetel ba'ax 
utz iquil ta wa'acuntjilaque'ex Abimelec bey ajawe'? ¿Ta beetaje'ex ba'ax 
ma'alob ti' u yotochnáalo'ob Jerobaal je'el bix leti' tu beetaj ta wéetele'exe'? 
17Tumen in taatae' tu dzaj u cuxtal le ca j ba'atelnaj u ti'al a to'ocole'ex ti' u 
páajtalil le j madianitaobo'. 
18Te'exe', dzo'oc a sutique'ex a paache'ex ti' u yotochnáalo'ob in taata, dzo'oc 
xan a quíimsique'ex setenta u paalal ti' jun p'éelili' tuunich. Cu dzo'ocole' bey 

báaxale' ta wa'acuntaje'ex Abimelec bey ajawe', u paal Jerobaal yéetel u x 
keech, chéen tumen leti'e' a láaktzile'ex. 
19Tene' quin wa'alic ti' te'ex bejela'e': Wa te'ex ta beetaje'ex utz ti' Jerobaal 
yéetel u yotochnáalo'obe', xi'ic te'ex utzil; 
20wa ma'e', ¡jóokoc ti' Abimelec jun p'éel káak ca u xu'uls tuláacal Siquemilo'ob 
yéetel Bet-milo, yéetel ca jóokoc ti' Siquem yéetel Bet-milo jun p'éel káak u 
xu'uls Abimelec!. 
21Cu dzo'ocol u ya'alic lela', Jotame' púudzi ca j bin cajtal Beer, tumen tu ch'a'aj 
sajaquil ti' u sucu'um Abimelec. 
22Abimeleque' tu beetaj ba'ax tu yóoltaj ti' le j israelitaob óox p'éel ja'abo'ob. 
23Kue' tu dzaj jun túul kaakas pixan ichil Abimelec yéetel le j Siquemilo'obo', u 
ti'al ma' dzo'ocbesico'ob u t'aan Abimelec. 
24u ti'al u bo'otic Abimelec iquil tu wequilac ki'ik le ca tu quíimsaj u setenta 
paalal Jerobaal, le j Siquemilo'obo' bíin u bo'oto'ob tu yo'olal tu yáantjilaco'ob. 
25Le j Siquemilo'ob yaan ca'ach máaco'ob ichilo'ob u ta'acmajuba'ob j káax u 
ti'al u beetico'ob loob, ti' je'enque'ex máax cu máano'ob naadz te j bejo'. 
Abimeleque' tu yojéeltaj. 
26Jun p'éel kiine', Gaal, u paal Ebedes j máan Siquem yéetel u sucu'uno'ob ca j 
lúubo'ob utzil ti' le noj caajo', 
27j bino'ob ich cool u ti'al u molico'ob uva ca tu beetajo'ob vino yéetel, ca tu 
beetajo'ob jun p'éel nojoch kiinbesaj táan u janalo'ob táan u cáaltalo'ob tu 
yotoch u kuob yéetel táan u loolob t'antico'ob Abimelec. 
28Gaal túune' cu ya'alic ca'achi': ¿Máax cu tuculticubáa le Abimeleca'? Ma' wa 
chéen jun túul u paal Jerobaal yéetel Zebule' u yáantaj. To'one' j Siquemilo'on, 
¿Máaxo'on u ti'al ca máanaco'on beyo'on u palitzilo'ob tu táano'obe'? Co'ox 
cuxtal bey u palitzilo'ob Hamor, le máax líikes u caajil Siquem, ma' u 
palitzilo'on Abimelequi'. 

29¡Quexi', wa teen a nojchile'exe', tu séeblaquil je'el in lukesic Abimeleque'! bey 
xan tu ya'alaj: ¡Xeen, Abimelec much'quint a aj ba'atelo'ob co'oten j ba'atel! 
30Le ca tu yu'ubaj Zebul u j méektáan le caajo', le ba'ax cu máan u ya'al Gaale', 
sen kuuxilnaji 
31ca tu túuxtaj a'albil ti' Abimelec, ti' yaan ca'ach Aruma. Gaal u paal Ebede', j 
taal yéetel u sucu'uno'ob Siquem, táan u líiksaj óoltic u cajnáalilo'ob le caaja'. 
32Let o'olale' jóoken a ta'acbesabáa yéetel áakab te j káaxo', pa'ate' yéetel a aj 
ba'atelo'ob. 
33Ja'atzcab, le quéen jóokoc kiine' pulabáa yóokol le caaja', le quéen jóokoc 
Gaal yéetel u aj ba'atelo'ob j ba'atel ta wéetele', beet ti' leti'ob, je'el ba'ax a 
káate'. 
34Bey túuno', Abimelec yéetel tuláacal u aj ba'atelo'obe', jóoko'ob yéetel áakab 
ca tu ta'acbesjucuba'ob tu bakpach Siquem, u t'oxmajuba'ob can múuch'. 
35Le ca jóok Gaal tu jool le caajo', Abimelec yéetel u aj ba'atelo'ob jóoko'ob 
tu'ux tu ta'acbesajuba'ob. 
36Ca tu yilaj Gale' tu ya'alaj ti' Zebul: ¡Ile, yóokol le jo'ol lu'umo'obo' táan u taal 
u yéemel jun múuch' aj ba'atelo'ob! Tu núucaj Zebule': Ma' chéen u yoochelo'ob 
le jo'ol lu'umo'ob, chica'an ti' wíinico'ob. 
37Ba'ale' Gaale' tu ca'a a'alaj: ¡Bey xan te j pu'uco' cu kaaba'intic Tuuch lu'um 
táan taal u yéemel jun múuch' aj ba'atelo'ob! ¡yaan u láak jun múuch' cu taal 
tu beel Béequil le aj na'ato'obo'! 
38Tu ya'alaj Zebul: ¡T'aanen bejela'e', j nonojbáil! ¡Teech, ca wa'alic, 
Abimeleque' mix ba'al u ti'al ca u palitzilto'on! te yaan u aj ba'atelo'ob le mix 
ba'al a ti'alo'. ¡Xeen jóoken u ti'al ba'atel yéetelo'ob bejela'e'! 
39Gaale' jóok ba'atel, tu nactáantaj u cajnáalilo'ob Siquem yéetel Abimelec. 
40Abimeleque' tu ch'a'apachtaj, Gaale' j púudz ti', tac tu jool le noj caajo', 
yanchaj ya'ab quimeno'ob. 

41Abimeleque' j p'áat Aruma, Zebule' tu jóokesaj Gaal yéetel u sucu'uno'ob 
Siquem. 
42Tu láak kiine' u cajtalilo'ob Siqueme' jóoko'ob j káax, le ca tu yojéetaj 
Abimeleque', 
43tu jóoksaj óox jaatz ti' u aj ba'atelo'ob ca tu ta'acbesajubáa te j káaxo'; le ca 
tu yilaj u jóokol le Siquemilo'ob te j caajo' jóok tu'ux u ta'acbesajuba'o' ca tu 
pulajubáa yóokolo'ob. 
44Leti' yéetel le jun jaatz j bino'ob tac tu jool le caajo' ca tu ch'a'ajo'ob, ca'aliquil 
le u láak ca'a jaatz tu pulajuba'ob yóokol le cu máano'ob te j káaxo' ca tu 
quíimso'ob; 
45u yalab le kiino' tu máansaj Abimelec táan u ba'ateltic Siquem, tac ca tu 
ch'a'aj. Tu xu'ulsaj le caajo' ca tu quíimsaj tuláacal u cajnáalilo'ob, ca tu pakaj 
ta'ab te j caajo'. 
46Le ca tu yojéeltajo'ob le j Migdal-siquen ba'ax dzo'oc ca'ach u beetic 
Abimeleque', j bino'ob tu bo'oy u tuulumil kulnaj El-berit. 
47Ca tu yojéeltaj Abimelec tuláacal ti' much'ucbalo'obi'. 
48Bin yéetel tuláacal u aj ba'atelo'ob tu káaxil Salomón yéetel jun p'éel báat ca 
tu ch'acaj u kab jun cúul che'; cu dzo'ocole' tu dzaj tu queléembal, ca tu ya'alaj 
ti' tuláacal u aj ba'atelo'ob ca u beeto'ob xan beyo'. 
49Tuláacalo'ob tu ch'a'aco'ob u kab che' ca j bino'ob tu paach Abimelec tu 
tuulumil kulnaj tu'ux tu tzolajo'ob u kab le che'obo' ca tu t'abajo'ob, ca tu 
quíimso'ob tuláacal le j Migdal-siquem, tu pa'ate'ile' mil j xiibo'ob yéetel 
co'olelo'ob. 
50Cu dzo'ocole' Abimeleque' xíimbalnaj tac Tebes, tu nu'uctaj le ba'atelo' ca j 
bin yóokolo'obe' ca tu ch'a'aj. 
51Chúumuc le caajo' yaan ca'ach jun p'éel witzil naj te'elo' tu ta'acbesicuba'ob 
tuláacal u cajnáalilo'ob le caajo' j xiibo'ob yéetel x co'olelo'ob, tu kalajo'ob 
ma'alob u jool najilo'obe' ca j na'aco'ob tu yóokol; 

52ba'ale' Abimeleque' kuch tac tu jool najil le witzil najo' ca tu tuclaj u beetic 
loob ti'ob, táan u dzáicubáa u tóoc ca'achi', 
53le ca j pu'ul tumen jun túul co'olel jun p'éel u ca'il juuch', ca j lúub tu pool ca 
j pa'ab u baaquel u jo'ol 
54Abimeleque' tu t'anaj u yáantaj le cu bisic nu'ucul u ba'atele' ca tu ya'alaj ti'; 
jóokes a máascab ca quíimsen tumen ma' in káat ca a'ala'aque' jun túul co'olel 
tu quíimsajen. U j yáantaj túune' tu póot lomtaj yéetel u máascab, bey 
quíimico'. 
55Le j israelitaob ca tu yilajo'ob dzo'oc u quíimil Abimelec, suunajo'ob tu 
yotocho'ob. 
56Bey úuchic u beetic Ku, u bo'otic Abimelec le loob tu beetaj ti' u 
yotochnáalo'ob u taatae', ca tu quíimsaj setenta u sucu'uno'ob. 
57Bey xan tu beetaj Ku, ca u bo'ot le j Siquemilo'ob tuláacal máaco'ob tu 
quíimsajo'obe'. Beyo' dzo'ocbesa'ab le loolob t'aan tu beetaj Jotam, u paal 
Jerobaal. 

Jueces 10 

Méektáano'ob Tola yéetel Jair 

1Cu dzo'ocol u quíimil Abimeleque', jun túul j xiib ti' u múuch' cajtalilo'ob u 
yotochnáalo'ob Isacar cu kaaba'intic Tola, u paal Fúa u yáabil Dodo, j líik u ti'al 
u yáantic Israel. Tola cajacbal ca'ach Samir, tu witzil Efraín, 
2tu méektáantaj Israel maanal veintitrés ja'abo'ob, tac ca j quíimi ca j mu'uc 
Samir. 
3Cu dzo'ocole' j líik Jair, j Galaadil ca'achi', ca tu méektáantaj Israel veintidós 
ja'abo'ob. 
4Yanchaj ti' Jair treinta u paalal, tu jujun túulile' yaan jun túul burro cu nat'ic, 
yaan xan jujun p'éel caaj ti'ob tu lu'umil Galaad. Le treinta noj caajo'obo' kaj 
óolta'ano'ob tac bejela'e' bey u noj caajilo'ob Jair. 
5Le ca'aj quíim Jaire' mu'uc Camón. 

Le j amonitaobo' cu loobiltico'ob Israel 

6Ba'ale' le j israelitaobo' tu ca'a beetajo'ob kaas tu táan Yuumtzil, ca tu 
kultajo'ob jejeláas yoochelo'ob beetbil kuob cu kaaba'intic Baal yéetel Astarté, 
je'el bix u kuob Asiria, Sidón, Moab, Amón, yéetel u kuob le j Filisteobo'. Tu 
p'atajo'ob Yuumtzil ca jáaw u kultico'ob. 
7Let o'olal Yuumtzile' jach p'u'uj yéetelo'ob ca tu kubajo'ob tu kab le j Filisteob 
yéetel tu kab le j amonitaob. 
8J máan diez yéetel ocho ja'abo'ob, le Israelitaob táan u yaayaj loobilta'alo'ob 
tumen le j filisteob yéetel le j amonitaob caja'ano'ob Galaad, tu láak u tzéel 
Jordán, tu lu'umil amorreob. 
9Le j amonitaobo' tu ch'actajo'ob Jordán u ti'al ba'atelto'ob xan u múuch' 
cajtalilo'ob u yotochnáalo'ob Judá, Benjamín yéetel Efraín, le j israelitaobo' tu 
yilajuba'ob talam kaas. 
10káat óolnajo'ob túune' ca tu ya'alajo'ob ti' Yuumtzil: C Ku, dzo'oc kebanchajal 
tumen dzo'oc j xúump'attiquech u ti'al kultic le beetbil kuobo'. 
11Yuumtzile' tu núucaj: Te'exe' j beeta'ab a yaayaj mukyaje'ex tumen le j 
egipciob, le j amorreob, amonitaob, le j filisteob, 
12le j sidonitaob, amalecitaob yéetel madianitaob; ba'ale' káat óolnaje'ex ti' teen 
ca tin wáantaje'ex. 
13Quex tin wáantaje'exe', te'exe' ta xúump'attajene'ex u ti'al a bine'ex a kulte'ex 
u láak kuob, let o'olal ma' bíin in ca'a wáante'exi'. 
14¡Xeene'ex, káate'ex áantaj ti' le kuob dzo'oc a yéeyique'exo'! ¡Leti'ob ca u 
yáante'ex le quéen yanaque'ex ichil óotzilil! 
15Le j israelitaob túuno' tu núucajo'ob ti' Yuumtzil: Dzo'oc c kebanchajal. Beet 
t éetel je'el ba'ax a káate', ba'ale' ¡Beet utz a wáantico'on bejela'e'! 
16Le j israelitaobo' tu xúump'attajo'ob le yaanal kuobo' ca j suunajo'ob u 
kulto'ob Yuumtzil, tu yo'olal u sen mukyaj le israelitaobo' Yuumtzile' tu ch'a'aj 
óotzilil ti'ob. 

17Le j amonitaobo' tu much'ajuba'ob ca je'elo'ob Galaad, le j israelitaobo' tu 
much'ajuba'obe' ca je'elo'ob Mizpa. 
18Le j israelitaob caja'ano'ob ca'ach Galaad yéetel u nojochilo'obe' tu ya'alajo'ob 
tu baatzilo'oba', le máax bíin u nu'uct le ba'atel u ti'al u bin yóokol le j 
amonitaob leti' bíin u méektáant tuláacal u cajnáalilo'ob Galaad. 

Jueces 11 

U nuuquilo'ob Galaad tu káato'ob áantaj ti' Jefté 

1Jefté jun túul aj ba'atel jach j xiib cajnáal tu lu'umilo'ob Galaad. U paal ca'ach 
jun túul x cáacbach ti' jun túul j xiib cu kaaba'intic Galaad, 
2U yatan Galaade' tu dzaj u láak paalal ti', ca j ch'íijo'obe' tu yáalcabansajo'ob 
Jefté tu yotocho'ob ca tu ya'alajo'ob ma' bíin u kam mix ba'al ti' u taatai' tumen 
u paal u láak co'olel. 
3Jefté túune' j púudz ti' u sucu'uno'ob ca j bin cajtal tu lu'umilo'ob Tob, tu'ux tu 
nupajuba'ob ti'e' jun múuch' j ma' beel wíinico'ob, pa'ate' yéetele' cu jóokolo'ob 
chéen j máan meyaj loob. 
4Cu Dzo'ocol u máan ca'ach dze'edzec kiine' le j israelitaob jo'op' u 
loobilta'alo'ob tumen j amonitaobo', 
5u nuuquilo'ob Galaade' tu túuxtajo'ob taasbil Jefté tac tu lu'umilo'ob Tod, 
6ca tu ya'alajo'ob ti': Co'oten j káate', teech c nojoch c ba'atelt le j amonitaob. 
7Jefté tu núucaj: ¿Ma' wa a p'eektmaine'ex ca'ach ca ta beetaje'ex in jóokol tu 
yotoch in taata? ¿Ba'axten bejela'e' tu yo'olal yaj yanile'ex ca taal a caxtene'ex? 
8Ca tu núucajo'ob: Tu yo'olal yaj yanilo'one' taalo'on cax teech c káat ca 
taaquech t éetel u ti'al a ba'atelt le j amonitaob, bey xan u ti'al c beetiquech u 
nojoch tuláacal u cajnáalilo'on Galaad. 
9Tu núucaj Jefté: Wa jach jaaj a káate'ex ca suunaquen u ti'al in ba'atelt le j 
amonitaob, wa Yuumtzil cu dzáic ti' teen in pa'a u muuko'obe' bíin in betinbáa 
a noojoche'ex. 

10Le j nuuquilo'obo' tu éejemtajo'ob: Yuumtzil u'uyic, to'one' bíin c beet tuláacal 
le ba'ax dzo'oc a wa'alico'. 
11Jefté túune' j bin yéetelo'ob, le caajo' tu wa'acuntaj bey u nojchile' yéetel u 
ti'al u poolint le ba'atelo'. Mizpae' Jefté tu ya'alaj tu táan Yuumtzil tuláacal le 
ba'ax tu yáax a'alajo', 
12Cu dzo'ocole' tu túuxtaj dze'edzec aj bisaj t'aano'ob ti' u ajawil amonitaob u 
ti'al ca a'ala'ac: ¿Ba'ax yaan teech t éetel u ti'al ca taaquech a beeto'on loob? 
13U ajaw le j amonitaob tu núucaj ti' u aj bisaj t'aano'ob Jefté: Te'ex j israelitaob 
jóoke'ex Egipto, ta lukese'ex j lu'umo'ob chúunul tu yáalcab ja'il Arnone' cu 
kuchul tac tu yáalcab ja'il Jaboc yéetel Jordán. Bejela'a' túune' x ma' ba'atele' 
ca'a sut teen le lu'umo'. 
14Jefté tu túuxtaj túun u láak aj bisaj t'aano'ob ti' u ajawil le j amonitaob, 
15yéetel le túuchi' t'aana': Le tu núucaj Jefté ca a'ala'ac teech: To'on le j 
israelitaono' mix jun téen lu'uste'ex a lu'um mix ti' moabitaob mix ti' amonitaob. 
16le ca'aj jóoko'on ca'ach Egiptoe', ch'actaj le j x tocoy lu'umo' tac le chac 
ka'anabo' ca j kucho'on tac Cades. 
17Tu túuxtaj túun dze'edzec aj bisaj t'aano'ob ti' u ajawil Edom u ti'al káatique' 
wa je'el u cha'ic j máan tu lu'umile' ba'ale' leti'e' ma' tu yóoltaji' bey xan káataj 
ti' u ajawil Moab láili' ma' tu cha'aj c máani' le beetic p'ato'on Cades. 
18Cu dzo'ocole', iquil xíimbaltic le x tocoy lu'umo' bakpachtaj u lu'umilo'ob 
Edom yéetel Moab, tac c kuchul tu lakin Moab tu'ux je'elo'on tu láak u tzéel u 
áalcab ja'il Arnón. Ba'ale' ma' ch'actaji' tumen te'elo' u chúunul u lu'um Moab. 
19Tu túuxtaj túun dze'edzec aj bisaj t'aano'ob ti' Sehón u ajawil amorreob 
Hesbón, u ti'al c káatic ti'e' ca u cha'a c máan tu lu'umilo'ob u ti'al bin t lu'umil. 
20Ba'ale' Sehóne yanji péec óol ti', ma' tu yóoltaj ca máanco'on tu lu'umi'; ca tu 
much'quintaj u aj ba'atelo'ob ca je'el Mahaza ca j lúub t óokol. 
21Yuumtzil u Junab Ku Israel, u caajal, tu pa'aj u muuk Sehón yéetel u aj 
ba'atelo'obe' ca t pa'aj u muuk beyo' j ti'alintaj tuláacal u lu'umil le j amorreob: 



628 

 

Biblia Maya 
© 1992, Sociedades Bíblicas Unidas. 

 

 
 

 

22ch'a'aj tuláacal u lu'umil j amorreob, cu chúunul tu yáalcab ja'i' Arnón tac 
Jaboc cu chúunul x tocoy lu'umil tac Jordán. 
23¿Bejela'e' a káat a lukes to'on le ba'ax tu lukesaj Yuumtzil ti' le j amorreob u 
ti'al u dzáic to'ono'? 
24Wa Quemós, a ku cu dzáic teech wa ba'axe' ca tucultic a ti'al. ¿ma' beyi'? to'on 
xane' tucultic c ti'al le ba'ax Yuumtzil tu dzaj c ti'alintico'. 
25¿Jach ca wu'uyicabáa asab ma'alobech ti' Balac, u paal Zipor, ajawil Moab? 
ma'alob túun, leti'e' ma' j taal j ba'atel t éeteli'. 
26trescientos ja'abo'ob dzo'oc u máan cajlaco'on Hesbón, Aroer, yéetel tu péet 
caajilo'ob yéetel tuláacal u noj caajo'ob tu jáal Arnón; ¿ba'axten ma' ta káate'ex 
ti' tuláacal le kiino'ob je'elo'? 
27Tene' ma' in beet teech mix jun p'éel kaasi'. Teche' ca beetic kaas iquil a taal 
a loobilto'on. Yuumtzil aj p'is óole' leti' bíin u p'is óolt le j israelitaobo' yéetel 
le j amonitaobo' 
28U ajawil le j amonitaob ma' tu yóoltaj u yu'ub le t'aan tu túuxtaj Jefté. 

U séeb chi' Jefté. 

29U pixan Yuumtzile' j taal yóokol Jefté, leti'e' tu yáalcabtaj Galaad yéetel 
Manasés, tac yocol tu lu'umil le j amonitaob. 
30Jefté' tu beetaj le séeb chi' ti' Yuumtzil beya': Wa ca dzáic teen ca in pa'a u 
muuk le j amonitaobo', 
31tene' quin kubic láaj tóocbil le máax bíin yáax jóokoc tin wotoch u ti'al 
kamiquen le quéen suunaquen ti' le ba'atelo'. 
32Jefté j ooc tu lu'umil le j amonitaob, ca tu ba'ateltaj, Yuumtzil tu dzaj ti' Jefté 
ca béeyac. 
33Jefté' tu quíimsaj ya'ab u aj p'eeco'ob, ca tu ch'a'aj veinte caajo'ob ichil Aroer, 
Minit yéetel abel-keramin, beya' le j israelitaobo' tu dzáancha'ato'ob le j 
amonitaobo'. 

34Le ca j suunaj Jefté tu yotoche', le chéen jun túul u x ch'upul paal yaan ti'e' 
jóok u kam táan u yóokot táan xan u bobojtic u mejen paax. Chéen leti' tumen 
ma' j yanji' u láak u paalali', 
35let óolal le ca tu yilaje', tu jataj u nook u chíiculal yaayam ca tu ya'alaj ti': ¡In 
x ch'upul paal, dzo'oc a dzáic ti' teen yaayaj óolal! ¡Tumeen teech beetic in 
mukyaj, tumen tin beetaj jun p'éel séeb chi' ti' Yuumtzil yaan in dzo'ocbesic!. 
36X leti'e' tu núucaj: Teech in taata, beet tin wéetel le ba'ax ta séeb chi'ita ti' 
Yuumtzil tumen leti'e' dzo'oc u dza'ictech páajtalil yóokol a aj p'eeco'ob le j 
amonitaob. 
37Chéen quin kátic teche' jun p'éel ba'al, ca dzáa ti' teen ca'a p'éel winalo'ob u 
ti'al ca xi'iquen xíimbal te j káax yéetel in wéet x ch'úupalalil tumen yaan in 
quíimil x ma' dzo'ocol beelil. 
38Jefté' tu dzáa ti' le ca'a p'éel winalo'ob, ti' le kiino'obo' x leti'e' j máan táan u 
yokol te j káaxo' yéetel u yéet x ch'úupalo'obo' tu yóolal yaan u químil x ma' 
dzo'ocol beelil. 
39Cu dzo'ocol u máan le kiino'obo' j suunaj tu'ux caja'an u taata, le ti' túune' tu 
dzo'ocbesaj le séeb chi' tu beetaj ca'ach ti' Yuumtzilo'. U x ch'upul paal Jefté j 
quíim x sujuy tumen ma' tu nupubáa yéetel mix jun túul j xiibi'. 
40Let o'olal suuc ichil le j israelitaob tuláacal ja'abo'obe' le x ch'úupalo'obo' yaan 
u bino'ob banban okol u x ch'upul paal Jefté can p'éel kiin. 

Jueces 12 

Jefté yéetel u múuch' cajtalilo'ob otochnáalo'ob Efraín 

1U j xiibilo'ob u múuch' cajtalilo'ob otochnáalo'ob Efraine' much'lajo'obe' ca tu 
ch'actajo'ob u yáalcab ja'il Jordán tu tojil Zafón ca tu ya'alajo'ob ti' Jefté: 
¿Ba'axten ta puljaba yóokol le amonitaob ma' ta wa'alaj to'on u ti'al ca xi'ico'on 
j áantechi'? ¡Bejela'e' binelca'ajo'on tóoc a ti' yanech ichile'! 

2Jefte' tu núucaj: Teen yéetel in wéet aj ba'atelo'obe' yanchaj jun p'éel 
kuxitáanbal yéetel amonitaob, tene' tin t'aanaje'ex ba'ale' te'exe' ma' j taale'ex a 
toco'one'exi'. 
3Le ca tin wilaj ma' j taale'ex a wáanto'one'exe' tin dzajimbáa tu chi' quíimil le 
ca tin ba'ateltaj le j amonitaobo', Yuumtzile' tu beetaj in dzáanche'etico'ob. 
¿Ba'axten ca taale'ex ba'atel tin wéetel bejela'e'? 
4Jefté túune' tu much'quintaj tuláacal u j xiibo'ob Galaad ca'a j ba'atelnaj yéetel 
Efraín ca tu pa'aj u muuko'ob. Le j Efrainilo'ob cu ya'alico'ob ca'achi' leti' le j 
Galaadilo'ob le cajacbalo'ob ca'ach chúumuc ti' Efraín yéetel ti' Manasés, 
máaco'ob tu xúump'attajo'ob Efraín. 
5Le j Galaadilo'obo' tu lukeso'ob ti' le j Efrainilo'obo' u beel ja'il Jordán, wa jun 
túul Efrainil táan u púudzul cu kuchul cu káat chi'itic ca'ach wa je'el u páajtal 
u máane', leti'obe' cu káat chi'itico'ob ca'ach ti' wa Efrainil. Wa cu núuquic ma'e' 
6cu beetico'ob ca'ach ca u ya'al Shibolet, wa cu ya'alic Sibolete', tumen ma' tu 
páajtal u ya'alic ma'alobe', cu ma'achle' cu quíimsa'al láili' te'elo', tu tzéel u beel 
ja'il Jordán. Ti' le kiino' j Efrainilo'ob quíimsa'abo' cuarenta y dos mil j xiibo'ob. 
7Jefte' seis ja'abo'ob tu beetaj u nojchil ichil le j israelitaobo'. Le ca'a j quíime' 
j mu'uc Galaad u noj caajal. 

Uláak óox túul u nojchilo'ob Israel 

8Tu paach Jefté, Ibzán Belenile' tu beetaj u nojchil ca'ach Israel, 
9yanji ca'ach treinta u j xibil paalal yéetel treinta u x ch'upul paalal, 
tuláacalo'ob tu dzo'ocsaj u beelo'ob yéetel táanxel caajilo'ob. Ibzane' tu beetaj 
siete ja'abo'ob u nojochil Israel, 
10Le ca'aj quíime' j mu'uc Belén. 
11Tu paach le ti'e', Elón, ti' u múuch' cajtalilo'ob otochnáalo'ob Zabulón sijnal, 
tu beetaj diez ja'abo'ob u nojochil ichil le j israelitaobo', 
12le ca'aj quíime' j mu'uc Ajalón tu lu'umil u múuch' cajtalilo'ob otochnáalo'ob. 

13Tu paach le ti'e', Abdón, u paal Hilel, Piratón, tu beetaj u nojochil ichil le j 
israelitaob, 
14ocho ja'abo'ob. Abdone' yanchaj cuarenta u paalal yéetel treinta u yáabilo'ob, 
ti' jun túule' cu nat'ic ca'ach jun túul burro. 
15ca'a j quíime', j mu'uc Piratón, le yaan tu lu'umil Efraín, tu witzil Amalec. 

Jueces 13 

Bix síijic Sansón 

1Ba'ale' le j israelitaobo' tu ca'a beetajo'ob ba'al kaas tu táan Yuumtzil, 
Yuumtzile' tu kubajo'ob cuarenta ja'abo'ob tu kab le j filisteobo'. 
2Tu caajil Zoraa' yaan ca'ach jun túul máac ti' u múuch' cajtalilo'ob u 
yotochnáalo'ob Dan cu kaaba'intic Manoa. U yatane' mix jun teen yanac u yaal 
tumen x ma' aal ca'achi. 
3U ángel Yuumtzil chíicpaj ti' leti' ca tu ya'alaj: Teche' mix jun téen páatac u 
yantal a waal tumen x ma' aalech, ba'ale' bejela'e' binel ca'aj x yo'omtal u ti'al 
ca yanac teech jun túul chaan pal. 
4Tu yo'olal lelo' ma' bíin a wuk u kaab uva mix u láak wa ba'ax ukulil cu 
cáalcunaj mix a jaantic wa ba'ax ma' utz yanili'. 
5Tumen bin u ca'aj yantal jun túul a waal leti'e' ma' unajmal u ko'osol u tzo'otzel 
u pooli' tumen le paalo' yaan u jun páaycunta'al bey nazareo u ti'al Ku, ma'ili' 
síijique', leti'e' bíin u cáajes u toquic le j israelitaob ti' u páajtalil le j filisteobo'. 
6Le co'olelo' j bin u tzicbalt ti' u yíicham ca tu ya'alaj ti': Jaka'an in wóol, jun 
túul j xiib ti' Ku u taale' j kuch tu'ux yanen, jach chica'an ti' u ángel Yuumtzil. 
Ma' tin káataj ti' máaxi', mix xan leti' tu ya'alaj ti' teen máaxi'. 
7Chéen ba'ax tu ya'alaj tene' yaan bin in síijsic jun túul chaan pal, let óolale' 
ma' unaj in wukic u kaab uva mix wa ba'ax ukulil cu cáalcunaj, mix in jaantic 
wa ba'ax ma' utzi', tumen le paalo' yaan u jun páaycunta'al bey nazareo u ti'al 
Ku ma'ili' síijique' tac quéen quíimic 



632 

 

Biblia Maya 
© 1992, Sociedades Bíblicas Unidas. 

 

 
 

 

8Manoa túune' j payalchi'inaj ti' Yuumtzil, beya': Yuumtzil quin káatic teech, 
ca a túuxto'on le j xiib tu ca'a téeno', u ti'al ca u ya'al to'on ba'ax bíin c beet 
yéetel le chaan pal cu bíin síijilo'. 
9Kue' tu yu'ubaj ba'ax tu káat óoltaj Manoa, ca tu túuxtaj u ángel, ca j chíicpaj 
tu ca'a teen ti' le co'olelo', ca'aliquil ti' yaan ca'ach ich coole'. Tu yo'olal mina'an 
Manoa te'elo'. 
10X leti'e' j bin áalcabil u ya'al: ¡U'uyé le máac tin wilaj tu láak kiine', dzo'oc u 
chíicpajal ti' teen tu ca'a teen! 
11J líik Manoae' ca j bin tu yéetel tac tu'ux yaan ca'ach le máaco', ca tu ya'alaj 
ti': ¿Teech wa le máax t'aanaj yéetel in watan tu láak kiine'? Le máaco' tu 
núucaj: Bey, teen. 
12Manoa túune' tu ya'alaj: Le quéen úuchuc le ba'ax ta wa'alajo', ¿bix bíin c 
ch'íijes le paalo'? ¿Ba'ax bíin c beet yéetel? 
13Ángel Yuumtzile' tu núucaj: A watane', ca u beet tuláacal ba'ax tin wa'alaj ti': 
14ma' u yukic u kaab uva mix u láak ba'ax beeta'an yéetel u kaab uva, mix u 
láak ukul cu cáalcunaj, mix u jaantic mix ba'al ma' utz yanile', chéen ca u beet 
le ba'ax tin wa'alaj ti'o'. 
15-16Manoae', ma' tu tucultaj wa le j xiibo' u ángel Yuumtzil ca tu ya'alaj: Bet 
utz a p'áatal t éetel u ti'al a jaant jun túul cháan j yuuc c bin j máakanté. Le 
ángelo' tu núucaj: Quex wa ca p'átaquene', ma' tu páajtal in janal ta wéetele'ex, 
ba'ale' je'el u páajtal a kubic le cháan j yuuc bey láaj tóocbil ba'alche' u ti'al 
Yuumtzil. 
17Manoa túune' tu ya'alaj ti' le ángelo': A'alto'on bix a kaaba', u ti'al ca c nib 
óolal ti' teech le quéen kuchuc u kiinil u béeytal le ba'ax ta wa'alajo'. 
18Le ángelo' tu núucaj: ¿Ba'axten a káat a woojéelt in kaaba'? Lela' jun p'éel x 
ba'al mucul jak óolbe'en. 
19Manoae' tu ch'a'aj le chan j yuuc yéetel u ti'ibil óolalil janalbe'en neeko'ob, ca 
tu dzaj yóokol jun p'éel nojoch tuunich, ca tu kubajo'ob láaj tóocbil ti' Yuumtzil. 

Yuumtzil túune' tu beetaj ba'al jak óolbe'en tu táan Manoa Yéetel tu táan u 
yatan: 
20le ca j líik u tóoch'bal le káak tu tuunichil kultaj Manoa yéetel yatane' tu 
yilajo'ob u ángel Yuumtzil u na'acal ca'an ichil u tóoch'bal le káako'. Ca j 
noclajo'ob j lu'um. 
21Manoae' tu kaj óoltaj, le j xiib ca'acho' u ángel Yuumtzil, tumen ma' suunaj 
chíicpajal mix ti' leti', mix ti' u yatan. 
22Ca tu ya'alaj ti' u yatan: Jach yaan j quíimil, tumen dzo'oc ilic Ku. 
23Ba'ale' x leti'e' tu núucaj: Wa Yuumtzil u káat ca'ach u quíimso'one', ma' tu 
kamic ca'ach le láaj tóocbil ba'alche' mix le ti'ibil óolalo', mix ca'ach u p'atic ilic 
le ba'alo'oba', mix tuláacal ca'ach u kaytic to'on le ba'alo'oba'. 
24Le ca j kuch u kiinile', u yatan Manoa yanji u paal ca tu dzaj u kaaba'int 
Sansón. Le paalo' j bin u ch'íijil, yéetel cu qui' t'anta'al tumen Yuumtzil. 
25Jun p'éel kiin ti' yaan ca'ach Sansón tu cajtalilo'ob Dane', chúumuc Zora yéetel 
Estaol, jo'op u chíicpajal tu cuxtal, u pixan Yuumtzil. 

Jueces 14 

U dzo'ocol u beel Sansón. 

1Jun p'éel u kiinile' Sansone' j bin tu caajil Timnat ca tu yilaj jun túul co'olel 
filistea, 
2le ca j suunaj tu yotoche' tu tzicbaltaj ti' u taata yéetel ti' u maama. Ca tu 
ya'alaj ti'ob: Beet teene'ex utz, in káat ca a nu'ucbese'ex tuláacal ba'al ka'abéet 
u ti'al ca dzo'ococ in beel yéetel jun túul co'olel x filistea tin wilaj tu caajil 
Timnat: 
3Ba'ale' u taata yéetel u maamae' tu ya'alajo'ob ti': ¿Ba'ax u biilal ca bin, a caxant 
a watan ichil le x filisteaob x ma' ocsaj óolo'ob? ¿mina'an wa co'olelo'ob ichil a 
láaktzilo'ob, wa ichil tuláacal le j israelitaobo'? Sansone' tu núucaj: Le x 
ch'úupaalo' leti' utz tin wichic, leti' unajmal a káatique'ex u ti'al in watanté. 

4U taata yéetel u maamae' ma' u yojelo'ob ca'ache' Yuumtzil cu nu'ucbesic 
tuláacal u ti'al ca úuchuc beyo', tumen táan u caxtic bix je'el u páajtal u pa'ic u 
muuk le j filisteob, le kiino'ob ca'acho' leti'ob cu t'ona'ancuntico'ob Isarel. 
5Bey túuno' Sansón, u taata yéetel u maamae' j bino'ob Timnat. Le ca j kuch 
Sansón ichil u pakalilo'ob le caajo', jun túul táanquelem león táan u yáacame' 
tu pulajubáa yóokol. 
6U pixan Yuumtzil túune' j ooc ti' Sansón ca tu xe'exe'et'aj le león chéen yéetel 
u kab bey u xe'exe'et'ic jun túul chan j yuuque; ba'ale' ma' tu tzicbaltaj ti' u 
taata mix xan ti' u maama le ba'ax úucho'. 
7Cu dzo'ocole' ca j bin t'aan yéetel le x ch'úupal utz tu yicho'. 
8Cu dzo'oc u máan wa jay p'éel kiine', j suunaj Sansón u ti'al ca dzo'ococ u beel 
yéetel le x ch'úupalo', tu tzelajubáa bej u ti'al u binbal u yil le leóno' tu quíimsaj 
ca tu yilaj yaan ca'ach tu wíinclil le leóno' jun múuch' xunáan caabi' yéetel jun 
p'éel páak caab. 
9Ca tu le'ep'aj yéetel ya'al u kab u ti'al u jóokes le caabo', ca'aliquil táan u 
xíimbale', táan u bin u jaantic. Le ca tu nuptáantaj u taata yéetel u maamae', 
tu dzáa caab ti'ob ca tu jaantajo'ob, ba'ale' ma' tu ya'alaj ti'obi' wa ti' le j quimen 
león tu jo'okesajo'. 
10U taata Sansone' j bin u yil le x ch'úupalo'; Sansone' tu beetaj te'elo' jun p'éel 
cha'an, je'el bix suuquil u beeta'al ichil le táanquelemo'obe'. 
11Ba'ale' le j filisteob tumen sajaco'ob ti' Sansone', let o'olal tu bisajo'ob treinta 
u yéet cajtalilo'ob u ti'al ca yanaco'ob yéetel. 
12Ti' le treinta'obo' Sansone' tu ya'alaj: Binel in ca'aj in dzáate'ex jun p'éel 
chuchuc na'at u ti'al a na'ate'ex. Wa ichil le siete kiino'ob cu xantal le cha'an ca 
dzáique'ex ti' teen u núuquil jach tu beele', tene' bíin in dzáa ti' a jujun 
túulile'exe' jun u yáalal suye'en lino u ca'aj yéetel jun dzáam u nokil cha'an. 

13Ba'ale' wa ma' ta dzáaje'ex u núuquile', ta jujun túule'exe' yaan a dzáique'ex 
ti' teen jun yáalal suyen lino u ca'aj yéetel xan jun dzáam u nookil cha'an. 
Leti'obe' tu núucajo'ob: Táan c u'uyic a'alto'on bix le chuchuc na'ato'. 
14Sansone' tu ya'alaj le chuchuc na'ato': Ti' le máax cu janal ca'acho' jóok janal 
ti' le máax mu'uka'an ca'acho' jóok ba'al ch'ujuqui'. J máan óox p'éel kiine' 
leti'obe' ma' j páatchaji u na'atico'obi'. 
15bey túuno' tu can p'éel kiine' tu ya'alajo'ob ti' u yatan Sansón: Il a wil a 
jóokesic ti' a wíicham u t'aanil le chuchuc na'ato'; wa ma'e', yaan c tóoquiquech 
pa'ate' yéetel u láaktzilo'ob a taata. ¡Bey la'alajquí te'exe' ta t'anajo'one'ex chéen 
u ti'al ca a lukese'ex to'on le ba'ax c ti'alo'! 
16Leti' túune' táan u yokol ca j bin u yil Sansón, ca tu ya'alaj ti': ¡Teche' ma' a 
yaacuntmajeni'! ¡Teche' a p'ectmajen! Ta wa'alaj jun p'éel chuchuc na'at ti' in 
wéet caajalo'ob, ba'ale' ma' a dzáa in wojéelt tene' bix u núuquil. Sansone' tu 
núucaj ti': Wa mix ti' in taata mix ti' in na' in wa'ale', mix xan ti' teech bíin in 
wa'ale. 
17Leti'e', ti' le siete kiinilo'ob xáanchajic le cha'ano' ma' j péecnaj tu yicnal 
Sansón táan u yokol u káatic ti', tu yo'olal tu sen káatilaque' tu siete kiine' 
Sansone' tu dzaj ti' le co'olelo' u núuquil le chuchuc na'ato'. Leti' túune' ca j bin 
tu yicnal u yéet caajalo'obe' ca tu dzaj u yojéelto'ob. 
18Tu siete kiine' ma'ili' ococ le kiino' le j filisteobo' j bino'ob u ya'alo'ob ti' 
Sansón: Mixba'al yaan asab ch'ujuc je'el bix caabe', mina'an xan ba'ax jach 
mu'uka'an je'el bix leóne'. Sansone' tu núucaj: Chéen tumen x mucul t'aanaje'ex 
yéetel in x ba'al, páatchaj a núuquique'ex. 
19Tu séeblaquile' u pixan Yuumtzil j ooc ti' Sansón; Sansón túune' ca j bin 
Ascalón ca tu quíimsaj treinta u j xiibilo'ob le caajo', yéetel le nook tu lukesaj 
ti'obo' tu bo'otaj le buul ti' le máaxo'ob núuc le chuchuc na'ato'. Cu dzo'ocole' 
ca j suunaj sen p'uja'an tu yotoch u taata, 
20U yatane' ca j dzaab ti' jun túul u yéet aj bisajbáil Sansón. 

Jueces 15 

Sansone' cu tóoquic u yich u paakal le j filisteobo'. 

1Cu dzo'ocol u máan dze'edzec kiine', u kiinil táan u joochil trigo, Sansone' 
suunaj u yil yatan ca tu bisaj jun túul chan j yuuc ti'. Ca j cóoje' tu ya'alaj: Bin 
in ca'aj ocol in wil in watan, ichil u káasab naj. Ba'ale' u taata u yatane' ma' tu 
cha'aji'. 
2Ba'ale', tu ya'alaj ti': Tene' tin tucultaje' ma' a yacuuntmaji' let óolal tin dzaj ti' 
a weet aj bisajbáil, ba'ale' wa a káat u yitzine' asab qui'ichpam ti' leti'; ch'a'a u 
ti'al u jeelintic u quiic. 
3Sansone' tu núucaj: ¡Bejela'e' mina'an ba'ax o'olal in wa'alic ba'ax loobil bíin 
in beet ti' le j filisteobo'! 
4Sansón túune' j bine' ca tu chucaj trecientos j ch'omaco'ob, ca tu kaxla'antaj 
ca'a ca'a túulilo'ob tu nejo'ob, ti' le ca'a ca'a túulo' tu kaxla'antaj tu nejo'ob jun 
p'éel tajche'; 
5cu dzo'ocol u t'abic le tajche'obo' tu cha'ajo'ob ichil u pakalilo'ob le j filisteob, 
bey úuchic u tóoquic le trigo much'quinta'an ca'acho', pa'ate' xan yéetel le ma' 
xo'otoco', tac u pakalil uva yéetel u paakalil olivo. 
6Le j filisteob jo'op u káat chi'itico'ob máax tóoc u yich u pakalo'ob; le ca tu 
yojéeltajo'ob Sansón beet tu yo'olal úuchic u to'ocol u yatan tumen u taata le 
co'olelo', le j timnato'obo' ca tu dzaj ti' yaanal j xiib. J bino'obe' ca tu tóocajo'ob 
le co'olelo' pa'ate' yéetel u taata. 
7Sansón túune' tu ya'alaj: Tu yo'olal bey a bisicaba'exo', quin ¡jalach t'antic ma' 
bíin je'elequen wa ma' p'is in sutic ti' te'ex u jeel le ba'ax dzo'oc a beetique'exo'! 
8Ca tu pulajubáa u beet loob ti'ob yéetel nojoch p'u'ujulil, ma' tu p'ataj mix jun 
p'éel u baaquelo'ob ma'alobi'. Cu dzo'ocole' j bin cajtal ti' le áactun yaan tu 
witzil Etamo'. 

Sansón cu p'a'ic u muuk le j filisteob 

9Le j filisteobo' j taalo'obe', ca j je'elo'ob Judá, ca j kucho'ob tac Lehi, 

10ca j káat chi'ita'ab ti'ob tumen le judiobo': ¿Ba'ax o'olal j taale'ex a 
ba'atelto'one'ex? Leti'obe' tu núucajo'ob: J taalaja'ano'on u ti'al c mach Sansón, 
u ti'al u bo'otic le ba'ax tu beetaj ti' to'ono'. 
11Le ca tu yu'ubajo'obe', le tres mil xiibo'ob ti' u múuch' cajtalil u 
yotochnáalo'ob Judáe' j bino'ob te j áactun yaan tu witzil Etame' ca tu 
ya'alajo'ob ti' Sansón: ¿Ma' wa a wojele' le j filisteob tip'a'an u páajtalilo'ob ti' 
to'on? ¿Ba'axten ca dzáico'on tu chi' quíimil? Sansone' tu núucaj: Tene' chéen 
tin beetaj le kaas beeta'ab ti' teeno'. 
12Leti'ob túune' tu ya'alajo'ob ti': To'one' j taalaja'ano'on c machech u ti'al ca c 
kubech ti' le j filisteobo'. Sansone' tu núucaj: Dza'ex teen a jalach t'aanil ma' 
te'ex bíin a quíimsene'exi'. 
13Leti'obe' tu jach a'alajo'ob ti': Ma', to'one' ma' t bin j quíimsech. Chéen j káat 
machech u ti'al c kubiquech ti' le j filisteobo'. Ca túun tu kaxajo'ob yéetel ca'a 
p'éel túumben suume', ca tu jóokesajo'ob te tu'ux u ta'acbesmubáa ca'acho'. 
14Le ca j kucho'ob Lehie', le j filisteobo' jóoko'ob u pa'ato'ob táan u yawato'ob 
yéetel qui'imac óolal. Ba'ale' u pixan Yuumtzile' ooc ti' Sansón, ca tu t'ocaj le 
suumo'ob kaxa'anil u kabo'ob, bey suum beeta'ano'ob yéetel tóocbil kuuche'. 
15Cu dzo'ocole' tu ch'a'aj jun p'éel u cama'ach burro yaan ca'ach te'elo', ma'ili' 
jach tijique', yéetel lela' tu quíimsaj mil filisteob. 
16Cu dzo'ocole' tu ya'alaj: Yéetel u cama'ach jun túul burroe' tin beetaj jun 
múuch' yéetel ca'a múuch'o'ob; yéetel u cama'ach jun túul burroe' tin quíimsaj 
mil xiibo'ob. 
17Cu dzo'ocole' tu pulaj le cama'acho' le t óolale' le cúuchilo' cu kaaba'intic 
Ramat-lehi. 
18Tu yo'olal sen ukaj ca'ache' Sansone', tu t'anaj Yuumtzil ca tu ya'alaj ti': ¿Bix 
úuchic u páajtal a dzáic ti' teen le nojoch pa'amuuka', ba'ale' bejela'e' ca a 
p'atiquen j quíimil yéetel ukaj tu kab le j ma' ocsaj óolo'obo'? 

19Ku túune' tu je'aj le jool yaan Lehio', Sansone' tu yukaj ja' cu jóokol te j 
kóomo', ca tu yu'ubaj yaan yóol. Let o'olale', le sayab yaan tac bejela'a' Lehio' 
dza'ab u kaaba'int En-hacore. 
20Sansone' tu méektáantaj Israel veinte ja'abo'ob, ti' le kiino'ob le j filisteobo' 
yaan u páajtalilo'ob te j lu'umo'. 

Jueces 16 

1Jun p'éel kiine' j bin Sansón tu caajil Gaza. Te'elo' tu yilaj jun túul x cáacbach, 
ca j ooc tu yotoch u ti'al u máansic áakab x yéetel. 
2Le ca tu yojéeltajo'ob le j Gazailo'ob ti' yaan Sansón te j caajo', tu 
bakpachtajo'obe' ca j p'áato'ob bulkiin u cananto'ob u jool le noj caajo'. Ca j ooc 
áakabe' j bino'ob je'elel, tumen tu tucultajo'ob u quíimsico'ob le quéen 
sáaschjaque'. 
3Ba'ale' Sansone' chéen j p'at chilicbal tac chúumuc áakab. Tu chúumuc áakabe' 
j líike' ca tu jocaj u jool najilo'ob le caajo' pa'ate' yéetel u yocomilo'ob bey xan 
u tóojche'il, tu dzáa tuláacal tu queléembale' ca tu bisaj tu ca'analil le pu'uc 
yaan actáan ti' Hebrón. 

Sansone' cu cáantic ti' x Dalila, tu'ux u taal u muuk 

4Cu dzo'ocole', Sansone' utzchaj tu yich jun túul co'olel cu kaaba'intic Dalila, 
cajacbal ca'ach tu táax lu'umil Sorec. 
5U nuuquilo'ob u aj ba'atelo'ob le j filisteobo' j bino'ob u yilo'ob x Dalilae' ca tu 
ya'alajo'ob ti': Tus Sansón, ca wil bix je'el u páajtal a wojéeltic tu'ux cu taal le 
sen tip'a'an muuk yaan ti'o', yéetel bix jéel j páajtal pa'ic le u muuko' u ti'al 
máachic yéetel c kaxic, beyo' jedzcúuntic. Tu yo'olal a meyaje' jujun túul to'one' 
bíin c dzáa teech mil yéetel cien sac taakin. 
6X Dalila túune' tu ya'alaj ti' Sansón: Beet utz a wa'alic ti' teen tu'ux u taal u sen 
tipa'anil le muuk yaan teecho'. ¿Yaan wa bix je'el u páajtal a káaxale' cu 
dzo'ocole' teeche' ma' táan a wach'icabáa? 

7Sansone' tu núucaj ti': Wa ca ka'axaquen yéetel siete u káanilo'ob x p'unche' 
túumbentaco'obe', cu lúubul in muuk, quin p'áatal beyen jun túul chéen wa 
máaxe'. 
8U nuuquilo'ob le j filisteobo' tu bisajo'ob ti' x Dalila siete u káanilo'ob x 
p'úunche' túumbentaco'ob, yéetel lelo'oba' x Dalilae' tu kaxaj Sansón. 
9Ba'ale' ma'ili' talac Sansone' x Dalilae' tu ta'acaj ca'ach wa jay túul máaco'ob 
tu'ux cu wenel, ca j awatnaji': ¡Sansón, je' cu taal le j filisteobo'! Sansón túune' 
tu t'o'ot'ocaj le kano'ob, bey tóocbil káane'. Le j filisteobo' ma' j páatchaj u 
yojéltico'ob tu'ux cu taal u muuki'. 
10X Dalilae' tu ya'alaj ti': ¡Ta tusajen! ¡Teche' chéen táan a tusiquen! Ba'ale' 
bejela'e' beet utz a wa'alic teen ba'ax yaan u beeta'al u ti'al ca ka'axaquech. 
11Sansone' tu núucaj: Wa ca ka'axaquen yéetel túumben suumo'ob mix jun téen 
meyajnaco'obe', cu lúubul in muuk yéetel quin p'áatal beyen chéen wa máaxe'. 
12X Dalila túune' ca tu ch'a'aj túumben suumo'ob ca tu kaxaj Sansón yéetelo'ob, 
ca j awatnaji': ¡Sansón je'el cu taal le j filisteob u puluba'ob ta wóocolo'! ba'ale' 
x Dalilae' ti' ca'ach u ta'acbesmaj xan wa jay túul máaco'ob tu'ux cu wenel; 
ba'ale' Sansone' tu t'ocaj le suumo'obo', beyo'ob bekech káano'obe'. 
13X Dalilae' tu ya'alaj ti' Sansón: ¡Láili' bin u bin a tusiquene'! ¡láili' táan a 
tusiquene'! ¡A'alti' teen ba'ax yaan u beeta'al u ti'al ca ka'axaquech! Sansone' tu 
núucaj ti': Le ba'ax unaj a beetique, yaan a jit'ic pa'ate' yéetel u nookil jalabtee' 
siete u tzúucul u tzo'otzel in pool, ca kaxic ti' jun p'éel che' póola'an u ni'e', ca 
bajic ma'alob te j lu'umo'. Beyo' je'el u lúubul in muuke', yéetel quin p'áatal 
beyen jun túul chéen wa máaxe'. X Dalila túune' tu beetaj u wenel Sansón, ca 
tu ch'a'aj siete u tzúucul u tzo'otzel u poole' ca tu jit'aj pa'ate' yéetel nookil 
jalabte'; 
14Cu dzo'ocole' tu kaxaj ti' le che' póola'an u ni'o' ca tu pakaj te j lu'umo', ca j 
awatnaji': ¡Sansón, je'el cu taal ta wóokol le j filisteobo'! Ba'ale' Sansone' tu 
jocaj le che' baja'an te j lu'umo' pa'ate' yéetel le jalabte'o'. 

15X Dalila túune' tu ya'alaj: ¡Aj tusech! ¿Bix a táabal a wa'al a yaacuntmajen? 
Dzo'oc óox téen a tusiquen, jach tu jaajile' ma' a wa'al teen tu'ux cu taal tuláacal 
a muuko'. 
16Tu yo'olal u sen káatic Dalilae', Sansone' jach j náac u yóol ca tu dzíiboltaj 
ca'ach u quíimil; 
17ca túun tu ya'alaj ti' x Dalila le ba'ax cu mucultic ca'acho': Mix jun téen ko'osoc 
u tzo'otzel in pool, tumen ma'ili' síijiquene' jun páaycunsa'aben u ti'al in 
meyajtic Ku bey nazareoe'. Wa ca kuchuc kosbil u tzo'otzel in poole', cu lúubul 
in muuk quin t'oonquinta'al, quin p'áatal beyen chéen wa maaxe'. 
18X Dalilae' tu na'ataj túune' táan u ya'ala'al u jaajil ti', le ca j dzo'oc u yojéeltic 
le ba'ax cu mucultic Sansone', tu túuxtaj a'albil ti' u nuuquil le j filisteobo': 
¡Co'otene'ex bejela'e', tumen Sansone' dzo'oc u ya'alic teen le ba'ax cu muclic 
ca'acho'! Leti'ob túune' j bino'ob u yilo'ob, táan u bisico'ob le taakin tu 
kabo'obo'. 
19X Dalilae' tu t'alcunsaj u pool Sansón tu tze'eleco'ob ca tu quéextaj u wenel, 
ca tu t'anaj jun túul máac u ti'al u kos le siete u tzúucul u tzo'otzel u pool u 
jit'majo'. Cu dzo'ocole' ca jo'op u loobiltic, 
20ca tu yawtaj ti': ¡Sansón, je'el cu taalo'ob le j filisteob u puluba'ob ta wokolo'! 
Sansone' j aaje', táan u tuclic je'el u toquicubáa je'el bix tu beetilac u láak u 
téenelo'obe', ba'ale' ma' u yojel ca'ach wa dzo'oc u p'a'atal tumen Yuumtzil. 
21Ca túun j ma'ach tumen le j filisteob ca j jóokesa'ab u yicho'ob, ca tu bisajo'ob 
Sansón tu caajil Gaza, te'elo' tu kaxajo'ob yéetel cadenaob bronce u ca'aj, ca tu 
dzajo'ob j meyaj ti' u ca'il juuch' te j kalabo'. 
22Chéen ba'ale' u tzo'otzel u poole' jo'op u chowactal tu ca'a téen. 

Bix quíimic Sansón 

23U nuuquilo'ob le j filisteobo' tu much'ajuba'ob u ti'al u kiinbesico'ob u 
dzáanche'etajilo'ob yéetel u ti'al u kubo'ob quíimsbil ba'alche' ti' Dagón. Táan 
u kaayo'ob beya': C kue' dzo'oc u kubic t kabo'ob c aj p'eec Sansón. 

24Le ca j ila'ab tumen le wíinico'obo', kaaynajo'ob xan, yéetel tu qui'iqui' 
t'antajo'ob u ku, táan u ya'alico'ob: c kue' dzo'oc u kubic t kabo'ob Sansón le c 
aj p'eeco', le máax kascuntic ca'ach c pakalo' yéetel cu quíimsic ca'ach le c 
láakobo'. 
25Tu yo'olal sen qui'imac yóolo'ob yanilo'obe', tu káatajo'ob ca bisa'ac Sansón u 
ti'al ca beeta'ac u che'ejo'ob tumen, ca j jo'osa'ab tu'ux kala'ane', j ca tu 
wa'acuntajo'ob chúumuc ti' ca'a p'éel ocomo'ob. 
26Sansón túune' tu ya'alaj ti' le xi'ipal machmail u kab u ti'al u bisic: Dzáen tu'ux 
je'el u páajtal in machic le ocomo'ob u cuchmajil le najo'. In káat in machimbáa 
ti'ob. 
27Tuláacal u nuuquilo'ob le j filisteob yano'ob te j najo', lela' chuup yéetel j 
xiibo'ob bey xan yéetel co'olelo'ob. Yaan xan ca'ach míin tres mil máaco'ob tu 
ca'anal káasabilo' táan u yilico'ob bix u qui'imaccunsa'al u yóolo'ob. 
28Sansón túune' káat óolnaj ti' Yuumtzil ca tu ya'alaj: Yuumtzil, quin káat óoltic 
ti' teech ca ka'ajaquen ti' teech quex chéen ti' le jun téena', yéetel ca a dzáa ti' 
teen muuko'ob u ti'al ca u bo'oto'ob ti' teen jun páac le j filisteobo' le ca'a p'éel 
in wicho'oba'. 
29Cu dzo'ocole' ca tu caxtaj yéetel u kabo'ob le ca'a p'éel u chúumuc ocmalo'ob 
tu'ux cu jéedzel u yóok najilo'ob, ca tu jedzaj u kabo'ob ti'obe', 
30ca j awatnaji: ¡Quíimico'ob tin wéetel tuláacal le j filisteobo'! Ca tu 
túulch'intaj yéetel tuláacal u muuk, le naj túuno' j lúub yóokol le u 
nuuquilo'obo' le j filisteobo' yéetel tuláacal le máaxo'ob yano'ob te'elo'. Asab 
ya'ab le tu quíimsaj Sansón ca j quíimo' ma' bey le tu quíimsaj ti' tuláacal u 
kiinil u cuxtal. 
31Cu dzo'ocole' j taalo'ob u sucu'uno'ob yéetel tuláacal u láaktzilo'ob Sansone', 
ca tu ch'a'ajo'ob u wíinclile' ca tu mucajo'ob chúumuc Ti' Zora yéetel Estaol, tu 
mucnal Manoa, u taata. Veinte ja'abo'ob tu méektáantilac ca'ach le j 
israelitaobo'. 

Jueces 17 

Le jejeláas kuob cu kultic ca'ach Micaía 

1Tu witzilo'ob Efraine' caja'an ca'ach jun túul j xiib cu kaaba'intic Micaía, 
2-3leti'e' tu cáantaj ti' u maama: Le mil yéetel cien sac taakin le j ocolta'ab ti' 
teecho', ca ta loolob t'antaj le j oocolo', ti' teen yaan. Tumen teen tin woclaj ti' 
teech; ba'ale' bejela'e' quin sutic ti' teech, tumen tin wu'uyaj a wa'alique' a jun 
páaycuntamaj ca'ach ti' Yuumtzil u ti'al a túuxtic beetbil jun p'éel ku pola'an 
yéetel to'an yéetel plata. Ca tu sutaj le platao'. U na' túune' tu ka'am a'alaj: 
¡Yuumtzil u qui' t'anteech, in j xiibil aal! 
4Cu dzo'ocol u sutic le taakin Micaía ti' u maamae', leti'e' tu kubaj ti' jun túul 
máax cu beetic kuob, doscientos sac taakin u ti'al u beetic jun p'éel beetbil ku 
to'an yéetel plata, cu dzo'ocole' Micaía tu bisaj tu yotoch 
5Micaía u beetmaj ca'ach tu yotoche' jun p'éel cúuchil tu'ux cu kultic u kuob. 
Ca tu beetaj jun p'éel efod yéetel jejeláas kuob, ca tu ya'alaj ti' jun túul u paale' 
ca u beet u aj kiinil. 
6Ti' le kiino'obo' mina'an ajaw tu lu'umil Israel, le beetic je'el máaxaque' cu 
beetic je'el ba'axac u káate'. 
7Yaan ca'ach tu caajil Belén jun túul j táanquelem xi'ipal j táanxel caajil ti' u 
ch'i'ibalo'ob Judá, leti'e' j levita ca'achi. 
8Le j xi'ipala' jóok Belén táan u caxtic u láak cúuchil u ti'al u cajtal, Táan u 
máanbal tu pu'uquilo'ob Efraine' ca j cóoj tac tu yotoch Micaía. 
9Tu káat chi'itaj Micaía ti': ¿tu'ux a taalbal? Tu núucaj le j xi'ipalo': Belen in 
talbal, j Levíen, táan in caxantic tu'ux bíin caajlaquen. 
10J A'ala'ab ti' tumen Micaía: p'áaten way tin wicnale', u ti'al ca a beetabáa in 
aj kiin bey xan ca béeyaquech in taata, tene' quin bo'otic teech diez sac taakin 
ti' jun ja'ab, bey xan quin dzáic ti' teech nook yéetel janal. 
11Le j levio' tu éejemtaj, ca j p'áat cajtal tu yotoch Micaía, j máan kiine' ca a j 
p'áat bey jun túul u paalale'. 

12Micaía tu beetaj u aj kiinil, j p'áat cajtal le j xi'ipal te'elo'. 
13Bey túuno' Micaía tu tuclaje', yéetel lelo' yaan ti' u qui' t'aano'ob Ku, tumen 
ti' yaan yéetele' jun túul j leví bey u aj kiine'. 

Jueces 18 

Micaía yéetel u ch'i'ibalo'ob Dan 

1Ti' le kiino'obo' mina'an ca'ach ajaw Israel. U múuch' cajtalil u yotochnáalo'ob 
Dane' mina'an lu'um u ti'alinto'ob, le beetic táan ca'ach u kaxtico'ob tu'ux u 
cajtalo'ob. 
2Let o'olal le j Danilo'obo' tu túuxtajo'ob líikbal Zora yéetel Estaol cinco u asab 
jach j xiibil cajnáalilo'ob u ti'al u xakalt ilo'ob u múuch' cajtalilo'obo' le 
cúuchilo'. Le cinco xiibo'oba' j bino'ob tu pu'uquilo'ob Efraín ca j kucho'ob tu 
yotoch Micaía, tu'ux j p'ato'ob u máanso'ob le áakabo'. 
3Táan u náadzalo'ob tu yotoch Micaía ca tu yu'ubajo'ob u t'aan jun túul xi'ipal 
ca tu kaj óolto'ob jun túul j Leví, ca j bino'ob u káat chi'ito'ob ti': ¿máax taasech 
waye'? ¿Ba'ax o'olal yanilech waye'? ¿Ba'ax ca caxtic te'ela'? 
4Le j levio' tu tzicbaltaj ti'ob le kax t'aan tu beetaj yéetel Micaía je'el bix xan le 
nup t'aan u ti'al ca u beetubáa bey u aj kiine'. 
5Leti'ob túune' tu ya'alajo'ob ti': Káatchi'it ti' Ku, u ti'al ojéeltic wa je'el u bin 
to'on utz ti' le xíimbala'. 
6Tu núucaj le aj kiin levio': Xeene'ex x ma' sajaquil, Yuumtzil bíin u yáante'ex 
je'el tu'ux ca máanaque'exe'. 
7Le cinco xakal ilaj lu'umo'oba' j bino'ob tac Lais. U cajnáalilo'ob le cúuchila' 
jach jedzecnac cajacbalico'ob, je'el bix suuc ti' le j sidonitaob; x ma' sajaquil 
caja'anilo'ob, jach jedzecnac; yaan jéedzel ca'achi ti'ob, mix máac cu ba'atel 
yéetelo'ob, mix cu yocsicuba'ob yéetelo'ob tuláacal ba'ax yaan ti'ob. Le j 
sidonitaobo' náach caja'ano'ob, let o'olal yéetel mix máac cu bisicuba'ob. 

8Le cinco xakal ilaj caajo'ob túuno' suunajo'ob tu caajilo'ob Zora yéetel Estaol, 
tu'ux j p'áato'ob u yéet xíimbalo'obo', ca j káat chi'ita'ab ti'ob: ¿Bix binic te'ex? 
Leti'obe' tu núucajo'ob: 
9Xíimbaltaj le múuch' cajtalo'obo' ca t ilaj le lu'umo' sen ma'alob. ¡Líikene'ex! 
¡co'ox ba'ateltico'ob! ¡Ma' a p'áatale'ex culucbale'ex, ma' táan a beetique'ex 
mixba'al! ¡Yaan c bin jáanpayt le lu'umo'! 
10Le quéen kuchuque'ex te'elo' yaan a wilique'ex máaco'ob jejedzquilo'ob 
caja'anilo'ob yaan ya'ab u lu'umilo'ob, mixba'al cu bineltic ti'ob, Ku bíin u dzáa 
ca a ch'a'ex. 
11Seiscientos u j xiibilo'ob u ch'i'ibalo'ob Dane' jóoko'ob Zora yéetel Estaol táan 
u bisico'ob u nu'ucul ba'atel. 
12Le ca j kucho'ob Judae' je'elo'ob tu chikin Quiriat-jearim, le cúuchil cu 
kaaba'intic bejela'e' u Jaato Dan. 
13j líiko'ob Te'elo' ca j bino'ob tu pu'uquilo'ob Efraín ca je'elo'ob tu yotoch 
Micaía. 
14Le cinco máaco'ob taalo'ob ca'ach u xakalt ilo'ob u múuch' cajtalilo'ob Laise' 
tu ya'alajo'ob ti' u yéet xíimbalo'obe': ¿A wojele'ex jun p'éel ba'al? te j najo' yaan 
jun p'éel efod yéetel jejeláas kuob bey xan jun p'éel póolbil ku to'an yéetel 
plata. ¿Ba'ax ca tucultique'ex a beetique'ex? 
15Le aj xakalt ilaj caajo'obo' náachchajo'ob ti' le u yéet xíimbalo'obo' ca j bino'ob 
tu yotoch le j xi'ipal levio', u káat ya'ale' tu yotoch Micaía, ca tu te'escuntajo'ob. 
16Ca'aliquil le seiscientos aj ba'atelo'ob j danilo'ob yéetel u nu'ucul ba'atele' táan 
pa'atajo'ob tu jool le najo'. 
17Le cinco j xakal caajo'obo' j ooco'ob táanil te j najo' ca tu ch'a'ajo'ob le póolbil 
ku to'an yéetel plata, le efod yéetel u kuob le j otochnáalo'obo', ca'aliquil le aj 
kiino' j p'áat tu jool le naj yéetel le seiscientos aj ba'atelo'obo'. 

18Ca tu yilaj le aj kiin le cinco j ooco'ob tu yotoch Micaía táan u bisico'ob le 
póolbil ku, le efod yéetel le otochnáalo'ob kuob, tu ya'alaj ti'ob: ¿Ba'ax ca 
beetique'ex? 
19Leti'obe' tu núucajo'ob: ¡Mac a chi', co'oten t éetel! ¡J káate' ca a meyajto'on 
bey aj kiine' yéetel ca beeyaquech bey jun túul taata ichilo'one'! ¿Ma' ta wilic 
ma'alob ca beetabáa aj kiin ti' tuláacal u múuch' u ch'i'ibalo'ob Israel, ma' chéen 
jun p'éel u yotoch jun túul j xiibi'? 
20Lela' utzchaj ti' le aj kiino' ca tu ch'a'aj le póolbil kuobo' le efodo' yéetel u 
kuob le j otochnáalo'obo', ca j bin yéetelo'ob le j danilo'obo', 
21Ca j xíimbalnajo'ob tu ca'a téene' táan u bisico'ob táanile' le mejen 
paalalo'obo', u wacaxo'ob je'el bix tuláacal ba'ax yaan ti'ob. 
22Dzo'oc ca'ach u xíimbaltico'ob ya'abe', Micaía yéetel u yéet cajtalilo'ob, ca j 
bino'ob u ch'a'apachto'ob. 
23Le j danilo'obo' tu yu'ubajo'ob u yawato'ob le máaxo'ob ch'a'apachtico'obo' ca 
tu sutajuba'obe' ca tu káat chi'itajo'ob ti' Micaía: ¿Ba'ax cu yúuchul teech? 
¿Ba'axten ca wawtico'on beya'? 
24Micaíae' tu núucaj: Te'exe' táan a bisique'ex le kuob tin beetajo', bey xan in 
aj kiin, táan a p'atiquene'ex yéetel mix ba'al, ¿cu dzo'ocole' ca káat chi'itique'ex 
teen ba'ax cu yúuchul teen? 
25Le j danilo'obo' tu núucajo'ob: Ma' ka'am awatico'on, ma' xan ca yanac 
máaxo'ob ichilo'on ca p'u'ujuco'obe' ca u loobiltecho'ob, cu dzo'ocole' ca 
quíisa'aquech yéetel a wéet otochnáalo'ob. 
26Ca tu yilaj Micaía ya'abo'obe', leti'e' j suunaj tu yotoch; ba'ale' le j danilo'ob 
túuno' j bin u xíimbalo'ob 
27yéetel le ba'alo'ob tu beetaj Micaía yéetel xan u aj kiin, ca j kucho'ob tac Lais. 
Te'elo' u caajnáalilo'obe' utz u bisicuba'ob, let o'olal ca j cóojo'ob le j danilo'obo' 
tu quíimsajo'ob tuláacalo'ob ch'acbil yéetel máascab ca tu tóocajo'ob le caajo'. 

28Tu yo'olal náach yanil le caaj ti' Sidone', yéetel ma' tu bisicuba'ob yéetel mix 
máaque', ma' yanchaj máax áantico'obi'. Ti' yaan ca'ach te j táax lu'um cu 
ti'alintic Bet-rehob. Cu dzo'ocole' le j danilo'obo' tu ca'a líiksajo'ob le caajo' ca j 
p'áato'ob cajtali'. 
29Quex cu kaaba'intic ca'ach Laise', leti'obe' tu dzajo'ob u kaaba'int Dan, u ti'al 
tziquico'ob u máanja'an ch'i'ibal bey u kaaba' ca'ach jun túul u paal Israel. 
30Te'elo' le j danilo'ob tu dzajo'ob u póolbil kuo' u ti'al u kultico'ob, u aj kiin 
ca'ache' Jonatán, u paal Gersón yéetel u yáabil Moisés. Cu dzo'ocole' u 
ch'i'ibalo'ob Jonatán tu beeto'ob ca'ach aj kiin ti' le j danilo'obo', ti' yano'ob 
ca'ach táanxel lu'ume'. 
31Te'elo' tu p'atajo'ob ichilo'obe' le póolbil ku tu beetaj ca'ach Micaía, tuláacal 
le kiino'obo' ti' yanji u quili'ich naj Yuumtzil Siloe'. 

Jueces 19 

Jun túul levita yéetel u x keech 

1Tu kiinilo'ob mina'an ca'ach ajaw Israel, jun túul j levita caja'an jach náach ti' 
u pu'uquilo'ob Efraín, tu ch'a'aj bey x keechlile' jun túul x co'olel x Belenil tu 
lu'umil Judá. 
2Leti'e' j p'u'uj yéetele' ca j bin cajtal Belén, tu yotoch u taata. Cu dzo'ocol u 
yantal can p'éel winalo'ob te'elo' 
3le j levitao' j bin u caxant u ti'al u káatic ti' ca suunac tu yéetel, tu bisaj jun 
túul u j meyaj yéetel ca'a túul burro'ob, leti'e' tu kamaj tu yotoch u taata. 
4Bey xan u taatae' tu kamaj yéetel qui'imac óolal, ca tu káat óoltaj ti' ca p'áatac 
yéetelo'ob. Le j levitao' yéetel u j meyaje' p'áato'ob óox p'éel kiin tu yotoch u 
taata x leti', táan u janalo'ob, táan xan yukulo'ob yéetel táan wenelo'obi', 
5tu can p'éel kiine' líiko'ob ma'ili' sáasac u ti'al u binbalo'ob, le táan ca'ach u 
jóokol u binbalo'obe', u taata le x ch'úupalo' tu ya'alaj ti' u ja'an: jant quex chéen 
jun xéet' waaj ma'ili' xi'ique'exe', u ti'al ca yanac a muuke'ex. 

6Tu ca'a túulalo'obe' j culajo'ob janal yéetel ukul, u taata x leti'e' tu ya'alaj ca 
p'áataco'ob u ti'al ca u máanso'ob le áakab yéetel qui'imac óolal. 
7Quex le j levita líik u binbale' u taata leti' tu sen a'alaj ca p'áatac, ca j p'áati. 
8U cinco kiinile', p'is sáaschajique' le j levitao' líik u binbal, láili' u taata le x 
ch'úupalo' tu káataj ti' ca u jaant wa ba'ax ma'ili' xi'ique' u ti'al ca yanac u muuk; 
beyo' múuch' jaano'obe tac ca j áakabchaji. 
9Le ca j líik u binbal le j levita u yéetel u x keech yéetel xan u j meyaje', u taata 
le x ch'úupalo' tu ca'a a'alaj ca p'áataco'ob tumen táan u bin kiin ca tu ya'alaj 
ca u máanso'ob u láak áakab te'elo' yéetel qui'imac óolal, u ti'al ca xi'ico'ob tu 
láak kiin ma'ili' sáasaque'. 
10Ba'ale' le j levitao' ma' tu yóoltaj p'áatal u láak áakabi', ca j bin yéetel le u x 
keech yéetel u j meyaj xan, yéetel ca'a túul u burro'ob dza'an u x jéequeb 
xéeco'ob. Le ca j kucho'ob actáan ti' Jebuse', u káat ya'ale', Jerusalén, 
11le j meyajo' tu ya'alaj ti' le j Levio': ¿Teche' bix a wilic, je'el wa u páajtal j 
máansic áakab te tu caajil jebuso'? 
12Le j levitao' tu núucaj: Ma' táan c bin ti' mix jun p'éel caaj wa ma' j israelita, 
co'ox xíimbalil tac Gabaa, 
13yaan c ilic wa c máansic áakab Gabaa wa Ramá. 
14Bey túuno' xíimbalnajo'ob, táan u t'úubul kiin ca j kucho'ob Gabaa, u caajil u 
ch'i'ibalo'ob Benjamín. 
15Tu tzelajuba'ob túun te j bejo', ca j ooco'ob Gabaa u ti'al u máansico'ob áakab, 
le j levitao' bin j cutal tu kíiwiquil le caajo' tumen mix máac tu dzaj tu'ux u 
je'elelo'ob. 
16Le ca j áakabchaje' j máan jun túul nojoch máac táan u suut ca'ach ti' u 
meeyjul u cool. Le nojoch máac cu taal ca'ach tu pu'uquilo'ob Efraín, cajacbal 
ca'ach te'elo' bey j táanxel lu'umile' tumen le caja'ano'ob ca'ach Gabaa, u 
ch'i'ibalo'ob Benjamín. 

17Le nojoch máaco' le ca tu yilaj le u'ula' tu kíiwiquil le caajo', tu káat chi'itaj 
ti': ¿Tu'ux a taal? ¿Tac tu'ux ca bin? 
18Le j levitao' tu núucaj: Chéen u'ula'on, ti' c taalbal Belén tu lu'umil Judae', 
táan c bin náach tu pu'uquilo'ob Efraín tu'ux yaan in cajtalil, cajlajen ca'ach 
Belén, táan in suut tin wotoch, ba'ale' mix máac tin nactáantaj máax dzáic ti' 
teen tu'ux in je'elel te j cúuchila'. 
19Yaan to'on ba'al u ti'al u jaant in burro'ob yaan waaj c jaante', bey xan vino u 
ti'al c uke, in káat in wa'ale' u ti'al in watan, u ti'al in j meyaj yéetel in ti'al. Mix 
ba'al cu bineltic to'on. 
20Ba'ale' le nojoch máaco' tu núucaj ti': Utz a taalique'ex. Teen bíin in beet ca 
yanac teech tuláacal le ba'ax kabéet teecho'. Ma' bíin in cha'a' ca a máans áakab 
te j kíiwica'. 
21Le nojoch máaco' tu bisaj tu yotoch, ca'aliquil táan u p'o'ico'ob u yooco'ob le 
u'ulabo', táan ca'ach u janalo'ob, yéetel táan u yukulo'obe', leti'e' tu dzáa u janal 
le burro'obo'. 
22Ti' le súutuc sen qui'imac yóolo'obe', dze'edzec u loolob wíiniquilo'ob le caajo' 
tu bakpachtajo'ob le najo' ca j jo'op u kopico'ob le jool najo', táan u ya'alico'ob 
ti' le nojoch máaco', u yuumil le najo': ¡Jóokes le máac a wu'ulabo'! ¡J káat 
chital yéetel! 
23Ba'ale' le u yuumil le najo' tu sen káat óoltaj: ¡Ma', in wéet caajale'ex, quin 
káat óoltic ti' te'ex! ¡Ma' a beetique'ex le talam kaasa', tumen le máaca' in 
wu'ulab! 
24Ile'ex way yaan in x sujuy ch'úupala'. Bey xan te yaan u x keech le máaca'. In 
ca j in jóokeso'ob u ti'al ca pa'aje'ex u subtalo'ob yéetel ca a beete'ex x yéetelo'ob 
je'el ba'axac a káate'exe'. Ba'ale' yéetel le j xiiba' ma' a beetique'ex kaas. 
25Ba'ale' leti'obe' ma' tu yóoltajo'ob u yu'ubjo'ob le ba'ax a'ala'ab ti'ob tumen le 
nojoch máaco', le j levitao' tu ch'a'aj u x keeche' ca tu léench'intaj táancab, le 

máaco'ob túuno' tu pajo'ob u subtal, ca j chilajo'ob x yéetel bul áakab tac táan 
tíip'il kiin ca túun tu p'atajo'ob 
26Táan ca'ach u tíip'il kiine' le co'olelo' suunaj tu yotoch le nojoch máac tu'ux 
yaan ca'ach u yíichame', ca j lúub quimen tu táan jool naj 
27Le ca j líik u yíichame' bin u je'e le jool naj u ti'al u binbale', ca tu yilaj u x 
keech tudzucbal tu jool le najo', yéetel u kabo'ob tu yóokol le pacabilo'. 
28Ca tu ya'alaj ti': líiken, co'one'ex. Ba'ale' leti'e' ma' tu núucaji'. Leti' túune' tu 
dzaj le x quimen yóokol u burroo', ca tu dzajubáa tu beel u yotoch. 
29le ca j cóoje', tu ch'a'aj u xotobe' ca tu xotaj le u quimen wíinclil u x keecho' 
ca tu jóokesaj doce u xóot'ol, ca tu túuxtaj ti' tuláacal u caajilo'ob Israel. 
30Tuláacal máax j ile' tu ya'alaj: likul jóokoco'ob le j israelitaob tu lu'umil 
Egiptoe', mix jun téen ila'ac ba'al beya'. Yaan c tucultic le ba'alo'oba' u ti'al c 
a'alic ba'ax bíin c beet tu yo'olal le ba'ala'. 

Jueces 20 

Cu p'u'ujul le j israelitaob tu yo'olal le co'olel j quíimsa'ab Gabaa 

1Tuláacal túun le j israelitaob likul tu lu'umil Dan tac Beerseba yéetel Galaad, 
tu much'ajuba'ob Mizpa tu táan Yuumtzil bey chéen jun túul wíinique'. 
2tuláacal u nuuquilo'ob u ch'i'ibalo'ob Israel, ti' u caajal Kue' much'lajo'ob 
cuatrocientos mil xíimbal aj ba'atelo'ob. 
3U múuch' cajtalil u yotochnáalo'ob Benjamine' tu yojéeltajo'ob dzo'oc u 
much'talo'ob Mizpa le u láak u ch'i'ibalo'obo' le j israelitaobo'. Le j israelitaobo' 
tu káatajo'ob ti' le j levitao' bix úuchic u quíimsa'al le co'olelo'. 
4Le j levita u yíicham ca'ach le x quimeno' tu ya'alaj: Tene' j kuchen yéetel in x 
keech tu caajil Gabaa, tu lu'umil u múuch' cajtalil u yotochnáalo'ob Benjamín, 
u ti'al in máansic áakab. 
5ti' le áakabo' u cajnáalilo'ob le caajo' tu bakpachtajo'ob le naj tu'ux bin c je'elel 
ca'acho', yéetel u tuuculil u quíimsiqueno'ob, tu yo'olal ya'ab wíinico'ob j 
chilajo'ob x yéetele' j quíimi'. 

6Teen túune' tin ch'a'aj u quimen wíinclile' ca tin xo'oxotaj, u ti'al in túuxtic u 
xéexet'al ti' tuláacal u caajilo'ob Israel, u ti'al ca ojéelta'ac le kaakas quíimsaj 
beeta'abo'. 
7Bejela'e' te'ex tu yo'olal israelitaexe' unajmal a wa'alique'ex yéetel a xot 
t'antique'ex ba'ax no'oja'an kabéet u beeta'al. 
8Bey chéen jun túul xiibe', tuláacal j líiko'ob ca tu ya'alajo'ob: Mix jun túul ti' 
to'on bíin xi'ic tu chuybil naj wa tu yotoch. 
9Je'el le ba'ax unajmal c beetica' co'ox ilic ich buul máaxo'ob unaj u bino'ob u 
ba'atelt le j Gabailo'. 
10Ti' jun túul ti' diez j xiibo'ob ti' tuláacal le múuch' cajtalil u yotochnáalo'obe' 
yaan u yilic bix u caxtic janal u ti'al le aj ba'atelo'obo'; u láako'obo' yaan u 
bino'ob u dza'ob ba'ax u najmal u beeta'al ti' Gabaa tu yo'olal le talam subtzil 
ba'al j beeta'ab tu lu'umil Israel. 
11Tuláacal le j israelitaob tu nupajuba'ob bey chéen jun túul xiibe' ca j bino'ob 
ba'atel te j caajo'. 
12Táanile' tu túuxtajo'ob aj bisaj t'aano'ob ti' tuláacal u lu'umilo'ob u múuch' 
cajtalil u yotochnáalo'ob Benjamín u ti'al u ya'alico'ob: ¿Ba'ax loobil dzo'oc u 
beetic dze'edzec ti' te'ex? 
13Kube'exo'ob ti' to'on le dze'edzec loolob wíinico'ob yaan Gabaa, u ti'al 
quíimisico'ob beyo' c beetic u yutsil áanta'al Israel ti' le loobo'. Ba'ale' le j 
Benjaminilo'obo' ma' tu yu'ubajo'ob u t'aan u sucu'uno'ob le j israelitaobo', 
14ma' chéen le je'elo'obo' ba'ale' tuláacal le j benjaminilo'obo' caja'ano'ob ti' u 
láak caajo'obo' tu much'ajuba'ob Gabaa u ti'al u bino'ob u ba'atelto'ob le 
israelitaob u láaktzilo'obo'. 
15U aj ba'atelo'ob u cajtalil Benjamine' le tu tzolajubaob ca'ache' veintiseís mil, 
le máaxo'ob ma' j xo'oco' setecientos j xiibo'ob yéeya'ano'ob Gabailo'ob ca'acho'. 

16Ichil tuláacal le j xiibo'oba' yaan ca'ach setecientos cu meyajo'ob yéetel u x 
dzíic kab ma'alobo'ob u ti'al j ch'iin ca'ach yéetel yúuntun cu páajtal ca'ach u 
tzayico'ob ti' jun cúul tzo'otz mix jun téen cu p'áatal wa ma' tu tza'ayal. 
17Le j israelitaob bey xan tu much'quintajo'ob cuatrocientos mil aj ba'atelo'ob 
u yojelo'ob jach ma'alob le ba'atelo'. 

Ba'ate'el yóokol u ch'i'ibalo'ob Benjamín 

18Le j israelitaob j bino'ob Betel, te'elo' tu káat óoltajo'ob ti' Ku ca a'ala'ac ti'ob 
máax ti' u ch'i'ibalo'ob unaj u bin ba'atelt le j Benjaminitaob. Yuumtzile' tu 
ya'alaj Judá unaj u bin táanil. 
19Bey túuno' le j israelitaob líiko'ob táan u píik sáastale' ca j je'elo'ob actáan ti' 
Gabaa. 
20Xíimbalnajo'ob táan u nadzicuba'ob ti' u lu'umil Benjaminitaobo' ca tu 
tzolajuba'ob actáan ti' Gabaa ti' u tzoolol ba'atel. 
21Ba'ale' le j Benjaminitaobo' jóoko'ob te j caajo' ca tu quíimsajo'ob veintidós 
mil israelitaob. 
22-24Le beetic le j israelitaob j bino'ob tac Betel táan u yawat okol tu táan 
Yuumtzil tac ocnal kiin, te'elo' tu káat chi'itajo'ob wa yaan u bino'ob u 
ba'atelto'ob u láaktzilo'ob u ch'i'ibalo'ob Benjamín. Yuumtzile' tu ya'alaj ca 
xi'ico'ob, bey túuno' yanchaj u yóolo'ob, tu láak kiine' j suunajo'ob u ba'atelto'ob 
le j Benjaminilo'ob láili' ti' le yáax cúuchilo'. 
25Ba'ale' tu ca'a téene' le j Benjaminilo'ob jóoko'ob Gabaa ca tu pa'ajo'ob u muuk 
le j israelitaob, ca j quíimsajo'ob u láak Dieciocho mil aj ba'atelo'ob. 
26Tuláacal túun u aj ba'atelo'ob Israel yéetel tuláacal le caajo' ca'a j bino'ob 
Betel, táan u yokolo'ob tu táan Yuumtzil. Tuláacal le kiino' su'ukinajo'ob, ca tu 
táanbesajo'ob ti' Yuumtzil láaj tóocbil ba'alche' yéetel quíimsbil ba'alche' ca'a 
bisajbáa. 
27-28Ti' le kiino'obo' u ba'asche'il u nup t'aan Ku ti' yaan ca'ach Betel, yéetel u aj 
kiin Ca'ache' Finees, u paal Eleazar u yáabil Aarón. Le j israelitaob tu káat 

chi'itajo'ob ti' Yuumtzil. ¿Unaj c bíin ba'atelt tu ca'a téen yéetel le c láako'ob u 
ch'i'ibalo'ob Benjamín, wa ca xúump'atte? Yuumtzile' tu ya'alaj ti'ob: Pulaba'ex 
yóokolo'ob, sáamale' teen bíin in dzáa ti' te'ex ca'a pa'ex u muuko'ob. 
29Bey túuno' dze'edzec aj ba'atelo'obe' tu ta'acbesicuba'ob tu bakpach Gabaa, 
30ca'aliquil u láako'obo' tzol xíimbalnajo'ob le óox kiino'ob ca tu tzolajuba'ob u 
ti'al j ba'atel actáan ti' Gabaa, láili' je'el bix le u láak ca'a téene'. 
31U láak jun téen, le j múuch' cajtalil u yotochnáalo'ob Benjamín jóoko'ob te j 
caajo', táan u bin náachtalo'ob u ti'al ba'atel yéetel le j israelitaob. Ca tu 
quíimsajo'ob bey treinta israelitaob tu bejil Betel yéetel Gabaa bey xan tu 
káaxilo'ob. 
32Tu tucultajo'obe' táan ca'ach púudzulo'ob ti'ob le j israelitaob je'el bix le yáax 
ca'a téene'. Ba'ale' le j israelitaob táan u náachtalo'ob ti' noj caajo' u ti'al ca 
ch'a'apachto'ob tumen u aj p'eeco'ob tac te j bejo'obo'. 
33Le israelitaob téec jóoko'ob te tu'ux u ta'acbesmajuba'ob ca tu tzolajuba'ob 
ba'atel Baal-tamar; le u ta'acbesmajuba'ob ichil le pakalo'obo', yéetel le yano'ob 
tu bakpach Gabaa, jóoko'ob. 
34Ca tu pulajuba'ob yóokol le caajo'. Diez mil ca'ach u ma'alob aj ba'atelo'ob le 
j israelitaob ca tu ba'atelto'ob Gabaa. Le ba'atelo' yaachaji', le j Benjaminitaob 
ma' u yojelo'ob ca'ach wa ta'itac u pa'abal u muuko'obi'. 
35Tumen Yuumtzil tu dzaj ti' le j Israelitaob u páajtalil u ti'al u dzánche'etico'ob 
le j benjaminitaob, le kiino' le j israelitaob tu quíimsajo'ob veinticinco mil 
yéetel cien u aj ba'atelo'ob u múuch' cajtalil u yotochnáalo'ob Benjamín. 
36Le benjaminitaob tu yu'ubajo'obe' dzo'oc u pa'abal u muuko'ob. Le j 
israelitaob tu náachcunsajuba'ob ti' u ba'atel le j benjaminitaob tumen u 
yojelo'ob u ta'acbesmajuba'ob le aj ba'atelo'ob u ti'al u ba'atelto'ob Gabaa. 
37Le aj ba'atelo'oba' tu téec pulajuba'ob yóokol Gabaa ca tu quíimsajo'ob yéetel 
tuláacal u cajnáalilo'ob le noj caajo'. 

38Le u ta'acbesmajuba'ob u ti'al u pulicuba'ob yóokol le caajo' tu dza 
t'antajuba'ob yéetel u láak israelitaob, le quéen u yilo'ob u tuulbal jun p'éel 
nojoch buudze' leti' u chíiculal dzo'oc u ch'a'ico'ob le caajo'. 
39Le quéen u yilajo'ob le j israelitaob táan u tuul le buudzo' ti' le súutuc bey 
táan ca'ach u púudzulo'obe', ca suunaco'ob u pa'ato'ob le j Benjaminitaobo'. Le 
benjaminitaob páatchaj u quíimsico'ob bey treinta israelitaob le beetic x ma' 
sajaquil tu tuclajo'ob dzo'oc u dzáancha'atico'ob, je'el bix le yáax ba'atelo'; 
40Ti' lelo' chu'unpaj u jóokol buudz te j caajo', le j benjaminitaob le ca j suunaj 
u paacato'obe' tu yilajo'ob táan ca'ach u tóoch'bal le káak yéetel u buudzil 
tuláacalo' le caajo' cu kuchul tac ich múuyalo'ob. 
41Le j israelitaob túuno' j wa'alajo'ob u ba'atelto'ob, le j benjaminitaob le ca tu 
yilajo'ob dzo'oc u pa'abal u muuko'obe' lúub yóolo'ob. 
42Ca jóoko'ob áalcabil púudzico'ob ti' le j israelitaob tu tojil le x tocoy lu'umo', 
ba'ale' ma' tu páajtal u púudzulo'ob, tumen le cu jóokolo'ob te j caajo' cu káat 
bejta'alo'ob, cu quíimsa'alo'ob. 
43Le j benjaminitaob j p'áato'ob bakpachta'ano'ob tumen le j israelitaob, le j 
ch'a'apachta'abo'obo' dzáanche'eta'abo'ob líikbal Menúha tac tu lakin Gabaa. 
44Bey quíimic dieciocho mil aj ba'atelo'ob u múuch' cajtalil u yotochnáalo'ob 
Benjamín. 
45le u láako'obo' tu sutajuba'ob ca jóoko'ob táan u púudzulo'ob tu tojil le x tocoy 
lu'umo', tu suytuunil Rimón, Ba'ale' cinco mil ti'obe' quíimsa'abo'ob te j bejo'. 
Le j israelitaobo' tu ch'a'apachtajo'ob, ca tu xe'exe'et'o'ob, tu quíimsajo'ob dos 
mil j xiibo'ob. 
46Ti' le kiino' quíimo'ob veinticinco mil u ma'alobil aj ba'atelo'ob u múuch' 
cajtalil u yotochnáalo'ob Benjamín. 
47Ba'ale' seiscientos bejaminitaob suunajo'ob, ca j púudzo'ob tu tojil x tocoy 
lu'um, ca j p'áato'ob can p'éel winalo'ob tu suytuunil Rimón. 

48Le j israelitaob ba'atelnajo'ob yéetel u láaktzilo'ob le j benjaminitaob ca tu 
quíimsajo'ob yéetel yej xotob le j xiibilo'ob ti' jujun p'éel u cajtalilo'ob, tu 
quíimsajo'ob xan le ba'alche'ob yéetel tuláacal ba'al cu yilico'ob bej, bey xan tu 
tóocajo'ob le noj caajo'obo'. 

Jueces 21 

Cu líikil u ch'i'ibalo'ob Benjamín 

1Le j israelitaob tu jalach t'antajo'ob Mizpa ma' bíin u cha'ob ca dzo'ococ u beel 
u x ch'upul paalal yéetel mix jun túul bejaminita. 
2Cu dzo'ocole' tu much'ajuba'ob Betel ca j bino'ob tu táan Ku tac ocnal kiin, 
táan u yáacam okolo'ob: 
3¡Yuumtzil, u Junab Ku Israel! ¿Ba'axten úuchto'on le ba'al beya'? ¿Bix úuchic 
u p'áatal mina'an jun p'éel u ch'i'ibalo'ob Israel? 
4Tu láak kiine' le j israelitaob líiko'ob p'elac u sáastal, ca tu beetajo'ob u 
multuunil kultaj ca tu táanbesajo'ob ti' Yuumtzil u quíimsbil ba'alche'il ca'a 
bisajbáil. 
5Yéetel táan u káat chi'iticuba'ob: ¿Máax ichil tuláacal ma' j bin j much'tal 
Mizpai? tumen tu jalach t'antajo'ob ca'ach yaan u quíimsa'al le máaxo'ob ma' j 
much'lajo'ob Mizpao'. 
6Le j israelitaob yaan okom óolal ti'ob tu yo'olal le ba'alo'ob tu beetajo'ob u 
sucu'uno'ob le j benjaminilo'ob, táan ya'alico'ob: Ti' le kiina' dzo'oc u xo'oto'l ti' 
Israel jun p'éel ti' u múuch' cajtalilo'ob u yotochnáalo'ob. 
7¿Ba'ax bíin c beet u ti'al caxtic co'olelo'ob u ti'al le benjaminitaob 
cuxa'ano'obo'? To'one' dzo'oc jalach táantic tu táan Yuumtzil ma' bíin c cha'a x 
ch'úupal paalal ca dzo'ococ u beel tu yéetelo'obi'. 
8¿Yaan wa jun túul j israelil ma' j bin tu táan Yuumtzil Mizpai? Ca túun j ka'aj 
ti'obe' le Jabeso'ob ti' u lu'umil Galaad mix máac j bini', 
9Tumen le ca j úuch xoc u kaaba'obe' mix máac ichilo'ob núuque'. 

10-11Tuláacal le caajo' tu túuxtajo'ob doce mil u ma'alobilo'ob u aj ba'atelo'ob 
yéetel u ya'almaj t'aanil ca u quíimso'ob ch'acbil yéetel máascab tuláacal le j 
jabesilo'obo' pa'ate' yéetel mejen paalal yéetel x co'olelo'ob ma' x sujuyo'obi'. 
12Ichil le caja'ano'ob Jabeso' yaan ca'ach cuatrocientos x ch'úupal ma' j 
chilaco'ob yéetel j xiibi', ca j taasa'abo'ob Silo, tu lu'umil Canaán tu'ux cu 
je'elelo'ob. 
13Tuláacal túun le caajo' tu ya'alaj ca taasa'ac le j benjaminitaob yano'ob ca'ach 
tu suytuunil Rimón, ca tu káat óolta'ab ti'ob ca u p'ato'ob le ba'atelo' u ti'al ma' 
u suut yantal ba'atel ichilo'ob. 
14Le j Benjaminilo'ob suunajo'ob ca j dza'ab tumen le j israelitaob le x 
co'olelo'ob taasa'abo'ob ca'ach tac Jabes. Ba'ale' ma' yanji co'olelo'ob u ti'al 
tuláacali'. 
15Le j israelitaob yanji okom óolal ti'ob tu yo'olal u múuch' cajtalil u 
yotochnáalo'ob Benjamín, tumen Yuumtzile' dzo'oc ca'ach u p'atic x ma' jun 
múuch' u ch'i'ibalo'ob Israel. 
16U nuuquilo'ob le caajo' táan u káat chi'iticuba'ob: ¿Ba'ax je'el c beetic u ti'al 
dzáic co'olelo'ob ti' u láak j xiibo'ob, wa xu'ulsa'ab u x co'olelilo'ob le j 
benjaminitaob? 
17U múuch' cajtalil u yotochnáalo'ob Benjamine' u najmal u p'áatalo'ob tu 
cúuchilo'ob, tu yo'olal le cuxa'ano'obo', u ti'al ma' u bineltic mix jun múuch' ti' 
u ch'i'ibalo'ob Israel. 
18Ba'ale' to'one' ma' tu páajtal c dzáic x ch'upul paalal u ti'al ca dzo'ococ u beel 
yéetelo'ob, tumen tuláacal le j israelitaobo' tu jalach t'antajo'ob ma' bíin u 
dza'ob u x ch'upul paalal ti' le j benjaminitaob, wa c dzáique' c loolob t'anta'al. 
19Chéen ba'ale', ti' ja'abal ja'abe' yaan jun p'éel nojoch kiinbensajil u ti'al 
Yuumtzil Silo le yaan tu xaman Betel, j lakin ti' le bej cu bin Betel tac Siquem, 
tu noojol Lebona. 

20U nuuquilo'ob Israel túune' tu túuxtajo'ob le péectzil ti' le j benjaminilo'ob: 
Xeene'ex, ta'acbesajba'ex ichil u pakalilo'ob uva naadz ti' Silo, 
21yéetel ma' u náayal a wóole'ex, le quéen jóokoco'ob jujun múuch'il táan 
yóokoto'ob le u x lo'obayanilo'ob Siloe', te'exe' jóokene'ex tu'ux a 
ta'acbesmaba'exe' ca u yocolt jujun túul ti' te'ex jun túul x ch'úupal, cu 
dzo'ocole' xeene'ex ta lu'ume'ex. 
22Wa u taata wa u sucu'un le x ch'úupalal cu taalo'ob u beeto'ob wa ba'ax tzáaj 
t'aanile', c a'alic: Bey jun p'éel utz ca beetique'ex ti' to'one' ca a sa'atso'one'ex, 
tumen ma' páatchaj caxtix co'olel u ti'al tuláacalo'ob ti' le ba'atel beetaj ti' le 
Jabesilo'obo', u láak ba'ale' ma' te'ex kube'ex ti'obi', tu jaajile' te'exe' ma' 
sipa'ane'ex ti' le jalach t'aano'. 
23Le j benjaminitaob tu éejemtajo'ob le ba'ax a'ala'ab ti'ob, beyo' ti' jujun túule' 
tu yoclaj jun túul x ch'úupal ichil le táan u yóokoto'obo' ca tu bisaj. Cu 
dzo'ocole' suunajo'ob tu lu'umo'ob, ca tu ca'a beetajo'ob u noj caajo'ob ca j 
cajlajo'obi'. 
24Le u láak j israelitaobo' j bino'ob, tu jujun túule' j suunaj jach tu lu'umil u 
ch'i'ibalo'ob yéetel ti' u cajtalilo'ob. 
25Ti' le kiino'obo' mina'an ca'ach ajaw Israel, let o'olal jujun túule' cu beetic je'el 
ba'axac u káate'. 
  



657 

 

Biblia Maya 
© 1992, Sociedades Bíblicas Unidas. 

 

 
 

 

Rut 

Rut 1 

U láaktzilo'ob Elimelec tu lu'umil Moab 

1-2Le ba'ax cu tzicbalta'ala' j úuch tu kiinilo'ob cu méektáano'ob tu lu'umil Israel 
aj nu'ucbesaj ba'atelo'ob, ti' u kiinilo'ob yanchaj wi'ij tu yóokol tuláacal le 
lu'umilo'obo'. Jun túul j xiib j Belenil tu lu'umil Judá cu kaaba'intic ca'ach 
Elimelec, j bin cajtal dze'edze'ec kiino'ob tu lu'umil Moab. J bin tu yéetele' u 
yatan cu kaaba'intic ca'ach Noemí, yéetel ca'a túul u paalal, Mahlón yéetel 
Quelión. Tuláacalo'obe' efratailo'ob u káat u ya'ale' j Belenilo'ob. kucho'ob túun 
Moab, ca j p'áato'ob cajtali' 
3Jun p'éel kiine' quíim Elimelec, u yíincham Noemí, ca j p'áat Noemí tu juunal 
yéetel ca'a túul u paalal. 
4Cu máan kiine', leti'obe' j dzo'oc u beelo'ob yéetel ca'a túul co'olelo'ob x 
moabilo'ob; jun túule' cu kaaba'intic ca'ach x Orfa u láak jun túule' cu 
kaaba'intic ca'ach x Rut. Le ca j máan diez ja'abo'obe', 
5Mahlón yéetel Quelione', j quíimo'ob xan, ca j p'áat túun Noemí x ma' íicham 
bey xan x ma' paalal. 

Noemí yéetel Rute' cu bino'ob Belén 

6Jun p'éel u kiinile' Noemie' tu yu'ubaj u ya'ala'al; Moabe', Yuumtzile' dzo'oc 
ca'ach u beetic utz ti' u caajal, let o'olale' dzo'oc u máan u kiinil wi'ij tu caajil 
Israel. 
7Tu nu'ucbesubáa túune' u ti'al u suutbal tu caajil Judá láakinta'an tumen u 
yilibo'ob, jóoko'ob Moab te tu'ux ca'ach caja'ano'obo'. 
8Ba'ale' x Noemie' tu ya'alaj ti'ob te j bejo': U'uye'ex, suunene'ex ta wotoche'ex 
u ti'al ca cajlaque'ex yéetel a maamaex. Yuumtzil ca u beet ti' te'ex utz, je'el bix 
te'ex ta beetaje'ex utz ti' teen yéetel ti' in paalal. 

9U yóolt Yuumtzil ca dzo'ococ a beele'ex tu ca'a téen yéetel ca yanac ti' te'ex 
jun p'éel qui'imac óol otoch. Cu dzo'ocole' x Noemie' tu dzaj ti'ob jujun p'éel u 
dzu'udzil ca xi'ic utzil ti'ob, leti'ob túune' jo'op' u yokolo'ob. 
10Ca tu ya'alajo'ob ti': ¡Ma', To'one' táan c bin ta wéetel ta caajal! 
11X Noemie' tu ca'a a'alaj: In x ch'upul paale'ex suunene'ex ta wotoche'ex. ¿Ba'ax 
u biilal ca taque'ex tin wéetel? Tene' ma' bíin yanac u láak in j xibil aalo'ob u 
ti'al ca dzo'ococ a beele'ex yéetelo'obi'. 
12Suunene'ex ta wotoche'ex. Tene' jach x núuquen u ti'al ca dzo'ococ in beel tu 
ca'a téen. Yéetele' quex wa ca páatac, u ca'a dzo'ocol in beel ti' le áakaba', ca 
kuchuc yantal in paale', 
13¿te'exe' je'el wa a pa'atiquexo'ob tac quéen nuucchajaco'ob u ti'al ca dzo'ococ 
a beele'ex tu yéetelo'obe'? ¿Je'el wa a p'áatale'ex x ma' dzo'ocol beel iquil a 
pa'atique'exo'obe'? Ma' in x ch'upul paale'ex, lela' ma' tu páajtal u yúuchul beyo'. 
Yuumtzile' tu cha'aj in sen mukyaj, ba'ale' in yaj óolale' je'el u asab ya'abtal wa 
ca in wil a mukyaje'exe'. 
14Leti'ob túune' jo'op' u ca'a okolo'ob. Tu yo'olal u sen a'alique' x Orfae' tu 
dzu'udzaj u maama u yíichame' ca j suunaj tu yotoch. Ba'ale' x Rute' j p'áat tu 
yéetel. 
15Noemí túune' tu ya'alaj ti': Ile, ba'ale' táan u suut tu caajal yéetel ti' u kuob. 
Bey xan teech xeen tu yéetel. 
16Ba'ale' Rute' tu núucaj: ¡Ma' a káat óoltic ti' teen ca in p'atech yéetel ca in jun 
páycuntiquinbáa ti' teech! Tene' bíin xi'iquen je'el tu'uxac ca xi'iqueche' bíin 
cajlaquen xan je'el tu'uxac ca cajlaqueche'. A caajale' leti' bíin in caajalte, a 
Junab Kue' leti' xan bíin in Kuinte. 
17Bíin quíimiquen tu'ux bíin quíimiquech, ti' xan in káat ca mu'ucuqueni'. 
Chéen quíimil bíin páatac u jun páaycuntico'on. ¡Yuumtzile' ca u yayaj jadzen 
wa ca in jun páaycuntimbáa ti' teech tu yo'olal mix ba'al! 

18Le ca tu yilaj x Noemí jach tu jaajil ti' u yóol x Rut j bin x yéetele', ma' tu ca'a 
a'alaj mix ba'al ti'i'. 
19Beyo', tu ca'a túulalo'obe' j xíimbalnajo'ob tac Belén. Le ca j kucho'obe', 
tuláacal le caajo' ja'ak u yóolo'ob. Le co'olelo'obo' táan u ya'alico'ob: ¿Ma' wa x 
Noemí lela'? 
20Ba'ale' leti'e' cu núuquic ti'ob: Bejela'e' ma' a wa'alique'ex ti' teen Noemí: 
A'ale'ex teen Mara, tumen Ku ti' máax yaan tuláacal páajtalile' dzo'oc u 
chupiquen yéetel káajil. 
21Ya'ab ba'al yaan ti' teen ca jóoken waye', Ba'ale' Yuumtzile' dzo'oc u beetic in 
suut mix ba'al yaan ti' teen. ¿Ba'axten ca wa'alique'ex ti' teen Noemí, wa 
Yuumtzil ti' máax yaan tuláacal páajtalil dzo'oc u jadziquen yéetel tu beetaj u 
yajchajal in wóol? 
22Bey túun x Noemie' j luk tu caajil Moab yéetel x Rut u yilib x moabil. 
Kucho'ob Belén tu kiinil ca'ach táan u cáajal u joochil le cebadao'. 

Rut 2 

X Rute' cu j meendzul tu cool j Booz 

1Elimelec u yíicham x Noemie' yaan ca'ach jun túul u láaktzil cu kaaba'intic 
Booz. Lela' jun túul máac jach sen ayikal. 
2Jun p'éel kiine' x Rute' tu ya'alaj ti' x Noemí: Cha'a in bin te j cool tu'ux cu 
jo'ochol le cebadao' u ti'al in wilic wa yaan máax cu cha'ic in bin tu paach u 
ti'al in meendzultic le u yi'ijo'ob cu p'áatalo'obo'. Ca núuca'ab ti' tumen u 
maama u yíicham: Xeen in x chuupul aal. 
3Bey túuno' x Rute' j bin te joocho', ca jo'op' u molic le u yi'ij le cebada cu 
p'a'atal tumen le j meyajo'obo'. Tu dzaj utz ti'e', le tu'ux j bin joocho' u ti'al j 
Booz u láakzil Elimelec. 
4Ti' lelo' j Booze' j luk Belén ca j kuch tu'ux cu yúuchul le joocho', ca tu 
te'escuntaj le máaxo'ob cu joocho'obo': ¡Yuumtzil ca Ti'anac ta wéetele'ex! 
Leti'obe' tu núucajo'ob: Yuumtzil ca u qui' t'anteech xan. 

5Cu dzo'ocole' Booze' tu káat chi'itaj ti' le máax nu'uctic le j meyajo'obo': ¿Máax 
láaktziltic le x ch'úupalo'? 
6Ca j núuca'ab ti' tumen le j meyajo': Leti'e' jun túul x táanxel lu'umil, j taal 
yéetel Noemí tu caajil Moab. 
7Tu káat chi'itaj ti' teen wa je'el in cha'ic u bin tu paach le j meyajo'ob u ti'al ca 
u mol le i'ijo'obo', j máan ja'atzcab táan u meyaj, táant u taal u ti'al ca chan 
je'eleque'. 
8J Booz túune' tu ya'alaj ti' x Rut: U'uye, in x ch'upul paal. Ma' a bin ti' mix jun 
láak cúuchil u ti'al a molic i'ijo'ob. p'áaten way yéetel in x palitzilo'obe', 
9xeen tu yéetelo'ob je'el tu'uxac ca a wil táan u jooch in j meyajo'obe'. Dzo'oc 
in wa'alic ti' in palitzilo'ob ma' a chi'ichnaccunta'al tumen mix máac. Le quéen 
a wu'uy ukaje', xeen a wuk ja' ti' le nucuch cáato'ob u chupmajo'ob leti'obo'. 
10X Rute' noclaj lu'um ca tu káat chi'itaj ti' Booz: ¿Ba'axten jach sen utzech tin 
wéetel quex tumen tene' x táanxel lu'umilen? 
11Booze' tu núucaj: Tene' jach ma'alob in wojel tuláacal ba'ax ta beetaj tu yo'olal 
u maama a j quimen íicham, bey xan in wojel ta p'ataj a taata yéetel a maama 
bey xan a lu'um u ti'al a taal cajtal tu yéetel, quex ma' a kaj óolo'on ca'achi'. 
12¡Ku bíin u bo'ot ti' teech! ¡Yuumtzil u Junab Ku Israel, le máax ta caxtaj u ti'al 
u canantiquech u dzaj a bo'olil tu yo'olal le ba'ax dzo'oc a beetico'! 
13Leti'e' tu núucaj: Teche' sen utzech tin wéetel, a t'aano'obe' dzo'oc u sen líiksic 
in wóol. Tumen ta t'aanajen yéetel yaacunaj, quex tumen tene' mix táan u 
páajtal in quetiquimba yéetel jun túul ti' a x palitzilo'ob. 
14Cu dzo'ocole' le ca j culajo'ob u ti'al janale', Booze' tu ya'alaj ti' x Rut: Co'oten 
waye', ch'ul jun xe'et' waaj ichil le janal su'udzquinta'ano'. X Rute' ca j culaj tu 
tzéel le jochnáalo'obo', Booze' tu dzaj ti' le kéelbil neek cu jatico'obo'. leti'e' jaan 
tac ca ma'alob na'ajchajic, ma' tu láaj xupaji'. 

15Cu dzo'ocole' ca j bin tu ca'a téen u mol le i'ijo'obo', Booze' tu ya'alaj ti' u 
palitzilo'obe': Cha'ex u molic i'ijo'ob tac ichil le cebada kaxa'antaco'obo'. Ma' a 
wet'ique'ex ti'. 
16Jóokese'ex xan wa jay p'éel i'ijo'ob ti' le kaxa'antaco'obo', u ti'al ca u mole'. 
¡Ma' a chi'ichnaccuntique'ex! 
17X Rute' tu molaj i'ijo'ob ti' le lu'umo' tac ca j áakabchaji. Le ca tu yoxo'omtaj 
le tu molajo', tu dzaj maanal veinte kilos cebada. 
18Tu cuchaje' ca j bin te j caajo', ca tu ye'esaj ti' u maama u yíicham. Cu 
dzo'ocole' tu jóokesaj u yalab le janale' ca tu dzaj ti'. 
19Noemie' tu káat chi'itaj ti': ¿Tu'ux meyajnajech bejela'e'? ¿Tu'ux ta sen molaj 
le buca'aj i'ijo'ob? ¡Qui' t'anta'ac le máax tu yáantajech beya'! X Rute' tu 
tzicbaltaj ti' u maama u yíicham tu'ux ca'ach meyajnaji. Ca tu ya'alaj: Le cool 
tu'ux meyajnajeno' u ti'al jun túul máac cu kaaba'intic Booz. 
20Noemie' tu ya'alaj ti': ¡Yuumtzil ca u qui' t'ant le máaco'! Kue' dzo'oc u ye'esic 
ti' to'on u yutzil bejela'e', je'el bix tu beetaj yéetel le dzo'oc u quíimilo'obo'. Le 
máaco' c nadza'an láaktzil, let o'olale' leti' jun túul máax u najmal yáantico'on. 
21X Rute' tu ya'alaj: Bey xan tu ya'alaj ti' teen, je'el u páajtal in bin meyaj yéetel 
u x meyajo'ob tac quéen dzo'ococ le joocho'. 
22Noemí túune' tu núucaj ti' u yilib: In x ch'upul paal, bey in wóole' ma'alob ca 
p'áataquech yéetel u x palitzilo'ob, ma' a bin mix ti' jun u láak lu'um tu'ux je'el 
u páajtal a chi'ichnacunta'al tumen wa máaxe'. 
23Bey túuno' Rute', meyajnaj yéetel u x palitzilo'ob Booz tac le ca j dzo'oc u 
joochil le cebadao' bey xan u joochil le trigoo'. ca'aliquile', ti' cajacbal tu yicnal 
u maama u yíichame'. 

Rut 3 

U yutzil u pucsi'ikal Booz ti' x Rut 

1Jun p'éel kiine' x Noemie' tu ya'alaj ti' x Rut: In x ch'upul aal, tene' unaj in 
caxtic jun túul a wíicham u ti'al ca u dzáa ti' teech utzil qui' óolal. 

2U'uye le c láaktzil Boozo', ti' le áakaba' yaan u bin ich cool u ti'al u p'uch u yi'ij 
cebada yéetel u x palitzilo'ob le máaxo'ob yéetel j meyajnajeche'. 
3Let o'olale' beet le ba'ax quin in wa'al ti' techa': Ichquilnen, qui'iboccunsabáa 
yéetel búuquint u asab ma'alobil a nook, ca xi'iquech te'elo'. Ba'ale' ma' a cha'ic 
u kaj óoltiquech Booz ma'ili' dzo'ococ u janal yéetel u yukule'. 
4Qui' il ma'alob tu'ux cu bin j chital j wenel. Xeen túun te'elo', lukes u piixil u 
yooco'obe' ca chilaquechi'. Cu dzo'ocole' leti'e' bíin u ya'al teech ba'ax unaj a 
beetic. 
5X Rute' tu ya'alaj: Bíin in beet tuláacal le ba'ax dzo'oc a wa'alic ti'i teno'. 
6X Rut túune' j bin te j coolo' ca tu beetaj tuláacal le ba'ax a'ala'ab ti' tumen u 
maama u yíicham. 
7J Booze' jaani, ukulnaji yéetel sen qui'imacchaj u yóol. Cu dzo'ocole' j chilaj 
wenel tu yicnal u tucubil le neeko'obo'. Dzo'oc ca'ach u wenele' ca j kuch 
cháanbelil x Rut, ca tu lukesaj u piixil u yooco'ob j Booze', ca j chilaj te'elo'. 
8Tu chúumuc áakabe' téec aj j Booze' le ca tu sutajubae' tu yu'ubaj túun ti' yaan 
jun túul co'olel chilicbal tu ni' yooco'obe'. 
9Ca tu káat chi'itaj Booz ti': ¿Máaxech? Leti' túune' tu núucaj: Tene' x Ruten, a 
x meyaj. Teche' in nadza'an láaktzilech, teech u najmal a wáantiquen. In káat 
ca dzo'ococ a beel tin wéetel. 
10Ca j a'ala'ab ti' tumen Booz: Yuumtzil ca u qui' t'antech. Yéetel lela' ca we'esic 
jach a kubmaj a wóol ti' a íicham. Dzo'oc ca'ach a caxantic jun túul j xiib asab 
táanquelem ti' tene', óotzil wa ayikal, ba'ale' ma' ta beetaj beyo'. 
11Ma' a ch'a'ic sajaquil, in x ch'upul paal, tumen tuláacal in wéet caajalo'obe' u 
yojéeltmajo'obe' teche' jun túulech utzil co'olel, lebeetic tene' bíin in beet le 
ba'ax dzo'oc a káatic ti' teno'. 
12Jach tu jaajile' tene' a nadza'an láaktzilen, ba'ale' yaan u láak máac asab naadz 
ti' teech. 

13P'áaten way ti' le áakaba'. Wa sáamal leti' u káat u dzo'ocbes ba'ax u najmal 
u beetic je'el bix jun túul láaktzile', u beete'. Ba'ale' wa ma' táan u beetique', 
quin dzáic ti' teech u t'aanil tu táan Yuumtzile' tene' je'el in beetique'. Bejela'e' 
weenen tac ja'atzcab. 
14X Rute' j ween tu ni' yooc Booz, Ba'ale' ma'ili' sáaschajaque', láili' 
éekjoche'ene', ca j líiki, tumen Booze' tu ya'alaj ti': Mix máac unaj u yojéeltic 
wa j taal le co'olel way ich coole'. 
15Booze' tu ya'alaj ti': Lukes a teep'o' ca a mach ma'alob. Ca'aliquil u machmaj 
x Rute', Booze' tu láalaj míin cuarenta kilos cebada. Cu dzo'ocole' tu yáantaj u 
cuche', ca j bin túun te j caajo'. 
16Le ca j kuch x Rut tu yotoche' u maama u yíichame' tu káat chi'itaj ti': ¿Bix 
binic ti' teech in x ch'upul aal? X Rute' tu tzicbaltaj le ba'ax tu beetaj Booz tu 
yo'olal. 
17Tu ya'alaj xan: Tu dzaj xan ti' teen tuláacal le cebada, tumen tu ya'alaj: Ma' u 
najmal a suut ta wotoch wa ma' táan a bisic wa ba'axi'. 
18X Noemí túune' tu ya'alaj: Bejela'a' túune' in x ch'upul aal, pa'at a wilic ba'ax 
cun bin j úuchul. Le máaca' ma' tu bin je'elel wa ma' p'is u ma'alob dzo'ocbesic 
le ba'ala'. 

Rut 4 

Cu dzo'ocol u beel Booz yéetel x Rut 

1Láili' ti' le kiino', Booze' j bin cutal tu jool le caajo', tu cúuchil tu'ux cu 
much'icuba'ob le máaco'obo'. Ti' le súutuco' táan ca'ach u ch'aacat te'elo' u 
nadza'an láaktzil Elimelec, ti'olal máax t'aanaj ca'ach Booz. Booze' tu ya'alaj ti': 
U'uye, co'oten waye', culen. Leti' túune' j náadze' ca j culaji'. 
2Tu séeblaquil Booze' tu t'anaj diez u nuuquilo'ob le caajo', bey xan tu ya'alaj 
ti'ob ca culaco'ob yéetel. P'elac dzo'cquic u cutalo'obe', 
3Booze' tu ya'alaj ti' u láaktzil: X Noemí, máax j luk Moabe' dzo'oc u suut, táan 
u conic le lu'um u ti'al ca'ach c láaktzil j Elimelec. 

4In káat ca a wojéelte', tumen wa a káat a mane', ca a man bejela'e' tu táan le 
aj jaajcunajo'oba', leti'obe' u nuuquilo'ob le caaja'. Tu yo'olal teech le láakdzil 
asab naadz ti' Elimeleque', teech u najmal a manic le lu'umo'. Ba'ale' wa ma' ta 
manique', a'al ti' teen, tumen cu dzo'ocol teche' teen u najmal in manic. Le 
láaktzilo' tu núucaj: Quin manic. 
5Booz túune' tu ya'alaj: Jach ma'alob, ba'ale' wa ca manic le lu'um ti' x Noemio', 
u najmal xan u dzo'ocol a beel tu yéetel x Rut, le x quimen íicham moabitao', 
u ti'al beyo' le lu'umo' ca p'áatac tu kaaba' le quimeno'. 
6Le ca tu yu'ubaj le t'aana', le j láaktzilo' tu núucaj: Wa beyo' ma' tu páajtal in 
manic, tumen ma' tu páajtal in p'atic ti' in paalal u ti'alinto'ob. Ba'ale' wa a 
káate' man teech, quin dzáic ti' teech tuláacal u páajtalil a manic. 
7Ti' le kiino'obo' suucchaja'an tu caajil Israel, Wa máax cu p'atic u páajtalil ti' u 
láak u láaktzil, wa cu kax t'antic u t'aanil u conic wa ba'axe', le j coonolo' cu 
lukesic jun p'éel u xanabe', cu dzáic ti' le máax cu maano'. Bey túuno', je'el bix 
suucchaja'anile', 
8u láaktzil Booze' tu lukesaj u xanabe', ca tu dzaj ti' j Booz ca tu ya'alaj ti': Man 
teech. 
9Booz túune' tu ya'alaj ti' u nuuquilo'ob yéetel ti' tuláacal le yano'ob te'elo': 
Tuláacale'exe' ca jaajcuntique'ex teen manic ti' x Noemí le lu'umo'ob u ti'alo'ob 
ca'ach Elimelec, Quelión yéetel Mahlón. 
10Bey xan ca jaajcuntiquexe', quin ch'a'ic in watant Rut, le x quimen íicham x 
moabilo', u ti'al ca p'áatac le ba'alo'obo' tu kaaba' Mahlón, u j quimen íicham. 
Beyo' u kaaba' Mahlone' ma' bíin sa'atac ichil u láaktzilo'ob, mix bíin tu'ubsa'ac 
ichil le caaja'. Bejela'e' te'exe' ca jaajcuntique'ex. 
11Le u nuuquilo'ob le caaj yéetel tuláacal le máaxo'ob yano'ob te'elo' tu 
núucajo'ob: Bey, to'one' aj jaajcunajo'on. ¡Yuumtzil ca u beet u beytal a watan 
je'el bix x Raquel yéetel x Lea, ti' le máaxo'ob u taalbal tuláacal le j israelitaob! 
teech xane' ca jach sen nojochac a tzicbe'enil Efrata, ca kuchuc a beeta'abáa 
jun túul nojoch máac tu caajil Belen. 

12Yuumtzil ca u beet u ya'abtal a paalal yéetel le co'olela', ca ya'abchajac a 
láaktzililo'ob je'el bix yanji' ti' Fares, u paal Tamar yéetel Judá. 
13Bey túun dzo'oquic u beel Booz yéetel x Rut ca tu nupajubáa ti'. Yuumtzile' 
tu beetaj ca p'áatac x yo'om yéetel ca yanac u paal. 
14Le co'olelo'ob túuno' tu ya'alico'ob ti' x Noemí: ¡Qui'iqui' t'anta'ac Yuumtzil, 
Dzo'oc u dzáic ti' teech jun túul a wáabil u ti'al u canan teech! ¡Quexi' ca nojoch 
ba'alac a wáabil tu caajil Israele'! 
15Leti' bíin u dzáa ti' teech líik óolal yéetel xan u yáantiquech ti' a ch'ija'anil, 
tumen u paal a wilib, le máax u sen yaabiltmajech, a ti'ale' jach co'oj u tojol 
asab ti' ya'abcach paalal. 
16X Noemí túune' tu ch'a'aj u tzéent le chan paalo'. 
17Le ca j ila'ab tumen u yéet caajalo'obe' táan u ya'alico'ob: ¡Dzo'oc u paalintic 
jun túul paal x Noemí! ca j dzaab u kaaba'int Obed. Obede' u taata Isaí yéetel 
u ca'a yuum David. 

U máanja'an ch'i'ibalo'ob David 

18Lelo'oba' u ch'i'ibalo'ob Fares: Fares u taata Hezrón, 
19Hezrón u taata ca'ach Ram, Rame' u taata ca'ach Aminadab, 
20Aminadabe' u taata ca'ach Naasón, Naasone' u taata ca'ach Salmón, 
21Salmone' u taata ca'ach Booz, Booze' u taata ca'ach Obed, 
22Obed u taata ca'ach Isaí, Isaie' u taata ca'ach David. 

1 Samuel 

1 Samuel 1 

Kue' cu dzáic jun túul u yaal x Ana 

1Ti' jun p'éel cúuchil ti' u pu'uquilo'ob Efraín, cu kaaba'intic Ramae', cajacbal 
ca'ach jun túul j xiib sijnal tu yotoch Suf, cu kaaba'intic Elcana. U paal ca'ach 
Jeroham u yáabil Eliú. Leti'e' u j ca'a áabil Tohu u paal Suf, sijnal tu ch'i'ibalo'ob 
Efraín. 
2Elcanae', yaan ca'ach ca'a túul u yatano'ob. Jun túule' cu kaaba'intic ca'ach x 
Ana, u láake', x Penina. X Peninae' yaan ca'ach u paalalo'ob, ba'ale' x Anae' 
mina'an mix jun túul ti'i'. 
3Ja'abenja'ab cu lukul ca'ach Elcana tu caajale', cu bin tu caajil Silo u kult yéetel 
u táambes quíimsbil ba'alche'ob ti' Yuumtzil máax ti' yaan tuláacal páajtalil. 
Te'elo', yaan ca'ach ca'a túul u paalal aj kiin Elí, cu kaaba'intico'ob Ofni yéetel 
Finees leti'ob xane' u aj kiino'ob Yuumtzil. 
4Le quéen xi'ic ca'ach Elcana u táanbes quíimsbil ba'alche'obe', cu dzáic ti' x 
Penina yéetel ti' u j xibil paalal bey xan ti' u x ch'upul paalal le buca'aj janal cu 
ti'alintico'obo', 
5ba'ale' ti' x Anae' cu dzáic le buca'aj u jóokesmaj chéen u ti'al x letio', tumen 
jach u yaabiltmaj quex tumen Yuumtzil ma' tu yóoltic ca'ach ca yanac u 
paalo'ob. 
6Tu yo'olal lelo', x Penina máax x éet atan x yéetele', cu sen chi'ichnacuntic 
yéetel cu p'a'astic, tu yo'olal lelo' cu beetic u okom óolta'al tumen ma' tu yóoltic 
Yuumtzil ca yanac u paal. 
7Tu jujun ja'ab u ti'al ca'ach u binbalo'ob tu kulnaj Yuumtzile', cu 
chi'ichnancunta'al tumen x Penina; let o'olal x Anae' cu sen okol, ma' xan tu 
janal. 

8Cu ya'ala'al ca'ach túun ti' tumen Elcana u yíicham: ¿X Ana ba'axten ca wokol? 
¿Ba'axten luba'an a wóol, mix xan ta janal? ¿Ma' wa asab utzil a ti'alintmailen 
ti' diez a paalo'obi'? 
9Jun téenac ca'aliquil ti' yano'ob Siloe', x Anae' j líik cu dzo'ocol u janal. Aj kiin 
Elie' culucbal ca'ach ti' jun p'éel noj káanche' naadz ti' u jool najil u kulnaj 
Yuumtzil. 
10X Ana ca'aliquil táan u yokol yéetel yaayaj óole', jo'op' u payalchi' ti' Yuumtzil 
11ca tu beetaj le séebchi'a': Yuumtzil ti' máax yaan tuláacal páajtalil: Wa ca beet 
utz a pactic u mukyaj a x palitzil u ti'al ca ka'ajaquen ti' teech tu yo'olal a dzáic 
teen jun túul in j xibil paale', tene' bíin in jun páaycunt tuláacal u kiinilo'ob u 
cuxtal u ti'al u meyajtech, cu dzo'ocole' u ti'al u chíiculal le jun páaycunajo' ma' 
bíin ko'osoc u tzo'otzel u pooli'. 
12Ba'ale' bey x Ana sen xáanchaj táan u payalchi'e', j pacta'ab u chi' tumen Elí; 
13ba'ale' leti'e', táan ca'ach u x mucul payalchi'. Ma' tu yu'uba'al ca'ach u t'aan; 
chéen u chi' cu yila'al u péec. Elí túune' tu tucultaj x cala'an ca'ache' 
14ca tu ya'alaj ti': ¿Ba'ax kiin bíin jáawac a cáaltal? ¡P'at a wukic le vinoo'! 
15X Anae' tu núucaj: Ma' cala'aneni' in yumen, wa ca wiliquen beya' ma' tumen 
wa in wukmaj vinoi', mix in wukmaj ba'ax cu cáalcunaj ba'ale' quin 
wu'uyquimbáa sen yaj in wóol, táan in jóokesic u yajil in wóol tu táan 
Yuumtzil. 
16Ma' a tucultic wa x kaakas co'olelen, ba'ax cu yúuchule' táan in sen payalchi', 
tumen ma' utz in wóol in wu'uyiquimbái' sen yaj in wóol. 
17Elie' tu núucaj: Xi'ic teech utzil, beyxan ca u dzáa ti' teech u Ku Israel ba'ax 
dzo'oc a káatic ti'. 
18Anae' tu núucaj: Ku bíin u bo'ot ti' teech. Cu dzo'ocole' x Anae' j suunaj tu'ux 
u lukbale', ca j bin janal, mix jun téen j suunaj yaj óoltal. 

19Tu ja'atzcabil u láak kiine' j líiko'ob ma' qui' sáaschajaqui', cu dzo'ocol u 
kultico'ob Yuumtzile' j suunajo'ob tu yotocho'ob, tu lu'umil Ramá. Cu dzo'ocole' 
Elcanae' tu nupubáa yéetel x Ana, Yuumtzil xane' j ka'aj ti' u káat óol x Ana. 
20X Anae' x yo'omchaji, le ca tu chucaj u kiinil u síijsic u paale' tu dzáa u 
kaaba'int Samuel, tumen káatbil tu beetajil ti' Yuumtzil. 
21Cu dzo'ocole' Elcanae', j bin tu lu'umil Silo yéetel tuláacal u yotoch u 
dzo'ocbes u séebchi' yéetel u táanbes u quíimsbil ba'alche'il le ja'abo'; 
22ba'ale' x Anae' ma' j bini' tumen tu ya'alaj ti' u yíicham: Ma' bíin xi'iquen ma'ili' 
in lukes u chu'uch le chan xi'ipalo'. Cu dzo'ocole' bíin in bis u ti'al in jun 
páaycunt ti' Yuumtzil u ti'al ca p'áatac junpuli' te'elo'. 
23Elcana u yíichame', tu núucaj ti': Beet je'el bixac ca tucultique'. P'áaten a pa'at 
u kuchul u kiinil a lukesic u chu'uch. Yuumtzil ca u dzo'ocbes u séebchi'. Beyo' 
leti'e' j p'áat u tzéent u yaal tac ca tu pa'ataj u kuchul u kiinil u lukesic u 
chu'uch. 
24Le ca tu lukesaj u chu'uch le chan paal, ca'aliquil chichano', tu bisaj tu kulnaj 
Yuumtzil tu lu'umil Silo. Tu bisaj xan óox túul mejen wacax, veinte yéetel ca'a 
p'éel u wuudzil trigo, yéetel jun chúuj vino. 
25J quíimsa'ab túun jun túul le chan wacaxo', ca j ku'ub le chan j xi'ipal ti' Elio'. 
26X Ana túune' tu ya'alaj ti': Sa'ates in si'ipil in yumen, ba'ale' jach tu jaajil je'el 
bix cuxa'anilecho', bey tu jaajil teen le co'olel payalchi'inaj ti' Yuumtzil naadz 
ti' teche'. 
27Tin káataj ti' Yuumtzil ca u dzáa ti' teen le j xibil paala', leti'e' tu dzáa ti' teen. 
28Teen xane' dzo'oc in jun páaycuntic ti' Yuumtzil, tuláacal u kiinilo'ob bíin 
cuxlaque', jun páaycunta'an u ti'al Yuumtzil. Elí túune' noclaj lu'um tu táan 
Yuumtzil. 

1 Samuel 2 

U kaay x Ana 

1X Anae' payalchi'inaj beya': Yuumtzil, cu qui'imachajal in wóol ti' teech yéetel 
chuca'an óolal tumen teche' ca dzáic ti' teen túumben muuko'ob. Je'el u p'áatal 
in t'aan kaas tu yo'olal in aj p'eeco'obe' tumen teche' dzo'oc a wáantiquen. ¡Sen 
qui'imac in wóol! 
2¡Yuumtzil, mix máac quili'ich je'el bix teche'! ¡C Junab Ku mix máac je'el u 
páajtal u canantico'on je'el bix teche'! ¡Mina'an u láak Ku je'el bix teche'! 
3Mix máac unaj u t'aan yéetel ca'anal ichil, mix máac, unaj u sen 
nojba'alcuunsicubáa tumen Yuumtzile', leti' Junab Ku máax u láaj ojel tuláacal 
ba'al, Leti' p'isic yéetel leti' xot kintic ba'ax cu beetic wíinic 
4Leti'e' cu xiixcuntic u x p'úunche'ob le aj mu'uka'ano'obo', leti' dzáic páajtalil 
ti' le j ma' óolalo'obo'; 
5le máaxo'ob ya'ab ba'alo'ob yaan ti'ob ca'ache', bejela'e' cu conicuba'ob chéen 
tu yo'olal jun xéet' waaj; ba'ale' le wi'ijo'ob ca'ache', bejela'e', yaan ba'al u 
jaanto'ob. Le co'olel ma' tu páajtal u yantal u chaan palo'ob ca'ache', dzo'oc u 
síijsaj ya'ab u téenel; ba'ale' le co'olel ya'ab u paalo'ob ca'ache', bejela'e' dzo'oc 
u x chuchul x nuuctal. 
6Yuumtzil lukesic cuxtal leti' xan dzáic; cu beetic c éemel j mucnal cu beetic 
xan c jóokoli'. 
7Yuumtzil óotzilcuntico'on leti' xan ayikalcuntico'on; cu beetic c lúubul, cu 
beetic xan c líikil. 
8Kue' cu líikesic j lu'um le óotzilo' cu jóokesic tu'ux cu pu'ulul ta' míis le j káat 
yaatzilo'. u ti'al u beetic u cutal ichil nucuch máaco'ob u ti'al u beetic u wa'atal 
tu cúuchil tziiquil, tumen Yuumtzil u yuumil u chuun pakilo'ob le lu'uma', tu 
yóokolo'ob tu t'alcuntaj yóokolcaab. 
9Leti' canantic u xáakabo'ob le j ocsaj óolalo'ob ba'ale' le j ma' ocsaj óolo'obo' 
cu quíimilo'ob ich éekjoch'e'enil, tumen mix máac cu béeytal chéen yéetel u 
muuk. 

10Yuumtzil bíin u xiixcunt u aj p'eeco'ob, tu ca'anil bíin u túuchi'it u jum 
cháaco'ob tu yóokolo'ob. Yuumtzil bíin u p'is óolt tuláacal yóokolcaab; bíin u 
dzáa páajtalil ti' le ajaw u yéeymajo' bíin u nojochquint u páajtalil. 
11Cu dzo'ocole' j suunaj Elcana tu yotoch tu lu'umil Ramá, ba'ale' le chan j 
xi'ipalo' j p'áat u meyajt Yuumtzil tu yáanal u tzolbe'en t'aano'ob Elí. 

U kaakas cuxtal u paalal Elí 

12U paalal Elie' sen loolob wíinico'ob ca'achi, mix ba'al Yuumtzil u ti'alo'ob 
13mix ba'al u biilal ti'ob u meeyjulo'ob le aj kiinil cu beetico'ob ca'ach u ti'al le 
caajo'; tumen le quéen kuchuc ca'ach wa máax u kub quíimsbil ba'alche'e', cu 
taal jun túul u palitzil le aj kiin yéetel jun p'éel x li'ichib tu kab ca'aliquil táan 
u cha'acal le bako', 
14cu yocsic le x li'ichib ichil je'el ba'alac nu'uculil cáat cuume' cu cha'ic u ti'al 
le aj kiin tuláacal le bak cu jóokesic yéetel le x li'ichibo'. Bey u beetico'ob ca'ach 
ti' tuláacal j israelita cu kuchul Silo. 
15Cu dzo'ocole', ma'ili' tóoca'ac le tzaatz tu yóokol u multuunil kultajo' cu 
kuchul u palitzil le aj kiino' cu ya'alic ti' máax cu táanbesic u quíimsbil 
ba'alche'o': Dzáa teen bak u ti'al j káabtal u ti'al le aj kiino'; tumen ma' bíin u 
kam teech bak takancunta'ani', che'eche' bak u káati'. 
16Wa le máac cu táanbesaj cu ya'alic ca u pa'at u tóocal u tzaatzel u ti'al ca u 
ch'a'a' le buca'aj u káate'. Le palitzilo' cu núuquic: Dzáa ti' teen jun puli', tumen 
wa ma' ta dzáic ti' tene' quin toquic ti' teech. 
17Bey túuno' sen kaas le kebano'ob cu beetico'ob le j xi'ipalalo'ob tu táan 
Yuumtzilo', tumen ma' tu tziquico'ob u ti'ibil óolalo'ob Yuumtzil. 
18Ca'aliquile' le táanquelem j Samuelo', bin u ca'aj u meyaj tu táan Yuumtzil u 
búuquintmaj u efod lino u ca'aj. 
19Tu jujuun ja'abil quéen xi'ic ca'ach u maama j kulnaj yéetel Elcana u yíicham 
u táanbeso'ob u quíimsbil ba'alche'ilo'ob le ja'abo', cu bisic ca'ach jun p'éel chan 
suyem nook u beetmaj leti'. 

20Elí túune' cu qui' t'antic ca'ach Elcana yéetel u yatan táan u ya'alic: Yuumtzil 
ca u dzáa ti' teech paalalo'ob yéetel le co'olela', u ti'al u jeelint le tu jun 
páaycuntaj leti'o'. 
21Yuumtzil túune' cu qui' t'antic ca'ach x Anae', leti'e' cu x yo'ontal. Bey túuno' 
x Anae' tu síijsaj óox túul j xibil paalo'ob yéetel ca'a túul u x ch'upul paalo'ob, 
ca'aliquil chan j Samuele' xi'ic u bin u nojochtal tu táan Yuumtzil. 
22Elie', dzo'oc ca'ach u sen ch'íijil, ba'ale' u láaj ojel ba'ax cu beetic u paalal ti' 
le j israelitaobo', bey xan u yojel cu chitalo'ob bin yéetel le co'olelo'ob cu 
meyajo'ob tu jool u noj Paselil u yúuchul Much'tal yéetel Ku. 
23Leti' túune' tu ya'alaj ti'ob: Tuláacal yóokolcaab tzicbaltic ti' teen a kaakas 
cuxtale'ex. ¿Ba'axten ca beetique'ex beyo'? 
24Ma' a beetique'ex beyo' in paale'ex, ma' utz le ba'ax cu tzicbalta'al tumen u 
caajal Yuumtzil ta wo'olale'exo'. 
25Wa cu yantal u si'ipil jun túul máac ti' u láak máaque', je'el u páajtal u 
sa'atsa'al u si'ipil tumen Yuumtzile', ba'ale' le máax poch'ic Yuumtzile' ¿máax 
bíin sa'atsic u si'ipil? Ba'ale' leti'obe' ma' tu táan óoltajo'ob ba'ax a'ala'ab ti'ob 
tumen u taataobi', tumen Yuumtzile' dzo'oc u xot kintic u tzelic u cuxtalo'ob. 
26Ca'aliquil chan j Samuele', xi'ic u bin u nojochtal, u cuxtale' utz u yila'al tumen 
Ku beyxan tumen le máaco'obo'. 
27Ti' le kiino'obo', j kuch jun túul aj bóobat xíimbaltic Elie' ca tu ya'alaj ti': 
Yuumtzile' dzo'oc u ya'alic beya': Le ca'ach ti' yaan a manja'an ch'i'ibalo'ob 
Egipto palitzilta'ano'ob tumen faraone', jach sáasil tin chíicbesimbáa ti'ob. 
28Ichil tuláacal u ch'i'ibalo'ob Israele', tin yéeyajo'ob u ti'al in aj kiinto'ob, u ti'al 
kubo'ob ti' teen le ba'axo'ob cu láaj tóocal tu multuunil in kulta'al, bey xan u 
ti'al u tóoco'ob poom ti' teen, yéetel u ti'al u búuquintico'ob le efod tin táano'. 
Cu dzo'ocole' tin dzaj ti' a máanja'an ch'i'ibalo'ob tuláacal le ti'ibil óolal cu 
tóocal tumen le j israelitaob tu nojbe'enil Yuumtzilo'. 

29¿Ba'axten ca cúulpachcuntique'ex le quíimsbil ba'alche'ob yéetel le ti'ibil 
óolalo'ob in túuchi'itmaj ca dzo'ocbesa'aco'obo'? ¿Ba'axten ca táanilcuntic a 
paalalo'ob ti' teen u ti'al a polocquintico'ob yéetel u asab ma'alobil u ti'ibil óolal 
in caajal Israel? 
30Bejela'a túune', Yuumtzil u Junab Ku Israel le máax tu ya'alaj ca'ach teech 
bíin a meyajt pa'ate' yéetel a paalalo'ob tuláacal kiino'obe', cu ya'alic: Ma' bíin 
in cha'a u yúuchul beyo', tumen tene' bíin in nojbe'encunt le máaxo'ob 
nojbe'encuntiquene', le máaxo'ob cúulpachcuntiquene', bíin p'áatco'ob 
sublaco'ob. Teen Yuumtzil máax jéedz t'antic. 
31Táan u náadzal u kiinil in xu'ulsic a páajtalil yéetel u páajtalil a máanja'an 
ch'i'ibalo'ob, mix jun túul ti' a paalal bíin kuchuc nuxibtal. 
32Bíin a wila'a' yéetel yaj óol bey xan yéetel dzíibolal tuláacal le utz bíin in beet 
tu lu'umil Israel, mix máac ti' a paalal bíin nuxibchajac. 
33Ba'ale' bíin in p'at wa máax ti' a láako'ob naadz ti' u multuunil in kulta'al, u 
ti'al ca xu'upuc u yicho'ob yéetel dzíibolaj bey xan yéetel u yaj óolal u cuxtal, 
tuláacal xan u chuucáan a ch'i'ibalo'obe', bíin quíimsa'aco'ob. 
34Bíin meyajnac ti' teech chíiculalil ba'ax bíin úuchuc ti' a paalal Ofni yéetel 
Finees: tu ca'a túulilo'ob bíin quíimico'ob jun p'éelili' kiin. 
35Cu dzo'ocole' bíin in dzáa jun túul aj kiin nu'uca'an u jach kubmaj teen u yóol 
u ti'al u dzo'ocbes ba'ax in káat yéetel je'el bix in káate', bíin in dzáa u ch'i'ibal 
mantadz kiino'ob, bíin in beet u meyajtic le ajaw bíin in yéeye'. 
36Le máax túun bíin p'áatac cuxa'an ti' a ch'i'ibale' bíin taalac chíin pool tu táan 
leti', u ti'al ca u kam jun p'éel taakin plata u ca'aj wa jun xéet' waaj, bíin u babal 
káat ca dza'abac wa ba'ax meeyjul ti' ichil le aj kiino'ob u ti'al u náajaltic u 
janalo'. 

1 Samuel 3 

Cu t'aanal Samuel tumen Yuumtzil 

1Le j táanquelem Samuelo', xi'ic u bin ca'ach u meyajtic Yuumtzil tu yáanal u 
tzolbe'en t'aan Elí. Ti'ili'e kiino'obo', Yuumtzile' chéen wa ba'ax kiin cu dzáic u 
péectzil ti' wa máax; Ma' láaj kiin cu yila'al ca'ach náayo'obi'. 
2Ba'ale' jun p'éel kiin dzo'oquili' u cáajal u mina'anchajal u sáasil u yich Elie', 
táan ca'ach u wenel tu'ux suuc u wenel. 
3Samuele' chilicbal ca'ach ichil u kulnaj Yuumtzil, tu'ux dza'an ca'ach u 
ba'asche' Yuumtzil. Ca'aliquil t'aba'an yanil u sáas le quili'ich najo'. 
4Yuumtzil túune' tu t'anaj tu kaaba': ¡Samuel! Leti'e' tu núucaj: ¡Je'elena'! 
5Cu dzo'ocole' leti'e' j bin u yáalcab tu'ux yaan ca'ach Elie', ca tu ya'alaj ti'. Je'el 
dzo'oc in taal ta wicnala'. ¿Ba'ax u ti'al ta t'aanajen? Elie' tu núucaj ti': Tene' 
ma' in t'aanechi', xeen j chital tu ca'a téen. Samuel túune' j bin chital tu ca'a 
téen. 
6Ba'ale' ca'a t'a'an tumen Yuumtzil: ¡Samuel! Samuele' j líike' ca j bin tu yicnal 
Elí. Ca tu ya'alaj ti': Je'elena', ¿ba'ax o'olal ta t'aanajen? Elie' tu núucaj: Tene' in 
paal ma' in t'aanechi', xeen j chital tu ca'a téen. 
7Samuele' ma' u kaj óol ca'ach Yuumtzili', tumen Yuumtzile' ma' u chíicbesubáa 
ti' ca'achi'. 
8Ba'ale' Yuumtzile' tu t'anaj tu yóox téen le j Samuelo', leti'e' j líik u ti'al u bin 
u ya'al ti' Elí: Je'el yanen ta wicnala', ¿ba'ax a káat ti' teen? Le ca tu na'ataj Elí 
Yuumtzil t'aanic le j xiipaalo. 
9Tu ya'alaj ti': Xeen j chital; wa cu t'aaniquech Yuumtzile', ca núuquic ti': 
T'aanen, tumen a palitzile' táan u yu'ubiquech. Samuel túune' j bin chital tu'ux 
cu wenel. 
10Cu dzo'ocole' j kuch Yuumtzil, wa'alaje' ca tu t'anaj je'el bix tu yáax jun téene': 
¡Samuel! ¡Samuel! Samuele' tu núucaj: T'aanen, tumen a palitzile' táan u 
yu'ubiquech. 
11Yuumtzile' tu ya'alaj ti': Bíin in beet jun p'éel ba'al Israel, chéen ba'ale' yaan 
u beetic u ki'inam u xiquino'ob le máaxo'ob bíin u'uyico'. 

12Ti'ili'e' kiino' bíin in beet u láaj úuchul ti' Elí le ba'ax in wa'almaj in beetic ti' 
u yotocho'. 
13In ka'aytmaj in jadzic u láaktzilo'ob mina'an u xuul, tu yo'olal le ba'ax kaas 
dzo'oc u yojéeltic leti'o'; tumen u j xibil paalale' dzo'oc u pooch'iqueno'ob, 
ba'ale' leti'e' ma' u ka'ajes u yiiko'obi'. 
14Let o'olal dzo'oc in jalach t'antic ma' bíin sa'atsa'ac u kasa'anilo'ob u 
láaktzilo'ob Elie', mix yéetel quíimsbil ba'alche'ob, mix yéetel ti'ibil óolalo'ob. 
15Cu dzo'ocol lelo', j Samuele' j chilaj tac u sáastal tu láak kiin, ca tu je'elantaj 
u jool najilo'ob u kulnaj Yuumtzil. Samuele', sajac u tzicbalt ca'ach ti' Elí le 
náay tu yilajo'. 
16Ba'ale' Elie' tu t'anaje' ca tu ya'alaj ti': ¡Samuel, in paal! Leti'e' tu núucaj: 
je'elena'. 
17Elie' tu káat chi'itaj ti': ¿Ba'ax tu ya'alaj teech Yuumtzil? quin káat óoltic ti' 
teech ma' a muclic ti' teen mix ba'al. ¡Ku bíin u chich jadzech wa ca muclic ti' 
teen wa ba'ax ti' le tu ya'alaj ti' techo'! 
18Samuele' tu láaj tzolaj ti', ma' tu muclaj mix ba'ali'. Elie' tu kam a'alaj: ¡Leti' 
Yuumtzil! ¡úuchuc le ba'ax utz tu táane'! 
19Samuele', nojoch máacchaji, Yuumtzile' tu yáantaj Samuel, ma' tu p'ataj ma' 
u dzo'ocbesic mix jun p'éel u dzaa t'aani'. 
20Tuláacal Israel líikbal Dan tac Bersebae', tu táan óolto'ob, Samuel leti' u aj 
bóobat Yuumtzil. 
21Cu dzo'ocole' Yuumtzile' chíicpaj tu ca'a téen tu lu'umil Silo, tumen ti' ca'ach 
cu dzáic u yojéelt Samuel u péectzili' 

1 Samuel 4 

1Cu dzo'ocole' Samuele' cu dzáic ca'ach u yojéelt tuláacal Israel. 
Le j filisteobo' cu ch'a'ico'ob u ba'asche'il nup t'aan 

Ti'ilie' kiino' le j filisteobo' tu muuch'ajuba'ob u ba'atelto'ob Israel, le j 
israelitaobo' jóoko'ob j ba'atel tu yéetelo'obe', ca j p'áato'ob je'elel tu tzéel Eben-
ezer. Le j filisteobo', j p'áato'ob je'elel Afec, 
2Le ca j líiko'ob u ba'atelto'ob le j israelitaobo', le j filisteobo', tu pa'ajo'ob u 
muuk Israel, ca tu quíimso'ob cuatro mil j xiibo'ob tu cúuchil le ba'atelo'. 
3Le ca j suunaj u múuch' aj ba'atelo'ob le j israelitaob tu cúuchil tu'ux 
jelecbalo'obo', u nuuquilo'ob Israele' tu ya'alajo'ob: ¿Ba'axten ti' le kiina' tu 
cha'aj Yuumtzil u pa'abal c muuk tumen le j filisteobo'? ¡Co'one'ex Silo ca c 
ch'a'a' u ti'al c taas u ba'asche' Yuumtzil, u ti'al ca xi'ic ichilo'on, u ti'al ca u 
toco'on ti' c aj p'eeco'ob! 
4Le j israelitaob túuno' tu túuchi'itajo'ob jun jaatz aj ba'atelo'ob Siloe', ca tu 
ch'a'ajo'ob u taaso'ob u ba'asche'il u nup t'aan u Yuumtzilil tuláacal páajtalil, le 
máax yaan u jalach káanche' tu chúumuc le querubino'obo'. Ofni yéetel Finees 
u ca'a túul paalal Elie', tu láakintajo'ob xan u ba'asche'il u nup t'aan Ku. 
5Le ca j kuch u ba'asche' Yuumtzil tu cúuchil tu'ux jelecbalo'obe', le j 
israelitaobo' juum awatnajo'ob yéetel sen qui'imac óolal, tu beetajo'ob tac u 
quíilbal le lu'umo'. 
6Le ca tu yu'ubajo'ob le j filisteob le juum awato', tu káatajo'ob: ¿Ba'axten yaan 
sen lik óol tu'ux jelecbaal le j hebreobo'? Ba'ale' le ca tu yojéeltajo'ob dzo'oc u 
kujsa'al u ba'asche' Yuumtzil tu cúuchil tu'ux jelecbal le j israelitaobo', 
7J sajacchajo'ob ca tu ya'alajo'ob: ¡Junab Kue' dzo'oc u kuchul tu'ux 
jelecbalo'obo'! ¡Dzo'oc to'on beyo', tumen mix jun téen úuchuc beya'! 
8¡Dzo'oc to'on beya'! ¿Máax bíin páatac u toquico'on u ti'al ma' c lúubul tu kab 
Junab Ku, le máax sen yaan páajtalil ti'o'? ¡Leti' j xu'uls le j egipciob te x tocoy 
lu'um yéetel tuláacal u jejeláasil báan quíimilo'obo'! 
9¡Xiibil máacchajque'ex u aj ba'atelile'ex filistea, ba'atelnene'ex tu jaajil a 
wóole'ex u ti'al ma' u palitziltique'ex le j hebreob, je'el bix ta palitzilte'exo'obo'! 

10Le j filisteobo' tu pulajuba'ob te j ba'atelo' ca tu pa'ajo'ob u muuk le j 
israelitaobo', ca yanchaj u púudzul u binbalo'ob tu cúuchil tu'ux jelecbalo'ob. 
Sen ya'ab quíimsa'ab ti'obi', tumen j lúub quimen treinta mil j xiibo'ob cu 
xíimbal ooco'ob. 
11J ch'a'ab xan u ba'asche' Ku, cu dzo'ocole' quíimsa'ab Ofni yéetel Finees, ca'a 
túul u paalalo'ob Elí. 
12Ba'ale' jun túul ti' u ch'i'ibalo'ob Benjamine', tu yilaj bix u púudzul tu cúuchil 
tu'ux cu yúuchul le ba'atelo', ca j kuch áalcabil tac Silo ti' le kiinaco'. Tzi'itzi'ic 
ca'ach u nook u búuquintmajo', chuup xan u tzo'otzel u pool yéetel lu'um. 
13Le ca j kuche', Elie' culucbal ca'ach tu noj káanche' tu chuun jool naj, u ti'al 
u ch'úuctic ca'ach le bejo', tumen ma' utz u yóol tu yo'olal u ba'asche' Ku. Le j 
xiibo' j ooc te j caajo' ca tu dzaj le péectzilo'; tu séeblaquil jo'op' u yawato'ob 
tuláacal u caajnáalilo'ob le caajo'. 
14Le ca tu yu'ubaj Elí le awato'obo' tu káataj: ¿Ba'ax beetic u p'u'ujul le caajo'? 
Le j xiib túuno' tu séebcuntaj u dzáic ti' Elí le péectzilo', 
15yaan ca'ach noventa yéetel ocho ja'abo'ob ti' Elí, dzo'oc u jach mina'anchajal 
u sáasil u yich. 
16Le j xiibo' tu ya'alaj: Táant in kuchul waye', ti' lukbalen tu'ux cu yúuchul le 
ba'atelo'. Páajtchaj in púudzul beejela' tu'ux cu yúuchul le ba'atelo'. Elie' tu káat 
chi'itaj: ¿Ba'ax cu yúuchul in paal? 
17Le aj bisaj t'aano' tu núucaj: Le j israelitaobo' dzo'oc u púudzulo'ob cu 
dzo'ocole' sen ya'ab máaco'ob quíimsa'abo'ob, quíimsa'abo'ob tac a ca'a túul 
paalalo'ob Ofni yéetel Finees, bey túuno' u ba'asche' Kue' j lúub tu kab le 
filisteobo'. 
18Chéen p'elac ch'a'a chi'itabic u ba'asche' Ku tumen le aj bisaj t'aano', Elie', 
jawkaj tu paach le noj káanche' tu tzéel le jool najo', bey sen ch'ija'an yéetel 
sen aalo', j cáach u chúuch u caale' ca j quíimi. Tu beetaj u nojochil tu caajil 
Israel cuarenta ja'abo'ob. 

19U yilib Elí u yatan Finees x yo'omchaja'an ca'ache', ta'itac ca'ach u síijil u chan 
paale', j taal ti' u ki'inamil u síijsaj le ca tu yojéeltaj dzo'oc u ch'a'abal u ba'asche' 
Ku bey xan dzo'oc u quíimil u yíicham, yéetel u taata u yíichame', tu 
ch'o'och'o'otubáa yéetel u ki'inamile' ca síij u paal. 
20Le ca j ila'ab tumen máaxo'ob táanlic u síijil u chaan pal, táan u quíimile', tu 
ya'alajo'ob ti': Ma' ch'a'ic sajaquil, dzo'oc a síijsic jun túul chan j xi'ipal. Ba'ale' 
leti'e' ma' tu núucaji', tu beetaj bey ma' tu yu'ubaj ba'ax tu ya'alajo'obe'; 
21-22Tu dzaj u kaaba'int le chan j xi'ipalo', Icabod, tumen tu ya'alaj: Israele' 
dzo'oc u p'áatal x ma' nojbe'enil, tumen dzo'oc u ch'a'abal u ba'asche' Ku. Yéetel 
le t'aano', táan u yóoltic u ya'al ch'a'abic u ba'asche' Ku bey xan úuchic u 
quíimilo'ob u yíicham yéetel u taata u yíicham. 

1 Samuel 5 

U ba'asche' Ku tu lu'um le j filisteobo' 

1Le ca j dzo'oc u ch'a'abal u ba'asche' Kue', le j filisteobo' tu lukesajo'ob Eben-
ezere', ca tu bisajo'ob Asdod; 
2Cu dzo'ocole' tu ch'a'ajobe' ca tu yocsajo'ob tu kulnaj Dagone', ca tu 
yedzcuntajo'ob tu tzéel le kuo'. 
3Tu láak kiin ca j kuch le j asdodilo'obo', tu yilajo'ob ti' peca'an Dagón tu táan 
u ba'asche' Yuumtzile'. Tu ch'a'ajo'ob túun Dagone' ca tu ca'a dzajo'ob tu 
cúuchil. 
4Ba'ale' tu láak kiine' le ca j kuch tu ca'a téen le j asdodilo'obo', ti' ca'a peca'an 
Dagón tu táan u ba'asche' Yuumtzile'. U pool yéetel tu ca'a dzíitil u kabo'obe' ti' 
yano'ob tu yóokol u x pakab tuunichil le jool najo'. Chéen u wíinclil túulis. 
5Let o'olal tac bejela'a' le quéen ococ u aj kiino'ob Dagón tu kulnaj yaan 
Asdode', ma' tu pe'echaktico'ob u x pakab tuunichil. 
6Cu dzo'ocole' Yuumtzile' tu chichich jadzaj yéetel tu sen chupaj yéetel sajaquil 
le j asdodilo'ob ti' tuláacal u lu'umo'obo', tumen tu beetaj u xáacalo'ob yéetel 
chu'uchumo'ob. 

7Bey túuno' le ca tu yilajo'ob u cajnáalilo'ob Asdod ba'ax cu yúuchule' tu 
ya'alajo'ob: U ba'asche' u Ku Israele' ma' unaj u p'áatal ichilo'oni', tumen le Kuo' 
táan u chichich jadzico'on, bey xan táan u chichich jadzic Dagón le c kuo'. 
8Bey túuno' tu tuchi'itajo'ob t'anbil u nuuquilo'ob aj ba'atel u ti'al ca u 
much'ajuba'obe', ca tu káat chi'itajo'ob ti' leti'ob: ¿Ba'ax u najmal c beetic yéetel 
u ba'asche' u Ku Israel? Leti'obe' tu núucajo'ob: Bise'ex tu caajil Gat. Le j 
filisteobo' tu bisajo'obi'. 
9Ba'ale' cu dzo'ocol u bisico'ob Gate', Yuumtzile' tu túuchi'itaj sen sajac óolal ti' 
le caajo', tumen jóokla'aj chu'uchumo'ob tu wíinclilo'ob, je'el bix ti' nucuch 
máaco'obe' bey ti' mejen paalal. 
10Le j filisteob túuno' tu bisajo'ob u ba'asche' ku Ecrón; u caajnáalilo'ob Ecrone' 
tu yaawtajo'ob: ¡Dzo'oc u taasa'al u ba'asche' u Ku Israel u ti'al ca u láaj 
quíimso'on! 
11Bey ti' tuláacal le caaj sen ooc u sajaquilil quíimil, ti' le chichich jaadz dzo'oc 
u túuchi'itico', túuxta'ab t'anbil tuláacal u nuuquil u aj ba'atelo'ob le j filisteobo', 
ca j a'ala'ab ti'ob: Lukese'ex way u ba'asche' u Ku Israelo', sute'ex tu cúuchil, 
yo'olal ma' u láaj quíimsico'on. 
12U yawat ca'ach le caajo' cu kuchul sen náach, tumen le máaxo'ob ma' tu 
quíimilo'obo', cu láaj búucbesa'al u wíinclilo'ob tumen le chu'uchumo'obo'. 

1 Samuel 6 

Le j filisteobo' cu sutico'ob u ba'asche' Yuumtzil 

1U ba'asche' Yuumtzile' tu beetaj siete winalo'ob tu lu'umo'ob le j filisteobo'. 
2Le j filisteobo' tu much'quintajo'ob le aj kiino'ob yéetel le j wáayo'obo', ca tu 
káat chi'itajo'ob: ¿Ba'ax u najmal c beetic yéetel u ba'asche' Yuumtzil? A'ale'ex 
to'on bix unaj c sutic tu cúuchil 
3Leti'ob túune' tu núucajo'ob: Wa bin a ca'aje'ex a sute'ex u ba'asche' u Ku 
Israele', ma' a sutique'ex x ma' bo'olil, ba'ale' táanbese'ex wa ba'ax u ti'al a 

qui'imaccuntique'ex u yóol Yuumtzil. Te'ex túune' bíin utzaque'ex, bíin xan a 
táan óolte'ex ba'axten ma' jáawac u jadzique'exi'. 
4Le j filisteob túuno' tu káat chi'itajo'ob: ¿Ba'ax je'el u páajtal c táanbesic u ti'al 
c qui'imaccuntic u yóole'? Le aj kiino'obo' tu núucajo'ob: cinco chu'uchumo'ob 
beeta'ano'ob yéetel oro, jujun túul tu yo'olal u nuuquil u aj ba'atel le j filisteobo'; 
bey xan cinco ch'o'ob beeta'ano'ob láili' yéetel oroe', tumen te'ex yéetel a 
nuuquile'exe', jun tacáalili' báan koja'anilo'ob ca mukyajtique'ex. 
5Let o'olale', beete'ex yéetel oro le chu'uchumo'ob bey xan le ch'o'ob kascuntic 
le lu'umo'obo', ca dza'ex nojbe'enil ti' u Ku Israel; tumen míin je'el u jáawal u 
jaadz ta wóokole'exe', tu yóokol a kuex yéetel tu yóokol a lu'ume'ex. 
6¿Ba'axten bíin a dzu'uyquinte'ex a pucsi'ikale'ex, je'el bix tu beetajilaco'ob le j 
egipciob yéetel faraón, chéen p'is cu dzo'ocol u chichich ja'adzalo'obe' tu 
cha'ajo'ob u jóokol le j israelitaobo'? 
7Túuxte'ex beetbil jun p'éel túumben bolan; cu dzo'ocole' ch'a'ex ca'a túul x 
wacaxo'ob yaan u mejnilo'ob mix jun téen dza'abac tu yóokolo'ob u nu'ucul u 
bukla'al lu'um, ca a dza'exo'ob u jíilto'ob le bolano'; ba'ale' ma' a cha'ique'ex u 
bin u mejnilo'ob tu paacho'ob, p'ate'exo'ob tu cúuchil tu'ux cu tzéenta'alo'obo'. 
8Cu dzo'ocole', ch'a'ex u ba'asche' Yuumtzil, dza'ex túun te j bolano', dza'ex xan 
ti' jun p'éel nu'ucul le ba'alo'ob beeta'ano'ob yéetel oro cu táanbesa'al u ti'al u 
qui'imactal u yóol Yuumtzil, ti' jun tzéelil ti' le bolano'. Cu dzo'ocole', cha'ex u 
bin tu juunal le bolano'. 
9Ba'ale' p'ile'ex a wiche'ex ti' le lela': Wa le bolan cu ch'a'ic u tojil Bet-semes, u 
lu'umo'obo', bíin c ojéelt u Ku Israel túuxt le loob t óokolo', wa ma' úuch beyo', 
bíin c ojéelt ma' leti' jadzo'oni', chéen yanili' u taal t óokol le loobo'. 
10Le j xiibo'obo' tu beetajo'ob beyo'. Tu cha'ajo'ob ca'a túul x wacaxo'ob yaan u 
mejnilo'obo', cu dzo'ocol u kalico'ob u mejnilo'ob tu'ux cu tzéenta'alo'obo', tu 
dzajo'ob le x wacaxo'ob u jíilto'ob le bolano'; 

11cu dzo'ocole' tu dzajo'ob u ba'asche' Yuumtzil te j bolano', ca tu dzajo'ob xan 
ichil u nu'ucul tu'ux yaan le ch'o'ob beeta'ano'ob yéetel oroo', bey xan le 
chu'uchumo'ob láili' oro' u ca'ajo'obo'. 
12Cu dzo'ocol lelo' le x wacaxo'obo' j bino'ob ti' le bej cu bin Bet-semes, ca'aliquil 
táan u jéencalo'obe' j bino'ob tu tojil, ma' j kéecho'ob mix tu'uxi'. Le j filisteobo', 
j bino'ob tu paacho'ob tac tu xuul u lu'umilo'ob Bet-semes. 
13U caajnáalilo'ob Betsemes, yano'ob ti' le táax kóom lu'um táan ca'ach u 
jochico'ob u trigo'obo', sen qui'imacchaj u yóolo'ob le ca tu líikesaj u yicho'obe', 
tumen tu yilajo'ob le ba'asche'o. 
14Le ca j kuch le bolan tu káaxo'ob Josue', yaan Bet-semeso', wa'alaji. Te'elo' 
yaan ca'ach jun p'éel nojoch tuunichi'. U cajnáalilo'ob Bet-semeso', tu si'into'ob 
u che'il le bolano', ca tu kubo'ob le x wacaxo'ob láaj tóocbil ti' Yuumtzilo'. 
15Le j levitaobo', dzo'oquili' u lukesico'ob u cuuch le bolano', le nu'ucul tu'ux 
yaan le ba'alo'ob oro u ca'ajo'obo', tu dzajo'ob tu yóokol le nojoch tuunicho'; ti' 
le kiinaco', u caajnáalilo'ob Bet-semese' tu táanbeso'ob ti' Yuumtzil ba'alche'ob 
láaj tóocbil yéetel u láak quíimsbil ba'alche'ob. 
16Le ca j dzo'oc u yilico'ob tuláacal le ba'ax cu yúuchul le cinco u nuuquilo'ob 
u aj ba'atelilo'ob le j filisteobo', j suunajo'ob Ecrón ti'ilie' kiino'. 
17Le cinco chu'uchumo'ob oro u ca'ajo'ob tu táanbeso'ob le j filisteob u ti'al u 
qui'imaccuntico'ob u yóol Yuumtzilo', tu táanbeso'ob tu yo'olal u caajilo'ob 
Asdod, Caza, Ascalón, Gat yéetel Ecrón; 
18le ch'o'ob beeta'ano'ob yéetel oro, tu dzajo'ob je'el bix buca'aj u ya'abil u 
caajilo'ob le j filisteob u nuuquilo'ob le aj ba'atelo'obo', lelo' táacpaja'an ichil 
je'el bix le yaan u tuulumilo'obo', bey le péet caajo'ob mina'an u tuulumilo'obo'. 
Le nojoch tuunich tu'ux j dzaab u ba'asche' Yuumtzilo', tac bejela'e' cu yila'al tu 
kaax Josué yaan Bet-semeso'. 

19Ba'ale' Yuumtzile' tu beetaj u quíimil dze'edzec u caajnáalilo'ob Bet-semes, 
tumen j bino'ob ch'eeneb ichil u ba'ascheo'. Tu quíimsaj setenta j xiibo'ob, le 
caajo' j okolnaj tu yo'olal le quíimsaj tu beetaj Yuumtzilo'. 
20Leti'ob túune' tu ya'alajo'ob ti' u caajnáalilo'ob Bet-semes: ¿Máax je'el u 
páajtal u wa'atal tu táan Yuumtzil, tu táan le quili'ich Kuo'? ¿Máax t óokol bíin 
xi'ic le quéen u tzelubáa ichilo'one'? 
21Tu túuchi'itajo'ob ti' u caajnáalilo'ob Quiriat-jearim le túuchi' t'aana': Le j 
filisteobo' dzo'oc u sutico'ob u ba'asche' Yuumtzil; co'otene'ex a ch'a'ex a bise'ex. 

1 Samuel 7 

1U caajnáalilo'ob Quiriat Gearime', j bino'ob u ch'a'ob u ba'asche' Yuumtzil ca 
tu bisajo'ob u yoqueso'ob tu yotoch Abinadab yaan ti' jun p'éel jo'ol pu'uc; ca 
tu jun páaycunto'ob Eleazar u ti'al canantic. 

Samuele', cu beetic u aj tzol xiquin tu lu'umil Israel 

2J máan veinte ja'abo'ob bisa'ac le ba'asche' Quiriat-gearim, tuláacal Israele' 
táan ca'ach u caxtic Yuumtzil yéetel yaayam óolal. 
3Let o'olale' Samuele' tu ya'alaj ti' le j israelitaobo': Wa tu jaajil a wóole'ex ca 
suute'ex ti' Yuumtzile', u najmal a pulique'ex le j táanxel lu'um kuobo', bey xan 
u yoochelo'ob Astarté, u ti'al ca cuxlaque'ex chéen u ti'al Yuumtzil, tu yo'olal a 
kultique'ex chéen leti'. Leti' túune' bíin u toque'ex ti' u méektáan le j filisteobo' 
4Le j israelitaobo', tu pulajo'ob u jejeláasil u yoochelo'ob Baal yéetel Astarté, ca 
tu kultajo'ob chéen Yuumtzil. 
5Cu dzo'ocole' Samuele' tu ya'alaj: Much'quinte'ex tuláacal Israel tu lu'umil 
Mizpae', ca payalchi'inaquen ti' Yuumtzil ta wo'olale'ex. 
6Le j israelitaobo' tu much'ajuba'ob Miispae', ca tu jóokesajo'ob ja' te'elo', ca tu 
wecajo'ob u ti'al ti'ibil óolal ti' Yuumtzil. Ti' le kiinaco', j su'ukinajo'ob, tu 
cáantajo'ob tu táan tuláacal caaj kebanchajo'ob ti' Yuumtzil. Te tu lu'umil 
Mizpao', Samuele' tu beetajubáa u aj tzol xiquin le j israelitaobo'. 

7Le ca tu yojéeltajo'ob le j filisteob ti' yaan le j israelitaob Miispae', u nuuquil 
le j filisteobo', j bino'ob j ba'atel tu yéetelo'ob. Le ca tu yojéeltajo'ob le j 
israelitaobo' tu ch'a'ajo'ob sajaquil 
8ca tu ya'alajo'ob ti' Samuel: Ma' u ch'éenel a payalchi' t o'olal ti' Yuumtzil c 
Kui, u ti'al u toquico'on ti' u páajtalil le j filisteobo'. 
9Samuele' tu ch'a'aj jun túul chan j tamane', ca tu táanbesaj tu túulisil láaj 
tóocbil ti' Yuumtzil; cu dzo'ocole', j payalchi'inaj ti' Yuumtzil tu yo'olal Israel, 
Yuumtzile' tu núucaj u payalchi' Samuel. 
10Ca'aliquil Samuel táan u táanbesic le ba'alche' láaj tóocbilo', le j filisteobo' tu 
nadzajuba'ob u ba'atelto'ob le j israelitaobo'; ba'ale' Yuumtzile' tu túuchi'itaj jun 
p'éel nojoch u juum cháac tu yóokolo'obe' ca ja'ak u yóolo'ob, ca j pa'ab u 
muuko'ob tumen le j israelitaobo'. 
11Tu séeblaquil j jóok le j israelitaob Mizpa u ch'a'apachto'ob le j filisteobo', ca 
tu ba'atelto'ob tac tu caabalil Bet-car. 
12Cu dzo'ocole' Samuele' tu ch'a'aj jun p'éel tuuniche' ca tu dzaj chúumuc ti' 
Mizpa yéetel Sen, ca tu dzaj u kaaba'int Even-ezer, tumen tu ya'alaj: Tac 
bejela'a' cu yáantico'on Yuumtzile'. 
13Le j filisteobo' j pa'ab u muuko'ob, ma' páatchaj u ca'a bino'ob u ba'atelto'ob 
le j israelitaobo'; ca'aliquil cuxa'an Samuele', Yuumtzile' tu ba'ateltaj le j 
filisteobo'. 
14Le caajo'ob ca'ach ch'a'ano'ob tumen le j filisteob ti' le j israelitaob likbal 
Ecrón tac Gato', j ca'a ti'alinta'abo'ob tumen Israel. Bey túuno' le j israelitaobo', 
tu tocajo'ob u lu'umo'ob ti' le j filisteobo', ca j yanchaj jéedzel ichil j israelitaob 
yéetel j amorreob. 
15Samuele' tu beetaj u aj Tzol xiquin Israel tuláacal u kiinilo'ob u cuxtal, 
16Tuláacal ja'abo'ob cu bin ca'ach Betel, Gilgal yéetel Miispa, u ti'al u táan óolt 
u ba'aluba'ob Israel tuláacal le cúuchilo'obo'. 

17Cu dzo'ocole' cu suut ca'ach Ramá tu'ux yaan u yotoch, likbal Ramae' cu 
méektáantic tuláacal Israel. Te'elo', tu beetaj xan jun p'éel u multuunil kultaj ti' 
Yuumtzil. 

1 Samuel 8 

Israele' cu káatic jun túul ajaw 

1Le ca j nuxibchaj Samuele' tu dzaj u paalalo'ob u beeto'ob u nuuquilo'ob caaj. 
2U nojoch paal cu kaaba'intic Joel yéetel Abías u yíidzine', u méektáano'ob 
ca'ach Beerseba. 
3Chéen ba'ale' le paalalo'obo' ma' cuxlajo'ob toj je'el bix u taataobe', tumen 
yanchaj kaakas dzíibolaj ti'ob, tu cha'ajo'ob u dza'abal ti'ob u bo'olal tuus, ma' 
tu beetajo'ob ba'ax tu beeli'. 
4Tu much'ajuba'ob túun u nuuquilo'ob Israele' ca j bino'ob j t'aan tu yéetel 
Samuel tu caajil Ramae', 
5u ti'al ca u ya'alo'ob ti'. Teche' dzo'oc a nuxibtal, cu dzo'ocole' a paalale' ma' 
toj u cuxtalo'ob je'el bix teche'; let o'olale' dzáa jun túul ajaw u ti'al 
méektáantico'on je'el bix u láak caajo'obe'. 
6Samuele', j p'áat ma' qui' u yóol úuchic u ya'ala'al ti' ca u dzáa jun túul ajaw u 
ti'al méektáantico'obi', ca j payalchi'inaj ti' Yuumtzil; 
7ba'ale' j núuca'ab ti' tumen Yuumtzil: Táan óolt je'el ba'alac bíin u káat ti' teech 
le caajo', tumen ma' teech cu kex óoltico'obi', teen cu kex óoltiqueno'ob u ti'al 
ma' in beetic in ajawil tu yóokolo'ob. 
8Líikbal ti'ilie' kiin tin jóokeso'ob Egiptoe', tac bejela'e', xi'ic u bin u beetico'ob 
ti' teen le ba'ax cu beetico'ob ti' techo', tumen cu p'atiqueno'ob u ti'al u 
kultico'ob u yaanal kuob. 
9Bey túuno' beet le ba'ax cu káatico'obo': ba'ale' a'al ti'ob jun puli' ba'axo'ob cu 
najmatic jun túul ajaw le bíin méektáantico'obo'. 
10Samuel túune' tu ya'alaj ti' le caaj ba'ax tu ya'alaj Yuumtzil tu yo'olal le ajaw 
cu káatico'obo'. 

11Tu ya'alaj ti'ob: Je'el ba'axo'ob bíin úuchuc te'ex yéetel le ajaw bíin 
méektáantique'exo' bíin u t'aan a paalale'ex u ti'al u beeto'ob u aj ba'atelilo'ob, 
jujun túul ti'obe' bíin u dza'ob ti' bolano'ob, u láako'obe', u ti'al ca ba'atelnaco'ob 
u nat'majo'ob tzíimin, u láako'obe' u ti'al canantic le ajawo'. 
12jujun túul ti'obe' bíin u dza'ob tu yóokol mil aj ba'atelo'ob, u láakobe' yóokol 
cincuenta. Dze'edzec ti' te'exe', bíin u dzáa pot lu'um u ti'al paakal yéetel u 
jocho'ob u cool, wa quex u ti'al u beeto'ob u nu'ucul u yúuchul ba'atel yéetel u 
nu'uculo'ob u bolanilo'ob u ba'atel. 
13Bíin xan u x paalitzilt a x ch'upul paalale'ex, u ti'al qui'ibocquintic, u ti'al 
beetic u janal yéetel u ti'al u pakachtic u yo'och waaj. 
14Bíin u ch'a'a u asab ma'alobilo'ob a lu'ume'ex yéetel u asab ma'alobilo'ob u x 
péet paachil a paakale'ex yéetel u x péet paachil a olivoex u ti'al u dzáa ti' u aj 
dzíibo'ob. 
15bíin u lukes te'ex jun jaatz ti' u diez jaatzul a jejeláas janalbe'en neeko'ob, u 
x péet paachil a paakale'ex u ti'al u dzáa ti' u aj dzíibo'ob yéetel u nuuquil u aj 
meyajilo'ob u jalach naj. 
16Yaan xan u lukesic ti' te'ex a j xiibil palitzile'ex, a x ch'upul palitzile'ex, bey 
xan u asab ma'alobil a wacaxe'ex, a burro'ex u ti'al u beet meyajo'ob u ti'al leti'. 
17Bíin xan u ch'a'a u jun jaatz ti' u diez jaatzul a j tamane'ex, bey xan tac te'ex 
bíin meyajtic. 
18Bey túuno' le kiin bíin tacpoolnaque'ex ti' Yuumtzil tu yo'olal le ajawo', 
Yuumtzile' ma' bíin u táan óolte'exi'. 
19Ba'ale' le caajo' bey ma' tu dzaj u yóol u yu'ubic ba'ax tu ya'alaj Samuelo', tu 
núucaj: Ba'ax c káat ti' ca úuchuc beyo'. C káat ca dza'abac to'on jun túul ajaw, 
20tu yo'olal c p'áatal je'el bix u láak múuch' caajo'obo', bey xan tu yo'olal beyo' 
le ajawo' bíin u méektáanto'on yéetel bíin u nu'ucto'on u ti'al j ba'atel. 
21Cu dzo'ocol u yu'ubic Samuel ba'ax cu ya'alic le caajo'. Tu ya'alaj ti' Yuumtzil. 

22Yuumtzile' tu núucaj: Táan óolt ba'ax cu káatico'obo', dzáa jun túul ajaw ti'ob. 
Samuel túune' tu ya'alaj ti' tuláacal le j israelitaobo' ca suunaco'ob tu caajalo'ob. 

1 Samuel 9 

Bix úuchic u yéeya'al Saúl u ti'al ajaw 

1Ti' u ch'i'ibalo'ob Benjamine', yaan ca'ach jun túul j xiib cu kaaba'intic Cis, u 
paal Abdiel u yáabil Zeror, leti'e' u ca'a áabil ca'ach Becorat u paal Afia. Cis jun 
túul j xiib jach tzicbe'en, 
2yaan ca'ach jun túul u j táanquelem paal jach qui'ichquelem, cu kaaba'intic 
Saúl. Mina'an u láak j israelil sen qui'ichquelem je'el bix leti'e', ti' u ca'analile', 
mix máac ch'actic u queléembal. 
3Jun p'éel kiine', Cise', j sa'at u yalak x burraob. Leti' túune' tu ya'alaj ti' Saúl u 
paal: Líiksabae', ca xi'ique'ech a caxant le x burraobo'. Bis jun túul ti' le 
palitzilo'obo'. 
4Saule', j bine' ca tu ch'actaj u pu'uquilo'ob Efraine' ca j máan tac tu tojil Salisa; 
ba'ale' ma' tu nactáantaj le x burraobo'. J máam xan tu tojil Salim bey xan tu 
lu'umilo'ob Benjamín, ba'ale' mix bey tu nactáantajo'obo'. 
5Le ca j kuch tu tojil Sufe', Saule' tu ya'alaj ti' le palitzil láakintmailo': Co'ox 
suut, tumen in taatae' táan wal u tucultico'one', mix tu tuclic wal le x burraobo'. 
6Le palitzilo' tu núucaj: Way ti' le caaja' yaan jun túul aj bóobat tzicbe'en tu 
táan tuláacal máac, tumen tuláacal ba'ax cu ya'alique' cu yúuchul. Co'ox tu 
yicnal tumen ma' xan ca u yáal to'on ba'ax bejil u najmal c bini'. 
7Saule' tu núucaj: co'ox túun. Ba'ale', ¿ba'ax bíin c bis ti' le j máaco'? mix waaj 
yaanto'on ichil c sáabucan. Mix ba'al yaan u ti'al c dzáa ti' le aj bóobato'. 
8Le palitzilo' tu núucaj: Yaan teen jun p'éel chan plata taakin. Leti' bíin c dzáa 
ti' le aj bóobat u ti'al u ya'alic to'on tu'ux bejil u najmal c bin. 
9(Úuch ca'ache', wa yaan jun túul j israelita yaan ba'ax u najmal u káatic ti' 
Kue', cu ya'alic: Cone'ex c ila'a' le aj ilaj náayo'; tumen le máaxo'ob cu 
kaaba'intico'ob aj bóobato'obo' bejela'e', aj ilaj náayo'ob ca'ach u ya'ala'al ti'ob.) 

10Saule' tu ya'alaj: ma'alob, Co'ox tu yicnal. Tu ca'a túulalo'ob j bino'ob tu caajal 
le aj bóobato', 
11ca'aliquil táan u bin u na'acalo'ob te j níix, tu tojil le caajo' tu núuptanto'ob 
dze'edzec j x ch'úupaalal cu bino'ob jóokesaj ja', ca tu káat chi'itajo'ob ti' leti'ob: 
¿Tu'ux je'el u páajtal nactáantic le aj ilaj náayo'? 
12Leti'obe' tu núucajo'ob: Je'ele' ba'axten ma', ba'ale chan yaan u bin a 
xíimbale'ex. Séebcunt a bine'ex, dzo'oc u taal way j caaje' tumen bejela'a' yaan 
u kiinbesa'al le quíimsbil ba'alche' te j quili'ich najo'. 
13Le quéen kuchque'ex te'elo', caxte'ex ca'aliquil ma' xi'ic te j quili'ich naj u ti'al 
janalo'. Le máaco'obo' ma' bíin janaco'ob ca'aliquil ma' kuchuqui', tumen yaan 
u qui' t'antic le quíimsbil ba'alche'o', cu dzo'ocole' cu janal le máaxo'ob 
t'ana'ano'ob j janalo'. Let o'olale', xeene'ex jun puli', tumen ti' le súutuquila', 
je'el a nuptáantique'exe'. 
14Leti'obe' j bino'ob te j caajo'. Tu séeblaquil kuchico'ob, Samuele' táan ca'ach 
u jóokol u binbal dzictáan ti' le ti'ob, tumen táan u bin te j quili'ich najo'. 
15Jun p'éel kiin u bin u kuchul Saule', Yuumtzil tu dzáa u yojéelt Samuel le 
t'aana': 
16Walquil sáamala', bíin in túuchi'it ti' teech jun túul j xiib cu taal tu lu'umil 
Benjamín, leti'e' u najmal a jun páaycuntic u ti'al u méektáant in caajal Israel. 
Leti' bíin toquic yáanal u kab le j filisteobo', tumen dzo'oc in ch'a'ic óotzilil ti' 
in caajal cu kuchul tac tin wicnal u yokolo'ob. 
17P'elac ila'abic Saúl tumen Samuele', Yuumtzile' tu ya'alaj ti': Je'el le j xiib tin 
wa'alaj techo'. Leti' bíin méektáantic in caajal. 
18Le ca j kucho'ob tu jool le caajo', Saule' tu nadzajubáa ti' Samuele' ca tu ya'alaj 
ti': Quin káat óoltic ti' teech ca a beet utz a wa'alic ti' teen tu'ux yaan u yotoch 
le aj ilaj náayo'. 

19Samuele', tu núucaj: teen le aj ilaj náayo'. Na'aquen táanil ti' teen te j quili'ich 
najo', ca janaquech tin wéetel bejela'e'. Ja'atzcab sáamale', bíin in wa'al ti' teech 
je'el ba'alac bíin a káat ti' tene', cu dzo'ocole' je'el u páajtal a bine'. 
20Ba'ale' tu yo'olal le x burraob dzo'oc u máan óox p'éel kiin sa'atco'obo', ma' a 
tucultico'ob tumen dzo'oc u caxta'alo'ob. Ba'ale', tuláacal ba'al asab dzíibolta'an 
Israele' a ti'al teech yéetel a láaktzilo'ob. 
21Saule' tu núucaj: ¡Tene' ti' in taal tu ch'i'ibalo'ob Benjamín u asab chichanil 
tuláacal le u múuch' caajilo'ob u láaktzililo'ob Israele'! Cu dzo'ocole' in 
láaktzilo'obe', leti'ob u asab chichanil ti' tuláacal u múuch' cajtalil u 
láaktzililo'ob Benjamín. ¿Ba'axten ca wa'alic ti' teen tuláacal le ba'alo'obo? 
22Samuel túune' tu ch'a'aj Saúl yéetel u palitzile', ca tu bisajo'ob te j jáacalo', ca 
tu dzaj ti'ob jun p'éel noj cúuchil ichil le máaxo'ob yano'obo', yaan ca'ach míin 
treinta tu pa'ate'ilo'ob. 
23Cu dzo'ocole' Samuele' tu ya'alaj ti' le j meen janalo': Taas u janalil le bak tin 
kubaj ti' teech tin wa'alaj ca a jun páaycunto'. 
24Tu séeblaquile', le j meen janalo' tu jóokesaj jun p'éel túulis muuk ooque', ca 
tu dzaj tu táan Saúl. Samuele' tu ya'alajti': Je'el yaan ta táan le ba'ax jun 
páaycuta'an a ti'alo'. Ch'a'a u ti'al a jaanté, tumen tin jun páaycuntaj a ti'al ti'ilie' 
kiin tin páayab t'antaj in caajala'. Saúl yéetel Samuele' jano'ob ti'ilie' kiino'. 
25Le ca j éemo'ob ti' le quili'ich naj u ti'al u binbalo'ob te j caajo', máakanta'ab 
u nu'ucul u yúuchul wenel tu yóokol le naj u ti'al Saulo', 
26Saule' j chilaji'. Tu láak kiine' Samuele' tu t'anaj Saúl tu yóokol le najo' ca tu 
ya'alaj ti': Líiken, xeen tu'ux ca bin. Saule' j líikí. Cu dzo'ocole' j jóok leti' yéetel 
Samuel te j bejo, 
27le ca j éemo'ob tu paach le caajo', Samuele' tu ya'alaj ti' Saúl: A'al ti' a palitzil 
ca xi'ic táanil, teche' p'áaten jun súutuc, tumen yaan in wa'alic teech ba'ax 
dzo'oc u ya'alic ti' teen Ku. 

1 Samuel 10 

Samuele' cu jun páaycuntic Saúl u ti'al ajaw 

1Cu dzo'ocole' Samuele' tu cha'aj jun p'éel chan nu'ucul chuup yéetel aceitee', 
ca tu wecaj tu pool Saule', ca tu ya'alaj ti': Yuumtzile' cu jun páaycuntiquech 
bejela'a u ti'al u méektáanil u caajal Israel. Teech bíin méektáantic u ti'al a toc 
tu kab u aj p'eeco'ob baakpachmailo'. Je'el u chíiculal dzo'oc u jun 
páaycuntiquech Ku u ti'al a méektáant u caajala': 
2Le quéen lukuquech tin wicnale', bíin a nuptáant ca'a túul j xiibo'ob naadz ti' 
u mucnal Raquel, tu lu'umil Selsa tu lu'umilo'ob Benjamín. Leti'obe' bíin u 
ya'alo'ob ti' teech dzo'oc u nactáanta'al le x burraob joka'anech a caxto'obo', a 
taatae', ma' tu tucultic le x burraobo', ba'ale' táan u tuucul ta wo'olale'ex, bey 
xan táan u káat chi'itic tu baatzil ba'ax bíin u beet ta wo'olal. 
3Cu dzo'ocole' le quéen kuchquech tu béequil Tabore', bíin jóokoc u kamech 
óox túul j xiibo'ob cu na'acalo'ob Betel u kulto'ob Ku. Jun túul ti'obe' táan u 
bisic óox túul j yuuco'ob, u láake' óox p'éel waajo'ob, u yóox túule' jun chúuj u 
kéewelil vino. 
4Bíin u tziquecho'ob bíin xan u dza'ob ti' teech ca'a p'éel waajo'ob. Kam ti'ob. 
5Cu dzo'ocole' bíin kuchuquech Gabaa u ti'al Ku, tu'ux yaan jun múuch' aj 
ba'atelo'ob j filisteob. Le quéen oocoquech te j caajo' bíin a nuptáant jun múuch' 
aj bóobato'ob táan u tze'eco'ob ca'aliquil táan u yéemelo'ob te j quili'ich najo'. 
Táanil ti'ob bíin xi'ic máaco'ob táan u paxico'ob salteriob, pandero'ob, flautaob, 
yéetel arpaob. 
6U pixan túun Yuumtzile' bíin u ch'a'ech u ti'al ca tze'ecnaquech je'el bix 
leti'obe', bíin a sutabáa yanal j xiibil. 
7Le quéen úuchuc ti' teech le ba'alo'oba' beet le ba'ax bíin a tucult utze', tumen 
Ku bíin u yáantech. 
8Cu dzo'ocole' xeen táanil ti' teen Gilgal, tu'ux bíin in much'ajinbáa ta wéetel u 
ti'al ca in táanbes le ba'alche'ob cu láaj tóocalo'obo', bey xan u quíimsbil 
ba'alche'ilo'ob ca'a bisajbáil. Pa'at siete kiino'ob te'elo', le quéen kuchquene', 
quin wa'alic ti' teech ba'ax bíin a beete. 

9Tu séeblaquil úuchic u lukbal Saúl tu yicnal Samuel u ti'al u binbale', j ke'ex u 
pucsi'ikal tumen Ku; ti'ili'e' kiino' úuchla'aj tuláacal le chíiculalo'obo'. 
10Cu dzo'ocole', le ca j kuch Saúl yéetel u palitzil Gabae', le múuch' aj 
bóobato'ob táan u tze'eco'obo', jóoko'ob u ti'al nuptáantico'ob. U pixan túun 
Kue', j ooc ti' Saule', ca j jo'op' u tze'ec je'el bix leti'obe'. 
11Ba'ale' le ca j ila'ab táan u tze'ec ichil le aj bóobato'ob tumen le máaxo'ob kaj 
óoltmaile', jo'op' u ya'alico'ob tu baatzilo'ob: ¿Ba'ax cu yúuchul ti' u paal Cis? 
¿Tac xan Saúl jun túul aj bóobat? 
12Jun túul ti' leti'obe' tu ya'alaj: ¿Máax túun u aj ca'anbesajo'ob? Ti' cu taal le 
t'aan cu ya'alic: ¿Saule' jun túul aj bóobat xan? 
13Cu dzo'ocol u máan le súutuc táan le tze'eco', Saule' j kuch tu yotoch. 
14U dzeyuume' tu káat chi'itaj ti' leti' yéetel ti' u palitzil: ¿Tu'ux bine'ex? Saule' 
tu núucaj: J bino'on u ti'al c caxant le x burraobo'. Ba'ale' le ca t ilaj ma' tu 
chíicpajlo'obe', j bino'on c ila'a Samuel. 
15U dzeyuum Saule', tu ya'alaj: Beet utz a tzicbaltic ti' teen ba'ax tu ya'alaj. 
16Saule' tu núucaj ti' u dzeyuum: Tu ya'alaj ti' to'on dzo'oc u caxta'al le x 
burraobo'. Ba'ale' Saule', ma' tu tzicbaltaj mix ba'al ti' u dzeyuum ti' le ba'ax j 
a'ala'ab ti' tumen Samuel tu yo'olal le ajawilo'. 
17cu dzo'ocole' Samuele' tu t'anaj le j israelitaob u ti'al u kulto'ob Yuumtzil tu 
lu'umil Mizpa. 
18Te'elo' tu ya'alaj ti'ob: Yuumtzil u Junab Ku Israele', cu ya'alic: J israelile'ex 
teen tin jóokese'ex Egipto, le ca tin tocaje'ex tu kab le j egipciob yéetel tu kab 
tuláacal le múuch' caajo'ob yedzmaile'exo'. 
19Ba'ale' bejela'e', te'exe' ca kéex óoltique'ex a Kuex le máax tu tocaje'ex ti' 
tuláacal a talam mukyaje'ex yéetel a yaayaj óolale'exe', ca dzáique'ex jun tzéelil 
u ti'al a káatique'ex ca dza'abac jun túul ajaw u ti'al méektáantique'ex. Bey 
túuno' dzáaba'ex tu táan Yuumtzil tuláacal u múuch' cajtalilo'ob a láaktzilile'ex 
yéetel u láaktzililo'ob a cajtalile'ex. 

20Cu dzo'ocole' Samuele', tu túuchi'itaj ca u nadzajubáa tuláacal u ch'i'ibalo'ob 
Israele', ca j lúub le buul tu yóokol u cajtalil u láaktzililo'ob Benjamín. 
21Cu dzo'ocole' tu túuchi'itaj ca u nadzajuba'ob u múuch' cajtalil u láaktzililo'ob 
Benjamine', ca j lúub le buul tu yóokol u láaktzililo'ob Matri, cu dzo'ocol le 
buulo', j lúub yóokol Saúl u paal Cis. Chéen ba'ale' le ca j jo'op' u caxta'ale', ma' 
j nuptáanta'abi', 
22bey túuno' ca'a káatajnajo'ob ti' Yuumtzil u ti'al u sáasilcunta'al ti'ob tu'ux 
yaan. Yuumtzile' tu ya'alaj ti' yaan naadz ti'obe', chéen ba'ale' u 
ta'acbesmajubáa ichil u to'ilo'ob cuuch. 
23J bino'ob túun áalcabil u jóokeso'ob tu'ux u ta'acbesmajubáa. Le ca tu 
ye'esubáa Saúl tu táan le caajo', j ila'ab mix jun túul j israelita cu píit máan tu 
queléembal. 
24Samuele' tu káat chi'itaj ti' tuláacalo'ob: ¿Dzo'oc a wilique'ex máax yéeya'ab 
tumen Yuumtzil u ti'al u beet u ajawil? ¡Mina'an mix jun túul j israelita je'el u 
queticubáa tu yéetele'! Le j israelitaobo' tu ya'alajo'ob: ¡Xi'ic utzil ti' c ajaw! 
25Tu séeblaquile', Samuele', tu tzol t'antaj ti' le caaj u ya'almaj t'aanilo'ob le 
ajawo', ca tu dzíibtaj ti' jun p'éel ju'une', ca tu dzaj tu quili'ich naj Yuumtzil. Cu 
dzo'ocole' Samuele', tu túuchi'itaj ti' tuláacalo'ob ca suunaco'ob tu yotocho'ob. 
26Tac Saúl xane' j bin tu yotoch yaan Gabaa, ba'ale' Yuumtzile' tu dzaj tu tuucul 
dze'edzec j xiibil máaco'ob u ti'al láakintic. 
27Ba'ale' yanchaj aj tac t'aano'ob u ya'alo'ob beya': ¿Leti' wa le máac bíin 
toquico'ona'? Leti'obe' tu p'a'astajo'ob ma' tu chíinpooltajo'obi', ba'ale' Saule' tu 
beetaj bey ma' tu yilaje'. 

1 Samuel 11 

Saule' cu pa'ic u muuk le j amonitaobo' 

1Nahas u ajawil Amone', j bin Jabes Galade' ca tu nu'ucbesaj u aj ba'atelo'ob u 
ti'al u ba'ateltico'ob le caajo'. Ba'ale' u caajnáalilo'ob Jabese' tu ya'alajo'ob ti': 
Beet jun p'éel nup t'aan t éetele' ca c meyajtech. 

2Nahas le j amonitao' tu núucaj: Bíin in beet jun p'éel nup t'aan ta wéetele'ex, 
chéen wa ca wóoltique'ex ca in ch'óopquint u x no'oj ich tu jujun túulile'ex u 
ti'al in sublancuunsic Israel. 
3U nuuquilo'ob Jabes túune' tu núucajo'ob: Dzáa to'on siete kiino'ob u ti'al c 
túuchi'itic aj bisaj t'aano'ob tuláacal u lu'umilo'ob le j israelitaobo'; wa mix 
máac cu yóoltic taal u yáantone', c kubicbáa ti' teech. 
4Le aj bisaj t'aano'obo' j kucho'ob Gabaa tu'ux cajacbal ca'ach Saule', ca tu 
dzajo'ob le péectzil ti' le caajo'. Tuláacalo'ob jo'op' u yaayaj okolo'ob. 
5Ca'aliquil táan u yúuchul lelo' Saule' táan ca'ach u suut te j káax yéetel u 
wacaxo'obo', ca tu káat chi'itaj: ¿Ba'ax cu yúuchul ti' le caajo'? ¿Ba'axten cu 
yokolo'ob? Le caajo' tu tzicbaltaj tuláacal le péectzil j taasa'ab tumen u 
caajnáalilo'ob Jabeso'. 
6Le ca tu yu'ubaj Saúl le péectzilo', j cha'ab tumen u pixan Kue', ca sen p'u'uji. 
7Tu ch'a'aj túun ca'a túul wacaxo'obe' ca tu jóokesaj u xéexet'alo'obe' ca tu 
túuchi'itaj dze'edzec aj bisaj t'aano'ob u biso'ob u xéexet'al ti' tuláacal u 
lu'umilo'ob le j israelitaobo'. Le aj bisaj t'aano'obo' bin u ya'alico'ob: Bey bíin 
beeta'ac ti' u wacaxo'ob le máax ma' tu nupicubáa ti' Saúl yéetel ti' Samuel, u 
ti'al j bin tu paacho'obe'. Sen sajacchaj le máaco'obo', ca jóoko'ob bey jun túulili' 
máac u much'uba'ob tu yéetelo'obe'. 
8Le ca tu xocaj Saúl le máaco'ob tu lu'umil Beseco', dzo'oc ca'ach u chuquic 
trecientos mil u j xiibilo'ob Israel yéetel treinta mil u j xiibilo'ob Judá. 
9Cu dzo'ocole' ca tu ya'alaj ti' le aj bisaj t'aano'ob j ta'alobo': A'ale'ex ti' u 
caajnáalilo'ob Jabes chúumuc kiin sáamal c toquico'ob. Le aj bisaj t'aano'obo j 
bino'ob u dza'ob le péectzil ti' u caajnáalilo'ob Jabes, leti'obe' sen qui'imacchaj 
u yóolo'ob 
10Ca tu ya'alajo'ob ti' Nahas: Sáamal c kubicbáa ti' te'ex ca a beete'ex to'on le 
ba'ax a káate'exe'. 

11Tu láak kiine' Saule' tu nu'ucbesaj u aj ba'atelo'ob óox jaatzul, ca'aliquil ma' 
sáaschajque' ca j ooco'ob chúumuc tu'ux jelecbal le aj p'eecobo', ca tu beetajo'ob 
ti' le j amonitaob jun p'éel nojoch quíimsaj tac u kuchbal chúumuc kiino'. Le j 
p'áato'ob cuxa'ano'obe' ki'itpajo'ob, ma' p'áat mix jun múuch' ti'obi'. 
12Cu dzo'ocol lelo', jujun túul ti' le caajo' tu ya'alajo'ob ti' Samuel: ¿Máaxo'ob 
ma' tu táan óolto'ob Saúl u ti'al u beeticubáa ajawi'? Kube'ex to'on le j xiibo'ob 
u ti'al c quíimso'obo'. 
13Ba'ale' Saule' j t'aanaje' ca tu ya'alaj: Ti' le' kiina' mix máac bíin quíimic, tumen 
Bejela'e', Yuumtzile' dzo'oc u toquic Israel. 
14Samuele' tu ya'alaj ti' tuláacalo'ob: Cone'ex Gilgal u ti'al u chúunul u 
beeticubáa ajaw. 
15Bey túuno' tuláacal le caajo' j bin Gilgal, te tu táan Yuumtzilo', j dzaab Saúl 
u beet u ajawil. Cu dzo'ocole' j táanbesa'ab ti' Yuumtzil u quíimsbil 
ba'alche'ilo'ob ca'a bisajbáil, ca sen qui'imacchaj u yóol Saúl yéetel le j 
israelitaobo'. 

1 Samuel 12 

Samuele' cu kubic le méektáanil ti' Saulo' 

1Cu dzo'ocole' Samuele' tu ya'alaj tu táan tuláacal le j israelitaobo': Te'exe' 
dzo'oc a wilique'ex tin táan óoltaj tuláacal ba'ax ta káataje'ex teen, dzo'oc in 
dzáic te'ex jun túul ajaw. 
2Je'el quin kubic te'ex le ajaw máax bíin u nu'ucte'ex ba'ax bíin a beete'ex. Tene' 
dzo'oc in nuxibtal, dzo'oc u sactal in pool, in paalalo'obe' ti' yaan ta 
wicnale'exe'. Tene' tin nu'ucbesaj a beele'ex líikbal tin táanquelmil tac bejela'e', 
3ti' yanen way ta wicnale'exe', wa dzo'oc in toquic jun túul u yaalak wacax wa 
jun túul u yaalak burro wa máax, wa quex tin yedzaj wa tin loobiltaj wa máax, 
wa quex tin kamaj u bo'olil tuuse', je'el u páajtal a taquique'ex in pool tu táan 
Yuumtzil yéetel tu táan le ajaw tu yéeyajo', tene' bíin in bo'ot in p'aax. 

4Tu núucajo'ob leti'ob: Mix jun téen ta yedzajo'on, mix ta loobiltajo'on, mix xan 
ta kamaj u bo'olal tuusi'. 
5Tu ya'alaj Samuel: Yuumtzil yéetel le ajaw u yéeymajo', leti'ob u aj jaajcunajil 
ma' ta caxtique'ex mix jun p'éel in si'ipil ti' mix ba'al. Tu núucajo'ob leti'ob: Jach 
bey tu jaajilo'. 
6Tu ya'alaj xan Samuel ti' le caajo': Yuumtzil tu dzáaj páajtalil ti' Moisés yéetel 
ti' Aarón, le ca tu jóokesaj a máanja'an ch'i'ibale'ex Egiptoo'. 
7Let o'olalo', nu'ucbesaba'ex, tumen bíin in ca'aj tzicbal ta wéetele'ex tu táan 
Yuumtzil le buca'aj utzo'ob t éetel u ch'i'ibalo'ob Egiptoe', j ye'edzo'ob tumen le 
j egipciobo', 
8a j máanja'an ch'i'ibale'ex túune' payalchi'inajo'ob ti' Yuumtzil, Yuumtzile' tu 
túuchi'itaj Moisés yéetel Aarone' ca jóokesa'ab a máanja'an ch'i'ibale'exe', ca j 
caajlajo'ob waye'. 
9Ba'ale' leti'obe' tu tu'ubsajo'ob Yuumtzil u Kuob, ca j kubo'ob tumen leti' tu kab 
Sisara, u nojochil u aj ba'atelo'ob Jabín u ajawil Hazor, yéetel tu kab j filisteob 
bey xan tu kab Moab, leti'obe' tu ba'ateltajo'ob Israel. 
10Ba'ale' leti'obe' tu cáantajo'ob tu táan Yuumtzil u kebano'ob tumen tu 
p'atajo'ob Yuumtzil u ti'al u kultico'ob u yoochelo'ob Baal yéetel Astarté, ca tu 
káat óoltajo'ob ca to'ococo'ob tu kab u aj p'eeco'ob, ca'aliquil táan u kax 
t'antico'ob u kultico'ob chéen Yuumtzil. 
11Bey túuno' Yuumtzile' tu túuchi'itaj Jerobal, Barac, Jefté yéetel Samuel u ti'al 
toquique'ex tu kab a aj p'eeque'ex, beyo' páatchaj a cuxtale'ex jedzecnac. 
12Ba'ale' te'exe' le ca ta wilaje'ex bin u ca'aj u ba'atelte'ex Nahas, u ajaw le j 
amonitaobo', ta káataje'ex ti' teen, jun túul ajaw u ti'al méektáantique'ex quex 
ma'alob a wojelile'ex Yuumtzil a ajawe'ex. 
13Ba'ale' je'el le a ajaw dzo'oc a yéeyique'exo'. Yuumtzile' dzo'oc u dzáic ti' te'ex 
le ajaw ta káataje'exo'. 

14Bejela'a túune' te'exe' u najmal a nojbe'encuntique'ex Yuumtzil yéetel u 
najmal a kultique'ex, unaj a wu'uyaj t'antique'ex ba'ax cu ya'alic, bic 
táabaque'ex a ma' u'uyaj t'antique'ex u nu'ucbe'en t'aano'ob, tu yo'olal a 
cuxtale'ex, te'ex yéetel le ajaw bíin u méektáante'exo' je'el bix u káat Yuumtzil 
a Kuexe'. Beyo' bíin xi'ic ti' te'ex utzil. 
15Tumen wa ma' ta wu'uyique'ex u t'aan bey xan ca xump'ajtique'ex u 
nu'ucbe'en t'aano'obe', leti'e' bíin u jadze'ex pa'ate' yéetel a ajawe'ex. 
16Bey túuno' ma' a péeque'ex ta cúuchile'ex ca a wile'ex le nojoch chíiculal bíin 
u beet Yuumtzil tu táan a wiche'exo'. 
17Bejela'e' u kiinil u jo'ochol trigo, ma' tu káaxal ja', ¿ma' wa beyo'? Tene', bin 
in ca'aj káatanquil ti' Yuumtzil ca u túuchi'it u jaadz cháaco'ob yéetel u káaxal 
ja', u ti'al ca a kaj óolte'ex yéetel ca a ch'a'a nu'ucte'ex tu táan u yich Yuumtzile', 
te'exe' ma' ma'alob ba'ax ta beetaje'ex úuchic a káatique'ex jun túul Ajawi'. 
18Tu séeblaquile', Samuele' payalchi'inaj ti' Yuumtzil, ti' le súutuco', Yuumtzile' 
tu túuchi'itaj u juum jaadz cháac, tu beetaj xan u káaxal ja'; Tuláacal túun le 
caajo' tu ch'a'ajo'ob sajaquil ti' Yuumtzil yéetel ti' Samuel. 
19Leti'ob túune' tu ya'alajo'ob ti' Samuel: Káat óoltnen tu yo'olal a palitzilo'oba', 
tu yo'olal ma' c quíimil; tumen ichil tuláacal c kebano'obe', dzo'oc c nupic u 
láak úuchic c káatic jun túul ajaw. 
20Samuele' tu núucaj ti'ob: Ma' a ch'a'ique'ex sajaquil. Tu jaajile', te'exe' sen kaas 
ba'ax ta beetaje'ex; ba'ale' bejela'e', ma' a p'atique'ex Yuumtzil, kulte'ex tu jaajil 
a wóole'ex yéetel tuláacal a puksi'ikale'ex. 
21Ma' a bine'ex tu paach ma' jaaj kuob mina'an u páajtalil u toquique'exo'ob, 
tumen chéen ma' jaaj kuob. 
22Yuumtzile' bíin u dzáaj tzicbe'enil ti' u kaaba' u ti'al ma' u p'atique'ex; tumen 
leti'e' u káat u caajalte'ex. 

23Tu yo'olal tene', Yuumtzil bíin u canant ma' in si'ipil tu táan tu yo'olal ma' u 
xu'ulul in payalchi' ta wo'olale'ex. Ba'ale', bíin in ca'anbes ti' te'ex bix u najmal 
a toj cuxtale'ex tu táan Yuumtzil. 
24Te'exe', chéen bíin a tzique'ex Yuumtzil yéetel bíin a kulte'ex tu jaajil yéetel 
tuláacal a pucsi'ikale'ex, tumen u najmal u ka'ajal ti' te'ex tuláacal ba'ax u 
beetmaj ta wo'olale'ex. 
25Ba'ale' wa ca pechicaba'ex a beete'ex ba'ax kaase', te'ex yéetel a ajawe'exe', 
bíin xu'ulsa'aque'ex. 

1 Samuel 13 

Israele' cu ba'atel yéetel j filisteob 

1Saule' dzo'oc ca'ach u nojoch wíinictal ca j chu'un u beetic u ajawil tu caajilo'ob 
Israel; dze'edzec ja'abo'ob jo'op'oc u beetic u ajawile', 
2tu yéeyaj tres mil aj ba'atelo'ob ichil le j israelitaobo'. Dos mil ti'obe', j p'áat tu 
yicnal tu caajil Micmas yéetel tu pu'uquilo'ob Betel, u láak mile' j p'áato'ob tu 
yicnal Jonatán tu caajil Gaaba tu lu'umil Benjamín. U chuucáan le máaco'obo', 
j a'ala'ab ti'ob tumen Saúl ca suunaco'ob tu yotocho'ob. 
3Jonatane', tu láaj pa'aj le cúuchilo'ob tu'ux cu canantico'ob ca'ach le j filisteob 
le yano'ob ca'ach Gabao', ca j kuch ojéeltbil tumen le j filisteobo'. Saúl túune' 
tu túuchi'itaj ca jóopsa'ac paaxo'ob ti' tuláacal u lu'umil Israel, u ti'al ca u dzáa 
u yojéelt le hebreob le ba'ax cu yúuchulo'. 
4Tuláacal le j israelitaob tu yojéeltajo'ob dzo'oc u pa'abal tumen Saúl u muuk 
le j filisteob canantic le caajo', tu yo'olal lelo' sen p'ecta'ab le j israelitaob tumen 
le j filisteobo', le j israelitaob túuno' tu much'ajuba'ob tu yéetel Saúl tu caajil 
Gilgal. 
5Le j filisteob xano' tu much'ajuba'ob u ti'al j ba'atel tu yéetel le j israelitaobo'. 
Yaan ca'ach treinta mil u bolanilo'ob u ba'atelo'ob, seis mil u aj ba'atelo'ob cu 
nat' tzíimino'ob, yéetel le xíimbal oquil aj ba'atelo'obo', ya'abo'ob bey u sa'am 

lu'umil ka'anabe'. Cu dzo'ocole' j bino'ob tu caajil micmase', ca tu dzajo'ob u 
cúuchil u je'elelo'ob tu lakin Bet-avén. 
6Le j israelitaobo' jach yaj tu yiljiluba'ob, iquil u ba'atelta'abico'ob tumen le j 
filisteobo', ca j yanchaj u ta'acbesicuba'ob ti' áactuno'ob yéetel ti' joolo'ob, bey 
xan tu yáan tuunicho'ob, ti' páambil lu'umo'ob yéetel ti' ch'e'eno'ob. 
7Ya'ab ti' leti'obe' tu ch'actajo'ob Jordán, tu tojil Gad yéetel Galad, ba'ale' Saule' 
j p'áat Gilgal yéetel tuláacal u aj ba'atelo'ob cu bino'ob tu paach chuupo'ob 
yéetel sajaquil. 
8Te'elo' Saule' tu pa'ataj siete kiino'ob le buca'aj u ya'almaj Samuele'; tu yo'olal 
ma' tu kuchul ca'ach Samuel Gilgale', jo'op' u p'a'atal tumen le máaco'obo'. 
9Saúl túune' tu ya'alaj: Taase'ex ti' teen le ba'alche'ob u ti'al láaj tóocbil yéetel 
u ti'al quiimsbilo'ob u ti'al ca'aj bisajbáil. Leti' tu kabil tu láaj táambesaj le 
tóocbil ba'alche'obo'. 
10Chéen p'elac u dzo'ocol u táambesic le ba'alche'ob cu láaj tóoca'alo' j kuch 
Samuel. Saúl túune' jóok u te'escunte, 
11ba'ale' Samuele' tu ya'alaj ti': ¿Ba'ax teen ta beetaj le beya'? Saule' tu núucaj: 
Le ca tin wilaj dzo'oc u cáajal u binla'ajal le máaco'ob, mix xan ta kuchul ti' le 
kiin a wa'almajo', yéetel tin wojéeltaj dzo'oc u much'icubáa le j filisteob 
Micmaso', 
12tin tucultaj je'el u yéemelo'ob u ba'atelteno'ob Gilgal ma'ili' in kubentinbáa ti' 
Yuumtzile'; let o'olal tin xachinbáa in táambes tin kabil le ba'alche' cu láaj 
tóoca'alo'. 
13Samuele' tu núucaj: ¡Le ba'ax ta beetajo' chéen chocol poolal! wa ca 
wu'uyajt'aan le ba'ax ca'ach tu túuchi'itaj ti' teech Yuumtzilo', bejela'a cu 
jedzcuntic u ti'al a beet a ajawi tu caajil Israele'. 
14Ba'ale' bejela'e', ma' bíin p'áatac ti' teech jedzecnac le ajawil tu dzaj ti' techo'. 
Yuumtzile' bíin u caxant jun túul j xiib utz u yanil u ti'al u dzáa nojochil tu 
caajal, tumen teche' ma' ta dzo'ocbesaj ba'ax tu ya'alaj techi'. 

15Tu séeblaquil Samuele', j luk Gilgale', ca j bin tu beel. U yalab le aj 
ba'atelo'obo' j bino'ob tu paach Saúl u ti'al j ba'atele', ca j luuko'ob Gilgale', ca 
j kucho'ob tu caajil Gaaba tu lu'umil Benjamín. Te'elo', Saule' tu xocaj le aj 
ba'atelo'ob láakintmailo', ca tu yilaj yaan mil seiscientos j xiibo'ob. 
16Saúl yéetel Jonatán u paal, bey xan le aj ba'atelo'ob cu bino'ob tu yéetelo'obo', 
j p'áato'ob Gaaba tu lu'umil Benjamín, ca'aliquil le j filisteobo' je'elo'ob Micmas, 
17quex tumen óox jaatz ti' u aj ba'atelo'ob le j filisteobo', j luko'ob tu cúuchil, 
tu'ux jelecbalo'obo'; jun jaatz ti'obe' tu tojtáanto'ob Ofra, tu tojil Sual, 
18u láake' j bin tu tojil Bet-jorón, u yóox jaatze' j bin tu tojil le jo'ol pu'uc cu bin 
u ca'analtal tu táax kóom lu'umil Seboín tu tojil x tocoy lu'um. 
19Ichil tuláacal u lu'umilo'ob Israele' mina'an ca'ach mix jun túul j meen 
máascab, tumen le j filisteobo', tu tucultajo'ob ja'ali' bey je'el u wet'ico'ob ti' le 
j hebreob u beetico'ob u máascabo'ob yéetel u x lóomte'obo'. 
20Tuláacal le j israelitaobo' yaan ca'ach u bino'ob tu yicnal le j filisteob u ti'al u 
jóoksico'ob u yej u nu'ucul u péecsaj lu'umo'ob, u nu'ucul u jo'op lu'umo'ob, u 
báato'ob wa u nu'ucul u ch'ac lu'umo'ob. 
21Cu bo'oltico'ob ca'ach ca'a jaatz ti' u yóox jaatzil ti' jun p'éel siclo u ja'abal u 
nu'ucul u péecsaj lu'um yéetel u báat lu'um, yéetel jun jaatz ti' u yóox p'éel 
jaatzul u jóoksa'al u yej báat yéetel u p'a'atal pupudzquil u nu'ucul u meyajo'ob. 
22Bey túuno' mix jun túul ti' le máaxo'ob láakintic Saúl yéetel jonatán yaan u 
máascab wa u lóomte' u ti'al u kiinil le ba'atelo'. Chéen ti' leti'ob ca'a túulo'ob 
yaan ca'achi'. 
23Ca'aliquil lelo' jun p'éel u múuch'ul u aj ba'atelo'ob le j filisteobo' j bono'ob tu 
tojil Micmaso'. 

1 Samuel 14 

Bix úuchic u pa'aba'al u muuk j filisteob tumen Jonatán 

1Jun p'éel kiine', Jonatán u paal Saule' tu ya'alaj ti' u palitzil: Co'oten, co'ox 
ch'actic le Jordán u ti'al ca xi'ico'on tu yóokol u aj ba'atelo'ob le j filisteob yaan 
te j táanxel tzéelilo'. Ba'ale' Jonatane' ma' tu ya'alaj mix ba'al ti' u taatai', 
2máax jelecbal tu xuul le jo'ol lu'um tu yáanal jun cúul granada tu'ux cu p'e'elel 
ca'ach trigoo', láakinta'an tumen jun tzúuc aj ba'atelo'ob, seis cientos u 
ca'ajo'ob. 
3Ahías u paal ca'ach Ahitob u yíidzin Icabod, u paal Finees u yáabil Elí u aj kiin 
Yuumtzile', ti' yaan ca'ach Siloe', leti' bisic ca'ach le efodo'. Le máaco'obo' ma' 
tu yojéeltajo'ob wa dzo'oc u bin ca'ach Jonatani'. 
4Ca'aliquil leti'e' táan u yilic bix u kuchul tu'ux much'ucbal ca'ach u aj 
ba'atelo'ob le j filisteobo'. U bejile' ti' ca'ach yaan chúumuc ti' ca'a p'éel nucuch 
suytuuno'obi' cu kaaba'intico'ob Boses yéetel Sene, 
5jun p'éele' ti' yaan tu xaman Micmase', u láake' j noojol actáan ti' Gabaa. 
6Jonatane' tu ya'alaj ti' u palitzil: Péecsabáa, co'ox te táanxel tzéelil tu'ux yaan 
u aj ba'atelo'ob le ma' ocsaj óolalo'obo'. Ma' xan ca u beet wa ba'ax Yuumtzil t 
o'olali', tumen u ti'al leti'e' ma' talam u dzáic to'on ca c pa'a u muuko'ob yéetel 
ya'ab máaco'ob wa yéetel jun p'íiti'. 
7U palitzile' tu núucaj: Beet tuláacal ba'ax dzo'oc a tucultic, tene' in dzaamaj 
tin wóol in wáantiquech yéetel ba'axo'ob a tucultmaj. 
8Jonatane' tu ya'alaj ti': Ile bin c ca'a j máan te j táanxel tzéelil tu'ux yaan le 
máaco'obo', ca c cha'a u yilco'ono'ob. 
9Wa cu ya'alico'ob to'on ca p'áataco'on c pa'ato'ob le tu'ux yano'ono', c p'áatal c 
pa'ato'obi', ma' bíin na'acaco'oni'. 
10Ba'ale' wa cu ya'alico'ob to'on ca na'acaco'one' c beetic beyo', tumen lelo' u 
chíiculal bíin u beet Yuumtzil c pa'ic u muuko'ob. 
11Bey túuno' tu ca'a túulalo'ob tu ye'esajuba'ob ti' u aj ba'atelo'ob le j filisteobo'. 
Le ca j ila'abo'obe', le j filisteobo' tu ya'alajo'ob: Ile'ex, táan u jóokol le j hebreob 
tu sajcabo'ob tu'ux ca'ach u ta'acbesmajuba'obo'. 

12Tu séeblaquil tu yaawtajo'ob ti' Jonatán yéetel ti' u palitzil: ¡Máanaaquene'ex 
t icnal, yaan ba'ax bíin c tzicbalt ti' te'ex! Jonatán túune' tu ya'alaj ti' u palitzil: 
Co'oten tin paach, tumen Yuumtzile' bin u ca'aj u kub le j filisteob tu kab le j 
israelitaobo'. 
13Jonatane' jo'op' u na'acal yéetel u yooco'ob bey xan yéetel u kabo'ob, 
tzaypachta'an tumen u palitzil. Le máaxo'ob cu balkesa'alo'ob j lu'um tumen 
Jonatane', tu séeblaquil cu dzo'oc quíimsa'alo'ob tumen u palitzil. 
14Ti' le yáax ba'atela' Jonatán yéetel u palitzile', tu quíimsajo'ob míin veinte 
máaco'ob ti' jun súutuc. 
15Tuláacal le máaxo'ob yano'ob tu cúuchil je'elel yéetel le yano'ob paachilo', 
sen sajacchajo'ob. Le u múuch'ul le aj ba'atelo'ob yéetel u láak mejen 
múuch'ulo'obo', sajacchajo'ob xan. Tu yóokol lelo' yanchaj quíilbal lu'um, ca j 
tza'ay x paakil ti'ob. 
16U aj canano'ob Saúl yano'ob ca'ach Gabao', tu yilajo'ob u múuch' áalcab le j 
filisteob tzéel máan tzéel. 
17Saúl túune' tu ya'alaj ti' le aj ba'atelo'ob láakintmailo': Xoque'ex u kaaba' le aj 
ba'atelo'obo', ca a wile'ex ma'ax ti' to'on mina'an waye'. Le ca j xo'oc u 
kaaba'obe', j ila'ab mina'an Jonatán yéetel u palitzil. 
18Bey ti' le kiin ti' yaan tu yicnalo'ob u efod Kuo', Saule' tu ya'alaj ti' Ahías: Taas 
u efod Ku waye'. 
19Ba'ale' ca'aliquil táan u t'aan Saúl yéetel le aj kiino', xi'ic u bin u nojochtal le 
sat óolalil tu'ux jelecbal le j filisteobo'. Saúl túune' tu ya'alaj ti' le aj kiino': Ma' 
kabet a taasiqui'. 
20Tu séeblaquile', Saúl yéetel u aj ba'atelo'obe', tu much'ajuba'obe' ca j 
áalcabnajo'ob j ba'atel. Ba'ale' tu yo'olal sen saatal u yóol le j filisteobo', tu 
paaclan quíimsajuba'ob. 

21Úuch xan beya', le j hebreob dzo'oc u yúuchtal xi'ico'ob cajtal yéetel le 
filisteob joka'ano'ob j ba'atel ichil u múuch'ul u aj ba'atelo'obo', j máano'ob 
ba'atel tu tzéel Saúl yéetel Jonatán. 
22Le ca tu yojéeltajo'ob le j israelitaob u táacbesmajuba'ob ca'ach tu 
pu'uquilo'ob Efrain táan u púudzul le j filisteobo', áalcabnajo'ob xan tu 
paacho'ob u ba'atelto'ob. 
23Le ba'atelo', j kuch tac Bet-avén, Yuumtzile' tu tocaj Israel ti' le kiinaco'. 

U jalach t'aan Saúl 

24Ba'ale' le j israelitaobo', sen ca'anano'ob ti' le kiino', mix máac janac, tumen 
Saule' tu jalach t'antaj yáanal loolob t'aan, tumen tu ya'alaj: Loolob t'anta'an le 
máax bíin u jaant wa ba'ax ma'ili' t'úubuc kiin, ma'ili' dzo'ococ in dzáic u bo'olal 
in aj p'eeco'obe'. 
25U múuch'ul le aj ba'atelo'obo', j kuch ti' jun p'éel caabal káax tu'ux yaan caab 
te j lu'umo'. 
26Le ca j kuch le máaco'ob te j caabal káaxo', le caabo' cu yáalcab ca'ach bey 
ja'e'; ba'ale' mix máac túunte, tumen sajaco'ob ti' le jalach t'aan beeta'ano'. 
27Ba'ale' Jonatane' ma' tu yu'ubaj le jalach t'aan tu beetaj u taata ti' u múuch'ul 
le aj ba'atelo'obo', tu yo'olal lelo' tu tich'aj le xóolte' yaan tu kabo', ca tu tu 
ch'ulaj yéetel caab, ca tu jaantaj, yéetel lelo', yanchaj u yóol tu séeblaquil. 
28Ba'ale' jun túul ti' u aj ba'atel le j israelitaobo' tu ya'alaj ti' Jonatán: A taatae' 
tu dzáa u múuch'ul le aj ba'atelo'ob yáanal jalach t'aan, tu ya'alaj bíin p'áatac 
yáanal loolob t'aan le máax bíin u jaant wa ba'ax bejela'e'. Let o'olal bajelae', le 
máaco'obo' sen mina'an u yóolo'ob. 
29Jonatane' tu núucaj: In taatae' dzo'oc u beetic kaas ti' le múuch' caajo'oba'. 
Ilawila' bix úuchic u ca'a yantal in wóol le ca j dzo'oc in jaantic jun p'íit le 
caabo', 

30ba'ale' bejela'e' yaan u yóol le máaco'ob wa cu jaanto'ob ca'ach le ba'ax tu 
tocajo'ob ti' le aj p'eeco'. ¡Buca'aj nojochil ca'ach bíin dzáanche'eta'ac le j 
filisteobo'! 
31Ti' le kiino', le j israelitaobo' tu pa'ajo'ob u muuk le j filisteob, iquil 
ba'atelnajico'ob likbal Micmas tac Ajalón. Ba'ale' u aj ba'atelilo'ob le j 
israelitaobo' sen mina'an u yóolo'ob ca'achi, 
32le t o'olale', tu dzooque' áalcanajo'ob u ch'a'ob ba'ax tu tocajo'ob ti' le aj 
p'eeco', ca tu ch'a'ajo'ob j tamano'ob, x wacaxo'ob, yéetel mejen wacaxo'obe', 
ca tu quíimsajo'ob chéen te j lu'umo' ca tu jaantajo'ob u bakel pa'ate' yéetel u 
ki'ikel. 
33Ba'ale' dze'edzec ti'obe' j bino'ob u ya'alo'ob ti' Saúl: Le máaco'obo' táan u 
kebanchajalo'ob tu táan Yuumtzil, tumen táan u jaantico'ob bak yéetel u ki'ikel. 
Saúl túune' tu ya'alaj: ¡Te'exe' jun túule'ex kéex óole'ex! Taase'ex balkesbil jun 
p'éel nojoch tuunich waye'. 
34A'ale'ex xan ti' tuláacal le máaco'ob ca u taaso'ob way u wacaxo'ob wa u j 
tamano'ob u ti'al u quíimso'ob ca u jaanto'ob, ma' u kebanchajalo'ob iquil u 
jaantico'ob ki'ik. Ti'ilie' áakabo', tu jujun túulile' tu bisaj u waacaxe' ca tu 
quíimsaji'. 
35Saule' tu beetaj jun p'éel multuunil kultaje', ca tu jun páaycuntaj ti' Yuumtzil, 
Lelo' leti' yáax ba'ax tu jun páaycuntaj ti' Yuumtzil. 
36Cu dzo'ocole' tu ya'alaj Saúl: Cone'ex c éemel ti'ilie' áakab c ch'a'apacht le j 
filisteob ca j láaj toque'ex ba'ax yanti'ob tac u sáastal, ma', bíin c p'at cuxa'an 
mix jun túuli. Tuláacalo'obe' tu núucajo'ob: Beet le ba'ax ca tucultic asab 
ma'alo'obe'. Ba'ale' le aj kiino' tu ya'alaj: Táanil cone'ex u'uyic ba'ax cu ya'alic 
Junab Ku. 
37Saúl túune' tu káat chi'itaj ti' Ku: ¿U najmal wa in ch'a'apachtic le j filisteobo'? 
¿Bíin wa a kub tu kab le j israelitaobo'? Yuumtzile' ma' tu núucaj ti' le kiinaco'. 

38Saúl túune' tu ya'alaj: U nadzjubáa way tuláacal u nuuquil le aj ba'atelo'obo', 
ca a wojéelte'ex máax kebanchja'an. 
39¡Quin jalach t'antic tu kaaba' Yuumtzil, máax toquic Israel, yaan u quíimsa'al 
quex wa in paal Jonatán! Mix máac ti' le aj ba'atelo'ob j t'aanajo'; 
40Saúl túune' tu ya'alaj ti' le j israelitaobo': Dza'aba'ex ti' jun tzéelile', ca in 
dzáinbáa ti' u láak tzéelil yéetel in paal Jonatán. Beet je'el bix a tucultique': tu 
núucaj u múuch'ul le aj ba'atelo'obo'. 
41Saúl túune' tu ya'alaj: Yuumtzil u Ku Israel, ¿Ba'axten ma' a núuc ba'ax cu 
káatic ti' teech a palitzil bejela'e'? Wa tu yo'olal in si'ipil wa u si'ipil in paal 
Jonatane', le quéen beeta'ac le buulo', bíin jóokoc le Urimo'; ba'ale' wa tu yo'olal 
u si'ipil a caajal Israele', le quéen beeta'ac le buulo', bíin jóokoc le Tumino'. Le 
buulo' j lúub yóokol Jonatán yéetel Saúl, le caajo' j páat x ma' si'ipil. 
42Cu dzo'ocole' Saule' tu ya'alaj: Beete'ex le buul u ti'al in paal Jonatán yéetel 
in ti'al. Le buulo' j lúub yóokol Jonatán, 
43Saúl túune' tu ya'alaj ti' Jonatán: Cáant ti' teen ba'ax ta beetaj. Jonatane' tu 
cáantaj: Tu jaajile', tin túuntaj jun p'íit caab tin ch'ulaj yéetel in xóolte' yaan 
ca'aach tin kabo' ca tin túuntaj. Ba'ale' je'elena', quin ku'ubiquinbáa u ti'al j 
quíimil. 
44Saule' Tu ya'alaj: ¡Ku bíin u chichich jadzen wa ma' ta quíimil Jonatán! 
45Ba'ale' le caajo' tu núucaj ti' Saúl: ¡Bix bíin xi'ic ti' quíimil Jonatán wa dzo'oc 
u dzáic jun p'éel nojoch pa' muuk ti' u aj p'eeco'ob Israel! ¡Ma' bíin úuchuc lelo'! 
¡Tu yo'olal u cuxtal Israele', ma' bíin lúubuc j lu'um mix jun cúul u tzo'otzel u 
pooli! Tumen le ba'ax tu beetaj bejela'o', tu beetaj yéetel u yáantaj Ku. Bey 
túuno' le caajo' ma' tu cha'aj u quíimsa'al Jonatani'. 
46Saúl xane' tu p'ataj u ch'a'apachtic le j filisteobo', ca j suunajo'ob tu lu'umo'ob. 
47Bey túuno', Saule' culaj tu jalach káanche' Israel, tuláacal tu'ux tu ba'ateltaj u 
aj p'eeco'ob le j moabitaob, le j amonitaob, le j edonitaob, u ajaw Soba yéetel 
le j filisteobo'. Tuláacal tu'ux ca'ach cu bine', cu pa'ic muuk. 

48Tu much'quintaj u aj ba'atelo'obe', ca tu pa'aj u muuk Amalec, ca tu tocaj 
Israel ti' u múuch'ulilo'ob j oocolo'ob. 
49U paalal Saule': Jonatán, Isúi yéetel Malquisúa. U ca'a túul x ch'upul paalale': 
X Merab u x nojochil yéetel x Mical u chichanil. 
50U yatan Saule' tu kaaba'intaj x Ahinoam u x ch'upul paal Ahimaas. U j noojoch 
u aj ba'atelo'obe' tu kaaba'intaj Abner, u paal Ner, u dzeyuum Saúl. 
51Cis u taata Saúl yéetel Ner u taata Abnere', u paalal ca'ach Abdiel. 
52Le ba'atel ca'ach cu yantal ti' Saúl tuláacal u kiinilo'ob u cuxtal yéetel le j 
filisteobo', sen talam; le t o'olal Saule' cu dzáic ca'ach ichil u aj ba'atelo'ob 
tuláacal máaco'ob mu'uka'ano'ob, yéetel jach j xiixib máaco'ob. 

1 Samuel 15 

Yuumtzile' cu tzelic Saúl bey ajawe' 

1Jun p'éel kiine', Samuele' tu ya'alaj ti' Saúl: Yuumtzile' tu túuchi'itajen u ti'al 
in jun páaycuntiquech u ti'al u ajawil Israel, u caajal. Bejela' túune' u'uy ba'ax 
u káat u ya'al ti' teech Yuumtzil. 
2U Yuumtzil tuláacal páajtalile' cu ya'alic: Bin in ca'aj in jadz le j amalequilo'ob 
tu yo'olal ba'ax tu beetajo'ob ti' Israel, tumen jóok u kalo'ob u beelo'ob le táan 
u taalo'ob dzo'oc u jóokolo'ob Egiptoo'. 
3Bey túuno' xeen a ba'atelto'ob; xiixcunto'ob yéetel tuláacal u ayikalilo'ob, ma' 
a ch'a'ic óotzilil ti'ob. Quíims j xiibo'ob, co'olelo'ob, mejen paalal, bey xan le 
táant u síijilo'obe', quíims xan wacaxo'ob, j tamano'ob, camello'ob yéetel 
burro'ob. 
4Saule' tu túuchi'itaj t'anbil le caajo' ca tu beetaj u xo'ocol u kaaba'ob tu lu'umil 
Telaim. Tu chucajo'ob docientos mil j xiibo'ob cu bino'ob j ba'atel j xíimbal 
óoquil yéetel diez mil u j xiibilo'ob Judá. 
5Cu dzo'ocole' Saule' j bin tu tojil u noj caajil Amaleque', ca tu dzaj u aj 
ba'atelo'ob tu tzéel le t'o'ol ja'o', 

6ca tu ya'alaj ti' le quenitaob: ¡Tzelaba'ex waye'! ¡Jóokesaba'ex tu chúumuc le j 
amalequitaobo', tu yo'olal ma' in láaj xu'ulsique'ex pa'ate' yéetelo'ob; Tumen 
te'exe', ta bisajaba'ex yéetel le j israelitaob le táan ca'ach u taalo'ob dzo'oc u 
jóokolo'ob Egiptoe'! Le j quenitaobo', tu tzelajuba'ob ichil le j amalequitaobo'. 
7Saúl túune' tu ba'ateltaj le j amalequitaob likbal Havilae' tac Shur, le yaan 
actáan ti' Egipto, ca tu pa'aj u muuko'ob; 
8Tu machaj cuxa'an Agag u ajawe', ca tu láaj quíimsaj yéetel máascab u aj 
ba'atelo'ob. 
9Ba'ale' Saúl yéetel u aj ba'atelo'obe' tu p'atajo'ob cuxa'an Agag, bey xan ma' tu 
quíimsajo'ob u jadzutztaquilo'ob le j tamano'obo', le wacaxo'obo', mix le mejen 
wacaxo'ob asab poloctaco'obo', mix le j yuuco'obo', mix tu kascuntajo'ob le 
ba'axo'ob co'oj u tojolo'obo', quex tumen tu xu'ulsajo'ob le mix ba'al u biilalo'. 
10Cu dzo'ocole' Yuumtzile' tu t'anaj Samuele' ca tu ya'alaj ti': 
11Yaj tin wóol úuchic in dzáic u beet u ajawil Saúl, tumen dzo'oc u dzáicubáa 
jun tzéelil ti' teen ma' tu dzo'ocbesic ba'ax in wa'almaj ti'. Samuele', sen 
kuuxilnaji, tuláacal le áakabo' j payalchi'inaj ti' Yuumtzil. 
12Tu láak kiine' j líik piknal u sáastal u ti'al u binbal u nuptáantubáa yéetel 
Saúl, ba'ale' j dzaab u yojéelt dzo'oc u binbal Saúl Carmel u ti'al u líikes jun 
p'éel pak u ti'al ka'ajsajil, cu dzo'ocol u súutpachtique', ca j suunaj tu tojil Gilgal. 
13Samuel túune' j bin tac tu'ux yaan Saúl, Saule' tu ya'alaj ti' Samuel: Yuumtzil 
ca u qui' t'antech. Dzo'oc in dzo'ocbesic ba'ax tu ya'alaj Yuumtzil. 
14Samuele' tu núucaj: ¿Ba'ax túun u káat u ya'al u yáacam le wacaxo'ob yéetel 
u yawat le j tamano'ob quin wu'uyico'? 
15Saule' tu núucaj: Amalec j ch'a'abo'ob u ti'al j taasbil, tumen le máaco'obo' tu 
p'áatajo'ob u asab ma'alobil le j tamano'ob yéetel le wacaxo'ob u ti'al u 
quíimso'ob yéetel u táanbeso'ob ti' Yuumtzil a Ku. Ba'ale' u láako'obo' t láaj 
quíimsajo'ob 

16Samuele' tu ya'alaj: ¡Macachi', bin in ca'aj in wa'al ti' teech ba'ax tu ya'alaj ti' 
teen Yuumtzil oknajiac! Saule' tu ya'alaj ti': T'aanen. 
17Samuel túune' tu ya'alaj: ¿Ma' wa ta tucultabáa jun p'íit ba'alechi'? ba'ale' 
quex beyo' dzo'oc a kuchul a beetabáa u j nojochil u ch'i'ibalo'ob le j 
israelitaobo', Yuumtzile' tu jun páaycuntech u ti'al ajaw tu lu'umil Israel. 
18Ba'ale' wa Yuumtzil tu túuchi'itajech a ba'atelt le aj keban amalequitaob tac 
a láaj xu'ulsico'obo', 
19¿Ba'axten ta beetaj a j ma' u'uyaj t'aanil, ti' ba'axo'ob tu ya'alaj u ti'al a 
pulicabáa a ch'a'a' le ba'axo'ob ta tocaje'ex ti' le aj p'eec u ti'al a beetic ba'ax 
kaas u lúubul tu táan Yuumtzil? 
20Saule' tu núucaj: Tene' tin wu'uyaj t'antaj ba'ax tu ya'alaj Yuumtzil, tin 
dzocbesaj ba'ax tu túuchi'itaj ca in beeté: Tin machaj cuxa'an Agag u ajawil 
Amalec, tin láaj xu'ulsaj le j amalequitaobo'. 
21Ba'ale' le aj ba'atelo'obo' tu ch'a'ajo'ob le j tamano'ob yéetel le wacaxo'ob, u 
asab ma'alobilo'ob le ba'axo'ob jun páaycuna'ano'ob u ti'al xu'ulsalo', u ti'al 
quíimsbilo'ob u ti'al u nojbe'enil Yuumtzil a Ku tu caajil Gilgal. 
22Samuel túune' tu ya'alaj: Asab cu qui'imactal u yóol Yuumtzil ca dzo'ocbesa'ac 
u t'aan, ti' le quíimsbil ba'alche'ob yéetel le cu láaj tóocalo'obo'; Asab ma'alob 
u yu'ubaj t'anta'al yéetel u ch'en xiquinta'al ti' u ku'ubul quíimsbil ba'alche'ob 
yéetel u tzaatzel j yuuco'ob. 
23Je'el bix u kebantal le máax cu dzu'uyquintic u pucsi'ikale', bey u kebantal le 
máax cu beetic u j wáayile'; le máax cu ma' u'uyaj t'aane'. Bey je'el bix le máax 
kultic beetbil kuobe'. Bey tumen teech dzo'oc a kex óoltic u nu'ucbe'en 
t'aano'obe', letie' cu kexiquech ti' a ajawil. 
24Saúl túune' tu ya'alaj ti' Samuel: Tu jaajil, dzo'oc in kebanchajal, tumen tin 
dzáa jun tzéelil ba'ax tu ya'alaj Yuumtzil bey xan ba'axo'ob ta wa'alaj ti' teen, 
tumen tin ch'a'aj sajaquil ti' le máaco'obo' ca tin beetaj ba'ax tu káatajo'ob. 

25Ba'ale' quin káat óoltic ti' teech ca a sa'ats in keban, suunen tin wéetel a kult 
Yuumtzil. 
26Samuele' tu núucaj: Ma' bíin suunaquen ta wéeteli', tumen teche' ta tzelaj u 
nu'ucbe'en t'aano'ob Yuumtzil, bejela'a' túune' cu tzeliquech bey u ajaw Israele'. 
27Samuele' tu sutaj u paach u ti'al u bin, ba'ale' Saule' tu machaj u chi' u suyem 
nooke', ca jáati. 
28Samuel túune' tu ya'alaj ti' Saúl: Bejela'e', bey tu jatilac Yuumtzil a ajawil ti' 
Israel. Dzo'oc u lukesic ti' teech u ti'al u kubic ti' jun túul a wéet caajal, asab 
ma'alob ti' teech. 
29Tumen Junab Kue', u nojbe'enil Israele', ma' tu tuus mix tu kexpajal u tuucul, 
tumen ma' chéen wíinic u ti'al ca kexpajac u tuuculi'. 
30Saule' tu ya'alaj: dzo'oc in kebanchajal Ba'ale' quin káat óoltic ti' teech ca 
tziquen bey jun túul ajaw tu táan u nuuquilo'ob Israel yéetel tu táan le caajo'. 
Bey túuno' suunen tin wéetel a kult Yuumtzil a Ku. 
31Samuel túune' j suunaj tu yicnal Saúl, Saule' tu kultaj Yuumtzil. 
32Cu dzo'ocole' Samuele' tu ya'alaj: Taase'ex tin táan Agag u ajawil amalec. 
Agag túune' wa'alaj sen jedzel u yóol tu táan Samuel, táan ca'ach u tuucultic 
dzo'oc u máan u tuuculil u quíimsa'al. 
33Ba'ale' Samuele' tu ya'alaj ti': Yéetel a máascab ta p'ataj ya'ab co'olelo'ob x ma' 
aalil. je'el bix ta p'atilaco'ob letio'obe' bey bíin p'áatac a maama. Tu séeblaquil 
p'ap'ay ch'acta'ab tumen Samuel tu caajil Gilgal tu táan Yuumtzil. 
34Cu dzo'ocole', Samuele' j bin Ramá, Saule' suunaj tu yotoch yaan Gabaa u ti'al 
Saúl. 
35Samuele', ma' tu ca'a ilaj Sauli', quex tumen sen ma' utz u yóol úuchic u 
ke'exel tumen Yuumtzil u ti'al u xulic beetic u ajawil tu caajil Israel. 

1 Samuel 16 

Yuumtzile' cu jun páaycuntic David u ti'al ajaw 

1Yuumtzile' tu ya'alaj ti' Samuel: ¿Ba'ax kiin u jáawal a yaj óoltic ba'ax cu 
yúuchul ti' Saúl? Tene' ma' in káat ca p'áatac u beet u ajawil Israeli'. Xeen, chup 
le baac yéetel aceiteo', in káat ca xi'iquech tu yotoch Isaí, le j Belenilo', tumen 
dzo'oc in yéeyic u ti'al beet u ajawil jun túul ti' u paalal. 
2Samuele' tu núucaj: ¿Bix úuchac u páajtal in bin? ¡Wa ca kuchuc u yojéelt 
Saule', bíin u quíimsen! Yuumtzile' tu núucaj: Ch'a'a jun túul chan x wacaxe', 
ca a wa'al bin a ca'aj a táanbes ti' teen quíimsbil ba'alche'. 
3Cu dzo'ocole' páay óolt Isaí te j quíimsbil ba'alche'o', ca in we'es ti' teech ba'ax 
u najmal a beetic. Jun páaycunt u ti'al ajawil le máax bíin in wa'al ti' teche'. 
4Samuele' tu beetaj le ba'ax a'ala'ab ti' tumen Yuumtzilo'. Le ca j kuch Belene', 
u nuuquilo'ob le caajo' kaas sajactaco'ob jóokico'ob u kamo'ob, ca tu káat 
chi'itajo'ob ti': ¿Yéetel jéedzel wa taalech? 
5Samuele' tu núucaj: Yéetel jéedzel taaliquen, j taalen in táanbes jun p'éel 
quíimsbil ba'alche' ti' Yuumtzil. Utzquintaba'ex u ti'al a láakintiquene'ex ti' le 
quíimsbil ba'alche'o'. Cu dzo'ocole' Samuele' tu yutzquiintaj yanil Isaí yéetel u 
paalal, ca tu ya'alaj ti'ob ca xi'ico'ob u ti'al le quíimsbil ba'alche'o'. 
6Le ca j kucho'obe', Samuele' tu yilaj Eliabe' ca tu téec tucultaj: Jach tu jaajile', 
le j xiiba' leti' yéeya'an tumen Yuumtzil u ti'al ajawil. 
7Ba'ale' Yuumtzile' tu ya'alaj ti': Ma' a pactic u wíinclil mix u ca'analil u baaquel, 
tumen tene' dzo'oc in dzáic jun tzéelil. Tumen ma' chéen kabéet le ba'ax cu yilic 
le wíinico'; tumen le wíinico' chéen cu pactic le wíinclilo', ba'ale' tene' quin 
pactic le pucsi'ikalo'. 
8Isaí túune' tu t'anaj Abinadab u ye'es ti' Samuel; ba'ale' Samuele' tu núucaj: 
Mix leti' yéeya'an tumen Yuumtzil. 
9Cu dzo'ocole' Isaie' tu t'anaj Sama; ba'ale' Samuele' tu ya'alaj: Mix leti' yéeya'an 
xani'. 
10Isaie', tu ye'esaj ti' Samuel u siete u paalal, Samuele' yanchaj u ya'alic ti' mix 
jun túul ti'ob yéeya'an tumen Yuumtzili'. 

11Tu Dzoocbale' tu káat chi'itaj ti': ¿Mina'an wa u láak a paalal? Isaie' tu núucaj: 
Cu binetic u asab chichanil, leti' canáatic le j tamano'obo'. Samuele' tu ya'alaj: 
Túuchi'it ch'a'abil, tumen ma' bíin culaco'on janal wa ma' taalaqui'. 
12Isaie' tu túuchi'itaj t'anbil. Le j xi'ipalo', chacxique'en ca'ach u wíinclil, 
qui'ichquelem, cu dzo'ocole' cu lúubul utzil. Yuumtzil túune' tu ya'alaj ti' 
Samuel: Lela' leti'. Líiken a jun páaycunt u ti'al u beet ajaw. 
13Tu séeblaquile', Samuele' tu ch'a'aj u nu'ucul le aceiteo', ca tu jun páaycuntaj 
tu táan u sucu'uno'ob u ti'al ca u beet u ajawil, le j xi'ipalo' cu kaaba'intic David. 
Ti'ilie' súutuco', j ch'a'ab David tumen u pixan Yuumtzil. Cu dzo'ocole' Samuele' 
tu ya'alaj ti'ob táan u bin, ca j suunaj Ramá. 

Davide' cu meyajtic Saúl 

14Bey túuno', u pixan Yuumtzile' dzo'oc ca'ach u tzelicubáa ti' Saúl, Yuumtzile' 
tu túuchi'itaj jun túul kaakas pixan ti' u ti'al u beeta'al u mukyaj. 
15Let o'olal le máaxo'ob meyajtico' tu ya'alajo'ob ti': Je'el bix a wilico' c yumen 
jun túul kakaas pixan túuchi'ita'an tumen Ku u ti'al u betic a mukyaj. 
16Let o'olale' túuchi'it wa máax ti' a palitzilo'oba' ca u caxant jun túul máac 
yojel u pax arpa, tumen beyo' le quéen u beet a mukyaj le kaakas pixano', leti'e' 
cu paxic le arpa u ti'al u jóomol a wóol. 
17Saule' tu núucaj: Caxte'ex ma'ax u yojel pax arpa, ca a taase'ex ti' teen. 
18Jun túul ti'obe' tu ya'alaj túun: Tene' tin wilaj jun túul ti' u paalal Isaí le j 
Belenile', ma'alob u yojelil paax; bey xan leti'e', jun túul aj ba'atel j xiixib máac, 
cu t'aan yéetel na'atil; qui'ichquelem, cu dzo'ocole' cu xooc yéetel u yáantaj 
Yuumtzil. 
19Saúl túune' tu túuchi'itaj aj bisaj t'aano'ob ti' Isaí u ti'al ca a'ala'ac ti': Túuchi'it 
ti' teen a paal David le cu canan j tamano'obo', 
20Isaí túune' tu túuchi'itaj David tu yicnal Saúl. Pa'ate' yéetel leti'e' tu túuchi'itaj 
ti' Saúl jun túul burro yéetel u cuuch waaj, jun chúuj u kéewelil vino yéetel jun 
túul chan j taman. 

21Bey kuchic David tu táan Saulo', ca j p'áat j meyaj tu yicnal, Saule' tu sen 
yaabiltaj Davide', ca tu ch'a'aj u palitzilte. 
22Saule' tu túuchi'itaj aj bisaj t'aan ti' Isaí, tu'ux cu káatic ca p'a'atac David tu 
yicnal, tumen sen lúub utzil tu táan u yich. 
23Bey túuno', le quéen ch'a'abac ca'ach Saúl tumen le kaakas pixan túuchi'ita'an 
tumen Ku, Davide' cu jo'op'ol ca'ach u paxic le arpao'. Beyo' Saule' cu yantal u 
yóol yéetel cu ch'a'ic muuk ca'achi', cu yu'ubicubáa utz yanil, cu tzelicubáa 
ca'ach le kaakas pixan ti'o'. 

1 Samuel 17 

Davide' cu quiimsic jun túul j wa'apach' 

1Le filisteobo' tu much'ajuba'ob Soco jun p'éel u caajil Judá u ti'al le ba'atelo', 
ca j je'elo'ob Efes-damim chúumuc ti' Soco yéetel Azeca. 
2Saúl xan yéetel le j israelitaobo' tu much'ajuba'obe', ca j je'elo'ob tu táax kóom 
lu'umil Elae', ca tu nu'ucbesajuba'ob u ti'al ba'atel yéetel le j filisteobo'. 
3Le j filisteobo', ti' yano'ob ca'ach ti' jun p'éel pu'uque', le j israelitaobo', ti' 
yano'ob ca'ach tu láake', cu ja'atzalo'ob tumen le táax kóom lu'umo'. 
4Chéen ti' lelo', ichil u aj ba'atelo'ob le j filisteobo', jóok jun túul aj ba'atel míin 
ca'a sáap ca'anlil u baaquel. U kaaba'e' Goliat, ti' cajacbal ca'ach Gate'. 
5Tu poole' u dzamaj ca'ach jun p'éel p'óoc bronce u ca'aj, u balmaj xan u wíinclil 
yéetel jun p'éel búuquil ba'atel bronce u ca'aj cincuenta kilos aalil. 
6Beeta'an xan u bakal ooc yéetel bronce, u ti'al balic u tzeleco'ob yéetel jun 
p'éel u nu'ucul ba'atel cu bisic ca'ach tu queléembal. 
7U yooc u lóomte'e', sen nojoch bey u x pechechil u sacalta'al nooke', u ni' le 
lóomte'o' fierro u ca'ajo', máanja'an ca'ach seis kilos aalil. Táanil ca'ach ti'e' cu 
bin u palitzil. 
8Goliate' j wa'alaje' ca tu ya'alaj ti' u aj ba'atelo'ob le j israelitaobo': ¿Ba'ax u 
ti'al ca tzoolquinticabaex j ba'atel? Je'el bix teen j filisteone', te'exe', u 
palitzile'ex Saúl, yéeye'ex jun túul ichile'ex u ti'al ca taalac j ba'atel tin wéetel. 

9Wa j xiib u ti'al j ba'atel tin wéetel u ti'al ca u pa'a in muuke', to'one' j kubicbáa 
u ti'al ca a palitzilto'one'ex; ba'ale' wa quin pa'ic u muuke', te'exe', bíin c 
palitzilte'ex. 
10Ti' le kiina', quin caxantic ba'atel ti' u aj ba'atelilo'ob Israel: ¡Dza'ex ti' teen 
jun túul j xiib u ti'al ca ba'atelnac tin wéetel! 
11Le ca tu yu'ubaj Saúl yéetel tuláacal u aj ba'atelilo'ob le j israelitaob ba'axo'ob 
cu ya'alic le j filisteo', tu ch'a'ajo'ob sajaquil. 
12Yaan ca'ach jun túul j xiib tu caajil Belén cu kaaba'intic Isaí, dzo'oc ca'ach u 
sen nuxibtal tu kiinilo'ob Saúl. Le j xiiba' yaan ca'ach ocho u paalal, jun túul ti' 
leti'obe' cu kaaba'intic David. 
13-14U yáax óox túul nucuch paalale' cu kaaba'intico'ob Eliab, Abinadab yéetel 
Samae', dzo'oc ca'ach u bino'ob tu yicnal Saúl u ti'al le ba'atelo'. David u 
chichnilo'obe', 
15cu bin ca'ach tu'ux jelecbal Saule', cu ca'a suut Belén u canant u j tamano'ob 
u taata. 
16Ca'aliquil beyo' le j filisteo', cu jóokol u caxant ba'atel ti' le j israelitaob 
ja'atzcab kiin yéetel ocnaj kiin, bey tu beetilac sáansamal cuarenta kiino'ob. 
17Jun p'éel kiine', Isaie' tu ya'alaj ti' David u paal: Ch'a'a bey veinte u wuudzul 
kéelbil trigo, yéetel diez waajo'obe', ca a bis tu séeblaquil tu'ux jelecbal a 
sucu'uno'obo'. 
18Bis xan le diez queso'ob ti' le aj nu'ucbesaj ba'atelo'. Il a wil bix yanil a 
sucu'uno'ob, taas ti' teen wa ba'ax bey u chíiculal toj u yóolo'obe'. 
19Ca'aliquile', Saúl yéetel u sucu'uno'ob David bey xan tuláacal le j israelitaobo', 
ti' ca'ach yano'ob tu táax kóom lu'umil Ela u ti'al j ba'atel yéetel le j filisteobo'. 
20Tu láak kiine' Davide', j líik piknal u sáastal, tu p'ataj le j tamano'ob u ti'al j 
canantbil tumen yanal máac, ca j bin u bis le ba'axo'ob dzaab u bis tumen Isaio'. 
Le ca j kuch tu'ux cu yúuchul je'elelo', le aj ba'atelo'obo', táan u 
nu'ubecsicuba'ob u ti'al le ba'atelo', táan u dzáico'ob u yawatil ba'atel. 

21Le j israelitaob yéetel le j filisteobo', tu tzolajuba'ob actáanil. 
22Davide' tu p'ataj le ba'ax cu bisic u ti'al canantbil tumen le máax canantic u 
nu'uucul le ba'atel yéetel le ba'axo'ob kabéeto'obo', ca j bin áalcabil ichil le 
tzoololo'ob u káat chi'it bix yanil u sucu'uno'obo'. 
23Ca'aliquil táan u t'aan tu yéetelo'obe', le aj ba'atel j filisteo cu kaaba'intic 
Goliat caajnáal Gato', jóok ichil u tzoolol le j filisteobo', ca tu ca'a a'alaj ti' le j 
israelitaob je'el bix ca'ach u beetic sáansamalo'. Davide' tu yu'ubaj. 
24Chéen p'elac tu yiljilaco'ob le j xiib le j israelitaobo', sen ooc sajaquil ti'obe', 
ca j luko'ob áalcabil tu táan, 
25ca'aliquil táan u ya'alico'ob: ¿Dzo'oc wa a wilique'ex le máac dzo'oc u 
jóokolo'? ¡Dzo'oc u taal u caxant ba'atel ti' Israel! Le máax j xiib u ti'al pa'ic u 
muuke', bíin dza'abac ya'abcach ayikalil ti' tumen ajaw, bíin xan u dzáa ti'e' u 
x ch'upul paal u ti'al u yatantej, cu dzo'ocole' u láako'obe', bíin jáawac u 
bo'otico'ob patan. 
26David túune' tu káat chi'itaj ti' le máaxo'ob yaan tu tzéelo': ¿Ba'ax bíin 
dza'abac ti' le máax bíin quíimsic le j filisteo' u ti'al u beetic u jáawal u po'och'ol 
Israela'? Tumen, ¿máax le ma' ocsaj óol j filisteo u ti'al ca u t'an j ba'atel u 
múuch' aj ba'atelo'ob cuxa'an Junab Ku? 
27Leti'obe' tu ya'alajo'ob ti' le ba'ax dzo'oc u yáax a'ala'al u dza'abal ti' máax bíin 
quíimsic Goliato'. 
28Ba'ale' Eliab u nojoch sucu'un David bey dzo'oc u yu'ubic u t'aan yéetel le 
máaco'obo', sen j p'u'uje' ca tu ya'alaj ti': ¿Ba'ax j taalech a beet waye'? ¿Máax 
ta p'ataj canantic le jujun túul j tamano'ob yaan te x tocoy lu'umo'? Tene' in 
wojel suuc a wocsicabáa tuláacal tu'ux yéetel keechel tuuculo'ob, tumen chéen 
taalajane'ech a wila'a u yúuchul le ba'atelo'. 
29Davide' tu núucaj: ¿Ba'ax tin beetaj, wa ma' chéen j t'aanajen? 
30Cu dzo'ocol u lukul tu yicnal u sucu'une', tu káataj ti' u láak máaque', ca j 
a'ala'ab ti' je'el bix tumen le yáaxo'. 

31Dze'edzec máaxo'ob u'uy le u káat chi' Davide', j bino'ob u tzicbalto'ob ti' Saúl, 
Saule' tu túuchi'itaj t'anbil. 
32David túune' tu ya'alaj ti' Saúl: Mix máac unaj u lúubul u yóol tu yo'olal le j 
filisteo', tumen teen jun túul u palitzil a Tzicbe'enil, bíin xi'iquen j ba'atel tu 
yéetel. 
33Saule' tu núucaj: Ma' bíin páatac a bin j ba'atel tu yéetel le j filisteo', tumen 
teche' jach paalech; ba'ale' leti'e' j líik tu paalil jun túul aj ba'atel máac. 
34Davide' tu núucaj: Le u palitzil a Tzicbe'enila', le táan ca'ach cu canantic u j 
tamano'ob in taatae', wa cu taal ca'ach jun túul león wa jun túul oso u bis jun 
túul j tamane', 
35cu bin ca'ach in chucpachte cu jáanpaytic tu chi'; wa cu suticubáa ca'ach u 
puljubáa tu yóokole', cu cháachic tu cama'ache', cu nonocjadztic tac quéen u 
quíimse. 
36Bey túuno', quex wa jun túul león wa quex jun túul osoe', u palitzil a 
Tzicbe'enile', cu quíimsic. Le j ma' ocsaj óol j filisteo', bey xan bíin úuchuc ti', 
tumen dzo'oc u ya'alic ca ba'atelta'ac u múuch' aj ba'atelo'ob cuxa'an Junab Ku 
37Le Yuumtzil j toquen ti' le león wa ti' le osoo', leti' xan bíin toquiquen tu kab 
le j filisteo'. Saúl túune' tu ya'alaj ti': Xeen túun, Yuumtzil bíin u láakintech. 
38Cu dzo'ocole' Saule' tu beetaj u dza'abal u búuquint David le u búuquil u 
ba'atel cu búuquintic leti'o', tu beetaj xan u dza'abal jun p'éel p'óoc bronce u 
caaj tu pool yéetel tu beetaj u ba'alal u wíinclil yéetel u búuquil ba'atel. 
39Tu dzooque', Davide' tu kaxnaktaj u máascabe', ca tu yóoltaj xíimbal, tu 
yo'olal ma' suuc ti'e'. Tu séeblaquil tu ya'alaj ti' Saúl: Ma tu páajtal in xíimbal 
wa in búuquintmaj le ba'ala', tumen ma' suuc teni'. Tu láaj pitaj tu yóokol le 
ba'alo'obo', 
40ca tu ch'a'aj u xóolte', ca tu yéeyaj cinco tuunicho'ob dzidzipquil te j t'o'ol 
ja'o', ca tu jupaj ichil u sáabucan, tu machaj xan u yúuntune' ca j bin ba'atel' 
yéetel le j filisteo'. 



713 

 

Biblia Maya 
© 1992, Sociedades Bíblicas Unidas. 

 

 
 

 

41Le j filisteo xano' jo'op' u nadzicubáa jujun p'íitil tu yicnal David. Táanil ti' 
leti' cu bin ca'ach u palitzil. 
42Le ca tu líiksaj u yich le j filisteo u pactic Davido', tu yilaj chéen jun túul 
chacxique'en paal qui'ichquelme', ca tu cha'aj báaxalil, 
43ca tu ya'alaj ti': ¿Táan wa a tucultic jun túul peeken u tial ca taalaquech a 
jadzen yéetel che'? Tu séeblaquile' tu loolob t'antaj David tu kaaba' u ku. 
44Tu ya'alaj xan ti' David: ¡Co'oten waye', bin in ca'aj in dzáa a bakel u ti'al u 
tzéenticubáa le ch'íich'o'ob cu xiknalo'ob yéetel ti' dzíidzic ba'alche'ob káax! 
45Davide' tu núucaj: Teche' ca taal tin wóokol yéetel máascab, lóomte' yéetel 
jabalina, ba'ale' tene' quin taal ta wóokol tu kaaba' Yuumtzil ti' máax yaan 
tuláacal páajtalil, u Junab Ku u múuch' aj ba'atelo'ob Israel, le máax dzo'oc a 
p'u'ujsico'. 
46Bejela'e', Yuumtzil bíin u kubech tin kab, bejela'e' bíin in quíimsech u ti'al ca 
in kup a pool, bey xan u quimenilo'ob u múuch' aj ba'atelilo'ob le j filisteobo', 
bíin in dzáa ti' le ch'íicho'ob cu xiknalo'ob yéetel ti' dzíidzic ba'alche'ob yaan j 
káaxo'. Beyo' tuláacal yóokolcaab bíin ojéeltic yaan Ku Israel; 
47tuláacal le máaxo'ob much'ucbalo'ob waye', bíin u yojéelto'ob, Yuumtzile' ma' 
tu tocsaj yéetel máascab mix yéetel lóomte'i. Le ba'atela', u ba'atel Yuumtzil, 
leti' bíin u kubech tin kab. 
48Le j filisteo', j líik u ti'al j bin u nactáant David, David xane' tu nu'ucbesajubáa 
ba'atel yéetel le j filisteo'; 
49tu yocsaj u kab tu sáabucane', ca tu jóokesaj jun p'éel tuunich, ca tu dzaj tu 
yúuntun ca tu ch'iinaj le j filisteo tu yéetelo', ca tu tza'aysaj tu táan jo'olal. Le 
ca j ch'íic le tuunich tu táanil u pool le j filisteo' nockajal tu beetaj lu'um. 
50Bey úuchic u pa'abal u muuk le j filisteo tumen Davido'. Chéen yéetel jun 
p'éel yúuntun yéetel jun p'éel tuuniche', Davide' tu quíimsaj jun pati'. Cu 
dzo'ocole' mina'an ca'ach u máascab, 

51j bin áalcabil tu yicnal le j filisteo', ca tu ch'a'aj u máascab, tu jóokesaj tu 
piixe', ca tu dzo'oc quíimsaj. Cu dzo'ocole' tu cúul kuptaj u caal. Le ca tu yilaj 
le j filisteob dzo'oc u quíimsa'al u asab j xiibil u aj ba'atelo'obe', j áalcabnajo'ob. 
52U j xiibilo'ob túun Israel yéetel Judae', tu dzajo'ob u yaawtilo'ob ba'atele', ca 
j bino'ob u ch'a'apachto'ob tac u yocbal Gat yéetel tu jool u caajil Ecrón. Bey 
túuno' tuláacal le bej cu bin Saaraim tac Gat yéetel Ecrono', chup yéetel 
wíinclilo'ob quimentaco'ob u aj ba'atelo'ob le j filisteobo'. 
53Cu dzo'ocol u ch'a'apachtico'ob le j filisteobo', le j israelitaobo' j suunajo'ob u 
ch'a'ob tuláacal ba'ax tu p'ato'ob le j filisteob le tu'ux cu je'elelo'obo'. 
54David túune' tu ch'a'aj u pool le j filisteo' ca tu bisaj Jerusalén, ba'ale' u nu'ucul 
u ba'atele' tu dzáaj ichil u chuybil naj. 
55Ca'aliquil táan u jóokol David j ba'atel yéetel le j filisteo', Saule' tu káat chi'itaj 
ti' Abner u j noojoch u aj ba'atelo'ob: Abner, ¿Máax u taata le j xi'ipalo'? 
56Abnere', tu núucaj: quin jalach t'antic ti' a Tzicbe'enil ma' in wojeli'. Le ajawo' 
tu ya'alaj: Káatchi'it máaxi'. 
57Bey túuno', ca'aliquil táan u suut David dzo'oc u quíimsic le j filisteo' u 
ch'úuymaj u poolo', Abnere' tu machaj tu kabe' ca tu bisaj tu yicnal Saúl, 
58Saule' tu káat chi'itaj: J xi'ipaal, a'al teen, ¿máax a taata? Davide' tu núucaj: 
U paalen Isaí, j Belenil u palitzil a Tzicbe'enil. 

1 Samuel 18 

David yéetel Jonatane', cu dzico'ob u t'anil u paaclan bisicuba'ob 

1Le ca j dzo'oc u t'aan David yéetel Saule', Jonatane' kuch u sen bisajubáa tu 
yéetel David, tu yaabiltaj je'el bix u yaabiltmubae' 
2Saúl xane', tu ch'a'a u ti'al u palitzilte líikbal ti' le kiino', ma' tu cha'aj u suut 
tu yotochi'. 
3Jonatán yéetel Davide', tu dzajo'ob u t'aanil u paaclan bisicuba'ob mina'an u 
xuul, tumen Jonatane' tu yaabiltaj David je'el bix u yaabiltmajubae'. 

4Jonatane', tu lukesaj xan u suyem bey xan u teep' le u dzaama'ob ca'ache', ca 
tu dzaj ti' David pa'ate' yéetel u máascab, u x p'úunche' yéetel u kaxnak. 
5Davide' tu ye'esaj sen nu'uca'anil u ti'al u dzo'ocbesic tuláacal ba'ax cu 
túuchi'ita'al ti' u beete, ca j dzaab ti' tumen Saúl u beet u nojochil le aj 
ba'atelo'obo'. Lelo' j lúub utzil ti' tuláacal le aj ba'atelo'obo', bey xan ti' u aj 
dzíibo'ob Saúl. 

U kux óolal Saúl tu yo'olal u qui' t'anta'al David 

6Ba'ale', le ca j suunaj le aj ba'atelo'ob cu dzo'ocol u quíimsa'al le j filisteo tumen 
Davido', ti' tuláacal le caajo'obo', jóokla'aj co'olelo'ob kamic ajaw Saúl táan u 
yóokoto'ob yéetel qui'imac óolal u ch'a'amajo'ob u pandero'ob yéetel boboj 
paaxo'ob. 
7Ichil u kaay le co'olelo'obo', cu sen a'alico'ob: Saule' tu quiimsaj mil j xiibo'ob, 
Davide' tu quiimsaj diez mili'. 
8Lelo' tu beetaj u chi'ichnactal Saúl, ca tu ya'alaj ichil u p'uja'anil: Ti j Davide' 
cu ka'ayal tu quiimsaj diez mil j xiibo'ob ti', tene' chéen mil. ¡chéen cu binetic 
u beeta'al u chi'ic le ajawtal! 
9Líikbal ti' le kiino', Saule' jo'op' u pactic David yéetel x ma' utzil óolal. 
10Tu láak kiine' le kaakas pixan túuchi'ita'an tumen Kuo', j ooc ti' Saule', ca 
jo'op' u máan bey ma' tu yóol yane' ichil u jalach naje'. Davide' táan ca'ach u 
paxic le arpa je'el bix suuquile', Saule' u machmaj ca'ach u lóomte'. 
11Tu séeblaquile', Saule' tu líiksaj u lóomte' u ti'al u báaj lomtic David te j pako', 
ba'ale' Davide' tu jechaj u loom Saúl ca'a téen. 
12Saule' sajac ca'ach ti' David, tumen Yuumtzile' cu yáantic David, ba'ale' dzo'oc 
u jáawal u yáanta'al leti' 
13Let o'olale' tu lukesaj tu yicnale', ca tu dzáa u beet u nojochil ti' jun múuch' 
aj ba'atelo'ob, tu táano'ob cu bin u ti'al j ba'atel, cu dzo'ocole' cu ca'a suut. 
14Tu yo'olal cu yáanta'al tumen Yuumtzile', Davide' cu jóokol ma'alobil ti' 
tuláacal ba'ax cu beetic. 

15Let o'olal Saule' sajac ca'ach ti', tumen cu yilic bix u bin utzil ti', ti' tuláacal 
ba'ax cu beetic. 
16Ba'ale' tuláacal Israel yéetel Judae', u yabiltmajo'ob ca'ach David, tumen leti' 
nu'ucbesico'ob u ti'al u bino'ob j ba'atel, bey xan u ti'al u suuto'ob. 
17Jun p'éel kiine' Saule' tu ya'alaj ti' David: Bin in ca'aj in dzáa ti' teech X Merab 
in yáax x ch'upul paal u ti'al a watantej, chéen ba'ale', yaan a beeticabáa j xiibil 
ba'atel u ti'al ca ba'atelnaquech u ti'al Yuumtzil. Saule' táan ca'ach u tucultic 
ma' kabéet u quíimsic tu kabili', tumen bíin lúubuc tu kab j filisteob u ti'al ca 
quíimsa'ac. 
18Ba'ale' Davide' tu núucaj: Tene' mix máaquen, mix máaco'ob xan in 
láaktzilo'ob tu lu'umil Israel u ti'al ca u ja'aninten u ajawil Israel. 
19Ba'ale' le ca j kuch u kiinil u dzáic Saúl x Merab u x ch'upul paal u yatant 
Davide', ma' tu dzo'ocbesaj u t'aani', tumen tu dzáa ti' Adriel, j Meholail. 
20Ba'ale' x Mical, u láak u x ch'upul paal Saule', utz ca'ach David tu yich. Le ca 
j tzicbalta'ab ti' Saule' j qui'imacchaj u yóol ca tu yojéeltaj, 
21tu tucultaj u dzáic u ti'al u yatant Davide', u ti'al ca u beet letie', u lúubul 
David tu kab le j filisteobo'. Tu ca'a a'alaj túun ti' David: Beje'elae', yaan in 
ja'anintiquech. 
22Cu dzo'ocole' Saule' tu túuchi'itaj ti' u palitzilo'ob: T'aanene'ex ta juunale'ex 
yéetel David u ti'al ca a wa'ale'ex ti', teen ajawe' jach in yabilmaj, cu dzo'ocole' 
utz u lúubul tu yich tuláacal in palitzilo'ob, let o'olal unaj in ja'anintic. 
23U palitzilo'obe', j bino'ob u ya'alo'ob ti' David, ba'ale' leti'e' tu núucaj ti'ob: 
¿Te'exe' ca tucultique'ex wa chéen ch'a'abil quin in beetic u ja'anitiquen yum 
ajaw jun túul máac óotzil mix ba'al yaan ti' je'el bixena'? 
24U palitzilo'ob Saule', j bino'ob u ya'alo'ob ti' leti' ba'ax tu ya'alaj David. 
25Saúl túune', bey taac u beetic u lúubul David tu kab le j filisteobo', tu núucaj 
ti'ob: Ale'ex ti' David je'el in kamic yanal ba'ax ti' le suuc u dza'abal u ti'al u 

mu'ujul jun túul x atantzile', teen ajawe', asab utz tin t'aan ca u kub teen cien 
u yot'elo'ob u xiibil j filisteob u ti'al in dzáic u bo'olal in aj p'eeco'ob. 
26U palitzilo'ob Saule', tu bisajo'ob le péectzil ti' Davido', Davide' tu tucultaj 
dzo'oc u kuchul u kiinil u beeticubáa u ja'an ajaw. Ma'ili' kuchuc le kiino', 
27Davide' tu yactáantaj u aj ba'atelo'obe', ca j bin u quíims docientos j filisteob; 
cu dzo'ocole', tu bisaj u yoot'el u j xiibilo'ob ti' ajaw, ca tu kubaj ti' u ti'al ca 
ja'aninta'ac. Saúl túune' tu dzáa x Mical u x ch'upul paal ti' David u ti'al u 
yatantej. 
28Ba'ale' le ca tu yilaj Saúl cu yáanta'al David tumen Ku yéetel yabila'an tumen 
x Mical u x ch'upul paale', 
29j t'úub u sajaquile', ca tu beetubáa aj p'eec u ti'al tuláacal u kiinilo'ob u cuxtal. 
30Cu dzo'ocole', je'el jay téen cu jóokol u nuuquilo'ob le j filisteob j ba'atele', 
Davide' asab ma'alob u pa'a muuk ti' u chuucáan u nuuquilo'ob u aj ba'atelo'ob 
Saúl, bey túuno' sen kuch tzicbil le j Davido'. 

1 Samuel 19 

Saule' cu yóoltic u quíims David 

1Saule' tu ya'alaj ti' Jonatán yéetel ti' tuláacal u nuuquil u aj ba'atelo'ob ca u 
quíimso'ob David. Ba'ale' Jonatane' jach u yabiltmaj ca'ach David, 
2le t o'olale' tu dzaj u yojéelte: Saúl in taatae' táan u caxtic bix u quíimsiquech. 
Ja'atzcab sáamale', canantabáa, ta'acbaesabáa ti' jun p'éel x mucul cúuchil. 
3Tene' bíin jóokoquen yéetel in taata, te j káax tu'ux bíin yanaquecho'. Bíin 
t'aanaquen tu yéetel ta wo'olal, u ti'al in wojéeltic ba'ax cu yúuchul, cu 
dzo'ocole' quin dzáic a wojéeltej. 
4Jonatane' j t'aanaj yéetel Saúl u ti'al u dzáic utzil David. Tu ya'alaj ti': A 
Tzicbe'enile' ma' u najmal u beetic mix jun p'éel loob ti' David a palitzili', tumen 
ma' u beet mix jun p'éel kaas ti' a Tzicbe'enili', ba'ale' tu beetaj jun p'éel nojoch 
utz; 

5tumen tu dzajubáa tu chi' quíimil le ca tu quíimsaj le j filisteo', Yuumtzile' tu 
tocaj jun puli' Israel. A Tzicbe'enile', j qui'imacchaj u yóol tu yo'olal. ¿Ba'ax teen 
bíin xi'ic a Tzicbe'enil u quíims jun túul j ma' si'ipil, u ti'al ca a quíims David 
wa mix ba'al kaas u beetmaj? 
6Le ca tu yu'uba'al Saúl bix u tuucul Jonatane', tu ya'alaj: Quin jalach t'antic tu 
kaaba' Yuumtzil ma' bíin quíimic Davidi'. 
7Jonatán túune' tu t'anaj Davide', ca tu tzicbaltaj ti' tuláacal ba'ax tu ya'alaj u 
taata. Cu dzo'ocole' tu bisaj tu yicnal Saúl, David xane' tu beetaj u palitzilil u 
ti'al Saúl, je'el bix suuquile'. 
8Chu'unpaj tu ca'a téen le ba'atelo', Davide' jóok u ba'atelt le j filisteobo', ca tu 
pa'aj u muuko'ob, tu dzáanchetajo'obe' ca tu beetaj u púudzulo'ob. 
9Le ca j ch'a'ab Saúl tu ca'a téen tumen le kaakas pixan túuchi'ita'an tumen 
Yuumtzilo'; culucbal ca'ach tu yotoch u machmaj u lóomte' ca'aliquil táan 
ca'ach u pax David, 
10tu yóoltaj u loom David te j pak tu yéetel u lóomte'. Ba'ale' Davide' páatchaj 
u jechic le loomo', ca j ch'íic u lóomte' Saúl te j pako'. Ti' le áakabo', Davide' j 
áalcabnaje', ca j púudzi. 
11Saule' tu séeblaquil u túuchi'itaj u aj meyajo'ob ca xi'ico'ob tu yotoch David, 
u ti'al u ch'úucto'ob u jóokol tu yo'olal u quíimsico'ob tu láak kiin. Ba'ale' x 
Mical u yatan Davide', tu dzaj u yojéelt yéetel le t'aano'oba': Wa ma' ta jechic 
le quíimil ti' le áakaab'a, sáamale' quimenech. 
12Tu séeblaquil x Micale', tu yéemsaj David tu jool coolom kiine', ca j páatchaj 
u púudzul David. 
13Cu dzo'ocole' x Micale' tu ch'a'aj jun túul j beetbil kue' ca tu chicuntaj ti' káan, 
ca tu dzaj tu tojil u pool jun p'éel jit'bil u tzo'otzel j yuuque', ca tu pixaj yéetel 
jun p'éel teep'. 
14Le ca tu túuchi'itaj Saúl ti' u aj ba'atelo'ob ca u macho'ob David, x Micale' tu 
ya'alaj ti'ob koja'an. 

15Ba'ale' Saule' tu ca'a túuchi'itaj u aj ba'atelo'ob machic Davide', ca tu ya'alaj 
ti'ob: ¡Quex ti' yaan tu kaane', jóokese'ex ca a taase'ex ti' teen ca in quíimsej! 
16U aj ba'atelo'ob Saule' j ooco'ob tu yotoch David, ba'ale' tu yilajo'ob chéen jun 
p'éel j beetbil ku dza'an u tzo'otzel u pool yéetel u jit'bil u tzo'otzel j yuuc yaan 
te j káano'. 
17Saúl túune' tu ya'alaj ti' x Mical: ¿Ba'axten ta tusajen u ti'al ca a cha'a' u 
púudzul in aj p'eec? X Micale' tu núucaj: Tumen letie', tu jalach t'antaj u 
quíimsiquen wa ma' tin cha'ic u púudzul. 
18Bey úuchic u páajtal u púudzul Davido'. J bin u yila'a' Samuel tu lu'umil 
Ramae' ca tu tzicbaltaj ti' tuláacal ba'ax beeta'ab ti' tumen Saúl. Cu dzo'ocole', 
David yéetel Samuele' j bino'ob j cajtal Naiot. 
19Le ca tu yojéeltaj Saúl ti' yaan David Naiot tu lu'umil Ramae', 
20tu túuchi'itaj u aj ba'atelo'ob machic. Le ca j kuch le máaco'ob 
túuchi'ita'abo'ob tumen Saulo', tu yilajo'ob jun múuch' aj bóobato'ob táan u 
tze'eco'ob actáanta'ano'ob tumen Samuel. Tu séeblaquil j ch'a'abo'ob xan tumen 
u pixan Ku le máaxo'ob j túuchi'ita'ano'ob tumen Saulo', ca j jo'op' xan u 
tze'eco'ob. 
21Le ca tu yojéeltaj Saule', tu túuchi'itaj u láak máaco'ob, ba'ale' jo'op' xan u 
tze'eco'ob. Tu túuchi'itaj Saúl u yóox jaatz, ba'ale' jo'op' xan u tze'eco'ob. 
22Saúl túune' j bin leti' Ramá, le ca j kuch tu'ux yaan u nojoch chultuunil le ja' 
yaan Secuo', tu káat chi'itaj tu yo'olal Samuel yéetel David, yanchaj máax a'alic 
ti' yano'ob Naiot tu lu'umil Ramae', 
23ca tu tojtáantaj Saúl u bini'. Ba'ale' j ch'a'ab xan tumen u pixan Ku, Saule' j 
jo'op' u tze'ec, ca j bin u xíimbal tac naiot tu lu'umil Ramá; 
24cu dzo'ocole' tu pitaj u nook, ca p'áat bey chacnulil ca'aliquil táan u tze'ec tu 
táan Samuel buul kiin yéetel buul áakab. Ti' cu taal le t'aan: ¿Jun túul j aj 
bóobat xan Saúl? 

1 Samuel 20 

Jonatane' cu yáantic David 

1Davide' j púudz Naiot tu lu'umil Ramae' ca j bin tu yicnal Jonatán u ya'al ti': 
¿Ba'ax in beetma? ¿Ba'ax in si'ipil? ¿Ba'ax tin beetaj ti' a taata u ti'al ca u 
ch'a'apachten u ti'al u quíimsiquen? 
2Jonatane' tu núucaj: ¡Ma' u yóoltic Ku! ¡Ma' bíin u quíimsechi! Ka'ajac ti' teech 
in taatae', ma' tu beetic mix ba'al nojoch wa chichan, wa ma' tu yáax a'alic ti' 
teen. ¿Ba'ax teen bíin u mucult ti' teen in taata lela'? ¡Lelo' ma' bíin úuchuqui'! 
3Ba'ale' Davide' tu sen a'alaj: A taatae' u yojel utz in lúubul ti' teech, ma' u káat 
wal u dzáa a wojéelte', tu yo'olal ma' a chi'ichnactal. ¡Ba'ale' quin jalach t'antic 
tu yo'olal Yuumtzil yéetel ta wo'olal, tu chi' quíimil yanilen! 
4Jonatán túune' tu káat chi'itaj ti': ¿Ba'ax a káat ca in beet ta wo'olal? 
5Davide' tu núucaj: Ile, sáamale' u kiinbesajil chichan uj, tene' unaj in cutaal tu 
tzéel le ajawo'. Ba'ale' cha'a in ta'acbesiquinbáa j káax tac u yocbal kiin ca'abej, 
6wa cu káat chi'itic ti' teech a taata tu'ux yanene', a'al ti' tin wa'alaj ti' teech ca 
a cha'a in bin Belén tin caajal tumen jach ka'ana'an, tumen tuláacal in 
láaktzilo'ob bíin u much'ajuba'ob u kiinbeso'ob quíimsbil ba'alche', cu beeta'al 
ja'abe'en ja'abo'ob. 
7Wa tu núucaj ma'alobile', je'el u páajtal u jéedzel in wóole'; Ba'ale' wa cu 
p'u'ujule', ojéelte' dzo'oc u tucultic u beetic loob ti' teen. 
8Bey túuno' beet ti' teen le utza', tene' a palitzilen, c dzaamaj u jalach t'aanil c 
bisicbáa tu táan Yuumtzil. Ba'ale', wa sipinaja'anene', quíimsen ta kabil. Ma' 
kabéet ca bisen tu yicnal a taatai'. 
9Ba'ale' Jonatane' tu núucaj: ¡Ma' a tuucul beyo'! Wa bíin kuchquen in wojéelt 
taac u beetic ti' teech loob in taatae', bíin in wa'al ti' teech. 
10David túune' tu káat chi'itaj ti': ¿Máax bíin taasic ti' teen u t'aanil wa dzíic 
t'aanajic a taata? 
11Jonatane' tu núucaj: Co'oten tin wéetel, co'ox te j káaxo'. Tu ca'a túulalo'ob j 
bino'ob te j káaxo', 

12te'elo', Jonatane' tu ya'alaj ti' David: Quin jalach t'antic ti' teech tu kaaba' 
Yuumtzil u Ku Israel, ichil sáamal yéetel ca'abej, bíin in wojéelt u tuucul in 
taata. Wa utz u tuucul ti' teche', bíin in túuchi'it a'albil ti' teech; 
13ba'ale', wa in taata u tucultmaj u beetic ti' teech loobe', Yuumtzil bíin u yaayaj 
jadzen wa ma' tin wa'alic ti' teech yéetel wa ma' tin wáantiquech j púudzul 
yéetel jéedzel. ¡Yuumtzil bíin u yáantech je'el bix tu yáantajilac in taatae'! 
14Ba'ale' wa láili' cuxa'anen ti' le kiino', beet ti' teen utz je'el bix tu beetajilac ti' 
teech utz Yuumtzilo'. Wa quin quíimile', 
15-16ma' u cóomtal a wóol a beetic utzil ti' in láaktzilo'ob. ¡Yuumtzil bíin u p'is 
óolt a aj p'eeco'ob, u ti'al ca u jach láaj xu'ulso'ob! Yéetel le t'aano'oba', 
Jonatane' tu beetaj jun p'éel nup t'aan yéetel David, 
17tu yo'olal yabilta'an David tumen Jonatane', tu ca'a beetaj tu yéetel le jalach 
t'aano', tumen jach u yabilmaj je'el bix u yabiltmubae'. 
18Cu dzo'ocole' tu ya'alaj ti': Sáamal u kiinbesajil chichan uj, bey tumen mix 
máac bíin culac ta káanche'o', yaan u yila'al mina'amech. 
19Ba'ale' tu yóox p'éel kiine', yaan u jach ila'al mina'anech. Bey túuno', xeen te 
j cúuchil tu'ux ta ta'acbesabáa yáaxo', p'áaten tu'ux mulquinta'an le 
tuunicho'obo'. 
20Tene' bíin in ch'iin óox p'éel x julubo'ob te j tzéelo', u ti'al in beetic bey táan 
in báaxal dzoone', 
21bíin in wa'al ti' in palitzil: Xeen a caxant le x julubo'ob. Wa quin wa'alic ti': 
Le x julubo'obo', ti' yano'ob naadz ti' techo', xeen a ch'a'ob, c bíin páatac a 
jóokol x ma' sajaquil tumen mix ba'al bíin úuchuc ti' teech. Quin jalach t'antic 
ti' teech tu kaaba' Yuumtzil. 
22Ba'ale', wa quin wa'alic ti': Le julubo'obo', ti' yano'ob náach ti' techo', xeen, 
tumen Yuumtzile' u káat ca xi'iquech. 
23Yuumtzil bíin u beet u aj jaajcunajil u ti'al tuláacal ja'abo'ob, le jalach t'aan 
dzo'oc c beetica'. 

24Davide' tu ta'acbesmajubáa te j káaxo', le ca j kuch u kiinil u kiinbesa'al le 
chichan ujo', le ajawo' j culaj janal tu yicnal le táasche'o'. 
25Culaj tu'ux suuc u cutal tu yicnal le pako'. Jonatane' j culaj actáan, Abnere' j 
culaj tu tzéel Saúl. U káanche' Davide' mix máac culaji'. 
26Ti' le kiino' ma' tu ya'alaj mix ba'al Sauli', tumen tu tucultaj j p'áat ma' utz 
yanili', tu tucultaj táan u yutzquinticubáa. 
27Ba'ale' tu ca'a p'éel kiinil le kiinbesajo', láili' mix máac culaj tu káanche' David. 
Saúl túune' tu káat chi'itaj ti' Jonatán u paal: ¿Ba'ax teen ma' j taal janal jo'oljeac 
u paal Isaí, mix xan j taal bejela'e'? 
28Jonatane' tu núucaj: Davide' tu ya'alaj ti' teen kabéet u jóomoch bin Belén. 
29Tu káat óoltaj ti' teen ca in cha'a u bin, tumen u láaktzilo'obe' táan u 
kiinbesico'ob u quíimsbil ba'alche'il le caajo', túuchi'ita'ab túun a'albil ti' tumen 
u sucu'un ca xi'ic. Tu ya'alaj xan ti' teen wa quin beetic le utz ti'o', cu jáan bin 
u xíimbalt u láako'ob. Let o'olal ma' j culac janal yéetel a Tzicbe'enili'. 
30Saule' j p'u'uj yéetel Jonatane', ca tu ya'alaj ti': ¡U yaal x kaakas maama! ¿Táan 
wa a tucultic ma' in wojel teche' u nadza'an éet óolech u paal Isái, u ti'al a 
subtal yéetel u ti'al u subtal a nae'? 
31Ca'aliquil cuxa'an leti' way j lu'ume' mix teech mix a ajawil bíin p'áatac 
jedzecnac. ¡Bey túuno' túuchi'it caxantabil ca taasa'ac ti' teen, tumen cu 
najmatic u quíimil! 
32Ba'ale' Jonatane' tu núucaj: ¿Ba'ax o'olal bíin quíimic? ¿Ba'ax tu beetaj? 
33Saule' tu líikesaj u lóomte' u ti'al u loobiltic Jonatán, bey úuchic u kuchul u 
yojéelt Jonatán yaan u tuuculil u quíimsa'al David tumen u taata. 
34Sen p'u'uj Jonatane', ca j líik ti' le táasche'ob, ma' jaan tu ca'a p'éel kiinil le 
kiinbesajo', tumen sen yaj óolnaj tu yo'olal David, bey xan tumen j po'och' 
tumen u taata. 
35Tu ja'atzcabil u láak kiine' ti' le súutuc u ya'almaj ti' Davide', j bin te j káax 
láakinta'an tumen jun túul u j táanquelem palitzil. 

36Ti' máax tu túuchi'itaj: Xeen áalcabil a ch'a'a le x julubo'ob bíin in pulo'ob 
yéetel le x p'unche'o'. Le palitzilo' j lacchaj u yáalcab ca'aliquil Jonatane', táan 
ca'ach u pulic jun p'éel julub u ti'al ca lúubuc náach ti'. 
37Le ca j kuch le palitzil le tu'ux j lúub le x julubo', Jonatane' tu yaawtaj ti' 
yéetel tuláacal u muuk: ¡Le julubo', ti' yaan náach ti' techo'! 
38Jonatane' tu ca'a awat a'alaj ti' le palitzilo': ¡Séebcunte, áalcabnen, ma' a 
wa'atal! U palitzil Jonatane' tu molaj le x julubo'obo' ca tu taasaj ti' u dzuulil, 
39ba'ale', ma' tu yojéeltaj mix ba'ali', tumen chéen Jonatán yéetel David u 
yojelo'ob ba'ax u káat ya'al le x mucul t'aano'obo'. 
40Cu dzo'ocole' Jonatane' tu kubaj u nu'uculo'ob u ba'atel ti' u palitzile', ca tu 
túuchi'itaj ti' ca u sut te j caajo'. 
41Chéen p'elac xi'ic le palitzilo', Davide' j jóok tu paach u múulil le 
tuunicho'obo', ca j noclaj j lu'um óox téen tu táan Jonatán. Cu dzo'ocole' tu 
dzu'udzajuba'obe', ca j okolnajo'ob tac jóomic u yóol David. 
42Tu dzoocbalaque', Jonatane' tu ya'alaj ti' David: Xeen yéetel x ma' sajaquilil, 
tumen le jalach t'aan c beetmajo', t beetaj tu kaaba' Yuumtzil, tumen dzo'oc c 
káatic ti' ca yanac chúumuc ti' to'on tuláacal ja'abo'ob, bey xan yéetel c 
ch'i'ibalo'ob. Cu dzo'ocole' Davide' tu ch'a'aj u beel, Jonatán xane' j suunaj te j 
caajo'. 

1 Samuel 21 

Davide' cu púudzul ti' Saúl 

1Davide' tu ch'a'aj u tojil Nobe', ca j bin u yila'a aj kiin Ahimelec, leti'e' jóok 
jaka'an u yóol u nuptáante' ca tu káat chi'itaj ti': ¿Ba'axten ca taal ta juunal mix 
máac láakintiquech? 
2Davide' tu núucaj: Ajawe tu kuben t'antaj ti' teen ca in beet juun p'éel ba'al, tu 
ya'alaj xan teen ma' unaj u yojéelta'al ba'ax o'olal tu túuchi'itajeni', mix unaj u 
yojéelta'al ba'ax t'aanilo'ob quin taasiqui'. Le j xiibo'ob in wéet taalaco'oba', tin 
wa'alaj ti'ob tu'ux bíin in wilo'ob. 

3Bey túuno', ¿ba'ax yaan ta wicnal u ti'al jaantbil? dzáaten cinco waajo'ob wa 
quex je'el jay p'éel yaan ti' teche'. 
4Le waaj yaan teno', ma' chéen je'el ba'ax waajile', jun páaycuuna'an. Ba'ale' 
bíin in dzáa ti' teech wa ma' u yocsuba'ob yéetel co'olelo'ob le máaco'ob 
láakintmailecho'. 
5Davide' tu núucaj tu jaajil u yóol: Je'el bix suuquil c jóokol j ba'atele', le 
co'olelo'obo' ma'atech u láakintico'ono'ob. Quex tumen lela' jun p'éel xíimbal 
suuc c beetic, le máaxo'ob láakintqueno', utz yanilo'ob ca jóoko'ob, bejela'e' 
dzo'oc u asab yutztal yanilo'ob. 
6Le aj kiin túuno', tu kubaj ti' David le waaj jun páaycunta'ano', tumen te'elo', 
chéen yaan le waajo'ob jun páaycunta'ano'ob u ti'al Yuumtzil lukesa'abo'ob ti' 
le kiinac te tu multuunil kultaj u ti'al u dza'abal choco waajo'ob u jeelinto'ob. 
7Ti' le kiinaco', ti' yaan ca'ach te j cúuchil jun túul u nojoch aj canan tamano'ob 
dza'an tumen Saúl, leti'e' yanchaj u p'áatal te j quili'ich najo'. Leti'e' jun túul j 
edomil cu kaaba'intic Doeg, u j nojoch u aj canan j tamano'ob Saúl. 
8Davide' tu ya'alaj ti' Ahimelec: ¿Yaan wa ta kab jun p'éel lóomte' wa jun p'éel 
máascab? Bey sen kabéet in dzo'ocbesic u kuben t'aan le ajawo', ma' páatchaj 
in ch'aic in máascab yéetel u láak u nu'uculo'ob in ba'ateli'. 
9Le aj kiino' tu núucaj ti': Yaan way tin wicnal u máascab Goliat le j filisteo ta 
pa'aj u muuk tu táax kóomil Elae. Ti' yaan tu paach le Efodo', to'an yéetel jun 
p'éel teep'. Wa a káate', je'el u páajtal a bisique'; mina'an u láak u nu'ucul ba'atel 
waye'. Davide' tu núucaj: Mina'an u láak asab ma'alob ti' lelo'. Dzáa ti' teen. 
10Ti' le kiino', Davide' ma' jáaw u púudzul ti' Sauli, j bin u ye'esubáa ti' Laquis 
u ajawil Gat. 
11U nuuquilo'ob u aj ba'atelo'ob Gate' tu ya'alajo'ob ti': ¡Lela', David baacáan, u 
palitzil Saúl, u ajawil le lu'uma'! ¡Ti' leti' j úuch kaay ichil le óokoto'ob: Mil j 
xiibo'ob tu quíimsaj Saúl, dies mil j xiibo'ob tu quíimsaj David! 

12Davide' ma' tu tu'ubsaj le tzicbalo'ob cu beeta'alo', ca tu ch'a'aj sajaquil ti' 
Laquis u ajawil Gat. 
13Let o'olale', Davide' tu beetaj bey dzo'oc u chocotal u poole' ca'a j jo'op' u 
máan u jóojom dzíibt jool najo'ob, bey xan tu beetaj u yáalcab u kaab u túub 
tu me'ex. 
14Laquis túune' tu ya'alaj ti' u nuuquil u aj meyajo'ob: Wa ta wilaje'ex choco u 
pool le máaca', ¿ba'ax o'olal ta taasaje'ex ti' teen? 
15¿Ca tucultique'ex wa kabéet j chocol poolo'ob tin wicnal u ti'al ca a taase'ex 
u beet u chocol pool ba'alo'ob tin wotoch? 

1 Samuel 22 

1Davide' j luk te'elo', ca j púudz tac tu áactunil Adulam. Le ca'aj ojéelta'ab 
tumen u sucu'uno'ob yéetel u láaktzilo'obe', j bino'ob u much'ajuba'ob tu yéetel. 
2Tu nupajuba'ob xan ti' tuláacal máaxo'ob yaayaj palitzilta'ano'obo', tuláacal le 
máaxo'ob yaan u p'aaxo'ob yéetel tuláacal ma' qui'imac u yóolo'ob, Davide' tu 
beetajubáa náacomil ti'ob. Le máaxo'ob láakintic ca'acho' míin cuatrocientos j 
xiibo'ob. 
3Líikbal te'elo', Davide' j bin Mizpa, tu lu'umil Moab, ca tu ya'alaj ti' u ajaw 
Moab: Quin káat óoltic ti' teech ca cha'a u p'áatal ta wicnal in taata yéetel in 
maama tac le kiin bíin in wojéelt ba'ax bíin u beet Yuumtzil tin wéetele'. 
4Bey túuno', Davide' tu bisaj u taata yéetel u maama tu yicnal u ajawil Moab, 
leti'obe' j caajlajo'ob tu yicnal tuláacal le kiino'ob ti' yaan ca'ach David te j 
tuulum caajo'. 
5Aj bóobat Gad túune' tu ya'alaj ti' David: Ma' a p'áatal te j tuulumo', ch'a'a a 
beel, xeen tu lu'umilo'ob Judá. David túune', j bine' ca j p'áat tu caabal káaxil 
Haret. 

Bix quíimsa'abic u aj kiinilo'ob Nob 

6Ca'aliquil Saule', ti' yaan ca'ach Gabae', culucbal yáanal u tamariscoil le 
quili'ich najo', u machmaj u lóomte', bak pachta'an tumen u nucuch aj 

meyajo'ob. Le ca tu yojéeltaj dzo'oc u yila'al David yéetel máaxo'ob 
láakintmailo', 
7tu ya'alaj ti' le u nucuch aj meyajo'ob bakpachtmailo': U j xiibile'ex u caajil 
Benjamín, u'uyene'exi': ¿Táan wa a tucultique'ex bíin u dzáate'ex lu'umo'ob 
yéetel u x péet paachilo'ob uva u paal Isaí, bey xan bíin u dza'ex a beete'ex u 
nu'ucbesajilo'ob yéetel u náacomilo'ob aj ba'atelo'ob? 
8Tuláacale'ex dzo'oc a x mucul kax t'antique'ex a pulquene'ex ti' in ajawil, mix 
máac u ya'al ti' teen wa dzo'oc u beetic nup t'aan in paal yéetel u paal Isaí; mix 
jun túul ti' te'ex dzíiboltic utz tin wo'olal; mix jun túul ti' te'ex u ya'al ti' teen 
wa in paale' dzo'oc u beetic u dza'abal léecho'ob tin beel tumen in palitzil, je'el 
bix u beetic tac bejela'o'. 
9Doeg j edomil túune' ti' yaan ca'ach ichil u nucuch aj meyajo'ob Saulo', tu 
núucaj beya': Tene' tin wilaj u paal Isaí ca j bin Nob u ti'al j t'aan yéetel 
Ahimelec, u paal Ahitob. 
10Ahimeleque', káat chi'inaj ti' Yuumtzil tu yo'olal David, tu kubaj xan ti'e' ba'al 
u jaant bej, bey xan tu kubaj ti' u máascab Goliat le j filisteo. 
11Le ajaw túuno' tu túuchi'itaj t'anbil Ahimelec yéetel tuláacal u aj kiinilo'ob 
Nob u láako'ob. Le ca j kúucho'ob tu táan le ajawo'. 
12Saule' tu ya'alaj ti' Ahimelec: Ch'e'enxiquinteen ma'alob u paal Ahitob. 
Ahimeleque' tu núucaj: Je'elena', beet le ba'ax a káat ti' tene'. 
13Saule', tu núucaj: ¿Ba'axten ta nupajabáa yéetel u paal Isaí u ti'al puliquene'ex 
ti' in ajawil? Teche' ta dzaj waaj yéetel máascab ti', káatnajech ti' Yuumtzil tu 
yo'olal David, u ti'al u beet ti' teen kaas yéetel ca u dzáa léech tin beel je'el bix 
u beetic tac bejela'e'. 
14Ahimelec túune' tu núucaj ti' ajawo': ¿Ma'ax ichil u nucuch aj meyajo'ob a 
Tzicbe'enil jach chuca'an u yóolo'ob je'el bix Davide', u láak ba'ale' u ja'an a 
Tzicbe'enil, bey xan u nojochil u jalach aj ba'atelo'ob, cu najmatic u tziiquil 
jala'ach naj? 

15¿Yáax wa in káatanquil ti' Yuumtzil tu yo'olalo'? ¡Ma' jaaj le ba'ax ca wa'alico'! 
Let o'olale', ma' u beetic a Tzicbe'enil mix jun p'éel tac pool tu yóokol u palitzil 
mix tu yóokol u láako'ob, tumen a palitzile' ma' u yojel mix ba'al ti' le 
ba'alo'oba'. 
16Ba'ale' le ajawo' tu ca'a ya'alaj: ¡Ahimelec ojéelt jun puli', teche' yaan a quíimil 
pa'ate' yéetel a láako'ob! 
17Tu séeblaquil Saule', tu túuchi'itaj ti' le aj ba'atelo'ob canantico': ¡Quíimse'ex 
u aj kiino'ob Yuumtzil! Leti'obe', ti' yano'ob xan tu yéetele', tumen quex u 
yojelo'ob táan u púudzule', ma' tu dzajo'ob in wojéelti'. Ba'ale' le aj ba'atelo'ob 
canantico', tu ch'ajo'ob sajaquil u líikso'ob u kabo'ob tu yóokol u aj kiino'ob 
Yuumtzil. 
18Bey túuno', le ajawo', tu ya'alaj ti' Doeg j edomil: ¡Quíimso'ob teech! Doeg 
túune' j líik u beet loob ti' le aj kiino'obo', ca tu quíimsaj ochenta yéetel cinco j 
xiibo'ob u búuquintmajo'ob efod lino u ca'aj ti' le kiino'. 
19Cu dzo'ocole' j ooc tac Nob tu caajal le aj kiino'obo', ca tu quíimsaj yéetel 
máascab j xiibo'ob yéetel co'olelo'ob, mejen paalal, yéetel tac le t áant u 
síijilo'obo'. Tu quíimsaj xan wacaxo'ob, burro'ob yéetel j tamano'ob. 
20Ba'ale' jun túul u paal Ahimelec cu kaaba'intic Abiatare', páatchaj u púudzul 
ti' le quíimilo', ca j bin tu yicnal David. 
21Te'elo', tu dzaj u yojéelt David dzo'oc u quíimsa'al u aj kiino'ob Yuumtzil 
tumen Saúl. 
22Davide' tu núucaj ti': Tin tucultajili'e' yaan u bin Doeg u dzáa u yojéelt Saulo', 
tumen ti' yaan le kiinaco'. Ti teen yaan u si'ipil úuchic u láaj quíimsa'al u 
láaktzilo'ob a wotoch. 
23Ba'ale', p'áataquech tin wéetel, ma' a ch'a'ic sajaquil, tumen le máax u káat u 
beet ti' teech loobe', u káat xan u beet ti' teen loob. Ba'ale' way tin wéetele', 
ma'alob yanilech. 

1 Samuel 23 

Cu to'ocol u caajil Keyla tumen David 

1Jun p'éel kiine' le j filisteobo', tu ba'ateltajo'ob u caajil Keylae', ca tu 
yocoltajo'ob le trigo táantic u p'u'uchulo'. Le ca j dzaab u yojéelt Davide', 
2leti'e', j bin j káat chi'it ti' Yuumtzil beya'. ¿Ca cha'ic wa in bin in ba'atelt le j 
filisteobo'? Yuumtzile' tu núucaj ti': Ma'alob, xeen a ba'atelto'ob, toc u caajil 
Keila. 
3Ba'ale' le j xiibo'ob yano'ob tu yéetel Davido' tu ya'alajo'ob: Wa sajaco'on 
yanilo'on way Judae', ¡cux túun le quéen xi'ico'on Keila u ti'al c ba'atelt u aj 
ba'atelo'ob le j filisteobo'! 
4Ba'ale' Davide', j káat chi'inaj tu ca'a téen ti' Yuumtzil, Yuumtzile' tu ya'alaj ti': 
Cha'a' u tojil Keila, tumen teen bíin in kub ta kab le j filisteobo'. 
5David yéetel u aj ba'atelo'obe', j líik u binbalo'ob Keila, te'elo', tu ba'ateltajo'ob 
le j filisteobo', ca tu jach pa'ajo'ob u muuko'ob, ca xan tu tocajo'ob u yaalako'ob. 
Bey úuchic u to'ocol u caajil Keila tumen David. 
6Ca'aliquil Abiatar, u paal Ahimeleque', dzo'oc ca'ach u púudzul yéetel u 
tuuculil u bin Keila tu yicnal David, tu bisaj xan le efodo'. 
7Saúl xane' tu yojéeltaj ti' yaan David Keilae', ca tu tucultaj: Dzo'oc u ku'ubul 
tin kab tumen Ku, tumen le ca j ooc Keilae', j p'áat ichil, tumen kala'an u jool 
najilo'ob yéetel u x kalabilo'ob. 
8Tu séeblaquile', Saule' tu túuchi'itaj t'anbil tuláacal u aj ba'atelo'ob u ti'al u 
bino'ob keila u bakpacht David pa'ate' yéetel u aj ba'atelo'ob. 
9Ba'ale' le ca tu yojéeltaj David táan u tuculta'al u ba'atelta'al tumen Saule', tu 
ya'alaj ti' aj kiin Abiatar ca u taas le efod u ti'al u káatanquil ti' Yuumtzil. 
10Ca tu ya'alaj David: Yuumtzil u Ku Israel, a palitzile' u yojel yaan u tuuculil 
u taal Saúl u xu'uls Keila tin wo'olal. 
11¿Bíin wa taalac Saúl u caxanten je'el bix dzo'oc in wojéeltico'? ¿Bíin wa u 
kubeno'ob u caajnáalilo'ob Keila? ¡Yuumtzil u Ku Israel, a palitzila' cu káat 
óoltic ti' teech ca a wa'al ti' teen! Yuumtzile' tu núucaj: Saule', bíin taalac. 

12David túune' tu káat chi'itaj: ¿Bíin wa ku'ubco'on pa'ate' yéetel in aj 
láakinajo'ob tu kab Saúl tumen u caajnáalio'ob Keyla,? Yuumtzile' tu núucaj: 
Bíin u ku'ubque'ex. 
13David túun yéetel míin seiscientos j xiibo'ob yaan tu yicnalo', jóoko'ob Keilae', 
ca j bino'ob chéen je'el tu'uxaque'. Le ca tu yojéeltaj Saúl dzo'oc u púudzul 
David Keilae', tu p'ataj u tucultic u ch'a'apachtic. 

Cu kuchul David x tocoy lu'um 

14Bey túuno' Davide' j p'áat cajtal ti' dze'edzec tuulumo'ob yaan tu x tocoy 
lu'umil Sif, quex tumen sáansamal táan ca'ach u caxta'al tumen Saule', ma' j 
ku'ub tu kab tumen Kui'. 
15Ba'ale', Davide', sajac ca'ach ti' Saúl, tumen joka'an yéetel u tuuculil u 
quíimsic. Let o'olal j p'áat Hores tu x tocoy lu'umil Sif. 
16Jun p'éel kiine', Jonatán u paal Saule', j bin u yila'a David Hores, u ti'al ca 
yanac u yóol, yéetel ca mu'uka'anchajac u alab óolal ti' Ku. 
17Tu ya'alaj ti': Ma' a ch'a'ic sajaquil, tumen in taata Saule', ma' bíin páatac u 
nuptáantiquechi'. Teche' bíin kuchuquech a beet u ajawil Israel, teen bíin in 
beet in nojochil ta wéetel. Lela' tac in taata ojéeltmail. 
18Tu ca'a túulalo'ob túun tu beetajo'ob jun p'éel nup t'aane', ca tu dzajo'ob 
Yuumtzil u ti'al aj jaajcunajil. Cu dzo'ocole' Jonatane', j suunaj tu yotoch, 
Davide' j p'áat Hores. 
19Ba'ale' u caajnáalilo'ob Sife', j bino'ob Gabaa j t'aan yéetel Saule', ca tu 
ya'alajo'ob ti': Davide', u ta'acbesmajubáa t lu'um, ti' yaan ti' jujun p'éel le 
tuulumo'ob yaan tu pu'uquilo'ob Haquila, te j Hores yaan tu noojol x tocoy 
lu'umo'. 
20Let o'olale', je'el ba'ax kiin bíin u yóolt a Tzicbe'enil j taale', taalac u ti'al ca c 
kub ti'. 
21Saule', tu núucaj: ¡Ku bíin qui' t'antique'ex, tu yo'olal táan a ch'a'ique'ex 
óotzilil ti' teen! 

22Bejela'a' túune', quin káat óoltic ti' te'ex ca xi'ique'ex a káat péectzilte'ex tu'ux 
cúuchil yaan, tumen dzo'oc u tzicbalta'al ti' teen sen yaan u na'at. 
23Ile'ex tu'ux cúuchilo'ob cu yocol u ta'acbesmajubáe', ca a túuchi'ite'ex a'albil 
ti' teen jach tu'uxe', ca xi'iquen ta wéetele'ex. Wa tu jaajil ti' yaan te'elo', tene' 
bíin in xakal caxant ichil tuláacal u láaktzililo'ob Judá. 
24Le j sifilo'obo', tu ya'alajo'ob táan u suuto'ob tu lu'umo'ob, ca j a'ala'ab ti'ob 
tumen Saúl ca suunaco'ob tu caajalo'ob. David yéetel máaxo'ob láakintique', ti' 
yano'ob ca'ach tu x tocoy lu'umil Maón, te j táax lu'um yaan tu noojol le x tocoy 
lu'umo', 
25Saúl yéetel u aj ba'atelo'obe', jo'op' u bino'ob u ti'al u caxanto'ob. Le ca j 
bisa'ab u péectzilil ti' Davide', letie', j éem te j nojoch tuunich yaan tu x tocoy 
lu'umil Maón. Le ca tu yojéeltaj Saule', j bin u ch'a'apacht David tu x tocoy 
lu'umil Maón. 
26Ti' jun tzéel le pu'uco', cu bin Saúl ca'ach yéetel u aj ba'atelo'ob, ti' u láak jun 
tzéele', David yéetel máaxo'ob láakintmajilo', táan ca'ach u séeba'an 
xíimbalo'ob u ti'al u náachtalo'ob ti' Saúl. Le ca j dzo'oc u bakpachta'al tu'ux 
yaan David yéetel ma'axo'ob láakintic u ti'al u ma'achal tumen Saule', 
27j kuch jun túul aj bisaj t'aan u ya'al ti' Saúl: ¡Séeb suunac a Tzicbe'enil, tumen 
le j filisteobo', dzo'oc u búut'ulo'ob t lu'ume'ex! 
28Saúl túune' tu p'áataj u ch'a'apachtic Davide', ca j bin u ba'atelt le j filisteobo'. 
Let o'olale', le cúuchilo', j dzaab u kaaba'int, U suytuunil jatzbáil. 
29Davide' j luk te'elo', ca j bin cajtal tu tuulumilo'ob En-gandi. 

1 Samuel 24 

Davide' cu sa'asic u cuxtal Saúl 

1Le ca j suunaj Saúl dzo'oc u ch'a'apachtic le j filisteobo', tu yu'ubaj u péectzilil 
ti' yaan David tu x tocoy lu'umil En-gandie'. 

2Saúl túune' tu yéeyaj tres mil j xiibo'ob ti' tuláacal u lu'umil Israele', ca j bin u 
caxant j David pa'ate' yéetel máaxo'ob láakintmail te j suytuuno'ob asab 
ca'analo'obo'. 
3Ca'aliquil táan u bine' j kuch tu'ux yaan u múuch'ul j tamano'ob, nadza'an ti' 
jun p'éel áactun tu'ux u ta'acbesmajubáa David yéetel u aj ba'atelo'ob. Saule' j 
ooc ichil tumen yaan ba'ax mucul kabéetchaj u beetic. 
4U aj ba'atelo'ob David túune', tu ya'alajo'ob ti': Bejela'e', cu dzo'ocpajal le jalach 
t'aan tu beetaj ti' teech Yuumtzil u dzáic ta kab a aj p'eec. Beet ti' le ba'ax 
ma'alob ca tucultique'. David túune', j líik chanbeelile', ca tu xotaj jun xéet' u 
teep' Saúl; 
5ba'ale' cu dzo'ocol u xotique', yajchaj tu yóol le ba'ax tu beetajo', 
6ca tu ya'alaj ti' u aj ba'atelo'ob: ¡Yuumtzil ca u yáanten u ti'al ma' in líikesic in 
kab tu yóokol le ajaw in dzuulilo'! ¡Wa leti' ajawe', Yuumtzil yéeymail u ti'al 
ajawil! 
7Bey úuchic u kexic David u tuucul u aj ba'atelo'ob u ti'al ma' u beetico'ob loob 
ti' Saúl, jóok ichil le áactuno', ca tu ch'a'aj u beel. 
8Tu séeblaquil jóok David ichil le áactuno', ca tu yawat a'alaj ti': ¡A Tzicbe'enil, 
a Tzicbe'enil! Saule', tu suutaj u yich paachil, ca j noclaj David tac j lu'um u 
ti'al u tziquic, 
9ca tu ya'alaj ti': ¿Ba'ax teen cu yu'ubic a Tzicbe'enil u t'aan máaxo'ob a'alic táan 
in caxtix in beetic ti' teech loob? 
10A Tzicbe'enile' chica'an u yilic quex tu dzaj Yuumtzil a Tzicbe'enil tin kab 
ichil le áactuno', ma' tin wóoltaj in quíims a Tzicbe'enili', ba'ale' tin p'ataj a 
cuxtal, tumen tin tucultaj tin baatzil wa ajaw a Tzicbe'enile', Yuumtzil dzaamail 
ti' teche' ca a beet a ajawil. 
11U yila'a' ma'alob a Tzicbe'enil ba'ax yaan tin kab: jun xéet' u teep' a 
Tzicbe'enil, páatchaj ca'ach in quíimsiquech. Yéetel lelo', je'el u páajtal u yilic 
a Tzicbe'enil mina'an ti' teen u tuuculil in beetic ti' teech loob, mix in kéex 

óoltiquechi', mix yanac in si'ipil ti' techi'. Ba'ale', a Tzicbe'enile' táan u 
ch'a'apachtiquen u ti'al u quíimsiquem. 
12¡Yuumtzil ca u p'is óolto'on tu ca'a túulalo'on, ca u sut u jeel loob ti' a 
Tzicbe'enil! Tene', ma' bíin in líikes in kab ti' a Tzicbe'enili'. 
13Jun p'éel úuchben t'aane' cu ya'alic: Le kaaso' cu taal ti' kaakas máaco'ob; Let 
o'olal tene', mix bikin bíin in líiks in kab ti' a Tzicbe'enil. 
14¿Cu dzo'ocole', tu paach máax jóok u ajawil Israel? ¿Máax u ch'a'apachtmaj? 
¡Teen, quex tumen chéen beyen j quimen peeke', wa beyen jun túul ch'ique'! 
15Let o'olale', Yuumtzil bíin u p'is óolto'on tu ca'a túulalo'on; ¡Leti' bíin u xakal 
il ba'ax cu yúuchul ti' teen u ti'al u canantiquen ti' a Tzicbe'enil! 
16Le ca j dzo'oc u t'aan Davide', Saule' tu ka'am a'alaj: ¡David in paal, teech 
baacáan t'aaniquen! J wéek u yokole', 
17ca tu ya'alaj ti': Teech beetic ba'ax toj, tumen ta beetaj ti' teen utz u ti'al u 
jeelint le kaas tin beetaj ti' techo. 
18Bejela'e', dzo'oc a we'esic ti' teen táan a caxantic utz in ti'al, tumen quex tu 
kubajen Yuumtzil ta kabe', ma' ta quíimsajeni'. 
19Tu jaajile', mina'an mix máac je'el u cha'ic u bin toj u yóol yéetel cuxa'an u aj 
p'eec le kiin cu nactáantique'. Let o'olale', ¡Yuumtzil bíin u bo'ot teech yéetel 
utz le ba'ax dzo'oc a beetic tin wéetela'! 
20Bejela'e', ma'alob in wilic teech bíin a beet a ajawil, cu dzo'ocole', yáanal a 
méektáane', bíin ayikalchajac Israel. 
21Jalach t'ant tu kaaba' Yuumtzil, ma' bíin a xu'uls in ch'i'ibali', mix bíin a beet 
u tu'ubsa'al in kaaba' tu yóokol in wotochi' 
22Davide', tu jalach t'antaj ti' Saúl, cu dzo'ocole' Saule', j suunaj tu jalach naj, 
ca'aliquil David yéetel u aj ba'atelo'obe', j suunajo'ob te j tuulumo'. 

1 Samuel 25 

U quíimil Samuel 

1Samuele', j quíimi, le j israelitaobo', tu much'ajuba'ob u yokolto'ob quíimic. J 
mu'uc tu yotoch, tu lu'umil Ramá. Cu dzo'ocole' Davide', j bin tu x tocoy lu'umil 
Parán. 

David yéetel Abigail 

2Yaan ca'ach tu caajil Maón jun túul máac jach ayikal, u taatail ca'ach tres mil 
j tamano'ob yéetel mil j yuuco'ob, ti' ca'ach cu meyaj Carmel tu'ux suuc u 
ko'osol le j tamano'obo'. 
3Le máaco' tu kaaba'intaj ca'ach Nabal, ti' u ch'i'ibal Caleb ca'ach u taal; leti'e' 
jun túul máac jach dzíic u t'aan yéetel kaakas máac. Ba'ale' x Abigail u yatane', 
sen qui'ichpam yéetel yaan u na'at. 
4-5Ca'aliquil ti' yaan David te x tocoy lu'umo', tu yojéeltaj ti' yaan Nabal Carmel 
u ti'al u kosláant u j tamano'obe', ca tu túuchi'itaj diez u palitzilo'ob u ti'al u 
te'escuntico'ob Nabal 
6yéetel u dza'ob le péectzil ti'a': In láaktzil, quin dzíiboltic ti' teech utzil jéedzel 
bey xan ti' tuláacal a láako'ob. 
7Dzo'oc in wojéeltic táan a kosláantic a j tamano'ob. A wojel xan ti' yanchaj a j 
canan j tamano'ob Carmel t éetel, ca'aliquil ti' yano'ob t icnale', ma' t beetaj mix 
ba'al u ti'al u kuuxilo'obi', mix j to'oc wa ba'ax ti'obi'. 
8Je'el u páajtal a káat chi'itic ti' a palitzilo'ob wa jaaje', leti'obe' je'el u 
jajcuntico'ob ti' teche'. Beje'ela' túune', quin káat óoltic ti' teech ca a ch'a'a' 
óotzilil ti' le j xi'ipalalo'ob cu kuchulo'ob ta wicnal ti' ma'alob kiina', ca a dzáa 
ti' to'on le ba'ax yaan ta kabe', tumen tene' beyen jun túul a paale'. 
9U palitzilo'ob Davide' j bino'ob u ya'alo'ob ti' Nabal le t'aana', ca j p'áato'ob u 
p'áato'ob u núuc t'aanil. 
10Ba'ale' Nabale' tu núucaj ti'ob: ¿Máax David? ¿Máax u paal Isaíi'? ¡Bejela'e', 
ya'ab palitzilo'ob cu púudzulo'ob ti' u dzuulilo'ob! 
11¿Bin in ca'aj wa in ch'a'a' le janal, le ukul yéetel le bak dzo'oc in máakantic u 
ti'al in aj kooso'oba', in dzáa ti' wíinico'ob ma' in wojel tu'ux u taalo'obi'? 

12U palitzilo'ob Davide', j suunajo'ob, le ca j kucho'obe' tu tzicbaltajo'ob ti' 
David tuláacal ba'ax tu ya'alaj Nabal. 
13David túune' tu ya'alaj ti' u aj ba'atelo'ob: ¡Tuláacale'ex líiksaba'ex j ba'atel! 
U aj ba'atelo'obe' tu kaxnaktajo'ob u máascabo'ob, bey xan David; ca'aliquil 
cuatrocientos j xiibo'ob j bino'ob yéetele', docientos ti'obe' j p'áato'ob u 
cananto'ob u nu'uculo'ob. 
14Ba'ale' jun túul u palitzil Nabale', j bin u ya'al ti' x Abigail u yatan Nabal: 
Líikbal x tocoy lu'ume', Davide' tu túuchi'itaj dze'edzec aj bisaj t'aano'ob tziquic 
c dzuulil, ba'ale' letie', kaas úuchic u káat núuctic u t'aano'ob. 
15Cu dzo'ocole', le máaco'obo', sen ma'alob tu bisajicuba'ob t éetel. Tuláacal le 
kiino'ob j máanico'on tu yéetelo'ob te j káaxo', mix jun téen tu beetajo'ob c 
kuuxil, mix tu tocajo'ob to'on mix ba'ali'. 
16Tu yóokol lelo' tu canantajo'ono'on pa'ate' yéetel c tamano'ob, buul kiino'ob 
yéetel buul áakabo'ob. 
17Ba'ale', bey jach kaas u p'u'ujul a wíichamo' ma' tu páajtal u ya'ala'al mix ba'al 
ti'o', tucult yéetel il ba'ax bíin a beete, tumen yaan ba'ax kaas bíin úuchuc ti' 
leti' yéetel ti' u yotoch. 
18Tu séeblaquil x Abigaile', tu ch'a'aj docientos waajo'ob, ca'a p'éel u chúujil u 
kéewelel vino, cinco ka'atbil j tamano'ob, yéetel cuarenta u kilos kéelbil 
janalbe'en neeko'ob, cien u piimpim waajilo'ob pasas yéetel docientos u 
piimpim waajilo'ob tiquin igo'ob; cu dzo'ocole' tu dzaj tuláacal tu yóokol 
burrobe', 
19ca tu ya'alaj ti' u palitzilo'ob: Xeene'ex táanil, je'el quin taal ta paache'exo'. 
Ma' tu ya'alaj mix ba'al ti' u yíichami'. 
20x Abigaile', tu nat'aj u burroe', ca jo'op' u yéemel ta'acunta'aquil ti' le pu'uco'. 
Ti' lelo' tu téec ilaj táan u taal David yéetel u aj ba'atelo'obe', ca j bin u ch'a'a u 
beelo'ob. 

21Davide', táan ca'ach u tucultic chéen cunel tu canantilac te x tocoy lu'um 
tuláacal ba'ax yaan ti' Nabal, quex mix ba'al tu tocaj ti' Nabale', letie' tu sutaj 
kaas le utz beeta'ab ti'o'. 
22Bey túuno' tu jalach t'antaj: ¡Ku ca u chichich jadzen wa walquil sáamal ma' 
tin xu'ulsaj tuláacal u j xiibilo'ob u láaktzilo'obo'! 
23Chéen p'elac tu yiljilac x Abigail táan u taal Davide', éem tu yóokol u burroe', 
ca j noclaj lu'um u ti'al u te'escuntic. 
24Xolaj tu ni' u yooque', ca tu ya'alaj ti': ¡In dzuulil, le si'ipilo' lúubuc tin wóokol! 
Quin káat óoltic ti' teech ca a cha'a in t'aan. 
25Ma' a yaj óoltic ba'ax tu beetaj Nabal, le j ma' na'at wíinico', u cuxtale', bey 
je'el bix u kaaba'o', jach mina'an u na'at. Bey suuquil u beetico'. A x palitzila', 
ma' tu yilaj le palitzilo'ob ta túuchi'itajo'obo'. 
26Ba'ale', míin Yuumtzil ma' tu yóoltaj ca taalaquech a wec ki'ik u ti'al a beetic 
p'is óol ta kabili'. ¡U yóolt Yuumtzil ca lúubuc tuláacal a aj p'eeco'ob caxtic a 
loobil je'el bix bíin lúubuc Nabale'! 
27Bejela'a' túune' quin káat óoltic ti' teech ca a t'ox ti' a palitzilo'ob 
láakintmailech le ba'axo'ob tin taasaj ti' techa', 
28sa'ates xan u si'ipil a x palitzila'. Ku bíin u beet a jéedzel yéetel a ch'i'ibal ta 
jalach káanche', tumen teche' táan a ba'atel tu yo'olal Yuumtzil, bey túuno', ma' 
bíin úuchuc ti' teech loob tuláacal u kiinil a cuxtali'. 
29Wa yaan máax ch'a'apachtiquech u ti'al ca u quíimseche', a cuxtale' ma'alob 
canaanta'anil tumen Yuumtzil a Junab Ku. Wa tu yo'olal a aj p'eeco'obe', bíin 
pu'uluco'ob je'el bix u yúuchul ch'iin yéetel yúuntune'. 
30Bey túuno', le quéen u dzo'ocbes Yuumtzil le ba'ax u ya'almaj ta wo'olalo', le 
quéen u dzáech a beet u nojochil Israelo', 
31ma' bíin yanac ti' teech u yaj óolil mix u chi'ichna'aquil a wecmail u ki'ikel 
máax mina'an u si'ipil úuchic a beetic p'is óol ta kabili'. Bey túuno' le quéen 
dza'abac ti' teech ayikalil tumen Yuumtzile', ka'ajac ti' teech a x palitzila'. 

32Davide' tu núucaj ti': Qui'it'antbil Yuumtzil u Ku Israel tu túuchi'itaj ti' teech 
a nuptáanteen, 
33u qui' t'antech xan Yuumtzil tu yo'olal a ma'alob tuucul, tumen bejela'e', 
dzo'oc a wet'ic in wequic ki'ik yéetel in beetic p'is óol tin kabil. 
34Ba'ale' quin jalach t'antic ti' teech tu kaaba' Yuumtzil u Ku Israel máax tu 
wet'aj in beetic ti' teech loob, tumen wa ma' úuchic a séebcuntic a taal a 
nuptáantene', sáamale', ma' bíin p'áatac ca'ach cuxa'an mix jun túul j xiib ti' 
Nabali'. 
35Cu dzo'ocole' Davide', tu kamaj tu kab leti' le ba'ax tu bisajo', ca tu ya'alaj ti': 
Je'el u páajtal a bin yéetel jéedzel ta wotoche'. Je'el bix a wilico', dzo'oc táan 
óoltic tuláacal ba'ax ta wa'alaj ti' teen, yéetel bíin in beet le ba'ax ta káataj ti' 
teno'. 
36Le ca j suunaj x Abigail tu'ux yaan Nabale', tu yilaj táan u beetic jun p'éel 
nojoch janal je'el bix u beetic janal jun túul ajawe'. Sen qui'imac u yóol yéetel 
jach cala'an. Let o'olal leti'e' ma' tu ya'alaj mix ba'al ti', tu pa'ataj u láak kiin. 
37Tu láak kiin le ca j suunaj u yóol ti' u cala'anil Nabale', x Abigaile', tu tzolaj 
ma'alob ti' tuláacal le ba'ax úucho', ca téec tza'ay jun p'éel koja'anil ti' Nabale', 
ca j tu'uch'chaj u wíinclil. 
38Cu dzo'ocol u máan diez kiino'obe', Nabale', ca j loobilta'ab tumen Yuumtzile', 
ca j quíimi. 
39Le ca tu yojéeltaj David dzo'oc u quíimil Nabale', tu ya'alaj: ¡Qui'it'aanbil 
Yuumtzil, tumen tu dzaj u bo'olal tu poch'ilaquen Nabal! ¡Tu tocajen u ti'al ma' 
in beetic kaas, tu beetaj u lúubul tu yóokol Nabal u kasa'anil! Cu dzo'ocole' 
Davide' tu túuchi'itaj ti' x Abigail u bisaj t'aanil dzo'ocol beel. 
40Le ca j kucho'ob Carmel u palitzilo'ob David u ti'al u t'aano'ob yéetele', tu 
ya'alajo'ob ti': Davide', tu túuchi'itajo'on c ch'a'ech, tumen u kaat u 
yataninteech. 

41X Abigaile', j noclaj lu'um yéetel tziiquile', ca tu núucaj: Tene' chéen jun túul 
x palitzilen u ti'al David, bíin in p'o'o' u yooco'ob u palitzilo'ob wa cu túuchi'itic 
ti' teen ca in beete. 
42Cu dzo'ocol u ya'alic beyo', tu séeseb líiksajuba'e', ca j láakinta'ab tumen cinco 
u palitzilo'obe', ca tu nat'aj u burro u ti'al u bin tu paach u palitzilo'ob David, 
ca j dzo'oc u beel tu yéetel. 
43Davide', j dzo'oc xan u beel yéetel x Ahinoam x jezrrelil, tu ca'a túulilo'ob 
atanta'abo'ob tumen David. 
44Saule', dzo'oquili' ca'ach u kubic x Mical u x ch'upul paal u yatan David, ti' 
Paalti, u paal Lais, cajnáal Galim. 

1 Samuel 26 

Davide' cu ca'a sa'atsic u cuxtal Saúl 

1U cajnáalilo'ob Sife', j bino'ob Gabaa j t'aan yéetel Saule' ca tu ya'alajo'ob ti': 
Davide' u ta'acbesmajubáa tu jo'ol lu'umil Haquila, actáan ti' x tocoy lu'um. 
2Saúl túune' jóok u binbal láakinta'an tumen tres mil j israelitaob u asab 
ma'alobil u aj ba'atelo'obe', ca j bin te x tocoy lu'um u caxant Davido'. 
3Je'elo'ob tu jo'ol lu'umil Haquila ti' yaan tu jáal bej actáan ti' le x tocoy lu'umo'. 
Ba'ale', bey ti' yaan David te x tocoy lu'umo', tu yilaj táan u ch'a'apachta'al 
tumen Saúl tac te'elo', 
4ca tu túuchi'itaj j naana' icho'ob u yilo'ob tac tu'ux dzo'oc u kuchul Saúl. 
5Cu dzo'ocole', j bin tac te j cúuchil tu'ux jelecbal Saulo', ca tu ma'alob ilaj tu'ux 
cu wenelo'ob Saúl yéetel Abner u paal Ner u náacomil u aj ba'atelo'ob Saúl. 
Ba'ale' Saule', cu wenel ca'ach bakpachta'an tumen u aj ba'atelo'ob tu cúuchil 
tu'ux jelecbalo'obo'. 
6David túune' j t'aanaj yéetel Ahimelec j hititail bey xan yéetel Abisai u paal x 
Sarvia u sucu'un Joab, ca tu káat chi'itaj ti'ob: ¿Máax yaan u yóol j éemel tin 
wéetel tu cúuchil u je'elel Saúl u ti'al j kuchul tu yicnal? Abisaie' tu núucaj: 
teen bíin éemquen ta wéetel. 



738 

 

Biblia Maya 
© 1992, Sociedades Bíblicas Unidas. 

 

 
 

 

7Ti' le áakabo', David yéetel Abisaie', j bino'ob tu cúuchil tu'ux jelecbalo'ob. 
Saule', táan ca'ach u wenel tu chúumuc tu'ux jelecbalo'obo', tu tzéel u 
káamjo'ole' u ch'icmaj ca'ach j lu'um u lóomte'. Abner yéetel múuch' aj 
ba'atelo'obe', chilicbalo'ob ca'ach tu bakpach leti'. 
8Abisai túune' tu ya'alaj ti' David: Kue', dzo'oc u kubic ta kab a aj p'eec. Cha'a 
in quíimsic ti' le súutuca', ca in ch'íic loom te j lu'um yéetel u lóomteo'. Chéen 
jun p'éel loom kabéet. 
9Ba'ale' Davide' tu núucaj ti': Ma' a quíimsic, tumen mix máac cu yóoltic u 
quíims jun túul ajaw yéeya'an cu p'áatal x ma' jaadzil. 
10Quin jalach t'antic tu kaaba' Yuumtzile', leti' máax bíin lukesic u cuxtal le 
quéen kuchuc u kiinil u quíimil, wa quex bíin quíimic ich ba'atel. 
11Yuumtzil ca u lukes tin tuucul in quíimsic le ajaw u yéeymajo'. Bey túuno' 
ch'a'a' le lóomte' yaan tu tojil u káamjo'ol yéetel u chúujil le ja'o', ca xi'ico'on. 
12Bey úuchic u cha'ic David le lóomte', yéetel u chúujil le ja' yaan tu tojil u 
káamjo'ol Saulo', ca j bino'ob. Mix máac ilo'ob, mix u'uya'abo'obi'; mix máac 
aaji', tumen tuláacalo'ob táan ca'ach u wenelo'ob, tumen Yuumtzile' tu beetaj 
u t'úubulo'ob ti' wenel. 
13Cu dzo'ocole', Davide', j máan táanxel tzéelil ti' le táax kóom lu'umo', ca j 
yanchaj tu xuul u ca'analil yaan chan náach ti'obo'. Ichilo'obe' yaan ca'ach jun 
p'éel cúuchil jáanpike'en. 
14David túune' tu ka'am awat ca tu ya'alaj ti' Abner yéetel ti' u aj ba'atelo'ob: 
¡Abner, núuc in t'aani'! Abnere tu núucaj: ¿Máaxech teech u ti'al ca a ka'am 
awatt'ant le ajawo'? 
15Davide' tu ya'alaj: ¿Ma' wa teech le máac ma' tu páajtal u que'etel yéetel mix 
máac tu lu'umil Israeli'? ¿Ba'ax teen ma' ta canantaj le ajaw a dzuulilo'? Jun 
túul u cajnáalil le caajo' j ooc yéetel u tuuculil u quíimsic. 
16Ma' utz le ba'ax dzo'oc a beetico'. Quin jalach t'antic ti' te'ex tu kaaba' 
Yuumtzil ca najmatique'ex a quíimsa'ale'ex, tumen ma' ta canantaje'ex a 

dzuulile'ex le ajaw yéeya'an tumen Yuumtzilo'. ¡Caxant u lóomte' ajaw yéetel u 
chúujil u yo'och ja' yaan ca'ach tu tzéel u káam jo'olal, ilawil wa ti' yaan tu 
cúuchile'! 
17Le ca tu kaj óoltaj Saúl u t'aan Davide' tu ka'am a'alaj: ¡Máax t'aaniquen beya', 
Teech baacáan in paal j David máax t'aaniquen! Davide' tu núucaj ti': Bey je'el 
bix a wu'uyico' in dzuulil, teen. 
18Ba'ale', ¿ba'axten cu ch'a'apachtic a Tzicbe'enil u palitzila'? ¿Ba'ax in beetmaj? 
¿Ba'ax kaasil tin beetaj? 
19Quin káat óoltic ti' a tzicbe'enil ca u ch'en xiquint ba'ax cu ya'alic a palitzila': 
wa Yuumtzil dzáa tu tuucul a Tzicbe'enil ca u ch'a'apachtene', u kam in quíimil 
bey jun p'éel ti'ibil óolale'; ba'ale' wa chéen u tuucul wíinico'obe', Yuumtzil bíin 
loolob t'antico'ob. Tumen dzo'oc u náachcuntiqueno'ob ti' u lu'um Yuumtzil, 
táan u léench'intiqueno'ob in kult yaanal kuob. 
20Tene', ma' in káat ca we'equec in ki'ikel náach ti' Yuumtzili', ¡Ba'ale' a 
Tzicbe'enile', dzo'oc u jóokol u ch'a'apacht jun túul ch'ic, cu ch'a'apachtiquen te 
j káax bey u ch'a'apachta'al jun túul noome'! 
21Saúl túune' tu ya'alaj: ¡David, in paal quin cáantic ti' teech dzo'oc in kebantal! 
¡Tin beetaj ba'ax cu beetic jun túul j ma' na'at, dzo'oc in beetic jun p'éel nojoch 
keechel ba'al! Ba'ale' suunaquech, ma' bíin in beettech kaas tu ca'ate'eni', tumen 
ti' le kiina' dzo'oc a we'esic a tziiquil ti' in cuxtal. 
22Davide' tu núucaj ti': Je'el u lóomte' a tzicbe'enila'. Taalac jun túul ti' a 
palitzilo'ob u ti'al ch'a'ic, 
23Yuumtzil bíin u bo'ot ti' jujun túul u yocsaj óolal yéetel u jaaj óolal. Quex 
tumen Yuumtzil tu kubaj tin kab a Tzicbe'enile', ma' tin wóoltaj in líikes in kab 
tu yóokol máax yéeya'an tumen Yuumtzili'. 
24Je'el bix ma' tin luksaj u cuxtal a tzibe'enil bejela'e', bey u yóolt Yuumtzil ma' 
a luksique'ex xan in cuxtal u ti'al u canantiquen ti' le loob óolal. 

25Saúl túune' tu ka'am a'alaj: ¡Qui'it'anta'anech David in paal! ¡Teche' bíin a 
chu'unbes nucuch ba'alo'ob a beete bíin xan xi'ic teech utzil a meentico'ob! Cu 
dzo'ocol lelo', Saule', j suunaj tu yotoch, David xane' tu ch'a'aj u beel. 

1 Samuel 27 

Davide' cu bin tu lu'umilo'ob j filisteob 

1Ba'ale' Davide' táan ca'ach u tucultic: Je'el ba'alac kiine' bíin u quíimsen Saúl. 
Bey túuno', asab ma'alob ca xi'iquen tu lu'umilo'ob le j filisteob u ti'al ca jáawac 
u chi'ichnaccuntiquen Saúl, tu yo'olal u p'atic u ch'a'apachtiquen ti' tuláacal u 
lu'umilo'ob Israel. Beyo' je'el in náachtal ti'e'. 
2Bey túuno', David yéetel le seiscientos aj ba'atelo'ob láakintmailo', tu 
ch'a'ajo'ob u bejil u ti'al u bino'ob u meyajto'ob Aquis u paal Maoc u ajawil Gat. 
3David yéetel u aj ba'atelo'obe', j cajlajo'ob Gat, tu yicnal Aquis, tu jujun 
túulilo'ob yéetel u láaktzililo'ob. Davide' tu bisaj tu ca'a túulal u yatano'ob: x 
Ahinoam, x jezrrelil yéetel x Abigail u yatan ca'ach Nabal j carmelil. 
4Le ca tu yojéeltaj Saúl dzo'oc u púudzul David Gate, jáaw u ch'a'apachtic. 
5David túune' tu ya'alaj ti' Aquis: Wa a tzicbe'enil u káat u beet ti' teen utze', 
quin káat óoltic ca u cha'a in cajtal ti' wa máacalmac u caajilo'ob le lu'umo'oba', 
tumen ma' ma'alob ca caajlac le a palitzil yéetel a tzicbe'enil ti' le jalach caaja'. 
6Ti' le kiino', Aquise', tu dzaj ti' David u caajil Siglag, let o'olal tac bejela'e', 
Siglague' u jaatzil u múuch' caajil u ajawilil Judá. 
7Davide', j cajlaj jun ja'ab yéetel can p'éel winalo'ob tu lu'umilo'ob j filisteob. 
8Cu jóokol ca'ach yéetel u aj ba'atelo'ob u ba'atelto'ob le máaxo'ob yano'ob 
Gesur, Gezer yéetel Amalec, le cajnáalo'ob te j cúuchil likbal Telaim, tu tojil 
Shur tac Egipto. 
9Le quéen u ba'atelt ca'ach le cúuchilo', ma' tu p'atic cuxa'an j xiib mix co'olel. 
Cu dzo'ocole', cu láaj ch'a'ic ca'ach u j tamano'ob, u wacaxo'ob, u burro'ob, u 
camello'ob yéetel u nooko'ob. Cu dzo'ocole', cu suut ca'ach tu yicnal Aquis, 

10Aquis ca'ache', cu káatic ti' David: ¿Ba'ax caajil ta ba'ateltaj bejela'e'? Davide', 
cu núuquic ca'ach ti': Tu noojol Judá, wa Tu noojol Jeramel, wa Tu noojol j 
quenitaob. 
11Davide', ma' tu p'atic ca'ach j xiib wa co'olel cuxa'an, u ti'al ma' u bino'ob u 
ya'alo'ob tu caajil Gat ba'ax cu beetic. Tuláacal le kiino'ob j cajlaj tu lu'umilo'ob 
le j filisteobo', bey tu beetilaco'. 
12Aquise' cu táan óoltic ca'ach u t'aan David, tumen tu tucultaj: Davide' táan u 
sen p'ectic Israel, beyo' bíin in palitzilt jun puli'. 

1 Samuel 28 

1Ti' le kiino'obo', Aquise', tu much'quintaj u aj ba'atelo'ob u ti'al u bino'ob tu 
yóokol Israel, cu dzo'ocole' tu ya'alaj xan ti' David: Je'el bix a wojelilo', teech 
yéetel le aj ba'atelo'ob láakintmailecho', yaan u bine'ex a wáantene'ex j ba'atel. 
2Davide' tu núucaj ti': Sen ma'alob. Bíin u yil a tzicbe'enil ba'ax cu páajtal u 
beetic a palitzil. Aquise', tu núucaj: wa beyo' bíin in ca'aj in dzaech jun puli' u 
ti'al u náacomil máaxo'ob canáantiquen. 

Saule' cu bin j káat chi' tu yicnal u x wáayil Endor 

3Ca'aliquil ti' le kiino'obo', dzo'oc ca'ach u quíimil Samuel, tuláacal Israel 
okoltic ca'ach úuchic u quíimil, cu dzo'ocole' j mu'uc Ramá tu caajal tu'ux sijnal. 
Saúl xane', dzo'oquili' ca'ach u láaj tojolch'intic ti' u lu'um tuláacal le j 
wáayo'obo', bey xan le máaxo'ob ch'a'achi'itic u kaaba' quimeno'obo'. 
4Le j filisteobo', tu much'ajuba'obe' ca j bino'ob je'elel Sunem, Saule', tu 
much'quintaj Israele', ca j bin je'elel Gilboa. 
5Ba'ale' le ca tu yilaj tu'ux jelecbal le j filisteobo', tu ch'a'aj sajaquile', ca j lúub 
u yóol. 
6Káat chi'inaj túun ti' Yuumtzil, bale' Yuumtzile' ma' tu núucaj u káat chi' yéetel 
wayako'obi', mix yéetel Urim, mix yéetel aj bóobato'ob. 
7Leti' túune' tu ya'alaj ti' u nuuquil u aj meyajo'ob: Caxte'ex jun túul co'olel cu 
káat chi' ti' quimeno'ob, ca xi'iquen j káat chi' tu yicnal. U nuuquil u aj 

meeyajo'obe', tu núucajo'ob ti': Endore', yaan jun túul co'olel cu káat chi' ti' 
quimeno'ob. 
8Saule', tu búuquintaj yanal nook u ti'al ma' u kaj óolta'al, ca tu beetaj u 
láakinta'al tumen ca'a túul máaco'obe', ca j bin yéetel áakab tu yotoch le x 
co'olelo'. Ca tu ya'alaj ti': Quin káat óoltic ti' teech ca a na'at ba'ax cu taal tin 
wóokol, bey xan ca a beet u taal u pixan ma'ax bíin in wa'al ti' techa'. 
9Le co'olelo' tu núucaj ti': Teche' a wojel ba'ax tu beetaj Saúl, tu tojolch'intaj 
way j lu'um le j wáayo'ob yéetel le máaxo'ob cu káat chi'ob ti' quimeno'obo'. 
¿Ba'axteen ca táabsiquen in beet jun p'éel ba'al u ti'al in caxtic in quíimsa'al? 
10Ba'ale' Saule', tu jalach t'antaj tu kaaba' Yuumtzile', ca tu ya'alaj ti': Quin 
jalach t'antic ti' teech tu kaaba' Yuumtzil mix ba'al bíin úuchuc ti' teech. 
11Le co'olelo' tu núucaj: ¿Máax a káat ca in beet u taal? Saule' tu ya'alaj Beet u 
taal Samuel. 
12Le co'olelo' le ca tu téec ilaj Samuele', ca awatnaji; cu dzo'ocole' tu ya'alaj ti' 
Saúl: ¡Teche' j Saulech! ¿Ba'ax teen ta tuusajen? 
13Ba'ale' le ajawo' tu ya'alaj ti': Ma' a ch'aic sajaquil. ¿Ba'ax dzo'oc a wilic? Le 
co'olelo'tu núucaj: Táan in wilic jun túul ku cu na'acal likbal te j lu'umo'. 
14Saule', tu káataj: ¿Bix le kuo'? X letie' tu núucaj: Jun túul nuxib u búuquintmaj 
u suuyem. Saule' tu jáan tucultaj leti'e' Samuelo', ca j noclaj lu'um. 
15Ca túun tu ya'alaj j Samuel ti': ¿Ba'axten ca chi'ichnaccuntiquen iquil a beetic 
in taal? Saule' tu núucaj: Jach yaj tu yóol in pucsi'ikal, tumen le j filisteobo', 
táan u taalo'ob u ba'atelteno'ob, cu dzo'ocole' Kue' dzo'oc u xump'attiquen. Ma' 
tu núuquic in káat chi', mix yéetel aj bóobato'ob, mix yéetel wayako'ob. Let 
o'olal tin t'aanajech u ti'al ca wa'al ti' teen ba'ax unaj in beetic. 
16Samuele', tu núucaj: ¿Ba'axten ca káat chi' ti' teen, wa dzo'oc u xunp'attiquech 
Yuumtzil tumen dzo'oc u beeticubáa a aj p'eec? 
17Yuumtzile' dzo'oc u beetic ta wéetel le ba'ax tu dzaj ti' teech u péectzilil tin 
chi'e'. Dzo'oc u toquic ti' teech le ajawilo', u ti'al u kub ti' David a láak, 

18tumen teche', ma' ta wu'uyaj t'antaj Yuumtzili', mix ta dzo'ocbesaj ba'ax u 
ya'almaj ca a láaj xu'uls le j amalequitaobo'. Let o'olal j beeta'ab ti' teech bey 
tumen Yuumtzil bejela'o'. 
19Tu yóokol lelo', Yuumtzile', bíin u ca'aj u kub le j israelitaob pa'ate' ta wéetel 
tu kab le j filisteobo', sáamale' bíin taalaquech tin wicnal yéetel a paalalo'ob. 
Bíin xan u beet Yuumtzil u lúubul tu kab le j filisteob u cúuchil tu'ux jelecbal 
le j israelitaobo'. 
20Saúl le j ca'anal baaquel máaco' joch'kaj lu'um tu séeblaquil. Sen ooc sajaquil 
ti' tu yo'olal ba'axo'ob tu ya'alaj Samuele', ca j sajquíimi. Cu dzo'ocole', mix ba'al 
ca'ach tu jaantaj buul kiin mix buul áakab. 
21Le ca tu yilaj le co'olel sen saatal u yóol Saulo', tu nadzajubáa u ya'al ti': A x 
palitzila' tu táan óoltaj ba'ax ta káataj. Tin nadzajinbáa tu chi'i quíimil úuchic 
i dzo'ocbesic ba'ax ta wa'alaj. 
22Bejela'a' túune' quin káat óoltic ti' teech ca a táan óolten: bin in ca'aj in taas 
ti' teech jun p'íit janal u ti'al a suut ta wóol ca xi'iquech. 
23Saule', ma' u káat ca'ach janali', ba'ale' u nuuquil u aj meyajo'ob yéetel le 
co'olelo', tu sen babal káat óoltajo'ob ti' tac ca tu yóoltaj janal. Tu séeblaquil j 
líik te j lu'umo', ca j culaj ti' jun p'éel káan. 
24Ca'aliquil le co'olel túuno', tu quíimsaj jun túul poloc wacax yaan tu yotoche', 
ca tu ya'ach'taj u sacam u ti'al u pakachtic piimpim waajo'ob x ma' levadura. 
25Cu dzo'ocole' tu bisaj u kub ti' Saúl yéetel ti' u nuuquil u aj meyajo'ob, leti'obe' 
cu dzo'ocol u janalo'obe' tu ya'alajo'ob táan u bino'ob, leti'obe' j bino'ob ti' le 
áakabo'. 

1 Samuel 29 

Le j filisteobo' ma' tu cha'ico'ob u nupcubáa David j ba'atel ichilo'ob 

1Le j filisteobo' tu much'quintajo'ob u aj ba'atelo'ob Afec, le j israelitaobo', j 
je'elo'ob tu sayab ja'il Jezreel. 



744 

 

Biblia Maya 
© 1992, Sociedades Bíblicas Unidas. 

 

 
 

 

2Le ca jo'op' u bin le j filisteob yéetel u jejeláas múuch'ul u aj ba'atelo'obo', 
David yéetel máaxo'ob láakintmaile', tu paach ca'ach Aquis cu bino'ob. 
3U nuuquil le j filisteob túuno', tu káat chi'itajo'ob ti' Aquis: ¿Ba'ax cu beetic le 
j hebreoilo'ob waye'? Aquise' tu núucaj ti'ob: Lela' j David u nacom ca'ach Saúl 
u ajawil Israel. Ba'ale' dzo'oc u yúuchtal yanac tin wicnal, likbal ti' le ja'abo'ob 
tac bejela'o', ma' yanac mix jun p'éel ba'al kaasi'. 
4Ba'ale' u nuuquilo'ob u aj ba'atelo'ob Aquise' j kuuxchajo'obe', ca tu ya'alajo'ob 
ti': A'al ti' ca suunac te j caaj a dzamaj ti'o', ma' bíin u láakinto'on te j ba'atelo'; 
Ma' xan ca u suunac aj p'éequil ichil le ba'atelo'. ¡U ti'al ca lúubuc utzil tu táan 
u dzuulil, chéen kabéet u kubic u poolo'ob le aj ba'atelo'oba'! 
5¡Lela' leti' le j David máax tu yo'olal cu ka'ayal ca'ach ich óokot: Mil máaco'ob 
tu quíimsaj Saúl, diez mil tu quíimsaj Davidi'! 
6Aquis túune' tu t'anaj Davide' ca tu ya'alaj ti': ¡Je'el bix tu jaajil cuxa'an 
Yuumtzile', bey xan tu jaajil toj máaquech! Sen utz chaj xan tin t'aan bix úuchic 
a bisicabáa tu cúuchil c je'elelo'. Ma' in wila'a' mix jun p'éel kaas ti' teech líikbal 
ti' le kiin j taalech a wileno'. Ba'ale' ma' ta lúubul utzil ti' u nuuquil u aj 
ba'atelo'ob le j fiisteobo', 
7bey túuno' suunen yéetel utzil, tu yo'olal ma' c beetic mix ba'al p'ecbe'en tu 
yicho'ob. 
8Davide' tu núucaj: ¿Ba'ax in beetmaj? ¿Ba'ax dzo'oc u yilic a Tzicbe'enil ti' teen 
ti' tuláacal le kiino'ob u ti'al ma' u cha'ic in ba'ateltic a aj p'eeco'ob? 
9Aquise' tu núucaj: Tene' in wojel sen utzech bey u aj túuchi' Kue', ba'ale' u 
nuuquil u aj ba'atel le j filisteobo', dzo'oc u ya'alico'ob ma' bíin xi'iquech ba'atel 
t éeteli'. 
10Bey túuno', teech yéetel u palitzilo'ob a dzuulil taalaja'ano'ob ta wéetelo', 
líikene'ex sáamal, chéen p'el u sáastale', u ti'al ca suunaque'ex tu'ux yane'ex 
ca'achi. 

11Bey túuno', David yéetel le máaxo'ob láakintmailo', j líiko'ob tu ja'atzcabil u 
láak kiine' ca j suunajo'ob tu lu'umo'ob le j filisteob, ca'aliquil le j filisteobo', 
bin u náadzalo'ob Jezreel. 

1 Samuel 30 

Davide cu pa'ic u muuk le amalecitaobo' 

1Le ca j kuch David tu yóox p'éel kiin Siglague', tu yilaj dzo'oc u búut'ul j 
amalequilo'ob Néguev, bey xan dzo'oc u pulicuba'ob tu yóokol Siglag, tu 
kascuntajo'ob yéetel tu tóocajo'ob. 
2Tu bisajo'ob xan cuxa'an tuláacal co'olelo'ob, mejen paalalo'ob yéetel le 
nucuch wíinico'ob yano'obo', quex tumen ma' tu quíimsajo'ob mix máaqui'. 
3Le ca j kucho'ob David yéetel le j xiibo'ob láakintic te j caaj, bey xan tu 
yilajo'ob dzo'oc u tóocal yéetel j bisa'ab cuxa'an u co'olelilo'ob yéetel u mejen j 
xibil paalo'ob bey xan u mejen x ch'upul paalo'obo', 
4jo'op' u sen ka'amcach okolo'ob tac u lúubul u muuko'ob. 
5Bisa'ab xan cuxa'an tu ca'a túulal u yatano'ob David: Ahinoam, x jezrrelil, 
yéetel x Abigail u yatan ca'ach Nabal j carmelil. 
6Davide', ma' utz yu'ubicubáa ca'achi', tumen taac ca'ach u quíimsa'al yéetel 
ch'iin tumen le aj ba'atelo'obo', tuláacalo'ob kuuxchaja'ano'ob tu yo'olal le ba'ax 
úuch ti' u paalalo'obo'. Ba'ale' Davide' tu yocsaj u yóol ti' Yuumtzil u Junab Ku, 
7ca tu ya'alaj ti' aj kiin Abiatar u paal Ahimelec: Beet utz a taasic ti' teen le 
efodo'. Chéen p'elac taasa'abic le efod ti' Davido', 
8leti'e' j káat chi'inaj ti' Yuumtzil. Beya': ¿Unaj wa in ch'a'apachtic u múuch'ul 
le j oocolo'oba'? ¿Bíin wa in chuucpachto'ob? Yuumtzile' tu núucaj ti': 
Ch'a'apachto'ob, bíin a chuucpachto'ob bíin xan a toc le máaxo'ob j bisa'abo'ob 
cuxa'ano'obo'. 
9-10Tu séeblaquile', Davide' j bin tu paacho'ob yéetel le seiscientos j xiibo'ob 
láakintmailo', ca j kucho'ob tu t'o'ol ja'il Besor. Te'elo', j p'áat doscientos j 

xiibo'obi', tumen sen ca'anano'ob ca'ach u ti'al ca u ch'acto'ob le t'o'ol ja'o', 
Davide' j bin yéetel le cuatrocientos j xiibo'ob u ti'al le ch'a'apachtajo'. 
11Ti' lelo', j nactáanta'ab te j táax lu'um jun túul j egiptoil, ca j bisa'ab ti' David, 
ba'ale' yanchaj u dza'abal ba'al u jaant yéetel u yukej. 
12j dzaab ti' jun xéet' u piimpim waajil higo yéetel ca'a p'éel u piimpim 
waajilo'ob u x kulinil uvaob, cu dzo'ocol u janal le j egiptoilo', j yanchaj u yóol, 
tumen óox p'éel kiino'ob yéetel óox p'éel áakabo'ob ma' u jaant mix ba'al 
ca'achi'. 
13David túune' tu káat chi'itaj ti': ¿Máax a dzuulil? ¿Tu'ux a taal? Le j egiptoilo' 
tu núucaj: j egiptoilen u paalizilen jun túul j amalequil, ba'ale' óox p'éel kiin u 
xun p'ajten in dzuulil, tu yo'olal j koja'anchajen, 
14tumen j bino'on c ba'atelt u noojol u lu'umilo'ob le j cereteob, bey xan u 
lu'umilo'ob Judá yéetel Caleb. T tóocaj xan Siglag. 
15Davide' tu káat chi'itaj: ¿Je'el wa a bisiquen tu'ux yaan u múuch'ul le j 
oocolo'obo'? Le j egipcio' tu núucaj: Wa ca jalach t'antic ti' teen ma' ta 
quíimsiquen mix ta kubiquen ti' in dzuulile', je'el in bisiquech tu'ux yano'obe'. 
16Tu bisajo'ob tac tu'ux yaan le j oocolo'obo', dzo'oc ca'ach u ki'itpajalo'ob ti' 
tuláacal le tu'ux jelecbalo'obo', tumen táan u janalo'ob yéetel táan u yukulo'ob, 
bey xan táan u beetico'ob u kiinbesajil le ba'ax tu yocoltajo'ob tu lu'umilo'ob le 
j filisteob yéetel Judao'. 
17Davide' tu puljubáa tu yóokolo'ob líikbal u sáastal tac u yocbal kiine', ca tu 
jach xu'ulsajo'ob tu jaajil, chéen cuatrocientos j xi'ipalalo'ob páatchaj u 
púudzulo'ob tu yóokol u camello'ob. 
18Davide', tu ca'a ch'a'aj le ba'ax u yocoltmaj ca'ach le j amalequitaobo', tu ca'a 
ch'a'aj xan tu ca'a túulal u yatano'ob. 
19Ma' tu bineltaj mix ba'al chichan wa nojoch ti' le ba'ax ocolta'ab ca'ach ti'obo', 
mix tu bineltaj jun túul chan paal wa jun túul nojoch wíiniqui', tumen Davide' 
tu ca'a ch'a'aj tuláacal le ba'axo'ob j ocolta'ab ca'acho'. 

20Tu ch'a'aj xan David tuláacal wacaxo'ob yéetel u j tamano'ob, bey túuno' le 
máaxo'ob bisic ca'ach le j tamano'obo', jo'op' u ya'alico'ob u náajal David le j 
tamano'obo'. 
21Le ca j kuch David tu'ux yaan ca'ach le doscientos j xiibo'ob sen ca'anano'ob 
ca'ach ma' páatchaj u bino'ob j ba'atel tu yéetel tumen yanchaj u p'áatalo'ob te 
j t'o'ol ja'o', leti'obe', jóoko'ob u ch'a'ob u beel David pa'ate' yéetel tuláacal 
máaxo'ob láakintmailo'. Davide' tu nadzajubáa u te'escunto'ob. 
22Ba'ale' dze'edzec ti' le j xiibo'ob kasa'antaco'obo', jo'op' u ya'alico'ob, le 
ba'alo'ob tu ch'a'ajo'obo' ma' unaj u dza'abal ti' le máaxo'ob ma' j bino'ob tu 
yéetelo'obo', chéen unaj u ku'ubul u yatano'ob yéetel u paalalo'ob, cu dzo'ocole' 
unaj u bino'ob le quéen dzo'ococ u ku'ubul ti'obe'. 
23Ba'ale' Davide' tu ya'alaj: In wéet xiibile'ex, ma' a beetique'ex bey yéetel ba'ax 
dzo'oc u dzáic to'on Yuumtzilo', cu dzo'ocole', dzo'oc xan u canáantic c cuxtal, 
bey xan tu kubaj t kab u múuch'ul le j oocolo'ob tu puljuba'ob ca'ach t óokolo'. 
24Ti' lela', mix máac bíin táan óoltique'ex, tumen u ti'al le t'ooxo' bíin dza'abac 
ti' le cu p'áatalo'ob j canan ba'alo'ob le buca'aj bíin dza'abac ti' le j bino'ob j 
ba'atelo'. 
25(Líikbal ti' le kiin tac bejela'o', bey u beeta'al Israelo'). 
26Le ca j kuch David Siglague', tu túuchi'itaj ti' u yéet aj bisajbáilo'ob, u 
nuuquilo'ob Judá, jun jaatz ti' le ba'ax tu tocaj ti' le aj p'eeco', bey xan le bisaj 
t'aana': Je'el quin túuchi'itic te'ex jun p'éel siibala', lelo' u jaatzil ti' le ba'ax tin 
tocaj ti' u aj p'eeco'ob Yuumtzil. 
27Tu túuchi'itaj siibalo'ob ti' le máaxo'ob yano'ob ca'ach Betel, Ramot tu lu'umil 
Néguev, Jatir, 
28Arroer, Sifmot, Estemoa 
29yéetel Racal, bey xan le yano'ob ca'ach tu caajilo'ob Jeramel, tu caajilo'ob le 
j quenitaob, 
30bey xan Horma, Corasán, Atac, 

31Hebrón yéetel ti' tuláacal le cúuchilo'ob tu'ux xíimbalnaj yéetel le máaxo'ob 
láakintmailo'. 

1 Samuel 31 

Bix quiimsa'abic Saúl yéetel u paalalo'ob ich ba'atel 
(1 Cr 10.1-12) 

1Le j filisteobo' tu puljuba'ob tu yóokol Israel, le j israelitaobo' j áalcabnajo'ob 
tu táano'ob, tumen ya'ab ti'ob j quíimo'ob tu pu'uquil Gilboa. 
2Le j filisteobo', j bino'ob u ch'a'apachto'ob Saúl yéetel u paalalo'ob, ca tu 
quíimsajo'ob Jonatán, Abinadab yéetel Malquisúa. 
3Cu dzo'ocole', tuláacalo'ob j bino'ob u ba'atelto'ob Saúl; Bey tumen 
chucpachta'ab tumen u x julubo'ob le máaxo'ob cu ch'iino'ob yéetel x 
p'úunche'o', sen ooc sajaquil ti'ob. 
4Leti' túune' tu ya'alaj ti' u palitzil máax canáantic u nu'uculo'ob u ba'atel: 
Jóokes a máascabe', ca a póot loomteen yéetel, tu yo'olal ma' u taal le ma' ocsaj 
óolalo'ob u quíimseno'ob u ti'al ca xan u che'ejteno'ob. Ba'ale' u palitzile' ma' tu 
yóoltaj u loomi', tumen sen sajac. Saúl túune', tu ch'a'a'aj u máascabe', ca tu 
nóocch'intajubáa tu yóokol. 
5Le ca tu yilaj le palitzil dzo'oc u quíimil Saule', tu nóocch'intajubáa xan tu 
yóokol máascabe', ca j quíim yéetel Saúl. 
6Bey úuchic u quíimil Saúl ti' le kiino', tac xan tu yóox túulal u paalal, u palitzil 
yéetel tuláacal le j xiibo'ob láakintmailo'. 
7Le ca tu yilaj le j israelitaob caajnáalo'ob tu táanxel tzéelil le táax kóom lu'um 
tu lakin Jordán dzo'oc u púudzul le aj ba'atelo'ob bey xan dzo'oc u quíimil Saúl 
yéetel u paalalo'obo', tu p'atajo'ob u cajtalilo'ob, ca j púudzo'ob xan. Le j 
filisteob túuno', j kucho'obe', ca j p'áato'ob cajtali'. 
8Tu láak kiin le ca j bin le j filisteob u ch'a'ob le ba'ax yaan ti' le quimeno'obo', 
tu nactáantajo'ob Saúl yéetel tu yóox túulal u paalal jayacbalo'ob tu pu'uquil 
Gilboa. 

9Tu cul kuptajo'ob túun u caale', ca tu ch'a'ajo'ob u nu'uculo'ob u ba'atel, ca tu 
túuchi'itajo'ob aj bisaj t'aano'ob ti' tuláacal u lu'umilo'ob le j filisteob u ti'al ca 
bisa'ac u péectzilil tu kulnaj u beetbil kuob. 
10Cu dzo'ocole', j dzaab u nu'uculo'ob u ba'atel Saúl tu kulnaj Astarté, ca j 
ch'uyquinta'ab u wíinclil tu tuluumil Bet-sán. 
11Le ca tu yojéeltaj u caajnáalilo'ob Jabes Galad ba'ax tu beetaj le j filisteob 
yéetel Saulo', 
12tu jun p'éelcuntajo'ob u tuuculo'ob le xiibil máaco'obo', tumen cu dzo'ocol u 
xíimbalo'ob buul áakabe', tu ch'a'ajo'ob tu tuulumil Bet-sán u wíinclilo'ob Saúl 
yéetel u paalalo'obe', ca j suunajo'ob Jabes, tu'ux tu tóocajo'ob. 
13Cu dzo'ocole', j mu'uc u baaquelo'ob tu lu'umil Jabes tu yáanal jun cúul che'. 
Cu dzo'ocole', j su'ukinajo'ob siete kiino'ob. 

2 Samuel 

2 Samuel 1 

Davide' cu yojéeltic dzo'oc u quíimil Saúl 

1Cu dzo'oco'ol u quíimil Saúle', Davide' j suunaj Siglag le ca j dzo'oc u pa'ic u 
muuk le j amalequitaobo', ca j p'áat ca'a p'éel kiino'obi'. 
2Ba'ale' tu yóox p'éel kiine', j kuch jun túul máac j luk tu'ux cu je'elel ca'ach 
Saúl láaj tzi'itzi'ic u nook yéetel u tóos lu'umtmaj u pool iquil u chíicultic yaj 
óol. Le ca j kuch tu yicnal Davide', noclaj lu'um u ti'al u te'escuntic. 
3Davide' tu káat chi'itaj ti': ¿Tu'ux a taal? Le j xiibo' tu núucaj: páatchaj in 
púudzul tu cúuchil tu'ux cu je'elelo'ob u aj ba'atelo'ob Israel. 
4Davide' tu káat chi'itaj ti': ¿Ba'ax dzo'oc u yúuchul? ¡Beet utz a wa'alic ti' teen!. 
Le j xiibo' tu núucaj: le aj ba'atelo'obo', j puudzo'ob ti' le ba'atelo', ya'ab ti' leti'ob 
j quíimo'obi'. ¡J quíim xan Saúl yéetel Jonatán u paal! 
5Davide' tu káat chi'itaj ti' le máax taas le t'aano': ¿Bix úuchic a wojéeltic j quíim 
Saúl yéetel Jonatán u paal?. 
6Letie', tu núucaj: Ma' j taal ti' teen in taal ca'ach tu pu'uquil Gilboae', ca tin 
wilaj Saúl táan u nóocch'intcubáa tu yóokol u lóomte', ta'itac ca'ach u 
chucpachta'al tumen u bolanilo'ob ba'atel yéetel u tzimino'ob le aj p'eeco'. 
7Ti' le súutuco' tu sutaj u yich paachil, le ca tu yilajene', tu t'anajen. Tene' tin 
dzajinbáa in beet ba'ax tu ya'alaj. 
8Cu dzo'ocole' tu káat chi'itaj ti' teen máaxen, ca tin wa'alaj ti'e' j amalecquilen. 
9Leti' túune' tu káataj ti' teen ca in nadzimbáa in quíims jun puli', tumen dzo'oc 
u jo'op'ol u x chakéetal, ba'ale' láili' cuxa'an ca'ache'. 
10Teen túune' tin nadzajinbáe', ca tin quíimsaj, tumen tin wilaj ma' bíin páatac 
u cuxtal cu dzo'ocol u lúubulo'. Cu dzo'ocole', tin lukesaj ti' u x bak kab yéetel 
u péet jo'ol u ti'al in taas ti' teech in dzuulil. 
11David túun yéetel le máaxo'ob láakintmailo', tu jatajo'ob u nooko'ob tu yo'olal 
u chíiculalil yaj óolal, 

12ca tu sen yaj oktajo'ob úuchic u quíimil Saúl yéetel Jonatán u paal, bey xan 
tumen j pa'ab u muuk le j israelitaob u aj ba'atelo'ob Yuumtzil, ca j yanchaj u 
su'ukino'ob tac u yocbal kiin. 
13Cu dzo'ocole', Davide' tu káat chi'itaj ti' le j xi'ipal j taas le t'aan ti'ob: ¿Tu'ux 
a taal? Letie' tu núucaj: j táanxel lu'umilen, jun túul j amalequilen 
14Davide' tu ka'am a'alaj: ¿Ba'ax teen ta líiksaj a kab ti' le ajaw yéeya'an tumen 
Yuumtzilo'? 
15Tu t'aanaj jun túul ti' u palitzilo'obe', ca tu ya'alaj ti': ¡Xeen a quíimsej! Letie', 
tu quíimsaj le j amalequilo', 
16ca'aliquil Davide', táan u ya'alic: Teech ta caxtaj a quíimil, ta juunal ta tacaj 
a pool teech a'al ta quíimsaj le ajaw máax yéeya'an tumen Yuumtzilo'. 

U kayil yaj óolal tu yo'olal Saúl yéetel Jonatán 

17Davide', tu kayaj le okol kaya', tu yo'olal quíimic Saúl yéetel Jonatán u paal, 
18ca tu ya'alaj ca ca'anbesa'ac ti' u caajil Judá. Le okol kaaya', j dzíibta'ab, tu 
Ju'unil Aj ti'ibil bej. 
19¡Teche' Israel, loobilta'ab a nojbe'enil ta pu'uquilo'ob! ¡Dzo'oc u lúubul u jach 
j xiibilo'ob a aj ba'atelo'ob! 
20Ma' a ka'aytique'ex tu caajil Gat mix a tzicbaltique'ex tu yáam bejilo'ob u 
caajil Ascalón, u ti'al ma' u qui'imactal u yóolo'ob u co'olelilo'ob x Filisteobo', 
u ti'al ma' u yóokoto'ob yéetel qui'imac óolal le x ma' ocsaj óolalo'ob. 
21¡Jáawac u káaxal ja' yéetel ye'eb ta wóokole'ex u pu'uquilo'ob Gilboa, tumen 
u lu'umile'ex quíimil! Ti' j xanabcha'ata'ab u chimalo'ob le j xiixib máaco'obo'. 
Ti' j sa'at u jóopbal u chimal Saúli'. 
22Saúl yéetel Jonatane', mix jun téen j suunajo'ob wa ma' u papakcuntmuba'ob 
u máascabo'ob bey xan u x julubo'ob yéetel ki'ik bey xan yéetel u tzaatzel xiixib 
aj ba'atelo'ob. 

23Saúl yéetel Jonatán, sen yaacuntbil máaco'ob, mix tu cuxa'anilo'ob mix tu 
quimenilo'ob tu jun páaycuntuba'ob. ¡Asab séeba'ano'ob ca'ach ti' le j cóoto'! 
¡Asab mu'uka'ano'ob ca'ach ti' leono'ob! 
24¡U x chupul paalale'ex Israel, okolnene'ex tu yo'olal Saúl máax búucbesique'ex 
ca'ach yéetel chacjome'en nook, bey xan yéetel ma'alob lino, jadzutzquinano'ob 
ca'ach yéetel jit'bil oro! 
25¡Dzo'oc u lúubulo'ob j xiixib máaco'ob te tu cúuchil ba'atelo'! ¡Jonatane', j 
quíimsa'ab tu ca'analil le pu'uco'obo'! 
26¡Okom óol in wanil ta wo'olal in sucu'un Jonatán! ¡Buca'aj utzil úuchic a 
bisicabáa tin wéetel! In ti'al tene', a wutzile', asab ya'ab ti' u yaacunaj 
co'olelo'ob. 
27¡Dzo'oc u lúubul le j xiixib máaco'obo'! ¡U nu'uculo'ob le ba'atelo' dzo'oc u 
ca'acacha'alo'ob! 

2 Samuel 2 

Davide' cu dza'abal u ajawt Judáa' 

1Cu dzo'ocole' j Davide' káat chi'itnaj ti' Yuumtzile' ca tu ya'alaj ti': ¿U najmal 
wa in bin ti' wa ba'ax caajil ti' u caajilo'ob Judá? Yuumtzile' tu núucaj ti': U 
najmal a bin. David túune' tu káat chi'itaj: ¿Tu'ux u najmal in bin? Yuumtzile' 
tu núucaj ti': Hebrón. 
2Davide' j bin Hebrón yéetel u ca'a túulal u yatano'ob: Ahinoam, x jezreelil 
yéetel x Abigail u yatan ca'ach Nabal j carmelil. 
3Tu bisaj xan u aj láakinajo'ob yéetel u láaktzililo'obe', ca j caajlajo'ob tu caajil 
Hebrón. 
4Cu dzo'ocole', j kuch u j xiibilo'ob Judae', ca tu jun páaycuntajo'ob David, u 
ti'al ajawtal tu yóokol Judá. Le ca j tzicbalta'ab ti' David u caajnáalilo'ob Jabes 
j Galaadilo'ob j muc Saúle', 

5Davide' tu túuchi'itaj dze'edzec aj bisaj t'aano'ob a'alic ti'ob: Junab Ku bíin u 
qui' t'ante'ex úuchic a beetique'ex utz ti' Saúl a dzuulile'ex tu yo'olal ta 
mucajile'ex. 
6Ku xan bíin u beet ti' te'ex utz yéetel jaaj óolal. Tene', bíin in beet ti' te'ex utz 
tu yo'olal le ba'ax ta beetaje'exo'. 
7Ba'ale' bejela'e', yanac a wóole'ex yéetel j xiibchajque'ex, tumen quex dzo'oc u 
quíimil Saúl a dzuulile'exe', u ch'i'ibalo'ob Judae', dzo'oc u jun 
páaycuntiqueno'ob u ti'al ca ajawchajaquen. 

Cu yantal ba'atel ti'ob Judá yéetel Israel 

8Ba'ale' Abner, u paal Ner, u nojochil u aj ba'atelo'ob Saúle', tu ch'a'aj Is-boset 
u paal Saúle', ca tu bisaj Mahanaime', 
9ca tu jun páaycuntaj u ti'al u ajawtal tu yóokolo'ob Galaad, Gesuri, Jezreel, 
Efraín yéetel tuláacal Israel. 
10Is-bosete', yaan ca'ach ti' cuarenta ja'abo'ob ca tu chúunsaj u ajawtic Israel, 
tu beetaj u ajawil ca'a p'éel ja'ab. Ba'ale' u múuch' cajtalilo'ob u láaktzililo'ob 
Judae', David u ajawo'ob, 
11Bey túuno', Davide' tu beetaj u ajawil Judá siete ja'abo'ob yéetel seis 
winalo'ob, u jalach caaj ca'ache', Hebrón. 
12Abner túune' jóok Mahanaime', ca j bin Gabaón táanil ti' u aj ba'atelo'ob Is-
boset. 
13Joab u paal xan x Sarbia yéetel u aj ba'atelo'ob Davide', jóoko'ob Hebrone', 
ca tu nuptáantajuba'ob tu chuun u nu'uculo'ob tu'ux cu dza'abal ja' Gabaón. Le 
ca'a jaatz aj ba'atelo'oba', yanchaj jun jaatz ti'ob ti' jun tzéel u nu'uculo'ob le 
ja'o', yéetel u láak jun jaatze', tu láak jun tzéel. 
14Abner túune' tu ya'alaj ti' Joab: Jóokoc u ti'al j ba'atel le j táanquelem j 
xi'ipaalal actáan ti' to'ono'. Joabe', tu núucaj: ma'alob túun jóokoco'ob. 

15Bey túuno', u ti'al ba'atel tu yo'olal Benjamín yéetel Is-boset u paal Saúle', j 
máano'ob táanil doce palitzilo'ob, yéetel u láak docee', tu yo'olal u aj ba'atelo'ob 
David. 
16Tu jujun túulile', tu machaj u yéet ba'atel tu poole', ca tu ch'icaj u máascab 
tu ch'ala'atel, ca láaj lúubo'ob quimeno'ob. Let o'olal le cúuchil yaan Gabaono', 
j dzaab u kaaba'int Helcat-hazurim. 
17Le ba'atelo', sen ooc yajil ti' le kiino', Abner yéetel u aj ba'atelo'obe', j pa'ab u 
muuko'ob tumen u aj ba'atelo'ob David. 
18Te'elo', ti' ca'ach yano'ob óox túul u paalalo'ob Sarvia: Joab, Abisai yéetel 
Asael. Le u dzo'oca' cu yáalcab ca'ach sen chich bey jun túul quéej ti' jáanil 
lu'ume', 
19ca j lacchaj u yáalcab tu paach Abnere', ma' tu cha'aj u púudzuli'. 
20Le ca j paacatnaj Abner paachile', tu ka'am a'alaj: ¡Teech baaca'an Asael! 
¡Asaele' tu núucaj: bey je'el bix a wilico', teen! 
21Abner túune' tu ya'alaj ti': P'at a ch'a'apachtiquen. Asab ma'alob ca a mach 
jun túul ti' le palitzilo'obo', ca a láaj toc ba'ax cu bisic. Ba'ale' tu yo'olal ma' tu 
yóoltaj Asael u jáawal u ch'a'apachtique', 
22Abnere' tu ca'a a'alaj ti': ¡P'at a ch'a'apachtiquen, ma' a caxtic in beetic loob 
ti' teech! ¿Cu dzo'ocole' bix quin bin tu táan a sucu'un Joab? 
23Bey tumen Asael ma' tu yóoltaj u tzelubáa tu yicnalo', Abnere' tu lomaj tu nak 
yéetel u lóomte', ca j jóok tu pu'uch, Asaele', j lúub quimen te'elo'. Tuláacal le 
máaxo'ob cu kuchulo'ob ca'ach tu'ux j lúub quimeno', cu wa'atalo'ob u yilo'ob. 
24Ba'ale' Joab yéetel Abisaie', xi'ic u bin u ch'a'apachtico'ob Abner. Tu yocbal 
kiine', j kucho'ob tu jo'ol lu'umilo'ob Ama, le yaan actáan ti' Gía, tu bejil u x 
tocoy lu'umil Gabaón. 
25Te'elo', le j benjaminitaobo', tu nupajuba'ob ti' Abnere', ca yanchajo'ob jun 
múuch'ili' tu ca'analil le pu'uco'. 

26Abner túune' tu ka'am a'alaj ti' Joab: ¿Ma' wa bíin jáawac le quíimsaj 
winiquila'? ¿Ma' wa ta wilic chéen bíin u taas to'on yayaj óolal? ¿Ba'ax ca 
pa'atic u ti'al ca a wa'al ti' a aj ba'atelo'ob ca jáawac u ch'a'apachtico'ob u 
láako'ob? 
27Joabe', tu núucaj: Quin jalach t'antic ti' teech tu kaaba' Junab Ku wa ma' ta 
wa'alic ti' teen le ba'ala', in aj ba'atelo'obe', bíin u ch'a'apachto'ob ca'ach u 
láako'ob tac u sáastal tu láak kiin. 
28Joabe', tu ya'alaj tu séeblaquil ca jóopsa'ac le paaxo'obo', tuláacal le j 
xiibo'obo', tu p'atajo'ob u ch'a'apachtico'ob le j israelitaobo', tu p'atajo'ob xan u 
ba'atelo'ob tu yéetelo'ob. 
29Abner yéetel le j xiibo'ob láakintmaile', xíimbalnajo'ob ti' u táax kóom lu'umil 
Arabá bul áakab, ca tu xot'ajo'ob bej iquil tu ch'actilaco'ob Jordán yéetel 
Bitrone', ca j kucho'ob Mahanaim. 
30Joabe' tu p'ataj u ch'a'apachtic Abnere', ca tu much'quintaj u aj ba'atelo'ob, le 
ca tu t'anaj u kaaba'obe', tu yilaj j quíim diecinueve u nuuquil u aj ba'atelo'ob 
David, ti' quíimsa'ab Asael ichilo'obe'. 
31Ba'ale' u aj ba'atelo'ob Davide', tu quíisajo'ob Trecientos sesenta u 
láaktzililo'ob Benjamín yéetel u aj ba'atelo'ob Abner. 
32Cu dzo'ocole', u wíinclil Asaele', j bisa'ab Belene', ca j mu'uc tu mucnal u taata. 
Joab yéetel u aj ba'atelo'obe', j xíimbalnajo'ob bul áakabe', ca j kucho'ob 
Hebrón piknal u sáastal. 

2 Samuel 3 

1Le ba'atel j yanchaj ti' u láaktzililo'ob Saúl yéetel u láaktzililo'ob Davido', j 
xáanchaji, ba'ale' ca'aliquil táan u mu'uka'anchajal u láatzililo'ob Davide', u 
láaktzililo'ob Saúle', táan u bin u yóotziltal u muuk. 

U ch'i'ibalo'ob David 
(1 Cr 3.1-4) 

2U paalal David j síijo'ob ca'aliquil ti' yaan ca'ach Hebrone', lelo'oba': U yáax 
paale', Amnón u yaal x Ahinoam x jezreelil; 

3u ca'a túule', Quileab u yaal x Abigail u yatan ca'ach Nabal j carmelil; u yóox 
túule', Absalón u yaal x Maaca u x ch'upul paal Talmay u ajawil Gesur; 
4u can túule', Adonías u yaal x Aguit; u cinco u túulule', Sefatías u yaal x Abital; 
5u seis u túulule', Itream u yaal x Egla, u láak jun túul u yatan David. Le 
je'elo'oba', j síijo'ob ca'aliquil ti' yaan ca'ach David Hebrone'. 

Abnere' cu nupicubáa yéetel David 

6Ca'aliquil táan u bin u bin u ba'atelo'ob u láaktzililo'ob Saúl yéetel u 
láaktzililo'ob Davide', Abnere', xi'ic u bin ca'ach u méektáantic u láatzililo'ob 
Saúl. 
7Yanchaj ca'ach jun túul u x keech Saúl tu kaaba'intaj x Rispa u x ch'upul paal 
Ajae', yanchaj ba'ax u yil ca'ach yéetel Abner. Le t o'olal Isbosete', tu keyaj 
Abnere', ca tu ya'alaj ti': ¿Ba'axten j chilajech yéetel u x keech in taata? 
8Abnere' sen j p'u'uj úuchic u ke'eyel, ca tu núucaj ti': ¿Chéen wa bey a wiliquen 
jun túul peek cu meyaj u ti'al Judae'? Tene' tin kubaj in wóol ti' u láaktzililo'ob 
a taata, ti' u láako'ob bey xan ti' u yéet óolalo'ob, cu dzo'ocole', ma' in kubech 
tu kab Davidi'. ¿Teche', táan a wa'alic dzo'oc in kebanchajal yéetel jun túul 
co'olel? 
9¡Bíin u chich jadzen Yuumtzil wa ma' tin dzo'ocbesic ba'ax u jalach t'anta'an 
ca'ach Yuumtzil ti' David, 
10u luksa'al le ajawil ti' u ch'i'ibal Saúl u ti'al u culquinta'al David tu jalach 
káanche' Israel yéetel Judá líikbal Dan tac Beerseba! 
11Is-bosete', ma' páatchaj u núuquic mix jun p'éel t'aan ti' Abneri', tumen sen 
sajacchaj ca'ach ti'. 
12Abner xane' tu túuchi'itaj aj bisaj t'aano'ob a'alic ti' David: ¿Máax ti'altic le 
lu'umo'oba'? Co'ox beetic jun p'éel kaax t'aan: Tene', bíin in beet le buca'aj cu 
páajtal in beetic u ti'al ca máanac Israel ta tzéele'. 

13Davide' tu núucaj: Tene' je'el in éejemtic le nup t'aan ta wéetele' wa ca a beet 
ba'ax bíin in káat ti' teech: Ma' a wantal tin táan le quéen taalaquech a wilene', 
wa ma' ta taasic x Mical u x ch'upul paal Saúl. 
14Cu dzo'ocole', Davide' tu túuchi'itaj xan aj bisaj t'aano'ob u ti'al u ya'alic ti' Is-
boset: Kub teen x Mical in watan yéetel máax dzoca'an in beele', ca in kub ti' 
teech u keexint cien u yoot'el u j xiibil le filisteobo'. 
15Is-boset túune' tu túuchi'itaj j tocbil ti' j Patiel u paal Lais u yíicham ca'ach x 
Mical; 
16ba'ale' Patiele', j bin tu paach leti'e', tu t'u'ulpachtaj tac Bahurim ca'aliquil 
táan u sen okol. Te'elo', j a'ala'ab ti' tumen Abner ca suunac, Patiele', j suunaji. 
17Cu dzo'ocole', Abnere', j t'aanaj yéetel u nuuquilo'ob Israele', ca tu ya'alaj ti'ob: 
Dzo'oc u yúuchtal jo'op'oc a dzíiboltique'ex ca a ajawte'ex David. 
18Bejela'e', dzo'oc u chuquic u kiinil, tumen Yuumtzile', tu dzaa t'antaj ti' David, 
tu kab leti' bíin u toc Israel u lu'umo'ob tu kab le j filisteob yéetel ti' tuláacal u 
aj p'eeco'ob. 
19Abnere', j t'aanaj xan yéetel tuláacal u láaktzilo'ob Benjamín, cu dzo'ocole' j 
bin Hebrón u ya'al ti' David ba'ax u tuucul tuláacal Israel yéetel Benjamín. 
20Leti'e', j kuch yéetel veinte j xiibo'ob tu caajil Hebrón tu yicnal David, Davide' 
tu beetaj jun p'éel noj janal u ti'alo'ob. 
21Cu dzo'ocole' Abnere' tu ya'alaj ti' David: Bejela'e', unaj in bin in much'quíint 
tuláacal Israel u ti'al ca u beeto'ob jun p'éel nup t'aan yéetel a Tzicbe'enil, u ti'al 
ca u beet u ajawtal a Tzicbe'enil je'el bix u tucultmaje'. Cu dzo'ocole' Davide' tu 
ya'alaj ti' Abner ca xi'ic utzil ti', bey binic jejedzquil u yóolo'. 

Cu quíimsa'al Abner tumen Joab 

22Ti' le súutuco', Joab yéetel u aj ba'atelo'ob Davide', táan ca'ach u suuto'ob tu 
cúuchil ba'atel yéetel le ba'ax tu tocajo'ob ti' le aj p'eeco'. Abnere', dzo'oc ca'ach 
u lukul Hebrón, tumen dzo'oc ca'ach u bin yéetel jéedzel óolal, cu dzo'ocol u 
ya'ala'al ti' tumen David ca xi'ic. 

23Le ca j kuch Joab yéetel tuláacal u aj ba'atelo'obe', j tzicbalta'ab ti': Abner u 
paal Nere', ti'anchaj tu yicnal Davide', j bin cu dzo'ocol u ya'ala'al ti' tumen 
ajaw ca xi'ic. 
24Joab túune' j bin u yila' ajawe', ca tu ya'alaj ti': ¿Ba'ax dzo'oc u beetic a 
tzicbe'enil? Abnere', j taal u yil a tzicbe'enile', cu dzo'ocole' a tzicbe'enile' tu 
cha'aj u bin. 
25¿Ma' wa u yojel a Tzicbe'enil Abner u paal Nere', chéen j taal u tus a tzicbe'enil 
u ti'al u ch'úuct ba'ax ca beetic? 
26Chéen p'elac jóokic Joab tu yicnal Davide', tu túuchi'itaj aj bisaj t'aano'ob 
ch'aic Abner quex ma' tu dzaj u yojéelt Davide', tu beetaj u su'utul líikbal tu 
tojil u ch'e'enil Sira. 
27Le ca j kuch Abner Hebrone', Joabe', tu bisaj tu jun tzéel u jool le caaj u ti'al 
u t'aan tu juunal tu yéetel, ca tu lomaj tu nak u ti'al u sutic u jeel úuchic u 
quíimsa'al Asael u yíidzin. 
28Le ca tu yojéeltaj Davide' tu ya'alaj: Tu táan Yuumtzile', teen yéetel in jalach 
naje', mix ba'al yaan c ila'a' yéetel úuchic u quíimsa'al Abner u paal Ner. 
29¡Lúubuc u si'ipilil tu yóokol Joab yéetel tu yóokol u láaktzililo'ob, ma' bíin 
jáawac u yantal ichil u yotoch koja'anilo'ob wiix puj, jáawayil wa móochil, bey 
xan máax cu quíimsa'al, bey xan máax cu mukyajtic wi'ij! 
30Joab yéetel Abisaie', tu quíimsajo'ob Abner, tumen Abnere', tu quíimsaj u 
yíidzino'ob Gabaón ich ba'atel. 
31Cu dzo'ocole', Davide' tu ya'alaj ti' Joab yéetel ti' tuláacal máaxo'ob 
láakintmail: Jat a nooke'ex, búuquinte'ex to'och nooko'ob, beete'ex u yaj óolalil 
úuchic u quíimil Abner. Ajaw Davide', j bin tu paach u kóoch che'il, 
32ca j mu'uc Abner Hebrón. Te'elo', ajawe', jo'op' u sen ka'amcach okol tu yicnal 
u mucnal Abner, bey okolnajic xan le caajo'. 
33Ajaw túune' tu kaya' le okol kaaya', tu yo'olal Abner: ¿Abner, ba'axten j 
quíimech quex ma' unaj ca'ach a quíimili', 

34ma' wa jáalkab ca'ach a kabo'ob, yéetel a wooco'obi'? ¡J quíimech bey máax 
cu quíimil tu kab kaakas máaco'obe'! Tuláacal le caaj ca'a okolnaj tu yo'olal 
35Cu dzo'ocole', j bin káat óoltbil ti' David ca u jaant wa ba'ax ca'aliquil ma' 
t'úubuc kiini', ba'ale' Davide' jalach t'aanaj táan u ya'alic: ¡Junab Ku bíin u chich 
jadzen wa quin túuntic waaj wa quex je'el ba'alac maili' t'úubuc kiine'! 
36Tuláacalo'ob tu na'atajo'ob ba'ax tu ya'alaje', ca tu tuculto'ob ma'alobil, tumen 
tuláacal ba'ax cu beetic ajawe', utz yila'al tumen le caajo'. 
37Ti' le kiino' tuláacal le j israelitaob tu táan óoltajo'ob ma' u yanchajal mix 
ba'al u yil ajaw yéetel quíimsa'abic Abner u paal Neri. 
38Cu dzo'ocole' ajawe' tu ya'alaj ti' u nuuquil u aj meyajo'ob: Je'el bix a 
wojelile'exo', bejela'e', dzo'oc u lúubul tu caajil Israel jun túul nojoch aj ba'atel, 
jun túul nojoch j xiib. 
39Let o'olal tene', quex tumen teen le ajaw tu yéeyaj Yuumtzilo', t'ona'an in 
wu'uyiquinbáa tu yo'olal le loob tu beetajo'ob u paalal x Sarvia. ¡Yuumtzil ca u 
dzáa u bo'olil ti' le máax beet le looba'! 

2 Samuel 4 

Bix quíimsa'abic Is-boset 

1Le ca tu yojéeltaj is-boset u paal Saúl dzo'oc u quíimil Abner tu lu'umil 
Hebrone', jach j lúub u yóol, cu dzo'ocole' tuláacal Israele' tu sen ch'a'aj sajaquil. 
2Is-bosete' yaan ca'ach ca'a túul j xiixib máaco'ob ichil u palitzilo'ob, leti'ob 
ca'ach u nuuquilo'ob jun jaatz j oocolo'ob. Jun túule' cu kaaba'intic ca'ach 
Baana, u láake' Recab. U paalal ca'ach Rimon j berotil, u ch'i'ibalo'ob ca'ach 
Benjamín, tumen u chan caajil Berote', cu ya'ala'al ca'ach u caajal Benjamín 
3quex tumen le j berotilo'obo' j púudzo'obe', ca j bino'ob Gitaim tu'ux 
cajacbalo'ob tac bejela'a' beyo'ob j táanxel lu'umilo'obe'. 
4Ba'ale' Jonatán u paal Saúle', yaan ca'ach jun túul u paal cu kaaba'intic Mefi-
boset móoch ti' u ca'a dzíital u yooc. Yaan ca'ach cinco u ja'abilo'ob Mefi-boset, 
j kuch Jezreel u péectzilil dzo'oc u quíimsa'al Saúl yéetel Jonatán; u x chiiwe' 

tu ch'a'aj Mefi-bosete', ca j púudz tu yéetel, ba'ale' tu yo'olal sen chich 
áalcabnajico'obe', le chan paalo' lúube', ca j móochchaji. 
5Recab yéetel Baana u paalal Rimón j berotile', j bino'ob tu yotoch Is-bosete' ca 
j kucho'ob dzo'oc u jach chocotal kiin ca'aliquil táan u wenel cu dzo'ocol u 
janal. 
6u x canan jool najil le najo'ob táan ca'ach u pictic u qui'is trigo, ba'ale' leti'e' j 
ooc u wenel, let o'olal Recab yéetel Baanae', ma' ila'ab j ooquico'obi'. 
7Le ca j oocob ti' le najo', Isbo-sete', chilicbal ca'ach tu kaan tu cúuchil u wenel; 
ca túun tu quíimsajo'ob, ca tu cúul kupto'ob u caal, ca tu ch'a'ajo'obe', ca j 
xíimbalnajo'ob buul áakab tu bejil Arabá 
8u ti'al u bisico'ob u kubo'ob ti' David, máax ti' yaan ca'ach Hebrone'. Tu 
ya'alajo'ob ti' ajaw: Way c taasic ti' a Tzicbe'enil u pool Is-boset u paal Saúl, u 
aj p'eec a Tzicbe'enil taac u quíimsiquech ca'achi. Ba'ale' bejela'e', Yuumtzile' 
cu kubic tu kab a Tzicbe'enil táan u sutic u jeel loob ti' Saúl yéetel u 
ch'i'ibalo'ob. 
9Davide' tu núucaj ti'ob: Quin jalach t'antic tu kaaba' Yuumtzil max tocmailen 
ti' tuláacal yaj óolal, 
10le ca j yanchaj jun túul máac tu tucultaj táan u taasic teen ma'alob 
péectzilo'ob úuchic u taal u ya'al teen dzo'oc u quíimil Saúle', yanchaj in machic 
in quíims tu caajil Siglag yo'olal le péectzilo'. 
11¡Cux túun kaakas máaco'ob je'el bixe'ex cu quíimsico'ob jun túul j ma' si'ipil 
máac chilicbal tu yotoch! Bey túuno', ¡Bin in ca'aj in beet a bo'otique'ex le 
quíimilo'! ¡Bin in ca'aj in tzele'ex way yóokolcaabe'! 
12Tu séeblaquile', Davide' tu ya'alaj ti' u nuuquil u aj ba'atelo'ob ca 
quíimsa'aco'ob, leti'obe', tu quíimsajo'ob; j ch'a'ac u kabo'ob yéetel u yoocobe', 
ca j ch'uyquinta'abo'ob tu tzéel u nu'ucul u dza'abal ja' yaan Hebrono'. Cu 
dzo'ocole', j ch'a'ab u pool Is-bosete', ca j mu'uc Hebrón tu mucnal Abner. 

2 Samuel 5 

Davide' cu dza'abal ajawil u ti'al tuláacal Israel yéetel Judá 
(1 Cr 11.1-3) 

1Cu dzo'ocole' tuláacal u ch'i'ibalo'ob Israele' j bino'ob Hebrón u ti'al j t'aan 
yéetel Davide', ca tu ya'alajo'ob ti': To'one' a wéet ki'ikelo'on, 
2tumen quex Saúl c ajaw ca'ache', teech ca'ach ca nu'ucbesic Israel ti' tuláacal 
le ba'atelo'ob. U láak ba'ale', Yuumtzile' u jalach t'antmaj teech bíin a méektáant 
Israel. 
3Bey túuno' tuláacal u nuuquilo'ob Israele' j bino'ob j t'aan yéetel David tu 
lu'umil Hebrón, leti'e' tu beetaj jun p'éel nup t'aan tu yéetelo'obe', ca tu dzaj 
Yuumtzil u ti'al aj jaajcunajil. Leti'ob túune' tu jun páaycuntajo'ob David u ti'al 
u ajawil Israel. 
4Davide' yaan ca'ach treinta ja'abo'ob ti' ca jo'op' u beetic u ajawil tu lu'umil 
Israel, tu ajawtaj Israel cuarenta ja'abo'ob: 
5Hebrone' tu beetaj u ajawil siete ja'abo'ob ca tac táancoch, cu dzo'ocole' tu 
beetaj u ajawil u ti'al tuláacal Israel treinta yéetel óox p'éel ja'abo'ob. 

Davide' cu toquic u tuulumilo'ob Sión 
(1 Cr 11.4-9) 

6David yéetel u aj ba'atelo'obe', j bino'ob tu tojil Jerusalén u ti'al u ba'atelto'ob 
le jebuseob, u caajnáalilo'ob le cúuchilo'. Ba'ale' tu tucultajo'ob le jebuseob ma' 
bíin páatac u yocol David ichil le caajo', tu ya'alajo'ob ti': Teche' ma' bíin páatac 
a wocol waye', chéen le ch'óopo'ob yéetel j móocho'ob bíin wet'ic a wocol. 
7Ba'ale' Davide' tu tocaj u tuulumil Sión, lelo' leti'e' cu kaaba'intic Caajil David 
tac bejela'e'. 
8Davide' tu ya'alaj ca'ach ti' le kiino': tuláacal le máaxo'ob bíin ba'ateltic le 
jebuseobo', ococ tu beel le ja'o', ca u quíims tuláacal le ch'óopo'ob yéetel le j 
móocho'obo', tumen sen kaas u lúubulo'ob ti' teen. Ti' u taal le t'aana': Mix le 
ch'óopobo', mix le j móocho'ob bíin páatac u yocolo'ob tu kulnaj Yuumtzil. 
9Cu dzo'ocole' cajlaj David te j tuulumo', ca tu dzaj u kaaba'int u Caajil David, 
ca tu beetaj u pakilo'ob u bak paach líikbal tu níix buut'ile', tac te jalach najo'. 

Hirane' cu túuxtic u aj túuchi' t'aano'ob ti' David 

(1 Cr 14.1-2) 

10U ajawil Davide', xi'ic u bin u ch'ic muuk tumen Yuumtzil u Junab Ku tuláacal 
páajtalile', ti' yaan ca'ach tu yéetele'. 
11Let o'olal Hirán u ajawil Tiroe', tu túuxtaj aj túuchi' t'aano'ob ti' David, bey 
xan j póol che'ob yéetel póol tuunicho'ob, tu bisajo'ob u che'il kuulche', ca tu 
beetajo'ob u jalach naj David. 
12David túune' tu yilaj dzo'oc u jedzcunta'al tumen Yuumtzil u ti'al u beet u 
ajawil israel, bey xan táan u beeta'al u ayikaltal u caajil Israel tu yo'olal 
yaabilta'anil tumen Ku. 

Cu síijil u láak u paalal David 
(1 Cr 3.5-9; 14.3-7) 

13Cu dzo'ocol u kexic u caajal iquil lukic Hebrón ca j máan Jerusalene', Davide' 
j yanchaj u láak u yatano'ob yéetel u x keecho'obe', ca síijsa'ab u láak u j xibil 
paalal yéetel u x ch'upul paalalo'ob. 
14U paalalo'ob j síijo'ob Jerusalene', tu kaaba'intajo'ob: Samúa, Sobab, Natán, 
Salomón, 
15Ibhar, Elisúa, Nefeg, Jafia, 
16Elisama, Eladia yéetel Elifelet. 

Davide' cu pa'ic u muuk le j filisteobo' 
(1 Cr 14.8-17) 

17Le ca tu yojéeltaj le j filisteob dzo'oc u jun páaycunta'al David u ti'al u beet u 
ajawil Israele', tuláacalo'ob j bino'ob u ti'al u caxtico'ob; ba'ale' j kuch u yojéelt 
Davide', ca tu tzelajubáa ti' le tuulumo'. 
18Le j filisteob túuno', j náadzo'obe', ca j je'elo'ob tu táax kóomil Refaim. 
19Let o'olal Davide' j káat chi'inaj ti' Yuumtzil, ca tu ya'alaj beya': ¿Je'el wa u 
páajtal in ba'ateltic le j filistaeobo'? ¿Je'el wa a wáantiquen ca in pa'a u 
muuko'obe'? Yuumtzile' tu núucaj ti': Je'el in wáantiqueche', xeen a ba'atelto'ob, 
tumen bíin in beet a pa'ic u muuko'ob. 

20Davide' j kuch Baal-perazime', ca tu pa'aj u muuk le j filisteobo'. Let o'olale' 
tu ya'alaj: Je'el bix u je'ic bej le ya'abcach ja'o', bey tu je'ejilac ti' teen bej 
Yuumtzil ichil in aj p'eeco'ob. Leti'e', tu dzaj u kaaba'int Baal-perazim le 
cúuchilo'. 
21Le j filisteobo', tu p'atajo'ob jayacbal j lu'um u beetbil kuobe', ca j mo'ol tumen 
David yéetel u aj ba'atelo'ob. 
22Ba'ale' le j filisteobo', je'elo'ob tu ca'a téen Refaim, 
23Davide', j káat chi'inaj ti' Yuumtzile', Yuumtzil xane' tu núucaj ti': Ma' a 
pulicabáa tu yóokolo'ob actáan, ba'atelto'ob cúulpach, le quéen kuchuquech 
ich u che'ilo'ob balsamoe'. 
24Le quéen a wu'uy u juum u xíimbal máaco'ob tu búuc le'il, le che'obo', pulabáa 
a ba'atelto'ob, tumen lelo', u chíiculal ti' quin bin táanil ti' teech u ti'al in loobilt 
u ti'al j quíimil le j filisteobo'. 
25Davide', tu beetaj le ba'ax túuchi'ita'ab ti' tumen Yuumtzilo', ca tu pa'aj u 
muuk le j filisteobo' líikbal Gabaón tac Geser. 

2 Samuel 6 

Davide' cu tucultic u kexic u cúuchil u ba'asche' Yuumtzil 
(1 Cr 13.5-14) 

1Davide' tu ca'a much'quíintaj tuláacal u treinta mil u yéeybil aj ba'atelo'ob 
Israel, 
2ca jóok tu lu'umil Baala judáil yéetel tuláacal u aj ba'atelo'ob láakintmaile', ca 
tu dzajubáa u bis u ba'asche' Ku, le nu'ucul tu'ux cu ch'a'a chi'ita'al u kaaba' 
Yuumtzil máax ti' yaan tuláacal páajtalil, le máax yaan u jalach káanche', tu 
yóokol querubino'ob. 
3-4J dzaab le ba'asche' tu yóokol jun p'éel túumben bolán, ca j lukesab tu yotoch 
Abinadad, le yaan ca'ach tu yóokol jun p'éel jo'ol lu'ume'. Uza yéetel Ahío u 
paalal Abinadad nu'uctic ca'ach u beel le bolán tu'ux cu bisa'al u ba'asche' Ku, 
Ahío cu bin ca'ach táanil ti' le ba'asche'o'. 



764 

 

Biblia Maya 
© 1992, Sociedades Bíblicas Unidas. 

 

 
 

 

5Ca'aliquil David yéetel tuláacal le j israelitaobo', táan u bin u kaayo'ob yéetel 
u yóokoto'ob tu jaajil u yóolo'ob yéetel u paaxil arpaob, salteriob, pandero'ob, 
castañuelaob yéetel platillo'ob. 
6Le ca j kucho'ob ti' le cúuchil cu kaaba'inta'al u t'olo'ol u Era Nacono', Uzae', 
tu tich'aj u kab u ti'al u machic u ba'asche' Ku tumen j t'óochpaj le wacaxo'obo'. 
7Ba'ale' Yuumtzile', j p'uuj tu yo'olal ma'achic u ba'asche' tumen Uzae', ca tu 
quíimsaj te'elo', Uzae' j lúub quimen tu tzéel u ba'asche' Ku. 
8Davide', sen kuuxchaj úuchic u lukesa'al u cuxtal Uza tumen Yuumtzile', ca tu 
dzaj Peres-uza u kaaba'int le cúuchilo', lelo' leti' u kaaba' tac bejela'e'. 
9Ba'ale' Davide' tu sen ch'a'aj sajaquil ti' le kiino', ca tu ka'am a'alaj: ¡Mix in 
tucultic in bisic u ba'asche' Yuumtzil! 
10Bey ma' tu yóoltaj u bis u ba'asche' Yuumtzil tu Caajil Davido', tu ya'alaj ca 
bisa'ac tu yotoch Obed-edom, jun túul u caajnáalil Gat. 
11U ba'asche' Yuumtzile' j p'áat óox p'éel winalo'ob tu yotoch Obed-edom, 
Yuumtzile', tu qui' t'antaj Obed-edom yéetel tuláacal u láaktzilo'ob. 

Davide' cu bisic u ba'asche' Yuumtzil Jerusalén 
(1 Cr 1.1-16.6) 

12Le ca tu yojéeltaj David dzo'oc u qui' t'anta'al Obed-edom bey xan u yotoch 
yéetel tuláacal ba'ax u ti'ale', Davide', j bin yéetel nojoch qui'imac óolal u ch'a'a 
u ba'asche' Ku tu yotoch Obed-edom u ti'al u bis tu Caajil David. 
13Le ca j dzo'oc u xíimbalta'al seis xáakabo'ob tumen máaxo'ob bisic u ba'asche' 
Ku, Davide' tu kubaj ti' Yuumtzil u quíimsbil ba'alche'il jun túul wacax yéetel 
jun túul poloc j taman. 
14Davide', táan ca'ach u bin u búuquintmaj jun p'éel efod lino u ca'aj ca'aliquil 
táan u yóokot tu jaajil u yóol, 
15leti' yéetel le j israelitaobo', táan ca'ach u bisico'ob u ba'asche' Yuumtzil yéetel 
u yawatilo'ob qui'ima'ac óolal bey xan yéetel u paaxil jóopsaj paaxo'ob. 

16Le ca j kujsa'ab u ba'asche' Yuumtzil tu Caajil Davide', x Mical u paal Saúle', 
j ch'eenebnaj tu calom kiin; le ca tu yilaj táan u síit' yéetel táan u yóokot David 
tu táan Yuumtzile', sen lúub kaasil ti'. 
17U ba'asche' Yuumtzile' j bisa'abe' ca j dzaab tu cúuchil, ichil jun p'éel chuybil 
naj beeta'an u ti'al. Tu séeblaquile', Davide' tu kubaj tóocbil ba'alche'ob yéetel 
u quíimsbil ba'alche'il ca'a bisajbáil tu táan Yuumtzil, 
18le ca j dzo'oc u kubique', tu qui' t'antaj le caaj tu kaaba' u Yuumtzil tuláacal 
páajtalil, 
19cu dzo'ocole', tu dzaj jun p'éel waaj yéetel jun p'éel u piimpim waajil dátilo'ob 
bey xan u waajilo'ob u kulinil uvaob ti' tu jujun túulil le j israelitaob yano'ob 
tu yicnalo'. Cu dzo'ocole' tuláacalo'ob j suunajo'ob tu yotocho'ob. 
20David xane', j bin tu yotoch u ti'al u qui' t'ant u láako'ob, ba'ale' x Mical u x 
ch'upul paal Saúle', jóok u ch'a'a u beele' ca tu ya'alaj ti': ¡Buca'aj utzil p'áatic 
bejela' u ajawil Israel cu dzo'ocol u ye'esicubáa tu táan u x koso'ob tu táan xan 
u palitzilo'ob bey jun túul j ma' subtal wíinique'! 
21Davide' tu núucaj ti': Lelo' jaaj; óokotnajen, ba'ale' j óokotnajen tu táan 
Yuumtzil máax yéeyimailen u ti'al u jeelint a taata yéetel tuláacal u 
láaktzililo'ob u ti'al u nojochil Israel. Let o'olal quin wóokot tu táan leti'. 
22Bíin in asab chichancuntinbáa ti' le bejela'a', bíin mina'achajac in subtal ta 
táan, ba'ale', bíin u tziqueno'ob le x koso'ob ca wa'alico'. 
23X Micale', ma' yanchaj u paalo'ob tuláacal u kiinilo'ob u cuxtali'. 

2 Samuel 7 

Kue' cu séebchi'itic u qui'iqui' t'antic David 
(1 Cr 17.1-27) 

1Cu dzo'ocol u qui' ma'alob cutal David tu jalach káanchee', dzo'oc u dza'abal 
ca'ach jéedzel ti' tumen Junab Ku yéetel tuláacal u aj p'eeco'ob yaan tu 
bakpache', 

2tu ya'alaj ti' aj bóobat Natán: Je'el bix a wilico', tene' cajacbalen ti' jun p'éel 
jalach naj kuulche' u ca'aj, ca'aliquil u ba'asche' Kue' ti' yaan chéen tu yáanal 
káasab nooko'obe'. 
3Natán túune' tu núucaj ti': Beet le ba'ax dzo'oc a tucultico', tumen bíin u 
yáantech Yuumtzil. 
4Ba'ale' ti' le áakabo' Yuumtzile' tu t'aana' Natane' ca tu ya'alaj ti': 
5Xeen j t'aan yéetel in palitzil Davide' ca a wa'al ti' ba'ax quin wa'alic teen, 
Yuumtzile': Ma' teech bíin beetic jun p'éel kulnaj u ti'al in cajtali'. 
6Líikbal ti' le kiin le ca tin jóokesaj le j israelitaob Egipto', tac bejela'e', mix jun 
téen cajlaquen ti' kulnajo'ob, ba'ale' chéen ti' chuybil najo'ob. 
7Ti' tuláacal le kiino'ob xíimbalnjen tu yéetelo'obo', mix jun téen tin káataj ti' 
le u nuuquilo'ob, tin dzajo'ob méektáanil ca u beeto'ob teen jun p'éel kulnaj 
kuulche' u ca'a. 
8Bey túuno' a'al ti' in palitzil David, teen Yuumtzil máax ti' yaan tuláacal 
páajtalile', quin wa'alic ti': Tin lukesajech ichil u múuch'ul le j tamano'obo', ca 
tin beetaj u jáawal a ch'a'apachtico'obe', ca tin dzajech nojochil ichil in caajal 
Israel; 
9dzo'oc in láaintique'ech tuláacal tu'ux dzo'oc a máan, dzo'oc in xu'ulsic tuláacal 
a aj p'eeco'ob j taalo'ob u ba'ateltecho'obo', dzo'oc in dzáic ti' teech xan tziiquil 
je'el bix le yaan ti' u nucuch máaquilo'ob yóokolcaabo'. 
10Tu yóokol lelo' dzo'oc in nu'uctic cúuchil u ti'al u yantal in caajal Israel, dzo'oc 
in bisico'ob cajtal ichil ba'al u ti'alo'ob tu yo'olal ma' u chi'ichnaccunta'alo'ob 
tumen mix máac, mix tumen le máaxo'ob yáax palitziltmailo'ob ca'acho', 
11le ca tin dzaj xiixib máaco'ob, u ti'al méektáantic in caajal Israele'. Tene' bíin 
in beet u jáawal u chi'ichnaccuntiquech a aj p'eeco'ob. Quin dzáic a wojéelt xan 
bíin yanac a ch'i'ibalo'ob, 
12le quéen kuchuc u kiinil a quíimile', tene' bíin in jedzcunt jun túul a ch'i'ibal 
u ti'al ajawtal. 

13Leti' bíin u beet teen jun p'éel kulnaj, tene' bíin in béeycunt u ajawtal tuláacal 
ja'abo'ob. 
14Tene' bíin in Taatailtimbáa ti', leti' xane', bíin in paalinte. Le quéen 
kebanchajaque', bíin in jadz je'el bix u ja'adza'al jun túul paal tumen u taatae', 
15ba'ale' ma' bíin in lukes in yaacunaj ti', je'el bix tin lukesajil ti' Saúl u ti'al in 
dzáic ti' teche'. 
16A ch'i'ibal yéetel a ajawile', bíin p'áatac jedzecnac yanil yáanal in kab, a ajawil 
xane', bíin p'áatac u ti'al tuláacal ja'abo'ob. 
17Natane', tu tzicbaltaj ti' David jach je'el bix tu yilajil yéetel tu yu'ubajile'. 
18Ajaw David túune', j ooc t'aan yéetel Yuumtzile' ca tu ya'alaj ti', Yuumtzil 
¿máaxen teen yéetel in láako'ob u ti'al ca a beet in kuchul tac te'ela'? 
19¡Teche' Yuumtzil jun p'íit ba'al wa a wilic le utzil ta beetaj ti' teno', dzo'oc tac 
a wa'alic ti' teen bix bíin a qui' t'ant u ch'i'ibal a palitzil! ¡Yuumtzil mix máac 
je'el u beetic le ba'ax ca beetico'! 
20¿In Yuumtzil ba'ax u láak je'el u páajtal in wa'alic ti' teech bey a kaj óol a 
palitzila'? 
21Tuláacal le máactzilo'oba', dzo'oc a beetic je'el bix ta séeb chi'itilac yéetel je'el 
bix ta tucultajilaque', u ti'al ca in kaj óolte; 
22Bey túuno' in Yuumtzil, ¡buca'aj a nojochil! mina'an u láak Junab Ku je'el bix 
teche', cu dzo'ocol teche', mina'an xan u jeel ku je'el bix c ojlilo'. 
23Wa tu yo'olal Israel a caajale', ¡mina'an u láak je'el bix leti'e' tumen chéen leti' 
u múuch' caajil lu'um! Teech, in Yuum Ku ta tocaj u ti'al a caajalte, ta beetaj u 
tziquilta'al úuchic a beetic nucuch máactzilo'ob tu yo'olal. Teche' ta 
tojolch'intaj tuláacal le múuch' caajo'ob yéetel u kuob tu táan a caajal le ta 
jóokesaj Egiptoo', 
24tumen teche' ta wa'alaj bíin a caajalt Israel tuláacal ja'abo'ob, cu dzo'ocole' in 
Yuumtzil teech bíin u Junab Kuinte. 

25Bey túuno' Yuumtzil Ku, béeycunt tuláacal ja'abo'ob le jalach t'aan ta beetaj 
ti' a palitzil yéetel ti' u chi'ibal. dzo'ocbes ba'ax dzo'oc a wa'alic. 
26¡Nojbe'encunt a kaaba' tuláacal ja'abo'ob, u ti'al ca a'ala'ac u Ku Israele', u 
Yuumtzilil tuláacal páajtalil! ¡P'áatac jedzecnac u chi'ibal a palitzil yáanal u 
kab! 
27Teche' u Yuumtzilil tuláacal páajtalil, dzo'oc a dzáic in wojéelt bin a ca'aj a 
jedzcunt in ch'i'ibal; le t o'olal quex a palitzilene', quin taalbal in beet le káat 
óolala'. 
28Teche' in Yuumtzil, Kuech, láaj jaaj ba'axo'ob ca wa'alic, cu dzo'ocole' ta séeb 
chi'itaj sen ya'abcach yaacunaj ti' a palitzil; 
29qui' t'ant u ch'i'ibal a palitzil u ti'al ca cuxlac yáanal a kab mantadz kiino'ob. 
Teech Yuumtzil in Ku, a séeb chi'itmaj, cu dzo'ocole' yéetel a qui' t'aane', u 
ch'i'ibal a palitzile', bíin qui' t'antpajac tuláacal ja'abo'ob. 

2 Samuel 8 

Bix ca'ach u jóokol David u ti'al j ba'atel 
(1 Cr 18.1-13) 

1Cu dzo'ocole' Davide' tu pa'aj u muuk le j filisteobo', ca tu t'onquintajo'ob tac 
u jáanpaytic tu kabo'ob le méektáanilo'. 
2Tu pa'aj xan u muuk le j moabitaobo', ca tu beetaj u jaytalo'ob j lu'ume', le 
máaxo'ob yano'ob ichil ca'a p'iisil káane' cu quíimsa'alo'ob: Le je'enquech cu 
p'áatalo'ob ichil jun p'iisile' ma' tu quíimsa'alo'ob. Beyo' le j moabitaobo' j 
t'onquinta'abo'ob tumen David, j yanchaj xan u bo'otico'ob patan ti'. 
3Davide' tu pa'aj xan u muuk Hadad-ezer, u paal Rejod, u ajawil ca'ach Soba, 
leti'e' bin u ca'aj ca'ach u ca'a t'onquint u caajnáalilo'ob u tojil u yáalcab ja'il 
Éufrates. 
4Ti' leti'obe', Davide' tu ch'a'aj seicientos mil cuxa'an aj ba'atelo'ob cu nat'ico'ob 
tzíimin yéetel veinte mil xíimbal ooc cu ba'atelo'ob; tu cachláantaj u yooco'ob 
tuláacal u tzíiminilo'ob u bolanilo'ob ba'atel, chéen tu p'ataj dze'edzec 
tzíimino'ob u ti'al cien bolano'ob. 

5J kucho'ob túun le j siriob caja'ano'ob ca'ach Damasco u ti'al áantic Hadad-
ezer u ajawil Soba, ba'ale' Davide' tu pa'aj u muuk le j siriobo', ca tu quíimsaj 
veintidos mil ti'obi'. 
6Cu dzo'ocole' Davide' tu dzaj aj ba'atelo'ob u ti'al canatic Siria yéetel Damasco, 
ca tu t'onquintaj le j siriobo', ca tu beetaj u bo'otico'ob patan. Bey túuno' 
Yuumtzile' cu beetic ca'ach u pa'a muuk David je'el tu'uxac ca'ach cu bine'. 
7Cu dzo'ocole' Davide' tu ch'a'aj le chimalo'ob oro u ca'ajo'ob cu meyaj ca'ach 
ti' u nuuquil u aj ba'atelo'ob Hadad-ezero', ca tu bisla'antaj Jerusalén. 
8Tu ch'a'aj xan ya'ab bronce tu caajilo'ob Beeta yéetel Berotai, u caajalo'ob 
ca'ach Hadad-ezer. 
9Le ca tu yojéeltaj Toi, u ajawil Hamat, dzo'oc u pa'abal u muuk tuláacal u aj 
ba'atelo'ob Hadad-ezere', 
10tu túuxtaj Joram u paal u ti'al u bis ti' David ba'alo'ob oro u ca'ajo'ob yéetel 
bronce u ca'ajo'ob u ti'al u te'escuntic David tumen tu pa'aj u muuk Hadad-
hezer, tumen Toie', yaan xan ca'ach ba'atel ti' tu yéetel. 
11Davide' tu jun páaycuntaj tuláacal le ba'alo'ob ti' Yuumtzilo', pa'ate', yéetel le 
oro yéetel le plata u yáax jun páaycuntmaj u tocmaj ca'ach ti' le lu'umo'ob tu 
pa'aj u muuko'ob: 
12Edom, Moab, Amón, j filisteob, yéetel j amalecitaob, bey xan le tu tocaj ti' 
Hada-ezer u paal Rejob u ajawil Soba. 
13Davide' noj ba'alchaji. Ca'aliquil táan u suut ca'ach le ca j dzo'oc u pa'ic u 
muuk le j edomitaobo', tu pa'aj u muuk dieciocho mil edomitaob tu Táax koom 
lu'umil Ta'ab. 
14Cu dzo'ocole' u múuch'ul aj ba'atelo'ob ti' tuláacal u lu'umil Edom, tuláacal le 
j edomitaob j p'áato'ob yáanal u páajtalil David, ti' máax dzaab tumen Yuumtzil 
u páajtalil u dzáanche'etaj je'el tu'uxac ca xi'ique'. 

U nuuquil u aj meyajo'ob David 
(2 S 20.23-26; 1 Cr 18.14-17) 

15Davide' ajawnaj yóokol tuláacal Israel jach tu beel yéetel ti'ibil bejil u ti'al 
tuláacal le caajo'. 
16U nuuquil u aj ba'atelo'ob ca'ache', Joab u paal x Sarvia, u aj dzíib ca'ach 
ajawe', Josafat u paal Ahilud. 
17U aj kiino'obe', Sadoc u paal Ahitob, yéetel Ahimelec, u paal Abiatar; u aj 
dzíibil ba'axo'ob cu yúuchule', Seraías, 
18u noojoch le j sereteob yéetel peleteob le múuch' aj ba'atelo'ob cu canano'obo', 
Benaía u paal Joyada. U paalal Davide' aj kiino'ob ca'achi. 

2 Samuel 9 

Davide' cu beetic utz ti' Mefi-boset 

1Jun p'éel kiine' Davide' tu káat chi'itaj: ¿Yaan wa máax cuxa'an ichil u 
láaktzilo'ob Saúl u ti'al ca in beet utz ti' tu kaaba' Jonatán? 
2Yaan ca'ach jun túul u palitzil u láaktzilo'ob Saúl cu kaaba'intic Sibae', j t'a'an 
u ti'al ca xi'ic tu yicnal David. Le ca j kuch Sibae', j káat chi'ita'ab ti' tumen le 
ajawo': ¿Teech wa ca kaaba'intic Siba? Leti'e, tu núucaj: teen u palitzil a 
Tzicbe'enil. 
3Ajaw túune' tu káat chi'itaj ti': ¿Yaan wa máax cuxa'an ichil u láaktzililo'ob 
Saúl, u ti'al ca in beet utz ti' tu kaaba' Junab Ku? Sibae' tu núucaj: Yaan jun 
túul u paal Jonatán ma' quíimiqui', móoch tu ca'a dzíital u yooc. 
4Ajawe' tu káat chi'itaj: ¿Tu'ux yaan? Sibae' tu núucaj: ti' yaan Lodebar, tu 
yotoch Maquir u paal Amier. 
5Ajaw David túune' tu ya'alaj ca taasa'ac tu yicnal; 
6le ca j kuch tu yicnal David Mefi-boset u paal Jonatán u yáabil Saúle', chinlaj 
tu táan David u ti'al u te'escunte. Davide' tu ka'am a'alaj: ¡Mefi-boset! Mefi-
bosete', tu núucaj: ti' yanen tu ni' u yooc a Tzicbe'enile'. 
7Davide' tu ya'alaj: Ma' a ch'aic sajaquil, tumen bíin in bisinbáa ma'alob ta 
wéetel tu kaaba' Jonatán a taata. Bíin in beet u láaj su'utul ti' teech u lu'umo'ob 
a nool Saúl, cu dzo'ocole' sáansamal bíin jaanaquech tin táasche'. 



771 

 

Biblia Maya 
© 1992, Sociedades Bíblicas Unidas. 

 

 
 

 

8Ba'ale' Mefi-bosete' j chinlaje' ca tu ya'alaj ti': ¿Ba'axten cu yutzul pactic a 
tzicbe'enil le a palitzil wa chéen beyen jun túul j quimen peeke'? 
9Ba'ale' le ajawo' tu t'anaj Siba u yúuchben palitzil Saúle', ca tu ya'alaj ti': Dzo'oc 
in kubic ti' u yáabil a Dzuulil tuláacal ba'ax tu ti'alintaj yéetel ba'axo'ob tu 
ti'alintaj ca'ach u láaktzilo'ob. 
10Bey túuno', teech yéetel a paalal bey xan a palitzilo'obe', bíin a meyajt le 
lu'um u ti'alinto' yéetel ca a kal ti' ch'iil u yich u ti'al ca yanac ba'al u jaant u 
láaktzilo'ob a dzuulil, quex tumen Mefi-boset u yáabile', sáansamal bíin 
janalnac tin táasche'. Siba máax yaan ca'ach quince u paalal yéetel veinte u 
palitzilo'obe', 
11tu núucaj: Tuláacal ba'ax dzo'oc u ya'alic a tzicbe'enil ti' le palitzila', bíin 
beetchajac. Mefibosete', janalnaj sáansamal tu táasche' ajaw je'el bix u janal u 
paalal ajawe'. 
12Mefibosete', yaan xan ca'ach jun túul u chan paal cu kaaba'intic Micaía, cu 
dzo'ocole' tuláacal le máaxo'ob yano'ob tu yotoch Sibae', cu meyajtico'ob ca'ach 
Mefi-boset. 
13Ba'ale' Mefi-bosete', le móoch tu ca'a dzíital u yoocobe', caajnáal ca'ach 
Jerusalén tumen ti' cu janal tu táasche' ajawe'. 

2 Samuel 10 

Davide' cu pa'ic u muuk j siriob yéetel j amonitaob 
(1 Cr 19.1-19) 

1Cu máam dze'edzec kiino'obe', j quíim Nahas u ajawil j amonitaobe', ca j 
ajawtnaj Hanún u paal. 
2David túune' tu tucultaj unaj u bisicubáa ma'alob yéetel Hanún u paal Nahas, 
u ti'al u sutic u je'el le utz beeta'ab ti' tumen u taatao', ca tu túuxtaj dze'edzec 
u nuuquil u aj meyajo'ob bisic u yaj óol ti' úuchic u quíimil u taata. Ba'ale' le 
ca j kuch u nuuquil u aj meyajo'ob David tu lu'um le j amonitaobo', 
3u nuuquil le j amonitaobo', tu ya'alajo'ob ti' Hanún u ajawilo'ob: ¿Cu tucultic 
a tzicbe'enil chéen tu túuxtaj David, le máaco'ob u ti'al u taaso'ob ti' teech u 

t'aanil u yaj óolal quíimic a taatao'? ¡C tucultique', tu túuxtaj u ti'al u xakal 
ilico'ob le caaja', u ti'al ca taalaco'ob u xu'ulso'ob! 
4Hanún túune' tu beetaj u ma'achal u nuuquil u aj meyajo'ob Davide', ca tu 
dzicaj u me'exo'ob, bey xan ja'at u nooko'obe' ca sen cóomquinta'ab tac tu 
yóokol u bakel yiito'ob, ca j tojolch'iinta'abo'ob. 
5Le ca tu yojéeltaj Davide', tu túuxtaj ch'a'abil u beelo'ob tumen sen sublaco'ob 
ca'achi, tu ya'alaj ti'ob ca p'áataco'ob Jericó u p'áato'ob u nuuctal u me'exo'ob 
u ti'al ca suunaco'ob. 
6Le j amonitaobo', tu na'atajo'ob dzo'oc u sen lúubulo'ob kaasil ti' Davide', ca 
tu bo'otajo'ob veinte mil u aj ba'atelilo'ob j siriob u caajnáalilo'ob Bat-rehob 
yéetel Soba, u ajawil Maaca yéetel mil j xiibo'ob yéetel doce mil u aj 
ba'atelilo'ob Is-tob u ti'al áantico'ob j ba'atel. 
7Ba'ale' Davide' tu yojéeltaje', ca tu túuxtaj Joab yéetel tuláacal u aj ba'atelo'ob. 
8Le j amonitaobo', tu nadzajuba'obe', ca tu nu'ucbesuba'ob j ba'atel tu jool le 
caajo', ca'aliquil u aj ba'atelilo'ob le j siriob Sobailo'ob yéetel Rehobilo'ob bey 
xan u aj ba'atelilo'ob Is-tob yéetel Macae', tu tzolajuba'ob te j tu cúuchil le 
ba'atelo'. 
9Le ca tu yilaj Joab bin u ca j ba'ateltbil táanil yéetel paachile', tu yéeyaj u 
mu'uka'anil le aj ba'atelo'obo', ca tu nu'ucbesajubáa u ba'atelt le j siriobo'. 
10Cu dzo'ocole' tu kubaj ti' Abisai u sucu'un u yalab le aj ba'atelo'ob u ti'al j 
ba'atel yéetel le j amonitaobo', 
11Ca tu ya'alaj ti': Wa le j siriob asab mu'uka'ano'ob ti' teno', bíin taalaquech a 
wáanten, ba'ale' wa le j amonitaob asab mu'uka'ano'ob ti' techo', bíin xi'iquen 
in wáantech. 
12Yanac a wóol, ba'atelnaco'on tu yo'olal c lu'umo'ob yéetel tu yo'olal u 
caajalo'ob c Ku. ¡Yuumtzil bíin u beet le ba'ax cu yilic unaj u beetique'! 
13Joabe', j náachchaj yéetel u ba'atelo'ob, uti'al u bin tu yóokol le j siriobo', 
ba'ale', j púudzo'ob tu táan. 



773 

 

Biblia Maya 
© 1992, Sociedades Bíblicas Unidas. 

 

 
 

 

14Le ca tu yilaj le j amonitaob dzo'oc u púudzul le j siriobo', j púudzo'ob xan tu 
táan Abisaie', ca j ooco'ob ichil le caajo'. Joab túune' jáaw u ba'atel yéetel le j 
amonitaobo', ca j suunaj Jerusalén. 
15Le ca tu yilaj le j siriob dzo'oc u pa'abal u muuko'ob tumen Israele', tu 
much'ajuba'ob tu ca'a téen. 
16Hada-ezere', tu túuxtaj le j siriob caajnáalo'ob tu táanxel u áalcab ja'il 
Efrautese', ca j kucho'ob Helam. Tu táano'ob yaan ca'ach Sobac, u nojochil u aj 
ba'atelo'ob Hadad-ezer. 
17Ba'ale', j tzicbalta'ab ti' Davide', ca tu péecsaj tuláacal Israel, cu dzo'ocol u 
ch'actic u yáalcab ja'il Jordane', j kuch Helam. Te'elo', le j siriobo', j 
ba'atelnajo'ob yéetel David, 
18ba'ale'j púudzo'ob tu táan le j israelitaobo', tumen quíimsa'ab cuarenta mil u 
aj ba'atelo'ob cu nat'ico'ob tzíimin yéetel setecientos cu ba'atelo'ob ti' bolano'ob; 
yéetele', Davide' tu loobiltaj Sobac u nojochil u aj ba'atel le j siriobo', ca j quíim 
te'elo'. 
19Le ca tu yilajo'ob tuláacal le ajawo'ob u yéet ba'atelo'ob Hada-ezer dzo'oc u 
pa'abal u muukob tumen le j israelitaobo', tu kaax t'antajo'ob jéedzel 
yéetelo'obe', ca méektáantabo'ob. Líikbal ti' le kiino', le j siriobo', tu ch'a'ajo'ob 
sajaquil u yáantico'ob le j amonitaobo'. 

2 Samuel 11 

David yéetel Betsabé 

1Ti' jun p'éel u kiinil ja'aja'ale', suuc ca'ach u jóokol j ba'atel le ajawo'obo', 
Davide' tu túuxtaj Joab yéetel u aj nuuquilo'ob, bey xan tuláacal u aj 
ba'atelilo'ob le j israelitaobo', tu xiixcunto'ob le j amonitaobo', ca tu 
bakpachto'ob Rabá. Ba'ale' Davide' j p'áat Jerusalén. 
2-4Jun p'éel u yocbal kiine', Davide', j líik u ti'al u xíimbalcuunsicubáa tu yóokol 
u jalach najil, líikbal te'elo', tu yilaj jun túul co'olel sen qui'ichpam táan u 
yichquil. Le co'olela', ca'aliquil táan u yuzquinticubáa ti' u yilic u taal u 

koja'anil. Davide' tu túuxtaj káat chi'itbil máax le x co'olelo', ca j a'ala'ab ti'e', x 
Betsabé u x ch'upul paal Eliam, u yatan Urías j hititail. Davide' tu túuxtaj 
dze'edzec aj bisaj t'aano'obe', ca j taasa'ab ti', ca j chilaj x yéetel, cu dzo'ocole', 
letie' j suunaj tu yotoch. 
5Le co'olelo' x yo'omchaji, ca tu dzaj u yojéelt David. 
6David túune' tu túuchi'itaj a'albil ti' Joab ca taasa'ac Urías j hititae', ca j 
taasa'ab tumen Joab. 
7Le ca j kuch Urías tu yicnal Davide', tu káat chi'itaj ti' bix yanil Joab yéetel u 
aj ba'atelo'ob bey xan tu káat chi'itaj bix yanil le ba'atelo'. 
8Cu dzo'ocole' tu túuxtaj tu yotoche', ca tu ya'alaj ti' ca u p'o'o u yooc. Chéen 
p'elac jóokic Urías te j jalach najo', ajawe', tu túuxtaj siibil qui'iqui' janal ti'; 
9ba'ale' Uriase', ma' j bin tu yotochi', j p'áat tu jool jalach naj yéetel le aj 
ba'atelo'ob cu canatico'ob le jalach najo'. 
10Le ca j tzicbalta'ab ti' David ma' xi'ic Urías tu yotoche', tu káat chi'itaj ti': 
¿Ba'axten ma' j binech ta wotoch a je'elsabáa bey dzo'oc a taal tac wayo'? 
11Uriase', tu núucaj ti': U ba'asche' Yuumtzil yéetel u aj ba'atelo'ob Israel yéetel 
Judae' chéen yáanal máacano'ob yano'ob; bey xan Joab in náacom yéetel u aj 
nuuquilo'ob a Tzicbe'enile', jéechcab tu'ux cu wenelo'ob; ¿Bíin xi'iquen wa túun 
j ocol tin wotoch janal yéetel ukul bey xan u ti'al j chital yéetel in watán? ¡Tu 
yo'olal u cuxtal a tzicbe'enile', ma' bíin in beet beyo'! 
12Davide' tu ya'alaj ti': P'áaten way bejela'e', sáamale' bíin in cha'a' a bin. Uriase', 
j p'áat Jerusalén tac tu láak kiin. 
13Davide' tu t'anaj janal yéetel ukul tu yéetel, ca tu cáalcuntaj. Cu yáakabtale' 
Uríase', jóok wenel yéetel u aj ba'atelilo'ob le jalach najo', ba'ale', ma' j bin tu 
yotochi'. 
14Tu láak kiine', Davide' tu dzíibtaj jun p'éel ju'un ti' Joab, ca tu dzaj ti' Urías u 
bise. 

15Le ju'uno' cu ya'alic ca'ach: Dza'ex Urías tu yáax tzoolol tu'ux chocochaja'an 
le ba'atelo', cha'ex u p'áatal tu juunal u ti'al ca quíimsa'ac. 
16Bey túuno', le ca j bakpachta'ab le caaj tumen Joab u ti'al u ba'ateltico', tu 
dzaj Urías tu'ux u yojel yaan u jach xiixib máaquilo'ob le aj ba'atelo'obo', 
17le ca jóoko'ob j ba'atel yéetel Joab le máaxo'ob toquic le caajo', j quíimsa'ab 
dze'edzec ti' u aj nuuquilo'ob David, ichilo'ob ti' yaan ca'ach j Urías. 
18Joabe', tu túuxtaj a'albil ti' David tuláacal le ba'ax cu yúuchul tu cúuchil le 
ba'atelo', 
19ca tu dzaj ti' le aj bisaj t'aan le péectzila': Le quéen dzo'ococ tzolic ti' ajaw 
ba'ax cu yúuchul ti' le ba'atelo', 
20je'elajquil u p'u'ujul ca u káat chi'it teech: ¿Ba'axten ta jach nadzajaba'ex a 
ba'atelte'ex le caajo'? ¿Ma' wa a wojele'ex cu ch'iino'ob líikbal tu yóokol le 
tuulumo', 
21je'el bix ca j quíimsa'ab Abimelec u paal Jerobaal tumen jun túul x co'olel 
Tabes le ca j cha'ab u lúubul u ca'il juuch' tu yóokole'? ¿Ba'axten tu sen 
nadzajuba'ob ti' le tuulumo'? Teech túune' núuc ti': J quíim xan Urías hititail u 
nojchil u aj ba'atelo'ob a Tzicbe'enil. 
22Le aj bisaj t'aano' j bini, le ca j kuch tu yicnal Davide' tu láaj tzolaj ti' le ba'ax 
a'ala'ab ti' tumen Joabo'. Tu jaajile', Davide' j p'u'uj ti' Joabe', ca tu ya'alaj ti' le 
aj bisaj t'aano': ¿Ba'axten ta jach nadzajaba'ex a ba'atelte'ex le caajo'? ¿Ma' wa 
a wojele'ex cu ch'iino'ob líikbal tu yóokol le tuulum, je'el bix ca j quíimsa'ab 
Abimelec u paal Jerobaal tumen jun túul co'olel Tabes le ca j cha'ab u lúubul u 
tuunichil juuch' tu yóokole'? ¿Ba'axten tu sen nadzajuba'ob ti' le tuulumo'? 
23Le aj bisaj t'aan túuno' tu núucaj: Le aj ba'atelo'obo', jóoko'ob u 
ba'atelto'ono'ob tu'ux jáanil táan ca'ach u yóotzilcuntico'ob c muuk, ba'ale' t 
beetaj u suuto'ob paachil tu tojil u jool le caajo'. 

24Le aj ba'atelo'ob túuno', tu ch'iinajo'on yéetel u x julubo'ob tu yóokol u aj 
ba'atelo'ob a tzicbe'enil ca'aliquil ti' yano'ob tu yóokol tuulumo', ca j quíim 
dze'edzec le u nuuquilo'ob, j quíim xan Urías j hititail. 
25David túune' tu núucaj ti' le aj bisaj t'aano': A'al ti' Joab ma' u sen tuucul tu 
yo'olal lelo', beyili' u yúuchul ich ba'atelo'. U pulubáa tu jaajil u yóol tu yóokol 
le caaj tac u xu'ulsico'. Teche', líikes u yóol. 
26Le ca tu yojéeltaj u yatan Urías dzo'oc u quíimil u yíichame', tu búuquintaj 
búuquil okom óol; 
27ba'ale' cu dzo'ocol u máan le okom óolo', Davide' tu túuchi'itaj ch'a'abile', ca 
tu kamaj tu jalach naj, ca tu yatantaj, ca j yanchaj u paal ti'. Ba'ale' ma' j lúub 
utzil ti' Yuumtzil ba'ax tu beetaj Davidi'. 

2 Samuel 12 

Natane' cu keyic David 

1Yuumtzile' tu túuxtaj aj bóobat Natán u yila'a David. Le ca j kuch Natán tu 
yicnal Davide', tu ya'alaj ti': Ti' jun p'éel caaje' yaan ca'ach ca'a túul máaco'ob. 
Jun túule' ayikal, u láak jun túule', óotzil. 
2Le ayikalo', yaan ca'ach ya'ab u x tamano'ob yéetel u x wacaxo'ob, 
3ba'ale' le óotzilo', chéen jun túul u chan x taman u manmaj ca'achi. Leti' tu 
kabil tu tzéentaj, le chan x tamano', j ch'íij tu yicnal yéetel u paalal; múul janal 
yéetel múul ukul cu beetico'ob ca'ache', ti' cu wenel tu yóokol u tzeeme'. ¡Le 
máaco' tu sen yaabiltaj bey ca'ach u x ch'upul paale'! 
4Jun téene', j kuch jun túul j táanxel lu'umil xíimbaltic le ayikalo'; ba'ale' ma' 
tu yóoltaj u ch'a'a mix jun túul ti' u x tamano'ob wa u x wacaxo'ob u ti'al u 
máakant u jaant le máax bin xíimbaltico', ba'ale' tu tocaj u x taman le óotzil 
máaco' ca tu máakantaj u ti'al u dzáa u jaant le máax j bin xíimbaltico'. 
5Davide' sen j p'u'uj tu yo'olal le máaco', ca tu ya'alaj ti' Natán: ¡Quin jalach 
t'antic teech tu kaaba' Junab Ku, máax beet le ba'alo' cu najmatic u quíimil! 

6¡Unaj u bo'otic can jaatz u tojol le chan x tamano', tumen tu beetaj x ma' ch'a'a 
óotzilil! 
7Natán túune', tu ya'al ¡Teech le máaco'! Je'el ba'ax cu ya'alic Yuumtzil u Ku 
Israela': Tene' tin yéeyajech u ti'al a ajawtal Israele', ca tin tocajech tu kab Saúl; 
8Tin dzaj teech u jalach naj yéetel u yatano'ob a dzuulil, tin kubaj xan teech u 
lu'umilo'ob Israel yéetel Judá. Cu dzo'ocole', bíin xan in dzáatech ca'ach u láak 
ba'alo'ob ichil. 
9¿Ba'axten ta kéex óoltaj in t'aan ca ta beetaj ba'ax in p'eec? Dzo'oc a quíimsic 
Urías j ititail tu kab j amonitaob, dzo'oc xan a ch'a'ic u yatan. 
10Bey dzo'oc a kéex óoltiquen úuchic a ch'a'ic u yatane', mix bikin bíin jáawac 
u yantal jáanpay óolal ichil a láaktzililo'ob. 
11Teen Yuumtzile' quin wa'alic: Bin in ca'aj in beet u taal le kaas ichil a 
láaktzililo'obo', tu táan a wich bíin in toc a watan u ti'al in kub ti' jun túul a 
láaktzilo'ob u ti'al u múul chital tu x yéetel tu píik sáasilil kiin. 
12Wa teech ta beetaj x muclile', tene' bíin in beet tu táan yich tuláacal Israel tu 
píik sáasil kiin. 
13Davide' tu cáantaj tu táan Natán: Dzo'oc in kebanchajtal tu táan Yuumtzil. 
Natane' tu núucaj ti': Yuumtzile' bíin u jadzech tu yo'olal a keban, ma' bíin u 
quíimsechi. 
14Ba'ale' bey tumen dzo'oc a sen sublanquintic Ku, a paal táant u síijilo', bíin 
quíimic. 
15Le ca j suunaj Natán tu yotoche', Yuumtzile', tu beetaj u chakeet koja'antal le 
chaan pal síijsa'ab ti' David tumen u yatan Uríaso'. 
16David túune' j káat óolnaj ti' Ku tu yo'olal le chaan palo', su'ukinaje', ca tu 
máansaj áakabo'ob chilicbal j lu'um. 
17U nuuquilo'ob le caaj caajnáalo'ob tu jalach najo', j bino'ob u káat óolto'ob ti' 
ca líikic, ba'ale' leti'e' ma' tu yóoltaji', cu dzo'ocole', ma' xan tu janal mix tu 
yukul ca'ach tu yéetelo'ob. 

18Cu dzo'ocol u máan siete kiino'obe', j quíim le chaan palo', u aj dzíibo'ob 
Davide', sajaco'ob ca'ach u ya'alo'ob ti', tumen tu tucultajo'ob: Wa le ca'ach 
cuxa'an le chaan pal ma' tu táan óoltic c t'aane', ¿bejela'e' bix je'el u páajtal c 
a'alic ti' wa dzo'oc u quíimile'? ¡buca'aj bíin yajchajac tu yóol úuchic u quíimil! 
19Ba'ale' le ca tu yilaj David táan u x mucul t'aano'ob u aj dzíibo'ob tu 
baatzilo'obe', tu na'ataj dzo'oc u quíimil le chaan palo', ca tu káat chi'itaj ti'ob: 
¿Dzo'oc wa u quíimil le chaan palo'? Leti'obe' tu núucajo'ob ti': dzo'oc u quíimil. 
20David túune', j líik j lu'um, ichquilnaji, tu qui'iboccuntubáa yéetel tu kexaj u 
nooke', ca j ooc ich kulnaj u ti'al u qui'iqui' t'ant Yuumtzil. Cu dzo'ocole', j bin 
tu yotoche', ca tu káataj u janale', ca jaani. 
21u aj dzíibo'ob túune' tu káat chi'itajo'ob ti': ¿Ba'axten cu beetic bey a 
Tzicbe'enilo'? Ca'aliquil cuxa'an ca'ach le chaan palo', a Tzicbe'enile', cu su'ukiin 
yéetel cu yokoltic; Bejela' dzo'oc u quíimile', ¡ca líikil janal! 
22Davide' tu núucaj: Ca'aliquil cuxa'an ca'ach le chaan palo', quin su'ukiin yéetel 
quin wokol, tumen tin tucultaj je'elajqui u cha'ic teen óotzilil ca'ach Yuumtzil 
u ti'al ca u p'at u cuxtale'. 
23Ba'ale' bejela'a' dzo'oc u quíimile', ¿ba'ax biilal ca su'ukinaquen wa ma' tu 
páajtal in beetic u ca'a cuxtal? ¡Teen bíin xi'iquen tu yicnal, ba'ale' leti'e' ma' 
bíin suunac tin wicnali'! 

Cu síijil Salomón 

24Cu dzo'ocole', Davide' tu líiksaj u yóol u yatan. J bin u xíimbalte', ca tu 
nupubáa x yéetel, letie', x yo'omchaj, ca tu síijsaj u chaan pal máax ti' tu dzaj 
u kaaba'int Salomón. Yuumtzile' tu yaabiltaj le chaan palo', 
25ca tu dzaj u yojéelt David tu chi' Natán. Bey túuno' Davide' tu dzaj u kaaba'int 
Jedidías tu yo'olal Yuumtzil. 

Davide' cu jáanpaytic Rabá 
(1 Cr 20.1-3) 

26Ca'aliquile', Joabe' tu ba'ateltaj le j amonitaob tu caajil Rabá, le ca tu yilaj 
ta'itac u ch'a'ico'ob u jalach caajile', 

27tu túuxtaj a'albil ti' David beya': Táan in ba'ateltic Rabá, dzo'oc in ch'aic le 
caaj tu'ux cu yúuchul canán tumen le aj ba'atelo'obo'. 
28Bey túuno', u much'quint a Tzicbe'enil le aj ba'atelo'ob yaan tu yicnalo', ca u 
ba'atelt le caaj u ti'al u ch'a'ico', tu yo'olal ma' in ch'a'ic teen u ti'al ca dza'abac 
in kaaba' ti'. 
29David túune' tu much'quíintaj tuláacal u aj ba'atelo'obe', ca j bin tu tojil Rabá, 
tu ba'atelte', ca tu ch'a'aj. 
30Cu dzo'ocole' tu lukesaj tu pool u ajaw le péet jo'ol oro u ca'aj yaan u jadzutz 
tuunichilo'ob treinta yéetel óox p'éel kilos u aalile', ca j dzaab tu pool David. 
Tu ch'a'aj xan David ti' le caaj ya'ab ba'alo'ob co'oj u tojolo'ob, 
31le máaco'ob j p'áato'ob ti' le caajo', tu jóokeso'obe', ca tu beetaj u meyajo'ob 
yéetel x kupche'ob, yéetel u nu'ucul u yúuchul jooch, yéetel báato'ob fierro u 
caajo'ob, bey xan ti' u chujcabilo'ob pat pak lu'um. Bey tu beeetilac yéetel 
tuláacal u caajilo'ob le j aminitaobo', cu dzo'ocole', j suunaj Jerusalén yéetel 
tuláacal u aj ba'atelo'ob. 

2 Samuel 13 

Amnone', tu pa'aj u suyujil x Tamar 

1Absalón u paal Davide', yaan ca'ach jun túul u yíidzin sen qui'ichpam cu 
kaaba'intic x Tamar. Ba'ale', Amnone' láili' u paal Davide', utzchaj ca'ach tu yich 
le x Tamaro', 
2tu yo'olal lelo' j koja'anchaj ti' u okom óolal, tumen u yíidzine', ma' u nupubáa 
ca'ach yéetel mix jun túul j xiibe', let o'olal sen talam u beetic wa ba'ax ti'. 
3Ba'ale', Amnone' yaan jun túul u yéet óol sen yaan u na'at cu kaaba'intic 
Jonadab u paal Simea, u sucu'un David. 
4Jun p'éel kiine', Jonadabe' tu káat chi'itaj ti': ¿Ba'ax cu yúuchul ti' teech u paal 
ajaw? ¿Ba'axten cu bin a koja'antal sáansamal? ¿Ma' wa bíin a wa'al ti' teen? 
Amnone' tu núucaj: Utz tin wich x Tamar, u yíidzin in wíidzin Absalón. 

5Jonadab túune', tu tzol xiquintaj: Chilen ta kaane', ca a beet bey koja'aneche'. 
Le quéen xi'ic a taata u yileche', káat óolte ti' ca u túuxt a wíidzin x Tamar u 
ti'al u beet jun p'éel janal u ti'al u dzáa ti' teech, u ti'al ca a wilé yéetel u ti'al 
ca a jaant ba'ax bíin u dzáa ti' teech. 
6Amnone' j chilaj tu káane', ca tu beetaj bey koja'ane'. Le ca j bin ilbil tumen 
ajawe', Amnone', tu ya'alaj ti': ¡Beet ti' teen jun p'éel utz! Taalac in wíidzin x 
Tamar tin wicnal u ti'al u pakacht ca'a p'éel piimpim waajo'obe', ca u dzáa ti' 
teen leti' tu kabil. 
7David túune' tu túuxtaj x Tamar ti' le najo' ca tu ya'alaj ti': Beet utz a bin tu 
yotoch a sucu'un Amnone', ca a beet ba'al u jaantej. 
8X Tamare', j bin tu yotoch u sucu'un Amnón, leti'e' chilicbal ca'ach tu kaan. Tu 
ch'a'aj juuch'e', ca tu ya'achtaj, tu pakachtaj le piimpim waajo', ca tu 
póocajo'ob; 
9cu dzo'ocole', tu ch'a'aj le x jáaycab cuumo', ca tu dzaj le waajo'ob ti'o'; ba'ale' 
Amnone' ma' tu yóoltaj janali', ca tu beetaj u jóokol tuláacal le máaxo'ob 
yano'ob ichil le najo'. 
10Cu dzo'ocol u láaj jóokesic le máaxo'ob yano'obo', Amnone' tu ya'alaj ti' x 
Tamar: Taas le janal tin wicnala', ca a dzáa in jaant ta kabil. X Tamare', tu 
ch'a'aj le piimpim waajo'ob tu beetajo', ca tu bisaj ti' j Amnón u sucu'un te tu'ux 
chilicbalo', 
11ba'ale' le ca j náadz u ti'al u dzáic u janal Amnone', leti'e' tu cháach machtaje', 
ca tu ya'alaj ti': In wíidzin co'oten j chital tin wéetel. 
12Ma', in sucu'un, ma' a pajic in subtal, tumen lelo' ma'atech u beeta'al Israel. 
¡Ma' a beetic ba'al subtzil! 
13¿Tu'ux bíin xi'iquen in bal in subtal? Teech xane', bíin a'ala'ac a j ma' na'atil 
tu caajil Israel. Quin káat óoltic ti' teech ca t'aanaquech yéetel ajaw, leti'e', ma' 
bíin u ya'al ti' teech ma' a ti'alintiqueni'. 

14Amnone', ma' tu táan óoltaj ba'ax cu ya'aliqui', bey asab mu'uka'an ti' x leti'o', 
tu t'onquintaje', ca j chilaj tu x yéetel. 
15Ba'ale' cu dzo'ocol u chital tu x yéetele', ca sen lúub kaasil ti', asab nojoch 
úuchic u lúubul kaasil ti' le u yaabiltmail ca'acho'. Bey túuno' tu ya'alaj ti': 
Líiken xeen. 
16X Tamare' tu núucaj ti': ¡Ma beyi' in sucu'un, tumen a tojolch'intiquen beyo', 
asab nojoch a kaasa'anil ti' le loob dzo'oc a beetic ti' teno'! Amnone', ma' tu 
yóoltaj u táan óolti'; 
17ba'ale' tu t'anaj u palitzile', ca tu ya'alaj ti': ¡Jóokes le co'olel waya', ca a kal 
ma'alob le jool najo'! 
18Le palitzilo', tu jóokesaj ichil le najo', ca tu kalaj le jool najo'. X Tamar túune', 
u búuquintmaj ca'ach jun p'éel jadzutz x suyem nook je'el bix suuc u búuquintic 
u sujuy x ch'upul paalal ajawe', 
19tu tosaj ta'anil káak tu pool, tu jataj u nook yéetel tu dzaj u kabo'ob tu yóokol 
u poole', ca jo'op' u bin u yokol ti' le bejo'. 
20Káat chi'ita'ab túun ti' tumen u sucu'un Absalón: ¿A sucu'un Amnón beet ti' 
teech beyo'? wa beyo' in wíidzin mac a chi', leti'e' a sucu'un. Ma' u sen tucultic 
le ba'ala'. Le ca tu yilaj x Tamar xump'ajtane', j p'áat tu yotoch u sucu'un 
Absalón. 
21Le ca tu yojéeltaj David le ba'ax úucho', sen p'u'uji; ba'ale' ma' tu keyaj 
Amnoni', tumen bey u yáax paalo', u sen yaabiltmaj ca'achi. 
22Absalón xane', ma' tu ya'alaj mix ba'al ti' Amnón quex tumen tu sen p'ectaj tu 
yo'olal ba'ax tu beetaj ti' x tamar u yíidzini'. 

Absalone', cu quíimsic Amnón 

23Cu dzo'ocol u máan ca'a p'éel ja'abo'ob úuchuque', u j meyajo'ob Absalone', 
táan ca'ach u kos tamano'ob Baal-hazor, naadz ti' u caajil Efraín, Absalone' tu 
páay óoltaj janal tuláacal u paalal ajaw. 

24J bin xan u yila'a le ajawo' ca tu ya'alaj ti': Bey táan u ko'osol in j tamano'ob 
tumen in j meyajo'obo', quin dzíiboltic ca u láakinten a tzicbe'enil pa'ate' yéetel 
u nuuquil u aj meyajo'ob tu yicnal a palitzila'. 
25Ba'ale' ajawe' tu núucaj ti': Ma' in paal, ma' bíin láaj xi'ico'on ta wicnali', je'el 
c beetic u sen tojoltic ti' teche'. Quex tumen Absalón tu sen babal a'alaj ti'e', 
ajawe' ma' tu yóoltaj j bini', ba'ale' tu qui' t'antaj. 
26Absalón túune' tu ya'alaj ti': Wa ma' tu páajtal a bine'exe', cha'a' u bin quex in 
sucu'un Amnón u láakinto'on. Ajawe' tu káachi'itaj ti': ¿ba'axten a káat ca xi'ic 
u láakintech Amnón?. 
27Ba'ale' tu yo'olal tu babal káataj Absalone', ajawe' tu cha'aj u bin Amnón 
yéetel u láak u paalal ajaw tu yéetel. Absalone', u beetmaj ca'ach jun p'éel janal 
je'el bix le cu beeta'al u ti'al jun túul ajawe', 
28ba'ale', dzo'oquili' u ya'alic ti' u palitzilo'ob beya': P'il a wiche'ex ma'alob u 
ti'al a wilique'ex le quéen cáalchajac Amnón, le quéen in wa'al ti' te'ex ca 
quíimse'exe', quíimse'ex, ma' a ch'aique'ex sajaquil, tumen teen a'alic ti' te'ex. 
Bey túuno', líikic a wóole'ex, xiixib máacchajaque'ex. 
29Bey túuno', le palitzilo'obo', tu yu'ubajo'ob u t'aan Absalone', ca tu 
quíimsajo'ob Amnón. Tuláacal túun u paalalo'ob Ajawe', j líiko'ob u nat' u x 
tzimino'obe', ca j púudzo'ob. 
30Ca'aliquil táan u púudzulo'obe', j kuch u t'aanil ti' David dzo'oc u quíimsa'al 
tuláacal u paalalo'ob, ma' j p'áat cuxa'an mix jun túuli'. 
31Ajaw túune', j líike', ca tu jataj u nook u ti'al u chíicultic yaj óole', ca j chilaj 
lu'um. Tuláacal xan u nuuquil le aj meyajo'ob yaan tu yicnalo', tu jatajo'ob xan 
u nooko'ob; 
32ba'ale', Jonadab u paal Simea u sucu'un Davide', j t'aanaje', ca tu ya'alaj: Ma' 
u tucultic a Tzicbe'enil wa dzo'oc u láaj quíimsa'al u paalal. Chéen Amnón j 
quíimsa'abi, tumen bey u tuculmajil Absalón líikbal le kiin ca tu pa'aj u x sujuyil 
x Tamar u yíidzin. 

33Let o'olal, ma' u tucultic a tzicbe'enil dzo'oc u láaj quíimsa'al u paalal. Chéen 
Amnón j quíimsa'abi. 
34Ca'aliquil táan u púudzul Absalone', le j xi'ipal canantic le caajo', tu líikesaj u 
yiche' ca tu yilaj jun p'éel nojoch múuch' máaco'ob cu yéemelo'ob tu jáal le 
pu'uco'. Le aj canano', j bin u ya'al ti' David yaan máaco'ob cu yéemel 
Horonaim. 
35Jonadabe' tu ya'alaj ti' ajaw: Táan u taal u paalal a Tzicbe'enil je'el bix tu 
tucultaj a palitzila'. 
36Ca'aliquil táan u dzo'ocol u t'aan ca j kuch u paalal ajawe', ca sen ka'am 
okolnajo'ob. Sen okolnaj xan ajaw yéetel u nuuquil u aj meyajo'ob. 
37-38Absalón xane', j púudze', ca j bin tu yicnal Talmay, u paal Amiud u ajaw 
Gesur, te'elo' j p'áat óox p'éel ja'abo'obi'. Davide', sáansamal ca'ach u yokoltic 
úuchic u quíimil Amnón u paal, 
39ba'ale', le ca j máan ti' u yajil u quíimil Amnone', tacchaj u yilic Absalón. 

2 Samuel 14 

Joabe' cu káat óoltic ca suunac Absalón 

1Joab u paal Sarviae', u yojel ajawe', táan u yanyamtic u yilic Absalón, 
2le t o'olale', tu túuxtaj ch'a'abil Tecoa jun túul co'olel sen yaan u na'at. Ca tu 
ya'alaj ti': Beet bey okom a wóole', búuquint u nookil okom óolal; ma' widzic 
qui'iboc ja' ta wóokol, kabéet u yila'al beyech jun túul x co'olel dzo'oc u sen 
xáantal okom u yóol tu yo'olal jun túul quimene'. 
3Cu dzo'ocole', xeen tu táan ajawe', ca a wa'al jach le ba'ax bíin in wa'al ti' 
teche'. Cu dzo'ocole', Joabe' tu ya'alaj ti' ba'ax unaj u ya'alic, 
4le co'olel u taal Tecoao', j bin tu táan ajawe', ca j noclaj j lu'um bey u chíiculal 
tziiquile', ca tu ya'alaj ti': ¡U beet utz a Tzicbe'enil u yáantiquen! 
5Ajawe' tu káat chi'itaj ti': ¿Ba'ax cu yúuchul ti' teech? Leti'e' tu núucaj: Tene', 
x quimen íichamen, in wíichame' j quíimi, 

6u ca'a túul paalalo'ob u x palitzil a Tzicbe'enila', j ba'atelnajo'ob j káax; ba'ale' 
bey ma' j yanchaj máax jatzico'obo', jun túule' tu loobiltaj u láako' ca tu 
quíimsaj. 
7Bejela'a' túune' in láaktzilo'obe' ma' tu yáantiqueno'ob, u káato'ob ca in kub 
ti'ob le máax tu quíimsaj u yíidzin u ti'al ca u suto'ob ti' u jeel le quíimilo', 
chéen ba'ale' beyo' cu tzelico'ob j bej le paal máax ti'alintic u ayikalil u taatao'. 
Beyo' bíin u tzelo'ob ti' teen máax áantiquen, bíin xan u p'ato'ob in wíicham x 
ma' ch'i'ibalil way yóokolcaabe'. 
8Ajaw túune', tu núucaj ti' le co'olelo': Xeen ta wotoch, tene' bin in ca'aj in wa'al 
ca beeta'ac ti' teech utz. 
9Le co'olelo' tu núucaj: In dzuulil wa yaan máax bíin cuchic le si'ipilo', dza'abac 
tin wóokol yéetel tu yóokol u láaktzililo'ob in taata, ba'ale' ma' tu yóokol a 
Tzicbe'enil yéetel u méektáani'. 
10Ajawe' tu núucaj: Le máax bíin u ya'al u beetic ti' teech loobe', taas tin wicnal, 
ma' bíin u ca'a chi'ichnaccuntechi'. 
11Ba'ale' leti'e' tu ca'a a'alaj: ¡Quin káat óoltic ti' a Tzicbe'enil ca payalchi'inac 
ti' Ku, tu yo'olal le láaktzil taac u sutic u jeel le quíimilo', ma' u quíimsic u láak 
in wa'al! Ajawe', tu jach a'alaj: ¡Quin jalach t'antic ti' teech tu kaaba' Yuumtzil 
ma' bíin lúubuc j lu'um mix jun cúul u tzo'otzel u pool a waali'! 
12Ba'ale' le co'olelo', xi'ic u bin u ya'alic: U beet utz a Tzicbe'enil u ya'alic chéen 
jun p'éel t'aan ti' a x palitzila'. Ajawe' tu ya'alaj: t'aanen. 
13Le co'olel túuno' tu káat chi'itaj: ¿Ba'axten cu tucultic a Tzicbe'enil u beetic 
bey ti' u caajal Kuo'? Je'el bix dzo'oc u t'aan a tzicbe'enilo', cu chíicpajal yaan 
u si'ipil tumen ma' tu cha'ic u suut u paal u tojolch'intmajo'. 
14Tu jaajile', tuláacalo'on bíin quíimico'on; beyo'on ja' cu wéequel j lu'um ma' 
tu páajtal u mo'olole'. Ba'ale' Kue', ma' tu lukesic u cuxtal mix máac, ba'ale' cu 
beetic ma' u náachtal ti' le máax tojolch'inta'ano'. 

15Ba'ale', wa dzo'oc in taal in wa'al bey ti' a Tzicbe'enilo' in dzuulil, j taalen 
tumen tu beetaj in sajactal le máaco'obo'. Let o'olal a x palitzila', tu tucultaj u 
t'aan ta wéetel, ma' xan ca wóolt a beet ba'ax cu káatic ti' techi'. 
16Wa a Tzicbe'enil cu táan óoltiquene', je'el u toquiquen ti' máax u káat u 
lukeso'on, teen yéetel in paal way tu lu'um Kue'. 
17A x palitzila' cu pa'atic u jóomol u yóol yéetel ba'ax bíin a núuque', tumen a 
Tzicbe'enile', u yojel ba'ax utz yéetel ba'ax kaas bey je'el bix u aj túuchi' Kue'. 
¡Ku Yuumtzil bíin p'áatac yéetel a Tzicbe'enil! 
18Ajawe' tu núucaj ti' le co'olelo': Quin káat óoltic ti' teech ma' a muclic mix 
ba'al ti' le ba'ax bíin in káat ti' techa'. Le co'olelo', tu núucaj: t'aanac a 
Tzicbe'enil. 
19Ajaw túune' tu káat chi'itaj ti': ¿Ma' wa Joab j oquesech ichil tuláacal le 
ba'ala'? Le co'olelo', tu núucaj: Quin jalach t'antic ti' a Tzicbe'enil, mina'an u 
láak ba'ax sen jaaj ti' ba'ax dzo'oc u ya'alic a Tzicbe'enil. Tu jaajile', Joab u j 
nojoch u aj ba'atelo'ob a Tzicbe'enile', leti' a'al teen ca taalaquen, leti' xan a'al 
ti' teen ba'ax unaj in wa'alic. 
20Ba'ale' tu beetaje', tumen táan u dzíiboltic ca kexpajac tuláacal ba'alo'ob. 
Ba'ale' a Tzicbe'enile', sen yaan u na'at, yaan u kaj óolalil jun túul u aj túuchi' 
Ku ti' tuláacal ba'ax cu yúuchul ti' le múuch' caajo'oba'. 
21Tu yo'olal lelo', ajawe', tu ya'alaj ti' Joab: Ile dzo'oc in tucultic ba'ax unaj u 
yúuchul. Xeene', ca a beet u suut le j táanquelem Absalóno'. 
22Joab túune' j noclaj lu'um u ti'al u tziquic, ca tu qui' t'antaj ajaw beya': 
Bejela'e', dzo'oc in wilic quin xooc yéetel u yutzil a Tzicbe'enil, tumen dzo'oc a 
beetic ba'ax tu ya'alaj a palitzil ca beeta'ac. 
23Tu séeblaquile', j líik Joabe', ca j bin Gesur u ti'al u taas Absalón tu caajil 
Jerusalén. 
24Ba'ale', ajawe', tu ya'alaj ca xi'ic tu yotoch jun puli', ma' j bin tu yicnal; tu 
yo'olal lelo' Absalone', j bin tu yotoch, ma' tu yilaj ajawi'. 

25Ti' tuláacal Israele', mina'an ca'ach u láak máac sen qui'ichquelem je'el bix 
Absalone', cu sen qui' t'anta'al tu yo'olal lelo'. Líikbal tu pool tac tu yooque', 
láaj utz ca'ach yanil. 
26Le quéen u kos ca'ach u tzo'otzel u pool, suuc u kosic tu jóokbal ja'abe', cu 
p'isic ca'ach máanja'an ca'a p'éel kilos je'el bix le jalach p'iso'obo'. 
27Absalone', yaan ca'ach óox túul u j xibil paalal yéetel jun túul u x ch'upul paal 
sen qui'ichpam cu kaaba'intic x Tamar. 
28Ca'a p'éel ja'abo'ob j yanchaj Absalón Jerusalene', ma' j páatchaj u bin tu táan 
ajawi' 
29léet o'olale' Absalone', tu ya'alaj ti' Joab ca xi'ic u xíimbalt ajaw tu kaaba' leti'; 
ba'ale' Joabe' ma' tu yóoltaj bini'. Absalone' tu ca'a káat chi'itaj ti' Joab ca xi'ic, 
ba'ale' ma' tu yóoltaj tu ca'a téeni'. 
30Absalón túune' tu ya'alaj ti' u palitzilo'ob: Ile'ex, u káax Joabe' ti' yaan tu tzéel 
in ti'ale', u pakmaj cebadai'. ¡Xeene'ex a tóoque'ex! U palitzilo'ob Absalone', j 
bino'obe', ca tu tóocajo'ob u káax Joab, 
31leti'e' j bin tu séeblaquil tu yotoch Absalone', ca tu káat chi'itaj ti': ¿Ba'axten 
j tóoca'ab in káax tumen a palitzilo'ob? 
32Absalone' tu núucaj: tin túuxtaj a'albil ti' teech ca taalaquech way u ti'al in 
túuxtech a wa'al ti' ajaw ma' unaj ca'ach u beetic in lukul Gesuri'; asab ma'alob 
ca'ach ca p'áataquen te'elo'. Tene', tac in wilic ajaw, wa yaan in si'ipil ti' wa 
ba'axe', u quíimsen. 
33Joab túune' bin u yil ajawe', ca tu tzicbaltaj ti' ba'ax cu ya'alic Absalón, ajawe' 
tu túuxtaj ch'a'abil. Le ca j kuch Absalón tu táan ajawe', j noclaj lu'um. Ajawe', 
tu kamaj Absalón yéetel jun p'éel dzu'udz. 

2 Samuel 15 

Absalone' cu tucultic u toquic u ajawil David u taata 

1Cu dzo'ocol u máan dze'edzec kiino'obe', tu manaj jun p'éel u bolanil ba'atel 
yéetel u tzíiminilo'ob, bey xan tu much'quintaj cincuenta aj ba'atelo'ob u ti'al 
canantic. 
2Cu líikil ca'ach piknal u sáastale', cu wa'atal ca'ach tu joolbejil le caajo', cu 
t'aanic tuláacal máax cu taal j tac pool tu yicnal ajaw tu yo'olal wa ba'ax 
ba'atelil u ti'al u káatic ti' ba'ax caajil u taal. Wa le máac cu ya'alic ti' u taal ti' 
wa ba'ax u ch'i'ibalo'ob Israele', 
3Absalone', cu ya'alic ca'ach ti': Tu jaajile', le ba'ax ca káatico', no'oja'an yéetel 
ka'anáan u beeta'al, ba'ale' tu yicnal ajawe', mina'an máax áantiquech. 
4Cu dzo'ocole' cu ya'alic ca'achi: ¡Quexi' wa teen u aj p'is óol le lu'umo'oba', 
beyo' le quéen taalac u yilen tuláacal máaxo'ob yaan ba'atel ti'obe', je'el in 
beetic ba'ax no'oja'an tu yéetelo'obe'! 
5Cu dzo'ocole', wa cu náadzal wa máax te'escuntique', Absalone', cu tich'ic u 
kab ti', cu méekique', cu dzu'udzic. 
6Bey u beetic ca'ach yéetel tuláacal j israelita cu bin u yila'a ajaw u ti'al j 
tacpool, beyo' cu lúubul utzil ca'ach tu pucsi'ikal tuláacal le j israelitaobo'. 
7Cu dzo'ocol u máan can p'éel ja'abo'obe', Absalone', tu ya'alaj ti' ajaw: Quíin 
káat óoltic ti' a Tzicbe'enil ca u cha'a in bin Hebrón u ti'al in dzo'ocbes jun p'éel 
séebchi' tin beetaj ti' Yuumtzil. 
8Le ca'ach ti' caajnáal u palitzil a Tzicbe'enil Gesur tu lu'umil Siriae', tin séeb 
chi'itaj in kultic Yuumtzil wa cu yóoltic ca suunaquen Jerusalén tu ca'a téen. 
9Ajawe' tu núucaj: xeen yéetel jéedzel. Absalón túune', j bin Hebrón. 
10Ba'ale' tu túuxtaj dze'edzec aj bisaj t'aano'ob u ti'al a'alic ti' tuláacal u 
ch'i'ibalo'ob Israel le quéen u'uyac u juum le jóopsaj paaxo'obe', ca u ka'ayto'ob 
dzo'oc u dza'abal Absalón ca ajawnac Hebrón 
11Tu páay óoltaj xan docientos u cajnáalilo'ob Jerusalene', ca j bino'ob tu paach 
yéetel tuláacal u yóolo'ob quex ma' u yojelo'ob ca'ach le ba'ax cu yúuchulo'. 

12Absalón xane' tu túuchi'itaj t'anbil jun túul u aj tzol xiquin David cu 
kaaba'intic Ahitofel cajacbal ca'ach Gilo u caajal, u ti'al láakintic ca'aliquil táan 
u kubic quíimsbil siibalo'ob. Bey túuno', le ba'ax cu beetic Absalono', xi'ic u bin 
u ch'a'ic muuk, jo'op' u bin ya'abtal máaxo'ob tzaypachtic. 

Davide' cu púudzul ti' u caajil Jerusalén 

13Jun túul aj bisaj t'aane', j bin u ya'al ti' David táan u tzaypachta'al Absalón 
tumen le j israelitaobo'. 
14David túune' tu ya'alaj ti' tuláacal u nuuquil u aj meyajo'ob yano'ob tu yicnal 
tu caajil Jerusalén: ¡Co'one'ex púudzul bejela'e', tumen wa ma'e', ma' bíin 
páatac c áalcab ti' Absaloni'! ¡Co'one'ex, séebcunte'ex, ma' xan ca u nactáanto'on 
u ti'al u beetic to'on loob yéetel u quíimsic yéetel máascab u caajnáalilo'ob le 
caaja'! 
15Leti'obe' tu núucajo'ob ti' ajaw: To'one', bíin c beet le ba'ax bíin u ya'al a 
Tzicbe'enile'. 
16Bey túuno' ajawe', jóok láakinta'an tumen tuláacal u caajnáalilo'ob le jalach 
najo', chéen diez u x keecho'ob tu p'ataj canatic le jalach najo'. 
17Cu dzo'ocol u jóokol ajaw yéetel máaxo'ob láakintique', j wa'alajo'ob tu dzooc 
u najil le caajo'. 
18Tu tzéel yaan ca'ach tuláacal u nuuquil u aj meyajo'ob ca'aliquil tuláacal le j 
cereteob yéetel le j peleteob u aj ba'atelilo'ob le jalach naj yéetel le seiscientos 
geteob láakint líikbal Gato', cu bino'ob ca'ach tu táan. 
19Ti' le súutuco', ajawe', tu ya'alaj ti' Itai le j gatilo': ¿Ba'axten j taalech xan t 
éetel? Asab ma'alob ca suunaquech j p'áatal yéetel túumben ajaw, teche', jun 
túul j táanxel lu'umilech tojolch'intanech ta lu'umil. 
20Jo'oljeac j kuchech, ¿Bix bíin in káat ti' teech ca taalaquech t éetel wa mix 
teen in wojel tu'ux quin bini'? Asab ma'alob ca suunaquech u ti'al ca a bis xan 
a wéet caajalo'ob. ¡Yuumtzil bíin u qui' t'antech yéetel ca u láakintech mantadz! 

21Itaie', tu núucaj ti' ajaw: Quin jalach t'antic tu kaaba' Yuumtzil tu yo'olal a 
Tzicbe'enil, le tu'ux bíin yanac a Tzicbe'enil u ti'al cuxtal wa u ti'al quíimile', ti' 
xan bíin yanac le a palitzila'a. 
22Davide' tu núucaj: Co'oten túun t éetel. Beyo' Itaie', j bin túun tu yéetel David 
pa'ate', yéetel le aj ba'atelo'ob láakintma'ilo'. 
23tuláacal Israel ka'am okolnajic. Tuláacalo'ob j máano'ob tu chan t'o'ol ja'il 
Cedrón; cu dzo'ocole', j máan ajaw, tuláacal le máaco'obo', j bino'ob táanil ti' 
leti' tu bejil x tocoy lu'um. 
24Tu yéetelo'ob xan cu bin Sadoc yéetel tuláacal le j levitaob bisic u ba'asche'il 
u nup t'aan Kuo', tu p'atajo'ob tu yicnal Abiatar tac quéen dzo'ococ u láaj 
ch'aacat le máaco'ob jóoko'ob te j caajo'. 
25Ba'ale' ajawe', tu ya'alaj ti' Sadoc: Sut u ba'asche' Ku te j caajo', wa cu beetic 
ti' teen utz Yuumtzile', bíin u beet in suut u ti'al ca in wila'a tu'ux cúuchil dza'an. 
26Ba'ale' wa cu ya'alic ma' utz in lúubul tu táane'; u beet tin wéetel le ba'ax 
ma'alob cu tucultique'. 
27Tu ya'alaj xan ajaw ti' aj kiin Sadoc: Teech yéetel Abiatare', suunaque'ex 
yéetel jéedzel pa'ate' yéetel a ca'a túul a paale'ex te j caajo'. Teech yéetel 
Ahimaas a paal, bey xan Abiatar yéetel Jonatán u paal. 
28Ca'aliquil tene', bíin p'áataquen tu táax lu'umilo'ob x tocoy lu'um u ti'al in 
pa'at u kuchul a péectzile'ex ti' teen. 
29Sadoc yéetel Abiatare', tu sutajo'ob u ba'asche' Ku Jerusalene', ca j p'áato'obi'. 
30Davide', j na'ac tu ca'anal lu'umil le olivo'obo'; táan ca'ach u bin x ma' xanabil 
yéetel táan u yokol ca'aliquil u dzaamaj u pixjo'ol u ti'al u chíiculal yaj óolal. 
Tuláacal le máaxo'ob láakintmajilo', u pixmajo'ob xan u jo'olo'ob yéetel táan u 
yokolo'ob ca'aliquil táan u na'acalo'ob. 
31Le ca j tzicbalta'ab ti' David, Ahitofel ti' yaan tu tzéel Absalone', Davide', j 
káat óolnaj ti' Yuumtzil ca u beet u jóokol kaasil ti' ba'ax cu tucultic Ahitofel. 

32Le ca j kuch David tu jo'ol le pu'uc tu'ux cu kulta'al Kuo', jóok ch'a'abil u beel 
tumen Husai, ti' sijnal tu ch'i'ibalo'ob j arquitaob, u jatmaj u nook yéetel u 
pixmaj u pool. 
33Davide' tu ya'alaj ti': Wa ca taal tin wéetele', ca aalcuntic in cuuch; 
34ba'ale' wa ca suut Jerusalén u ti'al a wa'al ti' Absalón: Tzicbe'enil, le a 
palitzila', ti' yaan ta meeyjul je'el bix úuchic u yantal tu meeyjul a taatae', bíin 
a wáanten u ti'al a tzelic tu pool Ahitofel le ba'ax cu tucultico', 
35te'elo' bíin u yáantecho'ob aj kiino'ob Sadoc yéetel Abiatar. Teche', a'al ti'ob 
ba'ax bíin a wu'uy u ya'ala'al jalach naj. 
36U paalal Ahimaas yéetel Jonatán ti' yano'ob xaan te'elo', túuxto'ob u ya'alo'ob 
ti' teen tuláacal ba'ax bíin a wojéelte'ex. 
37Husai u yéet óol Davide', j kuch Jerusalén jach tu súutuquil táan u yocol 
Absalón te j caajo'. 

2 Samuel 16 

Cu t'aan David yéetel Siba 

1Chéen p'elac úuchic u ch'actic David u jo'ol le pu'uco', jóok ch'a'abil beel tumen 
Siba u palitzil Mefiboset. Táan ca'ach u bisic ca'a túul burro'ob u cuchmajo'ob 
docientos waajo'ob, cien u piimpiim waajil u kulinil uvaob, cien u yicho'ob u 
paakalilo'ob le kiinaco' yéetel jun chúuj u kéewelil u kab uva. 
2Ajawe' tu káat chi'itaj ti': ¿Ba'ax o'olal ca taasic le ba'ala'? Sibae', tu núucaj: Le 
burro'obo', u ti'al nat'bil tumen u láaktzilo'ob ajaw; le waajo'ob yéetel u yich le 
che'obo', u ti'al u jaant le aj ba'atelo'obo', u kaab le uvaob u ti'al u yuk le 
máaxo'ob bíin ca'ananchajco'ob te x tocoy lu'umo'. 
3Ajawe' tu káat chi'itaj: ¿tu'ux yaan u yáabil a dzuulil? Sibae', tu núucaj: J p'áat 
Jerusalén, tumen táan u tucultic bíin su'utuc ti' tumen le j israelitaob u ajawil 
u noolo'. 

4Ajawe', tu núucaj: Ma'alob, bejela'e', a ti'al tuláacal le ba'ax u ti'al ca'ach 
Mefiboseto'. Sibae', j noclaj lu'ume', ca tu ya'alaj: ¡Quexi' ca xoocnaquen 
mantadz yéetel u yutzil a Tzicbe'enile'! 
5Le ca j kuch ajaw David Bahurime', jóok jun túul j xiib ti' u láaktzilo'ob Saúl. 
U paal ca'ach Gera, cu kaaba'intic Simei, táan ca'ach u bin u loolob t'antic 
6yéetel táan ca'ach ch'i'inch'inic David yéetel u nuuquil u aj meyajo'ob; quex 
tumen táan u cananta'al ajaw tumen le máaco'ob yéetel u aj canano'obe'. 
7Simeie', táan ca'ach u bin u poch'ic beya': ¡Tzelabáa waye', j loolob j quíimsaj 
wíinic! 
8¡Yuumtzile', dzo'oc u jadziquech tu yo'olal le loobo'ob ta beetaj ti' u 
láaktzilo'ob Saúl, úuchic a beetic a ajawil tu jalach káanche'! ¡Bejela'e', 
Yuumtzile', dzo'oc u kubic le ajawil ti' Absalón a paal, bey túuno' táan a 
mukyajtic le loobo'ob a beetmajo', tumen teche', chéen jun túulech quíimsaj 
wíinic! 
9Abisai u paal Sarvia túune', tu ya'alaj ti' ajaw: ¿Ba'ax teen bíin po'och'oc a 
Tzicbe'enil tumen jun túul j quimen peek? ¡Bin in ca'aj in cúul kupt u caal! 
10Ba'ale', ajawe' tu núucaj: Te'ex u paalale'ex x Sarviae', mix ba'al yaan a wila'ex 
yéetel lelo'. Wa táan u poch'iquene', míin Yuumtzil j a'al ti' ca u beete. Wa beyo', 
¿Máax bíin p'is óoltic yéetel ba'ax cu beetic? 
11Cu dzo'ocole', tu t'anaj Abisai yéetel tuláacal u nuuquil u aj meyajo'obe', ca 
tu ya'alaj ti'ob: Wa tac in paal u káat u quiimsene', ¡ma' wa túun bíin u beet 
bey jun túul u máaquil u ch'i'ibalo'ob Benjamini! ¡Cha'ex u poch'iquen, 
Yuumtzil wal j a'al tie'! 
12Ma' xan wa le quéen u yila'a' Yuumtzil in muukyaje', bíin u túuxt ti' teen utzil 
t'aano'ob ma' le kaakas t'aano'ob quin wu'uyic bejela'a'. 
13David yéetel u aj ba'atelo'obe', j bino'ob, Simeie', j bin tu tojilo'ob ca'aliquil 
táan u pooch'il, táan xan u ch'iin yéetel tuunich bey xan táan u pulic u ma'ay 
lu'um. 

14Le ca j kuch ajaw yéetel le máaxo'ob láakintmail tu yáalcab ja'il Jordano', 
je'elo'obi', tumen sen ca'ana'ano'ob ca'achi. 

Absalone', cu yocol Jerusalén 

15Ca'aliquile', Absalone', j ooc Jerusalén láakinta'an tumen tuláacal le j 
israelitaob yéetel tumen Ahitofel. 
16Husai Arquita u yéet óol Davide', j bin u kam Absalón ca'aliquil táan u 
yaawtic: ¡Xi'ic utzil ti' ajaw, xi'ic utzil ti' ajaw! 
17Absalón túune' tu káat chi'itaj ti': ¿Bey a we'esic a kub óolal ti' a wéet óolo'? 
¿Ba'axten ma' j binech tu paachi'? 
18Husaie', tu núucaj: Ma' tu páajtal in beetic beyo', tumen tene' unaj in p'áatal 
yéetel máax bíin yéeya'ac tumen Yuumtzil yéetel tumen tuláacal le j 
israelitaobo'. 
19Yéetel u láak ba'ale', wa unaj in meyajtic wa máaxe', u paal in wéet óol bíin 
in meyajte. Bey túuno', tene' bíin in meyajt a Tzicbe'enil je'el bix úuchic in 
meyajtic a taatae'. 
20Cu dzo'ocole' Absalone', tu káat chi'itaj ti' Ahitofel: ¿Ba'ax ca nu'uctique'ex ca 
c beetej? 
21Ahitofele', tu ya'alaj ti' Absalón: Chilen yéetel u x keecho'ob a taata, le 
máaxo'ob tu p'ataj canantic le jalach najo'. Beyo' tuláacal Israel bíin u yila'a 
dzo'oc u lúubul ti' teech kaasil a taata, bíin yanac u yóolo'ob tuláacal le 
máaxo'ob yaan ta wéetelo'. 
22J dzaab jun p'éel chuybil naj u ti'al Absalón tu yóokol le najo', ca j chilaj 
Absalón yéetel tuláacal u x keecho'ob u taata tu táan yich tuláacal le j 
israelitaobo'; 
23tumen ti' le kiino'obo', u yúuchul káat chi' ti' Ahitofele', bey je'el bix u yúuchul 
káat chi' ti' u t'aan Kue'. Ahitofele', jach nojoch ba'al tu táan David yéetel tu 
táan Absalón. 

2 Samuel 17 

Bix úuchic u kascuntic Husai ba'ax cu tucultic ca'ach Ahitofel 

1Cu dzo'ocole', Ahitofele' tu ya'alaj ti' Absalón: Cha'a in yéeyic doce mil j 
xiibo'ob ti' le áakaab'a, ca xi'iquen in ch'a'apacht David. 
2Le quéen lúubuc u yóol tumen dzo'oc u sen ca'anale', bíin in pulinbáa tu yóokol 
u ti'al in chupic tu yéetel sajaquil, quin beetic u láaj púudzul u aj ba'atelo'ob. 
Chéen ajaw bíin in quíimse, 
3cu dzo'ocole' quin beetic u ca'a bisicubáa le caaj ta wéetel bey je'el bix u ca'a 
bisicubáa yéetel u yíicham jun túul co'olel táant u dzo'ocol u beele'. Ba'ax ca 
caxantic teche' u quíimil jun túul máac, tumen beyo' tuláacal le caajo' bíin 
p'áatac yéetel jéedzel. 
4Le ba'ax tu ya'alaje', ma'alob tu yu'ubajilac Absalón yéetel le u aj tzol 
xiquinilo'ob Israel. 
5Ba'ale' Absalone', tu ya'alaj ca t'a'anac xan Husai Arquita u ti'al ca u ya'al ba'ax 
cu tucultic. 
6Le ca j kuch Husai tu táan Absalone', tu ya'alaj ti': Le ba'ax cu ya'alic Ahitofelo'. 
¿Ma'alob wa ca c beetej? A'al ti' to'on ba'ax ca tucultic. 
7Husaie' tu núucaj: Bejela'e', ma' ma'alob ba'ax cu ya'alic Ahitofeli. 
8Teche' ma'alob a wojelil xiixib máaco'ob a taata yéetel u aj ba'atelo'ob, cu 
dzo'ocole' bejela'e' sen p'uja'ano'ob bey jun túul x káaxil osa dzo'oc u to'ocol u 
yaalo'obe'. Yéetel u láak ba'ale', bey a taata suuc u ba'atelo', ma' bíin u máans 
áakab ichil u aj ba'atelo'obi'. 
9Ti' le súutuquila', míin u ta'acbesmajubáa ti' jun p'éel áactun wa ti' ba'ax 
cúuchil. Cu dzo'ocole', chéen p'el u yáalcab u t'aanil dzo'oc u lúubul wa jay túul 
ti' a aj ba'atelo'ob ti' le yáax ba'atelo', je'el u yantal máax tucultic dzo'oc u 
pa'abal a muuke', 
10bey túuno', tac le jach xiixib máac je'el bix le sen dzíic bey jun túul léone', 
bíin jach lúubuc u yóol; tumen tuláacal Israel ojéeltmail sen xiixib máaco'ob a 
taata yéetel u aj ba'atelo'ob. 

11Tene', quin tzol xiquintic cu láaj much'ubáa ta wicnal tuláacal le j israelitaob 
líikbal Dan tac Beerseba sen ya'abo'ob bey le sa'am lu'um yaan tu jáal le 
ka'anabo', ca xi'iquech teech tu táano'ob a nu'uct le ba'atelo'. 
12Bey túuno' bíin a pulabáa tu yóokol a taata je'el tu'ux bíin yanaque'. Bíin 
lúubuco'on tu yóokol je'el bix u káaxal le ye'ebo', ma' bíin p'áatac cuxa'an mix 
máac ti' u aj ba'atelo'obi'. 
13Wa cu yocol u ta'acbesajubáa ti' wa ba'ax caajile', tuláacal le j israelitaobo', 
bíin c bise'ex suumo'ob u ti'al ca c láaj joque'ex u tuunichilo'ob le caaj u ti'al ca 
c jíilte'ex tac te j t'o'ol ja'o', ma' bíin p'áatac mix jun p'éel tuunichi'. 
14Tuláacal le j israelitaob j tucult asab ma'alob le ba'ax tu ya'alaj Husai ti' le 
ba'ax tu ya'alaj Ahitofel. (Tumen Yuumtzile', tu yóoltaj u kascunt u ma'alob 
tuucul Ahitofel u ti'al u beetic u taal le loob tu yóokol Absalón.) 
15Cu dzo'ocole', Husaie', tu ya'alaj ti' aj kiino'ob Sadoc yéetel Abiatar le tzol 
xiquin tu dzáa Ahitofel ti' Absalón yéetel ti' u nuuquilo'ob Israel, bey xan le tzol 
xiquin tu dzaj leti'o', 
16tu yo'olal u téec túuxtal a'albil ti' David, u ti'al ca a'ala'ac ti' ma' u máansic 
áakab tu táax lu'umilo'ob x tocoy lu'um, tumen kabéet u máan tu táanxel tzéelil 
u yáalcab ja'il Jordán u ti'al ma' u quíimsa'al yéetel u aj ba'atelo'ob. 
17Bey Jonatán yéetel Ahimaas ti' yano'ob ca'ach En-rogel, tumen ma' tu páajtal 
u ye'esicuba'ob tu yich le caajo', j bin a'albil ti'ob tumen jun túul x palitzile', ca 
j séeb bino'ob u ya'alo'ob ti' David. 
18Ba'ale' j ila'abo'ob tumen jun túul j xi'ipale', ca j bin u ya'al ti' Absalón. Leti'ob 
túune', tu séebcunsajo'obe', ca j ooco'ob tu yotoch jun túul u caajnáalil Ba-
hurim, ca j ooco'ob u ta'acbesjuba'ob ichil jun p'éel ch'e'en yaan tu táancabil le 
najo'. 
19Cu dzo'ocole' u yatan le j xiibo', tu dzaj jun p'éel maac tu yóokol le ch'e'eno', 
ca tu jayaj trigo tu yóokol. Lelo', mix máac ojéelte. 

20Le ca j kuch u j t'u'ulpacho'ob Absalone', tu káat chi'itajo'ob ti' le x co'olelo': 
¿Tu'ux yaan Ahimaas yéetel Jonatán? Le co'olelo' tu núucaj: J káatpajo'ob 
waye', ca j bino'ob tu tojil áalcab ja'. U j t'u'ulpacho'ob túun Absalone', j bino'ob 
u ch'a'apachto'ob, ba'ale' bey ma' tu nactáanto'obo', j sunajo'ob Jerusalén. 
21Cu dzo'ocol u bin le máaco'obo', Ahimaas yéetel Jonatane', jóoko'ob ichil le 
ch'e'eno', ca j bino'ob áalcabil u ya'alo'ob ti' David ba'ax cu yúuchul; ca tu 
ya'alajo'ob ti' ca líikic u ti'al u ch'act le áalcab ja'o', tumen Ahitofele', dzo'oc u 
tzol xiquintic ca ba'atelta'ac. 
22Bey túuno' David yéetel tuláacal le máaco'ob láakintmailo', j líiko'obe' ca tu 
séeseb ch'actajo'ob u áalcab ja'il Jordán. Le ca sáaschaj tu láak kiine', mix máac 
j p'áat tu táanxel tzéelilo'. 
23Le ca tu yilaj Ahitofel ma' j beeta'ab ba'ax tu ya'alajo, tu nat'aj u burroe', ca j 
bin tu yotoch tu'ux sijnal, cu dzo'ocol u láaj nu'ucbesic u ba'aluba'ob u 
láako'obe', tu jich'aj u caal. Bey quíimico', ca j mu'uc tu mucnal u taata. 

Cu kuchul David Mahanaim 

24Davide', j kuch Mahanaim tu súutuquil táan u ch'acta'al u áalcab ja'il Jordán 
tumen Absalón yéetel le j israelitaobo'. 
25Absalone', dzo'oc ca'ach u dzáic Amasa tu táan u aj ba'atelo'ob u jeelint Joab. 
Amasae' u paal ca'ach jun túul j ismaelil cu kaaba'intic Itra, ma'alob ca'ach u 
bisicubáa yéetel x Abigail u x ch'upul paal Nahas u quiic x Sarvia u maama 
Joab. 
26Absalone', je'el tu lu'umilo'ob Galaad yéetel le j israelitaobo', 
27le ca j kuch David Mahanime', jóok kambil tumeno'ob Sobi, u paal Nahas 
cajnáal ca'ach Rabá tu lu'umil Amón; Maquir u paal Amiel cajnáal ca'ach 
Lodebar; yéetel Barzilai cajnáal ca'ach Rogelim tu lu'umil Galaad. 
28Leti'obe', tu bisajo'ob ti' David káano'ob, cáato'ob cuumo'ob kat u caajo'ob, 
bey xan trigo, cebada, juuch', u kéelbil jejeláas janalbe'en neeko'ob habailo'ob, 
léenteja'ob, 

29caab, mantequilla yéetel x taman, u ti'al u jaant David yéetel máaxo'ob 
láakintmail; tumen tu tucultajo'ob bey ti' u taalo'ob x tocoy lu'umo', sen 
ca'anano'ob, wi'ijo'ob yéetel ukajo'ob wale'. 

2 Samuel 18 

Bix úuchic u quíimsa'al Absalón 

1Davide' tu láaj t'aanaj u kaaba'ob u aj ba'atelo'obe', ca tu dzaj u nuuquilo'ob tu 
táan u múuch'ulo'ob mil aj ba'atelo'ob, bey xan tu táan u múuch'ulo'ob cien aj 
ba'atelo'ob. 
2Cu dzo'ocole', tu jóokesaj óox jaatz ti'e', ca tu túuxtaj jun jaatz tu paach Joabi', 
jun jaatz tu paach Abisai u yaal x Sarvia u sucu'un Joab, yéetel jun jaatz tu 
paach Itai le j gatilo'. Cu dzo'ocole', tu ya'alaj ti' tuláacal le aj ba'atelo'obo': 
Tene' bíin xi'iquen ta wéetele'ex te j ba'atelo'. 
3Ba'ale' leti'obe' tu núucajo'ob: Ma' beyi', ma' bíin u beet bey a Tzicbe'enilo', 
tumen le aj p'eeco', ma' bíin u yaj óolt ca púudzuc wa ca quíimic táancoch ti' 
to'oni', ba'ale' teche' asab co'ojech ti' diez mil ti' to'on. Let o'olal jach ma'alob ca 
p'áatac a Tzicbe'enil ichil le caaj u ti'al ca u túuxt to'on u láak u muukil aj 
ba'atelo'ob. 
4Ajawe' tu núucaj ti'ob: Bíin in beet le ba'ax ca tucultique'ex ma'alobe', 
ca'aliquile', táan u dzáicubáa jun tzéelil ti' u jool bejil le caaj u ti'al u jóokol u 
aj ba'atelo'ob, tu múuch'ilo'ob mil yéetel u múuch'ilo'ob cien aj ba'atelo'ob. 
5Ajawe', tu ya'alaj xan ti' Joab, ti' Abisai yéetel ti' Itai tu kaaba' leti'e', ca 
ch'a'abac óotzilil ti' j táanquelem Absalón, tuláacal le aj ba'atelo'ob j u'uy ba'ax 
tu ya'alaj ajaw ti' u nuuquilo'ob u aj ba'atelo'ob tu yo'olal Absalón. 
6Bey túuno', u aj ba'atelo'ob Davide', j bino'ob u ba'atelto'ob u aj ba'atelo'ob 
Israel. Le ba'atelo', ti' j úuch tu káaxilo'ob Efraine', 
7u aj ba'atelilo'ob Israele', j pa'ab u muuko'ob tumen u aj ba'atelo'ob David. 
Nojoch quíimsaj yanchaj ti' le kiino', j quíimsa'ab veinte mil j xiibo'ob. 

8Le ba'atelo', j ki'itpaj ti' tuláacal le lu'umo', tumen ti' le kiino', asab ya'ab j 
quíimsa'abo'ob tumen le káax ma' bey le j quíimsa'abo'ob tumen le máascabo'. 
9Absalón u nat'maj ca'ach u tzíimine', tu téec ilaj ti' yaan actáan ti'e', u aj 
ba'atelo'ob David. U tziimin túune', j ooc tu yáanal jun cúul béeque', ca j t'i'il u 
pool tu kab jun cúul béec, ca j p'áat ch'uytal, tumen le tzíimino' j bini. 
10Yanchaj máax ilic, ca j bin a'albil ti' Joab: Dzo'oc in wilic leechel Absalón tu 
kab jun cúul béec. 
11Joabe' tu núucaj: Wa ta wilaje', ¿ba'axten ma' ta quíimsaj jun puli'i? Tene' 
yéetel tuláacal qui'imac óol bíin in dzáa ti' teech ca'ach diez u taakinilo'ob plata 
yéetel jun p'éel kaxnak. 
12Ba'ale' le máaco' tu núucaj: Quex ca wa'al a dzáic ti' teen mil taakino'ob plata 
u ca'ajo'obe', ma' bíin in beet loob ti' u paal ajawi', tumen to'one', t u'uyaj ba'ax 
tu ya'alaj ajaw ti' teech, ti' Abisai yéetel ti' Itai, tu ya'alaj ca ch'a'abac óotzilil ti' 
j táanquelem Absalón. 
13Yéetele', wa ca kuchuquen in beet bey ti'o', mix jun p'éel bo'ol bíin in kame, 
tumen mix ba'al cu páajtal u ba'alal ti' ajaw, teche' ma' bíin a beet mix ba'al u 
ti'al ca'ach a wáantiqueni'. 
14Joabe' tu núucaj ti': Chéen cunel in t'aan ta wéetel; tu ch'a'a óox p'éel 
julubo'obe', ca tu ch'icaj tu pucsi'ikal Absalón, tumen láili' cuxa'an ca'ach 
chuyucbalil tu kab le béeco'. 
15Cu dzo'oco'ole' bak pachta'ab tumen diez u palitzilo'ob Joabe', ca tu dzooc 
quíimsajo'ob. 
16Cu dzo'ocole' Joabe' tu beetaj u jóopsa'al le paaxo'obo', ca jáaw u 
ch'a'apachta'al Israel, tumen Joabe' tu beetaj u jáawal. 
17J ch'a'ab túun u wíinclil Absalone', ca j dzaab ichil jun p'éel jool yaan te j 
káaxo', cu dzo'ocole' tu niccuntajo'ob sen ya'ab tuunicho'ob tu yóokol. Cu 
dzo'ocole', tuláacal le j israelitaobo', j púudzo'obe', ca j binla'ajo'ob tu 
yotocho'ob. 

18Tu cuxa'anil ca'ach Absalone', tu túuxtaj beetbil jun p'éel nojoch multuun tu 
táax lu'umil Ajaw, ca tu dzaj ca'ach u kaaba' ti', tumen mina'an ca'ach mix jun 
túul u paal u ti'al ma' u tu'ubsa'al u kaaba'. Tac bejela'a' kaj óola'an beya': u 
multuun Absalón. 
19Cu dzo'ocole' Ahimaas u paal Sadoque', tu ya'alaj ti' Joab: Quin káat óoltic ti' 
teech ca a cha'a in bin in dzáa u péectzilil ti' ajaw dzo'oc u be'etal p'is óol tumen 
Yuumtzil u ti'al u to'ocol tu kab u aj p'eeco'ob. 
20Ba'ale' Joabe' tu núucaj ti': Bejela'e' ma' teech unaj a bisic le péectzila'a. Tu 
láak kiine', je'el a bisique', ba'ale' bejela'e' ma' tumen j quíim u paal ajaw. 
21Ba'ale' Joabe' tu ya'alaj ti' jun túul aj ba'atel j etiope: Teche' xeen, ca a dzáa u 
péectzilil ti' ajaw ba'ax ta wilaj. Le j etiopeo' tu chíinpooltaj Joabe', ca j bin 
áalcabil. 
22Ahimaase' tu ca a'alaj ti' Joab: cha'a xan in bin áalcabil tu paach le j etiopeo'. 
Ba'ale' Joabe' tu núucaj: ¿In paal ba'axten a káat bin, wa ma' bíin a kam mix 
jun p'éel bo'ol tu yo'olal a bisaj péectzili'? 
23Ahimaase' tu núucaj: Quex beyo' bíin xi'iquen áalcabil. Joabe' tu núucaj: 
Áalcabnen túun. Ahimaas túune' j bin u yáalcab ti' le táax lu'umo', ca j máan 
táanil ti' le j etiopeo'. 
24Davide' culucbal ca'ach chúumuc ti' ca'a p'éel joolo'ob le caajo', le aj canano' 
dzo'oc ca'ach u na'acal tu yóokol u jo'olnajil le tuulumo'. Le ca tu líiksaj u yich 
le aj canano', tu yilaj jun túul máac táan u taal u yáalcab tu juunal, 
25ca tu ka'am a'alaj ti' ajaw. Le ajawe' tu ka'am a'alaj: Wa tu juunal cu taale', 
ma'alob péectzilo'ob cu taasic. Ca'aliquil táan u náadzal le máaco', 
26le aj canano' tu yilaj u láak máac cu yáalcab, ca tu yaawtaj ti' u aj cananil le 
jool bejo': ¡Táan u taal áalcabil u láak jun túul máac! Ajawe' tu núucaj: láili' 
ma'alob péectzilo'ob cu taasique'. 

27Le aj canano' tu ca'a a'alaj: tu yóolal bix u yáalcabe', in tucultique', Ahimaas 
u paal Sadoc. Ajawe' tu ya'alaj: leti'e' utzul máac in tucultique', ma'alob 
péectzilo'ob cu taasic. 
28Ahimaase', j náadze', ca j noclaj lu'um tu táan ajaw, ca tu te'escuntaj ca tu 
ya'alaj ti': Qui'it'antbil Yuumtzil u Ku a Tzicbe'enil, tumen dzo'oc u tzelic 
ichilo'on máaxo'ob j líik u yóolo'ob tu yóokol a Tzicbe'enil. 
29Ajawe' tu núucaj: ¿Utz wa u yanil j táanquelem Absalón? Ahimaase' tu 
núucaj: Tene' tin wilaj jun p'éel x wo'oquin ti' le súutuco' tu túuxtajen Joab, u 
palitzil a Tzicbe'enil, ba'ale' ma' tin wojéeltaj ba'ax cu yúuchuli'. 
30Ajaw túune' tu ya'alaj ti': dzaabaj jun tzéelile', ca p'áataquechi'. Ahimaase' tu 
beetaj beyo. 
31Ti' le súutuco', j kuch le j etiopeo', ca tu ya'alaj: U kam le ma'alob péectzilo'ob 
a Tzicbe'enila': Bejela'e', Yuumtzile' dzo'oc u beetic ba'ax toj tu yéetel a 
Tzicbe'enil, dzo'oc u toquic tu kab máaxo'ob j líiko'ob tu yóokol a Tzibe'enil. 
32Ajawe' tu káat chi'itaj ti' le j etiopeo': Cux túun j táanquelem Absalón, ¿utz 
wa yanil? Le j etiopeo', tu núucaj: Quexi' wa tuláacal u aj p'eeco'ob a Tzicbe'enil 
cu líikil u yóolo'ob tu yóokol a Tzicbe'enil u ti'al u beetico'ob loob ti'e', ca 
quíimco'ob je'el bix le j xi'ipalo'. 
33Ajawe', j yaachaj tu yóol, j na'ac tu'ux cu wenel yaan tu yóokol le jool bejo', 
ca j léec u yokol. Ca'aliquil táan u xíimbale', táan ca'ach u ya'alic: ¡Absalón, in 
paal! ¡Absalón in paal! ¡Quexi'i ca quíimiquen ca'ach ta wo'olale'! ¡In paal, 
Absalón, in paal! 

2 Samuel 19 

1-2Le ca tu yojéeltaj le máaco'ob táan u yokol Ajaw bey xan táan u yaj óoltic 
Absalón u paale', j bino'ob u ya'alo'ob ti' Joab. Beyo' u kiinil le dzáanche'etajo', 
j suunaj u kiinil yaj óolal. 
3Le aj ba'atelo'obo', x mucul ooquico'ob ichil le caajo': Le aj ba'atelo'obo' 
sublactaco'ob bey je'el bix u yúuchul púudzul tu cúuchil ba'atele'. 

4Ca'aliquil ajawe' u pixmaj u yiche' táan u ka'am awtic: ¡Absalón, in paal! 
¡Absalón in paal! 
5Joab túune' j bin jalach naje' ca tu ya'alaj ti' ajaw: A Tzicbe'enile', dzo'oc u 
sublaccuntic a palitzilo'ob, máaxo'ob toc u cuxtal a Tzicbe'enil pa'ate' yéetel u 
j xibil paalalo'ob, u x ch'upul paalalo'ob bey xan u x keecho'ob. 
6Bejela'e', a Tzicbe'enile' dzo'oc u ye'esic mix ba'al tu yich u nuuquil u aj 
ba'atelo'ob yéetel u aj dzíibo'ob, tumen u yaabiltmaj máaxo'ob p'ectmajil, yéetel 
u p'ectmaj máaxo'ob yaabiltmajil. Bejela'e' quin kuchul in wojéelt, asab ma'alob 
u ti'al a Tzicbe'enil ca p'áatac ca'ach cuxa'an Absalón quex ca láaj quíimico'on 
to'on. 
7Bejela'e', jóokoc a Tzicbe'enil j t'aan yéetel u aj ba'atelo'ob u ti'al ca u ch'a'ob 
u yóolo'ob, tumen wa ma' ta beetic beyo', quin jalach t'antic tu kaaba' Yuumtzil 
ma' bíin p'áatac mix jun túul máax tu yéetel a Tzicbe'enil ti' le áakaba'. Lelo' 
asab yaj ti' tuláacal a mukyajo'ob líikbal ta táanquelemil tac bejela'e'. 
8Ajaw túune' j líike' ca j bin cutal tu jool bejil le caajo'. Le ca tu yojéeltaj le caaj 
culucbal ajaw tu jool bejil le caajo', j bino'ob tu táan. 

Davide' cu suut Jersalén Ba'ale', tuláacal le j israelitaobo', j bino'ob u 
ta'acbesuba'ob ca'ach tu yotocho'ob. 

9Ichil tuláacal u ch'i'ibalo'ob Israele', cu ya'alico'ob ca'achi': Ajaw David j 
toco'on tu kab le j filisteob, c aj p'eeco'ob; ba'ale' tu yo'olal Absalone', j yanchaj 
u púudzulo'ob ti' le lu'umo'oba'. 
10Absalón xan le máax t jun páaycuntaj ca'ach u ti'al c ajawcunte', dzo'oc u 
quíimil ich ba'atel. ¿Ba'ax c pa'atique'ex túun, co'ox c beetique'ex ca suunac 
ajaw David? 
11Le ba'ax cu ya'alico'ob tuláacal Israelo', j kuch u tzicbalil tac tu yotoch ajaw 
David. Leti' túune', tu túuxtaj a'albil ti' aj kiino'ob Sadoc yéetel Abiatar, beya': 
T'aanene'ex yéetel u nuuquilo'ob Judae', ca a káat chi'ite'ex ti'ob ba'axten cu 
xáantalo'ob u ti'al u beetico'ob in suut tin jalach naj; 

12A'ale'ex ti'ob ma' u najmal u xáantalo'ob u ti'al u beetico'ob in suuti', tumen 
leti'ob in láaktzilo'ob ti' u múuch' cajtalil in láaktzililo'ob. 
13Tu túuchi'itaj xan ca a'ala'ac ti' Amasa: Teche' in nadza'an láaktzilech, bey 
túuno', teech bíin a beet u nojochil in aj ba'atelo'ob, u ti'al u jeelint Joab. Wa 
ma' tin dzo'ocbesic ti' teech ba'ax quin wa'alique', Ku bíin u chich jadzen. 
14Bey úuchic u beetic u yocol tu tuuculo'ob u j xiibilo'ob judá, tuláacalo'ob 
túune' beyo'ob jun túulili' máaque' tu túuxtajo'ob a'albil ti' ca suunac yéetel 
tuláacal u aj nuuquilo'ob u jalach naj. 
15Ajaw túune', jo'op' u suute' ca j kuch tu yáalcab ja'il Jordán. U caajnáalilo'ob 
Judae', j bino'ob Gilgal u kamo'ob yéetel u yáantico'ob u ch'act le Jordano'. 
16Bey xan Simei máax ca'ach u paal Gera, sijnal tu múuch' cajtalil u 
láaktzililo'ob Benjamín, sijnal ca'ach bahurime, tu séebcuntaj u yéemel yéetel 
u palitzilo'ob u ti'al u kam David. 
17Láakinta'an ca'ach tumen mil j xiibo'ob j Benjaminilo'ob. Beyxan Siba u 
palitzil Saúl láakinta'an tumen u quince paalalo'ob yéetel u veinte palitzilo'obe', 
j kuch Jordán táanil ti' ajaw, 
18ca tu ch'actaj u ja'il le áalcab ja'o', u ti'al u yáantic u láaktzilo'ob le ajaw u 
ti'al u ch'actico'ob le áalcab ja'o'. Le ca jo'op' u ch'acta'al le ja' tumen le ajawo', 
Simeie' j chinlaj tu táane', 
19ca tu ya'alaj ti': Quin káat óoltic ti' a Tzicbe'enil ca u tu'ubes le si'ipil yanchaj 
ti' a palitzil le kiin jóok a Tzicbe'enil Jerusaleno'. Ma' a ch'a'a kuuxiltiquen. 
20Teen tin baatzil quin kaj óoltic yanchaj in si'ipil, ba'ale' ti' tuláacal u yotoch 
Benjamine' a palitzile' leti' yáax jóok ch'a'ic u beel a Tzicbe'enil. 
21Abisai túun u yaal x Sarviae', tu ya'alaj: ¿Ma' wa tu najmatic u quíimil Simei 
úuchic a po'opoch'ic le ajaw yéeya'an tumen Yuumtzilo'? 
22Ba'ale' Davide' tu núucaj: ¡Lelo' ma' a baluba'exi' u yale'ex x Sarvia! ¿Ba'axten 
ca kalique'ex in beel? Bejela'e', in wojel teen u ajawilen Israel, bey túuno' mix 
jun túul j israelita bíin quíimic ti' le kiina'. 



802 

 

Biblia Maya 
© 1992, Sociedades Bíblicas Unidas. 

 

 
 

 

23Cu dzo'ocole' tu t'anaj Simeie' ca tu jalach t'antaj ti' ma' bíin quíimsa'aqui'. 
24Jóok xan kambil tumen Mefiboset u paal Saúl. Líikbal ti' le kiin ca jóok ajaw 
tac le kiin ca j suunaj toj u yóol yéetel cuxa'ane', Mefibosete', ma' tu p'o'aj u 
yooqui', ma' tu dzicaj u me'exi' mix tu p'o'aj u nooki'. 
25Le ca j kuch Jerusalén u kame', ajawe' tu káat chi'itaj ti': Mefiboset, ¿ba'axten 
ma' j taalech tin wéeteli'? 
26Mefibosete' tu núucaj: Tzicbe'enil, in palitzile' tu tusajen. Bey tumen 
móochena', tin wa'alaj ti' ca u nu'ucbes in burro u ti'al in nat' ca xi'iquen tu 
yéetel a Tzicbe'enil. 
27Ba'ale' leti'e' tu dzajen kaasil tu táan a Tzicbe'enil. Quex beyo' a Tzicbe'enile' 
bey u aj túuchi' Kue' bíin u beet le ba'ax utz u yilique'. 
28Quex tumen tuláacal in láaktzilo'ob cu najmatico'ob u quíimilo'ob tu táan a 
Tzicbe'enile', a palitzila', táan u janal tu táas che' a Tzicbe'enil. ¿Ba'ax u láak 
je'el in káatic ti' a Tzicbe'enile'? 
29Ajawe' tu núucaj ti': Mix u láak ba'al yaan j a'albil. Dzo'oc in wa'alic bíin a 
t'oxaba'ex teech yéetel Siba le lu'umo'obo'. 
30Ba'ale' Mefibosete', tu núucaj ti': Láaj p'áatac ti'. Tene' qui'imac in wóol dzo'oc 
u suut tu jalach naj toj u yool a Tzicbe'enil yéetel cuxa'an. 
31Barzilai j galaadile', j taal ca'ach Rogelim u ti'al u láakint ajaw u ch'act Jordán 
u ti'al u ya'al ti' ca xi'ic utzil ti'. 
32Dzo'oc ca'ach u sen ch'íijil, yaan ca'ach ochenta ja'abo'ob ti', tuláacal le 
kiino'ob yanchaj ajaw Mahanaile', tu dzaj ti' ajaw tuláacal ba'ax kabéetchaj ti', 
tumen sen ayikal ca'achi. 
33Ajaw túune' tu ya'alaj ti' Barzilai: Co'oten tin wéetel Jerusalene', ca in dzáa ti' 
teech tuláacal ba'ax kabéet ti' teech. 
34Ba'ale' Barzilaie' tu núucaj ti': Chéen jun p'íit u ja'abilo'ob in cuxtal p'aatal u 
ti'al ca xi'iquen yéetel a Tzicbe'enil Jerusalén. 

35yaan ti' teen ochenta ja'abo'ob; dzo'oc u jáawal in wu'uyic qui' tin chi' ba'ax 
quin jaantic yéetel quin wukic, ma' tu páajtal in wa'alic qui' wa ma' qui'i'; ma' 
tu páajtal in wu'uyic u kaayo'ob le aj kaayo'ob wa le x kaayo'obo'. ¿Ba'axten 
túun bíin in aalcuns u cuuch a Tzicbe'enil? 
36Wa chéen bin in ca'aj in láakint a Tzicbe'enil u ch'act le Jordano', ¿Ba'axten 
bíin u ya'al a Tzicbe'enil u dzáic ti' teen le bo'olila'? 
37Tene' quin káat óoltic ti' a Tzicbe'enil ca u cha'a in suut j quíimil tin caajal u 
ti'al ca dza'abaquen tu mucnal in taataob. Ba'ale' je'el yaan tu yicnal a 
Tzicbe'enil u láak a palitzila': in paal Quimam. Xi'ic yéetel a Tzicbe'enil, u beet 
a Tzicbe'enil tu yéetel le ba'ax cu tucultic ma'alobe'. 
38Ajawe' tu núucaj: Taalac tin wéetel Quimam, ca in beet tu yéetel le ba'ax ca 
tucultic asab ma'alobe'. Bíin in dzáa ti' teech tuláacal ba'ax bíin a káate. 
39Tuláacal le máacobo' tu ch'actajo'ob le Jordano'. Le ca j ch'aacatnaj ajawe', tu 
dzu'udzaj Barzilaie', ca tu ya'alaj ca xi'ic utzil ti'. Barzilai túune' j suunaj tu 
caajal. 
40Ajaw xane' tu tojtáantaj u caajil Gilgal, láakinta'an tumen Quimam yéetel 
tumen tuláacal u cajnáalilo'ob Judá, bey xan tumen táancoch u cajnáalilo'ob 
Israel. 
41Tuláacalo'ob túun le j israelitaobo', j bino'ob u yilo'ob ajawe' ca tu ya'alajo'ob 
ti': ¿Ba'axten chéen le c láaktzilo'ob Judailo'ob ti'alintic a Tzicbe'enil u ti'al ca 
u láakintecho'ob yéetel a láaktzilo'ob pa'ate' yéetel u aj ba'atelo'ob tac u 
ch'actico'ob Jordán? 
42Tuláacal u caajnáalilo'ob Judae' tu núucajo'ob ti' Israel: tumen ajawe', c 
nadza'an láaktzil. Ba'ale' ma' u najmal a p'u'ujule'exi'. ¿Ajaw wa dzáic to'on ba'al 
u ti'al c jaant wa quex dzo'oc c ch'a'ic wa ba'ax u ti'al c ti'alinte'? 
43U caajnáalilo'ob Israele' tu núucajo'ob ti'ob: Le ajawo' sen c ti'al asab ti' te'ex. 
Cu dzo'ocole', ichil u múuch' cajtalilo'ob c láaktzililo'obe', to'one' a 
sucu'untzilo'one'ex. ¿Ba'axten ta culpachcunto'one'ex? ¿Ma' wa to'on yáax 

tucultaj unaj u suut c ajawi'? Ba'ale' u cajnáalilo'ob Judae', babal t'aanajo'ob 
yéetel u caajnáalilo'ob Israel. 

2 Samuel 20 

U líik óolal Seba 

1Jun túul u j loolob wíiniquil u ch'i'ibalo'ob Benjamín cu kaaba'intic Seba u 
paal Bicrie', ti' yaan ca'ach Gilgale'. Sebae', tu líikesaj u yóol le caaj u ti'al u 
ch'a'ob u nu'ucul u ba'atelo'ob, táan u ya'alic: ¡To'one', mix ba'al c náajaltic 
yanilo'on tu yéetel David u paal Isaí! ¡J Israelitaex suunene'ex ta wotoche'ex! 
2Tuláacal Israele', tu xúunp'ajtajo'ob David u ti'al u bino'ob tu paach Seba u 
paal Bicri. Ba'ale' u j caajnáalilo'ob Judá líikbal Jordán tac Jerusalene', ma' tu 
kéex óoltajo'ob u ajawo'obi'. 
3Le ca j kuch David tu jalach naj yaan Jerusaleno', tu ch'a'aj le diez x keecho'ob 
u p'atmaj ca'ach canatic le jalach najo' ca tu kalajo'ob ti' jun p'éel naj 
ch'úuctbilo'ob. Tu canaantajo'ob te'elo'. Ba'ale' ma' j suunaj u x kechinto'obi'. 
Leti'obe' caajlajo'ob kala'ano'ob beyo'ob x quimen íichamo'ob tac tu kiinil u 
quíimilo'ob. 
4Cu dzo'ocole', ajawe' tu ya'alaj ti' Amasa: T'aan le j xiibo'ob u cajnáalilo'ob 
Judá, co'oten tin táan tu yéetelo'ob ichil óox p'éel kiin. 
5Amasae' j bin u much'quíinto'ob, ba'ale' ma' tu much'quintajo'ob ichil le óox 
p'éel kiin je'el bix j a'ala'ab ti'o'. 
6David túune' tu ya'alaj ti' Abisai: Sebae', asab nojoch loob bíin u beet ti' to'on, 
ti' le tu beetaj Absalono'. Xeen tu táan in aj ba'atelo'obe' ca a ch'a'apachte, ma' 
xan ca u nactáant wa jay p'éel tuulumil caajo'ob u ti'al ca púudzuc ti' to'oni'. 
7U aj ba'atelo'ob Joab, bey xan le j cereteob yéetel le j peleteob u aj canano'ob 
le jalach naj yéetel u asab ma'alobil le aj ba'atelo'obo', jóoko'ob Jerusalén tu 
paach Abisai u ch'a'apachto'ob Seba. 
8Le ca j kucho'ob naadz ti' le nojoch tuunich yaan Gabaono', jóok Amasa 
nuptáantico'ob. Joabe', u dzaamaj ca'ach u búuquil u ba'atel, u pedzmaj yéetel 

u kaxnak, tu tzéele', u dzamaj jun p'éel máascab tu piix cu páajtal u jóokesic 
chéen iquil u jíiltic caabal. 
9Joabe', ca'aliquil táan u machic j Amasa tu me'ex yéetel u x no'oj kab u ti'al u 
dzu'udzique', tu káat chi'itaj ti': ¿In láak utz yanilech? 
10Amasae', ma' tu yilaj le máascab u machmaj Joabo'. Tu séeblaquile', Joabe' tu 
póot lomaj Amasa tu nak, ca láaj chojkaj u jobnel j lu'um. Quíimi, ma' yanchaj 
u dzooc quíimsa'ali'. Cu dzo'ocole' Joab yéetel u yíidzin Abisaie', áalcabnajo'ob 
u ch'a'apachto'ob Seba, u paal Bicri. 
11Jun túul u aj ba'atelo'ob túun Joabe', j wa'alaj tu tzéel u wíinclil Amasae' ca 
tu ya'alaj: ¡Le máax yaan tu tzéel Joab yéetel Davide' xi'ic tu paach Joab! 
12Ba'ale' Amasae', xi'ic u bin u baklicubáa ich u ki'ikel tu chúumuc le bejo'; le 
ca tu yilaj le aj ba'atel tuláacal le máaco'ob cu wa'atalo', tu dzaj Amasa ti' jun 
tzéel ti' le bejo' ca tu pixaj yéetel jun p'éel x suyem nook, tumen tu yilaj tuláacal 
máaxo'ob cu kuchulo'ob tu yicnalo', cu p'áatalo'ob j wa'atal tu yicnal. 
13Cu dzo'ocol u dzáic tu jáal le bejo', j ch'aacatnaj tuláacal le máaxo'ob cu 
bino'ob tu paach Joab u ch'a'apachto'ob Sebao'. 
14Sebae', j máan ichil tuláacal u ch'i'ibalo'ob Israel tac u kuchbal Abel-bet-maca, 
tuláacal u ch'i'ibalo'ob Bicri j much'lajo'ob tu yéetele', ca j ooco'ob tu paach 
ichil le caajo'. 
15Le ca j kuch u aj ba'atelo'ob Joab Abel-bet-macae', tu beetajo'ob jun p'éel 
níixil tu paach le caaj tu yóokol le tuulumo', u ti'al u ba'ateltico'ob le caajo', cu 
dzo'ocole', tu láaj much'ajuba'obe', ca tu yóoltajo'ob u jeno'ob le tuulumo'. 
16tu séeblaquile', jun túul co'olel sen yaan u na'ate', j awatnaj tu yóokol u 
tuulumil le caajo', ca tu ya'alaj ti'ob: ¡Ch'e'en xiquintene'ex! ¡beete'ex utz a 
ch'e'en xiquintiquene'ex! ¡A'ale'ex ti' Joab ca náadzac tumen tac in t'aan tu 
yéetel! 

17Le ca tu nadzajubáa Joabe', le co'olelo' tu káat chi'itaj ti': ¿Teech Joab? Leti'e' 
tu núucaj: Teen Joab. Leti'e' tu ya'alaj: Ch'e'en xiquint u t'aan a x palitzila'. 
Leti'e' tu núucaj: Quin ch'e'en xiquintiquech 
18Leti'e' jo'op' u ya'alic: Ca'ach úuche' cu ya'alal: Wa yaan ma'ax kabéet u 
yóojeltic wa ba'axe', u káat chi'it tu caajil Abel. Bey ca'ach u yutzquinta'al ca'ach 
le ba'alo'. 
19C caajale', jun p'éel asab jejedzqui chuca'an xan u yóol ti' u chuucáan u 
caajilo'ob Israel, Leti', u asab nojochil ti' u caajilo'ob Israel, ba'ale' teche' taac a 
jenic. ¿Ba'axten taac a pa'ic le ba'al u ti'al Yuumtzilo'? 
20Joabe' tu núucaj: ¡Lelo' mix u tuculta'al! Mina'an tin wóol in pa'ic mix in p'atic 
x lab caajil. 
21Ma' taac in jenic le caaja', ba'ax cu yúuchule', jun túul j xiib ti' u káaxilo'ob 
Efraine', dzo'oc u líikil u ba'atelt ajaw David. kube'ex ti' teen chéen leti'e', ca in 
tzelimbáa tu paach le caaja'. Le co'olelo' tu núucaj ti' Joab: Way tu yóokol le 
tuulum bíin c pul ti' teech u pool. 
22Tu séeblaquile', leti'e' bíin u yoques tu pool u caajnáalilo'ob le caajo', ca j cúul 
kupta'ab u pool Sebae', ca j pu'ul ti' Joab. Joab túune' tu ya'alaj ca jóopsa'ac u 
paaxil u lukulo'ob te j caajo', ca j náachchajo'ob ti', tu jujun túulilo'obe', 
suunajo'ob tu yotocho'ob, ca'aliquil Joabe', suunaj Jerusalén u ti'al j t'aan yéetel 
ajaw. 

U nuuquilo'ob u aj ba'atelo'ob David 
(2 S8.15-18; 1 Cr 18.14-17) 

23Joabe', j p'áat tu táan tuláacal u aj ba'atelo'ob David, Benaía u paal Joiadae', 
tu táan aj canano'ob cereteob yéetel peleteob. 
24Adorame', leti' ca'ach ilic u beeta'al meyaj x ma' bo'olil, Josafat u paal Aliude', 
u aj dzíib ajaw. 
25Sevae', leti' ca'ach dzíibtic ba'axo'ob cu yúuchul, Sadoc yéetel Abiatare', aj 
kiino'ob. 
26Ira u caajnáalil Jaire', u aj kiin xan David ca'achi. 

2 Samuel 21 

J gabaonilo'obe cu káatico'ob ca su'utuc u jeel loob ti' u láaktzilo'ob Saúl 

1Tu kiinilo'ob Davide' j yanchaj wi'ij buul óox ja'abo'ob. David túune' j káat 
chi'inaj ti' Yuumtzil, Yuumtzile' tu núucaj ti': Le wi'ijo' u jaadzil u meyaj 
loobo'ob Saúl yéetel u láaktzilo'ob, tumen tu quíimsajo'ob j gabaonitaob. 
2Davide' tu túuxtaj ch'a'abil le j gabaonitaobo', ca j t'aanaj tu yéetelo'ob. (Le j 
gabaonitaobo', ma' j israelitaob ca'achi', leti'obe' u yalab jun múuch' j amorreob 
beeta'an jun p'éel jalach t'aan ti'ob tumen le j israelitaobo', ba'ale' Saúle', tu 
yóoltaj u láaj quíimso'ob tumen u p'eec caja'anilo'ob ichil u caajnáalilo'ob Judá 
yéetel Israel.) 
3Davide' tu káat chi'itaj ti'ob: ¿Ba'ax je'el u páajtal in beetic ta wo'olale'exe'? 
¿Bix je'el u páajtal in wutzquíintic le loob j beeta'ab ti' te'ex tu yo'olal a qui' 
t'antique'ex u caajal Yuumtzila'? 
4Le j gabaonitaobo' tu núucajo'ob: Ma' taakin u tocmaj to'on Saúl yéetel u 
láaktzililo'obi', mix xan táan c dzíiboltic ca quíimic wa máax tu caajil Israel. 
Davide' tu káat chi'itaj ti'ob: A'ale'ex teen ba'ax a káate'ex ca in beet ta 
wo'olale'ex. 
5Leti'obe' tu núucajo'ob: Le máax tu yóoltaj u láaj quíimso'on bey xan tu beetaj 
u kaas tuuculil u xu'ulsico'on u ti'al u tzelico'on tu lu'umilo'ob Israelo', 
6J káat ca a kub to'on siete u ch'i'ibalo'ob, to'one', bíin c jich' u caalo'ob tu táan 
Yuumtzil tu caajil Gaba u ti'al Saúl le yéeya'an tumen Yuumtzilo'. Ajawe' tu 
éejemtaj u kubic ti'ob, 
7quex tumen tu ch'a'aj óotzilil ti' Mefi-boset u paal Jonatán u yáabil Saúl, tumen 
leti' yéetel Jonatane' u beetmajo'ob ca'ach jun p'éel séeb chi'. 
8Ba'ale' tu machaj u ca'a túul paalo'ob x Rispa, u x ch'upul paal Aja le tu 
síijsajo'ob ti' Saúl, cu kaaba'intico'ob ca'ach Armoni yéetel Mefiboset, bey xan 
cinco u yalo'ob x Merab, u x ch'upul paal Saúl, le tu síijsaj ti' Adriel, u paal 
Barsilai yaan ca'ach tu caajil Mehola, 

9ca tu kubaj ti' j gabaonitaob, leti'obe' tu jich'ajo'ob u caalo'ob te j pu'uc tu táan 
Yuumtzilo'. Bey quíimico'ob jun páac tu sieteilo'ob, tu kiinilo'ob u cáajbal u 
jo'ochol cebada. 
10X Rispa u x ch'úupal Aja túune', tu búuquintaj j to'och nooko'ob u ti'al u 
chíiculal okom óole', ca j chilaj tu yóokol jun p'éel suytuun. J p'áat tu yóokol 
le suytuun líikbal u cáajal u jo'ochol cebada tac u kuchul ja'aja'alil, ma' tu cha'aj 
u náadzal ch'oomo'ob tu yóokol le quimeno'ob buul kiino', mix tu cha'aj u 
náadzal j káaxil ba'alche'ob buul áakabi'. 
11Le ca j tzicbalta'ab ti' David ba'ax cu beetic ca'ach x Rispa u x kech Saúle', 
12j bine' ca tu molaj u baaquelo'ob Saúl yéetel u paal Jonatán, le yano'ob ca'ach 
tu kab u caajnáalilo'ob Galaad. Tumen leti'obe' tu yocoltajo'ob ca'ach tu 
kíiwiquil Bet-sán, tu'ux ch'uyquinta'abo'ob tumen le j filisteob le kiin ca j pa'ab 
u muuk Saúl Gilboae'. 
13Cu dzo'ocole' Davide' tu ya'alaj ca bisa'ac u baaquelo'ob Saúl yéetel Jonatán, 
bey xan tu ya'alaj ca mo'oloc u baaquelo'ob le máaxo'ob ji'ich' u caalo'obo'; 
14ca j mu'uc u baaquelo'ob Saúl tac xan u baaquelo'ob Jonatán tu mucnal Cis, 
u taata Saúl tu caajil Zela, tu lu'umilo'ob Benjamín. Tuláacal j beeta'ab je'el bix 
tu ya'alajil Ajawe'. Cu dzo'ocol lelo', Kue' tu yu'ubaj u káat óolal le caajo'. 

Abisaie' ma' tu cha'aj u quíimsa'al David ich ba'atel 

15Le j filisteob tu ca'a dzajo'ob u t'aanil u ba'ateltico'ob Israel. David yéetel u 
nuuquil u aj ba'atelo'obe', jóoko'ob j ba'atel tu yéetelo'ob. Davide', sen ca'ani, 
16ca j óolta'ab quíimsbil tumen jun túul j wa'apáach' máac cu kaaba'intic Isbi-
benot. U lóomtee' máanja'an treinta kilos aalil, u kaxnakmaj ca'ach jun p'éel 
túumben máascab. 
17Ba'ale' Abisai u yaal x Sarviae', j bin u yáant David, tu pulajubáa tu yóokol le 
j filisteo', ca tu quíimsaj. U aj ba'atelo'ob David túune' tu beetajo'ob u jalach 
t'antic ma' bíin múuch' xi'ic tu yéetelo'ob j ba'atel tu ca'a téeni', tu yo'olal ma' u 
tu'upul u sáas Israel. 

Cu yúuchul ba'atel yéetel j wa'apáach' máaco'ob 

(1 Cr 20.4-8) 

18Cu dzo'ocole' j yanchaj u láak ba'atel tu lu'umil Gog yéetel j filisteob. Ti' le 
jeedzaco', Sibecai j husatitae' tu quíimsaj j Saf jun túul u ch'i'ibal j 
wa'apáach'o'ob. 
19tu láak ba'atel j yanchaj yéetel le j filisteob, tu lu'umil Gog xane', Elhanán u 
paal Hair sijnal Belene', tu quíimsaj Goliat sijnal Gat, u yooc u julte', sen nojoch 
bey u x sutubche'il u sacalta'al nooke'. 
20Tu caajil Gate', yanchaj u láak ba'atel. Te'elo' yaan ca'ach jun túul máac sen 
ca'anal, yaan ca'ach veinticuatro u yaal u kabo'ob yéetel u yaal u yooco'ob; seis 
tu junjun dzíitil u kabo'ob yéetel seis tu jujun dzíitil u yooco'ob. U ch'i'ibal xan 
j wa'apáach'o'ob ca'achi, 
21Ba'ale' jóok u caxant ba'atel ti' israele', ca quíimsa'ab tumen Jonatán u paal 
Simea u sucu'un David. 
22Le can túul j wa'apáach'o'oba', u ch'i'ibalo'ob ca'ach Refa u caajnáalil Gat, 
ba'ale' j lúubo'ob tu kab David yéetel tu kab u nuuquil u aj ba'atelo'ob. 

2 Samuel 22 

Davide' cu kayic úuchic u pa'a muuk 
(Salmo 18) 

1Le kiinac j to'oc David tumen Yuumtzil u ti'al ma' u lúubul tu kab Saúl yéetel 
tu kab tuláacal u aj p'eeco'obe', tu kayaj le kaaya'. 
2ca tu ya'alaj beya': Yuumtzil teech in aj canan, teech in aj ta'acbesaj, teech 
jáalkabtiquen, 
3teech in Junab Ku, teech le nojoh tuunich balmaileno', teech in chimal, teech 
le páajtalil toquiqueno', teech in asab ca'anal ta'acbesajbail, teech in aj tocsajil. 
¡ta tocajen ti' in loobilta'al! 
4Teche' Yuumtzil, ca najmatic a qui'iqui' t'anta'al: chéen p'el in t'aaniqueche', 
ca toquiquen tu kab in aj p'eeco'ob. 
5Le Quíimilo', tu cuclajen; tin ch'a'aj sajaquil tu táan u nucuch cuclil le ja' cu 
quíimsajo'. 

6Le quíimilo' tu chuchuch kaxajen; ¡j lúuben ichil u léechilo'ob quíimil! 
7Ichil in yaj óolale', káat óolnajen ti' Yuumtzil, tin káataj u yáantaj, leti'e' tu 
yu'ubajen ichil u kulnaj; ¡in awat t'aano'obe' j kuch u yu'ube! 
8Yanchaj túun jun p'éel nojoch quíilbal lu'um: Quíilbanaj tuláacal u 
chuunpakilo'ob ca'an; j tíita'abo'ob tumen u p'u'ujulil Yuumtzil. 
9Jóok buudz tu ni', jóok u káakil xu'ulbesaj tu chi'; ¡Cu pulic xan t'aba'an 
chúuco'ob yéetel u chi'! 
10tu je'aj u káasabil le ca'ano', ca j éemi. ¡Tu yáanal u yooco'obe', yaan ca'ach 
nucuch múuyalo'ob! 
11Tu nat'aj jun túul aj cuxa'an xiknale', ca j bini; cu yila'al ca'ach tu yóokol u 
yustaj iik. 
12Tu ch'a'aj le sen éekjoch'e'enil bakpachtmail bey chuybil naje' bey xan le 
nucuch múuyalo'ob chuuptaco'ob yéetel ja'o'. 
13Jun p'éel sáasil léenbalnaj jóok tu táan; j káax t'aba'an chúuco'ob. 
14Yuumtzil le sen ca'analo', tu beetaj u yu'uba'al u quíilbal u juum u t'aan te j 
ca'ano': 
15J ch'iinaj yéetel u x julubo'ob, bey xan yéetel léenbalo'obe', ca tu beetaj u 
púudzulo'ob in aj p'eeco'ob x ma' tzoolol. 
16Chíicpaj u taamil le ka'anabo'; chíicpaj u chuun pakilo'ob yóokolcaab, Tumen 
táaj t'aanj Yuumtzil, úuchic u táaj ustaj. 
17Kue' tu tich'aj ti' teen u kab tu ca'anil, yéetel u kab tu jóokesajen ti' u sen 
nojochil jayacbalil ka'anab. 
18Tu tocajen tu kab aj p'eeco'ob mu'uka'ano'ob quex tumen asab mu'uka'ano'ob 
ti' teen. 
19Tu pulajuba'ob tin wóokol tu kiinilo'ob in yaj óol, ba'ale' Yuumtzile' tu 
yáantajen; 
20tu dzaj ti' teen jáalkabil; ¡tu tocajen, tumen u yaabiltmajen! 

21Yuumtzile', dzo'oc u bo'otiquen je'el bix u najmatic in toj cuxtale', 
22tumen tene' j xíimbalnajen tu beel Yuumtzil; ¡Tene' mix jun téen in p'atmaj 
in wocsaj óolal ti' in Ku! 
23Tene' ma' tin tu'usic mix jun p'éel ti' u ca'anbesajo'ob; ¡mix jun téen in 
tzelimbáa ti' u ya'almaj t'aano'ob! 
24Quin xíimbal yéetel toj cuxtal tu táan; náach quin máan ti' kasa'anil. 
25Yuumtzile' dzo'oc u bo'otiquen tu yo'olal in toj cuxtal tu táan. 
26Teche' Yuumtzil chuca'an a wóol yéetel máax chuca'an u yóol ti' teech, toj 
ba'ax ca beetic yéetel máax toj u cuxtal, 
27toj a tuucul yéetel máax toj u tuucul, ba'ale' chich a wóol yéetel le máax 
keechel u tuucul. 
28teche' ca toquic máaxo'ob ma' ca'anal u yicho'obi', ca caabal óolcuntic le aj 
ca'anal icho'obo'. 
29Yuumtzil teech in sáasil; in Ku, teech sáasilcuntic in éekjoche'enil. 
30Yéetel a wáantaj bíin in ba'atelt le aj p'eeco', bíin máanaquen xan tu yóokol 
u tuulumilo'ob u caajalo'ob. 
31U beelo'ob Yuumtzile' tojtac; u séeb chi' Yuumtzile', unaj u yocsaj óolta'al. 
¡Ku canantic tuláacal máaxo'ob ocsaj óoltic! 
32¿Máax Junab Ku, ma' wa chéen Yuumtzil? ¿Ba'ax kuil je'el u páajtal u 
canatico'one'? 
33Kue' leti' in mu'uka'an ta'acbejsaj, leti' beetic ma' in sipa'anchajal, 
34Leti' beetic in péeca'anchajal bey quéeje', leti' beetic ma' in péec ca'anal, 
35leti' nu'ucbesiquen u ti'al j ba'atel, leti' dzáic in muuk u ti'al in t'inic in x 
p'unche' bronce u ca'aj. 
36Teech canatiquen, teech toquiquen; a wutzile' dzo'oc u beetic u bin teen ti' 
utzil. 

37Ta lukesaj u talamil in beel, ma' jacchajac in wooco'obi'. 
38Tin ch'a'apachtaj in aj p'eeco'obe', ca tin xu'ulsajo'ob, p'is úuchic in láaj 
xu'ulsico'obe', ca j suunajen. 
39¡Tin xu'ulbesajo'ob! ¡tin xiixcuntajo'ob! Ma' j ca'a líiko'obi', ¡j lúubo'ob tu 
yáanal in wooc! 
40Teche' ta mu'uka'ancuntajen u ti'al le ba'atelo'; ta beetaj u chíinpooltquen le 
j ma' u'uyaj t'aano'obo', 
41ta beetaj xan u púudzul tin táan in aj p'eeco'ob. Beyo' j páatchaj in xu'ulsic 
máaxo'ob p'ectma'ilen ca'achi. 
42tu káatajo'ob ca'ach áantaj, ba'ale' mix máac j áanto'ob; tu t'anajo'ob 
Yuumtzil, ba'ale' ma' núuca'ab u t'aano'obi'. 
43¡Tin p'atajo'ob bey u ma'ay lu'ume'! ¡tin dzáandzanche'etajo'ob bey u dzop 
luukil bejo'obe'! 
44Ta tocajen ti' u aj ba'atelo'ob in caajal, ta dzajen in beet in nojochil ti' tuláacal 
u nuuquilo'ob yóokolcaab, quin meyajta'al tumen máaco'ob ma' in kaj 
óoltmajo'ob ca'achi'. 
45Chéen p'el u yu'ubico'ob in t'aane', cu dzo'ocbesico'ob; j táanxel lu'umilo'ob 
utz u t'aano'ob tin wo'olal, 
46le j táanxel lu'umilo'obo', cu ch'a'ico'ob sajaquil, cu jóokolo'ob tu'ux u 
ta'acbesmajuba'ob táan u quiquilanquilo'ob. 
47¡Xi'ic utzil ti' Yuumtzil! ¡qui'iqui' t'anta'ac in Aj canan! 
48Leti'e' Ku, tu suutaj u jeel loobilta'abiquen, tu beetaj in pa'ic u muuk le 
caajo'obo'. 
49Leti' toquiquen tu kab in aj p'eeco'ob, bey xan ti' le ma' u'uyaj t'aano'ob j 
líiko'ob beeto'ob loob ti' teen. ¡Teche' Yuumtzil ca toquiquen ti' le jáampay óol 
máaco'obo'! 

50Le t o'olal quin qui'iqui' t'antiquech ichil tuláacal múuch' caajo'ob yéetel quin 
kayic kaayo'ob ta kaaba'. 
51Ca dzáic nucuch pa'a muuko'ob ti' le ajaw a yéeymajo'; Tuláacal ja'abo'ob ca 
ch'a'ic óotzilil ti' David yéetel u ch'i'ibalo'ob. 

2 Samuel 23 

Bix dzooc t'aanajic David 

1Lelo'oba' u dzooc u t'aano'ob David: David u paal Isaí, le j xiib nojbe'encunsa'ab 
tumen u Kue', le ajaw j yéeya'ab tumen u Ku Jacobe', u qui'iqui' aj kaay u 
kaayilo'ob Israele', dzo'oc u ya'alic: 
2U pixan Yuumtzile' cu t'aan tin chi'; u t'aane', ti' yaan tin waake'. 
3U Ku Israele' dzo'oc u t'aan; u aj canan Israele', dzo'oc u ya'alic ti' teen: Le 
máax cu méektáantic le j xiibo'ob yéetel tojil, le máax cu méektáan yéetel u 
quili'ich sajaquilil Ku, 
4bíin p'áatac bey u jáanpike'enil u taal u sáastale', bey u juul kiin tu ja'atzcabil 
x ma' múuyalo'obe', cu beetic u nuuctal xíiwo'ob cu dzo'ocol u káaxal ja'e'. 
5Let o'olal in ch'i'ibale' utz wa'alacbalil ti' Ku, Tumen tu beetaj tin wéetel jun 
p'éel nup t'aan mina'an xu'ulul ti', jach ma'alob u láaj nu'uctmajil mina'an 
kexpajal ti'. Leti' beetic u chuca'an béeytal, leti' beetic u béeytal tuláacal in 
dzíibolajo'ob. 
6Ba'ale' tuláacal le j loolob máaco'obo', bíin p'áataco'ob beyo'ob p'ecbe'en 
ki'ixo'ob, mix máac machico'obe'. 
7u ti'al ca ma'achaco'obe', kabéet jun p'éel fierro wa jun p'éel x lóomte', cu 
pu'ulul j káak u ti'al ca láaj elec. 

U j xiixib máaquilo'ob u aj ba'atelo'ob David 
(1 Cr 11.10-47) 

8Lelo'oba' u kaaba'ob u aj xiixib máaquilo'ob u aj ba'atelo'ob David: Is-Boset 
hacmonita, u nojochil le óox túul asab j xiixib máaco'ob, jun téene' tu quíimsaj 
ochocientos máaco'ob yéetel u lóomte'. 

9Cu dzo'ocole', Eleazar u paal Dodo, ahohita, leti' jun túul ti' le asab j xiixib 
máaco'obo'. Tu láakintaj David Pasdamim, le kiinac tu much'ajuba'ob le j 
filisteob j ba'atel ca tu beetajo'ob u yáalcabo'ob le j israelitaobo'. 
10Ba'ale' letie', ma' j péecnaj u yóoli', jo'op' u quíimsic j filisteob cambalnaj u 
kab ma' páatchaj u jáalkabtic u máascabi'. Le kiinaco' tu ti'alintaj jun p'éel 
nojoch pa'a muuk. Cu dzo'ocole' le aj ba'atelo'obo', j bino'ob tu paach Eleazar u 
ti'al u ch'a'ico'ob le ba'ax tu tocajo'ob ti' le aj p'eeco'. 
11U yóox túule', Sama, u paal Age, ararita. Le ca j much'laj le j filisteob Lehi u 
cúuchil tu'ux paka'an lentejaobe', u aj ba'atelo'ob Israele', j púudzlajo'ob tu 
táano'ob. 
12Ba'ale' Samae', j wa'alaj tu chúumuc u káaxil tu'ux paka'an le lentejaobo' ca 
tu tocaj, tu pa'aj u muuk le j filisteobo'. Beyo' tu ti'alintaj jun p'éel nojoch pa'a 
muuk. 
13Jun téenac, tu kiinil jooche', óox túul ti' le j xiixib máaco'obo', j bino'ob u 
nuptáantuba'ob tu yéetel David tu yáactunil Adulam. U aj ba'atelilo'ob le j 
filisteobo', ti' jelecbalo'ob ca'ach tu táax lu'umil Refaime'. 
14Davide' ti' yaan ca'ach ich tuulume', u aj ba'atelo'ob ca'ach le j filisteobo' ti' 
yano'ob ca'ach Belene'. 
15Davide' tu ya'alaj ba'ax u dzíibolal: ¡Quexi'i wa máax ca u dzáaten in wuk u 
ja'il le ch'e'en yaan tu jool u caajil Beleno'! 
16Le óox túul jach j xiixib máaco'ob túuno', j ooco'ob tu'ux jelecbal le j 
filisteobo', ca tu jóokeso'ob ti' le ch'e'en yaan tu jool u caajil Beleno', ca tu 
bisajo'ob ti' David. Ba'ale' leti'e' ma' tu yóoltaj u yuki', ba'ale' tu wecaj u ti'al 
ti'ibil óolal ti' Yuumtzil, 
17táan ca'ach u ya'alic: ¡Ma' u yóoltic Yuumtzil ca in wuke'! ¡tumen lelo' u tojol 
u ki'ikel le j xiibo'ob tu nadzajuba'ob tu chi' quíimil u ti'al u taasico'ob ti' teen 
in wuke! Le ba'ax tu beetajo'ob le óox túul j xiixib máacoba', mix bikin bíin 
tu'ubsa'ac. 

18Abisai u sucu'un Joab u yaal x Sarvia, le ti' u nojochil le treinta j xiixib 
máaco'obo'. Jun téenaque', tu ba'ateltaj trecientos j xiibo'ob yéetel u lóomte', 
ca tu quíimsajo'ob. Bey tu náajaltil u nojoch ba'alil ichil le treinta j xiixib 
máaco'obo', 
19ca tu kamaj asab ya'ab tziiquil ti' leti'ob, tumen tu beetajubáa u nojochilo'ob. 
Ba'ale' ma' tu quetaj le yáax óox túulo'obo'. 
20Benaía u paal Joiada j cabseelil, jun túul j xiixib máac tu beetaj ya'abcach 
ba'alo'ob ma' bíin tu'ubesa'aco'obi', leti' quíims u ca'a túul paalal Ariel j moabil. 
Jun téenac táan u káaxal ye'ebe', j ooc u ta'acbesajubáa tu yáanal jun p'éel 
sajcabe', ca tu quíimsaj jun túul león. 
21Tu quíimsaj xan jun túul j egiptoil sen ca'anal u baaquel u machmaj u x 
lóomte': Benaíae' tu puljubáa tu yóokol yéetel jun p'éel che', ca tu tocaj u x 
lóomte' tu kabe', ca tu quíimsaj tu yéetel. 
22Le ba'ax tu beetaj Benaía u paal Joiadao', tu beetaj u náajaltic tziiquil ichil le 
treinta j xiixib máaco'obo'; 
23tu kamaj asab ya'ab tziiquil ti' leti'ob, ba'ale' ma' tu quetaj le yáax óox túulo'. 
Davide' tu dzaj tu táan le aj ba'atelo'ob canantico'. 
24Ichil le treinta j xiixib máaco'obo', ti' yano'ob ca'ach: Asael u yíidzin Joab; 
Elhanán, u paal Dodo j belenil; 
25Sama j harodil; Elica j harodil xan; 
26Heles paaltitaj; Ira, u paal Iques j tecoai; 
27Abiezer, j anatotil; Sibecai j husahil; 
28Salmón, ahohita; Maharai j netofail; 
29Heled u paal Baana, láili' j netofaile'; Itai u paal Ribai j gabaai, yaan tu 
lu'umilo'ob Benjamín; 
30Benaía j piratonil; Hidai j gasil 
31Abi-albón arbatita; Azmabet j bajurimil; 

32Eliaba saalbonita; u paalal Jasén, Jonatán; 
33Sama ararita; Ahían, u paal Sarar, láili' araritae'; 
34Elifelet, u paal Ahasbai u paal le j macaile'; Eliam u paal Ahitofel, j giloil, 
35Hezrai j carmelil; Parai arbita; 
36Igal u paal Natán j sobail; Bani j gadil; 
37Selec j amonitail; Najarai j berotil, u palitzil Joab u yaal x Sarvia; 
38Ira jatiril; Gareb láili' jatirile'; 
39yéetel Urías j hititail. Tuláacalo'obe' treinta yéetel sieteob. 

2 Samuel 24 

Davide' cu xoquic jay túul u caajnáalilo'ob Israel 
(1 Cr 21.1-17) 

1Yuumtzile' j léec u p'u'ujul tu ca'a téen tu yóokol le j israelitaobo', ca tu yocsaj 
tu pool David ca u xoc jay túul u caajnáalilo'ob Israel yéetel Judá. 
2Ajaw túune' tu ya'alaj ti' Joab, u náacomil u aj ba'atelo'ob láakintmajilo': 
Xíimbalt tuláacal u ch'i'ibalo'ob Israel likbal Dan tac Bersebae', ca xoc jay túul 
u caajnáalilo'ob u caajilo'obe', ca in wojéelt jay túul u caajnáalilo'ob yaan. 
3Ba'ale' Joabe' tu núucaj ti' ajaw: Yuumtzil u Ku a Tzicbe'enil ca u ya'abcunt 
cien u téenel ti' le buca'aj yaan bejela'a', yéetel ca cuxlac a Tzicbe'enil u yila'e; 
ba'ale', ¿ba'axten u káat a Tzicbe'enil u xoc jay túulo'ob? 
4Ba'ale', u t'aan ajawe', tu mix ba'alcuntaj u t'aan Joab yéetel u t'aan u 
nuuquilo'ob le aj ba'atelo'obo', bey túuno' Joab yéetel u nuuquilo'ob le aj 
ba'atelo'obo', j luko'ob tu táan ajaw u ti'al u bino'ob u xoco'ob u caajnáalilo'ob 
u caajilo'ob Israel. 
5Tu ch'actajo'ob u yáalcab ja'il Jordane', ca tu cáajsajo'ob u xoquico'ob Arroer 
yéetel ti' le caaj yaan tu chúumuc le táax kóom lu'um, tu tojil Gad yéetel Jazer. 
6Cu dzo'ocole' j bino'ob Galaad yéetel Cades, tu lu'umilo'ob j hititaob. Cu 
dzo'ocole' j kucho'ob Dan, Dane' j lóocho'ob tu tojil Sidón. 

7Cu dzo'ocole' j bino'ob tu tuulumilo'ob Tiro bey xan tuláacal u caajilo'ob j 
heveob yéetel j cananitaob, tac u jóokbalo'ob tu noojol Judá, tac Beerseba. 
8Cu dzo'ocol u láaj xíimbaltico'ob tuláacal le lu'umo'ob buul ocho winalo'ob 
yéetel veinte kiino'obo', j suunajo'ob Jerusalén. 
9Joabe' tu kubaj ti' ajaw u xooquil tuláacal le caajo'obo', u xooquile', 
ochocientos mil u j xiibilo'ob Israel nu'uca'ano'ob u ti'al j ba'atel, yéetel 
quinientos mil u j xiibilo'ob Judá. 
10Ba'ale' Davide' tu yu'ubaj ma' utz u yóol úuchic u xoquic u caajnáalilo'ob 
Israele', ca tu cáantaj ti' Yuumtzil: Nojoch kebanchajiquen úuchic in beetic le 
ba'ala'. Ba'ale' in Yuumtzil quin káat óoltic ti' teech ca a sa'atest u keban a 
palitzila', tumen dzo'oc in beetiquinbáa bey jun túul j ma' na'at wíinique'. 
11Tu ja'atzcabil u láak kiin le ca j líik Davide', Yuumtzile' tu ya'alaj ti' aj bóobat 
Gad, máax ti' cu káat chi' ca'ach David: 
12Xeen a wila'a Davide' ca a wa'al ti' quin dzáic óox p'éel ba'alo'ob tu táan leti', 
bíin u yéey ba'ax u káat ca in beete. 
13Gade' j bin u yila'a Davide' ca tu káat chi'itaj ti': ¿Ba'ax a káati: a káat siete 
ja'abo'ob wi'ijil te j lumo'oba', wa a káat ca ch'a'apachtaquech óox p'éel 
winalo'ob tumen a aj p'eeco'ob, wa quex a káat ox p'éel kiin báan quíimil te j 
lumo'oba'? Tucult jun puli' ba'ax bíin in wa'al ti' máax túuchi'iten. 
14Davide' tu núucaj ti' Gad: Sen talam in wanil. Ba'ale' asab ma'alob ca 
lúubuco'on tu kab Yuumtzil, sen nojoch u yabilaj, ma' c lúubul tu kab 
wíinico'ob. 
15Yuumtzil túune' tu túuxtaj jun p'éel báan quíimil tu yóokol Israel, chu'unpaj 
ti' u ja'atzcabil le kiino', tac ti' le kiin a'ala'ano', líikbal Dan tac Bersebae', j 
quíim setenta mil máaco'ob. 
16Ba'ale' le ca tu chucaj u súutuquil u xu'ulsa'al Jerusalén tumen le aj túuchi'o', 
Yuumtzile' tu ch'a'a óotzilile', ca tu ya'alaj ti' u aj túuchi' máax loobiltic le caajo': 

¡Dzo'oc beyo', p'at a quíimsaj! Ti le súutuca', le aj u túuchi' Yuumtzilo', ti' yaan 
ca'ach te j cúuchil tu'ux yaan Arauna jebuseo táan u yoxo'omtic trigo'. 
17Le ca tu yilaj David le aj túuchi' táan u loobiltic le caajo', tu ya'alaj ti' 
Yuumtzil: ¡Teen le máax kebanchajo'! ¡Teen yaan in si'ipil! ¿Ba'ale', ba'ax u 
beetmaj le máaco'ob mix ba'al u yojelo'oba'? ¡Tene' quin káat óoltic teech ca 
lúubuc a jaadz tin wóokol yéetel tu yóokol in láaktzilo'ob! 

Davide' cu beetic jun p'éel u multuunil kultaj 
(1 Cr 21.18-27) 

18Ti' le kiino', Gade' j bin u yil David, ca tu ya'alaj ti' ca u beet jun p'éel u 
múultunil kultaj u ti'al Yuumtzil te j cúuchil tu'ux cu yoxo'omtic trigo ca'ach 
Arauna le jebuseo'. 
19David túune' j bin u beet le ba'ax tu ya'alaj Gad je'el bix tu ya'alajil Yuumtzilo'. 
20Araunae' táan ca'ach u paacat náach le ca tu yilaj táan u taal ajaw tu yicnal 
yéetel u palitzilo'ob. Arauna túune' j chinlaj tu táan ajawe' ca tu ya'alaj ti': 
21¿Ba'ax o'olal cu taal a Tzicbe'enil u xíimbalt a palitzila'? Davide' tu núucaj: In 
káat in man ti' teech le cúuchil tu'ux ca woxo'omtic le trigo u ti'al in beetic jun 
p'éel u multuun u ti'al Yuumtzil, tu yo'olal u xu'ulul le báan quíimil ti' le caaja'. 
22Araunae' tu núucaj ti': U ch'a'a a Tzicbe'enil le cu tucultic ma'alobe', ca u kub 
le ba'axo'ob cu láaj tóocalo'obo'. Waye' yaan wacaxo'ob u ti'al láaj tóocbil, cu 
dzo'ocole' u nu'ucul le oxo'om yéetel u nu'ucul u meyaj le wacaxo'obo', je'el u 
meyaj u ti'al sie'. 
23¡Tuláacal lela' quin dzáic ti' a Tzicbe'enil! Araunae', tu ka'am a'alaj xan: 
¡Quexi'i ca u qui'imaccunt u yóol Ku a Tzicbe'enile'! 
24Bale' ajawe' tu núucaj: Jach ya'ab a wutzil tin wéetel, ba'ale' bíin in láaj man 
ti' teech, yaan in láaj bo'otic ti'iteech, tumen ma' bíin in táanbes ti' Yuumtzil in 
Ku tóocbil ba'alo'ob wa ma' u tojoltmaj ti' teni'. Bey tu manilac David le cúuchil 
yéetel le wacaxo'obo', tu bo'otaj yéetel cincuenta taakino'ob plata u ca'ajo'ob, 
25te'elo', tu beetaj jun p'éel u multuunil kultaj u ti'al Yuumtzile', ca tu kubaj le 
ba'alche'ob cu láaj tóocalo'obo', bey xan u quíimsbil ba'alche'ilo'ob ca'a 

bisajbáil. Yuumtzil túune' tu yu'ubaj le u káat óolalo'ob le caajobo', ca j xu'ul le 
báan quíimil tu lu'umil Israel. 

1 Reyes 

1 Reyes 1 

U ch'ija'anil David 

1Ajaw Davide' dzo'oc ca'ach u ch'iijil, dzo'oc ca'ach u sen nojoch máactal. Quex 
tumen cu ma'alob te'ep'el yéetel ya'ab nooko'obe' ma' tu kíintal ca'achi'. 
2Le t óolale' u aj meyajo'obe' tu ya'alajo'ob ti': Unaj u caxta'al u ti'al a tzicbe'enil 
jun túul x ch'úupal ma' dzoca'an u beel, u ti'al u meyajtech yéetel u canantech, 
u ti'al ca wenec tu yéetel a tzicbe'enil u ti'al xan ca u kíintech. 
3J máan Caxantbil ti' tuláacal u lu'umil Israel jun túul x t'a'aj qui'ichpam x 
ch'úupal, ca j nup táanta'ab jun túul tu caajil Sunem cu kaaba'intic x Abisag, ca 
j bisa'ab ti' ajaw David. 
4Abisague' sen t'a'aj ca'achi' cu canantic yéetel cu meyajtic ca'ach ajaw David, 
Ba'ale' ajaw Davide' mix jun téen yanji' ba'al u yil yéetel. 

Cu ka'ayticubáa ajaw Adonías 

5Ca'aliquile', Adonías u paal David yéetel x Haguit, j líik ba'atel, ca tu ya'alaj 
leti' bíin ajawnac. Yanchaj ti'e' u bolanilo'ob ba'atel u aj nat' tzíimino'ob, 
yanchaj xan cincuenta máaco'ob u ti'al canantic. 
6Tuláacal u kiinilo'ob u cuxtale' mix jun téen a'ala'ab ma'il ti' tumen u taata, ti' 
ba'ax cu beetic, mix jun téen xan káat chi'ita'ab ti' ba'axten cu beetic le ba'ax 
cu beetico'. Adonías máax síij cu dzo'ocol Absalone', sen qui'ichquelem ca'achi'. 
7U beetmaj ca'ach jun p'éel kax t'aan yéetel Joab u paal x Sarvia, bey xan yéetel 
aj kiin Abiatar, máaxo'ob áantic ca'achi'. 
8Ba'ale', mix aj kiin Sadoc, mix Benaía, u paal Joiada, mix aj bóobat Natán, mix 
Simei, jun túul j xiib jach kub óolta'an ca'ach tumen ajaw, mix u ma'alob aj 
ba'atelo'ob David tu yáantajo'ob Adonías. 
9Ti' le kiino'obo' Adoníase' tu nu'ucbesaj jun p'éel nojoch janal tu tzéel u 
suytuunil Zohelet, le yaan naadz ti' u sayabil Rogel. Tu quíimsaj tamano'ob, 
wacaxo'ob yéetel u poloctaquil mejen wacaxo'ob, tu páay óoltaj tuláacal u 

sucu'uno'ob u paalal ajaw, yéetel tuláacal u xiibilo'ob Judá le yano'ob tu 
meeyjul le ajawo'. 
10Ba'ale' ma' tu páay óoltaj aj bóobat Natán mix Benaía, mix u aj ba'atelo'ob 
David, mix Salomón u sucu'un. 
11Natán túune' j t'aanaj yéetel x Betsabé, u maama Salomón, ca tu ya'alaj ti': 
¿Ma' wa a wojel Adoníase', u paal x Haguit, Dzo'oc u ka'ayticubáa u beetubáa 
ajw, cu dzo'ocole' ma' u yojeltmaj c dzuulil Davidi'? 
12Co'oten tumen bíin in dzáa ti' teech jun p'éel tzol xiquin u ti'al ma' a quíimil 
mix u quíimil Salomón a paal. 
13Xeen tu táan ajaw David ca a wa'al ti': A tzicbe'enile' u jalach t'antmaj ti' teen 
ca'achi', in paal Salomón bíin ajawnac cu dzo'ocol ti' a tzicbe'enil. ¿Ba'axten 
túun táan u beeticubáa ajawil Adonías? 
14Ca'aliquil táan a t'aane' tene' quin wocol u ti'al in jéedz t'ant ba'axo'ob ca 
wa'alic. 
15J bin túun x Betsabé u yil ajaw David tu'ux chilicbal. Ajawe' sen ch'ija'an 
ca'achi, x Abisag le x sunamitae' táan ca'ach u táan óoltic. 
16x Betsabee' noclaj lu'um tu táan ajaw David, Ajawe' tu káat chi'itaj ti': ¿Ba'ax 
cu yúuchul ti' teech? 
17Leti'e' tu núucaj: A tzicbe'enile' tu jalacht'aantaj ti' teen tu kaaba' Yuumtzil a 
Junab Ku, Salomón in waale' yaan u beetic u ajawil cu dzo'ocol ti' a tzicbe'enil, 
ta wa'alaj bíin culac ta jalach káanche'. 
18Ba'ale' Adoníase' dzo'oc u ka'ayticubáa ajaw, a tzicbe'enile' ma' u yojeli'. 
19Dzo'oc u quíimsic wacaxo'ob, mejen wacaxo'ob yéetel ya'abcach j tamano'ob, 
dzo'oc xan u páay óoltic u paalal a tzicbe'enil; bey xan tu páay óoltaj aj kiin 
Abiatar, yéetel Joab u nojochil le aj ba'atelo'obo', ba'ale' ma' tu páay óoltaj 
Salomón, u j meeyjul a tzicbe'enili'. 
20In dzuulil, bejela'e' tuláacal Israel táan u pa'atic ca a wa'al máax bíin u beet 
u ajawil cu dzo'ocol ti' a tzicbe'enili'. 

21Wa ma' beyo', le quéen quíimic a tzicbe'enile', Salomón in paal yéetel tene' 
yaan c bisa'al quíimsbil. 
22Ca'aliquil leti' táan u t'aan ca'ach yéetel ajaw Davide', j kuch aj bóobat Natán, 
23ca j dzaab u yojéelt ajaw. Le ca j náadz le aj bóobat tu táan ajawe', noclaj 
lu'um tu táan, 
24ca tu káat chi'itaj ti': ¿Dzo'oc wa u ya'alic a tzicbe'enil ti' Adonías ca u beet u 
ajawil, cu dzo'ocol ti' a tzicbe'enili'? 
25Tumen bejela'e' dzo'oc u bin, u quíims wacaxo'ob mejen wacax yéetel 
ya'abcach j tamano'ob, bey xan tu páay óoltaj u paalal a tzicbe'enil, u 
nojochilo'ob le aj ba'atelo'obo' yéetel aj kiin Abiatar. Táan u janalo'ob yéetel u 
yukulo'ob, táan xan u yawtico'ob ¡Xi'ic utzil ti' ajaw Adonías! 
26Chéen ba'ale' ma' tu páay óolteni' mix aj kiin Sadoc, mix Benaía, u paal 
Joiada, mix Salomón u paal a tzicbe'enil. 
27¿Dzo'oc wa u ya'alic a Tzicbe'enil ca beeta'ac le ba'ala', teche' ma' a dzaamaj 
u yojéelt le a palitzila', máax cun j bin j cutal ta jalach káanche' cu dzo'ocol ti' 
a Tzicbe'enili'? 

Cu ya'alic David, Salomón bíin u jeelinte 

28Ajaw Davide' tu ya'alaj ca t'aanac x Betsabé. Le ca j kuch x Betsabee' tu táan 
ajawe', j p'áat wa'alacbal tu táan. 
29Le ajaw túuno' tu beetaj le jalach t'aana': Quin jalacht'aantic tu kaaba' 
Yuumtzil, máax tu tocajen ti' tuláacal yaj óolale', 
30le ba'ax ca'ach tin jalach t'antaj ti' teech tu kaaba' Yuumtzil u Ku Israele', ti' 
le kiina' quin dzo'ocbesic: Salomón a paale' yaan in dzáic ca culac tin wo'olal 
ti' in jalach káanche', yaan u beetic u ajawil quéen quíimiquen. 
31Betsabee' j noclaj lu'um tu táan ajawe' ca tu ya'alaj: ¡Xi'ic utzil láaj kiin ti' in 
dzuulil, ajaw David! 
32Cu dzo'ocole' ajaw Davide' tu ya'alaj ca t'a'anac aj kiin Sadoc, aj bóobat Natán 
yéetel Benaía u paal Joiada. Le ca j taalo'ob tu táan ajawe', 

33leti'e' tu ya'alaj ti'ob: Bet a láakinta'ale'ex tumen u noj meeyjulo'ob le ajawila', 
na'acse'ex Salomón in paal tu yóokol in x burra ca a bise'ex Gihón; 
34le quéen jun páaycunta'ac u beet u ajawil Israel tumen aj kiin Sadoc yéetel aj 
bóobat Natane', uste'ex u baac j taman yéetel ca a wawte'ex: ¡Xi'ic utzil ti' ajaw 
Salomón!. 
35Cu dzo'ocole' tzolaba'ex u ti'al a canantique'ex ca taalac j cutal tin jalach 
káanche', u ti'al ca ajawnac tin wo'olal, tumen dzo'oc in wa'alique' leti' bíin u 
beetubáa u nojochil Israel yéetel Judá. 
36Benaía, u paal Joiadae', tu núucaj: Bey ca béeyac, bey ca u yóolt Yuumtzil, u 
Ku a tzicbe'enil. 
37Je'el bix ti'anchajic Yuumtzil tu yéetel a tzicbe'enile' bey ca yanac tu yéetel 
Salomón, ca u beet u nojochtal u ajawil asab ti' u ti'al u tzicbe'enil, in dzuulil 
David. 
38Cu dzo'ocole' aj kiin Sadoc, aj bóobat Natán, Benaía, u paal Joiada, le j 
cereteob yéetel le j peleteobo', tu na'acsajo'ob Salomón yóokol jun túul u x 
burra ajaw David, ca tu bisajo'ob Gihón. 
39Te'elo' aj kiin Sadoque' tu ch'a'aj te j quili'ich najo' le baac tu'ux cu dza'abal 
le aceiteo' ca tu jun páaycuntaj Salomón bey ajawe'. Cu dzo'ocole' ca tu 
yustajo'ob u baac j taman, ca tu yawtajo'ob ¡Xi'ic utzil ti' ajaw Salomón! 
40Cu dzo'ocole' tuláacalo'ob j bino'ob tu paach táan u jóopsico'ob flauta. Sen 
nojoch u qui'imaquil yóolo'ob, bey táan u jóokol ca'a búuj ti' le lu'um tu yo'olal 
u yawato'obo'. 
41Adonías yéetel tuláacal u páay óoltaje', táant u dzo'ocol u janalo'ob le ca tu 
yu'ubajo'ob le juumo'. Le ca tu yu'ubaj Joab u jóopsajil le baaco', tu ya'alaj: 
¿Ba'ax o'olal yaan ya'abcach qui'imac olal te j caajo'? 
42Ca'aliquil táan u t'aane', j kuch Jonatán, u paal aj kiin Abiatar. Adoníase' ca 
tu ya'alaj ti': Oquen, tumen teche' jun túul nojoch máaquech, táan wal a taasic 
ma'alob pectzilo'obe'. 

43Jonatane' tu núucaj ti' Adonías: Ma' beyi', David c dzuulil yéetel c ajawe', 
dzo'oc u ya'alique' Salomóne' ajaw. 
44tu ya'alaj ti' aj kiin Sadoc, ti' aj bóobat Natán je'el bix ti' Benaía, u paal Joiada, 
yéetel le j cereteobo' le j peleteobo', ca u láakinto'ob Salomón; leti'ob túune' tu 
na'acsajo'ob tu yóokol le x burra cu nat'ic ca'ach le ajawo'. 
45Cu dzo'ocole' aj kiin Sadoc yéetel aj bóobat Natán dzo'oc u jun páaycunsico'ob 
bey ajaw tu caajil Gihón, dzo'oc xan u sutico'ob te'elo' sen qui'imac yóolo'ob. 
Let o'olale' ca wu'uyic u juum le caajo' yéetel le awato'ob dzo'oc a 
wu'uyique'exo'. 
46bey xan dzo'oc u cutal Salomón tu jalach káanche', 
47u nucuch meeyjulo'ob ajaw Davide' dzo'oc u bino'ob u dzíibolto'ob qui' óolal 
ti', yéetel ca ayikalcunsa'ac tumen Ku u ti'al ca nojochajac u ajawil Salomón. 
Tac ajaw David líik tu kaan u ti'al u kult Yuumtzil 
48Ca tu ya'alaj: Qui'iqui' t'anta'ac Yuumtzil u Ku Israel, máax tu yóoltaj bejela'e' 
ca na'acac jun túul in ch'i'ibal te jalach káanche'o', yéetel ca in wilej. 
49U páay óolo'ob Adonías jo'op u quiquilaanquilo'ob, cu dzo'ocole' j láaj líik 
tuláacalo'ob, tu jujun túulilo'ob j bino'ob tu'ux tu yóoltajo'ob. 
50Tu yo'olal u sajaquil Adonías ti' Salomone' j líike' ca j bin quili'ich naj, u ti'al 
ta'acbessicubáa, ca tu machajubáa ti' u baaco'ob u multuunil kultaj. 
51Yanji' wa máax bin u ya'al ti' Salomón: Adoníase' sajac ti' a tzicbe'enil, dzo'oc 
u ta'acbesicubáa tu multuunil kultaj. Táan u káatic ti' a tzicbe'enil ca a jalach 
t'aant bejela'e' ma' bíin a quíimsi' 
52Tu núucaj Salomón: Wa cu bisicubáa bey jun túul utzil máaque', ma' bíin 
lúubuc j lu'um mix jun cu'ul u tzo'otzel u pooli'; ba'ale' wa cu yojelta'al táan u 
beetic wa ba'ax loobile' cu quíimil. 
53Tu séeblaquile' tu túuxtaj Salomón ca lukesa'ac te tu multuunil kultaj. Cu 
dzo'ocole' Adonías j bine' ca j chinlaj tu táan ajaw Salomón, leti'e' tu ya'alaj ca 
xi'ic tu yotoch. 

1 Reyes 2 

Davide' cu dzáic u dzooc tzolbe'en t'aano'ob ti' Salomón 

1U kiinil u quíimil Davide' táan ca'ach u náadzal, tu yo'olal lelo' Davide' tu 
ya'alaj ti' Salomón u paal: 
2Bin in ca'aj j quíimil, je'el bix u yúuchul ti' tuláacal máaque'. J xiixib 
máacchajaquech, cuxlen xan bey jun túul xiibe'. 
3Dzo'ocbes u tzolbe'en t'aano'ob Yuumtzil a Ku, beet ba'ax cu yóoltic, je'el bix 
u nu'uctic u ya'almaj t'aan, u ca'anbesajo'ob yéetel u túuchi' t'aano'obe', je'el bix 
dzíibta'anil tu ya'almaj t'aan Moisese', u ti'al ca xi'ic utzil ti' teech ti' tuláacal le 
ba'ax bíin a beete', ca xan xi'ic utzil ti' teech je'el tu'uxac ca xi'iqueche'. 
4Bey xan u ti'al u t'ilcunt Yuumtzil le séeb chi' tu beetaj ti' teen, tu'ux cu ya'alic 
wa in paalal cu cuxtalo'ob tu beel, cu beetico'ob xan ba'ax no'oja'an yéetel 
tuláacal u jaajil u yóolo'ob bey xan yéetel tuláacal u pucsi'ikalo'ob tu táane', 
mix bikin bíin p'áatac ma' u yantal máax ichil in láaktzilo'ob, ca culac ti' u 
jalach káanche' Israel. 
5Teech xane' a wojel ba'ax tu beetaj Joab u paal x Sarvia, yéetel ca'a túul u 
nuuquil aj ba'atelo'ob le j israelitaobo': lelo'obo' Abner, u paal Ner, yéetel 
Amasa, u paal Jeter, máaxo'ob tu quíimsaj tu kiinilo'ob jéedzel u ti'al u sutic u 
jeel we'equic le ki'ik ich ba'atelo', ca tu beetaj in cuchic u si'ipilil le quíimsajo'. 
6Le t óolalo', meyajnen yéetel na'at, ma' a cha'ic u yantal jun p'éel jéedzel 
quíimil ti'. 
7Wa tu yo'olal u paalal Barzilai, le j Galaadile' bisabáa utz tu yéetelo'ob, beet 
utz ti'ob, t'aano'ob janal ta wéetel, tumen leti'obe' tu canantajeno'ob le táan 
ca'ach in púudzul ti' a sucu'un Absalone'. 
8U láak ba'ale', il ca yanac ta wéetel Simei, u paal Gera, le j benjaminil j 
Bahurimil. Leti' le máax tu sen kaakas po'opo'och'ajen le kiin táan in bin ca'ach 
Mahanaim, cu dzo'ocole' jóok u kamen tu yáalcab ja'il Jordán, ca j yanji' in 
jalach t'antic tu kaaba' Yuumtzil ma' bíin in quíimsi'. 

9Ma' a sa'atsic ba'ax tu beetaj, teche' yaan a na'at u ti'al a tucultic ba'ax unaj a 
beetic tu yéetel. Ba'ale' il a wil u quíimil ich loolob óolal. 

Bix quíimic David 
(1 Cr 29.26-30) 

10Davide' j quíime', ca j mu'uc yéetel u máanja'an ch'i'ibalo'ob tu caajal. 
11Cuarenta ja'abo'ob ajawnaj tu lu'umil Israel, siete ja'abo'ob ajawnaj Hebrón, 
yéetel treinta yéetel tres ja'abo'ob ajawnaj Jerusalén. 
12Cu dzo'ocole' ajawnaj Salomón tu jalach káanche' David u taata, u ajawe' j 
máan jach ichil jéedzelil. 

Bix quíimic Adonías yéetel u mektáano'ob. 

13Adonías u paal x Haguite', j bin u yil x Betsabé, u maama Salomón. X leti'e' 
tu káat chi'itaj ti': ¿Yéetel utzil tuucul ca taal? Leti'e' tu núucaj: Yéetel utzil 
tuucul. 
14Ca tu ya'alaj: Yaan ba'ax kaabéet in wa'alic ti' teech. Leti'e' tu núucaj: a'al ti' 
teen. 
15Adoníase' tu ya'alaj: teche' a wojel, le ajawa' in ti'al ca'achi', tuláacal israele' 
táan u pa'atic ca'ach ca ajawnaquen. Ba'ale' u káanche'il le ajawo' dzaab ti' in 
sucu'un, tumen bey tu yóoltilac Yuumtzil ca u ti'alinte. 
16Bejela'e' chéen in káat a ca beet ti' teen jun p'éel utz. Ma' a wa'alic ma'il. Leti'e' 
tu ya'alaj, t'aanen. 
17Adoníase' tu ya'alaj: Quin káat óoltic ti' teech ca a káat ti' ajaw Salomón ca u 
dzáa in watant x Abisag le x sunamile'. Leti'e ma' bíin u ya'al ti' teech ma'ili'. 
18Ca tu núucaj x Betsabé: Ma'alob teen bíin t'aanaquen yéetel ajaw ta wo'olal. 
19Bey túuno', x Betsabee' bin j t'aan yéetel ajaw Salomón tu yo'olal Adonías. Le 
ajaw ca tu yilaj u maamae' j líik u kame' ca j chinlaj tu táan. Cu dzo'ocole' j 
suunaj cutal tu jalach káanche', ca tu ya'alaj ca taasa'ac jun p'éel x noj káanche' 
u ti'al u cutal u maama; leti' túune' j culaj tu x no'oj. 

20Ca tu ya'alaj ti': In káat ca a beet ti' teen jun p'éel cháan utz. Quin káat óoltic 
ti' teech ma' a wa'alic ti' teen ma'il. Ajaw Salomone' tu núucaj: káat ti' teen je'el 
ba'alac a káate' ma' bíin in wa'al ti' teech ma'ili'. 
21Leti'e' tu ya'alaj ti': Cha' u dza'abal Abisag le x sunamita ti' a sucu'un Adonías 
u ti'al u yatáantej. 
22Ajawe' tu núucaj ti' u maama: ¿Ba'ax o'olal ca káatic x Abisag le x sunamita 
u ti'al Adonías? ¡Chéen cu bineltic a káatic ti' teen ca in kub ti' le ajawila', 
tumen leti'e' in sucu'un, yéetel tu tzéel yano'ob aj kiin Abiatar yéetel Joab u 
paal x Sarvia! 
23Cu dzo'ocol u ya'alic beya', ajaw Salomone' jalach t'aana' tu kaaba' Yuumtzil: 
¡U chich jadzen Ku wa ma' tu quíimil Adonías tu yo'olal le ba'ax dzo'oc u ya'alic. 
24Quin Jalach t'aan tu yo'olal Yuumtzil máax tu dzajen yéetel tu jéedz 
culquinten tu jalach káanche' David in taata máax xan tu dzaj ti' teen jun p'éel 
ch'i'ibale', Adoníase' yaan u quíimil bejela'e'! 
25Tu séeblaquile' tu ya'alaj ti' Benaía, u paal Joiada ca u quíims Adonías, leti'e' 
j bine' ca tu quíimsaj. 
26Ti' aj kiin Abiatare', ajawe' tu ya'alaj: ¡Xeen Anatot a lu'umo'ob! ca najmatic 
quíimil, ba'ale' ma' tin quíimsiquech tumen ta bisaj u ba'asche' Yuumtzil tu táan 
David in taata, mukyajnajech xan je'el bix mukyanajique'. 
27Bey úuchic u lukesic Salomón ti' Abiatar u beetic u aj kiinil u ti'al Yuumtzil, 
beyo' dzo'ocbesa'ab le ba'ax tu ya'alaj ca'ach Yuumtzil tu caajil Silo tu yo'olal u 
láaktzilo'ob Elí. 
28Joabe' tu dzajubáa ca'ach tu tzéel Adonías, ba'ale' ma' tu dzajubáa tu tzéel 
Absaloni', let o'olal le ca'aj kuch le péectzilil ti' Joabo', j púudze' ca j bin tu 
quili'ich naj Yuumtzile' ca tu ta'acbesajubáa tu multuunil kultaj. 
29Ba'ale' j a'ala'ab ti' ajaw Salomón, dzo'oc ca'ach u púudzul Joab tu quili'ich 
najil Yuumtzil bey xan dzo'oc u ta'acbesicubáa tu multuunil kultaj. Salomón 
túune' tu túuxtaj Benaía, u paal Joiada, u ti'al j quíimsic, 

30Benaía j bin te j quili'ich najo' ca tu ya'alaj ti' Joab: Ajawe' cu ya'alic ca 
jóokoquech. Ba'ale' Joabe' tu núucaj: ¡Ma'! ¡Way bíin quiimquene'! Benaía j bin 
tu yicnal ajawe' ca tu tzi'icbaltaj ti' le ba'ax tu núucaj Joabo'. 
31Ajaw túune' tu ya'alaj: Beet je'el bix u káate'. Quíimsej, ca a muqué, tup ichil 
u yotoch in taata bey xan tin wotoch, u si'ipilil le quíimsajo'ob beeta'ano'ob 
tumen Joabo'. 
32Yaan u beetic Yuumtzil u lúubul yóokol leti' u si'ipilil u quíimil, tumen tu 
balaj ti' in taata, tu yo'olal tu quíimsilac Joab ca'a túul u nuuquilo'ob u j xiixib 
máaco'ob asab utzo'ob ti' leti': Abner u náacom u ba'atelo'ob Israel, yéetel 
Amasa, u paal Jeter, u náacom u ba'atelo'ob Judá. 
33U si'ipilil u quíimile' yaan u lúubul yóokol Joab yéetel yóokol u ch'i'ibalo'ob 
ti' ja'abo'ob mina'an u xuul. Ba'ale' u jéedzel Yuumtzile' p'áatac yéetel David 
bey xan yóokol u ch'i'ibalo'ob u láaktzililo'ob yéetel ti' u jalach káanche'. 
34Benaía túune' j bine' ca tu quíimsaj Joab. Joabe' j mu'uc tu yotoch te x tocoy 
lu'umo'. 
35Cu dzo'ocole' Ajawe' tu dzaj Benaía náacomil ti' u aj ba'atelo'ob u jeelint Joab, 
aj kiin Sadoque' tu dzaj u jeelint Abiatar, 
36Cu dzo'ocole' tu túuxtaj t'anbil Simei, ca tu ya'alaj ti': Beet jun p'éel a wotoch 
tu caajil Jerusalén, u ti'al ca cajlaquech. Chéen ba'ale' ma' a jóokol u ti'al a bin 
mix tu'ux. 
37Tumen le kiin bíin jóokoquech u ti'al ca ch'act u t'o'ol ja'il Cedrone', ojéelte 
yaan a quíimil, teech xan bíin a cuch u si'ipilil. 
38Simei tu núucaj ti' ajaw: Ma'alob. Bíin in beet le ba'ax dzo'oc u ya'alic a 
tzicbe'enil. Cajlaj Simei ya'abcach kiino'ob tu caajil Jerusalén. 
39Ba'ale' cu dzo'ocol u máan óox p'éel ja'abo'obe', ca'a túul u palitzilo'obe' j 
púudzo'obe' ca j bino'ob cajtal tu yicnal Aquis u paal Maaca, u ajawil ca'ach 
Gat. Le ca'aj dza'ab u yojéelt Simei ti' yano'ob le ca'a túul u palitzilo'ob Gate', 

40j líike' ca tu nu'ucbesaj jun túul burroe' ca j bin Gat, tu'ux yaan Aquis, ca u 
caxt u palitzilo'ob. Le ca j luk Simei Gat táan u suut yéetel u palitzilo'obe', 
41Salomone' tu yojéeltaj jóok Simei tu caajil Jerusalén j bin ca'ach Gat, dzo'oc 
xan u suut. 
42Ajaw túune' tu túuxtaj t'anbil Simei, ca tu ya'alaj ti': ¿Ma' tin beetaj a 
jalacht'aantic tu kaaba' Yuumtzil, yéetel tin walaj ti' teech le kiin bíin 
jokoquech a binbal wa tu'uxe', jach tu jaajile' yaan a quíimil? ¿Ma' wa ta núucaj 
ti' teen ma'alobili' yéetel ta wa'alaj xan a dzo'ocbesic in t'aani'? 
43¿Ba'axten ma' ta dzo'ocbesaj a jalach t'aan ti' Yuumtzil mix ta beetaj le ba'ax 
tin wa'alaj ti' techo'? 
44Teche' ma'alob a wojelil le kaas ta beetaj ti' David in taatao'. Let o'olal 
Yuumtzile' dzo'oc u beetic u suut ta wóokol le kaas ta beetajo'. 
45Ba'ale' ajaw Salomone' yaan u qui' t'anta'al, u jalach káanche' Davide' yaan u 
p'áatal jejedzquil tu táan Yuumtzil. 
46Cu dzo'ocole' ajawe' tu ya'alaj ti' Benaía, u paal Joiada ca u quíims Simei, 
leti'e' jóoke' ca tu quíimsaj. Bey úuchic u jéedzel tu kab Salomón le ajawilo'. 

1 Reyes 3 

Salomone' cu dzo'ocol u beel yéetel u x ch'upul paal faraón. 

1Salomone' tu láaktziltubáa yéetel faraón, u ajawil Egipto, tumen j dzo'oc u 
beel yéetel x ch'upul paal, ca tu bisaj tu caajil David ca'aliquil u dzo'ocsic u 
ca'anal naj, u kulnaj Yuumtzil yéetel u tuulumil u bakpach Jerusalén. 
2Ba'ale' le caajo' cu kubico'ob ca'ach quíimsbil ba'alche'ob tu ca'anal cúuchilo'ob 
tu'ux cu kulta'al beetbil kuob, tumen ma' beeta'ac ca'ach u kulnaj Yuumtzili'. 

Salomone' cu káatic na'at ti' Ku. 
(2 Cr 1.1-13) 

3Salomone' u yaabiltmaj ca'ach Yuumtzil yéetel cu dzo'ocbesic le a'almaj 
t'aano'ob dza'an tumen David u taata, quex tumen leti' ca'ache' cu kubic 
quíimsbil ba'alche'ob, yéetel poom ti' le ca'anal cúuchilo'obo', 

4cu bin xan tu caajil Gabaón u ti'al u kub quíimsbil ba'alche'ob tumen le 
cúuchilo' leti' asab nojochil ichil u chuca'ano'ob; te j cúuchilo' cu kubic ca'ach 
mil tóocbil ba'alche'ob. 
5Jun p'éel áakabe', te tu caajil Gabaono', Yuumtzile' chíicpaj ti' Salomón ich 
wayak ca tu ya'alaj ti': Káat ti' teen je'el ba'alac ca wóolte', tene' bíin in dzáa ti' 
teech. 
6Salomone' tu núucaj: Teche' utz ta bisajilabáa yéetel in taata David a palitzil, 
leti' xane' xíimbalnaj yéetel kub óolal, nu'uca'an óolal yéetel tojil cuxtal ta 
wéetel. Let óolale' ta beetaj nojoch utz ti', ca ta dzaj jun túul u j xibil paal u 
ti'al j cutal tu jalach káanche', je'el bix dzo'oc u yúuchulo'. 
7Teche' Yuumtzil in Ku, dzo'oc a dzáiquen ajawil tu jalach káanche' David in 
taata, quex tumen chéen jun túulen táanquelem j xi'ipal mix ba'al in wojel. 
8Ba'ale' ta dzajen u ti'al méektáant le caaj ta yéeyaja': jun p'éel caaj sen nojoch, 
tu yo'olal u ya'abile' ma' tu páajtal u xo'ocol mix u na'ata'al jay túul. 
9Dzáa ti' teen jun p'éel pucsi'ikal ti' u yóol u méektáant a caajal yéetel u ti'al in 
kaj óoltic ba'ax utz yéetel ba'ax kaas; tumen ¿máax je'el u páajtal u méektáantic 
le a caajal sen nojocha'? 
10Yuumtzile' jach utzi tu yu'ubilac le ba'ax tu káataj Salomono', 
11ca tu ya'alaj ti': Bey ma' ta káataj, jun p'éel chowac cuxtal, mix ayikalilo'ob, 
mix u quíimil a aj p'eeco'ob, ba'ale' ta káataj na'at u ti'al a canic a wu'uy u 
yúuchul t'aan yéetel u ti'al a méektáane'. 
12bíin in beet le ba'ax ta káatajo': Tene' quin dzáic ti' teech kaj óolalil yéetel 
na'atil je'el bix mix máac yanac ma'ili' síijiqueche', mix bíin yanac pachal ti' 
teech. 
13bey xan quin dzáic ti' teech ayikalil yéetel tzicbe'enil, quex ma' ta káataji', tu 
yo'olal lelo' ti' tuláacal a cuxtale' ma' bíin yanac u láak ajaw je'el bix teche'. 

14Bey xan wa ca beetic ba'ax in káate' yéetel ca dzo'ocbesic in wa'almaj 
t'aano'ob, yéetel in tzolbe'en t'aano'ob je'el bix tu beetaj David a taatae', bíin in 
dzáa ti' teech jun p'éel chowac cuxtal. 
15Le ca j aaj Salomone' tu yilaj chéen ca'ach jun p'éel wayak. Le ca j kuch 
Jerusalene', bin tu táan u ba'asche'il u nup t'aan Yuumtzil ca tu kubaj tóocbil 
ba'alche' yéetel u quíimsbil ba'alche'il ca'a bisajbáil. Cu dzo'ocole' tu dzaj jun 
p'éel nojoch janal ti' tuláacal u aj meyajo'ob. 

Salomone' jun túul aj xotkiin yaan u na'at 

16Ti' le kiino'obo' j bin u yilo'ob ajaw ca'a túul x cáacbacho'ob. Le ca j kucho'ob 
tu táane', 
17jun túule' tu ya'alaj: ¡Ay in taataen! teen yéetel le co'olela' cajacbalo'on ti' jun 
p'éelili' naj; tene' síijsajnajen ca'aliquil leti'e' ti' yaan tin wéetel te j najo'. 
18Tu yóox p'éel kiin síijsajnaquene', le co'olela' síijsajnaj xan leti'. T juunal 
yanilo'on. Mina'an mix jun túul yaanal máac t etel te j najo', chéen t juunal ca'a 
túulo'on. 
19Ba'ale' jun p'éel áakabe' j quíim u yaal le co'olela', tumen x leti'e' j chilaj 
yóokol. 
20J líik túun chúumuc áakab, ca'aliquil táan in wenele' ca tu lukesaj in waal tin 
tzéel ca j chilaj tu yéetel, ca tu dzaj tin tzéel le u yaal quimeno'. 
21Tu ja'atzcab kiine', j líiken in dzáa u chu'uch in waale', ca tin wilaj quimen, 
Ba'ale' tu sáasilil le kiino' tin pactaje', ca tin wilaj ma' leti' le in waal tin síijsajo'. 
22Le u láak co'olelo' tu ya'alaj: Ma', le cuxa'ano' in waal, le quimeno' a ti'al. 
Ba'ale' le yáaxo' tu núucaj: Ma', a waal leti' le quimeno', in waale' leti' le 
cuxa'ano'. Bey úuchic u ba'atel t'aano'ob tu táan ajaw. 
23Ajaw túune' jo'op u tuucul beya': Le co'olela' cu ya'alic u yaale' leti' le 
cuxa'ano', le quimeno' u yaal le u láak co'olelo'; Ba'ale' le u láak co'olelo' u láak 
ba'ax cu ya'alic. 

24Cu dzo'ocole' tu ya'alaj: ¡Taase'ex ti' teen jun p'éel máascab! Le ca j bisa'ab le 
máascab ti' le ajawo', 
25ca tu ya'alaj: Xote'ex ca'a búuj le paal cuxa'ano'; dza'ex jujun búuj ti' jujun 
túul le co'olelo'obo'. 
26Ba'ale' u maama le paal cuxa'ano' sen yaayaj óolnaj tu yo'olal u yaal, ca tu 
káat óoltaj ti' ajaw: ¡U beet utz a tzicbe'enil ma' u quiimsic le paal cuxa'ano'! 
¡Asab utz ca a dzáa ti' le co'olela'! Ba'ale' le u láako' tu ya'alaj: Mix teech mix 
teen. ¡Bu'ujuc! 
27Ajaw túune' t'aanaje' ca tu ya'alaj: Kube'ex le paal cuxa'an ti' le co'olel je'elo'. 
Ma' a quinsique'ex, tumen leti' jach u maama. 
28Tuláacal u caajil Israele' j kuch u yojéelt bix úuchic u xot kiin ajaw, u ti'al u 
xot'ic le ba'atelo', ca tu yu'ubajo'ob nojoch tziiquil tu yo'olal, tumen tu yilajo'ob 
dzo'oc u dza'abal na'at ti' tumen Ku, u ti'al u beetic ba'ax tu beel. 

1 Reyes 4 

U ajawilil Salomón 

1Salomone' ajawnaj ti' tuláacal u lu'umil Israel. 
2U nuuquilo'ob u aj meyajo'ob leti' lelo'oba'; Azarías, u paal aj kiin Sadoc; 
3Elihoref yéetel Ahías, u paalal Sisa, le ti'ob dzíibtic ba'axo'ob cu yúuchul; 
Josafat, u paal Ahilud, u aj dzíib ajaw; 
4Benaía u paal Joiadae', u náacom aj ba'atelo'ob; Sadoc yéetel Abiatare', aj 
kiino'ob; 
5Azarías, u paal Natane', u aj ilaj meyaj; Zabud, u paal aj kiin Natane', u aj tzol 
xiquin Ajaw; 
6Ahisare', u noj ilaj meyajo'ob le jalach najo'; Adoniram, u paal Abdae', leti' ilic 
u beeta'al le páatan meyajo'obo'. 

7Salomone' u dzaamaj ca'ach doce jalacho'ob tu yóokol tuláacal Israel, u ti'al u 
kubo'ob ba'ax kabéet ti' ajaw yéetel ti' u láaktzililo'ob. Tu jujun túulilo'obe' u 
najmal u dzi'ico'ob ba'ax kabéet ti' jun winal yéetel ti' jun ja'ab. 
8Le doce jalacho'oba' t'oxa'ano'ob ca'ach beya': U ti'al u cajnáalilo'ob u 
pu'uquilo'ob Efraine', Ben-Hur; 
9u ti'al u cajnáalilo'ob u lu'umilo'ob Macaze', Ben-Decar, Saalbim, Bet-sewinal, 
Elón yéetel Bet-hanaán; 
10u ti'al u cajnáalilo'ob Arubote' Ben-Hesede', tu caajil Arubot bey xan Soco 
yéetel tuláacal u lu'umilo'ob Hefer; 
11Ben Abinadabe', u ti'al tuláacal u táabal lu'umil Dor; u yatan ca'ache' x Tafat, 
u x ch'upul paal Salomón; 
12u ti'al u cajnáalilo'ob t'aanaque', Baana u paal Ahilude', bey xan Meguido 
yéetel tuláacal Betseán, yaan tu tzéel Saretán tu caabalil Jezreel, líikbal Bet-
seán tac Abel-mehola, tu xuul Jocmeam; 
13u ti'al u cajnáalilo'ob Ramot Galaade', Ben-Geber leti' méektáantic ca'ach u x 
péet caajilo'ob Galaad u ti'alo'ob ca'ach Jair u paal Manasés, bey xan u lu'umil 
Argob, le yaan ca'ach tu lu'umil Basán, tu'ux yano'ob ca'ach sesenta nucuch 
múuch' caajo'ob bakpachta'ano'ob yéetel u tuulumilo'ob bey xan dza'an u 
kalabilo'ob Bronce u ca'ajo'ob; 
14u ti'al u caajilo'ob Mahanaime', Ahinadab u paal Ido; 
15u ti'al u ch'i'ibalo'ob Neftalí, Ahimaas le j dzo'oc u beel yéetel Basemat, u x 
ch'upul paal Salomone'; 
16u ti'al u caajilo'ob Aser yéetel Alote', Baana, u paal Husai; 
17u ti'al u caajilo'ob Isacare', Josafat, u paal Parúa; 
18u ti'al u caajilo'ob Bemjamine', Simei u paal Ela; 

19u ti'al u lu'umilo'ob Gade', Geber u paal Uri, u lu'umo'ob ca'ach Sehón, u ajaw 
le j amorreobo', yéetel Og, u ajawil ca'ach Basán. Yaan xan ca'ach jun túul 
jalach u nojochil tu yóokol tuláacal le lu'umo'obo'. 

U na'at yéetel u ayikalil Salomón 

20U cajnáalilo'ob Judá yéetel Israele', jun p'éel caaj mina'an ca'ach u xooquil 
je'el bix le sa'am lu'um yaan tu jáal le ka'anabo'. Yaan ca'ach ya'abcach janal, 
yéetel ukul, bey xan qui'imac óolal. 
21Salomone' chéen leti' ca'ach u nojchil tuláacal le u ajawilo'ob yano'ob líikbal 
tu yáalcab ja'il Éufrates tac tu lu'um le j filisteobo' bey xan tac tu jáal u lu'umil 
Egiptoo', tumen leti'obe' cu bo'otico'ob ca'ach páatan, u palitzilo'ob xan 
Salomón ca'aliquil cuxa'an ca'achi'. 
22Le janal kabéet ca'ach ti' Salomón sáamsamalo', seis mil seiscientos u wuudzul 
ma'alob juuch', trece mil doscientos u wuudzul u sacanil harina, 
23diez u asab poloctaquil wacaxo'ob, veinte wacaxo'ob tzéenta'ano'ob yéetel 
xíu, cien j tamano'ob, cu dzo'ocole' ma' tu xo'ocol jay túul u jejeláasil quéejo'ob, 
gacela'ob, gamo'ob yéetel poloc ch'íich'o'ob, 
24tumen Salomone' u palitziltmaj ca'ach tuláacal le lu'um yaan tu chikin 
Éufrateso', líikbal Tifsae' tac Gaza, bey xan tuláacal u ajawilo'ob le lu'umo', bey 
túuno' yaan xan ca'ach jéedzel ti' tuláacal u bakpachil le lu'umo'. 
25Ca'aliquil cuxa'an Salomone', u cajnáalilo'ob Judá, Israel, líikbal Dan tac 
Beersebae', jeedzel cuxlajico'ob, tu jujun túulilo'ob yáanal u parraob yéetel 
yáanal u higueraob. 
26Salomón xane' yaan ca'ach ti' cuatro mil u yotoch tzíimino'ob u ti'al u 
tzíiminilo'ob u bolano'ob, yéetel doce mil j xiibo'ob cu ba'atelo'ob yóok 
tzíimino'ob. 
27Le jalacho'ob ca'acho', cu dzáico'ob ba'ax ka'abéet u ti'al jun winal ti' le u 
najmal u dzáico'ob, ti' ajaw Salomón yéetel ti' u yu'ula'obo', cu yilico'ob ma' u 
bineltic mix ba'al ti'ob. 

28Le quéen kuchuc u kiinil u dza'abale' cu túuxtico'ob le cebada ti' le cúuchil 
tu'ux cu ya'ala'al ti'obe' cu dzo'ocole' cu túuxtico'ob xan le su'uc u ti'al le 
tzíimino'ob cu jíiltajo'obo'. 
29Kue' tu dzaj ti' Salomón ya'abcach kaj óolal yéetel na'at, j dza'ab xan ti' jun 
p'éel sen jadzutz ch'a'a nu'uctajil. 
30Salomone' píitmáan u yojéelajil ti' u kaj óolal le j Egipciobo' yéetel ti' le j 
lakinilo'obo'. 
31Asab yanchaj u yojéelajil ti' je'el máaxaque'; asab yaan u yojéelajil ti' Etán, u 
ch'i'ibal Zera, Calcol yéetel Darda, u paalal Mahol, u péectzilile' u'uya'ab ti' 
tuláacal le múuch' caajo'ob yaan tu bakpacho'obo'. 
32Tu tze'ectaj tres mil a'almaj xiquino'ob tu beetaj cinco mil kay t'aano'ob. 
33J t'aanaj tu yo'olal le che'obo', le paakalo'obo', chu'unpaj yéetel u kuulche'il 
le Líbano'ob tac le xíu cu ch'íijil ti' le pako'obo', j t'aanaj xan tu yo'olal 
ba'alche'ob, ch'íich'o'ob ba'alche'ob le cu jíilticuba'ob yéetel le cayo'obo'. 
34Ti' tuláacal u múuch' caajilo'ob u ajawilo'ob yóokolcaab tu'ux u'uya'ab u 
péectzilil tu yo'olal u na'at Salomone', cu taal ca'ach máaco'ob u ti'al u'uyic. 

1 Reyes 5 

U nup t'aan Salomón yéetel Hiram u ajawil Tiro 
(2 Cr 2.1-18) 

1Le ca tu yojéeltaj Hiram u ajawil Tiro, Dzo'oc u jun páaycunta'al Salomón bey 
ajaw u ti'al u jeelint David u taatae', tu túuxtaj u aj túuchi'ob u ti'al j t'aan tu 
yo'olal, tumen Hirame' ma' j xu'ul u yaacuntic ca'ach Davidi'. 
2Salomón túune' tu túuxtaj a'albil ti' Hiram: 
3Teche' a wojel David in taatae' ma' j páatchaj u beetic jun p'éel kulnaj u ti'al 
Yuumtzil u Kui', tu yo'olal táacpajic ba'atelo'ob, tac ca j t'onquinta'ab u aj 
p'eeco'ob tumen Yuumtzil. 
4Ba'ale' bejela'e' Yuumtzil in Junab Kue' dzo'oc u dzáic ti' to'on jéedzelil tuláacal 
tu'ux, tumen mina'an ti' to'on aj p'eeco'ob, mix noj yaatzilo'ob. 



836 

 

Biblia Maya 
© 1992, Sociedades Bíblicas Unidas. 

 

 
 

 

5let óolale' dzo'oc in tucultic in beetic jun p'éel kulnaj u ti'al Yuumtzil in Ku, 
je'el bix le séeb chi' tu beetaj ti' David in taata, le ca tu ya'alaj ti'e', u paal bíin 
ajawchajac tu yo'olal leti', máax bíin beetic jun p'éel kulnaj u ti'al u tzicbe'enil. 
6A'al túun ca ch'a'acac u kuulche'ilo'ob Líbano. In aj meyajo'ob bíin u yáanto'ob 
a aj meyajo'ob, teen quin in bo'ot ti' teech le buca'aj a káat ti' teen tu yo'olal u 
tojol u meyaj a aj meyajo'obe', teche' a wojel mix jun túul ti' to'on u yojel ch'ac 
che' je'el bix le j sidonilo'obo'. 
7Le ca tu yu'ubaj Hiram le péectzil tu túuchi'itaj Salomone', sen qui'imacchaj u 
yóol ca tu ya'alaj: ¡Bejela'e' qui'iqui' t'aanta'ac Yuumtzil, tumen tu dzaj ti' David 
jun túul paal sen yaan u kaj óolal u ti'al ca u méektáant le nucuch múuch' 
caajo'obo'! 
8Cu dzo'ocole' Hirame' tu túuxtaj a'albil ti' Salomón: Dzo'oc in kamic le péectzil 
ta túuxtaj ti' teno', bíin in túuxt ti' teech u che'il kuulche' yéetel le u che'il pino 
ta káatajo'. 
9In aj meyajo'ob bíin u yéemso'ob te j Líbanoo' tac te j ka'anabo', te'elo' bíin 
jíilta'ac yóok ja' bey cheeme', tac tu'ux bíin a wa'al ti' tene'. Te'elo' ti' bíin 
wa'ach'ac le che'obo', u ti'al ca a ch'a'ob. Teche' le ba'ax yaan a beetique', chéen 
ca beet utz a dzáic ba'al u ti'al jaantbil tin jalach najil; leti' quin dzíiboltic. 
10Let óolale', Hirame' tu dzaj ti' Salomón tuláacal u che'il kuulche', yéetel u 
che'il pino le buca'aj tu yóoltaje', 
11Salomone' tu dzáa ti' Hiram janal u ti'al u jalach naj: cuatro millones 
cuatrocientos mil u wuudzulo'ob trigo yéetel cuatro mil cuatrocientos litros 
chéen u aceiteil oliva. Lela' cu kubic ca'ach Salomón ti' Hiram, ja'aben ja'ab. 
12Bey túuno' Yuumtzile' tu dzaj kaj óolal ti' Salomón je'el bix tu séeb chi'itaje'. 
Tu beetajo'ob xan Salomón yéetel Hiram jun p'éel nup t'aan, yanji jéedzel tu 
baatzilo'ob. 

13Ajaw Salomone' túuchi' t'antaj ca mo'oloc máaco'ob u ti'al j meyaj x ma' 
bo'olil, ti' tuláacal u lu'umil Israel, ti' le buca'aj máaco'ob j mo'olo'obo' tu chucaj 
treinta mil xiibo'ob, 
14Ichil tuláacalo'obe' jóokesa'ab óox jaatzi', ca j túuxta'abo'ob j Líbano, jun 
jaatze' diez mil xiibo'ob, lelo'oba' yaan u meyajo'ob buul jun winal, cu dzo'ocole' 
cu bin u láak jun jatz; beya' le j xiibo'oba' cu meyajo'ob jun winal j Líbano', ca'a 
p'éel winale' tu yotocho'ob. Le máax ilic ca úuchuc le meyaj x ma' bo'olila' 
Adoniram ca'achi'. 
15Yaan xan ca'ach ti' Salomón, setenta mil aj cucho'ob yéetel ochenta mil j póol 
tuunicho'ob te j pu'uco', 
16ti' le buca'aja', ma' táacpaja'ano'ob trecientos máaco'ob nu'uctic le 
meyajo'obo'. 
17Ajawe' tu túuxtaj jóokesbil nucuch tuunicho'ob co'ojtaco'ob u ti'al u 
chuunpakilo'ob le kulnajo', bey xan póolbil tuunicho'ob. 
18U aj meyajo'ob Salomón, Hiram yéetel u cajnáalilo'ob Gebal tu máakantajo'ob 
le che'ob bey xan tu póolajo'ob le tuunicho'ob u ti'al u beeta'al le kulnajo'. 

1 Reyes 6 

Salomone' cu beetic u kulnaj Yuumtzil 

1Salomone' tu chu'unbesaj u beetic u kulnaj Yuumtzil tu can p'éel ja'abil u 
méektáantic Israel, tu winalil ziv, u ca'a p'éel winalil le ja'abo', dzo'oc ca'ach u 
máan cuatrocientos ochenta ja'abo'ob jóokic le j israelitaob tu lu'umil Egiptoo'. 
2Le kulnaj tu beetaj ajaw Salomón u ti'al Yuumtzile' yaan ca'ach ti'e' veintisiete 
metro'ob u chowaquil, nueve metro'ob u cóochil, trece metro'ob ca'a tac 
táancoch u ca'analil. 
3Le máacan yaan actáan kulnajo' cu p'isic nueve metro'ob u chowaquil, láajquet 
ti' u cóochil le kulnajo', yéetel can p'éel metro'ob ca'a tac táancoch u táan. 
4Salomone' tu beetaj ti' le kulnajo' calom kiino'ob yéetel tzáatzalche'ilo'ob. 

5Tu beetaj xan jun p'éel u núup naj taakal ca'ach ti' le pakilnajo' cu cuchtáantic 
ca'ach u pakilo'ob súutpachtic le kulnajo', bey je'el bix u bakpach le chúumuc 
najo', tu beetaj mejen káasab najo'ob tu bakpach. 
6Le yáax jun yáal u núup najilo' cu p'isic ca'ach ca'a p'éel metro'ob yéetel 
veinticinco centímetros u cóochil; u ca'a yáale' ca'a p'éel metro'ob yéetel sesenta 
centímetros u cóochil; u yóox yáale' óox p'éel metro'ob yéetel quince 
centímetros u cóochil; tumen paachile' tu nu'ut'quintaj u p'iisilo'ob le kulnajo', 
u ti'al ma' u pakic le póolbil che'ob yóokol u pakilo'ob le kulnajo'. 
7Le kulnajo' j beeta'ab yéetel tuunicho'ob láaj póola'ano'ob táanxel tu'ux, let 
o'olale' tu cúuchil tu'ux beeta'ab le kulnajo' ma' j u'uya'ab u póolal tuunich mix 
xan u'uya'ab u láak u nu'ucul meyajo'ob beeta'an yéetel hierro. 
8U jool najil u káasab le yáax jun yáalo' ti' yaan tu x no'ojil le kulnajo'; u ti'al u 
na'acal máac ti' le ca'a yáal tac u kuchbal tu óox yáalo' beeta'an ca'ach u 
ebtuunil ch'o'otmanch'o'ot. 
9Le ca j dzo'oc u beetic Salomón le kulnajo', tu pixaj u pakilo'ob yéetel u che'il 
kuulche' jadzutz póola'anil. 
10Tu beetaj xan u láak u núup naj yaan ca'ach tu bakpach tuláacal le kulnajo', 
u ca'anlil ca'ache' ca'a p'éel metro'ob yéetel veinticinco centímetros, cu 
machicubáa ti' u pakil le kulnajo' yéetel u póolbil kuulche'. 
11Yuumtzil túune' tu ya'alaj ti' Salomón: 
12Tu yo'olal le kulnaj táan a beetico', in káat in wa'al ti' teech, wa ca cuxtal je'el 
bix u ya'alic in a'almaj t'aano'ob yéetel in a'almaj xiquino'ob, bey xan wa ca 
dzo'ocbesic tuláacal in nu'ucbe'en t'aano'ob u ti'al ca a beet je'el bix cu 
ya'alique', tene' je'el in dzo'ocbesic le séeb chi' tin beetaj ti' David a taata ta 
wo'olal; 
13Bíin cajlaquen ichil le j israelitaobo', ma' bíin in xúump'at Israel in caajali'. 
14Salomone' tu dzo'ocsaj le kulnajo' 

15Tu pixaj u pakilo'ob ichil le kulnajo', ca'anal tac caabal yéetel u bujbil che'il 
kuulche', bey xan tu pixaj u lu'umil yéetel u che'il pino. 
16Tu pixaj xan yéetel bujbil kuulche' jun yaan nueve metro'ob ca'anal tac caabal 
tu taamile' ca tu nu'ucbesaj u ti'al ca meyajnac Sen Quili'ich Cúuchilil. 
17Cu dzo'ocole' le cu p'áatal líikbal ti' le Sen Quili'ich Cúuchilo', tac tu joole' cu 
p'isic dieciocho metro'ob u chowaquil. 
18Tu tuláacal u pixib che'il ichil le kulnajo' beeta'an yéetel u che'il kuulche', 
póolbil nicte'ob yéetel póolbil yich che'ob tuláacal beeta'an yéetel kuulche'. Ma' 
táan u yila'al mix jun p'éel tuunich. 
19Salomone' tu nu'ucbesaj le Sen Quili'ich Cúuchil te j kulnajo' u ti'al u 
t'alcunta'al u ba'asche'il u nup t'aan Yuumtzil. 
20Le Sen Quili'ich Cúuchil ca'acho' cu p'isic nueve metro'ob u chowaquil nueve 
metro'ob u cóochil nueve metro'ob u ca'analil. Actáan ti' le Quili'ich Cúuchilo', 
Salomone' tu beetaj jun p'éel u multuunil kultaj yéetel u che'il kuulche' ca tu 
beetaj u pi'ixil yéetel oro. 
21Tu pixaj xan yéetel oro ichil le kulnajo' bey xan le Sen Quili'ich Cúuchilo', 
táanil ti' le Sen Quili'ich Cúuchilo' tu dzaj jookenjo'ok oro u ca'aj. 
22Bey túuno' tuláacal le kulnajo' tu pixaj yéetel oro, láili' je'el bix u multuunil 
kultaj yaan ca'ach actáan ti' le Sen Quili'ich Cúuchilo'. 
23Tu beetaj xan u yoochel ca'a túul aj cuxa'an xiknáalo'ob yéetel u che'il olivo, 
u ti'al le Sen Quili'ich Cúuchilo'. U jujun p'éelile' yaan ca'ach can p'éel metro'ob 
ca'a tac táancoch u ca'analil, 
24u jujun dzíit u xiiko'obe' cu p'isic ca'a p'éel metro'ob yéetel veinticinco 
centímetros. Beyo' ti' jun p'éel u ni' tac u láak u ni' u xiiko'ob tu jujun túulile' 
cu p'isic can p'éel metro'ob ca'a tac táancoch. 
25Le ca'a p'éel u yoochel le aj xiknáalo'obo' jun tacáalili' nuuquilo'ob tu ca'a 
p'éelalo'obe' cu p'isico'ob can p'éel metro'ob ca'a tac táancoch, je'el bix beeta'ab 
jun p'éele' bey beeta'abic u láako'. 

26U ca'analilo'obe' láili' can p'éel metro'ob ca'a tac táancoch. 
27Salomone' tu dzáalantaj ichil le Sen Quili'ich Cúuchilo'. U yoochel le aj 
xiknáalo'obo' u xit'majo'ob u xiiko'ob, u xiik jun túule' cu táakal ti' jun tzéel le 
pako', le u láako' tu láak jun tzéel, le u láak u xiiko'obo' tu baatzilo'ob cu 
nupicuba'ob chúumuc ti' le Sen Quili'ich Cúuchilo'. 
28Cu dzo'ocole' Salomone' tu bonaj yéetel oro u yoochel le aj xiknalo'obo', 
29ti' tuláacal u pakilo'ob le kulnaj bey xan paachil yéetel ichile' tu póolaj u 
yoochelo'ob aj xiknalo'ob, bey xan tu póolaj xa'ano'ob yéetel nicte'ob. 
30Tu pixaj yéetel oro yóokol u lu'umil le kulnajo', ichil yéetel táancab. 
31U ti'al u jool le Sen Quili'ich Cúuchilo', tu beetaj jool najo'ob yéetel u che'il 
olivo, u pacabil yéetel u yocomilo'obe' j p'áat cinco u tzéelelo'ob. 
32U ca'a p'éel jool najilo'obo' beeta'an ca'ach yéetel u che'il olivo, tu 
yóokolo'obe' tu póolaj u yoochelo'ob aj xiknalo'ob, bey xan tu beetaj xa'ano'ob 
yéetel nicte'ob; cu dzo'ocole' tuláacal tu pixaj yéetel oro. 
33U ti'al u noj máacanil pak le kulnajo', tu beetaj u yocmailo'ob yéetel u che'il 
olivo, can ti'itz tu beetilac. 
34Le ca'a p'éel jool najo'obo' beeta'ab ca'ach yéetel u che'il pino tu ca'a 
p'éelalo'ob cu pilin suuto'ob, 
35tu póolaj yóokolo'ob u yoochel aj xiknalo'obo', bey xan tu póolaj xa'ano'ob 
yéetel nicte'ob, cu dzo'ocole' tu pixaj yéetel oro. 
36Tu beetaj xan u ich táancabil, yéetel óox tzool póolbil tuunicho'ob bey xan 
jun tzool ocomo'ob che'il kuulche'. 
37Tu can p'éel ja'abil u ajawil Salomone', tu winalil zive', líiksa'ab u 
chuunpakilo'ob u kulnaj Yuumtzil; 
38tu ja'abil once u ajawil, tu winalil Buul, u ocho winalil le ja'abo', dzo'ocbesa'ab 
le kulnaj yéetel tuláacal ba'ax yaan beetbile', je'el bix tuculta'ab u beeta'ale'. 
Siete ja'abo'ob táan u beeta'al tumen Salomón. 

1 Reyes 7 

Salomone' cu beetic u láak najo'ob 

1Salomone' tu beetaj u jalach naj, tu láaj dzo'ocbesaj trece ja'abo'ob. 
2Tu beetaj xan le jalach naj tu kaaba'intaj U káaxil Líbano cu p'isic cuarenta 
yéetel cinco metro'ob u chowaquil, veintidós ca'a tac táancoch u cóochil, yéetel 
trece ca'a tac táancoch u ca'analil, cucha'an tumen can p'éel u tzoolol ocomo'ob, 
u che'il kuulche', tu'ux cu t'áalalo'ob u cuch che'ilo'obe' kuulche'. 
3Le cuch che'oba' cuarenta yéetel cinco u p'éelel, tzola'ano'ob óox t'o'olil, quince 
ti' u jujun t'o'oli', cu t'áalal tu yóokol le ocomo'obo'. Tu yóokole' yaan jujun p'éel 
jadzutz póolbil kuulche'. 
4Yaan ca'ach óox tzoolol calom kiino'ob beeta'ano'ob óox t'o'olil, j dzaabo'ob 
actáan ti' u láako'ob. 
5Tuláacal le jool najo'ob yéetel le calom kiino'obo' can ti'itzo'ob ca'achi' cu 
dzo'ocole' j dzaabo'ob actáan ti' u láako'ob tu yóox tzoolilo'ob. 
6Tu beetaj xan u noj máacan pakil yéetel u yocomilo'ob, u p'iisile' veintidós 
metro'ob ca'a tac táancoch u chowaquil, trece metro'ob ca'a tac táancoch u 
cóochil. Actáan ti'e' tu beetaj u láak u noj máacan pakil yéetel u yocomilo'ob, 
tu beetaj xan u yóokol. 
7Tu beetaj xan u noj máacan pakil p'is óolal wa máacanil ti'ibilil, u ti'al u 
ka'amal tacpoolo'ob, ca tu balaj u pakilo'ob ca'anal tac caabal yéetel u che'il 
kuulche'. 
8Le jalach naj tu'ux cajacbal Salomón ca'acho', yaan ca'ach u táancabil paachil, 
yéetel jun p'éel noj máacan pak je'el bix le yáaxo'obo'. Le jalach naj tu beetaj u 
ti'al u x ch'upul paal faraón u yatane', yaan jun p'éel u noj máacan pakil láili' 
je'el bix le ya'axo'obo'. 
9Tuláacal le meyajo'oba', líikbal tu chuum pakilo'ob tac tu yóok pakilo'obe', bey 
xan tu táan najil tac tu noj táancabile', beeta'an yéetel co'ocoj tuunicho'ob, 

póola'antaco'ob yéetel xota'ano'ob yéetel x kup che'ob je'el bix kabéete', paachil 
bey ichil. 
10U chuun pakilo'ob xane' beeta'an ca'ach yéetel co'oco'oj nucuch tuunicho'ob, 
yane' cuatro metro'ob ca'a tac táancoch ti', u láako'obe' óox p'éel metro'ob 
yéetel sesenta centímetros. 
11U ca'analile' beeta'an xan ca'ach yéetel co'ocoj tuunicho'ob, póola'antaco'ob 
jach tu p'is, yéetel u che'il kuulche'. 
12Tu bakpach le noj táancabo', yaan ca'ach óox t'o'ol tuunicho'ob yéetel jun 
t'o'ol u che'ilo'ob kuulche', bey beeta'anil xan ichil u súut paach yéetel tu 
máacan pakil u kulnaj Yuumtzil. 

Salomone' cu kax t'aan yéetel Hiram 
(2 Cr 2.13-14; 3.15-17) 

13Ajaw Salomone' tu túuxtaj ch'a'abil Hiram tu lu'umil Tiro, 
14leti'e' u yaal ca'ach jun túul x quimen íicham, sijnal tu ch'i'ibalo'ob Neftalí, 
atanta'an ca'ach tumen jun túul j Tiroil sen ma'alob u meyajtic ca'ach bronce'. 
Hirame' yaan ca'ach ti'e' u kaj óolalil yéetel u na'atil u ti'al u beetic je'el ba'axac 
meeyjul bronce u ca'aje'. Bey túuno' j bin tu táan ajaw Salomone' ca tu beetaj 
tuláacal le meyajo'obo'. 
15Tu beetaj ca'a p'éel yibbil ocomo'ob bronce u caajo'ob, cu p'isic ocho metro'ob 
u ca'analil yéetel cinco metro'ob ca'a tac táancoch u bakpach. 
16Tu beetaj xan ca'a p'éel p'iicho'ob bronce u ca'ajo'ob u ti'al j dza'abal tu 
ca'analil tu jo'ol le ocomo'obo'. U ca'analil jujun p'éelil le u p'iicho'obo' ca'a p'éel 
metro'ob yéetel veinticinco centímetros. 
17Tu beetaj xan ca'a p'éel tzaatzalo'ob u ch'otmajuba'ob beyo'ob jookenjooke', 
u ti'al le p'iicho'ob yano'ob ca'anal tu jo'ol le ocomo'obo'; jun p'éel tzaatzal u 
ti'al tu jujun p'éelil p'iich jo'olo'obo'. 
18Tu beetaj xan ca'a t'o'ol granadaob tu bakpach ti' jujun p'éel le tzaatzalo' u 
ti'al u balic u p'iich jo'olo'ob le ocomo'obo', bey tu beetaj ti' tu ca'a p'éelal le 
p'iicho'obo' 

19Le p'iich jo'olo'ob yaan tu yóokol u yocomilo'ob le máacano' cu p'isico'ob 
ca'ach óoli' ca'a p'éel metro'ob, chica'ano'ob ca'ach ti' nicte'ob. 
20Tu bakpach yéetel tu ca'analil tu jujun p'éelil le pich jo'olo'ob tu'ux asab 
cóoche' chica'ano'ob ca'ach ti' chúuj, tu tzéel le tzaatzalo' yaan ca'ach doscientos 
granadaob joka'an ca'a tzoolol ti'ob. 
21Hirame' tu dzaj le ocomo'ob tu máacanil le kulnajo'. Le ca tu dzaj tu cúuchile', 
le x no'oj ocomo' tu dzáa u kaaba'int Jaquín, le x dzíic ocomo' tu dzáa u 
kaaba'int Boaz. 
22U ca'analil le ocomo'obo' cu yila'al bey x dzuula'e'. Bey dzo'oquic u meeyjul 
tuláacal le ocomo'obo'. 

U nu'uculo'ob le kulnajo' 
(2 Cr 4.1—5.1) 

23Hirame' tu beetaj jun p'éel nojoch chulub u ti'al ja' bronce u ca'aj. Wóolis 
ca'achi', cu p'isic can p'éel metro'ob ca'a tac táancoch cóochil, u ca'analil 
ca'ache' ca'a p'éel metro'ob yéetel veinticinco centímetros, u bakpache' trece 
metro'ob ca'a tac táancoch. 
24Tu yáanal u chi' u bakpach le chulub ja'o', tu beetaj ca'a cúul aako'ob yéetel 
u yicho'ob, diez ti' amal cuarenta yéetel cinco centímetros, jun tacáalil 
p'áatico'ob yéetel le chulub ja'o'. 
25Le chulub ja'o' edzecbal tu yóokol doce wacaxo'ob bronce u ca'ajo'ob, óox 
túul ti'obe' cu paacato'ob j xaman, u láak óox túule' j noojol, u láak óox túule' j 
lakin yéetel óox túule' j chikin, u paachil ooco'obe' j p'a'ato'ob tu yáanal le 
chulub ja'ob tumen leti'ob cuchmajil. 
26U piimil le chulub ja'o' yaan ca'ach ocho centímetros ti'; u chi'e' chica'an ti' 
to'il u lool dzuula'e', cu bisic ca'ach cuarenta y cuatro mil litros ja'. 
27Bey xan tu beetaj diez chuuno'ob bronce u ca'aj, yaan ti'ob tu jujun p'éelil jun 
p'éel metro' yéetel ochenta centímetros u chowaquil, bey xan u cóochil, yéetel 
jun p'éel metro treinta centímetros u ca'analil. 

28Bey beeta'anil le chuuno'oba': yaan ca'ach u ca'a p'éel u calapilo'ob taakalo'ob 
ti' jun p'éel u calapil, 
29tu yóokol le calapo'ob yaan ca'ach u yoochelob leóno'ob, u yoochelo'ob 
wacaxo'ob yéetel u yoochelo'ob aj xiknalo'ob. Tu yóokol yéetel tu yáanal le 
wacaxo'ob yéetel le leóno'obo', yaan ca'ach nicte' péet jo'olo'ob jadzudzquintic. 
30Tu jujun p'éelil le chuuno'obo' yaan ca'ach can p'éel u x sutubilo'ob yéetel u 
yóolo'ob bronce u ca'ajo'ob. Ti' u can ti'itzilo'ob le chuuno' tu yáanal le chulub 
ja'o' yaan ca'ach xa'ayo'ob bronce u ca'ajo'ob dzáan ca'ach u nicte'il péet 
jo'olo'ob tu jujun tzéelil. 
31U chi' le chulub ja'o' ti' yaan ca'ach ichil jun p'éel u káasab cu píit máansic, u 
ca'analil cuarenta yéetel cinco centímetros. U chi'e' wóolis ca'achi', le ba'ax 
cuchmaile' yaan sesenta yéetel ocho centímetros u ca'anlil. Yaan xan x t'e'el 
dzíibo'ob póola'ano'ob yóokol u chi', u pacabilo'obe' ma' wóolistaco'obi', ba'ale' 
yaan can ti'itz ti'ob. 
32Le can p'éel x sutubilo'obo' ti' yano'ob ca'ach tu cáapo'obe', u yóolo'ob le x 
sutubo'obo' kalalo'ob tu chuu. U ca'analil jujun p'éel x suutu'ube' sesent y ocho 
centímetros, 
33je'el bix u sutubilo'ob bey u bolano'ob. U yóolo'ob, u x máascab dzipitilo'ob u 
katáabilo'ob yéetel u chúucho'ob le j sutubo'obo' tuláacalo'ob bronce u ca'aj. 
34le can p'éel xa'ayo'ob yaan tu can ti'itzil u chuune', jun táacalili'. 
35U xuul u ca'analile' cu núup'ul yéetel jun p'éel súut paach chi' yaan veintidós 
centímetros ca'a tac táancoch u ca'analil; u cáapo'ob yéetel le u jadzutzilo'ob 
yaan tu ca'analil le chuuno', jun tacáalili'ob. 
36Hirame' tu dzaj yoochelo'ob aj xiknáalilo'ob, leóno'ob yéetel xa'ano'ob tu 
yóokol le cáapo'ob yéetel yóokol ba'ax jadzutzo'obo' cu páajtal u bisico'ob tu 
dzaj u nicte'il péet jo'olo'ob tu bakpach. 
37Bey túun úuchic u beetic le diez chuuno'ob, tuláacal láajquet u yi'ibilo'ob 
yéetel láajquet u p'iisilo'ob. 

38Tu beetaj xan diez chulub ja' bronce u ca'ajo'ob. Cu p'isic jujun p'éelo'obe' jun 
p'éel metro' ochenta centímetros, cu bisic xan ochocientos ochenta litros tu 
jujun p'éelilo'obe' j dza'ab tu yóokol jun p'éel le diez chuuno'obo', 
39cinco chuuno'ob j dzaab tu x no'ojil le kulnajo' yéetel cinco tu x dzíiquil. Le 
nojoch chulub dza'ab tu lakin j noojol tu'ux no'oj le najo'. 
40Hirame' tu beetaj xan cuumo'ob, jo'opo'obo'ob, nucuch laco'ob, bey úuchic u 
dzo'ocsic tuláacal le meyaj kubenta'ab ti' tumen Salomón u ti'al u kulnaj 
Yuumtzil, 
41je'el tuláacal ba'ax tu beetaja', ca'a p'éel ocomo'ob, u wóolis p'iichilo'ob tu 
yóokolo'ob le ocomo'obo', le tzaatzalo'ob úuchic u pixic le p'iicho'obo', 
42le cuatrocientos granadaob u ti'al le ca'a p'éel tzaatzalo'obo', tzola'an ca'a t'o'ol 
tu jujun p'éelil le tzaatzalo'ob iquil pixa'anil le ca'a p'éel wóolis p'iicho'ob 
yano'ob tu ca'analil le ocomo'obo'; 
43diez chuuno'ob, diez chulubo'ob dza'ab ca'ach yóokolo'ob le chuuno'obo', 
44le nojoch chulub u ti'al ja', yéetel le doce wacaxo'ob cuchmailo', 
45cu dzo'ocole' tu beetaj xan le cuumo'ob, le jo'opo'ob yéetel le nucuch laco'obo'. 
Tuláacal le nu'uculo'obo' tu beetaj Hiram ti' Salomón u ti'al u kulnaj Yuumtzil, 
beeta'ab ca'ach yéetel yúultbil bronce. 
46Ajawe' tu yibaje' tu jóochquintaj ti' u patabilo'ob sa'am lu'um tu lu'umilo'ob 
Jordán, chúumuc bejil ti' Suucot yéetel Saretán. 
47Sen ya'ab le nu'uculo'ob bronce u ca'ajo', Salomone' ma' tu 
chi'ichnacuntajubáa u beet u p'i'isili'. 
48Bey xan tu túuxtaj Salomón ca beeta'ac tuláacal u chuca'an nu'uculo'ob yaan 
ca'ach tu kulnaj Yuumtzil: u multuunil kultaj oro u ca'aj, le táas che' oro u ca'aj 
tu'ux ca'ach cu dza'abal le waaj jun páaycunsa'ano'ob u ti'al Yuumtzil, 
49le x t'uchub sáasilo'ob chéen oro u ca'ajo'ob le yano'ob ca'ach actáan ti' le Sen 
Quili'ich Cúuchilo', cinco tu x no'oji' yéetel cinco tu x dzíiquili', yéetel u 
nicte'ob, le sáasilo'obo', yéetel le x nat'abo'ob oro u ca'ajo'obo', 



846 

 

Biblia Maya 
© 1992, Sociedades Bíblicas Unidas. 

 

 
 

 

50u chúujilo'ob ukul, u nu'ucul u ke'exel u kuuchilo'obo, le nucuch laco'obo', le 
u x jo'opobilo'ob, le x p'uuluto'obo, tuláacal beeta'an yéetel chéen oro. Oro xan 
ca'ach u jool najilo'ob le Sen Quili'ich Cúuchil, yaan ichil le kulnajo' bey xan u 
jool najilo'ob le kulnajo'. 
51Le ca j dzo'oc tuláacal le meyajo'ob tu túuxtaj beetbil ajaw Salomón tu kulnaj 
Yuumtzile', tu bisaj Salomón le nu'uculo'ob beeta'an yéetel le oro yéetel le plata' 
jun páaycunta'an tumen David u taata, u ti'al Yuumtzil, ca tu dzaj tu cúuchil 
tu'ux ta'acbesa'al u taakinil u kulnaj Yuumtzil. 

1 Reyes 8 

Cu bisa'al j kulnaj u ba'asche'il nup t'aan 
(2Cr 5.2-14) 

1Salomón túune' tu much'quintaj tu caajil Jerusalén u nuuquilo'ob Israel, yéetel 
u nuuquilo'ob u ch'i'ibalo'ob le j israelitaob, u ti'al u bisico'ob u ba'asche'il u 
nup t'aan Yuumtzil líikbal Sión, tac tu caajal David. 
2Tu kiinil le x qui' óotzil kinbesajil tu winalil Etanim, u siete winalil le ja'abo', 
tu much'quintuba'ob yéetel ajaw Salomón tuláacal le j israelitaobo'. 
3J kucho'ob tuláacal u nuuquilo'ob Israel, le aj kiino'obo' tu ch'a'ajo'ob le 
ba'asche'o' 
4ca tu bisajo'ob pa'ate' yéetel u noj Paselil Much'tal yéetel Ku, bey xan tuláacal 
le quili'ich nu'uculo'ob yano'ob ichil ca'acho', ca j bisa'ab tumen aj kiino'ob 
yéetel j levitaob. 
5Ajaw Salomón yéetel tuláacal u caajil le israelitaobo' tu much'ajuba'ob ca'ach 
tu yéetel, ti' yano'ob ca'ach tu táan le ba'asche' ca'aliquil táan u kubico'ob 
quíimsbil j tamano'ob, yéetel wacaxo'ob mina'an u xooquil. 
6Cu dzo'ocole' le aj kiino'obo' tu bisajo'ob u ba'asche'il u nup t'aan Yuumtzil 
ichil le kulnajo' ca tu dzajo'ob ti' le Sen Quili'ich Cúuchilo', tu yáanal u xiiko'ob 
a xiknalo'ob, 
7lelo'oba' u xit'maj u xiiko'ob tu yóokol u cúuchil tu'ux yaan ca'ach le 
ba'asche'ob, tac u pixico'obe' tu yóokol le ba'asche'o' bey xan u x katáabilo'ob. 

8Ba'ale' u x katabo'obo' sen chowactaco'ob u ni'ob cu yila'al tac ti' le Quili'ich 
Cúuchilo', actáan ti' le Sen Quili'ich Cúuchilo', ba'ale' ma' tu yila'al táancab; bey 
p'áatalil tac bejela'e'. 
9Ichil le ba'asche'o' chéen le ca'a p'éel jay tuunich tu dzaj Moisés tu pu'uquil 
Horeb, yaan xan ichil u jay tuunichililo'ob le nup t'aan tu beetaj Yuumtzil yéetel 
le j israelitaob le ca jóoko'ob Egiptoe'. 
10P'elac jóokico'ob le aj kiino'ob te j Quili'ich Cúuchilo', le múuyalo' tu chupaj 
u kulnaj Yuumtzil, 
11tu yo'olal le múuyalo' le aj kiino'obo' ma' j páatji' u p'áatalo'ob u ti'al u 
kiinbesico'ob le kultajo', tumen u nojbe'enil Yuumtzile' tu chupaj le kulnajo'. 

Salomone' cu jun páaycuntic le kulnajo' 
(2 Cr 6.1-7.10) 

12Salomón túune' tu ya'alaj: Teche', Yuumtzil, a wa'almaj: ichil éekjoche'enil 
cajacbalech 
13Ba'ale' tene' dzo'oc in beetic ti' teech jun p'éel kulnaj u ti'al a cajtal, ca 
cajlaquech u ti'al ja'abo'ob mina'an u xuul 
14Cu dzo'ocole' ajawe' tu sutajubáa actáan ti' tuláacal le j israelitaob, 
wa'alacbalo'obo', ca tu qui' t'antajo'ob 
15táan u ya'alic: Qui'iqui' t'antbil Yuumtzil, u Ku Israel, tumen dzo'oc u 
béeycuntic le ba'ax tu séeb chi'itaj ti' David in taata, le ca tu ya'alaj: 
16Líikbal le kiin ca tin jóokesaj tu lu'umil Egipto in caajal Israel, ma' tin yéeyaj 
mix jun p'éel caaj ichil u ch'i'ibalo'ob Israel u ti'al ca beeta'ac jun p'éel kulnaj 
tu'ux u cajtal in kaaba'e'. Ba'ale' tin yéeyaj David u ti'al u méektáantic in caajal 
Israel. 
17David in taatae', tu dzíiboltaj u beet jun p'éel kulnaj u ti'al u tzicbe'enil 
Yuumtzil, u Ku Israel. 
18Chéen ba'ale' Yuumtzile' tu ya'alaj ti': Ma'alob a tuucul iquil a káat a beet in 
ti'alint jun p'éel kulnaj; 

19ba'ale' ma' teech máax bíin beetiqui', ba'ale' le paal cun yantal techo', leti' bíin 
u beet jun p'éel kulnaj in ti'alinte. 
20Bey túuno', Yuumtzile' dzo'oc u béeycuntic u séeb chi'. Je'el bix tu ya'alaje', 
tene' dzo'oc in jeelintic David in taata, dzo'oc in cutal tu jalach káanche'il Israel, 
dzo'oc xan in beetic jun p'éel kulnaj u ti'al Yuumtzil, u Ku Israel. 
21Dzo'oc xan in jun páaycuntic ichile' jun p'éel cúuchil u ti'al le ba'asche' tu'ux 
yaan le nup t'aan tu beetaj Yuumtzil yéetel c máanja'an ch'i'ibalo'ob le ca tu 
jo'okesajo'ob tu lu'umil Egiptoo'. 
22Cu dzo'ocole' tu sutajubáa Salomón actáan ti' u multuunil u kulta'al 
Yuumtzile', tu táan tuláacal u múuch'cabil le j israelitaob, ca tu tich'aj u kabo'ob 
ca'an, 
23ca tu ya'alaj: Yuumtzil, u Ku Israel: mix te j ca'ano', mix te j lu'uma' yaan jun 
túul Junab Ku je'el bix teche', ca béeycuntic a nup t'aan yéetel ca we'esic a 
wutzil ti' le máaxo'ob cu meyajtiquecho'ob yéetel tuláacal pucsi'ikalo'; 
24dzo'oc a béeycuntic le ba'ax ta séeb chi'itaj ti' a palitzil David in taata, beyo' 
ti' le kiina' ta jun p'éelcuntaj le ba'ax a wa'almaj yéetel le ba'ax ta beetaja'. 
25Let óolale', Yuumtzil u Junab Kuech Israel, béeycunt xan le ba'ax ta séeb 
chi'itaj ti' a palitzil David in taatae'; ma' a cha'ic u p'áatal ma' u yantal ichil u 
ch'i'ilancab máax u ti'al ca culac tu jalach káanche'il Israel, wa u paalal cu 
máano'ob toj yéetel cu cuxtalo'ob ta táan je'el bix cuxlajic leti'e'. 
26Bey túuno', u Kuech Israel, beet ca béeychajac le séeb chi' ta beetaj ti' a palitzil 
David in taata. 
27Ba'ale' ¿Jach tu jaajil je'el u páajtal u cajtal Junab Ku tu yóokol le lu'uma'? 
wa le ca'an yéetel tuláacal u nojochil ma' tu páajtal u kaliqueche', ¿bix je'el u 
páajtal u kaliquech le kulnaj dzo'oc in beetic a ti'ala'? 
28Quex beyo' Yuumtzil in Ku, táan óolt in káat óolal bey xan in káatanquilo'ob; 
u'uy u ka'am awat yéetel u payalchi' a palitzil bejela'e'. 

29Ma' u jáawal a pactic, mix yéetel kiin mix yéetel áakab, ti' le kulnaj a wa'almaj 
a wantala'. U'uy le payalchi' cu beetic ti' teech le a palitzila'. 
30U'uy le ba'ax quin káatica' yéetel le ba'ax cu káatic a caajal Israel, le quéen 
payalchi'inaco'on te j cúuchila'. U'uy te j ca'ano', ti' le cúuchil tu'ux yanecho', 
yéetel dzáa ti' to'on a sa'atsajil. 
31Le quéen yanac máax si'ipil tu yo'olal cu beetic wa ba'ax ti' u láak, cu beeta'al 
u jalach t'aan tu táan u multuunil kultaj te j kulnaja', 
32teche' u'uy te j ca'ano', ca a núuque; beet ba'ax toj ti' a palitzilo'ob. Xotkint le 
máax yaan u si'ipile', ca a beet u lúubul tu yóokol u jaadzil u kasa'anilo'ob, beet 
ba'ax toj ti' le máax mina'an u si'ipil, je'el bix unaje'. 
33Le quéen pa'abac u muuk Israel tumen u aj p'eeco'ob úuchic u 
kebanchajalo'ob ti' teche', wa cu dzo'ocol u pa'abal u muuk cu suut ti' teech u 
qui'iqui' t'ant a kaaba'e', bey xan ichil u payalchi' cu káat óolal ti' teech te j 
kulnaja', 
34U'uy te j ca'ano' ca a sa'ats u keban, beet u suut te j lu'um ta dzaj ti' u 
máanja'an ch'i'ibalo'obo'. 
35Wa yaan yáax kiin yéetel ma' tu káaxal ja' tumen j kebanchaj le caaja', wa cu 
dzo'ocole' cu payalchi' te ta cúuchila', bey xan cu qui'iqui' t'antic a kaaba', yéetel 
cu cáantic u keban tu yo'olal le ja'adz tu bisajo', 
36teche' u'uy te ta ca'anilo', yéetel sa'ats u keban a palitzilo'ob, a caajal Israel, 
e'es ti'ob le ma'alob bej tu'ux u najmal u bino'obo'. Túuxt túun ja' ti' le lu'um, le 
ta dzaj u ti'alint a caajala'. 
37Le quéen yanac te j lu'uma', wi'ij wa báan quíimil, wa cu tijil le paakalo'ob tu 
yo'olal yáaxkiin, wa cu taal báan cuuxumilo'ob, wa sáak, wa pokol; le quéen 
bakpachta'ac a caajal u ti'al u ba'atelta'al tumen le aj p'eeco', wa le quéen taalac 
je'el ba'axac kaasil wa koja'anile', 
38-39u'uy túun tuláacal payalchi' wa káat óolal cu beeta'al tumen je'el máaxac, 
wa tumen tuláacal a caajal Israel, wa quéen u tich' u kabo'ob ich payalchi' tu 

tojil le kulnaja', le quéen u yilo'ob u numyajo'ob yéetel u yaayaj óolalo'obe'. 
U'uy ta ca'anil tu'ux cajacbalecho', ca a dzáa a sa'atsajil, ta'acbesabáa u ti'al ca 
a dzáa ti' jujun túule' je'el bix cu najmatic ba'ax tu beetaje', tumen chéen teech 
a wojel ba'ax cu tuclic u pucsi'ikal máac. 
40Beyo' bíin u tziquecho'ob ca'aliquil cuxa'ano'ob te j lu'um ta dzaj ti' u 
máanja'an ch'i'ibalo'oba'. 
41Quex wa jun túul j táanxel lu'umil, tu yo'olal a kaaba' cu taal náachil 
42u ti'al j payalchi' ta kulnaj (tumen yaan u yu'uba'al u ya'ala'al a nojoch kaaba' 
yéetel u nojochil a páajtalilo'), 
43teche' u'uy te j ca'an, tu'ux caja'anecho', ca a dzáa ti' tuláacal le ba'ax cu káatic 
ti' teech, u ti'al ca kaj óolta'ac tumen tuláacal u cajnáalilo'ob le lu'uma', u ti'al 
ca u tziquecho'ob je'el bix cu beetic a caajal Israele', ca u yojéelto'obe' a kaaba'e' 
cu ch'a'a chi'ita'al ti' le kulnaj tin beetaj a ti'alta. 
44Le quéen jóokoc a caajal u ba'atelt u aj p'eeco'ob, je'el tu'ux ca a túuxto'obe', 
wa cu payalchi' tu tojil le noj caaj ta yéeyaj, yéetel tu tojil le kulnaj tin beetaj 
a ti'alinta', 
45teche' u'uy te j ca'ano' u payalchi' yéetel u káat óolal, u ti'al ca a wáant yéetel 
ba'ax cu beetic. 
46Le quéen kebanchajaco'ob, tumen mix máac ca p'áatac ma' u kebantal, teech 
túune' ca p'u'ujul tu yéetelo'ob ca kubico'ob tu kab u aj p'eeco'ob u ti'al u 
bisa'alo'ob cuxa'ano'ob tu lu'umo'ob, náach wa naadze', 
47wa te j lu'um tu'ux bisa'abo'ob, cu suuticuba'ob ti' teech, cu káat óolalo'ob 
yéetel cu kaj óoltico'ob dzo'oc u kebanchajlo'ob bey xan tu beetajo'ob ba'al 
kaase', 
48wa cu suuto'ob ti' teech yéetel tuláacal u pucsi'ikalo'ob bey xan yéetel tuláacal 
u yóolo'ob te tu lu'um u aj p'eeco'ob tu'ux j bisa'abo'ob palitziltbilo'ob, wa cu 
payalchi'ob tu tojil le lu'um ta dzaj ti' u máanja'an ch'i'ibalo'ob, yéetel ti' xan le 
caaj ta yéeyajo' bey xan tu tojil le kulnaj tin beetaj ti' techo', 

49teche' u'uy u payalchi'ob yéetel u káat óolalo'ob te j ca'an u cúuchil tu'ux 
yanecho', ca a wáanto'ob ti' u ba'aluba'ob. 
50Sa'ats u keban a caajal, sa'ats u j ma' u'uyaj t'aano'ob ti' teech. Beet u ch'a'abal 
óotzil ti'ob tumen máaxo'ob j bise. 
51Tumen a caajale' ba'al a ti'al; teech ta jóokesaj tu lu'umil Egipto, bey ca'ach 
jun p'éel u chujcabil tu'ux cu yi'ibil máascabe'. 
52Táan óolt túun u payalchi' a palitzil yéetel u káat óolal a caajal Israel. ¡Ku, 
ch'e'en xiquinto'on le quéen káat óolnaco'on ti' teech! 
53Tumen teche' Yuumtzilech, ta jun páaycunsajo'ob bey ba'al a ti'alo'ob ichil 
tuláacal u caajilo'ob yóokolcaab, je'el bix ta wa'aljilac tu chi' a palitzil Moisés, 
le ca ta jóokesaj tu lu'umil Egipto c úuchben ch'i'ibalo'ob. 
54Le ca'aj tu dzo'ocsaj u payalchi' Salomón yéetel u káat óolal ti' Yuumtzile', 
lela' tu beetaj xolocbal tu táan u multuunil kultaj u tich'maj u kabo'ob tac ca'an, 
55j wa'alaj ca tu qui' t'antaj tuláacal le j israelitaob, táan u ya'alic yéetel 
ka'amcach t'aan: 
56¡qui'iqui' t'antbil Yuumtzil tumen tu dzáa jéedzel ti' u caajal Israel, je'el bix tu 
séeb chi'itaje'! tumen ma' jáawac u béeycuntic mix jun p'éel le ma'alob séeb chi' 
tu beetaj tu chi' Moisés u palitzil. 
57Bejela'e' ti' ca yanac Yuumtzil Ku ichilo'on je'el bix úuchic u yantal tu yéetel 
c máanja'an ch'i'ibalo'obe'. Ma' u p'atico'on mix u tu'ubsico'on, 
58ba'ale' u chin c pucsi'ikal ti' leti' u ti'al ca c beet tuláacal ba'ax u káat yéetel u 
ti'al ca c dzo'ocbes u nu'ucbe'en t'aano'ob, u ya'almaj t'aan yéetel u ya'almaj 
xiquino'ob tu túuxtaj ca dzo'ocbesa'ac tumen c máanja'an ch'i'ibalo'ob. 
59Le ba'alo'ob dzo'oc in káatic ti' Yuumtzil c Kue' ka'ajac ti', bulkiin yéetel buul 
áakab, u ti'al u beetic ba'ax toj ti' u palitzil yéetel ti' Israel u caajal, je'el bix 
ka'abéetile', 
60u ti'al xan ca kaj óolta'ac tumen tuláacal u múuch' caajilo'ob yóokolcaabe', 
Yuumtzile' leti' Junab Ku, mina'an u láak. 

61Let o'olale', te'exe' jaajchajac a wóolale'ex ti' Yuumtzil c Ku, dzo'ocbese'ex u 
ya'almaj t'aano'ob beete'ex u nu'ucbe'en t'aano'ob je'el bix ti' le kiina'. 
62Cu dzo'ocol lela' ajaw yéetel tuláacal Israele' tu kubajo'ob quíimsbil 
ba'alche'ob ti' Yuumtzil. 
63Salomone' tu kubaj ti' Yuumtzil veintidós mil wacaxo'ob yéetel ciento veinte 
mil j tamano'ob, u ti'al u quíimsbil ba'alche'il ca bisajbáil. Bey úuchic u jun 
páaycunta'al tumen ajaw yéetel tuláacal le israelitaob u kulnaj Yuumtzil. 
64Láili' ti' le kiino' ajawe' tu jun páaycuntaj u chúumuc le táancab yaan actáan 
ti' u kulnaj Yuumtzilo', ti' tu kubaj le tóocbil ba'alche'ob, ti'ibil óolal jejeláas 
janalbe'en neeko'ob yéetel u tzaatzel u quíimsbil ba'alche'il ca bisajbáil, tumen 
u multuunil kultaj bronce u ca'aj yaan ca'ach tu táan Yuumtzilo', chichan u ti'al 
tuláacal le tóocbil ba'alche'ob, u ti'ibil óolalil jejeláas janalbe'en neeko'ob yéetel 
u tzaatzel le u quíimsbil ba'alche'ilo'ob ca bisajbáilo'. 
65Ti' le kiinaco' Salomón bey xan sen ya'ab máaco'ob j taalo'ob ca'ach líikbal tu 
jool Hamat tac tu t'o'ol ja'il Egiptoe', tu kiinbesajo'ob u qui'imac óolalil 
máacano'ob ti' u nojbe'enil Yuumtzil c Ku, yéetel u láak siete kiino'ob; tu 
pa'te'ile' catorce kiino'ob le cha'ano'. 
66Tu láak kiine' tu ya'alaj ti' le caajo' ca suunaco'ob tu yotocho'ob, leti'obe' tu 
qui' t'antajo'ob ajawe', ca j suunajo'ob tu yotocho'ob qui'imac u yóolo'ob tu 
yo'olal tuláacal le utz tu beetaj Yuumtzil ca'ach ti' David, u palitzil yéetel ti' u 
caajil Israel. 

1 Reyes 9 

Kue' cu beetic jun p'éel nup t'aan yéetel Salomón 
(2 Cr 7.11-12) 

1Le ca j dzo'oc u beetic Salomón u kulnaj Yuumtzil, bey xan u jalach naj yéetel 
tuláacal ba'al tu yóoltaj u beete', 
2chíicpaj Yuumtzil ti' tu ca'a téen, je'el bix chíicpajic ca'ach ti' Gabaone', 

3ca tu ya'alaj ti': Dzo'oc in wu'uyic a payalchi' yéetel le káat óolal ta beetaj ti' 
teno', dzo'oc xan in jun páaycuntic le kulnaj ta beetaj u ti'al u cajtal in kaaba'. 
U ti'al ja'abo'ob mina'an u xuul. Yaan in canantic ma' bin tu'ubuc ti' teen. 
4Ba'ale' wa ca ma'alob cuxtal tin táan je'el bix tu beetilac David a taata, yéetel 
tuláacal u tojil a pucsi'ikal, iquil a beetic tuláacal ba'ax dzo'oc in wa'alic yéetel 
a dzo'ocbesic in wa'almaj t'aano'ob yéetel in a'almaj xiquino'obe', 
5tene' bíin in jedzcunt a ajawil tu lu'umil Israel, u ti'al ja'abo'ob mina'an u xuul 
je'el bix tin séeb chi'itilac ti' David a taata, le ca tin wa'alaj ti' mix bikin bíin u 
binet jun túul u ch'i'ibal u ti'al j cutal tu jalach káanche'il Israel. 
6Ba'ale' wa te'ex yéetel a paalale'ex ca náachcunticaba'ex ti' teen yéetel ma' ta 
dzo'ocbesique'ex in nu'ucbe'en t'aano'ob yéetel in wa'almaj t'aano'ob in dzaamaj 
ti' te'exe', tumen ca meyajtique'ex yéetel ca kultique'ex u yaanal kuobe', 
7tene' bíin in wáalcabans Israel ti' le lu'um in dzaamaj ti'o', bíin in tzel tin táan 
le kulnaj dzo'oc in jun páaycuntico', Israel túune' bíin p'áatac u ti'al che'ejtbil 
mantadz ichil tuláacal le múuch' caajo'obo'. 
8Wa tu yo'olal le kulnaja', yaan u su'utul jun p'éel nojoch tucub ju'uju'ut najil, 
tuláacal le máax bíin máanac naadz ti'e' yaan u ja'akal yóol yéetel yaan u 
che'ejtic ca'aliquil táan u káat chi'itic ba'axten tu beetaj Yuumtzil bey ti' le 
múuch' caaja', bey xan ti' le kulnaja'. 
9Bíin túun núuca'ac ti' tu yo'olal tu xúump'attajo'ob Yuumtzil u Junab Ku, le 
máax jóokeso'ob u máanja'an ch'i'ibalo'ob Egiptoe', yéetel tu yo'olal xan tu 
pechilajuba'ob u kulto'ob yéetel u meyajto'ob u láak kuob; let óolal Yuumtzile' 
tu beetaj u taal tu yóokolo'ob le nojoch kaaso'. 

Salomone' cu beetic u láak meyajo'ob 
(2 Cr 8.1-18) 

10J máan veinte ja'abo'ob dzo'ococ u beetic Salomón le ca'a p'éel najo'obo', u 
kulnaj Yuumtzil yéetel u jalach naj, 

11u ti'al lelo' u ajawil Tiroe' tu dzaj ti' Salomón u che'ilo'ob kuulche' yéetel pino, 
bey xan tuláacal le oro tu yóoltaje'. Tu yo'olal lelo' ajaw Salomone' tu kubaj 
xan ti' Hiram veinte caajo'ob tu lu'umil Galilea. 
12Ba'ale' le ca j bin Hiram u yil le caajo'ob j dzaab ti' tumen Salomono', ma' j 
utzchajo'ob tu yichi', 
13ca tu ya'alaj: ¿Ba'ax caajilo'ob dzo'oc a dzáic ti' teen beya', in láak? Let o'olale' 
ti' le lu'um tu'ux yaan ca'ach le caajo'obo' tu dzaj u kaaba'int Cabul, le 
kaaba'oba' leti' yaan ti'ob tac bejela'e'. 
14Le oro tu túuxtaj ca'ach Hiram ti' ajaw Salomono', tu p'isaj tres mil 
novecientos sesenta kilos. 
15Let o'olale', le meyaj x ma' bo'olil tu dzaj ajaw Salomón u ti'al u beetic u 
kulnaj Yuumtzil, yéetel u jalach naj, le táax but' yéetel u tuulumilo'ob 
Jerusalén, yéetel u caajilo'ob Hazor, Meguido yéetel Gezere', leti' lelo'oba': 
16faraón u ajawil Egiptoe', dzo'oc ca'ach kuchul dzo'oc xan u toquic ca'ach u 
caajil Gezer; cu dzo'ocole' tu tóocaj, ca tu quíimsaj tuláacal le j cananeob 
cajacbalo'ob te j caajo', cu dzo'ocole' tu kubaj bey u mu'ujul ti' u x ch'upul paal, 
u yatan Salomón. 
17Salomón túune' tu yutzquintaj Gezer, Bet-horón u caabalil, 
18Baalat yéetel Tamar, tu x tocoy lu'umil Judá. 
19Tu yutzquintaj xan tuláacal le caajo'ob tu'ux cu kalic ca'ach le ba'axo'ob cu 
jaanta'alo'obo', bey xan u máacanilo'ob u ti'al u ka'alal bolano'ob, u yotoch j 
nat' tzíimino'ob yéetel tuláacal le ba'ax tu yóoltaj u beet Jerusalén, Líbano' 
yéetel ti' tuláacal le u lu'um yaan yáanal u méektáano'. 
20Le j amorreob, hititaob, ferezeob heveob yéetel jebuseob le máaxo'ob ma' j 
israelitaobe', 
21u káat ya'ale' u paalalo'ob, le máaxo'ob j p'áato'ob pachal ti'ob te j lu'um, ma' 
páatchaj u xu'ulsa'alo'ob tumen le j israelitaobo', Salomone' tu beetaj u mukul 
meyajo'ob, bey p'áatico'ob tac bejela'e'. 

22Ba'ale' ma' tu beetaj u mukul meyaj mix jun túul israelita bey palitzile', tu 
dzajuba'ob aj ba'atelo'ob, náacomo'ob, aj dzíibo'ob u nuuquilo'ob aj ba'atelo'ob 
yéetel u méektáano'ob u ti'al u bolanilo'ob ba'atel yéetel aj nat' tzíimino'ob. 
23Le aj ilaj meyajo'ob, yaan ca'ach ti' Salomón u ti'al ilic ca'ach u beeta'al le 
meyajo'obo' quinientos cincuenta u túulul leti'ob nu'ucbesic ca'ach u meyajo'ob 
le máaco'obo'. 
24U x ch'upul paal faraone' j luk tu caajil David u ti'al u bin te jalach naj tu 
beetaj Salomón u ti'al leti'. Leti' túune' tu beetaj u táax bu'ut'ul. 
25Óox téen ti' jun ja'abe', Salomone' cu kubic tóocbil ba'alche'ob yéetel u 
quíimsbil ba'alche'ilo'ob ca'a bisajbáil, tu yóokol le u multuunil kultaj tu beetaj 
u ti'al Yuumtzilo', cu tóoquic xan poom tu táan Yuumtzil. Bey dzo'oquic u 
beeta'al le kulnajo'. 
26Ajaw Salomone' tu beetaj xan cheemo'ob te j Ezion-geber, le yaan tu tzéel 
Elat, tu jáal le chac ka'anabo', tu lu'umil Edom. 
27Hirame' tu túuxtaj cheemo'ob ti' u jo'ol póopo'ob, u yojelo'ob u meeyjul 
ka'anab yéetel u kaj óolalo'ob le ka'anabo', pa'ate' yéetel u jo'ol póopo'ob 
Salomón, 
28kucho'ob Ofir, tu'ux tu ch'a'ajo'ob óoli' catorce mil kilos oro ca tu bisajo'ob ti' 
ajaw Salomón. 

1 Reyes 10 

U x ajawil Sabáe' j bíin u xíimbalt Salomón 

1-2U x ajawil Sabáe' tu yu'ubaj u tzicbalil le nucuch ba'alo'ob cu beetic ca'ach 
Salomón u ti'al u nojbe'enil Yuumtzil, ca j bin Jerusalén u ti'al u yila'a wa jaaj, 
yéetel u ti'al u beetic káat chi'ob talamtaco'ob. J kuch yéetel nojoch tzicbe'enil, 
tu bisaj camello'ob u cuchmajo'ob qui'iboc ba'alo'ob, ya'abcach oro yéetel 
jadzutz tuunicho'ob. Le ca'aj kuch tu táan Salomone' tu káat chi'itaj ti' tuláacal 
ba'axo'ob tu tucultaj u káat chi'itic ti'e'. 

3Salomone' tu núucaj ti' tuláacal u káat chi'ob. Ma' j yanji' mix jun p'éel káat 
chi' ma' tu núucaji'. 
4Le ca tu yu'ubaj x ajaw Sabá buca'aj u yojéelaj Salomón, yéetel le ca tu yilaj 
le jalach naj u beetmajo', 
5bey u qui'iqui' janalo'ob, le cúuchilo'ob tu'ux cajacbalo'ob u nuuquil u aj 
meyajo'obe', u ma'alob búuc u palitzilo'ob, u aj dzaa ukulo'ob, yéetel le tóocbil 
ba'alche'ob cu kubic te j kulnajo', j p'áat jaka'an u yóol, 
6ca tu ya'alaj ti' ajaw: Le ba'ax tin wu'uyaj u ya'ala'al tin lu'umil tu yo'olal le 
ba'axo'ob ca beetic, yéetel buca'aj a wojéelaje', jach jaaj; 
7ba'ale' chéen páatji' in wocsic tin wóol iquil taaliquen bejela'e' yéetel tumen 
dzo'oc in wilic jach tin wichil. Jach tu jaajile' ma' j tzicbalta'ab ti' teen mix u 
táancochil a na'at, tumen a kaj óolal yéetel a ayikalile' asab ya'ab ti' le tin 
wu'uyaj u ya'ala'alo'. 
8¡Buca'aj qui' utzil yanilo'ob wal a watano'ob, yéetel buca'aj qui'imac óolal wal 
u yu'ubicuba'ob a j palitzilo'ob, mantadz yano'ob ta tzéel táan u yu'ubico'ob a 
t'aano'ob yéetel na'at! 
9¡Qui'iqui' t'anta'ac Yuumtzil a Junab Ku, máax tu yilaj yéetel utz ca tu kubaj 
ti' teech u ajawil Israel! ¡Tu yo'olal u yaacunaj Yuumtzil ti' Israele' mantadz tu 
dzajech xan ajawil u ti'al a toj méektáantic yéetel ti'ibil bejil! 
10Cu dzo'ocole' leti'e' tu kubaj ti' ajaw tres mil novecientos sesenta kilos oro, 
yéetel sen ya'ab qui'iboc ba'alo'ob bey xan jadzutz tuunicho'ob. Mix jun téen 
kuchuc ca'ach tu lu'umil Israel ya'abcach qui'iboc ba'alo'ob je'el bix le tu síaj u 
x ajaw Sabá ti' j ajaw Salomón. 
11U múuch'ul u cheemilo'ob u coonol Hiram tu taasajo'ob u oroil Ofir, tu 
taasajo'ob xan ya'abcach u che'il sándalo' yéetel co'ocoj jadzutz tuunicho'ob. 
12Yéetel le u che'il sándaloo' tu beetaj ajaw Salomón barandaob u ti'al u kulnaj 
Yuumtzil yéetel u ti'al u jalach naj, tu beetaj xan arpaob yéetel salteriob u ti'al 
le aj paxo'obo'. Mix jun téen taasa'ac ca'ach, mix ila'ac sen ya'ab u che'il sándalo. 

13Ajaw Salomone' tu dzaj ti' x ajaw Sabá tuláacal ba'ax tu káataj, pa'ate' yéetel 
le ba'ax tu yóoltaj u dzáa tu kabile'. Cu dzo'ocole' x ajawe' suunaj tu lu'um 
láakinta'an tumen u palitzilo'ob. 

U nojba'alil yéetel u ayikalil Salomón. 
(2 Cr 9.13-24) 

14Le oro cu kamic ca'ach Salomón amal ja'abo'obo', cu chuquic veintidós mil 
kilos, 
15ma' ch'a'an u xooquil le páatan cu bo'otico'ob le j coonolo'ob, yéetel le j dzaa 
taakino'ob je'el bix tuláacal u ajawilo'ob Arabia, bey xan u méektáanilo'ob le 
lu'umo'. 
16Ajaw Salomone' tu túuxtaj beetbil doscientos nucuch chimalo'ob bokolbil oro 
u ca'ajo'ob, meyajnaj seis kilos oro ti' u jujun p'éelil. 
17Tu túuxtaj beetbil xan trescientos mejen chimalo'ob, meyajnaj máanja'an jun 
p'éel kilo ca'a tac táancoch bokbil oro ti' u jujun p'éelil, ca tu dzaj tu jalach naj 
cu kaaba'intic u Káaxil Líbano. 
18Tu túuxtaj beetbil xan jun p'éel nojoch jalach káanche' marfil u ca'aj ca tu 
ya'alaj ca bo'onoc yéetel chéen oro. 
19Yaan ca'ach seis u ebtuunilo'ob ti' le jalach káanche'o'; tu náac paache' yaan 
ca'ach jun p'éel u wóolis yu'ub, yéetel u kabo'ob ti' jujun tzéel u dzaamail tu 
yicnal ca'ache' yaan ca'a p'éel yoochel leóno'ob wa'alacbalo'ob. 
20Yaan xan ca'ach u yoochel doce leóno'ob wa'alacbalo'ob ti' u jujun tzéel le 
seis ebtuuno'obo', ¡Mix jun téen beeta'ac ti' mix jun p'éel ajawil wa ba'ax beyo'! 
21Tuláacal xan le u nu'ucul ukul cu meyaj ti' ajawe' beeta'an ca'ach yéetel oro, 
bey xan tuláacal u nu'uculo'ob janal yaan tu jalach naj tu U káaxil Líbano, mix 
ba'al beeta'an ca'ach yéetel plata tumen tu kiinilo'ob Salomone' ma' co'oj u 
tojoli', 
22tumen le u cheemo'ob ajaw yaan ca'ach Tarsise', cu cóojolo'ob chéen jun téen 
ti' óox p'éel ja'ab, pa'ate' yéetel u cheemo'ob Hirame', cu taasico'ob ca'ach, oro, 
plata, marfil, j ma'axo'ob yéetel ajaw úulumo'ob. 

23Ajaw Salomone' pitmáanja'an u ayikalil yéetel u kaj óolal ti' u ajawilo'ob 
yóokolcaab. 
24Tuláacal u cajnáalilo'ob yóokolcaabe' u káat ca'ach u yilo'ob yéetel u 
yu'ubo'ob le ojéejlajil j dzaab ca'ach ti' tumen Junab Kuo', 
25cu bisa'al ti' jujun ja'ab jun p'éel siibal: ba'alo'ob beeta'an yéetel plata, oro, 
suyemo'ob, u nu'uculo'ob ba'atel, qui'iboc ba'alo'ob, tzíimino'ob yéetel x 
burraob. 

Salomone' cu manic bolano'ob bey xan tzíimino'ob. 
(2 Cr 1.14-17; 9.25-28) 

26Salomone' tu much'quintaj bolano'ob yéetel j nat' tzíimino'ob. Yaan ca'ach ti'e' 
mil cuatrocientos bolano'ob yéetel doce mil j nat' tzíimino'ob, lelo'oba' tu 
dzajo'ob ti' u cúuchililo'ob u bolanilo'ob ba'atel yéetel u ti'al u canantico'ob 
jalach naj Jerusalén. 
27Ajawe' tu beetaj ca yanac Jerusalén ya'abcach plata je'el bix u ya'abil 
tuunicho'ob; yéetel ca ya'abchajac kuulche' je'el bix ya'abil le x ko'ocho'ob yaan 
ti' le táax lu'umo'. 
28Le tzíimino'ob u ti'al Salomono' cu ch'a'abalo'ob Muzri yéetel Ciliciae' u ti'al j 
bisbil ti', tumen le máaxo'ob kubenta'an ti'ob tumen ajawe' ti' cu manico'obo'. 
29Jun p'éel bolan cu ma'anal Egiptoe' cu tojoltic seiscientos plata taakin, jun 
túul tzíimine' ciento cincuenta. Tuláacal u ajawilo'ob hititaob yéetel siriob cu 
manico'ob ti' u aj coonolo'ob Salomón. 

1 Reyes 11 

Salomone' cu kultic beetbil kuob. 

1Ajaw Salomone' tu yaabiltaj u x ch'upul paal faraón, bey xan tu yaabiltaj u 
láak ya'abcach co'olelo'ob x táanxel lu'umilo'ob: x moabitaob, x amonitaob, x 
edomitaob, x sidomitaob yéetel x hititaob; 
2u co'olelilo'ob le múuch' caajo'obo', u ya'almaj ca'ach Yuumtzile' ma' unaj u 
dzo'ocol u beel le j israelitaob x yéetelo'obi', tumen je'el u beetico'ob u kéechel 

u pucsi'ikalo'ob tu paach le beetbil kuobo'. Ba'ale' Salomone' tu yaabiltaj le 
co'olelo'obo' ca tu nupubáa tu yéetelo'ob. 
3Yanji' setecientos u yatano'ob, x ch'upul paalal taalaja'ano'ob ti' u ki'ikel 
ajawo'ob, yéetel trecientos u x keecho'ob u yéet cajtalo'ob, lelo'oba' tu 
beetajo'ob u kéechel u pucsi'ikal Salomón. 
4Le ca'aj nuxibchaj Salomone' beeta'ab u kéechel u pucsi'ikal tumen u yatano'ob 
u ti'al u bin tu paach beetbil kuob, tumen ma' jach u kububáa ca'ach ti' Yuumtzil 
u Ku, je'el bix tu kubilacubáa David u taatae'. 
5Salomone' tu kultaj Astarté, u x ku le j sidoniobo', tu kultaj xan Milcom, jun 
túul j p'ecbe'en ku le j amonitaobo'. 
6Bey túuno' le ba'alo'ob tu beetaj Salomono' kaas lúubic tu táan Yuumtzil tumen 
ma' j bin tu paach tu yéetel jaaj óolal, je'el bix David u taatae'. 
7Ti' le kiino' Salomone' tu beetaj te j pu'uc yaan tu lakin Jerusaleno', jun p'éel 
kulnaj u ti'al Quemos u j p'ecbe'en ku le Moabitaob yéetel ti' Moloc, u j p'ecbe'en 
ku le j amonitaobo'. 
8Bey tu beetilac u ti'al tuláacal u táanxel lu'um yatano'ob, leti'obe' cu kubico'ob 
poom yéetel quíimsbil ba'alche'ob ti' u kuob. 
9Yuumtzil u Junab Ku Israele' p'u'uj tu yéetel Salomón tumen u pucsi'ikale' tu 
tzelaj ti' le máax chíicpaj ti' ca'a téene' 
10Yuumtzile' u ya'almaj ca'ach ti' Salomón ma' u kultic u láak kuob, ba'ale' leti'e' 
ma' tu yu'ubaj le ba'ax a'ala'ab ti' tumen Yuumtzilo'. 
11Le t óolale' Yuumtzile' tu ya'alaj ti' Salomón: Tu yo'olal ta beetaj le ba'alo'ob 
beyo', ma' xan ta dzo'ocbesaj u ya'almaj t'aanilo'ob le nup t'aan tin wa'alaj ti' 
teche', bíin in ca'aj in lukes ti' teech le ajawila' u ti'al ca in dzáa ti' jun túul a 
palitzil. 
12Ba'ale' tu yo'olal in yaabilaj ti' David a taatae', ma' bíin in beet ca'aliquil 
cuxa'anechi', ba'ale' yaan in lukesic ti' a paal. 

13Quex ma' bíin in lukes tuláacal u ajawilil: tumen yaan in p'atic jun p'éel u 
múuch' u cajtalil u láaktzililo'ob, tu yo'olal in yaabilaj ti' a taata yéetel ti' 
Jerusalén, le caaj in yéeymajo'. 
14Yuumtzil túune' tu beetaj u líikil jun túul aj p'eec u ti'al u ba'atelt Salomón; 
Hadad, jun túul edomil, cu taalbal ti' u ch'i'ibal u ajawil Edom. 
15Le ca pa'ab u muuk u caajilo'ob Edom tumen Devide', Joab u náacom le u aj 
ba'atelo'ob, j bin u ti'al u muc le j quíimo'ob ich ba'atelo', tu quíimsaj tuláacal 
u j xiibilo'ob Edom; 
16j p'áat buul seis winalo'ob tu lu'umil Edom tu yéetel tuláacal le j israelitaob, 
tac ca tu xu'ulsaj tuláacal u xiibilo'ob Edom. 
17Ba'ale' Hadad, ca'aliquil chan paal ca'ache', j púudz Egipto tu yéetel dze'edzec 
u yéet lu'umilo'ob u palitzilo'ob ca'ach u taata. 
18Jóoko'ob Madiane' ca j kucho'ob Parán, tu'ux tu ch'a'ajo'ob dze'edzec xiibo'ob 
u ti'al u meyajtico'ob. J kucho'ob Egiptoe' ca j bino'ob tu táan faraón u ajawil 
Egipto, faraone' tu dzaj naj ti'ob yéetel janal, ca tu síaj lu'umo'ob ti'ob. 
19Hadade' j kuch u náajalt u yutzil faraón, ca j dza'ab ti' u ti'al u yatanint u 
quiic Tahpenes u yatan faraón. 
20U quiic Tahpenese' tu síijsaj ti' Hadad jun túul paal tu kaaba'intaj Genubat, 
ch'íijsa'ab tumen Tahpenes tu jalach naj faraón, pa'ate' yéetel u paalal. 
21Ba'ale' le ca tu yojéeltaj Hadad tu caajil Egipto, dzo'oc u quíimil David, bey 
xan dzo'oc u quíimil Joab u náacom aj ba'atelo'obe', tu ya'alaj Hadad ti' faraón: 
Cha'a in suut tin lu'um. 
22Faraone' tu núucaj ti': ¿ba'ax téen a káat suut ta lu'um? ¿Yaan wa ba'ax cu 
bineltic ti' teech way tin wicnale'? Hadade' tu núucaj: Mix ba'al cu bineltic ti' 
teen, ba'ale' quin káat óoltic ti' teech ca cha'a' in suut. 
23Kue' tu beetaj xan u líikil Rezón u ba'atelt Salomón. Rezone' u paal ca'ach 
Eliada, le máax j púudz ca'ach ti' Hadad-ezer, u ajawil Soba, 

24Rezone' dzo'oc ca'ach u much'quintic wa jay túul j xiibo'ob, leti'e' u nojchil 
jun múuch' oocolo'ob. Le ca j quíimsa'ab u yéet j oocolo'ob tumen Davide', 
Rezone' j bin tu noj caajil Damascoe' ca tu beetajubáa ajaw. 
25U aj p'eec u caajil Israel ca'aliquil cuxa'an ca'ach Salomón, pa'ate' yéetel le 
kaas cu beetic ca'ach Hadade', tumen jach u p'ectmaj ca'ach Israel. Bey kuchic 
Rezón u beet u ajawil siriao' 
26Bey xan Jeroboam, u paal Nabat, j líik u ba'atelt ajaw, Jeroboame' jun túul u 
nojoch aj meyaj ca'ach Salomón, ti' u taalbal ti' u caajil Sereda ti' u ch'i'ibalo'ob 
Efraín, u maamae' jun túul x quimen íicham cu kaaba'intic Zerúa. 
27Jeroboame' j líik u ba'atelt ajawe': tumen Salomone' iquil u táaxcuntic lu'ume', 
tu kalaj ca'ach u t'úut'ul bejil u caajal David u taata. 
28Jeroboame' jun túul j mu'uka'an j xiib u kubmaj ca'ach u yóol ti' ba'ax cu 
beetic, le ca tu yilaj Salomón jach t'a'aj meyaj le j xi'ipalo', tu dzaj u nojochil ti' 
tuláacal u baluba'ob u ch'i'ibalo'ob Jose'. 
29Jun p'éel kiine' jóok Jeroboam tu caajil Jerusalén, te j bejo' tu nuptáantajubáa 
yéetel aj bóobat Ahías j siloil, u tep'majubáa yéetel jun p'éel túumben teep'. Tu 
ca'a túulalo'ob chéen tu juunalo'ob yanilo'ob te j káaxo', 
30Ahiase' tu lukesaj le túumben teep' u dzaamaj ca'acho' ca tu jataj doce u 
xéexet'al 
31ca tu ya'alaj ti' Jeroboam: Ch'a'a' a ti'alint diez u xéexet'alo'ob, tumen 
Yuumtzil, u Ku Israele' cu ya'alic ti' teech: Bíin in ca'aj in lukes le ajawil ti' 
Salomón, u ti'al ca in dzáa ti' teech diez u ch'i'ibalo'ob. 
32Ti' Salomone' bíin in p'at chéen jun p'éeli' tu yo'olal in yaacunaj ti' in palitzil 
David yéetel ti' Jerusalén, le caaj in yéeymaj ichil tuláacal u caajilo'ob u 
ch'i'ibalo'ob Israel. 
33Tumen Salomone' dzo'oc u cúulpachcuntiquen, tu yo'olal táan u kultic 
Astarté, u x ku le j sidoniobo'; táan u kultic Quemos u ku le j moabitaobo'. 
Yéetel táan u kultic Milcom, u ku le j amonitaobo' ma' utz tin wóol ba'axo'ob 

cu beetiqui', yéetel ma' tu dzo'ocbesaj in wa'almaj t'aano'ob yéetel in 
ca'ansajo'ob je'el bix tu beetaj David u taatae'. 
34Chéen ba'ale' ma' bíin in lukes ti' tuláacal le ajawilo', yaan in p'atic bey jalach 
ca'aliquil cuxa'ane', tu yo'olal in yaacunaj ti' in palitzil David máax tin yéeyaj, 
tumen leti'e' tu dzo'ocbesaj in nu'ucbe'en t'aano'ob yéetel in wa'almaj t'aano'ob. 
35Ba'ale' bíin in lukes le ajawil ti' u paal u ti'al ca in kub ti' teech; u káat ya'ale' 
diez u ch'i'ibalo'ob. 
36Chéen jun p'éel u ch'i'ibalo'ob bíin in p'at ti' u paal u ti'al ma' tu'upul u quib 
David in palitzil tin táan, ichil u caajil Jerusalén, le caaj tin yéeyaj u ti'al in 
kaaba'o'. 
37Tene' bíin in ch'a'ech u ti'al ca ajawnaquech yóokol tuláacal le ba'ax a káate' 
yéetel u ti'al u ajawil Israel. 
38Wa ca dzo'ocbesic tuláacal le ba'ax bíin in wa'al ti' teche', wa ca beetic ba'ax 
toj tu táan in wich, wa ca dzo'ocbesic in wa'almaj t'aano'ob yéetel in nu'ucbe'en 
t'aano'ob, je'el bix tu beetaj David in palitzile', tene' bíin yanaquen ta wéetel, 
yéetel yaan in p'atic utzil jedzecnac a ch'i'ibal, je'el bix tin beetilac yéetel u 
ch'i'ibal Davide'; yaan in kubic israel ti' teech. 
39Wa tu yo'olal u ch'i'ibal Davide', yaan in jadzic tu yo'olal lelo', ba'ale' ma' u 
ti'al ya'aabcach ja'abo'obi'. 
40Tu yo'olal lelo' Salomone' tu yóoltaj u quíims Jeroboam; Ba'ale' Jeroboame' j 
púudz Egipto, tu'ux ca'ach cu ajawil Sisac, j p'áat te'elo', tac ca j quíim Salomón. 

Cu Quíimil Salomón 
(2 Cr 9.29-31) 

41U yalab u tzicbalil u cuxtal Salomón, u na'at yéetel tuláacal ba'ax tu beetaje', 
dzíibta'an tu ju'unil u cuxtal Salomón. 
42Salomone' ajawnaj Jerusalén tu yóokol tuláacal Israel cuarenta ja'abo'ob, 
43le ca j quíime' j mu'uc tu caajal David u taata. Cu dzo'ocole' ajawnaj Roboam 
u paal. 



863 

 

Biblia Maya 
© 1992, Sociedades Bíblicas Unidas. 

 

 
 

 

1 Reyes 12 

Bix ca'a jatzchajic u ajawil Israel 
(2 Cr 10.1—11.40) 

1Roboame' j bin Siqueme', tumen tuláacal Israel j bin Siquem u ti'al u dzáic 
ajawil'. 
2Ba'ale' tu yojéeltaj Jeroboam, u paal Nabat, ca'aliquil ti' yaan ca'ach Egiptoe', 
tu'ux tu ta'acbesajubáa ca j púudz ti' ajaw Salomón ca j p'áat cajtali'. 
3Le ca j túuxta'ab j t'anbile', Jeroboam yéetel tuláacal u caajil Israele' j bino'ob 
j t'aan yéetel Roboam, ca tu ya'alajo'ob ti': 
4A taatae' tu sen loolob méektáanto'on bejela'e' teche' sáalcunt j cuuchi', ca c 
meyajtech. 
5Roboame' tu núucaj ti'ob: Xeene'exe' suunaque'ex a wilene'ex ichil óox p'éel 
kiino'ob. Le caajo' j bini, 
6ajaw Roboam túune' j bin u káat chi'it ti' u nucuch wíiniquilo'ob le caajo', le 
máaxo'ob meyajtic ca'ach ajaw Salomón u taata ca'aliquil cuxa'an ca'ache'. Ca 
tu káat chi'itaj ti'ob: ¿Ba'ax ca wa'alique'ex ti' teen u ti'al ca in núuc ba'ax cu 
káatico'ob le máaco'oba'? 
7Leti'obe' tu ya'alajo'ob ti': Wa ca dzáicabáa a meeyajt le caaj bejela'a', bey xan 
ca núuquic ba'ax cu káatico'ob yéetel utzil t'aano'obe', leti'obe' ma' bíin lúubuc 
u yóolo'ob u meyajtiquecho'obi'. 
8Ba'ale' Roboame' ma' tu dzaj óoltaj u t'aano'ob u nucuch wíiniquilo'ob le caajo', 
ba'ale' j bin u yil le táanquelem paalal máaxo'ob u yéet ch'íijaco', cu meyajo'ob 
tu yicnale', 
9ca tu káat chi'itaj ti'ob: ¿Ba'ax ca wa'alique'ex teen u ti'al ca in núuc ti' le 
máaco'ob cu káatico'ob ca in sáalcunt le cuuch j dzaab ti'ob tumen in taatao'? 
10Le j táanquelem paalal u yéet ch'íijaco', tu ya'alajo'ob ti': Ti' le máaco'ob 
dzo'oc u káatico'ob ti' teech ca a sáalcunt le cuuch j dzaab ti'ob tumen a taatae', 
unaj a núuquic ti'ob beya': wa in taata tu dzaj aal cuuch ti' te'exe', tene' asab 
aal cuuch bíin in dzáa ta wóokole'ex, 

11wa leti' tu dzaj jun p'éel cuuch aale' tene' bíin in beet u asab aaltal; wa leti' 
cu jadzique'ex ca'ach yéetel u jíijilal kéewelo'obe', tene' yaan in jadzique'ex 
yéetel jadzabo'ob yaan u ni'ob fierro u ca'aj. 
12Tu yóox p'éel kiine' suunaj Jeroboam yéetel tuláacal le caaj tu táan Roboam, 
je'el bix tu ya'alaj ca'ach ajawo'. 
13Ba'ale' kaas núuca'abic u t'aano'ob tumen ajaw, ma' tu beetaj le ba'ax a'ala'ab 
ca'ach ti' tumen u nucuch wíiniquilo'ob le caajo', 
14tu ca'a ya'alaj le ba'ax a'ala'ab ti' tumen le j táanquelem paalalo', wa bin u 
taata tu dzaj ti'ob jun p'éel cuuch aale', leti'e' yaan u dzáic asab aal cuucho'ob, 
wa u taata tu jadzo'ob yéetel jíijilal kéewelo'obe', leti'e' yaan u jadzico'ob yéetel 
jíijilal yaan u ni'ob fierro u ca'ajo'ob. 
15Ajaw túune' ma' tu yóoltaj u beet ba'ax u káat le caajo', tumen Yuumtzile' tu 
yóoltaj ca úuchuc beyo', u ti'al ca béeychajac le ba'ax tu séeb chi'itaj ca'ach ti' 
Jeroboam, tu chi' u paalal Ahías, le j Siloile'. 
16Le ca tu yilaj tuláacal u caajil Israel ma' u'uya'ab ba'ax tu káataje', tu núucaj 
ti' ajaw beya': ¡Mix ba'al yaan c il yéetel David! ¡Mix jun p'éel ayikalil yaan u 
ti'al c ti'alint yéetel u paal Isaí! ¡Israelitaex suunene'ex ta wotoche'ex Davide' u 
canant u láaktzilo'ob! Tu' séeblaquile', le j israelitaobo' suunajo'ob tu 
yotocho'ob. 
17Le j israelitaob cajacbalo'ob ca'ach tu caajilo'ob judao', Roboam ajawtico'ob. 
18Tumen Roboame' le ca tu túuxtaj Adoram, u mayolcoolil le meyaj x ma' 
bo'olilo', Adorame' j quíimsa'ab yéetel ch'iin tumen tuláacal Israel. Ajaw 
Roboam túune' tu séeblaquil na'ac tu bolane' ca j púudz tu caajil Jerusalén. 
19Bey úuchic u líikil tuláacal Israel u ba'atelt u ch'i'ilancab David tac bejela'e'. 
20Le ca tu yojéeltaj Israel dzo'oc u suut Jeroboame', tu túuxtajo'ob t'anbil u ti'al 
ca taalac tu táan le caajo' u ti'al ca dza'abac u méektáant tuláacal u cajnáalilo'ob 
Israel, mix máac j p'áat tu tzéel u ch'i'ilancab David, chéen u ch'i'ibalo'ob Judá. 

21Le ca j kuch Roboam tu caajil Jerusalene', tu much'quintaj ciento ochenta mil 
yéeybil aj ba'atelo'ob ichil tuláacal u láaktzililo'ob Judá yéetel ti' u ch'i'ibalo'ob 
Benjamín u ti'al u bin u ba'atelt Israel tu yo'olal u ca'a ti'alintic le ajawilo'. 
22Ba'ale' Kue' tu t'anaj Semaías, jun túul u j palitzil Kue', ca tu ya'alaj ti': 
23A'al ti' Roboam, u paal Salomón u ajawil Judá, yéetel ti' tuláacal u 
láaktzililo'ob Benjamín je'el bix ti' tuláacal le caajo', 
24Tene' quin wa'alic ma' u bino'ob j ba'atel yéetel u sucu'uno'ob le j israelitaob, 
suunaco'ob tu yotocho'ob tumen bey dzo'oc in wa'alic ca úuchuco'. Le ca tu 
yu'ubajo'ob ba'ax cu ya'alic Yuumtzile' suunajo'ob je'el bix a'ala'ab ti'ob tumen 
le Yuumtzilo'. 

Jeroboame' cu beetic u kulta'al beetbil kuob 

25Jeroboame' tu ca'a líiksaj u caajil Siquem, le yaan ca'ach tu pu'uquil Efraine', 
ca j p'áat cajtali'. Cu dzo'ocole' tu yutzquintaj xan Penuel, 
26Ba'ale' tu tucultaj: U ch'i'ilancab Davide' je'el u páajtal u ca'a ti'alintic le 
ajawila', 
27wa cu bino'ob le máaco'ob Jerusalén u ti'al u kubo'ob quíimsbil ba'alche'ob 
tu kulnaj Yuumtzile' Bíin u ca'a u'uyo'ob yaacunaj tu yo'olal Roboam, u ajawil 
Judá. 
28Cu dzo'ocol u káat chi'itic ma'alob le ba'ala', ajawe' tu beetaj ca'a túul mejen 
wacaxo'ob oro u ca'ajo'ob, ca tu ya'alaj ti' le caajo': Te'exe' israelitaex dzo'oc a 
bine'ex ya'ab u téenel tu caajil Jerusalén. Je'el a kuexo'oba', le máaxo'ob tu 
jóokesaje'ex tu lu'umil Egiptoo'. 
29Tu dzaj túun jun p'éele' Betel, u láak jun p'éele' tu dzaj Dan. 
30Lela' tu beetaj u kebanchajal Israel, tumen le máaco'ob cu bino'ob ca'ach Betel 
yéetel Dan u ti'al u kultico'ob. 
31Tu beetaj xan chéen manba'al kulnajo'ob, ca tu ya'alaj máaxo'ob u aj kiinilo'ob 
le caajo', ichil le máaxo'ob ma' ti' u ch'i'ibal Leví u taalo'obi'. 

32Bey xan tu chu'unbesaj jun p'éel kiinkuj tu kiinil quince tu winalil ocho, je'el 
bix le kiinkuj cu beeta'al Judae', leti' xane' tu kubaj quíimsbil ba'alche'ob tu 
yóokol u multuunil kultaj. Lela' tu beetaj Betel, ca'aliquil táan u kubic quíimsbil 
ba'alche'ob ti' le wacaxo'ob tu beetajo', bey xan tu dzaj aj kiino'ob u ti'al le 
manba'al kulnajo'ob tu beetajo'. 
33Bey túuno' tu kiinil quince tu winalil ochoe', Jeroboame' tu kubaj quíimsbil 
ba'alche'ob yóokol u multuunil kultaj tu beetaj ca'ach Betelo'. Lela' u winalil u 
kiinbesa'al le tu tucultaj u beetic je'el bix tu yóoltilaque', ca tu ya'alaj kiinkuj u 
ti'al tuláacal le j israelitaob, láili' ti' le winalo' na'ac ti' u multuunil kultaj u ti'al 
u tóoquic poom. 

1 Reyes 13 

Jun túul u aj bóobat Judae cu keyic Jeroboam. 

1Jeroboame', táan ca'ach u tóoquic poom tu yóokol u multuunil kultaj ca j kuch 
Betel jun túul u aj bóobatil Judá túuxta'an tumen Yuumtzil. 
2Tu yo'olal u j túuchi' t'aan Yuumtzile', j ka'am t'aanaj yo'olal le u multuunil 
kultajo', ca tu ya'alaj: U multuunil kultaj; Yuumtzile' dzo'oc u ya'alic: ti' u 
ch'i'ilancabil Davide' bíin síijic jun túul chaan pal, bíin u kaaba'int Josías, leti' 
bíin u quíimbes ta wokol u aj kiinilo'ob le manba'al kultnajo'obo' máaxo'ob cu 
tóoquico'ob poom; ta wokolo', ta wóokol bíin u toco'ob u baaquelo'ob 
máaco'ob. 
3Ti' le kiino', le aj bóobato' tu dzaj jun p'éel máactzil u ti'al chíiculalil. Tu ya'alaj: 
Lela' leti' u nojoch máactzil Yuumtzil cu dzáic ti' teech le péectzila': Le u 
multuunil kultajo' yaan u xiixcunta'al, u ta'anile' bíin ki'itpajac xaan. 
4Le ca tu yu'ubaj ajaw Jeroboam le xot kiin tu ka'am a'alaj le aj bóobat tu yo'olal 
u multuunil kultaj yaan Betelo', tu tich'aj u kab ca tu ya'alaj: ¡Mache'ex! Ba'ale' 
le kab tu tich'aj u ti'al u ye'esico', túuch' p'áatic ma' j páatji' u péecsiqui'. 
5Ti' le súutuco' le u multuunil kultajo' j xiixchaji', u ta'anil le káako' ki'itpajo'ob 
je'el bix le chíiculal tu túuchi'itaj Yuumtzil ca a'ala'ac tumen le aj bóobato'. 

6Ajaw túune' tu t'anaj le aj bóobato' ca tu ya'alaj ti': Quin káat óoltic ti' teech 
ca payalchi'inaquech tin wo'olal ti' Yuumtzil a Ku, u ti'al ca utzchajac in kab. 
Le aj bóobato' káat olnaj ti' Yuumtzil, u kab le ajawo' utzchají j p'áat je'el bix 
ca'ache'. 
7Cu dzo'ocole' le ajawo' tu ya'alaj ti' le aj bóobato': Co'oten tin wéetel tin 
wotoch, u ti'al ca a jaant wa ba'ax, bin in ca'aj in dzáa ti' teech jun p'éel siibal. 
8Ba'ale' le aj bóobato' tu núucaj ti' le ajawo': Quex ca a dzáa ti' teen táancoch 
ti' le a jalach naje', ma' bíin xi'iquen ta wéeteli', mix bíin in jaant waaj, mix bíin 
in wuk ja' te j cúuchila', 
9tumen bey tu ya'alajilac ti' teen Yuumtzil. Bey tu ya'alajilaca': Ma' bíin a jaant 
waaj, mix a wukic ja', mix a suut te j bej tu'ux taalecho'. 
10Le aj bóobato' j bin ti' yaanal bej, u ti'al ma' u suut te j bej tu'ux j bin ca'ach 
Betelo'. 
11Ti' le kiino'obo' cajacbal ca'ach Betel jun túul aj bóobat nuxib, u paalale' j 
taalo'ob ca tu tzicbaltajo'ob tuláacal le ba'ax tu beetaj Betel ti' le kiinac le aj 
bóobato', u aj bóobatil Judá, bey xan tu tzicbaltajo'ob ti' u taata ba'ax xan tu 
ya'alaj ca'ach le ajawo'. 
12Ca j káat chi'ita'ab ti'ob tumen u taata: ¿Tu'ux bejil j bini? ca j éesa'ab ti' 
tumen u paalal le bej tu'ux suunaj ca'ach u aj bóobatil Judá. 
13Ca túun tu ya'alaj ti' u paalal: Nu'ucbese'ex teen le burroo' Leti'obe' tu 
beetajo'ob beyo', le aj bóobato' tu nat'aj, 
14ca j bin tu paach u aj bóobatil Judá. Ca tu nup táantaj culucbal yáanal jun 
cul béec, ca tu káat chi'itaj ti': ¿Teech wa le aj bóobat j taalech tac tu lu'umil 
Judá? Leti'e' tu núucaj: teen 
15Le aj bóobat nuxibo' tu ya'alaj: Co'oten tin wotoch u ti'al a jaant waaj tin 
wéetel. 
16Ba'ale' u aj bóobat Judae' tu núucaj ti': Ma' tu páajtal in láakintiquech, mix in 
wocol ta wotoch, mix in jaantic waaj mix in wukic ja' ta wéetel te j cúuchila': 

17Tumen Yuumtzile' jach tu ya'alaj ti' teen: Ma' a jaantic waaj mix a wukic ja' 
waye', mix bíin suunaquech láili' te j bej tu'ux j binecho'. 
18Ba'ale' le j nuxibo' tu babal a'alaj: Teen xane' aj bóobaten, je'el bixecho', jun 
túul u aj túuchi' Yuumtzile' tu ya'alaj ti' teen ca in bisech tin wotoch ca in dzáa 
ti' teech ba'al a jaant yéetel a wuke. Quex tumen táan ca'ach u tu'usul tumen le 
nuxibo', 
19u aj bóobatil Judae' j bin tu yéetel, jaani yéetel j ukunaj tu yotoch. 
20Culucbalo'ob te j táas che'o', Yuumtzile' tu t'anaj le j nuxib aj bóobat máax tu 
beetaj u suut u aj bóobatil Judao', 
21le aj bóobat nuxibo' tu ka'am a'alaj ti' le aj bóobato': Yuumtzile' dzo'oc u 
ya'alic, tu yo'olal ta x ma' u'uyaj t'antaj le ba'ax tu ya'alaj ti' teche', 
22tumen j suunajech janal yéetel ukul tu'ux tu ya'alaj Yuumtzil ma' a suute', a 
wíinclile' ma' bíin je'elec tu mucnal a máanja'an ch'i'ibalo'obi'. 
23Ca j dzo'oc u janal yéetel u yukul u aj bóobatil Judae', le nuxibo' tu nu'ucbesaj 
le burroo'. 
24U aj bóobatil Judae' j bini, ba'ale' te j bejo' nactáanta'ab tumen jun túul león 
ca j quíimsa'abi, u wíinclile' j p'áat pectal te j bejo'. Chéen ba'ale' le burroo' 
yéetel le leóno' j p'áato'ob tu yicnal le quimeno'. 
25Ti' lelo' j máan dze'edzec máaco'obe', ca tu yilajo'ob le quimen pequecbal te j 
bejo', le leóno' láili' ti' yaan tu yicnale'. Le ca j kucho'ob te j caaj tu'ux caja'an 
le aj bóobat nuxibo' tu tzicbaltajo'ob ti', le ba'ax tu yilajo'obo'. 
26Ca tu yojéeltaj le aj bóobat nuxibo' le máax tu beetaj u suut le u láako', tu 
ya'alaj: Lela' leti' le aj bóobat ma' tu beetaj ba'ax a'ala'ab ti' tumen Yuumtzilo'. 
Let óolale' j ku'ub tumen Yuumtzil ti' jun túul león, u ti'al ca xe'exet'a'ac yéetel 
ca quíimsa'ac, je'el bix úuchic u ya'alic Yuumtzile'. 
27Tu séeblaquile' tu ya'alaj ti' u paalal ca nu'ucbesa'ac jun túul burro ti', leti'obe' 
tu beetajo'ob beyo'. 

28Le j nuxib túuno' j bine' ca tu nup táantaj le quimen tudzucbal te j bejo', tu 
tzéele' ti' yano'ob le j burroo' yéetel le leóno'. le leóno' ma' tu jaantaj le quimeno' 
mix tu xe'exet'aj le burroo'. 
29Le aj bóobat nuxib túuno' tu líikesaj u wíinclil u aj bóobatil Judao', tu dzaj tu 
yóokol le burroo' ca j suunaj te j caajo', u ti'al u yaj óoltic quíimic yéetel u 
muquic. 
30Tu mucaj tu mucnal leti', ca tu yokoltaj, táan u ya'alic: ¡Ay, in láaktzil! 
31Cu dzo'ocol u muquique', tu ya'alaj ti' u paalal: Le quéen quíimiquene', 
muquene'ex te j mucnal tu'ux dzo'oc in muquic u j palitzil Kuo'. Dza'ex in 
baaquelo'ob pa'ate' yéetel u baaquelo'ob, 
32Tumen ma' bíin p'áatac ma' dzo'ocpajal le ba'ax tu ya'alaj tu kaaba' Yuumtzil 
tu yo'olal le multuunil kultaj yaan Betelo', yéetel tu yo'olal u manba'al 
kulnajo'ob yaan tu caajilo'ob Samaria. 
33Quex beyo', Jeroboame' ma' tu p'ataj u kaakas cuxtali', ca tu dzaj aj kiino'ob 
ichil u cajnáalilo'ob le caajo' u ti'al meyajo'ob ti' manba'al u multuunilo'ob 
kultaj. Je'el máaxac u káate', Jeroboame' tu sutaj aj kiinil u ti'al le multuunil 
kultajo'obo'. 
34Lela' leti' j beet u kebanchajal u ch'i'ibal Jeroboam, láili' tumen le lelo' láaj 
xu'ulsabo'ob jun puli'. 

1 Reyes 14 

Ahiase' cu tze'ectic u xu'ulil u ch'i'ibal Jeroboam. 

1Ti' le kiino'obo', Abías u paal Jeroboame', j koja'anchaji. 
2Jeroboame' tu ya'alaj ti' u yatan: Péenen, dzáa jun p'éel tus búuc u ti'al ma' a 
kaj óolta'al wa in watanech, xeen Silo. Te'elo' ti' cajacbal aj bóobat Ahías le 
máax tu ya'alaj yaan in beetiquinbáa u ajawil le múuch' caaja'. 
3Ch'a'a diez piimpim waajo'ob yéetel jun p'éel pichel caab, xeen a wilej ca u 
ya'al ti' teech bix bíin xi'ic ti' le chaan palo'. 

4Bey tu beetajilac u yatan Jeroboamo'. Tu nu'ucbesajubae' ca j bin Silo, ca j 
kuch tu yotoch Ahías. Ahíase' dzo'oc ca'ach u jáawal u paacat tumen táan u bin 
u mina'anchajal u sáasilil u yich tu yo'olal u nuxibil. 
5Ba'ale' dza'ab ca'ach u yojéelt tumen Yuumtzile', yaan u bin u yatan Jeroboam 
u ti'al j t'aan tu yéetel tu yo'olal koja'an u chaan pal. Tu dzaj xan u yojéelt ba'ax 
u najmal u núuquic ti', bey xan tu ya'alaj bíin kuchuc u dzaamaj jun p'éel tus 
búuc. 
6Le ca j u'uya'ab u xíimbal tumen Ahías u ti'al u yocbal te j najo', tu ya'alaj ti': 
Oquen u yatan Jeroboam. ¿Ba'ax teen ca beeticabáa beyech u láak x co'olele'? 
Dzo'oc u ya'ala'al ti' teen ca in keyaj t'aantech, 
7bey túuno' suunen ca a wa'al ti' Jeroboam, Yuumtzil u Ku Israele', dzo'oc u 
ya'alic: Teen tin jóokesajech ichil le caajo', ca tin dzajech u jo'ol póopil in caajal 
Israel. 
8Teen tin lukesaj le ajawil ti' u ch'i'ilancab David, u ti'al in dzáa ti' teech. Ba'ale' 
teche' ma' j béeychajech je'el bix David in palitzil, máax tu dzo'ocbesaj in 
nu'ucbe'en t'aano'ob tu tzaypachtajen yéetel tuláacal u pucsi'ikal, tuláacal ba'ax 
tu beetaje' toj tin wiljilac; 
9teche' asab kaas a máan ti' tuláacal máaxo'ob cuxlajo'ob táanil ti' teech; teche', 
u ti'al a beetic in p'u'ujule' ta beetaj u láak kuob, bey xan ta beetaj u yoochelo'ob 
yéetel yi'ibil fierro, bey xan dzo'oc a kex óoltiquen. 
10Let óolale' bíin in taas kaas tu yóokol a ch'i'ibal; bíin in beet u quíimil tuláacal 
a j xiibil ch'i'ibalo'ob tu lu'umil Israel; mix jun túul bíin p'áatac cuxa'ani'. Yaan 
in míistic tuláacal a ch'i'ibal, je'el bix u míista'al ta'e'. 
11A láaktzilo'obe' bíin quíimico'ob way j caaje', peeko'ob bíin jaantico'ob; le bíin 
quíimico'ob j káaxe' bíin lu'ukuco'ob tumen j ch'úuyo'ob, tumen teen 
Yuumtzile', bey dzo'oc in wa'alico'. 
12Bey túuno', co'olel líiken, xeen ta wotoch, chéen p'el a kuchul te j caajo', le 
chaan palo' bíin quíimic. 

13Tuláacal túun Israele' bíin okolnac tu yo'olal le chaan palo', cu dzo'ocole' cu 
mu'ucul; tumen chéen leti' ti' ichil u ch'i'ibal Jeroboam bíin yanac u mucnal. 
Tumen ti' tuláacal u ch'i'ibal Jeroboame', chéen ti' leti' dzo'oc u yantal ba'ax u 
ti'al j lúubul utzil ti' Yuumtzil. 
14Cu dzo'ocole' yaan u dzáic tu caajil Israel jun túul ajaw bíin u xu'uls u 
ch'i'ilancab Jeroboam ti' u kiinil, bejela'a' u chu'unpajale'. 
15Yuumtzile' bin u ca'aj u tíit Israel je'el bix u yúunta'al le sakabo'ob tumen le 
áalcab ja'o'. Yaan u joquic ti' le ma'alob lu'um tu dzaj ti' u máanja'an 
ch'i'ibalo'ob, ca u pul náach ti' u yáalcab ja'il Éufrates, tu yo'olal úuchic u beetic 
u yoochelo'ob Asterté, ba'ax beet u p'u'ujul Yuumtzil. 
16Yuumtzile' bíin u kub Israel tu yo'olal le kebano'ob tu beetaj Jeroboamo', 
yéetel tu beetajilac u kebanchajal Israel. 
17U yatan túun Jeroboame' j líike' ca j bini, ca j kuch Tirsa; chéen p'elac tu 
pe'echa'atilac u jool u yotoche', le chaan palo', j quíimi'. 
18Tuláacal u caajil Israel j bin u ti'al u muuquil, ca j okolnaj tu yo'olal, je'el bix 
tu ya'alajilac Yuumtzil tu chi' aj bóobat Ahías u j palitzil. 
19U yalab u tzicbalil u cuxtal Jeroboam, le ba'atelo'ob tu beetaj, yéetel u 
chuucáan u ba'alilo'ob u ajawilile', ti' dzíibta'an tu dzíibil ju'unilo'ob u 
ajawilo'ob Israele'. 
20Jeroboame' ajawnaj veintidós ja'abo'ob, cu dzo'ocol u quíimile' ajawnaj 
Nadab tu jalach káanche' u taata. 

U ajawil Roboam tu lu'umil Judá 
(2Cr 12.1-16) 

21Roboam u paal Salomone' ajawnaj Judá. Yaan ca'ach cuarenta yéetel jun ja'ab 
ca tu cáajsaj u ajawil, ajawnaj diecisiete ja'abo'ob Jerusalén, le caaj tu yéeyaj 
Yuumtzil ichil tuláacal u caajilo'ob u ch'i'ibalo'ob Israel, bey u cúuchil u cajtal 
u kaaba'e'. U maama Roboame' cu kaaba'intic ca'ach Naama, x amonita ca'achi. 

22Ba'ale' Roboame', tu beetaj ba'axo'ob kaastaco'ob tu yich Yuumtzil, tu asab 
beetaj u p'u'ujul ti' tuláacal le kebano'ob tu beetajo'ob u máanja'an 
ch'i'ibalo'obo', 
23tumen leti'ob xane' tu beetajo'ob manba'al kulnajo'ob bey xan tu 
quili'ichcuntajo'ob tuunicho'ob yéetel chuun che'ob ti' tuláacal ca'anal múul, 
yéetel tu yáanal tuláacal che'ob piim u le'ob. 
24Bey xan le j xiibilo'ob cajnáalo'ob te j múuch' caajo'obo' cu weeyanquilo'ob 
ichil u kultajo'ob, cu beetico'ob ca'ach tuláacal ba'alo'ob subtzil, je'el bix cu 
beeta'al tumen tuláacal le j ma' ocsaj óolalo'ob múuch' caajo'obo', j 
tojolch'inta'abo'ob tumen Yuumtzil tu táan le j israelitaobo'. 
25Tu cinco ja'abilo'ob jo'op'oc u ajawil Roboame', Sisac, u ajaw Egiptoe' j bin u 
ba'atelt Jerusalén, 
26ca tu ch'a'aj u ayikalil u kulnaj Yuumtzil yéetel u ayikalil le jalach najo'. Tu 
láaj ch'a'aj, tu bisaj xan tuláacal le chimalo'ob oro u ca'aj u beetmaj ca'ach 
Salomono'. 
27Ajaw Roboame' tu beetaj u ti'al u jeelinto'obe' chimalo'ob bronce u ca'ajo'ob, 
ca tu p'ataj canantbilo'ob tumen u aj nuuquilo'ob le máaxo'ob canantico'ob u 
jool le jalach najo'. 
28Ti' je'el ba'alac súutuquil cu bin ajaw tu kulnaj Yuumtzile', cu bisa'alo'ob 
tumen le aj canano'ob. Cu dzo'ocole' cu sutico'ob u ti'al u dza'ob tu najil tu'ux 
cu yúuchul canano'. 
29U yalab u tzicbalil u cuxtal Roboam yéetel tuláacal ba'ax tu beetaje', ti' 
dzíibta'an tu dzíibil ju'unilo'ob u ajawilo'ob Judae'. 
30Mantadz yanji' ba'atelo'ob ichilo'ob Roboam Yéetel Jeroboam. 
31Le ca j quíim Roboame' j mu'uc yéetel u máanja'an ch'i'ibalo'ob tu caajil 
David. U maamae' tu kaaba'intaj ca'ach Naama, x Amonil ca'achi. Cu dzo'ocole' 
ajawnaj Abiam tu káanche' u taata. 

1 Reyes 15 

Abiam ajawnaj tu lu'umil Judá 
(2 Cr 16.1-10) 

1Abiame' ajawnaj tu lu'umil Judá, j chu'unpaj tu ja'abil dieciocho, ti' u ajawil 
Jeroboam, u paal Nabat. 
2Ajawnaj Jerusalén óox p'éel ja'abo'ob. U kaaba' ca'ach u maamae' Maaca, u x 
ch'upul paal Absalón. 
3Abiame' tu beetaj láili' le kebano'ob tu beetaj u taatao', ma' tu kubaj u 
pucsi'ikal ti' Yuumtzil u Ku, je'el bix tu kubilac u pucsi'ikal David u máanja'an 
ch'i'ibale'. 
4Ba'ale' tu yo'olal u yaacunaj ti' Davide', Yuumtzile' tu beetaj ma' u xu'ulul u 
ch'i'ilancabil tu caajil Jerusalén, le ca tu dzaj u paal tu jalach káanche' cu 
dzo'ocol leti'e', ca tu p'ataj xan jedzenac Jerusalén; 
5tumen Davide' tu bisajubáa ma'alob tu táan Yuumtzil, tuláacal u kiinilo'ob u 
cuxtal, mix jun téen tu tzelajubáa ti' le ba'ax a'ala'ab ti'o', wa ma' chéen tu 
yo'olal le ba'ax úuch ti' yéetel Urías le j hititae'. 
6-7Mantadz ba'atelnaj Roboam yéetel Jeroboam ca'aliquil cuxa'an Roboam. bey 
xan ba'atelnaj Abiam yéetel Jeroboam. U yalab u tzicbalil u cuxtal Abiam yéetel 
tuláacal le ba'ax tu beetaje', ti' dzíibta'an tu dzíibil ju'unil u ajawilo'ob Judae'. 
8Le ca j quíim Abiame', j mu'uc tu caajal David. Cu dzo'ocole' ajawnaj tu 
káanche' u taata, Asa u paal. 

Asae' ajawnaj tu lu'umil Judá 
(2 Cr 14.1-5; 15.16-19) 

9Tu cáasaj Asa u ajawtic Judá ti' u ja'abil veinte ti' u ajawil Jeroboam tu lu'umil 
Israel. 
10Ajawnaj Jerusalén cuarenta ja'abo'ob. U chiiche' tu kaaba'intaj Maaca, u 
ch'upul paal ca'ach Absalón, 
11Le ba'axo'ob tu beetaj Asae' utzchajo'ob tu táan Yuumtzil, je'el bix le ba'axo'ob 
tu beetaj David u máanaja'an ch'i'ibale'. 

12Tu tojolch'intaj te j lu'umo' le máaco'ob cu weeyanquil ichil u kultajo'obe', tu 
lukesaj tuláacal le patbil kuob beeta'ano'ob ca'ach tumen u máanja'an 
ch'i'ibalo'ob. 
13Tu lukesaj ti' x Maaca u chiich u kaaba'intic x maama ajaw, tumen tu túuxtaj 
beetbil ca'ach jun p'éel u yoochel Asera. Asae' tu pa'aj ca tu tóocaj tu t'o'ol ja'il 
Cedrón. 
14Quex tumen ma' lukesa'ab le j manba'al kulnajo'obo', Asae' ma' tu kex óoltaj 
Yuumtzili', 
155a tu dzaj tu kulnaj Yuumtzil tuláacal le oro yéetel le plata tu jun 
páaycuntajo'ob ti' Yuumtzil, u taata yéetel leti'. 

U nup t'aan Asa yéetel Ben-adad 
(2 Cr 16.1-10) 

16Mantadz ba'atelnaj tu baatzilo'ob Asa yéetel Baasa u ajaw u lu'umil Israel. 
17Le ca j bin Baasa u ba'atelt Judae', tu tuulumtaj Ramá u ti'al u kalic u beel u 
ajawil u lu'umil Judá. 
18Asa túune' tu ch'a'aj tuláacal le oro yéetel le plata yaan ca'ach tu ayikalilo'ob 
u kulnaj Yuumtzil yéetel le yaan xan tu jalach najo', ca tu túuxtaj yéetel u aj 
meyajo'ob ti' Ben-adad, u ajawil Siria, u paal ca'ach Tabrimón u yáabil Hezión, 
cajacbal ca'ach tu noj caajil Damasco, bey xan tu túuchi'itaj le péectzila': 
19Co'ox beetic jun p'éel nup t'aan, je'el bix tu beetajo'ob c taata'obe'. Táan in 
túuxtic ti' teech oro yéetel plata bey jun p'éel siibale', xot' pa'a' le nup t'aan ta 
beetaj yéetel Baasa u ajawil u lu'umil Israele', beyo' je'el u jáawal u 
chi'ichnaccunsiquene'. 
20Ben-adade' tu éejemtaj le ba'ax tu ya'alaj ajaw Asao', ca tu túuxtaj u 
náacomo'ob u ti'al u ba'atelto'ob u caajilo'ob Israel. Ca tu pa'aj u muuk Ijón, 
Dan, Abel-bet-Maaca, tuláacal Cineret yéetel tuláacal u lu'umil Neftalí. 
21Le ca tu yojéeltaj Baasae', tu p'ataj u tuulumtic Ramá ca j suunaj Tirsa. 

22Ajaw Asa túune' tu túuxtaj t'anbil tuláacal Judá, ca láaj taalaco'ob, ca tu 
lukesaj Ramá le tuunicho'ob yéetel le che' j meyajnaj ca'ach ti' Baasa u ti'al u 
tuulumtico', yéetelo'obe' ajaw Asae' tu tuulumtaj u caajil Geba u ti'al Benjamín 
yéetel Mizpa. 

Cu quíimil Asa. 
(2 Cr 16.11-14) 

23U yalab u chuca'an tzicbalil Asa yéetel le talam nucuch ba'alo'ob tu beetajo', 
bey xan le caajo'ob tu beetajo', ti' dzíibta'an tu dzíibil ju'unil u ajawilo'ob 
Judae'. Tu ch'ija'anile' koja'anchaj Asa ti' u yooc; 
24le ca j quíime' j mu'uc yéetel u máanja'an ch'i'ibalo'ob tu caajil David. Cu 
dzo'ocole' ajawnaj tu káanche' Josafat u paal. 

Nadabe' méektáan caaj tu caajil Israel 

25Tu ca'a p'éel ja'abil méektáanac Asa Judae', Nadab, u paal Jeroboame', cáaj u 
méektáantic Israel, u ajawe' xáanchaj ca'a p'éel ja'abo'ob. 
26Ba'ale' tu beetaj ba'alo'ob kaastaco'ob tu táan Yuumtzil; je'el bix le kebano'ob 
tu beetaj u taatae', yéetel lelo'oba' tu beetaj u kebanchajal le j israelitaobo'. 
27Ba'ale' Baasa u paal Ahías, máax ti' u taalbal ti' u múuch' u ch'i'ibalo'ob 
Isacare', j líik u ba'atelte, ca tu quíimsaj tu caajil Gibetón, jun p'éel u caajal le 
filisteob, Nadabe' táan ca'ach u bakpachtic yéetel tuláacal u aj ba'atelo'ob le j 
israelitaob. 
28J Nadabe' quíimsa'ab tumen j Baasa tu yóox p'éel ja'ab u méektáan j Asa tu 
lu'umil Judá, ca xan j ajawnaj tu káanche'. 
29Chéen p'elac u chu'unsic u méektáane' tu quíimsaj tuláacal u láaktzilo'ob 
Jeroboam. Je'el bix tu ya'alajilac Yuumtzil tu chi' Ahías le j siloile'. Baasae' tu 
láaj xu'ulsaj u láaktzilo'ob Jeroboam. Ma' tu p'ataj mix jun túul cuxa'ani'. 
30Lela' j úuch beyo' tu yo'olal u kebano'ob Jeroboame', tu beetaj u kebanchajal 
le j israelitaob, ca tu sen beetaj u p'u'ujul Yuumtzil, u Ku Israel. 
31U yalab u tzicbalil u cuxtal Nadab yéetel tuláacal le ba'alo'ob tu beetaje', 
dzíibta'an tu dzíibil ju'unil u ajawilo'ob Israel. 

32Mantadz ba'atelnaj Asa yéetel Baasa u ajawil Israel. 
Baasae' ajawnaj tu caajil Israel 

33Tu yóox p'éel ja'abo'ob táan u méektáantic Asa u lu'umil Judae', Baasa u paal 
Ahíase' jo'op u méektáantic u lu'umil Tirsa yéetel tuláacal u lu'umil Israel, 
méektáanaj veinticuatro ja'abo'ob. 
34Ba'ale' tuláacal ba'axo'ob tu beetaj Baasa láaj kaastac tu táan Yuumtzil láili' 
je'el bix le keban tu beetaj Jeroboam, le ca tu beetaj u kebanchajalo'ob le j 
israelitaobo'. 

1 Reyes 16 

1Yuumtzil túune' tu t'anaj Jehú, u paal Hanani, u ti'al ca xi'ic u ya'al ti' Baasa: 
2Teen tin líikesajech j lu'um ca tin dzajech nojochil tu lu'umil Israel in caajal. 
Ba'ale' teche' láili' beyech Jeroboame', dzo'oc a beetic u kebanchajal Israel in 
caajal. Dzo'oc a beetic in pu'ujul yéetel a kebano'ob. 
3Le t óolale', j Baasa bin in ca j in xu'ulsech pa'ate' yéetel tuláacal a láaktzilo'ob; 
bin in ca'aj in beet tu yéetelo'obe' je'el bix tin beetaj yéetel u láaktzilo'ob 
Jeroboam u paal Nabate'. 
4Je'el máacalmáac ti' a láaktzilo'obe' bíin quíimico'ob te j caajo', peeko'ob bíin 
jaantico'ob; le bíin quíimico'ob j káaxe' bíin lu'ukuco'ob tumen j ch'úuyo'ob. 
5U yalab u tzicbalil u cuxtal Baasa, yéetel le nucuch talam ba'alo'ob tu beetajo', 
ti' dzíibta'an tu dzíibil ju'unilo'ob u ajawilo'ob Isaraele'. 
6Le ca j quíim Baasae' j mu'uc tu caajil Tirsa. Cu dzo'ocole' ajawnaj Ela tu 
káanche' u taata. 
7Tu chi' aj bóobat Jehú, u paal Hananie', Yuumtzile' tu ya'alaj yaan u xo'ot'ol u 
kiinilo'ob Baasa yéetel u láaktzilo'ob, tumen tu beetaj ba'alo'ob kaastaco'ob tu 
yich Yuumtzil. Baasae' tu beetaj u p'u'ujul Yuumtzil, tumen tu beetaj ba'alo'ob 
kaastac je'el bix tu beetaj Jeroboam yéetel u láaktzilo'ob, máaxo'ob j 
xu'ulsa'abo'ob tumen Yuumtzil. 

U méektáano'ob Ela yéetel Zimri tu lu'umil Israel 

8Tu veintiséis ja'abo'ob u méektáan Asa Judae', Ela, u paal Baasae', cáaj u 
méektáantic u caajilo'ob Israel tu lu'umil Tirsa, ca'a p'éel ja'abo'ob 
méektáanajic. 
9Ba'ale' Zimri u nojochil le máax ilic táancoch u bolanilo'ob ba'atele', j líik u 
ba'atelte. Jun p'éel kiin ti' yaan ca'ach j Ela tu tu caajil Tirsa, tu yotoch Arsa, u 
ti'al u yila'a meyaje', ukulnaj tac ca j cáalchaji. 
10téec j kuch Zimrie' ca tu quíimsaj, u ti'al ca ajawnac tu káanche'. Lela' j úuch 
tu ja'abil veintisiete, táan ca'ach u méektáatic Asa u caajilo'ob Judá 
11Chéen p'el culajic Zimri te jalach káanche'o', ca tu cáajsaj u méektáane', tu 
quíimsaj tuláacal u láaktzilo'ob Baasa, ma' tu p'ataj mix jun túul j xiib cuxa'ani', 
wa láaktzil wa a aj bisajbáil, u ti'al ma' u su'utul u jeel ti'. 
12Bey túuno' Zimrie', tu xu'ulsaj tuláacal u láaktzilo'ob Baasa je'el bix tu 
ya'alajilac Yuumtzil tu chi' aj bóobat Jehue', 
13j úuch beyo' tu yo'olal tuláacal u kebano'ob Baasa yéetel u kebano'ob Ela u 
paal, tumen yéetelo'obe' tu beetajo'ob u kebanchajal le j israelitaob, ca tu sen 
beetaj u p'u'ujul Yuumtzil u Ku Israel, iquil tu kultilaco'ob beetbil kuob. 
14U yalab u tzicbalil u cuxtal Ela, yéetel tuláacal ba'axo'ob tu beetaje', ti' 
dzíibta'an tu dzíibil ju'unil u ajawilo'ob Israel. 
15Tu veintisiete ja'abo'ob u méektáan Asa tu caajilo'ob Judae', u aj ba'atelo'ob 
Israel jelecbalo'ob u ti'al u ba'atelto'ob u caajil Gibetón tu lu'umil le filisteobo', 
Zimri chu'unpaj u méektáantic u caajil Tirsa. Ba'ale' chéen siete kiino'ob 
ajawnaji 
16tumen láili' ti' le kiino' le aj ba'atelo'ob táan ca'ach u je'elsicuba'obo', tu 
yojéeltajo'obe' Zimrie' dzo'oc u líikil u ba'atelt le ajawo' ca tu quíimsaj, tuláacal 
le máaxo'ob yano'ob te j nookil najo' tu dzajo'ob Omri u náacomil ba'atel bey u 
ajawil u lu'umil Israele'. 
17Omri túun yéetel tuláacal u aj ba'atelo'ob le j israelitaob tu xúunp'attajo'ob u 
ba'ateltico'ob Gibetón ca j lúubo'ob tu yóokol Tirsa. 

18Ca tu yilaj Zimri dzo'oc ca'ach u pa'abal u muuk le caajo', j ooc tu ta'acunaj 
le jalach najo' ca tu t'abaj, ti' yaan leti' ichile', bey quíimico'. 
19Lela' j úuch beyo' tu yo'olal j kebanchaji, yéetel tu yo'olal u kaakas cuxtal tu 
yich Yuumtzil, tumen láili' je'el bix le keban tu beetaj Jeroboam, le ca tu beetaj 
u kebantalo'ob le j israelitaobo'. 
20U yalab u tzicbalil u cuxtal Zimri yéetel u mucul t'aan tu yo'olal ajaw Elao', 
ti' dzíibta'an tu dzíibil ju'unil u ajawilo'ob Israel. 

Omrie' cu méektáantic u lu'umil Israel 

21U caajil Israel túune', ca'a jáatzchaji jun jaatze' u káato'ob ca'ach ca ajawnac 
Tibni u paal Ginat, u láak jun jaatze' u káat ca'ach ca ajawnac Omri. 
22Tu dzoocaque' le yano'ob yéetel Omri tu much'ajuba'ob ca tu beetajo'ob 
ajawil Omri, Tibni, u paal Ginate' j quíimi', bey j kuchic Omri u beet u ajawilo'. 
23Omrie' j chu'unpaj u méektáantic u caajilo'ob Israel tu ja'abil treinta yéetel 
jun p'éel, ti' u ajawil Asa tu caajilo'ob Judá, ajawnaj doce ja'abo'ob, ti' lelo'oba' 
seis ja'abo'ob ajawnaj Tirsa. 
24Tu manaj ti' Semer u pu'uquil Samaria, ca tu bo'otaj sesenta yéetel seis kilos 
sac taakin, ca tu beetaj jun p'éel caaj, ca tu tuulumtaj, tu kaaba'intaj Samaria, 
tumen u kaaba' ca'ach u yáax taatail le pu'uco' Semer. 
25Tuláacal le ba'alo'ob tu beetaj Omrie' kaas tu táan yich Yuumtzil, asab 
kaastaco'ob ti' le máanja'an ajawo'obo', 
26tumen tu beetaj láili' le kebano'ob tu beetaj Jeroboam u paal Nabat, yéetel 
lelo'oba' tu beetaj u kebanchajal le j israelitaobo', ca tu beetaj u sen p'u'ujul 
Yuumtzil, u Ku Israel. 
27U yalab u tzicbalil u cuxtal Omri yéetel tuláacal le nucuch talam ba'alo'ob tu 
beetajo' ti' dzíibta'an tu dzíibil ju'unil u ajawo'ob Israele'. 
28Le ca j quíime' j mu'uc Samaria. Cu dzo'ocole' ajawnaj Acab tu káanche' u 
taata. 

Acabe' cu méektáantic Israel 

29Tu ja'abil treinta yéetel ocho u méektáantic Asa u caajilo'ob Judae', Acab, u 
paal Omrie', j chu'unpaj u méektáantic u caajilo'ob Israel. Tu méektáantaj u 
caajilo'ob Israel veintidós ja'abo'ob, tu caajil Samaria. 
30Ba'ale' u cuxtale' kaastac tu táan Yuumtzil asab ya'ab ti' le tu beetajo'ob le 
máanja'an ajawo'obo', 
31tumen ma' j yaajchaj yóol u kebanchajal je'el bix Jeroboam u paal Nabate', u 
yajile', j dzo'oc u beel yéetel x Jezabel, u x ch'upul paal Et-baal u ajawil Sidón, 
j kuch u kultic tac Baal, 
32tu beetaj xan jun p'éel u multuunil kultaj yéetel jun p'éel u kulnaj Baal tu 
caajil Samaria. 
33Tu beetaj xan u yoochel Asera, yéetel lela' tu beetaj u sen p'u'ujul Yuumtzil, 
u Ku u cajnáalilo'ob Israel, asab ya'ab ti' le u máanja'an ajawo'ob Israel. 
34Tu kiinilo'ob Acabe', Hiel le jun túul j betelile', tu beetaj u caajil Jericó. 
Abiram u yáax paale' tu bo'otaj u beeta'al u chuunpakilo'ob, Segub, u j t'uup 
paale' tu túuxtaj beetbil u jool najilo'ob, je'el bix ca'ach tu ya'alaj Yuumtzil tu 
chi' Josuee' u paal Nume'. 

1 Reyes 17 

Elíase' cu ka'aytic ma' bíin káaxac ja'i' 

1Aj bóobat Elíase' sijnal ca'ach tu caajil Tisbe, tu lu'umil Galaade', tu ya'alaj ti' 
Acab: ¡Quin jalach t'antic tu kaaba' Yuumtzil u Ku u cajnáalilo'ob Israel, máax 
quin meyajtique', ti' le ja'abo'oba' ma' bíin káaxac ja'i', mix ye'eb tac quéen in 
wa'ale'! 
2Le t óolale' Yuumtzile' tu ya'alaj ti' Elías: 
3Lukesabáa waye', xeen j lakin ca a ta'acbesabáa tu t'o'ol ja'il Querit, le yaan tu 
lakin Jordano'. 
4Te'elo' je'el u páajtal a wukic u ja'il le t'o'ol ja'o', dzo'oc in wa'alic ti' le j 
ch'úuyo'obo' ca u biso'ob a janal. 

5Elíase' tu beetaj ba'ax j a'ala'ab ti' tumen Yuumtzil, j bine' ca j p'áat cajtal tu 
jáal u t'o'ol ja'il Querit, tu lakin u yáalcab ja'il Jordán. 
6ja'atzcab kiin yéetel ocnac kiine' le j ch'úuyo'obo' cu bisico'ob ca'ach waaj 
yéetel bak ti' Elías, cu yukic ja' te j t'o'ol ja'o'. 
7Ba'ale' cu dzo'ocol u máan kiino'obe' le t'o'ol ja'o' j tiji, tumen ma' táan ca'ach 
u káaxal ja' te j lu'umo'obo'. 

Elíase' j tzéenta'ab tumen jun túul x quimen íicham cajnáal Sarepta. 

8Yuumtzil túune' tu ya'alaj ti' j Elías: 
9líiken, xeen tu caajil Sarepta, tu lu'umil Sidón, p'áaten cajtal te'elo'. Dzo'oc in 
wa'alic ti' jun túul x quimen íicham cajacbal te'elo' ca u dzáa ba'al a jaante. 
10J líik Elíase' ca j bin Sarepta. Táan ca'ach u kuchul tu jool le caajo' ca tu yilaj 
jun túul x quimen íicham táan u molo'och, tu t'anaje' ca tu ya'alaj ti': Beet utz 
a taasic ti' teen jun luch ja' u ti'al in wukej. 
11Táan ca'ach u bin u cha'e', ca j t'a'an tu ca'a téen tumen Elíase', ca j a'ala'ab 
ti': Beet utz xan a taasic ti' teen jun xéet' waaj. 
12X leti'e' tu núucaj ti': Quin jalach t'antic tu kaaba' Yuumtzil a Junab Kue', 
mina'an ti' teen mix jun xéet' póocbil waaj. Chéen yaan ti' teen jun láap' harina 
ti' jun p'éel cáat, yéetel jun p'íit aceite ti' jun p'éel x t'ojob, táan ca'ach in molic 
jun p'íit si' u ti'al ca xi'iquen in póoc jun p'éel waaj u ti'al in paal yéetel in ti'al. 
C janale', cu dzo'ocole' c quíimil yéetel wi'ij. 
13Elíase' tu núucaj ti': Ma' a ch'a'ic sajaquil. Xeen a máaka'ant le ba'ax ta 
wa'alajo'. Ba'ale' táanile' yéetel le harina yaan techo', beet ti' teen jun p'éel chan 
piimpiim waaj ca a taas ti' teen, cu dzo'ocole' ca beetic u láako'ob u ti'al ca a 
jaant teech yéetel a paal. 
14Tumen Yuumtzil u Ku u cajnáalilo'ob Israele' dzo'oc u ya'alic, ma' bíin xu'upuc 
le harina yaan te j cáato', mix le aceite yaan te x t'ojob tac le kiin bíin u beet 
Yuumtzil u káaxal ja' yóokol le lu'uma'. 

15Le x quimen íichamo' j bine' ca tu beetaj le ba'ax a'ala'ab ti' tumen Elíaso'. 
Leti', u paal yéetel Elíase' yanji' ba'al u jaanto'ob ya'abcach kiino'ob. 
16Ma' j xu'up le harina ti' le cáato', mix j xu'up le aceite yaan ca'ach ti' le x 
t'ojo'ob, je'el bix tu ya'alaj Yuumtzil tu chi' Elíase'. 
17Cu dzo'ocol u máan kiine' j lúub koja'anil u paal le x quimen íichamo', ti' u 
koja'anile' jach chakéetchaji, tac ca j quíimi. 
18Le x quimen íichamo' tu ya'alaj ti' Elías: ¿Ba'ax yaan in wil ta wéetel, u paalil 
Ku? ¿J taalech wa a ka'ajes ti' teen in kebano'ob yéetel ca a beet u quíimil in 
waal? 
19Elíase' tu ya'alaj ti': Dzáa ti' teen a waalo'. Ca tu méekaj Elías u yaal le x 
quimen íichamo' ca j na'ac yéetel ti' u káasabil le naj tu'ux cu je'elel ca'acho', 
ca tu chilcuntaj tu táas che'il u wenel. 
20Cu dzo'ocole' tu ka'amkam t'aanaj Yuumtzil: Yuumtzil in Ku, ¿Yaan xan wa a 
dzáic yajil ti' le x quimen íicham tu'ux in kubentminbáa, ca a beet u quíimil u 
yaal? 
21Tu séeblaquile' ca j túudz chilaj óox téen yóokol le paalo' ca tu ka'am t'antaj 
Yuumtzil: Yuumtzil in Ku, ¡Quin káat óoltic ti' teech ca a sut u cuxtal le paala'! 
22Yuumtzile' tu núucaj u káat óolal Elías ca tu beetaj u ca'a cuxtal le paalo'. 
23Tu séeblaquile' Elíase' tu méekaj le paalo' ca j éem yéetel, ca tu kubaj ti' u 
maama táan u ya'alic ti': ¡Ile', a waale' cuxa'an! 
24Le co'olelo' tu núucaj ti': Bejela'e' jach tu jaajil in wojel teche' jun túul u 
paalech Ku, le ba'ax ca wa'alico' jun p'éel jaaj ti' Yuumtzil u taal. 

1 Reyes 18 

Elíase' cu suut tu ca'a téen tu táan Acab. 

1Cu dzo'ocol u máan óox p'éel ja'abo'obe' Yuumtzile' tu t'anaj Elíase' ca tu ya'alaj 
ti': Xeen tu táan Acab, tumen bíin in beet u káaxal ja' yóokol le lu'uma'. 

2Elíase' j bine' ca j wa'alaj tu táan Acab. Le wi'ij yaan ca'ach tu lu'umil Samariao' 
jach nojoch. 
3Acabe' tu t'anaj Abdías u aj ilaj meyaj, leti'e' cu kultic ca'ach Yuumtzil yéetel 
nojoch tziiquil 
4tumem le kiin ca jo'op u quíimsa'al ca'ach u aj bóobato'ob Yuumtzil tumen x 
Jezabele', leti'e' tu ch'a'aj cien aj bóobato'ob, cu dzo'ocol u jóokesic ca'a jaatze', 
tu ta'acbesajo'ob ichil ca'a p'éel áactuno'ob, ca tu dzaj xan le janal kabéet ti'ob 
ca'ache'. 
5Acabe' tu ya'alaj ti' Abdías: Co'oten, co'ox xíimbaltic le lu'uma' yéetel tuláacal 
u sayabilo'ob bey xan le áalcab ja'obo', u ti'al c ilic wa je'el u páajtal c nactáantic 
su'uc u ti'al u jaant le tzíimino'ob yéetel le mula'obo'. Wa ma'e' bíin p'áataco'on 
x ma ba'alche'ob. 
6Bey túuno' tu t'oxla'antajuba'ob le lu'um u najmal u xíimbaltic tu jujun 
túulilo'obe', Acabe' j bin ti' jun p'éel bej, Abdías tu láak bej. 
7Táan ca'ach u xíimbal Abdías, ca jóok nactáantbil tumen Elías, Abdías le ca tu 
kaj óoltaje' chinlaj tu táan ca tu ya'alaj: ¡Elías, in dzuulil baacáan! 
8Elíase' tu núucaj: teeni'ixtaco'. Ca tu ya'alaj: Xeen a wa'al ti' a dzuulile' 
wayanene'. 
9Abdíase' tu núucaj: ¿Ba'ax in si'ipil u ti'al ca a kuben ti' Acab u ti'al u 
quiimsiquen? 
10Quin jalach t'antic tu kaaba' Yuumtzil a Ku, tuláacal tu'ux ca máan caxantbil 
tumen in dzuulil ti' caajo'ob yéetel ti' cajtalilo'ob; le quéen a'ala'ac ma' 
ila'aqueche', in dzuulile' cu beetic u jalach t'antico'ob wa jach jaaj ma' u nup 
táantecho'obi'. 
11¡Bejela'a' túune' ca káatic ti' teen ca xi'iquen in wa'al ti' in dzuulil wayaneche'! 
12Ba'ax cu j bin úuchule', le quéen in p'ateche' u pixan Yuumtzile', cu bisiquech 
tu'ux ma' in wojeli'. Le quéen xi'iquen in dzáa u péectzilil ti' Acab wayaneche', 

wa leti' ma' tu nup táantiqueche', cu quiimsiquen. Le a palitzila' líikbal tu 
táanquelemile' ma' xu'uluc u tziquic Yuumtzili'. 
13¿Ma' wa tzicbalta'ac ti' teech le ba'ax tin beetaj, le táan ca'ach u quíimsa'al u 
aj bóobato'ob Yuumtzil tumen Jezabele'? Tin ta'acbesaj cien aj bóobato'ob cu 
dzo'ocol in jóokesic ca'a a jaatze', tin wocsajo'ob ti' ca'a p'éel áactuno'ob yéetel 
tin dzaj le janal kabéet u jaantico'obo'. 
14¿Bejela'a' túune' ca káatic ti' teen ca xi'iquen in wa'al ti' in dzuulil wayaneche'? 
¡Je'el u quíimsiquen! 
15Elíase' tu núucaj ti': Quin jalach t'antic tu kaaba' Yuumtzil le máax yaan 
tuláacal páajtalil ti'e', le máax xan quin meyajtico', bejela'e' bíin xi'iquen tu táan 
Acab. 
16Abdíase' j bin u caxant Acab u ti'al u dzáa u péectzilil dzo'oc u yilic Elías, 
Acab túune' j bin u nactáantubáa yéetel Elías. 
17Le ca tu yilaje' tu ya'alaj ti': ¿Teech wa túun le máax cu xa'aktic u tuucul u 
cajnáalilo'ob Israele'? 
18Elíase' tu núucaj: tene' ma' táan in xa'aktic u tuucul u cajnáalilo'ob Israel, 
Ba'ale' teech yéetel a láaktzilo'ob, úuchic a p'atique'ex u tzolbe'en t'aano'ob 
Yuumtzil u ti'al a kultique'ex u jejeláas yoochelo'ob Baal. 
19Bejela'e' túuxt máaco'ob u ti'al u much'quint tuláacal le j israelitaob tu witzil 
Carmelo, yéetel xan le cuatrocientos cincuenta u aj bóobato'ob Baal yéetel xan 
u cuatrocientos aj bóobato'ob Asera, le máaxo'ob táan u tzéenta'alo'ob tumen x 
Jezabelo'. 

Elías u aj bóobat Yuumtzil yéetel u aj bóobato'ob Baal 

20Acabe' tu túuxtaj t'anbil tuláacal le j israelitaob, ca xan tu much'quintaj le u 
aj bóobato'ob tu witzil Carmelo. 
21Elías túune', tu nadzajubáa ti' tuláacal le caajo', ca tu ya'alaj: ¿Tac ba'ax kiin 
bíin a xu'ulse'ex le ca'a p'éel tuucula'? Wa Yuumtzil leti' u jaajil Kue', 
meeyajte'ex, wa Baale' leti' unaj a meeyajtique'ex. Le caajo' mix ba'al tu núucaj. 



884 

 

Biblia Maya 
© 1992, Sociedades Bíblicas Unidas. 

 

 
 

 

22Elíase' j bin u ya'alic: Chéen teen u aj bóobat Yuumtzil p'atalen cuxa'an, ba'ale' 
u aj bóobato'ob Baale' yaan cuatrocientos cincuenta. 
23Bejela'a' túune', dza'abac ti' to'on ca'a túul mejen wacaxo'ob, leti'obe' u 
yéeyo'ob jun túuli', u xotláanto'ob, ca u dza'ob tu yóokol le si'o', ba'ale' ma' u 
t'abico'ob. Tene' bíin in máaka'ant le u láak jun túul chan wacaxo', u ti'al ca in 
dzáa tu yóokol le si'o', ba'ale' ma' bíin in t'abe. 
24Cu dzo'ocole', te'exe' bíin a payalchi'ite'ex a kuex, teen xane' bíin in 
payalchi'inaquen ti' Yuumtzil, ¡le ku bíin u núuque' leti' bíin u túuxt káak, leti' 
jach u jaajil Ku! Tuláacal le caajo' tu núucaj: ¡Ma'alob ba'ax ca wa'alic ca 
beeta'ac!. 
25Elías túune' tu ya'alaj ti' u aj bóobato'ob Baal: Bey tumen te'ex ya'abe'exe', 
yéeye'ex jun túul ti' le mejen wacaxo'obo', máakante'ex táanil. Cu dzo'ocole' 
payalchi'ine'ex ti' a kuex, ba'ale' ma' a tabique'ex káak. 
26Bey túuno' tu ch'a'ajo'ob le chan wacax j ku'ub ti'obe' ca tu máaka'antajo'ob, 
buul ja'atzcab tac chúumuc kiin j payalchi'inajo'ob ti' Baal, táan ya'alico'ob: 
¡Núuconi' Baal! táan ca'ach u líit' síit'o'ob tu bakpach le u multuunil kultaj tu 
beetajo'obo', ba'ale' mix máac núuc ti'ob u káat óolalo'ob. 
27Tu chúumuc kiine' Elíase' táan ca'ach u p'a'astico'ob yéetel le t'aano'oba: 
Awtnane'ex ka'am, ma' xan wa táan u meyaji', wa t áan u beetic wa ba'axi', wa 
bija'an j xíimbal. ¡Wa táan u wenele' kabet u yajsa'al! 
28Leti'obe' táan u bin u yawato'ob táan u xoticuba'ob yéetel xotobo'ob bey xan 
yéetel aacho'ob, je'el bix suuquil u beetico'obe' tac u yichintico'ob u ki'ikelo'ob. 
29Ba'ale' j máan chúumuc kiin, leti'obe' láili' táan u yawato'ob yéetel táan u 
síit'o'ob bey choco u poolo'obe', tac le ca tu kubajo'ob le quíimsbil ba'alche'obe' 
ma' j u'uya'ab u yawato'obi'. ¡Mix máac núucaji' mix u'uya'ajnaji'!. 
30Elías túune' tu ya'alaj ti' tuláacal le caajo': Naadzaba'ex tin wicnal. Tuláacal 
le caajo' tu naadzajuba'ob, leti' túune' jo'op' u yutzquintic le u multuunil u 
kulta'al Yuumtzile', tumen ju'uju'ut ca'achi'. 

31Tu ch'a'aj doce tuunicho'ob je'el bix jay p'éel u ch'i'ibalo'ob u paalal Jacob, ti' 
le máax tu ya'alaj bíin u kaaba'int ca'ach Israele', 
32ca tu beetaj yéetel le tuunicho'obo' jun p'éel u multuunil kultaj u ti'al 
Yuumtzil, ca tu páanaj tu bakpach le u multuunil kultajo', tu'ux je'el u páajtal 
u yantal veinte u wuudzul janalbe'en neeko'obe', 
33cu dzo'ocol u tzolic ma'alob le si'o', tu xot'la'antaj le chan wacaxo' ca tu dzáa 
tu yóokol. 
34Ca tu ya'alaj: Chupe'ex can p'úul ja', láale'ex tu yóokol le ba'alche' cu bin láaj 
tóocbilo', bey xan tu yóokol le si'o'. Cu dzo'ocole' tu túuxtaj ca beeta'ac tu ca'a 
te'en, bey tu yóox te'en, bey tu betajilaco'obo'. 
35Le ja'o' áalcabnaj tu bakpach le u multuunil kultajo', ca tu chupaj xan le u 
jool le lu'um páana'ano'. 
36Le ca j kuch u súutuquil u beetic u meyaj Elíase', u ti'al u kubic le tóocbil 
ba'alche'obo', tu nadzajubáe' ca tu ya'alaj: ¡Yuumtzil, u Junab Kuech Abraham, 
Isaac yéetel Israel: beet ca ojéelta'ac bejela'e' teech u Kuech Israel, tene' chéen 
a j palitzilen, quin beetic tuláacal le ba'ala' tumen teech ta túuxtajen ca in 
beete! 
37¡Núuc in payalchi' Yuumtzil; núuque, u ti'al ca u yojéelt le caaja' teche' Junab 
Kuech, yéetel táan a káat óoltic ti'obe' ca suunaco'ob ti' teech tu ca'a téen! 
38Ti' le súutuco' u káak Yuumtzile' j éeme' ca tu tóocaj le ba'alche'o', le si'o', tac 
xan le tuunicho'ob yéetel le ma'ay lu'umo', ca tu tiquincuntaj xan le ja' yaan 
ca'ach ichil u jool le páanbil lu'umo'. 
39Le ca j ila'abe', tuláacal le caajo' noclajo'ob j lu'um, ca tu ya'alajo'ob: 
¡Yuumtzile' Ku, Yuumtzile' leti' Junab Ku! 
40Ca túun j a'ala'ab ti'ob tumen j Elías: ¡Mache'ex u aj bóobato'ob Baal! ¡Ma' a 
cha'ique'ex u púudzul mix jun túuli'! Ca j ma'acho'ob tumen le caajo', bisajo'ob 
túun tumen Elías tac tu t'o'ol ja'il Cisón, ca tu xotaj u caalo'ob te'elo'. 

Elíase' cu payalchi' u ti'al ca káaxac ja' 

41Cu dzo'ocole' Elíase' tu ya'alaj ti' Acab: Xeen janal yéetel j ukul, tumen táan u 
yu'uba'al u quíilbal le ka'amcach ja'o'. 
42Ca j bin Acab janal yéetel j ukul. Ba'ale' Elíase' j na'ac tu ca'analil u witzil 
Carmelo, ca j noclaj lu'um tac u dzáic u pool ichil u píixo'obe', 
43ca tu ya'alaj ti' u palitzil: Xeene' ca paacatnaquech tu tojil le ka'anabo'. Leti'e' 
j bine' paacatnaje' ca tu ya'alaj: Mix ba'al quin wilic. Ba'ale' Elíase' tu ca'a a'alaj: 
suunen siete u téenel. 
44Tu siete u téenel u taal le j palitzilo' ca tu ya'alaj: ¡Te tu yóokol le ka'anabo' 
cu yila'al u na'acal jun p'éel chan múuyal buca'aj u nojochil u táan kab jun túul 
máaque'! Elías túune' tu ya'alaj ti': Xeen ca wa'al ti' Acab ca u nu'ucbes u bolan 
ca xi'ic tumen wa ma'e' cu ka'alal u beel tumen le ja'o'. 
45J na'ac Acab tu bolane' ca j bin Jezreel. Ca'aliquil le ca'ano' éekjoch'e'enchaj 
yéetel múuyalo'ob yéetel iik, ca j chu'unpaj jun p'éel ka'amcach ja'. 
46Wa tu yo'olal Elíase', Yuumtzile' tu dzaj muuk ti'; cu dzo'ocol u nu'ucbesic u 
nooke', j bin áalcabil tac Jezreel ca j kuch táanil ti' Acab. 

1 Reyes 19 

Cu púudzul Elías tac Horeb 

1Acabe' tu tzicbaltaj ti' x Jezabel tuláacal le ba'ax ca'ach tu beetaj Elías yéetel 
bix úuchic u xotic u caal tuláacal u aj bóobato'ob Baal. 
2Jezabel túune' tu túuxtaj jun túul aj bisaj t'aan ca u ya'al ti' Elías: ¡Wa teech 
Elíase', tene' x Jezabelen! Ca u chichich jadzeno'ob le kuob wa sáamal walquila' 
ma' in beet ti' teech le ba'ax ta beetaj ti' le aj bóobato'obo'. 
3Elíase' tu yilaj tu táan quíimil yaan u cuxtal, u ti'al túun u jechic le quíimilo' j 
bin tu caajil Beerseba tu lu'umil Judá, te tu p'ataj u j palitzilo'. 
4Cu dzo'ocole' leti'e' j bin te x tocoy lu'umo', xíimbalnaj buul kiin tu dzooque' j 
culaj tu bo'oy jun cúul che'. Tu sen dzíiboltaj quíimile', ca tu ya'alaj: ¡Yuumtzil, 
way cu xu'ulule'! ¡Lukes in cuxtal, tumen tene' ma' asab ma'aloben ti' in 
taataobi'! 



887 

 

Biblia Maya 
© 1992, Sociedades Bíblicas Unidas. 

 

 
 

 

5Ca j chilaj tu bo'oy le che'o' ca j weeni'. Ba'ale' jun túul ángele' j kuche' ca tu 
pedzkabtaj Elíase' ca tu ya'alaj ti': Líiken, jaanen. 
6Elíase' súut paacatnaje' ca tu yilaj naadz ti' u káamjo'ole' ti' yaan ca'ach jun 
p'éel but'bil waaj pocchúucta'an, yéetel yaan xan jun p'éel chúuj ja'i'. J líik 
túune', jaani' ca j ukulnaji; cu dzo'ocole' ca j chilaji'. 
7Ba'ale' u ángel Yuumtzile' j taal tu ca'a téen, ca tu machaje', ca tu ya'alaj ti': 
Líiken, jaanen, tumen ya'ab cu bineltic a xíimbal. 
8Elíase' j líike', jaani ca j ukulnaji. Le janalo' tu dzaj muuk ti' u ti'al u xíimbal 
cuarenta kiino'ob yéetel cuarenta áakabo'ob tac ca j kuch Horeb, u witz Ku. 
9Le ca j kuche', j ooc ti' jun p'éel áactun, ti' tu máansaj áakabi'. Ba'ale' Yuumtzile' 
tu t'anaj ca tu ya'alaj ti': ¿Elías, ba'ax ca beetic waye'? 
10Leti'e' tu núucaj: Jach in p'eec ba'ax cu beeta'al ti' teech Yuumtzil, Ku ti' máax 
yaan tuláacal páajtalil, tumen le j israelitaob dzo'oc u xúump'attico'ob a nup 
t'aan yéetel dzo'oc u ju'uju'utico'ob u multuunil a kulta'al, dzo'oc u quíimsico'ob 
ch'a'ach'acbil a aj bóobato'ob. Chéen teen p'aatalen, táan xan u caxtiqueno'ob 
u ti'al u quíimsiqueno'ob. 
11Yuumtzile' tu ya'alaj ti': Jóoken ca p'áataquech wa'alacbal tin táan, tu yóokol 
le witzo'. Ti' le súutuco' j ch'aakatnaj Yuumtzil, jun p'éel ka'amcach iik sen yaan 
u muuke' tu ca'acachaj le nucuch che'obo' tu bu'ubuja xan le nucuch 
tuunicho'ob tu táan Yuumtzil; ba'ale' Yuumtzile' mina'an ca'ach ichil le iiko'. Cu 
dzo'ocol u máan le iiko', yanchaj jun p'éel u quíilbal lu'um; ba'ale' Yuumtzile' 
mina'an xan ca'ach te j quíilbal lu'umo'. 
12Cu dzo'ocol le quíilbal lu'umo' yanchaj jun p'éel káak; ba'ale' Yuumtzile' 
mina'an ca'ach te j káako'. Ba'ale' cu dzo'ocol u máan le káako', ca j u'uya'ab 
jun p'éel juum bey cabal t'aane'. 
13Elíase', le ca tu yu'ubaje', tu pixaj u yich yéetel u teep', jóoke' ca j p'áat tu jool 
le áactuno'. Ti' lelo' tu yu'ubaj u yúuchul t'aan tu'ux a'ala'ab ti': ¿Ba'ax ca beetic 
waye' Elías? 

14Leti'e' tu núucaj: In sen p'eec a ke'exel Yuumtzil, Junab Ku ti' máax yaan 
tuláacal páajtalil, tumen le j israelitaob dzo'oc u xúump'attico'ob a nup t'aan 
yéetel dzo'oc u ju'uju'utico'ob u multuunil a kulta'al, dzo'oc u quíimsico'ob 
ch'a'ach'acbil a aj bóobato'ob. Chéen teen p'aatalen, táan xan u caxtiqueno'ob 
u ti'al u quíimseno'ob. 
15Yuumtzil túune' tu ya'alaj ti': Séeba'an, suunen tu'ux taalech tu x tocoy lu'umil 
Damasco. Xeen ca jun páaycuns Hazael u ti'al ca ajawchajac tu lu'umil Siria, 
16Jehú, u yáabil Nimsie' ca ajawchajac tu caajil Israel, ti' Eliseo, u paal Safat, 
le máax cajacbal Abel-mehola, jun páaycuns u ti'al u jeelintiquech bey aj 
bóobate'. 
17Bey túuna' le máax bíin púudzuc ti' u máascab Hazaele', yaan u quíimsa'al 
tumen Jehú, le máax bíin púudzuc ti' u máascab Jehue' yaan u quíimsa'al tumen 
Eliseo. 
18Ba'ale' quex beyo', yaan in p'atic tu caajil Israel siete mil máaco'ob mix jun 
téen xolaco'ob tu táan Baal, mix xan u dzu'udzo'obi'. 

Cu t'a'anal Eliseo 

19Elíase' j luk te'elo' ca tu nup táantajubáa yéetel Eliseo, táan ca'ach u potic 
lu'um u ti'al u paakal. Tu táan Eliseoe' táan ca'ach u bino'ob doce u ca'aca' 
núuch wacaxo'ob, leti' xane' táan u bisic u dzooc ca'a núuch. Elíase' j bin tu 
yicnal Eliseoe' ca tu pulaj u suyem yóokol. 
20Tu séeblaquile' Eliseoe' tu p'ataj le wacaxo'obo' ca j áalcabnaj tu paach Elías 
ca tu ya'alaj ti': Cha'a in dzáic ti' in taata yéetel ti' in maama jun p'éel dzu'udz 
iquil quin in p'atico'ob, cu dzo'ocole' quin taal ta paach. Elíase' tu ya'alaj ti': 
Je'el u páajtal a bine', ba'ale' ka'ajac ti' teech le ba'ax dzo'oc in beetic ti' taecho'. 
21Eliseoe' tu p'ataj Elíase' ca j bini, tu ch'a'aj ca'a túul xiibil wacaxo'ob ca tu 
xo'oxo'otaj, yéetel u che'il u pot lu'um, tu pocchúuctaj le bako' ca tu dzaj 
jaantbil tumen le máaco'obo'. Cu dzo'ocole' ca j bin tu paach Elías, ca j p'áat u 
ti'al u meyajte. 

1 Reyes 20 

Acabe' cu pa'ic u muuk le j Siria'obo' 

1Ben-adad, u ajawil Siriae', tu much'quintaj tuláacal u aj ba'atelo'ob, bey xan 
treinta y dos ajawo'ob u yéet j kax t'aano'ob, yaan u j nat' tzíinino'ob pa'ate' 
yéetel u bolanilo'ob ba'atel, ca j bin tu caajil Samaria tu bakpachtaje' ca tu 
ba'ateltaj. 
2-3Tu túuchi'itaj xan aj bisaj t'aano'ob ti' le caaja' u ti'al u ya'alo'ob ti' Acab, u 
ajawil Israel: Ben-adade' cu ya'alic: a ayikalilo'ob in ti'alo'ob, bey xan le 
co'olelo'ob yaan ti' teech, je'el bix u ma'alobilo'ob a j xibil paalale'. 
4U ajawil Israele' tu núucaj: Je'el bix dzo'oc u ya'alic a tzicbe'enilo', teen yéetel 
tuláacal ba'ax yaan ti' tene' a ti'al. 
5Le aj bisaj t'aano'obo' j bino'ob tu ca'a téen u yilo'ob Acab, ca tu ya'alajo'ob ti': 
Ben-adade' cu ya'alic: Dzo'oc in túuxtic a'albil ti' teech yaan a dzáic ti' teen a 
ayikalilo'ob, a watano'ob yéetel a j xibil paalal. 
6Tu yóokol lelo' walquil sáamala' bíin in túuxt in j náacomo'ob u ti'al u 
xakaltico'ob a jalach najil yéetel u yotocho'ob a aj meyajo'ob, tuláacal ba'ax cu 
bíin utzac tu yicho'obe' yaan u ch'a'ico'ob. 
7U ajawil Israel túune' tu túuxtaj t'anbil tuláacal u nuuquilo'ob le caajo', ca tu 
ya'alaj ti'ob: Je'el bix dzo'oc a wu'uyique'exo', le máaca' táan u caxantic kaas u 
beetic ti' teen, quex tumen tene' ma' in wa'al ma'il in kubic ti' leti' in watano'ob, 
in j xibil paalal yéetel in ayikalilo'obi'. 
8U núuquilo'ob yéetel tuláacal le caajo', tu ya'alajo'ob ti': Ma' a wu'uyic mix a 
beetic le ba'ax cu ya'alico'. 
9Acab túune' tu ya'alaj ti' u aj bisaj t'aano'ob Ben-adad: A'ale'ex ti' u tzicbe'enil 
je'el in beetic tuláacal le ba'ax tu yáax a'alajo', ba'ale' tene' ma' tu páajtal in 
beetic le ba'ax cu tzáic ti' teen bejelao'. Le aj bisaj t'aano'obo' tu bisajo'ob ti' 
Ben-adad le núuc t'aano', 

10Ben-adade' tu túuxtaj a'albil ti' Acab: ¡Ca u chichich jadzen le kuob, wa cu 
p'áatal dze'edzec wa ba'ax tu lu'umil Samaria u ti'al in dzáa jun p'íit ti' jujun 
túul le máaxo'ob cu bino'ob tin wéetelo'! 
11Ba'ale' u ajawil Israele' tu túuxtaj a'albil ti' Ben-adad: Ma' a ka'aytic pa'a muuk 
ma'ili' kuchuc u kiinili'. 
12Le ca tu kamaj Ben-adad le núuc t'aana', táan ca'ach u cáaltal yéetel le u 
chucáan ajawo'ob te j máacan u jomoch beetmajo'ob ca'acho'. Ca túun tu ya'alaj 
ti' u aj ba'atelo'ob: ¡Co'one'ex ba'atelto'ob! Tuláacalo'obe' j líiko'ob u ti'al u 
ba'atelto'ob le caajo'. 
13Ca'aliquile', jun túul aj bóobate' j bin tu táan Acab, u ajaw Israel ca tu ya'alaj 
ti': Yuumtzile' dzo'oc u ya'alic: Quex ca wil ya'ab u múuch' a aj p'eeco'obe', tene' 
bin in ca'aj in kub ta kab bejela'e', u ti'al ca a wojéelt tene' Yuumtzilen. 
14Ca tu káat chi'itaj Acab: ¿Yéetel máax bíin u kub ti' teen? Tu núucaj le aj 
bóobato': Yuumtzile' dzo'oc u ya'alic, yéetel le táanquelemo'ob cu meyajtico'ob 
u j méektáano'ob le caajo'obo'. Acabe' tu babal káat chi'itaj. ¿Máax bin j 
ba'atelnac táanil? Le j bóobato' tu núucaj: Teech. 
15Acab túune' tu xocaj jay túul le j táanquelemo'ob máaxo'ob áantico'ob u 
méekt'aano'ob le lu'umo', yaan ca'ach doscientos treinta y dos, yéetel tuláacal 
le aj ba'atelo'ob j israelitaob siete mil j xiibo'ob. 
16Jóoko'ob chúumuc kiin, ca'aliquil Ben-adad yéetel le treinta y dos ajawo'ob u 
yéet j kax t'aano'ob táan u bin u cáaltalo'ob te j máacano'ob tu jóomoch 
beetajo'obo'. 
17Máaxo'ob yáax j bino'obe', u j áantajo'ob le méektáano'obo'. Le ca tu kamaj 
Ben-adad u péectzilil dzo'oc u jóokolo'ob wa jay túul máaco'ob tu caajil 
Samariae', 
18tu ya'alaj: ¡Quex wa jóoko'ob u ti'al jéedzel wa u ti'al j ba'atele', tene' in 
káato'ob cuxa'ano'ob! 

19U j áantajo'ob le j méektáano'obo' jóoko'ob te j caajo', tzaypachta'ano'ob 
tumen aj ba'atelo'ob. 
20Jujun túule' tu quíimsaj jun túul aj p'eec, le j Siriobo' j púudzo'ob. Le j 
israelitaob tu chucpachtajo'ob ba'ale' Ben-adad, u ajawil le j Siriobo', tu nat'aj 
u tziimine' ca j púudz yéetel dze'edzec u aj ba'atelo'ob j nat' tzíimino'ob. 
21U ajawil Israel túune' j bine' ca tu ch'a'aj u tziimino'ob yéetel u bolanilo'ob 
ba'atele', ca tu pa'aj u muuk le j siriobo'. 
22Cu dzo'ocole' le aj bóobate' j bin tu táan u ajawil Israele' ca tu ya'alaj: Xeen 
ca tac muukt a aj ba'atelo'ob, tucult ma'alob ba'ax bíin beetej: tumen ichil jun 
p'éel ja'abe', u ajawil siriae' bíin suunac u ba'ateltech. 
23U aj náacomo'ob u ajawil siriae' tu ya'alajo'ob ti': U kuob le j israelitaobo' u 
kuilo'ob le pu'uco'obo'; let o'olale' tu pa'ajo'ob c muuk. Ba'ale' wa c ba'ateltico'ob 
te j táax lu'umo', je'el c dzáanche'etico'obe'. 
24Ba'ax u najmal u beetic a tzicbe'enil bejela'e', a lukesic le ajawo'obo', u ti'al a 
dzáic aj náacomo'ob u ti'al u jeelintico'ob, 
25cu dzo'ocole' ca nu'ucbesic aj ba'atelo'ob je'el bix le pa'ab u muuko'obo', 
tzíimin tu yo'olal tzíimin, bolan tu yo'olal bolan. Bey túuno' c ba'ateltico'ob te 
j táax lu'umo', jach tu jaajile' yaan c pa'ic u muuko'ob. Ben-adade' tu dzaj 
xiquintaj le a'almaj xiquino'oba' ca tu beetaj. 
26Cu máan jun ja'abe', tu xocaj Ben-adad le siriaob ca j bin Afec u ti'al j ba'atel 
yéetel Israel. 
27Bey xan le j israelitaobo' tu xocajo'ob u aj ba'atelo'obe', ca tu dzaj ba'al u 
jaanto'ob, ca jóoko'ob u nactáanto'ob le j siriob. Jelecbalo'ob actáan le j siriobo', 
beyo'ob chéen ca'a múuch' j yuuco'obe', tumen le j siriaobo' u ch'a'amajo'ob 
tuláacal le lu'umo'. 
28Ti' lela' j taal jun túul aj bóobat tu táan u ajawil Israel ca tu ya'alaj ti': Bey cu 
ya'alic Yuumtzila': Bey tumen le j siriaob dzo'oc u ya'alico'ob teen jun túulen u 

kuil le pu'uco'obo' ma' u kuilen bin le táax lu'umo', bin in ca'aj in kub ta kab 
tuláacal le nojoch múuch'ulo'. Beyo bíin a wojéelt teen Yuumtzilen. 
29Siete kiino'ob jelecbalo'ob, le j siriaobo' actáan le j israelitaobo', tu siete kiine' 
j ba'atelnajo'ob. Ti' le kiinaco' le j israelitaobo' tu quíimsajo'ob cien mil aj 
ba'atelo'ob xíimbal u ba'atelo'ob. 
30U yalab le aj ba'atelo'obo' j púudzo'ob ca j bino'ob tu caajil Afec, ba'ale' u 
tuulumil le caajo' j lúub tu yóokol le veintisiete mil j xiibo'ob páatchaj ca'ach u 
púudzulo'obo'. Ben-adade' j púudz xan, ca j kuch te j caajo', ca tu ta'acbesubáa 
jooltaquil naj. 
31Ca j a'ala'ab ti' tumen u aj náacomo'ob: Dzo'oc ojéeltique' le ajawo'ob 
israelitaob cu dzo'ocbesico'ob le nup t'aan cu beetico'obo', bey túuno' co'one'ex 
búuquintic to'otoch nooko'ob yéetel jun p'éel suum t caal, ca xi'ico'on tu táan u 
ajawil Israel u ti'al c ilic wa je'el u sa'atsic c cuxtale'exe'. 
32Ca túun tu búuquintajo'ob to'otoch nooko'ob yéetel jun p'éel suum tu 
caalo'ob, ca j bino'ob tu táan u ajawil Israel ca tu ya'alajo'ob ti': Cu káat óoltic 
Ben-adad ti' a tzicbe'enil ca sa'ats u si'ipil. Acabe' tu núucaj: ¿Laili' cuxa'ane'? 
¡In ti'al tene' bey jun túul in sucu'une'! 
33Le máaco'obo' tu tucultajo'obe' lela' jun p'éel ma'alob chíiculal, le ca tu 
yu'ubajo'ob le t'aana' tu núucajo'ob tu séeblaquil: ¡Ben-adade' u sucu'un a 
tzicbe'enil! Acabe' tu núucaj ¡Xeene'ex ca a tase'ex! Ben-adad túune' j bin tu 
táan Acab, Acabe' tu beetaj u na'acal tu bolan. 
34Cu dzo'ocole' ca j a'ala'ab ti' tumen Ben-adad: Je'el in sutic ti' teech le caajo'ob 
tu lukesaj in taata ti' a taatao', teche' je'el u páajtal u yantal wa ba'ax a beet 
Damasco, je'el bix yaan ca'ach ti' in taata Samariae'. Acabe' tu núucaj: Tene' 
je'el u páajtal in chaic a bine'. Bey úuchic u beetic Acab jun p'éel kax t an yéetel 
Ben-adado' ca tu cha'aj u bin. 
35Chéen ba'ale', jun túul j xiib cu taal ti' u múuch'ul le aj bóobato'obo' tu 
dzo'ocbesaj u t'aan Yuumtzile', ca tu ya'alaj ti' jun túul u yéet xiibil: ¡Bet utz a 
quíimsiquen! Ba'ale' le u láako' ma' tu yooltaj u quíimsi'. 

36Le aj bóobat túuno' tu ya'alaj ti': Bey ma' ta wóoltaj a beet ba'ax tu ya'alaj 
Yuumtzilo', le quéen lukuquech tin wicnale' jun túul león bíin u quiimsech. Bey 
úuchico', chéen p'eelac u lukul tu yicnal le aj bóobato', nactáanta'ab tumen jun 
túul león ca j quíimsa'abi'. 
37Cu dzo'ocole' le aj bóobato' tu nactáantaj u láak máac, ca tu káataj xan ca 
beeta'ac loob ti', le máaco' tu nóocjadztaj, ca tu beetaj loob ti'. 
38Le aj bóobat túune' j bin u pa'at le ajaw te j bejo' u muclaj u yich yéetel jun 
p'éel nook tu yóokol u yicho'ob. 
39Le táan ca'ach u máan ajawe' j ka'am a'ala'ab ti' tumen le aj bóobato': Le u aj 
meyaj a tzicbe'enila' j bin tu'ux cu yúuchul le ba'atelo', ichil u tzoolilo'ob le aj 
ba'atelo'ob jóok jun túul aj ba'atel ca tu taasaj ti' teen jun túul máac kaxa'an. 
Ca tu ya'alaj ca in canante, bey xan tu ya'alaj ti' teen wa cu púudzule', yaan in 
quíimil tu yo'olal, wa quin bo'otic tres mil sac taakino'ob. 
40Ba'ale' u aj meyaj a tzicbe'enila' táan u beetic yaanal ba'alo'obe' ca j púudz ti' 
teen le máaco'. U ajawil Israele' tu núucaj ti': Teech ta juunal dzo'oc a wa'alic 
si'ipilnaja'anech, yéetel dzo'oc a xot kiinticabáa. 
41Ba'ale' le aj bóobato' tu séeblaquil tu lukesaj le nook u kaxmajil u yicho'obo', 
le ajaw túuno' tu kaj óoltaj jun túul aj bóobat ca'achi'. 
42Ca túun j a'ala'ab ti' tumen le aj bóobato': Yuumtzile' bey cu ya'alica': Bey 
tumen ta cha'aj u púudzul le máac ca'ach ta xotkintaj u ti'al quíimilo' yéetel a 
cuxtal bíin a bo'ot u cuxtal, a caajale' yéetel le a ti'alo'. 
43U ajawil túun Israel j bin Samaria, yéetel okom u yóol yéetel p'uja'an, ca j 
ooc tu jalach naj. 

1 Reyes 21 

Acabe' cu toquic u x péetpaachil u paakal uvaob Nabot 

1Cu dzo'ocol u máan dze'edzec kiino'obe', tu caajil Jezreel jun túul j xiib cu 
kaaba'intic Nabot yaan ca'ach ti'e' jun p'éel u x péetpaachil u pakal uvaob, tu 
tzéel u jalach naj Acab, u ajawil u lu'umil Samaria. 

2Jun p'éel u kiinile' Acabe' tu ya'alaj ti' Nabot: Bey tumen ti' yaan tu tzéel in 
jalach naj u x péetpaachil a paakalo', co'ox kexic, teche' ca dzáic ti' teen u ti'al 
ca in dzáa pakalbil che'obi', tene' quin dzáic ti' teech jun p'éel u ma'alob cúuchil 
u paakal uva, ba'ale' wa a káatee quin bo'oltic ti' teech le bajux cu tojoltique'. 
3Ba'ale' Nabote' tu núucaj ti' Acab: Ma' u yóoltic Ku ca in dzáa ti' teech le ba'ax 
tin kamaj ti' in taata yéetel ti' in maamae'. 
4Acabe' j bin tu yotoch chi'ichnac yéetel xan okom u yóol tu yo'olal le ba'ax tu 
núucaj Nabot ti'o', le ca j a'ala'ab ti' ma' bíin dza'abac ti' le ba'ax tu kamaj Nabot 
ti' u taata yéetel ti' u maamao'. J kuche' ca j chilaj ti' u tu táan le pako', ma' tu 
yóoltaj u jaant mix ba'ali'. 
5X Jezabel u yatane', tu nadzajubáa ti'e' ca tu káat chi'itaj ti': ¿Ba'ax o'olal sen 
okom a wóol yéetel ma' a káat janali'? 
6Acabe' tu núucaj: T'aanajen yéetel j Nabot, le j Jezreelilo', ca tin káataj ti' ca u 
con ti' teen u x péetpaachil u pakal uva. Ba'ale' wa xan u káate' quin kexic ti' 
yéetel u láak x péetpaachil uvaob. Ba'ale' leti'e' ma' tu yóoltaji'. 
7X Jezabel u yatane' tu núucaj túun ti': ¡Teech máax cu dzo'ocbesa'al u t'aan tu 
lu'umil Israel! Co'oten, jaanen, jóomes a wóol. ¡Tene' yaan in wilic bix je'el u 
páajtal ati'alintic u x péetpaachil u pakal uva Nabote'!. 
8Tu séeblaquile' tu dzíibtaj ju'uno'ob tu kaaba' Acab, ca xan tu chíicultaj yéetel 
u dzalabil u ajawil; cu dzo'ocole' tu túuxtaj ti' u nuuquilo'ob le caajo', máaxo'ob 
caja'ano'ob láili' tu caajal Nabot. 
9Le dzíibil ju'uno' cu ya'alic ti'ob beya': Ka'ayte'ex su'ukin yéetel ca a dza'ex 
Nabot tu táan le caajo'. 
10Cu dzo'ocole' ca a dza'ex ca'a túul j tuutus wíinico'ob tu táan u ti'al ca u 
ya'alo'ob: Nabote' tu poch'aj Ku, tu poch'aj xan ajaw. Cu dzo'ocole' ca 
jóokesique'ex, u ti'al a quíimsique'ex yéetel ch'iin. 
11U cajnáalilo'ob u caajal Nabot, pa'ate' yéetel u nuuquilo'ob le caajo' tu 
beetajo'ob le ba'ax tu ya'alaj x Jezabel te j dzíibil ju'uno'obo': 

12Tu ka'aytajo'ob su'ukin ca tu culquintajo'ob Nabot tu táan le caajo'. 
13Cu dzo'ocole' ca j kucho'ob ca'a túul j tuutus wíinico'obe' ca j t'aanajo'ob táan 
u ya'alico'ob tu táan tuláacal le caajo': Nabote' dzo'oc u poch'ic Ku, tu poch'aj 
xan ajaw. Bey túuno' tu jóokesajo'ob tu paach caaj ca tu quíimsajo'ob yéetel 
ch'iin. 
14Cu dzo'ocole' tu túuxtajo'ob a'albil ti' x Jezabel, Nabote' dzo'oc u quíimsa'al 
yéetel ch'iin. 
15Le ca tu yojéeltaj x Jezabele', tu ya'alaj ti' Acab: Xeen ca a ch'a'a' ati'alint' u x 
péetpach Nabot, le j jezreelile', le ma' u káat u contech ca'ache'. Nabote' ma' 
cuxa'ani' dzo'oc u quíimil. 
16Le ca tu yojéeltaj Acab dzo'oc u quíimil Nabote', j bine' ca tu ch'a'aj u x 
péetpaachil u pakal uva. 
17Yuumtzil túune' tu t'anaj Elías le j Tisbeile', ca tu ya'alaj ti': 
18Xeen tu séeblaquil a wil Acab, u ajawil Israel ti' cajacbal Samariae'. Ti' le 
súutuca' ti' yaan tu x péetpach Nabote', dzo'oc u bin u ch'a'a' u ti'alinte. 
19A'al ti' beya': Yuumtzile' bey cu ya'alica': Bey tumen ta quíimsaj Nabot yéetel 
ta tocaj le ba'ax u ti'ale', láili' ti' le cúuchil tu'ux j léedza'ab u ki'ikel tumen le 
peeko'obo', bey xan ti' bíin léedza'ac a ti'ali'. 
20Acabe' tu ya'alaj ti' Elías: ¿Bey túuno' teech in aj p'eeque' dzo'oc a 
nuptáantiquen? Elíase' tu núucaj: Bey, dzo'oc in nuptáantiquech, bey tumen 
chéen loolob ba'alo'ob ca beetic tu táan u yich Yuumtzil. 
21Let o'olale', Yuumtzile' dzo'oc u ya'alic: Bin in ca'aj in taas yaayaj óolal ta 
wóokol, bíin xan in xu'uls tuláacal a ch'i'ibalo'ob; yaan xan in xu'ulsic tuláacal 
a j xibil paalal yaan tu lu'umil Israel. 
22Yaan xan in beetic yéetel a láatzililo'obe' le ba'ax tin beetaj yéetel u 
láaktzililo'ob Jeroboam, u paal Nabat, yéetel xan ti' u láaktzililo'ob Baasa u 
paal Ahíase', tu yo'olal tu beetaj in sen p'u'ujul yéetel tu beetaj u kebanchajal 
Israel. 

23Wa tu yo'olal x Jezabele' Yuumtzile' tu ya'alaj: X Jezabele' bíin jaanta'ac 
tumen peeko'ob tu lu'umil Jezreel. 
24Le a láaktzil bíin quíimic ich caaje', bíin jaanta'ac tumen peeko'ob; le bíin 
quíimic j káaxe' bíin lu'ukuc tumen j ch'úuyo'ob. 
25(Ma' yanji' mix máac je'el bix Acabe', máax tac t'anta'ab tumen x Jezabel u 
yatane', tu yo'olal lelo' chéen tu beetaj ba'alo'ob kaastaco'ob tu táan u yich 
Yuumtzil. 
26Tu beetaj ba'ax talam subtzil iquil tu kultilac beetbil kuob je'el bix tu 
beetajo'ob le j amorreobo', le máaxo'ob tojolchinta'abo'ob tumen Yuumtzil tu 
táan le j israelitaobo') 
27Le ca tu yu'ubaj Acab tuláacal lela', tu jataj u nook ca tu búuquintaj totochquil 
nooko'ob su'ukinaj xan. Cu wenel ca'ach yéetel u búuquintmaj xan le 
nooko'obo', cu máan xan ca'ach okom u yóol. 
28Yuumtzil Túune' tu ca'a a'alaj ti' Elías: 
29¿Dzo'oc wa a wilic bix úuchic u cabalcuntic u yóol Acab tin táan? Tu yo'olal 
tu cabalcuntilac u yóol tin táane', ma' bíin in beet u taal le kaas tu yokol u 
láaktzilo'ob ca'aliquil cuxa'ane', Ba'ale' ti' u kiinilo'ob u cuxtal u paale' bíin in 
taas le kaaso'. 

1 Reyes 22 

Micaías cu ka'aytic u pa'abal u muuk Acab. 
(2 Cr 18.1-34) 

1J maan óox p'éel ja'abo'ob yaan jéedzel ichil siriob yéetel Israelitaob. 
2Ba'ale' tu yóox p'éel ja'abe', Josafat u ajawil u lu'umil Judae' j bin u xíimbalt u 
ajawil Israel. 
3U ajawil Israele' tu ya'alaj ti' u nuuquilo'ob u aj meyajo'ob: Te'exe' a wojele'exe', 
Ramot le yaan tu lu'umil Galaado' c ti'ale'ex. ¿Ba'ax o'olal ma' táan c beetic wa 
ba'ax u ti'al c luksic yáanal u méektáan ajawil Siria? 

4Ti' Josafate' tu káat chi'itaj ti': ¿A káat a láakinten u ti'al c bin c ba'atelt Ramot 
tu lu'umil Galaad? Josafate' tu núucaj ti': Teen, in aj ba'atelo'ob yéetel in j nat' 
tzíimino'obe', ta wéetel yano'on bey xan yéetel a caajal. 
5Ba'ale', táanile' káat chi'it wa u yóolal Yuumtzil. 
6U ajawil Israele' tu much'quintaj u aj bóobato'ob, yaan ca'ach naklic 
cuatrocientos ca tu káat chi'itaj ti'ob: ¿U najmal wa in bin in ba'atelt Ramot tu 
lu'umil Galaad, wa ma'? Leti'obe' tu núucajo'ob: Ba'ateltej, tumen Yuumtzile' 
bíin u ca'aj u kub ti' teech. 
7Ba'ale' Josafate' tu káat chi'itaj: ¿Míina'an wa u láak u aj bóobat Yuumtzil ti' 
máax je'el u páajtal c káat chi'e'? 
8U ajawil Israele' tu núucaj ti' Josafat: Yaan jun túul, yéetel máax je'el u páajtal 
c káat chi' ti' Yuumtzile'. Micaías u paal Imla, chéen ba'ale' in p'ectmaj, tumen 
ma'atech u ya'alic ti' teen ba'alo'ob utztac, wa ma' chéen ba'alo'ob ma' utzi'. 
Josafate' tu ya'alaj ti': Lelo' ma' unaj a wa'aliqui'. 
9Tu séeblaquile' u ajawil Israele' tu t'anaj jun túul u nojoch aj meyaje', ca tu 
ya'alaj ti': ¡Tu séeblaquil, taasa'ac Micaías, u paal Imla! 
10U ajawil Israel, bey xan Josafat u ajawil Judae' u dzaamajo'ob u búuquil 
ba'atel, culucbalo'ob tu jalach káanche'ob tu táax buut'il tu jool u caajil 
Samaria, tuláacal le aj bóobato'obo' táan u t'ant'an bóobato'ob tu táan leti'ob. 
11Sedequías, u paal Quenaana, u beetmaj u baaco'ob fierro u ca'aj, táan u yawat 
a'alic: ¡Bey dzo'oc u ya'alic Yuumtzila': Yéetel le baaco'oba' bíin a ba'atelt le j 
siriaobo', tac a láaj xu'ulsico'ob! 
12Tuláacal le aj bóobato'obo' bey u ya'alico'ob ti' ajawo': Ba'atelt Ramot le yaan 
tu lu'umil Galaad tumen yaan a dzáanche'etic, tumen Yuumtzile' bíin u dzáa ti' 
teech le caajo'. 
13Le aj túuchi' j bin ca'ach u taas Micaías, tu ya'alaj ti': Tuláacal le aj bóobato'ob 
dzo'oc u dzáaico'ob jun p'éel ma'alob núucaajil ti' ajaw. Bey túuno' quin káatic 
ti' teech ca a wa'al ba'al ma'alob je'el bix le cu ya'alico'obo'. 

14Micaíase' tu núucaj ti': ¡Quin jalach t'antic tu kaaba' Yuumtzile', chéen bíin in 
wa'al le ba'ax bíin u ya'al ti' teen Yuumtzil ca in wa'ale'! 
15Cu dzo'ocole' j bin tu táan ajaw, ajawe' tu káat chi'itaj ti': Micaías, ¿U najmal 
wa c bin c ba'atelt Ramot tu lu'umil Galaad, wa ma'? Micaíase' tu ya'alaj: 
Ba'ete'eltej, tumen yaan a dzáanche'etic, tumen Yuumtzile' bin u ca'aj u kub ti' 
teech. 
16Ba'ale' ajawe' tu núucaj ti': ¿jay téen bíin in wa'al ti' teech, yéetel jalacht'aane' 
ca a wa'al ti' teen tu kaaba' Yuumtzil chéen le ba'ax jaaje'? 
17Micaías túune' tu ya'alaj: Dzo'oc in wilic tuláacal le j israelitaob 
ki'itpaja'ano'ob te j káaxo'obo', beyo'ob j tamano'ob mina'an u aj canano'obe'. 
Yuumtzile' dzo'oc u ya'alic: Lelo'oba' mina'an u taatailo'ob; Jujun túulile' suunac 
jedzecnac tu yotoch. 
18U ajawil Israele' tu ya'alaj ti' Josafat: ¿Ma' wa tin tzicbaltaj ti' teche', le máaca 
mix jun téen cu ya'alic ti' teen ba'al ma'alob, chéen ba'alo'ob kaastaco'obi'? 
19Micaíase' tu ya'alaj xan: Tu yo'olal le ba'ax dzo'oc a wa'alico', u'uy ba'ax cu 
ya'alic Yuumtzil: Tin wilaj Yuumtzil culucbal tu jalach káanche', tuláacal u 
ya'abcach u cajnáalilo'ob le ca'ano' ti' wa'alacbalo'ob tu yicnale', tu x no'oj kabil 
yéetel tu x dzíic kabil. 
20Yuumtzil túune' tu káat chi'itaj máax bíin xi'ic u ti'al líiksaj óoltic Acab u ti'al 
ca xi'ic u ba'atelt Ramot tu lu'umil Galaad, u ti'al ca lúubuc te'elo'. Jun jaatze' 
cu ya'alic ca'ach jun p'éel ba'al, u láak jun jaatze' yaanal ba'al. 
21Ba'ale' jun túul pixane' j wa'alaj tu táan Yuumtzil ca tu ya'alaj leti' bíin xi'ic u 
beete. Yuumtzile' tu káat chi'itaj ti' bix u tucultic u beetic, 
22Le pixano' tu ya'alaj bin u ca'aj u dzáa tuusil tuuculo'ob ti' tuláacal u aj 
bóobato'ob le ajawo'. Yuumtzil túune' tu ya'alaj ti' jach tu jaajil beyo', je'el u 
kuchul u tuse', ca tu ya'alaj ti' ca xi'ic u beete. 

23Bejela'a' túune' dzo'oc a wojéeltique' Yuumtzile' tu dzaj jun túul j tuutus pixan 
tu chi' tuláacal a aj bóobato'ob, máaxo'ob dzo'oc u ya'alico'ob bix bíin 
xu'ulsa'aquech. 
24Bey túuno' Sedequías u paal Quenaana, tu nadzajubáa ti' Micaías ca tu dzaj 
jun puul láaj ti', ca tu ya'alaj: ¿Bix máanic tin tzéel u pixan Yuumtzil u ti'al ca 
u t'aanech teech? 
25Micaías tu núucaj ti': Bíin a wojéelt le kiin quéen manaquech jool taquil naj 
u ti'al a ta'acbesicabáa. 
26U ajawil Israel túune' tu ya'alaj: ¡Mache'ex j Micaías, bise'ex kalbil tu táan 
Amón, u méekt'aan le caaja', yéetel tu táan Joas, in paal! 
27A'ale'ex ti'obe' teen a'alique' ca ocsa'ac ti' kalab naj, ca dza'abac ti'e' chéen 
dze'edzec waaj yéetel ja', tac quéen suunaquen toj in wóol yéetel utz in wanil. 
28Micaíase' tu ya'alaj xan: Wa ca suut toj a wóol yéetel utze', Yuumtzile' ma' j 
t'aanaj yéetel in chi'i'. 
29Bey túuno' u ajawil Israel yéetel Josafat, u ajawil Judae', j bino'ob u 
ba'atelto'ob Ramot tu lu'umil Galaad. 
30U ajawil Israele' tu ya'alaj ti' Josafat: Tene' bin in ca'aj ocol ti' le ba'atelo' 
yéetel tuusil búuc, teche' ca dzic in búuc. Beyo' u ajawil Israele' tu dzaj tuutus 
búuc ma' u ti'ali' ca j bin j ba'atel. 
31Ba'ale' u ajawil Siriae' dzo'oc ca'ach u ya'alic ti' treinta y dos le máaxo'ob cu 
nu'uctico'ob u bolanilo'ob ba'atel, ma' u ba'ateltico'ob mix máac, chéen u ajawil 
u caajil Israel. 
32Ca j ila'ab Josafat tumen le máaxo'ob cu nu'uctico'ob u bolanilo'ob le ba'atelo', 
ca tu tucultajo'obe' u ajawil Israel ca tu bakpachtajo'ob u ti'al u ba'ateltico'ob. 
Josafat túune' awatnaj táan u káatic áantaj. 
33Le ca tu kaj óoltajo'ob ma' u ajawil Israele' jáaw u tzaypachtico'ob. 
34Ba'ale' jun túul aj ba'atele' tu t'íin pulaj u x julub chéen mina'an u jaajile', ca 
j tza'ay tu'ux cu núup'ul u búuquil u ba'atel u ajawil Israel, ca tu beetaj loob ti' 

u ti'al quíimil. Leti' túune' tu ya'alaj ti' le máax bisic le bolano': Co'ox suut, 
jóokesen ti' le u cúuchil le ba'atela' tumen táan in quíimil. 
35Ti' le kiino' talamchaj le ba'atelo', le ajawo', j p'a'at wa'alacbal ichil le bolan 
táan u ba'ateltic le j siriobo'. Ba'ale' tu yocnaj kiine' j quíimi', tumen le tu'ux 
beeta'ab loob ti'o', u ki'ikele' ma' jáaw u chooji', táan ca'ach u yáalcab tu táas 
che'il le bolano'. 
36Le ca j jo'op' u t'úubul kiine', j áalcabnaj u t'aanil ichil u tzoolol le aj 
ba'atelo'obo': ¡Xi'ic jujun túuli' tu caajal yéetel tu lu'umil, 
37tumen ajawe' dzo'oc u quíimil. Ca túun j bisa'ab ajaw tu caajil Samariae' ca j 
mu'uc te'elo'. 
38Cu dzo'ocole' j p'o'ob u bolan tu noj jaltuunil Samaria, tu'ux cu yichquilo'ob 
ca'ach le x cáacbacho'obo', le peeko'ob túuno' tu léedzajo'ob u ki'ikel Acab, Je'el 
bix a'ala'anil ca'ach tumen Yuumtzile'. 
39U yalab u tzicbalil u cuxtal Acab, yéetel tuláacal ba'ax tu beetaje', u jalach 
naj marfil u ca'aje', bey xan le caajo'ob tu beetajo' ti' dzíibta'an tu dzíibil ju'unil 
u ajawilo'ob Israele'. 
40J quíim Acab, cu dzo'ocole' ajawnaj tu káanche' u taatae', Ocozías u paal. 

Josafate' cu ajawtic u lu'umil Judá. 

41Tu can ja'abo'ob, u ajawtic Acab Israele', Josafat u paal Asae', jo'op u ajawtic 
Judá. 
42Yaan ca'ach ti'e' treinta yéetel cinco ja'abo'ob, veinticinco ja'abo'ob ajawnaj 
Jerusalén. U maamae' cu kaaba'intic ca'ach, Azuba, u x ch'upul paal ca'ach 
Silhi. 
43Josafate' xíimbalnaj toj ti' tuláacal ba'ax tu beetaj je'el bix Asa u taatae', le 
ba'alo'ob tu beetaje' toj tu yich Yuumtzil quex ma' tu lukesaj le manba'al 
kulnajo'ob tu'ux cu kubic ca'ach le caaj, quíimsbil ba'alche'ob yéetel tóocbil 
poom ti' le beetbil kuobo'. 
44Josafate' tu beetaj jun p'éel jéedzel kax t'aan yéetel u ajawil Israel. 

45U yalab u tzicbalil u cuxtal, le talam ba'alo'ob, yéetel le ba'atelo'ob tu'ux 
táacpaje', ti' dzíibta'an tu dzíibil ju'unil u ajawilo'ob Judae'. 
46Josafate' leti' máax tojolch'int te j lu'um le máaxo'ob cu weeyanquilo'ob ichil 
u kultajo'obe', le máaxo'ob j p'ato'ob tu kiinilo'ob Asa u taatae'. 
47(U cajnáalilo'ob Edome' mina'an ca'ach u ajawil, chéen yaan ca'ach ti'ob jun 
túul j canan caaj.) 
48Josafate' tu beetaj cheemo'ob je'el bix u cheemilo'ob Tarsise', u ti'al u taasic 
oro líikbal tu lu'umil Ofir; ba'ale' ma' j páatchaj u bino'obi' tumen xe'exet'pajo'ob 
Ezion-Geber. 
49Ocozías u paal Acabe', tu ya'alaj túun ti' Josafat ca u cha'ob u bino'ob le 
máaxo'ob cu meyajo'ob u cheemo'ob u ti'al u láakintico'ob le u aj meyajo'ob ti' 
le cheemo'obo', ba'ale' Josafate' ma' tu yóoltaji'. 
50Josafate' j quíimi' ca j mu'uc tu caajil David, u máanja'an ch'i'ibal. Cu 
dzo'ocole' ajawnaj tu káanche' u taatae', Joram u paal. 

U ajawil Ocozías tu lu'umil Israel. 

51Ti' u diecisiete ja'abo'ob, u ajawtic Josafat Judae', Ocozías, u paal Acabe' cáaj 
u ajawtic Israel tu caajil Samaria, Ajawnaj ca'a p'éel ja'abo'ob. 
52Ba'ale' le ba'alo'ob tu beetajo' kaastaco'ob tu yich Yuumtzil, tumen j bin tu 
paach le kaakas bej tu bisaj u taata yéetel u maama, je'el bix le tu bisaj 
Jeroboam, u paal Nabat, le máax tu beetaj u kebanchajal Israele'. 
53Tu yóokol lelo' tu kultaj Baal, je'el bix tu beetaj ca'ach u taata, le ca tu beetaj 
u sen p'u'ujul Yuumtzil, u Junab Ku Israele'. 

2 Reyes 

2 Reyes 1 

Bix quíimic Ocozías 

1Cu dzo'ocol u quíimil Acabe', Moabe' j líik u ba'atelt Israel. 
2Wa tu yo'olal Ocoziase', j lúub ti' jun p'éel calom kiin tu ca'anal yáal u jalach 
naj le yaan Samariao', ca jach yaajchaj quimpajic. Ca túun tu túuxtaj aj bisaj 
t'aano'ob u ti'al ca u káat chi'ito'ob ti' Baal-zebub, u ku Ecrón, wa je'el u tojtal 
u yóole', 
3ba'ale' u ángel Yuumtzile' tu ya'alaj ti' Elías, le j Tiisbee': Xeen a nactáant u aj 
bisaj t'aano'ob u ajawil Samaria, káat ti'obe' wa mina'an Junab Ku ichil u caajil 
Israel, u ti'al ca xi'ico'ob káat chi' ti' Baal-zebub, u ku Ecrón. 
4A'al xan ti'obe' teen Yuumtzile' quin wa'alic ti' Ocozías: Ma' bíin líikiquech ta 
kaani', ba'ale' bin a ca'aj quíimil, Elíase' j bine' ca tu beetaj beyo'. 
5Le ca j suunajo'ob le aj bisaj t'aano'ob tu táan le ajawo', leti' tu káat chi'itaj 
ti'ob: ¿Ba'axten j suunaje'ex? 
6Leti'obe' tu núucajo'ob: Tumen jun túul j xiib jóok t beele' ca tu ya'alaj ca 
suunaco'on tu'ux yaan ajaw le máax tu túuxtajo'ono', u ti'al ca c a'al ti' teech 
xane': Bey u ya'alic Yuumtzila': ¿Mina'an wa Ku Israel, u ti'al ca a túuxt ca 
úuchuc t'aan yéetel Baal-zebub, u ku Ecrón? Tu yo'olal le ba'ax dzo'oc a 
beetico', ma' bíin líikiquech ta kaani', ba'ale' yaan a quíimil. 
7Ajawe' tu káat chi'itaj ti'ob: ¿Bix ca'ach le j xiib tu nactáantaje'exo' le máax tu 
ya'alaj te'ex lela'? 
8Leti'obe' tu núucajo'ob: Jun túul j xiib u búuquintmaj jun p'éel suuyem tzo'otz 
u ca'aj, yéetel jun p'éel kaxnak kéewel u ca'aj. Ajawe' tu ya'alaj: ¡Leti'e' j Elías 
le j tisbetail! 
9Tu séeblaquile' tu túuxtaj jun túul náacom yéetel cincuenta aj ba'atelo'ob u 
ti'al ca taasa'ac. Le ca j kucho'obe', Elíase' culucbal tu jach ca'analil jun p'éel 
witz. Le náacom túuno' tu ya'alaj ti': ¡Aj bóobat, ajawe' cu ya'alic ca éemequech! 

10Elíase' tu núucaj: Bey wa teen aj bóobateno', lúubuc u káakil ca'an ca u 
xu'ulsech pa'ate' yéetel a cincuenta aj ba'atelo'ob. Tu séeblaquile' j lúub u káakil 
ca'an ca j xu'ulsa'abo'ob. 
11Ajawe' tu túuxtaj u láak náacom yéetel u láak cincuenta aj ba'atelo'ob, lela' j 
bine' ca tu ya'alaj ti' Elías: ¡Aj bóobat, ajawe' cu ya'alic ca éemequech tu 
séeblaquil! 
12Elíase' tu núucaj ti': Wa jach tu jaajil teen aj bóobatene', ca lúubuc u káakil 
ca'an ca u xu'ulsech pa'ate' yéetel a cincuenta aj ba'atelo'ob. Tu séeblaquile', j 
lúub u káakil ca'an ca j xu'ulsa'abo'ob. 
13Cu dzo'ocole' le ajawo' tu túuxtaj tu yóox páaque' jun túul náacom yéetel u 
láak cincuenta aj ba'atelo'ob. Ba'ale' le u yóox túul náacomo' j na'ac tac tu'ux 
yaan ca'ach Elíase', ca j xolaj tu táane' ca tu káat óoltaj ti': Aj bóobat, beet utz 
a p'atic in cuxtal yéetel u cuxtal le cincuenta a j meeyjulo'oba'; 
14tumen le ca'a túul náacomo'ob j taalo'ob táanil yéetel u aj ba'atelo'ob j lúub 
u káakil ca'ane' ca j xu'ulsa'ajo'ob. Tene' quin káat óoltic ti' teech ca ch'a'aten 
óotzilil. 
15U ángel Yuumtzil túune' tu ya'alaj ti' Elías: Xeen tu yéetel ma' a ch'a'ic sajaquil 
ti'. Elíase' j éeme' ca j bin u yil le ajawo', láakinta'an tumen le náacomo', 
16ca tu ya'alaj ti': Yuumtzile' bey cu ya'alica': Bey tumen ta túuxtaj aj bisaj 
t'aano'ob u ti'al káat chi' ti' Baal-zebub, u ku Acrón, bey mina'an Junab Ku tu 
caajil Israel ti' máax je'el u páajtal u yúuchul káatchi'e', ma' bíin likiquech ta 
kaani', ba'ale' bin a ca'aj quíimil. 
17Jach bey úuchico', Ocozíase' j quíimi, je'el bix tu ya'alajilac Yuumtzil tu chi' 
Elíaso'. Tu yo'olal ma' j kuch yantal u paalal Ocozíase', ajawnaj tu káanche' 
Joram u sucu'un. Lela' j úuch tu ca'a p'éel ja'abo'ob u ajawil Joram, u paal 
Josafat, tu lu'umil Judá. 
18U yalab u tzicbalil Ocozías, yéetel le ba'alo'ob tu beetajo' ti' dzíibta'an tu 
dzíibil ju'unil u ajawilo'ob Israele'. 

2 Reyes 2 

Elíase' cu bisa'al j ca'an 

1Le ca j kuch u kiinil u bisa'al Elías j ca'an tumen Yuumtzil ti' jun p'éel mosone', 
Elías yéetel Eliseoe' joko'ob tu caajil Gilgal. 
2Elíase' tu ya'alaj ti' Eliseo: P'áaten waye' tumen Yuumtzile', dzo'oc u túuxtiquen 
Betel. ba'ale' Eliseoe' tu núucaj: Quin jalach t'antic tu kaaba' Yuumtzil yéetel ta 
kaaba'e' ma' bíin in p'atech ta juunali'. Bey túuno' tu láakintaj tac Betel. 
3Ba'ale' le aj bóobato'ob caja'ano'ob ca'ach Betelo' jóoko'ob u nactáanto'ob 
Eliseo ca tu ya'alajo'ob ti': ¿A wojel wa Yuumtzile' bíin u lukes ti' teech a j 
ca'anbesaj bejela'e'? Eliseoe' tu núucaj: Bey, dzo'oc in wojéeltic, ba'ale' te'exe 
ma' a wa'alique'ex mix ba'al. 
4Cu dzo'ocole' Elíase' tu ya'alaj ti' Eliseo: P'áaten waye', tumen Yuumtzile' dzo'oc 
u túuxtiquen Jericó. Ba'ale' Eliseoe' tu núucaj: Quin jalach t'antic tu kaaba' 
Yuumtzil yéetel ta kaaba'e', ma' bíin in p'atech ta juunali'. Bey túuno' tu 
láakintaj tac Jericó. 
5Ba'ale' le aj bóobato'ob caja'ano'ob Jericoe', jóoko'ob u nactáanto'ob Eliseoe' 
ca tu ya'alajo'ob ti': ¿A wojel wa Yuumtzile' bíin u lukes a j ca'anbesaj bejela'e'? 
Eliseoe' tu núucaj: Bey, dzo'oc in wojéeltic, Ba'ale' te'exe ma' a wa'alique'ex mix 
ba'al. 
6Cu dzo'ocole' Elíase' tu ya'alaj ti': P'aaten waye', tumen Yuumtzile' dzo'oc u 
túuxtiquen Jordán. Ba'ale' Eliseoe' tu núucaj: Quin jalach t'antic tu kaaba' 
Yuumtzil, yéetel ta kaaba'e' ma' bíin in p'atech ta juunali'. Ca túun j bino'ob tu 
ca'a túulalo'ob. 
7Ba'ale' cincuenta aj bóobato'obe' j kucho'obe' ca j wa'alajo'ob ma' sen náachi', 
actáan ti'ob; Elías yéetel Eliseoe', j wa'alajo'ob tu jáal u yáalcab ja'il Jordán. 
8Elías túune' tu ch'a'aj u x suyem tu codzaje' ca tu p'uchaj le ja'o'; le ja' túuno' 
búuj ca'a tzéelil, tu ca'a túulalo'ob túune' tu ch'actajo'ob le áalcab ja'o' bey ti' 
tiquin lu'ume'. 

9Chéen p'elac tu ch'actilaco'obe' Elíase' tu ya'alaj ti' Eliseo: A'al ti' teen ba'ax a 
káat ca in beet ta wo'olal ma'ili' lukesa'aquen ta tzéele'. Eliseoe' tu núucaj: In 
káat in kam u ca'a jaatz a pixan. 
10Elíase' tu ya'alaj: Taalam ba'ax ca káatic. Ba'ale' wa ca páatac a wiliquen le 
quéen lukesa'aquen ta tzéele', je'el u dza'abal ti' teche'. Wa ma' páatchaj a 
wiliquene', ma' bíin dza'abac ti' techi'. 
11Ca'aliquil táan u bin u xíimbalo'ob yéetel táan u tzicbalo'obe', ca j téec 
chíicpaj jun p'éel bolan káak yéetel xan u tzíimin káako'ob, ca ja'atzo'ob. Elíase' 
j bin ca'an ti' jun p'éel moson. 
12Le ca tu yilaj Eliseoe' awatnaji: ¡In taata in taata, teche' u ti'al Israele' beyech 
jun túul mu'uka'an aj ba'atelo'obe'! Cu dzo'ocol lela' ma' suunaj u yil Elíasi'. 

Eliseoe' cu jeelintic Elías. Eliseo túune' tu ch'a'aj u nooke' ca tu bujaj ca'a xóot. 

13Cu dzo'ocole' tu líiksaj u suyem Elías j lúub ti' táan ca'ach u bisa'alo', ca j 
suunaj Jordán ca j wa'alaj tu jáal. 
14Tu séeblaquile' tu p'uchaj le áalcab ja' yéetel le suyemo', ca tu ya'alaj: ¿Tu'ux 
yaan Yuumtzil u Junab Ku Elías? Chéen p'elac tu p'uchilac le ja'o' ca tu 
jatzajubáa, Eliseoe' tu ca'a ch'actaj le áalcab ja'o'. 
15U aj bóobatilo'ob Jericoe', wa'alacbalo'ob ca'ach actáan, le ca tu yilajo'obe' tu 
ya'alajo'ob: ¡U pixan Elíase' j p'áat ti' Eliseo! J bino'ob túun u nactáanto'ob, ca 
j chinlajo'ob tu táan 
16ca tu ya'alajo'ob ti': Ile, ichil to'on a j meeyjulo'one', yaan cincuenta j xiixib 
máaco'ob. Cha'a u bino'ob u caxanto'ob a aj ca'anbesaj, ma' xan wa líikesa'ab 
tumen u pixan Kue' ca j púul tu yóokol wa ba'ax pu'uquil wa ti' jun péel kóom 
táax lu'um. Ba'ale' leti'e' tu ya'alaj: Ma', ma' a tuxtique'ex mix máac. 
17Ba'ale' leti'obe' tu sen a'alajo'obe', ca túun tu cha'aj u túuxta'al le cincuenta 
máaco'obo', lelo'oba' tu caxtajo'ob Elías óox p'éel kiin, ba'ale' ma' tu 
nuptáantajo'obi'. 

18Ca túun suunajo'ob Jericó, tu'ux ca'ach j p'áat Eliseo, leti'e' tu ya'alaj ti'ob: 
Tene' tin wa'alaj ti' te'exe' ma' a bine'ex. 

Eliseoe' cu ma'alobquintic u ja'il u sayabil Jericó 

19U cajnáalilo'ob le caajo' tu ya'alajo'ob túun ti' Eliseo': Ile le caaja' ma'alob 
yanil, je'el bix cu páajtal a wilico', ba'ale' u ja'ile' ma' ma'alobi', u lu'umil xane' 
ma' tu dzáic ich. 
20Eliseoe' tu núucaj: Taase'ex ti' teen jun p'éel túunben lac yéetel ta'ab. P'elac 
bisa'abic le lac ti'o', 
21Eliseoe' j bin te j sayabo' ca tu pulaj le ta'ab ichil le ja'o', táan u ya'alic: Bey 
cu ya'alic Yuumtzila': Tene' dzo'oc in lukesic u kaasil le ja'a', mix bikin bíin u 
ca'a quíims mix máac mix bíin u beet ma' u yantal u yich le lu'umo'. 
22Ti' le kiino' j p'áat ma'alob le ja'o', je'el bix tu ya'alajilac Eliseoe'. 
23Cu dzo'ocole' Eliseoe' j bin Betel. Táan ca'ach u bin te j bejo' ca j nactáanta'ab 
tumen jun múuch' u táanquelem xi'ipalilo'ob le caajo', ca jo'op' u p'a'astico'ob 
táan u yawatico'ob: ¡na'aquen, j kolis pool! ¡na'aquen, j kolis pool! 
24Eliseoe' tu suutubáa tu tojilo'ob le ca tu pactajo'obe', tu loolob t'antajo'ob tu 
kaaba' Yuumtzil. Tu séeblaquil jóoko'ob ca'a túul oso'ob te j káaxo' ca j 
xe'exe'et'abo'ob cuarenta yéetel y dos ti' leti'obi'. 
25Cu dzo'ocole' Eliseoe' j bin tu pu'uquil Carmelo, lukbal te'elo' suunaj tu caajil 
Samaria. 

2 Reyes 3 

U ajawil Joram tu lu'umil Israel. 

1Tu ja'abil dieciocho ti' u ajawil Josafat tu lu'umil Judae', Joram u paal Acabe', 
jo'op' u méektáantic Israel, ajawnaj Samaria doce ja'abo'ob. 
2Tuláacal ba'axo'ob tu beetaje' kaastac tu táan u yich Yuumtzil, ba'ale' ma' jach 
talam kaastaco'ob je'el bix le tu beetaj u taata yéetel u maamae', leti'e' tu lukesaj 
u kultbil tuunich Baal beeta'ab ca'ach tumen u taatae'. 

3Ba'ale' láili' je'el bix le keban tu beetaj Jeroboam u paal Nabat, le ca tu beetaj 
ca'ach u kebanchajal Israel. 

Eliseoe' cu bóobatic yaan u pa'abal u muuk Moab 

4Mesa, u ajawil Moabe', u kubmajubáa ca'ach u tzéent j tamano'ob, yaan ca'ach 
u kubic bey páatan ti' u ajawil Israele' cien mil mejen j tamano'ob yéetel cien 
mil nucuch j tamano'ob pa'ate' yéetel u tzo'otzelo'ob. 
5Ba'ale' le ca j quíim Acabe', u ajawil Moabe' j líik u ba'atelt u ajawil Israel. 
6Ajaw Joram túune' jóok tu caajil Samariae' ca tu xocaj tuláacal u aj ba'atelo'ob 
Israel. 
7Cu dzo'ocole' tu túuxtaj a'albil ti' u ajawil Judá: U ajawil Moabe' dzo'oc u líikil 
u ba'atelten. ¿A káat a láakinten u ti'al c bin c ba'atelte? U ajawil Judae' tu 
núucaj: Je'el in láakintiqueche', teen, bey xan in aj ba'atelo'ob yéetel in j nat' 
tzíimino'ob, ta wéetel yano'on bey xan tu yéetel a caajal. 
8Ba'ale', ¿Ti' ba'ax bejil bin a ba'atelto'ob? Jorame' tu núucaj: Tu bejil u x tocoy 
lu'umil Edom. 
9Bey túuno', u ajawo'ob Israel, Judá Yéetel Edome' j bino'ob ba'atel. Ba'ale' 
yanchaj u xíimbalo'ob siete kiino'ob u ti'al u bakpachtico'ob. Le ja' cu bisico'ob 
ca'ach u ti'al le aj ba'atelo'ob yéetel u ti'al u ba'alche'obe' j xu'upi'. 
10Ca túun tu ya'alaj u ajawil Israel: ¡Je'elo'! Je'elajqui bey tu taasilaco'on 
Yuumtzil tu yóox túulalo'on, le ajawo'on, u ti'al u kubico'on tu kab le j 
moabitaobo'. 
11Josafate' tu káat chi'itaj: ¿Mina'an wa mix jun túul u aj bóobat Yuumtzil, 
máax je'el u páajtal c káat chi' ti'e'? Jun túul u nuuquil u aj meyajo'ob u ajawil 
Israele' tu ya'alaj: Way yaan Eliseoe', u paal Safat u j áantaj ca'ach Elías. 
12Josafate' tu núucaj: Yaan wal ba'ax t'aanil u káat u ya'al cu taal ti' Yuumtzile'. 
Tu séeblaquile' Josafat u ajawil Israel yéetel u ajawil Edome' j bino'ob u yilo'ob 
Eliseo; 

13ba'ale' Eliseoe' tu ya'alaj ti' u ajawil Israel: ¿Ba'ax yaan in wil ta wéetel? Xeen 
j t'aan yéetel u aj bóobato'ob a taataob. U ajawil Israele', tu ca a'alaj: Ma', tumen 
Yuumtzile' tu taasajo'on tu yóox túulilo'on ajawo'on tu taasajo'on u ti'al c lúubul 
tu kab j moabo'obitaob. 
14Eliseo túune' tu ya'alaj ti': Quin jalach t'antic tu kaaba' Yuumtzil ti' máax yaan 
tuláacal páajtalil, le máax táan u yiliquene', wa ma' chéen tu yo'olal in tziiquil 
ti' Josafat, u ajaw Judae', ma' tin wu'uyic a t'aan mix táan in pactiqueche'. 
15¡Co'ox, taasa'ac ti' teen jun túul j paxnáal! Le ca jo'op' u paax le j paaxo', 
Yuumtzile' j ch'íic tu tuucul Eliseo; 
16Eliseo túune' tu ya'alaj: Yuumtzile' dzo'oc u ya'alic: Bete'ex ya'abcach káastbil 
Ja'ob way te j táax kóom lu'uma', 
17quex tumen ma' táan u yantal iik mix bíin a wile'ex u káaxal ja'e', le kóom 
táax lu'uma' yaan u chu'upul yéetel ja', tuláacal te'exe' bíin a wuke'ex, bey xan 
a wacaxe'ex yéetel a walak ba'alche'ob. 
18Lela' chéen jun p'éel u chan chíiculal le ba'ax je'el u páajtal u beetic 
Yuumtzilo', tumen yaan xan u kubic ta kabe'ex le j moabitaobo'. 
19Te'exe' bíin a pa'ex tuláacal le caajo'ob tuulumta'ano'ob, je'el bix le táan 
caajo'obo', yaan a ch'aquique'ex tuláacal le che'ob cu jaanta'al u yicho'obo', 
yaan a tzutzique'ex tuláacal le sayabo'obo' yaan xan a but'ique'ex yéetel tuunich 
tuláacal u lu'umilo'ob paakal. 
20Jach bey úuchico', tu ja'atzcab u láak kiine', ti' le súutuc táan u ku'ubul le 
ti'ibil óolalo', tu tojil u caajil Edom j taal le ja'o', ca tu bulaj le lu'umo'. 
21Ca'aliquile', le j moabitaobo' dzo'oc u yojéeltico'obe' le ajawo'obo' táan u 
taalo'ob u ti'al u ba'atelto'ob, le t o'olale' tu t'anajo'ob tu tzoololilo'ob tuláacal 
u j táanquelemo'ob bey xan le máaco'ob yaan u ja'abil aj ba'atelo'ob ti'obo', ca 
tu tzolajuba'ob tu'ux cu chúunul u lu'umo'ob. 
22Tu ja'atzcabil kiin le ca j líiko'obe', le kiino' táan ca'ach u juul tu yóokol le 
ja'o', le j moabitaob tu yilajo'ob actáan ti'obe' chac bey ki'ike'. 

23Ca túun tu ya'alajo'ob: Lelo' ki'ik, ba'ax dzo'oc u yúuchule' le ajawo'obo' 
ba'atelnajo'ob tu baatzilo'ob ca tu paaclan quíimsajuba'ob. ¡J moabe'ex, 
co'one'ex bejela'e' c ch'a'ex le ba'alo'ob tu p'atajo'obo'! 
24Ba'ale' le ca j ooco'ob le j moabitaob tu chuybil naj le j israelitaobo', le j 
israelitaobo' j bino'ob tu yóokolo'obe' ca tu beetajo'ob u púudzulo'ob. Bey xan 
tu chucpachtajo'ob ca tu quíimsajo'ob. 
25Cu dzo'ocole' tu pa'ajo'ob le caajo'obo', ca tu mucajo'ob yéetel tuunicho'ob u 
cúuchil u paakalo'ob, tu tzutzajo'ob tuláacal u sayabo'ob ca tu ch'acajo'ob 
tuláacal le che'ob cu jaanta'al u yich. Chéen j p'áat wa'alacbal u caajil Kir-
hareset. ba'ale' le máaxo'ob yaan u yúuntuno'obo' tu bakpachtajo'ob ca tu 
ch'a'ajo'ob. 
26Le ca tu yilaj u ajawil Moab asab nojoch u muuk le máaxo'ob cu bino'ob 
yóokole', tu ch'a'aj setecientos aj ba'atelo'ob cu xíimbalo'ob u ti'al u je'ic jun 
p'éel bej cu bin tu'ux yaan u ajawil Edom. Ba'ale' ma' j páatji' u beetico'obi'. 
27Ca túun tu ch'a'aj u yáax paal, le máax unaj u cutal tu jalach káanche', ca tu 
kubaj tóocbil tu yóokol le tuulumo'. Lela' tu beetaj u sen p'ecta'al le j 
israelitaobo', le t óolal leti'obe' tu líiksajo'ob u nookil naje' ca j suunajo'ob tu 
lu'umo'ob. 

2 Reyes 4 

Ti' jun p'íit aceitee' Yuumtzile' tu beetaj jun p'éel máatzil. 

1Jun túul co'olel, u yatan ca'ach jun túul ti' le aj bóobato'obo', j bin u ya'al ti' 
Eliseo: In wíichame' dzo'oc u quíimil, teche' a wojel bix ca'ach u tziquic 
Yuumtzil. Bejela'e' le j dzaa majan taakino' dzo'oc u taal, u káat u bis in paalal 
bey palitzilo'obe'. 
2Eliseoe' tu káat chi'itaj ti': ¿Ba'ax je'el u páajtal in beetic ta wo'olale'? A'al ti' 
teen ba'ax ba'al a ti'al ta wotoch, x leti'e' tu núucaj: Le x meyaja' mina'an mix 
ba'al u ti'al, chéen jun p'éel u chan u pichelil aceite yaan teen. 



910 

 

Biblia Maya 
© 1992, Sociedades Bíblicas Unidas. 

 

 
 

 

3Eliseoe' tu ya'alaj ti': Xeen bejela'e' ca káat majnil ti' a wéet caajalo'obe' 
dze'edzec pichelo'ob, ¡tuláacal le cu páajtal u dza'abal ti' teche'! 
4Cu dzo'ocole' ooquen ta wotoch yéetel a paalal, ca a kal le jool najo', chup 
yéetel aceite tuláacal le pichelo'obo', ca dzáic jun páayil le chuupo'obo'. 
5Le co'olelo' j luk tu yicnal Eliseoe' ca j bin u kalubáa yéetel u paalal tu yotoch. 
Ca túun jo'op' u chupic le pichelo'ob cu taasa'al ca'ach ti' tumen u paalale'. 
6Le ca láaj u chu'up le pichelo'obo', tu ya'alaj ti' jun túul ti'obi': Taas ti' teen u 
láak. Ba'ale' u paalo' tu núucaj ti': Mina'an u láak. Ti' le súutuco' le aceiteo' 
ch'éen u chooj. 
7Cu dzo'ocole' leti'e' j bine' ca tu tzicbaltaj ti' le aj bóobato', leti'e' tu ya'alaj: 
Bejela'e', xeen a con le aceiteo', bo'ot a p'aax yéetel u tojol, u yalab le taakino' 
meyajnac u ti'al a tzéenticabáa yéetel a paalal. 

Eliseo yéetel jun túul u co'olelil Sunem. 

8Jun p'éel kiine' j máan Eliseo tu caajil Sunem, jun túul ayikal x co'olel cajacbal 
ca'ach te'elo' tu sen káat óoltaj ti', ca máanac janal tu yotoch. Je'el jay téen ca 
máan ca'ach Eliseo te'elo' cu p'áatal janali'. 
9X leti' túune' tu ya'alaj ti' u yíicham: Ile, tene' in wojele' le máac cu 
xíimbaltico'on je'el jay téen ca máanaque', leti'e' jun túul u aj bóobat Junab Ku, 
10Co'ox beetic tu yóokol le naja' jun p'éel u yáal najil u ti'al le ti'. C dzáic ichile' 
jun p'éel u nu'ucul u wenel, jun p'éel x táasche', jun p'éel xequeb, yéetel jun 
p'éel x t'uchub sáas. Beyo' le quéen taalac u xíimbalto'one', je'el u páajtal u 
p'áatal te'elo'. 
11Jun téenac le ca j kuch te tu ca'anal yáal le naj beeta'abo' j p'áat weneli', 
12ca tu ya'alaj ti' Giezi, u j palitzil: T'aan le xunáano'. Le palitzil túuno' tu t'anaj, 
le ca j taal tu táane, Eliseoe' tu ya'alaj ti' u j palitzil: 
13A'al ti' le xunáano', jach utz t éetel, wa yaan ba'al je'el u páajtal c beetic tu 
yo'olale'; wa u káat ca t'aanaco'on tu yo'olal leti' yéetel le ajawo', wa yéetel u 

náacom aj ba'atelo'ob. Ca tu núucaj x leti': Ma'alob yanilen ichil in wéet 
caajalo'ob. 
14¿Ba'ax túun je'el u páajtal beetic tu yo'olale'? Giezie' tu núucaj: Ma' in wojeli'. 
Ba'ale' x leti'e' mina'an u yaal, u yíichame' dzo'oc u jach ch'íijil. 
15Ca tu ya'alaj Eliseo: T'ane. Le j palitzilo' j bin u t'aane', ba'ale' x leti'e' j p'áat 
wa'alacbal tu jool le najo'. 
16Eliseo túune' tu ya'alaj ti': Ti' le ja'ab cu taalo', ti' le kiino'oba', yaan a meekic 
jun túul a waal. X leti'e' tu núucaj: Ma', in taaten, ma' a tusic le a x meyaja', 
tumen teche' jun túul j xiib cu meyajtic Ku. 
17Ba'ale' je'el bix tu ya'alajilac Eliseoe' leti'e' yo'omchaji, ti' u láak ja'abe' tu 
síijsaj jun túul chaan pal. 
18Le chaan palo' nojochchaji. Ba'ale' jun p'éel kiine' le ca j jóok u yil u taata ti' 
yaan ca'ach yéetel u joocho'obe', 
19jo'op' u yaawtic ti' u taata: ¡Way, in pool! ¡Táan u ki'inam in pool! U taata 
túune' tu ya'alaj ti' jun túul u palitzil: Bis tu yicnal u maama. 
20Le palitzil túuno' tu machaj tu kabe' ca tu bisaj tu'ux yaan u maama, x leti'e' 
tu culquintaj tu píixe' tac chúumuc kiin. Ca túun j quíim le paalo'. 
21Ba'ale' x leti'e' tu na'acsaj te tu ca'anal naj le aj bóobato' ca tu chilcuntaj tu 
yóokol u cúuchil u wenel cu dzo'ocole' jóoke' cu tu kalaj le jool najo'. 
22Cu dzo'ocole' tu t'anaj u yíicham ca tu ya'alaj: Túuxt téen jun túul a palitzil 
yéetel jun túul x burra, u ti'al ca xi'iquen in wil le aj bóobato'. Cu dzo'ocole' 
quin suut. 
23U yíichame' tu káat chi'itaj: ¿Ba'ax u biilal ca bin a wil bejela'e'? Ma' u kiinil 
ma' chichan lunai, mix sábadoi'. Leti'e' tu núucaj: Ma' a ch'i'ichnactal. 
24Ca tu ya'alaj ca nu'ucbesa'ac le x burrao', ca tu ya'alaj ti' u palitzil: Séeba'an, 
xeen táanil. Ma' a wa'atal mix tu'ux, p'is in wa'alic ti' teche'. 

25Bey úuchic u bin leti'o', ca j kuch tu witzil Carmelo, tu'ux cu yantal ca'ach le 
aj bóobato'. Náach yanil ca j ila'ab u taalbal tumen Eliseo, tu ya'alaj ti' Giezi, u 
j palitzil: Ile, leti' le co'olel x suumenile'. 
26Xeen áalcabil a kame', káat ti' wa toj u yóol, yéetel bix yanil u yíicham bix 
yanil xan u yaal. Le palitzilo' j bine' ca tu káat chi'itaj ti' wa toj u yóolo'ob, leti'e' 
tu núuca j láaj toj u yóolo'ob. 
27Cu dzo'ocole' j kuch te j witz tu'ux yaan ca'ach Eliseo', ca tu méekaj u 
yooco'ob; Giezie' tu nadzajubáa u ti'al u tzel ca'achi, ba'ale' Eliseoe' tu ya'alaj 
ti': P'ate, tumen jach yaj u yóol, tumen Yuumtzile' ma' u ya'al téen ba'ax cu 
yúuchul ti' le co'olela'. 
28X leti' túune' tu ya'alaj: In taata, ¿tin káataj wa teech ca yanac jun túul paal? 
¿Ma' wa tin wa'alaj ti' teech ma' a tusiqueni'? 
29Eliseo túune' tu ya'alaj ti' Giezi: Jach táan óolte, ch'a'a in xóolte', xeen. Wa ca 
nactáanticabáa yéetel wa máaxe', ma' a te'escuntic; wa máax cu 
te'escuntiqueche' ma' a núuquic. Le quéen kuchuqueche' ca dzáaic in xóolte' tu 
yóokol u táan yich le paalo'. 
30Ba'ale' u maama le paalo' tu ya'alaj ti' Eliseo: Quin jalach t'antic tu kaaba' 
Yuumtzil bey xan ta wo'olale', ma' tin j bin, wa ma' ta láakintiquen. Eliseo 
túune' j bin tu yéetel. 
31Ca'aliquil Giezie' j bin u táanil ti'ob, ca tu dzaj le xóolte' tu táan yich le paalo', 
ba'ale' le paalo' ma' chica'an wa je'el u ca'a cuxtale'; Giezi túune' j bin u nuptáant 
Eliseo ca tu ya'alaj ti': Le chan j xi'ipalo' ma' tu suut tu yóol. 
32Le ca j ooc Eliseo ichil le najo', le paalo' dzo'oc ca'ach u quíimil, tudzquinta'an 
tu yóokol le u cúuchil wenelo'. 
33J ooc túune' ca tu kalaj le jool najo', j p'áat tu juun yéetel le paalo'; ca j 
payalchi'inaj ti' Yuumtzil. 
34Cu dzo'ocol u payalchi'e' j na'ac tu yóokol le u nu'ucul wenelo' ca j noclaj tu 
yóokol le paalo', ca tu dzaj u chi' u yich yéetel u kabo'ob yóokol u chi' u yich 

yéetel u kabo'ob le paalo', ca tu méekaj u wíinclil le paalo'. C jo'op' u yocol 
kíinal tu wíinclil le paalo'. 
35Eliseo túune' j líike' ca jo'op' u xíimbalcunsicubáa ichil le najo'; cu dzo'ocole' 
ca j na'ac tu ca'a téen tu yóokol le u nu'ucul wenelo', ca tu ca'a takaj u wíinclil, 
tu wíinclil le paalo'. Tu séeblaquile' ca je'esíimnaj le paal siete u téenele', ca tu 
p'ilaj u yich. 
36Eliseoe' tu t'anaj Giezie', ca tu ya'alaj ti': T'aan le xunáano'. Giezie' tu beetaj 
beyo', le ca j kuch le xunáan tu'ux yaan Eliseoe', leti'e' tu ya'alaj ti': Je'el quin 
kubic ti' teech a waala'. 
37Le xunáano' tu nadzajubáe' ca tu pulajubáa tu ni' u yooc Eliseo; cu dzo'ocole' 
tu ch'a'aj u paale' ca jóok ti' le najo'. 

U máactzil Yuumtzil yóokol loolob janal 

38Cu dzo'ocole', Eliseoe' j suunaj Gilgal. Ti' le kiino'obo' yanchaj ya'abcach wi'ij 
te j lu'umo'; jun p'éel kiine' le aj bóobato'obo' culucbalo'ob ca'ach tu bakpach 
Eliseo, leti'e' tu ya'alaj ti' u j palitzil: Dzáa le nojoch cuum te j káako', ca a 
máaka'ant jun p'éel janal u ti'al le aj bóobato'oba'. 
39Jun túul ti' le aj bóobato'obo' jóok j káax u ti'al u mol janalbe'en xíiwo'ob, tu 
caxantaj túun jun cúul káaxil che' ca tu t'ocaj dze'edzec u yich, u yiche' bey 
káaxil kúume', yéetelo'obe' tu chupaj u suyem. Le ca j suunaje', tu kupla'antaj, 
ca tu láalaj ichil le janalo', ba'ale' ma' tu yojéeltaj ba'axi'. 
40Cu dzo'ocole' ca tu dzaj u ti'al u jaant le aj bóobato'obo', ca j chu'unpaj u 
jaantico'ob le janalo' leti'obe' j awatnajo'ob, táan u ya'alico'ob: ¡Aj bóobat, ichil 
le janala' yaan ba'al cu quíimsaj! Beyo' ma' tu jaantajo'obi'. 
41Ba'ale' Eliseoe' tu ya'alaj: Taase'ex ti' teen jun p'íit harina. Le ca tu pulaj le 
harina ichil le cuumo' ca tu ya'alaj: ¡Dzáa u jaant le máaco'obo'! Le máaco'ob 
túuno' jaano'ob, mina'an mix ba'al kaas ichil le cuumo'. 
42Cu dzo'ocole' j kuch jun túul j xiib ti' u taalbal Baalsalisae', tu taasaj ti' Eliseo 
veinte u waajilo'ob cebada táant u póoca'alo'obe', bey xan túumben trigo ichil 

u sáabucan. Eliseo túune' tu ya'alaj ti' u palitzil: Dzáa ti' le máaco'ob u ti'al u 
jaanto'ob. 
43Ba'ale', tu núucaj le palitzilo': ¿Bix bíin in dzáa ti' cien máaco'ob? Ca j 
núuca'ab ti' tumen Eliseo: Dzáa u ti'al u jaanto'ob, tumen Yuumtzile' dzo'oc u 
ya'alic, yaan u yantal u jaanto'obi' yaan xan u p'áatal u yalab. 
44Bey túuno' le j palitzilo' tu dzaj ti'ob, leti'ob túune' jaano'ob, ca j p'áat u yalab 
je'el bix tu ya'alajilac Yuumtzile' 

2 Reyes 5 

Naamane' utzchaj ti' u jáaway 

1Yanchaj jun túul máac cu kaaba'intic ca'ach Naamán, u náacomil u aj 
ba'atelo'ob u ajawil u lu'umil Siria, jach utz u yila'al, utz xan yáanta'al tumen 
le ajawo', tumen Yuumtzile' dzo'oc ca'ach u dzáic u tocsajil ti' lu'umil Siria tu 
yo'olal Naamán. Ba'ale' le máaca' koja'an ca'ach ti' jáaway. 
2Ti' jun p'éel u kiinile' jóok le j siriob u ba'atelto'ob le j israelitaobo', tu 
ch'a'ajo'ob u ti'al x palitzilto'ob jun túul chan x lo'obayan x ch'úupal, x lela' j 
p'áat u meyajt u yatan Naamán. 
3Le x ch'úupala' tu ya'alaj ti' u xunáan: Wa ca xi'ic in dzuulil u yil le aj bóobat 
yaan tu caajil Samariao', je'el u yutzchajal ti' le u jáawayo'. 
4Naamane' j bine' ca tu tzicbaltaj ti' ajaw le ba'ax tu ya'alaj le x ch'úupalo'. 
5U ajawil Siriae' tu ya'alaj ti': Ma'alob túun, xeen, tene' je'el in túuxtic jun p'éel 
dzíibil ju'un ti' u ajawil Israel. Naamán túune' j bine' ca tu ch'a'aj treinta mil u 
sac taakin, yéetel seis mil kaan taakin, yéetel diez u dzáamal búuco'obe', 
6ca tu bisaj le dzíibil ju'un ti' u ajawil Israel, cu ya'alic beya': Le quéen a kam 
le dzíibil ju'una' ca wojéeltique' táan in túuxtic Naamán, jun túul u náacom in 
aj ba'atelo'ob, u ti'al ca dzac u jáaway. 
7U ajawil Israele' le ca j dzo'oc u xo'oquic le ju'uno', tu jataj u nook, u chíiculal 
u yaj óolal ca tu ya'alaj: ¿Kuen wa, u ti'al ca in dzáa cuxtal, wa u ti'al ca in 

lukes cuxtal, u ti'al ca u túuxt ti' téen jun túul máac ca in dzac u jaway? ¡Qui' 
ile'ex wa ma' chéen táan u caxtic ba'al u ti'al u ba'ateltiquen! 
8Le ca tu yojéeltaj, aj bóobat Eliseo dzo'oc u jatic u nook ajaw tu yo'olal le 
dzíibil ju'uno', tu túuxtaj a'albil ti': ¿Ba'ax téen ta jataj a nook? túuxt le máac u 
ti'al u yileno' beyo' je'el u yojéeltique' yaan jun túul aj bóobat tu lu'umil Israele'. 
9Naamane' j bin tu u bolan yéetel xan u tzíimino'ob, ca j wa'alaj tu jool u yotoch 
Eliseo. 
10Ba'ale' Eliseoe' tu túuxtaj jun túul aj bisaj t'aan u ti'al u ya'alic ti': Xeene' ca a 
p'o'aba' siete u téenel tu yáalcab ja'il Jordán, beyo' a wíinclile' cu yutztal ti' le 
jáawayo'. 
11Naamane' j p'u'uji, ca j bin táan u tutucchi' táan u ya'alic: Tene' tin tucultaje' 
yaan u jóokol u kamen, cu wa'atale', cu t'aanic u kaaba' Yuumtzil u Ku, cu 
dzo'ocole' cu jíikabtic le tu'ux yaan le koja'anilo', beyo' cu lukesic le jáawayo'. 
12¿Ma' wa asab ma'alob u yáalcab ja'ilo'ob Damasco, Abana yéetel Farfar, ti' 
tuláacal u yáalcab ja'ilo'ob u lu'umil Israel? ¿Ma' wa dzo'oc ca'ach in bin u ti'al 
in p'o'iquinbáa te'elo' u ti'al ca utzchajqueni'? Sen p'uja'an túune', ca j luk te'elo'. 
13Ba'ale' u j palitzilo'obe' tu nadzajuba'ob ti'e' ca tu ya'alajo'ob: In dzuulil wa aj 
bóobat ca u káat ti' teech ca a beet wa ba'ax talame', ¿Teche' ma' wa je'el a 
beetique'? wa chéen tu ya'alaj ti' teech, ca a p'o'abáa u ti'al ca utzchajqueche'. 
¿Dzo'oc ca'ach a beetique'? 
14Naamane' j bine' ca tu t'ubajubáa siete u téenel tu yáalcab ja'il Jordán, je'el 
bix a'ala'abic ti' tumen le aj bóobato', u bakel túune' j sutchaj bey u bakel jun 
túul táanquelem paale', ca j p'áat ma'alobil. 
15Leti' yéetel tuláacal máaxo'ob j bino'ob yéetele' j bino'ob u yilo'ob Eliseo. Le 
ca j kucho'ob tu táane', Naamane' tu ya'alaj ti': ¡Bejela'e' jach in wo'ojele' ti' 
tuláacal le lu'uma' mina'an u láak Ku, chen tu lu'umil Israel! Let óolale', quin 
káat óoltic ti' teche' ca a kam jun p'éel siibal ti' le a palitzila'. 

16Ba'ale' Eliseoe' tu núucaj: Quin jalach t'antic tu kaaba' Yuumtzil, le máax táan 
u yiliquene' ma' bíin in kami'. Quex tumen Naamán tu sen a'alaj ti'e', Eliseoe' 
ma' tu yóoltaji'. 
17Naamán túune' tu ya'alaj: Wa bey túuno' cha'a in bisic ca'a túul mulaob u 
cuchmajo'ob u lu'umil Israel; tumen le a palitzila' ma' bíin suunac u kub tóocbil 
ba'alche'ob mix quíimsbil ba'alche'ob ti' u láak kuob, wa ma' chéen ti' Yuumtzil. 
18Chéen quin káatic ti' Yuumtzile' ca u sa'ats ti' teen jun p'éel ba'al: le quéen 
xi'ic in ajaw u ti'al kultaj tu jalach naj Rimone' le quéen u machubáa tin kab 
wa kabéet in xoltal te j kulnajo', ca u sa'atsen Yuumtzil tu yo'olal lelo'. 
19Eliseoe' tu núucaj: Xeen, x ma' u péec a wóol Naamane' ca j luk te'elo'. Dzo'oc 
ca'ach u chan náachtale', 
20Giezi, u j koos aj bóobat Eliseoe' tu tucultaj: In dzuulile' tu cha'aj u bin 
Naamán le j sirioo', cu dzo'ocole' ma' tu yóoltaj u kam mix ba'al ti' le ba'ax tu 
taasajo'. Quin jalach t'antic tu kaaba' Yuumtzile', tene' bin in ca'aj in chucpacht 
tu séeblaquil, u ti'al in wilic ba'ax je'el u páajtal in káatic ti'e'. 
21Ca j bin Giezi tu paach Naamán; leti'e' ca tu yilaj táan u taal Giezi tu paache', 
ca j éem tu bolan u ti'al u kame, ca tu káat chi'itaj ti': ¿Yaan wa ba'ax kaas cu 
yúuchul? 
22Giezie' tu núucaj: Ma', mix ba'al. Ba'ale' in dzuule' tu túuxtajen in wa'al ti' 
teche' táant u cóojol ca'a túul táanquelem aj bóobato'ob, ti' u taalo'ob tu 
witzilo'ob Efraine', let óolale' cu káat óoltic ti' teche' ca a dzáa ti'obe' tres mil 
sac taakin yéetel ca'a dzáam búuco'ob. 
23Naamane' tu núucaj: Bet utz a kamic seis mil sac taakino'ob. Naamane' tu sen 
káat óolnaj ti' ca u kame, Giezi tu kamaje', ca tu but'aj ichil ca'a p'éel 
sabucano'ob pa'ate' yéetel le ca'a dzáam búuco'obo', ca tu jáaj kubaj ti' ca'a túul 
u palitzilo'ob, u ti'al ca biso'ob táanil ti' Giezi. 

24Le ca j kucho'ob ti' jun p'éel jo'ol lu'ume', Giezie' tu ch'a'aj le taakin cu 
bisico'ob le j palitzilo'obo', ca tu ta'acaj tu yotoch, cu dzo'ocole' tu ya'alaj ti'ob 
ca xi'ico'ob. 
25Cu dzo'ocole' ca j bin tu táan u dzuulil, Eliseoe' tu káat chi'itaj ti': ¿Giezi, tu'ux 
a taal beya'? Giezie' tu núucaj: Tene' mix tu'ux xi'iquen. 
26Ba'ale' Eliseoe' tu ca'a a'alaj: Le ca j éem tu bolan jun túul j xiib u ti'al u 
kamiqueche', ichil in tuucule' tene' ti' yanen ca'ach ta wéetele'. Ba'ale' lela' ma' 
u súutuquil u ka'amal taakin yéetel nooki', mix a manic u cúuchilo'ob paakali' 
mix x péetpach uvai', mix j tamano'ob, mix wacaxo'ob, mix j palitzilo'ob mix x 
palitzilo'ob. 
27Le o'olale', u jáaway Naamane' cu páakal ti' teech yéetel ti' tuláacal a ch'i'ibal 
u ti'al ja'abo'ob mina'an u xuul. Le ca tu tzelajubáa Giezi ti' Eliseoe' tu yo'olal 
jach piim u jáawaye' sac yila'al ca'achi, bey u yóom ja'e'. 

2 Reyes 6 

U máactzilil jóoksa'abic jun p'éel báat ich ja'. 

1Jun p'éel kiine' le aj bóobato'obo' tu ya'alajo'ob ti' Eliseo: Ile le cúuchil tu'ux 
cajacbalo'on ta wéetelo' sen nu'ut' c ti'alte'ex. 
2Cha'a' c bin tu yáalcab ja'il Jordán u ti'al ca c ch'a'a jujun túul ti' to'one' jun 
p'éel ocom, u ti'al ca c beet te'elo' jun p'éel cúuchil tu'ux cajtal. Eliseoe' tu 
núucaj: Xeene'ex túun. 
3Ca tu ya'alaj jun túul ti'obe'. Beet utz a láakintico'on. Ca tu núucaj leti': 
Ma'alob, je'el in láakintique'exe' 
4Eliseoe' j bin yéetelo'ob tac Jordán, ca tu dzáajuba'ob u ch'aco'ob le che'obo'. 
5Ba'ale' ba'ax úuche', jun túul ti'obe' u ti'al u ch'aquic jun cúul che', le báato' j 
lúub ichil le ja'o'. Ca túun awatnaji: ¡Ay, aj cambesaj! ¡Le báato', majantbil báat 
ca'achi'! 

6Ca j káat chi'ita'ab ti' tumen le aj bóobato': ¿Tu'ux j lúubi'? Le u láak aj bóobato' 
tu ye'esaj tu'ux j lúubi'. Eliseo túune' tu ch'acaj jun p'éel che'e', tu pulaj ichil le 
ja'o' ca tu beetaj u jóokol yóokol le ja'o'. 
7Eliseoe' tu ya'alaj: Mache. Le u láako' tu tich'aj u kabe' ca tu machaj le báato'. 

U aj ba'atelo'ob le j siriobo' ma' j páatchaj u lap'ico'ob Eliseoi' 

8U ajawil u lu'umil Siriae' táan ca'ach u ba'atel yéetel Israele', j much'laj yéetel 
u j nu'ucsaj ba'atelo'ob, ca tu ya'alaj tu'ux u tucultmaj u je'elelo'ob. 
9Eliseo túune' tu túuxtaj a'albil ti' u ajawil u lu'umil Israele', ca u canant ma' u 
máan te j cúuchilo', tumen le j siriobo' táan u bino'ob te'elo'. 
10Bey túuno' u ajawil u lu'umil Israele', tu túuxtaj u aj ba'atelo'ob te j cúuchil 
tu'ux ca'ach tu ya'alaj le aj bóobato', bey úuchic u toquicubáa ya'abcach u 
téenelo'obo'. 
11U ajawil siriae' sen xa'aka'an ca'ach yanil u tuucul tu yo'olal lelo', bey túuno' 
tu túuxtaj t'anbil u aj nu'ucsaj ba'atelo'obo' ca tu ya'alaj ti'ob: ¡A'ale'ex ti' teen 
máax ichil le c ti'alo'ob ti' yaan tu tzéel u ajawil Israel! 
12Jun túul ti'obe' tu núucaj: Tzicbe'enil mix máac. Ba'ale' Eliseo, le aj bóobat 
yaan tu lu'umil Israele', cu ya'alic ti' u ajawil Israele', tuláacal le ba'ax cu ya'alic 
a tzicbe'enil, tac le ba'ax ca x mucul a'alic ichil u káasabil a wenelo'. 
13U ajawil Siriae' tu ya'alaj: Káat p'eectzilte'ex tu'ux yaan, u ti'al ca in túuxt wa 
jay túul máaco'ob u ti'al ca chu'ucuc. Le ca j a'ala'ab ti', ti' yaan ca'ach Dotane', 
14tu túuxtaj jun múuch' u aj ba'atelo'ob cu nat' tzíimino'ob, u bolanilo'ob ba'atel, 
yéetel ya'abcach u aj ba'atelo'ob cu xíimbalo'ob, j kucho'ob yéetel áakab 
Dotane' ca tu bakpachtajo'ob le caajo'. 
15U sáasajbal u láak kiine' j líik u palitzil Eliseo, le ca jóoke' tu yilaj 
bakpachta'an le caaj tumen aj ba'atelo'ob j nat' tzíimino'ob yéetel xan u 
bolanilo'ob ba'atel; ca j bin túun u ya'al ti' Eliseo: Aj ca'ambesaj bejela'a' túune', 
¿Ba'ax c bin j beete'? 

16Eliseoe' tu núucaj: Ma' a ch'a'ic sajaquil, tumen asab ya'ab le yano'ob t éetelo', 
ti' le yano'ob tu yéetelo'obo'. 
17Eliseoe' j payalchi'inaj ti' Yuumtzil, ca tu ya'alaj: Yuumtzil quin káat óoltic ti' 
teech, ca a sáasilcunt u yich u ti'al ca paacatnac. Yuumtzil túune' tu sáasilcuntaj 
u yich u palitzil, leti'e' tu yilaj le pu'uco'obo' chuup yéetel j nat' tzíimino'ob bey 
yéetel u bolanilo'ob káak tu bakpach Eliseo. 
18Le ca tu yóoltajo'ob j bin le j siriob u léecso'ob le ba'atelo', Eliseoe' 
payalchi'inaj ti' Yuumtzil: Quin káat óoltic ti' teech ca a ch'óopquint le 
máaco'oba'. Yuumtzile', tu ch'óopquintajo'ob je'el bix tu káat óoltilac Eliseoo'. 
19Eliseo túune' tu ya'alaj ti'ob: Lela' ma' leti' le beejo', mix le caaj ca 
caxtique'exo'. Co'otene'ex tin paach teen bíin in bise'ex tu yicnal le máac ca 
caxtique'exo'. Ca tu bisajo'ob Samaria. 
20Le ca j kucho'ob te'elo', Eliseoe' tu beetaj le payalchi'a': Yuumtzil ti' le súutuca' 
p'il u yicho'ob u ti'al ca páatac u paacato'ob. Leti'ob túune' tu yilajo'ob ti' 
yano'ob Samariae'. 
21U ajawil Israel le ca tu yilajo'obe' tu káat chi'itaj ti' Eliseo: ¿In taata, in 
quíimso'ob wáa? 
22Ba'ale' Eliseoe' tu núucaj: Ma', ma' a quíimsico'ob. ¿Suuc wa ti' teech a 
quíimsic yéetel a máascab bey xan yéetel a x julub le máaxo'ob ca machico'? 
Dzáa ba'al u jaanto'ob yéetel u yuko'ob, cu dzo'ocole' suuto'ob ti' u dzuulilo'ob. 
23Ca j beeta'ab túun ti'obe' jun p'éel nojoch kiinbesaj, jaano'ob yéetel j 
ukulnajo'ob. Cu dzo'ocole' ajawe' tu túuxtajo'ob, ca túun suunajo'ob ti' u 
dzuulilo'ob. Líikbal le kiin túuno' le j siriobo' ma' j suunajo'ob u ba'atelto'ob le 
j israelitaobo'. 

Eliseo cu tze'ectic ba'ax bíin úuchuc Samaria. 

24Cu dzo'ocol lela', Ben-adad u ajawil u lu'umil Siriae', tu much'quintaj tuláacal 
u aj ba'atelo'obe' ca j bin u bakpacht Samaria u ti'al u ba'atelte. 

25Yanchaj túun jun p'éel nojoch wi'ij tu lu'umil Samaria, tu yo'olal ma'alob 
kala'anil u paache', jun p'éel u pool burroe' cu tojoltic ca'ach ochenta sac 
taakino'ob, táancoch wuudz u ta' palomae' cinco sac taakino'ob. 
26Jun p'éel kiine' u ajawil u lu'umil Israele' táan ca'ach u máan tu yóokol le 
tuulumo', jun túul co'olele' tu yaawtaj ti': ¡A tzicbe'enil, áanteni'! 
27Le ajawe' tu núucaj ti': Wa Yuumtzil ma' tu yáantiqueche', ¿bix a káat ca in 
wáantech? ¿Tene' je'el wa u páajtal in dzáic ti' teech trigo, wa vinoe'? 
28¿Ba'ax cu yúuchul ti' teech? Leti'e' tu núucaj: Le co'olela' tu ya'alaj ti' teen ca 
in kub in waal ti' u ti'al c jaant bejela'e', sáamal bine' c jaantic le u ti'alo'. 
29Ca túun t beetaj u janlil in waal, ca t jaantaj. Tu láak kiine' tin wa'alaj ti' ca 
u kub u yaal u ti'al c jaante', ba'ale' leti'e' dzo'oc u ta'acbesic. 
30Le ca tu yu'ubaj le ajaw le ba'ax tu ya'alaj le co'olelo', u chíiculal p'uja'ane', tu 
jataj u nooko'ob. Tu yo'olal ti' yaan tu yóokol le tuulumo', le caajo' tu yilaj u 
búuquitmaj tu yóokol u yoot'ele' to'oto'och nooko'ob. 
31Le ajawo' tu ya'alaj: ¡ca u yaayaj jadzen Ku wa ti' le kiina' ma' tin xotic u pool 
Eliseo, u paal Safat! 
32Eliseoe' ti' yaan ca'ach tu yotoche' culucbal yéetel u nuuquilo'ob le caajo'. 
Ca'aliquil le ajawo' dzo'oc u túuxtic jun túul ti' u aj ba'atelo'ob. Ba'ale' ma'ili' 
kuchuc le máax j túuxta'ab tumen le ajawo', Eliseoe' tu ya'alaj ti' u nuuquilo'ob 
le caajo': Ile'ex bix le j quíimsaj máaca' dzo'oc u túuxtic máax u ti'al u culkupt 
in caal. Ba'ale' u'uye'ex ma'alob, le quéen kuchuc u aj tuchi'o' kale'ex le jool 
najo', táac che'ete'ex u ti'al ma' u yocol, tumen tu paache' cu yu'ubal u xíimbal 
u dzuulil. 
33Láili' táan u t'aan yéetelo'obe', ca j kuch le aj bisaj t'aano', ca j kuch tu táan 
Eliseo ca tu ya'alaj: Bey tumen Yuumtzil dzo'oc u túuxtic ti' to'on le yaayaj 
looba', ¿Ba'ax je'el u páajtal in pa'atic ti' leti'e'? 

2 Reyes 7 



921 

 

Biblia Maya 
© 1992, Sociedades Bíblicas Unidas. 

 

 
 

 

1Ca tu núucaj Eliseo: U'uy u t'aan Yuumtzil, Yuumtzile' cu ya'alic: Walquil 
sáamal ja'atzcabile' tu jool u caajil Samariae' bíin páatchajac u ma'anal siete 
litros harina chéen yéetel jun p'éel sac taakin, bey xan chéen yéetel jun p'éel 
sac taakine' bíin páatchajac u ma'anal quince litros cebadae'. 
2U aj áantaj le ajawo' tu núucaj ti' le aj bóobato': Quex ca u je'e' Yuumtzil u jool 
najilo'ob le ca'ano', ma' bíin páatchajac u yúuchul le ba'ax dzo'oc a wa'alico'. 
Ba'ale' Eliseoe' tu núucaj: Teche' bíin a wil yéetel a wicho'ob ba'ale' ma' bíin a 
jaant mix jun p'íiti'. 
3Ca'aliquile', can túul koja'ano'ob ti' jáawaye' ti' yano'ob tu jool le caajo' tu 
ya'alajo'ob tu baatzilo'ob: ¿Ba'ax chéen c beetic way culucbalo'on táan c pa'atic 
le quíimilo'? 
4Wa c ocol te j caajo', c quíimile'ex tumen yaan jun p'éel nojoch wi'ijil ichil; wa 
c p'áatal culucbalo'on waye', yaan xan c quíimile'ex, cone'ex túun tu'ux cu 
je'elelo'ob le j siriobo'; wa cu p'atico'ob cuxtale', c cuxtal; wa cu 
quíimsico'ono'obe', je'el bixaque' yaan c quíimil. 
5Bey túuno', le ca j áakabchaje' j líiko'ob u binbalo'ob te tu'ux cu je'elelo'ob le j 
siriobo'; ba'ale' le ca j náadzo'obe' mix máac tu yilajo'obi'. 
6Tumen Yuumtzile' tu beetaj ca u'uya'ac tumen le aj ba'atelo'ob Siriae', u 
juumbal u bolanilo'ob ba'atel, j nat' tzíinino'ob yéetel u jumbal ya'abcach aj 
ba'atelo'obe'; le j siriobo' tu tucultajo'ob túune' u ajawilo'ob Israel, hititaob bey 
xan u ajawo'ob le egipcio dzo'oc u kax t'antico'ob u bino'ob u ba'atelto'ob. 
7Let o'olal j púudzo'ob tu yáakabil, ca tu xúump'attajo'ob u chuybil najo'ob, u 
tzíimino'ob, yéetel u burro'ob je'el bix yanilo'ob, u ti'al ma' u quíimsa'alo'ob. 
8Le ca j kucho'ob le aj jáawayo'obo' tu bakpach le tu'ux cu je'elo'obo' le siriobo', 
j ooco'ob ichil jun p'éel chuybil naj ca jo'op' u janalo'ob yéetel u yukulo'ob; ca 
tu ch'a'ajo'ob plata, oroo yéetel nook cu dzo'ocole' j bino'obe, ca tu 
ta'acbesajo'ob. Cu dzo'ocole' suunajo'obe' ca j ooco'ob ti' u láak chuybil naj 
te'elo' tu ch'a'ajo'ob xan ba'alo'ob ca j bino'ob u ta'acbeso'ob. 

9Ba'ale' tu ya'alajo'ob tu baatzilo'ob: Ma' utz le ba'ax c beetica'. Bejela'e' u kiinil 
c bisic ma'alob peectzilo'ob, ba'ale', to'one' ma' táan c a'alic. Wa c p'áatic u ti'al 
sáamale', bíin beeta'ac si'ipiltic. Ma'alob ca xi'ico'on jalach naj u ti'al c a'alej. 
10J bino'ob túune' ca tu t'anajo'ob le máaxo'ob canantic le caajo', ca tu 
tzicbaltajo'ob ti'ob: Dzo'oc c bin tu'ux cu jelelo'ob le j siriobo', t ilaj mix máac 
yani'; mix tu yu'uba'al u t'aan mix máaqui'. Chéen ti' yaan kaxa'ano'ob u 
tzíimino'ob yéetel u burro'ob, u chuybil najo'obe' j p'aat je'el bix tu 
wa'acuntilaco'obe'. 
11Le máaxo'ob canantic u jool le caajo' tu séeblaquile' tu t'anajo'ob le máaxo'ob 
cu meyajo'ob te jalach najo'. 
12Líik xan le ajawo', quex áakabe' tu ya'alaj ti' u nuuquil u aj ba'atelo'ob: Bin in 
ca'aj in tzoolte'ex ba'ax u káat u beet ti' to'on le j siriobo'. Tu yo'olal u yojelo'ob 
táan c mukyajtic wiije', jóoko'ob tu'ux cu je'elelo'ob ca tu ta'acbesajuba'ob te j 
káaxo', táan u tucultico'obe' le quéen jokoco'on te j caajo' leti'obe' cu 
machico'on cuxa'ano'on, u ti'al u yoclo'ob te j caajo'. 
13Ba'ale' jun túul u nojchil u aj ba'atelo'obe' tu ya'alaj: Túuxta'ac wa jay túul 
máaco'ob ti' le cinco tzíimino'ob p'áatalo'obo' ca c ile'ex ba'ax cu bin j úuchul. 
Wa cu cuxtalo'ob wa cu quíimilo'obe', ma' tu ma'alobtal c antal, mix tu binto'on 
kaasil c p'áatal je'el bixili'e' le u chuca'an israelitaob p'áatalo'on waya'. 
14Bey túuno' tu ch'a'ajo'ob ca'a p'éel bolano'ob yéetel u tzíiminilo'obe', ca j 
túuxta'abo'ob tumen le ajaw tu'ux cu je'elelo'ob le j siriobo', ca j a'ala'ab ti'ob 
ca u yilo'ob jach bix yanil. 
15Leti'obe' j bino'ob tac Jordán u yilo'ob tu'ux máano'ob le j siriobo', ca tu 
yilajo'obe' tuláacal le bejo' chuup yéetel nook ki'iki'it bey xan yéetel u chuca'an 
ba'alo'ob tu pulajo'ob le j siriob ichil u yaanyamil u púudzulo'ob. Cu dzo'ocole' 
suunajo'ob le máaco'ob túuxta'abo'ob tumen le ajawo' ca tu tzicbaltajo'ob 
tuláacal ba'ax tu yilajo'ob. 
16Tu séeblaquile' le máaco'obo' j bino'ob ca tu ch'a'ajo'ob tuláacal ba'al yaan te 
tu'ux cu je'elo'ob le j siriobo'. Je'el bix tu ya'aljilac Yuumtzile', le harinao' j co'on 

siete litros tu yo'olal jun p'éel sac taakin; le cebadao' quince litros tu yo'olal jun 
p'éel sac taakin. 
17Ajawe' tu ya'alaj ti' máax áantique' ca u canant u jool le caajo', ba'ale' 
jéentanta'ab tumen le máaco'ob tu jool najo' ca j quíimi' je'el bix tu ya'alajilac 
aj bóobat le ca j bin ilbil tumen le ajawo'. 
18Bey úuchic túun, le ba'ax tu ya'alaj le aj bóobat ti' le ajaw le ca tu ya'alaj ti' 
yaan u ma'anal tu jool u caajil Samariae', siete litros harina wa quince litros 
cebada chéen yéetel jun p'éel sac taakin. 
19Le nojchil le aj ba'atelo' tu núucaj ca'ach ti' le aj bóobato' quex Yuumtzil ca u 
je'elant u jool najilo'ob le ca'ano', ma' tu páajtal u yúuchul lelo'. Eliseoe' tu 
núucaj ca'ach ti' yaan u yilic yéetel u yicho'ob, ba'ale' ma' bíin u jaanti'. 
20Jach tu jaajile' bey úuchico', tumen jéentanta'ab tumen le máaco'ob tu jool le 
caajo' ca j quíimi'. 

2 Reyes 8 

Le co'olel Sumenile' cu c'aa kamic ba'axo'ob u ti'al 

1Eliseoe' t'aanaj yéetel le co'olel tu ca'a cuxquintaj u paale', ca tu ya'alaj ti' ca 
xi'ic yéetel u láaktzilo'ob cajtal táanxel lu'umil tumen Yuumtzile' dzo'oc u 
ya'alic yaan u taal te j lu'umo' jun p'éel nojoch wi'ijil, yaan u xáantal siete 
ja'abo'ob. 
2Le co'olelo' tu nu'ucbesajubáa ca tu beetaj le ba'ax a'ala'ab ti' tumen le aj 
bóobato'; ca j bin yéetel u láaktzilo'ob tu lu'umil filisteob, ca j p'áat cajtal siete 
ja'abo'obi'. 
3Cu dzo'ocol u máan le ja'abo'obo' le co'olelo' suunaj tu lu'umil, ca j bin u yil le 
ajawo' u ti'al u káat ti'e' ca su'utuc u yotoch yéetel u lu'umo'ob. 
4Le ajawo' táan ca'ach u t'aan yéetel Giezi, u j palitzil aj bóobat Eliseo, tumen 
tu káataj ti'e' ca tzicbalta'ac ti' tuláacal le jakbe'en ba'alo'ob tu beetej ca'ach 
Eliseoe'. 

5Ti' le súutuc táan ca'ach u tzicbaltic Giezi ti' le ajaw bix úuchic u ca'a 
cuxquintic Eliseo u paal jun túul co'olele', lela' j kuch u tzáa ti' ajaw u yotoch 
yéetel u lu'umilo'ob. Giezi, túune' tu ya'alaj ti' le ajawo': Tzicbe'enil, lela' leti' le 
co'olela', bey xan leti' le paal tu ca'a cuxquintaj Eliseo. 
6Le ajawo' káat chi'itnaj ti' le co'olelo', leti' túune' tu tzicbaltaj u tzicbalil u 
cuxtal. Cu dzo'ocole' le ajawo' tu ya'alaj ti' u aj dzíibe' ca u yil ca su'utuc ti' le 
co'olelo' tuláacal le ba'axo'ob u ti'alo'ob bey xan tuláacal ba'ax tu dzaj u 
lu'umo'ob ca'aliquil bija'anile' tac ca j suunaji. 

Eliseoe' cu yokol tu yo'olal Israel. 

7Cu dzo'ocole' Eliseoe' j bin tu caajil Damasco. Ti' le kiino'obo' koja'an ca'ach 
Ben-adad, u ajawil u lu'umil Siria, ca j a'ala'ab ti' dzo'oc u taal le aj bóobato'. 
8Le ajaw túuno' tu ya'alaj ti' Hazael: Ch'a'a' jun p'éel siibal ca xi'iquex a wil le 
aj bóobato'. A'al ti'e' ca u káat chi'itnac ti' Yuumtzil u ti'al u yojéeltic wa je'el in 
cuxtal ti' le koja'anila'. 
9Hazaele' j bin u yil le aj bóobato', tu bisaj ti' u ma'alobil ba'axo'ob yaan 
Damasco, cucha'ano'ob tumen cuarenta camello'ob. Le ca j kuch tu táane' tu 
ya'alaj ti': Ben-adad, u ajawil Siriae', le máax cu pactiquech bey jun túul u 
taatae', cu túuxtiquen u ti'al in káat chi'itic ti' teech wa je'el u cuxtal ti' le u 
koja'anilo'. 
10Eliseoe' tu núucaj ti': Xeen a wa'al ti' je'el u cuxtal ti' le u koja'anilo', quex 
tumen Yuumtzile' dzo'oc u dzáic in wojéelt, yaan u quíimil je'el bixaque'. 
11Eliseoe' tu séeblaquil tu ch'icaj u paacat ti' Hazael, lela' tu beetaj u nich'lactal 
Hazael. Cu dzo'ocole' aj bóobate' jo'op' u yokol, 
12Hazaele' tu káat chi'itaj ti': ¿In dzuulil, ba'ax o'olal ca wokol? Eliseoe' tu 
núucaj: Tumen in wojel bíin a beet loob ti' le j israelitaobo', tumen bíin a tóoc 
u tuulumo'ob, bíin a quíims u táanquelem xi'ipalilo'ob yéetel u yej máascab, 
bíin a quíims xan u mejen paalalo'ob, bíin xan a je'e' u jobnel le co'olelo'ob 
yoomchaja'ano'obo'. 

13Hazaele' tu núucaj: ¡Ba'ale' tene' chéen jun túulen óotzil peek! ¿Bix tun bíin 
in beet ba'al beyo'? Eliseoe' tu núucaj: Yuumtzile' dzo'oc u dzáic in wojelt teech 
bíin a beeticabaa u ajawil Siria. 
14Hazaele' tu p'ataj Eliseoe', ca j bin tu táan le ajawo', ajaw túune' tu káataj ti': 
¿Ba'ax tu ya'alaj ti' teech Eliseo? Hazaele' tu núucaj: Tu ya'alaj je'el bin a cuxtal 
ti' le koja'anila'. 
15Ba'ale' tu láak kiine', j bin Hazaele' ca tu ch'a'aj jun p'éel nook, cu dzo'ocol u 
sulbancuntic yéetel ja'e', tu dzaj tu yóokol u yich le ajawo', le ajawo' j quíimi'. 
Cu dzo'ocol lela', ajawnaj Hazael tu káanche'. 

Jorame cu ajawtal tu lu'umil Judá 
(2Cr 21.1-20) 

16Tu ja'abil cinco táan u ajawil ca'ach Joram u paal Acab, tu lu'umil Israele', 
Joram u paal Josafate', chu'unpaj u ajawtic Judá. 
17Yaan ca'ach treinta yéetel dos ja'abo'ob ti' ca j chu'unpaj u ajawil, ajawnaj 
Jerusalén ocho ja'abo'ob. 
18Ba'ale' tu beetaj láili' le ba'alo'ob tu beetajo'ob u ajawilo'ob Israel, yéetel u 
ch'i'ibalo'ob Acabe', tumen u yatane' ti' u ch'i'ibal Acab u taal: bey túuno' le 
ba'axo'ob tu beetajo' kaastac tu táan u yich Yuumtzil. 
19Ba'ale' Yuumtzile' ma' tu yóoltaj u xu'uls Judae', tu yo'olal u yaacuntmaj 
ca'ach David u palitzil, ti' máax tu séeb chi'itaj yaan u yantal tu táane' jun túul 
u paal cuxa'an. 
20Tu kiinilo'ob u ajawil Jorame', Edome' j líik u ba'atelt u lu'umilo'ob Judá ca 
tu dzaj u ajaw. 
21Joram túune' j bin Zair yéetel u bolanilo'ob ba'atel, ca j líiko'ob yéetel áakab 
leti' yéetel le máaxo'ob nu'uctico'ob le u bolanilo'ob ba'atelo' ca j bino'ob yóokol 
le j edomtaob máaxo'ob bakpachtmailo'ob ca'achi, ca tu beetajo'ob u 
púudzulo'ob. 
22Ba'ale' Edome' tu yilaj bix u lukesicubáa ti' u páajtalil Judá tac bejela'e'. Ti' 
xan le kiino'obo' u caajil Libna tu jun páaycunsubáa. 

23U yalab u tzicbalil u cuxtal Joram yéetel tuláacal ba'ax tu beetaje', ti' 
dzíibta'an tu dzíibil ju'unil u ajawilo'ob Judae'. 
24Le ca j quíim Jorame', j mu'uc tu'ux muca'ano'ob u taata yéetel u maama, tu 
caajil David. Cu dzo'ocole' ajawnaj tu káanche'e', Ocozías u paal. 

U ajawil Ocozías tu lu'umil Judá 

25Tu ja'abil doce ti' u ajawil Joram u paal Acab tu lu'umil Israele', j chu'unpaj 
u ajawil Ocozías u paal Joram tu lu'umil Judá. 
26Yaan ca'ach veintidós ja'abo'ob ti' ca tu chu'unsaj u ajawil, ajawnaj Jerusalén 
jun ja'ab. U maamae cu kaaba'intic ca'ach Atalía, ti' u taalbal ca'ach ti' u ch'i'ibal 
Omri u ajawil Israele'. 
27Ocozíase' láili' tu beetaj le ba'ax tu beetaj Acab yéetel u ch'i'ibalo'obe', tu 
yo'olal tu bisilacubáa yéetel u láaktzilo'ob u yotoch Acab, ba'axo'ob tu beetaje' 
kaastac tu táan u yich Yuumtzil. 
28Ocozíase' tu nupajubáa yéetel Joram u paal Acab u ti'al j ba'atelt Hazael u 
ajawil Siria, tu caajil Ramot tu lu'umil Galaad. Ba'ale' le j siriobo' tu beetajo'ob 
loob ti' Joram, 
29leti'e' suunaj Jezreel u ti'al u dza'acal ti' le loob beeta'ab ti' tumen le j siriob 
ichil u caajil Ramot táan u ba'atel yéetel Hazael u ajaw Siria. Bey túuno', tu 
yo'olal koja'an yanil Jorame', j bin Ocozías u ti'al u xíimbaltic tu caajil Jezreel. 

2 Reyes 9 

Jehue' cu jun páaycunsa'al u ti'al u ajawil Israel. 

1Aj bóobat Eliseoe' tu t'anaj jun túul ti' u múuch'ul le aj bóobato'obo', ca tu 
ya'alaj ti': Nu'ucbesabáa u ti'al jóokol. Ch'a'a u chúujil le aceiteo' u ti'al ca 
xíiquech Ramot tu lu'umil Galaad; 
2le quéen kuchuquech te'elo' caxant Jehú, u paal Josafat u yáabil Nimsi. 
Ooquen tu'ux yane' jun páaycunt ti' máaxo'ob láakintic, ca bisic ti' u láak 
káasab; 

3ch'a'a túun u chúujil le aceiteo', le quéen a wec tu poole' ca wa'alic beya': Bey 
cu ya'alic Yuumtzila': Tene' quin jun páaycuntiquech u ti'al u ajawil Israel. Cu 
dzo'ocole' ca je'ic le jool najo' u ti'al u jóokol a wáalcab x ma' je'elelil. 
4Le j táanquelem aj bóobato' j bin Ramot tu lu'umil Galaad, 
5le ca j kuch te'elo' tu yilaj much'ucbalo'ob u náacomilo'ob le aj ba'atelo'obo'. 
Ca túun tu ya'alaj: Yaan ba'ax kabéet in wa'alic ti' in náacom. Jehue' tu núucaj: 
¿Máax ichil tuláacalo'on? Le aj bóobato' tu núucaj: Teech in náacom. 
6Tu séeblaquile' j líik Jehú ca j ooc te j káasabo'. Le aj bóobat túuno' tu wecaj 
le aceite tu yóokol u pool, ca tu ya'alaj ti': Yuumtzil, u Ku Israele', cu ya'alic: 
Tene' quin jun páaycuntiquech u ti'al a ajawil Israel, in caajal. 
7Teech bíin a xu'uls u ch'i'ibal Acab, a dzuulil, bey túuno' ca sutic u jeel we'equic 
u ki'ikel in aj bóobato'ob yéetel tuláacal in palitzilo'ob, le j we'ec tumen x 
Jezabele'. 
8tuláacal u láaktzilo'ob Acabe' bíin u xu'ulsa'aco'ob; bíin in láaj quíims u j 
xiibilo'ob u caajil Israel, mix jun túul bíin p'áatac cuxa'ani'. 
9Bin in ca'aj in beet yéetel u ch'i'ibal Acab, le ba'ax tin beetaj yéetel u ch'i'ibal 
Jeroboam, u paal Nabate', bey xan yéetel u ti'al baasa, u paal Ahías. 
10Wa tu yo'olal x Jezabele', peeko'ob bíin jaantic tu káaxil Jezreel, mix máac 
cu bin j yantal u ti'al j muquic. Cu dzo'ocol u ya'alique' tu je'aj le jool najo' ca j 
púudzi. 
11Le ca j suunaj Jehú u ti'al u much'quintubáa yéetel u náacomo'ob u dzuule', 
lelo'oba' tu káat chi'itajo'ob ti': ¿Ba'ax cu yúuchul? ¿ba'ax u biilal taalic u yilech 
le j choco poolo'? Jehue' tu ya'alaj: Te'exe' a kaj óole'ex, a wojele'ex xan bix u 
t'aan 
12Leti'obe' tu núucajo'ob: Ma' a tusico'on ¡Tzicbalt to'on tuláacal! Jehú túune' 
tu núucaj: Tu ya'alaj ti' teen lela': Bey cu ya'alic Yuumtzila': Tene' quin jun 
páaycuntiquech u ti'al a ajawtic Israel. 

13Tu séeblaquile' jujun túulil ti'obe' tu ch'a'aj u suyeme' ca tu jayajo'ob tu ni' u 
yooco'ob, tu yóokol le ebtuuno'obo'. Cu dzo'ocole' tu yustajo'ob u baac j taman 
ca tu yaawtajo'ob: ¡Jehue' leti' ajaw! 

Jehú cu quíimsic Joram, u ajawil Israel 

14Jehú, u paal Josafat u yáabil Nimsie', x mucul t'aanaj kaas tu yo'olal Joram. 
Joram máax j ba'atelnaj ca'ach Ramot tu lu'umil Galaad, u ti'al u toquic tuláacal 
le j Israelitaob, ti' u aj ba'atelo'ob Hazael u ajawil Siria, 
15dzo'oc ca'ach u suut Jezreel u ti'al u dzaquicubáa ti' le loob beeta'ab ti' tumen 
le j siriobo' le ca tu ba'ateltaj Hazaele'. Jehue' tu ya'alaj ti' le máaxo'ob 
láakintique', wa tu jaajil u káato'ob ca u beetubáa ajawe', ma' u cha'ico'ob u 
jóokol mix máac ti' le caajo', u ti'al ca xi'ic u bis u péectzilil ti' u cajnáalilo'ob 
Jezreel. 
16Cu dzo'ocole' j na'ac tu bolanil u ba'atele' ca j bin Jezreel, tu'ux yaan ca'ach 
Joram chilicbal koja'an. Bey xan Ocozías u ajawil Judae', ti' yaan ca'ach u ti'al 
u xíimbalt Jorami'. 
17Le ca j ila'ab tumen le máax canantic le caaj, wa'alacbal ca'ach yóokol u p'ich 
tuulumil Jezreel táan u náadzal u múuch'ul u yéet máan Jehue', tu yaawtaj: 
¡Je'el cu taal máaco'obo'! Joram túune' tu ya'alaj: Túuxte'ex jun túul máac tu 
yóokol utzíimin u ti'al u káat chi'itic ti'ob wa táan u taalo'ob u caxto'ob jéedzel. 
18Le j nat' tzíimino' j bin u nactáant Jehú, ca tu ya'alaj ti': Le ajawo' u káat u 
yojéelt wa táan a caxantic jéedzel. Jehue' tu núucaj ti': Lelo' ma' ba'al a ti'ali', 
ba'al in ti'al. ¡Dzáaba tin paach! Le máax canantic le caajo' tu ca'a a'alaj: Le aj 
bisaj t'aano' dzo'oc u kuchul tu yicnalo'ob, ba'ale' ma' tin wilic u suut. 
19Tu séeblaquile' le ajawo' tu túuxtaj u láak máac tu yóokol u tziimin, j kuch tu 
yicnalo'ob ca tu ya'alaj: Le ajawo' u káat u yojéelt wa táan a taale'ex a 
caxante'ex jéedzel. Jehue' tu núucaj: Lelo' ma' ba'al a ti'ali', ba'al in ti'al. 
¡Dzaabáa tin paach! 
20Le máax cu canan caajo' tu ya'alaj tu ca'a téen: Le u láako' dzo'oc u kuchul 
xan tu yicnalo'ob, ba'ale' ma' táan in wilic u suut. Le máax taasic le bolano' 

chica'an ti' Jehú, u yabil Nimsi, tumen táan u taasic le bolano' bey jun túul j 
choco poole', tumen bey le ti'o'. 
21Joram túune' tu ya'alaj: ¡Nu'ucbese'ex u bolanil in ba'atel! Nuucbesa'ab u 
bolanil u ba'atel, Joram u ajawil Israel, Yéetel Ocozías u ajawil Judae', jóoko'ob 
tu jujun túulil yóokol u bolanil ba'atel u nuptanto'ob Jehú. Ca tu nactáanto'ob 
tu lu'umil Nabot le j Jezreeli'. 
22Jorame' ca tu yilaj Jehue' tu ya'alaj ti': ¿Táan wa a taal a caxant jéedzel, Jehú? 
Jehue' tu núucaj: ¿Ba'ax jéedzel je'el u yantal ca'aliquil a maama x Jezabel táan 
u x cáacbachil, cu beetic xan u ya'abcach pulya'ajo'ob? 
23Tu séeblaquile' tu sutajubáa Joram ca j púudzi, ca'aliquil táan u yaawtic ti' 
Ocozías: ¡Tu'uso'on, Ocozías! 
24Ba'ale' Jehue' tu t'inaj u p'unche' ca tu tulaj u julub tu tojil wíinclil Joram, 
lela' j ooc tu pu'uch ca tu ch'actaj u pucsi'ikal, ca j lúub Joram yóokol u bolan 
ca j quíimi. 
25Jehú túune' tu ya'alaj ti' Bidcar, u j áantaj: Jóokes teelo' ca a pul tu lu'um 
Nabot le Jezreele', tumen kaja'an ti' tene', teche' ti' yanech ca'ach tin wéetel 
táan c bisic u bolanil u ba'atel Acab u taata, Yuumtzile' tu xotkiintaj u quíimil 
beya': 
26Je'el bix tin wilaj jo'oljeac u ki'ikel Nabot yéetel u paalalo'obe', bey xan bíin 
in dzáa ti' teech ba'ax ca najmaltic láili' te j cúuchila'. Teen Yuumtzil, máax 
a'alic. Bey túuno' j ma'ache' ca j pu'ul ichil u lu'um Nabot, je'el bix tu ya'alajilac 
Yuumtzile'. 

Jehue' cu quiimsic Ocozías 
(2Cr 22.7-9) 

27Le ca tu yilaj Ocozías u ajawil Judá ba'ax cu yúuchule', j púudz tac Bet-hagan. 
Ba'ale' Jehue' tu ch'a'apachtaj, ca tu ya'alaj: ¡Bey xan leti' quíimse'ex! Ca j 
beeta'ab loob ti' yóokol u bolan tu jo'ol lu'umil Gur, tu tzéel Ibleam, ba'ale' j 
puudz tac Meguido. Ti' j quíimi'. 

28Cu dzo'ocole' j bisa'ab tumen u palitzilo'ob tac Jerusalén, ti' jun p'éel bolan, 
ca j mu'uc tu mucnal u láaktzilo'ob tu caajal David. 
29Ocoziase' chu'unpaj u ajawil yóokol Judá tu ja'abil once ti' u ajawil Joram, u 
paal Acab. 

Bix quíimic x Jezabel 

30Jehue', le ca tu yojéeltaje' j bin túun tac Jezreel. Jezabele' tu samal bonaj u 
yoot'el u yicho'ob, ca tu jadzutzquintaj u tzo'otzel u pool; cu dzo'ocole' ca j 
ch'eenebnaj ti' le calom kiino'. 
31Le ca j kuch Jehú tu jool le caajo', leti'e' tu ya'alaj ti': ¿Bix a wanil Zimri, u j 
quíimsaj wíinic a dzuulil? 
32Jehue' tu pactaj tu tojil le calom kiino' ca tu ya'alaj: ¿Máax yaan tin wéetel? 
Ca'a túul wa óox túul u náacomilo'ob jalach najo' ch'e'enebnajo'ob u ti'al u 
yilico'ob, 
33ca j a'ala'ab ti'ob tumen Jehú: ¡pule'ex caabal! Leti'obe' tu pulajo'ob caabal, 
jun jaatz u ki'ikele' tu wi'iwi'idzaj le pako' bey xan le tzíimino'obo', 
dzandzancha'ata'ab x Jezabel tumen le tzíimino'obo'. 
34Cu dzo'ocole' Jehue' j bin janal yéetel ukul. Le ca j suunaje' tu ya'alaj: Ch'a'ex 
le x loolob co'olelo' ca a muque'ex; tumen je'el bixaque' u x ch'upul paal jun 
túul ajaw. 
35Ba'ale' le ca j bino'ob u muco'obe', chéen ba'ax tu yilajo'ob ti'e' u baaquel u 
pool, u yooco'ob yéetel u táan u kabo'ob. 
36Ca túun j suunajo'ob u ya'alo'ob ti' Jehú, Jehue' tu ya'alaj: Yuumtzile' dzo'oc 
ca'ach u ya'alic tu chi' u j palitzil Elías le j tisbitail, peeko'ob bíin jaantic u 
wíinclil x Jezabel tu lu'umil Jezreel, 
37u x quimen wíinclile' yaan u p'áatal ki'iki'it bey ta'e', tu yóokol u lu'umil u 
káaxil Jezreel, mix máac bíin kuchuc kaj óoltic u x quimen wíinclil. 

2 Reyes 10 

Ataliae' cu yooclic u jalach káanche' u yáabil 
(Cr 22.10-23.21) 

1Yaan ca'ach sesenta u paalal Acab tu caajil Samaria, Jehú túune' tu túuxtaj 
dzíibil ju'uno'ob ti' le máaxo'ob méektáantic le caajo', ti' u nuuquilo'ob yéetel 
ti' le máaxo'ob ca'anbesico'ob u paalal Acab. Tu'ux cu ya'alic ti'ob: 
2Bey tumen ta wicnale'ex yano'ob u paalalo'ob a dzuulile'exo', bey xan u 
tzíimino'ob yéetel u bolanilo'ob ba'atele', u tuulum cúuchil yéetel u nu'uculo'ob 
ba'atele', le quéen kuchuc ta kabe'ex le dzíibil ju'una', 
3yéeye'ex u asab ma'alobil yéetel u mu'ukanil u paalal a dzuule'ex, ca dza'ex tu 
jalach káanche' u taata ca ba'atelnaque'ex tu yo'olal u yotoch a dzuule'ex. 
4Lela' tu yocsaj ya'abcach sajaquil ti'ob, ca tu ya'alajo'ob: Wa ca'a túul ajawo'ob 
ma' j páatchajo'ob yéetele', ¿to'one', bix túun bíin páajtaco'on yéetel? 
5U j mayolil le jalach najo', u méektáant le caajo', u nuuquilo'ob yéetel le aj 
ca'anbesajo'ob, tu túuxtajo'ob a'albil ti' Jehú: To'one' way yano'on u ti'al c u'uy 
a t'aane', je'el c beetic tuláacal le ba'ax bíin a wa'al ti' to'one', ba'ale' ma' bíin j 
culquint mix jun túul ajawi'. Beet le ba'ax ca tucultic ma'alobe'. 
6Jehue' j dzíibnaj tu ca'a téen táan u ya'alic: Wa te'ex ti' yane'ex tin wéetel 
yéetel a káat a beete'ex ba'ax quin wa'alique', ch'a'ex u poolo'ob u paalal a 
dzuulile'ex, walquil sáamala' co'otene'ex a wilene'ex tu caajil Jezreel. Le setenta 
u j xibil paalal le ajawo' ti' yano'ob ca'ach yéetel u nuuquilo'ob le noj caajo', le 
máaxo'ob tzéento'ob ca'acho', 
7bey túuno' le ca tu kamajo'ob le dzíibil ju'uno', tu ch'a'ajo'ob le sesenta j 
xiibo'obo' ca tu quíimsajo'ob; cu dzo'ocole' u poolo'obe', tu dzajo'ob ti' xaaco'ob 
ca tu túuxtajo'ob tu caajil Jezreel. 
8le ca j kuch le aj bisaj t'aano', tu ya'alaj ti' Jehú: Dzo'oc u taasa'al u poolo'ob u 
j xibil paalal le ajawo'. Jehue' tu ya'alaj: Dza'ex ti' ca'a tucub tu jool caaj, p'ate'ex 
te'elo' tac sáamal. 
9Tu láak kiine' jóok Jehú, wa'alacbale' ca tu ya'alaj ti' tuláacal le caajo': Te'exe 
mina'an a si'ipile'ex. Teen j líik óolt in quíimsic in dzuulil; ba'ale', ¿máax quíims 
tuláacal le máaco'oba'? 

10Ma'alob ojéelte'ex, mix ba'al ti' le ba'ax tu ya'alaj Yuumtzil tu yo'olal u 
láaktzilo'ob Acab bíin p'áatac ma' u yúuchul. Yuumtzile' dzo'oc u beetic le ba'ax 
tu ya'alaj tu chi' Elías u palitzile'. 
11Jehue' tu quíimsaj tu caajil Jezreel u yalab u láaktzilo'ob acab, tuláacal u 
nucuch máaquilo'ob, u nadza'an yéet bisajba'ob, yéetel u aj kiino'ob. Mix máac 
tu p'ataj cuxa'an. 
12Cu dzo'ocole' j bin tu caajil Samaria, tu beele' j kuch Bet-equed u lu'umil le j 
canan tamano'obo', 
13tu'ux tu nuptáantaj u sucu'uno'ob Ocozías, u ajawil Judá. Jehue' tu káat 
chi'itaj ti'ob: ¿Te'exe', Máaxe'ex? Letiobe' tu núucajo'ob ti': U suucuuno'on 
Ocozías, taalaja'ano'on u ti'al c te'ezcunt u j xibil paalal le ajaw yéetel u paalal 
le x ajawo'. 
14Jehú túune' tu ya'alaj ti' máaxo'ob tzaypachtico': Mache'exo'ob bey 
cuxa'anilo'obo'. Ca j ma'acho'ob cuxa'ano'ob tumen u j tzaypacho'ob Jehú, ca j 
cúulkupta'ab u caalo'ob tu tzéel u ch'e'enil Bet-equed le u ti'al le j canan 
tamano'obo'. Cuarenta yéetel dos le j xiibo'obo', mix jun túul j p'áat cuxa'ani'. 
15Le ca j luk Jehú te'elo', tu nuptáantajubáa yéetel Jonadab, u paal Recab, j bin 
ca'ach u yile, Jehue' tu te'escuntaj ca tu ya'alaj ti': ¿Ma'alob wa a tuculo'ob tin 
wo'olal, je'el bix le in ti'al ta wo'olale'? Jonadabe' tu núucaj: beyo'. Jehue' tu 
ya'alaj: Wa beye', tich'ten a kab. Jonadabe' tu tich'aj u kab ti', Jehue' tu beetaj 
u na'acal tu bolan, 
16táan u ya'alic: Láakinten ca a wil bix in p'eequil u ke'exel Yuumtzil. Ca tuun 
tu bisaj tu bolan. 
17Le ca j ooc tu caajil Samariae' Jehue' tu quíimsaj tuláacal u ch'i'ibal Acab, le 
p'áatal ca'ach cuxa'ano'obo'. Tu láaj xu'ulsajo'ob, je'el bix tu ya'alajilac Yuumtzil 
ti' Elíase'. 

Jehue' cu wet'ic u kultajil Baal 

18Cu dzo'ocole' Jehue' tu much'quintaj tuláacal le caajo' ca tu ya'alaj ti'ob: 
Acabe' tu dzaj ti' Baal jun p'iit kultajil, ba'ale' tene' bin in dzáa ya'ab kultajil ti'. 
19Let o'olale', t'ane'ex tuláacal u aj bóobato'ob, u aj kultajo'ob yéetel u aj 
kiino'ob Baal, ma' u bineltic mix jun túul, tumen dzo'oc in nu'ucbesic jun p'éel 
nojoch quíimsbil ba'alche' tu tziiquil Baal. Le máax ma' tu taale' yaan u xot 
kinta'al. Ba'ale' Jehue' tu jóok jo'oltaj le tuusa' u ti'al u xu'ulsic tuláacal u aj 
kultajo'ob Baal; 
20le t o'olale' tu ya'alaj ca ka'ayta'ac jun p'éel noj kiinbesajil ti' Baal, bey 
beeta'abic. 
21Cu dzo'ocole' tu túuxtaj aj bisaj t'aano'ob ti' tuláacal u lu'umil Israel, tuláacal 
máaxo'ob kultic Baal j cucho'ob kulnaj. Mix jun túul tu binetaji', let o'olalo' le 
kulnajo' j yibbalnaji. 
22Jehue' tu ya'alaj túun ti' le máax canantic le x kalab nooko' ca u jóokes u 
nookilo'ob u meyajilo'ob kultaj, u ti'al tuláacal u kultajilo'ob Baal, le j canan 
nooko' tu beetaj beyo'. 
23Cu dzo'ocole', Jehú yéetel Jonadabe' j ooco'ob tu kulnaj Baal, Jehue' tu ya'alaj 
ti' u aj kultajo'ob Baal: Ile'ex ma' u yantal ichile'ex mix jun túul le máaxo'ob cu 
kultico'ob Yuumtzilo', chéen le u kultajo'ob Baal. 
24U aj kultajo'ob Baale' j ooco'ob te j kulnajo', u ti'al u kubico'ob quíimsbil yéetel 
láaj tóocbil ba'alche', ca'aliquil Jehue' tu dzaj ochenta máaco'ob táancab, ca tu 
ya'alaj ti'ob: Le máax bíin u cha'a' u púudzul jun túul ti' le máaco'ob dzo'oc in 
dzáic ta kabe'exo', bíin u bo'ot yéetel u cuxtal. 
25Le ca j dzo'oc Jehú u kubic le láaj tóocbil ba'alche'obo', tu ya'alaj ti' le u aj 
canano'ob yéetel ti' u nuuquilo'obo': ¡Oquene'ex ca a quíimse'exo'ob! ¡Ma' u 
púudzul mix jun túuli'! Quinsa'abo'ob yéetel u ch'aac máascab tumen u aj 
ba'atelo'ob Jehú, cu dzo'ocole' tu pulajo'ob j táancab. Cu dzo'ocole' ooco'ob tu 
kulnaj Baal, 
26ca tu jóokesajo'ob le chuun che'ob cu kulta'alo'ob ca'acho', ca tu tóocajo'ob. 

27Tu jutajo'ob u multuunil kultaj yéetel u kulnaj Baal, ca tu sutajo'ob tuláacal 
tu'ux cu ka'alal tzíimin, tac bejela'a' dzaca'ane'. 
28Bey úuchic u xu'ulsa'al u kultajil Baal, tumen Jehú tu lu'umil Israel. 
29Chéen ba'ale', ma' tu tzelajubáa ti' le kebano'ob iquil tu beetilac Jeroboam, u 
paal Nabat, iquil tu beetaj u kebantal le j israelitaobo', tumen láili' j bin u kult 
le mejen wacaxo'ob oro u ca'aj yaan ca'ach Dan yéetel Betelo'. 
30Yuumtzile' tu ya'alaj ti' Jehú: Bey tumen dzo'oc a beetic ba'alo'ob ma'alobo'ob, 
yéetel quin wilic toj a cuxtal, tumen dzo'oc a beetic ti' u láaktzilo'ob Acab le 
ba'ax tin tuclaj in beetique', a ch'i'ibale' bíin culac tu jalach káanche' Israel tac 
tu can p'éel ch'i'ibalil. 
31Quex tumen beyo' Jehue' ma' tu táan óoltaj ma'alob u dzo'ocbesic u a'almaj 
t'aan Yuumtzil, u Ku Israel, tumen ma' tu tzelajubáa ti' le kebano'ob úuchic u 
beetic Jeroboam u kebantal le j israelitaobo'. 
32Ti' le kiino'obo', Yuumtzile' chu'unpaj u cóonquimsic u lu'umil Israel. Hazaele' 
j bin tu yóokol le israelitaob ti' tuláacal u jáal u lu'umilo'ob: 
33Líikbal tu lakin Jordane' tac tuláacal u lu'umil Galaad, Gad, Rubén yéetel 
Manasés, yéetel líikbal Aroer, le yaan tu jáal u t'o'olol Arnón, táacpaja'ano'ob 
Galaad yéetel Basán. 
34U yalab u tzicbalil u cuxtal Jehue' yéetel tuláacal, le nucuch talam ba'alo'ob 
tu beetajo' dzíibta'an tu dzíibil Ju'unil u ajawo'ob Israel. 
35Le ca j quíime', j mu'uc tu caajil Samaria, ajawnaj tu káanche', u Joacaz u 
paal. 
36Jehue' ajawnaj yóokol Israel Veinticinco ja'abo'ob, tu caajil Samaria. 

2 Reyes 11 

U ajawil Amasías tu lu'umil Judá 
(2 Cr 25.1-28) 

1Le ca tu yojéeltaj Atalía, u maama Ocozías, dzo'oc u quíimil u yaale', j bine' ca 
tu xu'ulsaj tuláacal u ch'i'ibal le ajawo'. 

2Ba'ale' x Josaba u x ch'upul paal le ajaw Joram, u quiic Ocozíase', tu jun 
páaycuntaj Joás, u paal Ocozías, ti' u láak u paalal le ajawo', máaxo'ob táan 
ca'ach u quíimsa'alo'ob, ca tu ta'acaj ti' x Atalía, pa'ate' yéetel x chiiw ti' jun 
p'éel u cúuchil wenel. Bey túuno' ma' j quíimsa'abi', 
3Joase' j ta'aca'ab ca'ach yéetel u x chiiw seis ja'abo'ob tu kulnaj Yuumtzil. 
Ca'aliquil x Atalíae' táan u méektáantic le lu'umo'. 
4Tu siete ja'abe' Joiadae' tu túuxtaj t'anbil le náacomo'obo', le j cereteob yéetel 
le aj canano'obo', ca tu beetaj u yooclo'ob tu kulnaj Yuumtzil, tu'ux yaan ca'ach 
leti'. Te'elo' tu beetaj yéetelo'ob jun p'éel nup t'aan tu yáanal jalach t'aan, ca tu 
ye'esaj Joás le chan ajawo'. 
5Cu dzo'ocole' tu ya'alaj ti'ob: Lela' leti' le ba'ax bíin a beete'exa': jun jaatz ti' 
te'exe' yaan u canantic le jalach naj sábadoo'; 
6u láak jun jaatze' yaan u p'áatal tu jool caajil Shur; u dzooc jun jaatze' ti' te'exe', 
cu j bin cananto'ob u paach jool najil le cúuchil ya'abo'ob le aj canano'obo'. Bey 
bíin a nup'e'ex a canantique'ex le jalach najo'. 
7Ma'alob túun, le ca jatz cu jóokol ti' le j canano'ob sábadoo', yaan u 
canantico'ob u kulnaj Yuumtzil tu tzéel le ajawo'. 
8Te'exe' yaan a súutpachtique'ex le ajawo', jujun túule' yéetel u nu'uculo'ob u 
ba'atel tu kab, le máax cu táabal j ocol ichille'exe' bíin quíimic. Te'exe' yaan a 
láakintique'ex le ajaw je'el tu'uxac ca xi'ique'. 
9Le náacomo'obo' tu beetajo'ob tuláacal ba'ax a'ala'ab ti'ob tumen aj kiin Joiada. 
Jujun túule' tu ch'a'aj u méektanil u aj ba'atelo'ob, je'el bix le cu yoclo'ob u 
canant u kiinilo'ob sábado'ob bey le cu jóokolo'obo', cu bino'ob tu táan aj kiin 
Joiada. 
10Le aj kiin túuno' tu kubaj ti' le náacomobo' le julte'ob yéetel le chimalo'ob u 
ti'al ca'ach ajaw David, le yano'ob ca'ach tu kulnaj Yuumtzilo'. 

11Le aj canano'obo' tu ch'a'ajo'ob u cúuchilo'ob, u cáajbal tu x no'oj tac tu x 
dzi'ic le kulnajo', yéetel tu bakpach u multuunil kultaj, jujun túule' yéetel u 
nu'ucul u ba'atel tu kab u ti'al u canantico'ob le ajawo'. 
12Joiada túune' tu jóokesaj u paal le ajawo' ca tu dzaj u péet jo'ol yéetel u 
chíiculalo'ob jun túul ajaw, cu dzo'ocol u wequic aceite tu yóokole' ca tu ya'alaj 
ajawil. Cu dzo'ocole' tuláacalo'ob papaxkabnajo'ob yéetel awatnajo'ob: ¡Cuxlac 
le ajawo'! 
13Le ca tu yu'ubaj x Atalía u ka'aytajo'ob le j canano'ob yéetel le máaco'obo' j 
bin tu kulnaj Yuumtzil, tu'ux yano'ob tuláacalo'ob. 
14Ca j paacatnaje' tu yilaj le ajaw te'elo', wa'alacbal tu chuun jun p'éel ocom, 
je'el bix suuquile'. Tu tzéele' ti' yano'ob u nuuquilo'ob yéetel u múuch'ul le j 
paxo'obo', sen qui'imac u yóolo'ob le máaco'ob táan u paxico'ob trompetaob. X 
Atalía túune' tu jataj nook ca tu yaawtaj: ¡Chéen tuus! ¡Chéen tuus! 
15Ba'ale' aj kiin Joiada tu ya'alaj ti' u náacomo'ob máaxo'ob yano'ob tu táan u 
aj ba'atelo'obe': ¡Jóokese'ex, quíimse'ex le máax bíin xi'ic tu paacho'! Tumen tu 
ya'alaj aj kiine', ma' u quíimsa'al ichil u kulnaj Yuumtzil, 
16j ma'ache' ca jóokesa'ab tu jool tu'ux cu yocol le tzíimino'obo' tac jalach naj, 
ti' j quíimsa'abi'. 
17Cu dzo'ocole' Joiadae' tu beetaj jun p'éel nup t'aan yéetel Yuumtzil, yéetel le 
ajawo' bey xan yéetel le caajo', u káat ya'ale' leti'obe' u caajal Yuumtzil, bey 
xan ichil le ajaw yéetel le caajo'. 
18Cu dzo'ocole' j bino'ob tuláacalo'ob tu kulnaj Baal ca tu ju'uju'utajo'ob ca xan 
tu xe'exe'et'ajo'ob u multuunil kultaj yéetel u beetbil kuob. Wa tu yo'olal Matán 
u aj kiin Baale', tu cúulkuptajo'ob u caal tu táan u multuunil u kultajo'ob. Cu 
dzo'ocole', aj kiine' tu dzaj jun múuch' aj canano'ob tu kulnaj Yuumtzil; 
19cu dzo'ocole' tu ch'a'aj le náacomo'obo', le j cereteobo', le j canano'ob yéetel 
tuláacal le máacobo', pa'ate'ob tu láakintajo'ob le ajaw, líikbal tu kulnaj 

Yuumtzile' tac jalach naj, ca j ooco'ob tu jool najil le j canano'obo'. Joase' j culaj 
te jalach káanche'o', 
20Tuláacal le caajo' j qui'imacchaj u yóol. Tu yo'olal dzo'oc ca'ach u quíimil x 
Atalía ch'acbil yéetel máascab tu jalach naje', le caajo' j p'áat jejedzquil. 

Joase' cu méektáantic Judá 
(2 Cr 24.1-27) 

21Siete ja'abo'ob yaan ti' Joás ca chu'unpaj u ajawil, 

2 Reyes 12 

1lela' j úuch tu siete ja'abil u ajawil Jehú; ajawnaj tu caajil Jerusalén cuarenta 
ja'abo'ob. U kaaba' u maama ca'ache' Sibia ti' u caajale' Beerseba. 
2Le ba'axo'ob tu beetaj Joase', tojtaco'ob tu yich Yuumtzil, tumen caanbanaj ti' 
aj kiin Joiada. 
3Chéen ba'ale', ma' j lukesa'ab le manba'al kulnaj, tu'ux cu bin ca'ach le caaj u 
kub quíimsbil ba'alche' yéetel u tóoco'ob poom. 
4-5Jun p'éel kiine', Joase' tu ya'alaj ti' le aj kiino'obo': Mole'ex tuláacal u taakinil 
le ti'ibil óolal cu taasa'al tu kulnaj Yuumtzil, le unaj u bo'otic jujun túul máaque' 
bey xan tuláacal le ti'ibil óolalo'ob cu taasico'ob tu juunal yóol tu jujun túulal 
tu kulnaj Yuumtzilo'. Káate'ex ti' le máaxo'ob canantico'ob le taakino', u ti'al ca 
beeta'ac tuláacal le pakbalil ka'abéet u beeta'al te j kulnajo'. 
6Ba'ale' j kuch u ja'abil veintitrés ti' u ajawil Joase', le aj kiino'obo' ma' ca'ach u 
yutzquinto'ob le kulnajo'. 
7Ajaw Joás túune' tu t'anaj aj kiin Joiada yéetel le u láak aj kiino'obo' ca tu 
ya'alaj ti'ob: ¿Ba'ax o'olal ma' a wutzquinte'ex le kulnajo'? Líikbal ti' le kiina' 
ma' bíin a kame'ex taakin ti' le máaxo'ob canantico'; le taakin yaan te'exo' unaj 
a kubique'ex u ti'al u yutzquinta'al le kulnajo'. 
8Le aj kiino'obo' tu éejemtajo'ob ma' bíin u kamo'ob u láak taakin ti' le 
máaco'obo', ma' xan bíin u yilo'ob meeyjul u yutzquinta'al le kulnajo'. 

9Aj kiin Joiada túune' tu ch'a'aj jun p'éel ba'asche', tu beetaj jun p'éel jool tu 
maaque', ca tu dzaj jun tzéel tu x no'ojil u multuunil le kultajo', je'el bix u yocol 
máac tu kulnaj Yuumtzilo', le aj kiino'ob cu canantico'ob u jool le kulnajo', cu 
dzáico'ob ichil le ba'asche'o' tuláacal le taakin cu bisa'al tu kulnaj Yuumtzilo'. 
10Le quéen u yilo'ob dzo'oc u sen ya'abtal le taakin te j ba'asche'o', cu taalo'ob 
u aj dzíibo'ob le ajaw, yéetel le nojoch aj kiino' cu xoquico'ob le taakin yaan tu 
kulnaj Yuumtzilo'; cu dzo'ocole' cu dzáico'ob ich sáabucano'ob, 
11cu dzo'ocol u dzíibtico'ob buca'aje', cu kubico'ob ti' máaxo'ob ilico'ob u 
meeyjul le kulnajo' u ti'al ca u bo'oto'ob le j póol che'ob yéetel ti' máaxo'ob ilic 
le meyajo'ob cu beeta'alo'ob tu kulnaj Yuumtzilo', 
12cu bo'otico'ob xan le j pakbalo'ob yéetel le j póol tuunicho'obo', u ti'al xan u 
manico'ob che'ob yéetel póolbil tuunicho'ob u ti'al u yutzquinta'al le kulnajo', 
bey xan u ti'al u bo'otico'ob u láak meyajo'ob. 
13Ba'ale' le taakin cu bisa'al tu kulnaj Yuumtzilo' ma' tu ma'achal u ti'al u 
beeta'al laco'ob plata u ca'ajo'ob, nat'abo'ob, nucuch laco'ob, trompetaob wa u 
láak nu'uculo'ob oro wa plata u ca'ajo'ob, 
14Ba'ale' yaan ca'ach u ku'ubul ti' le máaxo'ob ilico'ob le meyajo' u ti'al ca 
meyajnac ti' u yutzquinajil u kulnaj Yuumtzil. 
15Chéen ba'ale' ma' tu káata'al ti' le máaco'ob buca'aj taakin tu xupico'ob u ti'al 
u bo'otico'ob le j meyajo'obo, tumen toj u meyajo'ob. 
16Ba'ale' u taakinil le ti'ibil óolal tu yo'olal si'ipil yéetel tu yo'olal kebane' ma' 
tu bisa'al ca'ach kulnaj, tumen u ti'al ca'ach le aj kiino'obo'. 
17Ti' le kiino'obo', Hazael, u ajawil Siriae', tu ba'ateltaj Gat ca tu ch'a'aj, cu 
dzo'ocole' ca j bin xan u ba'atelt Jerusalén. 
18Ba'ale' Joás u ajawil Judae', tu ch'a'aj tuláacal le quili'ich ba'alo'ob jun 
páaycunta'an ca'ach u ti'al kultajil, tumen le ajawo'ob Josafat, Joram yéetel 
Ocozías u máanja'an ch'i'ibalo'ob ti' u ajawil Judá; tu ch'a'aj xan le ba'axo'ob tu 
jun páaycuntaj leti'o', bey xan tuláacal le oro tu nuptáantaj tu cúuchil u ta'aca'al 

u taakinilo'ob le kulnaj yéetel ti' le jalach najo', tuláacale' tu túuxtaj ti' Hazael, 
Hazael túune' tu p'ataj u ba'ateltic Jerusalén. 
19U yalab u tzicbalil u cuxtal Joás yéetel tuláacal ba'ax tu beetaje', ti' dzíibta'an 
tu dzíibil ju'unil u ajawilo'ob Judae'. 
20U náacomo'obe' tu x mucul jok jo'oltajo'ob u beetico'ob loob ti', ca tu 
quíimsajo'ob tu najil le but'bil lu'um yaan tu chíincab u lu'umil Sila. 
21Bey túuno', Josacar, u paal Simeat, yéetel Jozabad u paal Somer, u 
náacomo'obe', leti'obe' tu beetajo'ob loob ti' ca j quíimi, le ca j quíime' j mu'uc 
tu caajil David. Cu dzo'ocole' culaj tu jalach káanche' u taata, Amasías u paal. 

2 Reyes 13 

Joacaze' cu méektáantic Israel 

1Tu ja'abil veintitrés ti' u ajawil Joás, u paal Ocozías tu lu'umil Judae', Joacaz, 
u paal Jehue', chu'unpaj u ajawiltic Israel, ajawnaj tu caajil Samaria diecisiete 
ja'abo'ob. 
2Ba'ale' le ba'axo'ob tu beetaje' kastac tu táan yich Yuumtzil, tumen tu beetaj 
láili' je'el bix le keban tu beetaj Jeroboam, u paal Nabat, le ca tu beetaj u 
kebanchajal le j israelitaobo', ma' tzelajubáa ti'obi'. 
3Le t o'olale' sen j p'u'uj Yuumtzil ti' Israel, ca tu kubajo'ob ya'abcach kiino'ob 
tu kab Hazael, u ajawil Siria, yéetel tu kab ben-adad u paal. 
4Joacaz túune' payalchi'inaj ti' Yuumtzil, Yuumtzile' tu yu'ubaj u payalchi', 
tumen dzo'oc ca'ach u yilic bix u ye'edzel le j israelitaob tumen u ajawil Siria. 
5Yuumtzile' tu dzaj ti' Israel jun túul aj tocsajil, bey túun úuchic u toquicubáa 
le j israelitaob ti' u páajtalil Siriao', ca j suunajo'ob tu yotocho'ob jejedzqui'ob 
je'el bix ca'ache'. 
6Chéen ba'ale' ma' tu tzelajuba'ob ti' le kebano'ob tu beetaj u ch'i'ibalo'ob 
Jeroboam, le ca tu beetaj u kebanchajal Israel, ba'ale' ma' j chéen u 
kebantalo'obi', u yoochel x Aserae' j p'áat Samaria. 

7Ti' Joacaze' j p'áat chéen cincuenta aj ba'atelo'ob j nat' tzíimino'ob, diez u 
bolanilo'ob ba'atel yéetel diez mil xíimbal aj ba'atelo'ob, mix ba'alcunta'abo'ob 
yéetel j xiixcunta'abo'ob tumen u ajawil Siria. 
8U yalab u tzicbalil u cuxtal Joacaz yéetel tuláacal le nucuch talam ba'alo'ob tu 
beetajo', ti' dzíibta'ano'ob tu dzíibil ju'unil u ajawo'ob Israele'. 
9Le ca j quíime' j mu'uc tu caajil Samaria. Cu dzo'ocole' ajawnaj tu káanche' u 
taata, Joás u paal. 

Joase' cu méektáantic Israel 

10Tu ja'abil treinta yéetel siete ti' u ajawil Joás, u ajawil Judae', Joás u paal 
Joacaze', chu'unpaj u ajawtic Israel, ajawnaj tu caajil Samariae' dieciséis 
ja'abo'ob. 
11Ba'ale' u cuxtale' kastac tu táan yich Yuumtzil, tumen ma' tu tzelajubáa ti' 
tuláacal le keban tu beetaj Jeroboam, u paal Nabat le ca tu beetaj u kebanchajal 
Israel, leti'e' láili' j bin u beetique'. 
12U yalab u tzicbalil u cuxtal Joás yéetel tuláacal le nucuch talam ba'alo'ob tu 
beetaj yéetel bix ba'atelnajic yéetel Amasías, u ajawil Judae', ti' dzíibta'an tu 
dzíibil ju'unil u ajawo'ob Israel. 
13Le ca j quíim Joase' j mu'uc tu caajil Samaria, tu'ux muca'ano'ob u ajawilo'ob 
Israel. Cu dzo'ocole' ajawnaj tu káanche' Jeroboam. 

U dzooc ba'ax tu bóobattaj Eliseo yéetel u quíimbal. 

14Eliseoe' j ma' ca'a líik ti' u koja'anili', Joás u ajawil Israele', j bin u yilej, tu 
méekaj ca j okolnaj táan u ya'alic: ¡In taata, in taata, teche' u ti'al Israele' beyech 
jun múuch' mu'uka'an aj ba'atelo'obe'! 
15Eliseoe' tu ya'alaj ti': Ch'a'a' jun p'éel x p'unche' yéetel wa jay p'éel julubte'ob. 
Ajawe' tu ch'a'aj jun p'éel x p'úuche' yéetel wa jay p'éel julte'ob. 
16Eliseoe' túune' tu ya'alaj: líiksabáa u ti'al a júul ch'iinic jun p'éel julte'. 
Ca'aliquil táan u beetic le ajaw le ba'ax j a'ala'ab ti'o', Eliseoe' tu dzaj u kab 
yóokol u kab le ajawo' 

17ca tu ya'alaj ti': Je'e' le calom kiin yaan j láakiino'. Ajawe' tu je'aj, Eliseoe' tu 
ya'alajti': t'in a x p'úun che': ¡júul ch'iinen! Le ajawo' tu júul pulaj le julte'o. 
Eliseo túune' tu ya'alaj: ¡U júulte'il u tocsaj Yuumtzil! ¡U júulte'il tocsaj u ti'al 
u bin kaasil ti' Siria! ¡Teech bíin a pa'a u muuk le j siriobo' tu lu'umil Afec, ti' 
bíin a xu'ulso'obi'! 
18Cu dzo'ocole' tu ya'alaj ti' le ajawo': Ch'a'a' le julte'obo'. Le ca tu ch'a'aj le 
ajawo', Eliseoe' tu ya'alaj ti': Bejela'e boboj kol le lu'umo'. Le ajawo' tu boboj 
kolaj óox téen le lu'umo', ca j ch'éen u kolic. 
19Le aj bóobat túuno' kuuxilnaj tu yéetele', ca tu ya'alaj ti': Wa ca a kol ca'ach 
le lu'um cinco wa seis u téenelo', dzo'oc ca'ach a pa'ic u muuk le j siriobo' tac a 
xu'ulsico'ob; ba'ale' bejela'e' chéen óox téen yaan a pa'ic u muuko'ob. 
20Eliseoe' j quíimi ca j mu'uqui'. Bey ja'aben ja'ab u múuch'ul le j oocolo'ob 
moabitaob cu yooclo'ob te j lu'umo', 
21jun téenaque' dze'edzec israelitaob táan ca'ach u muquico'ob jun túul 
máaque', ca tu yilajo'ob táan ca'ach u taal jun múuch' le j oocolo'obo', tu 
pulajo'ob le quimen ichil u mucnal Eliseo ca j bino'ob. Ba'ale' chéen p'elac tu 
cu'ultilacubáa le quimen ti' u baaquelo'ob Eliseoe', j cuxlaji', ca j wa'alaji. 
22Hazael u ajawil Siriae', tu yedzaj Israel, ca'aliquil cuxa'an Joacaz. 
23Ba'ale' Yuumtzile' tu ch'a'aj óotzilil ti'ob yéetel munmun óolal, tu yo'olal le 
nup t'aan u beetmaj ca'ach yéetel Abraham, Isaac, Yéetel Jacob, tu táan 
óoltajo'ob ma' tu yóoltaj u xu'ulso'obi' mix u tojolch'into'ob tu táan. Tac bejela'e' 
ma' u jóokso'obi'. 
24Le ca j quíim Hazael, u ajawil Siriae', ajawnaj tu káanche' u taata, Ben-adad 
u paal. 
25Joás túun u paal Joacaz, tu tocaj ti' Ben-adad u páajtalil yóokol le noj caajo'ob 
tu lukesaj ca'ach ich ba'atel ti' Joacaz u taata. Joase' tu pa'aj u muuk Ben-adad 
óox téen, ca tu ca'a ch'a'aj u noj caajilo'ob Israel. 

2 Reyes 14 

U ajawil Amasías tu lu'umil Judá 
(2 Cr 25.1-28) 

1Tu ca'a p'éel ja'abil u ajawil Joás, u paal Joacaz, u ajaw Israele', Amasías, u 
paal Joase', chu'unpaj u ajawtic Judá. 
2Yaan ca'ach veinticinco ja'abo'ob ti' Amasías ca tu chu'unbesaj u ajawil, 
ajawnaj Jerusalén veintinueve ja'abo'ob. U maamae' cu kaaba'intic ca'ach 
Joadán, x jerusalenil ca'achi'. 
3Le ba'axo'ob tu beetaj Amasíase' tojtaco'ob tu táan u yich Yuumtzil, ba'ale' ma' 
jach je'el bix le tu beetaj David u j máanaja'an ch'i'ibale'. Tumen tu beetaj láili' 
le ba'ax tu beetaj Joás, u taata, 
4ma' j lukesa'ab le j manba'al kulnajo'ob, tu'ux cu bin le cajnáalo'ob u kubico'ob 
quíimsbil ba'alche' yéetel u toquico'ob poom. 
5Le ca j ma'alob p'áat tu ajawile', tu quíimsaj tuláacal le náacomo'ob máaxo'ob 
j quíims u taatao'. 
6Ba'ale' ma' tu quíimsaj u paalal le j quíimsajo'obo', tumen, je'el bix dzíibta'anil 
tu ju'unil u ya'almaj t'aan Moisese', Yuumtzile' tu ya'alaj: Le taataobo' ma' tu 
páajtal u xotkiinta'alo'ob quíimil tu yo'olal u si'ipil u paalalo'ob, mix le 
paalalo'ob tu yo'olal u si'ipil u taataob, ba'ale' jujun túule' yaan u quíimil tu 
yo'olal u keban. 
7Amasíase', leti' máax quíims diez mil edomitaob tu táax lu'umil ta'ab, ca tu 
ch'a'aj u caajil Sela, ca tu dzaj u kaaba'intaj Jocteel, u kaaba' yaan ti' tac 
bejela'e'. 
8Cu dzo'ocol lela', tu túuxtaj jun p'éel péectzil ti' Joás, u paal Joacaz u yáabil 
Jehú, u ajawil Israel, tu'ux cu ya'alic ti': Co'oten u ti'al ca c pact u yicho'ob. 
9Ba'ale' Joase' tu túuxtaj le núuc t'aan ti'a': Jun cúul ki'ixe' tu túuxtaj a'albil ti' 
u kuulche'il Líbano': Dzáa a x ch'upul paal ti' in paal, u ti'al u yatante. Ba'ale' 
jun túul dzíidzic ba'alche'e' j máan te'elo' ca tu bibilche'etaj le jun cúul ki'ixo'. 
10Yaan in kaj óoltic ta pa'aj u muuk le j edomitaobo', le t o'olal cu ca'analtal a 
wich. Jach ma'alob, u'uyicabáa ca'anal a wich; ba'ale' asab ma'alob ca'a 

p'áataquech ta wotoch. ¿Ba'ax o'olal a káat ca taalac loob ta wóokol yéetel tu 
yóokol xan Judá? 
11Chéen ba'ale', Amasíase' ma' tu dzaj óoltaj ba'ax a'ala'ab ti'i'. Joás túune' tu 
dzajubáa j bin Bet-semes tu lu'umil Judá u ti'al j ba'atel yéetel Amasías. 
12Judae' j pa'ab u muuk tumen Israel, ca j púudz tu jujun túulil tu yotoch. 
13Joás u ajawil Israele', tu kalaj Amasías u ajawil Judá tu caajil Bet-semes, cu 
dzo'ocole' j bin Jerusalén, tu'ux tu je'aj jun p'éel jool ti' u tuulumil, ciento 
ochenta metros u chowaquil, cu cáajbal tu Jool caajil Efraín tac tu Jool Caajil 
u Ti'itz. 
14Tu yóokol lelo' tu ch'a'aj tuláacal le oroo', plata yéetel tuláacal u nu'uculo'ob 
u kulnaj Yuumtzil, yéetel u ayikalo'ob jalach naj. Cu dzo'ocol u ch'a'ic wa jay 
túul máaco'ob u ti'al páay ooquile', suunaj tu caajil Samaria. 
15U yalab u tzicbalil u cuxtal Joás yéetel le nucuch talam ba'alo'ob tu beetaje', 
bey xan ba'atelnajic yéetel Amasías u ajawil Judae', ti' dzíibta'an tu dzíibil 
ju'unil u ajawilo'ob Israele'. 
16Le ca j quíime' j mu'uc tu caajil Samaria yéetel u ajawo'ob Israel. Cu dzo'ocole' 
j culaj tu káanche' u taata, Jeroboam u paal. 
17Amasías u paal Joás u ajawil Judae', cuxlaj quince ja'abo'ob cu dzo'ocol u 
quíimil Joás, u paal Joacaz u ajawil Israel. 
18U yalab u tzicbalil u cuxtal Amasíase' dzíibta'an tu dzíibil ju'unil u ajawilo'ob 
Judá. 
19Jerusalene' úuch x mucul jok jo'olal u ti'al u quíisico'ob Amasías, leti'e' j 
púudze' ca j bin tu caajil Laquis; ba'ale' tzaypachta'ab tac te j noj caajo', ca j 
quíimssa'ab te'elo'. 
20Cu dzo'ocole' tu bisajo'ob tu yóokol jun túul tzíimin ca j mu'uc tu caajil 
Jerusalén tu tzéel u ch'i'ibalo'ob, tu caajil David. 
21Tuláacal u caajil Judae' tu ch'a'aj Azarías, ca tu beetajo'ob ajaw u ti'al u 
jeelintic Amasías u taata. Yaan túun dieciseís ja'abo'ob ca'ach ti' Azarías, 

22leti'e' cu dzo'ocol u quíimil u taatae' tu yutzquintaj u noj caajil Elat, ca tu 
ch'a'aj u ti'al Judá. 

U ajawil Jeroboam II tu lu'umil Israel 

23Tu ja'abil quince ti' u ajawil Amasías, u paal Joás u ajaw Judae', Jeroboam, u 
paal Joás u ajaw u lu'umil Israele', chu'unpaj u ajawtic Israel, ajawnaj Samaria 
cuarenta yéetel jun p'éel ja'abo'ob. 
24Ba'ale' le ba'axo'ob tu beetaje' kaastac tu táan yich Yuumtzil, tumen ma' tu 
tzelajubáa ti' mix jun p'éel le kebano'ob tu beetaj Jeroboam, u paal Nabat, 
úuchic u beetic u kebanchajal Israele'. 
25Jeroboame' tu ca dzaj u chíiculal u jáal u lu'umil Israel, líikbal tu jool Hamat 
tac tu ka'anabil Arabá, je'el bix tu ya'aljilac Yuumtzil u Ku Israel tu chi' Jonás 
u j palitzil, u paal Amitai, u aj bóobatil Gat-hefer. 
26Tumen Yuumtzile' tu yilaj u yaayaj mukyaj u caajil Israel, ti' ba'ax mix máac 
páatac u toquicubáa, Israel xane' mina'an mix jun p'éel áantaj ti'. 
27Ca tu tocajo'ob yéetel Jeroboam, u paal Joás, tumen ma' u tucult ca'ach u 
tupic u kaaba' Israel ti' le yóokolcaaba'. 
28U yalab u tzicbalil u cuxtal Jeroboam yéetel tuláacal ba'ax tu beetaje' bey xan 
le nucuch talam ba'alo'ob yéetel le ba'atelo'ob tu beetaje' bey xan tu ch'a'ajilac 
Damasco, yéetel Hamat u ca'a ti'alint Israele', ti' dzíibta'an tu dzíibil ju'unil u 
ajawilo'ob Israele'. 
29Le ca j quíim Jeroboame', j mu'uc yéetel u ajawilo'ob Israel. Cu dzo'ocole' 
ajawnaj tu káanche' u taata, Zacarías u paal. 

2 Reyes 15 

Cu ajawil Azarías tu lu'umil Judá 
(2 Cr 26.3-5, 16-23) 

1Tu ja'abil veintisiete ti' u ajawil Peka, u ajawil u lu'umil Israele', chu'unpaj u 
ajawil Azarías u paal Amasías, u ajawil Judá. 

2Yaan ca'ach ti'e' dieciseís ja'abo'ob ca tu chu'unsaj u ajawil, méektáannaj tu 
caajil Jerusalén cincuenta yéetel dos ja'abo'ob, u maamae' tu kaaba'intaj 
Jecolías, u caajal ca'ache' Jerusalén. 
3Le ba'axo'ob tu beetaj Azariase', tojtaco'ob tu táan Yuumtzil, je'el bix tu le 
beetajo'ob Amasías, u taatae'. 
4Chéen ba'ale' ma' lukesa'ab u manba'al kul najo'ob, te tu'ux láili' cu bin u kubic 
ca'ach quíimsbil ba'alche' yéetel cu tóoquico'ob poom. 
5Yuumtzile' tu beetaj u mukyaj le ajawo' yéetel jáaway tac le kiinac ca j quíimi, 
bey túuno' le ajawo' cuxlaj u kalmajubáa tu jalach naj tzelmajubáa ti' u 
meyajo'ob, Jotam, u paale', tu méektáantaj le múuch' caajo'obo'. 
6U yalab u tzicbalil u cuxtal Azarías yéetel tuláacal ba'ax tu beetaje' ti' 
dzíibta'an tu dzíibil ju'unil u ajawo'ob Judae'. 
7Ca j quíim Azaríase', j mu'uc yéetel u máanja'an ch'i'ibalo'ob tu caajal David. 
Cu dzo'ocole' culaj tu káanche' u taatae', Jotam u paal. 

Cu ajawil Zacarías tu lu'umil Israel 

8Tu ja'abil treinta yéetel ocho u méektáan Azarías, u ajawil u lu'umil Judae', 
Zacarías u paal Jeroboame' chu'unpaj u ajawil Israel, méektáantaj Samaria seis 
meses. 
9Ba'ale' le ba'axo'ob tu beetaje' kaastac tu táan Yuumtzil je'el bix le tu beetajo'ob 
u máanja'an ch'i'ibalo'obe', tumen ma' tu tzelajubáa ti' le kebano'ob úuchic u 
beetic Jeroboam u paal Nabat, u kebanchajal Israele'. 
10Ba'ax úuche', Salum, u paal Jabese', j bin u ba'atelt u caajil Ibleam ca tu 
quíimsaj, cu dzo'ocole' ajawnaj tu jalach káanche'. 
11U yalab u tzicbalil u cuxtal Zacariase', ti' dzíibta'an tu dzíibil ju'unil u 
ajawo'ob Israele'. 
12Bey úuchic béeytal le ba'axo'ob tu ya'alaj Yuumtzil ti' Jehú, le ca tu ya'alaj, u 
paalale' bíin culaco'ob tu jalach káanche' Israel tac tu can yáal ch'i'ibalo'ob. 

Cu ajawil Salum tu lu'umil Israel. 

13Salum u paal Jabese', chu'unpaj u méektáan tu ja'abil treinta yéetel nueve ti' 
u ajawil Uzías, u ajaw u lu'umil Judá. Ba'ale' chéen ajawnaj jun winal tu lu'umil 
Samaria, 
14tumen Manahem u paal Gadie', j luk tu caajil Tirsa ca j bin tu lu'umil Samaria 
ca tu ba'ateltaj Salum, cu dzo'ocol u quíimsique' Ajawnaj tu jalach káanche'. 
15U yalab u tzicbalil u cuxtal Salum pa'ate' yéetel u x mucul jok t'aan u ti'al u 
beetic loob ti' Zacariase', ti' dzíibta'an tu dzíibil ju'unil u ajawo'ob Israele'. 
16Manahem túune' tu xiixcuntaj u caajil Tifsa, ca tu láaj ch'a'aj ba'axo'ob yaan 
ca'ach te'elo' yéetel tu lu'umil, líikbal Tirsa, tu je'aj xan u nak tuláacal le 
co'olelo'ob x yo'omo'obo'. Tu beetaje' tumen ma' je'ekabta'ab ti'e' u jool najilo'ob 
le noj caajo'. 

Cu ajawil Manahem tu lu'umil Israel 

17Tu ja'abil treinta yéetel nueve ti' u ajawil Azarías, tu lu'umil Judae', Manahem 
u paal Gadie', chu'unpaj u méektáantic u cajnáalilo'ob Israel, ajawnaj diez 
ja'abo'ob Samaria. 
18Ba'ale' ba'axo'ob tu beetaje' kaastaco'ob tu táan Yuumtzil, tumen ma' tu 
tzelajubáa ti' le kebano'ob tu beetaj Jeroboam u paal Nabat, le ca tu beetaj 
kebanchajal Israele'. Tu kiinilo'ob 
19Pul, u ajawil Siriae', j ooc u ch'a'a le caajo'obo', Manaheme' tu kubaj ti' treinta 
yéetel tres mil kilos plata u ti'al u ch'a'ic muuk u ajawil. 
20U ti'al u bo'otic le buca'aj taakin ti' u ajawil Asiriao', Manaheme' tu ya'alaj ca 
bo'ota'ac tumen tuláacal u ayikalilo'ob Israel jun p'éel patan, maanal ti' 
táancoch kilo plata. Bey túuno' u ajawil Asiriae', suunaj tu lu'um, ma' j t'íil te j 
lu'umo'. 
21U yalab u tzicbalil u cuxtal Manahem yéetel tuláacal ba'ax tu beetaje', ti' 
dzíibta'an tu dzíibil ju'unil u ajawo'ob Israele'. 
22Cu dzo'ocol u quíimile' ajawnaj tu káanche', Peekaía u paal. 

Peekaía cu méektáantic Israel 

23Ti' u ja'abil quince ti' u ajawil Azarías, u ajaw u lu'umil Judae', Peekaía, u 
paal Manaheme', ajawnaj Samaria ca'a p'éel ja'abo'ob. 
24Ba'ale' ba'axo'ob tu beetaje' kaastaco'ob tu táan Yuumtzil, tumen ma' tu 
tzelajubáa ti' le kebano'ob tu beetaj Jeroboam, u paal Nabat le ca tu beetaj u 
kebanchajal Israele'. 
25Ba'ale' jun túul aj dzíib cu kaaba'intic Peeka, u paal Remalíase' x mucul jok 
jo'olnaj u ti'al u beetic loob ti', yéetel u yáantaj cincuenta u cajnáalilo'ob 
Galaade', j bin u beet loob ti', ca tu quíimsaj tu tuulumil le jalach najo', cu 
dzo'ocol lelo' ajawnaj tu jalach káanche'. 
26U yalab u tzicbalil u cuxtal Peekaía yéetel tuláacal ba'ax tu beetaje' ti' 
dzíibta'an tu dzíibil ju'unil u ajawo'ob Israele'. 

Peeka cu méektáan tu lu'umil Israel 

27Tu ja'abil cincuenta yéetel dos ti' u ajawil Azarías, u ajaw u lu'umil Judae', 
chu'unpaj u ajawil Peeka, u paal Remalías tu lu'umil Israel, ajawnaj Samaria 
veinte ja'abo'ob. 
28Ba'ale' ba'ax tu beetaje' kaastaco'ob tu táan Yuumtzil, tumen ma' tu tzelajubáa 
ti' le kebano'ob tu beetaj Jeroboam, u paal Nabat le ca tu beetaj tu betaj u 
kebanchajal Israele'. 
29Tu kiinilo'ob u ajawil Peeka Israele' j kuch Tiglat-pileser, u ajaw u lu'umil 
Siria, ca j ooc u ch'a'a' u caajilo'ob Ijón, Abel-betmaaca, Janoa, Cedes, Hazor, 
Galaad, Galilea yéetel tuláacal u lu'umil Neftalí, ca tu bisaj kalbil u 
cajnáalilo'ob Asiria. 
30Oseas túun u paal Elae', x mucul meyajnaj u ti'al u beetic loob ti' Peeka, u 
paal Remalías, tu ba'ateltaje' ca tu quíimsaj. Bey úuchic u cutal tu jalach 
káanche'o', tu ja'abil veinte ti' u ajawil Jotam, u paal Uzías. 
31U yalab u tzicbalil u cuxtal yéetel tuláacal ba'ax tu beetaje', ti' dzíibta'an tu 
dzíibil ju'unil u ajawo'ob Israele'. 

Jotame' cu méektáantic Judá 

32Tu ca'a p'éel ja'abil u ajawil Peeka, u paal Remalíase', Jotam, u paal Uzíase', 
chu'unpaj u méektáan tu lu'umil Judá. 
33Yaan ca'ach veinticinco ja'abo'ob ti' ca tu chu'unsaj u ajawil, tu méektáantaj 
Jerusalén dieciseís Ja'abo'ob, u maamae' cu kaaba'intic ca'ache' x Jerusa, u x 
ch'upul paal Sadoc. 
34Le ba'axo'ob tu beetaj Jotame' tojtaco'ob tu táan Yuumtzil, je'el bix le 
ba'axo'ob tu beetaj Uzías, u taatae', 
35tumen tu beetaj u nojoch jool najil u kulnaj Yuumtzil. Chéen ba'ale', ma' tu 
lukesaj le manba'al kul najo'ob tu'ux u kubo'ob quíimsbil ba'alche', yéetel u 
tóoquico'ob ca'ach poom le caajo'. 
36U yalab u tzicbalil u cuxtal Jotam yéetel tuláacal ba'ax tu beetaje', ti' 
dzíibta'an tu dzíibil ju'unil u ajawo'ob Judae'. 
37Ti' le kiino'obo', Yuumtzile' cáaj u túuxtic beetbil loob ti' Judá, tumen j Rezín, 
u ajawil Siria, bey xan Peeka, u paal Remalías. 
38Le ca j quíim Jotame', j mu'uc yéetel u máanja'an ch'i'ibalo'ob tu caajil David, 
u máanja'an ch'i'ibal. Cu dzo'ocole' j méektáanaj tu káanche'e', Acaz u paal. 

2 Reyes 16 

U méektáan Acaz tu lu'umil Judá 
(2Cr 28.1-27) 

1Tu ja'abil diecisiete ti' u ajawil Peeka, u paal Remalíase', chu'unpaj u ajawil 
Acaz, u paal Jotam, u ajaw u lu'umil Judá. 
2Yaan ca'ach ti'e' veinte ja'abo'ob ca tu chu'unsaj u ajawil, j méektáanaj tu caajil 
Jerusalén dieciseís ja'abo'ob; ba'ale' le ba'axo'ob tu beetaje' kaastac tu táan 
Yuumtzil u Ku, ma' je'el bix David u máanja'an ch'i'ibale', 
3tumen láili' tu beetaj le ba'alo'ob kaastac tu beetajo'ob ajawo'ob Israele', kuch 
tac u tóoquic u paal, bey kultaje', je'el bix le cu beetico'ob le múuch' caajo'ob 
tojolch'inta'ab tumen Yuumtzil tu táan le j israelitaobo'. 

4Tu kubaj xan quíimsbil ba'alche' yéetel tu tóocaj poom te j manba'al 
kulnajo'obo', tu jo'ol lu'um yéetel yáanal tuláacal búucpaja'an che'ob. 
5Ti' le kiinaco', Rezín u ajawil Siria, yéetel Peeka, u paal Remalías u ajawil 
Israele', j bino'ob u ba'atelto'ob u caajil Jerusalén. Tu bakpachtajo'ob Acaz, 
ba'ale' ma' páatji' u yocol u ch'a'ico'ob le caajo'. 
6U ajawil Edom túune' tu ca'a ch'a'aj u caajil Elat; le ca j kucho'ob le edomitaob 
cu dzo'ocol u tojolch'intico'ob le judiób tu caajil Elate', ca j p'ato'ob cajtal tac 
bejela'a' te'elo'. 
7Acaz túune' tu túuxtaj dze'edzec aj bisaj t'aano'ob ti' Tiglat-pileser u ajawil 
Asiria, u ti'al ca a'ala'ac ti' tu kaaba'e': Le a palitzila', bey jun túul a paale', le t 
o'olale', co'oten a toquen ti' u ajawilo'ob Siria yéetel Israel, táan u taalo'ob u 
beeto'ob teen kaas. 
8Acaze' tu ch'a'aj xan plata yéetel oro le yano'ob ca'ach tu kulnaj Yuumtzil 
yéetel tu cúuchil tu'ux cu ta'acbesa'al u taakinilo'ob jalach naj, ca tu túuxtaj 
bey siibalil ti' u ajawil Siria, 
9Leti' túune' tu táan óoltaj u káatanquil, ca tu nu'ucbesaj jun p'éel ba'atel tu 
yóokol Damasco, ca tu pa'aj u muuk, cu dzo'ocole' tu tojolch'intaj u 
cajnáalilo'ob Kir ca tu quíimsaj Rezín. 
10Le ca j bin ajaw Acaz tu caajil Damasco u ti'al u nuptáanticubáa yéetel tiglat-
pileser, u ajawil Asiriae', tu yilaj le u multuunil kultaj yaan te'elo'. Tu túuxtaj 
ti' aj kiin Urías jun p'éel u ju'unil tu'ux dzíibta'an bix beeta'anil, jach je'el bix 
beeta'anil le multuunil kultajo', 
11Urías túune' tu beetaj jun p'éel u multuunil kultaj jach je'el bix le ju'un 
túuxta'ab ti' tumen ajaw Acaz líikbal Damasco, tu dzo'ocbesaj u ti'al le ca j 
suunaj ajaw Acaz ti' u taalbal Damascoe' dzo'oc u dzo'ocbesic. 
12Le ca j kuch ajaw ti' u taalbal Damascoe', tu yilaj le u multuunil kultajo', tu 
nadzajubáe' ca tu kubaj tu yóokol jun p'éel láaj tóocbil ba'alche'; 

13ca tu tóocaj pa'ate' yéetel u ti'ibil óolalil janalbe'en neeko'ob, ca tu wecaj tu 
yóokol le u multuunil kultajo' u ti'ibil óolalil u kaab uva, ca tu widzaj tu 
yóokole', u ki'ikel le qíimsbil ba'alche'il ca'a bisajbáil. 
14Tu yo'olal le u multuunil kultaj bronce u ca'aj yaan actáan ti' u kulnaj 
Yuumtzile', Acaze' tu lukesaje' ca tu dzaj tu tzéel j xaman le u multuunil kultajo', 
ca j p'áat tac bejela'e' chúumuc ti' le u túunben multuunil kultajo', yéetel ti' u 
kulnaj Yuumtzil. 
15Cu dzo'ocole' tu ya'alaj ti' aj kiin Urías, ca u tóoc tu yóokol le u nojoch 
multuunil kultaj ja'atzcab kiin, le quíimsbil ba'alche'o', le u ti'ibil óolalil 
janalbe'en neeko'obo' ocnaj kiin, u tóocbil ba'alche' u ti'ibil óolalil janalbe'en 
neeko'ob le ajawo', yéetel u láaj tóocbil ba'alche'o', u ti'ibil óolal janalbe'en 
neeko'obo', u kaab u yo'och uvaob tuláacal le caajo'. Tu ya'alaj xan ca wi'idzic 
tu yóokol u multuunil le kultajo' tuláacal u ki'ikel le quíimsbil ba'alche'obo' 
yéetel le láaj tóocbil ba'alche'obo', ba'ale' le u multuunil kultaj bronce' u ca'ajo' 
chéen u ti'al u t'aan leti' yéetel Yuumtzil. 
16Aj kiin Uríase' tu beetaj tuláacal ba'ax a'ala'ab ti' tumen le ajaw Acazo'. 
17Cu dzo'ocole' Acaze' tu xotaj u káasabilo'ob le chuuno'obo' ca tu lukesaj le 
nojoch chulub ja' cucha'an tumen le wacaxo'ob bronce u ca'aje', ca tu dzaj tu 
yóokol jun p'éel bajpéec tuunich. 
18U ti'al u lúubul utzil ti' u ajawil Asiriae' tu lukesaj tu kulnaj Yuumtzil le xe'ec 
ooc beeta'ab u ti'al sábadoo', yéetel le jool naj yaan paachil tu'ux cu jóokol 
chéen le ajawo'. 
19U yalab u tzicbalil u cuxtal Acaz yéetel tuláacal ba'ax tu beetaje', dzíibta'an 
tu dzíibil ju'unil u ajawilo'ob Judá. 
20Le ca j quíime' j mu'uc yéetel u máanja'an ch'i'ibalo'ob tu caajal David. Cu 
dzo'ocole' ajawnaj tu káanche', Ezequías u paal. 

2 Reyes 17 

Cu lúubul Samaria cu bisa'al xan Israel táanxel lu'um. 

1Tu ja'abil doce ti' u ajawil Acaz, u ajaw u lu'umil Judae', Oseas u paal Elae', j 
chu'unpaj u méektáantic u caajilo'ob Israel, ajawnaj Samaria veinte ja'abo'ob. 
2Ba'ale' le ba'axo'ob tu beetaje' kaastac tu táan Yuumtzil, quex tumen ma' jach 
je'el bix tu beetilac u máanja'an ajawo'ob Israele'. 
3Salmanasar, u ajawil Asiriae', tu ba'ateltaj Oseas, ca tu palitziltaj ca xan j 
beeta'ab bo'otic páatan. 
4Ba'ale' Salmanasere' tu chucaj táan u x mucul meyaj Oseas u ti'al u beetic kaas 
ti', dzo'oc ca'ach bin u túuxtic dze'edzec báacabo'ob ti' So, u ajawil Egipto, mix 
xan tu bo'otic le ja'aben patano'obo'. Salmanasare' tu ya'alaj ca ma'achac Oseas 
u ti'al ca ka'alac; 
5cu dzo'ocole' tu ch'a'aj tuláacal le lu'umo', óox p'éel ja'abo'ob táan u ba'ateltic 
Samaria, 
6cu dzo'ocole', tu ja'abil nueve ti' u ajawil Osease', u ajawil Asiriae' tu ch'a'aj 
Samaria, ca tu bisaj kalbil le j israelitaob tu lu'umil Asiria, ca tu beetaj u 
cajtalo'ob tu caajil Halah, tu lu'umil Habor, tu yáalcab ja'il Gozán, yéetel ti' u 
noj caajilo'ob j medo'ob. 
7Lela' j úuche' tumen le j israelitaobo' kebanchajo'ob ca'ach ti' Yuumtzil u Ku, 
máax beet u jóokolo'ob Egipto, ca tu tocajo'ob ti' u páajtalil faraón, u ajawil 
Egipto, tumen tu kultajo'ob u láak kuob 
8ca tu beetajo'ob le ba'ax cu beetico'ob le múuch' caajo'ob tu tojolch'intaj 
Yuumtzil tu táano'obo', bey xan le dza'ano'ob tumen u ajawilo'ob Israele'. 
9U láak ba'ale', le israelitaobo' tu ya'alajo'ob ba'ax kaas ti' Yuumtzil u Ku, ca tu 
beetajo'ob manba'al kulnajo'ob ti' tuláacal u caajilo'ob bey xan witzil najo'ob u 
ti'al u yúuchul canan caaj, bey ti' le noj caajo'ob bey xan ti' u tuulumilo'obo'. 
10Tu quili'ichcuntajo'ob tuunicho'ob yéetel u yoochelo'ob Asera u ti'al u 
kulto'ob, yóokol tuláacal jo'ol lu'um yéetel tu yáanal tuláacal búuc le' che', 

11je'el bix u beetilaco'ob le múuch' caajo'ob tu tojolch'inta'abo'ob tu táano'ob 
tumen Yuumtzil, tu tóocajo'ob poom ca tu beetajo'ob kaakas ba'alo'ob, tu 
yo'olal lelo' sen j p'u'uj Yuumtzil. 
12Tu kultajo'ob beetbil kuob, ba'ax jach weta'an tumen Yuumtzil. 
13Yéetel u aj bóobato'ob, u aj náayo'obe', Yuumtzile' tu ya'alaj ca'ach ti' le j 
israelitaobo', ca u p'áato'ob u kaakas cuxtalo'ob, ca u dzo'ocbeso'ob u ya'almaj 
t'aano'ob yéetel u nu'ucbe'en t'aano'ob ti' tuláacal le ca'anbesajo'ob tu dzaj ti' u 
máanja'an ch'i'ibalo'ob, tu chi' u palitzilo'ob le aj bóobato'obo'. 
14Ba'ale' leti'obe' ma' tu dzo'ocbesajo'obi', láili' tu beetajo'ob je'el bix u 
máanaja'an ch'i'ibalo'ob, máaxo'ob ma' tu kubajo'ob u yóolo'ob ti' Yuumtzil u 
Junab Kuob; 
15tu cúulpachcuntajo'ob u ya'almaj t'aano'ob, bey xan le nup t'aan tu beetaj 
ca'ach yéetel u máanja'an ch'i'ibalo'obe', tu cúulpachtajo'ob xan le tzolbe'en 
t'aano'ob tu dzaj ti'obe'. Tu yóokol lelo' j bino'ob tu paach kuob mix ba'al u 
biilalo'ob, ca j p'a'ato'ob mix ba'al u tojol u cuxtalo'ob, ca xan tu beetajo'ob 
tuláacal ba'ax cu beetic le múuch' caajo'ob yano'ob tu bakpacho'obo', ba'axo'ob 
wet'a'an ti'ob tumen Yuumtzil. 
16tu p'atajo'ob tuláacal u nu'ucbe'en t'aano'ob Yuumtzil u Kuob, ca tu beetajo'ob 
ca'a túul mejen wacaxo'ob bronce u ca'ajo'ob tu beetajo'ob xan jun p'éel u 
yoochel Asera, bey xan tu kultajo'ob Baal yéetel tuláacal u eekilo'ob ca'an. 
17Tu u tóocajo'on u j xibil paalal yéetel u x ch'upul paalal, tu patajuba'ob j na'at 
yéetel tamax chi'ob, tu kubajuba'ob xan u beeto'ob ba'alo'ob kaastac tu táan 
Yuumtzil, ca tu beetajo'ob u sen p'u'ujul. 
18Le t o'olale' Yuumtzile' j p'u'uj ti' Israel ca tu tojolch'intaj tu táan, chéen tu 
p'ataj u ch'i'ibal Judá. 
19Ba'ale' mix Judá tu dzo'ocbesaj u tzolbe'en t'aano'ob Yuumtzil u Kui', ba'ale' j 
bin tu paach le ba'axo'ob tu jedzcuntaj u beetico'ob le israelitaobo'. 

20Yuumtzil túune' tu cúulpachtaj tuláacal u ch'i'ibalo'ob le Israelitaob ca tu 
t'onquintajo'ob, ca tu kubajo'ob tu kab j oocolo'ob tac ca tu tojolch'intajo'ob tu 
táan. 
21Tu tocaj u ch'i'ibal David ti' u cajnáalilo'ob Israel, le j israelitaob túuno' tu 
wa'acuntajo'ob ajawil Jeroboam, u paal Nabat, máax tu beetaj u tzelicuba'ob le 
j Israelitaob ti' Yuumtzil, ca j talam kebanchajo'ob. 
22Beyo' le j Israelitaobo' láili' tu beetajo'ob le kebano'ob tu beetaj ca'ach 
Jeroboame'. 
23U dzooque', Yuumtzile' tu tzelaj u caajil Israel tu táan, je'el bix tu ya'aljilac tu 
chi' tuláacal le aj bóobato'ob u palitzilo'obo', bey úuchic u bisa'alo'ob kalbil le 
j Israelitaob tac Asiria, tu'ux yano'ob tac bejela'e'. 

Cu ca'a cajcunta'al Samaria 

24U ajawil Asiriae' tu bisaj u cajnáalilo'ob Babilonia, Cuta, Ava, Hamat yéetel 
Sefarvaim, ca tu dzaj tu'ux u cajtalo'ob tu caajilo'ob Samaria, u ti'al u jeelintic 
le j israelitaobo'. Bey úuchic u ch'a'ico'ob Samaria ca j cajlajo'ob tu noj 
caajilo'ob. 
25Ba'ale' le máaco'obo' tu yo'olal ma' tu kultico'ob Yuumtzile', le beetic le ca 
jéedzo'ob ti' le cúuchil tu'ux cu bino'ob j cajtalo'obi' Yuumtzile' tu túuxtaj 
leóno'ob, u ti'al quíimsic wa jay túul ti'obi'. 
26J bino'ob túun u ya'alo'ob ti' u ajawil Asiria: Le máaco'ob ta bisajo'ob tu 
caajilo'ob Samaria u ti'al ca jéedz cajlaco'obe', ma' u kaj óolalo'ob u kultajil u 
kuil le lu'umo', tu yo'olal ma' u kaj óolalo'obe' le ti'e' dzo'oc u túuxtic leóno'ob 
u ti'al u quíimsico'ob. 
27Bey túuno', u ajawil Asiriae' tu ya'alaj: Túuxte'ex jun túul ti' le aj kiino'ob j 
taasa'ab kala'ano'obo', u ti'al ca xi'ic cajtal te'elo' ca u ca'anbes ti'ob u kultajil u 
kuil le lu'umo'. 
28Jun túul ti' le aj kiino'ob jóokesa'ab ca'ach tu lu'umil Samariae', j bine' ca 
cajlaj Betel, ca tu ca'anbesajo'ob u kulto'ob Yuumtzil. 

29Ba'ale' jujun múuch' caaje' tu beetaj u ku tu'ux cajacbal, ca tu dzajo'ob ti' le 
kulnajo'ob u beetmajo'ob ca'ach le samaritano'ob te j ca'anal cúuchilo'obo'. 
30Le j Babiloniobo' tu beetajo'ob jun p'éel u yoochel Sucot-benot; le j Cutitaobo', 
jun p'éel u yoochel Nergal, le j Hamatilo'obo', jun p'éel u yoochel Asima. 
31Le j Availo'obo' tu beeto'ob u yoochel Nibhaz, yéetel u yoochel Tartac, le j 
Sefarvaimitaobo' cu tóoquico'ob ca'ach u paalal ti' Adramelec yéetel ti' 
Anemelec, u kuob. 
32U láak ba'ale' cu kultico'ob xan Ca'ach Yuumtzil, ba'ale' ichilo'obe' tu dzajo'ob 
u aj kiino'ob u ti'al ca meyajnaco'ob ti' u manba'al kulnaj. 
33Bey túuno' quex cu kultico'ob ca'ach Yuumtzile' láili' tu kultajo'ob u kuobe', 
je'el bix u beetico'ob le múuch' caajo'ob tu'ux tojolch'inta'abo'obe'. 
34Tac bejela'e', láili' cu beetico'ob le ba'ax suuc ti'ob ca'ache', tumen ma' tu 
kultico'ob Yuumtzil mix tu dzo'ocbesico'ob u ya'almaj t'aan mix u tzolbe'en 
t'aano'ob, mix u ca'anbesajil u nu'ucbe'en t'aano'ob tu ya'alaj Yuumtzil ca u 
dzo'ocbes u ch'i'ibalo'ob Jacob, le máax tu dzaj xan u kaaba'int Israel. 
35Le ca tu beetaj Yuumtzil jun p'éel nup t'aan yéetelo'obe', tu ya'alaj: Ma' a 
kultique'ex u láak kuob, mix a meyajtique'exo'ob yéetel quíimsbil Ba'alche'ob. 
36Kultene'ex chéen teen, Yuumtzil a Junab Kuex, máax jóokese'ex tu lu'umil 
Egipto yéetel nojoch páajtalil; chéen teen u najmal a kultiquene'ex, yéetel a 
meyajtiquene'ex táan u kubique'ex quíimsbil ba'alche'ob. 
37Yéetele' dzo'ocbese'ex yéetel chuca'an óolal le a'almaj t'aano'ob, le tzolbe'en 
t'aano'ob, le ca'anbesajo'ob yéetel le nu'ucbe'en t'aano'ob tin dzaj ti' te'ex, ti' 
dzíibil ju'une', yéetel ma' a kultique'ex u láak kuob. 
38Ma' a tu'ubsique'ex le nup t'aan in beetmaj ta wéetele'ex, mix a kultique'ex u 
láak kuob, 
39ba'ale', chéen teen Yuumtzil a Junab Kuex, teen túune' bíin in toque'ex ti' u 
páajtalil a aj p'eeque'ex. 

40-41Ba'ale', le múuch' caajo'obo', ma' tu táan óoltajo'obi', ba'ale' láili' cu 
beetico'ob je'el bix ca'ache'; láili' táan u dzáico'ob kultaj ti' Yuumtzil, táan xan 
u kultico'ob le beetbil kuobo'. U ch'i'ibalo'obe' láili' tu beetajo'ob je'el bix u 
máanja'an ch'i'ibalo'ob, tac bejela'a' bey u beetico'obo'. 

2 Reyes 18 

Cu ajawil Ezequías tu lu'umil Judá 
(2 Cr 29.1-2) 

1Tu yóox p'éel ja'abil u ajawil Oseas, u paal Ela, u ajaw u lu'umil Israele', 
Ezequías u paal Acaz, u ajawil Judae' chu'unpaj u ajawil. 
2Veinticinco ja'abo'ob yaan ca'ach ti', ajawnaj tu caajil Jerusalén veintinueve 
ja'abo'ob. U maamae' tu kaaba'intaj Abi, u x ch'upul paal Zacarías. 
3Ba'axo'ob tu beetaj Ezequiase' tojtaco'ob tu táan Yuumtzil, je'el bix tuláacal le 
ba'axo'ob tu beetajo'ob David u máanja'an ch'i'ibale'. 
4Le ti' máax lukes le manba'al kulnajo'ob, ca tu xiixcuntaj le u tuunichilo'ob u 
kultajo'obe', ca tu xe'exet'aj u yoochelo'ob Asera, bey xan tu ca'acachaj le can 
bronce u ca'aj tu beetaj ca'ach Moisés, tumen tac ti' le kiino'oba' cu tóoca'al 
ca'ach poom ti' tumen le j israelitaobo'; cu t'anico'ob ca'ach u kaaba' nehustán. 
5Ezequíase' tu yocsaj óoltaj Yuumtzil u Ku Israel. Ichil tu tuláacal u ajawilo'ob 
Judae', mix táanil ti', mix pachal ti'e' j yanchaj jun túul je'el bix Ezequiase'. 
6Tu yocsaj u yóol ti' Yuumtzil, mix jun téen tu tzelajubáa ti', ba'ale' tu 
dzo'ocbesaj le a'almaj t'aano'ob tu dzaj Yuumtzil ti' Moisese'. 
7Le t o'olale' Yuumtzile' tu yantaj, ca tu beetaj u bin utzil ti' tuláacal ba'ax cu 
beetic ca'achi. Ezequiase' tu dzu'uyquintaj u yool ti' u ajawil Asiria, ma' tu 
yóoltaj ca palitzilta'ac tumeni'. 
8Tu pa'aj xan u muuk le j filisteob tac tu lu'umil Gaza, tu jáal u lu'umilo'ob, 
líikbal tu witzil najilo'ob ch'úuc tac tu no'oj tuulum caajo'ob. 

Cu ch'a'abal u caajil Samaria 

9Tu can p'éel u ja'abil ajawnac Ezequíase', ti' u siete u ja'abilo'ob ajawnac ca'ach 
Oseas, u paal Ela u ajawil u lu'umil Israele', Salmanasar, u ajawil u lu'umil 
Asiriae', tu bakpachtaj u caajil Samaria, ca tu ba'ateltaj. 
10J máan óox p'éel ja'abo'obe' ca tu ch'a'aj, tu ja'abil seis ti' u ajawil Ezequías, 
yéetel u ja'abil nueve ti' u ajawil Oseas tu lu'umil Israel, le ca j ch'a'ab Samaria 
tumen u ajawil Asiria. 
11U ajawil Asiriae' tu bisaj le israelitaob tu lu'umil Asiriae', ca tu beetaj u 
cajtalo'ob Halah, tu lu'umilo'ob Habor tu yáalcab ja'il Gosán, tu cajtalilo'ob 
medo'ob. 
12Úuch lela' tumen ma' tu yu'ubaj t'anto'ob Yuumtzil u Kuobi', mix tu 
dzo'ocbesajo'ob u nup t'aani', mix tu beetajo'ob tuláacal ba'ax j a'ala'ab ti'ob ca 
u beeto'ob tumen Moisés u palitzil Yuumtzil. 

Cu ch'a'abal Judá tumen Senaquerib 
(2 Cr 32.1-19; Is 36.1-22) 

13Tu ja'abil catorce ti' u ajawil Ezequíase', Senaquerib u ajawil u lu'umil Asiriae' 
tu ba'ateltaj tuláacal le caajo'ob tuulumta'ano'ob yaan tu lu'umil Judae' ca tu 
ch'a'aj. 
14Ezequías túun u ajawil Judae', tu túuxtaj jun p'éel péectzil ti' u ajawil Asiria, 
ti' yaan ca'ach Laquis, tu'ux cu ya'alic ti': Dzo'oc in beetic jun p'éel ba'al ma' tu 
beeli'. Jóoken tin lu'um, tene' quin bo'otic ti' teech le páatan bíin a wa'al ti' 
tene'. Le o'olal u ajawil Asiriae' tu ya'alaj ti' Ezequías, u ajawil Judá, ca u bo'ot 
jun p'éel páatan nueve mil novecientos kilos plata yéetel novecientos noventa 
kilos oro. 
15Beyo' Ezequiase' tu kubaj ti', tuláacal le plata tu nuptáantaj tu kulnaj Yuumtzil 
yéetel tu'ux cu cananta'al u ayikalil jalach naj. 
16Láili' le kiinaco' Ezequiase' tu lukesaj tu kulnaj Yuumtzil u jool najilo'ob yéetel 
u pacabilo'ob, ba'axo'ob leti' j beet u piixil yéetel oro u ca'aje' ca tu dzaj ti' u 
ajawil u lu'umil Asiria. 

17Cu dzo'ocole' u ajawil Asiriae', tu túuxtaj ti' ajaw Ezequiase' jun túul nojoch 
aj dzíib jun túul nojoch aj meyaj, yéetel jun túul nojoch náacom, tu táan jun 
p'éel u nojoch múuch'ul aj ba'atelo'ob, lelo'oba' j bino'ob Laquis tac Jerusalén u 
ti'al u ba'atelto'ob. Le ca j kucho'ob Jerusalene', je'elo'ob tu jáal u becanil le 
ca'anal chultuun yaan ti' le bej cu bin tu kaax le j P'o' Nooko'. 
18Cu dzo'ocole' tu t'anajo'ob le Ajawo', Eliaquim, u paal Hilcías máax ilic u 
meyajilo'ob jalach naj, Sebna, aj dzíib, yéetel Joa u paal Asafat, u yáantaj le 
ajawo', jóoko'ob u nuptáantuba'ob yéetelo'ob. 
19Te'elo' le aj dzíibo' tu ya'alaj ti'ob: A'ale'ex ti' Ezequías u péectzil le nojoch 
ajawo', u ajawil Asiria: ¿Ti' ba'ax ca wu'uyicabáa jach ma'alob yanilech? 
20¿Ca tucultique' le jadzutz t'aano'obo' láajquet u tojol yéetel le ma'alob 
nu'ucbesaj bey xan yéetel le muuk u ti'al le ba'atelo'? ¿Ti' máax yaan a wocsaj 
óolal u ti'al ca taalaquech ba'atelten? 
21Quin wilique' a woquesmaj a wóol ti' u yáantaj le j Egipciobo'. Ma'alob túun, 
Egiptoe' chéen jun p'éel sakab tza'atzaj, wa máax cu machicubáa ti'e' cu ju'up'ul, 
cu tadzmáansa'al xan u kab tumen. Bey le faraón u ajawil Egipto, u ti'al tuláacal 
le máaxo'ob cu yocsic u yóolo'ob ti'o'. 
22Wa te'ex ca wa'alique'ex: To'one' c ocsic c óol ti' Yuumtzil c Ku, ¿ma' wa tu 
lukesaj Ezequías u cúuchilo'ob kulnaj yéetel u multuunil u kultaj Ku, le ca tu 
ya'alaj ti' u cajnáalilo'ob Judá yéetel u cajnáalo'ob Jerusalén ca kultajnaco'ob 
chéen tu multuunil kultaj Jerusalén? 
23Beet jun p'éel kax t'aan yéetel in dzuulil, u ajawil Asiria: tene' quin dzáic ti' 
teech dos mil tzíimino'ob, wa ca caxantic j nat' tzíimino'ob. 
24Teche' ma' tu páajtal a beetic u púudzul mix u jach p'eexil u aj ba'atelo'ob le 
j Asiriobo', ¿ca tuclic a caxantic j nat' tzíimino'ob yéetel tzíimino'ob tu lu'umil 
Egipto? 



958 

 

Biblia Maya 
© 1992, Sociedades Bíblicas Unidas. 

 

 
 

 

25¿Ca tuclic xan taalaja'anen u ti'al in ba'atelt yéetel in xu'uls le lu'uma', wa ma' 
táan in xooc yéetel Yuumtzil? ¡Leti' máax tu ya'alaj ti' teen ca a in ba'atelte 
yéetel ca in xu'ulsej! 
26Eliaquim, Sebna yéetel Joae' tu núucajo'ob ti' le náacom asirioo': Bet utz a 
t'aanico'on ich arameo, tumen to'one' c na'atic. Ma' a t'aanico'on ich hebreo 
tumen tuláacal le máaco'ob yaan te j tuulumo' táan u yu'ubico'ono'ob. 
27Ba'ale' le j náacomo' tu ya'alaj: Ma' ti' a dzuulil mix ti' te'ex tu túuxtajen u 
ajawil Asiria in wa'al lela'; ti' le máaco'ob yano'ob tu yóokol le tuulumo', tumen 
le ti'ob yéetel te'exe', yaan a makique'ex a ta'ex yéetel a wukique'ex a wixe'ex. 
28Wa'alacbal le náacomo' ca tu ka'amcach aawtaj, ich hebreo: U'uye'ex ba'ax cu 
ya'alic ti' te'ex u nojoch ajawil Asiria: 
29Ma' a cha'ique'ex u tusique'ex Ezequías; le ti'e' ma' tu páajtal u toquique'ex tin 
kab. 
30Wa Ezequías u káat u yoques ta wóole'ex ca a alab óolte'ex Yuumtzile', ca u 
ya'al ti' te'ex: Jach tu jaajil Yuumtzile' yaan u toquico'on; leti'e' ma' bíin u cha'a' 
u lúubul le caaj tu kab u ajawil Asiriai, 
31ma' a wu'uyique'ex ba'ax cu ya'alic. U ajawil Asiriae' cu túuxtiquen in wa'al 
ti' te'ex ca a bisaba'ex yéetel, ca a kubaba'ex, beyo' jujun túule' je'el u páajtal u 
jaantic u yich u pakal uvae' yéetel u yich u pakal higo yéetel ca u yuk u ja'il u 
chultuun. 
32Cu dzo'ocole' bíin u bise'ex ti' jun p'éel lu'um chica'an ti' a lu'ume'ex, jun p'éel 
u lu'umil trigoob yéetel uvaob, u ti'al u beeta'al waaj, u ti'al xan a beetique'ex 
vino, jun p'éel u lu'umil u aceiteil oliva yéetel u lu'umil caab. Bey túuno' je'el u 
páajtal a cuxtale'ex ma'alob ma' xan táan a quíimile'ex. Ba'ale' ma' a 
wu'uyique'ex Ezequías tumen táan u tusique'ex iquil u ya'alic Yuumtzil bíin u 
toque'ex. 
33¿Páatchaj wa jun p'éel le u beetbil kuob le caajo'ob u toquico'ob u lu'umo'ob 
ti' u páajtalil u ajawil Asiriae'? 

34¿Tu'ux yaan u kuob Hamat yéetel Arfad? ¿Tu'ux yaan u kuob Sefarvaim, Hena 
yéetel Iva? ¿Páatchaj wa u toquico'ob ti' u páajtalil Asiria u caajil Samaria? 
35¿Máacalmáac ti' u kuilo'ob le lu'umo' páatchaj u toquic u múuch' caajo'ob ti' 
u páajtalil u ajawil Asiria? ¿Ba'ax téen ca tucultique'ex je'el u páajtal u to'ocol 
u caajil Jerusalén tumen Yuumtzile'? 
36Le máaco'obo' ma' tu núucajo'ob mix ba'ali', tumen ajawe' tu ya'alaj ma' u 
núuquico'ob u t'aan. 
37Eliaquim, u aj ilaj meyaj le jalach najo', Sebna, le máax dzíibtic tuláacal ba'ax 
cu yúuchul, yéetel Joa u aj dzíib ajawe', ichil u okom óolalo'obe' tu 
ja'aja'atajo'ob u nooko'ob ca j bino'ob u yilo'ob Ezequías u ti'al u tzicbaltico'ob 
ti' le ba'ax tu ya'alaj le nojoch náacom Asirioo'. 

2 Reyes 19 

Cu to'ocol Judá ti' Senaquerib 
(2 Cr 32.20-23; Is 37.1-38) 

1Le ca tu yu'ubaj ajaw Ezequías lela', tu jataj u nook ca tu búuquintaj to'oto'och 
nooko'ob u chíiculal yajil ca j bin tu kulnaj Yuumtzil. 
2Ca tu túuxtaj Eliaquim u j ilaj meyajajilo'ob jalach naj, Sebnaj le máax dzíibtic 
ba'axo'ob cu yúuchul Yéetel le aj kiino'ob asab nuxibo'ob u búuco'obe' 
to'oto'och u chíiculal yajil, u ti'al ca u yilo'ob aj bóobat Isaías u paal Amoz, 
3u ti'al ca u ya'alo'ob ti' tu kaaba' le ajawo': Bejela'e' juupulo'on ti' jun p'éel 
nojoch luubul óolalil, jaadzil yéetel caabal óolalil, je'el bix jun túul co'olel 
ta'itac u síijsaj, cu lúubul u muuke'. 
4Quexi' wa tu yu'ubaj Yuumtzil a Kue' u t'aan le náacom túuxta'ab tumen u 
dzuulil, u ajawil Asiria, u ti'al u poch'ic cuxa'an Kuo', quexi' ca ja'adzac tu 
yo'olal le ba'ax tu yu'ubaj Yuumtzil, Kuo'. Beet jun p'éel Payalchi' tu yo'olal le 
cuxa'ano'obo'. 
5U j meyajo'ob ajaw Ezequiase' j bino'ob u yilo'ob Isaías, 

6Isaíase' tu kubentaj ti'obe' ca u ya'alo'ob ti' u dzuulil: Yuumtzile' cu ya'alic: Ma' 
a ch'a'ic sajaquil tu yo'olal le pooch'ilo'ob tu beetaj teen u palitzilo'ob u ajawil 
Asiriao'. 
7Ile, tene' bíin in beet u yu'ubic u juum u yáalcab t'aan, ba'ax bíin u beet u suut 
tu lu'um, te'elo' ti' bíin in beet u quíimsa'ali'. 
8Le náacom asirioe', tu yojéeltaje' dzo'oc ca'ach u bin u ajawil Asiria tu caajil 
Laquis. Ca túun j luk Jerusalén, ca tu nuptáantaj u ajawil Asiria táan u ba'ateltic 
Libna. 
9Te'elo' u ajawil Asiriae' tu yu'ubaj u ya'alale' Tirhaca u ajawil Etiopíae' dzo'oc 
u líiksaj óoltic caaj u ti'al ca ba'atelta'ac. Tu ca'a téen u ajawil Asiriae' tu túuxtaj 
aj bisaj t'aano'ob ti' Ezequías u ajawil Judá, 
10u ti'al u ya'alic ti': A Ku ti' máax a kubmaj a wóole', cu ya'alic ma' bíin lúubuc 
Jerusalén yáanal in páajtalil, Ba'ale' ma' a cha'ic u tusiquech. 
11Teche' a wu'uymaj ba'ax u beetmajo'ob u ajawo'ob Asiria ti' tuláacal le 
lu'umo'ob tu yóoltajo'ob u xiixcunto'obo', ¿Teche' binel ca'aj wa túun a tocabáa? 
12¿Le kuobo' tu tocajo'ob wa le u láak caajo'ob xiixcunta'abo'ob tumen in 
máanja'an ch'i'ibalo'ob: Gozán, Harán, Resef, yéetel u cajnáalilo'ob Bet-edén le 
caja'ano'ob ca'ach Telasare'? 
13¿Tu'ux yaan u ajawo'ob Hamat, Arfad, Sefarvaim, Hena yéetel Iva? 
14Ezequiase' tu ch'a'aj le dzíibil ju'un j ku'ub ti' tumen le aj bisaj t'aano'obo', ca 
tu xocaj. Cu dzo'ocole' j bin tu kulnaj Yuumtzil ca tu xit'aj tu táan, 
15ca j payalchi'inaj beya': Yuumtzil u Ku Israel teech yaan a jala'ach káanche' 
tu yóokol le j querubino'ob; chéen teech u Ku tuláacal u ajawo'ob le lu'umo'; 
teech j beet le ca'ano' bey xan le lu'umo'. 
16Yuumtzil u'uyeni', ch'e'en xiquinteni'. P'il a wich Yuumtzil, yéetel paacatnen. 
U'uy le t'aano'ob tu túuxtaj Senaqueribo', tuláacal chéen pooch'ilo'ob ta wo'olal 
cuxa'an Junab Ku. 

17Tu jaajile' Yuumtzil, u ajawo'ob Asiriae' tu xiixcunto'ob le múuch' caajo'ob 
pa'ate' yéetel u lu'umilo'ob, 
18dzo'oc xan u pulajo'ob u kuob ich káak, tumen tu jaajile' ma' kuobi', chéen 
ba'alo'ob beeta'ano'ob yéetel che' wa tuunich u ca'ajo'ob, póola'ano'ob tumen 
wíinic, le t o'olal tu pa'ala'antajo'ob. 
19Bejela'a' túune', Yuumtzil c Ku, toco'on ti' u páajtalil, u ti'al ca ojéelta'ac 
tumen tuláacal u múuch' caajilo'ob le lu'umo', chéen teech Yuumtzilech, chéen 
teech Junab Kuech. 
20Isaías túune' tu túuxtaj a'albil ti' Ezequías: Leti' le t'aan cu ya'alic Yuumtzil, u 
Ku Israel: Tene' dzo'oc in wu'uyic le payalchi' ta beetaj tu yo'olal Senaquerib, u 
ajawil u lu'umil Asiriao'. 
21Lela' leti' le t'aano'ob tu ya'alaj Yuumtzil tu yo'olal u ajawil Asiriaa': U caajil 
Sión, bey jun túul x ch'úupale', cu che'ejtiquech, j Senaquerib. Le quéen 
xi'iqueche', Jerusalene' cu p'a'as yúuntic u pool 
22¿Máax ti' ta wa'alaj ba'al, yéetel ta poch'aj? ¿Máax ta ka'amcach keyaj yéetel 
xan ta léekpactaj? ¡ma' wa máaxi', u quili'ich Ku Israel! 
23Yéetel a aj túuchi' t'aano'obe' ta poch'aj Yuumtzil. Ta wa'alaj: Yéetel in 
ya'abcach u bolanilo'ob ba'atele' j na'aquen tu xuul u ca'analil le pu'uco'obo', tu 
p'íich ca'analil Líbano. Tin ch'acaj u nucuch kuulche'ilo'ob, tin ch'acaj u 
qui'ichquelem pino'ob. J kuchen tu p'íich ca'analil u witzilo'ob, j kuchen tu 
káaxilo'ob beyo'ob u cúuchil u pa'akal nicte'obe'. 
24Ti' táanxel lu'umilo'obe' tin páanaj ch'e'eno'ob ca tin wukaj u ja'il, yéetelo'ob 
u táan in wooque' tin tiquincuntaj tuláacal u yáalcab ja'il Egipto. 
25¿Ba'ale' teche' ma' a wojel wa téen, Yuumtzileni', máax nu'uctic tuláacal 
ba'alo'obi'? dzo'oc u yúuchtal in nu'ucte, bejela'e' dzo'oc in láaj beetic; le t 
o'olale' teche' ca xiixcuntic caajo'ob tuulumta'ano'ob ca sutic u caajilo'ob chéen 
u túucul x lab najo'ob. 

26U j ma' óol cajnáalilo'obe', chuupo'ob yéetel sajaquil bey xan yéetel 
sublaquile', beyo'ob u xíiwil káaxe' beyo'ob xan ya'ax su'uque', bey xíiw cu 
ch'íijil yóokol najo'obe' cu tóoca'al tumen j lakin iik. 
27Tene' in láaj ojel tu'ux ca máan in láaj oojel xan, ba'axo'ob ca beetic; tene' in 
wojel jach dzíiquech ti' teen. 
28Tu yo'olal in kaj óoltmaj a dzíiquil in kaj óoltmaj a nonojbáile', bin in ca'aj in 
dzáa jun p'éel máascab tuup ta ni', jun p'éel jokni' máascab ta chi', yaan in 
cóolic a ni' u ti'al ca suunaquech tu'ux lukbalech. ti' le bej tu'ux taalecho'. 
29Isaías túune' tu ya'alaj ti' Ezequías: Lela' jun p'éel u chíiculal ba'ax cu bin j 
úuchul: ti' le ja'aba' yéetel le cu taalo' yaan a jaantique'ex chéen jóokolbil trigo, 
ba'ale' tu yoox p'éel ja'abe' je'el u páajtal a paakale'ex yéetel a joche'ex, a 
pakique'ex uvaob yéetel a jaantique'ex u yicho'ob. 
30Le máaxo'ob ma' j quíimo'obo' j p'áato'ob Judae' bíin béeyaco'ob cuxa'an 
che'obe' bíin u xab u mootzo'ob, yaan xan u yichanquilo'ob. 
31Tumen dze'edzeque' yaan u p'áatal Jerusalén; tu pu'uquil Sióne' bíin p'áatac 
le máaco'ob bíin u jecho'ob le quíimilo'. Lela' bíin úuchuc tu yo'olal u sen 
yaacunaj u Yuumtzilil tuláacal páajtalil. 
32Tu yo'olal u ajawil Siriae' Yuumtzile' cu ya'alic: Ma' bíin ococ Jerusaleni', mix 
bíin u júul pult ti'e' mix jun p'éel julub, ma' bíin u ba'atelt yéetel chimalo'obi' 
mix bíin u beet jun p'éel níix lu'um tu bakpachi'. 
33Láili' ti' le bej tu'ux taalo' ti' bíin suunaqui'; ma' bíin ococ te j caajo'. Teen, 
Yuumtzil, quin kax t'antic. 
34Teen bíin in canant le caaja' teen xan bíin in toque', tu yo'olal máax David in 
palitzil yéetel tin wo'olal. 
35Láili' ti' le áakabo' u ángel Yuumtzile' j bine' ca tu quíimsaj ciento ochenta 
yéetel cinco mil máaco'ob tu'ux cu je'elelo'ob le j asiriobo', tu láak kiine' 
sáaschaj láaj quimeno'ob. 

36Senaquerib túune', u ajawil Asiriae', tu líikesaj u chuybil najo'obe' caaj suunaj 
Nínive. 
37Jun p'éel kiine' táan ca'ach u kultaj, tu kulnaj Nisroc, u kue', Adramelec yéetel 
Sarezer u paalale' j taalo'obe' ca tu cúulpach quíimsajo'ob, ca j púudzo'ob tu 
lu'umil Arat. Cu dzo'ocole' ajawnaj tu káanche', Esarhadón u paal. 

2 Reyes 20 

Cu méektáanta'al u lu'umil Judá tumen Manasés 
(Cr 32.24-26; Is 38.1-8) 

1Ti' le kiino'ob, j talam koja'anchaj Ezequías, aj bóobat Isaías u paal Amose', j 
bin u yile' ca tu ya'alaj ti': Yuumtzile' cu ya'alic: A'al ti' a paalal ba'axo'ob u 
najmal u beetico'ob, tumen teche' binel ca j quíimil; ma' bíin utzaquechi'. 
2Ezequiase' tu sutaj u táan yich tu tojil le pako', ca j payalch'inaj ti' Yuumtzil 
beya': 
3Yuumtzil, tene' quin káat óoltic ti' teech, ca ka'ajac ti' teech bix tin 
meyajtilaquech yéetel chuca'an óolal yéetel jaaj óolal xan, táan in beetic ba'ax 
utz ta t'aan. Ca j yaayaj okolnaji. 
4Úuch túune' ma'ili' jóokoc Isaías tu chúumuc táancabil le jalach najo', ca j t'aan 
tumen Yuumtzil, ca tu ya'alaj ti': 
5Suunen ca wa'al ti' Ezequías, u nojchil in caajal: Yuumtzil, u Ku a máanja'an 
ch'i'ibal Davide', cu ya'alic: Tene' dzo'oc in wu'uyic a payalchi' yéetel dzo'oc in 
wilic u ya'alilo'ob a wich. Bin in ca'aj in dzaquech, ichil óox p'éel kiine' bíin 
páatac a bin tu kulnaj Yuumtzil. 
6Bin in ca'aj in dzáa ti' teech quince ja'abo'ob a cuxtal. Teech yéetel Jerusalene' 
yaan in toquique'ex ti' u ajawil Asiria. Teen bíin in canant le caaja', tu yo'olal 
máax David in palitzil, yéetel tu yo'olal máaxen. 
7Isaíase' tu túuxtaj beetbil jun p'éel u ya'ach'tbil higos, ca j cu'ulta'ab tu'ux yaan 
u koja'anil le ajawo', ca j utzchaji. 

8Ezequías túune' tu káat chi'itaj ti' Isaías: ¿bix bíin in wojéelt wa je'el u 
dzaquiquen Yuumtzil, wa xan je'el u páajtal in bin tu kulnaj Yuumtzil ichil 
óoxp'el kiine'? 
9Isaíase' tu núucaj: U chíiculal bíin u dzáatech Yuumtzil u ti'al u dzo'ocbesic u 
séeb chi'e' letie'ela': ¿A k'aat wa ca chowacchajac diez éebo'ob le bo'oyo', wa ca 
cóomchajac? 
10Ezequiase' tu núucaj: Ca chowacchajac le bo'oyo' lelo' je'el u páajtale'. U 
talamile' ca cóomchajac. 
11Aj bóobat Isaías túune', payalchi'inaj ti' Yuumtzil, Yuumtzile' tu beetaj ca 
cóomchajac diez ebo'ob le bo'oyo', ti' p'isib kiin Acaz. 

Ezequiase' cu kamic u aj túuchilo'ob Babilonia 
(2 Cr 32.27-31; Is 39.1-8) 

12Ti' le kiino'obo', le ajaw Merodac-Baladán, u paal Baladán u ajawil 
Babiloniae', tu yu'ubaj u ya'alale' koja'an bin Ezequías, tu kab u aj túuchi'obe' 
tu túuxtaj dzíibil ju'uno'ob yéetel jun p'éel siibal. 
13Táan óolta'abo'ob tumen Ezequías, ca tu ye'esaj u ayikalil ti'ob, plataa, oroo, 
qui'iboc ja'ob, jach utzil aceite, yéetel u najil u nu'uculo'ob ba'atel, bey xan 
tuláacal ba'ax u ta'acbesmajo'obe'. Ma' yanchaji mix ba'al j p'áat tu jalach naj 
mix ti' tuláacal u ajawil wa ma' tu ye'esaj ti'obi'. 
14Aj bóobat Isaías túune' j bin u yil le ajawo' ca tu káat chi'itaj ti': ¿Tu'ux u taal 
le máaco'obo', ba'ax tu ya'alajo'ob ti' teech? Ezequiase' tu núucaj ti': Náanach 
lu'um u Taalo'ob; ti' u taalo'ob Babiloniae'. 
15Isaíase' tu káat chi'itaj ti': ¿Ba'ax tu yilajo'ob ta jalach naj? Ezequiase' tu 
núucaj: Tu yilajo'ob tuláacal ba'ax yani'. Mix ba'al yaan ichil u cúuchil in 
ta'acbesajo'ob, wa ma' tin we'esaj ti'obi'. 
16Isaíase' tu ya'alaj ti' Ezequías: U'uy ma'alob ba'ax cu ya'alic Yuumtzil: 
17Bíin taalac u kiinilo'ob u bisa'al tuláacal le ba'alo'ob yaan ta jalach najo', 
yéetel tuláacal le ba'alo'ob tu much'quintajo'ob a máanja'an ch'i'ibalo'ob tac 
bejela'e', yaan u bisa'al Babilonia. Mix ba'al bíin p'áatac waye'. 



965 

 

Biblia Maya 
© 1992, Sociedades Bíblicas Unidas. 

 

 
 

 

18Tac xan dze'edzec a láaktzilo'obe' yaan u bisa'alo'ob Babilonia, yaan u xo'otol 
u ye'el u j xiibilo'ob, yaan u dzaabalo'ob j palitzilil tu jalach naj le ajawo'. 
19Ezequíase' tu tucultaj ca'ache' je'elajqui u yantal tu kiinilo'ob u cuxtale' 
jéedzel yéetel x ma' sajaquil, tu núucaj ti' Isaías: Le pectzil ta taasaj ti' téen tu 
kaaba' Yuumtzile' ma'alob. 

Cu quíimil Ezequías 
(2 Cr 32.32-33) 

20U yalab u tzicbalil u cuxtal Ezequías yéetel le talam ba'alo'ob, bix úuchic u 
beetic le áakal ja' yéetel le becan u ti'al u bisa'al ja' te j caajo', ti' dzíibta'an tu 
dzíibil ju'unil u ajawilo'ob Judá. 
21Le ca j quíim Ezequíase', ajawnaj tu káanche'e', Manasés u paal. 

2 Reyes 21 

Cu méektáanta'al u lu'umil Judá tumen Manasés 
(2 Cr 33.1-20) 

1Yaan ca'ach doce ja'abo'ob ti' Manasés ca tu chu'unbesaj u ajawil, méektáannaj 
tu caajil Jerusalén cincuenta yéetel cinco ja'abo'ob. U kaaba' u maama' ca'ache' 
x Hepsiba. 
2Ba'ale' ba'axo'ob tu beetaje' kaastaco'ob tu táan Yuumtzil, tumen tu beetaj 
ba'alo'ob subtziltac je'el bix le cu beetico'ob le múuch' caajo'ob 
tojolch'inta'abo'ob tumen Yuumtzil tu táan le j israelitaobo'; 
3tu ca'a utzquintaj le manba'al kulnajo'ob xiixcunta'ab tumen Ezequías u 
taatae'; tu líiksaj multuunil u kulta'al Baal, tu beetaj xan jun p'éel u yoochel 
Asera, je'el bix tu beetaj Acabe', u ajawil Israel; u láak ba'ale' tu kultaj tuláacal 
u eekilo'ob ca'an tu chíin pooltajo'ob xan, 
4tu beetaj u multuunilo'ob kultaj tu kulnaj Yuumtzil, te tu'ux u dzaamaj u 
cajtalil u kaaba' Yuumtzile', tu caajil Jerusalén. 
5Tu líiksaj u láak u multuunilo'ob kultaj ti' u ca'a p'éelal u sujuy lu'umil u kulnaj 
Yuumtzil, ca tu kubaj ti' tuláacal u eekilo'ob ca'an. 

6Tu beetaj xan u tóoca'al u paalal, bey quíimsbil kultaje', tu dzajubáa u t'aan u 
pixan quimeno'ob bey xan u meyaj ti' chuchuc na'at, tu chu'unbesaj u yúuchul 
u t'a'anal pixano'ob yéetel u yúuchul pulya'aj. Jach talam kaas u cuxtal tu táan 
Yuumtzil, ca tu beetaj u sen p'u'ujul. 
7Tu dzaj xan jun p'éel u yoochel Asera tu kulnaj Yuumtzil, quex tumen 
Yuumtzile', u ya'almaj ca'ach ti' David yéetel ti' Salomón u paal: Le kulnaj yaan 
way Jerusalena', tin yéeyaj ichil tuláacal u múuch' cajtalilo'ob u láaktzililo'ob 
Israele', u ti'al u cúuchilil u cajtal in kaaba' mantadz. 
8Ma' bin suunaquen in tojolch'int le j israelitaob ti' le lu'um tin dzaj ti' u 
máanja'an ch'i'ibalo'obo', wa cu dzo'ocbesico'ob yéetel cu beetico'ob tuláacal le 
ca'anbesajo'ob j dza'ab ti'ob tumen in j palitzil Moiseso'. 
9Ba'ale' leti'obe' ma' tu dzaj óolanto'obi'. Jela'an ba'ax tu beetajo'ob, le ba'alo'ob 
talam kaastaco'ob cu beetic ca'ach Manasés, ti' le tu beetaj le múuch' caajo'ob 
xu'ulsa'ab tumen Yuumtzil, tu táan le j israelitaobo'. 
10Le t o'olale' Yuumtzile' t'aanaj tu chi' u palitzilo'ob u aj bóobato'obe', ca tu 
ya'alaj: 
11Tu yo'olal úuchic u beetic Manasés ya'abcach ba'alo'ob subtziltaque', yéetel 
tumen nojoch u kasa'anil asab ti' le j amorreobo', máaxo'ob cuxlajo'ob táanil ti' 
leti'e', bey tu beetilac u kebanchajal Judá yéetel le beetbil kuobo', 
12téen Yuumtzil, u Ku Israel, quin wa'alic: Bin in ca'aj in taas nojoch nuum yaj 
tu yóokol Jerusalén yéetel tu yóokol Judá, yaan xan ki'inam u xiquin máax bíin 
u'uyic. 
13Yaan in p'isic Jerusalén láili' yéetel u x p'isibil tin p'iisilac Samariae' bey xan 
u ch'i'ibal Acab; bin in ca'aj in p'at ma'alob p'o'anil je'el bix jun p'éel lac cu 
nocquinta'al cu dzo'ocol u p'o'obole'. 
14Wa tu yo'olal u yalab in caaje', yaan in xúump'ajtic yaan xan in kubic tu 
kabo'ob u aj p'eeco'ob, u ti'al ca láaj ocolta'aco'ob ca lukesa'ac tuláacal ba'al 
yaan ti'ob. 

15Tumen u cuxtalo'obe' kaastaco'ob tin wich, táan u beetico'ob in chi'ichnactal 
líikbal ti' u kiinil jóoko'ob u máanja'an ch'i'ibalo'ob tu lu'umil Egipto tac 
bejela'e'. 
16Manasese' ma' chéen tu beetaj le kebano'obo', ba'ale' tu beetaj u kebanchajal 
Judá yéetel u kaakas cuxtal tu táan Yuumtzil, sen ya'ab u ki'ikel le máaxo'ob 
mina'an u si'ipilo'ob tu wecaj tu caajil Jerusalén tac tu naklilo'ob. 
17U yalab u tzicbalil u cuxtal Manasés yéetel tuláacal ba'ax tu beetaje', bey xan 
u kebano'obe', ti' dzíibta'an tu dzíibil ju'unil u ajawilo'ob Judae'. 
18Le caaj quíime' j mu'uc tu cúuchil u pakal nicte'il jalach naj, tu cúuchil u pakic 
nicte' Uza. Cu dzo'ocole' ajawnaj tu káanche', Amón u paal. 

U méektáan Amón tu lu'umil Judá 
(2 Cr 33.21-25) 

19Veintidos ja'abo'ob yaan ti' Amón ca tu chu'unsaj u ajawil, tu méektáantaj u 
caajil Jerusalén ca'a p'éel ja'abo'ob. U maamae' cu kaaba'intic ca'ach 
Mesulemet, u x ch'upul paal ca'ach Hazur, ti' u taalbal ti' u caajil Jotba. 
20Ba'ale' le ba'axo'ob tu beetaje' kaastaco'ob tu yich Yuumtzil, je'el bixo'ob le tu 
beetaj Manasés u taatae', 
21tumen tu quetaj u kaakas kuuxtal, láili' tu meyajtaj, tu kultaj xan le beetbil 
kuob tu kultaj u taatae'. 
22Bey tu xúump'atajil Yuumtzil, u Ku u máanja'an ch'i'ibalo'ob, ma' tu beetaj 
ba'ax tu ya'alaj Yuumtzili'. 
23U náacomo'ob Amone' x mucul t'aanajo'ob u ti'al u beetico'ob loob ti', ca tu 
quíimsajo'ob tu jalach naj. 
24Ba'ale' u cajnáalilo'ob le caajo' tu quiimsajo'ob le máaxo'ob j beet loob ti' le 
ajaw Amono', ca tu dzajo'ob tu káanche'e', Josías u paal. 
25U yalab u tzicbalil u cuxtal Amón yéetel ba'ax tu beetaje' ti' dzíibta'an tu 
dzíibil ju'unil u ajawilo'ob Judae'. 

26J mu'uc tu cúuchil u pakic ca'ach nicte' Uza. Cu dzo'ocole' ajawnaj tu 
káanche'e', Josías u paal. 

2 Reyes 22 

U méektáan Josías tu lu'umil Judá 
(2 Cr 34.1-2) 

1Yaan ca'ach ocho ja'abo'ob ti' Josías ca tu chu'unsaj u ajawil, tu méektáantaj 
u caajil Jerusalén treinta yéetel jun ja'abo'ob. U maamae' tu kaaba'intaj x 
Jedida, u x ch'upul paal Adaía, u caajal ca'ache' Boscat. 
2Le ba'axo'ob tu beetaj Josíase' tojtaco'ob tu táan Yuumtzil, tumen u cuxtale' 
láili' je'el bix cuxlajic David u máanaja'an ch'i'ibale', ma' j kéech ti' mix ba'ali'. 

Cu nactáanta'al u dzíibil ju'unil a'almaj t'aan 
(2 Cr 34.8-33) 

3Tu ja'abil dieciocho ti' u ajawil Josíase', le ajawo' tu túuxtaj tu kulnaj Yuumtzil 
u aj dzíib Safán, u paal Azalía, u yáabil Mesulam. Ca tu ya'alaj ti': 
4Xeen a wil Hilcías, le nojoch aj kiino', ca wa'al ti' ca u much'quint le taakin 
bisa'ab ca'ach tu kulnaj Yuumtzil, le j mo'ol tumen le j canan jool najo'ob ichil 
le máaco'obo', 
5ca u kubo'ob ti' le máaxo'ob ilic le meyaj cu beeta'al tu kulnaj Yuumtzil, u ti'al 
ca u bo'oto'ob le máaxo'ob cu yutzquintico'ob le kulnajo'. 
6U káat ya'ale' le j póol che'obo', le máaxo'ob nu'uctic le meyajo'obo', le j 
pakbalo'obo', u ti'al xan u manico'ob che' yéetel póolbil tuunicho'ob u ti'al u 
yutzquinta'al le kulnajo'. 
7A'al xan ti'e' ma' u káatic ti'ob bix cu bin u xupo'ob le taakin cu ku'ubul ti'obo', 
tumen ma' tu táabal u ch'a'ob. 
8Hilcías, le nojoch aj kiino' tu tzicbaltaj ti' Safán le aj dzíibo', dzo'oc u 
nactáantic tu kulnaj Yuumtzil u dzíibil ju'unil u ya'almaj t'aan; ca tu kubaj ti', 
Safane' tu xocaj. 

9Cu dzo'ocole' Safane' j bin u dzáa u yojéelt ajaw, ca tu ya'alaj ti': U palitzilo'ob 
a tzicbe'enile' dzo'oc u yibico'ob le plata yaan ca'ach te j kulnajo', dzo'oc xan u 
kubico'ob ti' le máaxo'ob yutzquintic u kulnaj Yuumtzil. 
10Safane' tu dzaj u yojéelt ti' le ajawo': Hilcías nojoch aj kiine', tu kubaj ti' teen 
jun p'éel dzíibil ju'un, ca tu xocaj Safán ti' le ajawo'. 
11Le ca tu yu'ubaj le ajaw ba'ax cu ya'alic u dzíibil ju'unil le a'almaj t'aano', tu 
jataj u nook, 
12tu séeblaquile' tu ya'alaj ti' Hilcías, ti' Ahicam, u paal Safán, ti' Acbor, u paal 
Micaías, ti' Safán, aj dzíibe', yéetel ti' Asaías, u náacom ajawe': 
13Xeene'ex a káat chi'inene'ex ti' Yuumtzil tin wo'olal yéetel tu yo'olal tuláacal 
u caajil Judá, ca u ya'al ti' to'on ba'ax cu ya'alic le dzíibil ju'unil dzo'oc u 
nuptáanta'alo'; tumen nojoch u p'uja'anil Yuumtzil t éetel, bey tumen le c 
máanja'an ch'i'ibalo'obo', ma' tu táan óolto'ob ba'ax cu ya'alic le dzíibil ju'una' 
mix tu beetajo'ob tuláacal ba'ax dzíibta'ani'. 
14Hilcías, Ahicam, Acbor, Safán Yéetel Asíase' j bino'ob u yilo'ob x bóobat 
Hulda u yatan Salum, u paal Ticva, u yáabil Harhas, máax canantic u cúuchil 
tu'ux cu líiksa'al u nookil kulnaj. Huldae' cajacbal ca'ach tu Paach u caajil 
Jerusalén; le ca'aj t'aane', 
15leti'e' tu núucaj: Je'el le ba'ax cu núuquic Yuumtzil u Ku Israel: A'ale'ex ti' le 
máax túuxte'ex j t'aan tin wéetele', 
16teen Yuumtzil quin wa'alic: bin in ca'aj in beet u taal jun p'éel nojoch loob tu 
yóokol le cúuchila' yéetel tu yóokol u cajnáalilo'ob, je'el bix a'ala'anil ti' le 
dzíibil ju'un xo'oc tumen u ajawil Judá. 
17Tumen tu xump'ajtajeno'ob ca tu tóocajo'ob poom ti' u láak kuob, táan u 
beetico'ob in chi'ichnactal yéetel tuláacal ba'ax cu beetico'obo'; let o'olale' 
dzo'oc u léequel in p'u'ujul tu yóokol le cúuchila', ma' bíin jáawaqui'. 

18A'ale'ex ti' u ajawil Judae', le máax túuxte'ex u ti'al ca káat chi'inaqu'ex ti' 
Yuumtzilo', Yuumtzil, u Ku Israele', cu ya'alic xan: tumen ta ch'en xiquintaj le 
ba'ax ta wu'uyajo', 
19tu yo'olal péecnaj a wóol yéetel tumen dzo'oc xan a cabalcuntic a wóol, iquil 
ta wu'uyjilac in t'aan tu yo'olal le cúuchila' yéetel tu yo'olal u cajnáalilo'ob, 
máaxo'ob yaan u xu'ulsa'alo'ob yéetel u loolob t'anta'alo'obe', tumen ta jataj a 
nook yéetel okolnajech tin táane', teen xane' dzo'oc in wu'uyiquech. Teen, 
Yuumtzil quin wa'alic ti' teech. 
20Le t o'olale' yaan in cha'ic a quíimil yéetel jéedzel yaan xan in 
much'quintiquech yéetel a máanja'an ch'i'ibalo'ob, u ti'al ma' a wilic le xu'ulsaj 
bíin in taas tu yóokol le cúuchila'. U aj bisaj t'aano'ob ajawe' suunajo'ob u ti'al 
u ya'alo'ob núuca'ab ti'ob. 

2 Reyes 23 

1Ajaw túune' tu túuxtaj t'anbil tuláacal u nuuquilo'ob Judá yéetel u nuuquilo'ob 
Jerusalén, u ti'al ca u much'uba'ob tu yéetel. 
2Cu dzo'ocole' le ajaw yéetel tuláacal u cajnáalilo'ob Judá, u cajnáalilo'ob 
Jerusalén, u aj kiino'ob, u aj bóobato'ob yéetel tuláacal u múuch' caajilo'ob le 
lu'umo', u chichnil tac u asab nojochile', j bino'ob tu kulnaj Yuumtzil. Te'elo' 
ajawe' tu ka'am xocaj ti'obe' tuláacal ba'ax cu ya'alic u dzíibil ju'unil nup t'aan 
nactáanta'ab ichil u kulnaj le Yuumtzilo'. 
3Cu dzo'ocole' ajawe' j wa'alaj tu tzéel le ocomtuuno', ca tu dzaj u t'aanil tu táan 
Yuumtzil u dzo'ocbesic u beetic xan yéetel jaaj óolal u nu'ucbe'en t'aano'ob, u 
tzolbe'en t'aano'ob yéetel a'almaj t'aano'ob, yéetel u dzo'ocbesic le ba'ax u naj 
u beeta'al je'el bix dzíibta'anil tu ju'unil le nup t'aano'. Tuláacal le caajo' xano' 
tu éejemtaj u dzo'ocbesic. 

Ba'axo'ob tu yutzquintaj Josias 
(2 Cr 34.3-7) 

4Ajaw túune' tu ya'alaj ti' Hilcías, nojoch aj kiin, yéetel ti' le aj kiin máax 
áantico', bey xan ti' le j canan jool najo'obo' ca u jóokeso'ob tu kulnaj Yuumtzil 

tuláacal le ba'alo'ob iquil u kulta'al Baal, bey xan Asera yéetel tuláacal u 
eekilo'ob le ca'ano', ca tu tóocaj tu paach u caajil Jerusalén, tu káaxilo'ob 
Cedrón, ca tu bisaj u ta'anilo'ob tu caajil Betel. 
5Cu dzo'ocole' tu lukesaj le aj kiino'ob ti' u meyajo'ob tu'ux dza'ano'ob ca'ach 
tumen u ajawilo'ob Judá u ti'al u tóoco'ob poom ti' manba'al kulnajo'ob yaan 
ca'ach tu caajilo'ob Judá yéetel tu bakpach Jerusalén, bey xan ti' le aj kiino'ob 
cu tóoquico'ob poom ti' Baal, tac xan ti' le kiino', ti' le lunao' yéetel ti' le múuch' 
eeko'obo', yéetel ti' tuláacal u eekilo'ob ca'an. 
6Tu jóokesaj náach ti' Jerusalén u yoochel Asera, le yaan ca'ach tu kulnaj 
Yuumtzil, ca tu tóocaj tu tzéel u yáalcab ja'il Cedrón tac ca j suunaj ta'anil, cu 
dzo'ocole' tu tosaj tu yóokol u mucnalo'ob u paalal le caajo'. 
7Tu jutaj xan u najilo'ob tu'ux cu weeyanquilo'ob ichil u yéet xiibilo'ob bey jun 
p'éel kultaj ichil u kulnaj Yuumtzil, tu'ux ca'ach cu jit'ico'ob bóoch' le 
co'olelo'obo' u ti'al x ku Asera. 
8Cu dzo'ocole' tu ya'alaj ca taalaco'ob tuláacal u aj kiinilo'ob Judá, ca tu 
kascuntaj tuláacal le Maanba'al kul naj tu'ux ca'ach tóoquico'ob poom le aj 
kiino'obo', líikbal Geba tac Berseba, ca tu pa'aj xan u multuunil kultaj le 
kaasiba'alo'obo', le yaan ca'ach tu jool yotoch Josué, u méektáan le caajo', le 
yano'ob tu x dzíic u jool le caajo'. 
9Ba'ale' u aj kiinilo'ob le manba'al kulnajo'ob ma' tech u bino'ob ca'ach tu 
multuunil u kulta'al Yuumtzil yaan Jerusaleno', tumen cu jaantico'ob waaj x 
ma' paj sacan, yéetel u yéet aj kiinilo'obo'. 
10Josíase' tu kascuntaj xan u cúuchil yúuchul tóoc yaan ca'ach tu táax lu'umil 
Ben-hinom, u ti'al ma' u tóoquic mix máac u j xibil paal wa u x ch'upul paal, 
bey quíimsbil ti'ibil óolal u ti'al Moloc. 
11Tu lukesaj le tzíimino'ob kuba'an tumen u ajawilo'ob Judá u ti'al u kultajil le 
kiino', ti' yano'ob ca'ach tu jool u kulnaj Yuumtzil, tu tzéel u yotoch Natan-
melec, u aj canan le cúuchilo'obo'; tu tóocaj xan u bolanil u kulta'al le kiino'. 

12tu jutaj xan le u multuunil kultaj beeta'ab ca'ach tumen u ajawilo'ob Judá tu 
ca'analil u yotoch Acaz, je'el bix le u multuunilo'ob kultaj tu beetaj Manasés tu 
táancabil u kulnaj Yuumtzil; tu pu'upucaje' ca tu pulaj u pakilo'ob tu yáalcab 
ja'il Cedrón 
13Ajawe' tu kascuntaj xan u manba'al kulnaj yaan ca'ach tu lakin jerusalén, te j 
cúuchil yaan tu noojol u pu'uquil Olivos, lelo'oba' j beeta'abo'ob ca'ach tumen 
Salomón, u ajawil Israel u ti'al Astarté, u p'ecbe'en x ku le j sidoniobo'; ti' 
Quemos u p'ecbe'en kuil le j moabitaob, yéetel u ti'al Milcom u p'ecbe'en ku le 
j amonitaobo'. 
14Bey xan tu xiixcuntaj le tuunicho'obo', bey le chuunche'ob jun 
páaycunta'ano'ob, ca tu niccunsaj u baaquel wíinico'ob, tu'ux yano'ob ca'acho'. 
15Wa tu yo'olal le manba'al multuunil kultaj yéetel le manba'al kul naj beeta'an 
ca'ach Betel tumen Jeroboam, u paal Nabat, le máax beet u kebanchajal le j 
israelitaobo'. Xiixcunta'ab tumen Josías ca tu p'ataj chéen u ma'ay lu'um, cu 
dzo'ocole' ca tu tóocaj; xan u yoochel x Asera. 
16Le ca j suunaj Josías le ca tu yilaj le mucnalo'ob yaan ca'ach tu jo'ol lu'ume', 
tu túuxtaj ca jóokesa'ac le baaco'ob yaan ca'ach ichile' ca tu tóocaj yóokol le 
manba'al multuunil kultaj u ti'al u kascuntic. Bey úuchic u béeytal u t'aan 
Yuumtzil, le j a'ala'ab tumen le aj bóobate'. 
17Cu dzo'ocole' tu káat chi'itaj: ¿Ba'ax multuunil le quin wilic te'elo'? U 
cajnáalilo'ob le caajo' tu núucajo'ob ti': Lelo' u mucnal le aj bóobat taalbal 
Judae', ca tu ya'alaj ba'ax bíin u beet a tzicbe'enil yéetel u multuunil kultaj 
Betele'. 
18Josías túune' tu ya'alaj: P'ate'ex te'elo'. Ma' u ma'achal u baaquelo'ob tumen 
mix máac. Bey túuno' ma' j pu'ul u baaquelo'ob le aj bóobat j taal líikbal 
Samaria. 
19Wa tu yo'olal tuláacal le manba'al kulnajo'ob j beeta'abo'ob tumen u ajawo'ob 
Israel, yaan ca'ach Samariae', le ca j p'u'uj Yuumtzil tu yo'olal beeta'abique', 
Josíase' tu lukesaj, ca tu beetaj láili' je'el bix tu beetilac ti' le yaan ca'ach Betele'. 

20Cu dzo'ocole' tu quíimsaj tu yóokol le multuuno'obo' tuláacal u aj kiinilo'ob 
le manba'al kulnajo'ob yaan ca'ach te'elo', yóokolo'obe' tu tóocaj u baaquel 
wíinico'ob. Cu dzo'ocole' ca j suunaj Jerusalén 

Josíase' cu kiinbesic u ka'ajsajil táadzmanbal 
(2 Cr 35.1-19) 

21Le ajawo' tu ya'alaj ti' tuláacal le caajo' ca u kiinbeso'ob Táadz Máanbal tu 
tzicbe'enil Yuumtzil u Ku, je'el bix dzíibta'anil ca'ach tu dzíibil ju'unil u nup 
t'aan. 
22Mix jun téen kiinbesa'ac jun p'éel Tadz Máanbal je'el bix lela', líikbal u 
kiinilo'ob máaxo'ob j áanto'ob, yéetel u méektáanto'ob Israel, mix ti' tuláacal u 
kiinilo'ob u ajawilo'ob Israel yéetel Judá. 
23Tu ja'abil dieciocho ti' u ajawil Josías ca j kiinbesa'ab Táadz Máanbal 
Jerusalén u ti'al u tzicbe'enil Yuumtzil. 

U dzáa óolal Josías ti' meyaj 

24Josíase' tu xu'ulsaj xan le j wáayo'obo', le j chuchuc na'ato'obo', yéetel le u 
kuob le j láaktzililo'ob, bey xan u láak kuobo', le p'ecbe'en ba'alo'ob cu 
kulta'alo'ob le cu yila'al ca'ach tu caajil Judá yéetel tu caajil Jerusalén. Tu 
beetaj beyo' u ti'al u dzo'ocbesic le ba'ax cu ya'alic le a'almaj t'aan dzíibta'an ti' 
le dzíibil ju'un tu nactáantaj aj kiin Hilcías tu kulnaj Yuumtzile'. 
25Ma' yanchaj mix jun túul ajaw mix bíin yanac cu dzo'ocol leti'i', ca sutkajac 
yóol ti' Yuumtzil je'el bix leti'e', yéetel tuláacal u pucsi'ikal yéetel jaaj óolal, 
yéetel tuláacal u muuk je'el bix u ya'alic u ya'almaj t'aan Moisés. 
26Quex beyo', Yuumtzile' ma' jáaw u p'u'ujuli', tumen láili' kuuxchaja'an ti' Judá 
tu yo'olal le pooch'il tu beetaj Manasés úuchic u p'u'ujsa'alo'. 
27Tu yo'olale' tu ya'alaj Yuumtzil bíin u tzel Judá tu táan, je'el bix úuchic u 
tzelic Israele', bíin u ca'aj u cúulpachcunt xan u noj caajil jerusalén le tu yéeyaj 
ca'acho', bey xan le kulnaj tu'ux ca'ach tu ya'alaj bíin cajlac u kaaba'e'. 

Cu quíimil Josías 
(2 Cr 35.20-27) 

28U yalab u tzicbalil u cuxtal Josías yéetel tuláacal ba'ax tu beetaje', ti' 
dzíibta'an tu dzíibil Ju'unil u ajawilo'ob Judae'. 
29Tu kiinilo'obe', faraón Necao, u ajawil Egiptoe', j bin tu yáalcab ja'il Éufrates 
u ti'al u yáantic u ajawil Asiria. Jóok nuptáanbil tumen ajaw Josías; ba'ale' le 
ca j ila'ab tumen Necaoe', j quíimsa'abo'ob Meguido. 
30J dzaab u quimen wíinclil tu bolan tumen u náacomo'ob, ca tu bisajo'ob 
líikbal Meguido tac Jerusalén, tu'ux j mu'uc tu mucnal. U cajnáanilo'ob le caajo' 
tu ch'a'ajo'ob Joacaz, u paal Josías, ca tu jun páaycuntajo'ob u ti'al ajawil tu 
káanche' u taata. 

U méektáan Joacaz tu lu'umil Judá 
(2 Cr 36.1-4) 

31Yaan veintitrés ja'abo'ob ti' Joacaz ca tu chu'unsaj u ajawil, tu méektáantaj 
Jerusalén óox winalo'ob. U maamae' cu kaaba'intic Hamutal, u x ch'upul paal 
Jeremías, u caajal ca'ache' Libna. 
32Ba'ale' le ba'axo'ob tu beetaje' kaas tu yich Yuumtzil, je'el bix tu beetilaco'ob 
u máanja'an ch'i'ibalo'obe'. 
33Faraón Necaoe' tu kalaj Joacaz tu caajil Ribla, tu lu'umil Hamat, u ti'al ma' u 
méektáan tu caajil Jerusalén, ca tu beetaj u bo'ota'al tumen u cajnáalilo'ob le 
lu'umo', jun p'éel páatan trescientos kilos plataa yéetel óox p'éel kilos oroo. 
34Bey xan faraón Necao tu dzaj bey ajaw Eliaquim, u paal Josías, u ti'al u 
jeelintic u taata, ca tu kexaj u kaaba', ca tu dzaj u kaaba'int Joacim, Joacaze' 
tu ch'a'aje' ca tu bisaj Egipto tu'ux j quíimi'. 
35Joacime' tu kubaj ti' Necao le plata yéetel le oroo cu tzáayco', u ti'al u beetic 
lelo' yanchaj u tzáic ti' u cajnáalilo'ob le lu'umo' jun p'éel páatan. Jujun túule' 
tu bo'otaj yéetel plata yéetel oro le tu tuclaj yaan u bo'otique', u ti'al ca u ku'ub 
ti' faraón Necao. 

U méektáan Joacim tu lu'umil Judá 
(2 Cr 36.5-8) 

36Yaan ca'ach veinticinco ja'abo'ob ti' Joacim ca tu chu'unsaj u ajawil, tu 
méektáantaj u lu'umil Jerusalén once ja'abo'ob. U maamae' tu kaaba'intaj 
zebuda, u x ch'upul paal Pedaías, u caajal ca'ache' Ruma. 
37Ba'ale' ba'axo'ob tu beetaje' kaastaco'ob tu táan Yuumtzil, je'el bix tu 
beetilaco'ob u máanja'an ch'i'ibalo'ob. 

2 Reyes 24 

1Tu kiinilo'ob u ajawil Joacime', Nabucodonosor, u ajawil Babiloniae', j ooque' 
ca tu ch'a'aj le lu'umo', Joacime' j palitzilta'ab tumen, óox p'éel ja'abo'ob. Cu 
dzo'ocole' kexpaj u tuucule' ca tu yóoltaj u ba'atelte. 
2Ba'ale' Yuumtzile' tu túuxtaj jun múuch' j oocolo'ob caldeob, siriob, moabitaob, 
yéetel amonitaob u ti'al u beeto'ob loob ti'. Tu túuxta'abo'ob tu lu'umil Judá u 
ti'al u xu'ulsic, je'el bix tu ya'alajilac Yuumtzil tu chi' u palitzilo'ob le aj 
bóobato'obo'. 
3Lela' j úuch ti' Judá tumen Yuumtzile' bey tu yóoltilaco' u ti'al u lukesic tu táan 
tu yo'olal tuláacal le kebano'ob tu beetaj Manaseso', 
4yéetel xan tu yo'olal tu chupilac u noj caajil Jerusalén yéetel le ki'ik we'ec x 
ma' si'ipilo', le beetic Yuumtzile' ma' tu yóoltaj u sa'ats u si'ipilo'obi' 
5U yalab u tzicbalil u cuxtal Joacim yéetel tuláacal ba'ax tu beetaje' ti' dzíibta'an 
tu dzíibil ju'unil u ajawilo'ob Judae'. 
6Le ca j quíime', ajawnaj tu káanche'e', Joaquín u paal. 
7Líikbal ti' le kiino', u ajawil u lu'umil Egiptoe', ma' jóok ti' u lu'umili', tumen u 
ajawil Babiloniae' tu ch'a'aj tuláacal ba'ax yaan ti', líikbal u t'o'ol ja'il Egipto tac 
u yáalcab ja'il Éufrates. 

Joaquín yéetel u láaktzilo'obe' cu bisa'alo'ob Babilonia 
(2 Cr 36.9-10) 

8Yaan dieciocho ja'abo'ob ti' Joaquín ca tu chu'unsaj u ajawil, tu méektáantaj 
Jerusalén óox winalo'ob, u maamae' tu kaaba'intaj Nehusta, u x ch'upul paal 
Elnatan, u caajal ca'ache' Jerusalén. 

9Ba'ale' le ba'axo'ob tu beetajo' kaastaco'ob tu táan Yuumtzil, je'el bixo'ob le tu 
beetajo'ob u taatae'. 
10Ti' le kiino'obo', u aj ba'atelo'ob Nabucodonosor, u ajawil Babiloniae', bino'ob 
u ba'atelto'ob u caajil Jerusalén ca tu bakpachtajo'ob. 
11Táan u ba'ateltico'ob le caajo' ca j cuch Nabucodonosor. 
12Joaquín u ajawil Judá túune', pa'ate' yéetel u maama, u aj dzíibo'ob, u 
náacomo'ob yéetel le máaco'ob utz u bisicubáe' tu kubajuba'ob ti' u ajawil 
Babilonia, ca j bisa'abo'ob kalbil tumen. Lela' j úuch tu ja'abil ocho ti' u ajawil 
Nabucodonosor. 
13Cu dzo'ocole' Nabucodonosore' tu jóoksaj tuláacal u ayikalil u kulnaj 
Yuumtzil bey xan le yaan ti' le jalach najo', je'el bix tu ya'alajilac ca'ach 
Yuumtzile', tu pa'aj tuláacal le ba'alo'ob oro u ca'aj beeta'ab ca'ach tumen 
Salomón u ti'al u kulnaj Yuumtzil. 
14Cu dzo'ocole' tu bisaj kala'ano'ob tuláacal u cajnáalilo'ob Jerusalén, u aj 
dzíibo'ob, yéetel u mu'uka'an aj ba'atelo'ob, bey xan tuláacal le máaxo'ob cu 
beetico'ob jadzutz ba'alo'ob, u j meen máascabo'ob, ca j kuchpaj diez mil 
máaco'ob kala'ano'ob. Chéen j p'áat le máaxo'ob sen óotzilo'obo'. 
15Nabucodonosore' tu bisaj kala'an Joaquín yéetel u maama, u yatano'ob, u aj 
dzíibo'ob, yéetel le jach kabéet te j lu'umo'. Tu ch'a'ajo'ob Jerusalén ca tu bisaj 
u kala'ano'ob Babilonia. 
16Tu pa'ate'il le máaco'ob nucuch ba'alo'ob j bisa'abo'ob kalbil tumen u ajaw 
Babiloniae', siete mil; yéetel mil máaxo'ob cu beetico'ob jadzutz ba'alo'ob bey 
xan j meen máascabo'ob, bey xan tuláacal mu'uka'an máaco'ob ma'alobo'ob u 
ti'al j ba'atel. 
17Cu dzo'ocole' u ajawil u lu'umil Babiloniae' tu dzaj Matanías, u ti'al u jeelintic 
Joaquín u paal u sucu'un, ca tu kexaj u kaaba' ca tu dzaj u kaaba'int Sedequías. 

Cu ajawil Sedequías 
(2 Cr 36.11-16; Jer 52.1-3) 

18Yaan veintiun ja'abo'ob ti' Sedequías ca tu chu'unsaj u ajawil, j méektannaj 
once ja'abo'ob u caajil Jerusalén. U maamae' tu kaaba'intaj x Hamutal, u x 
ch'upul paal Jeremías, u caajal ca'ache' Libna. 
19Ba'ale' ba'axo'ob tu beetaje' kaastaco'ob tu táan Yuumtzil, je'el bix tu beetilac 
Joacime. 
20Le t o'olale' Yuumtzile' j p'u'uj tu yéetel Jerusalén bey xan tu yéetel Judá, ca 
tu tojolch'intajo'ob tu táan. 

Cu xu'ulsa'al Jerusalén 
(Jer 39.1-7; 52.3-11) 

Cu dzo'ocole' Sedequíase' tu yóoltaj u pa'a u muuk u ajawil u lu'umil Babilonia. 

2 Reyes 25 

1Ti' u kiinil diez ti' u winalil diez u ja'abil nueve u ajawil Sedequíase', ajaw 
Nabucodonosore' j bin yéetel tuláacal u aj ba'atelo'ob tu caajil Jerusalén ca je'el 
actáan ti' ca tu bakpachtaj, ca tu beetaj tu bakpache' níix lu'um u ti'al u 
ba'ateltic. 
2Le caajo' bakpachta'ab tac tu ja'abil once ti' u ajawil Sedequías. 
3Tu kiinil nueve ti' u can p'éel winal ti' le ja'abo' yanchaj wi'ij ichil le caajo'; u 
cajnáalilo'obe' j p'áat mina'an ba'al u jaanto'ob. 
4Ca túun tu beetajo'ob jun p'éel nojoch jool ti' u tuulumil le caajo', beyo' quex 
bakpachta'ano'ob tumen le j caldeobo', le ajaw yéetel tuláacal u aj ba'atelo'obe' 
te j caajo', ca j púudzo'ob tu yáakabil ti' le jool naj yaan tu chúumuc le ca'a 
p'éel tuulumil, tu bejil u nicte'ilo'ob jalach naj ca tu ch'a'ajo'ob u bejil u táax 
lu'umil Jordán. 
5Ba'ale' u aj ba'atelo'ob le j caldeobo', tu tzaypachtajo'ob ajaw Sedequías, ca tu 
chucpachtajo'ob tu táax lu'umil Jerico'. Tuláacal u aj ba'atelo'obe', j 
ki'itpajo'obe' ca tu Xump'ajta'abi'. 

6Le j caldeobo' tu machajo'ob le ajawo' ca tu bisajo'ob tu táan u ajawil 
Babilonia, ti' yaan ca'ach tu caajil Ribla, tu lu'umil Hamat. Te'elo' 
Nabucodonosore' tu ya'alaj bix cu j bin beetbil u mukyaj Sedequías, 
7tu táane' tu beetaj u xo'otol u caal u paalal. Ti' Sedequíase' tu beetaj u 
jóokesa'al u yicho'ob, ca j ka'ax yéetel cadenaob u ti'al ca bisa'ac Babilonia. 

Cu pa'abal kulnaj Yuumtzil 
(2Cr 36.17-21; Jer 39.8-10; 52.12-30) 

8Tu kiinil siete ti' u winalil cinco ti' u ja'abil diecinueve ti' u ajawil 
Nabucodonosor ajaw u lu'umil Babiloniae', Nabuzaradán u náacom ajaw yéetel 
máax nu'uctic le máaxo'ob canantic le ajawo', j kuch Jerusalén 
9ca tu tóocaj le kulnaj, le jalach naj yéetel tuláacal u najilo'ob le caajo', tu 
táaniltaj u yotocho'ob tuláacal u nuuquilo'ob le caajo', 
10u aj ba'atelo'ob le j caldeob láakintique' tu jutajo'ob le tuulumil bakpachtic 
Jerusaleno'. 
11Cu dzo'ocole' Nabuzaradane' tu bisaj kala'ano'ob tu caajil Babilonia le 
máaxo'ob p'aatalo'ob te j caajo' bey xan le yano'ob tu tzéel u ajawil Babiloniao', 
bey xan u yalab le máaxo'ob beetic jadzutz ba'alo'obo'. 
12Chéen tu p'ataj wa jay túul ichil le máaco'ob nakan óotzilo'obo', u ti'al u 
meyajto'ob le lu'umo' yéetel u cúuchil u pakalilo'ob uva. 
13Le j caldeobo' tu xiixcuntajo'ob le ba'alo'ob bronce u ca'ajo'obo', yaan ca'ach 
ichil le kulnajo': le ocomo'obo', u chuuno'ob yéetel le nojoch chulub u ti'al ja', 
ca tu bisajo'ob tuláacal le bronce tac tu caajil Babilonia. 
14Bey xan tu bisajo'ob le ba'alo'ob tu'ux cu dza'abal ta'an, le x jo'opobo', le x 
nat'ab máascabo'obe', le nucuch jo'opobo'obo' yéetel tuláacal le nu'uculo'ob 
bronce u ca'ajo'obo', u ti'al le kultajo'. 
15Bey xan le aj canano', tu bisaj tuláacal le nu'uculo'ob oroo yéetel plata: le u 
nu'ucul u dza'abal t'aba'an chúuc, yéetel le nucuch laco'obo'. 

16Wa tu yo'olal le ca'a p'éel ocomo'obo', le nojoch chulub u ti'al ja' yéetel u 
chuuno'obe', le tu túuxtaj beetbil ajaw Salomón u ti'al le kulnajo', u aalile' ma' 
tu páajtal u na'atal. 
17Jujun p'éel ocome' yaan ca'ach ti'e' ocho metros u ca'analil, tu xuul u 
ca'analile' yaan ca'ach jun p'éel p'iich bronce u ca'aj, maanal dos metros u 
ca'analil, tu bakpache' yaan ca'ach jun p'éel u kalakal tuláacal bronce u ca'aj, 
jadzutzquinta'ano'ob yéetel granadaob. Lajquet yéetel le ca'a p'éel ocomo'obo'. 

Cu bisa'al táanxel lu'umil u cajnáalilo'ob Judá 

18U j noojoch le j canano'obo' tu kalaj xan Seraías, nojoch kiin, bey xan Sofonías 
aj kiin, leti'e' nojoch aj xan cu dzo'ocol Serasías, j bisa'abo'ob xan le óox túul 
máaxo'ob canantic le kulnajo'. 
19Ti' u cajnáalilo'ob le caajo' tu machaj le náacom u j noojoch aj ba'atelo'ob, 
yéetel cinco máaco'ob cu meyajtico'ob ajawo', lelo'oba' ti' yano'ob ca'ach te j 
caajo', bey xan le máax dza'an u ti'al u caxantic túunben aj ba'atelo'ob yéetel 
sesenta u asab nuuctaquilo'ob le caajo'. 
20-21Nabuzaradane' tu bisaj tuláacal le máaco'oba' tu táan u ajawil Babilonia, 
máax ti' yaan ca'ach tu caajil Ribla, tu lu'umil Hamat. Te'elo' u ajaw Babiloniae' 
tu túuxtaj quíimsbilo'ob. Bey úuchic u jóokesa'al tu lu'umo'ob u caajnáalilo'ob 
Judao'. 

U yalab le máaco'ob j p'áate' j púudz Egipto 
(Jer 40.7-10; 41.1-3, 16-18) 

22Nabucodonosor u ajawil Babiloniae' tu dzaj Gedalías, u paal Ahicam u yáabil 
Safán, u ti'al u méektáant le máaco'ob tu p'ataj tu lu'umil Judao'. 
23Le ca tu yojéeltajo'ob u náacomilo'ob u aj ba'atelo'ob Judae' j bino'ob Mizpa 
u ti'al j t'aan yéetel Gedalías. Lelo'oba': Ismael, u paal Netanías; Johanán, u paal 
Carea; Seraías, u paal Tanhumet, netofita; yéetel Jaazanías, u paal jun túul 
máac caja'an ca'ach Maaca. J bino'ob u láakintano'ob tumen u aj ba'atelo'ob. 
24Gedalíase' tu beetaj jun p'éel séeb chi' ti'ob yéetel ti' u máaxo'ob cu 
méektáantic, ca tu ya'alaj ma' u ch'a'ico'ob sajaquil ti' u nuuquilo'ob le j caldeob, 

j p'ato'ob cajtal te j lu'umo' yéetele' ca u meyajto'ob u ajawil Babilonia, beyo' 
je'el u bin ma'alobil ti'obe'. 
25Ba'ale' ti' u siete winalile', Ismael, u paal Netanías yéetel u yáabil Elisama, 
máax ti' u taalbal ti' u ch'i'ibal u ajawilo'ob Judae', j kuch láakinta'an tumen 
diez máaco'ob, ichil tuláacalo'obe' tu quíimsajo'ob Gedalías pa'ate' yéetel le 
judióbo' bey xan le j caldeob yano'ob ca'ach Mizpa tu yéetele'. 
26Tuláacal túun u cajnáalilo'obe' tu yo'olal u sajaquilo'ob ti' le caldeobo' j 
líiko'obe' ca j bino'ob Egipto, pa'ate' yéetel u nojchilo'ob, yéetel u asab 
chichnilo'ob, bey xan u náacomilo'ob aj ba'atelo'ob. 

Joaquine' cu jáalkabta'al ti' u kalabil yéetel cu kamic tziiquilil 
(Jer 52.31-34) 

27Ti' le kiin veintisiete ti' u winalil doce ti' u ja'abil treinta yéetel siete, bisa'ac 
táanxel lu'umil Joaquín u ajawil Judá, tu chu'unsaj u ajawil Babiloniae', ajaw 
Evil-merodac, leti'e' tu ye'esaj u yutzil ti' Joaquín ca tu jáalkabtaj, 
28tu beetaj utz ti' ca tu táaniltaj tu yóokol le u láak ajawo'ob yano'ob ca'ach tu 
yéetel tu lu'umil Babilonia. 
29Bey túuno' Joaquine' páatji' u lukesic le nook u búuquintmaj ca'ach te j 
kalabo', u ti'al ca janac yéetel ajaw ti' u yalab u kiinilo'ob u cuxtal. 
30Joaquine', j dzaab xan taakin ti' tumen u ajawil Babilonia, u ti'al u 
yáanticubáa sáamsamal. 

1 Crónicas 

1 Crónicas 1 

U ch'i'ibalo'ob Adán 
(Ge 5.1-32) 

1Adán, Set, Enós, 
2Cainán, Mahalaleel, Jared, 
3Enoc, Matusalén, Lamec, 
4Noé. 

U ch'i'ibalo'ob Noe 
(Gn 10.1-32) 

U paalal Noée': Sem, cam yéetel Jafet. 
5U paalal Jafete': Gomer, Magog, Madai, Javán, Tuval, Mesec yéetel Tiras. 
6U paalal Gomere': Azkenaz, Rifat yéetel Togarma. 
7U paalal Javane': Elisa, Tarsis, Quitim yéetel Rodanim. 
8U paalal Came': Cus, Mizraim, Fut yéetel Canaán. 
9U paalal Cuse': Seba, Havila, Sabta, Raama yéetel Sabteca. U paalal Raamae': 
Seba yéetel Dedán. 
10Cuse' u taata ca'ach Nimrod, Nimrode' tu yáax beetaj u nojochil yóokolcaab. 
11Ti' Mizraim j taal u ch'i'ibal j ludeob, j anameob, lehabitaob, naftuhitaob, 
12patruseob, casluhitaob yéetel caftoritaob, tu'ux j taal u ch'i'ibal le filisteob. 
13Canaane' u taata Sidón u yáax paal yéetel Het u yíidzin. 
14Ti' Canaán j taal u ch'i'ibalo'ob jebuseob, j amorreob, j geregeseob, 
15j heveob, j araceob, j sineob, 
16j arvadeob, semareob yéetel j hamateob. 
17U paalal Sem: Elam, Asur, Arfaxad, Lud yéetel Aram. U paalal Arame', j Uz, j 
Hul, Geter yéetel j Mas. 

18Arfaxade', u taata Sala, Salae' u taata Heber. 
19Hebere', j yanchaj ca'a túul u paalal: U yáax paale' tu kaaba'intaj Peleg, tumen 
ti' le kiino'obo' tu jatzajuba'ob u cajnáalilo'ob lu'um. U yíidzin Pelegue', tu 
kaaba'intaj Joctán. 
20Joctane' leti' u taata ca'ach Almodad, Selef, Hazar-mavet, Jera, 
21Adoram, Uzal, Dicla, 
22Obal, Abimael, Seba, 
23Ofir, Havila yéetel Jobab. Tuláacal lelo'oba' u paalal Joctán. 

U ch'i'iáancab Sem 
(Gn 11.10-26) 

24Sem, Arfaxad, Sala, 
25Heber, Peleg, Reu, 
26Serug, Nacor, Taré 
27yéetel Abram, cu kaaba'intic xan Abraham. 

U ch'i'ilancab Ismael yéetel u ch'i'ilancab x Cetura 
(Gn 25.1-6, 12-18) 

28U paalal Abrahame': Isaac yéetel Ismael. 
29U ch'i'ibalo'obe': Nebaiot, u yáax paal Ismael, Cedar, Abdeel, Mibsam, 
30Misma, Duma, Massa, Hadad, Tema, 
31Jetur, Nafis yéetel Cedema. Lelo'oba' u paalal ca'ach Ismael. 
32U paalo'ob x Cetura, u x keech ca'ach Abrahame': Zimram, Jocsán, Medán, 
Madián, Isbac yéetel Súa. U paalal Jocsáane': Seba yéetel Dedán. 
33U paalal Madiane': Efa, Efer, Hanoc, Abida yéetel Elda. Tuláacal lelo'oba' u 
ch'i'ibalo'ob x Cetura. 

U ch'i'ilancab Esaú 
(Gn 36.1-43) 

34Abrahame' u taata ca'ach Isaac. U paalal Isaaque': Esaú yéetel Israel. 
35U paalal Esaúe': Elifaz, Reuel, Jeús, Jaalam yéetel Coré. 

36U paalal Elifaze': Temán, Omar, Zefo, Gatam yéetel Cenaz; x Timnae' tu síijsaj 
Amalec. 
37U paalal Reuele': Nahat, Zera, Sama, yéetel Miza. 
38U paalal Seire': Lotán, Sobal, Zibeón, Aná, Disón, Ezer, yéetel Disán. 
39U paalal Lotane': Hori yéetel Hemam. X Timnae', u yíidzin ca'ach Lotán. 
40U paalal Sobale': Alván, Manahat, Ebal, Sefo yéetel Onam. U paalal Zibeón: 
Aja yéetel Aná. 
41Anae', u taata Disón. U paalal Disón: Hemdán, Esbán, Itrán yéetel Querán. 
42U paalal Ezere': Bilhán, Zaabán yéetel Jaacán. U paalal Disane': Uz yéetel 
Arán. 
43Lelo'oba' tu beetajo'ob u ajawilo'ob Edom ma'ili' yanac u ajawil le 
israelitaobo': Bela u paal Beor, u caajale' tu kaaba'intaj ca'ach Dinaba. 
44Le ca j quíim Belae', méektáannaj tu jalach káanche' Jobab u paal Zera j 
Bosrail. 
45Le ca j quíim Jobabe', méektáannaj tu jalach káanche' Husam j temanil. 
46Le ca j quíim Husame', méektáannaj tu jalach káanche' Adad, Hadade', u paal 
Bedad, le máax j pa'a u muuk Madián tu káaxilo'ob Moab; u caajale' tu 
kaaba'intaj Avit. 
47Le ca j quíim Adade', méektáanaj tu jalach káanche' Samla j Masecail. 
48Le ca j quíim Samlae', méektáannaj tu jalach káanche' Saúl j rehobotil, u 
caajale', ti' ca'ach yaan tu jáal le áalcab ja'e'. 
49Le ca j quíim Saule', méektáannaj tu jalach kánche' Baal-hanán u paal Acbor. 
50Le ca j quíim Baal-anane', méektáannaj tu jalach káanche' Hadad; u caajale' 
tu kaaba'intaj Pau. U yatan Hadade', tu kaaba'intaj ca'ach x Mehetabel, u x 
ch'upul paal ca'ach Matred u yáabil Mezaab. 

51Cu dzo'ocol u quíimil Hadade', máaxo'ob tu beetajo'ob u nuuquilo'ob Edoma': 
Timna, Alva, Jetet, 
52Aholibama, Ela, Pinón, 
53Cenaz, Temán, Mibzar, 
54Magdiel yéetel Iram. Lelo'oba' tu beetajo'ob u nuuquilo'ob Edom. 

1 Crónicas 2 

U paalal Israel 
(Gn 35.22-26) 

1U paalal Israele' tu kaaba'intajo'ob Rubén, Simeón, Leví, Judá, Isacar, Zabulón, 
2Dan, José, Benjamín, Neftalí, Gad yéetel Aser. 

U ch'i'ilancab Judá 

3U paalal Judae' tu kaaba'intajo'ob Er, Onán yéetel Sela. U maama le óox 
túulo'oba', u x ch'upul paal ca'ach Súa, leti'e', x cananeail ca'achi. Ba'ale' Er u 
yáax paal Judae', sen kasa'an ca'ache', ca j luksa'ab u cuxtal tumen Yuumtzil. 
4X Tamar u yilib Judae', tu síijsaj ca'a túul u paalal ti' Judá tu kaaba'intajo'ob 
Fares yéetel Zera. U paalal Judae', cinco tu pa'ate'ilo'ob. 
5U paalal Farese', tu kaaba'intajo'ob Hezrón yéetel Hamul. 
6U paalal Zerae', tu kaaba'intajo'ob Zimri, Etán, Hemán, Calcol yéetel Darda, 
cinco tu pa'ate'ilo'ob. 
7U paal Carmie', tu kaaba'intaj Acar, leti' j taas loob tu yóokol Israel úuchic u 
ch'a'ic ba'ax u ya'almaj Ku ca láaj xu'ulsa'aque'. 
8U paal Etane', tu kaaba'intaj Azarías. 
9U paalal Hezrone', tu kaaba'intajo'ob Jerameel Ram yéetel Quelubai. 
10Rame' u taata Aminadab, Aminadabe', u taata Naasón, u nojochil u 
ch'i'ibalo'ob judá. 
11Naasone', u taata Salma, Salmae', u taata Booz, 
12Booze', u taata Obed, Obede', u taata Isaí, 

13Isaíe', u taata Eliab u yáax paal; Abinadabe' u ca'a túul; Simeae' u yóox túul; 
14Natanaele' u can túul; Radaie' u cinco u túul; 
15Ozeme' u seis u túul, yéetel Davide' u siete u túul. 
16u x ch'upul láaktzilo'obe' tu kaaba'intajo'ob x Sarvia yéetel x Abigail. U 
paalo'ob x Sarviae', óox túul: Abisai, Joab yéetel Asael. 
17X Abigaile', j yanchaj jun túul u yaal tu kaaba'intaj Amasa, u taatae', Jeter j 
ismaelil. 
18Calebe' u paal Hezrón, síijsa'ab tumen x Azuba u yatan jun túul u paal: cu 
kaaba'intic Jeriot. U láak u paalale' tu kaaba'intajo'ob Jeser, Sobab yéetel 
Ardón. 
19Le ca j quíim Asubae', Calebe', j dzo'oc u beel yéetel x Efrata, ca j síijsa'ab jun 
túul u paal: tu kaaba'intaj Hur. 
20Hure' u taata Uri, Urie', u taata Bezaleel. 
21Le ca tu chucaj sesenta u ja'abilo'ob Hezrone', j dzo'oc u beel yéetel u x ch'upul 
paal Maquir, u taata Galaad, ca j síisa'ab jun túul u paal: tu kaaba'intaj Segub. 
22Segube', u taata Jair, leti'e' j yanchaj veintitrés u caajalo'ob tu lu'umilo'ob 
Galaad. 
23Ba'ale' Gesur yéetel Arame', tu jáanpaytajo'ob u caajilo'ob Jair yéetel Kenat 
bey xan u x péet caajilo'ob; lelo'obo' sesenta caajo'ob tu pa'ate'il. Tuláacal 
lelo'oba' u ch'i'ibalo'ob Maquir u taata Galaad. 
24Cu dzo'ocol u quíimil Hezrone', Calebe' j dzo'oc u beel yéetel x Efrata u yatan 
ca'ach u Hezrón u taata, ca j síisa'ab jun túul u paal, tu kaaba'intaj Asur, leti'e' 
u taata Tecoa. 
25U paalal Jerameel u yáax paal Hezrone', tu kaaba'intajo'ob, Ram u yáax paal, 
Buna, Orén Ozem yéetel Ahías. 
26Jerameele' j yanchaj u láak u yatan tu kaaba'intaj x Atara, leti'e' u maama 
Onam. 

27U paalal Ram u yáax paal Jerameele', tu kaaba'intajo'ob Maaz, Jamín, yéetel 
Equer. 
28U paalal Oname', tu kaaba'intajo'ob Samai yéetel Jada. U paalal Samaie', tu 
kaaba'intajo'ob Nadab yéetel Abisur. 
29U yatan Abisure' tu kaaba'intaj Abihail, leti'e' u maama Ahbán yéetel Molid. 
30U paalal Nadabe' tu kaaba'intajo'ob Seled yéetel Apaim. Selede', j quíime' ma' 
j yanchaj paalali'. 
31Apaime', u taata Isi. Isie' u taata Sesán. Sesane' u taata Ahlai. 
32U paalal Jada u láak Samai, tu kaaba'intajo'ob Jeter yéetel Jonatán. Jetere', j 
quíime' ma' j yanchaj u paalali'. 
33U paalal Jonatane', tu kaaba'intajo'ob Pelet yéetel Zaza. Lelo'oba' u 
ch'i'ibalo'ob ca'ach Jerameel. 
34Sesane', ma' j yanchaj u j xibil paalali', chéen u x ch'upul paalal yanchaji. 
Ba'ale' yaan ca'ach jun túul u paalitzil j egipcioil tu kaaba'intaj Jarha 
35tu dzaj jun túul u x ch'upul paal u yatante', ca yanchaj jun túul u paal: tu 
kaaba'intaj Atai. 
36Ataie', u taata Natán, Natane' u taata Zabad, 
37Zabade', u taata Eflal, Eflale', u taata Obed, 
38Obede', u taata Jehú, Jehue', u taata Azarías, 
39Azaíase', u taata Heles, Helese', u taata Elasa, 
40Elasae' u taata Sismai, Sismaie' u taata Salum, 
41Salume', u taata Jecamías, Jecamías xane', u taata Elisama. 
42U paalal Caleb u yíidzin Jerameel, tu kaaba'intajo'ob Mesa u yáax paal u taata 
ca'ach Sif, Yéetel Maresa u taata ca'ach Hebrón. 
43U paalal Hebrone' tu kaaba'intajo'ob Coré, Tapúa, Requem yéetel Sema. 

44Semae' u taata Raham, u taata ca'ach Jorcoam; yéetel Requeme', u taata 
ca'ach Samai. 
45Samaie' u paal ca'ach Maón u taata Bet-sur. 
46Efa u x keech ca'ach Calebe', u maama Harán, Mosa yéetel Gazes. Harame' u 
taata Gazes. 
47U paalal Jahdaie' tu kaaba'intajo'ob Regem, Jotam, Gesán, Pelet, Efa yéetel 
Saaf. 
48Maaca u x keech ca'ach Calebe', u maama Seber yéetel Tirhana. 
49Leti' xan u maama Saaf, u taata Madmana, yéetel Seba u taata Macbena yéetel 
Gibea. Calebe' j yanchaj xan jun túul u x ch'upul paal tu kaaba'intaj x Acsa. 
50Lelo'oba' u ch'i'ibalo'ob Caleb. U paalal Hur u yáax paal Efratae', tu kaaba'intaj 
Sobal u taata Quiriat-jearim; 
51Salma u taata Belén; yéetel Haref, u taata Bet-gader. 
52U paalal Sobal u taata Quireat-jearime, tu kaaba'intajo'ob Reaía, yéetel u 
táancoch ti' le j manahetitaob 
53yéetel u láaktzililo'ob Quireat-jearim: le j itritaobo', le j futitaobo', le j 
sumatitaob yéetel le j misraitaobo', tu'ux taalo'ob le j zoratitaob yéetel j 
estaolitaobo'. 
54U paalal Salmae' tu kaaba'intajo'ob Belén, le j netofatitaobo', Atrot-bet-joab, 
u láak táancoch ti' le j manahetitaobo', le zoraitaobo' 
55yéetel u láaktzililo'ob le j soferitaob cajnáalo'ob ca'ach Jabeso', lelo'oba' 
leti'ob ca'ach le j tirateob, j simateob, yéetel j sucateob. Lelo'oba' leti'ob ca'ach 
le j quenitaob u ch'i'ibalo'ob Hamat u taata Bet-recab. 

1 Crónicas 3 

U paalal David 
(2 S 3.2-5; 5.13-16; 1 Cr 14.3-7) 

1U paalal David sijnalo'ob Hebrone' tu kaaba'intajo'ob: Amnón u yáax paal u 
yaal x Ahinoam, x jezreelil; u ca'a túule', Daniel u yaal x Abigail, x carmelil; 

2u yóox túule', Absalón u yaal x Maaca u x ch'upul paal Talmai, u ajawil Gesur; 
u can túule', Adonías u yaal x Haguit; 
3u cinco túule', Sefatías, u yaal x Abital; u seis túule', Itream, u yaal x Egla, u 
láak u yatan David. 
4Le seis u paalal Davida', j sijnalo'ob Hebrón, tu'ux ajawnaj siete ja'abo'ob yéetel 
seis meses. Cu dzo'ocole' ajawnaj treinta yéetel óox p'éel ja'abo'ob Jerusalén, 
5tu'ux síij u láak can túul u paalal: Simea, Sobab, Natán yéetel Salomón, 
tuláacal lelo'oba', u yaalo'ob x Beetsabé, u x ch'upul paal Amiel. 
6Yanchaj xan u láak nueve u paalal: Ibhar, Elisama, Elifelet, 
7Noga, Nefeg, Jafía, 
8Elisama, Eliada yéetel Elifelet. 
9Tuláacal le lelo'oba' u paalal David, ma' táan u táacbesa'al u paalal yanchajo'ob 
yéetel u x keecho'obi'. X Tamar tu kaaba'intaj u ch'upul láako'ob. 

U ch'i'ibalo'ob Salomón 

10-14Lelo'oba' u ch'i'ibalo'ob Salomón tu tzoolal síijic u paalal, tu 
kaaba'intajo'ob, Roboam, Abías, Asa, Josafat, Joram, Ocozías, Joás, Amasías, 
Azarías, Jotam, Acaz, Ezequías, Manasés, Amón yéetel Josías. 
15U paalal Josíase', tu kaaba'intajo'ob: u yáax paale', Johanán; u ca'a túule', 
Joacim; u yóox túule', Sedequías; u can túule', Salum. 
16U paalal Joacime', tu kaaba'intajo'ob Jeconías yéetel Sedequías. 
17U ch'i'ibalo'ob Jeconías, le máax tojolch'inta'ab tu lu'umo', tu kaaba'intajo'ob 
Salatiel, u yáax paal, 
18Malquiram, Pedaías, Senazar, Jecamías, Hosama yéetel Nedabías. 
19U paalal Pedaíase', tu kaaba'intajo'ob Zorobabel yéetel Simei. U paalal 
Zorobabele', tu kaaba'intajo'ob Mesulam yéetel Hananías, bey xan x Selomit u 
láako'ob, 

20yanchaj xan u láak cinco u paalal tu kaaba'intajo'ob Hasuba, Ohel, Berequías, 
Hasadías yéetel Jusab-hesed. 
21U paalal Hananíase', tu kaaba'intajo'ob Pelatías yéetel Jesaías. U ch'i'ibalo'ob 
Jesaías le cu taalbalo'ob ti'e', tu kaaba'intajo'ob Refatías, Arnán, Abdías yéetel 
Secanías. 
22U paalal Secaníase', tu kaaba'intajo'ob Semaías, Hatus, Igal, Barías, Nearías 
yéetel Safat, seis tu pa'ate'ilo'ob. 
23U paalal Nearíase', óox túulo'ob: Elioenai, Ezequías yéetel Azricam. 
24U paalal Elioenaie', sieteob: Hodavías, Eliasib, Pelaías, Acub, Johanán, 
Dalaías yéetel Anani. 

1 Crónicas 4 

U ch'i'ilancab Judá 

1U paalal Judae', tu kaaba'intajo'ob Fares, Hezrón, Carmi, Hur yéetel Sobal. 
2Reaía, u paal Sobale', u taata Jahat, Jahate', u taata Ahumai yéetel Lahad. 
Lelo'oba' u láaktzililo'ob j zoratitaob. 
3-4U paalal Hure' tu kaaba'intajo'ob Etam, Jezreel, Isma, Idbas, Penuel, u taata 
Gedor yéetel Ezer u taata Husa. Lelo'oba' yaan ca'ach jun túul u láako'ob cu 
kaaba'intic x Haze-lelponi. Lelo'oba' u paalal Hur u yáax paal Efrata u j 
máanja'an ch'i'ibal Belén. 
5Asur u taata Tecoae', j yanchaj ca'a túul u yatano'ob: X Hela yéetel x Naara. 
6X Naarae', u maama ca'ache' Ahuzam, Hefer, Temeni yéetel Ahastari. Lelo'oba' 
u yaalo'ob ca'ach x Naara. 
7U yaalo'ob x Helae', tu kaaba'intajo'ob Zeret, Jezuar yéetel Etnán. 
8Cose' u taata Anub yéetel Zobeba, leti'e' u máanja'an ch'i'ibal u láaktzililo'ob 
Aharhel, u paal Harum. 
9Jabese', j kaj óolta'ab nojoch ba'al asab ti' u sucu'uno'ob, j dzaab Jabes u 
kaaba'int tumen u maama, tumen tu ya'alaj: Tu jaajile', yéetel mukyaj tin síijsaj. 

10Jabese' j payalchi'inaj ti' u Ku Israel, ca tu ya'alaj ti' beya': Quin káat óoltic ti' 
teech ca qui' t'anteni', dzáa ti' teen jun p'éel nojoch múuch' lu'umi', j áanteni', 
ma' u yúuchul ti' teen mix jun p'éel loob u ti'al ma' in mukyaj. J dzaab ti' tumen 
Ku ba'ax tu káataj. 
11Quelub, u yíidzin Suae', u taata Mehir; Mehire', u taata Estón; 
12Estone', u taata Bet-rafa, Paseah, yéetel Tehina máax chu'unbes u caajil 
Nahas. Lelo'oba' u cajnáalilo'ob Reca. 
13U paalal Cenaze', tu kaaba'intajo'ob Otoniel yéetel Seraías. U paalal Otoniele', 
tu kaaba'intajo'ob Hatat, 
14yéetel Meonotai, u taata Ofra. Seraíase', u taata Joab, u máanja'an 
ch'i'ibalo'ob u cajnáalilo'ob u táax kóomil Carisim, leti'obe', cu beetico'ob ca'ach 
Jadzutz meyajo'ob. 
15U paalal Caleb, u paal Jefonee', tu kaaba'intajo'ob Iru, Ela yéetel Naam. Elae', 
u taata Cenaz. 
16U paalal Jahaleele', tu kaaba'intajo'ob Zif, Zifa, Tirías yéetel Asareel. 
17-18U paalal Esdrase', tu kaaba'intajo'ob Mered, Efer yéetel Jalón. Merede', j 
dzo'oc u beel yéetel x Bitia u x ch'upul paal faraón, u paalale', tu kaaba'intajo'ob 
j María, Samai yéetel Isba u taata Estemoa. Merede', tu ch'a'aj jun túul u 
co'olelil u ch'i'ibalo'ob Judá, leti'e' u maama ca'ach Jared, u taata Gedor, Heber, 
u taata Soco, yéetel Jecutiel, u taata Zanoa. 
19U paalo'ob u yatan Hodías, u láaktzil Naham, u taata Keilae', tu 
kaaba'intajo'ob Dalia j garmita yéetel Estemoa j maacateo. 
20U paalal Simeone' tu kaaba'intajo'ob Amnón, Rina, Ben-hanán yéetel Tilón. U 
paalal Isie', tu kaaba'intajo'ob Zohet yéetel Benzohet. 
21U ch'i'ibalo'ob Sela u paal Judae', tu kaaba'intajo'ob Er u taata Leca, Laada, u 
taata Maresa, u cajnáalilo'ob le máaxo'ob meyajtic lino tu caajil Bet-asbea, 

22Joacim, u cajnáalilo'ob Cozeba, Joás yéetel Saraf, leti'obe' j dzo'oc u beelo'ob 
yéetel u co'olelilo'ob Moabe', ca j suunajo'ob Belén je'el bix u ya'alic le úuchben 
tzicbalo'ob dzíibta'ano'obo'. 
23Lelo'oba' j pat kato'ob ca'achi; cajnáalo'ob ca'ach tu caajilo'ob Netaim yéetel 
Gedera, leti'ob ca'ach meyajtic ajaw. 

U ch'i'ilancab Simeón 

24U paalal Simeone' tu kaaba'intajo'ob Nemuel, Jamín, Jarib. Zera yéetel Saúl. 
25Saule', u taata Salum; Salume' u taata Mibsam, Mibsame', u taata Misma. 
26Mismae', u taata Hamuel; Hamuele', u taata Zacur, Zacure', u taata Simei. 
27Simeie', j yanchaj diesisiete u j xibil paalal yéetel seis u ch'upul paalal; ba'ale' 
u láako'obe' ma' yanchaj ya'ab u paalalo'obi', let o'olal ma' sen j nojochchaj u 
cajtalilo'ob je'el bix u ch'i'ibalo'ob Judae'. 
28Ti' cajnáalo'ob ca'ach tu caajilo'ob Beersebae', Molada, Hazar-sual, 
29Bilha, Ezem, Tolad, 
30Betuel, Horma, Siclag, 
31Bet-marcabot, Hazar-susim, Bet-birai yéetel Saaraim. Lelo'oba' u caajalo'ob 
tac tu kiinilo'ob ajawnajic David. 
32Yaan xan cinco u caajalo'ob: Etam, Aín, Rimón, Toquén yéetel Asán, 
33pa'ate' yéetel tuláacal le x péet caajo'ob yaan tu bakpacho'ob le caajo'ob tac 
Baalato'. Lelo'oba' u caajalo'ob tu'ux dzíibta'an xan ca'ach u kaaba'ob u taataob. 
34Mesobab, Jamlec, Josías, u paal Amasías, 
35Joel, Jehú, u paal Josibías, Josibíase', u paal Seraías, Serasíase', u paal Asiel; 
36Elioenai, Jaacoba, Jesohaía, Asaías, Adiel, Jesimiel, Benaía, 
37Zizae', u paal Sifi, Sifie' u paal Alón, Alone' u paal Jedaías, Jedaíase' u paal 
Simri, Simrie' u paal Semaías. 

38Le máaxo'ob dzo'oc u ch'a'a chi'ita'al u kaaba'oba', leti'ob u jo'ol poolilo'ob u 
láaktzililo'ob. Bey tumen sen ya'abchaj u láaktzililo'obo', 
39j kucho'ob tac tu jáal u lu'umilo'ob Gerar tu lakin le táax lu'umo' u ti'al u 
caxtico'ob xíiwo'ob u ti'al u tzéentico'ob u yaalak ba'alche'ob, 
40te'elo' tu nuptáantajo'ob ya'ab ma'alob áak xíiw, yéetel ya'abcach lu'um tu'ux 
yaan jéedzel. Te'elo', ti' j yáax cajlajo'ob ca'ach u ch'i'ibalo'ob Cam, 
41ba'ale' tu kiinilo'ob Ezequías u ajawil Judae', j taalo'ob le máax dzo'oc u 
ya'ala'al u kaaba'oba', ca tu pa'ajo'ob jun puli' pa'ate' yéetel u cajtalilo'obe', ca j 
p'áato'ob cajtal u jeelinto'ob le máaxo'ob caja'ano'ob ca'ache', tumen yaan 
ca'ach xíiw u ti'al u yaalako'ob. 
42Bey xan quinientos u j xiibilo'ob u ch'i'ibal Simeone', j bino'ob tu pu'uquilo'ob 
Seir méektáanta'ano'ob tumen Pelatías, Nearías, Refaías yéetel Uziel, u paalal 
Isie', 
43ca tu xu'ulsajo'ob u yalab le j amalecitaobo'. Líikbal ti' le kiino' ti' cajacbalo'ob 
tac bejela'e'. 

1 Crónicas 5 

U ch'i'ilancab Rubén 

1-3U paalal Rubén u yáax paal Israele', tu kaaba'intajo'ob Hanoc, Falú, Hezrón, 
yéetel Carmi. Rubene' leti' jach yáax paal, ba'ale' tu yo'olal yanchaj ba'al u yila'a 
yéetel u x keech u taatae', u qui' t'aanil le yáax paalile', j dzaab ti' u paalal José, 
u láak u paal Israel. Chéen ba'ale', tu yo'olal j kuch u beet Judá nojoch ba'alil 
ichil u láako'ob, ti' leti' jóokesa'ab jun túul máax cu bin u beet u nojchil; ba'ale' 
u qui' t'aanil yáax paalile', u ti'al ca'ach José. 
4-6U ch'i'ilancab Joel tu tzoolole', Tu kaaba'intajo'ob Semaías, Gog, Simei, 
Micaía, Reaía, Baal yéetel Beera, u j nojoch le j rubenitaobo', le máax j ma'ach 
cuxa'an u ti'al j bisbil tumen Tiglat-pileser, u ajawil Asiria. 
7U sucu'ucno'ob Beerae' je'el bix u tzoolol dzíibtabic u kaaba'ob u 
láaktzililo'obe', tu kaaba'intajo'ob: u nojochile' Jeiel, Zacarías 

8yéetel Bela, u paal Asaz, u yáabil Sema, u paal Joel. Belae', j cajlaj Aroer, u 
lu'ume' cu kuchul tac Nebo yéetel Baal-meón. 
9J cajlaj j lakin tac tu jáal x tocoy lu'um cu kuchul tac tu yáalcab ja'il Éufrates, 
tumen sen ya'abchaj u wacaxo'ob tu lu'umil Galaad. 
10Tuláacal u kiinilo'ob ajawnajic Saule', le j rubenitaobo', yanchaj ba'atel ti'ob 
yéetel le j agareno'obo', ba'ale' tu pa'ajo'ob u muuko'obe', ca j cajlajo'ob tu lakin 
Galaad. 

U ch'i'ilancab Gad 

11U ch'i'ibalo'ob Gade' j cajlajo'ob ca'ach actáan ti' le j rubenitaob tu lu'umilo'ob 
Basán tac tu caajil Salcae', tu kaaba'intajo'ob 
12Joel u nojochil, cu dzo'ocole', Safán, Cu dzo'ocole', Jaanai, cu dzo'ocole' Safat. 
13U láaktzilo'ob tu tzoolol u láaktzililo'obe', tu kaaba'intajo'ob Micael, 
Mesulam, Seba, Jorai, Jacán, Zía yéetel Heber, sieteob tu pa'ate'ilo'ob. 
14Lelo'oba' u paalal ca'ach Abihail, u paal ca'ach Huri, Hurie', u paal Jaroa, 
Jaroae', u paal Galaad, Galaade', u paal Micael, Micaele', u paal Jesisai, 
Jesisaie', u paal Jahdo, Jahdoe', u paal Buz. 
15Ahí u paal Abdiel u yáabil Gunie', leti' ca'ach u nojochil u láaktzililo'ob. 
16Tuláacalo'obe' j cajlajo'ob ca'ach tu lu'umil Galaad, bey xan tu lu'umil Basán 
yéetel tu x péet caajilo'ob, bey xan ti' tuláacal u káaxilo'ob Sarón u cúuchil u 
tzéenta'al wacaxo'ob. 
17Tuláacalo'obe', j dzíibta'ab u kaaba'ob ti' u ju'unil u láaktzililo'ob tu kiinilo'ob 
Jotam u ajawil Judá yéetel Jeroboam u ajawil Israel. 

U Tzicbalil u múuch' cajtalil u láaktzililo'ob Ruben, Gad yéetel manases 

18U ch'i'ibalo'ob Rubén yéetel Gad yéetel táancoch u múuch' cajtalil u 
láaktzililo'ob Manasese', j xiixib aj ba'atelo'ob ca'achi, u ch'a'amajo'ob ca'ach u 
chimalo'ob, u máascabo'ob yéetel u x p'úunche'ob, Ma'alob ca'anbesa'anilo'ob j 
ba'atel. U xooquilo'ob ca'ache', cuarenta yéetel cuatro mil seicientos sesenta 
nu'uca'ano'ob u ti'al j ba'atel. 

19J ba'atelnajo'ob yéetel j agareno'ob, yéetel Jetur, Nafis bey xan yéetel Nodab; 
20ba'ale' j áanta'abo'ob tumen Junab Ku, tumen le j agareno'ob yéetel máaxo'ob 
áantico'obe' j lúubo'ob tu kabo'ob, tumen tu chúumuc le ba'atelo' tu káatajo'ob 
áantaj ti' Ku. Tumen tu yocsajo'ob u yóolo'ob ti' Junab Kue', j áanta'abo'ob. 
21Cu dzo'ocole' tu ch'a'ajo'ob u wacaxo'ob le aj p'eeco'ob, tu pa'ate'ile', cincuenta 
mil camello'ob, docientos cincuenta mil j tamano'ob yéetel dos mil burro'ob. 
Tu machajo'ob xan cien mil aj ba'atelo'ob cuxa'ano'ob. 
22Ya'ab aj p'eeco'ob j quíimo'ob, tumen Ku j beet le ba'atelo'. Ca j p'áato'ob cajtal 
te j cúuchilo'ob tac ca j kuchul u kiinil u tojolch'inta'alo'obo'. 
23U ch'i'ibalo'ob u táancoch ch'i'ibalo'ob Manasese', ti' u taalo'ob ca'ach tu 
lu'umilo'ob Basán tac Baal-hermón, Senir yéetel u pu'uquil Hermón, tumen sen 
ya'abo'ob ca'achi. 
24U nuuquil u láaktzililo'obe' tu kaaba'intajo'ob Efer, Isi, Eliel, Azriel, Jeremías, 
Hodavías yéetel Jahdiel, tuláacalo'ob láaj xiixib aj ba'atelo'ob, yéetel nucuch 
ba'alo'ob ichil u láaktzililo'ob. 
25Ba'ale' tu dzu'uyquintajo'ob u pucsi'ikalo'ob ti' u Ku u máanja'an 
ch'i'ibalo'obe', ca tu sutajuba'ob x ma' ocsaj óolo'ob tumen tu kultajo'ob u kuob 
le caajo'ob j xu'ulsa'abo'ob tu táano'ob tumen Ku. 
26Tu yo'olal lelo', u Ku Israele', tu líiksaj u yóol j Pul, u ajawil Asiria cu 
kaaba'intic Tiglad-pilesere', ca tu tojolch'intaj ti' le lu'umo'ob le j rubenitaob, le 
j gaditaob yéetel u táancoch múuch' cajtalil u láaktzililo'ob Manasese', ca tu 
bisajo'ob Halah, Habor, Hara yéetel tu yáalcab ja'il Gozán tu'ux yano'ob tac 
bejela'e', 

1 Crónicas 6 

U kaaba'ob le aj kiino'ob, u paalal Leví 

1U paalal Levie' tu Kaaba'intajo'ob Gersón, Coat yéetel Merari. 
2U paalal Coate' tu Kaaba'intajo'ob Amram, Ishar, Hebrón yéetel Uziel. 

3U paalal Amrame' tu Kaaba'intajo'ob Aarón, Moisés yéetel x María. U paalal 
Aarone' tu kaaba'intajo'ob Nadab, Abiú, Eleazar yéetel Itamar. 
4Eleazare', u taata Finees, Fineese', u taata Abisúa, 
5Abisuáe', u taata Buqui, Buquie', u taata Uzi, 
6Uzie', u taata Zeraías, Zeraíase', u taata Meraiot, 
7Meraiote', u taata Amarías, Amaríase' u taata Ahitob, 
8Ahitobe', u taata Sadoc, Sadoque', u taata Ahimaas, 
9Ahimaase', u taata Azarías, Azaríase', u taata Johanán, 
10Johanane', u taata Azarías, leti'e' tu beetaj u aj kiinil te j kulnaj tu beetaj 
Salomón tu caajil Jerusalén. 
11Azaríase', u taata Amarías, Amaríase', u taata Ahitob, 
12Ahitobe', u taata Sadoc, Sadoque' u taata Salum, 
13Salume' u taata Hilcías, Hilcíase', u taata Azarías, 
14Azaríase', u taata Seraías, Seraías xane', u taata Josadac. 
15Josadaque', j bisa'ab táanxel lu'um le ca j tojla'ab Judá tu caajil Jerusalén 
tumen Yuumtzil yéetel u páajtalil Nabucodonosore'. 

U ch'i'ilancab Leví 

16U paalal Levie', tu Kaaba'intajo'ob Gersón Coat yéetel Merari. 
17U paalal Gersone', tu Kaaba'intajo'ob Libni yéetel Simei. 
18U paal Coate' tu Kaaba'intajo'ob Amram, Izhar, Hebrón yéetel Uziel. 
19U paalal Merarie' tu Kaaba'intajo'ob Mahli yéetel Musi. Lelo'oba' u paalal 
ca'ach Leví. 
20-21U ch'i'ibalo'ob Jersón tu tzoolole', tu Kaaba'intajo'ob Libni, Jahat, Zima, 
Joa, Ido, Zara yéetel Jeatrai. 
22-24U ch'i'ibalo'ob Coat tu tzoolole', tu Kaaba'intajo'ob Aminadab, Coré, Asir, 
Elcana, Ebiasaf, Asir, Tahat, Uriel, Uzías yéetel Saúl. 

25-27U paalal Elcanae', tu Kaaba'intajo'ob Amasai yéetel Ahimot, u ch'i'ibalo'ob 
Ahimot tu tzoolole', tu Kaaba'intajo'ob Elcana, Zofai, Nahat, Eliab, Jeroham 
yéetel Elcana. 
28U paalal Samuele' tu Kaaba'intajo'ob Vasni, u yáax paal, yéetel Abías. 
29-30U ch'i'ibalo'ob Merari tu tzoolole', tu Kaaba'intajo'ob Mahli, Libni, Simei, 
Uza, Simea, Haguía yéetel Asaías. 

U aj kaayilo'ob kulnaj j dzaabo'ob tumen David 

31Lelo'oba' leti' le aj kaayo'ob j dzaabo'ob tumen David u ti'al ca kaaynaco'ob 
tu kulnaj Yuumtzil líikbal ti' le kiin ca j oquesa'ab le ba'asche' ichilo'. 
32Leti'obe' j kaaynajo'ob actáan ti' u noj Paselil u yúuchul much'tal yéetel Ku 
tac ca j kuch u kiinil u beeta'al tumen Salomón u kulnaj Yuumtzil tu caajil 
Jerusalén, cu dzo'ocole' láili' kaaynajo'ob je'el bix suuquile'. 
33U aj kaayilo'ob kulnaj ca'ach, pa'ate' yéetel u paalalo'obo': Hemán, u ch'i'ibal 
Coat, leti' ca'ache', u paal Joel, u paal Samuel, 
34u paal Elcana, u paal Jeroham, u paal Eliel, u paal Toa, 
35u paal Zuf, u paal Elcana u paal Mahat, u paal Amasai, 
36u paal Elcana, u paal Joel, u paal Azarías, u paal Sofonías, 
37u paal Tahat, u paal Asir, u paal Ebiazaf, u paal Coré, 
38u paal Izhar, u paal Coat, u paal Leví, u paal Israel. 
39Tu x no'oj Hemane' cu yantal ca'ach Asaf u láak, leti' xane', U paal Berequías, 
u paal Simea, 
40u paal Micael u paal Baasías, u paal Malquías, 
41u paal Etni, u paal Zera, u paal Adaía, 
42u paal Etán, u paal Zima, u paal Simei, 
43u paal Jahat u paal Gersón, u paal Leví, 

44Tu x dzíic Hemane', cu yantal u láaktzil, u ch'i'ibal Merari: Etán, leti' ca'ach u 
paal Quisi, u paal Abdi, u paal Maluc, 
45u paal Hasabías, u paal Amasías, u paal Hilcías, 
46u paal Amsi, u paal Bani, u paal Semer, 
47u paal Mahli, paal Musi, u paal Merari, u paal Leví. 
48U láak u láaktzilo'ob u ch'i'ibalo'ob Levie', j p'áato'ob tu meeyjul u kulnaj 
Junab Ku. 
49Aarón yéetel u ch'i'ibalo'obe', leti'ob tóoquic ca'ach le ti'ibil óolo'ob tu yóokol 
u multuunil kultaj tu'ux cu láaj tóocal le ba'alche'ob yéetel tu yóokol u 
multuunil kultaj tu'ux cu tóoca'al poomo'. Leti' xan beetic tuláacal u meeyjul 
sen quili'ich cúuchil u ti'al u kamic u sa'atsaj si'ipil u kebano'ob Israel, je'el bix 
tu ya'alajilac Moisés u paalitzil Kue'. 

U ch'i'ilancab Aarón 

50-53U ch'i'ilancab Aarón tu tzoolole', tu Kaaba'intajo'ob Eleazar, Finees, Abisúa, 
Buqui, Uzi, Zeraías, Meraiot, Amarías, Ahitob, Sadoc yéetel Ahimaas. 

U caajal j leviob 
(Jos 21.1-42) 

54Lelo'oba' u xuulilo'ob tu'ux cu náacal u lu'umo'ob u ch'i'ibalo'ob Aarón. Ti' u 
láaktzililo'ob j coatitaobe' j lúub u buulil 
55Hebrón tu lu'umilo'ob Judá pa'ate' yéetel u káaxilo'ob u ti'al u tzéenta'al 
wacaxo'ob. 
56Ti' Caleb u paal Jefonee', j dzaab ti' u káaxilo'ob le caajo' bey xan u x péet 
caajilo'ob. 
57Ti' u ch'i'ibalo'ob Aarone', j ku'ub Hebrón, u caajil ta'acbejsajil, pa'ate' yéetel 
le x péet caajo'ob cu kaaba'intico'ob Libna, Jatir, Estemoa, 
58-59Hilén, Debir, Asán yéetel Bet-semes, pa'ate' yéetel u káaxilo'ob u ti'al u 
tzéenta'al wacaxo'ob. 

60J dzaab xan ti'ob caajo'ob ichil u ch'i'ibalo'ob Benjamín, lelo'oba' tu 
kaaba'intajo'ob Geba, Alemet yéetel Anatot, tu jujun p'éelil yaan u káaxilo'ob u 
ti'al u tzéenta'al wacaxo'ob. Tuláacal le caajo'ob j dzaabo'ob ti' u láaktzililo'ob 
Aarono', trece tu pa'ate'il. 
61Ti' u láak u láaktzililo'ob Coate', j lúub u buulil diez caajo'ob ichil u lu'umo'ob 
u táancoch ch'i'ibalo'ob Manasés, 
62ti' u ch'i'ibalo'ob Gersone', j dzaab trece caajo'ob je'el bix cu najmatic u 
láaktzililo'obe', ichil u lu'umo'ob u ch'i'ibalo'ob Isacar, Aser yéetel Neftalí, 
yéetel tu táancoch ch'i'ibalo'ob Manasés le cajlajo'ob Basane'. 
63Ti' u ch'i'ibalo'ob Merarie', j dzaab doce caajo'ob je'el bix cu najmatic u 
láaktzililo'obe', ichil u ch'i'ibalo'ob Rubén, Gad yéetel Zabulón. 
64Le j israelitaobo' tu dzajo'ob ti' u ch'i'ibalo'ob Leví le doce caajo'ob pa'ate' 
yéetel u káaxilo'ob u ti'al u tzéenta'al wacaxo'ob. 
65Ti' u múuch' cajtalilo'ob Judá, Simeón yéetel Benjamine' j dzaab le caajo'ob 
dzo'oc u ya'ala'al je'el bix úuchic u buulilo'obe'. 
66Ti' dze'edzec u láaktzililo'ob le coatitaobo', j dzaab u ti'alo'obe' je'el bix úuchic 
u buulil u caajalo'ob ichil u múuch' cajtalil u láaktzililo'ob Efraín. 
67J dzaab xan ti'ob Siquem, u caajil ta'acbejsajil le yaan tu káaxilo'ob Efraín, 
pa'ate' yéetel u káaxilo'ob u tzéenta'al wacaxo'ob, bey xan Gezer, 
68-69Jocmeam, Bet-horón, ajalón yéetel Gat-rimón, tu jujun p'éelilo'obe', yaan u 
káaxilo'ob u ti'al u tzéenta'al wacaxo'ob. 
70Ti' u dzooc u láaktzililo'ob le j coatilo'obo', j dzaab u caajilo'ob Aner yéetel 
Bileam, u ti'al ca'ach u táancoch u ch'i'ibalo'ob Manasés, pa'ate' yéetel u 
káaxilo'ob u ti'al u tzéenta'al wacaxo'ob. 
71Ti' u ch'i'ibalo'ob Jersone', je'el bix cu najmatic u láaktzililo'obe', j dzaab ti'ob 
u caajil Golán, le yaan tu lu'umil Basán yéetel u caajil Astarot, le yaan ca'ach 
ichil u táancoch u ch'i'ibalo'ob Manasés, pa'ate' yéetel u káaxilo'ob u ti'al u 
tzéenta'al wacaxo'ob. 

72-73J dzaab xan ti'ob ichil u ch'i'ibalo'ob Isacar, u caajilo'ob Cedes, Daberat, 
Ramot yéetel Anem, tu jujun p'éelile', yaan u káaxilo'ob u ti'al u tzéenta'al 
wacaxo'ob. 
74-75Ti' u ch'i'ibalo'ob Asere', j dzaab ti'ob u caajilo'ob Masal, Abdón, Hucoc 
yéetel Rehob, tu junjun p'éelile', yaan u káaxilo'ob u ti'al u tzéenta'al wacaxo'ob. 
76Ti' u ch'i'ibalo'ob Neftalie', j dzaab ti'ob u caajilo'ob Cedes tu lu'umil Galilea, 
Hamón yéetel Quiriataim, tu junjun p'éelile', yaan u káaxilo'ob u ti'al u 
tzéenta'al wacaxo'ob. 
77Ti' u dzooc u ch'i'ibalo'ob Merarie', j dzaab ti'ob: ichil u múuch' cajtalil u 
láaktzililo'ob Zabulone', u caajilo'ob Rimón yéetel Tabor, tu junjun p'éelile', 
yaan u káaxilo'ob u ti'al u tzéenta'al wacaxo'ob; 
78-79ichil u ch'i'ibalo'ob Rubén le yaan tu lakin u yáalcab ja'il Jordán actáan ti' 
Jericoe', u caajil Beser, le yaan x tocoy lu'ume', Jaza, Cademot yéetel Mefaat, 
tu jujun p'éelile', yaan u káaxilo'ob u ti'al u tzéenta'al wacaxo'ob; 
80-81ti' u ch'i'ibalo'ob Gade', u caajilo'ob Ramot tu lu'umil Galaad, Mahanaim, 
Hesbón yéetel Hazer, tu junjun p'éelile', yaan u káaxilo'ob u ti'al u tzéenta'al 
wacaxo'ob. 

1 Crónicas 7 

U ch'i'ilancab Isacar 

1U paalal Isacare' can túulo'ob ca'achi: tu kaaba'intajo'ob Tola, Fúa, Jasub 
yéetel Simrón. 
2U paalal Tolae', tu kaaba'intajo'ob Uzi, Refaías, Jeriel, Jahmai, Jibsam yéetel 
Semuel, leti'ob u nuuquilo'ob u láaktzililo'ob Tola, ma'alob ojéela'anil xan, 
leti'obe' u xiixib aj ba'atelo'ob líikbal tu úuchben láaktzilo'ob. Tu kiinilo'ob 
Davide' tu chucajo'ob veintidós mil seis cientos. 
3U paal Uzie' tu kaaba'intaj Israhías. U paalal Israhiase', tu kaaba'intajo'ob 
Micael, Obadías, Joel, yéetel Isías. Cinco nucuch máaco'ob tu pa'ate'ilo'ob. 

4Tumen sen ya'ab u yatano'ob yéetel u paalalo'ob, ichil u jejeláas ch'i'ibalo'obe', 
tu much'quintajo'ob le j xiibo'ob mu'uka'ano'ob u ti'al j ba'atele' cu kuchul tac 
treinta yéetel seis mil máaco'ob. 
5Tuláacal u xooquil u láaktzililo'ob Isacare', cu chúucpajal ochenta yéetel siete 
mil aj ba'atelo'ob jach xiixib máaco'ob. 

U ch'i'ilancab Benjamín 

6U paalal Benjamine', óox túulo'ob ca'achi: Bela, Bequer yéetel Jediael. 
7U paalal Belae', cinco'ob ca'achi: Esbón, Uzi, Uziel, Jerimot yéetel Iri, 
tuláacalo'obe' jo'ol poolo'ob yéetel xiixib máaco'ob u ti'al j ba'atel. U xooquil u 
láaktzililo'obe' cu kuchul veinti dos mil treinta yéetel can túul máaco'ob. 
8U paalal Bequere', tu kaaba'intajo'ob Zemira, Joás, Eliezer, Elioenai, Omri, 
Jerimot, Abías, Anatot yéetel Alamet. Tuláacalo'obe', u paalal Bequer, 
9U xooquil u láaktzililo'ob u ch'i'ibalo'ob yéetel u nuuquilo'obe', veinte mil 
docientos aj ba'atelo'ob jach xiixib máaco'ob ca'achi. 
10U paal Jediaele', tu kaaba'intaj Bilhán. U paalal Bilhane' tu kaaba'intajo'ob 
Jeús, Benjamín, Aod, Quenaana, Zetán, Tarsis yéetel Ahisahar. 
11tuláacalo'obe', u ch'i'ibalo'ob Jediael, u nuuquilo'ob u yototchnáalo'ob, cu 
dzo'ocole' sen xiixib máaco'ob mu'uka'ano'ob u ti'al j ba'atel. Cu kuchul ca'ach 
diecisiete mil docientos u j xiibilo'ob. 
12U paalal Hire' tu kaaba'intajo'ob Sufam yéetel Hufam. U paal Ahere' tu 
kaaba'intaj Husim. 

U ch'i'ilancab Neftalí 

13U paal Neftalie' tu kaaba'intajo'ob Jahzeel, Guni, Jezer, yéetel Salum. 
Lelo'oba' u ch'i'ibalo'ob x Bilha. 

U ch'i'ilancab Manasés 

14U paalal Manasés j yanchaj ti' yéetel u x keech x siriail tu kaaba'intajo'ob 
Ariel yéetel Maquir, u taata Galaad. 

15Maquire', j dzo'oc u beel tu yéetel x Maaca, u x ch'upul paal u láaktzilil Hufam 
yéetel Sufam. U ca'a túul u paal Maquire' tu kaaba'intaj Zelofehad, chéen u x 
ch'upul paalal yanchaji. 
16X Maaca u yatan Maquire', yanchaj jun túul u paale' ca tu dzáa u kaaba'int 
Peres. U yíidzin Perese', tu kaaba'intaj Seres, u paalal Serese' tu kaaba'intajo'ob 
Ulam yéetel Requem. 
17Ulame', u paal Bedán. Lelo'oba' u paalal ca'ach Galaad u paal Maquir, u paal 
Manasés. 
18U x ch'upul íidzin Maquire', cu kaaba'intic ca'ach x Hamolequet, leti'e' u 
maama Isod, Abiezer yéetel Mahala. 
19U paalal Semidae' tu kaaba'intajo'ob Ahían, Siquem, Likhi yéetel Aniam. 

U ch'i'ilancab Efraín 

20-21U ch'i'ibalo'ob Efraín tu tzoolol síijico'obe', tu kaaba'intajo'ob Sutela, Bered, 
Tahat, Elada, Tahat, Zabad, Sutela. Ezer yéetel Elad u láak u paalal Efraine', j 
quíimsa'abo'ob tumen u cajnáalilo'ob Gad, tumen j bino'ob u toco'ob u 
wacaxo'ob. 
22Efraín u taataobe' tu okom óoltajo'ob ya'abcach kiino'ob, ba'ale' j taalo'ob u 
láaktzilo'ob u ti'al jóomsic u yóol. 
23Cu dzo'ocole' tu nupajubáa yéetel u yatane', ca x yo'omchaje', ca síijsa'ab jun 
túul u paal, ca tu dzaj u kaaba'int Bería, tumen ti' yaan ca'ach le loob tu 
yotocho'. 
24Seera u x ch'upul paal Beríae', tu beetaj u caajilo'ob Bethorón le yaan caabal 
lu'umo', yéetel Bethorón le yaan ca'anal lu'umo', tu beetaj xan Uzen-seera. 
25-27U ch'i'ibalo'ob Bería tu tzoolole', tu kaaba'intajo'ob Refa, Reset, Telah, 
Tahán, Laadán, Amiud, Elisama, Nun yéetel Josué. 
28U lu'umo'ob yéetel u caajalo'obe', tu kaaba'intajo'ob Betel; Naarán, tu tojil j 
lakin; Gezer tu tojil j chikin; yéetel Siquem tac Ayah; tuláacal le caajo'oba' 
yéetel u x péet caajilo'ob. 

29U ch'i'ibalo'ob Manasese', tu kabo'ob ca'ach yaan Bet-seán, Taanac, Meguido 
yéetel Dor, pa'ate' yéetel u x péet caajilo'ob. Te j cúuchilo'obo' j taalo'ob u 
ch'i'ibalo'ob José u paal Israel. 

U ch'i'ilancab Aser 

30U paalal Asere' tu kaaba'intajo'ob Imna, Isúa, Isúi, Bería yéetel x Sera u x 
ch'upul láako'ob. 
31U paalal Beríae', Heber yéetel Malquiel, u taata Birzavit. 
32Herbere' u taata Jaflet, Semer, Hotam yéetel x Súa, u x ch'upul láako'ob. 
33U paalal Jaflete' tu kaaba'intajo'ob Pasac, Bimhal yéetel Asvat. 
34U paalal Semer, u yíidzine', tu kaaba'intajo'ob Rohga, Jehúuba yéetel Aram. 
35U paalal Jotam, u yíidzine', tu kaaba'intajo'ob Zofa, Imna, Seles yéetel Amal. 
36U paalal Zofae' tu kaaba'intajo'ob Súa, Hernefer, Súal, Beri, Imra, 
37Beser, Hod, Sama, silsa, Itrán yéetel Beera. 
38U paalal Jefere' tu kaaba'intajo'ob Jefone, Pispa yéetel Ara. 
39U paalal Ula'e' tu kaaba'intajo'ob Ara, Haniel yéetel Rezia. 
40Tuláacal lo'oba' u ch'i'ibalo'ob Aser. U nuuquilo'ob u láaktzililo'ob, láaj xiixib 
máaco'ob, sen ka'abéeto'ob tu caajalo'ob. Tu pa'ate'ilo'obe', veintiseís mil u j 
xiibilo'ob nu'ucano'ob u ti'al j ba'atel. 

1 Crónicas 8 

U ch'i'ilancab Benjamín 

1Benjamine', u taata Bela, u yáax paal; Asbel u ca'a túul; yéetel Ahara, u yóox 
túul; 
2Noha u can túul, Rafa u cinco túulal. 
3U paalal Belae' tu kaaba'intajo'ob Adar, Gera, Abiud, 
4Abisúa, Naamán, Ahoa, 
5Gera Sefufán yéetel Hiram. 

6U paalal Aod u nuuquil u láaktzililo'ob, caja'ano'ob ca'ach tu caajil Geba, le j 
tojoch'inta'abo'ob tu lu'umil Manahate', tu kaaba'intajo'ob 
7Naamán, Ahías yéetel Gera, u taata Uza yéetel Ahiud, le máax j biso'obo'. 
8Saharaime', j yanchaj u láak ca'a túul u paalal tu lu'umilo'ob Moab, le ca j 
dzo'oc u p'atic u x ca'a túul atano'ob cu kaaba'intico'ob ca'ach x Husim yéetel x 
Baara. 
9Le paalal j yanchajo'ob ti' u túunben atan tu kaaba'intaj x Hodeso', tu 
kaaba'intajo'ob Jobab, Sibia, Mesa, Malcam, 
10Jeúz, Saquías yéetel Mirma. Lelo'oba' u paalalo'ob, leti'obe' u nuuquilo'ob u 
láaktzililo'ob. 
11Ti' x Husim u yatane', yanchaj ca'ach u paalal tu kaaba'intajo'ob Ahitob yéetel 
Elpaal. 
12U paalal Elpaale', tu kaaba'intajo'ob Heber, Misam yéetel Semed, le máax j 
beet u caajilo'ob Ono yéetel Lod, pa'ate' yéetel u x péet caajilo'ob; 
13Bería yéetel Sema, u nuuquilo'ob u láaktzililo'ob caja'ano'ob ca'ach Ajalón, 
leti'ob j áalcabans u j yúuchben cajnáalilo'ob Gat; 
14yéetel u yíidzino'ob Sasac yéetel Jeroham. 
15Zebadías, Arad Ader, 
16Micael, Ispa yéetel Johae', u paalal Bería. 
17Zebedías, Mesulam, Hisqui, Heber, 
18Ismerai, Jezlías yéetel jobabe', u paalal Elpaal. 
19Jaquim, Zicri, Zabdi, 
20Elienai, Ziletai, Eliel, 
21Adaías, Beraías, yéetel Simrate' u paalal ca'ach Simei. 
22Ispán, Heber, Eliel, 
23Abdón, Zicri, Hanán, 

24Hananías, Elam, Anatotías, 
25Ifdaías yéetel Peniele' u paalal ca'ach Sasac. 
26Samserai, Seharías, Atalías, 
27Jerasías, Elías yéetel Zicrie' u paalal ca'ach Jeroham. 
28Lelo'oba' u nuuquil ca'ach u láaktzililo'ob u ch'i'ibalo'ob ti' cajlajo'ob 
Jerusalene'. 

U ch'i'ilancab Saúl 
(1 Cr 9.35-44) 

29Tu caajil Gabaón cajacbal ca'ach Jehiel, u taata Gabaón. U yatane' tu 
kaaba'intaj x Maaca. 
30U paalale' tu kaaba'intajo'ob Abdón u yáax paal, zur, Cis, Baal, Ner, Nadab, 
31Gedor, Ahío, Zequer 
32yéetel Miclot, u taata Simea. Lelo'ob xana' cajacbalo'ob ca'ach Jerusalén je'el 
bix u láako'obe'. 
33Nere' u taata Cis, Cise' u taata Saúl, Saule', u taata Jonatán, Malquisúa, 
Abinadab yéetel Es-baal. 
34Jonatane', u taata Merib-baal u taata ca'ach Micaía. 
35U paalal Micaíae' tu kaaba'intajo'ob Pitón, Melec, Tarea yéetel Acaz. 
36Acaze' u taata ca'ach Joada, Joadae' u taata ca'ach Alemet, Azmavet yéetel 
Zimri; Zimrie' u taata ca'ach Mosa, 
37Mosae' u taata ca'ach Bina, u taata ca'ach Rafa, u taata ca'ach Elasa, u taata 
ca'ach Azel. 
38U paalal Azele', seiso'ob ca'achi, tu kaaba'intajo'ob: Azricam, Bocru, Ismael, 
Searías, Obadías yéetel Hanán. Lelo'oba' u paalal ca'ach Azel. 
39U paalal Ezec u yíidzine' tu kaaba'intajo'ob Ulam, u yáax paal; Jeús u ca'a 
túul, yéetel Elifelet u yóox túul. 

40u paalal Ulame', xiixib aj ba'atelilo'ob ca'achi, nu'ucano'ob ca'ach u ti'al j ch'iin 
yéetel x p'úunche'. Yanchaj ya'ab u paalalo'ob yéetel u yáabilo'ob, ciento 
cincuenta tu pa'ate'ilo'ob, tuláacalo'ob u ch'i'ibalo'ob Benjamín. 

1 Crónicas 9 

1Beyo' tuláacal Israele' j dzíibta'ab u kaaba'ob tu ju'unilo'ob u ajawo'ob Israel. 
Máaxo'ob j luko'ob Babilonia u ti'al u suuto'ob Jerusalén 

(Neh 11.1-24) 

Ba'ale' u cajnáalilo'ob Judae', j bisa'abo'ob Babilonia tu yo'olal u kasa'anilo'ob. 
2Le máaxo'ob j yáax suunajo'ob u ti'al cajtal tu lu'umo'ob yéetel tu caajalo'obe', 
leti'ob le j israelitaob, le aj kiino'ob, le j leviob yéetel le u aj meyajilo'ob le 
kulnajo'. 
3Jerusalene', j cajlajo'ob u ch'i'ibalo'ob Judá, Benjamín, Efraín yéetel Manasés. 
4Ti' u ch'i'ibalo'ob Judae': Utai u paal Amiud, u paal ca'ach Omri, u paal ca'ach 
Imri, u paal ca'ach Bani, taalaja'ano'ob ti' u ch'i'ibalo'ob fares u paal Judá. 
5Silonitaob: Asaías u nojochil u paalal. 
6Ti' u ch'i'ibalo'ob Zerae': Jeuel yéetel u láaktzilo'ob, seicientos máaco'ob. 
7Ti' u ch'i'ibalo'ob Benjamine': Salú u paal Mesulam, u paal Hodavías, u paal 
Asenúa; 
8Ibneías, u paal Jeroham; Ela u paal Uzi, u paal Micri; Mesulam, u paal Sefatías, 
u paal Reuel, u paal Ibneías. 
9U láaktzilo'ob ti' u jejeláas ch'i'ibalo'obe', novecientos cincuenta yéetel seis, 
tuláacalo'ob u nuuquil láaktzililo'ob. 
10Ti' aj kiinobe': Jedaías, Joiarib, Jaquín, 
11Azarías, u paal hilcías, u paal Mesulam, u paal Sadoc, u paal Meiarot, u paal 
Ahitob, u nojchil u yotoch Ku; 
12Adaía, u paal Jeroham, u paal Pasur, u paal Malquías; Masai, u paal Adiel, u 
paal Jazera, u paal Mesulam, u paal Mesilemit, u paal Imer; 

13pa'ate' yéetel u láaktzilo'ob mil seicientos sesenta u nuuquil láaktzililo'ob, j 
xiibo'ob nu'ucano'ob u ti'al u meeyjul u kulnaj Ku. 
14J leviobe': Semaías u paal Jasub, u paal Azricam, u paal Asabías, tu láaktzilil 
Merari; 
15Bacbacar, Heres, Galal yéetel Matanías u paal Micaía, u paal Zicri, u paal 
Asaf; 
16Obadías u paal Semaías, u paal Galal, u paal Jedutún; Berequías u paal Asa, 
u paal Elcana, le cajlajo'ob tu x péet caajilo'ob j netofatitaob. 
17Aj canan jool najo'ob: Salum, Acub, Talmón, Ahimán. Salum u sucu'uno'obe' 
leti' ca'ach u nojocho'ob 
18Tac bejela'a' leti' in aj canan u jool najil ajaw le yaan j lakino'. Lelo'oba' leti' 
u aj canan jool najilo'ob u cúuchil u je'elel le j levitaobo'. 
19Salum, u paal Coré, u paal Ebiasaf, u paal Coré yéetel u láaktzilo'ob j 
coreilo'obe', leti'ob ca'ach canantic u jool najil le quili'ich najo' je'el bix úuch 
ca'ache' u máanja'an ch'i'ibalo'obe' tu canantajo'ob u jool najil u cúuchil u je'elel 
u caajal Yuumtzil. 
20Úuch ca'ache', Finees u paal Eleazar u nojchilo'ob. ¡Yuumtzil bíin yanac tu 
yéetel! 
21Zacarías u paal Meslemíase', leti' ca'ach u aj canan jool najil u noj Paselil u 
yúuchul much'tal yéetel Ku. 
22Le aj canan jool najo'ob yéeya'ano'ob ca'acho', docientos doceob ca'ach je'el 
bix dzíibta'anil u kaaba'ob ti' le caajo'ob tu'ux cajnáalo'obo'. David yéetel 
Samuel le aj bóobate', leti'ob j dza'ob u beeto'ob le meyajo', tumen leti'obe' ma' 
kabéet u ch'úucta'alo'obi'. 
23Leti'ob yéetel u paalalo'obe' cu yáanticuba'ob u canáanto'ob u jool najil u 
yotoch Yuumtzil, le quili'ich najo'. 
24Yaan ca'ach aj canan jool najo'ob tu can ti'itzil: j lakin yéetel j chikin, j xaman 
yéetel j noojol. 

25U láaktzilo'ob cajnáalo'ob ti' le mejen caajo'obe', cu taalo'ob ca'ach áantico'ob 
ti' jun yáam meyaj buul siete kiino'ob. 
26Ba'ale' le u can túul u nuuquil le aj canan jool najo'obo', j leviobo', mantadz 
táan u canano'ob, cu canantico'ob ca'ach x káasab najo'ob, yéetel u ayikalil u 
kulnaj Junab Ku. 
27Cu máansico'ob ca'ach buul áakab tu bakpach kulnaj, tumen leti'ob canantic 
yéetel leti'ob je'ic u jool najilo'ob kulnaj ja'atzcab kiino'ob. 
28Dze'edzec ti' leti'obe', cu canantico'ob ca'ach u nu'uculilo'ob kultaj, unaj ca'ach 
u xoquico'ob u ti'al u jóokesico'ob bey xan u ti'al u yoquesico'ob. 
29U láak jun jaatze' leti'ob ca'ach canantic u láak nu'uculo'ob yéetel quili'ich 
nu'uculo'obo', bey xan le juuch'o', le vinoo', le aceiteo', le poomo' yéetel j 
qui'iboc ba'alo'obo'; 
30dze'edzec ti' le aj kiino'obo' leti'ob máakant le qui'iboc ja'obo', 
31jun túul j Leví cu kaaba'intic Matatías u paal Salum j coreile', leti' ca'ach beetic 
sáamsamal u waajilo'ob ti'ibil óolal. 
32Dze'edzec ti' u láako'ob j coatitaobe', leti'ob máakantic ca'ach le quili'ich waaj 
cu tzo'olol tu kiinil sábado. 
33Yaan xan ca'ach aj kaayo'ob, u nuuquil u láaktzililo'ob j levi'ob cajnáalo'ob 
ca'ach tu káasab najilo'ob le kulnajo', ma'ateech u beetico'ob ca'ach u láak 
meyaj, tumen buul kiin yéetel buul áakab cu meyajo'ob kulnaj. 
34Lelo'oba', u nuuquil u láaktzililo'ob le j leviobo', tu tzoololil u ch'i'ibalo'ob, le 
cajnáalo'ob Jerusaleno'. 

U láaktzililo'ob Saul 
(1 Cr 8.29-40) 

35Tu caajil Gabaón cajacbal ca'ach Jehiel, u taata Gabaón. U yatane' tu 
kaaba'intaj x Maaca. 
36U paalale' tu kaaba'intajo'ob Abdón u yáax paal; zur, Cis, Baal, Ner, Nadab, 
37Gedor, Ahío, Zacarías yéetel Miclot 

38u taata Simeam. Lelo'ob xana' cajacbalo'ob ca'ach Jerusalén je'el bix u 
láaktzilo'obe'. 
39Nere' u taata Cis, Cise' u taata Saúl, Saule', u taata Jonatán, Malquisúa, 
Abinadab yéetel Es-baal. 
40Jonatane', u taata Merib-baal u taata Micaía. 
41U paalal Micaíae' tu kaaba'intajo'ob Pitón, Melec, Tarea yéetel Acaz. 
42Acaze' u taata Jara, Jarae' u taata Alemet, Azmavet yéetel Zimri; Zimrie' u 
taata Mosa, 
43bey xan Mosae' u taata Bina, u taata Rafa, u taata Refatías, u taata Elasa u 
taata Azel. 
44U paalal Azele', seiso'ob ca'achi, tu kaaba'intajo'ob: Azricam, Bocru, Ismael, 
Searías, Obadías yéetel Hanán. Lelo'oba' u paalal Azel. 

1 Crónicas 10 

Saul yéetel u paalalo'obe' cu quíimilo'ob ich ba'atel 
(1 S 31'1-13) 

1Le j filisteobo' j líiko'ob u ba'atelto'ob Israel, le j israelitaobo' j áalcabnajo'ob 
tu táano'ob, tumen ya'ab ti'obe' j quíimo'ob tu pu'uquil Gilboa. 
2Le j filisteobo', j bino'ob u ch'a'apachto'ob Saúl yéetel u paalal, ca tu 
quíimsajo'ob Jonatán, Abinadab yéetel Malquisúa. 
3Cu dzo'ocole', tuláacalo'ob j bino'ob u ba'atelto'ob Saúl; ca j chucpachta'ab 
tumen le aj ba'atelo'obo', ca j dzo'ono'ob yéetel x julte', ca j beeta'ab loob ti'ob. 
4Bey túuno', tu ya'alaj ti' u palitzil máax canantic u nu'uculo'ob u ba'atel: Jóokes 
a máascabe', ca a póot lomten tu yéetel, tu yo'olal ma' u taal le ma' ocsaj óolo'ob 
u quíimseno'ob u ti'al ca u che'ejteno'ob. Ba'ale' u palitzile' ma' tu yóoltaj u póot 
lomti', tumen sen sajachaji. Saúl túune', tu ch'a'aj u máascabe', ca tu 
nóocch'intajubáa tu yóokol. 
5Le ca tu yilaj le palitzil dzo'oc u quíimil Saule', tu nóocch'intajubáa xan tu 
yóokol u máascabe', ca j quíimi. 

6Ti' le kiino', bey úuchic u quíimil Saúl yéetel tu yóox túulal u paalal, yéetel 
tuláacal u láaktzililo'ob. 
7Le ca tu yilaj le j israelitaob cajnáalo'ob te j táax kóom dzo'oc u púudzul le aj 
ba'atelo'ob bey xan dzo'oc u quíimil Saúl yéetel u paalale', tu p'atajo'ob u 
caajalo'obe', ca j púudzo'ob xan. Le j filisteob túuno', j kucho'obe', ca j p'áato'ob 
cajtali'. 
8Tu láak kiin le ca j bin le j filisteob u ch'a'ob le ba'ax yaan ti' le quimeno'obo', 
tu nactáantajo'ob Saúl yéetel u yóox túul paalal jayacbalo'ob tu pu'uquil Gilboa. 
9Tu pitajo'ob túun u nooke', ca tu bisajo'ob u pool yéetel nu'uculo'ob u ba'atel, 
ca tu túuchi'itajo'ob aj bisaj t'aano'ob u ti'al bisic u péectzilil ti' tuláacal u 
lu'umilo'ob filistea bey xan ti' u caajilo'ob yéetel ti' u kuob. 
10Cu dzo'ocole', j dzaab u nu'uculo'ob u ba'atel Saúl tu kulnaj u kuobe', ca j 
ch'uyquinta'ab u pool tu kulnaj Dagón. 
11Le ca tu yojéeltajo'ob u cajnáalilo'ob Jabes tu lu'umil Galaad ba'ax tu beetaj 
le j filisteob yéetel Saulo', 
12tu jun p'éelcuntajo'ob u tuuculo'ob le j xiixib máaco'obo', ca tu ch'a'ajo'ob u 
wíinclilo'ob Saúl yéetel u paalale', ca tu bisajo'ob Jabes. Tu mucajo'ob yáanal 
jun cúul béec. Cu dzo'ocole', j su'ukinajo'ob siete kiino'ob. 
13Bey úuchic u quíimil Saúl tu yo'olal u kasa'anilo', tumen j kebanchaj úuchic 
u x ma' u'uyaj t'antic ba'axo'ob u ya'almaj Yuumtzil, bey xan tumen j bin káat 
chi' ti' jun túul x wáay 
14iquil tu dzáajilac Yuumtzil jun tzéelil. Bey túuno' Yuumtzile' tu lukesaj u 
cuxtale', ca tu kubaj u ajawil ti' David u paal Isaí. 

1 Crónicas 11 

Davide' cu méektáantic u caajilo'ob Israel yéetel Judá 
(2 S 5.12-5) 

1Tuláacal le j israelitaob tu much'ajuba'obe', ca j bino'ob j t'aan tu yéetel David 
tu caajil Hebrón. Te'elo' tu ya'alajo'ob ti': To'one' t éet ki'ikelech, 

2tumen quex Saúl ca'ach c ajawe', teech nu'uctic ca'ach u aj ba'atelo'ob Israel. 
Cu dzo'ocol xane' Yuumtzile' tu jalach t'antaj ti' teech bíin a beet a méektáanil 
tu caajil Israel. 
3Bey túuno' tuláacal u nuuquilo'ob Israele', j bino'ob j t'aan tu yéetel David tu 
caajil Hebrón, ca tu beetaj jun p'éel nup t'aan tu yéetelo'ob, ca tu dzaj Yuumtzil 
aj jaajcunajil. Leti'ob túune' tu jun páaycuntajo'ob David u ti'al u ajawtal Israel, 
je'el bix u séebch'ichtmail Junab Ku tu chi' Samuele'. 

Davide' cu ch'aic u tuulumil Sión 
(2 S 5.6-10) 

4David tu yéetel tuláacal le j israelitaobo' j bino'ob Jerusalén cu kaaba'intic xan 
Jebús. Le jebusilo'obo', u cajnáalilo'ob ca'ach le cúuchilo', 
5ca tu ya'alajo'ob ti' David: Teche' ma' bíin páatchajac a wocol waye'. Ba'ale' 
Davide' tu ch'a'aj u tuulumil Sión, kaj óola'an bejela'e' bey u Caajil David. 
6Davide' tu ya'alaj ca'achi: Le máax bíin u yáax léecs u ba'ateltic le jebuseobo', 
leti' bíin in dzáa u beet u náacomil. Joab u paal x Sarviae', leti' tu yáax léeques, 
ca j dzaab u beet náacomil. 
7Cu dzo'ocole', j cajlaj David te j tuulumo'; let o'olal j dzaab u kaaba'int u Caajil 
David. 
8Ca tu beetaj David le caaj yaan tu bakpacho', líikbal tu níixile', tac tuláacal u 
bakpacho'ob. Joab dzo'ocbes le caajo'. 
9Davide', xi'ic u bin u mu'uka'antal, Yuumtzil máax ti' yaan tuláacal páajtalile', 
ti' yaan tu yéetele'. 

U j xiixib máaquilo'ob u aj ba'atelo'ob David 
(2 S 23.8-39) 

10Lelo'oba' u asab xiixib máaquilo'ob u aj ba'atelo'ob David, leti'ob j 
mu'uka'anquint u ajawil, leti'ob pa'ate' yéetel le j israelitaobo', tu beetajo'ob u 
ajawtal je'el bix tu ya'alajilac Yuumtzil ti' Israele'. 

11Lelo'oba' u kaaba'ob u asab xiixib máaquilo'ob u aj ba'atelo'ob David: 
Jasobeam u paal Hacmoni, u nojochil le óox túul asab j xiixib máaco'obo', jun 
téene' tu quíimsaj trecientos máaco'ob yéetel u x lóomte'. 
12Cu dzo'ocole', Eleazar u paal Dodo, ahohita, leti' u láak jun túul ti' le asab j 
xiixib máaco'obo'. 
13Tu láakintaj David Pasdamim, le kiin tu much'ajuba'ob le j filisteob j ba'atelo'. 
Te'elo', yaan ca'ach jun p'éel u x péet paachil cebada, le ca j púudz le j 
israelitaob tu táan le j filisteobo', 
14leti'e' j wa'alaj tu chúumuc le coolo', ca tu tocaj, tumen tu pa'aj u muuk le j 
filisteobo'. J dzaab ti' tumen Yuumtzil jun p'éel nojoch pa'a muuk. 
15Jun tene', óox túul ti' le treinta j xiixib máaco'obo', j bino'ob j suytuun u 
núuptáantuba'ob tu yéetel David tu áactunil Adulam. U aj ba'atelo'ob le j 
filisteobo', ti' je'elecbalo'ob ca'ach tu táax lu'umil Refaime'. 
16Davide' ti' yaan ca'ach ich tuulume', u aj ba'atelo'ob ca'ach le j filisteobo' ti' 
yano'ob ca'ach Belene'. 
17Davide' tu ya'alaj ba'ax u dzíibolal: ¡Quexi'i wa máax ca u dzáa ti' teen in wuk 
u ja'il le ch'e'en yaan tu jool u caajil Beleno'! 
18Le óox túul jach j xiixib máaco'ob túuno', j ooco'ob tu'ux jelecbal le j 
filisteobo', ca tu jóokeso'ob ja' ti' le ch'e'en yaan tu jool u caajil Beleno', ca tu 
bisajo'ob ti' David. Ba'ale' leti'e' ma' tu yóoltaj u yuki', ba'ale' tu wecaj u ti'al 
ti'ibil óolal ti' Yuumtzil, 
19ca tu ya'alaj: ¡Ma' u yóoltic Ku ca in wuke'! ¡tumen lelo' u tojol u ki'ikel le j 
xiibo'ob tu nadzajuba'ob tu chi' quíimil u ti'al u taasico'ob ti' teen in wukej! Ma' 
tu yóoltaj u yuki'. Le nojoch ba'ala' leti' le óox túul xiixib máaco'ob j beeto'. 
20Abisai u sucu'un Joab u paal x Sarviae', leti' ca'ach u nojochil le treinta j xiixib 
máaco'obo'. Jun téenaque', tu ba'ateltaj trecientos j xiibo'ob yéetel u x lóomte', 
ca tu quíimsajo'ob. Bey tu náajaltilac u nojoch ba'alil ichil le treinta j xiixib 
máaco'obo', 



1012 

 

Biblia Maya 
© 1992, Sociedades Bíblicas Unidas. 

 

 
 

 

21ca tu kamaj asab ya'ab tziiquil ti' leti'ob, u beeticubáa u noojocho'ob. Ba'ale' 
ma' béeychaj je'ebix le óox túulo'obo'. 
22Benaía u paal Joyada j Cabseelil, jun túul j xiixib máac tu beetaj ya'abcach 
ba'alo'ob ma' bíin tu'ubsaco'obi'. Leti' quíims tu ca'a túul paalal Ariel j moabil. 
Jun téenac táan u káaxal ye'ebe', j ooc u ta'acbesubáa tu yáanal jun p'éel 
sajcabe', ca tu quíimsaj jun túul león. 
23Tu quíimsaj xan jun túul j egipcio sen ca'anal u baaquel, cu p'isic ca'ach ca'a 
p'éel metros ca tac táancoch, u machmaj u x lóomte' bey u x cayche'il u 
sacalta'al nooke'. Benaíae' tu puljubáa tu yóokol yéetel jun p'éel che', ca tu tocaj 
u x lóomte' tu kabe', ca tu quíimsaj tu yéetel. 
24Le ba'ax tu beetaj Benaía u paal Joyadao', tu beetaj u náajaltic tziiquil ichil 
le treinta j xiixib máaco'obo'; 
25tu kamaj tziiquil asab ti'ob, ba'ale' ma' tu quetaj le yáax óox túulo'. Davide' tu 
dzaj tu táan le aj ba'atelo'ob canantico'. 
26Ichil le treinta j xiixib máaco'obo', ti' yano'ob ca'ach: Asael u yíidzin Joab; 
Elhanán, u paal Dodo j Belenil; 
27Samot j harodil; Heles j paltita; 
28Ira, u paal Iques j tecoai; Abiezer, j anatotil; 
29Sibecai j husail; Ilai ahohitail; 
30Maharai j netofail; Heled u paal Baana, láili' j netofaile'; 
31Itai u paal Ribai, ti' u taalbal Gabaae', le yaan tu lu'umilo'ob Benjamine'; 
Benaía j piratonil; 
32Hidai le cajnáal ca'ach tu xéel ja'il Gaas; Abdiel arbatitail; 
33Azmabet, j bahurimil; Eliaba j saalbonitail; 
34u paalal Jasén j gisonita; Jonatán u paal Sage j aritail; Elifal u paal Ur, 
35Ahíam u paal Sacar, j araitail xan; Elifal u paal Ur, 

36Hefer j mequeratitail; Ahías j pelonitail; 
37Hezrail j carmelil; Naarai, u paal esbai; 
38Joel u sucu'un Natán; Mibhar j hagrail; 
39Selec j amonitail; Naharai j berotil u aj áantaj Joab u paal x Sarvia; 
40Ira jatiril; Gareb jatiril, 
41Urías j hititail; Zabad u paal Ahlai; 
42Adina u paal Siza, j rubenita u nojoch j rubenitaob, yanchaj treinta máaxo'ob 
láakintic; 
43Hanán u paal Maaca; Josafat j mitnitail; 
44Uzías j astarotil; Sama yéetel Jehiel, u paalal Hotam, ti' u taalbal Aroere; 
45Jediael u paal Simri Joha u sucu'un le j tizitail; 
46Eliel j mahanailil; Jerebai yéetel Josabía, u paalal Elnaam; Itma, j moabil; 
47Eliel, Obed yéetel Jaasiel, j sobailo'ob. 

1 Crónicas 12 

U aj ba'atelo'ob David 

1Ca'aliquil tojolch'inta'an David tu táan Saúl u paal Cise', jun múuch' xiixib aj 
ba'atelo'ob le bíin u beeto'ob u yéet ba'atelo'obe', j bino'ob u nupuba'ob tu yéetel 
tu lu'umil Siglag. 
2Le aj ba'atelo'oba' u ch'a'amajo'ob ca'ach u x p'úunche'ob, cu páajtal u 
ch'iino'ob yéetel yúuntune', cu páajtal xan u ch'iino'ob yéetel x p'úunche', je'el 
bixaque' yéetel u x no'oj kabo'ob wa yéetel u x dzíic kabo'ob. Leti' lelo'ob 
ca'acha': ichil u láaktzilo'ob Saúl tu ch'i'ibalo'ob Benjamine': 
3Ahiezer, u nojochilo'ob, yéetel Joás, u paalal Sama j gabaonitaob; Jeziel yéetel 
Pelet u paalal Azmavet; Beraca yéetel Jehú, u cajnáalilo'ob Anatot; 
4Ismaías j gabaonita, jun túul ti' le treinta jach xiixib máaco'obo', leti' u 
noojocho'ob; Jeremías, Jahaziel, Johanán, Jozabad, j gederail, 

5Eluzai, Jerimot, Bealías, Semarias; Sefatías, j arufita; 
6Elcana, Isías, Azareel, Joezer yéetel Jasobeam, j coreitaob; 
7yéetel Joela', yéetel Zebadías, u paalal Jeroham j Gedoril. 
8U ch'i'ibalo'ob Gade', j máan xan dze'edzec u j xiibilo'ob tu tzéel David 
ca'aliquil ti' yaan te j tuulum yaan x tocoy lu'umo'. Leti'ob ca'ache', j xiixib 
máaco'ob, ca'anbesa'ano'ob u ti'al j ba'atel, u ch'a'amajo'ob xan u chimalo'ob 
yéetel u x lóomte'ob. Beyo'ob ca'ach leóono'ob cu yáalcabo'ob j káax tu paach 
quéeje'. 
9Leti'obe' cu kaaba'intico'ob ca'ach, Ezer, yáax jun túul; Obadías u ca'a túul; 
Eliab u yóox túul; 
10Mismana u can túul; Jeremías u cinco u túulul; 
11Atai u seis u túulul; Eliel u siete u túulul; 
12Johanán u ocho u túulul; Elzabab u nueve u túulul; 
13Jeremías u diez u túulul, yéetel Macbanai u once u túulul. 
14Le u ch'i'ibalo'ob Gada' u náacomilo'ob aj ba'atelo'ob. chéen jun túul u 
chichanil ti'obe', cu ba'atel je'el bix u ba'atel cien máaco'obe', u nojochile', cu 
ba'atel bey je'el bix u ba'atel mil máaco'obe'. 
15Leti'ob máaxo'ob j ch'act u áalcab ja'il Jordán, tu kiinilo'ob ja'aja'al ti' le 
kiino'obo' yiyibqui ca'ach yéetel ja', ca tu yáalcabansajo'ob le máaco'ob yano'ob 
te j táax kóom lu'um yaan j lakin yéetel j chikino'. 
16Dze'edzec xan u j xiibilo'ob u múuch' cajtalilo'ob Benjamín yéetel Judae', j 
bino'ob u much'uba'ob tu yéetel David te j tuulumo'. 
17Davide' jóok u ti'al kamico'obe' ca tu ya'alaj ti'ob: Wa táan a taale'ex yéetel 
utzil, ti'al a wáantiquene'exe', quin kamique'ex tu jaajil in wóol; ba'ale' wa táan 
a taale'ex yéetel u tuuculil a kubiquene'ex ti' in aj p'eeco'ob quex mix ba'al kaas 
in beetmaje', ¡ila'ac tumen u Ku c máanja'an ch'i'ibalo'ob ca u jadze'ex! 

18Amasai u nojoch le treintao' tu yo'olal ch'a'an tumen pixano', tu ka'am a'alaj: 
¡David u paal Isaí, xi'ic utzil ti' teech! ¡Ti' teche' Yanac jéedzel! ¡Yanac jéedzel 
ti' teech yéetel ti' máaxo'ob áantiquech, tumen Kue', dzo'oc u yáantiquech! J 
ka'amo'ob tumen Davide', ca j dzaabo'ob ichil u nuuquilo'ob le aj ba'atelo'obo'. 
19Bey xan dze'edzec u ch'i'ibalo'ob Manasese', j máano'ob tu tzéel David le kiin 
j bin cajtal ichil le j filisteob u ti'al u ba'atel tu yéetel Saúl. Quex tumen Davide', 
ma' páatchaj u yáantic le j filisteobo', tumen u méektáanilo'obe', tu 
much'ajuba'obe', ca tu beetajo'ob u suut tu'ux cajacbal, tumen tu ya'alajo'ob: 
¡Bíin u kubo'on u ti'al u máan tu tzéel Saúl u dzuulil! 
20U j xiibilo'ob u ch'i'ibalo'ob Manasese' tu much'ajuba'ob tu tzéel David le ca j 
bin Siglague', tu kaaba'intajo'ob Adnas, Jozabad, Jediael, Micael, Jozabad, Eliú 
yéetel Ziletai, u náacomilo'ob u aj ba'atelilo'ob Manasés. 
21Lelo'oba', tu yáantajo'ob David tu táan u aj ba'atelo'ob, tumen jach xiixib 
máaco'ob u ti'al j ba'atel, j kucho'ob u beetuba'ob u nuuquilo'ob le aj 
ba'atelo'obo'. 
22Sáamsamal ca'ach u kuchul u láak j xiibo'ob u ti'al áantic David, j kuch u 
much'quintic ya'ab aj ba'atelo'ob, jach tu jaajil jun múuch' mu'uka'an aj 
ba'atelo'ob. 

U aj ba'atelo'ob David 

23U pa'ate'il le aj ba'atelo'ob chuca'an u nu'ucul u ba'atelo'ob tu much'ajuba'ob 
tu yicnal David tu caajil Hebrón, u ti'al u kubo'ob ti' David u ajawil Saúl, je'el 
bix u ya'almajil Yuumtzilo'. 
24Ti' u ch'i'ibalo'ob Judae', Seis mil ochocientos j xiibo'ob u ch'a'amajo'ob u 
chimalo'ob yéetel u x lóomte'ob, chuca'an u nu'ucul u ba'atelo'ob. 
25Ti' u ch'i'ibalo'ob Simeone', siete mil cien aj ba'atelo'ob jach xiixib máaco'ob, 
chuca'an u nu'ucul u ba'atelo'ob. 
26Ti' u ch'i'ibalo'ob Levie', cuatro mil seiscientos, 

27yéetel u láak tres mil setecientos ti' u láaktzililo'ob Aarón, Joyada u 
noojocho'ob, 
28beyxan Sadoc jun túul j táanquelem aj ba'atel xiixib máac yaan veintidós u 
nuuquilo'ob aj ba'atelo'ob ichil u láaktzililo'ob. 
29Ti' u ch'i'ibalo'ob Benjamín, láili' u láaktzililo'ob Saule', tres mil j xiibo'ob, tac 
ti' le kiino' asab ya'ab ti'ob ma' dza'ob jun tzéelil Sauli'. 
30Ti' u ch'i'ibalo'ob Efraine', veinte mil ochocientos xiixib aj ba'atelo'ob nucuch 
ba'alo'ob ichil u múuch' láaktzililo'ob. 
31Ti' u ch'i'ibalo'ob Manasese', dieciocho mil j xiibo'ob, j a'ala'ab ti'ob ca xi'ico'ob 
u culquinto'ob David u ti'al u beet u ajaw. 
32Ti' u ch'i'ibalo'ob Isacare', docientos u nuuquil aj meyajo'ob nu'ucano'ob u ti'al 
u yilo'ob ba'ax unaj u beeta'al Israel yéetel tuláacal le j xiibo'ob yaan u ti'al 
meyajtico'obe'. 
33Ti' u ch'i'ibalo'ob Zabulone', cincuenta mil aj ba'atelo'ob u nu'ucbesmajuba'ob, 
yaan tuláacal u jejeláasil u nu'ucul u ba'atelo'ob, chuca'an u yóolo'ob u 
yáanto'ob David. 
34Ti' u ch'i'ibalo'ob Neftalie', mil u nuuquilo'ob yéetel treinta yéetel siete mil j 
xiibo'ob u ch'a'amajo'ob u x lóomte'ob yéetel u chimalo'ob. 
35Ti' u ch'i'ibalo'ob Dane', veintiocho mil seicientos aj ba'atelo'ob. 
36Ti' u ch'i'ibalo'ob Asere', cuarenta mil aj ba'atelo'ob nu'ucano'ob u ti'al j 
ba'atel. 
37Cu dzo'ocole' tu táanxel tzéelil Jordane', ciento veinte mil u j xiibilo'ob u 
ch'i'ibalo'ob Rubén yéetel Gad, yéetel u táancoch u ch'i'ibalo'ob Manasés u 
ch'a'amajo'ob tuláacal u jejeláasil u nu'ucul ba'atel. 
38Tuláacal le aj ba'atelo'oba', tu tzolajuba'obe', ca j bino'ob Hebrón tu jaajil u 
yóolo'ob u ti'al u culquinto'ob David u ti'al u ajawil Israel; cu dzo'ocole', tuláacal 
u chuucáan le j israelitaobo' tu tucultajo'ob xan tu jaajil u yóolo'ob tu 
culquintajo'ob David u ti'al u beet u ajawil. 

39J p'áato'ob tu yicnal David buul óox p'éel kiin táan u janalo'ob yéetel táan u 
yukulo'ob, tumen máakanta'ab ba'al u jaanto'ob tumen u yéet caajalo'ob. 
40Cu dzo'ocole', le máaxo'ob cajnáalo'ob tu tzéelo'ob tac u láaktzililo'ob Isacar, 
Zabulón yéetel Neftalio', tu bisajo'ob janal tu yóokol burro'ob, camello'ob, 
tzíimino'ob yéetel wacaxo'ob. Tu bisajo'ob u jejeláasil janalo'ob: Juuch' 
waajo'ob, pasas, vino, aceite, wacaxo'ob yéetel j tamano'ob; sen ya'ab ba'ax tu 
bisajo'ob tumen yaan ya'abcach qui'imac óolal Israel. 

1 Crónicas 13 

Davide' cu tucultic u bisic u ba'asche' Yuumtzil tu caajil Jerusalén 

1Davide' j t'aanaj yéetel tuláacal u nuuquil u aj ba'atelo'ob, 
2cu dzo'ocole' ca tu ya'alaj ti' tuláacal u caajil Israel: Wa ca tucultique'ex 
ma'alobil yéetel wa cu yóoltic Yuumtzile', co'one'ex túuxtic a'albil ti' c éet 
lu'umilo'ob p'aatalo'ob tac bejela'a' táanxel cúuchilo'ob tu lu'umil Israel bey xan 
ti' tuláacal aj kiino'ob yéetel j leviob le yano'ob tu caajalo'ob yéetel tu lu'umil 
tu'ux cu tzéentico'ob u wacaxo'obe', ca c a'al ti'ob ca u much'uba'ob t éetel, 
3u ti'al ca c taase'ex u ba'asche' c Ku, tumen líikbal tu kiinilo'ob Saule', tuba'an 
ti' to'one'ex. 
4Tuláacal le caajo' tu éejemtaj ca beeta'ac beyo', tumen tu tucultajo'ob ma'alob 
le ba'ax j a'ala'abo'. 

Davide' u káat u bis u ba'asche'il Yuumtzil 
(2 S 6.1-11) 

5Davide' tu much'quintaj Israel líikbal Sijor tu jáal u xuul Egipto tac u yocbal 
Hamat, u ti'al u lukesic u ba'asche' Ku Quiriat-jearim. 
6Cu dzo'ocole', láakinta'an tumen tuláacal Israele', j na'ac Quiriat-jearim, cu 
kaaba'intic xan Baala le yaan tu lu'umil Judao', u ti'al u lukesic te j cúuchilo' u 
ba'asche' Ku, u cúuchil tu'ux cu ch'a'a chi'ita'al u kaaba' Yuumtzil, le yaan u 
jalach káanche', yóokol le Querubino'obo'. 
7J dzaab le ba'asche' tu yóokol jun p'éel túunben bolano', ca j lukesa'ab tu 
yotoch Abinadab. Uza yéetel Ahío u ti'al u canantic ca'ach u bin le bolano'. 

8Ca'aliquile', David yéetel tuláacal Israele', táan ca'ach u bin u kaayo'ob yéetel 
u yóokoto'ob tu jaajil u yóolo'ob tu táan le ba'asche' je'el bix u bin u yúuchul u 
paaxil le arpaobo', salteriob, pandero'ob, platillo'ob yéetel trompetaob. 
9Le ca j kucho'ob ti' le cúuchil kaj óola'an bey u Era Quidone', Uzae' tu tich'aj 
u kab u ti'al u machic le ba'asche'o' tumen j t'óochpaj le wacaxo'obo'. 
10Ba'ale' Yuumtzile', j p'u'uj tumen tu tich'aj u kab Uza u ti'al u machic le 
ba'asche'o', ca tu lukesaj u cuxtal tu táan, jach te j cúuchilo'. 
11Davide' j p'u'uj úuchic u lukesa'al u cuxtal Uza, let o'olal tu dzaj u kaaba'int 
Perez-uza le cúuchilo', lelo' leti' u kaaba' tac bejela'e'. 
12Ti' le kiino' Davide' tu sen ch'a'aj sajaquil tu táan Kue', ca tu ka'am a'alaj: Mix 
in tucultic in bisic u ba'asche' Ku. 
13Ma' tu bisaj u ba'asche' Ku tu Caajil Davidi', ba'ale' tu ya'alaj ca bisa'ac tu 
yotoch Obed-edom, jun túul u j xiib sijnal Gat. 
14U ba'asche' Kue', j p'áat óox p'éel winalo'ob tu yotoch Obed-edom, Yuumtzile', 
tu qui' t'antaj u láaktzilil Obed-edom yéetel tuláacal ba'ax yaan ti'. 

1 Crónicas 14 

Irame' cu túuxtic aj bisaj t'aano'ob ti' David 
(2 S 5.11-12) 

1Iram u ajawil Tiroe', tu túuchi'itaj aj bisaj t'aano'ob ti' David, tu túuxtaj j men 
pako'ob yéetel j póol che'ob, tu bisajo'ob kuulche'ob u ti'al u beetico'ob u jalach 
naj. 
2David túune' tu na'ataj dzo'oc u jedzcunta'al u méektáan tu lu'umil Israel, 
tumen dzo'oc u beeta'al u bin utzil ti' u ajawil tu caajil Israel. 

U láak u paalal David 
(2 S 5.13-16; 1 Cr 3.5-9) 

3Davide' j yanchaj u láak u yatano'ob Jerusalene', ca j síij u láak u j xibil paalal 
yéetel u x ch'upul paalal. 
4Le paalal j síijo'ob tu caajil Jerusaleno' tu kaaba'intajo'ob: Samúa, Sobab, 
Natán, Salomón, 

5Ibhar, Elisúa, Elpelet, 
6Noga, Nefeg, Jafía, 
7Elisama, Eliada yéetel Elifelet. 

Davide' cu pa'ic u muuk j le filisteobo' 
(2 S 5.17-25) 

8Le ca tu yojéeltajo'ob le j filisteob dzo'oc u culquinta'al David u ti'al u ajawint 
Israele', tu dzajuba'ob u caxto'ob; ba'ale' Davide' tu yojéeltaj, ca jóok u 
núuptáanto'ob. 
9Le j filisteobo', ca j ooco'ob tu táax lu'umilo'ob Refaim. 
10Le t o'olale', Davide' j t'aanaj yéetel Yuumtzile' ca tu káat chi'itaj ti': ¿Je'el wa 
u páajtal in ba'ateltic le j filisteobo'? ¿Je'el a beetic in pa'ic u muuko'obe'? 
Yuumtzile' tu núucaj ti': Beet loob ti'ob, tumen je'el in beetic a pa'ic u 
muuko'obe'. 
11Davide' j na'ac Baal-Perazim, ca tu pa'aj u muuko'ob. Le t o'olal tu ya'alaj: Bey 
je'el bix u níiquil ya'abcach ja'e', bey úuchic u je'ic teen bej Ku ichil in aj 
p'eeco'ob. Ca j dzaab u kaaba'int le cúuchilo' Baal-perazim. 
12Le j filisteobo' tu p'atajo'ob xan jayacbal u kuobe', ca j túuxta'ab tóocbil tumen 
David. 
13Ba'ale' le j filisteobo', j ooco'ob tu ca'a téen tu táax lu'umil Refaim, 
14Bey túuno' Davide' j t'aanaj tu ca'a téen yéetel Kue', ca núuca'ab ti' tumen Ku: 
Ma' a beetic loob ti'ob actáan, súut pachto'ob, le quéen kuchuquech tu yicnaal 
u che'ilo'ob le balsamo', ca loobiltico'ob cúulpachil. 
15Le quéen a wu'uy u yúuchul xíimbal tu yóokol u ku'uk le che'obo', pulabáa j 
ba'atel, tumen lelo', u chíicul ti' yanen actáan ti' teech u ti'al in loobiltic u aj 
ba'atelo'ob le j filisteobo'. 
16Davide' tu beetaj je'el bix a'ala'abic ti'o' ca tu pa'aj u muuk le j filisteob líikbal 
Gabaón tac Gezer, 

17bey túuno', j ojéelta'ab tuláacal le caajo'obo', ca j beeta'ab tumen Yuumtzil u 
ch'a'abal sajaquil ti' tumen tuláacal u múuch'ul le caajo'obo'. 

1 Crónicas 15 

Davide' cu bisic Jerusalén u ba'asche' Yuumtzil 
(2 S 6-12-23) 

1Davide' tu ya'alaj ca beeta'ac u yotocho'ob tu Caajil David, ca xan tu nu'ucbesaj 
jun p'éel cúuchil u ti'al u ba'asche' Ku ti' jun p'éel chuuybil naj tu wa'alcuntaj. 
2Ca tu ya'alaj túun: Le máax ma' j levitae', ma' unaj u bisic u ba'asche' Kui', 
tumen leti'e' tu yéeyaj le levitaob u ti'al bisico'ob u ba'asche' Yuumtzil yéetel u 
ti'al ca u meyajto'ob mantadz. 
3Cu dzo'ocole' tu much'quintaj tuláacal Israel tu caajil Jerusalén u ti'al u bisic 
u ba'asche' Yuumtzil te j cúuchil u nu'ucbesmajo'. 
4Tu much'quintaj xan u ch'i'ibalo'ob Aarón yéetel j levitaob. 
5Ti' u ch'i'ibalo'ob Coate' tu much'ajuba'ob ciento veinte: Uriel u j nojocho'ob 
yéetel u láaktzilo'ob. 
6Ti' u ch'i'ibalo'ob Merarie', docientos veinte: Asaías u noojocho'ob, yéetel u 
láaktzilo'ob. 
7ti' u ch'i'ibalo'ob Jersone' ciento treinta: Joel u noojocho'ob yéetel u 
láaktzilo'ob. 
8U ch'i'ibalo'ob Elisafane', docientos: Semaías u j nojocho'ob, yéetel u 
láaktzilo'ob. 
9U ch'i'ibalo'ob Hebrone', ochenta: Eliel u j nojocho'ob yéetel u láaktzilo'ob. 
10U ch'i'ibalo'ob Uziele', ciento doce: Aminadab u j nojocho'ob yéetel u 
láaktzilo'ob. 
11Cu dzo'ocole' Davide' tu t'anaj Sadoc yéetel Abiatar, aj kiino'ob yéetel j 
levitaob Uriel, Asaías, Joel, Eliel yéetel Aminadab, 

12ca tu ya'alaj ti'ob: Te'ex u chuun oquil u láaktzililo'ob levitaobe', utzquint a 
wanile'ex yéetel a láaktzile'ex, tu yo'olal u páajtal a bisique'ex u ba'asche' 
Yuumtzil, u Ku Israel te j cúuchil dzo'oc in nu'ucbesico'; 
13bey le yáax jun jeedzac ma' te'ex taasico', Yuumtzil c Kue' tu lukesaj u cuxtal 
dze'edzec ti' to'oni', tumen ma' t tucultaj bix unaj c beetiqui'. 
14Le aj kiino'ob yéetel j levitaob túuno', tu yutzquintaj u yanilo'ob u ti'al u 
páajtal u bisico'ob u ba'asche' Yuumtzil u Ku Israel. 
15Tu cúuchqueléembalto'ob tu katabche'ilo'ob je'el bix u ya'almajil Yuumtzil ti' 
Moisese'. 
16Tu ya'alaj xan David ti' u nuuquilo'ob le j levitaob ca u caxto'ob ichil u 
ch'i'ibalo'ob aj kaayo'ob u ti'al j paax yéetel qui' óolal u nu'uculo'ob paax je'el 
bix salteriob, arpaob, yéetel platillo'ob. 
17Le j levitaobo' tu dzajo'ob Hemán u paal Joel, bey xan Asaf u paal Berequías 
u láaktzil Hemán; ti' ichil u ch'i'ibalo'ob Merari yéetel u láaktzilo'obe', Etán u 
paal cusaías; 
18j dzaabo'ob xan dze'edzec u láaktzilo'ob le máaxo'ob yáax a'ala'abo', u ti'al ca 
meyajnaco'ob ichil u ca'a jaatz aj kaayo'ob: Zacarías, Jaaziel, Semiramot, 
Jehiel, Uni, Eliab, Benaía, Maasías, Matatías, Elifelehu, Micnías, yéetel xan u 
aj canan jool najilo'ob cu kaaba'intico'ob Obed-edón yéetel Jeiel. 
19Hemán, Asaf yéetel Etane', leti'ob ca'ach paxic platillo'ob bronce u caajo'ob. 
20Zacarías, Aziel, Semiramot, Jehiel, Uni, Eliab, Maasías yéetel Benaíae', yaan 
ca'ach u salteriob u ti'al u paaxo'ob je'el bix u pa'axal tumen le j elamitaob, 
21ca'aliquil Matatías, Elifelehu. Micnías, Obed-edom, Jeiel yéetel Azaríase', 
yaan ca'ach u arpaob u ti'al u paaxo'ob je'el bix u pa'axal tumen le j siminitaob, 
u ti'al u cáajsico'ob u kaayo'ob. 
22Quenanías u nojocho'ob le j levitaobo', leti' ilic u bisa'alo'ob, tumen sen yaan 
ca'ach u na'at. 
23Berequías yéetel Elcanae', leti'ob ca'ach u aj canan jool najilo'ob le ba'asche'o'. 

24Aj kiino'ob Sebanías, Josafat, Natanael, Amasai, Zacarías, Benaías yéetel 
Eliezere', leti'ob ca'ach jóopsic paaxo'ob tu táan u ba'asche' Ku. Ebed-edom 
yéetel Jehíase', u canan jool najilo'ob xan le ba'asche'o'. 
25David túun yéetel u nuuquilo'ob Israel bey xan u nuuquilo'ob le aj 
ba'atelo'obo', j bino'ob yéetel qui'imac óolal u ch'a'ob tu yotoch Obed-edom u 
ba'asche'il u nup t'aan Yuumtzil. 
26Bey tumen Ku táan u yáantic le j levitaob bisic le ba'asche'o', j quíimsa'ab u 
ti'al Yuumtzil siete Mejen wacaxo'ob yéetel siete mejen j tamano'ob 
27Davide' u búuquintmaj ca'ach jun p'éel buclis nook ma'alob lino u ca'aj, bey 
xan u búuc tuláacal le j levitaob bisic le ba'asche'o', le aj kaayo'obo', yéetel 
Quenías máax nu'uctic u bisa'al; Davide' u dzaamaj xan jun p'éel efod lino u 
ca'aj. 
28Tuláacal Israel ca'ach bisic u ba'asche'il u nup t'aan Yuumtzil yéetel u 
yawatilo'ob qui'imac óolal bey xan u juum u paaxil u baaco'ob j taman, jóopsaj 
paaxo'ob, platillo'ob, salteriob yéetel arpaob. 
29Le ca j kujsa'ab u ba'asche' Yuumtzil tu caajil Davide', x Mical u ch'upul paal 
Saule', ch'eenebnaj tu calom kiin; le ca tu yilaj táan u yóokot David yéetel sen 
qui'imac óole', sen lúub kaasil ti'. 

1 Crónicas 16 

1U ba'asche' Yuumtzile', j bisa'abe' ca j dzaab ichil jun p'éel chuybil naj u 
beetmaj ca'ach David u ti'al lelo'. Tu séeblaquil tu kubajo'ob tóocbil ba'alche'ob 
yéetel quíimsbil ba'alche'ob u ti'al ca'a bisajbáil tu táan Ku, 
2le ca j dzo'oc u beetic David tuláacal lelo', tu qui' t'antaj le caajo' tu kaaba' 
Yuumtzil, 
3ti' tuláacal le j israelitaob, j xiibo'ob yéetel co'olelo'obe', tu dzaj ti'ob jun p'éel 
waaj yéetel jun p'éel u pimpim waajil, datilo'ob bey xan jun p'éel u pimpim 
waajil pasaob. 

4Davide' tu ya'alaj máaxo'ob ichil ti' le j levitaob bíin meyajnaco'ob tu táan u 
ba'asche' Yuumtzil, u ti'al u beetico'ob u kultajil qui'imac óolal yéetel u ti'al u 
qui'iqui' t'anto'ob Yuumtzil u Ku Israel. 
5U nojochilo'obe', Asaf, cu dzo'ocole' Zacarías; cu dzo'ocole', Jeiel, Semiramot, 
Jehiel, Matatías, Eliab, Benaía, Obed-edom yéetel Jeiel, leti'obe' yaan ca'ach u 
nu'uculo'ob u paaxo'ob, u salteriob yéetel u arpaob. Asaf ca'ach paxic 
platillo'ob, 
6aj kiino'ob Benaía yéetel Jahaziele', leti'ob ca'ach jóopsic paaxo'ob tu táan u 
ba'asche'il u nup t'aan Ku. 

Jun p'éel u kaayil níib óolal j beeta'ab tumen David 
(Sal 105.1-15; 96.1-13, 106.47-48) 

7Ti' jach le kiinac túuno', Davide' tu yáax a'alaj ti' Asaf yéetel u yéet aj 
meyajo'ob ca u kayo'ob ti' Yuumtzil le nib óolala': 
8¡Dza'ex nib óolal ti' Yuumtzil! ¡Ka'ayte'ex u kaaba'! Tzicbalte'ex ti' caajo'ob 
ba'axo'ob cu beetic 
9Kaaynene'ex ti' u nojbe'enil. ¡Tzicbalte'ex u nucuch meyajo'ob! 
10Ca'analchajac a wiche'ex tu yo'olal u kaaba'. ¡Qui'imacchajac u yóol u 
pucsi'ikalo'ob máaxo'ob caxtic Yuumtzil! 
11Nadzaba'ex ti' Yuumtzil yéetel ti' u páajtalil; nadzaba'ex ti' Yuumtzil 
sáamsamal. 
12Ka'ajac ti' te'ex u nucuch jakbe'en óolalil u meyajo'ob, ka'ajac xan ti' te'ex 
ba'axo'ob u ya'almaj: 
13ti' te'ex, u ch'i'ibale'ex Israel u palitzil, ti' te'ex, u ch'i'ibale'ex Jacob, máaxe'ex 
u yéeymaje'ex. 
14Leti'e' Yuumtzil, leti'e' c Ku; ¡leti' méektáantic tuláacal yóokolcaab! 
15Quex máanac mil ch'i'ibalo'obe', ma' tu tu'ubsic u séeb chi'il u nup t'aan, 
16le nup t'aan tu beetaj yéetel Abraham, le jalach t'aan tu beetaj ti' Isaac 

17ca tu jedz t'antaj u ya'almaj t'aan ti' Jacob, bey u mina'an xu'ulul nup t'aanil 
ti' Israele', 
18le ca tu ya'alaj: Bin in ca'aj in dzáatech u lu'umil canaán a ti'alinte. 
19Quex tumen chéen jun p'íito'ob ca'ache', chéen wa jay túulo'ob beyo'ob j 
táanxel lu'umilo'obe' 
20quex chéen táan ca'ach u máano'ob ti' jejeláas lu'umo'ob yéetel ti' jejeláas 
caajo'obe', 
21Kue', ma' tu cha'aj u loobilta'alo'ob tumen mix máaqui'; tac ti' ajawo'ob tu 
jach a'alaj: 
22Ma' a beetique'ex kaas ti' máaxo'ob in yéeymaj, ma' a loobiltique'ex in aj 
bóobato'ob. 
23U cajnáalile'ex tuláacal yóokolcaab, kaaynene'ex ti' Yuumtzil; dza'ex 
sáamsamal u péectzilil u tocsajil. 
24Tzicbalte'ex bix u nojbe'enil yéetel bix u jak óolbe'en óolalil u meyajo'ob tu 
táan tuláacal caajo'ob yéetel tu táan nucuch caajo'ob, 
25tumen Yuumtzile', nojoch yéetel cu jach najmatic u qui'iqui' t'anta'al, yéetel 
asab sajbe'entzil ti' u láak kuob. 
26U kuob u láak caajo'obe', mix ba'al u biilalo'ob, ba'ale', Yuumtzile', leti' j beet 
ca'ano'ob. 
27¡Yaan nojoch qui'ichquelmil tu táan! ¡Yaan páajtalil yéetel qui'imac óolal tu 
quili'ich naj! 
28U cajnáalile'ex le caajo'obo', dza'ex nojbe'enil ti' Yuumtzil chíinpolte'ex u 
páajtalil; 
29dza'ex ti' Yuumtzil le tziiquil cu najmatico'; nadzaba'ex tu táan yéetel ti'ibil 
óolo'ob; kulte'ex Yuumtzil tu qui'ichquelem quili'ich naj. 
30¡Tuláacal wíinic quiquilanquinac tu táan! Leti' utzi t'alcunt le yóokolcaab u 
ti'al ma' u péec. 

31¡Qui'imachajac u yóolo'ob u cajnáalilo'ob ca'an, qui'imacchajac xan u 
cajnáalilo'ob lu'um! A'ala'ac ichil tuláacal le múuch' caajo'obo': ¡Yuumtzile', 
ajaw! 
32¡Áacamnac ka'anab yéetel tuláacal ba'ax yaan ichil! ¡Qui'imacchajac yóol 
káaxo'ob yéetel ba'axo'ob yani'! 
33¡Awatnac yéetel qui'imac óolal u che'ilo'ob le káax tu táan Yuumtzil máax 
táan u taal u méektáant u cajnáalilo'ob lu'um! 
34Dza'ex nib óolal ti' Yuumtzil tumen leti'e' utz, tumen mina'an xu'ulul ti' u 
yaacunaj. 
35A'ale'ex ti': ¡Toco'oni' c Ku, teech c tocsajil! ¡Molo'on, toco'on xan ti' u 
cajnáalilo'ob le caajo'obo', u ti'al ca c qui'iqui' t'ant a quili'ich kaaba', tu yo'olal 
c qui'iqui' t'antiquech yéetel qui'imac óolal! 
36¡Qui'iqui' t'anta'ac Yuumtzil u Ku Israel, u ti'al ya'abcach ja'abo'ob! Tuláacal 
le caajo' tu núucaj: ¡Béeyac, ca tu qui'iqui' t'antaj Yuumtzil. 
37Bey túuno', Davide' tu p'ataj Asaf yéetel u yéet aj meyajo'ob tu táan u ba'asche' 
Yuumtzil u ti'al ca u meyajto'ob mantadz le ba'ax kabéet u beeta'al 
sáamsamale'. 
38Tu p'ataj xan Obed-edom yéetel u yéet aj meyajo'ob, sesenta yéetel ocho 
máaco'ob, yéetel Obed-edom, u paal Jedutún, yéetel Hosa, u aj canan jool 
najo'ob. 
39Sadoc yéetel u yéet aj meyajo'ob aj kiino'obe', tu p'atajo'ob tu táan u chuybil 
naj Yuumtzil, tu quili'ich najil Gabaón, 
40u ti'al ca u kubo'ob mantadz le tóocbil ba'alche'ob ti' Yuumtzil ti' le multuunil 
kultaj jóokesa'an u ti'alo', ja'atzcab kiin yéetel ocnaj kiin jach je'el bix dzíiba'anil 
tu ju'unil u ya'almaj t'aan Yuumtzil, tu p'ataj u ti'al dzo'ocbesbil tumen Israelo'. 
41Tu p'ataj xan tu yicnalo'ob Hemán, Jedutún yéetel tuláacal u yalab le 
máaxo'ob j yéeya'abo'obo' a'ala'ab xan u kaaba'obo', u ti'al ca kaaynaco'ob beya': 
Dza'ex nib óolal ti' Yuumtzil, tumen mina'an xu'ulul ti' u yaacunaj. 

42Lelo'oba' cu jóopsico'ob ca'ach trompetaob, cu paxico'ob ca'ach platillo'ob, 
yéetel u láak u jejeláasil u nu'ucul paaxo'ob, u ti'al u yáantico'ob u yúuchul 
kaay ti' Ku. U paalal jedutune', leti'ob ca'ach aj ilaj jool naj. 
43Cu dzo'ocole', tuláacalo'ob j suunajo'ob tu yotocho'ob, j suunaj xan David tu 
yotoch u ti'al u qui' t'ant u láaktzililo'ob. 

1 Crónicas 17 

Kue' cu beetic jun p'éel nup t'aan yéetel David 
(2 S 7.1-29) 

1Cu dzo'ocol u culquinta'al David tu jalach káanche', tu ya'alaj ti' aj bóobat 
Natán; Ilej, tene' cajacbalen ti' jun p'éel jalach naj beeta'an yéetel póolbil 
kuulche', ba'ale' u ba'asche'il u nup t'aan Yuumtzile' chéen tu yáanal u nooko'ob 
yaan. 
2Natane' tu núucaj: Beet tuláacal le ba'ax dzo'oc a tucultico', tumen ca xooc tu 
yéetel u yáantaj Ku. 
3Ba'ale' ti' le áakabo', Kue' tu t'aana' Natane' ca tu ya'alaj ti': 
4Xeen j t'aan tu yéetel in palitzil Davide', ca a wa'al ti', teen Yuumtzile' dzo'oc 
in wa'alic: Ma' teech bíin beetic jun p'éel kulnaj u ti'al in cajtali'. 
5Líikbal ti' le kiin ca tin jóokesaj Israel tac bejela'e', mix jun téen cajlaquen ti' 
kulnajo'ob, chéen ti' quin wantal ich chuybil najo'ob cu dza'abalo'ob ti' jejeláas 
cúuchilo'ob. 
6Ti' le buca'aj kiino'ob j máanen yéetelo'obe', mix jun téen tin káataj ti' u 
nuuquilo'ob le máaxo'ob tin dzajo'ob u ti'al u méektáanilo'ob in caajal, ca u 
beeto'ob in ti'al jun p'éel kulnaj beeta'an yéetel póolbil kuulche'. 
7Let o'olale', a'al ti' in palitzil David, teen le Yuumtzil máax ti' yaan tuláacal 
páajtalilo', quin wa'alic ti': teen jóokesech ichil j tamano'obo', ca tin lukesajech 
tu paacho'ob, u ti'al in dzáiquech ca a beet u nojochil in caajal Israel; 

8tin láakintajech tuláacal tu'ux j máanech, dzo'oc in láaj xu'ulsic a aj p'eeco'ob 
le máaxo'ob tu yóoltajo'ob u beeto'ob teech loobe', dzo'oc in beetic nojoch 
ba'altal je'el bix u nucuch cajnáalilo'ob yóokolcaabe'. 
9U láak ba'ale' dzo'oc in nu'ucbesic jun p'éel cúuchil u ti'al in caajal Israel, 
dzo'oc in dzáico'ob cajtal tu lu'umo'ob u ti'al ma' u chi'ichnaccunta'alo'ob tumen 
mix máac, mix tumen máaxo'ob yedzmajilo'ob ca'ach, 
10le kiinac tin dzaj máaxo'ob méektáantic in caajal israel. Tene' bíin in t'onquint 
tuláacal a aj p'eeco'ob. Quin dzáic xan a wojéelt bíin in dzáa ti' teech 
ch'i'ibalo'ob, 
11le quéen kuchuc xan u kiinil a quíimile', tene' bíin ch'a'a jun túul a ch'i'ibal u 
ti'al in jéedz culquíint ta ajawil. 
12Leti' bíin beet in ti'alt jun p'éel kulnaj, tene' bíin in jedzcúunt u ajawil u ti'al 
ja'abo'ob mina'an u xuul. 
13Teen bíin in beetimbáa u taata, leti'e' bíin u beetubáa in paal. Ma' bíin in 
lukes in yaacunaj ti'i' je'el bix tin beetaj ti' le ajawnaj táanil ti'o', 
14ba'ale' bíin in utzil jedzcunt tuláacal ja'abo'ob tin wotoch yéetel ti' in ajawil. 
U jalach káanche'e' bíin p'áatac jedzecnac u ti'al ja'abo'ob mina'an u xuul. 
15Natane' tu tzicbaltaj ti' David jach je'el bix tu yilajique' yéetel tu 
yu'ubajilaque'. 
16Ajaw David túune', j ooc t'aan tu táan Yuumtzile', ca tu ya'alaj ti': Yuumtzil 
in Ku, ¿Máaxen teen yéetel máaxo'ob in láaktzililo'ob u ti'al ca a beet in taal 
tac waye'? 
17¡Yuumtzil in Ku, jach jun p'íit ba'al a wilic le ba'ala', dzo'oc tac a tzicbaltic ti' 
teen bix bíin xi'ic ti' u ch'i'ibal a palitzil yéetel xan ca pactiquen bey nojoch 
ba'ale'! 
18¿Ba'ax je'el u páajtal in wa'alic ti' teech tu yo'olal le tziiquil dzo'oc a dza'ic ti' 
teen, wa ma'alob a kaj óoltmail a palitzila'? 

19Yuumtzil, tuláacal le jak óol ba'alo'oba' dzo'oc a beetic tumen a yabiltmaj a 
palitzil je'el bix ta wóoltaj ca ojéeltaco'. 
20Yuumtzil mix máac yaan je'el bix teche', mina'an u láak ku je'el bixeche', je'el 
bix dzo'oc c u'uyique'. 
21Wa tu yo'olal Israel a caajale', ¡mina'an u láak je'el bix leti'e', tumen mina'an 
u láak múuch' caaj je'el bix leti' way tu yóokolcaabe'! Teche' Ku, ta jáanpaytaj 
u ti'al a caajalte, ta nojochquintaj a péectzilil yéetel a nucuch jak óol 
máactzilo'ob. Teche' ta wáalcabansaj u láak múuch' caajo'ob tu táan a caajal ta 
jóokesaj Egiptoo', 
22tumen ta ch'a'aj Israel u ti'al a caajalt mantadz, tumen teche' Yuumtzil bíin u 
Kuintech. 
23Bey túuno' Yuumtzil, béeycunt le séeb chi' dzo'oc a beetic ti' a palitzil yéetel 
u ch'i'ibalo'obo', dzo'ocbes ba'ax dzo'oc a wa'alic. 
24¡Ca béeyac a séeb chi', je'el bix a wa'almajilo', nojochquinta'ac xan a kaaba', 
ca a'ala'ac xane' Yuumtzile' yaan tuláacal páajtalil ti' u Ku Israel, tu jaajil leti' u 
Ku Israel! ¡Jéedz ajawnac u ch'i'ibal a palitzil David tu yéetel a wáantaj! 
25Teche' in Ku, dzo'oc a beetic in wojéeltic bin a ca'aj a jun puli' culquint in 
ch'i'ibal; tu yo'olal lelo', quex tumen a palitzilene', bin in ca'aj in beet ti' teech 
jun p'éel káat óolal. 
26Teche' Yuumtzil, Kuech, yéetel dzo'oc a séeb chi'itic ya'abcach yaacunaj ti' a 
palitzil; 
27cu dzo'ocole' bejela'e', ta beetaj utz a qui' t'antic u ch'i'ibal a palitzil u ti'al ca 
p'áatac tuláacal ja'abo'ob tu yéetel a wáantajil. Teche' Yuumtzil dzo'oc a qui' 
t'antic, bíin p'áatac mantadz qui' t'anta'anil. 

1 Crónicas 18 

Davide' cu pa'ic u muuk u aj p'eeco'ob 
(2 S 8.1-14) 

1Cu dzo'ocol lela' Davide' tu pa'aj u muuk le j flilsteobo', tu t'onquintajo'ob, ca 
tu tocaj tu kabo'ob u caajil Gat yéetel u x péet caajilo'ob. 
2Tu pa'aj xan u muuk le j moabitaob, beyo' leti'obe' j t'onquinta'abo'ob tumen 
Davide' ca j yanchaj u bo'otico'ob páatan ti' leti'. 
3Davide' tu pa'aj xan u muuk Hadad-ezer, u ajawil Soba, le yaan tu tojil 
Hamato', tu súutuquil bin u ca'aj ca'ach u t'onquint tuláacal u yáalcab ja'il 
Éufrates. 
4Ti' leti'obe' Davide' tu tocaj cien u bolanilo'ob ba'atel, tu machaj cuxa'an siete 
mil aj ba'atelo'ob cu nat' tzíimino'ob, yéetel veinte mil cu ba'atelo'ob xíimbal 
oquil; cu dzo'ocole', tu láaj ca'acachaj u yooco'ob u tzíimnilo'ob le bolano'obo', 
chéen u tzíiminilo'ob cien bolano'ob tu p'ataj. 
5Cu dzo'ocole', j kucho'ob le j siriob j luko'ob Damasco j taalo'ob u ti'al u 
yáanto'ob Hadad-ezer u ajawil Sobao', ba'ale' Davide' tu pa'aj u muuk le j 
siriobo', tumen tu quíimsaj veinti dos mil ti'obi'. 
6Cu dzo'ocole', Davide' tu p'ataj aj ba'atelo'ob canantic Siria le yaan Damascoo', 
ca tu t'onquintaj le j siriob u bo'oto'ob páatan. Bey túuno' Yuumtzile', cu dzáic 
páajtalil ti' David u ti'al ca béeyac tuláacal tu'ux ca'ach cu bin. 
7Cu dzo'ocole', Davide' tu ch'a'aj le chimalo'ob oro u ca'ajo'ob, cu meyaj ca'ach 
ti' u nuuquilo'ob u aj ba'atelo'ob Hadad-ezere', ca tu bisláantaj Jerusalén. 
8Tu ch'a'aj xan ya'abcach u bronceil u caajil Tibhat yéetel u caajil Cun, caajo'ob 
cu méektáantic ca'ach Hadad-ezer. Cu dzo'ocole', Salomone' tu beetaj yéetel le 
bronceo', u nojoch nu'ucul u dza'abal ja', u yocomilo'ob yéetel u nu'uculo'ob 
kulnaj bronce u ca'ajo'ob. 
9Le ca tu yojéeltaj Toi u ajawil Hamat, dzo'oc u pa'abal u muuk Hadad-ezer u 
ajaw Soba tumen Davide', 
10tu túuchi'itaj Adoram u paal yéetel tuláacal jejeláas ba'alo'ob beeta'ano'ob 
yéetel oro, plata bey xan yéetel bronce, u ti'al u te'escuntic yéetel u dzíiboltic 

utz ti' David úuchic u ba'ateltic yéetel úuchic u pa'ic u muuk Hadad-ezer, tumen 
Toie' táan xan u ba'atel ca'ach tu yéetel. 
11Davide' tu jun páaycuntaj u ti'al Yuumtzil tuláacal le ba'alo'obo', pa'ate' yéetel 
le oro bey xan le plata tu tocaj ti' tuláacal le múuch' caajo'obo', leti' lelo'oba': 
Edom, Moab, ti' j amonitaob, ti' j filisteob yéetel ti' j amalecitaob. 
12Cu dzo'ocole', Abisai u paal x Sarviae', tu pa'aj u muuk diesiocho mil j 
edomitaob tu táax kóom lu'umil ta'ab. 
13Cu dzo'ocole', Davide' tu dzaj aj ba'atelo'ob canantic Edome', tuláacal le j 
edomitaobo' j p'áato'ob yáanal u páajtalil; tuláacal tu'ux cu bin ca'ache', cu 
beeta'al u béeytal tumen Yuumtzil. 

U nuuquil u aj ba'atelo'ob David 
(2 S 8.15-18; 20.23-26) 

14Davide' tu méektáantaj u caajilo'ob Israel jach tu beel, bey tu beetaj ba'ax toj 
ti' tuláacal wíinic. 
15U náacomil ca'ach u aj ba'atelo'obe', Joab u yaal x Sarvia, Josafat u paal 
Ahilude', u aj dzíib ca'ach le ajawo'. 
16Sadoc, u paal Ahitob yéetel Ahimelec u paal Abiatare', leti'ob ca'ach aj 
kiino'ob; Savsae', leti' dzíibtic ca'ach ba'axo'ob cu yúuchul, 
17Benaía, u paal Joiadae', leti' ca'ach u nojochil le aj canano'ob j cereteob yéetel 
j peleteob. U paalalo'ob Davide' leti'ob u nadza'an áantajo'ob ca'achi. 

1 Crónicas 19 

Davide' cu pa'ic u muuk j siriob yéetel j amonitaob 
(2 S 10.1-19) 

1Cu dzo'ocol u máan dze'edzec kiino'obe', j quíim Nahas, u ajawil j amonitaob, 
ca j culaj u paal tu jalach káanche'. 
2David túune' tu tucultaj unaj u yutzil bisicubáa tu yéetel Hanún, u paal Nahas, 
tumen u taata Hanune' tu bisajubáa utz tu yéetel leti', le t o'olale' tu túuchi'itaj 
dze'edzec aj bisaj t'aano'ob u ti'al u qui'imaccuntico'ob u yóol Hanún úuchic u 

quíimil u taata. Ba'ale' le ca j kuch u nuuquil u aj ba'atelo'ob David tu lu'umo'ob 
le j amonitaobo', 
3u nuuquil u caajil le j amonitaobo' tu ya'alajo'ob ti' Hanún: ¿Táan wa u tucultic 
a Tzicbe'enil chéen túuchi'ita'ab le máaco'ob tumen David u ti'al u taaso'ob ti' 
teech u t'aanil yaj óol u ti'al u tziquico'ob u taata a Tzicbe'enilo'? ¡Leti'obe' míin 
j taalo'ob naana' ichil u xakal ilo'ob le lu'umo'oba'! 
4Hanún tu'une' tu beetaj u ma'achal u nuuquil u aj ba'atelo'ob Davide', ca tu 
beetaj u dzi'iquilo'ob bey xan tu beetaj u ja'atal u nooko'ob tac tu x bak ito'obe', 
ca tu ya'alaj ti'ob ca xi'ico'ob. 
5Le ca j bin a'albil ti' David le ba'ax dzo'oc u yúuchul ti' le j xiibo'obo', tu 
túuchi'itaj kambilo'ob, tumen sen sublaco'ob ca'ach, ca tu ya'alaj ti'ob ca 
p'áataco'ob Jericó u p'ato'ob u nuuctal u me'exo'ob u ti'al ca suunaco'ob. 
6Le j amonitaobo', tu na'atajo'ob dzo'oc u sen lúubulo'ob kaasil ti' David tu 
yo'olal ba'ax tu beetaj Hanún yéetel le j amonitaobo', ca túuchi'itajo'ob 
treintitres mil kilos plata u ti'al u bo'otico'ob u bolanilo'ob ba'atel, yéetel 
máaco'ob u yojelo'ob ba'atelo'ob u nat'majo'ob u tziimino'ob, tu lu'umilo'ob 
Mesopotamia, Siria, Maaca yéetel Soba, 
7ca tu bo'otajo'ob u yáantalo'ob tumen treintidos mil u bolanilo'ob ba'atel, tu 
bo'otajo'ob xan u ajawil Maaca yéetel u aj ba'atelo'ob. Lelo'oba' j kucho'obe' ca 
je'elo'ob actáan ti' Medeba. Cu dzo'ocole', le j amonitaob xano' jóoko'ob ichil u 
caajalo'obe' ca tu much'ajuba'ob u ti'al ba'atel. 
8Ba'ale' tu yojéeltaj Davide', ca tu túuchi'itaj Joab yéetel tuláacal u aj 
ba'atelo'ob. 
9Le j amonitaobo', tu nadzajuba'obe', ca tu nu'ucbesajuba'ob u ti'al j ba'atel tu 
jool le caajo'. Le ajawo'ob taalaja'ano'obo', j p'áato'ob tu cúuchil le ba'atelo'. 
10Le ca tu yilaj Joab bin u ca'aj j ba'atelbil táanil yéetel paachile', tu yéeyaj u 
asab ma'alobil u aj ba'atelilo'ob le j israelitaobo', ca tu nu'ucbesajubáa u ba'atelt 
le j siriobo'. 

11Cu dzo'ocole' tu túuchi'itaj u yalab u aj ba'atelo'ob tu paach Abisai u sucu'un, 
u ti'al j ba'atel tu yéetel le j amonitaobo', 
12ca tu ya'alaj ti': Wa ca wilic taal u pa'abal in muuk tumen le j siriobo', ca taal 
a wáanten, ba'ale', wa quin wilic táan u pa'abal a muuk tumen le j amonitaobo', 
quin bin in wáantech. 
13Yanac a wóol, co'ox j ba'atel yéetel chuca'an óol tu yo'olal c lu'umo'ob yéetel 
tu yo'olal u caajalo'ob c Ku. ¡Yuumtzil bíin u beet le ba'ax ma'alob u tucultmaj 
u beetique'! 
14Joabe' tu nadzajubáa u ba'atelt le j siriobo', ba'ale', j púudzo'ob tu táan. 
15Le ca tu yilaj le j amonitaob táan u púudzul le j siriobo', j púudzo'ob xan tu 
táan Abisai u sucu'un Joabe', ca j ooco'ob ichil le caajo'. Joab túune' j suunaj 
Jerusalén. 
16Le ca tu yilaj le j siriob dzo'oc u pa'abal u muuko'ob tumen Israele', tu 
túuchi'itajo'ob aj bisaj t'aano'ob u ti'al ca u beeto'ob u taal le j siriob yano'ob tu 
táanxel tzéelil u yáalcab ja'il Éufrateso'. Tu táano'ob ca'ach yaan Sofac u 
náacomil u aj ba'atelo'ob Hadad-ezer. 
17Chéen ba'ale', j tzicbalta'ab ti' David, leti'e' tu séeblaquil tu láaj péecsaj 
Israele', ca tu ch'actaj u áalcab ja'il Jordane', ca tu nadzajubáa u nu'ucbesubáa 
j ba'atel tu yéetelo'ob. Davide' tu nu'ucbesaj u aj ba'atelo'ob u ti'al a ba'atel tu 
táan le j siriobo', lelo'oba' ba'atelnaj tu yéetelo'ob, 
18ba'ale' tu dzooque', j púudzla'ajo'ob tu táan le j israelitaobo', tumen Davide' 
tu quíimsaj cuarenta mil xíimbal ooc aj ba'atelo'ob yéetel tu kascuntaj siete mil 
u bolanilo'ob ba'atel, cu dzo'ocole' Davide' tu quíimsaj xan Sofac u náacomil u 
aj ba'atelo'ob le j siriobo'. 
19Le ca tu yilaj u yéet aj ba'atelo'ob Hadad-ezer dzo'oc u pa'abal u muuko'ob 
tumen Davide', tu dzajo'ob u t'aanil jéedzel ti' Davide', ca t'onlajo'ob tu táan. 
Líikbal ti' le kiino', le j siriobo', ma' tu yóoltajo'ob u ca'a áanto'ob le j 
amonitaobo'. 

1 Crónicas 20 

Davide' cu ch'a'ic Rabá 
(2 S 12.26-31) 

1Jun téenac, ti' yáax kiine', ti' u kiinilo'ob suuc u jóokol le ajawo'ob u ti'al 
ba'atele', Joabe' tu nu'ucbesaj u aj ba'atelo'obe', ca tu kascuntaj tuláacal u 
lu'umo'ob le j amonitaobo'. Tu nadzajubáa u bakpacht Rabae', ca tu ba'ateltaj 
tac ca tu ju'uju'utaj u caajil. Ca'aliquil Davide' j p'áat Jerusalén. 
2Cu dzo'ocole' Davide' tu lukesaj tu pool u ajawil le caajo' le péet jo'ol oro u 
ca'aj yaan u jadzutz tuunichilo'obo', ca tu yilaj yaan treintidos kilos u aalil; ca 
j dzaab tu pool David. Davide' tu ch'a'aj xan ichil le caajo' ba'alo'ob sen co'oj u 
tojolo'ob, 
3le máaco'ob j p'áato'ob te j caajo' tu jóokesajo'obe', ca tu dzáajo'ob j xot che', j 
meyaj ich cool u ti'al xan buj che'. Bey xan tu beetilac David tu yéetel tuláacal 
u caajilo'ob le j amonitaobo', cu dzo'ocole', j suunaj yéetel tuláacal u aj 
ba'atelo'ob Jerusalén. 

Cu ba'atelta'al j wa'apáach'o'ob 
(2 S 21.18-20) 

4Cu dzo'ocole' j yanchaj jun p'éel ba'atel yéetel u j filisteoilo'ob Gezer. Ti' le 
kiino', Sibecai le j husaile', tu quíimsaj yéetel tu t'onquintaj Sipai u ch'i'ibal j 
wa'apáach'o'ob. 
5Ti' u láak ba'atel j yanchaj yéetel le j filisteobo', Elhanán, u paal Jaire', tu 
quíimsaj Lahmi, u sucu'un Goliat j gatil, u lóomte'e' yaan ca'ach u yooc bey u 
che'il u sacalta'al nooke'. 
6Tu caajil Gate', j yanchaj u láak ba'atel. Yaan ca'ach jun túul máac sen ca'anal 
u baaquel, yaan veinticuatro u paalo'ob u kab yéetel u yooco'ob: seis ti' u jujun 
dzíitil u kabo'ob yéetel u yooco'ob. Leti'e', u ch'i'ibal xan wa'apáach'o'ob ca'achi, 
7ba'ale' tu caxantaj ba'atel ti' Israele', ca j quíimsa'ab tumen Jonatán u paal 
Simea, u sucu'un David. 
8Le wa'apach'o'oba' u ch'i'ibalo'ob ca'ach Refa j gatil, ba'ale' j lúubo'ob tu kab u 
nuuquil u aj ba'atelo'ob David. 

1 Crónicas 21 

Davide' cu xooquic jay túul u cajnáalilo'ob Israel 
(2 S 24.1-17) 

1Satanase', j líik u beet loob ti' u cajnáalilo'ob Israel, ca tu yocsaj tu pool David 
ca u xoc jay túul u cajnáalilo'ob Israel. 
2David túune' tu ya'alaj ti' Joab yéetel ti' u nuuquilo'ob le caajo': Xene'ex a 
xooque'ex jay túul u cajnáalilo'ob Israel líikbal Beerseba tac Dan, cu dzo'ocole' 
ca suute'ex a wa'ale'ex ti' teen jay túulo'ob. 
3Ba'ale' Joabe' tu núucaj: U ya'abcunt Yuumtzil cien u téenel ya'abil u caajal ti' 
le buca'aj yaan bejela'a'; ¿ba'ale' ma' wa tuláacalo'ob u palitzilo'ob a 
Tzicbe'enili'? ¿Ba'axteen cu dzíibolaj bey a Tzicbe'enilo'? ¿Ba'axteen bíin 
beeta'ac u si'ipil Israel? 
4Ba'ale' le ba'ax tu ya'alaj le ajawo', yanchaj u dzo'ocbesa'al tumen Joab, leti'e' 
jóok tu yicnale' ca tu xíimbaltaj tuláacal Israele' ca j suunaj Jerusalén. 
5Joabe' tu kubaj ti' David u ju'unil buca'aj kuchic u xooquil le caajo', tu pa'ate'il 
u lu'umil Israele', yanchaj jun p'éel millón ca'a tac cien mil j xiibo'ob 
nu'ucano'ob u ti'al j ba'atel, yéetel cuatrocientos sesenta mil tu lu'umil Judá. 
6Ba'ale' ma' xo'oc ichilo'ob u cajtalilo'ob u yototchnáalo'ob Leví yéetel 
Benjamini', tumen Joabe' ma' utz tu yu'ubajilac u túuchi' ajawi'. 
7Ku xane' kaas tu yilajilac tuláacal le ba'ala' ca tu túuchi'itaj jun jáay quíimil tu 
yóokol u caajilo'ob Israel. 
8Ba'ale' Davide' tu cáantaj ti' Ku: Dzo'oc in beetic jun p'éel talam keban úuchic 
in beetic le ba'ala'. Ba'ale' bejela'e', quin káatic ti' teech ca a sa'ats u keban a 
palitzila', tumen tin beetaj ba'ax cu beetic jun túul ma' na'at wíinic. 
9Yuumtzil túune' tu ya'alaj ti' Gad, ti' máax cu káat chi' David: 
10Xeen a wil Davide' ca a wa'al ti' quin dzáic óox p'éel ba'alo'ob u yéeyej, u 
tucult ma'alob ba'ax u káat ca in beete. 

11Gade' j bin u yila'a Davide', ca tu ya'alaj ti': Je'el ba'ax cu ya'alic Yuumtzila': 
yéey ichil le óox p'éel ba'alo'oba', 
12óox p'éel ja'abo'ob wi'ijil, wa óox p'éel winalo'ob u pa'abal a muuk tumen a 
aj p'eeco'ob u ti'al u ch'a'apachtiquecho'ob yéetel máascab, wa óox p'éel u 
kiinilo'ob báan quíimil, tu yáanal u máascab Yuumtzil u ti'al u beetic u yantal 
yaayaj sat óolal ti' tuláacal u lu'umilo'ob Israel. A'al ti' teen jun puli' ba'ax unaj 
in wa'alic ti' máax túuchi'iten. 
13Davide' tu núucaj ti' Gad: Juupulen ichil jun p'éel talam ba'al. Ba'ale' asab 
ma'alob ca lúubuquen tu kab Yuumtzil, tumen sen nojoch u ch'a'a óotzilil, ma' 
bey wa ca lúubuquen tu kab wíinico'obi'. 
14Yuumtzil túune' tu túuchi'itaj jun p'éel báan quíimil tu caajilo'ob Israel, ca j 
quíim sesenta mil j israelitaob. 
15Kue' tu túuchitaj jun túul ángel u ti'al xu'ulsic Jerusalén, ba'ale', ca'aliquil 
táan u xu'ulsique', Yuumtzile' tu yilaje' ca j yaachaj tu yóol le báan quíimilo', 
ca tu ya'alaj ti' le ángel cu quíimsajo': ¡Xot' le ba'ax ca beetico', ch'en a quíimsaj! 
Ti' le súutuco', u ángel Yuumtzile' ti' yaan ca'ach tu cúuchil tu'ux yaan Ornán 
le jebuseo táan ca'ach u p'uchic u trigoo'. 
16Le ca tu líikesaj u yich Davide', tu yilaj u ángel Yuumtzil chúumuc ti' ca'an 
yéetel ti' lu'um, u machmaj u máascab u jóokesmaj tu piix táan u tojtáantic 
Jerusalén. David yéetel u nuuquilo'ob Israel túun u búuquintmajo'ob to'och 
nooko'obe', j noclajo'ob j lu'ume', 
17ca tu ya'alaj David ti' Ku: ¡Teen j túuchi'it xocbil u cajnáalilo'ob le lu'umo'oba'! 
¡Ten tin kebancuntajinbáa u ti'al in beetic le kaasa'! ¿Ba'ale' ba'ax u beetmaj le 
ma' j si'ipilo'oba'? Yuumtzil in Ku quin káat óoltic ti' teech ca lúubuc le jaadz 
tin wóokol yéetel tu yóokol in láaktzililo'oba', ba'ale' p'at a beetic loob ti' a 
caajal. 

Davide' cu beetic jun p'éel u multuunil kultaj 
(2 S 24.18-25) 

18U ángel Yuumtzile', tu ya'alaj ti' Gad ca u ya'al ti' David ca u líikes jun p'éel 
u multuunil kultaj ti' Yuumtzil tu'ux ca'ach cu p'u'uchul le trigo tumen Ornán 
le jebuseo'. 
19David túune' j bin u beet tu kaaba' Yuumtzil le ba'ax a'ala'ab ti' tumen Gado'. 
20Ornane' táan ca'ach u p'uchic trigo, le ca tu sutaj u yiche' tu yilaj u ángel Ku, 
ba'ale' u can túul paalalo'ob yano'ob tu yicnal ca'ache', j bino'ob u 
ta'acbesuba'ob. 
21Le ca j náadz David tu'ux yaan Ornane', leti'e' j paacatnaji, le ca tu yilaj 
Davide', jóok tu'ux cu p'uchic le trigoo', ca j chinlaj tu táan David. 
22David túune' tu ya'alaj ti' Ornán: Dzáa ti' teen le cúuchil tu'ux ca p'uchic le 
trigoo' u ti'al in beetic jun p'éel u multuunil kultaj ti' Yuumtzil. Con ti' teen le 
jach bajux u tojole', u ti'al ca lukuc le báan quíimil ti' le caaja'. 
23Ornane' tu núucaj ti': U ch'a'a a Tzicbe'enile' ca u beet tu yéetel le ba'ax utz 
cu tucultique'. Teene' quin dzáic le wacaxo'ob u ti'al le tóocbil ba'alche'obo', le 
u nu'ucul le p'uucha' meyajnac u ti'al si' yéetel le trigo' u ti'al ti'ibil óolal. 
¡Tuláacal lelo' quin dzáic ti' a Tzicbe'enil! 
24Ba'ale' ajawe' tu núucaj: Quin nib óoltic ti' teech, ba'ale' bíin in man ti' teech 
jach tu tojol, tumen ma' bíin in lukes ba'al a ti'al u ti'al in kub ti' Yuumtzil u 
tóocbil ba'alche'il jun p'éel ba'al ma' u tojoltmaj ti' teen mix ba'ali'. 
25Bey túuno' Davide' tu bo'otaj ti' Ornán seicientos u taakinilo'ob oro tu yo'olal 
le cúuchilo', 
26te'elo' tu beetaj jun p'éel u multuunil kultaj u ti'al Yuumtzil, ca tu kubaj 
tóocbil ba'alche'ob yéetel u quíimsbil ba'alche'ilo'ob ca'a bisajbáil. Cu 
dzo'ocole', tu ch'a'achi'itaj u kaaba' Yuumtzil, leti'e' tu núucaj yéetel jun p'éel 
káak tu túuchi'itaj líikbal tu ca'anil tu yóokol le tóocbil ba'alche'obo'. 
27Yuumtzil túune' tu túuchi'itaj ti' u ángel ca u ca'a yoques u máascab tu piix. 

U cúuchil u ti'al u beeta'al kulnaj 

28Ti' le súutuco', le ca tu yilaj David dzo'oc u yu'uba'al u payalchi' tumen 
Yuumtzil te j cúuchil tu'ux cu p'uch trigo Ornán jebuseo', tu táanbesaj quíimsbil 
ba'alche'obi'. 
29Quex tumen ti' ca'ach yaan Gabaón le chuybil naj tu beetaj ca'ach Moisés u 
ti'al Yuumtzil te x tocoy lu'um pa'ate' yéetel u multuunil kultaj u ti'al le tóocbil 
ba'alche'obo', 
30Davide' ma' j páatchaj u bin tac te j cúuchil u ti'al j káat chi' ti' Kui', tumen 
sen ja'ak u yóol le ca tu yilaj u máascab u ángel le Yuumtzilo'. 

1 Crónicas 22 

1Let o'olale' tu ya'alaj David: Way bíin yanac u kulnaj Ku Yuumtzile', bey xan 
u multuunil kultaj u ti'al u kubic tóocbil siibalo'ob Israel. 

Cu nu'ucbesa'al u nu'uculo'ob u ti'al u beeta'al kulnaj 

2Cu dzo'ocole', Davide', tu túuchi'itaj ca u much'quintubáa le j táanxel 
lu'umilo'ob cajnáalo'ob Israelo', ca tu ya'alaj máax bíin u beeto'ob u j póol 
tuunichilo'ob u ti'al u kulnaj Ku. 
3Cu dzo'ocole' tu nu'ucbesaj ya'ab fierro u ti'al u clavoilo'ob u jool najilo'ob 
yéetel u grapailo'ob; bey xan ya'abcach bronce, 
4yéetel sen ya'ab kuulche' mina'an u xooquil, tumen u cajnáalilo'ob Sidón yéetel 
Tiroe' tu taasajo'ob ca'ach ya'ab kuulche'. 
5Davide' táan ca'ach u tucultic: In paal Salomone', bejela'e' chéen jun túul paal, 
ba'ale' le kulnaj bíin beeta'ac u ti'al Yuumtzilo', ka'ana'an asab nojoch ma' bíin 
yanac u láak beyo'ob, u asab qui'ichquelmil xan ti' u láako'ob yaan tuláacal u 
yóokolcaab; Bey túuno', yaan in láaj nu'ucbesic ti' tuláacal ba'ax kabéet. Le t 
o'olale', Davide' tu nu'ucbesaj ya'abcach ba'alo'ob ca'aliquil cuxa'an. 
6Cu dzo'ocole', tu t'anaj Salomón u paale', ca tu ya'alaj ti' ca u beet u kulnaj 
Yuumtzil u Ku Israel, 
7ca tu ya'alaj ti': In paal, tene' taac ca'ach in beetic jun p'éel kulnaj u ti'al 
Yuumtzil in Ku. 



1038 

 

Biblia Maya 
© 1992, Sociedades Bíblicas Unidas. 

 

 
 

 

8Ba'ale' Yuumtzile' dzo'oc u ya'alic ti' teen: Tene' in wilmaj a wecmaj ya'abcach 
ki'ik, a beetmaj xan ya'abcach ba'atelo'ob; let o'olale', ma' teech bíin beetic ti' 
teen jun p'éel kulnaji'. 
9Ba'ale' bíin yanac jun túul a paal ma' j ba'atel wíiniqui'; teen xan bíin in beet 
ma' u ba'atelta'al mix tu'ux tumen u aj p'eeco'ob. Let o'olal bíin u kaaba'int 
Salomón. Tu kiinilo'obe', bíin in dzáa jéedzel yéetel x ma' sajaquilil tu caajil 
Israel. 
10Leti' bíin u beet jun p'éel kulnaj in ti'alinte. Leti'e' bíin u beetubáa in paal, 
tene' bíin in beetimbáa u taata, yéetel bíin in jedz jun puli' u ajawil tu yóokol 
Israel. 
11In paal, bejela'e' ti' yanac Yuumtzil ta wéetele' u ti'al ca páatchajac a beetic u 
kulnaj Yuumtzil a Ku, je'el bix tu séechi'itilaque' teech bíin a beete. 
12Yuumtzil bíin u dzáa ti' teech na'atil yéetel kaj óolalil, tu yo'olal le quéen u 
kub ti' teech u méektáanil Israele', ca a dzo'ocbes u ya'almaj t'aan Yuumtzil a 
Ku. 
13Tuláacal ba'al bíin jóokoc utzil ti' teech, wa ca táan óoltic a dzo'ocbes u 
ya'almaj t'aano'ob yéetel tuláacal le ba'axo'ob tu ya'alaj Yuumtzil ti' Moisés u 
ti'al Israel. ¡Xiixib máacchajquech yéetel yanac a wóol; ma' u lúubul a wóol 
mix a ch'a'ic sajaquil! 
14Ilej, tene' yéetel ya'abcach meyaje', páajtchaj in nu'ucbesic u ti'al u kulnaj 
Yuumtzil tres millones trescientos mil kilos oro, treinta y tres millones plata, 
yéetel sen ya'abcach bronce, yéetel fierro ma' tu páajtal u p'i'isil. Dzo'oc xan in 
nu'ucbesic che' yéetel tuunich, teech xane' unaj a nu'ucbesic u láako'ob ichil. 
15-16Cu dzo'ocole' quin p'atic ta kab ya'abcach aj meyajo'ob, j póol tuunicho'ob, 
j pakbalo'ob yéetel j póol che'ob, bey xan ya'abcach máaco'ob cu beetico'ob u 
jejeláas meeyjulo'ob oro, plata, bronce yéetel fierro. Bey túuno' ¡chokabáa te j 
meyajo', Yuumtzil bíin u yáantech! 

17Cu dzo'ocole' Davide' tu ya'alaj ti' tuláacal u nuuquilo'ob Israel ca u yáanto'ob 
Salomón u paal ca'aliquil ca tu ya'alaj ti'ob: 
18Yuumtzil a Junab Kuexe', ti' yaan ta wéetele'exe', dzo'oc u dzáic ti' te'ex 
jéedzel tuláacal tu'ux, tumen leti'e' dzo'oc u dzáic tu yáanal in méektáan 
tuláacal u cajnáalilo'ob u yóokolcaab, dzo'oc u t'ontalo'ob ti' Yuumtzil yéetel ti' 
u caajal. 
19Bejela'a' túune', caxte'ex Yuumtzil a Kuex tu jaajil a wóole'ex. Dzáa a wóole'ex 
a beetique'ex u quili'ich naj Ku, le Yuumtzilo', u ti'al ca taasa'ac u ba'asche'il u 
nup t'aan Yuumtzil yéetel u quili'ich nu'uculo'ob Ku yéetel tu kulnaj cun j 
beetbil u ti'al Yuumtzilo'. 

1 Crónicas 23 

Davide' cu t'oxic u meyaj j levitaob 

1Le ca j sen nuxibchaj Davide', tu dzaj Salomón u paal u beet u ajawil Israel, 
2tu much'quintaj tuláacal u nuuquilo'ob Israel, bey xan le aj kiino'ob yéetel j 
levitaob. 
3Ca j xo'oc jay túul j levitaob chunbal yéetel le yaan treinta ja'abo'ob ti'obo' tac 
u ch'ija'anilo'ob, ca j ila'ab yaan treinta yéetel ocho mil j xiibo'ob. 
4Ti' leti'obe' jóokesa'ab veinticuatro mil u ti'al ilic u beeta'al u meeyjul le 
kulnajo', seis mil u nuuquilo'ob u ti'al ilaj meyaj, yéetel u aj ilaj tacpoolo'ob, 
5cuatro mil u ti'al canan jool naj, yéetel u láak cuatro mil u ti'al u qui'iqui' 
t'anto'ob Yuumtzil yéetel u nu'uculo'ob paax le j túuchi'ita'abo'ob beetbil tumen 
David u ti'al le qui'iqui' t'aano'. 
6Davide', tu t'oxla'antaj jujun múuch'ul je'el jay túul u paalalo'ob Levie': Gersón, 
Coat yéetel Merari. 
7U paalal Gersone', Laadán yéetel Simei. 
8U paalal Laadane', óox túulo'ob ca'achi: Hehiel, u yáax paal, Zetam yéetel Joel. 

9U paalal Simeie', óox túulo'ob xan ca'achi: Selomit, Haziel yéetel Harán. 
Lelo'oba' u nuuquilo'ob u láaktzililo'ob Laadán. 
10U paalal Simeie' can túulo'ob: Jahat, Ziza, Jeús yéetel Bería. 
11U yáax paale' Hahat, u ca'a túule' Ziza; ba'ale' bey Jeús yéetel Bería ma' j 
yanchaj ya'ab u paalalo'ob, u ti'al le meyajo', j xo'oco'ob bey chéen jun p'éelili' 
naje'. 
12U paalal Coate' can túulo'ob ca'achi: Amram, Izhar, Hebrón yéetel Uziel. 
13U paalal Amrame', leti'ob ca'ach Aarón yéetel Moisés. Aarone', j yéeya'ab 
tumen Ku u ti'al u kub le asab quili'ich ti'ibil óolalo'obo', u ti'al tóoc poom tu 
táan Yuumtzil, u ti'al u meyajt yéetel u dzáa qui' t'aano'ob, lelo' unaj u 
beetico'ob Aarón yéetel u paalal mantadz. 
14Moisés u palitzil Ku yéetel u paalalo'obe', j xo'oco'ob xan ichil u ch'i'ibal u 
ch'i'ibalo'ob Leví. 
15U paalal Moisese' leti'ob ca'ach Gersón yéetel Eliezer. 
16Ti' u paalal Gersone', u yáax paale' tu kaaba'intaj Sebuel. 
17U yáax paal Eliezere' tu kaaba'itaj Rehabías, cu dzo'ocole' ma' yanchaj u láak 
u paalalo'obi'; ba'ale' Rehabíase', j yanchaj ya'ab u paalal. 
18U yáax paal Izhare' tu kaaba'intaj Selomit. 
19U paalal Hebrone' tu kaaba'intajo'ob: Jeraías, u j yáax paal; Amarías u ca'a 
túul; Jahaziel, u yóox túul; yéetel Jecamán, u can túul. 
20U paalal Uziele' tu kaaba'intajo'ob: Micaías, u yáax paal; yéetel Isías u ca'a 
túul. 
21U paalal Merarie' tu kaaba'intajo'ob Mahli yéetel Musi. U paalal Mahlie' tu 
kaaba'intajo'ob Eleazar yéetel Cis. 
22Eleazare' j quíim x ma' j xibil paalal: chéen u x ch'upul paalal j yanchaji, 
dzo'oc u beelo'ob yéetel u paalal Cis u dzeyuumo'ob. 
23U paalalo'ob Musie' óox túulo'ob ca'achi: Mahli, Edar yéetel Jeremot. 

24Lelo'oba', u ch'i'ibalo'ob ca'ach Leví, tu tzoolol u láaktzililo'ob, je'el bix 
dzíibta'anil u kaaba'ob ti' u xooquil u nuuquil u láaktzililo'ob chunbal yéetel le 
veinte u ja'abilo'obo' tac u asab ch'ija'anilo'ob, leti'obe' jun páaycunta'ano'ob u 
ti'al u meeyjul u najilo'ob Kulnaj. 
25Davide' dzo'oquili' u ya'alic ca'ache': Yuumtzil u Ku Israele', dzo'oc u dzáic 
jéedzel ti' u caajal, yéetel dzo'oc u jedzcuntic u cajtalil u kaaba', Jerusalén. 
26Tu yo'olal beyo' le j levitaobo', bíin jáawac u cúuch queléembaltco'ob u 
chuybil naj Yuumtzil, bey xan le nu'uculo'ob cu meyaj ti' le kultajo'. 
27Bey túuno' j xo'oc u ch'i'ibalo'ob Leví chúunbal veinte u ja'abilo'ob tac u asab 
nuuquilo'ob je'el bix le dzo'oc nu'uc t'aano'ob tu dzaj Davido', 
28ca j p'áat tu yáanal u tusbelo'ob aj kiino'ob u ch'i'ibalo'ob Aarón, u ti'al u 
meeyjulo'ob kulnaj, u ti'al u canáanto'ob u káasab najilo'ob yéetel u 
yutzquinta'al u yanil le quili'ich ba'alo'ob, yéetel tuláacal u meeyjulo'ob le 
kulnajo'. 
29Leti'ob beetic u meeyjul le waajo'ob jun páaycuna'ano'ob cu dza'abalo'ob ti' 
tzoolilo'obo', le juuch' u ti'al u ti'ibil óolalil jejeláas janalbe'en neeko'obo', le j 
oop'il waajo'ob x ma' levadurao', le ti'ibil óolalo'ob takancunta'ano'ob ti' x 
jáaycab cuumo', bey xan le juuch' yéetel tuláacal u nu'uculo'ob u yúuchul p'is. 
30Cu dzo'ocole' sáamsamal unaj u bino'ob j kulnaj ja'atzcab kiin yéetel u yocbal 
kiin u ti'al u dza'ob nib óolal yéetel u ti'al ca u qui'iqui' t'anto'ob Yuumtzil, 
31bey xan u ti'al u ku'ubul tóocbil ba'alche'ob ti' Yuumtzil tu kiinilo'ob 
sábado'ob, u kiinbesajilo'ob chichaan uj yéetel tuláacal kiinbesajo'ob, mantadz 
bíin u meyajto'ob Yuumtzil je'el bix a'ala'anil ti'obe'. 
32Leti'ob xan canantic u noj Paselil u yúuchul much'tal yéetel Ku yéetel quili'ich 
naj, u ti'al u múul meyajo'ob tu yéetel u láako'ob ti' u ch'i'ibalo'ob, ti' u 
ch'i'ibalo'ob Aarón. 

1 Crónicas 24 

1U ch'i'ibalo'ob Aarone' cu t'oxicuba'ob xan u ti'al le meyajo'. U paalal Aarone' 
tu kaaba'intajo'ob Nadab, Abiú, Eleazar yéetel Itamar. 
2Ba'ale', tu yo'olal Nadab yéetel Abiú j quíimo'ob táanil ti' u taataob, ma' 
yanchaj u paalalo'obe', Eleazar yéetel Itamare', tu beetajo'ob u aj kiinilo'ob. 
3Davide', yéetel u yáantaj Sadoc u ch'i'ibal Eleazar, bey xan yéetel yáantaj 
Ahimelec u ch'i'ibal Itamare' tu t'oxaj u kiinilo'ob unaj u meyajo'ob le aj 
kiino'obo'. 
4Ba'ale' bey tu yilajo'ob asab ya'ab u j xiibilo'ob u ch'i'ibal Eleazar ti' Itamaro', 
jóokesa'ab dieciseís u nuuquilo'ob ti' u ch'i'ibalo'ob Eleazar yéetel ocho ti' u 
nuuquilo'ob ch'i'ibal Itamar. 
5U kiinilo'ob le meyajo' j t'o'ox yéetel buul ichil tuláacalo'ob, tumen ichil u 
ch'i'ibalo'ob Eleazar je'el bix ichil u ch'i'ibalo'ob Itamare', yaan ca'ach u nuuquil 
aj meyajo'ob jun páaycunta'ano'ob, leti'ob u aj meyajo'ob Ku. 
6Cu dzo'ocole' Semaías le aj dzíib, u paal Natanael jun túul ti' le j levitaobo', tu 
dzíibtaj u kaaba'ob tu táan ajaw, tu táan u nuuquilo'ob, tu táan aj kiin Sadoc, 
aj kiin Ahimelec u paal Abiatar yéetel tu táan u nuuquil u láaktzililo'ob le aj 
kiino'ob yéetel j levitaob. U kiinilo'ob le meyajo', cu jóokesa'al ca'ach ich buulil, 
ca'a p'éel u ti'al u ch'i'ibalo'ob Eleazari' yéetel jun p'éel u ti'al Itamari'. 
7-18Le ca j beeta'ab le buulo', p'áat u kiinilo'ob le meyaj bey tu yáax tzoola' tac 
tu veinti cuatro tzoola': Joiarib Jedaías Harim Seorim Malquías Mijamin Cos 
Abías Jesúa Secanías Eliasib Jaquim Hupa Jesebeab Bilga Imer Hezir Afses 
Petaías Hezequiel Jaquín Gamul Delaía Maazías 
19Bey túuno', j t'o'ox u kiinilo'ob u ti'al u meyajta'al le kulnaj je'el bix u 
ya'almajil Yuumtzil u Ku Israel, ti' Aarón u máanja'an ch'i'ibalo'obe'. 
20Le j levitaob p'aatalo'ob ca'acho' leti'ob: Subael, u ch'i'ibal Amram; Jehedías 
u ch'i'ibal Subael; 
21Isías u nojochil u ch'i'ibal Rehebías; 
22Selomot u ch'i'ibal Izhar; Jahat u ch'i'ibal Selomot; 

23Ti' u ch'i'ibalo'ob Hebrone': Jerías yáax jun túul; Amarías, u ca'a túul; 
Jahaziel, u yóox túul; yéetel Jecamán u can túul. 
24Ti' yano'ob xan ca'ach: Micaía, u paal Uziel; Samir u paal Micaía; 
25Isías u yíidzin Micaía; Zacarías u paal Isías; 
26Mahli yéetel Musi, u paalal Merari; U paalalo'ob Jaazías, u paal xan Merari. 
27Ti' u ch'i'ibalo'ob Merari u taata Jaazíase', ti' yano'ob ca'ach Soham, Zacur 
yéetel Ibri u paalal Jaazías; 
28yéetel u paalal Mahlie', Eleazar, le máax ma' j yanchaj ca'ach u paalale', 
29yéetel Cis; Jerameel u paal Cis; 
30u paalal Musie', leti'ob ca'ach Mahli, Edar yéetel Jerimot. Lelo'ob ca'acha', j 
levitaob tu tzoolol u láaktzililo'ob. 
31Leti'ob xane' tu t'oxajuba'ob tu yéetel buul, je'el bix ti' u láaktzilil u nojochile', 
bey tac ti' u yíidzintzilil, bey xan beeta'abic ti' u láaktzilo'ob u ch'i'ibalo'ob 
Aarón, tu táan ajaw David, Sadoc, Ahimelec yéetel u nuuquilo'ob u 
láaktzililo'ob aj kiino'ob tu yéetel j levitaob. 

1 Crónicas 25 

Cu dza'abal u aj paaxilo'ob yéetel u aj kaayilo'ob kulnaj 

1Cu dzo'ocole' David tu yéetel u nuuquilo'ob u yúuchul le kultajo' tu t'oxajo'ob 
meyajo'ob chéen u ti'alo'ob u paalal Asaf: Hemán yéetel Jedutún, máaxo'ob 
tze'ectic u péectzililo'ob aj bóobatil t'aan yéetel u paaxilo'ob arpaob, salteriob 
yéetel platillo'ob. Lela' u kaaba'ob máaxo'ob beetic le meyajo'obo'. 
2Ti' u paalal Asafe': Jacur, José, Netanías yéetel Asarela. Asaf u taataob 
nu'uctico'ob ca'ach, leti' a'alic u aj bóobatil t'aano'ob tu yáanal u túuchi' t'aan 
ajaw. 
3U paalalo'ob Jedutune': Gedalías, Zeri, Jesaías, Simei, Hasabías yéetel 
Matatías. Jedutún u taataob nu'uctico'ob Ca'ach, leti' tze'ectic aj bóobatil 

t'aano'ob yéetel u paaxil arpaob u ti'al u dzáico'ob nib óolal yéetel u qui'iqui' 
t'antico'ob Junab Ku. 
4U paalal Hemane': Buquías, Matanías, Uziel, Subuel, Jeremot, Hananías, 
Hanani, Eliata, Gidalti, Romanti-ezer, Josbecasa, Maloti, Hotir yéetel 
Mahaziot. 
5Tuláacal lelo'oba', u paalalo'ob ca'ach Hemán, u aj ilaj náay le ajawo', je'el bix 
úuchic u séeb chi'ita'al ti' tumen Ku bíin beeta'ac u sen mu'uka'anchajale'; bey 
tu beetilac, Kue' tu dzaj ti' Hemán catorce j xiibil paalo'ob yéetel óox túul x 
ch'upul paalal. 
6Tuláacalo'obe', u taataob nu'uctico'ob u ti'al u kaayo'ob tu meeyjulo'ob le 
kultaj cu beeta'al te j kulnajo' yéetel u paaxilo'ob platillo'ob, salteriob yéetel 
citaraob. Asaf, Jedutún yéetel Hemane' ti' ca'ach yano'ob tu yicnal ajaw u ti'al 
aj túuchi'il. 
7U xooquil tuláacal le j paaxo'ob nu'ucano'ob pa'ate' tu yéetel u yéet paaxo'ob 
ca'ansa'ano'ob j kaay u ti'al Yuumtzile', docientos ochenta yéetel ocho. 
8U kiinilo'ob u meyajo'obe' j t'o'oxla'anta'ab yéetel buul, ichil tuláacalo'ob, je'el 
bix wa nuuctaco'obe' bey wa mejentaco'ob, wa aj ca'anbesajo'ob wa aj 
canbalo'ob. 
9-31Le ca beeta'ab le buulo', le aj meyajo'obo' j p'áato'ob tu yáax tzool tac tu 
veinticuatro tzool beya': José Gedalías Zacur Izri Netanías Buquías Jesarela 
Jesahías Matanías Simei Azareel Hasabías Subael Matatías Jeremot Hananías 
Josbecasa Hanani Maloti Eliata Hotir Gidalti Mahaziot Romanti-ezer Tu jujun 
túulilo'ob pa'ate' yéetel u yíidzino'ob bey xan yéetel u paalalo'obe', doceob. 

1 Crónicas 26 

Aj canan jool najo'ob yéetel u láak u nuuquilo'ob meyaj 

1Le ca j t'o'ox u kiinilo'ob le aj canan jool najo'obo', j p'áat beya': Ti' le j 
coreitaobo', Meselemías, u paal Coré, u paal ca'ach Ebiasaf. 

2U paalal Meselemíase': Zacarías, u j yáax paal; Jediael, u ca'a túul; Zebadías, 
u yóox túul; Jatniel, u can túul; 
3Elam, u cinco u túul; Johanán u seis u túul, yéetel Elioenai, u siete u túul. 
4U paalal Obed-edome': Semaías, u yáax paal; Jozabad, u ca'a túul; Joa, u yóox 
túul; Sacar, u can túul; Natanael u cinco u túul; 
5Amiel, u seis u túul; Isacar, u siete u túul, yéetel Peultai, u ocho u túul. Tumen 
Kue' tu qui' t'antaj Obed-edom yéetel ya'ab paalal. 
6Semaías, u paal Obed-edome', yanchaj ca'a túul u paalal tu méektáantajo'ob u 
láaktzililo'ob, tumen jach xiixib máaco'ob ca'achi. 
7U paalal Semaíase', tu kaaba'intajo'ob Otni, Rafael, Obed, Elzabad, Eliú, yéetel 
Samaquías, jach xiixib máaco'ob. 
8Tuláacal lelo'oba', u ch'i'ibalo'ob Obed-edom, u paalal yéetel u yíidzino'ob, sen 
xiixib máaco'ob ca'ach tu yo'olal le chuca'an óol cu ye'esico'ob ti' le meyajo'. Tu 
pa'ate'ile', sesenta yéetel ca'a túul u ch'i'ibalo'ob Obed-edom. 
9U paalal tu yéetel u yíidzino'ob Meselemíase', diesiocho'ob, tuláacalo'ob xiixib 
máaco'ob. 
10U paalal Hosa, u ch'i'ibal Merarie': Simri u nojochilo'ob, quex tumen ma' j 
yáax paale', j dzaab tumen u taata u beet u nojochil; 
11Hilcíase', u ca'a túul; Tebalíase', u yóox túul; Zacaríase', u can túul. Tu pa'ate'il 
u paalal tu yéetel u yíidzino'ob Hosae' treceob ca'achi. 
12Lelo'oba', u t'ooxil u meyajo'ob le aj canan jool najo'obo'. Ti' leti'ob yéetel u 
nuuquilo'ob bey xan u yéet meyajo'obe', leti'ob ca'ach beetic u meeyjul le 
kulnajo'. 
13J beeta'ab u buulil ichil le j láaktzililo'ob tu jujun p'éelil le jool najo'obo', ti' j 
oclajo'ob u nuuquilo'obe', bey u mejnilo'ob. 
14Ti' u buulil u jool najil le j lakino', j dzaab ti' Selemías, Zacarías u paale', jun 
túul aj na'at tzol xiquin, j dzaab ti' u jool najil j xaman. 

15Ti' u buulil u jool najil j noojole', j dzaab ti' Obed-edom, ti' u paalale', j dzaab 
u cananto'ob u cúuchil tu'ux cu líiksa'al ba'alo'ob. 
16Ti' Hosae', j dzaab j chikin tu'ux yaan u jool najil Selequet, tu bejil pu'uc. Le 
meyajo'obo' cu t'oxla'antaalo'ob bey ca'acha': 
17Sáamsamale', yaan ca'ach seis aj canan jool najo'ob j lakin, can túul j xamani', 
can túul j noojoli', yéetel ca'a túul u ti'al tu jujun p'éelil u nu'ucul u ta'aca'al 
ba'alo'obo', 
18Tu chikin le sujuy lu'umo', yaan ca'ach can túul u ti'al le sac bejo', yéetel ca'a 
túul u ti'al chéen le sujuy lu'umo'. 
19Bey t'oxla'anta'anil ca'ach u meyajo'ob le aj canan jool najo'ob u ch'i'ibalo'ob 
Coré yéetel Merario'. 
20Le u láak j levitaobo', leti'ob ca'ach canantic u co'ocoj ba'alilo'ob le kulnajo', 
bey xan u nu'uculo'ob u dza'abal quili'ich ti'ibil óolalo'ob. 
21Ti' u paalal Laadán, u ch'i'ibalo'ob Gersón yéetel Jehiel, 
22u paalal Jehiel yéetel u paalal u Zetán tu yéetel Joel u yíidzino'obe', leti'ob 
ca'ach canantic u co'ocoj ba'alilo'ob Kulnaj. 
23Ba'ale' u ch'i'ibalo'ob Amram, Izhar Hebrón yéetel Uziele', 
24Sabuel u ch'i'ibal Gersón yéetel Moisese', leti' u nojochil máaxo'ob canantic 
ca'ach le co'ocoj ba'alo'obo'. 
25U láaktzilo'ob ti' u ch'i'ibal Eliezere' lelo'ob ca'acha': Rehabías u paal Eliezer, 
Jesahías u paal Rehabías, Joram u paal Jesahías; Zicri u paal Joram; yéetel 
Selomit u paal Zicri. 
26Selomit tu yéetel u yíidzino'obe', leti'ob ca'ach canantic tu'ux cu dza'abal le 
quili'ich ba'alo'ob jun páaycuna'ano'ob u ti'al Yuumtzil tumen Davide', u 
nuuquil le láaktzililo'ob, u nuuquil aj ba'atelo'ob, yéetel u náacomilo'ob u 
nuuquil u aj ba'atelo'ob. 

27Le ba'alo'obo', ich ba'atel ch'a'ano'ob ca'achi, leti'obe' tu jun páaycunto'ob u 
meeyjul kulnaj. 
28Te'elo' ti' yaan xan ba'axo'ob tu jun páaycuntajo'ob Samuel aj náay, Saúl u 
paal Cis, Abner u paal Ner, yéetel Joab u paal x Sarvia. Tuláacal le ba'ax jun 
páaycunsa'ano'obo', Selomit yéetel u yíidzino'ob canantic ca'achi. 
29Ti' u ch'i'ibalo'ob Izhare', Quenanías yéetel u paalale', leti'ob aj u'uyaj 
tacpoolo'ob, leti'ob xan u nuuquil u ti'al ilic ba'axo'ob cu yúuchul tu lu'umilo'ob 
Israel. 
30U ch'i'ibalo'ob Hebrón, le máaxo'ob ilic ba'axo'ob cu yúuchul Israel tu chikin 
Jordán ti' u ba'aluba'ob Yuumtzil yéetel u ba'aluba'ob ajawe', Hasabías yéetel u 
láaktzilo'obe', mil seicientos j xiibo'ob jach xiixib máaco'ob. 
31Tu ja'abil cuarenta ti' u ajawil Davide', j xo'oclaj u dzíibilo'ob u cuxtalo'ob u 
láaktzililo'ob u ch'i'ibalo'ob Hebrone', ca j ila'ab yaan ca'ach xiixib máaco'ob tu 
caajil Jazer tu lu'umil Galaad. U nojochil u ch'i'ibalo'ob Hebrone' Jerías; 
32leti' yéetel u láaktzilo'ob, xiixib máaco'obe', cu kuchul dos mil setecientos u 
nuuquil u láaktzililo'ob. J dzaabo'ob tumen ajaw David u ti'al u noj poolilo'ob 
le u ch'i'ibalo'ob Rubén yéetel Gad bey xan u táancoch ch'i'ibalo'ob Manasés, u 
ti'al u yilico'ob tuláacal u ba'aluba'ob Ku yéetel ajaw. 

1 Crónicas 27 

Davide' cu nu'ucbesic bix bíin meyajnac u nuuquilo'ob u ajawil 

1Lela' u dzíibil u kaaba'il le j israelitaob tu tzoolol u nuuquil u láaktzililo'ob, u 
nuuquil u múuch'ul le aj ba'atelo'ob bey u mejen múuch'ul, u nuuquil u aj 
meyajo'ob le ajawo', u ti'al xan cu meyajo'ob ti' u tzúuculo'ob le aj ba'atelo'ob 
cu kexicuba'ob jujun winal ti' buul jun ja'ab. Tu jujun tzúuquile' yaan 
veinticuatro mil j xiibo'ob ca'achi'. 
2U yáax jaatz ti' le aj canano'ob u ti'al le yáax winalo': Jasobeam u paal Zabdiel 
u nojochil, 

3leti'e' ti' u ch'i'ibal Fares u taal, leti' xan ilic tuláacal u nuuquilo'ob le aj 
canano'ob cu meyajo'ob jujun winalo'. 
4U jaatzil u aj cananilo'ob u ca'a p'éel winale': Dodai j ahohita u nojochilo'ob. 
5U jaatzil u aj cananilo'ob u yóox p'éel winale'; nojoch aj ba'atelo'obe' Benaía, 
u paal Joiada u nojoch aj kiino'ob, 
6leti' ca'ach jun túul ti' le treinta xiixib máaco'obo', leti' xan u noojocho'ob. 
Ba'ale' Amisabad u paal nu'uctic ca'ach le jun jaatza'. 
7U jaatzil u aj cananilo'ob u can p'éel winale': Asael u sucu'un Joab u nojochil. 
U meyaj leti'e' j ch'a'ab beetbil u meyaj tumen Sebadías u paal. 
8U jaatzil u aj cananilo'ob u cinco winale': Samhut j izraita u nojochil. 
9U jaatzil u aj cananilo'ob u seis winale': Ira u paal Iques j tecoai u nojochil. 
10U jaatzil u aj cananilo'ob u siete winale': Heles Paltita u ch'i'ilancab Efraín u 
nojochil. 
11U jaatzil u aj cananilo'ob u ocho winale': Sibecai j husail u ch'i'ibal Zera u 
nojochil. 
12U jaatzil u aj cananilo'ob u nueve winale': Ebiezer j anatotil, u ch'i'ibal 
Benjamín u nojochil. 
13U jaatzil u aj cananilo'ob u diez winale': Maharai j netofail u ch'i'ibal Zera u 
nojochil. 
14U jaatzil u aj cananilo'ob u once winale': Benaía j piratonil u ch'i'ibal Efraín 
u nojochil. 
15U jaatzil u aj cananilo'ob u doce winale': Heldai j netofail u ch'i'ibal Otoniel 
u nojochil. 
16U nuuquilo'ob u ch'i'ibalo'ob Israele', leti' lelo'oba': u ch'i'ibalo'ob Rubene', 
Eliezer u paal Zicri; ti' u ch'i'ibalo'ob Simeone', Sefatías u paal Maaca; 
17ti' u ch'i'ibalo'ob Levie', Hasabías u paal Kemuel; ti' u ch'i'ibalo'ob Aarone', 
Sadoc; 

18ti' u ch'i'ibalo'ob Judae', Eliú jun túul u sucu'un David; ti' u ch'i'ibalo'ob 
Isacare' Omri u paal Micael; 
19ti' u ch'i'ibalo'ob Zabulone', Ismaías u paal Abdías; ti' u ch'i'ibalo'ob Neftalie', 
Jerimot u paal Azriel; 
20ti' u ch'i'ibalo'ob Efraine', Oseas u paal Azazías; ti' u táancoch ch'i'ibalo'ob 
Manasese', Joel u paal Pedaías; 
21ti' u láak u táancoch u ch'i'ibalo'ob Manasés le yaan Galaado', Iddo, u paal 
Zacarías; ti' u ch'i'ibalo'ob Benjamine', Jaasiel u paal Abner; 
22ti' u ch'i'ibalo'ob Dane, Azareel u paal Jeroham. Lelo'oba', leti'ob ca'ach u 
nuuquil u ch'i'ibalo'ob Israel. 
23Davide' ma' tu xocaj le máaxo'ob ma' kuchuc veinte u ja'abilo'obo', tumen 
Yuumtzile' u séeb chi'itmaj u ya'abcuntic le j israelitaob bey u eekilo'ob ca'ane'. 
24Joabe', j cáaj u beetic u xooquilo'ob ca'achi, ba'ale' ma' tu dzo'ocsaji', tumen 
tu taasaj jun p'éel nojoch yaayaj óolal ti' Israel. Le t o'olal ma' tu chíicpajal u 
xooquilo'ob u kaaba'ob tu ju'unilo'ob ajaw Davidi'. 
25U aj canan taakin ca'ache' Azmabet, u paal Adiel, u aj cananil ba'axo'ob 
yano'ob j káax yéetel ti' caajo'ob pa'ate' yéetel u x péet caajiloob tac tu'ux cu 
xu'ulul u lu'umo'obe', Jonatán u paal Uzías. 
26U nojochil máaxo'ob meyajtic le lu'umo'obo', Ezri u paal Quelub. 
27U nojochil u x péet paachilo'ob uvae', Simei j ramatil, Zabdi yéetel Sefame' 
leti'ob ca'ach molic u kab uva u ti'al líikesbilo'ob. 
28U nojochil u x péet paachilo'ob olivo'ob yéetel j káaxil higueraob le yano'ob 
j táax kóom lu'ume', Baal-hanán, j gederail, yéetel u nu'uculo'ob tu'ux cu 
dza'abal aceitee', Joás. 
29U nojochil máax canantic le wacaxo'ob cu tzéenta'alo'ob Sarono', Satrai j 
saronil, yéetel u nojochil máax canantic le wacaxo'ob cu tzéenta'alo'ob te j táax 
kóomo'obo', Safat u paal Adlai. 

30U nojochil máax canantic camello'obe', Obil, j ismaelitail; u nojochil 
máaxo'ob canantic x burraobe', Jehedías j meronotil; 
31u nojochil máaxo'ob canantic j tamamno'obe', Jaziz agareno. Tuláacal 
lelo'oba', leti'ob canantic u ayikalilo'ob ajaw David. 
32Jonatán u Dzeyuum David j na'atil máac yéetel canbalnaja'an, aj tzol xiquin, 
Jehiel u paal Hacmonie', leti' láakintic ca'ach u paalal le ajawo'. 
33Ahitofele', u j a'almaj xiquin xan le ajawo', yéetel Husai j arquitai, u nadza'an 
éet óol ajaw. 
34Joiada u paal Benaía yéetel Abiatare', j dzaab u jeelint Ahitofel. U nojchil u 
náacomil u aj ba'atelo'ob Joab. 

1 Crónicas 28 

Salomone' cu cutal tu jalach káanche' David 

1Davide' tu much'quintaj Jerusalén tuláacal u méektáanilo'ob Israel: u 
nuuquilo'ob u múuch' cajtalil láaktzililo'ob, u nuuquilo'ob u múuch'ul u aj 
ba'atelo'ob ajaw, tuláacal u jejeláasil u nuuquil aj ba'atelo'ob, u nuuquil 
máaxo'ob canantic tuláacal u lu'umo'ob yéetel u wacaxo'ob le ajawo' bey xan 
le u ti'al u paalalo'ob, tuláacal máaco'ob jach ma'alob yanilo'obe', yéetel 
tuláacal aj xiixib aj ba'atelo'ob. 
2David túune' j wa'alaje' ca tu ya'alaj: In láaktzile'ex yéetel in wéet caajale'ex, 
u'uyene'exi': tene' tin tucultaj ca'ach in beetic jun p'éel cúuchil u ti'al u 
ba'asche'il u nup t'aan Yuumtzil u ti'al ca p'áatac jun puli', u cúuchil xan u dzáic 
u jalach káanche' Ku, tin nu'ucbesaj xan ca'ach u nu'uculo'ob u ti'al in beetic. 
3Ba'ale' Kue' tu ya'alaj teen: Ma' teech bíin beetic jun p'éel kulnaj in ti'alti', 
tumen teche' aj ba'atel máaquech yéetel dzo'oc a wequic ki'ik. 
4Ba'ale' Yuumtzil u Ku Israele', tu yéeyajen ichil tuláacal in láaktzililo'ob u ti'al 
u dzáen u ajawil Israel u ti'al tuláacal ja'abo'ob. Leti'e' tu yéeyaj u ch'i'ibalo'ob 
Judá u ti'al méektáanil; ti' u ch'i'ibalo'ob Judae' tu yéeyaj in láaktzililo'ob; ichil 
in láako'obe' tu yéeyajen u ti'al u ajawil Israel. 

5Bejela'a' túune', ichil tuláacal in paalal, le ya'abcach paalal tu dzaj ti' teen le 
Yuumtzilo', Yuumtzile' tu yéeyaj in paal Salomón u ti'al ca culac ti' le jalach 
káanche' tu'ux cu méektáan Yuumtzil tu yóokol Israel. 
6Yuumtzile', tu ya'alaj xan ti' teen: A paal Salomón bíin beet in ti'alt jun p'éel 
kulnaj, bíin u beet xan u suyemilo'ob, tumen dzooc in yéeyic bey in paale', teen 
bíin in beetajinbáa u taata, 
7bíin in jedzcunt u ajawil u ti'al mix bikin bíin xu'uluc, wa cu dzáic u yóol u 
dzo'ocbes in wa'almaj t'aano'ob yéetel tuláacal ba'axo'ob quin wa'alic je'el bix 
tac bejela'e'. 
8Bejela'a' túune', tu táan tuláacal Israel u múuch' caajal Yuumtzil, yéetel tu táan 
c Ku cu ch'en xiquintico'ona', dzo'ocbese'ex tu jaajil a wóole'ex tuláacal u 
ya'almaj t'aano'ob Yuumtzil, a Kuex, tu yo'olal ca xi'ic u bin a ti'alintique'ex jun 
puli' le j qui'ichquelem lu'umo'oba', cu dzo'ocole' bíin páatac a p'atique'ex u 
ti'alint a paalale'ex. 
9Teche' Salomón in paal, táan óolt u Ku a taata, meyajt yéetel tuláacal a 
pucsi'ikal yéetel jaj óolal, tumen Yuumtzile' cu xakal ilic tuláacal tuuculo'ob 
yéetel tuláacal ba'axo'ob cu yóolta'al beetbil. Bey túuno', wa teech ca caxtique', 
bíin u cha'a a nuptáantic, ba'ale' wa ca xúunp'atique', bíin u xúun p'ajtech jun 
puli'. 
10Ka'ajac ti' teech ma'alob, dzo'oc u yéeyiquech Yuumtzil u ti'al a beetic u najil 
u quili'ich naj. Le t o'olale', ¡yanac a wóol yéetel beet le meyajo'! 
11David túune' tu kubaj ti' Salomón u paal u ju'unil tu'ux dzíibta'an bix unaj u 
beeta'al u máacanil le kulnajo', u najilo'ob, u cúuchilo'ob u líikesa'al ba'alo'ob, 
u káasabilo'ob u ca'anal najilo'ob, bix bíin p'áatac u najilo'ob ichil, yéetel le sen 
quili'ich cúuchilo'. 
12Tu kubaj xan ti' u ju'unil, je'el bix u tucultmajil u beeta'al u suyemilo'ob 
kulnajo', le x káasabilo'ob bíin xi'ico'ob tu bakpacho', u co'ocoj ba'alilo'ob yéetel 
u nu'ucul u dza'abal le quili'ich ti'ibil óolalo'ob, 

13bey xan u x káasabilo'ob tu'ux u yantal le aj kiino'ob yéetel le j levitaob cu 
t'oxláanticuba'ob ti' u kiinilo'ob u meyajo'ob, yéetel tuláacal u nu'uculilo'ob u 
beeta'al le kultaj te j kulnajo'. 
14Tu kubaj xan ti'e' ya'abcach oro yéetel plata u ti'al le ba'axo'ob kabéet u 
beeta'al yéetel oro bey xan yéetel plata u ti'al le kultajo'; 
15u ti'al le x t'uchub sáaso'ob yéetel u sáaso'ob je'el bix le oro u ca'ajo'obo' bey 
le plata u ca'ajo'obo', tu ya'alaj buca'aj kabéet u aalil tu jujun p'éelilo'ob; 
16bey xan tu beetaj yéetel tu jujun p'éelil le x táasche'ob je'el bix le beeta'ano'ob 
tu yéetel oroo', bey le beeta'ano'ob tu yéetel platao', le tu'ux u najmal u dza'abal 
u tzoolil le quili'ich waajo'ob. 
17Tu dzaj xan oro ti', u ti'al le x li'itzibo'obo', u ti'al le laco'obo', le pichelo'ob, 
bey xan oro yéetel plata u ti'al u beeta'al u nu'uculo'ob u yu'ukul vino, je'el 
buca'aj aalil tu jujun p'éelile'. 
18Tu kubaj xan ya'abcach máaytbil oro u ti'al u beeta'al u multuunil kultaj u 
ti'al poom, bey xan tu dzaj oro u ti'al u beeta'al le bolano', lelo', u ti'al le aj 
xiknalo'ob u je'emaj u xiiko'ob u ti'al u balico'ob u ba'asche'il u nup t'aan 
Yuumtzil. 
19Tuláacal lela' dzíibt'aan ca'ach ti' jun p'éel ju'un je'el bix dza'abic tumen 
Yuumtzil tu tuucul Davide', cu láaj tzolic ca'ach bix u najmal u beeta'al le meyaj 
je'el bix dzíibta'anil tu láak u ju'unil le meyajo'. 
20David túune' tu ya'alaj ti' Salomón: ¡Xiixib máacchajquech ma' u lúubul a 
wóol, chokaba te j meyajo'! ¡Yanac a wóol, mix a ch'a'ic sajaquil, tumen 
Yuumtzil in Kue' ti' yaan ta wéetele'! Leti'e' ma' bíin náachchajac ti' techi', mix 
bíin u xúunp'ajteech tac u dzo'ocbal a beetic le meyaj u ti'al u meeyjul le 
kulnajo'. 
21Way yano'ob le aj kiino'ob yéetel le j levitaob cu t'oxicuba'ob nu'ucano'ob u 
ti'al u meeyjul le kulnajo'; u ti'al tuláacal le meyajo', bíin yanac xan máaco'ob 

taac u yáatajo'ob, u yojelo'ob tuláacal u jejeláasilo'ob meyajo'ob; cu dzo'ocole' 
tuláacal u nuuquilo'ob le caaj yéetel tuláacal le caajo' bíin u yáantecho'ob. 

1 Crónicas 29 

1Cu dzo'ocole', Ajaw Davide' tu ya'alaj ti' tuláacal le caaj much'ucbalo': In paal 
Salomone', chéen leti' máax j yéeya'ab tumen Ku, jun túul j muumun j xi'ipal, 
ba'ale' le meyaja' sen nojoch, tumen lela' ma' chéen u jalach naj jun túul 
wíiniqui', lela' u kulnaj Yuumtzil. 
2Yéetel tuláacal in wóol tin mukulmuktaj in nu'ucbesic le ba'ax kabéet u ti'al u 
kulnaj in Ku: oro plata, bronce, fierro yéetel che' u ti'al tu jujun p'éelil ba'ax 
kabéet. Bey xan cornalina, bey xan u láak qui'ichquelem tuunicho'ob u ti'al 
jadzutz meyajtbil, u jejeláasil jadzut tuunicho'ob u ti'al nupbilo'ob jun tacáalili', 
yéetel ya'abcach alabastro. 
3Ba'ale', tu yóokol tuláacal le ba'ax in nu'ucbesmaj u ti'al le kulnajo', yéetel tu 
yo'olal in yaacunaj ti' u kulnaj in Kuo', quin kubic u ti'al u kulnaj Yuumtzil in 
oro yéetel in plata ba'alo'ob in ti'ale': 
4cien mil kilos u asab ma'alobil oro, docientos treinta mil máaytbil plata u ti'al 
u ba'alal u pakilo'ob le kulnajo'. 
5Tuláacal le oro yéetel le plata kabéet u ti'al u beeta'al tuláacal le ba'ax kabéete', 
yéetel tuláacal le meyaj bíin u beet le aj meen jadzutz ba'alo'obo'. Bejela'e', 
¿máax u káat áantaj tu juunal u yóol cu síijil tu pucsi'ikal u dzáic ti' Yuumtzil 
jun p'éel siibal? 
6Bey túuno', u nuuquilo'ob le láaktzililo'ob, u nuuquilo'ob u cajtalilo'ob u 
láaktzililo'ob Israel, u nuuquilo'ob u jejeláas múuch'il aj ba'atelo'ob yéetel u 
nuuquilo'ob u aj meyajo'ob u méektáanil le ajawo', tu dzajo'ob siibalo'ob tu 
juunal u yóolo'ob, 
7tu dzajo'ob u ti'al u meeyjul kulnaj ciento sesenta yéetel cinco mil kilos yéetel 
diez mil u taakinilo'on oro, trecientos treinta mil kilos plata, tu dzajo'ob xan 
óoli' seicientos mil kilos bronce, yéetel tres millones trecientos mil kilos fierro. 

8Bey xan le máax yaan jadzutz tuunich ti'obe', tu kubajo'ob u ti'al dzaabil ichil 
u taakinil kulnaj, cu cananta'al ca'ach tumen Jehiel u ch'i'ibal Gersón. 
9Le máaco'obo', j qui'imacchaj u yóolo'ob yéetel le ba'ax tu beetajo'obo', tumen 
tu beetajo'ob u ti'al Yuumtzil yéetel u jaajil yóolalo'ob. Sen qui'imacchaj xan u 
yóol ajaw David. 
10David túune' tu qui'iqui' t'antaj Yuumtzil tu táan tuláacal le caaj much'ucbalo', 
ca tu ya'alaj: ¡Yuumtzil qui'iqui' t'antbilech u ti'al ja'abo'ob mina'an u xuul, u 
Ku c taata Israel! 
11¡Yuumtzil a ti'al, le nojochilo', le páajtalilo', le nojbe'enilo', le méektáanilo' 
yéetel le tzicbe'enilo'! tumen tuláacal le ba'ax yaan ca'an yéetel j lu'ume', a ti'al. 
A ti'al xan le ajawilo', tumen teche' Yuumtzil asab nojochech ti' tuláacal máac. 
12Ti' teech cu taal ayikalilo'ob yéetel tziiquil. Teech méetáantic tuláacal ba'al. 
Le muuk yéetel le páajtalilo'ob, ti' yano'ob ta kabe', a kab xan dzáic nojochil 
yéetel páajtalil ti' tuláacal. 
13Let o'olale', c Ku, bejela'e', c dzáic ti' teech nib óolal yéetel c qui'iqui' t'antic a 
nojbe'en kaaba'; 
14tumen, ¿máaxen teen wa máax in caajal u ti'al c najmatic c kubic ti' teech 
ya'ab ba'alo'ob? Tu jaajile' ta kab cu taal tuláacal, chéen cu páajtal c dzáic ti' 
teech le ba'axo'ob dzo'oc c kamic ti' techo'. 
15Tumen ta táane' beyo'on j táanxel j lu'umil cu káat máano'ob je'el bix c 
máanja'an ch'i'ibalo'obe', c cuxtal way yóok lu'ume', chéen bey jun p'éel bo'oy 
mina'an u alab óolale'. 
16¡C Yuumtzil c Ku, a ti'al tuláacal, ti' teech xan u taalbal tuláacal le ayikalilo'ob 
dzo'oc c nu'ucbesic u ti'al u beeta'al jun p'éel kulnaj ta quili'ich kaaba'! 
17In Ku, tene' in wojel ca xakal ilic tuláacal tuuculo'ob bey xan utz ta wóol ba'ax 
no'oja'an. Let o'olal yéetel toj tuuculil tin wa'alaj in dzáic ti' teech tuláacal le 
ba'alo'oba'. bejela'e' cu páajtal in wilic yéetel qui'imac óolal bix u taasic u ti'ibil 
óolal x ma' dzu'util a caajal way much'ucbala' 

18Yuumtzil u Junab Ku Abraham, Isaac yéetel Israel c máanja'an ch'i'ibalo'ob, 
beet u yantal mantadz tu pucsi'ikal a caajal le chuca'an óolala', sut u tuuculo'ob 
ti' teech. 
19Dzáa xan ti' Salomón in paal jun p'éel pucsi'ikal toj u ti'al u páajtal u 
dzo'ocbesic a wa'almaj t'aano'ob, a tzolbe'en t'aano'ob yéetel a nu'ucben 
t'aano'ob u ti'al u cuxtal tu yéetelo'ob, u ti'al u páajtal u beetic le kulnaj dzo'oc 
in nu'ucbesic le ba'axo'ob kabéeto'. 
20Davide', tu ya'alaj xan ti' tuláacal le caaj much'ucbalo': Bejela'e', qui'iqui' 
t'ante'ex Yuumtzil a Kuex. Le caaj láaj much'ucbal túuno', tu qui'iqui' t'antaj 
Yuumtzil u Ku u máanja'an ch'i'ibalo'ob, j xolajo'obe', ca j chinlajo'ob tu táan 
Yuumtzil yéetel tu táan le ajawo'. 
21Tu láak kiine' tu kubajo'ob ti' Yuumtzil quíimsbil ba'alche'ob yéetel tóocbil 
ba'alche'ob: mil mejen wacaxo'ob, mil j tamano'ob, mil mejen j tamano'ob, 
yéetel u ti'ibil óolalil u yo'och vino'ob bey xan sen ya'ab quíimsbil ba'alche'ob 
tu yo'olal Israel. 
22Ti' le kiino', jaano'ob ukulnajo'ob xan yéetel ya'abcach qui'imac óolal tu táan 
Yuumtzil. Cu dzo'ocole' j ca'a ka'ayta'ab u ajawil Salomón u paal David, ca jun 
páaycunta'ab tu táan Ku u ti'al jalachil, j dzaab xan Sadoc u beet u aj kiinil. 
23Bey túuno', Salomone', j culaj tu jalach káanche' Yuumtzil u ti'al u jeelint u 
taata, ca j sen bin utzil ti'. J u'uya'abt'anta'ab tumen tuláacal Israel. 
24Tuláacal u nuuquilo'ob le aj ba'atelo'ob yéetel u paalalo'ob ajaw Davido', tu 
dzajo'ob u táacbesaj u muuko'ob u ti'al u yáantico'ob ajaw Salomón. 
25Yuumtzile' tu dzaj u qui' óolalil ti' Salomón ca ila'ac u nojoch ba'abil tu táan 
tuláacal Israel, tu dzaj nojoch qui'ichquelmil ti' u ajawil, mix jun téen tu beetaj 
bey ti' mix jun túul ajawo'. 

Cu quíimil David 
(1 R 2.10-12) 

26David u paal Isaíe', tu méektáantaj tuláacal Israel. 

27Ajawnaj cuarenta ja'abo'ob, siete ja'abo'ob ajawnaj Hebrón yéetel treinta 
yéetel óox p'éel ja'abo'ob Jerusalén. 
28J quíim ichil nojoch jéedzelil, sen ya'abchaj u ja'abilo'ob, u ayikalilo'ob yéetel 
u tziiquilo'ob. Ca j culaj Salomón u paal tu jalach káanche'. 
29U tzicbalil u ajawil David chúunic tac tu xuule', dzíibta'an tumen aj 
bóobato'ob Samuel, yéetel Natán, yéetel aj náay Gad, tu ju'unilo'ob u dzíibta'al 
ba'axo'ob cu yúuchul, 
30tuláacal ba'ax úuch tu ajajwil, ti' u páajtalil yéetel tuláacal ba'ax úuchla'aj ti' 
leti', ti' Israel yéetel ti' u láak lu'umo'ob. 

2 Crónicas 

2 Crónicas 1 

Salomone' cu káatic na'at ti' Junab Ku 
(1 R 3.3-5) 

1Salomón, u paal Davide', páatchaj u mu'uka'anquintic u ajawil tu yéetel u 
yáantaj Yuumtzil, ca j sen ya'abchaj u páajtalil. 
2Ca túun tu t'anaj tuláacal Israel: u nuuquilo'ob u aj ba'atelo'ob, u nuuquil u aj 
meyajilo'ob u jalach naj yéetel tuláacal u nuuquil u láaktxililo'ob yaan u 
páajtalilo'ob tu yóokol Israelo'. 
3Leti'e' tu ch'a'aj tuláacal le máaco'ob j much'lajo'obo', ca j bin tu yéetelo'ob te 
j quili'ich naj yaan Gabaono', tumen ti' yaan u noj Paselil u yúuchul much'tal 
tu yéetel Ku le j beeta'ab tumen Moisés u palitzil Junab Ku te x tocoy lu'umo'. 
4Ba'ale' Davide', tu bisaj ca'ach u ba'asche' Ku líikbal Quiria-jearim tac ti' le 
cúuchil u nu'ucbesmajo', tumen tu líiksaj jun p'éel chuybil naj u ti'al u caajil 
Jerusalén. 
5Le u multuunil kultaj bronce u ca'aj tu beetaj Bezaleel, u paal Uri u yáabil 
Hure', ti' yaan xan ca'ach Gabaón tu táan u chuybil naj Yuumtzile'. Salomón 
yéetel tuláacal le caajo', j bino'ob j káat chi' te'elo'. 
6J ooc Salomón tu yicnal le u multuunil kultaj beeta'an tu yéetel bronceo', tu 
táan u noj Paselil u yúuchul much'tal tu yéetel Ku, ca tu kubaj mil tóocbil 
ba'alche'ob tu yóokol. 
7Ti' le áakabo' j chíicpaj Ku ti' Salomone' ca tu ya'alaj ti': káat ti' teen je'el 
ba'alaque', ca in dzáa ti' teech. 
8Salomone' tu núucaj ti' Ku: teche', ta sen beetaj utz ti' David in taata, tumen 
dzo'oc a beetic in cutal tu jalach káanche'. 
9Bejela'a' túune' Ku Yuumtzil, dzo'ocbes ba'ax ta wa'alaj ti' David in taata, 
tumen teche' dzo'oc a beetiquen ajaw ti' jun p'éel caaj sen ya'ab u cajnáalilo'ob. 

10Dzáa ti' teen na'atil yéetel ojéelajil u ti'al in nu'ucbesic le caaja'; tumen ¿máax 
bíin páatac u nu'ucbesic le a caajal sen nojocha'? 
11Kue' tu núucaj ti' Salomón: Bey tumen dzo'oc a wa'alic ba'ax a káat, yéetel 
bey ma' ta káataj taakin mix ayikalilo'ob, mix tziiquilo'ob, mix u quíimil a aj 
p'eeco'ob, mix chowac cuxtal, tumen ta káataj ti' teen na'atil yéetel ojéelajil u 
ti'al a méektáantic in caajal tu'ux tin dzáajech a beet a ajawo', 
12quin dzáic ti' teech na'atil yéetel ojéelajil, chéen ba'ale' bíin in dzáa ti' teech 
xan taakin, ayikalilo'ob yéetel tziiquilo'ob je'el bix le ma' j yanchaj ti' le 
ajawo'ob yanchajo'ob táanil ti' techo', mix xan ti' le bíin yanaco'ob cu dzo'ocol 
techo'. 
13Cu dzo'ocole', Salomone' j luk te j quili'ich naj yaan Gabaón tu táan u noj 
Paselil u yúuchul much'tal tu yéetel Kuo', ca j suunaj tu caajil Jerusalén, cu 
dzo'ocol u bin u xíimbalt tu noj Paselil u yúuchul much'tal tu yéetel Kue' 
ajawnaj Israel. 

Salomone' cu manic bolano'ob yéetel tzíimino'ob u ti'al u ca'a coonol 
(1 R 10.26-29; 2 Cr 9.25-28) 

14Salomone' tu ya'abcuntaj u bolano'ob bey xan u aj nat' tzíimino'ob, yanchaj 
mil cuatrocientos u bolano'ob yéetel doce mil u aj nat' tzíimino'ob, ca tu 
dzajo'ob u cananto'ob u cúuchilo'ob u bolanilo'ob ba'atel yéetel ichil u aj 
cananilo'ob u jalach najil Jerusalén. 
15Ajawe', tu beetaj u yantal tu caajil Jerusalén ya'abcach plata, oro yéetel jadzut 
tuunicho'ob; bey xan sen ya'abchaj kuulche'ob je'el bix u ya'abilo'ob u x 
ko'ochilo'ob káax ti' le táax lu'umo'. 
16U tzíimino'ob ca'ach Salomone', cu ma'analo'ob Muzri yéetel Cicilia, tumen aj 
man coonolo'ob u jalach naj. 
17Cu manico'ob ca'ach Egipto jun p'éel bolan tu yo'olal u seicientos u 
taakinilo'ob plata yéetel jun túul tzíimin tu yo'olal ciento cincuenta. tuláacal le 
ajawo'ob j hititaob yéetel j siriobo', cu mano'ob tu kab u aj coonolo'ob Salomón. 

2 Crónicas 2 

U nup t'aan Salomón yéetel Irán 
(1 R 5.1-18; 7.13-14) 

1Salomone' tu ch'a'a óoltaj u beetic u kulnaj Yuumtzil, bey xan u jalach naj leti'. 
2U ti'al le meyajo' tu jóokesaj sesenta mil aj bisaj cuucho'ob, ochenta mil j póol 
tuunicho'ob u ti'al j meyaj te j pu'uco'obo', yéetel tres mil seicientos aj ilaj 
meyajo'ob. 
3Cu dzo'ocole' Salomone' tu túuchi'itaj a'albil ti' Hiram u ajawil Tiro: Beet tin 
wéetel le ba'ax ta beetaj tu yéetel David in taata le ca ta túuchi'itaj kuulche' ti', 
u ti'al u beetic u jalach naj u ti'al u yantale'. 
4Ile, tene' bin in ca'aj in beet jun p'éel kulnaj u ti'al Yuumtzil in Ku, u ti'al in 
jun páaycunt ti', u ti'al u tóoca'al qui'iboc poom tu táan, u ti'al u dza'abal 
sáamsamal u tzoolil waajo'ob yéetel u ku'ubul tóocbil ba'alche'ob ja'atzcab kiin 
yéetel ocnaj kiin, bey xan tu kiinilo'ob sábado, tu kiinilo'ob u kiinbesa'al 
chichan uj yéetel tu kiinilo'ob u láak kiinbesajo'ob tu nojbe'enil Yuumtzil je'el 
bix suuquil u beeta'al Israel mantadz ma' xuulile'. 
5Ba'ale' le kulnaj bíin in beeto' unaj nojoch, tumen c Junab Kue' asab nojoch ti' 
tuláacal u láak kuob. 
6Ba'ale', ¿máax je'el u páajtal u beetic jun p'éel kulnaj u ti'al leti' wa mix u 
cóochil le ca'an balic u nojochilo'? ¿Yéetel máaxen teen u ti'al ca in beet jun 
p'éel kulnaj quex chéen u ti'al u tóoca'al poom tu nojbe'enil? 
7Bey túuno' túuchi'it ti' teen jun túul máac nu'uca'an u beet u meyajilo'ob oro, 
plata, bronce yéetel fierro, chacjome'en nook, chac nook yéetel chacpuke'en 
nook. u yojel xan u póol u yoochel ba'alo'ob tu yo'olal u múul meyaj tu yéetel 
le aj ca'anbesajo'ob cu meyajo'ob ti' teen tu lu'umil Judá yéetel tu caajil 
Jerusalén máaxo'ob j t'a'ano'ob j meyaj tumen in taata Davido'. 
8Túuchi'it xan ti' teen le che'ob yano'ob Líbano', u che'ilo'ob kuulche', cipres 
yéetel sándalo, tumen tene' in wojel a palitzilo'obe', u yojelo'ob u ch'aco'ob u 
che'ilo'ob Líbano. In palitzilo'ob bíin áantic a palitzilo'ob 

9u ti'al ca u nu'ucbeso'ob ti' teen ya'abcach che'ob, tumen le kulnaj bíin in 
beeto', unaj sen nojoch yéetel sen qui'ichquelem. 
10Ba'ale' bíin in dzáa u ti'al a j meyajo'ob, le j ch'ac si'ob bíin ch'aquic le che'obo', 
can p'éel millono'ob cuatrocientos u wuudzilo'ob trigo, can p'éel millono'ob 
cuatrocientos u wuudzilo'ob cebada yéetel cuatrocientos cuarenta mil litros 
vino yéetel cuatrocientos cuarenta mil litros aceite. 
11Hiram u ajawil Tiro túune' tu túuch'i'itaj jun p'éel dzíib ti' Salomón tu'ux cu 
ya'alic: Yuumtzile' tu dzáajech u ajawil j israelitaob tumen u yaacuntmaj u 
caajal. 
12Tu ya'alaj xan Hiram: ¡Qui'iqui' t'antbil Yuumtzil u Ku Israel, tumen tu dzaj 
ti' ajaw David jun túul paal sen j na'anat máac, sen canbalnaja'an yéetel cu 
tuucul yéetel na'atil, bin u ca'aj u beet jun p'éel kulnaj ti' Yuumtzil yéetel jun 
p'éel jalach naj u ti'al leti'! 
13Quin túuchi'itic ti' teech jun túul máac ma'alob canbalnaja'anil sen yaan u 
na'at: aj ca'anbesaj Hiram. 
14U paal jun túul co'olel sijnal tu ch'i'ibalo'ob Dan tu síijsaj ti' jun túul u cajnáalil 
Tiro. Sen u yojel u meyajt oro, plata, bronce, fierro, tuunich, che', nook, 
chacjome'en nook, chacpuke'en nook, lino yéetel chac nook, yéetel u yojel u 
póol je'el ba'alac u jejeláasil oochelo'obe', u yojel u beet tuláacal u jejeláasil 
ba'alo'ob bíin a'ala'ac ti' ca u beet yéetel le máaxo'ob yano'ob ca'ach tu yicnal a 
taata David in dzuulilo', lelo' leti' máaxo'ob nu'uca'ano'ob u ti'al le meyajo'obo'. 
15let o'olale' dzuul, túuchi'it ti' a palitzilo'ob le trigo, le cebada, le aceite yéetel 
le vino dzo'oc a wa'alic a dzáico'. 
16Ca'aliquil to'one', c bin j Líbano' c ch'ac tuláacal le che'ob kabéet ti' techo', c 
bisic ti' teech ich ka'anab ti' cheemo'ob, tac tu caajil Jope. Cu dzo'ocole', teche' 
ca wilic bix a bisic tac Jerusalén. 

17Cu dzo'ocole' Salomone' tu xocaj jay túul j táanxel lu'umilo'ob yaan tu lu'umil 
Israel, quex tumen yáax xoca'an tumen u David u taatae', ca j ila'ab yaan ciento 
cincuenta yéetel tres mil seicientos. 
18Tu jóokesaj sesenta mil aj bisaj cuucho'ob ichilo'ob, ochenta mil j póol 
tuunicho'ob te j pu'uco' yéetel tres mil seicientos aj ilaj meyajo'ob u ti'al ca u 
beeto'ob u meyajo'ob le máaco'obo'. 

2 Crónicas 3 

Salomone' cu beetic le kulnajo' 
(1 R 6.1-38) 

1Salomone' tu chu'unbesaj u beetic u kulnaj Yuumtzil tu caajil Jerusalén, tu 
pu'uquil Moriah, le tu'ux chíicpaj Yuumtzil ti' David u taatao', te j cúuchil tu'ux 
tu nu'ucbesaj David u ti'alo', lelo' leti' ca'ach u cúuchil u nu'ucbesaj trigo Ornán 
jebuseo'. 
2Tu chu'unbesaj le meyaj tu ca'a p'éel kiinil u ca'a p'éel winalil ti' u can p'éel 
ja'abil chu'unpajac u ajawil. 
3U chuun pakilo'ob le kulnaj tu dzaj Salomono', cu p'isico'ob ca'ach: veintisiete 
metros u chowaquil yéetel nueve u cóochil. 
4Le x máacan pak yaan táanil ti' le kulnajo', cu p'isic ca'ach nueve metros u 
chowaquil, je'el bix buca'aj cóochil le kulnajo', u ca'analil xane' láili' nueve 
metrose'. Salomone' tu láaj balaj tu yéetel oro ichil le máacan pako', 
5ca tu balaj yéetel u póolbil che'ilo'ob pino ichil le noj najo', cu dzo'ocole' ca tu 
balaj xan tu yéetel ma'alob oro, ca j póola'ab tu yóokolo'ob u yoochelo'ob 
xa'ano'ob yéetel x jokenjoko'ob, 
6ca tu jadzutzquintaj tu yéetel jadzutz tuunicho'ob. Le oro j meyajta'abo' u asab 
ma'alobil oro. 
7Láaj ba'al tu yéetel oro tuláacal ichil le najo': u che'ilo'ob, u cúuchil u jool 
najilo'ob, u pakilo'ob, u jool najilo'ob, ca tu póolaj aj xiknalo'ob ti' u pakilo'ob. 

8Tu beetaj xan le sen quili'ich najo'. Yaan ca'ach nueve metros u chowaquil, 
je'el bix buca'aj u cóochil le kulnajo', nueve metros xan u cóochil. Ca tu láaj 
balaj tu yéetel ma'alob oro cu kuch'ul míin veinte mil kilos u aalil. 
9U clavoilo'ob ca'ache', quinientos cincuenta gramos u aalil tu jujun p'éelil. Tu 
balaj xan yéetel oro le najo'ob yaan tu yóokolo'ob u láak najo'obo'. 
10Ichil le quili'ich najo' tu túuxtaj póolbil ca'a túul aj xiknalo'obe', ca tu 
balajo'ob tu yéetel oro. 
11Tuláacal u chowaquil u xiik le aj xiknalo'obo', nueve metros; jun p'éel ti' u 
xiiko'obe' cu p'isic ca'ach ca'a p'éel metros yéetel veinticinco centímetros, cu 
cóojol ti' u pakil le najo', u láako', láili' buca'ajo', cu cóojol tu ni' u xiik u láak 
aj xiknalo'. 
12U láak jun p'éel u xiik le aj xiknalo', láili' bey u p'iisilo', je'el bix u láako'obo', 
cu cóojol ti' u pakil le najo', u láak u xiiko', cu cóojol tu ni' u xiik le yáax aj 
xiknalo'. 
13Tuláacal u xiiko'ob le aj xiknalo'obo' cu p'isico'ob nueve metros u chowaquil, 
wa'alacbalo'ob u sutmajo'ob u yicho'ob actáan ti' le naj yaan chúumuco'. 
14Tu beetaj xan le x káasabo'ob tu yéetel chacpuke'en nook, chacjome'en nook 
yéetel lino, ca tu beetaj u chu'uyul aj Xikna'alo'obi'. 

Cu beeta'al ca'a p'éel ocomoob 
(1 R 7.15-22) 

15Salomone' tu beetaj ca'a p'éel ocomo'ob cu bineltic jun p'íit u chuquic diesiseís 
metros u ca'analil u ti'al u táan u pakil le kulnajo'. U p'iicho'obe' cu p'isico'ob 
ca'a p'éel metros yéetel veinticinco centímetros. 
16Tu beetaj xan x jokenjoko'ob je'el bix x bak caalo'obe', ca tu dzaj tu ca'analil 
le ocomo'obo'; cu dzo'ocole' tu beetaj cien granadaob ca tu dzaj te x 
jokenjoko'obo'. 
17Le x jokenjoko'obo', tu dzaj tu táan u pakil le kulnajo', jun p'éel x no'ojili', 
yéetel jun p'éel x dzíiquili'. Le ocom yaan x no'ojilo' tu dzaj u kaaba'int Jaquin, 
le yaan x dzíiquilo' tu dzaj u kaaba'int Boaz. 



1063 

 

Biblia Maya 
© 1992, Sociedades Bíblicas Unidas. 

 

 
 

 

2 Crónicas 4 

U nu'uculo'ob kulnaj 
(1 R 7.15-22) 

1Salomone' tu beetaj xan u multuunil kultaj Bronce u ca'aj nueve metros u 
chowaquil, nueve metros u cóochil yéetel can p'éel ca tac táancoch u ca'analil. 
2Tu beetaj xan jun p'éel nojoch lacam cáat bronce u ca'aj u ti'al ja'. Wóolis, cu 
p'isic can p'éel metros ca tac táacoch jun jáal u chi' ti' u láak jun jáal. U ca'ananil 
ca'ache', ca'a p'éel metros yéetel veinticinco centímetros, u bakpache' trece 
metros ca tac táancoch. 
3Tu yáanal yéetel tu bakpach le lacam cáato', t'oxa'an ca'a tzoolil u jujun 
múuch'ilo'ob u yoochelo'ob diez wacaxo'ob tu yáamilo'ob cuarenta yéetel cinco 
centímetros cu núup'ul jun tacáalili' tu bakpach le lacam cáato'. 
4Le lacam cáato' ajcuna'an tu yóokol doce wacaxo'ob bronce u caajo'ob, óox 
túul cu paacato'ob j xamani', óox túul cu paacato'ob j noojoli', óox túul cu 
paacato'ob j lakini' yéetel óox túul cu paacato'ob j chikini'. u jub nejo'obe' ichil 
cu p'áatalo'ob, leti'ob cuchmajil le lacam cáato'. 
5U pakilo'ob le lacam cáato' ocho centímetros piimil; u jáal u chi'e', bey u 
chúuch u lool nicte'e', cu bisic ca'ach sesenta yéetel seis mil litros ja'. 
6Tu beetaj xan u láak diez lacam cáato'ob u ti'al u yúuchul p'o', ca tu dzaj cinco 
x no'ojili', yéetel cinco x dzíiquili'. Ti' cu p'o'obol ca'ach tuláacal le nu'uculo'ob 
cu meyajo'ob ti' le tóocbil ba'alche'o'; ba'ale' le nojoch lacam cáato', u ti'al ca'ach 
u p'o'ico'ob u kabo'ob yéetel u yooco'ob le aj kiino'obo'. 
7Tu beetaj xan diez x t'uchub sáaso'ob je'el bix a'ala'ane', ca tu dzáalantaj te j 
kulnajo', cinco tu dzaj no'ojili', yéetel cinco x dzíiquili. 
8Cu dzo'ocole' tu beetaj xan diez x táasche'ob, ca tu dzáalantajo'ob te j kulnajo', 
cinco x no'ojili', yéetel cinco x dzíiquili'. Tu beetaj xan cien nucuch laco'ob oro 
u ca'ajo'ob. 
9Tu beetaj xan u bakpakil u táancab le aj kiino'obo', yéetel u noj bakpakil le 
kulnajo', tu beetaj u jool najilo'obe', ca tu láaj balaj yéetel bronce. 

10Le nojoch lacam cáato' tu dzáa tu x no'oj tzéelil le kulnaj tu tojil j 
noojolchikin. 
11Hirame' tu beetaj xan le cuumo'ob, le x jo'opobo'ob, yéetel le nucuch 
laco'obo', ca tu láaj dzo'ocbesaj le meyaj tu beetaj ti' Salomón tu kulnaj Kuo'. 
12Le meyajo'ob tu beetaja' leti'ob le ca'a p'éel ocomo'ob, le ca'a p'éel wóolis 
p'iicho'ob yaan tu yóokol le ocomo'obo', le ca'a p'éel x kalabo'ob u ti'al u pi'ixil 
le p'iicho'obo', 
13le cuatrocientos granadaob dza'ano'ob ca'a tzoolil ti' le x kalabo'ob u ti'al u 
pi'ixil le ca'a p'éel wóolis p'iicho'ob, yaan tu ca'analil le ocomo'obo'; 
14le diez chuuno'ob, le diez lacam cáato'ob cu yactalo'ob tu yóokolo'obo', 
15le nojoch lacam cáat u ti'al ja' yéetel le doce wacaxo'ob yaan tu yáanalo', 
16yéetel tuláacal le cuumo'ob, le x jo'opobo'ob yéetel le x lu'utzubo'obo'. 
Tuláacal le nu'uculo'ob tu beetaj aj ca'anbesaj Hiran ti' Salomón u ti'al u kulnaj 
Yuumtzilo', bronce u ca'ajo'ob yúultano'ob. 
17Tu yibláantaj ti' u patabilo'ob sa'am lu'um u ca'ajo'ob tu lu'umil Jordán 
chúumuc ti' Sucot yéetel saretán. 
18Salomone' tu beetaj sen Ya'abcach nu'uculo'ob bronce u ca'ajo'ob, mix tu 
tucultaj u beetic u p'i'isil buca'aj u aalil tuláacali'. 
19Salomone' tu túuchi'itaj beetbil xan tuláacal u láak nu'uculo'ob yaan ca'ach 
tu kulnaj Kuo': Le u multuunil kultaj oro u ca'ajo', le táasche'ob tu'ux cu dza'abal 
ca'ach le waajo'ob cu jun páaycunta'al u ti'al Yuumtzilo', 
20le x t'uchub sáaso'ob beeta'ano' yéetel chéen oro pa'ate' yéetel u sáaso'ob yaan 
tu táan le sen quili'ich cúuchil, u ti'al t'abbilo'ob je'el bix a'ala'anilo'; 
21u yoochel le loolo'obo', le sáaso'ob yéetel le x nat'abo'obo', láaj beeta'abo'ob 
tu yéetel chéen oro; 
22le x nat'ab che'obo', le nucuch laco'obo', le x jo'opobo'ob yéetel le x p'uluto'ob 
láaj beeta'ano'ob xan yéetel chéen oroo', beeta'ab xan yéetel oro u joolil le 



1065 

 

Biblia Maya 
© 1992, Sociedades Bíblicas Unidas. 

 

 
 

 

kulnajo', u jool najilo'ob, ichil, u sen quili'ich najil yéetel u jool najilo'ob le 
kulnajo'. 

2 Crónicas 5 

1Le ca j dzo'oc tuláacal le meyajo'ob tu túuchi'itaj Salomón beetbil tu kulnaj 
Yuumtzilo', Salomone' tu yocsaj ichil tuláacal le nu'uculo'ob oro u ca'ajo'ob 
yéetel plata u ca'ajo'ob jun páaycunta'ano'ob u ti'al Yuumtzil tumen David u 
taatae', ca tu dzáa tu'ux cu dza'abal u co'ocoj ba'alilo'ob u kulnaj Ku. 

Cu bisa'al u ba'asche'il nup t'aan ichil kulnaj 
(1 R 8.1-11) 

2Salomón túune' tu much'quintaj tu caajil Jerusalén tuláacal u nuuquilo'ob 
Israel, tuláacal u nuuquilo'ob u múuch' cajtalilo'ob j yotochnáalo'ob yéetel u 
nuuquilo'ob u yotochnáalo'ob le j israelitaobo', u ti'al ca u biso'ob u ba'asche'il 
u nup t'aan Yuumtzil líikbal Sione' tac tu Caajil David. 
3Tu kiinil le quili'ich kiinbesajo', tu siete winalil le ja'abo', j much'laj le ajaw 
Salomón yéetel tuláacal le j israelitaobo'. 
4J kuch tuláacal u nuuquilo'ob Israel, ca j ch'a'ab le ba'asche' tumen le j 
levitaobo' 
5Ca tu bisajo'ob pa'ate' tu yéetel u noj Paselil u yúuchul much'tal tu yéetel Ku, 
bey xan tu yéetel tuláacal u quili'ich nu'uculo'ob yaan ichil, suuc u bisa'alo'ob 
tumen le aj kiino'ob yéetel tumen le j levitaobo'. 
6Le ajaw Salomón yéetel tuláacal u caajil le j israelitaob j much'lajo'ob tu 
yicnalo', ti' yano'ob ca'ach tu táan le ba'asche' u ti'al u kubico'ob sen ya'ab u 
quíimsbil ba'alche'ilo'ob j tamano'ob yéetel wacaxo'ob mina'an u xooquilo'ob. 
7Cu dzo'ocole' le aj kiino'obo', tu bisajo'ob u ba'asche'il u nup t'aan Yuumtzil 
ichil le kulnaj, tac te j sen quili'ich najo', ca tu dzajo'ob tu yáanal u xiik le aj 
xiknalo'obo', 
8le ti'obe' u xit'majo'ob ca'ach u xiiko'ob tu yóokol le tu'ux yaan le ba'as che'o', 
u balmajo'ob u yóokol le ba'asche'o' u balmajo'ob xan u x katabilo'obo'. 

9Ba'ale' le x katabilo'obo', sen chowactaco'ob, cu páajtal u yila'alo'ob líikbal 
ichil le quili'ich cúuchil, actáan ti' le sen quili'ich cúuchil quex tumen ma' tu 
páajtal u yila'al paachilo'; bey p'aatlilo'ob tac bejela'o'. 
10Ti' le ba'asche'o', chéen yaan le ca'a p'éel jaajay tuunicho' j dzaab ichil tumen 
Moisés ca'aliquil ti' yaan tu lu'umil Horebe', lelo' u jaajay tuunichilo'ob le nup 
t'aan tu beetaj Yuumtzil tu yéetel le israelitaob le ca jóoko'ob Egiptoo'. 
11Le aj kiino'obo', jóoko'ob ichil le quili'ich cúuchilo'. Tuláacal le aj kiino'ob 
yano'ob ca'ach te j cúuchilo', dzo'oquili' u yutzquinticuba'obe', ma' yanchaj u 
t'oxicuba'ob ti' u kiinil u meyajo'ob je'el bix t'oxa'anil ti'obo'. 
12tuláacal le j levitaob cu beetico'ob u aj kaayilo'ob, je'el bixo'ob Asaf, Hemán 
yéetel Jedutún pa'ate' yéetel u paalalo'ob bey xan u chuucáan u láaktzilo'obe', 
wa'alacbalo'ob ca'ach tu lakin le u multuunil kultajo' u búuquintmajo'ob u 
nooko'ob lino u ca'ajo'ob. U ch'a'amajo'ob platillo'ob, salteriob yéetel arpaob. 
Ichilo'obe' yaan ca'ach ciento veinte aj kiino'ob cu jóopsaj paaxo'ob. 
13Láaj much'lajo'ob túune', ca jo'op' u paaxo'ob yéetel u ka'amcach kaayo'ob 
táan u dzáico'ob nib óolal ti' Yuumtzil, tu paxajo'ob mejen campanaob, 
platillo'ob yéetel tuláacal u jejeláasil paaxo'ob ca'aliquil táan u ka'ayal: Qui'iqui' 
t'ante'ex Yuumtzil, tumen leti'e' utz, tumen mina'an xu'ulul ti' u yaacunaj Ti' le 
súutuco' u kulnaj Yuumtzile', j chu'up tu yéetel jun p'éel múuyal, 
14tu yo'olal le múuyalo', le aj kiino'obo', ma' p'áato'ob u beeto'ob le kultajo', 
tumen le kulnajo', j chu'up tu yéetel u nojbe'enil Yuumtzil. 

2 Crónicas 6 

Salomone' cu jun páaycuntic le kulnajo' 
(1 R 8.12-26) 

1Salomón túune' tu ya'alaj: Teche' Yuumtzil ta wa'alaj ca'ach ichil éekjoch'e'enil 
cajacbalech. 
2Ba'ale' tene', dzo'oc in beetic jun p'éel kulnaj u ti'al a wantal, jun p'éel cúuchil 
u ti'al a cajtal mantadz kiino'ob mina'an u xuul. 

3Cu dzo'ocole' le ajawo' tu sutajubáa actáan ti' tuláacal le caaj wa'alacbalo', ca 
tu qui' t'antaj 
4beya': Qui' t'antbil Yuumtzil, u Junab Ku Israel, dzo'oc u dzo'ocbesic ba'ax tu 
séeb chi'itaj ti' David in taata, le ca tu ya'alaj ti': 
5Likbal ti' le kiin tin jóokesaj in caajal Egiptoe', ma' in yéey ca'ach mix jun p'éel 
caaj ichil tuláacal u ch'i'ibalo'ob Israel u ti'al ca beeta'ac jun p'éel kulnaj u ti'al 
u yantal in kaaba', mix in yéey ca'ach mix jun túul j xiib u ti'al u nu'ucbese 
Israel in caajali', 
6ba'ale' tin yéeyaj Jerusalén u ti'al u cajtal in kaaba', tin yéeyaj David u ti'al ca 
u méektáant in caajal Israel. 
7David in taatae' tu yóoltaj ca'ach u beet jun p'éel kulnaj tu nojbe'enil Yuumtzil 
u Ku Israel. 
8ba'ale' Yuumtzile' tu ya'alaj ti': Ma'alob a tucultic a beetic in ti'alt jun p'éel 
kulnaj; 
9ba'ale' ma' teech bíin beetiqui', bíin beeta'ac tumen le paal bíin yanac ti' techo'. 
Leti' bíin beetic in ti'al jun p'éel kulnaj. 
10Bey túuno', Yuumtzile' tu dzo'ocbesaj u séeb chi'. Je'el bix u ya'almajile', tene', 
dzo'oc in dza'abal u jeelint in taata, dzo'oc in cutal tu jalach káanche' Israel, 
dzo'oc in beetic u kulnaj Yuumtzil u Ku Israel. 
11U láak ba'ale' dzo'oc in wocsic ichile', le ba'asche' tu'ux dza'an le nup t'aan u 
beetmaj Yuumtzil yéetel le j israelitaobo'. 
12Cu dzo'ocole' Salomone' j yanchaj actáan ti' u multuunil u kulta'al Yuumtzil, 
tu táan tuláacal u caajil Israele', ca tu tich'aj u kabo'ob. 
13Ti' yaan ca'ach tu yóokol jun p'éel táasche' bronce u ca'aj, ca'a p'éel metro 
yéetel veinticinco centímetros chowaquil, ca'a p'éel metro yéetel veinticinco 
centímetros cóochil yéetel jun p'éel metro treinta yéetel cinco centímetros 
ca'analil, lela' tu beetaje', ca tu dzáa ca'ach tu chúumuc ti' u táancabil le 

kulnajo'. Cu dzo'ocole' j xolaj tu táan tuláacal u caajil Israele', ca tu tich'aj u 
kabo'ob j ca'an, 
14ca tu ka'am a'alaj: Yuumtzil u Junab Ku Israel: Mina'an mix j ca'an, mix j 
lu'um u láak Ku je'el bixech cu dzo'ocbesic u nup t'aan yéetel cu ye'esic u ch'a'a 
óotzilil ti' máaxo'ob meyajtic yéetel tu jaajil óolal; 
15dzo'oc a beetic u béeychajal ba'ax ta séeb chi'itaj ti' David in taata, ti' le kiina', 
dzo'oc a beetic ba'ax ta wa'alaj. 
16Bey túuno', Yuumtzil u Ku Israel, dzo'ocbes ba'ax ta séeb chi'itaj ti' David in 
taata: le ca ta wa'alaj ma' bíin p'áatac ma' u yantal jun túul u ch'i'ibal u ti'al 
cutal tu jalach káanche' Israel, wa tumen u paalalo'ob cu canantico'ob u 
cuxtalo'ob u ti'al ca u dzo'ocbeso'ob a wa'almaj t'aano'ob je'el bix tu 
dzo'ocbesilac leti'e'. 
17Bey túuno' Yuumtzil u Ku Israel, beet u béeychajal le séeb chi' ta beetaj ti' in 
taata David a palitzilo'. 
18Ba'ale', ¿jach wa tu jaajil je'el u páajtal u cajtal Ku tu yéetel wíinico'ob way 
yóokolcaabe'? Wa le ca'an yéetel tuláacal u cóochil ma' tu balic a nojochile', 
¡buca'aj túun chichanil a ti'al le kulnaj dzo'oc in beetic techa'! 
19Ba'ale' Yuumtzil in Ku, u'uy in payalchi' yéetel in káat óol; u'uy le káat óol 
yéetel le payalchi' cu beetic ti' teech a palitzila'. 
20Ma' u jáawal a pactic mix yéetel kiin mix yéetel áakab, le kulnaj, u cúuchil 
tu'ux a wa'almaj a wantala'. Ch'en xinquint le payalchi' cu beetic ti' teech way 
a palitzila', 
21ch'enxiquint in káat óol yéetel u káat óol a caajal Israel le quéen 
payalchi'inaco'on ti' le cúuchila'. Ch'enxiquint ta ca'anil, tu cúuchil tu'ux 
caja'anech, dzáa to'on a sa'atsaj si'ipil. 
22Le quéen yanac u si'ipil wa máax ti' u láake', ca beeta'ac u jalach t'aan tu 
yicnal u multuunil u kultaj a kulnaje', 



1069 

 

Biblia Maya 
© 1992, Sociedades Bíblicas Unidas. 

 

 
 

 

23ch'en xiquint ta ca'anile', ca a núuque beet ba'ax toj ti' a palitzilo'ob. Dzáa 
ba'ax cu najmatic le máax yaan u si'ipilo', beet u kamic u jaadzil u kasa'anilo'ob, 
beet ba'ax toj yéetel máax mina'an u si'ipil, je'el bix cu najmatique'. 
24Le quéen pa'abac u muuk a caajal Israel tumen u aj p'eec tu yo'olal u keban 
ta táane', wa cu ka'ajal u yiik u ti'al u qui'iqui' t'antic a kaaba', bey xan cu 
payalchi' ti' teech te j kulnaja', 
25ch'en xiquint ta ca'anil u payalchi', sa'ates u si'ipil, beet u suut ti' le lu'umo'ob 
ta dzaj ti'ob yéetel ti' u máanja'an ch'i'ibalo'obe'. 
26Le quéen yanac jun p'éel nojkiinil ma' tu káaxal ja' tumen j kebanchaj ti' teech 
a caajale', wa cu payalchi' ti' teech te j cúuchil, cu qui'iqui' t'antic a kaaba', 
yéetel cu yutztal u tuucul tumen dzo'oc u bisic u jaadzil u keban, 
27ch'en xiquint ta ca'anile', ca a sa'atsej u si'ipil a palitzilo'ob, a caajal Israel, 
ca'anbes ti'ob le ma'alob bej tu'ux unaj u bino'obo'. Túuchi'it túun u káaxal a 
ja'il ti' le lu'um ta dzáa u ti'alint a caajalo'. 
28Le quéen taalac wi'ijil te j lu'uma', wa le quéen taalac báan quíimil, wa sen 
kiin u ti'al u tiquincuntic che'ob, wa j báan cuuxumo'ob, sáako'ob, wa u 
yikelo'ob paakalo'ob; le quéen bakpachta'ac c caajal tumen le aj p'eec u ti'al u 
ba'ateltic, wa le quéen talac je'el ba'ax loolob óolil wa koja'anile', 
29-30ch'en xiquint túun je'el ba'alac payalchi'il wa je'el ba'alac káat óolil bíin 
beeta'ac tumen je'el máaxac, wa quex tumen tuláacal a caajal Israele', le quéen 
a wil u loolob óol yéetel u mukyaj tumen táan u líikesic u kab u ti'al u payalchi' 
te j kulnaja'. Ch'enxiquint ta ca'anil ti' le cúuchil tu'ux yanecho', ca sa'ates u 
si'ipil; dzáa ti' u jujun túulil je'el bix cu najmatic u cuxtale', tumen chéen teech 
a kaj óol ba'ax cu tucultic yéetel bix u pucsi'ikal le j xiibo'. 
31Beyo' bíin u nojbe'eniltecho'ob bey xan bíin u yu'ubaj t'antecho'ob ca'aliquil 
ti' cajnáalo'ob te j lu'um ta dzáa ti' c máanja'an ch'i'ibalo'obo'. 

32Quex wa jun túul j táanxel lu'umil, ma' sijnal ta caajal, cu taal náanach lu'umil 
tumen cu yu'ubic u tzicbalil a nojoch kaaba' yéetel a nucuch máactzilo'ob, wa 
cu taal payalchi' te j kulnaja', 
33ch'en xiquint ta ca'anil te j cúuchil tu'ux caja'anecho', ca a beet ba'ax cu káatic, 
tu yo'olal u kaj óoltiquech tuláacal yóokolcaab, u ti'al ca u nojbe'eniltecho'ob 
je'el bix u beetic a caajal Israele', yéetel u ti'al ca u yojéelto'ob cu ch'a'a chi'ita'al 
a kaaba' ti' le kulnaj dzo'oc in beetic a ti'alto'. 
34Le quéen jóokoc a caajal j ba'atel yéetel u aj p'eeco'ob je'el tu'ux bíin a 
túuchi'ito'obe', wa cu payalchi'ob ti' teech tu tojil le caaj a yéeymaj yéetel tu 
tojil le kulnaj dzo'oc in beetica', 
35ch'en xiquint ta ca'anil u payalchi' yéetel u káat óole', ca a toque. 
36Yéetel le quéen kebanchajaco'ob ti' teech tumen mix máac cu p'aatal x ma' 
kebanile', le quéen u kuuxquintecho'ob u ti'al a kubico'ob ti' le aj p'eec u ti'al 
ca biso'ob táanxel lu'umil quex náach wa quex naadze', 
37wa ti' le lu'um tu'ux bisa'ano'ob cu sut u tuuculo'ob ti' teech u ti'al u káat 
óolo'ob bey xan cu cáantico'ob dzo'oc u kebantalo'ob yéetel dzo'oc u beetico'ob 
ba'ax kaase', 
38wa cu suut u tuuculo'ob ti' teech tu jaajil u yóolo'ob yéetel chuca'an pucsi'ikal 
ti' le lu'umo'ob tu'ux bisa'ano'ob, bey xan cu payalchi'ob tu tojil le lu'um ta dzaj 
ti' u máanja'an ch'i'ibalo'ob yéetel ti' le caaj ta yéeyaj, bey xan ti' le kulnaj dzo'oc 
in beetica', 
39ch'en xiquint u payalchi'ob yéetel u káat óolo'ob ta ca'anil te j cúuchil tu'ux 
caja'anecho', áanto'ob yéetel sa'ates ti' a caajal u si'ipilo'ob ti' techo'. 
40In Junab Ku, ch'en xiquint le payalchi'ob cu beeta'alo'ob ti' teech ti' le 
cúuchila'. 
41Yuumtzil Ku, líiken yéetel u ba'asch'eil a páajtalil, co'oten tu cúuchil a je'elel. 
Yuumtzil Ku, u búucbesuba'ob yéetel tocsajil a aj kiino'ob, qui'imacchajac u 
yóolo'ob yéetel utzil a wocsaj óolo'ob. 

42Yuumtzil Ku, ma' sublancuntic le ajaw dzo'oc a yéeyico'. Ka'ajac ti' teech a 
yaabilaj ti' David a palitzil. 

2 Crónicas 7 

1Le ca j dzo'oc u payalchi' Salomone', j taal u káakil ca'ane', ca tu tóocaj le 
tóocbil ba'alche'ob yéetel le quíimsbil ba'alche'obo', ca j chu'up le kulnaj yéetel 
u nojbe'enil Yuumtzilo', 
2let o'olal le aj kiino'obo', ma' tu páajtal u yocolo'ob ca'ach ichil. 
3Le ca tu yilajo'ob tuláacal le j israelitaob, le káak yéetel u nojbe'enil Yuumtzil 
cu yéemel tu yóokol le kulnajo', j xolajo'obe' ca j noclajo'ob tu yóokol u baj 
péequil le lu'umo', ca tu kultajo'ob yéetel tu dzajo'ob nib óolal ti' Yuumtzil, táan 
ca'ach u ya'alico'ob: Tumen leti'e' utz, tumen u yaabilaje', u ti'al kiino'ob 
mina'an u xuul. 
4Cu dzo'ocol tuláacal lela', le ajaw yéetel le caajo' tu kubajo'ob quíimsbil 
ba'alche'ob ti' Yuumtzil. 
5Le ajaw Salomone' tu kubaj ciento veintidós mil u quíimsbil ba'alche'ilo'ob 
wacaxo'ob, yéetel ciento veinte mil j tamano'ob. Beyo' le ajaw yéetel tuláacal 
u caajil Israele', tu jun páaycuntajo'ob u kulnaj Ku. 
6Le aj kiino'obo' ma' tu péeco'ob ca'ach tu cúuchil u meyajo'ob, le j levitaob 
xano' u ch'a'amajo'ob ca'ach u quili'ich nu'ucul u paaxo'ob jun páaycunta'ano'ob 
tumen le ajaw u ti'al u paxco'ob le kaay cu ya'alic: Tumen u yaabilaje', u ti'al 
kiino'ob mina'an u xuul, le suuc u kayico'ob ca'ach tu yéetel Davide'. Le aj 
kiino'obo', cu paxico'ob actáan ti'ob ca'ach le trompetaob, ca'aliquil wa'alacabal 
tuláacal Israel. 
7Salomone' tu jun páaycuntaj xan u chúumuc le táancab yaan actáan ti' u kulnaj 
Yuumtzilo', tumen ti' tu kubaj le tóocbil ba'alche'ob, yéetel u tzaatzel u 
quíimsbil ba'alche'ilo'ob le ca'a bisajbáilo', tumen le u multuunil kultaj bronce 
u ca'aj tu beetajo', chichan u ti'al le tóocbil ba'alche'obo', le u ti'ibil óolalil 
jejeláas janalbe'en neeko'ob yéetel le tzaatzo'. 

8Ti' le kiino', Salomón yéetel tuláacal Israel, bey xan ya'abcach máaco'ob j 
taalo'ob líikbal tu'ux cu cáajal Hamat tac tu chan áalcab ja'il Egiptoe', tu 
kiinbesajo'ob u qui'imac óolil máacano'ob. 
9Tu láak kiine' j yanchaj ti'ob jun p'éel quili'ich kiinbesaj, tumen bul siete 
kiino'ob tu beetajo'ob u qui'imac óolil u jun páaycunta'al u multuunil kultaj 
yéetel u láak bul siete kiino'ob u kiinbesajil máacano'ob. 
10Tu veintitrés kiinil le winalo', le ajawo', tu ya'alaj ti' le caaj ca suunaco'ob tu 
yotocho'ob yéetel qui'imac óolal, tu yo'olal tuláacal le utz dzo'oc u beetic Ku ti' 
David, ti' Salomón yéetel ti' Israel u caajal. 

Kue' cu beetic jun p'éel nup t'aan tu yéetel salomón 
(1 R 9.1-9) 

11Le ca dzo'oc u láaj beeta'al tumen Salomón, u kulnaj Yuumtzil, le jalach naj 
yéetel tuláacal le ba'ax tu yóoltaj u beet ichilo'obe', 
12chíicpaj Yuumtzil ti' yéetel áakabe', ca tu ya'alaj ti': Dzo'oc in wu'uyic a 
payalchi', dzo'oc xan in yéeyic le cúuchil u ti'al u kulnajil quiimsbil 
ba'alche'obo'. 
13Bey túuno' wa quin túuchi'itic jun p'éel chowac kiinil u ti'al ma' u káaxal ja', 
wa quin túuchi'itic sáako'ob u kascunto'ob le káaxo'obo', wa quin túuchi'itic jun 
p'éel báan quíimil ti' in caajal, 
14wa in caajal, le caaj cu bisic in kaaba', cu t'ontal, cu payalchi', cu caxtiquen 
yéetel cu p'atic u kaakas cuxtale', tene', bíin in ch'en xiquint tin ca'anile', quin 
sa'atsic u si'ipilo'ob yéetel quin sutic u ayikalil le lu'umo'obo'. 
15Líikbal bejela'e', bíin in ch'en xiquint le payalchi'ob cu beeta'alo'ob ti' le 
cúuchila', 
16tumen dzo'oc in yéeyic, bey xan dzo'oc in jun páaycuntic le kulnaj u ti'al u 
yantal in kaaba' ti' kiino'ob mina'an u xuul. Mantadz bíin in canante, ma' bíin 
tu'ubuc ti' teni'. 

17Ba'ale' wa teech ca cuxtal je'el bix tu beetajil David a taata, u ti'al a 
dzo'ocbesic tuláacal ba'ax dzo'oc in wa'alic, yéetel ca wu'uyaj t'antic in wa'almaj 
t'aano'ob yéetel tuláacal ba'axo'ob quin wa'alique', 
18tene', bíin in beet u p'áatal jedzecnac a ajawil je'el bix tin dzaj u nup t'aanil 
ti' David a taata, le ca tin wa'alaj ti' mix bikin bíin u binet jun túul u ch'i'ibal u 
ti'al méetáantic Israel. 
19Ba'ale' wa ca náachtale'ex ti' teen, yéetel ti' in wa'almaj t'aano'ob, bey xan ti' 
in nu'ucbe'en t'aano'ob, dzo'oc in dzáic ti' te'ex bey xan ca bine'ex a meyajte'ex 
yéetel a kulte'ex u láak kuobe', 
20bíin in tojolch'inte'ex ti' a lu'ume'ex dzo'oc in dzáic ti' te'exo', bíin in lukes tin 
táan in kulnaj in jun páaycuntajo', u ti'al ca in beet a che'ejtale'ex mantadz 
tumen tuláacal yóokolcaab. 
21Le kulnaj sen nojbe'ena', bíin p'áatac ju'uju'ut pakil, cu dzo'ocole', tuláacal 
máax bíin káatac tu yicnale', yaan u ja'akal u yóol u ti'al ca u káat chi'it ba'axten 
tu beetaj Yuumtzil bey ti' le lu'umo'ob yéetel ti' le kulnajo'. 
22Bíin núuca'ac túun ti'ob tumen tu xúunp'attajo'ob Yuumtzil, u Ku u máanja'an 
ch'i'ibalo'ob le máax jóokeso'ob Egiptoe', tumen tu chokajuba'ob u meyajto'ob 
u láak kuob; le t o'olal beeta'ab u taal le nojoch kaas tu yóolo'obo'. 

2 Crónicas 8 

Salomone' cu beetic u láak meyajo'ob 
(1 R 9.10-28) 

1J máan veinte ja'abo'ob dzo'ococ u beetic salomón u kulnaj Yuumtzil yéetel u 
jalach naj, 
2ca tu yutzquintaj túun le caajo'ob j dzaab ti' tumen Hirame', ca tu beetaj u 
cajtal le j israelitaob te j caajo'obo'. 
3Cu dzo'ocole', j bin tu yóokol u caajilo'ob Hamat le yaan tu lu'umil Sobae' ca 
tu ch'a'aj, 

4tu yutzquintaj xan Tadmor, te x tocoy lu'umo', bey xan tuláacal le caajo'ob 
tu'ux cu líiksa'al ba'al jaantbil, le u beetmajo'ob ca'ach Hamato'. 
5Tu yutzquintaj xan Bet-horón le yaan ca'analo', yéetel Bet-horón le yaan 
caabalo', lelo'obo' j tuulumil caajo'ob, dza'an u pakilo'ob u jool najilo'ob yéetel 
u x katabche'ilo'ob, 
6tu yutzquintaj xan Baalat yéetel u láak caajo'ob tu'ux cu líikesa'al ba'al 
jaantbil, tuláacal u cúuchil tu'ux cu dza'abal u bolanilo'ob ba'atel, u cúuchil u 
ka'alal tzíimino'ob yéetel tuláacal le ba'ax tu yóoltaj u beet Jerusalén, Líbano 
yéetel tuláacal le lu'umo'ob yaan yáanal u méektáane'. 
7Ba'ale' le j hititaob, j amorreob, j heveob, j fereseob, yéetel le jebuseob j 
p'áato'ob ma' j israelitaobo', 
8le u ch'i'ibalo'ob j p'áato'ob te j lu'um, ma' j xu'ulsa'abo'ob tumen le j 
israelitaobo', j t'onquinta'abo'ob tumen Salomón u ti'al u beeto'ob mukulmuk 
meyajo'ob, bey yanilo'ob tac beje'ela'o'. 
9Ba'ale', ma' tu beetaj u j muukil meyaj mix jun túul j israelitail u ti'al palitzilil 
ti' le meyajo'obo', ba'ale' tu dzajo'ob u beeto'ob u aj ba'atelilo'ob, u nuuquilo'ob 
aj ba'atelo'ob, u náacomilo'ob yéetel u nuuquilo'ob u bolanilo'ob ba'atel yéetel 
u tzíiminilo'ob ba'atel. 
10U aj ilaj meyajo'ob Salomone' docientos cincuenta u túululo'ob ca'achi. 
11Salomone' tu lukesaj u x ch'upul paal faraón tu Caajil Davide', ca tu bisaj ti' 
u jalach naj Salomón tu beetaj u ti'al leti'o', tumen tu tucultaj ma' unaj u cajtal 
u yatan tu jalach naj David, u ajawil Israelo', tumen le cúuchilo'ob tu'ux dzo'oc 
u yocol u ba'asche' Yuumtzilo', quili'icho'ob. 
12Salomone' cu kubic ca'ach tóocbil ba'alche'ob ti' Yuumtzil tu yóokol u 
multuunil u kulta'al Yuumtzil le tu beetaj actáan ti' u x máacan pakil le kulnajo', 
13cu kubláantic tu kiinilo'ob je'el bix u ya'almajil Moisés, tu kiinilo'ob sábado, 
tu kiinilo'ob chichan uj, yéetel ti' le óox p'éel qui'imac óolo'ob cu kiinbesa'alo'ob 

jujun ja'ab: waajo'ob x ma' levadura, u kiinbesajilo'ob semana'ob yéetel 
máacano'ob. 
14Tu t'oxláantaj xan u kiinilo'ob u yúuchul meyaj je'el bix tu beetajil David u 
taata, u ti'al u meyaj le aj kiino'obo' tu t'oxaj xan ti' le j levitaob u ti'al ca u 
qui'iqui' t'anto'ob Yuumtzil yéetel ca u yáanto'ob le aj kiino'ob ti' le ba'axo'ob 
kabéet u beeta'al sáamsamalo'. Bey xan u kiinil u meyaj le aj canan jool najo'ob 
ti' u jujun p'éelil le jool najo'obo', tumen bey u ya'almajil David u paalitzil Ku. 
15Bey túuno' ma' tu kexajo'ob mix jun p'éel ti' le ba'axo'ob u ya'almaj David tu 
yo'olal le aj kiino'ob yéetel le levitaob bey xan tu yéetel le j canantbil taakino'. 
16Tuláacal ba'ax unaj u beetic Salomone', j beeta'ab líikbal ti' le kiin j dzaab u 
chuunpakilo'ob le kulnajo', tac tu kiinil dzo'oquic. U kulnaj Yuumtzile', láaj 
dzo'ocbesa'abi. 
17Salomón túune', j bin Ezión-gerber, yéetel Elat tu jáal ka'anab, tu lu'umil 
Edom. 
18Hirame' tu túuchi'itaj ti' Salomón tu kab u nuuquil u aj meyajo'ob, cheemo'ob 
yéetel j xiibo'ob u ti'al meyajtic, u kaj óolo'ob ka'anab, j bino'ob yéetel u nuuquil 
u aj meyajo'ob Salomón, ca j kucho'ob Ofir tu'ux tu ch'a'ajo'ob míin quince mil 
kilos oroe', ca tu bisajo'ob ti' le ajaw Salomono'. 

2 Crónicas 9 

U x ajaw Sabáe' cu bin u xíinbalt Salomón 
(1 R 10.1-13) 

1U x ajaw Sabáe' tu yu'ubaj buca'aj dzo'oc u nojochtal u péectzilil Salomone', 
ca j bin tu caajil Jerusalén u túunte yéetel talam káat chi'ob. j kuch yéetel 
nojoch tzicbe'enil, tu bisaj camello'ob u cuchmajo'ob j qui'iboc ja'ob, yéetel 
ya'abcach oro yéetel jadzutz tuunicho'ob. Le ca kuch tu yicnal Salomone', tu 
káat chi'itaj ti' tuláacal ba'ax u tucultmaj, 
2Salomone' tu núucaj tuláacal u káat chi'ob. Ma' j yanchaj mix jun p'éel káat 
chi' ma' u núuquiqui'. 
3Le ca tu yilaj u x ajaw Sabá u na'at Salomón yéetel le jalach naj u beetmaj, 

4u qui'iqui' janalilo'ob u táasche', u cúuchil u yantal u aj meyajo'ob yéetel u 
nook u palitzilo'ob, u aj dzaa vino'ob, yéetel u nooko'ob, yéetel u ebtúunil u 
na'acal te j kulnajo', j p'áat jaka'an u yóole' 
5ca tu ya'alaj ti' le ajaw: Le ba'ax tin wu'uyaj u péectzilil ti' a meyajo'ob yéetel 
a na'ato', láaj jaaj; 
6ba'ale' chéen cu páajtal in wocsaj óoltic bejela'a' dzo'oc in taal in wil tin 
wichile'. Tu jaajile', ma' j tzicbalta'ab ti' teen mix táacoch ti' a nojochil a na'ati', 
tumen teche', asab yaan a na'at ti' le tin wu'uyaj ca'acho'. 
7¡Buca'aj wal qui'imaquil u yóol a watano'obe', bey xan a aj meyajo'ob yano'ob 
mantadz ta wicnal u yu'ubo'ob a na'at t'aano'obo'! 
8¡Qui' t'anbil Yuumtzil a Ku tu yilajech yéetel utz ca tu dzáajech u ti'al a 
beetabáa u ajawil! ¡Tu yo'olal u yaacunaj Ku ti' Israel u ti'al u qui' jedzcuntico', 
tu dzáajech u ajawto'ob u ti'al ca a méektáant yéetel tojil bey xan yéetel utzil! 
9Cu dzo'ocole' leti'e', tu kubaj ti' le ajaw tres mil novecientos sesenta kilos oro, 
yéetel ya'abcach qui'iboc ja'ob yéetel ya'abcach jadzutz tuunicho'ob. Mix jun 
téen j taal ca'ach Israel sen ya'ab qui'iboc ja'ob je'el bix le tu taasaj u x ajaw 
Sabá ti' Salomono'. 
10Bey xan le j xiibo'ob u aj meyajo'ob Hiram yéetel Salomono', dzo'oc ca'ach u 
taasico'ob u oroil ofir, tu taasajo'ob xan u che'il sándalo yéetel jadzutz 
tuunicho'ob. 
11Yéetel u che'il le sándalo' le ajawo' tu beetaj barandaob u ti'al le kulnaj yéetel 
u jalach najo', bey xan arpaob yéetel salteriob u ti'al le aj paaxo'obo'. Mix jun 
téen ca'ach ila'ac ba'alo'ob bey tu lu'umil Judao'. 
12Salomón xane' tu dzaj ti' u x ajaw Sabá tuláacal ba'ax tu yóoltaj u káate, 
dzo'oquili' xan u dzáic u keexil le ba'axo'ob tu taasajo'. Cu dzo'ocole' le x ajawo' 
j suunaj tu lu'um, láakinta'an tumen le máaco'ob meyajtico'. 

U péectzilil yéetel u ayikalil Salomón 
(1 R 10.14-29; 2 Cr 1.14-17) 

13Le oro cu kamic ca'ach Salomón jujun ja'abo', cu kuchul ca'ach veintidós mil 
kilos, 
14lelo' ma' táacpaja'an ichil le páatan cu bo'otic le j manconolo'ob yéetel le cu 
taalo'ob u xíimbalto'ob le lu'umo'. Cu dzo'ocole' tuláacal u ajawo'ob Arabia 
yéetel u méektáanilo'ob le lu'umo'obo', cu taasico'ob ca'ach oro ti' Salomón. 
15Le ajaw Salomone' tu túuchi'itaj beetbil doscientos chimalo'ob yéetel joybil 
oro, tu jujun p'éelile', yaan ca'ach seis kilos aalil. 
16Tu túuchi'itaj xan beetbil trescientos asab mejen chimalo'ob, jun p'íit 
máanja'anil óox p'éel kilos joybil oro tu jujun p'éelile', ca tu dzajo'ob ti' le jalach 
naj cu kaaba'inti' U káaxil le Líbanoo'. 
17Tu túuchi'itaj xan beetbil jun p'éel jalach káanche' marfil u ca'aj, ca tu beetaj 
u láaj ba'alal tu yéetel chéen oro. 
18Le jalach káanche'o' taakalo'ob ti' ca'ach seis ebtuuno'ob yéetel jun p'éel u 
nu'ucul tu'ux cu yedztal le jalach káanche' oro u ca'ajo', yaan xan u kabo'ob tu 
jujun tzéelil, wa'alcuna'an ca'a túul leóno'ob tu jujun tzéel. 
19Wa'alacbal xan doce leóno'ob jujun túul tu jujun tzéelil le seis ebtuuno'obo'. 
¡Mix jun téen beeta'ab mix ti' u láak ajawil u láak ba'al beyo'! 
20Cu dzo'ocole' tuláacal u ba'aluba'ob le ajawo', láaj oro u ca'ajo'ob, bey xan u 
nu'uculo'ob u jalach naj u Káaxil le Líbano. Mina'an mix jun p'éel nu'ucul 
beeta'an yéetel plata, tumen tu kiinilo'ob Salomone' le platao' chéen jun p'íit u 
tojol, 
21tumen u cheemo'ob le ajawe' cu bino'ob ca'ach Tarsis yéetel le j xiibo'ob 
meyajtic Hirame', cu kuchulo'ob jun téen ti' óox p'éel ja'ab, u ti'al u taasico'ob 
oro, plata, marfil, ma'axo'ob yéetel ajaw úulumo'ob. 
22Le ajaw Salomone', cu táadz máansic ca'ach tuláacal u ajawo'ob yóokolcaab 
yéetel u ayikalil bey xan yéetel u na'at. 
23Tuláacal u ajawilo'ob yóokolcaabe' taac u yilico'ob le ayikalilo'ob yéetel u 
yu'ubico'ob le na'at dza'an ti' Salomón tumen Junab Ku; 

24tuláacalo'ob cu bisico'ob tu jujun ja'ab jun p'éel siibal ti': ba'alo'ob plata yéetel 
oro u ca'ajo'ob, suyemo'ob, u nu'uculo'ob ba'atel, qui'iboc ba'alo'ob, tzíimino'ob 
yéetel mulaob. 

Salomone' cu manic yéetel cu conic bolano'ob yéetel tzíimino'ob 
(1 R 10.26-29; 2 Cr 1.14-19) 

25Salomone' yaan ca'ach cuatro mil u nu'uculo'ob u kalic tzíimino'ob yéetel u 
bolano'ob, bey xan doce mil j nat' tzíimino'ob, lelo'oba' tu dzáalantajo'ob tu 
cúuchil u yantal aj ba'atelo'ob yéetel u ti'al u j cananilo'ob jalach naj tu caajil 
Jerusalén. 
26Salomone' leti' ca'ach u jalachil tuláacal ajawo'ob líikbal tu áalcab ja'il 
Éufrates tac tu xuul u lu'umil j filisteob tac u kuchbal tu xuul u lu'umil Egipto. 
27Le ajawe' tu beetaj u yantal Jerusalén ya'abcach plata je'el bix u ya'abil 
tuunicho'obe'; bey xan tu beetaj u yantal ya'ab kuulche' je'el bix ya'abil u x 
ko'ochil káax yano'ob te j táax kóom lu'umo'. 
28U tzíimino'ob Salomone' cu taasa'alo'ob ca'ach tu lu'umil Muzri bey xan ti' 
tuláacal le lu'umo'obo'. 

Cu quíimil Salomón 
(1 R 11.41-43) 

29U dzooc u dzíibilo'ob u cuxtal salomón, líikbal cáajic tac dzo'oquique', ti' 
dzíibta'ano'ob tu ju'unil u dzíibo'ob aj bóobat Natán, tu péectzil Ahías j siloil, 
ba'ale' u tzicbalilo'ob Jeroboam u paal Nabate', ti' yaan tu náayo'ob Iddo. 
30Salomone', ajawnaj tu yóokol Jerusalén yéetel tu yóokol Israel cuarenta 
ja'abo'ob, 
31le ca j quíime' j mu'uc tu Caajil David, u taata. Cu dzo'ocole', j culaj Roboam 
tu jalach káanche' 

2 Crónicas 10 

Bix úuchic u jóokol ca'a jaatz ti' u ajawil Israel 
(1 R 12.1-24) 

1Roboame', j bin tu lu'umil Siquem, tumen tuláacal Israele', j bin Siquem u ti'al 
u beeto'ob u ajawtal. 

2Ba'ale' Jeroboam u paal Nabat cajnáal Egipto tumen j púudz ca'ach ti' ajaw 
Salomón, ca j bin u ta'acbesubáe', j luk Egiptoe' ca j suunaji. 
3Le ca j túuchi'ita'ab cha'abile', Jeroboam yéetel tuláacal Israele', j bino'ob j 
t'aan tu yéetel Roboame', ca tu ya'alajo'ob ti': 
4A taatae' tu sen yedzajo'on; p'íitcunt le sen bo'ol u dzaamaj t óokolo', ca c 
meyajtech. 
5Roboame', tu núucaj ti'ob: Suunaque'ex a wilene'ex tu yóox p'éel kiin. Le caajo' 
j bini, 
6Roboam túune', j bin u káat chi'it ti' u nuuquilo'ob le caaj meyajtic ca'ach 
Salomón u taata ca'aliquil cuxa'ano'. Ca tu káat chi'itaj ti'ob: ¿Ba'ax ca 
tzoolxiquintique'ex ti' teen ca in núuc ti' le caaja'? 
7Leti'obe' tu ya'alajo'ob ti': Wa ca wutzul t'antic le caaj u ti'al a beetic ba'ax u 
káato'ob yéetel ma' ta kakat núuctic u t'aano'obe', leti'obe', bíin u puli' 
meyajtecho'ob. 
8Ba'ale' Roboame', ma' tu táan óoltaj u tzol xiquin u nuuquilo'ob le caajo, 
ba'ale', j bin u káat chi'it ti' le xi'ipalal u yéet kiinilo'ob máaxo'ob meyajtico'ob 
ca'acho', 
9ca tu káat chi'itaj ti'ob: ¿Ba'ax ca tzoolxiquintique'ex ca in núuc ti' le caaj, cu 
káatic ti' teen ca in jun p'íitcunt le bo'olal dza'an u beeto'ob tumen in taatao'? 
10Le xi'ipalal u yéet líikaco'obo', tu núucajo'ob ti': Le caaj káatic ti' teech ca a 
jun p'íitcunt le bo'ol dza'an ti'ob tumen a taatao', unaj a núuquic ti'ob: Wa in 
taata tu yedzaje'exe', tene', bíin in asab yedze'ex; 
11wa tu dzaj ti' te'ex ya'ab bo'olal a beete'exe', tene', bíin in asab ya'abcunt ti' 
te'ex; wa tu jadzaje'ex yéetel kéewelo'obe', tene', bíin in jadze'ex yéetel ba'alo'ob 
yaan u yaacho'ob fierro u ca'ajo'ob. 
12Tu yóox p'éel kiine', j suunaj Jeroboam yéetel tuláacal le caaj tu táan Roboam 
je'el bix a'alabic ti'ob tumen le ajawo'. 

13Ba'ale' le ajaw Roboamo', ma' tu yutzul núucaj u t'aano'obi', tu dzaj jun tzéelil 
u tzol xiquin u nuuquilo'ob le caajo', 
14ca tu ya'alaj ti'ob le ba'ax a'ala'ab ti' tumen u yéet paalalilo': wa bin u taata 
tu dzáa jun p'éel páatan ya'ab u bo'olale', leti'e' bíin u asab nojochquinte, bey 
xan wa bin u taata jaadznaj tu yéetel kéewelo'obe', leti'e', bíin jaadznac yéetel 
ba'alo'ob yaan u yaacho'ob fierro' u ca'ajo'ob 
15le ajawe' ma' tu táan óoltaj u káat óol le caajo', tumen Yuumtzil óolt ca úuchuc 
beyo', tu yo'olal u dzo'ocpajal ba'ax tu séeb chi'itaj Yuumtzil ti' Jeroboam tu 
chi' Ahías j siloil. 
16Le ca tu yilaj tuláacal u caajil Israel ma' j táan óolta'abo'ob tumen le ajawo', 
tu núucajo'ob beya': ¡Mix ba'al yaan c ila'a tu yéetel David! ¡Mix jun p'éel 
kamba'albáil yaan to'on tu yéetel u paal Isaí! ¡J israelitaex, suunaque'ex tu jujun 
túulile'ex ta wotoche'ex! ¡David xane', u canant u yotochnáalo'ob! Ti' le 
súutuco', tuláacal le j israelitaob j suunajo'ob tu yotocho'ob. 
17Ba'ale' le j israelitaob cajnáalo'ob tu caajilo'ob Judao', Roboam ajawtico'ob. 
18Cu dzo'ocole', le ajaw Roboamo', tu túuchi'itaj Adoram u aj kam meyajo'ob x 
ma' bo'olale', ca j quíimsa'ab tu yéetel ch'iin tumen le j israelitaobo'. Le ajaw 
Roboam túune' séeb j na'ac tu bolane', ca j púudz u bimbal Jerusalén. 
19Bey úuchic u líikil u yóol Israel tu yóokol u chi'ibal David tac bejela'o'. 

2 Crónicas 11 

1Le ca j kuch Roboam Jerusalene', tu much'quintaj ciento ochenta mil u asab 
ma'alobil u aj ba'atelo'ob ti' u yotochnáalo'ob judá yéetel Benjamín u ti'al ca 
xi'ic u ba'atelt Israel tu yo'olal u ca'a toquic u ajawil. 
2Ba'ale' Yuumtzile' tu t'anaj Semaías, u palitzil Kue', ca tu ya'alaj ti': 
3A'al ti' Roboam, u paal Salomón, u ajawil Judá, yéetel ti' tuláacal u j 
israelitailo'ob Judá yéetel Benjamín, 

4quin wa'alic ti'ob ma' u ba'atelo'ob tu yéetel u láaktzilo'ob. Láaj suunaco'ob tu 
yotocho'ob, tumen bey in káat ca úuchuco'. Le ca tu yu'ubajo'ob ba'ax tu ya'alaj 
Yuumtzile', j suunajo'ob, tu p'atajo'ob u bino'ob u ba'atelto'ob Jeroboam. 

Cu bin utzil ti' Roboam 

5Roboame', j cajlaj Jerusalene', ca tu tuulumtaj u caajilo'ob Judá. 
6Tu mu'uka'anquintaj Belén, Etam, Tecoa, 
7Bet-sur, Soco, Adulam, 
8Gat, Maresa, Zif, 
9Adoraim, Laquis, Azeca, 
10Zora, Ajalón yéetel Hebrón, u tuulum caajilo'ob ca'ach Judá yéetel Benjamín. 
11Tu mu'uka'anquintaj xan le tulu'umo'obo', ca tu dzaj u nuuquilo'ob máaxo'ob 
canantic ba'al u ti'al jaanta'al, aceite yéetel vino. 
12Cu dzo'ocole', tu dzaj chimalo'ob yéetel x lóomte'ob, ti' tuláacal u jujun p'éelil 
le caajo'obo', ca tu sen mu'uka'anquintajo'ob. Bey p'áatic Roboam u méektáant 
Judá yéetel Benjamín. 
13U aj kiinilo'ob yéetel u j levitailo'ob tuláacal Israele', j taalo'ob ti' jejeláas 
caajo'ob u nupjuba'ob tu yéetel, 
14le j levitaobo' tu xúunp'attajo'ob u cúuchil u tzéen ba'alche'ob yéetel u 
chuucáan ba'al u ti'alo'ob u ti'al u bino'ob Jerusalén yéetel tu láak u caajilo'ob 
Judá, tumen Jeroboam yéetel u paalalo'obe', tu wet'ajo'ob ti'ob u beetico'ob u 
aj kiinilo'ob u ti'al Yuumtzil. 
15Jeroboame' tu dzaj u aj kiino'ob ti' le manba'al kulnajo'obo', u ti'al u kultico'ob 
kasilba'alo'ob, yéetel le mejen wacaxo'ob tu beetajo'. 
16Cu dzo'ocole', le máaxo'ob yaan u tuuculil ti'ob u caxtico'ob Yuumtzil, u Ku 
Israele', j bino'ob tu paach le aj kiino'ob yéetel j levitaobo', ca j bino'ob 
Jerusalén u ti'al u kubo'ob quíimsbil ba'alche'ob ti' Yuumtzil, u Ku u máanja'an 
ch'i'ibalo'ob. 

17Beyo' tu mu'uka'anquintajo'ob u ajawil Judá, tu yáantajo'ob Roboam bul óox 
p'éel ja'abo'ob, tumen chéen óox p'éel ja'abo'ob j máan je'el bix máanic David 
yéetel Salomone'. 
18Roboame', j dzo'oc u beel tu yéetel x Mahalat, u x ch'upul paal Jerimot, u 
paal David, yéetel x Abihail, u x ch'upul paal Eliab u yáabil Isaí. 
19U paalal Roboam yéetel x Mahalate', tu kaaba'intajo'ob Jehús, Semarías yéetel 
Zaham. 
20Cu dzo'ocole', j dzo'oc u beel yéetel x Maaca, u x ch'upul paal Absalón, u 
paalalo'obe' tu kaaba'intajo'ob Abiam, Atai, Zisa yéetel Selomit. 
21Roboame', j yanchaj ca'ach dieciocho u yatano'ob yéetel sesenta u x 
keecho'ob, ba'ale' tu asab yaabiltaj x Maaca ichil tuláacalo'ob. Yanchaj 
veintiocho u j xibil paalal yéetel sesenta u x ch'upul paalal. 
22Roboame' tu dzáa Abiam, u yaal x Maaca, u ti'al u beet u nojochil ichil u 
sucu'uno'ob yéetel u yíidzino'ob tumen u káat ca'ach u dzáa u ti'al u beet u 
ajawil. 
23Yanchaj u ma'alob tuuculil u t'oxic u chuucáan u paalal tu ichil tuláacal u 
lu'umilo'ob Judá yéetel Benjamín, bey xan ichil tuláacal le j tuulum caajo'obo', 
ca tu dzaj ti'ob ya'ab ba'al u ti'al u jaanto'ob yéetel ya'ab u yatano'ob. 

2 Crónicas 12 

Cu t'onquinta'al Judá tumen Sisac 
(1 R 14.21-31) 

1Le ca j p'áat jedzecnac u ajawil Roboam u ti'al u yu'ubicubáa mu'uka'ane', tu 
p'ataj u dzo'ocbesic u ya'almaj t'aano'ob Yuumtzil, bey xan tu beetajil tuláacal 
Israel. 
2Ba'ale' bey tu x ma' ocsaj óoltajo'ob Yuumtzil tu cinco ja'abo'ob le u ajawil 
Roboame', Sisac u ajawil Egiptoe', j bin u ba'atelt Jerusalén 

3u yactáantmaj mil docientos u bolanilo'ob ba'atel, sesenta mil aj ba'atelo'ob u 
na'atmajo'ob u tzíimino'ob, yéetel sen ya'ab aj ba'atelo'ob cu taalo'ob Egipto: j 
libiob, j suquienitaob yéetel j etiopeob. 
4Tu jáanpaytaj u tuulum caajilo'ob Judae', ca j kuch tac Jerusalén. 
5Aj bóobat Semaías túune', j bin tu táan Roboam yéetel tu táan u nuuquilo'ob 
Judá, u much'majuba'ob Jerusalén tumen táan u náadzal Sisaque', ca tu ya'alaj 
ti'ob: Yuumtzile' cu ya'alic dzo'oc a xúunp'attique'ex, let o'olal cu 
xúunp'attique'ex tu kab Sisac. 
6U nuuquilo'ob Israel yéetel le ajawo', tu ya'alajo'ob yéetel cabal óolal: 
¡Yuumtzile', jaaj ba'ax cu ya'alic! 
7Le ca tu yilaj Yuumtzil dzo'oc u t'onjo'olta'alo'obe', tu ya'alaj ti' Semaías: Bey 
dzo'oc u t'ontalo'ob tin táano', ma' bíin in xu'ulso'obi, ba'ale' bin in ca'aj in 
toco'ob ichil jun p'íit kiin, ma' bíin in jadz Jerusalén tu kab Sisaqui'; 
8ba'ale', bíin in beet u t'onquinta'alo'ob tu yo'olal u yilico'ob ma' tu páajtal u 
que'etel u meyajta'al u ajawilo'ob yóokolcaab ti' in meyajta'al teen. 
9Sisac u ajawil Egiptoe', tu ba'ateltaj Jerusalene', ca tu tocaj u ayikalil u kulnaj 
Yuumtzil yéetel u ayikalil jalach naj. Tu ch'a'aje', ca tu bisaj le chimalo'ob oro 
u ca'ajo'ob u beetmaj ca'ach Salomono'. 
10Le ajaw Roboamo', tu beetaj chimalo'ob bronce u ca'ajo'ob u jeelinte', ca tu 
p'ataj canantbil tumen u nuuquil u aj cananilo'ob u jool naj jalach naj. 
11Je'el jay téen cu bin ca'ach le ajaw tu kulnaj Yuumtzilo', le aj canano'obo', cu 
bisico'ob ca'achi'. Cu dzo'ocole' cu sutico'ob tu cúuchil tu'ux cu canantico'ob. 
12Bey tumen j t'onlaj Roboam tu táan Yuumtzilo', j máan u p'uja'anile', ca j p'áat 
ma' tu jach xu'ulsaji. Quex tumen beyo', yaan ca'ach ba'alo'ob cu beeta'al 
ma'alob Judá. 
13Le ajaw Roboamo', j mu'uka'anchaje', ma' xóot' u ajawil Jerusaleni'. Le ca cáaj 
u beetic u ajawile', yaan ca'ach cuarenta yéetel jun p'éel ja'abo'ob ti', ajawnaj 
diesisiete ja'abo'ob Jerusalén, le caaj tu yéeyaj Yuumtzil ichil tuláacal u 

ch'i'ibalo'ob Israel u ti'al u cajtal u kaaba'e'. U maama Roboame', tu kaaba'inta 
Naama, x amonil ca'ach. 
14Kechel úuchic u cuxtal tumen ma' tu caxtaj u beel Yuumtzil tu jaajil u yóoli'. 
15U tzicbalil Roboam, líikbal cáajic tac dzo'oquique', j dzíibta'ab tumen aj 
bóobat Semaías j iddoil tu dzíibil u yotochnáalo'ob. 
16Mantadz yanchaj ba'atel ti' Roboam tu yéetel Jeroboam. 
17Le ca j quíim Roboame', j mu'uc tu Caajil David. Cu dzo'ocole', j culaj Abiam 
u paal tu jalach káanche'. 

2 Crónicas 13 

Cu cutal Abiam tu jalach káanche' 
(1 R 15.1-7) 

1Dieciocho ja'abo'ob jo'op'oc u beetic u ajawil Jeroboam ca j culaj Abiam tu 
jalach káanche' Judá. 
2Óox p'éel ja'abo'ob tu beetaj u ajawil Jerusalén. U maamae' tu kaaba'inta x 
Micaías u x ch'upul paal Uriel j gabaail. Chu'unpaj jun p'éel ba'atel ti' Abiam 
yéetel Jeroboam. 
3Abiame' tu cáajsaj u ba'atel yéetel cuatrocientos mil u asab ma'alobil u aj 
ba'atelo'ob. Jeroboame' tu nu'ucbesajubáa u ba'atelt Abiam, yéetel ochocientos 
mil u asab ma'alobil u aj ba'atelo'ob. 
4Abiam túune', j wa'alaj tu pu'uquil Zemaraim, le yaan tu witzil Efraino', ca tu 
yaawtaj: ¡Jeroboam, yéetel tuláacal u caajil Israel, ch'en xiquintene'exi'! 
5¿Ma' wa a wojele'ex Yuumtzil u Ku Israele', tu kubaj le ajawil ti' David yéetel 
ti' u ch'i'ibalo'obo', ichil jun p'éel nup t'aan mina'an kexpajal ti'? 
6Ba'ale' Jeroboam u paal Nabat u palitzil Salomón u paal Davide', líik u yóol tu 
yóokol u dzuulil. 
7Ca tu nupajubáa tu yéetel dze'edzec kasa'an máaco'ob ma' teech u meyajo'ob, 
ca tu maanba'alcuntajo'ob Roboam, u paal Salomón, tumen ca'aliquil 

táanquelem yéetel ma' chuca'an u yóoli'. Bey túuno', ma' yanchaj u muukil u 
ti'al u ba'atel tu yéetelo'obi'. 
8Bejela'a' túune' te'exe', táan a tucultique'ex a tzelique'ex u méektáanil Yuumtzil 
tu kab u ch'i'ibalo'ob David, chéen tumen táan a wilique'ex ya'abe'ex yéetel ti' 
yaan ta wicnale'ex le mejen wacaxo'ob oro u ca'ajo'ob beeta'ano'ob tumen 
Jeroboam u ti'al a kuinte'exo'. 
9¿Ma' wa ta tojolch'intaje'ex u aj kiino'ob Yuumtzil u ch'i'ibalo'ob Aarón, bey 
xan ta tojolch'inte'ex le j levitaob u ti'al a dzáique'ex a aj kiine'ex je'el bix u 
beetico'ob le j ma' ocsaj óol múuch' caajo'obo'? ¡Je'el máax cu taal u jun 
páaycuntubáa u ch'a'amaj jun túul chan wacax yéetel siete j tamano'obe', je'el 
u páajtal u beetic u aj kiinil ti' kuob ma' u jaajil kuobo'! 
10Ba'ale' c ti'al to'one', Junab Kue' leti' le Yuumtzilo', cu dzo'ocole', ma' c 
xúunp'atti'. Le aj kiino'ob meyajtic Yuumtzilo', u ch'i'ibalo'ob Aarón, le 
máaxo'ob beetic u meeyjulo', j levitaob. 
11Leti'ob kubic ti' Yuumtzil ja'atzcab kiin yéetel ocnaj kiin tóocbil ba'alche'ob 
yéetel le poom, cu táanbesico'ob ti' jun p'éel táasche' utz yanil waajo'ob jun 
páaycuna'an, yéetel cu t'abico'ob tuláacal ocnaj kiin u sáaso'ob Yuumtzil cu 
jajabaanquilo'ob ti' le x t'uchu' sáas oro u ca'ajo'. Tumen to'one' c dzo'ocbesic u 
túuchi' t'aano'ob Yuumtzil c Ku, ca'aliquil te'exe', dzo'oc a xúunp'attique'ex. 
12Ojéelte'exe', táanil to'on cu bin Ku yéetel u aj kiino'ob, nu'ucbesa'an le 
trompetaob u ti'al u jóopsa'al u paaxil a ba'atelta'ale'ex. Let o'olale' j israelitaex, 
ma' a ba'ateltique'ex Yuumtzil u Ku a máanja'an ch'i'ibale'ex, tumen ma' bíin 
pa'a muuknaque'exi'. 
13Jeroboame', dzo'oquili' u ya'alic ti' jun jaatz u aj ba'atelo'ob ca máanaco'ob 
ba'atel tu paach Abiame', táanile' ti' yaan u asab ya'abil u aj ba'atelo'ob 
Jeroboam actáan ti' Judae', ca'aliquil táan u ba'atelta'alo'ob paachil. 
14Le ca tu sutaj u yicho'ob le j judeailo'ob paachile', tu yilajo'ob táan u 
ba'atelta'alo'ob táanil yéetel paachil. Leti'ob túune' j payalchi'inajo'ob ti' 
Yuumtzil, le aj kiino'obo' tu jóopsajo'ob u trompetaob. 

15Le ca líiksa'ab le juum awatil ba'atel tumen le j judeailo'obo', Kue' tu pa'aj u 
muuk Jeroboam yéetel tuláacal Israel tu táan Abiam yéetel Judá. 
16Le j israelitaobo', j púudzo'ob tu táan Judá, tumen j ku'ub tu kabo'ob tumen 
Ku. 
17Abiam yéetel u aj ba'atelo'obe', tu quíimsajo'ob ya'abcach máaco'ob, j lúub 
quinientos mil u asab ma'alobil u aj ba'atelo'ob Israel. 
18Bey túuno' le j israelitaobo' j t'onquinta'abo'ob ti' le kiino', ba'ale' le 
judeailo'obo' j mu'uka'anchajo'ob tumen tu káatajo'ob u yáantaj Yuumtzil u Ku 
u máanja'an ch'i'ibalo'ob. 
19Abiame', tu ch'a'apachtaj Jeroboame', ca tu tocaj ti'e' u caajilo'ob Bet-el, 
Jesana yéetel Efraín pa'ate' yéetel u x péet caajilo'ob. 
20Jeroboame', ma' páatchaj u ca mu'uka'anchajal ca'aliquil cuxa'an Abiami'. Tu 
dzooque' j loobilta'ab tumen Yuumtzile', ca j quíimi. 
21Ca'aliquil Abiame', j mu'uka'anchaj ti' páajtalil. Yanchaj catorce u yatano'ob, 
veintidós u j xibil paalalo'ob yéetel dieciseís u x ch'upul paalalo'ob. 
22Tuláacal u tzicbalil Abiam yéetel tuláacal ba'ax tu beetaj ca'aliquil cuxa'ane', 
dzíibta'an tu ju'unil u tzicbal aj bóobat Iddo. 

2 Crónicas 14 

Asae' cu cultal tu jalach káanche' 
(1 R 15.8-12) 

1Le ca j quíim Abiame', j mu'uc tu Caajil David. Cu dzo'ocole', j culaj Asa tu 
jalach káanche'. Tu kiinilo'ob u ajawile', j yanchaj jéedzel ti' tuláacal u múuch' 
caajo'ob Diez ja'abo'ob. 
2Asae' tu beetaj ba'ax toj tu táan Yuumtzil u Ku. 
3Tu pa'aj u multuunil u kulta'al le j táanxel lu'umil beetbil kuobo', bey xan le 
manba'al kulnajo'obo'; tu xe'exe'et'aj le tuunicho'ob u quili'ichtmajo'obo', tu 
kascuntaj u yoochelo'ob Asera. 

4Cu dzo'ocole' tu túuchi'itaj ti' Judá ca u suut u tuuculo'ob ti' Yuumtzil u 
máanja'an ch'i'ibalo'ob yéetel ca u dzo'ocbesbeso'ob le a'almaj t'aano'ob yéetel 
le nu'ucbe'en t'aano'obo'. 
5Tu tzelaj ti' tuláacal u lu'umil Judá le ma' ocsaj óol quili'ich najo'ob yéetel ma' 
ocsaj óol multuunilo'ob kultajo'. yanchaj jéedzel tu kiinilo'ob u ajawil. 
6Bey yanchaj jéedzel ti' tu tumen mina'an máaxo'ob ba'ateltic tu yo'olal le 
jéedzel j dzaab ti' tumen Yuumtzilo', Asae' tu beetaj u tuulumil caajo'ob tu 
lu'umil Judá. 
7Tu ya'alaj ti' u cajnáalilo'ob Judá: Co'one'ex beetic u tuulumil le caajo'oba', 
cone'ex dzáic u bak pakilo'ob, u witzil najilo'ob, u jool najilo'ob, yéetel u x 
katabche'ilo'ob, ca'aliquil ti' yaan le lu'umo'ob t kabe'exa'. Tumen bey dzo'oc c 
caxtique'ex Yuumtzil c Kua', leti'e', dzo'oc u dzáic to'on jéedzel tu yéetel tuláacal 
máaxo'ob cajnáalo'ob t tzéele'ex. Bey túuno', j bin utzil ti'ob tu yéetel le 
meyajo'ob tu beetajo'obo'. 
8Asae', yaan ca'ach trecientos mil u aj ba'atelo'ob yaan u chimalo'ob yéetel u 
lóomte'ob, tu lu'umil Judá, yéetel u láak docientos ochenta mil tu lu'umil 
Benjamín, yaan u chimalo'ob yéetel u x p'úunche'ob. Tuláacalo'ob jach xiixib 
máaco'ob ca'achi. 
9J bin ba'ateltbilo'ob tumen Zera j etiopeil tu yéetel jun p'éel millon j xiibo'ob, 
yéetel trecientos u bolanilo'ob ba'atele', ca j kuch je'elel tac Maresa. 
10Asa túune', jóok u nuptáantubáa tu yéetele', ca tu nu'ucbesajubáa u ti'al j 
ba'atel tu yéetel u aj ba'atelo'ob u ti'al j ba'atel tu táax kóom lu'umil Sefata tu 
tzéel Maresa. 
11Asae', j payalchi'inaj ti' Yuumtzile' ca tu ya'alaj: Yuumtzil a ti'al teche', je'el 
bix a wáantic le mu'uka'ano', bey xan a wáantic le mina'an u muuko'. Le t 
o'olale', Yuumtzil c Ku ¡áanto'oni', tumen c ocsaj óoltiquech, dzo'oc c taal ta 
kaaba' tu táan le aj ba'atelo'oba'! Teche' Yuumtzil c Junab Kuech. ¡Beet u 
yojéelta'al mina'an mix máac je'el u páajtal u ba'atel ta wéetele'! 

12Ku túune' tu yáantaj Asa yéetel judae', ca tu pa'ajo'ob u muuk le j etiopeobo', 
ca áalcabnajo'ob tu táano'ob. 
13Ba'ale', Asa tu yéetel u aj ba'atelo'obe', j bino'ob u ch'a'apachto'ob tac tu caajil 
Gerare', ca j lúub tuláacal le j etiopeob tu kabo'obo', ma' j p'áat mix jun túul 
ti'ob cuxa'ani', j pa'ab u muuko'ob tumen u aj ba'atelo'ob Yuumtzil, tu 
ch'a'ajo'ob ya'abcach ba'alo'ob ti' le aj p'eeco'obo'. 
14Cu dzo'ocole', tu puljuba'ob u ba'atelto'ob tuláacal le caajo'ob yaan tu bakpach 
Geraro', tumen tuláacalo'obe', tu ch'a'ajo'ob sajaquil tu táan Yuumtzil. Le j 
judailo'obo', tu láaj ch'a'ajo'ob ba'ax yaan ti'ob, tumen yaan ca'ach ya'ab 
ayikalilo'ob. 
15Tu puljuba'ob xan u ba'atelto'ob le tu'ux yaan ba'alche'obo', ca tu bisajo'ob 
ya'abcach j tamano'ob, yéetel camello'ob. cu dzo'ocole' j suunajo'ob Jerusalén. 

2 Crónicas 15 

Asa yéetel u múuch' caajo'obe', cu sutico'ob u tuuculo'ob ti' Yuumtzil 
(1 R 15.13-15) 

1Azarías u paal Obede', j ch'a'ab tumen u pixan Kue', 
2ca j bin u nuptáant Asa u ti'al ca u ya'al ti': ¡Asa, teech yéetel tuláacal u 
lu'umilo'ob Judá yéetel Benjamine', ch'en xiquintene'ex! Yuumtzile', ti' yaan ta 
wéetele'ex, wa ti' yane'ex tu yéetele'. Wa ca caxtique'exe', ca nuptáantique'ex; 
wa ca xúunp'attique'exe', leti'e', bíin xan u xúunp'atte'ex. 
3Israele', úuch mina'anchajac u jaajil Ku ti', mina'an xan u aj kiin u ti'al 
ca'anbesic, mix máac nu'uctic u beel Ku ti'. 
4Ba'ale' tu kiinilo'ob u yúuchul mukyaj, cu suut u tuucul le caaj ti' Yuumtzil u 
Ku Israelo', leti'e', cu cha'ic u nuptáanta'al. 
5Ti' le kiino'ob ca'acho', mina'an jéedzel ti' mix máac, chéen sajaquilil yaan ti' 
tuláacal u cajnáalilo'ob tuláacal múuch' caajo'ob. 
6Le múuch' caajo'ob yéetel le caajo'obo', cu quíimsicuba'ob tu baatzilo'ob, 
tumen cu dza'abal sajaquil ti'ob tumen Yuumtzil tu yéetel tuláacal mukyajo'ob. 

7Ba'ale', te'exe', j xiixib máacchajque'ex, ma' u lúubul a wóole'ex, tumen bíin 
bo'ota'ac a meyaje'ex. 
8Le ca tu yu'ubaj Asa u péectzil le aj bóobato', j xiixib máacchaje', ca tu tzelaj 
le j p'ecbe'en kuob ti' tuláacal u lu'umilo'ob Judá yéetel Benjamín, bey xan ti' 
tuláacal le caajo'ob tu ch'a'aláantaj tu witzilo'ob Efraín, tu ca'aj utzquintaj xan 
u multuunil u kulta'al Yuumtzil yaan actáan ti' u x máacan pakil u kulnaj 
Yuumtzilo'. 
9Cu dzo'ocole', tu much'quintaj tuláacal Judá yéetel Benjamín bey xan 
tuláacalo'ob le yano'ob tu yicnal tu taalbalo'ob tu lu'umilo'ob Efraín, Manasés 
yéetel Simeono', tumen ya'ab ti' le j israelitaobo', j máano'ob tu tzéel Asa le ca 
tu yilajo'ob ti' yaan Ku tu yéetele'. 
10Tu much'ajuba'ob Jerusalén tu yóox p'éel winalil ti' u quince ja'abilo'ob u 
ajawil Asa, 
11ca tu kubajo'ob quíimsbil ba'alche'ob ti' Yuumtzil ti' le kiinaco', setecientos 
wacaxo'ob yéetel siete mil j tamano'ob, ti' le ba'alche'ob tu tocajo'ob ti' le aj 
p'eeco'. 
12Cu dzo'ocole', tu séeb chi'itajo'ob yéetel tuláacal u pucsi'ikalo'ob u caxtico'ob 
Yuumtzil u Ku u máanja'an ch'i'ibalo'ob. 
13Cu dzo'ocole' tu ya'alajo'ob bíin quíimic je'el máax ma' tu caxtic Yuumtzil u 
Ku Israele', je'el bix u nojochile', bey u chichanil, je'el bix le j xiibo', bey xan le 
co'olelo'. 
14Le jalach t'aano', tu beetajo'ob yéetel u ka'amcach awatilo'ob qui'imac óolal 
bey xan yéetel u jóopsaj paaxilo'ob trompetaob yéetel baaco'ob. 
15Tuláacal Judá qui'imacchaj u yóol tu yéetel le jalach t'aan tu beetajo'obo', 
tumen tu jalach t'antajo'ob yéetel tuláacal u pucsi'ikalo'ob tu jaajil u yóolo'ob 
tu caxtajo'ob Yuumtzil, leti' xane' tu cha'aj u nuptáanta'ale' ca tu dzaj jéedzel 
ti'ob yéetel máax caja'ano'ob tu tzéelo'ob. 

16Cu dzo'ocole', Asae', tu wet'aj u beetic u x ajaw maamail x Maaca u chiich, 
tumen x leti'e', tu túuchi'itaj beetbil jun p'éel u yoochel Asera. Asae' tu kascuntaj 
le oochelo'; tu xe'exe'et'aje', ca tóocaj tu chan áalcab ja'il Cedrón. 
17Quex tumen ma' j lukesa'ab Israel le manba'al kulnajo'obo', Asae', tu yocsaj u 
yóol ti' Yuumtzil, 
18ca tu dzaj tu kulnaj Yuumtzil tuláacal le oro yéetel le plata je'el bix le u jun 
páaycuntmaj leti'e' bey le u jun páaycuntmaj u taata u ti'al le Yuumtzilo'. 
19Ma' j yanchaj ba'atel tac tu treinta yéetel cinco ja'abilo'ob u ajawil Asao'. 

2 Crónicas 16 

U nup t'aan Asa yéetel Ben-adad 
(1 R 15.16-22) 

1Ba'ale' ti' u treinta yéetel seis ja'abil ti' u ajawil Asae', Baasa u ajaw Israele', j 
bin u ba'atelt Judae', ca tu beetaj u tuulumilo'ob Ramaj u ti'al ma' u cha'ic u 
jóokol mix u yocol u ajawil Judá. 
2Asa túune' tu láaj ch'a'aj u oroil yéetel u platail u kulnaj Yuumtzil yéetel ti' le 
jalach najo', ca tu túuxtaj ti' Ben-adad u ajawil Siria, cajnáal ca'ach Damasco. 
Tu túuchi'itaj ti' xan le t'aana': 
3Beet tin wéetel jun p'éel nup t'aan je'el bix le tu beetaj c taataobe'. Je'el quin 
túuxtic ti' teech oro yéetel plataa'. Pa'a le nup t'aan a beetmaj tu yéetel Baasa 
u ajawil Israelo', ca u p'at u chi'ichnaccuntiquen. 
4Ben-adade', tu éejemtaj le ba'ax a'ala'ab ti' tumen Asao', ca tu túuchi'itaj u 
nuuquil u aj ba'atelo'ob ba'ateltic Israel. Bey tu ch'a'ajilac Ijón, Dan, Abel-maim 
yéetel tuláacal u caajilo'ob Neftalí cu meyajo'ob ca'ach tu'ux cu líikesa'al 
ba'alo'ob. 
5Le ca tu yojéeltaj Baasae', tu wet'aj u beetic u tuulumilo'ob Ramae', ca tu 
xu'ulsaj u beetic le meyajo'obo'. 

6Le ajaw Asa túuno' tu t'anaj tuláacal Judae', ca tu bisajo'ob le tuunicho'ob tu 
yéetel le che'ob cu meyaj ca'ach ti' Baasao', ca tu beetaj u tuulumilo'ob Geba 
yéetel Mizpa. 
7Ti' le kiino', j bin aj bóobat Hanani u xíimbalt Asa, u ajawil Judae', ca tu ya'alaj 
ti': U aj ba'atelo'ob u ajawil Siriae', dzo'oc u púudzulo'ob ta kab, tumen ta caxtaj 
u yáantaj u ajawil Siriae' ca ta p'ataj jun tzéelil u yáantaj Yuumtzil a Junab Ku. 
8¿Ma' wa u mu'uka'ancuntmajuba'ob ca'ach le j etiopeob yéetel le j libiob yéetel 
u múuch'il u aj ba'atelo'ob yaan ca'ach ya'ab u tzíimino'ob yéetel u bolanil u 
ba'atelo'obo'? Ba'ale' Yuumtzile' tu kubaj ta kab tumen ta káataj ca u yáantech. 
9Tumen Yuumtzile', mantadz táan u yilic ba'ax cu yúuchul tu yóokolcaab u ti'al 
u mu'uka'anquintic máax ocsaj óoltic tu jaajil u yóol. ¡ti' lela', ta beetajabáa j 
ma' na'atil! Tumen líikbal ti' le kiina' bíin yanac ti' teech u láak ba'atelilo'ob. 
10Asae', sen p'u'uj ti' le aj bóobato', ca tu túuchi'itaj kalbil. Ti' le kiino'obo', tu 
loobil t'antaj dze'edzec ti' le caajo'. 

Cu quíimil Asa 
(1 R 15.23-24) 

11U tzicbalil Asa líikbal ti' u cáajbal tac u dzo'ocbale', dzíibta'an tu dzíibilo'ob 
u ajawilo'ob Judá yéetel Israel. 
12Ti' u ja'abil treinta yéetel nueve u ajawile', Asae' j chaket koja'anchaj ti' u 
yooco'ob; ba'ale', ti' u koja'anilo' ma' tu caxtaj u dza'acal tumen Yuumtzili', 
chéen tu caxtaj u dzaac aj dzac yajo'ob. 
13J quíim tu cuarenta yéetel jun ja'ab jo'op'oc u ajawil, 
14ca j mu'uc ti' le mucnal tu túuchi'itaj beebtil tu Caajil Davido'. J dzaab ti' jun 
p'éel kóoch che' chuup tu yéetel qui'iboc ja'ob yéetel tuláacal qui'iboc ba'alo'ob 
ma'alob nu'ucbesa'anilo'ob. Cu dzo'ocole', ca t'a'ab jun p'éel nojoch káak u ti'al 
u ka'ajsajil. 

2 Crónicas 17 

U ajawil Josafat 

1Cu dzo'ocole', Josafat, u paal Asae', j culaj tu jalach káanche' u taata, ca tu 
beetajubáa mu'uka'an tu táan u lu'umil Israel. 
2Tu dzáa Molayo'ob ti' tuláacal u tuulumil u caajilo'ob Judá, bey xan u 
múuch'ul aj ba'atelo'ob ti' tuláacal u lu'umil Judá yéetel ti' u caajilo'ob Efraín 
le j ch'a'abo'ob ca'ach tumen u taatae'. 
3Yuumtzile' j yanchaj tu tzéel Josafat, tumen j cuxlaj je'el bix David u máanja'an 
ch'i'ibal ca'ache'. Ma' tu meyajtaj u jeejeláas oochelo'ob Baal, 
4ba'ale' tu meyajtaj u Ku u taata, tu dzo'ocbesaj u nu'ucbe'en t'aano'ob, ma' tu 
quetaj le ba'ax cu beetic u cajnáalilo'ob Israeli'. 
5Le t o'olale', mu'uka'ancunta'ab u méektáanil tumen Yuumtzil. Tuláacal Judá 
beetic siibalo'ob ti', yanchaj ya'abcach ayikalilo'ob yéetel tziiquilo'ob ti'. 
6Xíimbalnaj tu yéetel ocsaj óol tu beel Yuumtzil, yéetel tu ca'a tzelaj tu lu'umil 
Judá le manba'al kulnajo'ob bey xan u yoochelo'ob Asera. 
7Ti' tu yóox ja'abil u ajawile', tu túuchi'itaj Ben-hail, Abdías, Natanael yéetel 
Micaías u jalach aj meyajo'ob u ti'al ca'anbesaj tu lu'umil Judá, 
8tu túuchi'itaj xan tu yéetelo'ob le j leviob Semaías, Netanías, Zebadías, Asael, 
Semiramot, Jonatán, Adonías, Tobías yéetel Tobadonías. Láakinta'ano'ob 
ca'ach tumen aj kiino'ob Elizama yéetel Jorán. 
9Tu túuchi'itajo'ob u ti'al u ca'anbeso'ob ti' u cajnáalilo'ob Judá ba'ax cu ya'alic 
u ya'almaj t'aan Yuumtzil. Leti'obe' tu xíimbaltajo'ob u caajilo'ob judá ca'aliquil 
táan u ca'anbesico'ob le caajo'. 
10Bey túuno' tuláacal le ajawilo'ob bakpachmail Judao', sen sajacchajo'ob ti' 
Yuumtzil, ma' yanchaj u yóolo'ob u ti'al u ba'atelo'ob tu yéetel Josafati'. 
11Ba'ale', dze'edzec ti' le j filisteobo', cu taasico'ob ca'ach siibalo'ob bey xan 
plata u ti'al u bo'otico'ob páatan ti' Josafat, le j arabeobo', tu bisajo'ob siete mil 
setecientos j tamano'ob yéetel siete mil setecientos j yuuco'ob. 
12Josafate', xi'ic ca'ach u bin u mu'uka'antal u ajawil. Tu beetaj tulu'umo'ob 
Judá, bey xan caajo'ob u ti'al u líikesa'al janalo'ob, 

13j yanchaj ya'ab u ba'aluba'ob tu caajilo'ob Judá. J yanchaj xan u aj ba'atelo'ob 
jach xiixib máaco'ob tu caajil Jerusalén, 
14u xooquil u kaaba'ob u yotochnáalo'obe', leti' lela': U náacomil u aj ba'atelo'ob 
Judae', Adnas yéetel trecientos mil u aj ba'atelo'ob. 
15Tu tzéele', ti' ca'ach yaan Johanán yéetel docientos mil aj ba'atelo'ob, 
16tu tzéele', ti' ca'ach yaan Amasías u paal Zicri, yéetel docientos mil aj 
ba'atelo'ob xiixib máaco'ob, leti'e' tu juunal u yóol tu ya'alaj u yáantaj. 
17Tu yo'olal Benjamine', ti' yaan Elíada jun túul xiixib aj ba'atel yéetel 
doscientos mil j xiibo'ob u ch'a'amajo'ob u x p'úunche'ob yéetel u chimalo'ob, 
18tu tzéele', ti' yaan Jozabad yéetel ciento ochenta mil aj ba'atelo'ob u 
nu'ucbesmajuba'ob. 
19Lelo'oba' ti' yano'ob ca'ach tu yáanal u kab le ajawo', ma' xoca'an ichilo'ob le 
j dzaabo'ob tumen le ajaw ti' u tuulum caajilo'ob Judao'. 

2 Crónicas 18 

Micaíase', cu péectziltic u pa'abal u muuk Acab 
(1 R 22.1-40) 

1Josafate' j yanchaj ya'abcach ayikalil yéetel tziiquil ti', tu jáachiltaj acab. 
2Cu dzo'ocol u máan dze'edzec ja'abo'obe', j bin Samaria u xíimbalt Acab, leti'e', 
u ti'al u kiinbesic kuchic Josafat yéetel u aj láakinajo'obe', tu quíimsaj ya'ab j 
tamano'ob yéetel wacaxo'ob, ca tu yilaj bix u yoquesic tu pool ca xi'ic u ba'atelt 
Ramot le yaan Galaado'. 
3Acab u ajawil Israele', tu káataj ti' Josafat u ajawil Judá: ¿A káat a láakinten 
u ti'al ca xi'iquen in ba'atelt Ramot le yaan Galaado'? Josafate', tu núucaj: teen 
yéetel in aj ba'atelo'obe', ti' yano'on ta wéetel yéetel xan a aj ba'atelo'obe' u ti'al 
ca xi'ico'on te j ba'atelo'. 
4Ba'ale', táanil unaj a káat chi'itic ba'ax cu ya'alic Yuumtzil. 

5Le ajawo' tu much'quintaj le cuatrocientos aj bóobato'obo', ca tu káat chi'itaj 
ti'ob: ¿Unaj wa c ba'ateltic Ramot le yaan Galaado', wa ma'? Leti'obe' tu 
núucajo'ob: Ba'ate'eltej tumen bíin ku'ubuc ta kab tumen Ku. 
6Ba'ale' Josafate' tu káat chi'itaj: ¿Mina'an wa u láak u aj bóobat Yuumtzil way 
u ti'al ca káatchi'ina'aco'on ti'e'? 
7U ajawil israele', tu núucaj ti' Josafat: Yaan u láak jun túul máax yéetel je'el u 
páajtal c káat chi' ti' Yuumtzile'. Micaías u paal Imla. Ba'ale', kaas u lúubul ti' 
teen tumen mix jun téen cu ka'aytic ti' teen ma'alob péectzilo'ob, chéen cu 
ka'aytic ti' teen kaakas péectzilo'ob. Ba'ale' Josafate' tu ya'alaj ti': Ma' a t'aan 
beyo'. 
8Tu séeblaquile', u ajawil Israele', tu t'anaj jun túul u nojochil u aj ba'atelo'obe', 
ca tu ya'alaj ti': ¡Séeb talac Micaías u paal Imla! 
9U ajawil Israel yéetel u ajawil judae', u búucbesmajuba'ob yéetel u nookil u 
ba'atelo'ob, tu jalach káanche'ob te j táax lu'um tu jool u caajil Samariao', 
tuláacal le aj bóobato'obo', cu tze'eco'ob ca'ach tu táano'ob. 
10Sedequías u paal Quenaanae', tu beetaj ca'ach jujun p'éel baaco'ob fierro u 
ca'ajo'obe', ca jo'op' u yawat a'alic: ¡Bey dzooc u ya'alic Yuumtzila': yéetel le 
baaco'oba', bíin a ba'atelt le j siriob ca tu láaj xu'ulsajo'ob! 
11Bey ca'ach tu ka'aytaj tuláacal le aj bóobato'obo'. cu ya'alico'ob ca'ach ti' le 
ajawo': Ba'ate'elt Ramot le yaan Galaado', ca pa'aj muuknaquech, tumen 
Yuumtzile', bíin u kub ta kab le caajo'. 
12Le aj bisaj t'aan j bin t'anic Micaíaso', tu ya'alaj ti': Tuláacal le aj bóobato'obo', 
dzo'oc u ka'aytico'ob ma'alob péectzil ti' le ajawo'. Quin káat óoltic teech ca 
t'aanaquech je'el bix úuchic u t'aano'obo', ka'ayt ma'alob péectzil. 
13Micaíase', tu núucaj: ¡Quin jalacht'antic tu kaaba' Yuumtzil chéen bíin in 
wa'al le ba'ax bíin u ya'al ti' teen Junab Ku ca in wa'ale'! 
14Cu dzo'ocole', j bin tu táan le ajawo', ca káat chi'ita'ab ti' tumen le ajawo': 
Micaías ¿unaj wa c ba'ateltic Ramot le yaan Galaado', wa ma'? Micaíase', tu 

ya'alaj: Bíin pa'a muuknaque'ex, tumen bíin ku'ubuc ta kabe'ex tumen 
Yuumtzil. 
15Ba'ale', le ajawo' tu núucaj ti': ¿Jay téen unaj in wa'alic ti' teech tu yéetel 
jalach t'aan chéen unaj a wa'alic ti' teen ba'ax jaaj tu kaaba' Yuumtzil? 
16Micaías túune' tu ya'alaj: Dzo'oc in wilic le j israelitaobo', ki'itpaja'ano'on bey 
j tamano'ob te j pu'uco'obo', Bey j tamano'ob mina'an máax canantico'obe'. 
Yuumtzile' dzo'oc u ya'alic: lelo'oba' mina'an u yuumilo'ob; suunac tu jujun 
túulil tu yotoch yéetel jéedzel. 
17U ajawil Israele' tu ya'alaj ti' Josafat: ¿Ma' wa dzo'oc in wa'alic ti' teche' le 
máaca', ma'atech cu taasic ti' teen ma'alob péectzilo'ob, ba'ale' chéen kaakas 
péectzilo'ob cu taasic ti' teen? 
18Micaíase', tu ya'alaj xan: Tu yo'olal le ba'ax dzo'oc a wa'alico', u'uye'ex ba'ax 
cu ya'alic Yuumtzil: Tin wilaj Yuumtzil culucbal tu jalach káanche', bey xan 
tuláacal u aj ba'atelilo'ob ca'an, wa'alacbalo'ob tu táan leti', tu x no'oj yéetel tu 
x dzíic. 
19Yuumtzil túune' tu káataj ti'ob máax je'el u bin u yoques tu pool Acab, u 
ajawil Israel u ti'al ca xi'ic u ba'atelt Ramot le yaan Galaado', tu yo'olal u 
lúubuli'. Tu jujun túulilo'obe' tu ya'alajo'ob jejeláas ba'alo'ob. 
20Ba'ale' j kuch jun túul pixan tu táan Yuumtzile' ca tu ya'alaj leti' bíin xi'ic u 
beetej. Yuumtzile' tu káat chi'itaj bix u tucultmajil u beetic. 
21Le pixano', tu ya'alaj bin u ca'aj u yoques tuus tu pool tuláacal u aj bóobato'ob 
le ajawo'. Yuumtzil túune' tu ya'alaj ti'e' jach ma'alob u tuculmajil, tumen bíin 
páatchajac u tusic, cu dzo'ocole' tu ya'alaj ti' ca xi'ic u beetej. 
22Bejela'e', a wojel Yuumtzile', dzo'oc u dzáic jun túul pixan cu tuus tu chi' a aj 
bóobato'ob, yéetel dzo'oc u xot'ic u kiinil u xu'ulsiquech. 
23Sedequías túun u paal Quenaanae', tu nadzajubáa tu yicnal Micaíase', ca tu 
dzaj jun puul laaj ti'e', ca tu ya'alaj: ¿Tu'ux jóok ti' teen u pixan Yuumtzil u ti'al 
ca xi'ic u t'aanech teech? 



1096 

 

Biblia Maya 
© 1992, Sociedades Bíblicas Unidas. 

 

 
 

 

24Micaíase', tu núucaj ti': Bíin a wojéelt le kiin le quéen xi'iquech a ta'acbesabáa 
najil ti' najil. 
25U ajawil Israel túune', tu ya'alaj: ¡Mache'ex Micaíase', ca a bise'ex a kale'ex tu 
yicnal Amón u j méektáanil le caajo', yéetel tu yicnal Joás, in paal! 
26A'ale'ex ti'e' quin túuchi'itic ca ka'alac yéetel ca dza'abac chéen jun p'íit waaj 
yéetel jun p'íit ja' ti', tac tu kiinil in suut toj in wóol. 
27Micaíase', tu ya'alaj: Wa bíin suunaquech toj a wóole', Yuumtzil túune', ma' 
t'aanac tin chi'i'. 
28Bey túuno', u ajawil Israel yéetel Josafat u ajawil Judae', j bino'ob u 
ba'atelto'ob Ramoot le yaan Galaado'. 
29U ajawil Israele' tu ya'alaj ti' Josafat: Teene' bin in ca'aj ichil le ba'atel in 
búuquintmaj jun p'éel nook ma' in ti'ali', teche' bíin a búuquint in nook. 
30Ba'ale' u ajawil Siriae', dzo'oquili' u ya'alic ti' u náacomilo'ob u bolanilo'ob u 
ba'atel ma' u ba'ateltico'ob mix máac wa ma' chéen u ajawil Israel. 
31Le ca j ila'ab Josafat tumen u náacomilo'ob le bolano'obo', tu tucultajo'obe' u 
ajawil Israel, ca tu bakpachtajo'ob u ti'al u ba'atelto'ob. Josafat túune' awatnaj 
u ti'al u káatic áantaje', ca j áanta'ab tumen Yuumtzil. Kue' tu beetaj u 
tzelicuba'ob tu yicnal, 
32tumen le ca tu yilajo'ob ma' u ajawil Israele', tu p'atajo'ob u ch'a'apachtico'ob. 
33Ba'ale', jun túul aj ba'atele', tu julkabtaj u x p'úunche', chéen tu yóol iike', ca 
tu loobiltaj u ti'al j quíimil u ajawil Israel tu'ux cu núup'ul u chi'ob u nookil u 
ba'atel. Leti'e' tu ya'alaj ti' máax nu'ucbesic le bolano': Suutabae', ca a jóokesen 
ichil le ba'atela', tumen chaket loobilta'anilen. 
34Le ba'atelo', jach yajchaj ti' le kiinaco', u ajawil israele', j yanchaj u wa'atal tu 
bolan tu táan le j siriob tac tu yocbal kiino', ca j quíim táan u t'úubul kiin. 

2 Crónicas 19 

Aj bóobat Jehúe' cu keyic Josafat 

1Josafat u ajawil Israele', suunaj toj u yóol tu jalach naj tu caajil Jerusalén. 
2Ba'ale' aj bóobat Jehú u paal Hananie', jóok u nuptáante' ca tu káat chi'itaj ti': 
¿Ba'axten ca wáantic le kaakas máac u ti'al a bisicabáa tu yéetel u aj p'eeco'ob 
Yuumtzil? Yuumtzile' dzo'oc u kuuxtal ta wéetel tu yo'olal ba'ax ta beetaj. 
3Chéen ba'ale' yaan ba'axo'ob utz a beetmaj, tumen ta kascuntaj u yoochelo'ob 
Asera ti' le múuch' caajo'obo', yéetel ta kubaj a wóol a caxant Ku. 

Josafate' cu dzáic aj ilaj tacpoolo'ob 

4Josafate', cajnáal ca'ach Jerusalén, chéen ba'ale' suuc u máan u xíimbalt u 
caajal líikbal Beersebae' tac tu pu'uquilo'ob Efraín, u ti'al ca u beet u caxtico'ob 
Yuumtzil u Junab Ku u máanja'an ch'i'ibalo'ob. 
5Cu dzo'ocole' tu dzaj xan aj ilaj tacpoolo'ob ti' tu jujun p'éelil u tuulum 
caajilo'ob Judá. 
6Ca tu ya'alaj ti' le aj ilaj tacpoolo'obo': Ile'ex ma'alob ba'ax ca beetique'ex, 
tumen ma' tu kaaba' wíinico'ob bíin a beete'exi', ba'ale' tu kaaba' Yuumtzil, leti' 
máax bíin yanac ta wicnale'ex le quéen a wa'ale'ex ba'ax unaj u beeta'al. 
7Bey túuno', tzique'ex Yuumtzil, canantaba'ex ti' ba'ax ca beetique'ex, tumen 
Yuumtzil c Kue', ma' tu kamic keechel p'is óolo'ob, mix tu yéeyic máax bíin u 
p'is óolte, mix tu kamic ma' u jaajil bo'olalo'ob. 
8Josafate' tu dzaj xan Jerusalén dze'edzec j levitaob aj kiino'ob, u nuuquilo'ob 
u yotochnáalo'ob Israel u ti'al u beeto'ob u aj ilaj tacpoolilo'ob ti' u ba'aluba'ob 
ocsaj óolal yéetel ti' u ba'atelilo'ob u cajnáalilo'ob Jerusalén. 
9Tu dzaj le tzol xiquino'ob ti'oba': Te'exe', unaj a meyaje'ex yéetel tziiquil ti' 
Yuumtzil, ocsaj óolal, yéetel tojil bej. 
10Ti' je'el ba'alac ba'atelil ca taasa'ac ti' te'ex tumen a wéet lu'umile'ex u 
cajnáalilo'ob le jejeláas caajo'ob u ti'al a wilique'ex wa yaan jun túul j quíimsaj 
wíinic wa ma', wa quex u ti'al u dzo'ocbesa'al le jejeláas nup t'aano'obo', le 
tzolbe'en t'aano'obo', le tzol xiquino'ob yéetel ba'axo'ob u ya'almaj Yuumtzile', 
a'ale'ex ti'ob u ti'al ma' u beetico'ob ba'alo'ob kaas u taal ti' Yuumtzil, tu yo'olal 

ma' u kuuxtal ti' te'ex mix ti' leti'ob. Beete'ex beyo', tu yo'olal ma' u lúubul u 
si'ipilil ta wóokole'ex. 
11Amarías u nojoch aj kiino'obe', leti' bíin u beet u nojochil ti' u ba'aluba'ob 
ocsaj óol, yéetel Zebadías, u paal Ismael u nojochil u múuch' cajtalilo'ob u 
yotochnáalo'ob Judae', leti' bíin ilic u ba'aluba'ob le múuch' caajo'; le j 
levitaobo', leti' bíin áantique'ex. ¡Chokaba'ex j meyaj! ¡Yuumtzil bíin yanac tu 
yéetel le máax bíin beetic ba'ax ma'alob!. 

2 Crónicas 20 

Cu pa'abal u muuk Moab tu bey xan Amón 

1Cu dzo'ocol u máan dze'edzec kiine', le j moabitaob yéetel le j amonitaobo', tu 
ba'ateltajo'ob Josafat; 
2j bin túun dze'edzec máaco'ob a'alic ti': ¡Líikbal Edom tu táanxel tzéelil le j 
quimen ka'anabo', táan u taal jun p'éel nojoch múuch' aj ba'atelo'ob u 
ba'atelte'ex! ¡Ti' yano'ob Hazesóon-tamar! (Hazesóon-tamare', leti' En-gandi) 
3Josafate', tu ch'a'aj sajaquile', ca tu káataj áantaj ti' Yuumtzil. Bey túuno' tu 
ka'aytaj su'ukin ti' tuláacal u lu'umil Judá, 
4u cajnáalilo'ob Judae', tu much'ajuba'ob u káato'ob u yáantaj Yuumtzil. Ti' 
tuláacal u caajilo'ob Judá j taal máaco'ob. 
5Josafate' j wa'alaj tu chúumuc u caajil Judá much'ucbal Jerusalén, actáan ti' u 
túumben bakpakil u táancabil u kulnaj Yuumtzil, 
6ca tu ka'am a'alaj: Yuumtzil u Ku c máanja'an ch'i'ibalo'ob, ¡teech u Junab Kuil 
ca'an, teech méektáantic tuláacal múuch' caajo'ob! ¡Ta kab yaan muuk yéetel 
páajtalil: mix máac je'el u páajtal u ba'atel ta wéetele'! 
7C Ku, teech tojolch'int tu táan a caajal Israel u cajnáalilo'ob le múuch' 
caajo'oba', ca ta dzaj u ti'al tuláacal ja'abo'ob ti' u ch'i'ibalo'ob Abraham, a wéet 
óol. 
8Cu dzo'ocol u jéedzel u cajtalo'ob waye', tu beetajo'ob jun p'éel kulnaj ta 
kaaba'e', ca tu ya'alajo'ob: 

9Wa bíin taalac jun p'éel loob u ti'al u jaadzil c si'ipil, je'el bix ba'atel, báan 
quíimil wa wi'ijile', bíin taalaco'on tu táan le kulnaja', tumen teche', ti' yanech 
te j kulnaja', to'one' bíin c káat ti' teech áantaj tu yo'olal yaj óol, teech xane', 
bíin a toco'on. 
10Bejela'a' túune', way yaan le j amonitaob, yéetel le j moabitaob yéetel u 
cajnáalilo'ob u pu'uquil Seir, le cúuchilo'ob ma' ta wóoltaj ca ococ le j 
israelitaob tu lu'umo'ob tu kiinilo'ob le ca jóoko'on Egiptoe', ba'ale' máano'ob 
jun tzéelil, ma' ta wóoltaj ca xu'ulsaco'obi'. 
11Tu bo'olil lelo', bejela'e' táan u taalo'ob u ba'atelto'ono'ob u ti'al u toquic to'on 
le lu'um ta dzaj c ti'alinto'. 
12C Ku, ¿Ma' wa bíin a ja'adzo'obi'? To'one', ma' chuca'an c muuk u ti'al c 
ba'ateltic le nojoch múuch' aj ba'atelo'ob cu taalo'ob u ba'atelto'ono'. ¡Ma' c ojel 
ba'ax unaj c beetiqui'; le t o'olal c sutic paacat ti' teech! 
13Tuláacal u cajnáalilo'ob Judá wa'alacbalo'ob tu táan Yuumtzil, pa'ate' yéetel 
u yatano'ob bey xan u paalalo'ob tac u asab mejenilo'ob. 
14Ca'aliquil wa'alacbal tuláacal le caaj much'ucbalo', Jahaziel, u paal Zaacarías 
u yáabil Benaía, u paal Jeiel u yáabil Matanías, jun túul j levita u ch'i'ibal Asafe', 
j ch'a'ab tumen u pixan Yuumtzile', 
15ca tu ya'alaj: Ch'en xinquintene'ex u cajnáalile'ex Judá yéetel Jerusalén, bey 
xan teech, ajaw Josafat. Yuumtzile' cu ya'alic ti' te'ex: Ma' a sajactale'ex, mix a 
ch'a'ique'ex sajaquil ti' le nojoch múuch' aj ba'atelo'oba', tumen le ba'atela', ma' 
a ti'ale'exi', u ti'al Ku. 
16Xeene'ex a ba'atelte'ex sáamal. Táan u na'acalo'ob tu níixil Sis, bíin a 
nactáante'exo'ob tu xuul le chan áalcab ja' yaan actáan ti' u x tocoy lu'umil 
Jeruel. 
17Ma' te'ex bíin ba'ateltic le ba'atela'. Nu'ucbesaba'ex, ma' a péeque'ex, pa'ate'ex 
ca a wile'ex bix bíin u toque'ex Yuumtzil. ¡U cajnáalile'ex Jerusalén yéetel judá, 

ma' a sajactale'ex mix u ja'akal a wóole'ex; sáamale', nadzaba'ex a 
ba'atelte'exo'ob, tumen Yuumtzile' ti' yaan ta wéetele'exe'! 
18Josafat túune', j xolaje', ca j noclaj lu'um, u cajnáalilo'ob Jerusalene', j 
chinlajo'ob tu táan Yuumtzil u ti'al u kultico'ob. 
19Le j levitaob u ch'i'ibalo'ob Coat yéetel u ch'i'ibalo'ob Merario', cáaj u qui'iqui' 
t'antico'ob Yuumtzil u Ku Israel sen ka'am. 
20Cu sáastal tu láak kiine', j líiko'ob piknal, u ti'al u bino'ob tu x tocoy lu'umil 
Tecoa. Tu súutuquil u jóokbalo'obe', Josafate', j wa'alaj u ya'al ti'ob: U'uyene'exi' 
u cajnáalile'ex Jerusalén yéetel tuláacal Judá: Ocsaj óolte'ex Yuumtzil, a Kuexe', 
ca p'áatac jedzecnac a wanile'ex; oques a wóole'ex ti' le aj bóobato'ob beyo' bíin 
xi'ic te'ex utzil ti' tuláacal. 
21Cu dzo'ocol u t'aan tu yéetel le caajo', tu túuchi'itaj dze'edzec aj kaayo'ob ca 
u búucbesuba'ob tu yéetel quili'ich nooko'ob u ti'al ca xi'ico'ob tu táan u 
múuch'ulo'ob le aj ba'atelo'ob ca'aliquil táan u qui'iqui' t'antico'ob Yuumtzil tu 
yéetel le kaaya': Dza'abac nib óolal ti' Yuumtzil tumen u yaabilaje', u ti'al 
tuláacal ja'abo'ob. 
22Tu súutuquil cáajic u ka'ayal u kaayilo'ob qui'iqui' t'aane', Yuumtzile' tu beetaj 
u lúubul jun p'éel satal óolal tu yóokol le j amonitaobo', le j moabitaobo' yéetel 
u cajnáanlilo'ob u pu'uquilo'ob Seir cu taalo'ob u ba'atelto'ob Judao', ca j pa'ab 
u muuko'ob. 
23Le j moabitaob tu yéetel le j amonitaobo', tu ba'atelto'ob u cajnáalilo'ob u 
pu'uquilo'ob Seiro', ca tu jach xu'ulsajo'ob, cu dzo'ocole' tu quíimsajuba'ob tu 
baatzilo'ob. 
24Le ca j kuch u xiibilo'ob Judá tu cúuchil tu'ux chica'an u yila'al le x tocoy 
lu'umo', chéen quimeno'ob jayacbalo'ob j lu'um tu yilajo'ob. ¡mix máac páatchaj 
u púudzul! 
25J bino'ob túun Josafat yéetel u aj ba'atelo'ob u molo'ob ba'ax tu p'ataj le aj 
p'eeco'obo', ca tu ch'a'ajo'ob ya'abcach wacaxo'ob, u nu'uculo'ob ba'atel, 

búuco'ob yéetel ba'alo'ob co'oj u tojol, ca tu láaj ch'a'ajo'ob ba'axo'ob yani'. yaan 
ya'abcach ba'alo'ob ma' tu páajtal u bisico'ob. Sen ya'ab le ba'alo'obo', let o'olal 
tu bisaj óox p'éel kiin u molico'ob. 
26Tu can p'éel kiine', tu much'ajuba'ob tu táax kóomil Beraca, tumen te'elo' tu 
qui'iqui' t'antajo'ob u kaaba' Yuumtzil. Le t o'olal tu dzajo'ob u kaaba'int Beraca, 
lelo' bey u kaaba' tac bejela'o'. 
27Cu dzo'ocole' tuláacal u j xiibilo'ob Judá yéetel Jerusalén yáanal u nu'ucbes 
bej Josafate', j suunajo'ob Jerusalén sen qui'ima'ac u yóolo'ob, tumen j to'oco'ob 
tu kab u aj p'eeco'ob tumen Yuumtzil. 
28Le ca j kucho'ob Jerusalene', j bino'ob tu kulnaj Yuumtzil yéetel u paaxil 
cítaraob yéetel trompetaob. 
29Le ca j ojéelta'ab j ba'atelta'ab u aj p'eeco'ob Israel tumen Yuumtzile', tuláacal 
le j múuch' caajo'obo' tu ch'a'ajo'ob sajaquil ti' Ku. 
30Beyo' u ajawil Josafate', j yanchaj ich jéedzel, tumen j dzaab jéedzel ti' tumen 
Junab Ku tu yéetel tuláacal máaxo'ob cajnáalo'ob tu tzéel. 

Bix ajawilnac Josafat 
(1 R 22.41-50) 

31Josafate' ajawnaj tu yóokol Judá. Yaan ca'ach treinta yéetel cinco ja'abo'ob ti' 
ca tu chu'unbesaj u ajawil, méektáanaj veinticinco ja'abo'ob Jerusalén. U 
maamae' tu kaaba'inta x Azuba, u x ch'upul paal ca'ach Sulhi. 
32Josafate' toj xíimbalnajic tu beel Ku Je'el bix Asa u taatae'. Toj xíimbalnajic 
tu táan Yuumtzil. 
33Chéen ba'ale', ma' lukesa'ab le manba'al kulnajo'obo', tumen le caajo' ma'ili' u 
qui' jedzmaj u tuuculo'ob ti' u Ku u máanja'an ch'i'ibalo'obi'. 
34U dzooc u tzicbalil u cuxtal Josafat líikbal u cáajal tac u dzo'ocbale', ti' 
dzíibta'ab tu dzíibilo'ob u cuxtal Jehú u paal Hanani, dzíibta'an xan tu 
ju'unilo'ob u cuxtal u ajawilo'ob Israel. 

35Cu máan kiine', Josafat, u ajawil Judae', tu nupajubáa tu yéetel Ocozías, u 
ajawil Israel, leti'e', sen kaas ca'ach u cuxtal. 
36Tu nupajubáa tu yéetel u ti'al u beeto'ob cheemo'ob u ti'al u túuchi'ito'ob 
Tarsis, tu beetajo'ob tu lu'umil Ezión-gerber. 
37Eliezer cu taal caajil Maresa, u paal Dodava túune', tu ka'aytaj ti' Josafat le 
péectzila': Yuumtzile' bíin u xe'exe'et' le ba'ax dzo'oc a beetico', tumen ta 
nupajabáa tu yéetel Ocozías. Bey úuchico', le cheemo'obo', xe'exe'et'pajo'ob, ma' 
páatchaj u bino'ob Tarsisi'. 

2 Crónicas 21 

Cu ajawil Joram 
(2 R 8.16-24) 

1J quíim Josafate', ca j mu'uc tu Caajil David u Máanja'an chi'ibal. Cu dzo'ocole' 
j culaj Joram u paal tu jalach káanche'. 
2U yíidzino'ob Joram u paalal Josafate', tu kaaba'intajo'ob xan: Azarías, Jehiel, 
Zacarías, Micael yéetel Sefatías. Tuláacal lelo'oba' u paalal ca'ach Josafat u 
ajawil Judá. 
3J siib ca'ach ti'ob tumen u taataob ya'abcach ba'alo'ob oro u ca'ajo'ob yéetel 
plata u caajo'ob, bey xan ba'alo'ob co'oj u tojol. Tu dzaj xan ti'ob tuulumil 
caajo'ob tu lu'umil Judá, ba'ale' le ajawilo' tu dzaj ti' Joram tumen leti' u j yáax 
paal. 
4Chéen ba'ale', p'elac jéedzic Joram tu jalach káanche' u taatae', tu láaj quíimsaj 
u yíidzino'ob tu yej máascab, bey xan dze'edzec u nuuquilo'ob Israel. 
5Yaan treinta yéetel ca'a p'éel ja'ab ti' ca j chu'unpaj u ajawil, ajawnaj ocho 
ja'abo'ob Jerusalén. 
6Ba'ale', tu beetaj ba'axo'ob j beeta'ab tumen u ajawilo'ob Israel yéetel u 
ch'i'ibalo'ob Acab, tumen u yatane' ti' u taal tu ch'i'ibal Acabe'; le t o'olale', kaas 
lúubic tu yich Yuumtzil ba'axo'ob tu beetaj. 

7Ba'ale' Yuumtzile', ma' tu yóoltaj u xu'uls u ch'i'ibal Davidi', tumen u beetmaj 
jun p'éel nup t'aan tu yéetel David tu'ux tu séeb chi'itaj ti' leti' yéetel ti' u paalal 
tuláacal ja'abo'ob bíin yanac t'aba'an jun p'éel u sáaso'ob. 
8Tu kiinilo'ob u ajawil Jorame', Edome', j líik óolchaj ti' u t'onquina'anil tumen 
Judae', ca tu culquintaj u ajawil. 
9Joram túune', j bin tu tojilo'ob tu yéetel tuláacal u náacomo'ob pa'ate' yéetel 
tuláacal u bolanilo'ob u ba'atele', ca j líiko'ob leti' yéetel tuláacal u náacomo'ob 
yéetel u bolanilo'ob u ba'atele', ca tu ba'ateltajo'ob le j edomitaob 
bakpachmailo'obo'. 
10Ba'ale', Edome' tu yilaj bix u jáanpayticubáa ti' Judá je'el bix tac tu kiinil 
bejela'a'. Ti' le kiino', tu jáanpaytajubáa xan Libna, tumen Jorame' tu p'ataj u 
beel Yuumtzil u Ku u máanja'an ch'i'ibalo'ob. 
11Cu dzo'ocole' tu beetaj xan manba'al kulnajo'ob tu pu'uquilo'ob Judae', ca tu 
beetaj u náachtal ti' Yuumtzil u cajnáalilo'ob Jerusalén, tu beetaj u sa'atal u 
beel Junab Ku ti' u múuch' caajilo'ob Judá. 
12Joram túune' tu kamaj jun p'éel ju'un dzíibta'ab ti' tumen aj bóobat Elías, 
tu'ux cu ya'alic: Yuumtzil u Ku David a máanja'an ch'i'ibale', cu ya'alic: Ma' 
cuxlajech je'el bix Josafat a taatae', mix je'el bix cuxlajic Asa u ajaw Judae', 
13teche' ta beetaj ba'ax tu beetaj u ajawilo'ob Israel, dzo'oc a beetic u p'a'atal u 
beel Yuumtzil tumen Judá yéetel u cajnáalilo'ob Jerusalén je'el bix tu 
beetajilo'ob u yotochnáalo'ob Acabe'. Yéetel u láak ba'ale' dzo'oc a quíimsic a 
wíidzino'ob asab ma'alobtaco'ob ti' teech. 
14Le t o'olale', Yuumtzile' bin u ca'aj u beet u lúubul ta wóokol, tu yóokol a 
paalal, tu yóokol a watano'ob yéetel tuláacal ba'axo'ob a ti'al jun p'éel noj yajil. 
15Bíin u beet u lúubul ya'abcach koja'anilo'ob ta wóokol. Bíin koja'anchajquech 
ti' a jobnel ti' jun p'éel koja'anil mina'an dzaac u ti'al tac u beetic u jóokol a 
choochelo'ob. 

16Yuumtzil túune' tu beetaj u p'u'ujul ti' Joram le j filisteob yéetel le j arabeob 
cajnáalo'ob tu tzéel u lu'umil Cuso'; 
17ca tu tojtáantajo'ob Judae', ca j ooco'ob te j lu'umo', ca tu ch'a'ajo'ob tuláacal 
le ayikalilo'ob yaan tu jalach naj le ajawo', j ch'a'ab xan u paalal yéetel u 
yatano'ob. Chéen Joacaz u chichanil u paal j p'áat tu yicnal. 
18Cu dzo'ocol lelo', ja'adz tumen Yuumtzil tu yéetel jun p'éel koja'anil tu jobnel 
mina'an dzaac u ti'al. 
19J máan kiino'ob, tu ca'a p'éel ja'abo'obe', jóokla'aj u choochelo'ob tu yo'olal le 
koja'anilo', j quíim ich yaj kina'amilo'ob. U caajale', ma' j ka'aj u t'abic jun p'éel 
káak u ti'al u ka'ajsajil je'el bix beeta'abic ti' u máanaja'an ch'i'ibalo'obe'. 
20Yaan treinta yéetel ca'a p'éel ja'abo'ob ti' ca j chu'unpaj u ajawil, ajawnaj ocho 
ja'abo'ob Jerusalén. Mix máac yaj óolt u quíimil. J mu'uc tu Caajil David, ba'ale' 
ma' tu jalach mucnali'. 

2 Crónicas 22 

Cu ajawil Ocozías 
(2 R 8.25-29) 

1U cajnáalilo'ob Jerusalene', tu dzajo'ob Ocozías u j t'upul paal Joram tu jalach 
káanche' u taata, tumen u múuch'ul le j oocolo'ob j taalo'ob pa'ate' tu yéetel le 
j arabeob tu cúuchil u je'elelo'obe', dzo'oquili' ca'ach u láaj quíimsico'ob u 
nuuquil u paalal Joram u ajawil Judá. Bey túuno' Ocozías u j t'upil u paal Joram 
u ajawil Judae', chu'unpaj u ajawil. 
2Yaan veinte yéetel ca'a p'éel ja'abo'ob ti' ca j chu'unpaj u ajawil, ajawnaj jun 
ja'ab Jerusalén. U maamae' tu kaaba'inta x Atalía u chi'ibal Omri. 
3-4Ocozíase', tu beetaj xan ba'ax tu beetaj Acab yéetel u chi'ibalo'ob, tumen kech 
tzol xiquinta'ab tumen u maama, bey tumen cu bisicubáa tu yéetel u 
yotochnáalo'ob Acabo', u cuxtale', kaas lúubic tu táan yich Yuumtzil. Leti'ob 
tzol xiquinte, cu dzo'ocol u quíimil u taatae', tu bisajo'ob ti' kaakas bej. 

5Tu yo'olal tu táan óoltaj u tzol xiquino'obe', Ocozíase', tu nupajubáa tu yéetel 
Joram u paal Acab u ajawil Israel u ba'atelto'ob Ramot le yaan Galaado', yéetel 
Asael u ajawil Siria. Ba'ale' le j Siriobo' tu loobiltajo'ob Joram, 
6leti'e' j suunaj Jezreel u ti'al u dzac le tu'uxo'ob loobilta'ab tu lu'umil Ramot 
ca'aliquil táan u ba'atelo'ob tu yéetel Asael u ajawil Siriao'. Bey tumen koja'an 
Joramo', j bin xíimbaltbil tumen Ocozías. 

Jehue', cu quíimsic Ocozías 
(2 R 9.27-29) 

7Kue', u nu'ucbesmaj u quíimil Ocozías le quéen xi'ic u xíimbalt Jorame'. Chéen 
p'elac kuchique', j bin tu yéetel Joram u nuptáanto'ob Jehú u paal Nimsi. Ba'ale' 
Kue', u yéeymaj Jehú u ti'al xu'ulsic u yotochnáalo'ob Acab. 
8Ca'aliquil táan u beetic p'is óol Jehú ti' u yotocháalo'ob Acabe', tu nactáantaj 
u nuuquilo'ob Judá yéetel u yotochnáalo'ob Ocozías tu meeyjul Acabe' ca tu 
quíimsajo'ob. 
9Tu túuchi'itaj xan ch'a'abil Ocozías u ta'acbesmajubáa xan Samariae', ca j 
ma'ache' ca j bisa'ab ti' Jehue', ca j quíimsa'abi. Ba'ale' j mu'uqui tumen ojéela'an 
u paal Josafat, leti'e' tu kubajubáa tu jaajil u yóol ti' Yuumtzil. Bey túuno' ma' 
j yanchaj mix máac ti' u yotochnáal Ocozías chuca'an u muukil ti' u cutal tu 
jalach káanche'i'. 

X Atalíae' cu yoocoltic le jalach káanche'o' 
(2 R 11.1-21) 

10Le ca tu yojéeltaj x Atalía dzo'oc u quíimil u pa'ale', j bin Judae', ca tu láaj 
quíimsaj u láaktzililo'ob u jalach najil Judá. 
11Ba'ale' Josaba u x ch'upul paal Jorame', tu jóokesaj Joás u paal Ocozías ichil 
u chuucáan u paalalo'ob cu quíimsa'alo'obo', ca tu ta'acaj ti' x Atalía pa'ate' tu 
yéetel u x chiiw, ti' jun p'éel u cúuchil wenel. Bey túuno' ma' j quíimsa'abi'. 
Lela' j beeta'ab tumen Josaba, u x ch'upul paal Joram u yíidzin Ocozías u yatan 
aj kiin Joyada. 
12Joase', j p'áat ta'acbesa'an tu kulnaj Yuumtzil. Ca'aliquil x Atalíae' tu 
méektáantaj le múuch' caajo'obo'. 

2 Crónicas 23 

1Ti' u siete ja'abe' Joiadae', tu túuchi'itaj t'anbil le siete náacomo'oba': Azarías 
u paal Jeroham, Azarías u paal Obed, Maasías u paal Adaía, yéetel Elisafat u 
paal Zicrie, ca tu beetaj u nupicuba'ob tu yéetel. 
2Leti'obe' tu láaj xíimbaltajo'ob Judae', ca tu much'quintajo'ob tuláacal u j 
levitailo'ob u caajilo'ob Judá yéetel u nuuquilo'ob u láaktzililo'ob Israele', ca 
láaj bino'ob Jerusalén. 
3Te'elo' tuláacal le tu much'ajuba'obo', tu beetajo'ob jun p'éel nup t'aan tu yéetel 
le ajaw tu kulnaj Kue'. Joiadae' tu ya'alaj ti'ob: ¡Je'el yaan ta wicnale'ex u paal 
le ajawo'! Leti' unaj u beeticubáa u ajawil, je'el bix tu séeb chi'itaj Yuumtzil ti' 
u ch'i'ibal ajaw David. 
4Je'el ba'ax bíin a beete'exa': ti' le óox jaatz aj kiino'ob yéetel j levitaobo', le jun 
jaatz ti' te'ex aj kiino'ob tu yéetel le j levitaob cu meyajo'ob sábadoo', bíin a 
canante'ex u jool le kulnajo; 
5u láak jun jaatze', cu yáanta'alo'ob jalach naj; u dzooc jun jaatze', tu jool le 
chuun pako'obo'. Ca'aliquil tuláacal le caajo', bíin yanaco'ob ichil u sujuy 
lu'umilo'ob le kulnajo'. 
6Ba'ale', mix máac bíin ococ ich kulnaj wa ma' chéen le aj kiino'ob yéetel le j 
levitaob cu meyajo'obo'. Chéen leti'ob je'el u páajtal u yocolo'obe', tumen jun 
páaycuntano'ob; ba'ale' u chuucáan le caajo', bíin cananaco'ob u ti'al u 
tzicbe'enil Yuumtzil. 
7Le j levitaobo', bíin yanaco'ob tu bakpach le ajawo', tu jujun túulile', u 
machmaj u nu'ucu'ul u ba'atel, le máax bíin u yóolt ocol ichil le kulnajo' bíin 
quíimic. Bíin láakinta'ac le ajaw je'el tu'ux ca xi'ique'. 
8Le j levitaob yéetel u cajnáalilo'ob Judao', tu beetajo'ob tuláacal ba'ax a'ala'ab 
ti'ob tumen aj kiin Joiada. Tu jujun túulile', tu nu'ucbesajo'ob u múuch'ul le j 
xiibo'ob j dzaab tu yáanal u kabe', je'el bix le cu yocolo'ob u beeto'ob u aj 
cananilo'ob tu kiinil sábadoo', bey xan le cu jóokolo'obo', tumen aj kiin 
Joiadae', ma' tu cha'aj u bin le dzoca'an u meyajo'obo'. 

9Joiada túune' tu kubaj ti' le náacomo'ob le lóomte'ob, yéetel le jejeláas 
chimalo'ob u ti'alo'ob ca'ach le ajaw David yano'ob tu kulnaj Kuo'. 
10Cu dzo'ocole' tu tzolaj ti' tuláacal u jool najilo'ob tuláacal le máaco'obo', 
líikbal tu x no'ojile' tac tu x dzíiquil le kulnajo', bey xan tu bakpach, tu jujun 
túulil u machmaj u lóomte' u ti'al u canantic le ajawo'. 
11Joiada túun tu yéetel u paalalo'obe', tu jóokeso'ob u paal ajawe', ca tu 
dzajo'ob u péet jo'ol yéetel u chíiculalo'ob u le jalach najo', cu dzo'ocol u 
wequico'ob aceite tu yóokole' tu ka'aytajo'obe' leti' ajaw. Cu dzo'ocole' tu 
ka'amcach awtajo'ob: ¡Xi'ic utzil ti' le ajawo'! 
12Le ca tu yu'ubaj x Atalía u ka'amcach t'aan le máaco'ob cu yáalcabo'ob cu 
ka'aytico'ob le ajawo', j bin tu kulnaj Yuumtzil le tu'ux yano'ob tuláacalo'obo'. 
13Tu yilaj wa'alacbal le ajaw tu chuun u yocomtuun te tu'ux cu yúuchul ocolo'. 
Tu tzéele' ti' yaan ca'ach u nuuquilo'ob le caajo', bey xan u múuch'il le aj 
paaxo'obo', le caajo' sen qui'imac u yóol ca'ach táan u jóopsico'ob paaxo'ob; le 
aj kaayo'obo', u ch'a'amajo'ob u nu'ucul u paaxo'obe', táan ca'ach u 
nu'ucbesico'ob u ka'ayal u kaayil qui'iqui' t'aano'ob. Atalía túune' tu jataj u 
nooko'obe' ca tu yaawtaj: ¡Chéen tuus, chéen tuus! 
14Ba'ale' Joiadae', tu beetaj u jóokol le náacomo'ob nu'ucbesic le aj ba'atelo'obo', 
ca tu ya'alaj ti'ob: ¡Jóokese'ex ichil u tzoolol le máaco'oba', quíimse'ex le 
máaxo'ob bíin tzaypachtique'! Bey tumen le aj kiin tu ya'alaj ma' u quíimsa'al 
ichil u kulnaj Yuumtzilo', 
15j ma'ache', ca jóokesa'ab tu jool najil le tzíimino'obo' tac te jalach najo', ca j 
quíimsa'abi'. 
16Cu dzo'ocole', Joiadae' tu beetaj jun p'éel nup t'aan tu yéetel le caaj je'el bix 
tu yéetel le ajawo', u ti'al ca u beetuba'ob u caajal Yuumtzil. 
17Cu dzo'ocole', j láaj bino'ob tu kulnaj Baale', ca tu jeno'ob, tu pa'ajo'ob u 
multuunilo'ob kultaj yéetel u beetbil kuob. Matán u aj kiin Baale', xo'ot u yúul 
tu táan u multuunilo'ob le kultajo'. 

18Cu dzo'ocole' Joiadae', tu dzáa jun múuch' aj canano'ob tu kulnaj Yuumtzil, 
tu yáanal u nu'ucbesaj aj kiino'ob yéetel j levitaob, le máaxo'ob t'oxláanta'ab u 
kiinil u Meyajo'ob tumen David u ti'al u meyajto'ob Yuumtzil tu kulnaj u ti'al u 
kubico'ob tóocbil ba'alche'ob, je'el bix a'ala'anil tu nup t'aan Moisese', yéetel u 
ti'al ca kaaynaco'ob tu yéetel qui'imac óolal je'el bix u ya'almajil Davido'. 
19Tu dzaj xan aj canan jool najo'ob tu jool najilo'ob u kulnaj Yuumtzil, tu yo'olal 
ma' u yantal tu'ux u yocol mix máac ti' le ma' utz yanilo'obo'. 
20Cu dzo'ocole', tu ch'a'aj le náacomo'obo', u nuuquilo'ob le caajo', u 
méektáanilo'ob le caaj yéetel tuláacal le caajo', ca tu láakintajo'ob le ajawo' 
líikbal tu kulnaj Yuumtzilo', tac te j jalach najo' ca j ooco'ob tu noj jool najil. 
Cu dzo'ocole', j culquinta'ab le ajawo' tu jalach káanche', 
21ca j qui'imacchaj u yóol tuláacal le caajo'. Bey tumen quíimsa'ab x Atalía tu 
yej máascabo', le caajo', j p'áat jedzecnac. 

2 Crónicas 24 

Cu ajawil Joás 
(2 R 12.1-21) 

1Joase', yaan ca'ach siete ja'abo'ob ti' ca chu'unpaj u ajawil, tu méektáanta 
Jerusalén cuarenta ja'abo'ob. U maamae' tu kaaba'inta Sibia, cajnáal ca'ach 
Beerseba. 
2Joase', toj úuchic u cuxtal tu yich Yuumtzil ca'aliquil cuxa'an aj kiin Joiada. 
3Dzo'ocsa'ab u beel tumen Joiada yéetel ca'a túul atantzilo'ob, ca j yanchaj u j 
xibil paalalo'ob yéetel u x ch'upul paalalo'ob ti'ob. 
4Cu máan kiine', Joase', jo'op' u yutzquintic u kulnaj Yuumtzil, 
5u ti'al u beetic lelo', tu much'quintaj le aj kiino'ob tu yéetel le j levitaobo', ca 
tu ya'alaj ti'ob: Xeene'ex tu caajilo'ob Judae', ca a káate'ex taakin ti' tuláacal le 
j israelitaobo', u ti'al a wutzquintique'ex u kulnaj Ku ja'ab man ja'ab. 
Séebcunte'ex a beetque'ex le ba'ala'. Ba'ale' le j levitaobo' ma' tu 
séebcuntajo'obi'. 

6Le ajaw túuno' tu t'anaj Joiada u nojoch le aj kiino'obo' ca tu ya'alaj ti': 
¿Ba'axten ma' ta táan óoltic, a beetic u taasa'al Judá yéetel Jerusalén le patan 
u ya'almaj Moisés u palitzil Yuumtzil ca dza'abac u ti'al u noj Paselil le nup 
t'aano'? 
7X Atalíae', tu yo'olal u bakeltmaj le kasa'anilo', j ooc yéetel u j t'u'ulpacho'ob 
tu kulnaj Junab Kue', ca tu ch'a'ajo'ob u ti'al u kultajil u beetbil kuob tuláacal 
u nu'uculo'ob u kulnaj Yuumtzil. 
8Le ajaw túuno' tu túuchi'itaj beetbil jun p'éel ba'asche'e', ca tu beetaj u dza'abal 
tu tzéel u jool najil u kulnaj Yuumtzil, tu tzéel u táancabil. 
9Cu dzo'ocole' ca j ka'ayta'ab ti' tuláacal Judá yéetel ti' Jerusalén kabéet u bisa'al 
ti' Yuumtzil le páatan tu túuchi'itaj Moisés u palitzil Yuumtzil líikbal x tocoy 
lu'um ca dza'abaco'. 
10Tuláacal u nuuquilo'ob le caaj yéetel le caajo', j bino'ob tu yéetel qui'imac óol 
u kubo'ob u páatano'ob te j ba'asche' tac u chupico'obo'. 
11Le j levitaobo', cu bisico'ob ca'ach ti' le ajaw le ba'asche' u ti'al u xakal ilic; le 
quéen u yilo'ob dzo'oc u ya'abtal le taakino', cu bino'ob ca'ach u aj dzíib tu 
yotoch le ajawo', bey xan le u nojchil le aj canano'ob dza'an tumen u j nojoch 
le aj kiino'obo', cu láalico'ob u taakiinil le ba'asche'o', cu dzo'ocole', cu 
yedzcuntico'ob tu ca'a téen tu cúuchil. Bey u beetico'ob sáamsamalo', bey 
túuno', cu molico'ob ya'abcach taakin. 
12Le ajaw tu yéetel Joiadae', cu kubico'ob ca'ach le taakin ti' le máaxo'ob ilic u 
beeta'al u meyajilo'ob le kulnajo', u ti'al ca u caxto'ob j póol tuunicho'ob yéetel 
j póol che'ob u ti'al u yuzquinta'al u kulnaj Yuumtzil. Unaj xan u caxtico'ob 
máaxo'ob meyajtic fierro yéetel bronce u ti'al u yutzquinta'al le kulnajo'. 
13U j mayolilo'ob le meyajo', tu dzajuba'ob j meyaj, ca j bin utzil u meeyjulo'ob 
le utzquinaj cu nu'ucbesico'obo', ca j uztquinta'ab u kulnaj Ku je'el bix yáax 
beeta'anilo', ca tu p'atajo'ob ma'alobil. 

14Le ca j dzo'oc u beetico'ob le meyajo', tu bisajo'ob ti' le ajaw yéetel ti' Joiada 
le taakin tu yalabtajo', leti'obe' tu túuxtajo'ob beetbil tu yéetel le taakino', u 
nu'uculo'ob u kulnaj Yuumtzil, je'el bixo'ob le cu meyajo'ob u ti'al u yúuchul 
kultajo', bey xan u ti'al tóocbil ba'alche'ob, u x jo'opobo'ob, yéetel u láak 
nu'uculo'ob oro yéetel plata u ca'ajo'obo'. Ca'aliquil cuxa'an Joiadae', mantadz 
j ku'ub tóocbil ba'alche'ob tu kulnaj Yuumtzil. 
15Ba'ale' Joiadae', j nuxibchaji, sen ya'abchaj u ja'abile', ca j quíimi. Yaan ciento 
treinta ja'abo'ob ti' ca j quíimi; 
16ca j mu'uc tu caajil David tu'ux cu mu'ucul le ajawo'obo' tumen ma'alob tu 
bisajubáil tu yéetel Israel, tu yéetel Ku bey xan tu yéetel u kulnaj. 
17Cu dzo'ocol u quíimil Joiadae', j kucho'ob u nuuquilo'ob Judae', ca tu dzajo'ob 
tziiquilo'ob ti' le ajawo'. Leti'e' tu cha'aj u tzol xiquinta'al tumeno'ob. 
18leti'obe' tu xúump'attajo'ob u kulnaj Yuumtzil u Ku u máanja'an ch'i'ibalo'obe', 
ca tu kultajo'ob u yoochelo'ob Asera yéetel u láak beetbil kuob. Tu yo'olal le 
kebana', Yuumtzile' j p'u'uj ti' Judá yéetel ti' Jerusalén. 
19Chéen ba'ale' Yuumtzile' tu túuchi'itaj aj bóobato'ob u ti'al sutic u tuuculo'ob 
ti' Yuumtzil. Ba'ale' le caajo', ma' tu táan óoltaj u ya'almaj xiquin le aj 
bóobato'obo'. 
20U pixan Kue' j ch'íic túun tu tuucul Zacarías, u paal aj kiin Joiadae', ca wa'alaj 
ti' jun p'éel ca'anal cúuchile', ca tu ya'alaj ti' le caajo': Kue' cu ya'alic: ¿Ba'axten 
ma' ta dzo'ocbesique'ex in nu'ucbe'en t'aano'ob? ¿Ba'axten ca caxtique'ex u taal 
loob ta wóokole'ex? ¡Bey tumen dzo'oc a xúump'attiquene'exo', tene' bíin xan 
in xúump'atte'ex! 
21Ba'ale' leti'obe' tu p'éelili'icuntaj u tuuculo'obe', ca tu quíimsajo'ob tu yéetel 
ch'iin ichil u bakpakil u kulnaj Yuumtzil je'el bix tu túuchi'itajil le ajawo'. 
22Le ajaw Joase' tu tu'ubsaj le chuca'an óolal j e'esa'ab ti' tumen Joiada u taata 
Zacaríaso', ca tu quíimsaj Zacarías, u paal, leti'e' ca'aliquil táan u quíimile' tu 
ka'am a'alaj: ¡Yuumtzil ca u yila'a ba'ax cu yúuchul u ti'al ca u beet p'is óolal! 

23U ti'al yáax kiine', u múuch' aj ba'atelo'ob le j siriobo', j bino'ob u ba'atelto'ob 
Joás, cu dzo'ocol u pulicuba'ob tu yóokol Judá yéetel tu yóokol Jerusalén, tu 
láaj quíimsajo'ob u nuuquilo'ob le múuch' caajo'obo', tu jóokesajo'ob ba'axo'ob 
yane', ca tu túuxtaj ti' u ajawil Damasco. 
24Chéen ca'ach jun p'éel chan múuch' le aj ba'atelo'ob j siriob j kucho'obo', 
ba'ale' Yuumtzile' tu kubaj jun p'éel nojoch múuch' aj ba'atelo'ob tu kabo'ob, 
tumen tu p'atajo'ob Yuumtzil u Ku u máanja'an ch'i'ibalo'ob. Beyo' Joase' tu 
kamaj le jaadz cu najmatico'. 
25Le ca j bin le j siriobo', tu p'atajo'ob chaket koja'an, u aj meyajo'obe', tu kax 
t'antajo'ob u quíimsico'ob u ti'al u sutico'ob u jeel úuchic u quíimsic u paal aj 
kiin Joiadae', ca tu quíimsajo'ob tu kaan. Cu dzo'ocole' tu mucajo'ob tu Caajil 
David, ba'ale' ma' tu mucajo'ob tu jalach cúuchil mucnalo'obi'. 
26Le máaxo'ob kax t'ant u quíimsa'alo', leti' lelo'oba': Zabad, u paal Simeat, jun 
túul j amonita yéetel Jozaba u paal Simrit, jun túul j moabita. 
27U tzicbalil u paalal Joás, yéetel le ya'abcach péectzilo'ob tu yóokol, le úuchic 
u ya'abcuntic u bo'olil páatan, je'el bix xan úuchic u yutzquintic u kulnaj Kue', 
láaj dzíibta'an tu dzíibilo'ob u tzicbalil le ajawo'obo'. Cu dzo'ocole', ajawnaj 
Amasías u paal tu jalach káanche'. 

2 Crónicas 25 

Cu ajawil Amasías 
(2 R 14.1-22) 

1Amasíase' yaan veinticinco ja'abo'ob ti' ca tu cáasaj u ajawil, méektáana 
Jerusalén veintinueve ja'abo'ob. U maamae' tu kaaba'inta x Joadán, x 
jerusalenil. 
2Cuxlaj toj tu táan Yuumtzil, ba'ale', ma' tu kubajubáa tu jaajil u yóoli'. 
3Le ca j dzo'oc u cutal ma'alob Amasías tu jalach káanche'e', tu quíimsaj tuláacal 
le máaxo'ob quíims u taatae'. 
4Ba'ale', ma' tu quíimsaj u paalalo'obi', tumen tu dzíibil u ya'almaj t'aan 
Moisese', Yuumtzile', tu ya'alaj: Le taataobo', ma' bíin xotkiinta'aco'ob tu yo'olal 

ba'ax bíin u beet u paalalo'obi', mix le paalalo'ob tu yo'olal ba'ax u beetmaj u 
taataobo', ba'ale' tu jujun túulil bíin quíimic tu yo'olal u keban. 
5Amasíase', tu much'quintaj tuláacal u xiibilo'ob Judá yéetel Benjamine', ca tu 
nu'ucbesajo'ob u láaktzililo'ob tu yáanal u nu'ucbe'en u náacomo'ob le aj 
ba'atelo'obo'. Cu dzo'ocole' tu xocaj tuláacal le maanal veinte u ja'abilo'ob, ca 
kuch trecientos mil u xooquil le aj ba'atelo'ob yéeya'ano'ob, u 
nu'ucbesmajuba'ob u ti'al ba'atel cu páajtal u bisico'ob lóomte'ob yéetel 
chimalo'ob. 
6Tu bo'otaj xan yéetel tres mil trecientos kilos plata, u ti'al ca áanta'ac tumen 
cien mil u aj ba'atelilo'ob Israel. 
7Ba'ale', j kuch jun túul u aj meeyjul Ku tu táane', ca tu ya'alaj ti': Ajaw, ma' a 
much'quintic ta wicnal u aj ba'atelo'ob Israel, tumen Yuumtzile', mina'an tu 
yéetel Israel, mix yéetel cajnáalilo'ob Efraín. 
8Ba'ale' wa teech ca ya'abcuntic aj ba'atelo'ob tu yéetelo'ob u ti'al a bin j 
ba'atele', Kue' bíin u beet a lúubul tu táan a aj p'eec, tumen Kue', yaan u páajtalil 
u ti'al u yáantaj yéetel u ti'al pa'a' muuk. 
9Amasíase', tu káat chi'itaj ti' u aj meeyjul Ku: Chéen ba'ale', ¿ba'ax bíin úuchuc 
tu yéetel le tres mil trecientos kilos plata tin dzaj ti' u aj ba'atelo'ob Israelo'? U 
aj meeyjul Kue', tu núucaj ti': Kue', sen ya'ab plata yaan ti', u ti'al u dzáa ti' 
teech u asab ya'abil ti' lelo'. 
10Amasías túune', tu beetaj u lukul u aj ba'atelo'ob Efraín ichil u aj ba'atelo'obe', 
ca tu ya'alaj ti'ob ca j suunaco'ob tu yotocho'ob. Ba'ale' leti'obe' j p'u'ujo'ob ti' 
Judae', ca j suunajo'ob tu yotocho'ob sen kuuxtaco'ob. 
11Tu xiixib máaccuntajubáa Amasíase', ca tu bisaj u aj ba'atelo'ob tu Táax 
kóomil Ta'ab, ca tu quíimsaj diez mil u j xiibilo'ob Seir. 
12Cu dzo'ocole' u aj ba'atelo'ob Judae' tu machajo'ob cuxa'ano'ob u láak Diez 
mile', ca tu bisajo'ob tu p'iich le witziltuuno', ca tu léench'intajo'obe, ca j 
xe'exe'et'pajo'ob. 

13Ba'ale' le aj ba'atelo'ob ma' óolta'ab j bisa'al tumen Amasías te j ba'atel tumen 
tu beetaj u suuto'ob tu yotocho'obo', j ooco'ob Judá líikbal Samaria tac Bet-
horone', ca tu quíimsajo'ob tres mil máaco'obe', ca tu bisajo'ob ya'abcach 
ba'alo'ob tu yocoltajo'ob. 
14Le ca j suunaj Amasías dzo'oc u pa'ic u muuk Edome', tu taasaj tu yéetel u 
kuilo'ob Seire', ca tu ch'a'aj u kuinto'ob, tu kultajo'ob yéetel tu tóocaj poom 
ti'ob. 
15Yuumtzile', j p'u'uj tu yéetel Amasíase', ca tu túuxtaj jun túul aj bóobat u ti'al 
a'alic ti': ¿Ba'ax teen ca bin tu paach u beetbil kuob jun p'éel múuch' caaj ma' j 
páatchaj u toquico'ob u múuch' caajo'ob ta kabi'? 
16Ba'ale' ca'aliquil táan u ya'alic bey le aj bóobato', le ajawo' tu núucaj ti': 
¿Dzo'oc wa c dzáiquech u ti'al a beeticabáa u aj tzoolxiquinil jalach naj? ¡P'at 
a wocsicabáa ichil in ba'aluba'ob! ¿A káat wa ca quíimsaquech? Le aj bóobato', 
ma' tu pechajubai, ba'ale' tu ya'alaj: Tene', in wojel dzo'oc u tucultic Ku u 
xu'ulsiquech úuchic a beetic le ba'ala', tumen ma' ta dzo'ocbesaj in tzoolxiquini'. 
17Ba'ale' Amasíase' tu dzo'ocbesaj u tzol xiquin yaanal máaco'ob, tu túuxtaj 
a'albil ti' Joás u paal Joacaz u yáabil Jehú u ajawil Israel: Co'oten u ti'al ca c 
paclan c pact c ich. 
18Ba'ale' Joase' tu túuxtaj le núuc t'aan ti'a': Le j mulo', tu túuxtaj a'albil ti' u 
kuulche'il le Líbano': Dzáa a x ch'upul paal ti' in j xiibil paal u ti'al u yatante. 
Ba'ale', j máan jun túul dzíidzic ba'alche'e' ca tu xanabcha'ataj le j múulo'. 
19Teche', ca wa'alic dzo'oc a pa'ic u muuk le j edomitaobo', let o'olal cu 
ca'analchajal a wich u ti'al a caxtic u láak tziiquilo'ob. Ba'ale' asab ma'alob ca 
p'áataquech ta wotoch. ¿Ba'ax teen a káat a beet u taal loob ta wóokol yéetel 
tu yóokol Judá? 
20Ba'ale' Amasíase', ma' tu dzaj óoltaji', Tumen Kue', dzo'oc u tucultic u kubic 
tu kab Joás, tumen j bino'ob tu paach u kuilo'ob Edom. 

21Amasías túune', j bin u nuptáant Joás u ti'al j ba'atel tu yéetel, Bet-semes, le 
yaan tu lu'umilo'ob Judao'. 
22Judae', j pa'ab u muuk tumen Israele', ca j bino'ob tu jujun túulilo'ob tu 
yotocho'ob. 
23Joás u ajawil Israele', tu machaj cuxa'an Amasías u ajawil Judá tu lu'umil Bet-
semese', ca tu bisaj Jerusalén, ca tu je'aj jun p'éel bej ciento ochenta metros 
cóochil tu tuulumil líikbal tu jool najil Efraine', tac tu jool najil yaan tu ti'itzilo'. 
24Cu dzo'ocole', tu ch'a'aj tuláacal le oro tu yéetel le platao', bey xan tuláacal le 
nu'uculo'ob yaan tu kulnaj Ku cu cananta'al tumen Obed-edomo', yéetel u 
ayikalilo'ob jalach naj. Cu dzo'ocol u machic dze'edzec máaco'ob u bise', j 
suunaj Samaria. 
25Amasías u paal Joás, u ajawil Judae', j cuxlaj u láak quince ja'abo'ob 
dzo'oquili' u quíimil Joás u paal Joacaz u ajawil Israel. 
26U yalab u tzicbalil Amasías, chu'unpajic tac u xuule', j dzíibta'ab tu dzíibil 
ju'unilo'ob u ajawilo'ob Judá yéetel Israel. 
27Líikbal ti' le kiin tu tzelajubáa Amasías tu beel Yuumtzile', tu caajil 
Jerusalene', j yanchaj líik óolal tu yóokol Amasías, leti'e' j púudze', ca j bin u 
ta'acbesubáa Laquis; ba'ale' j ch'a'apachta'ab tac te j caajo', ca j quíimsa'abi. 
28Cu dzo'ocole', j bisa'ab tu yóokol jun túul tzíimine', ca j mu'uc tu yicnal u 
máanja'an ch'i'ibalo'ob tu caajil David. 

2 Crónicas 26 

Cu ajawil Uzías 
(2 R 14.21-22; 15.1-7) 

1Tuláacal túun u cajnáalilo'ob Judae', tu ch'a'ajo'ob Uzíase', ca tu dzajo'ob u 
ti'al ca ajawnac tu jalach káanche' Amasías u taata. 
2Leti' utzquint u caajil Elat cu dzo'ocol u quíimil u taata, tu ca'a ch'a'aj u ti'al 
Judá. 

3Uzíase', yaan ca'ach diez yéetel seis ja'abo'ob ti' ca j chu'unpaj u ajawil, 
méektáana cincuenta yéetel ca'a p'éel ja'abo'ob Jerusalén. U maamae', tu 
kaaba'inta x Jecolías, ti' sijnal Jerusalene'. 
4Uzíase', toj úuchic u cuxtal tu táan Yuumtzil je'el bix Amasías u taatae'. 
5Tu táan óoltaj u caxtic Junab Ku ca'aliquil cuxa'an Zacarías, máax ca'anbes u 
tzic Ku. Ca'aliquil tu caxtaj Yuumtzile', j bin utzil ti'. 
6Uzíase', tu ch'a'aj óoltaj u ba'ateltic le j filisteobo', ca tu jenaj u tuulumilo'ob 
Gat, Jabnia yéetel Asdod, ca tu beetaj caajo'ob tu lu'umilo'ob Asdod ichil le j 
filisteobo'. 
7Áannta'ab tumen Ku u ba'atelt le j filisteobo', le j arabeob cajnáalo'ob Gur-baal 
yéetel le j meunitaobo'. 
8Le j amonitaobo', cu bo'otico'ob páatan ca'ach ti' Uzías, ca t'i'itpaj u péectzilil 
tac tu xuul u lu'umilo'ob Egipto, tumen sen yanchaj u páajtalil ca'achi. 
9Tu beetaj xan witzil najo'ob tu caajil Jerusalén tu yóokol u jool najil le ti'itzo', 
tu yóokol u jool najil le táax kóomo' yéetel te j ti'itzo', ca tu láaj tuulumtaj. 
10Cu dzo'ocole' tu beetaj xan witzil najo'ob x tocoy lu'um, tu potaj xan 
ch'e'eno'ob, tumen sen ya'ab ca'ach u wacaxo'ob je'el bix te j táax kóomo', bey 
tu táaxil le pu'uco'. Yaan xan máaxo'ob meyajtic te j káax yéetel tu péet 
paachilo'ob u paakalilo'ob uvaob yaan te j táax pu'uquil yéetel u láak u 
jejeláasil u paakalo'obo', tumen sen utz tu yich le paakalo'obo'. 
11Uzías xane', yaan ca'ach u aj ba'atelo'ob u nu'ucbesmajuba'ob, cu 
tzoolicuba'ob u ti'al u jóokolo'ob j ba'atel je'el bix dzíibta'anil u kaaba'ob tumen 
Jehiel le máax dzíibtic ba'axo'ob cu yúuchul jalach naj yéetel tumen Maasías 
aj dzíib, jun túul u náacom le ajawo'. 
12Tuláacal u nuuquil u láaktzililo'ob le aj ba'atelo'ob xiixib máaco'obo', dos mil 
seicientos. 

13Tu yáanal u nu'ucbesajo'ob yaan trescientos siete mil aj ba'atelo'ob u 
nu'ucbesmajuba'ob j ba'atel, sen mu'uka'ano'ob u ti'al u yáanto'ob le ajaw te j 
ba'atelo'. 
14Uzíase' tu nu'ucbesaj u ti'al tuláacal u aj ba'atelo'obe', chimalo'ob, lóomte'ob, 
u p'óoquilo'ob ba'atel, u búuquilo'ob ba'atel x p'úunche'ob yéetel yúuntuno'ob. 
15Cu dzo'ocole', tu beetaj tu caajil Jerusalén tu kab aj na'anat máaco'ob nucuch 
jejeláas nu'uculo'ob u ti'al ba'atel u ti'al u dzáa tu yóokol witzil najo'ob yéetel 
tu asab ca'analil le tulu'umo'ob, u ti'al ca u ch'iino'ob x julubo'ob yéetel nucuch 
tuunicho'ob. Sen náachchaj u péectzilil, tumen nojoch áanta'abic tumen Ku u 
ti'al u mu'uka'antal. 
16Ba'ale' le ca j sen mu'uka'anchaje', j suunaj ca'anal ichile', ca tu caxtaj u 
lúubul. Tu ma' u'uyaj t'antaj Yuumtzil Ku, tumen j ooc tu kulnaj Yuumtzil u 
ti'al u tóoc poom tu multuunil kultaj u ti'al u tóoca'al poom. 
17Ba'ale' paachil ti'e', j ooc aj kiin Azarías láakinta'an tumen ochenta u aj 
kiino'ob Yuumtzil jach xiixib máaco'ob, 
18j yanchajo'ob actáan ti' le ajawo', ca tu ya'alajo'ob ti': Ajaw Uzías, u meeyjul 
le kub poomo', ma' a Tzicbe'enil unaj u beetiqui', lelo' u meyaj aj kiino'ob u 
ch'i'ibalo'ob Aarón, tumen jun páaycuna'ano'ob u ti'al u beeto'ob. Jóokoc a 
tzicbe'enil ti' le quili'ich naja', tumen dzo'oc u ma' u'uyaj t'antic Yuumtzil, ma' 
bíin tzi'iquic tumen Ku tu yo'olal lelo'. 
19Bey u machmaj Uzías u nu'ucul u tóoca'al le poomo', j p'u'uj tu yéetel le aj 
kiino'obo'. Ichil u p'uja'anil tu yéetel le aj kiino'obo', jóok jáaway tu táan pool, 
tu táan le aj kiino'ob ichil u kulnaj Yuumtzil tu yicnal u multuunil kultaj u ti'al 
u tóoca'al poomo'. 
20Le ca j pacta'ab tumen aj kiin Azarías yéetel u chuucáan aj kiino'obo', tu 
yilajo'ob yaan jáaway tu táan poole', ca tu séeb jóokeso'obi'; tu séebcuntaj xan 
leti' tumen dzo'oc u ja'adzal tumen Yuumtzil. 

21Ajaw Uzíase', yanchaj jáaway ti' tac tu kiinil quíimic, cuxlaj koja'an ti' jáaway 
chéen tu juunal ti' jun p'éel naj, j we'et' u yocol tu kulnaj Yuumtzil, Jotan, u 
paal j p'áat ilic u ba'aluba'ob u jalach naj yéetel u méektáanil le múuch' 
caajo'obo'. 
22U yalab u tzicbalil Uzías líikbal chu'unpajic tac u dzo'ocbale', j dzíibta'ab 
tumen Isaías u paal Amoz. 
23Le ca j quíim Uzíase', j mu'uc tu tzéel u máanja'an ch'i'ibalo'ob tu mucnalil 
jalach naj, tumen u yojelo'ob koja'an ca'ach ti' jáaway. Cu dzo'ocole', ajawnaj 
Jotán tu jalach káanche'. 

2 Crónicas 27 

Cu ajawil Jotam 
(2 R 15.32-38) 

1Yaan veinticinco ja'abo'ob ti' Jotam ca j chu'unpaj u ajawil, ajawnaj Jerusalén 
diez yéetel seis ja'abo'ob. U maamae' tu kaaba'inta x Jerusa, u x ch'upul paal 
Sadoc. 
2Jotame', tu beetaj ba'ax toj tu táan yich Yuumtzil je'el bix tu beetajil u taatae'. 
Ba'ale', ma' j ooc tu kulnaj Yuumtzili'. Ba'ale' le caajo', tu beetajo'ob ba'axo'ob 
kaas. 
3Jotam j beet u noj jool najil u kulnaj Yuumtzil bey xan u láak ya'abcach najo'ob 
tu tuulumil Ofel. 
4Tu beetaj xan caajo'ob tu yóokol u witzil Judá, bey xan tulu'umo'ob yéetel 
witzil najo'ob te j káaxo'obo'. 
5Yanchaj ba'atel ti' tu yéetel u ajawil j amonitaobe', ca tu pa'aj u muuko'ob. ti' 
le ja'abo' le j amonitaobo', j yanchaj u bo'otico'ob u ti'al patan tres mil trecientos 
kilos plata, ca'a p'éel millon docientos mil kilos trigo, yéetel ca'a p'éel millon 
yéetel docientos mil kilos cebada. buca'aj xan tu kubajo'ob ti' tu jujun p'éelil u 
láak ca'a p'éel ja'abo'ob. 
6Jotame', sen yanchaj u páajtalil, tumen toj úuchic u cuxtal tu táan Yuumtzil. 

7U chuucáan ba'axo'ob tu beetaj Jotam, bix úuchic u ba'atel yéetel ba'axo'ob tu 
beetaje', j dzíibta'ab tu ju'unilo'ob u ajawilo'ob Israel yéetel Judá. 
8Jotame', yaan veinticinco ja'abo'ob ti' ca j chu'unpaj u ajawil, méektáana diez 
yéetel seis ja'abo'ob Jerusalén. 
9Le ca quíime', j mu'uc tu yéetel u máanaja'an ch'i'ibalo'ob tu Caajil David. Cu 
dzo'ocole' ajawnaj Acaz u paal tu jalach káanche'. 

2 Crónicas 28 

Cu ajawil Acaz 
(2 R 16.1-20) 

1Acaze', yaan veinte ja'abo'ob ti' ca j chu'unpaj u ajawil, méektáana Jerusalén 
dieciseís ja'abo'ob; ba'ale' ma' j cuxlaj toj tu táan Yuumtzil je'el bix David u 
máanja'an chi'ibale', 
2ba'ale' j cuxlaj je'el bix u ajawilo'ob Israele', tu beetaj xan patbil kuob yéetel 
yi'ibil fierro, u ti'al u yoochelt Baal, 
3tu tóocaj poom tu táax kóom lu'umil Ben-inom, tu beetaj u tóoca'al u paalal u 
ti'al u kub quíimsbil, je'el bix u j p'ecbe'en cuxtal le máaco'ob tojolch'inta'abo'ob 
tu táan le j israelitaobo'. 
4Cu dzo'ocole', tu kubaj quíimsbil ba'alche'ob, tu tóocaj xan poom ti' manba'al 
kulnajo'ob, bey xan ti' le mejen pu'uco'ob yéetel tu yáanal búucle' che'ob sen 
ya'ab u mootzo'ob. 
5Tu yo'olal beyo', Yuumtzil u Kue', tu kubaj tu kab u ajawil Siria, j pa'ab u 
muuko'ob tumen le j siriobo', ca j ma'ach cuxa'an ya'ab ti'obi' u ti'al u bisa'alo'ob 
tu caajil Damasco. j ku'ub xan tumen Yuumtzil tu kab u ajawil Israel, ca sen 
pa'ab u muuk. 
6Chéen ti' jun p'éel kiine', Peka u paal Remalíase', tu quíimsaj ciento veinte mil 
j xiixib máaco'ob Judá, tumen leti'obe' tu p'atajo'ob Yuumtzil, u Ku u máanja'an 
ch'i'ibalo'ob. 

7Bey xan Zicri jun túul u aj ba'atel Efraine', tu quíimsaj Maasías u paal le ajawo', 
Azricam u aj nojochil le jalach najo' yéetel Elcana u noj áantaj le ajawo'. 
8Cu dzo'ocole', u aj ba'atelilo'ob Israele', tu machajo'ob cuxa'an docientos mil u 
cajnáalilo'ob Judá xa'aka'an yéetel co'olelo'ob, j xiibil paalalo'ob yéetel x 
ch'upul paalalo'ob, bey xan tu ch'a'ajo'ob ya'abcach ba'alo'obe', ca tu bisajo'ob 
Samaria. 
9Te'elo', yaan ca'ach jun túul u aj bóobat Yuumtzil cu kaaba'intic Obed, leti'e', 
jóok u nuptáant le aj ba'atelo'ob ca'aliquil táan u yocolo'ob Samariae', ca tu 
ya'alaj ti'ob: Yuumtzil u Ku a máanja'an ch'i'ibale'exe', j kuuxilnaj ti' judá, le t 
o'olal tu kubaj ta kabe'ex. Ba'ale' te'exe', ta quíimsaje'exo'ob yéetel jun p'éel 
p'uja'anil j kuch tac j ca'an. 
10Cu dzo'ocole' dzo'oc a tucultique'ex a palitziltique'ex yéetel a x palitziltique'ex 
u cajnáalilo'ob Judá yéetel Jerusalén. ¿Ba'ale', te'exe', ma' wa kebanchajque'ex 
xan tu táan Yuumtzil a Kuexi'? 
11Le t o'olale', ch'en xinquintene'ex, sute'ex le máaxo'ob ta machaje'ex 
cuxa'ano'obo', tumen a láake'exo'ob, tumen Yuumtzile', sen kuux ti' te'ex. 
12Bey túuno', Azarías u paal Johanán, Berequías u paal Mesilemot, Ezequías u 
paal Salum, yéetel Amasa u paal Adlai, u nuuquilo'ob u náacomilo'ob Efraine', 
j yanchajo'ob tu táan le máaco'ob cu suuto'ob ti' le ba'atelo', 
13ca tu ya'alajo'ob ti'ob: Ma' a taasique'ex way le máaxo'ob ta machaje'exo', 
tumen je'el u beetic u yantal c si'ipile'ex tu táan Yuumtzile'. Le ba'ax ca 
tucultique'ex a beetique'exo', chéen bíin u sen ya'abcunt c si'ipile'ex dzo'oc u 
sen ya'abtalo', Yuumtzile', bíin kuuxchajac tu yéetel Israel. 
14Le aj ba'atelo'ob túuno', tu jáalkabtajo'ob le máaxo'ob tu machajo'obo', ca tu 
p'atajo'ob le ba'axo'ob tu tocajo'ob ti'ob tu táan le náacomo'ob yéetel tu táan 
tuláacal le caajo'. 
15Cu dzo'ocole', le máaco'oba', tu ch'a'ajo'ob le máaxo'ob j ma'acho'ob 
cuxa'ano'ob ca'acho', ca tu jóokeso'ob ichil le ba'alo'ob lukesa'ab ti'obo', 

nooko'ob u ti'al u búucbesa'al le chacnulo'obo', xanabo'ob u dza'ob tu yooco'ob, 
u janalo'ob yéetel u yukulo'ob, j dza'ac u loobilo'ob, cu dzo'ocole' ca j 
bisa'abo'ob tu yóokol burro'ob tac Jericó u caajil xa'ano'ob le ma' tu páajtal u 
xíimbalo'obo', ca j p'a'ato'ob tu yicnal u láaktzilo'ob. cu dzo'ocole' j suunajo'ob 
Samaria. 
16Ti' le kiinaco', le ajaw Acazo', tu túuchi'itaj aj bisaj t'aano'ob ti' u ajaw Siria u 
ti'al u káatic áantaj, 
17tumen Edome', j bin u ba'atelto'ob Judae', ca tu pa'ajo'ob u muuke', ca tu 
bisajo'ob dze'edzec máaco'ob cuxa'ano'ob. 
18Le j filisteob xano', j bino'ob u yocolto'ob u caajilo'ob u táax kóom lu'umilo'ob 
Néguev u ti'al Judá; tu ch'a'ajo'ob Bet-semes, Ajalón, yéetel Gederot, tu 
ch'a'ajo'ob xan Soco, Timna yéetel Gimzo pa'ate' yéetel u x péet caajilo'obe', ca 
j p'áato'ob cajtali'. 
19Yuumtzile', tu yóoltaj u t'onquint Judá tu yo'olal Acaz, u ajawil Judá, tumen 
leti' j cáajbes u kaakas cuxtal Judá, j suunaj jach ma' ocsaj óolil ti' Yuumtzil. 
20Tigglad-pileser, u ajawil Asiriae', j bin u ba'atelt Acaz, ma' bin u 
mu'uka'anquint je'el bix káata'abic ti'e', ba'ale' bin u yedze. 
21Quex tumen Acaz tu jóokesaj u co'ocoj ba'alilo'ob u kulnaj Yuumtzil, bey xan 
u co'ocoj ba'alilo'ob le jalach naj yéetel u yotoch u nuuquilo'ob Judá u ti'al u 
bo'otic páatan ti' ajaw Asiriae', ma' j áanta'abi'. 
22Quex tumen tu yilajubáa ichil mukyaje', j sutkaj u yóol ti' Yuumtzili'. ¡Bey 
ca'ach Acazo'! 
23Tu yo'olal tu kubaj quíimsbil ba'alche'ob ti' u kuilo'ob Damasco leti' j beet u 
pa'abal u muuk. Tumen leti'e' tu tucultaj je'el bix áanta'abic u ajawilo'ob le 
múuch' caajo'obo' tumen u kuilo'ob Siriae' bey je'el u yáanta'al leti'e', wa ca kub 
quíimsbil ba'alche'ob ti'obe'. Ba'ale', leti'ob j beet u kaasil ti' yéetel ti' tuláacal 
Israel. 

24Acaze', tu much'quintaj u nu'uculo'ob u kulnaj Kue', ca tu xiixcuntajo'ob, tu 
kalaj u jool najilo'ob u kulnaj Ku, ca túuchi'itaj beetbil manba'al multuunil 
kultajo'ob ti' tuláacal u ti'itz bejilo'ob Jerusalén. 
25Tu beetaj manba'al kulnajo'ob ti' tuláacal u caajilo'ob Judá u ti'al tóoquic 
poom ti' yaanal kuob, u ti'al u beetic u p'u'ujul Yuumtzil u Ku u máanja'an 
ch'i'ibalo'ob. 
26U yalab u tzicbalil tuláacal ba'ax tu beetaj líikbal u chu'unpajal tac u 
dzo'ocbale', j dzi'ibta'ab tu ju'unil u ajawilo'ob Judá tu yéetel Israel. 
27Le ca j quíime', j mu'uc tu yicnal u máanja'an ch'i'ibalo'ob tu caajil Jerusalén, 
ba'ale', ma' j bisa'ab tu mucnalo'ob u ajawilo'ob Israeli. Cu dzo'ocole', ajawnaj 
Ezequías u paal. 

2 Crónicas 29 

Cu ajawil Ezequías 
(2 R 18.1-3) 

1Veinticinco ja'abo'ob yaan ti' Ezequías ca j chu'unpaj u ajawil, méektáana 
Jerusalén veintinueve ja'abo'ob. U maamae' tu kaaba'inta Abi u x ch'upul paal 
Zacarías. 
2Tu beetaj ba'ax toj tu táan Yuumtzil je'el bix tuláacal ba'ax tu beetaj David u 
máanja'an ch'i'ibale'. 
3Leti'e', ti' u yáax winalil u ajawile', tu je'aj u jool najilo'ob u kulnaj Yuumtzile', 
ca tu yutzquintaj. 
4Cu dzo'ocole' tu t'anaj le aj kiino'ob tu yéetel le j levitaobo', ca tu 
much'quintajo'ob tu kíiwiquil j lakine' 
5ca tu ya'alaj ti'ob: J levitaex, ch'en xiquintene'exi': utzquinte'ex a wanile'ex 
bejela'e', ca xan a wutzquinte'ex u yanil u kulnaj Yuumtzil u Ku a máanja'an 
ch'i'ibale'ex. Jóokese'ex ichil le quili'ich naj tuláacal ba'ax ma' utz yanile'. 

6Tumen c máanja'an ch'i'ibalo'obe', tu p'atajo'ob u yocsaj óolalo'ob, tu 
beetajo'ob ba'alo'ob kaastac tu táan Yuumtzil Kue', ca tu xúump'attajo'ob. Tu 
tzelajo'ob u paacato'ob ti' u yotoch Yuumtzil, tu p'ectajo'ob xan. 
7Tu kalajo'ob u jool najilo'ob u x máacan pakil, tu'uplaj u sáaso'ob, bey xan j 
p'a'at u tóoca'al poom yéetel u ku'ubul tóocbil ba'alche'ob tu quili'ich naj u Ku 
Israel. 
8Le t o'olale', Yuumtzile', j kuuxilnaj ti' Judá yéetel ti' Jerusalene', ca tu 
sutkeso'ob ba'alilo'ob cu dzáic sajaquil yéetel cu ja'aksaj óol je'el bix ta 
wilajile'ex ta wichile'exe'. 
9Le t o'olale', c taataobe', j lúubo'ob quimeno'ob ich ba'atel, c xiibil paalalo'ob, 
c x ch'upul paalalo'ob yéetel c atano'obe', j ma'acho'ob j bisa'al cuxa'ano'ob. 
10Bey túuno', dzo'oc in tucultic in beetic jun p'éel nup t'aan tu yéetel Yuumtzil, 
u Ku Israel, u ti'al ca u tzel u p'uja'anil ti' to'on. 
11Le t o'olale', in paalale'ex, ma' a p'atcabaex, tumen Yuumtzile', tu yéeyaje'ex 
u ti'al ca yanaque'ex tuláacal ja'abo'ob u ti'al a meyajte'ex, yéetel u ti'al ca a 
kube'ex poom ti'. 
12Le j levitaobo' tu cáajsajo'ob u meyajo'ob tu séeblaquilo' leti' lelo'oba': Ti' u 
ch'i'ibalo'ob Coate', Mahat u paal Amasai yéetel Joel u paal Azarías; ti' u 
ch'i'ibalo'ob Merarie', Cis u paal Abdi yéetel Azarías u paal Jehaleel; ti' u 
ch'i'ibalo'ob Gersone', Joa u paal Zima Yéetel Edén u paal Joa; 
13ti' u ch'i'ibalo'ob Elizafane', Simri yéetel Jehiel; ti' u ch'i'ibalo'ob Asafe', 
Zacarías yéetel Matanías; 
14ti' u ch'i'ibalo'ob Hemane', Jehiel yéetel Simei, yéetel ti' u ch'i'ibalo'ob 
Jedutune', Semaías yéetel Uziel. 
15Leti'obe' tu much'quintajo'ob u láako'obe', ca tu láaj yutzquintajo'ob u 
yanilo'ob; cu dzo'ocole', j ooco'ob u yutzquinto'ob yanil le kulnajo', je'el bix tu 
ya'alajil le ajaw yéetel je'el bix u ya'almajil Yuumtzilo'. 

16Cu dzo'ocole', j ooc le aj kiino'ob ichil le kulnajo', u ti'al u yutzquintico'ob u 
yanil. Tu jóokesajo'ob tu táancabil le kulnaj tuláacal le ba'axo'ob ma' utz 
yanilo'ob tu caxtajo'ob ichil le najo'obo', ca j bisa'ab tumen le j levitaob tu chan 
áalcab ja'il Cedrón. 
17Tu cáajsajo'ob u yutzquintico'ob tu yáax jun p'éel kiinil le winalo', le ca tu 
chucaj u ocho kiino'obe', dzo'oc u ca'a bisico'ob tu x máacan pakil u kulnaj 
Yuumtzil. U yalab le kulnajo' tu dzo'ocsajo'ob u yutzquintico'ob u yanil ti' u 
láak ocho kiino'ob, le ca tu chucaj u diez yéetel seis kiino'obe', láaj dzoca'an 
yanil. 
18Cu dzo'ocole', j ooco'ob tu jalach naj Ezequíase', ca tu ya'alajo'ob ti': Dzo'oc c 
utzquintic u yanil tuláacal le najo': u multuunil kultaj u ti'al le tóocbil 
ba'alche'ob p'a'ate' yéetel u nu'uculo'obo', yéetel u táas che'il le waaj pa'ate' 
yéetel tuláacal u nu'uculo'obo'. 
19Dzo'oc xan c nu'ucbesic yéetel dzo'oc c uztquintic yanil tuláacal le ba'axo'ob 
manba'alcunta'abo'ob tumen le ajaw Acaz ca'aliquil ajawnaj tu yo'olal tu 
p'atilac u yocsaj óolal, bejela'e', ti' yano'ob tu táan u multuunil u kultaj 
Yuumtzile'. 
20Le ajaw Ezequíaso', j líik jach piknal u sáastale', ca tu much'quintaj u 
jala'achilo'ob le caajo', ca j bin tu kulnaj Yuumtzil. 
21Tu bisajo'ob siete mejen wacaxo'ob, siete j tamano'ob yéetel siete mejen j 
yuuco'ob u ti'al u ti'ibil óolalil u keban u yotochnáalo'ob le ajawo', u kulnaj 
Yuumtzil yéetel u múuch' caajil Judá. Le ajawo' tu ya'alaj ti' le aj kiino'ob u 
ch'i'ibalo'ob Aarón ca u láaj kubo'ob láaj tóocbil tu yóokol u multuunil u kultajil 
Yuumtzil. 
22Le aj kiino'obo', tu quíimsajo'ob le mejen wacaxo'obo', tu molajo'ob u ki'ikele', 
ca tu tzitzajo'ob tu yóokol u multuunil le kultajo'. Cu dzo'ocole', tu beetajo'ob 
xan bey tu yéetel le j tamamno'obo' bey xan tu yéetel le mejen j tamano'obo'. 

23Cu dzo'ocole', j bisa'ab u mejen j yuuquilo'ob u ti'ibil óolil le kebano'ob tu 
yicnal le ajaw yéetel le caajo', ca tu dzajo'ob u kabo'ob tu yóokol le 
ba'alche'obo'. 
24Cu dzo'ocole', le aj kiino'obo', tu quíimsajo'obe', ca tu wecajo'ob u ki'ikel tu 
yóokol u multuunil kultaj u ti'al u ti'ibil óolal keban, tu yo'olal u ka'amal sa'atsaj 
si'ipilil tuláacal u caajil Israel, tumen le ajawo', tu ya'alaj ca táanbesa'ac le 
tóocbil ba'alche' u ti'al tuláacal Israelo'. 
25Ezequíase', tu dzáa xan j levitaob tu kulnaj Yuumtzil, u ch'a'amajo'ob u 
platillo'ob, salteriob yéetel u cítaraob, je'el bix u ya'almajilo'ob David yéetel 
Gad, le aj náay cu meyaj tu yicnal le ajawo', yéetel aj bóobat Natán. Tumen 
lelo', Yuumtzil j a'al tu chi' u aj bóobato'ob. 
26Le j levitaobo', wa'alacbalo'ob yéetel u nu'uculo'ob u paaxo'ob David, le aj 
kiino'obo' yéetel u trompetaob. 
27Ezequías túune' tu ya'alaj ca ku'ubuc le quíimsbil ba'alche' tu yóokol u 
multuunil kultajo'. Tu súutuquil cáajsa'abic u ku'ubul le quíimsbil ba'alche'obo', 
cáajsa'ab xan le kaay ti' u nojbe'enil Yuumtzilo', bey xan u jóopsa'al le 
trompetaob, yéetel u paaxilo'ob u nu'uculo'ob u paaxo'ob Davido'. 
28Le caajo', xolocbalo'ob ca'ach u kulto'ob Yuumtzil, ca'aliquil táan u kaay le aj 
ka'ayo'obo', le aj kiino'obo', táan ca'ach u jóopsico'ob u trompetaob. J 
paaxnajo'ob tuláacal u súutuquil u ku'ubul le tóocbil ba'alche'obo'. 
29Cu dzo'ocole', le ajaw yéetel tuláacal le máaxo'ob láakintico', xolajo'ob u ti'al 
u kulto'ob Junab Ku. 
30Cu dzo'ocole' le ajaw Ezequías yéetel u méektáanilo'ob le caajo', tu ya'alajo'ob 
ti' le j levitaob ca u qui'iqui' t'anto'ob Yuumtzil yéetel u salmo'ob David bey xan 
yéetel u salmo'ob aj bóobat Asaf. Leti'obe' tu beetajo'ob yéetel ya'abcach 
qui'imac óol, j xolajo'ob xan u kulto'ob Yuumtzil. 
31Cu dzo'ocole' Ezequíase', tu ya'alaj ti' le caajo': Bey tumen dzo'oc a jun 
páaycunticaba'ex u ti'al Yuumtzilo', nadzaba'ex u ti'al a taase'ex quíimsbil 

ba'alche'ob yéetel u ti'ibil óolil nib óolal u ti'al u kulnaj Yuumtzil. Le caaj túuno', 
tu bisajo'ob quíimsbil ba'alche'ob yéetel u ti'ibil óolalil nib óolal, cu dzo'ocole', 
le máaxo'ob j síij tu tuuculo'obe', tu kubajo'ob tóocbil ba'alche'ob. 
32Le ba'alche'ob j bisa'abo'ob tumen le caaj u ti'al tóocbil ba'alche'obo', sesenta 
wacaxo'ob, cien j tamano'ob yéetel doscientos mejen j tamano'ob. Tuláacal 
lelo', u ti'al kubbil ti' Yuumtzil láaj tóocbil. 
33Tu pa'ate'il le ba'alche'ob j ku'ublajo'obo', seiscientos wacaxo'ob yéetel tres 
mil mejen wacaxo'ob. 
34Ba'ale' bey chéen jun p'íit le aj kiino'ob u ti'al u lukesico'ob u kéewelil tuláacal 
le wacaxo'ob u ti'al le tóocbil ba'alche'obo', yanchaj u yáanta'alo'ob tumen u 
láaktzilo'ob j levitaob u dzo'ocbeso'ob le meyajo', ca'aliquil u pa'atico'ob u 
yutzquinticuba'ob u láak aj kiino'obo'. 
35Cu dzo'ocole', ya'abcach tóocbil ba'alche'ob yaan u ti'al j ku'ubul, bey xan u 
tzaatzelo'ob u quíimsbil ba'alche'ilo'ob ca'a bisajbáil, yéetel u ti'ibil óolilo'ob 
vino cu beeta'al tu yéetel le tóocbil ba'alche'obo'. Bey úuchic u ca'a chu'unpajal 
u beeta'al le kultaj tu kulnaj Yuumtzilo'. 
36Ezequías yéetel tuláacal le caajo', qui'imacchaj u yóolo'ob yéetel ba'ax tu 
beetaj Ku te j caajo', tumen tuláacal j úuch jach séeba'an. 

2 Crónicas 30 

Ezequíase', cu kiinbesic taadzmáanbalil 

1Ezequíase' tu túuxtaj a'albil ti' tuláacal Israel yéetel ti' Judá, tu túuxtaj xan 
dzíibil ju'uno'ob ti' Efraín yéetel ti' Manasés, u ti'al u páay óoltico'ob tu kulnaj 
Yuumtzil tu caajil Jerusalén u ti'al ca xi'ico'ob u kiinbeso'ob u noj kiinil u Táadz 
Máanbal Yuumtzil u Ku Israel. 
2Cu dzo'ocol u tzicbal Ezequías yéetel tuláacal u nuuquil u aj meyajo'ob bey 
xan yéetel tuláacal u caajil Jerusalene', tu dzaj tu tuucul u kiinbesic le Táadz 
Máanbal tu ca'a p'éel winalo', 

3tumen ma' tu páajtal u kiinbesico'ob jach tu kiinil, tumen chéen jun p'íit aj 
kiino'ob u yutzquintmajuba'ob, cu dzo'ocole' mix le caaj u much'majubáa 
Jerusaleno'. 
4Bey tumen j lúub utzil ti' le ajaw yéetel ti' le caaj ba'ax dzo'oc u tuculta'alo', 
5tu tucultajo'ob u ka'aytico'ob ti' tuláacal Israel líikbal Beerseba tac Dan, u páay 
óolil u ti'al ca xi'ico'ob Jerusalén u noj kiinbeso'ob u Táadz Máanbal Yuumtzil 
U Ku Israel. Tumen dzo'oc u sen máan kiin ma' kiinbesa'ac je'el bix a'ala'anilo'. 
6Bey túuno', jóok u binbal aj bisaj t'aano'ob u ti'al u biso'ob ti' tuláacal u lu'umil 
Israel yéetel Judá u dzíibil ju'uno'ob le ajaw yéetel u nuuquilo'ob u jalach naj 
u ti'al u ka'ayto'ob u tus beel le ajawo': Israelitaex: suunene'ex ti' Yuumtzil u 
Junab Ku Abraham, Isaac yéetel Israel, tu yo'olal u suut leti' ta wéetele'ex, u 
yalab le caaj j púudz tu kab u ajawilo'ob Asiriao'. 
7Ma' a quetique'ex ba'ax tu beetaj a máanja'an ch'i'ibale'ex yéetel a láaktzile'ex, 
tumen leti'obe', tu p'atajo'ob u yocsaj óolalo'ob ti' Yuumtzil, u Ku u máanja'an 
ch'i'ibalo'ob, leti' xane' tu kubajo'ob u ti'al xu'ulsbil je'el bix a wilique'exo'. 
8Ma' a dzu'uyquinticaba'ex je'el bix a máanja'an ch'i'ibale'exo'obe'; táan óolte'ex 
Yuumtzil u ti'al a ca'a ejéemtique'ex u nup t'aan, co'otene'ex tu quili'ich naj tu 
jun páaycuntaj u ti'al tuláacal Ja'abo'obo'. Meyajte'ex Yuumtzil a Kuexe', ca 
ch'éenec u p'uja'anil ta wéetele'ex. 
9Wa ca suute'ex tu paach Yuumtzile', le aj p'eeco'ob kalmail a láake'ex yéetel a 
paalale'exo', bíin u ch'a'ob óotzilil ti'ob u ti'al ca u beeto'ob u suuto'ob ti' le 
múuch' caajo'oba', tumen a Kuexe', cu ch'a'ic óotzilil yéetel ma' bíin u 
culpachquinte'ex wa te'ex ca suute'ex tu paach. 
10Le aj bisaj t'aano'obo', tu yáalcabtajo'ob u lu'umilo'ob Efraín yéetel u 
lu'umilo'ob Manasés, caajal caaj tac u kuchulo'ob Sabulón. Ba'ale', cu 
che'ejta'alo'ob yéetel cu p'a'asta'alo'ob tumeno'ob. 
11Ba'ale' jujun túul ti' u j xiibilo'ob u ch'i'ibalo'ob Aser, Manasés yéetel 
Sabulone', tu t'onquintajuba'ob tu táan Kue' ca j bino'ob Jerusalén. 

12Kue' tu péecsaj xan u cajnáalilo'ob Judá u ti'al u táan óoltico'ob u 
dzo'ocbesico'ob ba'ax tu ya'alaj le ajaw yéetel u nuuquilo'ob caaj, je'el bix u 
ya'almajil Yuumtzile'. 
13Bey túuno', sen ya'ab máaco'ob tu much'ajuba'ob tu caajil Jerusalén tu ca'a 
p'éel winal u ti'al u kiinbesico'ob u qui'imac óolil waajo'ob x ma' paj sacanil. 
14Tu chu'unbesajo'ob u tzelico'ob tuláacal u multuunilo'ob kultaj yéetel u 
cúuchilo'ob u tóoca'al poom yano'ob Jerusaleno', ca tu pulajo'ob tu chan áalcab 
ja'il Cedrón. 
15Tu catorce kiinil u ca'a p'éel winalo', tu quíimsajo'ob u chan j tamanil le Táadz 
Máanbalo'. Le aj kiino'ob tu yéetel le j levitaobo', tu ch'a'ajo'ob subtale', ca tu 
yutzquintajo'ob u yanilo'obe', ca tu bisajo'ob tu kulnaj Yuumtzil ba'alche'ob u 
ti'al láaj tóocbil. 
16Cu dzo'ocole', j yanji'ob tu cúuchilo'ob je'el bix dzíibta'anil tu ya'almaj t'aan 
Moisés u palitzil Kue'. Le aj kiino'obo', cu tzitzico'ob ca'ach le ki'ik cu dza'abal 
ti'ob tumen le j levitaobo'. 
17Bey tumen ichil le caaj ya'ab ti'ob ma' tu yutzquintajo'ob u yanilo'obo', le j 
levitaobo', yanchaj u quíimsico'ob u ba'alche'ilo'ob le Táadz Máanbal j 
taasa'abo'ob tumen le máaxo'ob ma' utz yanilo'ob u ti'al u jun páaycunto'ob ti' 
Yuumtzilo', 
18Tumen ya'abcach u cajnáalilo'ob Efraín, Manasés, Isacar yéetel Zabulón tu 
jaantajo'ob u janalil le Táadz Máanbalo', ba'ale' ma' u yutzquintmajuba'ob je'el 
bix a'ala'anilo'. Ba'ale' Ezequíase', j payalchi'inaj tu yo'olalo'ob, ca'aliquil táan u 
ya'alic: Utzil óol Yuumtzil, sa'ates u si'ipil tuláacal le máaxo'ob tu jaajil u 
óolo'ob cu caxtiquecho'ob 
19teech u Ku u máanja'an ch'i'ibalo'ob quex tumen ma' utz yanilo'ob je'el bix 
kabéet u ti'al u quili'ichil le kulnajo', 
20Yuumtzile', tu táan óoltaj u payalchi' Ezequíase', ca tu sa'atsaj u si'ipil le 
caajo'. 

21Bey túuno', le j israelitaob yano'ob Jerusaleno' tu kiinbesajo'ob bul siete 
kiino'ob u qui'imac óolil le waaj x ma' paj sacanilo'. Le aj kiino'ob yéetel le j 
levitaobo', tu qui'iqui' t'antajo'ob Yuumtzil sáamsamal tu yéetel u nu'uculo'ob 
quili'ich paaxo'ob. 
22Ezequíase' tu t'anaj tuláacal le j levitaob tu dzajo'ob tuláacal u yóolo'ob u 
meyajto'ob Yuumtzilo', ca tu ya'alaj ti'ob sen qui'imac u yóol ti' leti'ob. Cu 
dzo'ocol u janalo'ob ti' le kiinbesajo'ob bul siete kiino'ob, bey xan u dzo'oc u 
kubico'ob quíimsbil ba'alche'ob u ti'al ca bisajbáil yéetel dzo'oc u qui'iqui' 
t'antico'ob u Ku u máanja'an ch'i'ibalo'obo', 
23tu tucultajo'ob u beetico'ob u láak siete kiino'ob le kiinbesajo', ca tu beetajo'ob 
yéetel sen qui'imac óolal; 
24Tumen Ezequías, u ajawil Judae', tu síaj mil mejen wacaxo'ob yéetel siete mil 
j tamano'ob ti' le caajo', u nuuquilo'ob le caajo', tu síijo'ob xan mil mejen 
wacaxo'ob yéetel diez mil j tamano'ob. Ya'ab aj kiino'ob tu yutzquintajo'ob u 
yanilo'ob. 
25Tuláacal u cajnáalilo'ob Judá j qui'imacchaj u yóolo'ob, bey xan le aj kiino'ob 
yéetel le j levitaob, bey xan tuláacal máaxo'ob j taalo'ob Israel, bey xan tuláacal 
le j táanxel lu'umilo'ob je'el bix le j taalo'ob Israelo', bey le cajnáalo'ob Judao'. 
26Sen yanchaj qui'ima'ac óol Jerusalén, tumen líikbal tu kiinilo'ob Salomón, u 
paal David u ajawil Israele', ma' beeta'ac mix ba'al bey tu caajil Jerusaleno'. 
27Cu dzo'ocole', j wa'alaj le aj kiino'ob yéetel le j levitaobo', ca tu qui' t'antajo'ob 
le caajo'; ca j u'uya'ab tumen Yuumtzil, j kuch u payalchi'ob tac j ca'an le tu'ux 
cajnáal Kuo'. 

2 Crónicas 31 

1Cu dzo'ocol tuláacale', tuláacal le j israelitaob yano'obo', j bino'ob tu caajilo'ob 
Judá ca tu bu'ubujo'ob u quili'ich tuunichilo'ob, tu bu'ubujo'ob u yoochelo'ob 
Asera yéetel tu jeno'ob le ma' ocsaj óolal quili'ich najo'ob tac u láaj xu'ulsico'ob 

le yano'ob Jerusalén yéetel Benjamino', bey xan le yano'ob Efraín yéetel 
Manaseso'. Cu dzo'ocole' tuláacal le j israelitaobo', j suunajo'ob tu yotocho'ob. 
2Cu dzo'ocole', Ezequíase', tu t'oxaj ti' u jujun jaatzilo'ob le aj kiino'ob yéetel ti' 
le j levitaob u kiinilo'ob u jejeláas meyajilo'ob, u ku'ubul tóocbil ba'alche'ob, u 
ku'ubul u quíimsbil ba'alche'ilo'ob ca'a bisajbáil, u dza'abal nib óolal ti' 
Yuumtzil yéetel u meeyjulo'ob u jool najilo'ob kulnaj. 
3Cu dzo'ocole', ajawe' tu ch'a'aj ichil ba'al u ti'ale', ca tu dzáa ba'axo'ob 
ka'abéeto'ob u ti'al u tóocbil ba'alche'ilo'ob ja'atzcab kiin yéetel ocnaj kiin, u 
ti'al u tóocbil ba'alche'ilo'ob u kiinil sábado, u ti'al u kiinbesajil chichan uj 
yéetel u ti'al quili'ich kiin kujo'ob je'el bix dzíibta'anil tu ya'almaj t'aan 
Yuumtzilo'. 
4Tu ya'alaj xan ti' u cajnáalilo'ob Jerusalén ca u kubo'ob le páatan ti' le aj 
kiino'ob yéetel j levitaobo', u ti'al ca u kububa'ob tu jaajil u yóolo'ob u 
dzo'ocbeso'ob u meeyjul u ya'almaj t'aan Yuumtzil. 
5Le ca j ka'ayta'ab le t'aana', le j israelitaobo', tu dzáajo'ob yéetel qui'imac óolal 
u asab ma'alobil u trigo'ob, u vino'ob, u aceiteob, u caabo'ob yéetel tuláacal 
ba'ax yaan ti'ob te j káaxo'. Tu bisajo'ob xan sen ya'ab u diezmoil ba'ax yaan 
ti'ob. 
6Bey xan u cajnáalilo'ob Jerusalén yéetel u cajnáalilo'ob u chuucáan u 
caajilo'ob Judae', tu taasajo'ob u diezmoil u wacaxo'ob yéetel u mejen 
wacaxo'ob bey xan u diezmoil tuláacal ba'axo'ob jun páaycuna'ano'ob ti' 
Yuumtzil u Kuob. 
7Tu yóox p'éel winale', jo'op' u much'quinta'al tuláacal le ba'alo'obo', ca dzo'oc 
tu siete winal. 
8Le ca j bin Ezequías yéetel u nuuquilo'ob le caaj u yilo'ob le ba'ax 
much'quina'ano', tu qui' t'antajo'ob Yuumtzil yéetel u caajil Israel. 
9Ezequías túune' tu káat chi'itaj ca a'ala'ac ti' bix yanil le múuch' ba'alo'obo', 

10Azarías u nojoch le aj kiino'ob u chi'ibal Sadoco', tu núucaj ti': Líikbal ti' le 
kiin chu'unpaj u taasa'al le páatan tu kulnaj Yuumtzilo', yanchaj ya'ab ba'al c 
jaante, cu dzo'ocole', ya'ab cu p'áatali'; tuláacal lela', dzo'oc u p'áatal tumen 
Kue', dzo'oc u sen qui' t'antic u caajal. 
11Tu yo'olal lelo', Ezequíase', tu ya'alaj ca nu'ucbesa'ac ch'iilo'ob tu kulnaj 
Yuumtzil. Le ca dzo'oc u beeta'ale', 
12j ocsa'ab ichilo'ob yéetel tu jaajil óol le páatano'obo', le diezmos cu 
ku'ublajalo'obo', yéetel le janalo'ob jun páaycunta'ano'ob u ti'al Yuumtzilo'. Ca 
j dzaab Conanías j levita u ti'al u beet u noj mayol coolil u aj cananilo'ob yéetel 
Simei u yíidzin u ti'al áantic. 
13Cu dzo'ocole', ajaw Ezequías yéetel Azarías u nojochil u kulnaj Kue', tu 
dzáajo'ob u ti'al u beeto'ob u aj cananilo'ob tu yáanal u nu'ucbesaj Conanías 
yéetel Simei, le j xiibo'ob je'elo'oba': Jehiel, Azarías, Nahat, Asael, Jerimot, 
Jozabad, Eliel, Ismaquías, Mahat yéetel Benaía. 
14Coré j levita u paal Imna, u aj canan u jool najil j lakino', leti' ilic le juunal 
óol ti'ibilo'ob u ti'al Kuo', bey xan le janalo'ob cu jun páaycunta'alo'ob u ti'al 
Kuo'. 
15Coree', cu yáanta'al yéetel jaajil óol tu caajil aj kiino'ob tumeno'ob, Edén, 
Miniamín, Jesúa, Semaías, Amarías yéetel Secanías, u ti'al u dza'ob u t'ooxil 
ba'ax u jaanto'ob u yéet aj meyajo'ob. Cu dzáaico'ob ti'ob je'el bix t'oxa'anil u 
meyajo'obe', je'el bix ti' u nuuquilo'obe', bey ti' u mejenilo'ob, 
16ti' tuláacal le máaxo'ob cu bino'ob kulnaj u beeto'ob u meyajo'ob sáamsamal 
je'el bix t'oxa'anil u kiinilo'ob ti'obe', tuláacal dzíibta'an u kaaba'ob líikbal le 
yaan óox ja'ab ti'obo' tac u asab nuuctaquilo'ob. 
17Le aj kiino'obo', dzíibta'an u kaaba'ob tu yotochnáalo'ob, le j levitaobo', 
dzíibta'an u kaaba'ob líikbal le yaan veinte ja'ab ti'ob tac u asab nuuquilo'ob, 
je'el bix t'oxa'anil u meyajo'ob tu kiinilo'obe'. 

18Ti' le dzíibo', láaj dza'an u kaaba'ob tuláacal le mejen paalalo'ob, u yatano'ob, 
u j xibil paalalo'ob, u x ch'upul paalalo'ob yéetel tuláacal le caajo', tumen bey 
dza'ano'ob ti' le meyajo', cu p'áatalo'ob jun páaycuna'ano'ob u ti'al Ku. 
19Ti' tuláacal le caajo'obo', yaan j xiibo'ob dza'ano'ob u ti'al t'oxic ba'al u jaant 
tuláacal u j xiibil le aj kiino'ob u ch'i'ibalo'ob Aarón, bey xan tuláacal le j 
levitaob dzíibta'an u kaaba'ob cajnáalo'ob tu cúuchil u tzéenta'al wacaxo'ob tu 
caajalo'ob le aj kiino'obo'. 
20Bey tu beetilac Ezequías tuláacal Judao', tu beetaj ba'ax utz yéetel toj tu jaajil 
u yóol tu táan Yuumtzil u Ku. 
21Tuláacal ba'ax tu dzajubáa u beet tu kulnaj Junab Ku wa quex u ti'al u 
dzo'ocbesic u ya'almaj t'aan Kue', tu beetaj u ti'al u caxtic Ku yéetel tuláacal u 
pucsi'ikal, let o'olal bin utzil ti'. 

2 Crónicas 32 

Senaqueribe' cu ch'aic u caajilo'ob Judá 
(2 R 18.13-19.37; Is 36-37) 

1Cu dzo'ocol le ba'alo'oba' yéetel le u chíica'anil le chuca'an óolalo', j kuch 
Senaquerib u ajawil Asiriae', ca tu ch'a'aj u caajilo'ob Judá, ca tu kalaj u paach 
u tuulum caajilo'ob yéetel u tuuculil u ch'a'aláantic. 
2Le ca tu yilaj Ezequías dzo'oc u kuchul Senaquerib yéetel u tuuculil u ba'ateltic 
Jerusalene', 
3tzicbalnaj tu yéetel u nuuquilo'ob le caajo', bey xan yéetel u náacomo'obe', ca 
tu ya'alaj ti'ob ka'ana'an u but'ico'ob le sayabo'ob yano'ob tu paach le caajo', ca 
tu p'éelili'icuntaj u tuuculo'ob u but'ico'ob. 
4Tu much'ajubáa túun ya'abcach máaco'obe', ca tu but'ajo'ob le sayabo'obo', bey 
xan u beel le ja' yaan tu yáanal le lu'umo', tu yo'olal le quéen kuchuc u 
ajawilo'ob Asiriae', ma' u nactáantico'ob ya'ab ja' u ti'al u yuko'ob. 
5Ezequíase', tu yu'ubajubáa xiixib máaquile', ca tu yutzquintaj le tuulumo', tu 
yutzquintaj xan le witzil najo'ob yano'ob tu yóokolo'obo', bey xan u 

bakpakilo'ob yaan tu paach le caajo'. Tu mu'uka'anquintaj xan u níix buut'il u 
Caajil David, cu dzo'ocole' tu beetaj ya'abcach x lóomte'ob, yéetel chimalo'ob. 
6Cu dzo'ocole' tu dzaj náacomo'ob nu'ucbesic le caajo', ca tu much'quintajo'ob 
tu táax lu'umil u jool le caajo', ca tu dzaj u yóolo'ob ca'aliquil táan u ya'alic 
ti'ob: 
7¡Mu'uka'anchajque'ex yéetel xiixib máacchajque'ex! Ma' a sajactale'ex mix u 
yéemel a wóole'ex tu táan u ajawil Asiria yéetel u sen ya'abcach aj ba'atelo'ob 
láakintico', Tumen asab utz yanilo'on ti' leti'. 
8Leti'e' yaan u muuk wíinico'ob tu yicnal, ba'ale' t icnal yaan Yuumtzil c Ku u 
ti'al áantico'on u ti'al ca pa'a muuknaco'on. Le caajo' j yanchaj u yóol ca tu 
yu'ubaj bix t'aanajic le ajaw Ezequiaso'. 
9Cu dzo'ocole' Senaquerib u ajawil Asiriae', ca'aliquil táan u ba'ateltic Laquis 
yéetel tuláacal u aj ba'atelo'obe', tu túuxtaj Jerusalén dze'edzec u nuuquil u aj 
ba'atelo'ob u ti'al u ya'alo'ob ti' Ezequías yéetel ti' u cajnáalilo'ob Jerusalén, le 
túuchi' t'aana': 
10Senaquerib u ajawil Asiriae', cu túuchi'itic a'albil ti' te'ex: ¿Ba'axten ca 
tucultique'ex jach ma'alob a wanile'ex u ti'al ca p'áataque'ex Jerusalén quex 
tumen bakpachta'ane'ex? 
11Wa cu ya'alic te'ex Ezequías Yuumtzil a Kuex bíin u toque'ex tin kabe', táan u 
tusique'ex, táan u beetic a chokaba'ex j quíimil yéetel wi'ij, bey xan tu yéetel 
ukaj. 
12¿Ma' wa leti' le Ezequías beet u lukesa'al u cúuchilo'ob u kulta'al le Kuo', u 
ti'al ca u ya'al ti' u cajnáalilo'ob Jerusalén ca u beeto'ob kultajil yéetel ca u 
tóoco'ob poom chéen ti' jun p'éel u multuunil le kultajo'? 
13¿Ma' wa u yojel ba'ax in beetmaj teen yéetel in máanja'an ch'i'ibalo'ob ti' 
tuláacal u caajilo'ob le múuch' caajo'obo'? ¿Páatchaj wa u to'ocolo'ob tin kab le 
múuch' caajo'ob tumen u Kuobo'? 

14¿Máacal máac ti' u beetibil kuilo'ob le múuch' caajo'ob kascunta'abo'ob tumen 
in máanja'an ch'i'ibalo'ob páatchaj u toquic u caajal tin kabo'? ¿Ba'axten ca 
tucultique'ex je'el u páajtal a to'ocole'ex tumen a Kuexe'? 
15Bey túuno', ma' cha'ique'ex a tu'usule'ex mix u náisa'al a wóole'ex tumen 
Ezequías; tumen wa mina'an mix jun p'éel u kuil múuch' caajo'ob je'el u páajtal 
u toquic u caajal tin kab yéetel tu kab in máanja'an ch'i'ibalo'obe'. ¡Ma' xan bíin 
páatac a to'ocole'ex tin kab tumen a Kuexi'! 
16Cu dzo'ocole' sen ya'ab ba'alo'ob tu ya'alajo'ob u nuuquilo'ob u ajaw Asiria ti' 
Ku Yuumtzil, bey xan ti' Ezequías u palitzil. 
17Senaqueribe', tu dzíibtaj xan ju'uno'ob tu'ux cu poch'ic Yuumtzil u Ku Israel 
iquil u ya'alic ti': Je'el bix u kuilo'ob u láak múuch' caajo'ob ma' páatchaj u 
toquico'ob tin kab u caajalo'obo', mix u Ku Ezequías bíin páatchajac u toquic 
tin kab u caajal. 
18U nuuquilo'ob u aj ba'atelo'ob Senaqueribe', tu t'anajo'ob u caajil Jerusalén 
yaan tu yóokol le tuulumo', ca tu ka'amcach a'alo'ob ti'ob ich hebreo tu yo'olal 
u ja'asico'ob u yóolo'ob yéetel u dzáico'ob sajaquil ti'ob u ti'al ca u ch'a'ob le 
caajo'. 
19J t'aanajo'ob ti' u Junab Ku Jerusalén je'el bix u t'aano'ob ti' u kuob u láak 
múuch' caajo'ob, le cu beeta'alo'ob tumen wíinico'obo'. 
20Tu yo'olal le ba'axo'ob cu yúuchula', le ajaw Ezequías yéetel aj bóobat Isaías 
u paal Amoze', j payalchi'inajo'ob u ti'al u káatico'ob yáantaj le ca'ano'. 
21Yuumtzil túune', tu túuxtaj jun túul u aj túuchi' u ti'al xu'ulsic le aj 
ba'atelo'obo', u nuuquil le aj ba'atelo'obo', yéetel u aj nu'ucbesajilo'ob u 
cúuchilo'ob u je'elel u aj ba'atelo'ob u ajawil Asiriao', ca j suunaj tu múuch' caaj 
chuup yéetel sublaquil. Le ca j ooc tu kulnaj u beetbil kue', ti' j quíimsa'ab 
tumen u paalalo'obi'. 

22Bey úuchic u to'ocol Ezequías yéetel u cajnáalilo'ob Jerusalén tumen 
Yuumtzil tu kab Senaquerib, u ajawil Asiria yéetel tu kab u chuucáan u aj 
p'eeco'obe', ca j dzaab jéedzel ti'ob tu yéetel máaxo'ob cajnáalo'ob tu tzéelo'ob. 
23Ya'ab máaxo'ob túune', tu bisajo'ob ti'ibil óolo'ob Jerusalén u ti'al Yuumtzil, 
bey xan co'ocoj ba'alo'ob u ti'al Ezequías, u ajawil Judá. Líikbal ti' le kiino', 
ya'abchaj u péectzilil tu táan u chuucáan múuch' caajo'ob. 

Bix úuchic u koja'antal yéetel bix úuchic u dza'acal Ezequías 
(2 R 20.1-11; Is 38.1-22) 

24Ti' le kiino', Ezeequíase', j lúub ti' jun p'éel chaket koja'anil; ba'ale' j 
payalchi'inaj ti' Yuumtzile', ca j núuca'ab ti' tu yéetel jun p'éel máactzil. 
25Ba'ale' quex tumen tu kamaj le nojoch utzo', Ezequíase', ma' tu ye'esaj u 
tziiquil le utzo', ba'ale' j chu'up yéetel ca'anal ichil, let o'olal Yuumtzile' j 
kuuxilnaj tu yéetel bey xan tu yéetel Judá yéetel Jerusalén. 
26Ba'ale', quex tumen ca'analchaj u yiche', Ezequíase', tu t'onquintajubáa tu táan 
Ku, bey xan tu beetajilo'ob u caajil Jerusalén, let o'olal Yuumtzile', ma' tu jedzaj 
u p'uja'anil tu yóokolo'ob ca'aliquil cuxa'an Ezequías. 

Cu ayilkaltal Ezequias 

27Ezequíase', yanchaj u nucuch ayikalilo'ob yéetel u tziiquilo'ob, yanchaj ti'e' 
ya'abcach plata, oro, jadzutz tuunicho'ob, qui'iboc ba'alo'ob, chimalo'ob yéetel 
tuláacal co'ocoj ba'alo'ob. 
28Tu beetaj xan ch'iilo'ob u ti'al u kalic u jejeláasil janalbe'en neeko'ob, vino 
yéetel aceite, bey xan u cúuchil u kalic u jejeláasil wacaxo'ob yéetel u cúuchil 
u kalic j tamano'ob. 
29Cu dzo'ocole' tu túuxtaj beetbil caajo'ob, yanchaj ya'abcach u wacaxo'ob 
yéetel u j tamano'ob, tumen dzaab ya'abcach utz ti' tumen Ku. 
30Ezequíase', leti' xan j túuxt kalbil tu'ux cu jóokol ja' tu ca'analil u sayabil 
Gihone', ca tu beetaj u beel caabal tu tzéel u chikin u Caajil David. Ezequíase', 
jóok ma'alobil tuláacal ba'ax tu dzajubáa u beete. 

Ezequíase', cu kamic u aj bisaj t'aanilo'ob Baabilonia 
(2 R 20.12-19; Is 38.1-8) 

31Ba'ale' le ca j túuchi'ita'ab aj bisaj t'aano'ob tumen Babilonia u ti'al xíimbaltic 
Ezequías tu yo'olal u káat chi'itico'ob le máactzilo', úuch ti' le múuch' caajo', 
Kue', tu p'ataj Ezequías tu juunal u ti'al u túuntic bix u tuucul. 

Cu quíimil Ezequías 

32U dzooc u tzicbalil Ezequías yéetel le meyajo'ob tu beetaj tu yo'olal u 
yoquesmaj u yóol ti' Kuo', ti' dzíibta'an tu bóobat t'aano'ob aj bóobat Isaías u 
paal Amoze', bey xan tu dzíibilo'ob u ajawilo'ob Judá tu yéetel Israel. 
33Le ca j quíim Ezequíase', j mu'uc tu asab noj cúuchilil u mucnalil u caajil 
David. Tuláacal Judá yéetel u cajnáalilo'ob Jerusalén tu dzajo'ob tziiquilo'ob; 
ca j culaj Manasés u paal tu jalach káanche'. 

2 Crónicas 33 

U ajawil Manasés 
(2 R 21.1-18) 

1Manasese', yaan doce ja'abo'ob ti' ca j chu'unpaj u ajawil, méektáana cincuenta 
yéetel cinco ja'abo'ob Jerusalén. 
2Ba'ale' kaas úuchic u cuxtal tu táan Yuumtzil, tumen tu beetaj le loolob 
ba'alo'ob tu beetaj le múuch' caajo'ob tojolchi'inta'abo'ob tumen Yuumtzil tu 
táan le j israelitaobo': 
3Tu yutzquintaj le manba'al kulnajo'ob je'eno'ob tumen Ezequías u taatao'; tu 
líikesaj u multuunil kultajo'ob u ti'al u yoochelo'ob Baal yéetel Asera, tu 
qui'iqui' t'antaj yéetel tu kultaj tuláacal u eekilo'ob ca'an, 
4tu beetaj xan u multuunil kultajo'ob tu kulnaj Yuumtzil, naadz ti' le cúuchil tu 
ya'alaj Yuumtzil chéen u ti'al u yantal u kaaba' leti', yaan Jerusaleno'. 
5Tu líikesaj u láak u multuunil kultajo'ob tu ca'a p'éel sujuy lu'umil u kulnaj 
Yuumtzil ca tu jun páaycuntaj u ti'al tuláacal u eekilo'ob ca'an. 
6Tu beetaj xan u ku'ubul u paalal láaj tóocbil tu táax kóom lu'umil Ben-hinom, 
tu payáabtaj pixano'ob, tu kubajubáa ti' chuchuc na'atil yéetel ti' j wáayil, cu 
káat chi' ti' pixan quimeno'ob yéetel ti' j pulya'ajo'ob. Sen kaas úuchic u cuxtal 
tu táan Yuumtzil, kuch u beetic u p'u'ujul Yuumtzil. 

7Tu ch'a'aj xan jun p'éel beetbil ku tu joyaje', ca tu dzaj tu yotoch Yuumtzil 
naadz ti' le cúuchil tu'ux tu ya'alaj Ku ti' David yéetel ti' Salomón u paal: Le naj 
yaan way Jerusalena', dzo'oc in yéeyic ichil tuláacal u ch'i'ibalo'ob Israel, u ti'al 
u yantal in kaaba' tuláacal ja'abo'ob. 
8Ma' bíin in ca'aj tojolch'int le j israelitaob ti' le lu'um tu'ux tin dzaj u máanja'an 
ch'i'ibalo'ob wa leti'ob cu dzo'ocbesico'ob yéetel cu beetico'ob ba'axo'ob in 
wa'almaj, yéetel tuláacal in ca'ansajo'ob, in wa'almaj t'aano'ob, in tzol 
xiquino'ob, yéetel tuláacal ba'axo'ob in wa'almaj ti' Moisés ca u ya'ale'. 
9Ba'ale' Manasese', tu beetaj u bin ti' kaakas bej u cajnáalilo'ob Judá yéetel 
Jerusalén, u ti'al ca cuxlaco'ob asab kaas ti' le múuch' caajo'ob j xu'ulsa'abo'ob 
tumen Yuumtzil tu táan le j israelitaobo'. 
10Yuumtzile', tu t'anaj Manasés yéetel u caajal, ba'ale' leti'obe', ma' tu 
dzaatáantajo'obi'. 
11Let o'olale', Yuumtzile', tu taasaj tu yóokolo'ob u nuuquil u aj ba'atelo'ob u 
ajawil Siriae', ca tu machajo'ob Manasés yéetel x lichibo'obe', ca tu kaxo'ob 
yéetel x jokenjoko'obe', ca tu bisajo'ob Babilonia. 
12Ba'ale' le ca tu yilajubáa ich yaj óolale', tu ch'a'achi'itaj u kaaba' Yuumtzil 
Kue', ca tu t'onquintaj u yóol tu táan u Ku u máanja'an ch'i'ibalo'ob. 
13Le ca j payalchi'inaje', u'uya'ab u káat óol tumen Kue', ca j beeta'ab u suut 
Jerusalén tu jalach káanche'. Manasés túune', tu yocsaj óoltaj Yuumtzil Junab 
Ku. 
14Cu dzo'ocol lela', Manasese', tu beetaj tu caajil David tu chikin Gihone', jun 
p'éel tuulum tu paach caaj cu máan tac tu chan áalcab ja'il u Joolnajil Cayo'ob, 
tac u kuchul u bakpacht Ofel. Sen ca'anal tu beetilac, cu dzo'ocole', tu dzaj 
náacomo'ob ti' tuláacal u tuulum caajilo'ob Judá. 
15Tu lukesaj xan tu kulnaj Yuumtzil tuláacal le kuob j táanxel lu'umilo'obo', bey 
xan le beetbil kuob, bey xan tuláacal le manba'al multuunil kultajo'ob tu beetaj 
tu pu'uquil u kulnajil Jerusaleno', ca tu láaj pulajo'ob tu paach caaj. 

16Cu dzo'ocole' tu yutzquintaj u multuunil u kulta'al Yuumtzile', ca tu táanbesaj 
tu yóokole' u quíimsbil ba'alche'ilo'ob ca'a bisajbáil yéetel nib óolal, ca tu 
túuchi'itaj ti' judá ca u kult Yuumtzil, u Ku Israel. 
17Chéen ba'ale' le caajo', láili' ca'ach cu kubico'ob quíimsbil ba'alche'ob tu 
yóokol le manba'al multuunil kultajo'obo', quex tumen cu kubico'ob tu kaaba' 
Yuumtzil Ku. 
18U yalab u tzicbalil Manasés yéetel u payalchi', bey xan le péectzilo'ob dzaab 
ti' tumen le aj bóobato'ob tu kaaba' Yuumtzil u Ku Israelo', dzíibta'ano'ob tu 
ju'unil u tzicbalil u ajawilo'ob Israel. 
19U payalchi' yéetel bix núuca'abic ti', bey xan u keban tu p'atilac u yocsaj óolal 
pa'ate' yéetel le cúuchilo'ob tu'ux tu beetaj le manba'al kulnajo'ob u ti'al u dzáic 
le beetbil kuob ma'ili' u kubic u yóol ti' Kue', j dzíibta'ab tu ju'unil u tzicbalil u 
aj bóobato'ob. 
20Le ca j quíime' j mu'uc ichil u pakal nicte'ilo'ob u jalach naj. Cu dzo'ocole', 
ajawnaj Amón u paal tu jalach káanche'. 

Cu ajawil Amón 
(2 R 21.19-26) 

21Amone', yaan veinte yéetel ca'a p'éel ja'abo'ob ti' ca tu chu'unbesaj u ajawil, 
méektáana ca'a p'éel ja'abo'ob Jerusalén. 
22Ba'ale' kaas úuchic u cuxtal tu táan Yuumtzil, je'el bix tu beetaj manasés u 
taatae'. tu kubaj quíimsbil ba'alche'ob yéetel tu kultaj tuláacal le beetbil kuob 
j beeta'abo'ob tumen u taatae'. 
23Ba'ale' ma' tu t'onquintaj u yóol ti' Yuumtzil je'el bix tu beetajil Manasés u 
taatae', ba'ale' tu ya'abcuntaj u kebano'ob. 
24Líik u yóol u nuuquilo'ob u jalach naj tu yóokole', ca j quíimsa'ab tu jalach 
naj. 
25Ba'ale' u cajnáalilo'ob le caajo' tu quíimsajo'ob le máaxo'ob j líik u yóolo'ob u 
quíimso'ob Amono', ca tu culquintajo'ob Josías u paal tu jalach káanche'. 

2 Crónicas 34 

Cu ajawil Josías 
(2 R 22.1-2) 

1Josíase', yaan ocho ja'abo'ob ti' ca j chu'unpaj u ajawil, méektáana treinta 
yéetel jun p'éel ja'abo'ob 
2Josíase', j cuxlaj toj tu táan yich Yuumtzil, tumen xíimbalnaj je'el bix David u 
máanja'an ch'i'ibale', ma' kéech mix jun téeni'. 

Josíase' cu yutzquintic u yanil Judá yéetel Jerusalén 

3Tu ocho ja'abo'ob chu'unpajac u ajawil ca'aliquil táanqueleme', Josíase', jo'op' 
u caxtic u Ku David u máanja'an ch'i'ibal. Ti' u doce ja'abilo'ob u ajawil, jo'op' 
u yutzquintic yanil Judá yéetel Jerusalén ti' le j manba'al kulnajo'ob, u 
yoochelo'ob Asera, le beetbil kuob yéetel le kuob fierro u ca'ajo'obo', 
4ca tu beetaj u láaj kascunta'al tu táan leti', u multuunilo'ob u kulta'al le u 
jejeláas yoochelo'ob Baalo'. Cu dzo'ocole' Josíase' tu túuxtaj ju'uju'utbil tuláacal 
u multuunil kultajo'ob tu'ux cu tóoca'al poom yaan tu yóokolo'obo'. Tu túuxtaj 
xan mamaxtuuntbil u yoochelo'ob Asera, le beetbil kuobo', bey le joybil kuob 
fierro u ca'ajo'obo'; tu xiixcuntaj, ca tu tosaj tu yóokol u mucnal le máaxo'ob j 
kub quíimsbil ba'alche'ob ti'obo'. 
5Tu tóocaj xan u baaquelo'ob le aj kiino'ob tu yóokol le u multuunilo'ob le 
kultajo'obo', ca tu yutzquintaj u yanil Judá yéetel Jerusalén. 
6Bey xan tu beetilac tu caajilo'ob Manasés, Efraín yéetel Simeón, bey xan tac 
Neftalí, tu kíiwiquilo'ob tuláacal le ca'ajo'obo'. 
7Tu jutaj tuláacal u multuunilo'ob kultajo'obo', u yoochelo'ob Asera, yéetel le 
beetbil kuobo', tu xiixcuntajo'ob, tu láaj ju'uju'utaj xan u multuunilo'ob 
kultajo'ob u ti'al u tóoca'al poom yaan ti' tuláacal u múuch' caajilo'ob Israelo'. 
Cu dzo'ocole' j suunaj Jerusalén. 

Cu caxta'al u dzíibil ju'unil a'almaj t'aan  
(2 R 22.3-23.3) 

8Ti' u dieciocho ja'abo'ob u ajawil, cu dzo'ocol u yutzquintic yanil tuláacal le 
múuch' caaj yéetel le kulnajo', tu túuxtaj Safán, u paal Asalía, Amasías u 

méektáanil le caajo', yéetel Joa u aj dzíib u paal Joacaz, u ti'al u yutzquinto'ob 
u kulnaj Yuumtzil Ku. 
9Leti'ob túune', j bino'ob u yilo'ob Hilcías u nojoch le aj kiino'obo', ca tu 
kubajo'ob ti'e' tuláacal le taakiin j bisa'ab tu kulnaj Ku, le j mo'ol tumen le j 
levitaob aj canan jo'olnajo'ob tu caajilo'ob Manasés yéetel Efraíno', le j mo'ol 
ichil le máaco'ob j p'áato'ob Israelo', bey xan le j mo'ol ichil tuláacal Judá 
Benjamín yéetel u cajnáalilo'ob Jerusaleno'. 
10Cu dzo'ocole', j ku'ub ti' máaxo'ob ilic u beeta'al u kulnaj le Yuumtzilo', u ti'al 
xan ca u kubo'ob ti' máaxo'ob beetic u meeyjul u yutzquinajil le kulnajo'. 
11Tu kubajo'ob le taakiin ti' le j póol che'ob yéetel ti' le j pool tuunicho'obo', u 
ti'al ca u mano'ob póolbil tuunicho'ob yéetel che'ob u ti'al u wíinclil yéetel u 
bujbil che'ilo'ob le najo'ob j cha'ab u kascunta'alo'ob tumen u ajawo'ob Judao'. 
12-13Le j xiibo'oba' cu meyajo'ob ca'ach yéetel ocsaj óolal, u nuuquilo'ob le aj 
meyajo'ob, leti'ob le j levitaob cu kaaba'intico'ob Jahat yéetel Abdías u 
chi'ibalo'ob Merari, bey xan Zacarías yéetel Mesuán u ch'i'ibalo'ob Coat. Leti'ob 
xan ilic u meyajo'ob le aj bisaj cuucho'obo', leti'ob ilic ca'ach máaxo'ob beetic 
tuláacal le meyajo'. Tuláacal le j levitaobo', le aj paaxo'ob, yaan dze'edzec ti'ob 
cu beetico'ob u aj dzíibil ba'axo'ob cu yúuchul, j méektáano'ob yéetel aj canan 
jool najo'ob. 
14Ca'aliquil táan u jóokesico'ob le taakin j bisa'ab tu kulnaj Yuumtzilo', aj kiin 
Hilcíase', tu nuptáantaj u ju'unil u ya'almaj t'aan Yuumtzil, j dzaab tumen 
Moiseso'. 
15Tu séeblaquile', tu tzicbaltaj ti' Safán u aj dzíibil ba'axo'ob cu yúuchul, dzo'oc 
u nuptáanta'al u ju'unil le a'almaj t'aan tu kulnaj Yuumtzilo'; ca tu kubaj le ju'un 
ti' Safano', 
16leti'e' tu bisaj ti' le ajawo', ca tu ya'alaj ti': U palitzilo'ob a Tzicbe'enile', táan 
u beetico'ob tuláacal ba'ax ta túuchi'itaj ti'ob. 

17Dzo'oc u yibico'ob le plata yaan te j kulnajo', dzo'oc xan u kubico'ob ti' u 
nuuquil máaxo'ob ilic u beeta'al le meyajo' yéetel ti' máaxo'ob beetic. 
18Safane', tu ya'alaj xan ti' le ajaw dzo'oc u ku'ubul jun p'éel dzíibil ju'un ti' 
tumen aj kiin Hilciás; ca tu xocaj Safán u yu'ub le ajaw. 
19Le ca tu yu'ubaj le ajaw ba'ax cu ya'alic le a'almaj t'aano', tu jataj u nook, 
20ca tu túuchi'itaj tu séeblaquil ti'ob Hilcías, ti' Ahicán, u paal safán, ti' Abdón, 
u paal Micaías, ti' Safán u aj dzíibil ba'axo'ob cu yúuchul, yéetel ti' Asaías u 
nojochil u noj aj dzíib le ajawo'; 
21Xeene'ex káat chi' ti' Yuumtzil tin wo'olal yéetel tu yo'olal u yalab u 
cajnáalilo'ob Israel yéetel Judá, tu yo'olal ba'ax cu ya'alic le dzíibil ju'un dzo'oc 
u nuptáanta'ala'; tumen Yuumtzile', míin jach nojoch u p'uja'anil t éetele'ex, 
tumen c máanja'an ch'i'ibalo'obe', ma' tu táan óolto'ob ba'ax tu ya'alaj 
Yuumtzili', mix tu dzo'ocbesajo'ob ba'axo'ob dzíibta'an ti' le ju'una'. 
22Hilcías yéetel le máaxo'ob túuxta'abo'ob tumen le ajawo', j bino'ob u yilo'ob 
x aj bóobat x Hulda, u yatan Salum, u paal Ticva u yáabil Harhas, le máax 
dza'an u canant u nu'uculo'ob tu'ux cu líiksa'al nook ichil le kulnajo'. Huldae' 
ti' ca'ach cajnáal tu ca'a jaatz u caajil Jerusalene', le ca káat chi'ita'ab ti'e', 
23leti'e' tu núucaj: Yuumtzil u Junab Ku Israele', cu ya'alic beya': A'ale'ex ti' le j 
xiib túuxte'ex a káat chi'itene'exo', 
24teen Yuumtzile', quin wa'alic: Bin in ca'aj in taas jun p'éel numyaj tu yóokol 
le cúuchila', yéetel tu yóokol u cajnáalilo'ob, je'el bix tuláacal le loolob 
t'aano'ob dzíibta'an ti' le ju'un dzo'oc u xo'ocol tu táan u ajawil Judao'. 
25Tumen tu xunp'atteno'ob u ti'al u tóoquico'ob poom ti' yaanal kuob, u ti'al u 
beetico'ob in p'u'ujul tu yéetel ba'axo'ob cu beetico'ob; le t o'olal dzo'oc u 
léequel in p'u'ujul tu yóokol le cúuchila', cu dzo'ocole', ma' bíin tu'upuqui'. 
26A'ale'ex ti' u ajawil Judá le máax túuxte'ex káat chi' ti' Yuumtzilo', Yuumtzil 
u Ku Israele', cu ya'alic beya': Bey tumen ta táan óoltaj ba'ax ta wu'uyaj, 

27bey xan j péecnaj a wóol u ti'al a kubicabáa ti' teen le ca ta wu'uyaj ba'ax bíin 
in beet ti' le cúuchil yéetel u cajnáalilo'ob, bey xan ta kubabáa ti' teen, ta jataj 
a nook yéetel okolnajech tin táane', teen xane', dzo'oc in wu'uyiquech. Teen 
Yuumtzile', quin wa'alic ti' teech. 
28Tene', bíin in cha'a' a quíimil ich jéedzelil u ti'al ca a nupabáa yéetel a 
máanja'an ch'i'ibalo'ob, ma' bíin a wila'a' le numyaj bíin in taas tu yóokol le 
cúuchila' yéetel tu yóokol u cajnáalilo'ob. U aj bisaj t'aano'ob le ajawo', j 
suunajo'ob u ti'al u biso'ob le núuct'aano'. 
29Ajaw túune' tu túuxtaj t'anbil tuláacal u nuuquilo'ob Judá yéetel Jerusalén, u 
ti'al ca u much'juba'ob. 
30Cu dzo'ocole', tuláacal u j xiibilo'ob judá yéetel u cajnáalilo'ob Jerusalén, aj 
kiino'ob yéetel j levitaob bey xan tuláacal le múuch' caaj líikbal u chichanil tac 
u nojochile', j bino'ob tu kulnaj Yuumtzil. Te'elo' le ajawo' tu ka'am xocaj u 
yu'ubo'ob ba'ax cu ya'alic u ju'unil le nup t'aan nactáanta'ab tu kulnaj le 
Yuumtzilo'. 
31Cu dzo'ocole', le ajawo' j wa'alaj tu chuun u yocomtuune', ca tu jalach t'antaj 
tu táan Yuumtzil u yu'ubaj t'antic, yéetel u dzo'ocbesic yéetel jaaj óolal bey xan 
yéetel chuca'an óolal tuláacal u nu'ucbe'en t'aano'ob, u dzaat'aano'ob yéetel u 
ya'almaj t'aano'ob, bey xan bíin u beet jach je'el bix dzíibta'anil tu ju'unil le 
a'almaj t'aano'. 
32Cu dzo'ocole', tu túuchi'itaj ti' tuláacal u cajnáalilo'ob Jerusalén yéetel 
Beenjamín much'ucbalo'obo', ca u ya'alo'ob je'el u dzo'ocbesico'obe'. U caajil 
Jerusalene', tu dzo'ocbesajo'ob u nup t'aan Ku, u Ku u máanja'an ch'i'ibalo'ob. 
33Josíase', tu wet'aj u beeta'al le p'ecbe'en ba'alo'ob suuc u beeta'alo'ob ti' 
tuláacal u lu'umil le j israelitaobo', ca tu beetaj u dza'abal kultajil ti' Yuumtzil 
Ku tumen tuláacal le máaco'ob yano'ob Israelo'. Ca'aliquil cuxa'an leti'e', ma' tu 
p'atajo'ob Yuumtzil u Ku u máanja'an ch'i'ibalo'obi'. 

2 Crónicas 35 

Josíase', cu kiinbesic Táadz Máanbal 

(2 R 23.21-33) 

1Josíase' tu kiinbesaj tu caajil Jerusalén le Táadz Máanbal ti' u nojbe'enil 
Yuumtzil: tu catorce kiinil u yáax winalil le ja'abo' tu quíimsaj u chan j tamanil 
le kiinbesajo'. 
2Tu beetaj u bin le aj kiino'ob tu cúuchil u meyajo'obo', ca tu ya'alaj ti'ob ca 
yanac u yóolo'ob u ti'al u meyajo'ob tu kulnaj Yuumtzil. 
3Cu dzo'ocole' le j levitaob u aj ca'anbesajo'ob tuláacal Israel jun páaycunano'ob 
u ti'al le Yuumtzilo', tu ya'alaj ti'ob: Dza'ex le quili'ich ba'asche' tu kulnaj 
Yuumtzil le j beeta'ab tumen Salomón u paal David u ajawil Israelo'. Ma' bíin 
a ca'a bise'ex ta queléembale'exi'. Bejela'e', jach dzáaba'ex a meyajte'ex 
Yuumtzil a Kuex yéetel Israel u caajal Yuumtzil. 
4Much'aba'ex ta jujun láaktzilile'ex ca a t'oxe'ex u kiinilo'ob a meyaje'ex, je'el 
bix tu p'ataj dzíibta'anil David u ajawil Israel yéetel Salomón u paal. 
5P'áatac ich quili'ich naj jun múuch' j levitaob ti' u jujun múuch' u 
yotochnáalo'ob, tu kaaba' u jujun múuch'ilo'ob u yotochnáalo'ob Israel u 
láaktzilo'ob. 
6Quíimse'ex u chan j tamanil le Táadz Máanbalo', utzquint a wanile'ex yéetel 
nu'ucbese'ex ba'axo'ob kabéet u ti'al ca dzo'ocbesa'ac tumen a láaktzile'ex ba'ax 
u ya'almaj Yuumtzil ti' Moisés ca beeta'ac. 
7Cu dzo'ocole' Josíase', tu jóokesaj ba'alche'ob ichil u yaalako'obe', ca tu dzaj ti' 
le caaj much'ucbal u ti'al u kiinbesico'ob le Táadz Máanbalo': Tu dzáa treinta 
mil mejen j tamano'ob yéetel mejen j yuuco'ob, bey xan tres mil mejen 
wacaxo'ob. 
8U nuuquilo'ob u jalach naj ajawe', tu dzajo'ob xan siibalo'ob tu juunal u 
yóolo'ob ti' le caajo', ti' le aj kiino'obo' yéetel ti' le j levitaobo'. Hilcías, Zacarías 
yéetel Jehiel, u nuuquilo'ob u kulnaj Kue', tu kubajo'ob ti' le aj kiino'ob dos mil 
seicientos ba'alche'ob u ti'al u kiinbesa'al le Táadz Máanbalo', yéetel trecientos 
mejen wacaxo'ob; 

9Conanías yéetel u yéet aj meyajo'ob Semanías yéetel Natanael, je'el bixo'ob 
Hasabías, Jehiel yéetel Josabad u nuuquilo'ob le j levitaobo', tu kubajo'ob cinco 
mil ba'alche'ob u ti'al u kiinbesa'al le Táadz Máanbalo', bey xan quinientos 
mejen wacaxo'ob. 
10Bey tumen dzo'oc u láaj chúucpajal u nu'uculo'ob le kiinbesajo', le aj 
kiino'obo' j bino'ob tu cúuchil u meyajo'ob, le j levitaob xano' tu t'oxajo'ob u 
kiinil u meyajo'ob je'el bix u ya'almajil le ajawo'. 
11Ca j quíimsa'abo'ob túun u ba'alche'ilo'ob le Táadz Máanbalo', tumen 
ca'aliquil le j levitaob táan u quíimsico'ob le ba'alche'obo', le aj kiino'ob táan u 
widzico'ob le multuunil kultaj yéetel le ki'ik cu dza'abal ti'ob tumen le j 
levitaobo'. 
12Cu dzo'ocole' tu jóokesajo'ob le tzaatz unaj u tóoca'al je'el buca'aj u múuch'ul 
u láaktzililo'ob le caajo', u ti'al j kubbil ti' Yuumtzil, je'el bix a'ala'anil tu ju'unil 
u dzíib Moiseso'; cu dzo'ocole' bey xan tu beetajo'ob yéetel le mejen 
wacaxo'obo'. 
13Cu dzo'ocole' j ka'abta'ab le ba'alche'ob u ti'al u kiinbesajil le Táadz Máanbal 
je'el bix a'ala'anilo'; u chuucáan le quili'ich ti'ibil óolalo'obo', j cha'aco'ob ti' 
cuumo'ob, ti' nucuch cuumo'ob yéetel ti' jáaycab cuumo'obe', ca j t'o'ox séeba'an 
ichil u cajnáalilo'ob le caajo'. 
14Cu dzo'ocole' le j levitaobo', tu nu'ucbesajo'ob le ba'axo'ob unaj u beetico'obo', 
bey xan le ba'axo'ob unaj u beeta'al tumen le aj kiino'obo', tumen le aj kiino'ob 
u ch'i'ibalo'ob Aarono', meyajnajo'ob tac tu yáakabil táan u kubico'ob tóocbil 
ba'alche'ob yéetel tzaatz. Le t o'olal le j levitaobo', unaj u beetico'ob u meyajo'ob 
pa'ate' yéetel u meyaj le aj kiino'ob u ch'i'ibalo'ob Aarono'. 
15Ba'ale' le aj kaayo'ob u ch'i'ibalo'ob Asafo', ti' yano'ob xan tu cúuchil u 
meyajo'ob je'el bix u ya'almjilo'ob David, Asaf, Hemán yéetel Jedutún le aj náay 
meyajtic le ajawo'. Le aj canan jool najo'obo', ti' xan yano'ob ca'ach tu 
cúuchilo'obe'; mix jun túul yanchaj u p'atic u cúuchili', tumen u yéet j 

levitailo'obe', tu nu'ucbesajo'ob le quíimsbil ba'alche'ob unaj u nu'ucbesico'ob 
leti'obo'. 
16Bey úuchic u nu'ucbesa'al tuláacal u meeyjulilo'ob Yuumtzil ti' le kiin u ti'al 
u kiinbesa'al le Táadz Máanbal yéetel le tóocbil ba'alche'ob j ku'ublajo'ob tu 
yóokol u multuunil u kulta'al Yuumtzil je'el bix tu ya'alajil Josías ca beeta'aco'. 
17Le j israelitaob u múuch'majuba'ob ti' le kiino' tu kiinbesajo'ob le Táadz 
Máanbal yéetel le siete kiino'ob u jaanta'al waaj beeta'an yéetel túumben sacan. 
18mix jun téen kiinbesa'ac ca'ach jun p'éel Táadz Máanbal beyo', líikbal tu 
kiinilo'ob aj bóobat Samuel; Mix jun túul ti' u ajawilo'ob Israel u kiinbesmaj le 
Táadz Máanbal je'el bix tu kiinbesajilac Josías yéetel le aj kiino'ob, le j levitaob, 
u cajnáalilo'ob Israel u cajnáalilo'ob Judá yano'ob te j cúuchilo' yéetel tuláacal 
u cajnáalilo'ob Jerusalén. 
19Ti' u diesiocho ja'abil u ajawil Josías ca kiinbesa'ab le Táadz Máanbalo'. 

Bix úuchic u quíimil Josías 
(2 R 23.28-30) 

20Cu máan kiin dzo'oquili' u yutzquinta'al le kulnaj tumen Josíaso', Necao u 
ajawil Egiptoe', tu ch'a'aj u tojil u áalcab ja'il Éufrates u ti'al u bin j ba'atelt 
Carquemis. Jóok u nactáantbil tumen Josías, 
21ba'ale' Necaoe', tu túuxtaj aj bisaj t'aano'ob a'alic ti': P'at a 
chi'ichnancuntiquen u ajawil Judá. Ma' teech quin taal in ba'ateltech bejela'e', 
táan in bin ba'atelt yaanal múuch' caajo'ob cu ba'atelo'ob tin wéetel. Kue', tu 
ya'alaj ti' teen ca in séebcunt; wa a káat ca xi'ic teech utzile', p'at a pechicabáa 
ti' Ku tu yo'olal ma' u xu'ulsiquech. 
22Ba'ale' Josíase', ma' j suunaj tu paachi', tu chokajubáa j ba'atel yéetel, ma' tu 
yóoltaj u táan óolt ba'ax tu ya'alaj Necaoi', tumen bey u káat Ku ca úuchuco'. 
Bey túuno' j ooc ba'atel tu táax kóom lu'umil Meguido, 
23le máaxo'ob cu ba'atelo'ob yéetel u x p'úunche'obo', tu ch'iinajo'ob ajaw 
Josías: Le ajaw túuno' tu ya'alaj ti' u nuuquil u aj ba'atelo'ob: ¡Jóokesene'ex 
waye', tumen jach yaj loobilta'anilen! 

24Jóokesa'ab tumen u nuuquil u aj ba'atelo'ob ti' u bolanil u ba'atelo' ca 
máansa'ab ti' u láak u bolane', ca j bisa'ab Jerusalén tu'ux quíimi. Ca j mu'uc 
ichil u mucnalo'ob u j máanja'an ch'i'ibalo'ob. Tuláacal u cajnáalilo'ob Judá 
yéetel Jerusalén okolnaj úuchic u quíimil Josías. 
25Jeremíase', tu dzíibtaj jun p'éel jadzutz kaayil quíimil tu Tzicbe'enil. Tac tu 
kiinil bejela'a' cu ka'ajsa'al Josías yéetel u kaayilo'ob quíimil tumen aj kaayo'ob 
yéetel x kaayo'obe'. Le kaayo'oba', dzo'oc u suuctal u ka'ayalo'ob Israel, cu 
dzo'ocole' dzíibta'ano'ob ti' u ju'unilo'ob le kaayo'obo'. 
26U dzooc u tzicbalil Josías, yéetel le ocsaj óolal meyajo'ob tu beetaj je'el bix 
dzíibta'anilo'ob tu ya'almaj t'aan Yuumtzil, 
27p'a'ate' yéetel ba'axo'ob tu beetaj tu yáax chuun tac tu dzoocbale', 
dzíibta'ano'ob tu dzíibil ju'unilo'ob u ajawilo'ob Israel yéetel Judá. 

2 Crónicas 36 

Cu ajawil Joacaz 
(2 R 23.31-35) 

1U cajnáalilo'ob túun le caajo' tu ch'a'aj Joacaz u paal Josíase', ca tu dzáajo'ob 
ajaw tu jalach káanche' u taata. 
2Joacaze' yaan ca'ach veintitrés ja'abo'ob ti' ca j chu'unpaj u ajawil, j méektáana 
óox p'éel winalo'ob Jerusalén. 
3U ajaw Egiptoe', tu lukesaj tu jalach káanche' tu caajil Jerusalene', ca tu beetaj 
u bo'ota'al páatan ti', tumeno'ob, tres mil trescientos kilos plata, yéetel treinta 
yéetel óox p'éel kilos oro. 
4Cu dzo'ocole' u ajawil Egiptoe', tu dzaj Eliaquim u yíidzin Joacaz u ti'al u 
ajawil Judá yéetel Jerusalene', ca tu kexaj u kaaba'e, ca tu dzaj Joacim u 
kaaba'inte, tu ch'a'aj Joacaze', ca ti' bisaj Egipto. 

Cu ajawil Joacim 
(2 R 23.36-24.7) 

5Joacime', yaan ca'ach veinticinco ja'abo'ob ti', ajawnaj once ja'abo'ob 
Jerusalén. Ba'ale' tu beetaj ba'axo'ob kaas tu táan Yuumtzil u Ku. 

6Nabucodonosor u ajawil Babiloniae', j bin u chuque', le ca tu machaje' tu kaxaj 
yéetel máascab suum, bronce u ca'aje', ca tu bisaj Babilonia. 
7Nabucodonosore' tu bisaj Babilonia jun jaatz u nu'uculo'ob u kulnaj 
Yuumtzile', ca tu dzaj tu kulnajil Babilonia. 
8U yalab u tzicbalil u kuuxtal Joacim yéetel le p'ecbe'en ba'axo'ob tu beetaje', 
bey xan tuláacal ba'axo'ob j úuche', dzíibta'ano'ob tu dzíibil ju'unil u ajawilo'ob 
Israel yéetel Judá. Ca ajawnaj Joaquín u paal tu jalach káanche'. 

Cu bisa'al Joaquín Babilonia 
(2 R 24.8-17) 

9Joaquine', yaan dieciocho ja'abo'ob ti' ca j chu'unpaj u ajawil, j méektáana ca'a 
p'éel winal yéetel diez kiino'ob tu caajil Jerusalén. Ba'ale' tu beetaj ba'alo'ob 
kaastac tu táan Yuumtzil. 
10Ti' u kiinilo'ob u ja'aja'alil le ja'abo', ajaw Nabucodonosore', tu ya'alaj ca 
bisa'ac Babilonia, pa'ate' yéetel le ba'alo'ob asab co'oj u tojolo'ob yaan tu kulnaj 
Yuumtzilo', cu dzo'ocole', tu dzaj Sedequías u láaktzil Joaquín u ti'al u beet u 
ajawil Judá yéetel Jerusalén. 

Cu ajawil Sedequías 
(2 R 24.18-20; Jer 52.1-3) 

11Sedequíaze', yaan veinte yéetel jun ja'ab ti' ca j chu'unpaj u ajawil, méektáana 
once ja'abo'ob Jerusalén. 
12Ba'ale' kaas úuchic u cuxtal tu táan Ku. Ma' j caabalchaj u yóol tu táan aj 
bóobat Jeremías, le máax j bis u t'aan Yuumtzil ti'ob. 
13Cu dzo'ocole', j líik u yóol u beetic loob ti' Nabudonosor, quex tumen tu jalach 
t'antaj tu kaaba' Junab Ku bíin ajawnac yáanal u nu'ucbesaj, tu sen pechajubáa 
u ti'al ma' u sutkajal u yóol ti' Yuumtzil u Ku Israel. 
14Cu dzo'ocol xane', tuláacal u nuuquilo'ob Judá, u aj kiinilo'ob yéetel le caajo', 
tu sen p'atajo'ob u yocsaj óolalo'ob, tu beetajo'ob le j p'ecbe'en ba'alo'ob cu 
beetico'ob le j ma' ocsaj óol caajo'obo', tumen tu manba'alcunto'ob u kulnaj 
Yuumtzil u yéeymaj u ti'al u quili'ich naj tu caajil Jerusalene'. 

15Yuumtzil, u Ku u máanja'an ch'i'ibalo'obe', mantadz tu túuxtaj u aj bisaj 
t'aano'ob ka'ajsic u yiiko'ob, tumen leti'e' cu ch'a'ic óotzilil ti' u caajal yéetel u 
cúuchil u cajtal. 
16Ba'ale' leti'obe' tu che'ejtajo'ob u aj bisaj t'aano'ob Ku, tu culpachquintajo'ob 
ba'ax a'ala'ab ti'ob, tu p'a'astajo'ob u aj bóobato'ob tac ca tu beetajo'ob u p'u'ujul 
Yuumtzil ti' u caajal tu yo'olal lelo' j p'áato'ob mina'an utztal ti'ob. 

Cu maaba'alcunta'al u kulnaj Yuumtzil yéetel cu súutul x tocoy lu'umil Judá 
(2 R 25.8-21, Jer. 8-10; 52.12-30) 

17Yuumtzil túune', tu beetaj u bin ba'ateltbil tumen u ajawil le Caldeob, tu 
quíimsaj yéetel máascab tuláacal u j xi'ipalalilo'ob ichil u najilo'ob le kulnajo', 
ma' tu ch'a'aj óotzilil ti' j xi'ipalal mix ti' x ch'úupalalo'obi', mix ti' nuxibo'ob, 
mix ti' ma' j muuko'ob. Tuláacalo'ob j ku'ub tu kab tumen Yuumtzil. 
18Tuláacal u nu'uculo'ob u kulnaj Ku, nuuctaco'ob yéetel mejentaco'ob, bey xan 
u ayikalilo'ob u kulnaj, u ayikalilo'ob le ajaw yéetel u ayikalilo'ob u nuuquilo'ob 
u jalach naje', tuláacal j bisa'ab tumen u ajawil j caldeob tac Babilonia. 
19Cu dzo'ocole', j tóoca'ab u kulnaj Ku, je'en u tuulumil Jerusalén, j tóoca'ab u 
jalach najilo'ob yéetel j xu'ulsa'ab tuláacal le ba'axo'ob co'oj u tojolo'obo'. 
20Cu dzo'ocole' j bisa'abo'ob Babilonia le máaxo'ob tu jechajo'ob le noj 
quíimsajo', ca j palitzilta'abo'ob pa'ate' tu yéetel u paalalo'ob tac tu kiinil úuchic 
u chu'unpajal u méektáan u ajawil le j persaobo'. 
21U ti'al ca úuchpajac ba'ax tu ya'alaj Junab Ku tu chi' u aj bóobat Jeremías. 
Bey túuno' le lu'umo'obo', ka'ana'an u qui' je'elel; tumen tu je'elsajubáa tuláacal 
u kiinilo'ob xúunp'atta'an, tac máanic setenta ja'abo'ob. 

U ya'almaj t'aan Ciro 
(Esd 1.1-14) 

22U ti'al ca béeychajac u t'aan Yuumtzil tu chi' Jeremíase', tu yáax ja'abil u 
ajawil Ciro u ajawil Persiae', Yuumtzile', tu yocsaj tu pool Ciro ca u ya'al yéetel 
ca u dzíibt le a'almaj t'aana': 
23Ciro u ajawil Persiae', cu ya'alic beya': Yuumtzil u Junab Kuil ca'ano'obe', 
dzo'oc u kubic tin kab tuláacal u ajawilo'ob u yóokolcaab, dzo'oc xan u ya'alic 

ti' teen ca in beet u kulnaj tu caajil Jerusalén, le yaan tu lu'umil Judao'. Bey 
túuno', je'el máax sijnal tu caajal Yuumtzile', áanta'ac tumen Yuumtzil u Ku, 
xi'ic te'elo'. 

Esdras 

Esdras 1 

U ya'almaj t'aan Ciro 
(2 Cr 36.22-23) 

1Ti' u yáax ja'abil u ajawil Ciro, u ajawil u lu'umil Persiae', u ti'al u dzo'ocpajal 
ba'ax u ya'almaj Yuumtzil tze'ecta'an tumen Jeremíase', Yuumtzile' tu dzaj tu 
tuucul Ciro ca u beet u ki'itbesa'al jun p'éel túuchi' t'aan tu ajawil, a'albil wa 
dzi'ibtbil, le a'almaj t'aana': 
2Ciro u j méektáanil Persiae', cu ya'alic: Yuumtzil, u Ku le ca'ano' tu kubaj tin 
kab tuláacal u ajawilo'ob le lu'uma', dzo'oc xan u ya'alic ti' tene' ca in beet jun 
p'éel kulnaj tu caajil Jerusalén, tu lu'umil Judá. 
3Bey túuno' je'el máaxac ti' te'ex wa tu caajal Yuumtzil sijnale', áanta'ac tumen 
Ku, xi'ic Jerusalén le yaan tu lu'umil Judae' u ti'al ca u beet u kulnaj Yuumtzil, 
u Junab Ku Israel, le Ku cajacbal Jerusaleno'. 
4Bey xan le máaxo'ob ma' j quíimsa'abo'obo' wa u káato'ob jóokol ti' le 
lu'umo'ob tu'ux caja'ano'obo', ca áanta'ac tumen u yéet caajalo'ob yéetel plata, 
oro, yéetel ba'axo'ob yaan ti'ob, yéetel wacax, bey xan yéetel siibalo'ob u ti'al 
u kulnaj Ku tu caajil Jerusalén. 

Le israelitaobo' cu suuto'ob Jerusalén 

5U nojchilo'ob u láaktzililo'ob Judá yéetel Benjamín, u aj kiino'ob yéetel le j 
levitaobo', tuláacal xan máaxo'ob péecsa'ab u pucsi'ikalo'ob tumen Kue', tu 
líikbesajuba'ob j bin Jerusalén u ti'al u ca'a líikeso'ob u kulnaj Yuumtzil. 
6Áanta'abo'ob tumen tuláacal u yéet caajalo'ob, yéetel plata, oro, yéetel 
nu'uculo'ob, wacax yéetel ba'alo'ob co'ojtac, bey xan tuláacal jejeláas ti'ibil 
óolalo'ob. 
7Ajaw Ciro túune' tu kubaj u nu'uculo'ob kulnaj Yuumtzil, jóokesa'ab ca'ach 
Jerusalén tumen Nabucodonosor u bismaj tu kulnaj beetbil kuob. 
8Ciroe' tu kubaj tu kab Mitrídates aj canan taakin u ti'al ca su'utuc, leti'e' cu 
dzo'ocol u xoquique' tu kubaj ti' Sesbasar, u méektáan Judá. 

9Je'el u xooquil jay p'éel le ba'alo'obo': treinta nucuch laco'ob oro u ca'ajo'ob, 
mil nucuch laco'ob plata u ca'ajo'ob, veintinueve xotobo'ob, 
10treinta laco'ob oro u ca'ajo'ob, cuatrocientos diez laco'ob plata ma' co'oj u 
tojoli', yéetel mil u chuca'an ba'alo'ob. 
11Tuláacal le ba'alo'ob oro yéetel plata u ca'ajo'obo' cinco mil cuatrocientos. 
Tuláacal lela' tu bisaj Sesbasar suunajic Jerusalén yéetel le máaxo'ob 
bisa'abo'ob ca'ach Babiloniao'. 

Esdras 2 

Le máaxo'ob suunajo'ob Judá 
(Neh 7.5-73) 

1-2Lela' u xooquil le j israelitaob síijo'ob Judá, j náachcunsa'abo'ob tu caajalo'ob 
le ca j bisa'abo'ob tu lu'umil Babilonia tumen ajaw Nabucodonosore', cu 
dzo'ocole' suunajo'ob Jerusalén yéetel tu lu'umilo'ob Judá, jujun túule' j bin tu 
caajal. Nactánta'ano'ob tumeno'ob Zorobabel, Josué, Nehemías, Seraías, 
Reelaías, Mardoqueo, Bilsán, Mispar, Bigvai, Rehum yéetel Baana: 
3U ch'i'ibal Parose', dos mil ciento setenta yéetel ca'a p'éel; 
4ti' u paalal Sefatíase' trescientos setenta yéetel ca'a p'éel; 
5ti' u paalal Arae', setecientos setenta yéetel cinco; 
6ti' u paalal Pahat-moabe', a'albil tu beele', Josué yéetel Joab, dos mil 
ochocientos doce; 
7ti' u paalal Elame', mil doscientos cincuenta yéetel cuatro; 
8ti' u paalal Zatue', novecientos cuarenta yéetel cinco; 
9ti' u paalal Zacaie', setecientos sesenta; 
10ti' u paalal Binuye', seiscientos cuarenta yéetel ca'a p'éel; 
11ti' u paalal Bebaie', seiscientos veintitrés; 
12ti' u paalal Azgade', mil doscientos veintidós; 
13ti' u paalal Adonicame', seiscientos sesenta yéetel seis; 

14ti' u paalal Bigvaie', dos mil cincuenta yéetel seis; 
15ti' u paalal Adine', cuatrocientos cincuenta yéetel cuatro; 
16ti' u paalal Atere', u káat ya'ale' Ezequías, noventa yéetel ocho; 
17ti' u paalal Bezaie', trescientos veintitrés; 
18ti' u láaktzililo'ob Jorae', ciento doce; 
19ti' u paalal Hasume', doscientos veintitrés; 
20ti' u paalal Gibare', noventa yéetel cinco; 
21ti' u paalal Belene', ciento veintitrés. 
22U cajnáalilo'ob Netofae, cincuenta yéetel seis; 
23ti' u paalal Anatote', ciento veintiocho. 
24U ch'i'ibal Bet-azmavete', cuarenta yéetel ca'a p'éel; 
25ti' u paalal Quiriat-jearime', Cafira yéetel Beerot, setecientos cuarenta yéetel 
tres; 
26ti' u paalal j Ramailo'ob yéetel Gebao, seiscientos veintiuno. 
27U cajnáalilo'ob Micmase', ciento veintidós; 
28ti' u cajnáalilo'ob Betel yéetel Haio', doscientos veintitrés. 
29U ch'i'ibal Neboe' cincuenta yéetel ca'a p'éel; 
30ti' u cajnáalilo'ob Magbise', ciento cincuenta yéetel seis; 
31ti' u paalal le u láak Elamo', mil doscientos cincuenta yéetel cuatro; 
32ti' u paalal Harime', trescientos veinte; 
33ti' u paalal Lod, Hadid yéetel Onoe', setecientos veinticinco; 
34ti' u paalal Jericoe', trescientos cuarenta yéetel cinco; 
35ti' u paalal Senaa, tres mil seiscientos treinta. 
36Ti' aj kiino'ob u ch'i'ibalo'ob Jedaías, u láaktzililo'ob Josuee', novecientos 
setenta yéetel tres; 

37ti' u ch'i'ibalo'ob Imere', mil cincuenta yéetel ca'a p'éel; 
38ti' u paalal Pasure', mil doscientos cuarenta yéetel siete; 
39ti' Harime', mil diecisiete. 
40Ti' u ch'i'ibal le j levitaobo': ti' Josué yéetel ti' Cadmiel, lajquet u ch'i'ibal 
Hodavíase', setenta yéetel cuatro. 
41Le aj kaayo'ob: ti' u ch'i'ibal Asafae', ciento veintiocho. 
42U paalal le j canan jool najo'obo': ti' u ch'i'ibal ca'ach Salum, u paalal 
Ateritaob, u paalal Talmón, u paalal Acubitaob, u paalal Hatitaob yéetel u 
paalal Sobai. Tuláacale' ciento treinta yéetel nueve. 
43U palitzilo'ob kulnaj u ch'i'ibalo'ob ca'ach Ziha, u paalal Hasufaob, u paalal 
Tabaot, 
44u paalal Queros, u paalal Siaha, u paalal Padón, 
45u paalal Lebana, u paalal Hagabao', u paalal Acub, 
46u paalal Hagab, u paalal Salmai, u paalal Hanán, 
47u paalal Gidel, u paalal Gahar, u paalal Reaía, 
48u paalal Rezín, u paalal Necoda, u paalal Gazam, 
49u paalal Uza, u paalal Paseah, u paalal Besi, 
50u paalal Asena, u paalal Meunim, u paalal Nefusim, 
51u paalal Bacbuc, u paalal Hacufa, u paalal Harhur, 
52u paalal Bazlut, u paalal Mehida, u paalal Harsa, 
53u paalal Barcos, u paalal Sísara u paalal Tema, 
54u paalal Nezía, yéetel u paalal Hatifa. 
55U ch'i'ibal u j palitzilo'ob Salomone', u ch'i'ibal ca'ach Sotai, u paalal Soferet, 
u paalal Peruda, 
56u paalal Jaala, u paalal Darcón, u paalal Gidel, 

57u paalal Sefatías, u paalal Hatil, u paalal Poqueret-hazebaim yéetel u paalal 
Amón. 
58Tuláacal u aj meeyjulo'ob kulnaj, yéetel ti' u ch'i'ibal u j palitzilo'ob Salomone' 
trecientos noventa yéetel ca'a túul ca'achi'. 
59Le j taalo'ob tac Tel-mela, Tel-harsa, Querub, Adón yéetel Imero', ma' 
páatchaj u jajcuntico'ob wa ti' u ch'i'ibal israelitaob u taalo'ob, wa xan chéen 
láaktzilo'obe', leti'oba': 
60u ch'i'ibal Delaía, Tobías, yéetel Necoda, yaan ca'ach seiscientos cincuenta 
yéetel ca'a túul. 
61U láaktzilo'ob aj kiino'ob: ti' u ch'i'ibal Habaía, ti' Cos, yéetel ti' Barzilai, leti'e' 
dzo'oc u beel yéetel jun túul u ch'upul pal Barzilai, le j Galaadile', ca tu ch'a'aj 
u kaaba'ob. 
62Lelo'oba' tu caxtajo'ob u kaaba'ob tu dzíibil ju'unil láaktzililo'ob, ba'ale' tu 
yo'olal ma' tu nactáanto'obe', jo'okesa'abo'ob ti' u meeyjul le aj kiinilo'. 
63Cu dzo'ocole' le aj méektáantajo' tu ya'alaj ti'obe' ma' u jaantico'ob le janal 
jun páaycunta'ano', tac u beeta'al u káat chi'il tumen jun túul aj kiin yéetel 
Urim yéetel Tumim. 
64U xooquil tuláacal le suunajo'obo', cuarenta yéetel dos mil trescientos sesenta 
máaco'ob, 
65ma' j xo'oc u j palitzilo'ob mix u x palitzilo'ob, leti'ob ca'ache' siete mil 
trescientos treinta yéetel siete máaco'ob, yaan xan doscientos aj kaayo'ob yéetel 
x kaayo'ob. 
66Yaan xan setecientos treinta yéetel seis tzíimino'ob, doscientos cuarenta 
yéetel cinco mulaob, 
67cuatrocientos treinta yéetel cinco camello'ob yéetel seis mil setecientos veinte 
burro'ob. 

68Dze'edzec ti' u nojchilo'ob u láaktzililo'obe', le ca j kucho'ob tu kulnaj 
Yuumtzil Jerusalene', tu kubajo'ob u siibalo'ob u ti'al ca utzquinta'ac u kulnaj 
Junab Ku tu cúuchil. 
69Je'el bix u páajtalo'obe' tu dzajo'ob u ti'al le meyajo' cuatrocientos ochenta 
yéetel ocho kilos oro, dos mil setecientos cincuenta kilos plata yéetel cien u 
búuc aj kiino'ob. 
70Le aj kiino'ob, le j levitaob yéetel dze'edzec u cajnáalilo'ob le caajo' j p'áato'ob 
cajtal Jerusalén, le aj kaayo'ob, le j canan jool najo'ob, yéetel u aj meyajo'ob 
kulnaj, je'el bix u chuca'an le j israelitaobo', j bino'ob tu caajalo'ob. 

Esdras 3 

Cu ca'a nu'ucta'al le kultajo' 

1Le ca j máan siete winalo'ob dzo'oc ca'ach u jéedzelo'ob tu caajalo'ob le j 
israelitaobo', tuláacal u cajtalilo'obe' tu much'ajuba'ob Jerusalén. 
2Josué u paal Josadac yéetel u yéet aj kiino'obe', bey xan Zorobabel, u paal 
Salatiel, pa'ate' yéetel u láaktzilo'obe', tu dzajuba'ob u yutzquinto'ob u 
multuunil u kulta'al u Ku Israel, u ti'al u kubico'ob yóokole' le quíimsbil 
ba'alche'ob cu ya'alic u a'almaj t'aan Moisés, u aj meeyjul Ku. 
3Tu yutzquintajo'ob ma'alob tumen sajaco'ob ti' u cajnáalilo'ob le lu'umo', 
sáamsamal ja'atzcab kiin yéetel ocnac kiine', cu kubico'ob yóokole' quíimsbil 
ba'alche'ob tu tzicbe'enil Yuumtzil. 
4Tu kiinbesajo'ob xan u kiinil máacano'ob, je'el bix dzíibta'anil ti' le a'almaj 
t'aano', sáamsamal tan u kubico'ob le láaj tóocbil ba'alche'obo', le buca'aj 
suuquil u dzáico'ob sáamsamalo', 
5pa'ate' yéetel le sáamsamal láaj tóocbil ba'alche'ob bey xan u kiinilo'ob 
túumben uj, le xan u ti'al u quili'ich kiinbesajil Yuumtzilo', bey xan le cu kubic 
wa máax tu juunal yóol ti' Yuumtzilo'. 

6Tu yáax kiinil ti' le u siete winalo' tu cáajsajo'ob u kubico'ob laj tóocbil 
ba'alche'ob ti' Yuumtzil, quex tumen ma' cajsa'ac u yutzquinta'al u kulnaj 
Yuumtzili'. 
7Cu dzo'ocole' tu dzajo'ob taakin ti' le j pakbalo'ob yéetel ti' le j póol che'obo', 
ti' u cajnáalilo'ob Tiro yéetel Sidone' tu dzajo'ob janal, ukul bey xan aceite, u 
ti'al beyo' ca u biso'ob kuulche'ob tu yóokol ka'anab líikbal Líbano tac Jope, 
je'el bix tu ya'alaj u dzáic ca'ach Ciro u ajawil Persia. 

Cu chúunul u ca'a líiksa'al u kulnajil Jerusalén 

8Zorobabel u paal Salatiel, yéetel Josué, u paal Josadac pa'ate' u yéet aj kiino'ob 
yéetel le j levitaobo', bey xan tuláacal le j suunajo'ob Jerusalene', tu chunajo'ob 
u yutzquinto'ob u kulnaj Ku tu ca'a p'éel winalil tu ca'a p'éel ja'abil kuchco'ob 
Jerusalén, tu p'atajo'ob tu kab le j levitaob yaan maanal veinte ja'abo'ob ti'obo' 
u nu'uctico'ob le meyajo'. 
9Josué, u paalal yéetel u sucu'uno'obe' tu much'quintuba'ob yéetel Gadmiel 
yéetel u paalal, máaxo'ob ca'ach cu taalo'ob ti' u ch'i'ibal Judá, yéetel xan u 
ch'i'ibalo'ob u paalal yéetel u sucu'uno'ob Henadad levitaob, u ti'al u 
ca'anbesico'ob le cu meyajo'ob tu kulnaj Junab Ku. 
10Le táan u beeta'al u chuunpakil u kulnaj Yuumtzil tumen le j meyajo'obo', le 
aj kiino'obo' j wa'alajo'ob yéetel u trompetaobe', u búuquintmajo'ob u jun 
páaycuntbil nooko'ob. Le j levitaobo' ti' u ch'i'ibalo'ob Asafo' táan u bisico'ob 
bojolpaxo'ob u ti'al u qui'iqui' t'anto'ob Yuumtzil, je'el bix a'ala'anil tumen 
David u ajawil Israel. 
11jun jaatze', cu kayico'ob qui'iqui' t'aano'ob, u láak jun jaatze' cu núuquico'ob 
beya': Dza'ex nib óolal ti' Yuumtzil tumen leti'e' utz, tumen u yaabilaj ti' Israele' 
mina'an u xuul. Tuláacal le caajo' cu yawato'ob ca'ach yéetel qui'imac óolal, 
táan xan u qui'iqui' t'antico'ob Yuumtzil, tumen dzo'oc u cáajsa'al u ca'a líiksa'al 
u kulnaj Yuumtzil. 
12Ya'ab aj kiino'ob, levitaob, yéetel u nuuquilo'ob le láaktzililo'ob nuxibtaco'ob 
máaxo'ob tu yilajo'ob le yáax kulnajo', táan ca'ach u ka'am okolo'ob, iquil u 

yilico'ob u cáajsa'al u beeta'al le túumben kulnajo'. Pa'ate' yéetelo'obe' u 
láako'obe' táan u yawato'ob yéetel qui'imac óolal. 
13Mix máac cu páajtal u kaj óoltic ichil u yaawtil qui'imac óolal ti' u yokol le 
máaco'obo', tumen jach ya'ab u yawato'obe' tac náachil cu yu'uba'al u juumbal. 

Esdras 4 

Le aj p'eeco'obo' tu beetajo'ob u wa'atal le meyajo' 

1U aj p'eeco'ob Judá yéetel Benjamine', tu yojéeltajo'ob táan u líik utzquinta'al 
u kulnaj Yuumtzil u Ku Israel, 
2j bino'ob u yilo'ob Zorobabel, Josué yéetel u nuuquilo'ob le láaktzililo'ob, ca 
tu ya'alajo'ob ti'ob: Cha'ex c áantique'ex ti' le pakbalila', tumen to'one' c káatic 
ántaj ti' a Junab Kuex je'elbix te'exe', t kubaj xan quíimsbil ba'alche' líikbal u 
kiinilo'ob Esar-hadón, u ajawil Asiria, le máax tu taasajo'on tac waye'. 
3Ba'ale' Zorobabel, Josué yéetel u láak u nuuquilo'ob u láaktzililo'ob le j 
israelitaobo' tu núucajo'ob: Ma' tu páajtal c utzquintic pa'ate' ta wéetele'ex u 
kulnaj c Ku. Yaan c utzquintic chéen t juunal u ti'al Yuumtzil, u Ku Israel, 
tumen bey tu ya'almaj t'antil Ciro, u ajawil Persia. 
4U cajnáalilo'ob le lu'umo' tu pechajuba'ob u beeto'ob u lúubul u yóol u 
cajnáalilo'ob Judá, ma' tu cha'ajo'ob u meyajo'obi'. 
5U láak ba'ale' tu dzajo'ob taakin ti' dze'edzec u nuuquilo'ob u aj meyajo'ob le 
ajawo', u ti'al ma' béeytal le ba'ax cu beetico'obo', tuláacal u kiinilo'ob Ciro u 
ajawil Persia, tac tu ajawil Darío, u ajawil Persia. 
6U cáajbalil u ajawil Asueroe', tu beetajo'ob jun p'éel tac poolal tu yóokol u 
cajnáalilo'ob Judá yéetel Jerusalén. 
7Tu kiinilo'ob Artajerjes, u ajawil Persiae', Bislam, Mitrídates, Tabeel yéetel u 
yéet meyajo'obe', dzíibnajo'ob ti' Artajerjes. Le ju'uno' dzíibta'an ca'ach ich 
arameo, yéetel u sut t'aanil. 
8Rehum aj méektáan, yéetel Simsai, aj dzíibe' tu dzíibtajo'ob jun p'éel ju'un ti' 
ajaw Artajerjes tu'ux cu tacquico'ob u pool u cajnáalilo'ob Jerusalén. 

9-11Lela' leti' le dzíibil ju'un tu túuxtajo'ob Rehum aj méektáan, Simsai aj 
dzíib yéetel u yéet u'uyaj tacpoolo'obe', u náacomob yéetel u jalachilo'ob 
Persia, Erec, Babilonia yéetel Susa, wa Elam, yéetel u yalab le nucuch 
caajo'ob bisa'abo'ob táanxel lu'umil tumen le noj aj ojel Asnapar ca tu beetaj 
u cajtalo'ob Samaria yéetel u yalab u múuch' caajilo'ob u chikinil u áalcab 
ja'il Éufrates: C dzíib ti' ajaw Artajerjes, to'on a aj meyajo'ob cajacbalo'on tu 
múuch' caajilo'ob tu chikin u yáalcab ja'il Eufratese': 
12Táan c dzáic u yojéelt a tzicbe'enile', le judiób tu túuxtaj a tzicbe'enilo', 
dzo'oc u kuchulo'ob Jerusalén táan u líik utzquintico'ob le nojoch j ma' 
u'uyaj t'aan caajo' yéetel seten kasa'ano'. Dzo'oc u cáajal u beetico'ob u 
tuulumil yéetel u yutzquintico'ob u chuunpakilo'ob. 
13c dzic xan u yojéelt a tzicbe'enile', wa cu yutzquinta'al le caaj yéetel cu 
líiksa'al u tuulumile', le máaco'obo' ma' bíin u yóolto'ob u bo'oto'ob 
páatano'ob, bey túuno' u ayikalil a tzicbe'enile' yaan u bin u yóotzital. 
14Tumen to'on ti' yano'on ti' u meeyjul a tzicbe'enile', ma' tu páajtal c cha'ic 
u pa'ajal u subtal a tzicbe'enil beyo'. Le t o'olal táan c túuxtic ti' a tzicbe'enil 
le dzíibil ju'una', 
15u ti'al ca xakalta'ac ti' u dzíibil ju'unil u máanja'an ch'i'ibalo'ob a 
tzicbe'enile'. Je'el ba'axac ca ila'ac te j dzíibo' yaan u yilic a tzicbe'enil le noj 
caaja' j ma' u'uyaj t'aan, sajbe'entzil ti' ajawo'ob bey xan yéetel tuláacal le 
múuch' caajo'obo', tumen ti' le kiino'ob máanja'ano'obo' tu nu'uctajo'ob 
ba'atel, tu yo'olal lelo' xu'ulsa'abi. 
16let o'olale' táan dzáic u yojéelt a tzicbe'enil, wa le noj caaj cu yutzquinta'al, 
cu dzo'ocol u líiksa'al u tuulumile', a Tzicbe'enile' yaan u xu'ulul u beetic u 
jalachil tu yóokol le lu'um yéetel tu chikin u yáalcab ja'il Éufrates. 
17Ajaw Artajerjes túune' tu núucaj: Ti' Rehum aj méektáan, ti' Simsai aj 
dzíib, ti' a wéet j lakinnajo'ob cajacbalo'ob Samaria yéetel ti' u yalab u 
múuch' caajilo'ob u chikin u yáalcab ja'il Éufrates: quin túuxtic ti' te'ex in 
te'escunaj. 

18Tu yo'olal le dzíibil ju'un ta túuxtaje'ex ti' teno', dzo'oc in wu'uyic u xooquil 
tumen su'ut ti' jun p'éel t'aan quin na'atic, 
19tin wa'alaj ca xakalt ila'ac. Dzo'oc u yila'al jach jaaj, le caajo' ti' le ja'abo'ob 
maanalo'obo' líik u ba'atelt le ajawo'obo', ti' cu nu'ucta'al x wo'oquino'ob' 
yéetel j ma' u'uyaj t'anto'obi', 
20yanchaj xan Jerusalén ajawo'ob mu'ukano'ob, tu jalachto'ob u múuch' 
caajilo'ob tu chikin u áalcab ja'il Éufrates, cu bo'ota'al ca'ach patano'ob ti'ob. 
21Le t o'olal, a'ale'ex ti' le máaco'obo' ca ch'éenec le meyajo', tac le quéen in 
wa'ale', wa ma'e', ma' bíin utzquinta'ac le caajo'. 
22Ma' a p'atique'ex chéen beyo' tu yo'olal ma' u ya'abtal le kaas cu páajtal u 
loobiltic le ajawa'. 
23Le dzíibil ju'un tu túuxtaj ajaw Artajerjese' xo'oc tu táan Rehum, Simsai aj 
dzíib, yéetel u yéet meyajo'ob, tuláacalo'obe' tu séeblaquil j bino'ob Jerusalén, 
yéetel u muuko'obe' tu beetajo'ob u p'atico'ob le judíob le meyajo'. 
24Bey jáawic u líik utzquinta'al u kulnaj Junab Ku Jerusalén, tac tu ca'a p'éel 
ja'abil u ajawil Darió tu lu'umil Persia. 

Esdras 5 

U lik utzquinajil le kulnajo' 

1Aj bóobato'ob Hageo yéetel Zacarías u paal Ido, tu dzajo'ob u yojéelto'ob ti' u 
sijnalilo'ob Judá yéetel Jerusalén le péectzilo'ob dzab ti'ob tumen Yuumtzil u 
Ku Israel. 
2Zorobabel túun u paal Salatiel, yéetel Josué, u paal Josadaque', tu ca'a 
dzajuba'ob meyaj ti' u líik utzquinajil u kulnaj Junab Ku yaan Jerusalén, táan 
u yáanta'alo'ob tumen u aj bóobato'ob Ku. 
3-4Ba'ale' Tatnai u méektáan u caajilo'ob u chikin u áalcab ja'il Éufrates yéetel 
Setar-boznai yéetel u yéet nuuquilo'obe', j bino'ob u ya'alo'ob ti'ob: ¿Máax a'al 
ti' te'ex ca a líik utzquinte'ex le kulnaja', yéetel ca a pixe'ex yéetel che'ob? ¿Bix 
u kaaba' le máaco'ob cu líik utzquintico'ob le naja'? 

5Ba'ale' Kue' cu canantic ca'ach le judiób cu nu'ucbesico'ob le meyajo', bey 
túuno' ma' páatchaj u wa'acunta'al u meeyjulo'obi', tumen yanchaj u pa'ata'al u 
túuxta'al jun p'éel t'aan ti' Darío yéetel tac quéen ka'amac u núuquil. 
6Lela' jun p'éel u x ca'a dzíibil ju'unil tu túuxtaj ti' ajaw Darío Tatnai u méektáan 
u lu'umil u chikin Éufrates, yéetel Setar-boznai yéetel u yéet aj meyajo'ob, le u 
nuuquil u méektáan u lu'umil u chikin Éufrates, 
7-8bey cu ya'alica': C dzíboltic ca yanac tooj óolal yéete utzil yanil, táan c 
dzáic a wojelte' dzo'oc xíimbaltic u lu'umil Judá, yéetel u kulnaj nojoch Ku, 
le kulnajo' táan u líik utzquinta'al yéetel nucuch póolbil tuunicho'ob. 
Bejela'e táan u pixico'ob u pakilo'ob yéetel jaajay póolbil che'ob, séeba'an u 
meyajo'ob let o'olal seba'an u bíin u dzo'ocol. 
9T káat chi'itaj ti' le judiób máaxo'ob nu'uctic le meyajo', máax a'al ti'ob ca 
u líik utzquinto'ob le kulnajo' yéetel ca u tako'ob che' tu pakilo'ob, 
10yéetel bix u kaaba'ob ca'ach le máaxo'ob nu'uctic le meyajo', u ti'al c 
dzíibtic u kaaba'ob ca c a'al ti' a tzicbe'enil. 
11Le ti'obe' tu núucajo'ob to'one', cu kultico'ob bin u Kuil ca'an u Kuil xan lu'um, 
táan xan líik utzquintico'ob bin le kulnaj, yáax beeta'ab tu túulisil tumen jun 
túul u nojoch ajaw Israel. 
12Tu ya'alajo'ob xane', u máanja'an ch'i'ibalo'obe' tu beetajo'ob u p'u'ujul u Kuil 
le ca'ano', le t o'olal j ku'ubo'ob tu kab Nabucodonosor u ajaw u lu'umil 
Babilonia caldeo ca'achi', le ti'e' tu xiixcuntaj le kulnajo' ca tu bisajo'ob 
kala'ano'ob Babilonia. 
13Cu dzo'ocol u máan ja'abo'obe', tu yáax ja'abil u ajawil Ciro Babiloniail, tu 
ya'alaj ca líik utzquinta'ac u kulnaj Junab Ku. 
14Tu ya'alajo'ob xane', ajaw Ciroe' tu jóokesaj tu kulnajil Babiloniae', le 
nu'uculo'ob oro yéetel plata tu ch'a'aj Nabucodonosor tu kulnaj Junab Ku tu 
caajil Jerusalene' ca tu bisaj Babilonia, ca bin tu kubaj ti' jun túul máac cu 
kaaba'intic Sesbasar, máax tu dzaj u ti'al ca u méektáant le lu'umo'. 

15Ciroe' tu ya'alaj ti' Sesbasar ca u mol tuláacal le nu'uculo'obo' ca u sut tu 
kulnaj Junab Ku tu caajil Jerusalén, bey xan ca u líik utzquint tu'ux yaan 
ca'ach u kulnaj Junab Ku. 
16Bey úuchic u kuchul Sesbasar ca tu dzaj u chun pakilo'ob u kulnaj Junab 
Ku tu caajil Jerusalén; bey chu'unpajic túun u lik utzquinta'al, ba'ale' ma' 
dzo'ocoqui'. 
17Ba'ale' wa utz u yilic túun a tzicbe'enile', c káatic ca caxta'ac tu úuchben 
dzíibilo'ob u ajawilo'ob Babiloniae', ca ila'ac wa jaaj ajaw Ciroe' tu ya'alaj 
ca líik utzquinta'ac u kulnaj Junab Ku tu caajil Jerusalén, bey xan ca 
dza'abac ojéelt ba'ax cu tuclic a tzicbe'enil tu yo'olal tuláacal le ba'alo'oba'. 

Esdras 6 

1Ajaw Darío túune', tu ya'alaj ca caxta'ac le ju'uno', tu'ux cu ta'aca'al u dzíibil 
ju'unilo'ob sen yaan u biilalo'ob Babiloniae'; 
2ti' le jalach naj Ec-batana yaan tu lu'umil Mediao', caxta'ab jun p'éel dzíibil 
ju'un cu ya'alique': 
3Tu yáax ja'abil u ajawil, ajaw Ciroe' tu dzáa le t'aana': Wa tu yo'olal u kulnaj 
Junab Ku yaan Jerusalene': Dza'abac u chun pakilo'ob, ca líik utzquinta'ac u 
najil, u ti'al ca ku'ubuc te'elo' quíimsbil ba'alche'ob. U naj u yantal veintisiete 
metros ca'analil yéetel veintisiete metros u cóochil; 
4bey xan óox p'éel u tzoolol póolbil tuunich, u láake' beeta'an yéetel 
túumben che'. ti' u taakin ajawe' bíin bo'ota'ac. 
5Wa tu yo'olal u nu'uculo'ob oro yéetel plata tu jo'oksaj Nabucodonosor tu 
kulnaj Junab Ku tu caajil Jerusalén ca tu taasaj Babiloniae', ca su'utuc u ti'al 
bisbil Jerusalén, u ti'al ca dza'abac tu cúuchil, tu kulnaj Junab Ku. 
6Ajaw Darío túune' tu ya'alaj ti' Tatnai, u méektáan u chikin u lu'umil u 
yáalcab ja'il Éufrates, yéetel ti' Setar-boznai yéetel u yéet nojchil le lu'umo': 
Náachcunsaba'ex tu caajil Jerusalén 

7p'ate'ex ca líik utzquinta'ac u kulnaj Junan Ku tu cúuchil tumen u méektáan 
le j judíob yéetel xan le máaxo'ob ilic le meyajo'. 
8Quin wa'alic xan bix bíin a wáantique'ex le judiób u ti'al ca u líik 
utzquinto'ob u kulnaj Junab Ku: yéetel u taakinil le patan cu dza'abal ti' 
ajaw tu lu'umil u chikin u ja'il Éufrates, ma' u máan kiin u bo'ota'al le meyaj 
cu beeta'alo', tu yo'olal ma' u jáawal u meeyajo'. 
9Sáamsamal xane' ca ku'ubuc ti' le aj kiino'ob caja'ano'ob Jerusalene', je'el 
bix bíin u ya'alo'obe', tuláacal le buca'aj kabéet ti'obe', wa túun mejen 
wacaxo'ob, wa mejen j tamano'ob u ti'al láaj tóocbil ba'alche'ob ti' u Kuil 
ca'an; wa trigo, ta'ab, vino wa aceite, 
10u ti'al u kubico'ob qui'iboc quíimsbil ba'alche'ob ti' u Kuil ca'an, yéetel xan 
ca káat óolnaco'ob tu yo'olal u cuxtal le ajawo' yéetel tu yo'olal u paalal. 
11Quin túuchi' t'antic xane', wa yaan máax ma' tu dzo'ocbesic le t'aana', ca 
luksa'ac jun p'éel u che'il u yotoch cu ka'axal ti' le che'o' cu u ja'adzale' ca 
ju'utul u yotoch. 
12¡Ku máax tu yéeyaj Jerusalén u ti'al u cajtal u kaaba'e', ca u xu'uls je'el 
máaxac ajawe', wa je'el ba'alac múuch' caajil wa ca táabac kascunt wa ca u 
wa ba'ax ti' u kulnaj Yuumtzil yaan Jerusaleno'! Ten Darío quin dzáic le 
t'aana'. Dzo'ocbesa'ac jach je'el bix dzíibta'anile'. 

Cu dzo'ocbesa'al u meeyjulo'ob le kulnajo' 

13Tatnai, u méektáan u lu'umil u chikin u yáalcab ja'il Éufrates, yéetel Setar-
boznai yéetel u yéet nuuquile', tu beetajo'ob je'el bix tu ya'alaj u dzíibil ju'unil 
ajaw Daríoe'. 
14Bey túuno' le judíob cu nu'uctico'ob le meyajo'ob páatji' u líik utzquintico'ob 
je'el bix tu ya'alaj ca'ach aj bóobato'ob Hageo yéetel Zacarías, u paal Ido. Le 
meyajo' dzo'ocbesa'ab je'el bix tu tzol t'antilac u Ku Israel, bey xan je'el bix tu 
ya'alajilac Ciro, Darío yéetel Artajerjes, u ajawo'ob Persia. 

15Le j israelitaob, le j levitaob, le aj kiino'ob yéetel tuláacal le máaxo'ob j 
bisa'abo'ob táanxel lu'umilo', cu kiinbesico'ob ca'ach yéetel qui'imac óolal u jun 
páycunajil u kulnaj Junab Ku. 
16Le j israelitaob, aj kiino'ob, j levitaob yéetel tuláacal le j bisa'abo'ob táanxel 
lu'ume', tu kiinbesajo'ob yéetel qui'imac óolal u ku'ubul u kulnaj Junab Ku. 
17Ti' le kiinaco' tu kubajo'ob quíimsbil ba'alche'ilo'obe' cien mejen wacaxo'ob, 
doscientos j tamano'ob, yéetel cuatrocientos mejen j tamano'ob bey xan doce j 
yuuco'ob, jun túul tu yo'olal jujun p'éel u múuch' cajtalilo'ob u láaktzililo'ob le 
israelitaobo', bey u ti'ibil óolalil tu yo'olal u keban tuláacal Israel. 
18Cu dzo'ocole' ca j t'oox ti' le aj kiino'obo' u kiinilo'ob u meyajo'ob, le j 
levitaobo' j dzaabo'ob tu cúuchilo'ob, u ti'al u kultajil Junab Ku Jerusalén, je'el 
bix dzíibta'an tu dzíibil ju'unil Moisese'. 
19Le máaxo'ob bisa'abo'ob ca'ach táanxel lu'ume' le j suunajo'obe' tu beetajo'ob 
u kiinbesajil táadz Máanbal tu kiinil catorce tu yáax winalil. 
20Le aj kiino'ob yéetel le j levitaobo', tu yutzquintaj yanilo'ob je'el bix u ya'alic 
u tzol t'aanil le kultajo', beyo' tuláacalo'obe' utz yanilo'ob. Ca tu kubajo'ob túun 
u quíimsbil ba'alche'ilo'ob Táadz Máanbal tu yo'olal tuláacal le j bisa'abo'ob 
ca'ach táanxel lu'umilo', tu yo'olal u yéet aj kiino'ob, bey xan tu yo'olalo'ob. 
21Tuláacal le j israelitaob bisa'abo'ob táanxel lu'umile' táacpajo'ob tu janlil le 
Táadz Máanbalo', pa'ate' yéetel le máaxo'ob dzo'oc u p'áatico'ob u kaakas cuxtal 
le u lu'umo'ob le j ma' ocsaj óolo'obo', ca tu nupajuba'ob ti' u kultajil Yuumtzil, 
u Ku Israel. 
22Siete kiino'ob tu kiinbesajo'ob yéetel qui'imac óolal, u kiinbesajil le waajo'ob 
x ma' levadurao', tumen Yuumtzile' tu dzaj qui'imac óolal, tu yo'olal tu péecsaj 
u pucsi'ikal u ajawil Persia u ti'al u beetic utz ti'ob yéetel u yáantico'ob u ti'al 
yutzquinajil u kulnaj Junab Ku, u Ku Israel. 

Esdras 7 

Esdras yéetel u yéet caajalo'obe' cu kuchlo'ob Jerusalén 

1Cu dzo'ocol u máan kiine', ichil u ajawil Artajerjes, u ajawil Persiae', yanchaj 
jun túul máac tu kaaba'intaj ca'ach Esdras, u taatae' jach ti' u taal ti' u 
ch'i'ilancabo'ob Seraías, Azarías, Hilcías, 
2Salum, Sadoc, Ahiraías, 
3Amarías, Azarías, Meraiot, 
4Zeraías, Uzi, Buqui, 
5Abisúa, Finees, Eleazar yéetel Aarón, le yáax aj kiino'. 
6Esdras ca'ache' jun túul aj ca'anbesaj canbalnaja'an ti' le a'almaj t'aan tu dzaj 
Yuumtzil, u Ku Israel ti' Moisés, cu xooc xan yéetel u yáantaj Yuumtzil, tu 
yo'olal lelo' ajaw Artajerjes tu dzaj ti'e' tuláacal ba'ax tu káataj. Bey úuchic u 
jóokol Esdras Babiloniao', 
7ca j suunaj Jerusalén tu siete ja'abil u ajawil Artajerjes yéetel jun múuch' 
israelitaob, ichilo'obe' yaan ca'ach aj kiino'ob, j levitaob, aj kaayo'ob, aj canan 
jool najo'ob yéetel u meeyjulo'ob kulnaj. 
8-9Yéetel u yáantaj Kue' Esdrase' jóok Babilonia tu yáax kiinil u yáax winalil tu 
siete ja'abo'ob u ajawil Artajerjes, ca j kuch Jerusalén tu yáax kiinil u cinco 
winalil láili' ti' le ja'abo'. 
10Esdrase' u jedzmaj tu tuucul u dzáicubáa u xoc u ya'almaj t'aan Yuumtzil 
yéetel u dzo'ocbesic, bey xan u ca'ansic ti' le j israelitaob u ya'almaj t'aanilo'ob, 
yéetel u ca'ansajilo'ob. 
11Lela' leti' u x ca'a walak dzíibil ju'unil tu dzaj ajaw Artajerjes ti' Esdras, aj 
kiin, aj ca'anbesaj canbalnaja'an, ti' u nu'ucbe'en t'aano'ob yéetel ti' u ya'almaj 
t'aano'ob Yuumtzil, u ti'al Israel: 
12Noj ajaw Artajerjese' cu te'escuntic Esdrás, aj kiin yéetel aj ca'anbesaj 
canbalnaja'an ti' u ya'almaj t'aan u Kuil ca'an. 
13Dzo'oc in wa'alic ti' tuláacal le israelitaob yaan tin ajawile' wa u káato'ob 
j suut Jerusalén ta wéetele', je'el u páajtal u beetico'obe' mixba'al ti' wa levita 
wa aj kiin. 

14Tumen le ajaw yéetel u siete aj tzol xiquino'obo', cu túuxtiquecho'ob a 
xakalt il bix u cuxtal Judá yéetel Jerusalén, wa bey cu ya'alic u ya'almaj 
t'aan a Ku, le u dzaamaj ta kabo'. 
15Bis le plata yéetel le oro cu síijil tu pucsi'ikal u dzáico'ob ajaw yéetel u tzol 
xiquino'ob ti' u Ku Israel, cajacbal Jerusalén, 
16yéetel tuláacal le oro bey le plata ca páatchajac a kamic tu múuch' 
caajilo'ob Babilonia, yéetel le siibalo'ob cu síijil tu pucsi'ikal le cajnáalo'ob 
yéetel le aj kiino'ob u kubico'ob u ti'al u kulnaj Junab Ku yaan Jerusaleno'. 
17Yéetel le taakino' u najmal a manic mejen wacaxo'ob, j tamano'ob, yéetel 
mejen j tamano'ob, pa'ate' yéetel u ti'ibil óolalil janalbe'en neeko'ob yéetel 
vino, u ti'al a kubic tu yóokol u multuunil kultaj tu kulnaj a Junab Kuex 
yaan Jerusalén. 
18Wa tu yo'olal u yalab le oro yéetel le platao', teech yéetel a wéet 
caajalo'obo' beete'ex je'el ba'axac ca tucultique'ex u asab ma'alobile', je'el bix 
u káat Kue'. 
19Ba'ale' le nu'uculo'ob dzo'oc u ku'ubul ti' teech u ti'al u kultajil u kulnaj a 
Junab Kuo', teech bíin a kub ti' u Kuil Jerusalén. 
20Je'el ba'axac kabéet u najmal a kubic tu kulnaj a Junab Kue', cu páajtal a 
káatic tu ajaw najil ta'acunbil ba'alo'ob. 
21Teen ajaw Artajerjes quin wa'alic ti' tuláacal u aj canan taakino'ob yano'ob 
tu chikin u áalcab ja'il Éufrates, ma' u tu'ubul u kubico'ob ti' Esdras aj kiin, 
aj ca'anbesaj xan, canbalnaja'an ti' u ya'almaj t'aan u Kuil ca'an, tuláacal 
ba'ax bíin u káate'. 
22Tac tres mil trescientos kilos plata, veintidós mil litros trigo, dos mil 
doscientos litros vino, dos mil doscientos litros aceite yéetel je'el buca'aj 
ta'ab u káate'. 



1165 

 

Biblia Maya 
© 1992, Sociedades Bíblicas Unidas. 

 

 
 

 

23Tuláacal ba'ax ca u káat u Kuil ca'an u ti'al u kulnaje', unajmal u ku'ubul 
tu séeblaquil, u ti'al ma' u taal mix jun p'éel jadz yóokol u paalal ajaw yéetel 
tu yóokol u ajawil. 
24Unaj xan a wojeltique'ex ti' mix jun túul ti' le aj kiino'ob, mix ti' le j 
levitaob, mix ti' aj kaayo'ob, mix ti' aj canano'ob, mix ti' u aj meeyjulo'ob 
kulnaj, wa u láak máaco'ob cu meyajo'ob tu kulnaj Junab Ku bíin tza'abac 
patan mix bo'olalo'ob tu yo'olal máano'ob wa tu yo'olal conolo'ob. 
25Wa ta wo'olale' Esdras, yéetel le na'at dza'an ti' teech tumen a Kuo', dzáa 
a aj p'is o'olo'ob yéetel jalach wíinico'ob ca u beeto'ob toj p'is óol ti' u 
cajnáalilo'ob le lu'um yaan tu chikin u áalcab ja'il Éufrates, tuláacal tu'ux 
kaj óolta'an u ya'almaj t'aan a Ku; máaxo'ob ma' u kaj óolo'obe', ca'anbes 
ti'ob. 
26Tuláacal le máax ma' tu dzo'ocbesic u ya'almaj t'aan a Kue', yéetel u t'aan 
ajawe' xot kinta'ac u ti'al j quíimil, wa tojolch'inta'ac táanxel lu'umil, wa u 
bo'ot jun p'éel nojoch taakin, wa bisa'ac kalbil. 

U payalchi' Esdras 

27Esdras túune' payalch'inaj beya': Qui'iqui' t'anta'ac Yuumtzil, u Ku in taata 
yéetel in maama, tumen tu dzaj tu yóol ajaw u tziiquiltic u kulnaj Yuumtzil tu 
caajil Jerusalén, 
28bey xan tumen tu ye'esaj ti' téen u yutzil tu táan ajaw, u aj tzol xiquino'ob 
yéetel xan u nuuctaquilo'ob le jalach najo', tu líikesaj xan in wóol, tumen yéetel 
u yáantaje' páatchaj in much'quintic u nuuquilo'ob Israelitaob u ti'al ca 
suunaco'ob tin wéetel. 

Esdras 8 

U kaaba' tuláacal le máaxo'ob suunajo'obo' 

1Lela' leti' u kaaba'ob u nuuquilo'ob le láaktzililo'ob, dzíibta'an tu jujun túulil, 
tu kiinilo'ob u ajawil Artajerjes máaxo'ob jóoko'ob Babilonia yéetel Esdras: 

2-3Ti' u ch'i'ibal Fineese', Gersón; ti' u ch'i'ibal Itamare', Daniel; ti' u ch'i'ibal 
Davide', Hatús u paal Secanías; ti' u ch'i'ibal Parose', Zacarías, láakinta'an 
tumen ciento cincuenta j xiibo'ob dzíibta'an u kaaba'ob te ju'uno'; 
4Ti' u ch'i'ibal Pahat-moab, Elioenai, u paal Zeraías láakinta'an tumen 
doscientos j xiibo'ob; 
5Ti' u ch'i'ibal Zatue', Secanías, u paal Jahaziel láakinta'an tumen trescientos j 
xiibo'ob; 
6ti' u ch'i'ibal Adine', Ebed, u paal Jonatán, láakinta'an tumen cincuenta j 
xiibo'ob; 
7ti' u ch'i'ibal Elame', Jesaías, u paal Atalías, láakinta'an tumen setenta j 
xiibo'ob; 
8ti' u ch'i'ibal Sefatíase', Zebadías, u paal Micael, láakinta'an tumen ochenta j 
xiibo'ob; 
9ti' u ch'i'ibal Joabe', Obadías u paal Jehiel, láakinta'an tumen doscientos 
dieciocho j xiibo'ob; 
10ti' u ch'i'ibal Banie', Selomit, u paal Josifías, láakinta'an tumen ciento sesenta 
j xiibo'ob; 
11Ti' u ch'i'ibal Bebaie', Zacarías, u paal Bebai, láakinta'an tumen veintiocho j 
xiibo'ob 
12Ti' u ch'i'ibal Azgade', Johanán, u paal Hacatán, láakinta'an tumen ciento diez 
j xiibo'ob; 
13Ti' u xuul u ch'i'ibal Adonicame', Elifelet, Jeiel yéetel Semaías, láakinta'an 
tumen sesenta j xiibo'ob máaxo'ob j suunajo'ob cu máan kiin. 
14Ti' u ch'i'ibal bigvai, Utai, yéetel Zabud, láakinta'ano'ob tumen setenta 
máaco'ob. 

U aj meeyjulo'ob kulnaj 

15Teen Esdrase', tin much'quintajo'ob tu jáal u beecanil le ja' cu bin jóokol tu 
áalcab ja'il Ahava, ca je'elo'on te'elo' óox p'éel kiin. Le ca tin xocaj le máaco'ob 
yéetel le aj kiino'obo', ma' tin wilaj mix jun túul j levitaobi'. 
16Le beetic tin túuxtaj Eliezer, Ariel, Semaías, Elnatán, Jarib, Elnatán, Natán, 
Zacarías yéetel Mesulam máaxo'ob aj nu'uctajo'ob, yéetel xan le aj 
ca'anbesajo'ob Joiarib yéetel Elnatán, 
17yéetel u t'aanil u bino'ob u xíimbalto'ob Ido, u náacom le cúuchil cu 
kaaba'intic Casifia, ca tin wa'alaj ti'ob tuláacal ba'ax bíin u ya'alo'ob ti' Ido 
yéetel u yéet nuuquilo'ob, u aj meeyjulo'ob yano'ob ca'ach Casifiae', u ti'al u 
taasico'ob máaco'ob u ti'al u yáantico'on tu kulnaj c Ku. 
18C dzáic xan nib óolal ti' Ku, tumen tu taasajo'ob Serebías, jun túul aj nu'uc, 
ti' u ch'i'ibal jun túul j levita cu kaaba'intic Mahli, pa'ate' yéetel u paalal yéetel 
u sucu'uno'obe', tuláacalo'obe' dieciocho'ob. 
19Taasa'ab xan Hasabías yéetel Jesaías, u ch'i'ibalo'ob Merari', pa'ate' yéetel u 
paalal yéetel u sucu'uno'ob veinte máaco'ob. 
20Le u aj meeyjulo'ob le kulnaj dzaabo'ob tumen David yéetel tumen le u 
nuuquilo'ob u aj meyajo'ob le j levitaobo', yaan ca'ach doscientos veinte'ob, 
tuláacal j dzaabo'ob je'el bix u kaaba'obe'. 
21Cu dzo'ocole' tin wa'alaj ca beeta'ac jun p'éel su'ukin naadz ti' u yáalcab ja'il 
Ahava, u ti'al c kaj óoltic c kebano'ob tu táan Ku, u ti'al c káatic ti' ca u biso'on 
yéetel utzil, pa'ate' yéetel c láaktzililo'ob yéetel ba'ax yaan to'on. 
22Tumen tin ch'a'aj subtal in káatic ti' ajaw, j nat' tzíimino'ob u ti'al ba'atel ca 
u cananto'ono'ob te j bejo' ti' c aj p'eeco'ob, tumen dzo'oc a'alic ti' ajawe', Kue' 
cu canantic le máaxo'ob caxtique', ba'ale' cu láalic u p'u'ujul tu yóokol tuláacal 
máaxo'ob xúunp'ajtic. 
23Bey túuno' su'ukinajo'on yéetel payalchi'inajo'on ti' Ku tu yo'olal le ba'alo'oba', 
Leti'e' tu núucaj c payalchi'. 

24Cu dzo'ocole' ca tin jóokesaj doce u nuuquil aj kiino'ob: Serebías, Hasabías 
yéetel diez u yéet aj kiino'ob, 
25cu dzo'ocol in p'isic plata, yéetel oroe', yéetel mejen nu'uculo'ob tu kubajo'ob 
bey ti'ibil óolal u ti'al u kulnaj c Ku le ajawo', u aj tzol xiquino'ob, yéetel u 
nuuquilo'ob, yéetel tuláacal le israelitaob yano'ob te'elo'. 
26tin p'isaj ca tin kubaj veintiun mil cuatrocientos cincuenta kilos plata, cien 
nu'uculo'ob plata u ca'ajo'ob yéetel tres mil trescientos kilos oro; 
27yéetel veinte luucho'ob oro u ca'ajo'ob, ocho kilos u aalil, yéetel u nu'uculo'ob 
bronce u ca'ajo'ob yúulta'an ma'alob co'ojtaco'ob bey oroe'. 
28Cu dzo'ocole' tin wa'alaj ti'ob: Te'exe' jun páaycunta'ane'ex u ti'al Yuumtzil 
je'el bix le nu'uculo'obo'. Le platao', le oro u ti'al u Ku c taataob yéetel c na'ob. 
29Utzil canante'ex tac quéen p'i'isic tu táan u nuuquilo'ob aj kiino'ob levitaobo', 
yéetel u nuuquilo'ob u láaktzililo'ob Israel, tu káasabo'ob u kulnaj Yuumtzil 
Jerusalén. 
30Le aj kiino'ob yéetel le j levitaob túuno', tu kamajo'ob le plata le oro, yéetel 
le nu'uculo'ob dzo'oc ca'ach u p'i'isilo', ca tu bisajo'ob Jerusalén tu kulnaj Junab 
Ku. 
31Tu kiinil doce u yáax winalil lukuco'on tu jáal u yáalcab ja'il Ahava u ti'al c 
binbal Jerusalén, c Kue' tu yáanto'on, ca tu toco'on ti' c aj p'eeco'ob yéetel ti' 
máanalbe'en máaco'ob te j bejo'. 
32Le ca j kucho'on Jerusalene' je'elo'on óox p'éel kiin, 
33tu can p'éel kiine' j p'i'is le platao' le oro, yéetel le nu'uculo'ob tu kulnaj c Ku, 
ca j ku'ub tuláacal ti' aj kiin Meremot, u paal Urías. Ti' yaan xan ca'ach Eleazar, 
u paal Finees, bey xan le j levitaob Jozabad, u paal Josué yéetel Noadías, u 
paal Binuy. 
34Láili' le ti' kiino' j p'i'ise' j xo'oc tuláacal ca j dzíibta'ab buca'aj. 
35Cu dzo'ocole' le j bisa'abo'ob ca'ach j táanxel lu'umo', tu kubajo'ob u ti'al le 
láaj tóocbil ba'alche'o' ti' u Ku Israel, yéetel tu kaaba' tuláacal le j israelitaobo', 

doce mejen wacax, noventa yéetel seis j tamano'ob, setenta yéetel siete mejen 
j tamano'ob yéetel doce j yuuco'ob u ti'al u ti'ibil óolal keban. Tuláacal u ti'al 
láaj tóocbil ti' u tzicbe'enil Yuumtzil. 
36Cu dzo'ocole' tu kubajo'ob u dzíibil ju'un le ajaw ti' le u j méektáano'ob le 
ajawilo', yéetel ti' u méektáano'ob le lu'um yaan tu chikin u áalcab ja'il Éufrates, 
máaxo'ob tu yáantajo'ob le caajo' yéetel le u kulnaj Junab Kuo'. 

Esdras 9 

Esdrase' cu payalchi' tu yo'olal u caajal 

1Le ca j dzo'oc tuláacale', ca j náadz tin wicnal u nuuquilo'ob u ti'al u ya'alico'ob: 
Le j israelitaobo', bey xan le aj kiino'ob yéetel le j levitaobo', ma' u tzeluba'ob 
ti' u cajnáalilo'ob le lu'uma', u káat u ya'ale' ti' le j cananeob, hititaob, ferezeob, 
jebuseob, amonitaob, moabitaob, egipciob, yéetel amorreob, quex tumen kaas 
u cuxtalo'ob le ma' ocsaj óolo'obo'. 
2Leti'ob yéetel u paalale' j dzo'oc u beelo'ob yéetel u x ch'upul paalal le 
wíinico'obo'; bey túuno' u caajal Kue' dzo'oc u xa'akpajal yéetel u cajnáalilo'ob 
le u láak caajo'obo', máaxo'ob yáax si'ipilnajo'ob ti' le kebano'oba' u nuuquilo'ob 
yéetel u j méektáano'ob. 
3Ca tin wu'uyaj le péectzila', tin jataj in nook, tin jocaj u tzo'otzel in pool yéetel 
u tzo'otzel in me'ex tu yo'olal in yaj óolal, ca j culajen lúubul in wóol. 
4Tu láaj nupajuba'ob ti' teen le máaxo'ob sajaco'ob ti' u jaadz u Ku Israele' tu 
yo'olal u kebano'ob le máaxo'ob bisa'abo'ob ca'ach táanxel lu'umo'; ba'ale' tene' 
xuulul culiquen jach lúubul in wóolal, tac ca j chu'unpaj u ku'ubul quíimsbil 
ba'alche'il ocnaj kiin, 
5leti' ca j utzchaj in wóol, bey je'el bix yanilen yéetel in nook jaatalo', jo'op' in 
payalchi' ti' Yuumtzil in Ku, 
6ca tin wa'alaj ti': In Junab Ku, in Ku seten sublaquen, saatal in wóol, ma' in 
wojel ba'ax úunchac in beetiqui', mix tin caxtic bix in t'aan ta wéetel. C si'ipile' 
dzo'oc u táadz máan tac tu'ux ma' u najmali', c si'ipile' dzo'oc u kuchul tac ca'an. 

7Dzo'oc u máan ya'abcach kiino'ob tac bejela'e', ichil nojoch keban yanilo'on. 
Tu yo'olal c kasa'anil, je'el bix to'one' bey xan c ajawo'ob yéetel c aj kiino'obe', 
ku'ubo'on tu kab u ajawilo'ob j táanxel lu'umilo'ob. beeta'ab ti' to'on loob, 
tojolch'inta'abo'on, ocolta'abo'on yéetel j p'ecta'abo'on cu dzo'ocole' tac bejela'e' 
bey yanilo'ono'. 
8Ba'ale' bejela'a' xane' Yuumtzil c Ku tu yo'olal a wutzile' dze'edzec ti' to'one' ta 
beetaj ca jáalkata'aco'on, j p'a'at ca cajlaco'on ti' le quili'ich lu'uma'; teche' 
dzo'oc a dzáic túumben sáasil ti' c ich, ta dzaj ti' to'on qui'imac óolal ichil c 
palitzilil. 
9Quex tumen xuulul palitzilo'one', ma' j p'áato'on t juunali'; ta we'esaj ti' to'on 
a wutzil tu táan u ajawilo'ob Persia, ta dzáa ti' to'on cuxtal u ti'al lik utzquintic 
le kulnaj láaj ju'uju'uto', ¡Ta canantajo'on tu caajilo'ob Judá yéetel Jerusalén! 
10Ba'ale' bejela'e', c Ku ¿Ba'ax je'el u páajtal a a'alic yéetel tuláacal ba'ax dzo'oc 
c beetica'? Ma' c Dzo'ocbes a nu'ucbe'en t'aano'ob 
11ta dzáa ti' a j meeyjulo'ob le aj bóobato'obo'. Teche' ta wa'alaj to'one', le lu'um 
tu'ux bíin ococo'on cajtale' sen kaschaja'an tu yo'olal u loolob cuxtal u 
cajnáalilo'ob le cúuchilo'obo', yéetel tu yo'olal ba'ax cu beetico'ob ichil u 
p'ecbe'en x ma' ocsaj óol le caajo'. 
12Ta wa'alaj to'on xan ma' c ch'a'ic u dzo'ocol u beel c ch'upul paalal yéetel u j 
xibil paalal mix ca dzo'ococ u beel u x ch'upul paalal yéetel c xibil paalal, mix 
c dzíiboltic ca yanac jéedzel ichilo'ob mix utzil ti' le máaco'obo', u ti'al c 
mu'uka'antal beyo' c náajaltic u yutzil le lu'umo' cu dzo'ocole' ca c p'at ti' 
tuláacal c ch'i'ibalo'ob bey siibal u ti'al mix bikin bíin xu'uluc. 
13Cu dzo'ocol tuláacal le ba'ax dzo'oc u yúuchul, tu yo'olal le j loobila', yéetel 
tu yo'olal c talam kebane', quex ma' a jadzo'on je'el bix u najmaltic c kebane', 
dzo'oc a jáalkabtico'on, 
14¿Bix bíin c mamba'alcuntic tu ca'a teen a nu'ucbe'en t'aano'ob wa xan c 
dzo'ocol c beel yéetel le p'ecbe'en máaco'ob kaas u cuxtalo'obo'? ¿Ma' wa je'el 

a p'u'ujul tu yo'olal ba'ax bíin beete', yéetel je'el a xu'ulsico'on, tac quéen p'áatac 
mix jun túul cuxa'ane'? 
15Yuumtzil u Ku Israel, teche' jach utzech t éetel; teche' ta beetaj ca cuxlac jun 
múuch' ti' to'on, je'el bix cu páajtal u yila'al. To'one' jach sipilnajo'on; le t o'olale' 
ma' tu páajtal c áanta'al ta táan. 

Esdras 10 

Cu tojolch'int'al le x táanxel lu'umil co'olelo'obo'. 

1Ca'aliquil xolocbal Esdras táan u payalchi', táan xan yokole' yéetel táan u 
cáantic le kebano'ob tu táan u kulnaj Junab Kue', jun p'éel nojoch múuch' 
israelitaob, j xiibo'ob, co'olelo'ob yéetel paalal táan xan u yaayaj okolo'ob 
much'ucbalo'ob tu bakpach. 
2Secanías túune', u paal Jehiel, yéetel ti' u ch'i'ibal Elame', t'aanaje' ca tu ya'alaj 
ti' Esdras: To'one' t kexaj c Ku, tumen dzoca'an c beel yéetel co'olelo'ob cu 
taalo'ob ti' lu'umo'ob mina'an u yocsaj óolo'ob ti' Kui'; quex beyo' yaan ma'alob 
pa'atajil u ti'al Israel. 
3Co'one'ex kax t'antic c tojolch'intic tuláacal c atano'ob x táanxel lu'umilo'ob 
pa'ate' yéetel u paalal, u ti'al ca dzo'ocbesa'ac le a'almaj t'aano', je'el bix a káat 
teech yéetel le máaxo'ob cu tziquico'ob u nu'ucbe'en t'aano'ob Yuumtzilo' yéetel 
cu tzol xiquintico'ono'ob. 
4Líiken, tumen lela' chéen teech úunchac a beetic, to'one' ti'ano'on ta wéetele', 
dzáa a wool beete. 
5Esdras túune' j líike' ca tu beetaj ti' u nuuquilo'ob aj kiino'ob, yéetel ti' u 
nuuquilo'ob j levitaob, ca u séeb chi'ito'ob yéetel jaajilil óolal bey xan ti' 
tuláacal le israelitaobo', ca u dzo'ocbeso'ob le kax t'aano'; ca tu séeb chi'ito'ob. 
6Cu dzo'ocole' Esdrase' j luk tu kulnaj Junab Ku u ti'al u bin tu'ux je'elel Johanán 
u paal Eliasib, ti' tu máansaj áakabi', ma' jaani' mix tu yukaj mix ba'ali', tumen 
jach yaj u yóol tu yo'olal u keban le máaxo'ob j bisa'abo'ob ca'ach táanxel 
lu'umo'. 

7Cu dzo'ocole' ca j t'a'ano'ob tuláacal le máaxo'ob j bisa'abo'ob ca'ach táanxel 
lu'ume' le cajnáalo'ob Judá bey xan le cajnáalo'ob Jerusalene', u ti'al ca 
much'laco'ob tu caajil Jerusalén. 
8Tuláacal máax ma' bíin xi'ic tu óox p'éel kiine' je'el bix dzo'oc u ya'alico'ob u 
nuuquilo'ob yéetel le máaxo'ob tzol xiquintico'obo', yaan u láaj to'ocol u 
lu'umo'ob, yaan xan u tojolch'inta'al ichil u cajtalilo'ob le suunajo'obo'. 
9Le beetique' tuláacal u cajnáalilo'ob Judá yéetel Benjamine' tu much'uuba'ob 
Jerusalén tu kiinil veinte u winalil nueve, u káat ya'ale' tu yáam le óox p'éel 
kiino'. Tuláacalo'obe' culajo'ob tu kíiwiquil u kulnaj Junab Ku, táan u 
quiquilaanquilo'ob tu yo'olal ba'ax cu yúuchulo' bey xan tumen táan u káaxal. 
10Aj kiin Esdrase' wa'alaj túune' ca tu ya'alaj ti'ob: Te'exe' kebanchaje'ex tu 
yo'olal dzo'oquic a beele'ex yéetel co'olelo'ob x táanxel lu'umilo'ob, beyo' ta 
nojochquintaje'ex u keban Israel. 
11Let o'olale' te'ela', tu táan Yuumtzil u Ku a taatae'exo'obe', cáante'ex yaan a 
si'ipile'ex yéetele' beete'ex ba'ax u káat Yuumtzil. Jun páaycunsaba'ex ti' le j ma' 
ocsaj óol wíinico'ob yéetel ti' le co'olelo'ob táanxel lu'umilo'. 
12Tuláacal le máaco'obo' tu ka'am a'alajo'ob: Je' c beetic le ba'ax bíin a wa'ale'. 
13Ba'ale' ya'abo'on yéetele' ma' tu máan le cháaca', ma' xan tu páajtal c p'áatal 
yóokol le beja', tumen le ba'ala' ma' tu dzo'ocol ichil ca'a p'éel wa óox p'éel kiin, 
tumen ya'abo'on le j kebanchajo'ono'. 
14C tuclique' ma'alob ca p'áataco'ob t o'olal c nuuquilo'ob waye', u ti'al u 
yu'ubico'ob ba'ax cu j bin a'albil, yéetel tuláacal le cajacbalo'ob noj caajo'ob 
dzoca'an u beelo'ob yéetel co'olelo'ob x táanxel lu'umilo'ob, ca taalaco'ob le kiin 
bíin a'ala'ac ti'obe' láakinta'ano'ob tumen u j méektáano'ob yéetel xan u yu'ubaj 
ba'atelo'ob u caajo'ob, p'is u náachtal ti' to'on u noj p'u'ujul c Ku tu yo'olal le 
kebana'. 
15-16Tuláacal le j bisa'abo'ob ca'ach táanxel lu'ume' tu éejemtajo'ob u beetico'ob 
beyo', chéen Jonatán u paal Asael, yéetel Jahazías u paal Ticva, ma' tu 

éejemto'obi' áanta'abo'ob xan tumen Mesulam yéetel j levita Sabetai. Aj kiin 
Esdras túune' tu yéeyaj wa jay túul máaco'ob u nuuquilo'ob ca'ach u 
láaktzililo'ob, tu yáax kiinil ti' u winalil diez tuláacal le máaxo'ob j 
yéeya'abo'obo', dze'edzec ti'obe' tu dzajuba'ob u yilico'ob jujun p'éelil le 
ba'axo'ob ucha'ano'. 
17U yáax kiinil ti' u yáax winalil tu dzo'ocsajo'ob u dzíib kaaba'il le máaxo'ob 
dzoca'an u beelo'ob yéetel x táanxel lu'umilo'ob. 
18Le aj kiino'ob dzoca'an u beelo'ob yéetel co'olelo'ob táanxel lu'umilo'ob leti' 
lelo'oba': Ti' u ch'i'ibal Josué u paal Josadac, yéetel u láaktzilo'obe': Maasías, 
Eliezer, Jarib yéetel Gedalías, 
19máaxo'ob tu séeb chi'itajo'ob u tojolch'intico'ob u yatano'ob, ca tu 
táanbesajo'ob jujun túul j taman tu yo'olal u kebano'ob. 
20Ti' u ch'i'ibalo'ob Imer: Hanani yéetel Zebadías. 
21Ti' u ch'i'ibalo'ob Harime': Maasías, Elías, Semaías, Jehiel yéetel Uzías. 
22Ti' u ch'i'ibalo'ob Pasure': Elioenai, Maasías, Ismael, Natanael, Jozabad yéetel 
Elasa. 
23Ti' u ch'i'ibalo'ob le levitaob: Jozabad, Simei, Kelaía (wa Kelita), Petaías, Judá 
yéetel Eliezer. 
24Ti' aj kaayo'obe': Eliasib. Ti' aj canano'ob: Salum, Telem yéetel Uri. 
25Le u láak israelitaob láili' bey yanilo'ob xano', leti' lelo'oba': Ti' u ch'i'ibalo'ob 
Parose': Ramía, Jezías, Malquías, Mijamín, Eleazar, Malquías yéetel Benaía. 
26Ti' u ch'i'ibalo'ob Elame': Matanías, Zacarías, Jehiel, Abdi, Jeremot yéetel 
Elías. 
27Ti' u ch'i'ibalo'ob Zatue': Elioenai, Eliasib, Matanías, Jeremot, Zabad yéetel 
Aziza. 
28Ti' u ch'i'ibalo'ob Bebaie': Johanán, Hananías, Zabai yéetel Atlai. 
29Ti' u ch'i'ibalo'ob Banie': Mesulam, Maluc, Adaía, Jasub, Seal yéetel Ramot. 

30Ti' u ch'i'ibalo'ob Pahat-moabe': Adna, Quelal, Benaía, Maasías, Matanías, 
Bezaleel, Binuy yéetel Manasés. 
31Ti' u ch'i'ibalo'ob Harime': Eliezer, Isías, Malaquías, Semaías, Simeón, 
32Benjamín, Maluc yéetel Semarías. 
33Ti' u ch'i'ibalo'ob Hasume': Matenai, Matata, Zabad, Elifelet, Jeremai, 
Manasés yéetel Simei. 
34Ti' u ch'i'ibalo'ob Banie': Madai, Amram, Uel, 
35Benaía, Bedías, Queluhi, 
36Vanías, Meremot, Eliasib, 
37Matanías, Matenai, Jaasai. 
38Ti' u ch'i'ibalo'ob Binuye': Simei 
39Selemías, Natán, Adaía, 
40Macnadebai, Sasai, Sarai, 
41Azareel, Selemías, Semarías, 
42Salum, Amarías yéetel José. 
43Ti' u ch'i'ibalo'ob Neboe': Jeiel, Matatías, Zabad, Zebina, Jadau, Joel yéetel 
Bebaía. 
44Tuláacal le je'elo'oba' dzoca'an u beelo'ob yéetel co'olelo'ob táanxel caajilo'ob, 
ba'ale' tu láaj tojolch'intajo'ob pa'ate' yéetel u paalalo'ob. 

Nehemías 

Nehemías 1 

Nehemiase' cu payalchi' tu yo'olal u caajal. 

1Lela' u tzicbalil Nehemías u paal Hacalías. Tu ja'abil veinte ti' u ajawil 
Artajerjes, ti' le winal cu kaaba'intic Quisleu, teen Nehemías ti' yanen ca'ach tu 
caajil Susae', 
2ca j kuch in sucu'un Hanani yéetel dze'edzec máaco'ob, ti' u taalo'ob tu lu'umil 
Judae'. Tin káat chi'itaj ti' bix yanil u caajil Jerusalén yéetel xan tu yo'olal le 
judiob ma' j bisa'abo'ob táanxel lu'umilo'. 
3Ca tu núucajo'ob: Le máaxo'ob ma' j bisa'abo'ob táanxel lu'umile', le j p'áato'ob 
te j lu'umo' talam yaj cuxlico'ob, subtzil xan ba'ax cu yúuchul ti'ob. Wa tu 
yo'olal Jerusalene', ju'uju'ut u pakilo'ob bakpachtic, u jool najilo'obe' 
tóoca'ano'ob. 
4Le ca tin wu'uyaj le ba'axo'ob cu ya'alico'obe', culajen j okol, j p'áaten dze'edzec 
kiino'ob sen yaj in wóol, táan in su'ukin yéetel táan in payalchi' tu táan u Junab 
Kuil ca'an. 
5Ca tin wa'alaj ti': Yuumtzil, teche' u Kuilech Ca'an, nojochech yéetel 
sajbe'entzil Junab Kuech, Teech a p'atmaj ma'alob jejedzlil a nup t'aan chuca'an 
xan wóolal ti' le máaxo'ob u yaabiltmajecho'ob yéetel cu dzo'ocbesico'ob a 
nu'ucbe'en t'aano'ob; 
6bejela'e' quin káat óoltic ti' teech ca a wu'uy le payalchi' quin beetic yéetel 
kiin, bey xan yéetel áakab tu yo'olal le a palitzilo'ob israelitaobo'. Quin kaj 
óoltic to'on israelitaone', dzo'oc kebanchajal ta táan, ¡tac teen yéetel in 
láaktzilo'ob dzo'oc j kebantal! 
7Tumen j cuxlajo'on kaas ta táan; ma' t dzo'ocbesaj a nu'ucbe'en t'aano'ob, a 
wa'almaj t'aano'ob yéetel le tzol xiquino'ob ta dzaj ti' to'on tu chi' a palitzil 
Moisés. 

8Ka'ajac ti' teech bix ta kuben t'antajilac, wa to'on c kebanchajale', yaan a 
ki'itbesico'on ti' tuláacal yóokolcaab; 
9ba'ale' wa ca suunaco'on ti' teech, yéetel c dzo'ocbesic a nu'ucbe'en t'aano'ob 
yéetel c beetic je'el bix u najmale', quex ca ki'itbesa'aco'on tac tu xuul u naklil 
yóokolcaabe', bíin a molo'on yéetel bíin a biso'on tu ca'a téen ti' le quili'ich 
cúuchil ta yéeyaj u ti'al u cajtal a kaaba'o'. 
10To'one' a palitzilo'on yéetel a caajalo'on, ta tocajo'on yéetel nojoch páajtalil 
yéetel xan nojoch muuk. 
11Yuumtzil quin káat óoltic ti' teech, ca a wu'uy in payalchi', yéetel u káat 
óolalo'ob a palitzilo'ob, leti'obe' chéen táan u dzíiboltico'ob u tziquiquecho'ob. 
Quin káatic ti' teech xan ca a beet u bin teen utzil yéetel ca lúubuquen utzil ti' 
ajaw. Teen máax cu dzáic ca'ach u yukul ajaw Artajerjes. 

Nehemías 2 

1Jun p'éel kiin ti' u winalil Nisán tu ja'abil veinte ti' u ajawile', ca'aliquil táan 
in dzáic u yuk vinoe', ajawe' tu yilaj jach okom in wóol. 
2Ca tu káat chi'itaj ti' teen: Quin wilic jach okom a wóol. ¿Ba'ax cu yúuchul ti' 
teech? Ma' chica'an wa koja'anechi', min yaan wa ba'ax cu káatal ta beel. Ti' le 
súutuco' seten sajacchajen, 
3ca tin wa'alaj ti' ajaw: ¡Tzicbe'enil, cuxlaquech u ti'al mináan u xuul! ¿Bix ma' 
a wilic okom in wóol wa le noj caaj tu'ux muca'ano'ob in taata yéetel in 
maamae' chéen x tocoy caaj, u jool najilo'obe' láaj tóoca'ano'ob? 
4Ajawe' tu káat chi'itaj: ¿ba'ax je'el u páajtal in beetic ta wo'olale'? Ca túun tin 
kubentajimba ti' u Kuil le ca'ano', 
5ca tin núucaj ti' ajaw: Wa a tzicbe'enil cu tucultic ma'alobe', yéetel wa quin 
najmaltic a beetic teen utze', quin káatic ti' a tzicbe'enil ca u túuxten tu lu'umil 
Judá, le noj caaj tu'ux muca'an in taata yéetel in maama u ti'al ca in lik 
utzquíinte'. 

6Tu tzéel ajawe' culucbal ca'ach x ajaw, ca tu núucaj ti' teen ajaw: ¿Jay p'éel 
kiin bíin xaanaquech? ¿Ba'ax kiin quéen suunaquech? Tene' tin wa'alaj ti' ba'ax 
kiin; leti'e' tu éejemtaj in binbal. 
7Tin wa'alaj xan ti', wa cu tucultic ma'alobile', ca dza'abac ti' teen jun p'éel 
dzíibil ju'un u ti'al le méektáano'ob yaano'ob tu chikin u yáalcab ja'il Éufrateso' 
u ti'al ca cha'abac in máan tac quéen kuchuquen tu lu'umil Judá; 
8yéetel u láak dzíibil ju'une' u ti'al Asaf, u j canan káax ajaw, u ti'al ca u dzáa 
ti' teen che' u ti'al in pixic u jool najilo'ob u káasab pakil kulnaj, bey xan u ti'al 
u tuulumil le noj caajo', yéetel u ti'al le naj tu'ux bíin cajlaqueno'. Ajawe' tu 
dzaj ti' teen tuláacal ba'ax tin káataj ti', tumen Kue' táan u yáantiquen yéetel u 
yutzil. 
9Le ca j kuchen tu táan u méektáano'ob u chikin Éufratese', tin kubaj le dzíibil 
ju'uno'ob tu túuxtaj le ajawo', máax tu dzaj xan u ti'al u láakintene' jun múuch' 
aj canano'ob u nat'majo'ob tzíimino'ob yéetel u náacomo'ob u aj ba'atelo'ob. 
10Ba'ale' ca tu yojéeltaj Sanbalat le j Horonil yéetel Tobías le j amonile', sen 
kuuxilnajo'ob tumen dzo'oc ca'ach u kuchul máax u dzaamaj u yóol u ti'al u 
yáantic le j israelitaobo'. 

Nehemiase' tu tucultaj bix cun j lik utzquintbil le tuulumo'. 

11Kuchen Jerusalén. Tu óox p'éel kiin cóojoquene', 
12j líiken yéetel áakab, láakinta'anen tumen dze'edzec máaco'ob, ma' tin wa'alaj 
ti' mix máac ba'ax tu dzaj Ku tin tuucul ca in beet tu yo'olal Jerusaleni'. Ma' tin 
bisaj u láak tzíimini', chéen le in nat'majo'. 
13Láili' ti' le áakabo' jóoken te jool naj cu kaaba'intic Táax Lu'um tu tojil le 
sayab ja' cu kaaba'intic Ku'uki' caan yéetel tu jool naj le cu ya'ala'al Tu'ux cu 
Pu'ulul ta' Míiso', ca tin wilaje' láaj ju'uju'ut u tuulumil, u jool najilo'obe' 
tóoca'antaco'ob. 
14Cu dzo'ocole' ca j binen tu jool najil le sayab ja' yéetel tu ch'e'en tuun ajaw; 
ba'ale' in tzíimine' ma' j páatji' u máani'. 

15Láili' tu áakabile' j binen tu chowaquil le t'o'ol ja'o', cu dzo'ocol in wilic bix 
yanil le tuulumo', suunajen ca j ooquen tu jool najil cu kaaba'intic táax lu'ume'. 
16Le j méektáano'obo' ma' tu yojéeltajo'ob tu'ux bineni', mix ba'ax quin máan 
in beeti'. Mix xan tin dzaj u yojéelt le judiobo', in káat in wa'ale' le aj kiino'obo', 
dzuulo'obo', le j méektáano'obo' mix xan ti' le u chuca'an máaco'ob bíin 
meyajnaco'obo'. 
17Ca túun tin wa'alaj ti'ob: Te'exe' a wojele'ex ma'alob, talam kaas yanilo'on, 
tumen Jerusalene' ju'uju'ut u tuulumilo'ob u jool najilo'obe' tóoca'antaco'ob, 
muuch'aba'ex tin wéetele' u ti'al ca c utzquinte'ex, beyo' ma' bíin 
che'ejta'aco'oni'. 
18Le ca tin tzicbaltaj ti'ob bix áanta'abiquen tumen u yutzil Kue', yéetel le ba'ax 
tu ya'alaj ajawe', leti'obe' tu núucajo'ob: ¡Cone'ex chu'unbesic c utzquintic! 
Yéetel utzil óolale' tu baatzilo'ob tu ch'a'ajo'ob muuk. 
19Le ca tu yojéeltajo'ob Sanbalat le j Horonile', Tobías le aj meyaj amonile', 
yéetel Gesem le j árabe, tu p'a'asto'on ca tu ya'alajo'ob yéetel p'a'as: ¿Ba'ax ca 
beetique'ex beya'? ¿Ca tucultique'ex a lik óoltique'ex a j ma' u'uyaj t'antique'ex 
le ajawo'? 
20Ba'ale' tene' tin núucaj: U Kuil le ca'ano' bíin u yaanto'on, to'on u j 
palitzilo'obe', binel ca'aj chu'unbes ca'a líiksic le pako', te'exe' mina'an mix ba'al 
a wile'ex Jerusalén. 

Nehemías 3 

Bix t'o'oxic le meyajo'obo' 

1Eliasib nojoch aj kiin yéetel u yéet aj kiino'ob túune' tu líik utzquintajo'ob u 
jool najil le j Tamano'obo'. Tu dzajo'ob u póolbil che'ilo'ob, cu dzo'ocole' ca tu 
dzajo'ob u jool najilo'ob ca xan tu yutzquintajo'ob u tuulumil, líikbal tu witzil 
Hameae', tac tu witzil Hananeel. 
2Tu tzéel le tuulumo' j beeta'ab tumen u cajnáalilo'ob Jericó, tu láak jun tzéele' 
tu beetaj Zacur, u paal Imri. 

3U ch'i'ibalo'ob Senaae' tu yutzquintajo'ob u jool najil cu kaaba'intic Cayo'ob, 
tu dzajo'ob u póolbil che'ilo'ob yóokole', ca tu dzajo'ob u jool najilo'ob yéetel u 
wáawasal u kalabil. 
4U láak jun t'o'ol le tuulumo' u muuk pakile' j beeta'ab tumen Meremot, u paal 
Urías yéetel u yáabil j Cos; tu tzéele' meyajnaj Mesulam, u paal Berequías yéetel 
u yáabil Mesezabeel; u láak jun t'o'ole' Sadoc u paal Baana j utzquintej. 
5Tu tzéel Sadoc meyajnajo'ob le j Tecoaob; quex tumen le máaxo'ob nu'uctico', 
ma' j áanta'abo'ob tumen u nuuquilo'obi. 
6Joiada, u paal Paseah, yéetel Mesulam, u paal Besodíase' tu yustzquintajo'ob 
le jool najil cu kaaba'intic Jesana, tu dzajo'ob u muuk che'ilo'ob, tu dzajo'ob 
xan u kalabilo'ob. 
7U láak jun t'o'ol le tuulumo' tu yutzquinto'ob Melatías j gabaonita yéetel Jadón 
le j Meronoto', u cajnáalilo'ob Gabaón yéetel u cajnáalilo'ob Mizpa, le yano'ob 
ca'ach yáanal u páajtalil aj méektáan u chikin u yáalcab ja'il Éufrates. 
8U láak u jun t'o'ol le tuulumo' líik utzquinta'ab tumen Uziel u paal Harhaía, 
jun túul máax cu meyajtic plata; u láak jun t'o'ole', utzquinta'ab tumen 
Hananías, jun túul aj qui'iboccunaj; leti'ob ca'a túule' tu yutzquintajo'ob u 
tuulumil Jerusalén tac tu cóochil le tuulumo'. 
9U láak jun t'o'ole', tu yutzquintaj Refaías, u paal Hur, u aj chuun caajil 
táancoch Jerusalén. 
10U láak jun t'o'ole', utzquinta'ab tumen Jedaías, u paal Harumaf, tumen cu 
p'áatal actáan ti' u yotoch, u láak jun t'o'ole' tu yutzquintaj Hatús, u paal 
Hasabnías. 
11Malquías u paal Harim yéetel Hasub, u paal Pahat-moab, tu yutzquintjo'ob 
jun t'o'ol yéetel u witzil najil le j chujcabo'obo'. 
12U láak jun t'o'ole' utzquinta'ab tumen Salum, u paal Halohes, u aj chuun caajil 
ca'ach u láak táancoch Jerusalén, yéetel u x ch'upul paalal. 

13Hanún yéetel u cajnáalilo'ob Zanoae', tu yutzquintajo'ob u jool najil le táax 
lu'umo'; ca j dzo'oc u beetico'obe' tu dzajo'ob xan u jool najilo'ob yéetel u 
kalabilo'ob, tu yutzquinto'ob cuatrocientos metros le tuulumo' tac tu jool najil 
tu'ux cu bisa'al j pu'ulul u ta' míis. 
14Malquías, u paal Recab, u méektáan u lu'umil Bet-haquerem, tu yutzquintaj 
u jool najil tu'ux cu bisa'al j pu'ulul u ta' míis yéetel tu dzaj u jool najilo'ob 
yéetel u kalabilo'ob. 
15Salum u paal Colhoze, u méektáan u lu'umil Mizpa tu yutzquintaj u jool najil 
le sayabo'; tu lik utzquintaj tu dzaj xan yóok najil, ca xan tu dzaj u jool najilo'ob 
yéetel u kalabilo'ob; bey xan tu yutzquintaj u tuulumil u ch'e'en tuunil Siloé tu 
tzéel u cúuchil u pakal nicte'ilo'ob jalach naj, tac tu ebtuunilo'ob tu'ux cu 
yúuchul éemel tu noj caajil David. 
16Nehemías u paal Azbuc, u méektáan táancoch u lu'umil Bet-sur, tu 
yutzquintaj u láak jun t'o'ol le tuulumo' tac actáan u mucnal David tac tu 
nu'ucul u chu'upul ja', tac tu najil le aj ba'atelo'obo'. 
17U láak jun t'o'ole' j utzquinta'ab tumen le levitaob: Rehum, u paal Bani, cu 
dzo'ocole' Hasabías, u méektáan táancoch u lu'umil Keila, tu beetaj tu kaaba' le 
caajo'. 
18U láak jun t'o'ole' utzquinta'ab tumen u yéet nuuquilo'ob: Bavai, u paal 
Henadad, u méektáan le u táancoch u lu'umil Keila; 
19yéetel Ezer, u paal Josué, u méektáan u lu'umil Mizpa, tu yutzquintaj jun 
t'o'ol actáan ti' u na'acalil tu'ux cu ta'aca'al u nu'uculo'ob ba'atel yaan ti' jun 
ti'itz. 
20Tu tzéele' meyajnaj Baruc u paal Zabai, tu yutzquintaj líikbal jun ti'itz tac tu 
jool najil u yotoch Eliasib, nojoch aj kiin, 
21Meremot u paal Urías, u yáabil Cose' tu yutzquintaj jun xóot' le pako' líikbal 
tu jool najil u yotoch Eliasib tac tu xuul le najo'. 

22U láak jun xóot' le tuulumo' utzquinta'ab tumen le aj kiino'ob cajacbalo'ob tu 
táax lu'umil Jordán. 
23Tu tzéelo'obe', Benjamín yéetel Hasube', tu yutzquintajo'ob jun xóot' le 
tuulum yaan actáan ti' u yotocho'obo'. Cu dzo'ocol leti'obe' Azarías, u paal 
Maasías u yáabil Ananíase' tu yutzquintaj le yaan tu tzéel u yotocho'. 
24U láak jun t'o'ole' utzquinta'ab tumeno'ob Binuy, u paal Henadad, líikbal tu 
yotoch Azarías tac tu xu'uk u ti'itzil. 
25Tu tzéele' Palal, u paal Usai, tu yutzquintaj le tuulum yaan actáan ti' le ti'itzo', 
tu yutzquintaj xan le ca'anal witzil naj cu píit máansic u ca'anali le jalach najo', 
le yaan tu táancabil u cúuchil le aj canano'obo'. U láak jun xóot' le tuulumo' tu 
yutzquintaj Padaías, u paal Faros, 
26tac actáan ti' u jool najil le ja'o', tu lakin, je'el bix chica'anil le ca'anal le witzil 
najo'. (U cajnáalilo'ob Ofelo' u j meeyjulo'ob le kulnajo'.) 
27Le j Tecoabo' tu yutzquintajo'ob u láak jun t'o'ol, líikbal actáan ti' le noj witzil 
naj cu yila'al tac tu tuulumil Ofel. 
28Le aj kiino'obo' tu jujun túulilo'ob yutzquintajo'ob le tuulum yaan actáan ti' 
u yotocho'ob líikbal tu jool najil le Tzíimino'obo'. 
29Tu tzelo'obe' Sadoc u paal Imere', tu yutzquintaj jun xóot' le tuulum yaan 
actáan ti' u yotocho'; tu tzéel Sadoque' meyajnaj Semaías u paal Secanías, máax 
u canan ca'ach u jool najil j lakin. 
30Tu tzéele', utzquinta'ab jun xóot' tumen Hananías u paal Selemías, yéetel 
Hanún, máax u seis paal ca'ach Salaf; tu tzéelo'obe', Mesulam u paal Berquíase', 
tu beetaj jun xóot' le tuulum yaan actáan ti' u yotocho'. 
31Malquías, le aj meyaj platae', tu yutzquintaj jun xóot' le tuulumo' tac tu 
yotocho'ob u aj meeyjulo'ob kulnaj, yéetel le yaan actáan ti' u yotocho'ob le j 
coonolo'ob tu táan ti' u jool najil xot kiin tac tu xu'uk u najil tu'ux cu yúuchul 
canan. 

32Le aj meyaj plataob yéetel le j coonolo'obo' tu yutzquintajo'ob jun t'o'ol le 
tuulum líikbal tu ti'itz tu'ux yaan le j canano'obo', tac tu jool najil le j 
Tamano'obo'. 

Nehemías 4 

Cu p'a'asta'alo'ob tumen u aj p'eeco'ob 

1Ca tu yojéeltaj Sanbalat táan u lik utzquinta'al le tuulumo', sen j p'u'uji', ca 
jo'op u che'ejtic le judiobo' 
2táan u ya'alic tu táan u yéet j xiibilo'ob yéetel u aj ba'atelo'ob Samaria; ¿Ba'ax 
cu tucultic le judiob quimeno'ob yéetel wi'ij? ¿Cu tucultico'ob je'el u cha'abal u 
kubico'ob quíimsbil ba'alche' tu ca'a téene'? ¿Wa je'el u páajtal u 
dzo'ocsbesico'ob le meyaj ichil jun p'éel kiine'? ¿wa ichil u tucubilo'ob le pak 
juutulo', Je'el wa u páajtal u jóokesico'ob túumbentac le tuunicho'ob j eelo'obo'? 
3Tobías le j amonile', tu nupajubáa xan yéetel, ca tu ya'alaj: Ile'ex le tuulum cu 
beetico'obo' ¡tac jun túul ch'omac je'el u jenic wa ca na'acac tu yóokole'! 

U payalchi' Nehemías 

4Teen túune' payalchi'inajen: In Ku: u'uy bix c che'ejta'al. Beet u lúubul tu 
yóokolo'ob le u ya'alaj ba'alo'obo', ca lúubuco'ob tu kab aj p'eeco'ob u ti'al ca 
bisa'aco'ob kala'ano'ob táanxel lu'umil. 
5Ma' a sa'atsic u si'ipilo'ob, mix a p'atic x ma' jaadzil u kebano'ob, tumen táan 
u poch'ico'ob le máaxo'ob cu líik utzquintico'ob le tuulumo'. 

Cu sajacunta'alo'ob tumen u aj p'eeco'ob 

6Ma' t p'ataj c líik utzquintic le tuulum dzo'oc ca'ach u chuquic táanchumuco'. 
Le máaco'obo' chich u bin u meyajo'ob. 
7Ba'ale' le ca tu yojéeltajo'ob Sanbalat, Tobías, le j árabeob, le j Amonitaob, 
yéetel le j Asdodob, táan u beeta'al le tuulumo', yéetel dzo'oc u tzu'utzul le jool 
bejo'obo', seten j p'u'ujo'ob, 
8ca tu much'ajuba'ob u jok jo'olto'ob bix bíin u ba'atelto'ob Jerusalén u ti'al ca 
u xiixcunto'ob. 

9Ca túun j payalchi'inajo'on ti' c Ku, u ti'al c toquicbáa ti'obe', j dzaj aj canano'ob 
bul kiin yéetel bul áakab. 
10U cajnáalilo'ob Judae' táan u ya'alico'ob: Táan u lúubul u muuk le aj cuuch 
tu yo'olal u sen ya'abil le pak juutulo', mina'an to'on xan u muukil u ti'al c lik 
utzquintic le tuuluma'. 
11C aj p'eeco'obe' táan u tucultico'ob ca'ach ma' bíin c ojéelti' mix bíin c ojéelt 
u yocolo'ob ichilo'oni', u ti'al ca u quíimso'on, beyo' cu jáawal le meyaja'. 
12Ba'ale' le ca j taalo'ob le judiob cajacbalo'ob náadz ti'ob u ti'al u babal a'alo'ob 
ti' to'on, le aj p'eeco'ob bin u ca'aj u ba'atelto'on tuláacal c tzéelo'obe', 
13ca tin wa'alaj ca u dzáuba'ob le máaco'ob jujun múuch'il yéetel u paalal tu 
paach le tuulumo', ti' le kóomo'obo', ti' le jool bejo'obo', yéetel u táadz 
máascabo'ob, u julubo'ob yéetel u p'úun che'ob. 
14Le ca tin wilaj sajaco'obe', j wa'alajene' ca tin wa'alaj ti' le dzuulo'ob, ti' le aj 
méektáano'ob yéetel ti' u yalab le caajo': Ma' a cha'iquex sajaquil, ka'ajac ti' 
te'ex Yuumtzile' nojoch yéetel sajbe'entzil, ba'atelnene'ex tu yo'olal a wéet 
caajale'ex, a paalale'ex, a watane'ex yéetel xan a wotoche'ex. 
15Le ca j ojéelta'ab tumen le aj p'eeco'ob táan c pa'atico'ob, yéetel dzo'oc u 
pa'abal u jok jo'olo'ob tumen Kue', tuláacalo'on suunajo'on te j tuulumo', ca t 
ca'a ch'a'a jo'oltaj c meyaj. 
16Líikbal ti' le kiinaco' táancoch ti' in j pakbalo'ob cu meyajo'ob te j tuulumo', 
u láak táancoche', u machmajo'ob u nu'ucul u ba'atelo'ob u chimalo'ob yéetel u 
p'unche'ob. U nuuquilo'obe' táan xan u yáantico'ob u cajnáalilo'ob Judá 
17u ti'al ca lik utzquinta'ac le tuulumo'. Le aj cuucho'obo' láili' táan u 
meyajo'obe', chéen ba'ale' yéetel jun dzíit u kabe' cu meyajo'ob, yéetel u láak 
jun dzíite' u machmajo'ob u nu'ucul u ba'atelo'ob. 
18Tuláacal le máaxo'ob cu meyajo'ob te j tuulumo' u kaxnaktmaj u 
máascabo'ob, yéetel tin tzéele' ti' yaan ca'ach le máax dza'an jóopsic u paaxil le 
ba'atelo', 

19tumen in wa'almaj ti' le dzuulo'obo', yéetel ti' le aj méektáano'obo', bey xan 
ti' u yalab le caajo'; Le meyajo'oba' sen nuuctac jach chowactac xan, to'one' 
jatzláanta'ano'on tu bakpach le tuulumo'. 
20Le t o'olale' le quéen a wu'uye'ex u juum u jóopsa'al le paaxo', nupaba'ex t 
éetel, tumen c Kue' bíin ba'atelnac t tzéel. 
21Bey túuno' bul kiin taan meyaj, táancoch ti' le máaco'obo' u machmajo'ob u 
julte'ob. 
22Ti' le kiinaco' tin wa'alaj xan ti' le máaco'obo', bey xan ti' tuláacal le j 
áantajo'obo', unaj u máansico'ob áakab ichil u caajil Jerusalén, yéetel kiine' ca 
meyajnaco'ob, yéetel áakabe' ca u cananto'ob. 
23Cu dzo'ocole' mix teen, mix in láako'ob, mix in j áantajo'ob mix le j canano'ob 
láakintiqueno', c pitic c nook, jujun túule' u machmaj u julte'. 

Nehemías 5 

Cu taasic chi'ichnaquil le ba'alo'ob cu yúuchulo' 

1Ti' le kiino'obo' yanji' jun p'éel nojoch chi'ichnaquil ichil le x co'olelo'ob tu 
yo'olal u yéet caajalo'ob le judiobo', 
2tumen dze'edzeque' tu ya'alaj ya'ab ca'ach u j xibil paalal yéetel u x ch'upul 
paalal, tu yo'olal lelo' kabéet u caxtico'ob trigo u ti'al ma' u quíimilo'ob yéetel 
wi'ij; 
3u láako'obe' cu ya'alico'ob ca'achi', tu yo'olal mina'an mix ba'al u jaanto'obe' 
yanchaj u majan conico'ob u lu'umo'ob, u x péetpachil u pakal uvaob, yéetel u 
yotocho'ob, 
4u láako'obe' tu ya'alajo'obe' u ti'al u bo'otico'ob pátan ti' le ajawo' yanchaj u 
káatico'ob taakin majnil, tu yo'olale' yanchaj xan u dzáico'ob lu'umo'ob, yéetel 
u x péetpachil u pakal uvaob. U láak ba'ale': 
5C éet lu'umilo'ob, je'el bix to'one', ti' jun p'éelili' ch'i'ibal c taal; u paalal leti'ob, 
yéetel c paalale' ma' yaanal máanco'obi'; chéen ba'ale' to'one' yaan c dzáic c j 
xibil paalal yéetel c x ch'upul paalal u ti'al palitzilil. Bejela'e' yaan dze'edzec x 

ch'upul paalal x palitzilo'ob, ma' tu páajtal c beetic mix ba'al u ti'al ma' u 
yúuchul beyo', tumen c lu'umo'ob yéetel u x péetpachil c pakal uvaobe' ti' yaan 
tu yaanal kabo'obe'. 
6Teen Nehemías le ca tin wu'uyaj u tacpoolo'ob, yéetel jaaj xan le ba'ax cu 
ya'alico'obo' seten j p'u'ujen. 
7Cu dzo'ocol in tucultic ma'alobe', tin keyaj u nuuquilo'ob yéetel u 
méektáano'ob tumen, cu dzáico'ob jun p'éel cuuch beyo' tu yóokol u yéet 
lu'umilo'ob. Ca túun tin much'quintaj tuláacal le caajo' u ti'al ca c a'al ba'ax 
kabéet u beeta'al tu yo'olal le ba'ala'. 
8Ca tin wa'alaj ti'ob: to'one', tac tu'ux páatchajo'one' c tocaj éet judiob j 
co'ono'ob ca'ach ti' le caajo'ob j manba'al caajo'obo'; ¿Ba'ale' bejela'e' te'exe' táan 
a ca'a conique'exo'ob u ti'al ca yanac c manico'ob tu ca'a téen? Leti'obe' ma' j 
t'aanajo'obi', tumen ma' u yojelo'ob ba'ax bíin u núuco'obi'. 
9Tene' ca tin ca'a a'alaj: Le ba'ax ca beetique'exo' ma' ma'alobi'. Unaj 
we'esique'ex a tziiquile'ex tu yo'olal Ku, beyo' ca maquique'ex u chi'ob le c aj 
p'eeco'ob cu p'a'astico'ono'obo'. 
10In láaktzilo'ob, in wáantajo'ob bey xan tene', dzo'oc dzáic taakin u 
majanto'ob, bey xan trigo; bey túuno', ¡cone'ex sa'atsic ti'ob le p'aaxa'! 
11Quin káat óoltic ti' te'ex xane' ca a sute'ex ti' le kiina', u lu'umo'ob, u x 
péetpachil u pakal uvaob, u pakal olivo'ob yéetel xan u yotocho'ob, tu'ubse'ex 
u p'aaxo'ob, taakin, wa vino, wa aceite. 
12Leti'obe' tu núucajo'ob: Je'el c sutic tuláacal je'el bix dzo'oc a wa'alico', ma' 
táan tzáic mix ba'al ti'obi'. Ca túun tin t'aanaj aj kiino'ob, tu táano'obe' tin beetaj 
ca u jalach t'anto'ob le ba'ax tu séeb chi'itajo'obo'. 
13Tin tíitaj in nook, ca tin wa'alaj: Bey ca tíita'ac tumen Ku náach ti' u yotoch 
yéetel náach ti' u ba'aluba'ob, tuláacal le máax ma' táan u dzo'ocbesic le ba'ax 
dzo'oc u ya'alic u beetico', ca lukesa'ac tuláacal ba'ax yaan ti' bejela'e'. Tuláacal 

le caajo' tu núucaj: Ca béeyac ca tu qui' t'aantajo'ob Yuumtzil. Le máaco'obo' tu 
beetajo'ob le ba'ax tu séeb chi'itajo'obo'. 

U yutzil Nehemías 

14Ichil doce ja'abo'obo', u káat ya'ale', líikbal le kiino', u veinte ja'abil 
dzaabiquen aj méektáanil tumen ajaw Artajerjes tu múuch' lu'umilo'ob Judá 
tac tu ja'abil treinta yéetel ca'a p'éel u ajawile', mix teen, mix in wáantajo'ob t 
ch'a'aj le taakin c náajaltic bey méektáane'. 
15Ma' bey le máaxo'ob méektáanajo'ob táanil ti' teno', aal cuuchchajo'ob u ti'al 
le caajo', tumen sáamsamale' cu dza'abal ti'ob cuarenta u taakinil plata u ti'al 
janal yéetel u ti'al vino. Bey xan u aj meyajo'obe' cu yedzico'ob le caajo' ba'ale' 
tene' ma' tin beetaj beyo', tu yo'olal in tziiquiltic ti' Ku. 
16Ba'ale' tin dzo'ocbesaj u tuulumil u bakpach le caaja', ma' tin ch'a'aj 
lu'umo'obi'. Wa tu yo'olal in wáantajo'obe', tuláacalo'ob j táacpajo'ob ti' le 
meyajo'. 
17In wéet janalo'obe' tu chucaj tac ciento cincuenta máaco'ob, bey judiob chéen 
cajnáalo'ob, bey xan u aj meeyjulo'ob le j méektáano', ma' tin xoquic le j táanxel 
lu'umilo'ob cu taalo'ob u xíimbalto'ono'. 
18Le ba'ax quin dzáic j máakanta'al u ti'al jaantbil sáamsamalo': jun túul wacax 
yéetel seis u ma'alobil j tamano'ob, yéetel ch'íich'o'ob; yéetel ti' jujun diez 
kiino'obe' yaan ca'ach ya'ab vinoo. Quex túun beya', mix jun téen tin káataj le 
taakin unaj in najmaltic beyen méektáane', tumen jach nojoch le cuuch yaan 
ca'ach tu yóokol le caajo'. 
19¡Ma' a tu'ubsiquen in Ku, tuláacal ba'ax tin beetaj ti' le caaja' suut utzil tin 
wóokol! 

Nehemías 6 

U jok jo'olil u beeta'al kaas ti' Nehemías 

1Le ca tu yojéeltaj Sanbalat, Tobías, Gesem le j árabeo' yéetel u láak c aj 
p'eeco'ob dzo'oc in lik utzquintic u tuulumil Jerusalén cu dzo'ocol xane' ma' tin 
p'ataj mix jun p'éel jool beji', (quex ma' in dzáa u jool najilo'ob tu cúuchilo'obi'), 

2Sanbalat yéetel Geseme' tu túuxtajo'ob ti' teen u t'aanil u ti'al ca muuch'laco'on 
ti' jun p'éel u péet caajilo'ob u táax lu'umil Ono. Ba'ale' chéen u káato'ob ca'ach 
u beeto'ob ti' teen loob. 
3Ca tin túuxtaj a'albil ti'ob, yaan ba'ax jach kabéet in beetic let o'olale' ma' tu 
páajtal in bin, tumen wa quin bine', le meyajo' cu jáawal u beeta'al. 
4Can téen tu túuxtajo'ob t'anbilen, ba'ale' láili' bey tin núuquila' ti'obo'. 
5Sanbalat túune', tu túuxtaj yéetel jun túul u palitzile' u cinco u téenel u t'aanil 
ti' jun p'éel ju'un je'ekab, 
6cu ya'alic beya': Táan u ya'ala'al ichil le máaco'obo' teech yéetel le judiobo', 
táan bin a jok jo'oltique'ex jun p'éel lik óolal, bey xan u ya'alic Gesem, le t o'olal 
bin táan a lik utzquintique'ex le tuulumo'. Cu ya'alale' teech bíin a beet u ajawil 
ichilo'ob, 
7dzo'oc bin a wa'alic máaxo'ob bíin Ka'aytico'ob teech u ajawil Jerusalén, beyo' 
ca u ya'alo'ob yaan ajaw Judá. Le ba'alo'oba' je'el u kuchul tu xiquin ajaw 
Artajerjese', le t o'olale' co'oten ca tzicbalnaco'on. 
8Ca túun tin túuxtaj a'albil ti', le ba'ax cu ya'alalo' ma' jaji', chéen u jok jo'ol le 
máaco'obo'. 
9Tumen leti'obe' u káato'ob u ja'aso'ob c óol, beyo' je'el c xúump'atic le meyaj c 
beetico'; ba'ale' tene' tin dzaj tuláacal in wóol u ti'al in beetic. 
10Cu dzo'ocole' j binen tu yotoch Semanías u paal Delaía u yáabil Mehet-abel, 
leti'e' u kalmajubáa ca'ach tu yotoch, ca tu ya'alaj ti' teen: Co'ox muuch'ubáa tu 
kulnaj Junab Ku ichil le quili'ich najo', ca c kal u jool najilo'ob tumen u 
tucultmajo'ob u taal u quíimsecho'ob ti' le áakaba'. 
11Ba'ale' tene' tin núucaj ti': Le j xiibo'ob je'el bix teena', ma' tu yáalcabo'ob mix 
tu ta'acbesicuba'ob ichil kulnaj u ti'al ma' u quíimsa'al. Tene' ma' tin wocoli'. 
12U láak ba'ale', le ba'ax cu ya'alic ca'acho', tin wu'uyaj ma' ti' Ku u taali', chéen 
cu ya'alic tin wo'olal tumen j bo'ota'ab tumen Sanbalat yéetel Tobías; 

13j bo'ota'ab u ti'al u dzáa sajaquil ti' teen, u ti'al ca kebanchajaquen, u ti'al xan 
u dzáiqueno'ob kaasil tu táan le máaco'obo'. 
14¡In Ku: ka'ajac ti' teech le ba'ax tu beetajo'ob Sanbalat yéetel Tobíase'! ¡Ma' 
xan a tu'ubsic Noadías, le x aj bóobate', mix le u láak aj bóobato'ob tu 
yóoltajo'ob u sajbejseno'obe'! 
15Le tuulumo' j dzo'ocbesa'ab tu kiinil veinticinco ti' u winalil Elul, cincuenta 
yéetel ca'a p'éel kiin tu bisaj u beeta'al le meyajo'. 
16C aj p'eco'obe' tu yojéeltajo'ob, tuláacal xan le múuch' caajo'ob yano'ob t 
bakpacho' tu ch'a'ajo'ob sajaquil, ca tu ch'a'ajo'ob subtal, tumen tu na'atajo'ob, 
yéetel u yáantaj Ku beeta'ab le meyajo'. 
17Ti' le kiino'obo' sen paaclan dzíibnajo'ob Tobías yéetel u nuuquilo'ob Judá, 
18tumen ya'abcach máac u jalach t'anmajo'ob nup óolal ti' j Tobías, chéen tu 
yo'olal u ja'an Secanías u paal Ara, yéetel tumen u paal Johanane' j dzo'oc u 
beel yéetel u x ch'upul paal Mesulam, u paal Berequías. 
19Le beetic cu ya'ala'al ca'ach tin táan jach utzil wíinic, bey xan cu láaj 
tzicbalta'al ti', le ba'axo'ob quin wa'alico'. Wa tu yo'olal Tobíase' le ti'e' cu 
túuxtic ti' teen dzíibo'ob u ti'al u ja'asic in wóol. 

Nehemías 7 

Nehemiase' cu dzáic ilaj meyajo'ob 

1Le ca j dzo'oc u lik utzquinta'al le tuulum yéetel ca j dzaab u maac u joolo'obe', 
tu dzajo'ob máaxo'ob canantico'ob, dzaabo'ob aj kaayo'ob yéetel j levitaob. 
2U ti'al u méektáantic Jerusalene' tin dzaj in sucu'un Hanani, ti' Hananíase' tin 
dzaj u beet u náacomil le noj caajo', jun túul máac yaan yocsaj óolal ti' Ku, ma' 
je'el bix u láak máaco'obe'. 
3Tin wa'alaj ti'obe' ma' unaj u je'ebel u jool caajilo'ob Jerusalén tac chúumuc 
kiin, le quéen ka'alac xane' ti' unaj u yantal máaxo'ob canantiqui'. Tin caxtaj 
xan aj canano'ob ichil u caajil Jerusalén, u ti'al u canantco'ob te tu'ux in 
wa'almajo', yéetel dze'edzeque' actáan ti' u yotocho'ob. 



1189 

 

Biblia Maya 
© 1992, Sociedades Bíblicas Unidas. 

 

 
 

 

4Le caajo' jach nojoch yéetel sen cóoch jaylic, ba'ale' u cajnáalilo'obe' chéen 
dze'edzeco'ob tumen u najilo'obe' ma' lik utzquinta'aco'ob ca'achi'. 

Máaxo'ob suunajo'ob, ti' le j bisa'abo'ob táanxel lu'ume' 
(Esd 2.1-70) 

5Kue' tu dzaj tin tuucul in muuch'quíintic u nuuquilo'ob, yéetel u j 
méektáanilo'ob le caajo', u ti'al in dzíibtic u kaaba'ob j chuun najilo'ob, ca tin 
wilaj u dzíibil kaaba'il le yáax kucho'obo'. Ti' dzíibta'an beya': 
6-7Lela' u dzíibil kaaba'ob le j israelitaob síijo'ob tu lu'umil Judá le j bisa'abo'ob 
ca'ach Babilonia tumen ajaw Nabucodonosor, cu dzo'ocole' suunajo'ob 
Jerusalén, yéetel ti' u láak u caajilo'ob u lu'umil Judá, tu jujun túulilo'ob tu 
cajtalilo'ob, actáanta'ano'ob tumen Zorobabel, Josué, Nehemías, Azarías, 
Raamías, Nahamani, Mardoqueo, Bilsán, Misperet, Bigvai, Nehum Yéetel 
Baana: 
8Ti' u ch'i'ibalo'ob Parose', dos mil ciento setenta yéetel dos; 
9Ti' Sefatíase', trescientos setenta yéetel dos. 
10Ti' Arae', Seiscientos cincuenta yéetel dos. 
11Ti' Pahat-moab, u ch'i'ibal ca'ach Josué yéetel Joabe', dos mil ochocientos 
dieciocho; 
12ti' Elame', mil doscientos cincuenta yéetel cuatro; 
13ti' Zatue', ochocientos cuarenta yéetel cinco; 
14ti' Zacaie', setecientos sesenta; 
15ti' Binuye', seiscientos cuarenta yéetel ocho; 
16ti' Bebaie', siescientos veintiocho; 
17ti' Azgade', dos mil trescientos veintidós; 
18ti' Adonicame', seiscientos sesenta yéetel siete; 
19ti' Bigvaie', dos mil sesenta yéetel siete; 
20ti' Adine', seiscientos cincuenta yéetel cinco; 

21ti'ob Atere', máaxo'ob u ch'i'ibalo'ob ca'ach Ezequíase', noventa yéetel ocho; 
22ti' Hasume', trsecientos veinte yéetel ocho; 
23ti' Bezaie, trescientos veinte yéetel cuatro; 
24ti' Arife', ciento doce; 
25ti' Gabaóne', noventa yéetel cinco. 
26U cajnáalilo'ob Belén yéetel Netofae', ciento ochenta yéetel ocho; 
27ti' Anatote', ciento veinte yéetel ocho; 
28ti' Bet-azmavete', cuarenta yéetel dos; 
29ti' Quiriat-jearime', Cafira yéetel Beerot, Setecientos cuarenta y tres; 
30ti' Ramailo'ob yéetel Gebailo'ob, Seiscientos veintiuno; 
31ti' Micmase, ciento veintidós; 
32ti' Betelilo'ob yéetel Haiobe' ciento veintitrés; 
33ti' Neboe' cincuenta yéetel dos. 
34U ch'i'ibalo'ob le u láak Elame' mil doscientos cincuenta yéetel cuatro; 
35ti' Harime', trescientos veinte; 
36ti' Jericoe' trescientos cuarenta yéetel cinco; 
37ti' Lodilo'ob, Hadid yéetel Onoe, setecientos veintiuno; 
38ti' Senaa, tres mil novecientos treinta. 
39Le aj kiino'ob u ch'i'ibalo'ob Jedaías, ti' u yotochnáalo'ob Josuee', novecientos 
setenta y tres; 
40ti' u ch'i'ibalo'ob Imere', mil cincuenta yéetel dos; 
41ti' Pasure', mil doscientos cuarenta yéetel siete; 
42ti' Harime', mil diecisiete. 
43Le j levitaob u ch'i'ibalo'ob Josué yéetel Cadmiel, u ch'i'ibal ca'ach Hodavías, 
setenta yéetel cuatro ca'achi'. 

44Le aj kaayo'ob u ch'i'ibalo'ob Asaf, ciento cuarenta yéetel ocho. 
45Le aj canan jool najo'ob ti' u ch'i'ibalo'ob ca'ach Salum, Ater, Talmón, Acub, 
Hatita yéetel Sobai. Tuláacale' ciento treinta yéetel ocho. 
46U aj meeyjulo'ob le kulnajo' u ch'i'ibalo'ob ca'ach Ziha, Hasufa, Tabaot, 
47Queros, Siaha, Padón, 
48Lebana, Hagaba, Salmai, 
49Hanán, Gidel, Gahar, 
50Reaía, Rezín, Necoda, 
51Gazam, Uza, Paseah, 
52Besai, Meunim Nefusim, 
53Bacbuc, Hacufa, Harhur, 
54Bazlut, Mehída, Harsa, 
55Barcos, Sísara, Tema, 
56Nezía yéetel Hatifa. 
57U ch'i'ibal u j meeyjulo'ob Salomón u ch'i'ibal ca'ach Sotai, Sofert, Peruda, 
58Jaala, Darcón, Gidel, 
59Sefatías, Hatil, Poqueret-hazebaim yéetel Amón. 
60Tuláacal u aj meeyjulo'ob kulnaj yéetel u ch'i'ibalo'ob u palitzilo'ob salomón 
trescientos noventa yéetel dos ca'achi'. 
61Le j kucho'ob ti' u taalbalo'ob Tel-melae', Tel-harsa, Querub, Adón, yéetel 
Imer, ma' páatchaj u jajcuntico'ob wa u ch'i'ibalo'ob israelitaob wa u 
láaktzilo'ob, lelo'oba': 
62u ch'i'ibalo'ob Delaía, Tobías yéetel le Necodaobo', máaxo'ob ca'ach 
seiscientos cuarenta yéetel dos. 

63U láaktzilo'ob aj kiino'ob: ti' u ch'i'ibal Habaía, Cos yéetel Barzilai, máax 
dzo'oc u beel yéetel u x ch'upul paal Barzilai, le Galaadile', ca tu kaaba'intaj 
xan beyo'. 
64Tu xakal ilo'ob tu dzíibil ju'unil u otochnáalo'ob wa dzíibta'an u kaaba'obi' 
ba'ale' ma' tu nactáanto'obi', le o'olale' luksa'ab u meeyjul aj kiin ti'ob. 
65Yéetel xane' j a'ala'ab ti'ob tumen u j méektáane' ma' u jaantico'ob le janal jun 
páaycunta'ano' tac u yila'al tumen jun túul aj kiin ti' le Urim yéetel le Tumimo'. 
66Tuláacal le caaj ca'acho' cuarenta yéetel dos mil trecientos sesenta wíinico'ob, 
67ma' j xo'oc le palitzilo'obo' mix u x palitzilo'ob, máaxo'ob tu chucajo'ob siete 
mil trescientos treinta yéetel siete wíinico'ob. Yaan xan ca'ach doscientos 
cuarenta yéetel cinco u aj kaayo'ob yéetel u x kaayo'ob. 
68Yaan ca'ach ti'ob u láak setecientos treinta yéetel seis tzíimino'ob, doscientos 
cuarenta yéetel cinco mulaob, 
69cuatrocientos treinta yéetel cinco camello'ob yéetel seis mil setecientos veinte 
burro'ob. 
70Yaan jay túul u nuuquilo'ob naj, tu dzajo'ob áantaj u ti'al le meyajo'; aj 
méektáane' tu dzaj tu'ux cu cananta'al le taakino' ocho kilos oroo', cincuenta 
laco'ob yéetel quinientos treinta u dzáanal u nook aj kiino'ob. 
71U nuuquilo'ob naje', tu dzajo'ob tu'ux cu cananta'al le taakino', ciento sesenta 
kilos oroo yéetel mil doscientos diez kilos plata u ti'al le meyajo'; 
72U yalab le caajo' tu dzaj ciento sesenta kilos oroo yéetel siete u dzáanal u 
nook aj kiino'ob. 
73Le aj kiino'ob, le j levitaob, le aj canano'ob, le aj kaayo'ob, bey xan u j 
xiibilo'ob le caajo', u aj meyajilo'ob kulnaj yéetel tuláacal Israele' jeedzelo'ob 
tu caajalo'ob. Le ca j cuch u siete winalile', le j israelitaobo' dzo'oc ca'ach u 
jéedzelo'ob tu caajalo'ob. 

Nehemías 8 

Le a'almaj t'aano' cu xo'ocol ti' le caajo' 

1Much'laj túun tuláacal le caaj te j kíiwic yaan actáan te tu jool le ja'o', ca j 
a'ala'ab ti' le aj ca'anbesaj Esdraso', ca u taas le u ju'unil u ya'almaj t'aan Moisés, 
le tu dzaj ca'ach Yuumtzil ti' Israele'. 
2Tu yáax kiinil u siete winale', le aj kiin Esdrase' tu taasaj le u ju'unil le a'almaj 
t'aano' tu táan le u múuch'cabil j xiibo'ob yéetel x co'olelo'obo' bey xan tu táan 
le máaxo'ob cu páajtal u ch'a'a nu'uctico'obo'; 
3líikbal ja'atzcab kiin tac chúumuc kiine' tu xocaj tu táan tuláacal leti'ob te j 
kíiwic yaan actáan ti' u jool caaj cu kaaba'intic Ja'. Tuláacal le caajo' táan u 
ch'enxiquintic u xo'ocol u ju'unil le a'almaj t'aano'. 
4Aj ca'anbesaj Esdrase' ti' wa'alacbal tu yóokol jun p'éel u nu'ucul tze'ec beeta'an 
yéetel che' chéen u ti'al lelo'. Tu x no'oje' ti' wa'alacbalo'ob xan Matatías, Sema, 
Anías, Urías, Hilcías yéetel Maasías. Tu x dzíique' ti' yano'ob ca'ach Pedaías, 
Misael, Malquías, Hasum, Hasbadana, Zacarías yéetel Mesulam. 
5Esdras túune' tu je'aj le dzíibil ju'un tu táan tuláacal le caajo', leti'e' cu páajtal 
u yila'al ca'ach tumen asab ca'anal yanil ti' tuláacalo'ob; le ca tu je'aj le dzíibil 
ju'uno', tuláacal máac wa'alaji'. 
6Esdras túune' tu qui'iqui' t'antaj Junab Ku Yuumtzil ti' máax yaan tuláacal 
páajtalil, tuláacal túun le caajo' u tich'majo'ob u kabo'ob ca'anale' ca tu 
ya'alajo'ob: Ca béeyac, ca béeyac le ca j dzo'oque' j noclajo'ob lu'um ca tu 
kultajo'ob Yuumtzil. 
7Le j levitaob Josué, Bani, Serebías, Jamín, Acub, Sabetai, Hodías, Maasías, 
Kelita, Azarías, Jozabed, Hanán yéetel Pelaíae' cu tzolico'ob le a'almaj t'aan ti' 
le caajo'. Ca'aliquil le máaco'obo' p'áatalo'ob tu cúuchilo'ob, 
8le aj levitaobo' táan u ka'am xoquico'ob u ju'unil u ya'almaj t'aan Ku, yéetel cu 
sutico'ob ichil u t'aan le máaco'obo' u ti'al ca páatac u yutzil na'atico'ob le 
xooco'. 
9Tu yo'olal tuláacal le caaj táan u yokol iquil u yu'ubico'ob le ba'axo'ob cu 
ya'alic le a'almaj t'aano', aj méektáan Nehemías bey xan aj ca'anbesaj aj kiin 

Esdras, bey xan le j levitaob, máaxo'ob tzolic le a'almaj t'aan ti' le caajo', tu 
ya'alajo'ob ti' tuláacalo'ob ma' u yokom óolta'alo'ob mix u yokolo'ob, tumen le 
kiino' jun páaycunsa'an u ti'al u meyajta'al Yuumtzil, u Kuob. 
10A'ala'ab xan ti'ob tumen Esdras: Xeene'ex tzéentaba'ex yéetel u ma'alobil 
janal, uke'ex xan ch'ujuc vino, siibalnene'ex ti' le máaxo'ob mix ba'al u 
máanka'antmajo'obo', ca taalaco'ob janal ta wéetele'ex, tumen bejela'e' jun p'éel 
kiin jun páaycunsa'an u ti'al c Yuumtzil. Ma' a wokom óolale'ex tumen u 
qui'imac óolal Yuumtzile' leti' c muuk. 
11Bey xan le j levitaobo' cu jóomsic yóolo'ob le máaco'ob u ti'al ca u mac u 
chi'ob ma' u yokolo'ob, tumen le kiino' jun p'éel kiin jun páaycunta'an u ti'al 
Yuumtzil. 
12Bey túuno' tuláacal le máaco'obo', j bino'ob janal yéetel ukul, tu paaclan 
t'oxajo'ob janalo'ob, tu beetajo'ob jun p'éel nojoch kiin ku, tumen j kuch u 
na'ato'ob le ba'ax ca'anbesa'ab ti'obo'. 

U kiinbesajil máacano'ob 

13Tu láak kiine' tuláacal u nuuquil le otochnáalo'obo', aj kiino'ob yéetel j 
levitaob tu much'ajuba'ob yéetel aj ca'anbesaj Esdras u ti'al ca u cano'ob bix u 
na'ata'al u t'aanilo'ob le a'almaj t'aano'. 
14Ca tu yilajo'ob dzíibta'an ti' le a'almaj t'aano', Yuumtzile' u ya'almaj tu chi' 
Moisese', tu kiinilo'ob u kiinbesajil tu siete winalile' le j israelitaobo', u najmal 
u cajtalo'ob tu yáanal u máacano'ob. 
15Ti' tuláacal túun le caajo'ob yéetel te Jerusaleno' j bisa'ab u t'aanil ca xi'ico'ob 
ti' le pu'uco'obo' u caxto'ob u kabo'ob olivo, arrayán, xa'an wa u láak je'el ba'alac 
che'il búucpaja'ane' u ti'al u beetico'ob u máacano'ob, je'el bix dzíibta'anil ti' le 
a'almaj t'aano'. 
16Le máaco'obo' jóoko'ob, le ca j suunajo'obe' yéetel u kab che'ob u ti'al u 
beetico'ob u máacano'ob tu yóokol u najo'ob, ti' u táancabo'ob, bey xan ichil u 
sujuy táancabil u kulnaj Ku, bey xan tu kíiwiquil u jool najil cu kaaba'intic Ja'o' 
yéetel tu kíiwiquil u jool caajil Efraín. 

17Tuláacal le j suunajo'ob yano'ob ca'ach táanxel lu'umo' tu beetajo'ob 
máacano'ob ca j cajlajo'ob yáanal, tumen líikbal u kiinilo'ob Josué, u paal Nun 
tac le kiinaco' ma' beeta'ac ba'al beyo', ca j yanchaj jun p'éel nojoch qui'imac 
óolal. 
18Siete kiino'ob tu kiinbesajo'ob u qui'imac óolalil kultajo'ob; líikbal u yáax kiin 
tac u dzo'oc kiin, Esdrase' sáamsamal tu xocaj u ya'almaj t'aan Ku, tu ocho kiine' 
yanchaj jun p'éel x qui' óotzil muuch'tal, je'el bix a'ala'anile'. 

Nehemías 9 

Esdrase' cu cáantic u keban Israel 

1Tu kiinil veinticuatro láili' ti' le winalo', le j israelitaobo' tu much'ajuba'ob u 
ti'al su'ukin, u búuquintmajo'ob to'otoch nooko'ob, yéetel tu tosajo'ob lu'um tu 
poolo'ob, 
2Ca tu tzelajuba'ob ti' le u ch'i'ibalo'ob le j táanxel lu'umilo'ob, wa'alacbalo'obe' 
tu cáanto'ob u kebano'ob, bey xan u kebano'ob u máanja'an ch'i'ibalo'obo'. 
3Tu yóox p'éel horail wa'alacbalo'obe' j xo'oc u Ju'unil u ya'almaj t'aan Yuumtzil 
u Kuob, ti' u láak óox p'éel horae', tu cáantajo'ob u kebano'ob, tu kultajo'ob xan 
Yuumtzil. 
4Cu dzo'ocole' le j levitaob Josué, Binuy, Cadmiel, Sebanías, Buni, Serebías, 
Bani yéetel Quenani, na'aco'ob ti' jun p'éel u ca'anche'il tze'eque', ca j ka'am 
payalchi'inajo'ob ti' Yuumtzil c Ku. 
5Cu dzo'ocole' le j levitaob Josué, Cadmiel, Binuy, Hasabnías, Serebías, Hodías 
Sebanías yéetel Petaíase': tu ya'alajo'ob: Líikene'ex, qui' t'ante'ex Yuumtzil a 
Junab Kuex mantadz. ¡Úuchuc kaay ti', yéetel qui'iqui' t'aano'on tac xan yéetel 
qui'ichquelem kaayo'ob, ti' u nojbe'en kaaba'! 
6Esdrase' tu ya'alaj: Chéen teech Yuumtzilech mina'an u láak. Teech beet ca'an 
yéetel u sen ca'analil le ca'ano', yéetel tuláacal u eeko'obo'; teech beet le lu'umo', 
yéetel tuláacal ba'ax yani', bey xan le ka'anabo' yéetel ba'ax yaan ichil. Teech 

ca dzáic cuxtal ti' tuláacal le ba'ax yano'. Le t o'olal ca kulta'al tumen u eekilo'ob 
le ca'ano'. 
7Yuumtzil teech le Junab Ku j yéey Abram le ca ta jóokesaj Ur, u caajal le j 
caldeobo', ca ta dzaj u kaaba'int Abraham. 
8Tumen ta wilaj jun túul máac u yoquesmaj u yóol ti' teech, ca ta beetaj jun 
p'éel nup t'aan tu yéetel: ta wa'alaj bíin a dzáa ti' yéetel ti' u ch'i'ibal, u lu'um 
le j cananeob, hititaob, amorreob, ferezeob, jebuseob yéetel gergeseobo'; 
¡dzo'oc a beetic le ba'ax ta wa'alajo', tumen teche' ca dzo'ocbesic a t'aan! 
9Teche' ta wilaj bix u mukyaj le c máanja'an ch'i'ibalo'ob tu lu'umil Egipto, ta 
wu'uyaj xan u yaayaj awato'ob tu jáal Chac Ka'anab. 
10Ta beetaj nucuch máactzilo'ob yéetel jakbe'en ba'alo'ob tu yóokol faraón, u 
aj meeyjulo'ob, bey xan tu yóokol tuláacal u cajnáalilo'ob le lu'umo', tumen ta 
wilaj buca'aj ba'alo'ob kaastac cu beeta'al ca'ach tu cuxtalo'ob le j israelitaobo'. 
Bey ta najmatilac u kaj óolta'al bejela'a' a nojochilo'. 
11Ta jóosaj ca'a búuj ti' le ka'anab tu táano'obo', j máano'ob tu yóokol tiquin 
lu'um; ba'ale' ta bulaj u aj ch'a'apachto'ob tac tu taamil le ka'anabo', beyo'ob 
tuunich tu taamil ja'e'. 
12Cu dzo'ocole' ta dzaj jun p'éel múuyal u ti'al nu'uctic u beelo'ob yéetel kiin, 
yéetel áakabe' jun p'éel u tóoch'bal káak u ti'al julic le bej u najmal u bino'obo'. 
13Cu dzo'ocole' j éemech tu witzil Sinaí, ca j t'aanajech yéetelo'ob ti' yanech te 
j ca'ano', ta dzaj ma'alob tzol xiquino'ob ti'ob, u jaajilo'ob ca'anbesajo'ob, ta 
dzaj xan a'almaj t'aano'ob yéetel nu'ucbe'en t'aano'ob utztac. 
14Ta ca'anbesajo'ob xan u jun páaycunto'ob a ti'alint u kiinil sábado'ob, ta dzaj 
a nu'ucbe'en ta'ano'ob, a ma'alob ca'ansajo'ob, ta dzaj xan a wa'almaj t'aano'ob 
ti'ob tu kab Moisés. 
15Ta dzaj xan u waajil ca'an ti'ob u ti'al u na'ajcunsicuba'ob, yéetel u ja'il 
cháaltun u ti'al máanso'ob u yukajilo'ob. Cu dzo'ocole' ta wa'alaj ti'ob ca 
ococo'ob cajtal te j lu'um ta séeb chi'itaj ti'obo'. 

16Ba'ale' leti'ob yéetel u máanja'an ch'i'ibalobe' ca'analchaj u yicho'ob, yéetel u 
dzu'uy poolo'ob, ma' xan tu táan óoltajo'ob a nu'ucbe'en t'aano'obi'. 
17Ma' tu yóoltajo'ob u yu'ubaj t'antecho'obi', mix u ka'ajbeso'ob le nucuch 
ba'alo'ob ta beetaj tu yo'olalo'obi'. Tu yo'olal u jach dzu'uyil u poolo'obe' tu 
dzajo'ob jun túul u nojchilo'ob u ti'al u ca su'utco'ob Egipto u ti'al ca 
palitzilta'aco'ob tu ca'a téen, ba'ale' teche' jun túulech Ku ca sa'atsaj, jun túulech 
Ku utz a ch'a'a óotzilil, chuca'an u yóol, chuca'an u yaacunaj, ma' xan ta 
xúump'atajo'obi'. 
18Quex tumen tu beetajo'ob jun p'éel chan wacax yéetel yibbil fierro, tu 
ya'alajo'ob xan leti' le ku jóokesajo'ob tu lu'umil Egiptoe', tu beetajo'ob xan 
ba'alo'ob talam kaastaque', 
19teche' tu yo'olal a nojoch yaacunaje' ma' ta xúump'attajo'ob te x tocoy lu'umo'. 
Le t'o'ol múuyalo' ma' j náachchaj ti'ob yéetel kiin, u ti'al ca nu'ucta'ac u 
beelo'ob, mix yéetel áakab náachchaj le t'o'ol káak u ti'al u julic le bej tu'ux bíin 
u bisa'aco'ob ca'acho'. 
20Cu dzo'ocole' ta dzaj a ma'alob pixan u ti'al a ca'anbesico'ob, mix jun téen 
mina'anchaj le waaj ta túuxtaj ti'obo', ta dzaj xan ja' u ti'al a máansic u 
yukajilo'ob. 
21J máan cuarenta ja'abo'ob táan a tzéentico'ob te x tocoy lu'umo', mix jun téen 
j p'áato'ob yéetel dzíibolal, mix laabchaj u nooko'obi', mix chu'uplaj u 
yooco'obi'. 
22Ta kubaj ti'ob ajawilo'ob yéetel nucuch lu'umo'ob, ca ta t'oxaj ti'ob jujun xéet' 
lu'um, leti'obe' tu ch'a'ajo'ob Esbón u nojoch lu'um ajaw Sehón, yéetel Basán, u 
lu'um ajaw Og. 
23Ta beetaj u ya'abtal u paalo'ob je'el bix ya'abil le éeko'ob yaan te j ca'ano', cu 
dzo'ocole' ta bisajo'ob j cajtal te nojoch lu'um ta séeb chi'itaj a dzáic ti' u 
máanja'an ch'i'ibalo'ob u ti'alinto'obo'. 

24Leti'obe' j ooco'obe' ca tu ba'ateltajo'ob u lu'umil Canaán; ta t'onquintaj tu 
táano'ob u cajnáalilo'ob le lu'umo', ta kubaj tu kabo'ob u ajawo'ob yéetel u 
cajnáalilo'ob u ti'al ca u beeto'ob yéetelo'ob je'el ba'alac u káato'obe'. 
25Tu ch'a'ajo'ob xan nucuch caajo'ob tuulumta'ano'ob, tu ch'a'ajo'ob xan ma'alob 
lu'umo'ob, u asab jadzutzil najo'ob, ch'e'eno'ob, coolo'ob, u x péetpachil 
olivo'ob, yéetel ya'abcach pakalbil che'ob janalbe'en u yicho'ob, tu 
na'ajcuntajuba'ob, polocchajo'ob, tu qui'imaccunsajo'ob xan u yóolo'ob ti' a 
nojoch utzil. 
26Ba'ale' j ko'oxchajo'ob ti' a t'aan, j p'u'ujo'ob ti' teech, ca tu kex óolta'ajo'ob a 
wa'almaj t'aan. Tu químsajo'ob a aj bóobato'ob, tumen cu ye'esa'al ca'ach u 
kebano'ob, yéetel cu ya'ala'al ti'ob ca suunaco'ob ti' teech, ca tu seten pajo'ob a 
subtal. 
27Le beetic ta kubajo'ob tu kab u aj p'eeco'ob máaxo'ob yaayaj palitzilto'ob. Cu 
dzo'ocole' le táan u yaayajo'obe', tu káatajo'ob áantaj, teech túune' tu yo'olal a 
nojoch ch'a'a óotzile', ta wu'uyajo'ob te ta ca'anilo', ca ta dzaj máaco'ob u ti'al 
u jáalkatico'ob tu kab le máaxo'ob yayaj paliltziltco'obo'. 
28Ba'ale', chéen p'elac u yantal jun p'íit jéedzel ti'obe', cu ca'a' beetico'ob 
ba'alo'ob kaastac ta táan, le t o'olal ta cha'aj u lúubulo'ob tu kab u aj p'eeco'ob 
u ti'al u yaayaj palitzilta'abo'ob, cu dzo'ocole' tu ca'a káatajo'ob áantaj ti' teech, 
teche' tu yo'olal a sen yaacunaje' ta wu'uyajo'ob yanilech te j ca'ano', ca ta 
tocajo'ob ya'ab u téenel. 
29Ta tzol xiquintajo'ob u ti'al ca u dzo'ocbeso'ob a wa'almaj t'aan, ba'ale' leti'obe' 
tu tuclajo'ob ma' kabéet u yáanta'alo'obi', le beetic ma' tu yu'ubajo'ob a t'aani', 
ca tu manba'alcuntajo'ob a tzol xiquino'ob, le cu dzáic cuxtal ti' le máaxo'ob 
beetique', jach líik u yóolo'ob, dzu'uy poolo'ob, le beetic ma' tu yu'ubajo'ob a 
t'aani'. 
30Ya'abcach ja'abo'ob chucpaj óolal ti'ob, yéetel a pixan bey xan yéetel a aj 
bóobato'obe' ta wa'alaj ti'ob ba'axo'ob je'el u yúuchul ti'obe'; ba'ale' ma' tu 
yu'ubajo'obi', let o'olal ta kubaj tu kab u nucuch caajilo'ob le lu'uma'. 

31Ba'ale' tu yo'olal a nojoch ch'a'a óotzilile' ma' ta xu'ulsajo'obi', mix ta 
xúump'attajo'obi', tumen teche' jun túulech Ku utzech yéetel yaan ti' teech 
muumun pucsi'ikal yéetel ch'a'a óotzilil. 
32Le t o'olale', c Junab Ku, nojoch Ku, u Kuil tuláacal páajtalil, yéetel 
sajbe'entzilech, ma' ta xu'ulsic a nup t'aan mix a noj yaacunaj, ma' a jun 
p'iitcunsic tuláacal le mukyajo'ob dzo'oc u máan yóokol c ajawo'ob, c aj 
méektáano'ob, c aj kiino'ob yéetel c aj bóobato'ob, yéetel ti' c máanja'an 
ch'i'ibalo'ob bey xan yóokol tuláacal le a caaja', líikbal u kiinil ajawo'ob Asiria 
tac bejela'e'. 
33Ba'ale' teche' mina'an a si'ipil ti' tuláacal le ba'ax úuch ti' to'ono', tumen teche' 
a meyaje' nu'uca'an, ba'ale' to'one' t beetaj ba'ax kaas. 
34Mix c ajawo'ob, c aj méektáano'ob, c aj kiino'ob mix c máanja'an ch'i'ibalo'ob 
tu dzo'ocbesajo'ob a wa'almaj t'aan, mix tu yu'ubajo'ob a nu'ucbe'en t'aan le ta 
wa'alaj ti'ob u beetico'obe'. 
35Ba'ale' ma' tu meyaj techo'ob tu ajawilo'obi' quex tumen ya'ab utz ta dzaj ti'ob, 
ta kubaj xan le nojoch lu'um ti'obo', mix tu kultajecho'obi', mix tu wet'o'ob le 
ba'alo'ob kaastac cu beetico'obo'. 
36Pacto'oni', suunajo'on palitzilil, jach te j lu'um ta dzaj ti' c máanja'an ch'i'ibal 
u ti'al u tzéenticuba'ob yéetel u ma'alobil u yich le lu'uma'. 
37Tuláacal ba'ax cu dzáique' u ti'al le ajawo'ob, tu yo'olal c kebano'obe' ta dzaj 
t óokolo'on. To'on yéetel c wacaxo'obe' yaan c beetic ba'ax u káato'ob, let o'olal 
yaj c óol. 

Le caajo' cu nup t'antic u dzo'ocbesic le a'almaj t'aano' 

38Tu yo'olal le ba'alo'oba', to'one' c ma'alob c jedzcuntic yéetel c dzíib, le ju'un 
xano' dzalabkabta'ab tumen c nuuquilo'ob c caajal, j levitaob yéetel le aj 
kiino'ob'. 

Nehemías 10 

1Le máaco'oba' tu dzalabkabtajo'ob le ju'uno': Teen, Nehemías u paal Hacalías, 
máax ca'ach u aj méektáan, Sedequías, 
2Seraías, Azarías, Jeremías, 
3Pasur, Amarías, Malquías, 
4Hatús, Sebanías, Maluc, 
5Harim, Merot, Obadías, 
6Daniel, Ginetón, Baruc, 
7Mesulam, Abías, Mijamín, 
8Maazías, Bilgai, yéetel Semaías. Lelo'oba' aj kiino'ob ca'achi'. 
9Levitaob: Josué u paal Azanías, Binuy, u ch'i'ibal Henadad, yéetel Cadmiel; 
10yéetel u sucu'uno'ob, Sebanías, Hodías, Kelita, Pelaías, Hanán, 
11Micaía, Rehob, Hasabías, 
12Zacur, Serebías, Sebanías, 
13Hodías, Bani yéetel Beninu. 
14U nuuquilo'ob múuch' cajtalilo'ob: Paros, Pahat-moab, Elam, Zatu, Bani, 
15Buni, Azgad, Bebai, 
16Adonías, Bigvai, Adin, 
17Ater, Ezequías, Azur, 
18Hodías, Hasum, Bezai, 
19Arif, Anatot, Nebai, 
20Magpías, Mesulam, Hezir, 
21Mesezabeel, Sadoc, Jadúa, 
22Pelatías, Hanán, Anaías, 
23Oseas, Hananías, Hasub, 

24Halohes, Pilha, Sobec, 
25Rehum, Hasabna, Maasías, 
26Ahías, Hanán, Anán, 
27Maluc, Harim yéetel Baana. 

Le caajo' cu beetic u láak kax t'aan yéetel Ku 

28Wa tu yo'olal u láak u cajnáalilo'obe', j káat a'ale', le aj kiino'ob, j levitaob, le 
aj canano'ob, le aj kaayo'ob, le u aj meeyjulo'ob kulnaj, yéetel tuláacal le u 
tzelmajuba'ob ti' u cajnáalilo'ob le lu'umo', ca u dzo'ocbeso'ob u ya'almaj t'aan 
Ku, pa'ate' yéetel u yatano'ob, yéetel tuláacal u j xibil paalal yéetel u x ch'upul 
paalal dzo'oc u yantal u na'ato'ob, 
29tu nupajuba'o' yéetel u láaktzilo'ob bey xan yéetel u nuuquilo'ob, ca tu jalach 
t'antajo'ob u cuxtalo'ob je'el bix le ya'almaj t'aan tu dzaj Ku ti' Moisés u j palitzil, 
u dzo'ocbesico'ob xan yéetel chuca'an óolal tuláacal u nu'ucbe'en t'aano'ob, u 
tzolbe'en t'aano'ob yéetel u ya'almaj t'aano'ob Yuumtzil. 
30Le beetique' ma' táan dzáic c x ch'upul paalal u ti'al u dzo'ocol u beelo'ob 
yéetel u cajnáalilo'ob le lu'umo'oba', mix táan c cha'ic u dzo'ocol u beelo'ob j 
xibil paalal yéetel u x ch'upul paalo'ob. 
31Le quéen taalaco'ob u cajnáalilo'ob le múuch' caajo'ob tu kiinil sábado u ti'al 
u conico'ob u jejeláas janalbe'en neeko'ob yéetel tuláacal ba'ax cu taasico'obe', 
ma' bíin c man ti'ob, mix sábado, mix ti' u láak u kiinil cha'an: bey xan tu siete 
ja'abil c meyaje' ma' bíin joochnaco'oni', yaan xan sa'atsic le p'aaxo'obo'. 
32T a'alaj xan yaan c dzáic jujun ja'abe', can p'éel gramo plata u ti'al u bo'ota'al 
u meeyjulo'ob u kulnaj Junab Ku. 
33U ti'al le waaj cu táanbesa'alo', u ti'ibil óolalil sáamsamal janalbe'en neeko'ob, 
le sáamsamal tóocbil ba'alche'obo', le quíimsbil ba'alche' sábado yéetel tu 
kiinilo'ob chichan uj, yéetel u láak u kiin kujo'ob; u ti'al tuláacal ti'ibil óolal, 
quíimsbil ba'alche'ob u ti'al u sa'atsa'al u si'ipilo'ob Israel, yéetel tuláacal kultaj 
tu kulnaj c Ku. 

34Cu dzo'ocole' le aj kiino'ob, j levitaob yéetel tuláacal le caajo', je'el bix 
yanilo'ob c láaktzilo'obe', t beetaj u buulil u ti'al c ilic máaxo'ob bíin u biso'ob 
si' tu jujun ja'abil tu kulnaj Junab Ku, u ti'al tóocbil tu multuunil kultaj 
Yuumtzil c Ku, je'el bix dzíibta'anil ti' le a'almaj t'aano'. 
35T a'alaj xan c bisic jujun ja'ab tu kulnaj Yuumtzil u yáax ich c pakal j coolo'ob 
yéetel tuláacal u yáax ich u pakalil c lu'umo'on, 
36bey xan c bisic tu kulnaj c Ku c yáax paalal, u yáax yaalo'ob c wacaxo'ob 
yéetel c tamano'ob, je'el bix dzíibta'anil ti' le a'almaj t'aano', u ti'al le aj kiino'ob 
cu meyajo'ob tu kulnaj c Kuo'. 
37T a'alaj xan c bisic tu kulnaj c Ku, tu cúuchil tu'ux cu ta'aca'al ba'alo'ob, patan 
u ti'al aj kiino'ob, yáax ba'alo'ob cu bin j yanchajal ti' to'on, harina, yéetel 
tuláacal janalbe'en yich che'ob, yáax c o'och vinoo, c o'och aceite, yéetel c bisic 
ti' j le levitaob u diezmoil c jocho'ob, tumen leti'o' máaxo'ob molic u diezmoil 
c lu'umo'on. 
38Le quéen xi'ico'ob le j levitaob u molo'ob le diezmo'ob, yaan u láakinta'alo'ob 
tumen jun túul aj kiin sijnal ti' u ch'i'ibal Aarón. Cu dzo'ocole' le j levitaobo' 
yaan u bisico'ob tu kulnaj c Ku tu cúuchil u ta'acbesa'al ba'alo'ob, u diezmoil le 
diezmo bíin u molo'obo', 
39tumen le j israelitaob yéetel le j levitaob cu bisico'ob u páatanil trigo, vino, 
yéetel aceite tu cúuchil tu'ux cu ta'acbesa'al ba'alo'ob, tu'ux cu dza'abal le 
quili'ich nu'uculo'ob, tu'ux xan yano'ob le aj kiino'ob cu meyajo'obo', aj 
canano'ob, yéetel aj kaayo'obo'. Ca t séeb chi'itaj ma' c xúunp'attic u kulnaj c 
Kui'. 

Nehemías 11 

U cajnáalilo'ob Jerusalén 
(1 Cr 9.1-34) 

1U méektáano'ob le lu'umo', cajlajo'ob Jerusalén; u yalab le caajo' tu beetajo'ob 
jun p'éel buul, u ti'al u yila'al máaxo'ob bíin xi'ico'ob cajtal Jerusalén, le quili'ich 

caajo', ti' diez u múuch'ul láaktzilo'obe', jun múuch' bíin cajlaqui', le u láak 
nueveo' cu p'áatalo'ob cajtal ti' u mejen caajilo'ob, 
2cu dzo'ocole', le caajo' tu qui' t'antaj tuláacal le máaxo'ob tu yóoltajo'ob bin 
cajtal Jerusalén. 
3Tu paacho'obe' u kaaba'ob u nucuch chuun najilo'ob le suunajo'ob tu 
lu'umo'ob; ca j p'áato'ob cajtal Jerusalén. Tu noj caajilo'ob Judae' cajlajo'ob le 
j israelitaob, le aj kiino'ob, le j levitaob, u aj meeyjulo'ob le kulnajo', yéetel u 
ch'i'ibal u aj meyajo'ob Salomón, jujun túule' tu caajal yéetel tu lu'um. 
4Dze'edzec judailo'ob yéetel Benjaminilo'ob cajlajo'ob Jerusalén, ti' u ch'i'ibal 
Judae'; Ataías u paal ca'ach Uzías, u paal Amarías, u paal Sefatías, u paal 
Mahalaleel, u ch'i'ibal Fares; 
5yéetel Maasías, u paal Baruc, u paal Colhoze, u paal Hazaías, u paal Adías, u 
paal Joiarib, u paal Zacarías, u paal Siloni. 
6Tuláacal u ch'i'ibal Fares j p'áato'ob cajtal Jerusalén cuatrocientos sesenta 
yéetel ocho, tuláacalo'obe' j xiibo'ob aj ba'atelo'ob. 
7Ti' u ch'i'ibal Benjamine': Salú, u paal Mesulam, u paal Joed, u paal Pedaías, u 
paal Colaías, u paal Maasías, u paal Itiel, u paal Jesaías; 
8yéetel u sucu'uno'ob Gabai, yéetel Salai. Tuláacale' novecientos veintiocho. 
9U nojchile' Joel, u paal Zicri; yéetel Judá, u paal Senúa, leti' xan u ca'a túul 
nácom le noj caajo'. 
10Ti' aj kiino'obe': Jedaías, u paal Joiarib, Jaquín, 
11yéetel Seraías, u paal Hilcías, u paal Mesulam, u paal Sadoc, u paal Meraiot, 
u paal Ahitob, u nojchil u kulnaj Junab Ku. 
12Bey xan u yéet meyajo'ob kulnaj, lelo'oba' ochocientos veintidós ca'achi; 
yéetel Adaías, u paal Jeroham, u paal Pelalías, u paal Amsi, u paal Zacarías, u 
paal Pasur, u paal Malquías. 



1204 

 

Biblia Maya 
© 1992, Sociedades Bíblicas Unidas. 

 

 
 

 

13U láaktzilo'ob u nuuquilo'ob le j láaktzililo'ob, tuláacalo'obe' doscientos 
cuarenta yéetel ca'a p'éel; yéetel Amasai, u paal Azareel, u paal Azai, u paal 
Mesilemot, u paal Imer. 
14U láaktzilo'obe', aj ba'atelo'ob ca'achi, tu pa'ate'ilo'obe' ciento veitiocho j 
xiibo'ob, u nácomo'ob ca'achi Zabdiel, u paal Gedolim. 
15Ti' le j levitaob: Semaías, u paal Hasub, u paal Azricam, u paal Hasabías, u 
paal Buni; 
16Sabetai, yéetel Jozabad u nuuquilo'ob ca'ach le levitaob, cu yilico'ob 
meyajo'ob tu bakpach u kulnaj Junab Ku; 
17Matanías, u paal Micaía, u paal Zabdi, u paal Asaf, leti' máax nu'uctic ca'ach 
u ka'ayal qui'iqui' t'aano'ob yéetel le nib óolal le quéen úuchuc le payalchi'o'; 
Bacbuquías, leti' ca'ach u j ca'a paal u yotochnáalo'ob, yéetel Abda, u paal 
Samúa, u paal Galal, u paal ca'ach Jedutún. 
18Tu pa'ate'il le j levitaob p'áato'ob cajtal te quili'ich caajo' doscientos ochenta 
yéetel cuatro. 
19Le aj canan jool najo'obo': Acub, Talmón, yéetel u láaktzilo'obe' cu 
canantico'ob le jool najo'obo', ciento setenta yéetel dos. 
20U yalab le j israelitaob, yéetel u yalab le aj kiino'obo', yéetel le j levitaob, 
cajlajo'ob tu láak u caajilo'ob u lu'umil Judá, jujun túule' tu lu'um; 
21quex tumen u aj meeyjulo'ob le kulnajo', le máaxo'ob nu'uctico'ob ca'ache', 
Ziha yéetel j Gispae' cajlajo'ob Ofel. 
22U nuuquilo'ob ca'ach le j levitaob tu caajil Jerusalene' j Uzi, u paal Bani, u 
paal Hasabías, u paal Matanías, u paal Micaía, ti' u ch'i'ibal Asaf, máaxo'ob 
nu'uctic ca'ach u kaayilo'ob u kulnaj Junab Ku, 
23tumen ajawe' tu ya'alaj ba'ax úuchac u beetic le aj kaayo'obo'. 
24Le máax cu bin ocol j t'aan yéetel ajaw tu yo'olal je'el ba'ax ca úuchuque', 
Petaías, u paal Mesezabeel, leti' ca'ach u ch'i'ibal Zera, u paal Judá. 

Cúuchilo'ob j cajbesa'abo'ob táanxel ti' Jerusalén 

25Yaan wa jay túul u ch'i'ibal Judae' cajlajo'ob Quiriat-arba, Dibón, Jecabseel, 
26Josué, Molada, Bet-pelet, 
27Hazar-sual, Beerseba, 
28Siclag, Mecona, 
29En-rimón, Zora, Jarmut, 
30Zanoa, Adulam, Laquis yéetel Azeca, u mejen caajilo'ob yéetel u káaxilo'ob. 
J cáajo'ob líikbal Beerseba tac u táax lu'umil Hinom. 
31U ch'i'ibalo'ob Benjamine' cajlajo'ob Geba, Micmas, Aía, Betel, yéetel u x péet 
caajilo'ob, 
32Bey xan ti' Anatot, Nob, Ananías, 
33Hazor, Rama', Gitaim, 
34Hadid, Seboim, Nebalat, 
35Lod, Ono, yéetel tu táax lu'umil le j meyaj jadzutz ba'alo'obo'. 
36Bey xan ti' dze'edzec levitaob dzaab lu'um ti'ob tu lu'umilo'ob Judá yéetel 
Benjamín. 

Nehemías 12 

U kaaba'ob le aj kiino'ob yéetel le j levitaob 

1Lelo'oba' leti'ob le aj kiino'ob yéetel le j levitaob suunajo'ob yéetel Zorobabel 
u paal Salatiel, yéetel xan Josué: Aj kiino'ob: Seraías, Jeremías, Esdras, 
2Amarías, Maluc, Hatús, 
3Secanías, Rehum, Meremot, 
4Ido, Gineto, Abías, 
5Mijamín, Maadías, Bilga, 
6Semaías, Joiarib, Jedaías, 

7Salú, Amoc, Hilcías yéetel Jedaías, lelo'oba' u nuuquilo'ob le aj kiino'ob yéetel 
u láaktzilo'ob tu kiinilo'ob Josué. 
8Le j levitaob: Josué, Binuy, Cadmiel, Serebías, Judá, yéetel Matanías, ti' leti' 
yéetel u yéet j levitaobe' kubenta'an ca'ach u kaayilo'ob qui' t'aan; 
9Bacbuquías yéetel Uni, láili' u yéet meeyjulo'ob, ti' ta'aca'ano'ob j áantaje'. 
10Josué u taata Joiacim, Joiacime' u taata Eliasib, Eliasibe', u taata Joiada, 
11Joiadae', u taata Johanán, Johanane' u taata Jedúa. 
12Tu kiinilo'ob Joiacim, le aj kiino'obo' u nuuquilo'ob le láaktzililo'ob ca'achi': 
ti' u láaktzil Seraías, Meraías; ti' u láaktzil Jeremías, Hananías; 
13ti' u láaktzil Esdrase', Mesulam; ti' u láaktzil Amaríase', Johanán; 
14ti' láaktzil Melicúe', Jonatán; ti' láaktzil Sebaníase', José; 
15ti' u láaktzil Harime', Adna; ti' u láaktzil Meraiote', Helcai; 
16ti' u láaktzil Idoe', Zacarías; ti' u láaktzil Ginetone', Mesulam; 
17ti' u láaktzil Abías, Zicri; u láaktzil Miniamín, ti' u láaktzil Moadíase', Piltai; 
18ti' u láaktzil Bilgae', Samúa; ti' u láaktzil Semaíase', Jonatán; 
19ti' u láaktzil Joiaribe', Matenai; ti' u láaktzil Jedaíase', Uzi; 
20ti' u láaktzil Salaie', Cali; ti' u láaktzil Amoc, Eber; 
21ti' u láaktzil Hilcíase', Hasabías; yéetel u láaktzilo'ob Jedaíase', Natanael. 
22Tu kiinilo'ob Eliasib, Joiada, Johanán, yéetel Jadúa, tac tu ajawil Darío 
Persae', Le j levitaob yéetel le aj kiino'obo', dzíibta'ab u kaaba'ob bey u 
nuuquilo'ob láaktzililo'ob. 
23Le j levitaob dzíibta'abo'ob beyo'ob u nuuquilo'ob le láaktzililo'ob tu dzíibil 
ju'unil crónicas tac tu kiinil Johanán, u yáabil Eliasib. 
24U nuuquilo'ob le j levitaob ca'ache': Hasabías, Serebías, Josué, Binuy yéetel 
Cadmiel, yéetel u yéet meyajo'obe' j dzaabo'ob u ti'al u kaayilo'ob qui' 

t'aantajo'ob yéetel nib óolal ti' Yuumtzil, tu tzoolol t'oxa'anilo'obe', je'el bix u 
ya'almajil David, jun túul u palitzil Kue'. 
25Le máaxo'ob canantico'ob jool najo'obo': Matanías, Bacbuquías, Obadías, 
Mesulam, Talmón yéetel Acub. 
26lelo'oba' j cuxlajo'ob tu kiinilo'ob joiacim, u paal Josué yéetel u yáabil 
Josadac; tu kiinilo'ob xan Nehemías le aj méektáan, yéetel tu kiinilo'ob aj kiin 
yéetel aj ca'anbesaj Esdras. 

U jun páaycunajil le tuulumo' 

27Le ca j cuch u kiinil u jun páaycunta'al u tuulumil u bakpach Jerusalene', ca 
xakal caxta'ab tuláacal tu'ux caja'ano'ob le j levitaob, ca j taasa'abo'ob Jerusalén 
u ti'al u kiinbesico'ob le jun páaycunaj yéetel qui'imac óolal, qui' t'aano'ob 
yéetel kaayo'ob, láakinta'ano'ob yéetel boboj paaxo'ob, arpa, yéetel liras. 
28J taalo'ob tuláacal le aj kaayo'ob levitaob, caja'ano'ob ti' u mejen caajilo'ob 
Nefota, naadz ti' Jerusalén, 
29ti' u najilo'ob Gilgal yéetel tu káaxilo'ob Geba yéetel Azmavete'; le j kaayo'obo' 
tu beetajo'ob ca'ach x péet caajo'ob tu bakpach Jerusalén. 
30Ca túun tu yutzquintaj yanilo'ob le j kiino'ob yéetel le j levitaob. Cu dzo'ocole' 
tu yutzquintajo'ob yanil le caajo', bey xan u cajnáalilo'ob u jool caajilo'ob yéetel 
u tuulumil le noj caajo'. 
31Cu dzo'ocole' tin beetaj u na'acalo'ob u jalachilo'ob Judá, ca tin beetaj ca'a 
nucuch múuch' aj kaayo'ob, jun múuch' le aj kaayo'obo' j tzóol xíinbalnajo'ob 
yóokol le tuulumo' tu x no'ojil tu tojil u jool caajil tu'ux cu pu'ulul ta' míis. 
32tu pach le aj kaayo'obo', cu bin ca'ach Osaías yéetel táanchumuc u jalachilo'ob 
Judá, a'albil tu beele', 
33yéetel Azarías, Esdras, Mesulam, 
34Judá, Benjamín, Semaías yéetel Jeremías. 

35Le aj kiino'obo', láakinta'ano'ob tumen le jóopsaj paaxo'ob: Zacarías, u paal 
Jonatán, máax u máanja'an ch'i'ibal ca'ach Semaías, Matanías, Micaías, Zacur 
yéetel Asaf; 
36yéetel u láaktzilo'ob, Semaías, Azarael, Milalai, Gilalai, Maai, Natanael, Judá 
yéetel Hanani, lelo'oba' leti'ob paxic u nu'uculo'ob u pax David jun túul u 
palitzil Ku. Tu táan leti'obe' cu bin ca'ach le aj ca'anbesaj Esdras. 
37Tu yóokol u jool caajil Sayab, tu tojil u ca'anlil le tuulumo', j na'aco'ob ti' u 
ebtuunilo'ob u noj caajil David tu yóokol u jalach naj David tac tu jool caajil 
ja' le yaan j chikino'. 
38Le ca'a múuch' aj kaayo'obo', tzóol xíinbalnajo'ob tu x dzíiquil. Tene' tu 
pacho'ob quin bin ca'ach tu yóokol le tuulumo' yéetel u láak u táanchumuc le 
máaco'obo', líikbal tu witzil najil chujcabo'ob, tac tu yicnal le cóococh 
tuulumo', 
39ca j máano'on tu joolcaajil Efraín tu joolcaajil Jesana, tu joolcaajil cayo'ob, 
tu witzil najil Hananeel yéetel tu witzil najil Cieno, tac tu jool najil j 
Tamano'ob, ca j wa'alajo'on tu joolcaajil j Canano'ob. 
40Cu dzo'ocole' le u ca'a múuch'ul le aj kaayo'obo', j bino'ob tu cúuchilo'ob tu 
kulnaj Junab Ku; bey xan teen yéetel táanchumuc le jalacho'ob j láakinteno'. 
41Le aj kiino'ob cu paxico'ob ca'ach le jóopsaj paaxo'obo', Eliacim, Maaseías, 
Miniamín, Micaías, Elioenai, Zacarías, Hananías, 
42Maasías, Semaías, Eleazar, Izi, Johanán, Malquías, Elam yéetel Azer. Le aj 
kaayo'ob cu nu'ucta'al u kaayo'ob tumen Izrahías, múuch' kaaynajo'ob. 
43Ti' le kiinaco' j ku'ub ya'abcach quíimsbil ba'alche'ob, le máaco'obo', 
qui'imacchaj u yóolo'ob tumen Ku j beet u chu'upulo'ob yéetel qui'imac óolal. 
Le co'olelo'ob yéetel mejen paalalo' jach qui'imacchaj u yóolo'ob xan, j 
náachchaj u yu'uba'al le qui'imac óolal yanchaj Jerusaleno'. 

U janal le aj kiino'ob yéetel le j levitaob 

44Ti' le kiino'obo', j dzaab máaco'ob u ti'al canantic tu'ux cu ta'aca'al le ba'alo'ob 
co'ojtaco', u ti'ibil óolal le yáax icho'obo', yéetel le diezmo'ob, tumen yaan u 
líiksa'al je'el bix dzíibta'anil te j a'almaj t'aan tuláacal ba'ax cu j bin taasa'alo'ob 
líikbal ti' jujun p'éel caaj u ti'al aj kiino'ob yéetel aj levitaob táan u meyajo'ob. 
45Le ti'ob, je'el bix le aj kaayo'ob, yéetel le aj canano'ob, máaxo'ob kiinbesico'ob 
u kultajil Ku yéetel u meeyjul utzquinajil, je'el bix tu ya'alaj David yéetel 
Salomón u paale'. 
46Tumen tu kiinilo'ob David yéetel Asafe', yaan ca'ach u nuuquilo'ob le aj 
kaayo'obo', u kayilo'ob qui' t'aano'ob yéetel dzaa nib óolalo'ob ti' Ku. 
47Bey túuno' tu kiinilo'ob Zorobabel yéetel Nehemíase', tuláacal Israel cu kubic 
ca'ach sáamsamal janalo'ob u ti'al aj kaayo'ob yéetel aj canano'ob; cu dza'abal 
xan ti' le j levitaob le ba'ax úuchaque', leti'obe' cu beetico'ob láili' yéetel u 
ch'i'ibalo'ob Aarón. 

Nehemías 13 

Nehemíase' cu ca'anbesic yéetel u t'aan Junab Ku bix u najmal u cuxtal le caajo' 

1Ti' le kiino'obo', xo'oc tu táan tuláacal le máaco'obo', u dzíibo'ob Moisés, ca j 
ila'ab te j dzíibo', le j amonitaob yéetel le j moabilobo', ma' u najmal u cajtalo'ob 
yéetel u caajal Kui'. 
2(tumen leti'obe' ma' jóoko'ob u kamo'ob le j israelitaob yéetel janal mix yéetel 
ukuli', ba'ale' tu bo'otajo'ob Balam u ti'al u loolob t'anta'alo'ob, quex tumen Kue' 
tu sutaj qui' t'aanil le loolob t'aano'.) 
3Bey túuno', chéen p'elac tu yu'ubilaco'ob le a'almaj t'aano', ja'atz ti' u caajil 
Israel tuláacal le máaxo'ob tu xa'akbesajuba'ob yéetel le j táanxel lu'umilo'obo'. 
4Ma'ili' úuchuc lelo', aj kiin Eliasibe' leti' máax canantic ca'ach u cúuchil u 
ta'aca'al nu'uculo'ob u kulnaj c Ku. Tu yo'olal Eliasib u láaktzil Tobíase', 
5tu dzaj majnil ti' jun p'éel nojoch káasabnajil, le tu'ux cu ta'aca'al ti'ibil 
óolalo'ob, poom, nu'uculo'ob, yéetel u diezmoil le trigoo', vino, yéetel aceite, le 

a'ala'an ca'ach unaj u dza'abal ti' j levitaob, ti' aj kaayo'ob, ti' aj canano'ob, 
yéetel le patano'ob u ti'al le aj kiino'obo'. 
6Le ca j úuch tuláacal le ba'alo'oba' tene' mina'anen ca'ach Jerusalén, tumen tu 
ja'abil treinta yéetel dos ti' u ajawil Artajerjes u ajawil Babiloniae', suunajen te 
jalach najo'; quex tumen ca máan ya'ab kiine' tin káataj ti' ajawo' ca u cha'a in 
suut, 
7ca suunajen Jerusalén, bey tin wilaj le kaas tu beetaj Eliasib iquil u dzaamail 
jun p'éel káasabnaj ti' Tobías tu sujuy lu'umil u kulnaj Junab Ku. 
8Le ba'alo'ob tu beetaj in táaj p'u'ujul, ca tin láaj pulaj táancab u ba'aluba'ob 
Tobías. 
9Cu dzo'ocole' tin wa'alaj ca láaj p'o'oboc ca p'áatac utz yanil, yéetel ca dza'abac 
tu cúuchil le nu'uculo'ob tu kulnaj Junab Ku, le ti'ibil óolalo' yéetel le poomo'. 
10Bey xan tin wojéeltaj ma' j ku'ub ti' j levitaob mix ti' le aj kaayo'ob u 
janalo'obo' le beetic jujun túule' j púudze' ca'aj suunaj tu lu'umil. 
11Ca túun tin wa'alaj u nu'uc ti' u jalachilo'ob tu yo'olal tu p'atajo'ob u kulnaj 
Junab Ku. Cu dzo'ocole' tin much'quintaj le aj kiino'ob, j levitaob ca tin dzajo'ob 
tu meyajilo'ob, 
12tuláacal Judá tu taasaj te tu'ux cu ta'aca'al nu'uculo'ob, u diezmos trigo, vino, 
yéetel aceite. 
13Cu dzo'ocole' u ti'al u canantico'ob le u najilo'ob u ta'acbesa'al ba'alo'obe', tin 
dzaj aj kiin Selemías, aj dzíib Sadoc, yéetel jun túul j levita cu kaaba'intic 
Pedaías, tin dzaj xan bey u yáantaje', Hanán u paal Zacur u yáabil xan 
Matanías, tumen leti'obe' ma'alob wíinico'ob. Leti'ob cu j bin t'oxic ti' u yéet 
meyajo'obo'. 
14¡In Ku: kam le ba'ax quin beetica'; yéetel ma' a tu'ubsic tuláacal le ba'ax utz 
dzo'oc in beetic tu yo'olal u kulnaj in Ku yéetel tu yo'olal u kultajil! 
15Ti' le kiino'obo' tin wilaj tu caajil Judá, yaan ca'ach máaxo'ob tu kiinil 
sábadoe' cu yedzico'ob ca'ach uva u ti'al u beetico'ob vino, cu púutico'ob ca'ach 

u chúuchuch káaxilo'ob trigo, cu dzáico'ob vino u cuch u burro'ob, yéetel u 
ch'úuyul uva, higos yéetel tuláacal jejeláas cuuch, yéetel xan tu kiinil sábadoe' 
cu bisico'ob Jerusalén. Ca túun tin keyajo'ob tu yo'olal u conico'ob u jocho'ob 
le kiino'. 
16U láak ba'ale' dze'edzec ti' le máaxo'ob sijnalo'ob Tiro, cajacbalo'ob ca'ach 
te'elo', cu bisico'ob cay yéetel tuláacal jejeláas ba'alo'ob u ti'al u cono'ob ti' le 
judiob Jerusalenilo'ob tu kiinil sábado. 
17Ca túun tin keyaj u nuuquilo'ob Judá, ca tin wa'alaj ti'ob: ¿Ba'ax kaasilo'ob 
ca beetiquex iquil a manba'alcuntique'ex sábado? 
18Jach bey tu beetilac le a máanja'an ch'i'ibale'exo'obo' tu yo'olale' c Kue' tu 
túuxtaj ya'ab núumyail yóokol le caaja'. ¿A káate'ex wa a seten beete'ex p'u'ujul 
Ku u ti'al ca u beet loob ti' Israel tu yo'olal a manba'alcuntique'ex sábado? 
19Ca túun tin wa'alaje' chéen p'el u ye'esame'entale' ca dza'abac ojéeltbile', 
sábado, ca ka'alac u jool caajilo'ob Jerusalén, yéetel ma' u je'ebel tac u máan 
sábado. Tin dzaj xan tu jool caajilo'obe', dze'edzec in palitzilo'ob u ti'al ma' u 
cha'ico'ob u yocsa'al mix jun p'éel cuch sábado. 
20Le j kax coonolo'ob yéetel le j con chuucho'obo', ya'ab u téenel j p'áato'ob u 
máanso'ob áakab tu paach caajil Jerusalén, 
21ba'ale' tene' sacach t'aanajen yéetelo'ob ca tin keyo'ob tu yo'olal u p'áatalo'ob 
u máanso'ob áakab actáan ti' le tuulumo', ca tin wa'alaj ti'obe' wa cu suut 
p'áatalo'obe', quin beetic u ka'alalo'ob, líikbal ti' le kiino' ma' j suunajo'ob 
sábadoi'. 
22Cu dzo'ocole' tin wa'alaj ti' le j levitaob ca u yutzquinto'ob yanilo'ob u ti'al ca 
xi'ico'ob u cananto'ob u joolo'ob le caajo' u ti'al ma' u manba'alcunta'al sábado. 
¡In Ku: ka'ajquen teech tu yo'olal xan le ba'alo'oba', ca a ch'a'a teen óotzilil je'el 
bix a wutzil óolale'! 
23Tin wilaj xan ti' le kiino'obo' yaan dze'edzec le judiob j dzo'oc ca'ach u 
dzo'ocol u beelo'ob yéetel u co'olelilo'ob Asdod, Amón yéetel Moab; 

24yéetel táancoch u paalalo'obe' cu t'anico'ob u t'aanil Asdod, yéetel u t'aano'ob 
u láak lu'umo'ob, ba'ale' u t'aan le judiobo' ma' u yojelo'ob ca'achi'. 
25Tutucchi'inajen yéetelo'ob ca tin loolob t'antajo'ob. Yaan dze'edzeque' tin 
loxaj ca tin jocaj u tzo'otzel u poolo'ob, ca tin beetaj u jalach t'antico'ob tu 
kaaba' Junab Kue', ma' bíin u cha'ob u dzo'ocol u beelo'ob u x ch'upul paalal, 
mix u j xibil paalal yéetel táanxel caajilo'obi', mix u yóoltico'ob u ti'al u 
yatanto'ob u paalal wa u yatano'ob leti'ob u x co'olelo'ob le máaco'obo'. Ca xan 
tin wa'alaj: 
26¡Lela' leti' le u keban Salomón, u ajawil Israel! Quex beyo' ichil le ya'abcach 
lu'umo'obo' ma' j anchaj jun túul ajaw je'el bix leti'e', yaabilta'ab xan tumen Ku, 
ca tu dzaj bey u ajawil tuláacal Israele', le x táanxel lu'umil co'olelo'obo' tu 
beetajo'ob u kebanchajal. 
27Le beetique' ma' tu bin j p'atbil a talam kebanchajle'ex tu táan c Ku, tu yo'olal 
u dzo'ocol a beele'ex yéetel x táanxel lu'umilo'ob. 
28Ti' jun túul u paal Joiadae', u paal nojoch aj kiin Eliasib, leti' xane' u ja'an 
ca'ach Sanbalat le j horonitae', tin tojolch'intaj tin táan. 
29¡In Ku: ka'ajac ti' teech máaxo'ob tu manba'alcuntajo'ob u meeyjul le aj kiinilo' 
yéetel a nup t'aanil le aj kiinilo' yéetel le j levitailo! 
30Bey tin púutilaco'ob ti' tuláacal ba'ax táanxel caajil, ca tin t'oxaj u meyaj tu 
jujun túulil, le aj kiino'ob, le j levitaob jujun túul tu'ux u najmal u meyaje'; 
31bey xan le janalo'ob yéetel le si'o', tu kiinilo'ob úunchac u ku'ubulo'obo', 
yéetel u taasa'al u yáax yich pakal. ¡In Ku: Ka'ajac ti' teech a beetic utz! 

Ester 

Ester 1 

Jun p'éel janal tu beeta ajaw Asuero 

1Le tzicbala' j úuch tu kiinil u méektáan ajaw Asuero tu yóokol ciento 
veintisiete u táabal caajo'ob, líikbal India tac Etiopía, 
2tu tuulum caajil Susae' ti' ca'ach u dzaamaj u jalach káanche'i'. 
3Tu yóox p'éel ja'abil u ajawile', ajaw Asueroe' tu beeta jun p'éel cha'an u ti'al 
tuláacal u nuuquil yéetel le máaxo'ob cu yáantaj meyajo'obo', bey xan ti' u 
náacomo'ob u aj ba'atelo'ob j persaob yéetel j medo'ob, yéetel xan u 
méektáano'ob yéetel u nuuquilo'ob le táabal caajo'obo', 
4chéen u ti'al u ye'esic ti'ob u ayikalil yéetel u nojochil u ajawil, u ti'al xan u 
ye'esic u táaj qui'ichquelemil u ajawil. Le kiinbesajo' beta'ab táancoch ja'ab, 
5cu dzo'ocole' tu beetaj u láak kiinbesajile', lela' j xaanchaj siete kiino'ob, tu 
beetaj tu cúuchil u paakal nicte'ilo'ob jalach naj. Tuláacal le máaxo'ob 
caja'ano'ob ca'ach tu tuulum caajil Susae' j t'a'ano'ob, u dzuulilo'ob bey u 
yóotzililo'ob. 
6U táancabile' jadzutzquinta'ab yéetel qui'ichquelem t'inbil nooko'ob yaan 
sactaqui' yaan ch'ooji', yéetel ch'ooj kaxa'anta'ac yéetel jaxbil lino jula'antaco'ob 
ti' x léechebo'ob plata u ca'ajo'ob joka'antaco'ob ti' qui'ichquelem ocomo'ob 
mármol u ca'ajo'ob, bey xan dza'an ca'ach u nu'uculo'ob je'elel beeta'ano'ob 
yéetel oroo, yéetel plata, u beilo'obe' táaxcuna'an yéetel yuyulqui sac 
tuunicho'ob cu kaab'aintic nácar, bey xan yéetel sac yéetel box mármol. 
7U nu'ucul tu'ux cu t'o'oxol vinoe' beeta'ano'ob yéetel oro, jejeláas u bixil, le 
vino ya'ab u t'o'oxol je'el bix u yutzil ajawe'. 
8Ba'ale' ajawe' tu ya'alaj ti' u nuuquilo'ob le máaxo'ob táan óoltico'ob le 
u'ula'abo', ma' u cóoytico'ob mix máac u yuk ya'abi', u'ula'abo'obe' u yuko'ob le 
buca'aj u káato'obe'. 

9Bey xan Vasti u yatan ajawe' tu beeta jun p'éel noj janal ti' u yatano'ob le 
u'ulabilo'ob tu jalach naj ajaw Asuero. 
10Tu siete kiinil le cha'ano', le ajaw jach qui'i yóol tu yo'olal le vino cu yukico', 
ca tu túuxtaj Mehumán, Bizta, Harbona, Bigta, Abagta, Zetar yéetel Carcas, 
siete xiibo'ob ti' máaxo'ob utz u tuucul le ajawo', 
11u ti'al ca bisa'ac tu táane' x ajaw Vasti u dzaamaj u péet jo'ol, u ti'al ca 
cha'anta'ac u qui'ichpamil tumen le caajo' bey tumen le nojoch máaco'obo', tu 
jaajile' seten qui'ichpam ca'achi'. 
12Ba'ale' x ajawe' ma' tu yóoltaj u dzo'ocbes u t'aan ajawi', le j dzaab ti'ob le 
máaco'ob utz u tuucul tu yo'olabo'. Ajaw túune' seten p'u'uji, bey p'uja'anilo', 
13tu káat chi'itaj ti' le máaxo'ob u kaj óoltmajo'ob le ya'almaj t'aano', tumen bey 
suuquil ca'achi', tuláacal u ba'aluba'ob ajawe' u najmal u paaclam tzicbata'al 
ichil le máaxo'ob u kaj óoltmajo'ob a'almaj t'aan yéetel ba'ax no'oja'an u 
beeta'al. 
14Ichil le máaxo'ob naadz yanilo'ob ti' ajawo' lelo'oba Carsena, Setar, Admata, 
Tarsis, Meres, Marsena, yéetel Memucán, siete u nucuch cajnáalilo'ob persia 
yéetel Media, lelo'oba' u múuch' a'almaj xiquino'ob ajaw, máaxo'ob 
táacpaja'ano'ob tu meeyjul u méektáano'ob le lu'umo', 
15Ajawe' tu káatchi'itaj ti'ob: Je'el bix u nu'uctic le a'almaj t'aano', ¿ba'ax u 
najmal c beeta'al ti' x ajaw Vasti tumen ma' tu yóoltaj u dzo'ocbes ba'ax tin 
túuxtaj a'albil ti' tu chi' in aj bisaj t'aano'ob? 
16Tu táan le máaxo'ob tzolxiquintic le ajawo', Memucane' tu núucaj ti' ajaw: X 
ajaw Vastie' ma' chéen tu paj u subtal a tzicbe'enil, ba'ale' tu pajaj xan u subtal 
tuláacal le méekt'aano'obo', bey xan tuláacal u múuch' caajilo'ob u ajawil 
Asuero. 
17Le ba'ax tu beeta le x ajawo' yaan u yojéelta'al tumen tuláacal le x 
co'olelo'obo', lelo' bíin u beet u x ma' u'uyaj t'aanilo'ob ti' u yíichamo'ob tumen 

yaan u ya'alico'obe': Ajaw Asueroe' tu túuxtaj t'aanbil x ajaw Vastie' ba'ale leti'e' 
ma' tu yóoltaj bini'. 
18U yatano'ob u nuuquilo'ob Persia yéetel Media, le quéen u yojéelto'ob le ba'ax 
tu beeta x ajawe' yaan u tutuc chi'itico'ob yéetel u yíichamo'ob bíin u taas kex 
óolal yéetel chi'ichnaquil. 
19Bey túuno' wa utz u yu'ubic a tzicbe'enile', beet ca ojéelta'ac jun p'éel dzíibil 
xotkin, ca xan p'áatac dzíibta'an ichil u ya'almaj t'aanil Persia yéetel Media u 
ti'al ma' u manba'alcunsa'al: X ajaw Vastie' mix bikin ca náadzac tu táan ajaw. 
Yéetel u ka'aba' x ajawile' ca dza'abac ti' u láak co'olel cu najmaltic. 
20Le jalach xotkiina u najmal u dza'abal ojéeltbil ichil tuláacal u caajnáalilo'ob 
ajawil, beyo' tuláacal le co'olelo'obo' bíin u dzo'ocbeso'ob u t'aan u yíichamo'ob, 
dzuul wa palitzil. 
21Le ba'ax tu ya'alaj Memucano' jach utzchaj tu xiquin ajaw, bey xan ti' u j 
tzolxiquino'ob, ajawe' tu beeta je'el bix tu yu'ubilaque'. 
22Ca túuxta'ab dzíibil ju'uno'ob caajal caajilo'ob ichil u ajawil, dzíibta'ano'ob tu 
jejeláas t'aano'ob le caajo'ob ti' u nojoch ajawilo', iquil u ya'alic ti' le 
íichamtzilo'obo' ca u beeto'ob ca u'uyac u t'aano'ob tu yotocho'ob yéetel ca 
t'aanaco'ob je'el bix u káato'obe'. 

Ester 2 

Estere' cu yéeya'al u ti'al x ajaw 

1Cu dzo'ocol u máan dze'edzec kiino'obe', le ca jóom u yóol ajaw Asueroe', ka'aj 
ti' ba'ax ca'ach tu beeta x Vasti, yéetel bix lúubic tu yóokol le xotkiin j 
beeta'abo'. 
2U nuuquilo'ob u méetáane' tu ya'alajo'ob ti': Kabet u caxta'al u ti'al ajawe' x 
qui'ichpantac yéetel x sujuy ch'úupalal. 
3Ajawe' unaj u caxantic máaco'ob ichil tuláacal u caajnáalilo'ob u ajawil ca u 
kubent t'aan ti'ob, u ti'al ca láaj taaso'ob tac tu jalach naj le co'olelo'obo', le 
yaan ti' ajaw tu tuulum caajil Susa, ca dza'abaco'ob u canant Hegai máax 

canantic ca'ach le co'olelo'obo', tumen ajawe' yoojel utz u tuucul. Hegai xane' 
ca u beet u jach qui'ichpamcunta'alo'ob. 
4Le x ch'úupal cu bin sen utztal tu yich ajawe' dza'abac bey x ajawil u ti'al ca u 
jeelint x Vaasti. Le t'aana' utzchaj tu xiquin ajaw, ca j beeta'ab beyo'. 
5Tu tuulum caajil Susae', caja'an ca'ach jun túul judío u kaaba'intmaj 
Mardoqueo u paal Jair ti' u ch'i'ibal Simei u cajnáalil Cis, ti' u ch'i'ibalilo'ob 
Benjamín. 
6Jun túul ti' ichil le bajun máaco'ob jóoksa'abo'ob Jerusalén tumen 
Nabucodonosor u ajaw Babilonia, le ca j bisa'abo'ob pa'ate' yéetel Jeconías u 
ajaw Judae'. 
7Mardoqueo yaan ca'ach jun túul u x ca'a yíidzin, x ma' yuum yéetel x ma' na', 
le ca j quíimo'obe' tu ch'a'aj u ti'al u tzéentic bey jun túul u x ch'úupale', u 
kaaba' ca'ache' x Hadasa, wa x Ester, leti'e' jach qui'ichpam ca'achi, t'a'aj xan u 
yila'al. 
8Le ca j dza'ab ojéeltbil u ya'almaj t'aan ajawe', ya'ab x ch'úupalal bisa'abo'ob 
jalach naj tu tuulum caajil Susa, ca dza'abo'ob canantbil tumen Hegai, u aj 
canan co'olelo'ob, ichilo'obe' ti' yaan ca'ach Esteri'. 
9Le x ch'úupala' jach j lúub utzil tu yich Hegai lela' leti' j beet u dzáic u yóol u 
yáantic, beya' Hegaie' tu séeblaquil tu caxantaj tuláacal ba'ax kabéet u ti'al u 
sen qui'ichpamcuntic, tu dzaj xan u ma'alobil janal ti'; tu dzaj siete u asab 
ma'alobil x palitzilo'ob yaan jalach naj u ti'al ca meyajta'ac, yéetelo'obe' tu bisaj 
tu asab ma'alobil káasabo'ob yaan tu jalach naj x le co'olelo'ob. 
10Estere' ma' tu ya'alaj ti' ba'ax ch'i'ibal u taali' wa máaxo'ob u láaktzilo'ob, 
tumen Mardoqueoe' tu sen kubentaj ti' bic u ya'ale. 
11Mardoqueoe' sáamsamal cu susutanquil actáan ti' u kíiwiquil tu jalach naj 
co'olelo'ob, u ti'al u yojéeltic bix yanil Ester wa utz yanil wa ma'alob u bin ti'. 
12Tuláacal le x ch'úupalo'obo', doce winalo'obe', cu beeta'al wa ba'ax u ti'al u 
qui'ichpamtalo'ob. Le yáax táancoch ja'abo' cu cu'ulta'al tu wíinclilo'ob u 

aceiteil mirra, u láak táancoch ja'abe' cu ji'ibil ti'ob qui'iboc ba'alo'ob je'el bix 
suuc u dzáic le co'olelo'obo'. Cu dzo'ocole', jujun túul le x ch'úupalal cu bino'ob 
tu táan ajaw Asuero, 
13cu cha'abal ca'ach u bisic tuláacal ba'ax cu káatic, le yaan tu jalach naj 
co'olelo'obo', tac tu jalach naj ajaw. 
14Cu bin ca'ach jalach naj tu yáakabtal, tu sáastal u láak kiine' cu máan ti' jun 
láak tzéelil u jalach naj le co'olelo'obo', le máax canantic ca'ach le cúuchilo' cu 
kaaba'intic Saasgaz tumen ajawe' yojel jun túul máac jach utz u tuucul, u yaj 
canan le x keecho'obo'; Cu dzo'ocol lelo' ma' tu suto'ob tu táan ajaw chéen ja'ali' 
ca utzac tu yich ajaw, wa ca túuxta'ac t'aanbile'. 
15Ester u x ch'upul paal Abihail u dzeyuum Mardoqueoe', le ca j yanchaj u bin 
tu táan ajawe', tu bisaj chéen le ba'ax a'alab ti' tumen Hegai le máac ojeéela'an 
tumen ajaw utz u tuucule', máax canantic xan le co'olelo'obo'. Ti' túun lelo' x 
Estere' dzo'oc u lúubul utzil ti' tuláacal le máaxo'ob táan óoltico'. 
16X Estere' j bisa'ab tu táan ajaw Asuero, tu winalil diez cu kaaba'intic xan 
Tebet, tu siete ja'abil u ajawil. 
17Asueroe' tu sen yabiltaj Ester, mix jun téen ca'ach u yaabiltmaj u láak co'olel 
beyo', leti'e' tu ti'altaj u yaacunaj Asuero, máan ti'ip'a'an utz beeta'ab ti', ma' 
bey ti' u láak x ch'úupalo'ob ti'anchajo'ob yéetele', ca tu dzaj túun u x péet jo'ol 
ca tu dzaj bey x ajaw u ti'al u jeelint Vasti. 
18Cu dzo'ocole' tu beeta jun p'éel nojoch janal ti' u tzicbe'enil x Ester, ca tu 
t'anaj janal u yéet nuuquilo'ob yéetel u j meyajo'ob u ajawil, tu yéemsaj u 
bo'olal páatan ti' le caajo'obo', tu t'oxaj xan ya'abcach siibalo'ob je'el bix unaj u 
yutzil siibal jun túul ajawe'. 

Mardoqueoe' tu yu'ubaj jun p'éel x mucul tzicbal. 

19Ti' u kiinilo'obo' suuc u bisa'alo'ob le x ch'úupalo'ob tu láak jun tzéelil u jalach 
najil le co'olelo'obo', Mardoqueoe' ti' ca'ach culucbal tu jool najil le jalach najo'. 

20Jach je'el bix tzolxiquinta'abic tumen Mardoqueoe', Estere' ma' tu ya'alaj mix 
ba'al tu yo'olal u caajal mix ti'olal u láaktzilo'obi', ba'ale tu dzo'ocbesaj le 
tzolxiquin dzaab ti' tumen Mardoqueo le ca'ach ti' yaan tu yéetele'. 
21Ca'aliquil culucbal Mardoqueo tu jool le jalach najo', tu yu'ubaj u tzicbalo'ob 
Bigtán yéetel Teres, ca'a túul náacomo'ob cu canantico'ob u jool jalach naj, le 
ca'a túul máaco'oba' seten p'uja'ano'obe' táan u tuucultico'ob bix bíin u 
quíimso'ob ajaw Asuero. 
22Le ca tu yu'ubaj Mardoqueo le x mucul tzicbala' tu ya'alaj ti' x ajaw Ester, 
leti'e' tu ya'alaj ti' ajaw bey u kuben t'aan Mardoqueoe'. 
23Le ba'ala' káat péectzilta'ab wa jaaj, le ca j ojéelta'ab jach jaaje' le ca túul 
náacomo'obo' ji'ich' u caalo'ob. Le ba'ax úucha' dzíibta'ab tu táan ajaw u ti'al ca 
p'áatac bey jun p'éel jaajcunaj tu dzíibil ju'unil tu'ux dzíibta'ab u tzicbalil le 
lu'umo'. 

Ester 3 

Bix suunac kaasil ti' Amán tu yo'olal u loolobil ti' Mardoqueo 

1Cu dzo'ocol u máan dze'edzec kiino'obe', ajaw Asueroe' tu dzaj Amán u paal 
Hamedata u ch'i'ibal Agague', u beet u nojoch méektáanil le lu'umo'. 
2tuláacal le máaxo'ob cu meyajtic ajaw tu jalach naje', cu xoltalo'ob yéetel cu 
chin jo'oltico'ob le quéen máanac Amane', wa le quéen wa'alaco'ob tu táane' 
tumen bey tu ya'aljilac le ajawo'; ba'ale' Mardoqueoe' ma' tu yóoltaj u dzo'ocbes 
le ba'ax a'ala'abo'. 
3Ca túun j káatchi'ita'ab tumen u aj meyajo'ob ajaw ba'ax óolal ma' tu 
dzo'ocbesic le t'aan tu dzaj le ajawo'. 
4Sáamsamal cu beeta'al ti' láili' le káatchi'a', ba'ale leti'e' cu beetic bey ma' tu 
yu'ubique'. J bino'ob túun u tzicbalto'ob ti' Amán, u ti'al u yilico'ob ba'ax bíin 
u beet Mardoqueo, wa je'el u kexic u t'aane', tumen dzo'oc ca'ach u ya'alic 
Judío. 

5Amane' le ca tu yilaj jach tu jaajil Mardoqueoe', ma' tu xoltal tu táan mix tu 
chíin jo'ol le quéen máanaque', ca j sen p'u'uji; 
6le ca tu yojéeltaj ti' ba'ax ch'i'ibalil u taal Mardoqueoe', tu tuucultaj u beetic 
loob ma' chéen ti' leti'i', ca jo'op' u tuucultic bix bíin u xu'ul tuláacal le j judíob 
caja'ano'ob tu ajawil Asuero. 

U ya'almaj t'aanil u ti'al u xu'ulsa'al le judíobo' 

7Ti' u yáax winalil le ja'abo', u káat ya'ale' u winalil Nisán, tu ja'abil doce ti' u 
ajawil Asueroe', tu táan Amane' tu bulajo'ob ba'ax kiin yéetel ba'ax winalil unaj 
u dzo'ocbesico'ob le ba'ax dzo'oc ca'ach u kax t'aantico'obo', jóok u kiinil trece 
ti' u winalil doce, u káat ya'ale' u winalil Adar. 
8Amane' tu ya'alaj ti' ajaw Asuero: Ichil ti' tuláacal le caajo'ob cu méektáantic 
u ajawil a tzicbe'enile', yaan jun p'éel caaj u jun páaycuntmajubáa ti' le u 
láako'obo'; u ya'almaj t'aano'obe' jela'an ti' le u ti'al u láak táabal caajo'obo', ma' 
tu dzo'ocbesico'ob u t'aan a tzicbe'enil. ma' u najmal u p'áatalo'ob cajtal ta 
ajawili', ma' utz u ti'al a tzicbe'enili'. 
9Wa utz u tuucultic a tzicbe'enile', jóokoc jun p'éel t'aan ca u ya'al, ca 
xu'ulsaco'ob, tene' bíin in dzáa treinta wuudzo'ob plata ti' u nuuquilo'ob le 
máaxo'ob canantic u ayikalil jalach najo'. 
10Ajaw túune' tu lukesaj u x dzipit kabe', ca tu dzaj ti' Amán u aj p'eec le 
judíobo', 
11ca tu ya'alaj: Je'el u páajtal a p'áatal yéetel le platao wa tu yo'olal le caaj ca 
wa'alico' beet yéetel je'el ba'ax a káate'. 
12Tu kiinil trece ti' u yáax winalil le ja'abo' j t'a'ano'ob u aj dzíibo'ob ajaw u ti'al 
u dzíibto'ob ba'ax tu ya'alaj Amán, ti' u méektáano'ob le múuch' caajo'obo', bey 
xan ti' le táabal cajo'ob yéetel ti' u nuuquilo'ob le jujun p'éel múuch' caajo'obo'. 
Le ju'uno'oba' j dzíibta'ab je'el bix u t'aan tuláacal le caajo'obo'. J dzíibkata'ab 
xan tu kaaba' ajaw, ca j dzalab kabta'abo'ob yéetel u dzalabil ajaw, 

13ca j túuxta'abo'ob tu séeblaquil yéetel aj bisaj ju'uno'ob ti' tuláacal u táabal 
caajilo'ob le ajawilo'. Tu'ux cu ya'alal ca xu'ulsa'ac ti' jun p'éelili' kiin tuláacal 
le judíobo', je'el bixaco'obe', táanquelemo'ob, nuxibo'ob, mejen paalal, 
co'olelo'ob, yéetel ca ch'a'abac xan tuláacal ba'ax u ti'alo'ob. Le kiin yéeya'ano', 
u kiinil trece tu winalil doce, u káat ya'ale' u winalil Adar. 
14U x ca'a dzíibil u ju'unil le a'almaj t'aana' xo'oc j u'uybil, ca j dzaab xan 
ojéeltbil ti' u cajnáalilo'ob le táabal caajo'obo', u ti'al u pa'atico'ob u kuchul le 
kiino'. 
15Le j bisaj ju'uno'ob j bino'ob tu séeblaquil u biso'ob je'el bix a'alabic tumen le 
ajawo', le a'almaj t'aana' ti' jóok tu tuulum caajil Susa. Ca'aliquil ajaw yéetel 
Amane' táan ca'ach u paaclam nuchico'ob u luuchil u yukulo'ob; tu caajil Susae' 
yanchaj jun p'éel nojoch péec óolal. 

Ester 4 

U yaj óolal le judíob tu yo'olal le a'almaj t'aano' 

1Le ca tu yojéeltaj Mardoqueo tuláacal ba'ax dzo'oc u yúuchule' tu jataj u nook 
u chíiculal sen yaj u yóol, tu búuquintaj to'oto'och nook, ca tu tosaj u ta'anil 
káak tu pool ca jo'op' u máan ichil le caaj táan u yaayaj awat okol. 
2Bey kuchic tac tu jool jalach naj tumen ma' tu cha'abal u yocol mix máac yéetel 
jun p'éel nook beyo'. 
3Bey xan ti' tuláacal le táabal caajo'ob tu'ux kuch u a'almaj t'aan ajawe', yanchaj 
nojoch yaj óolal ichil le judíobo', lelo'oba' tu ye'esajo'ob u yóotzil óolalo'ob 
yéetel su'ukinajo'ob, u ja'il u yicho'ob pa'ate' xan yéetel áacam okol, ya'ab 
ichilo'obe' chilajo'ob tu yóokol u ta'anil káak, tu búuquintajo'ob xan to'oto'och 
nooko'ob. 

Estere' cu dzáic u yóol u ti'al u t'aan tu yo'olal u yéet cajalo'ob 

4Le x palitzilo'ob cu meyajtico'ob x ajaw Ester bey xan le j xiibo'ob canantico', 
tu tzicbaltajo'ob ti'e' ba'ax ca'ach cu yúuchul. X ajaw túune' seten yaaji u yóol 
ca tu túuchi'itaj nook ti' Mardoqueo u ti'al u kexic le to'oto'och nook u dzaamaj 
ca'acho', ba'ale' le ti'e ma' tu yóoltaji'. 



1221 

 

Biblia Maya 
© 1992, Sociedades Bíblicas Unidas. 

 

 
 

 

5Ester túune' tu t'anaj Hatac, máax ca'ach u náacom u aj canano'ob jalach naj, 
ca tu ya'alaj ti' ca xi'ic u yil Mardoqueo' ca u káatchi'it ba'ax cu yúuchul, 
ba'axten xan cu beetic ba'alo'ob beyo'. 
6Hataque j bin t'aan tu yéetel Mardoqueo, máax culucbal ca'ach tu kíiwiquil le 
caajo' actáan ti' u jool nail jalach naj, 
7Mardoqueoe' tu láaj a'alaj ti' ba'ax cu yúuchul yéetel le bajun taakin tu ya'alaj 
u dzáic ca'ach Amán ti' u ayikalil ajawil u ti'al ca xu'ulsa'ac le judíobo'. 
8Tu kubaj xan ti'e', jun p'éel u ca'a dzíibil ju'unil le a'almaj t'aan dzíibta'ab Susa 
tu'ux cu ya'alal unaj u xu'ulsa'al le judíobo', u ti'al ca u dzaa ti' Ester, beyo' je'el 
u páajtal u yojéeltic tuláacale'. Tu kubentaj xan ti' Ester ca t'aanac yéetel ajaw, 
u ti'al u káat óolnac tu yo'olal u yéet cajalo'ob. 
9Hataque suunaj ca tu tzicbaltaj ti' Ester tuláacal le ba'ax a'ala'ab ti' tumen 
Mardoqueo'. 
10Ester túune' ca tu ca'a' túuxtaj Hatac yéetel le núuct'aana', u ti'al Mardoqueo: 
11Tuláacal le máaxo'ob meyajtic ajaw, yéetel u caajnáalilo'ob le táabal caajo'ob 
yano'ob tu yáanal u méektáan u ajawile', u yojelo'ob yaan jun p'éel a'almaj t'aan 
cu bisic ti' quíimil tuláacal j xiib wa co'olel cu yocol ichil u táancabil jalach naj 
u ti'al u yil ajaw, wa ma' túuxta'ac t'aanbil tumen ajaw, ba'ale' wa ajaw cu 
tuuch'ubtic le máac yéetel u xóolte' beeta'an yéetel oroe', lela' u chíiculal táan 
u ch'a'ic óotzilil ti' u yéetel cu sa'atsic u cuxtal. Wa tin wo'olale', dzo'oc u máan 
treinta kiino'ob ma' u t'aanen ajaw u ti'al ca xi'iquen tu táani'. 
12Le ca tu kamaj Mardoqueo u núuct'aan Estere', 
13tu túuchi'itaj xan le t'aana': Teche' ma' a tuucultic wa tu yo'olal ti' yanach tu 
jalach naj ajawe', chéen teech le judía bíin u toc u cuxtale'. 
14Wa bajela'a' ca maquic chi'e yéetel ma' ta wa'alic mix ba'ale', u jáalkabil le 
judíobo' yaan u taal táanxelil, ba'ale' teech yéetel u yotochnáalo'ob a taatae' 
yaan u quíimilo'ob. ¡Bix wa teche' kuchech a beetabaj a x ajawil u ti'al ca a 
wáanto'on ti' le bix yanilo'ona'! 

15Ester túune' tu túuxtaj le núuct'aan ti' Mardoqueo beya': 
16Xeene' ca a much'quint tuláacal le judíob yano'ob Susao', u ti'al ca 
su'ukinaco'ob tin wo'olal. Ma' u jaantico'ob mix u yukico'ob mix ba'al ichil óox 
p'éel kiin yéetel óox p'éel áakab. In x palitzilo'ob pa'ate' tin wéetele' láili' bey 
bin c beeto', cu dzo'ocole' quin bin in wil ajaw, quex ma' bey u najmali'. Ba'ale' 
wa quin quíimsa'ale' ca quíimsa'aquen. 
17Merdoqueo túune' j bine' ca tu dzo'ocbesaj tuláacal ba'ax tu ya'alaj Ester ca u 
beeto'. 

Ester 5 

Estere' cu bin j t'aan tu táan ajaw 

1Cu dzo'ocol u máan óox p'éel kiine', Estere' tu búuquintaj u jalach nook ca j 
ooc ichil u táancabil jalach naj ca j wa'alaj actáan ti' le noj naj tu'ux culucbal 
ca'ach le ajaw tu jalach káanche'o' le yaan ca'ach actáan ti' le jool najo'. 
2Le ca tu yilaj ajaw, wa'alacbal x ajaw Ester te j táancabo' tu ye'esaj u yaacunaj 
ti', ca tu tich'aj tu tojil le jalach xóolte' oro u ca'ajo', Ester túune' j náadze' ca tu 
dzal kabtaj u ni' le jalach xóolte' 
3Ajawe' tu káatchi'itaj ti': ¿Ba'ax cu yúuchul teech x ajaw Ester? ¿Ba'ax a káati'? 
¡Wa ca káatic ti' teen tac táancoch in ajawile', je'el in dzáic ti' teche'! Estere tu 
núucaj: 
4Wa ma'alob u yu'ubic a tzicbe'enile', quin káat óoltic ti' teech ca xi'iquech 
bajela'e', ti' jun p'éel noj janal dzo'oc in máakantic ti' a tzicbe'enil, ca u 
láakintech xan Amán. Ajaw túune' tu ya'alaj: 
5Caxte'ex tu séeblaquil Amán, u ti'al ca dzo'ocbesa'ac u dzíibolal x ajaw Ester. 
Bey túuno' ajaw yéetel Amane' j bino'ob ti' le noj janal dzo'oc ca'ach u 
máakantic le x ajawo'. 
6Ca'aliquil táan u janalo'obe' ajawe' tu ya'alaj ti' Ester: ¡Káat ti' teen Je'el ba'alac 
ca wóolte', tumen je'el in dzáic ti' teche', quex tac táancoch u ajawil le lu'uma'! 
7Estere' tu núucaj: Chéen quin dzíiboltic yéetel quin káatic jun p'éel ba'al: 

8Wa u yaabiltmajen a tzicbe'enil, wa xan cu yóoltic u beet utz ti' in dzíibolal ca 
u dzáa ti' teen ba'ax quin káatique', ca taalaquech sáamal láakinta'anech tumen 
Amán u ti'al u láak noj janal dzo'oc in máakantic u ti'al a tzicbe'enil. Sáamal 
túune' quin beetic ba'ax u káat a tzicbe'enil. 

Amane' cu máakantic u cúuchil jich' caal u ti'al Mardoqueo 

9Amane' jóok te j noj janalo' jach utz u yóol yéetel qui'imac u yóol xan; ba'ale' 
seten j pu'uj ca tu yilaj Mardoqueo culucbal tu jool jalach naj, ma' j wa'alaj mix 
péecnaj le ca j máan Amane'. 
10Ba'ale' ti' le súutuco' ma' tu ye'esaj p'eec óolali', le ca j kuch tu yotoche' tu 
túuxtaj t'aanbil u yéet bisajba'ob, bey xan x Zeres u yatan, 
11ca tu tzicbaltaj ti'ob u nojoch ayikalil, buca'aj xan ya'abil u paalal yaan, bix 
beeta'abic utz ti' tumen ajaw iquil dza'abic ti' jun p'éel nojbe'en meyaj ma' dzaab 
ti' u nuuquilo'ob, mix ti' u yéet meyajo'ob. 
12Ca tu ya'alaj: yéetel xane', chéen teen tu t'anajen x ajaw Ester u ti'al ca xi'iquen 
ti' le noj janal tu máakantaj ti' ajaw; dzo'oc xan u ya'alic ti' tene', ca xi'iquen ti' 
u láak noj janal cu bin u beet sáamal. 
13chéen ba'axe' le quéen in wil le j Mardoqueo', le judío cu cutal tu jool le jalach 
najo', tuláacal le ba'alo'oba' mix ba'al u biilal in ti'al. 
14Ca j a'alab ti' tumen u yatan yéetel u yéet bisajba'obe': Túuxt beetbil jun p'éel 
u nu'ucul jich' caal, veintidos métro'ob u ca'analil, sáamal ja'atzcabe' káat óolt 
ti' ajaw ca ch'uyquinta'ac Mardoqueo te'elo'. Beyo' je'el u páajtal a bin yéetel 
ajaw te noj janal x ma' chi'ichnaquile'. Le t'aan beya' utzchaj tu xiquin Amán, 
ca tu túuxtaj beetbil jun p'éel u nu'ucul jich' caal. 

Ester 6 

Mardoqueo j béeychaj 

1Láili' ti' le áakabo', ajawe' bin u wenel, ca tu ya'alaj ca taasa'ac le ju'un tu'ux 
dzíibta'an tuláacal le nucuch ba'alo'ob úuchlaja'ano'ob tu lu'umilo', u ti'al ca 
xo'ococ ti'. 

2Ti' le ju'uno' ila'ab ti' dzíita'an bix Mardoqueoe' tu yu'ubaj u tzicbalo'ob Bigtán 
yéetel Teres, u náacomilo'ob u aj canano'ob tzicbe'enil, u káato'ob líikil u ti'al 
u quíimso'ob ajaw Asuero. 
3Ajaw túune' tu káatchi'itaj: ¿Ba'ax bo'olal yéetel ba'ax tzi'iquilil dzo'oc u kamic 
Mardoqueo tu yo'olal le ba'ax tu beetajo'? Jach mix ba'al tu núucaajo'ob u aj 
cuch caabo'ob. 
4Ti' le súutuco' j ooc Amán tu táancabil tu'ux yaan u jun páay káasab ajaw u 
ti'al ca'ach u káatic ca ji'ich'ic u caal Mardoqueo ti' le nu'ucul jich' caal tu 
túuxtaj beetbilo'. Ajawe' tu káatchi'itaj ¿Máax cu máan táancab? 
5U aj cuch caabo'obe' tu núucaajo'ob ti': Amán. Ca tu ya'alaj ajaw ¡A'ale'ex ti' 
ca máanac! 
6Ca j ooc Amáne', ajawe' tu káatchi'itaj ti': ¿Ba'ax u najmal u beeta'al ti' jun túul 
j xiib in káat in beet utz ti'? Amane' tu tuclaj tu báil: ¿Ti' máax bíin u beet utz 
ajaw wa ma' ti' teen? 
7Bey túuno' tu núucaj: Ti' le j xiibo' 
8u najmal u taasa'al jun p'éel búuc je'el bix le cu búuquintic a tzicbe'enilo' yéetel 
jun túul ti' le tzíimino'ob cu na'at'ic a tzicbe'enil, ca dza'abac xan tu pool jun 
p'éel jalach péet jo'olal. 
9Le nook bey xan le tzíimino' bíin ku'ubuc ti' jun túul u asab nojochil aj 
méektáano', u ti'al ca u búucbes le j xiib a káat ca u beet a tzicbe'enil utz ti'o', 
cu dzo'ocole' cu xíimbalcuntic tu kíiwiquil le noj caaja' táan u yaawtic tu táan 
le ti': ¡Bey u nojbe'encunsa'al jun túul xiib u káat ajaw u beet utz ti'a'! 
10Ajawe' tu ya'alaj ti' Amán: Je'el bix dzo'oc a wa'alico', tu séeblaquil beet bey 
yéetel le judío Mardoqueo, máax culucbal tu jool jalach naj. Bic p'áatac ma' 
dzo'ocbesic je'el bix dzo'oc a wa'alico'. 
11Amane' tu ch'a'aj le nook yéetel le tzíimino', cu dzo'ocol u jelic Mardoqueoe' 
tu na'acsaj tu yóokol le tzíimino' ca tu xíimbalsaj tu kíiwiquil le noj caajo', táan 

u yaawtic tu táan: ¡Bey u najmal u beeta'al ti' jun túul xiib u káat ajaw u beet 
utz ti'a'! 
12Cu dzo'ocol le xíimbalo', Mardoqueoe' suunaj tu jool u jalach naj, Amane' j 
bin tu séeblaquil tu yotoch, okom u yóol, u pixmaj u yich. 
13Le caaj kuch tu yotoche' tu tzicbaltaj ti' u yatan yéetel ti' u yéet bisajba'ob 
tuláacal le ba'ax dzo'oc u yúuchulo', leti'ob túune' tu ya'alajo'ob ti': Wa le j 
Mardoqueo, tu táan máax dzo'oc a chu'unsic a satic a nojochile', leti'e judío, 
ma' táan u páajtal a pa'ic u muuk, ba'ale' yaan u bíin kaasil teech. 
14Ma'ili' dzo'oc u tzicbaltic ba'ax úucho', ca j kucho'ob le palitzilo'ob máaxo'ob 
táanlic le ajawo', u ti'al u biso'ob Amán tu séeblaquil ti' le noj janal dzo'oc ca'ach 
u máakantic Estero'. 

Ester 7 

Amane' cu xot kíinta'al u ti'al j quíimil 

1Ajaw yéetel Amane' j bino'ob ti' le noj janalo', 
2bey xan ti' le u ca'a p'éel kiina', ca'aliquil táan le janale' ajawe' tu ya'alaj ti' 
Ester: ¡Káat Je'el ba'alac ca woltique' je'el in dzáic ti' teche', tac wa ca káat u 
táan chúumuc in ajawil! 
3Estere' tu núucaj ti': Wa a tzicbe'enil u yaabiltmajen wa xan ma'alob a wilique', 
chéen ba'ax quin dzíiboltique' yéetel le quin káatic ti' a tzicbe'enil ca u sa'ats in 
cuxtal yéetel u cuxtal in caajal; 
4tumen u jaajile' in caajal je'el bix xan tene' dzo'oc c co'onol u ti'al ca láaj 
xu'ulsa'aco'on. Wa ca co'onocon bey palitzile' ma' tin wa'alic mix ba'al, tumen 
le aj p'eeco' ma' táan u beetic nojoch loob ti' ba'ax u ti'al a tzicbe'enil. 
5Asuero túune' tu káatchi'itaj: ¿Máaxi', tu'ux yaan le máax tu tuclaj u beetic jun 
p'éel ba'al beyo'? 
6¡Le aj p'eec yéetel c éet ba'atele', leti' le j kasa'an máac j Amano'! Tu núucaj 
Ester. Le ca tu yu'ubaj Amán le t'aana' j p'áat totojqui tu táan ajaw yéetel tu 
táan x ajaw tu yo'olal u sajaquil. 

7Asueroe' j p'u'uje ca j líiki, ca tu xúumpataj le cúuchil tu'ux cu yúuchul le 
janalo', ca jóok tu táancabil u nicte'ilo'ob jalach naj. Ba'ale' Amane' tu na'ataj 
dzo'oc u tucla'al u quíimsa'al tumen ajaw, ca j p'áat te j cúuchilo' u ti'al u káat 
óolt ti' x ajaw Ester ca sa'atsac u cuxtal. 
8-9Le ca j suunaj ajaw tac tu cúuchil u paakal nicte'obe', ca j ooc te j cúuchilo' 
ca tu yilaj Amán xolocbal tu tzéel u nu'ucul tu'ux chilicbal Ester, ca tu ya'alaj: 
¿A káat xan a beet óolaj ti' x ajaw tin táan, ichil in wotoch? Tu séeblaquil ca j 
dzo'oc u t'aan ajawe', dze'edzec náacomo'ob máaxo'ob canantique' tu pixajo'ob 
u yich Amán. Jun túul ichilo'ob cu kaab'aintic Harbona tu ya'alaj: Tu yotoch 
Amane' máakanta'an jun p'éel u nu'ucul jich' caal veintidos métro'ob u ca'analil, 
leti'e' tu túuxtaj beetbil u ti'al Mardoqueo, le j xiib tu dzaj ma'alob péectzil ti' a 
tzicbe'enil. Ajawe' tu ya'alaj ch'uyquinta'ac túun te'elo'. 
10Bey túuno' Amane' ch'uyquinta'ab te tu nu'ucul jich' caal tu máakantaj u ti'al 
ca'ach u ji'ich'il u caal Mardoqueo. Yéetel lelo' jóom u yóol ajaw ti' u p'u'ujlil. 

Ester 8 

Jun p'éel ca'a dzíibil ju'un a'almaj t'aan cu yáantic le judíobo' 

1Láili' ti' le kiino' ajaw Asueroe' tu síaj ti' x ajaw Ester u yotoch Amán, u aj p'eec 
le judíobo', Mardoqueoe' j bin tu táan ajaw, tumen Estere' dzo'oc ca'ach u ya'alic 
u láaktzil. 
2Ajaw túune' tu lukesaj le x dzipit kab u dzaamaj ca'ach ti' Amano', ca tu dzaj 
ti' Mardoqueo. Ester xane' tu dzaj u meyajt yéetel u canant u ba'aluba'ob ca'ach 
Amán. 
3Cu dzo'ocole', táan ca'ach u yáalcab u ja'il yich Ester, ca tu puljubáa tu ni' yoc 
ajaw ca tu káat óoltaj ti' ma' u béeytal le loob t'aan tu dzaj Amán, yéetel ma' u 
beeta'al loob ti' le judíobo'. 
4Ajawe' tu tich'aj ti' Ester u xóolte' oro u ca'aj. X leti'e' j wa'alaji', bey wa'alacbal 
tu táano' 

5Tu ya'alaj: Wa a tzicbe'enil ma'alob u yu'ubic, wa cu tuclic xan tu beel ba'ax 
quin káatique', wa xan u yaabiltmajen a tzicbe'enile', dzíibta'ac jun p'éel t'aan 
tu'ux ca mix ba'alcuntic le ju'uno'ob tu túuxtaj Amán tu'ux cu ya'alic ca 
xu'ulsa'ac tuláacal le judíob ki'itpaja'ano'ob ti' u táabal caajilo'ob a ajawil. 
6Tumen ¿Bix bíin in cuch u nuumyajil jun p'éel nojoch loob cu taal tu yóokol 
in caajal, yéetel ca in wil u xu'ulsa'al tac in láaktzilo'ob? 
7Ajaw Asueroe' tu núucaj túun ti' x ajaw Ester yéetel ti' Mardoqueo, le judíoe': 
Tene' dzo'oc in dzáic ti' Ester u yotoch Amán, dzo'oc xan u ji'ich'il u caal tu 
yo'olal tu yóoltilac u quimes le judíobo'. 
8Bejela'e quin wa'alic ti' te'exe' ca úuchuc dzíib tin kaaba' je'el bix a 
tuucultique'ex ma'alob ti' le judíobo. ¡Yéetel dzale'ex le ju'uno'ob yéetel u 
dzalabil in ajawil! (Jun p'éel ju'un dzalkabta'an tu kaaba' ajaw, yéetel dzala'an 
yéetel u dzalabile' ma' tu páajtal u mixbalcunta'al) 
9Tu séeblaquil j t'aano'ob u aj dzíibo'ob ajaw. Tu yóox p'éel winalil u kiinil 
veintitres, u kaaba'e' Siván, tuláacal ba'ax tu ya'alaj Mardoqueoe' dzíibta'ab ti' 
le judíobo' bey xan ti' u méektáano'ob le múuch' caajo'obo', bey ti' le táabal 
caajo'obo', yéetel ti' u láak méektáano'ob le ciento veintitres táabal caajo'ob 
ki'itpaja'ano'ob India tac Etiopía. Beeta'ab le dzíiba' jach je'el bix u t'aano'ob 
yéetel u dzíibo'ob, ti' le jujun p'éel táabal caajo'. Tac ti' le judíob úuch le dzíibo', 
je'el bix u t'aano'ob je'el bix xan u dzíibo'obe'. 
10Le ju'uno'obo' dzalkabta'ab tu kaaba' ajaw Asuero cu dzo'ocole' dza'al yéetel 
u dzalabilo'ob u ajawil, ca j túuxta'ab yéetel u aj máansaj ju'uno'ob cu nat'ico'ob 
ca'ach tzíimino'ob jach chich u yáalcabo'ob le cu tzenta'alo'ob tu'ux cu ka'alal 
u tzíinimo'ob ajawo'. 
11Ichil le dzíibo'oba' ajawe' tu dzaj páajtalil ti' le judíob u ti'al u much'uba'ob 
je'el tu'uxac caja'ano'obe' u ti'al u toquic u cuxtalo'ob, u ti'al xan j quíimsaj, 
xu'ulsaj, yéetel u ti'al xixcuntaj, bey xan ca u ch'a'ob ba'ax u ti'al le máaxo'ob 
bíin taalaco'ob u ti'al ba'atel, ti' je'el ba'axac caajil, wa táabal caaj wa ma', mix 
u sa'atsico'ob u cuxtal co'olelo'ob, mix u cuxtal mejen paalal. 

12Tuláacal unaj u beeta'al ti' jun p'éelili' kiin ti' tuláacal u táabal caajilo'ob ajaw 
Asuero; le kiin yéeya'ano' u kiinil trece ti' u winalil doce u káat ya'ale' u winalil 
Adar. 
13Jun jo'och u dzíibil le túuchi' t'aana' u najmal u dza'abal ojéeltbil bey jun p'éel 
a'almaj t'aan u ti'al ca kaj óolta'ac tumen tuláacal le caajo'obo', bey xan le táabal 
caajo'obo', u ti'al ca u pa'ato'ob u kuchul le kiino' u ti'al ca u tocuba'ob ti' u aj 
p'eeco'obo'. 
14Ca tu ya'alaj ajaw, le aj máansaj ju'uno'obo' tu séeblaquil jóok u binbalo'ob ti' 
tzíimino'ob ch'a'abo'ob tu cúuchil u tzíimino'ob ajaw, le a'almaj t'aana', dzaab 
ojéeltbil xan tu caajil Susa. 
15Mardoqueoe' jóok ti' jalach naj u búuquintmaj jun p'éel jalach búuc ch'ooj 
yéetel sac, jun p'éel péet jo'ol oro u ca'aj, yéetel jun p'éel suyem chac lino. 
Tuláacal u caajil Susae' awatnajo'ob yéetel qui'imac óolal, 
16u ti'al le judíobo', tuláacal bey ca'ach sáasile', utzi' óolal, qui'imac óolal yéetel 
tziiquil. 
17Tuláacal le táabal caajo'ob yéetel noj caajo'ob bey ti' tuláacal tu'ux kuch le 
jalach a'almaj t'aan ti' le judíobo', yanchaj qui'imac óolal ca tu kiinbesajo'ob 
yéetel nojoch janalo'ob. Bey xan ichil u cajnáalilo'ob le lu'umo' ya'ab tu 
beetuba'ob judíob, tu yo'olal le sajaquil ooc ca'ach ti'obo'. 

Ester 9 

Ti' le judíobo' j bin utzil ti'ob 

1U kiinil trece ti' u winalil doce, cu kaaba'intic Adare', le kiin jedza'an ca'ach u 
ti'al u dzo'ocbesa'al u t'aan ajawe', leti' xan le kiin cu pa'ata'al tumen u aj 
p'eeco'ob le judíob u ti'al u t'onquita'alo'ob; ba'ale' ma' j úuch beyo' tumen 
leti'obe' t'onquinta'abo'ob tumen le judíobo'. 
2Ti' tuláacal u táabal caajo'ob ajaw Asueroe', le judíobo' tu much'ajuba'ob tu 
noj caajilo'ob tu'ux caja'ano'ob, u ti'al u bino'ob tu yóokol le máaxo'ob tu 
tuucultajo'ob u beetico'ob kaas ti'obo'. Mix máac tu yóoltaj ba'atel yéetelo'ob, 

tumen jun p'éel nojoch sajbe'en j taal tu yóokol tuláacal u caajnáalilo'ob le 
lu'umo'. 
3tuláacal u nojochilo'ob le táabal caajo'obo', u méektáano'ob múuch' caajo'ob, 
yéetel táabal caajo'ob, yéetel le u nuuquilo'ob le méektáano'obo', tu dzajuba'ob 
tu tzéel le judíobo' tu yo'olal u sajaquilo'ob ti' Mardoqueo. 
4tumen leti'e' jun túul u nojochil jalach naj, yéetel u péectzile' dzo'oc ca'ach u 
ki'itpajal ichil tuláacal le táabal caajo'obo', je'el bix u bin u máan kiine' bey u 
bin u nojochtal u páajtalil. 
5Yéetel u yej máascabe' le judíobo' tu láaj xu'ulsajo'ob u aj p'eeco'obo', ca tu 
beetajo'ob ti'ob je'el ba'ax tu yóoltajo'obe'. 
6Chéen tu tuulum caajil Susae' tu quíimsajo'ob quinientos xiibo'ob; 
7tu quiimsajo'ob xan j Parsandata, j Dalfón, j Aspata, 
8j Porata, j Adalía, j Aridata, 
9j Parmasta, j Arisai, j Aridai yéetel j Vaizata, 
10lelo'oba' u diez paalal ca'ach j Amán u aj p'eec le judíobo'; ba'ale' ma' tu 
taalajo'ob mix ba'ali'. 
11Láili' ti' le kiino', le ca tu yojéeltaj ajaw jay túul le j quimeno'ob yano'ob ca'ach 
tu tuulum caajil Susae', 
12tu ya'alaj ti' x ajaw Ester: Le judíobo' dzo'oc u quiimsico'ob tu tuulumil caajil 
Susae quinientos j xiibo'ob, yéetel xan u diez paalal Amán. ¿Ba'ax u láak 
ba'alo'ob dzo'oc wal u beetico'ob tu láak u táabal caajilo'ob le ajawila'? ¡A'alten 
ba'ax u láak ca dzíiboltic ca in dzáa ti' teech! 
13X Estere' tu núucaj: Wa ma'alob u yu'ubic a tzicbe'enile' ca cha'abac ti' le 
judíob yaan Susae', u beetico'ob sáamal láili' le ba'ax tu beetajo'obo', je'el bix 
cu ya'alic le a'almaj t'aano', ca ch'uyquinta'aco'ob te tu cúuchil jich' caalo', u 
wíinclilo'ob u diez paalal Amán. 

14Ajawe' tu ya'alaj ca beeta'ac beyo'. Le a'almaj t'aano' ka'ayta'ab Susa, ca 
ch'uyquinta'ab u quimen wíinclil u diez paalal Amán. 
15Le judíob caja'ano'ob Susae' tu ca'a much'ajuba'ob tu kiinil catorce ti' u winalil 
Adar, ca tu quiimso'ob te'elo' u láak trescientos j xiibo'ob; ba'ale' ma' tu 
taalajo'ob mix ba'ali'. 
16-17Le judíob caja'ano'ob ca'ach ti' le u láak táabal caajo'obo' much'lajo'ob xan 
tu kiinil trece láili' ti' le winalo' u ti'al u toquico'ob u cuxtalo'ob, yéetel u 
tzelico'ob u aj p'eeco'ob; tu quimsajo'ob setenta yéetel cinco mil, ba'ale' ma' tu 
taalajo'ob mix ba'ali'. Tu catorce kiinile' tu je'elsajuba'ob ca tu kiinbesajo'ob 
yéetel noj janalo'ob bey xan yéetel qui'imac óolal. 
18Le judíob u cajnáalilo'ob Susae' j much'laja'ob ca'ach tu kiinil trece éetel 
catorce, ca tu je'elsajuba'ob tu kiinil quince ca tu kiinbeso'ob xan yéetel noj 
janalo'ob yéetel qui'imac óolal. 
19Ba'ale' le judíob caja'ano'ob ti' caajo'ob yéetel ti' péet caajo'ob mina'an u 
tuulumilo'ob, tu kiinbeso'ob tu kiinil catorce ti' u winalil Adar yéetel qui'imac 
óolal, yéetel paaclam siibalo'ob. 

U kiinbesajil Purim 

20Mardoqueoe' tu dzíibtaj le ba'axo'ob j úucho', ca tu túuxtaj ju'un ti' tuláacal 
le judíob cajano'ob ca'ach tu táabal caajilo'ob u ajawil Asuero, ti' le máaxo'ob 
yano'ob náacho' bey xan ti' le yano'ob naadzo'. 
21Ca tu ya'alic ti'ob, ti' ja'aben ja'abe' ca u ka'ajbeso'ob u kiinilo'ob catorce yéetel 
quince tu winalil Adar 
22tu yo'olal tu tzelajo'ob ti' kiino'ob u aj p'eeco'obe', tu yo'olal xan ti' le winalo' 
le óotzil óolalo'ob bey le yaayaj awato'obo', suunajo'ob qui' óolalil yéetel u 
yawatilo'ob qui'imac óolalo'ob. Le kiino'ob túuna' u najmal u kiinbesa'al yéetel 
noj janalo'ob yéetel qui'imac óolal yéetel paaclam siibalo'ob, yéetel ca dza'abac 
yaatzil ti' le óotzilo'obo'. 

23Le judíobo' suucchaj u beetico'ob le ba'alo'oba', je'el bix le u láak ba'alo'ob 
dzíibta'ab tumen Mardoqueoe'. 
24Amán ca'ache', u aj p'eec tuláacal le judíobo', tu tuucul yaj ca'ach u 
xu'ulsico'ob ca tu beeta buulil, u ti'al u quíimsico'ob yéetel u xu'ulsico'ob; 
25ba'ale' le ca j bin Ester tu táan ajawe', ajawe' tu ya'alaj ca dzíibta'ac tuláacal 
le kaas tu tuucultaj u beetic Amán ti' le judíobo', lúubuc yóokol le ti'. Bey úuchic 
u ji'ich'il u caal Amán yéetel u paalalo'. 
26Tu yo'olal lelo', le kiino'oba' tu kaab'aintajo'ob Purim, le t'aana' ti' taal, ya'ab 
pur. Bey túuno', je'el bix le ju'un tu dzíibtaj Mardoqueo, yéetel tu yo'olal 
ba'axo'ob tu yilajo'ob yéetel le ba'alo'ob j úuch ti'obo', 
27le judíobo' tu jedzcuntajo'ob le kiinbesajilo'oba', u ti'alo'ob, yéetel u ti'al u 
paalal, u ti'al xan tuláacal le tu sutkesa'aba'ob judíoil: ca u kiinbeso'ob tulácaal 
ja'abo'ob, bic p'áatac ma' u beetico'ob ti' le kiino'obo', jach je'el bix xan 
nu'ucbesa'anil ti'obe'; 
28le kiino'oba' j ka'ajsa'abo'ob kiinbesa'abo'ob xan, mantadz tumen 
taatatzilo'ob, bey tumen u ch'i'ibalo'ob, u ti'al ca u kiinbeso'ob ichil u cajtalil u 
yotochnáalo'ob, u táabal caajilo'ob bey xan ti' le noj caajo'obo', u ti'al ma' u 
tu'ubul mix bikiin ichil le judíobo', mix ichil u paalal. 
29X ajaw Ester, u ch'upul paal Abihail, yéetel Mardoqueo le judío, yéetel u 
páajtalile' tu dzíibtajo'ob u láak ju'un u ti'al u jéedzico'ob le yáaxo', tu yo'olal u 
kiinbesajil le Purimo', 
30ca tu túuxtajo'ob ti' tuláacal le judíob yano'ob ti' le ciento veintisiete u táabal 
caajilo'ob tu ajawil Asueroo', yéetel ma'alob t'aano'ob, 
31Tu'ux cu ya'alico'ob ca kiinbesa'ac u kiinbesajil Purin tu kiinil, jach je'el bix 
tu ya'aljilaco'ob Mardoqueo yéetel x Ajaw Ester u ti'al leti'ob yéetel u paalal, ca 
xan tu nupo'ob dze'edzec tzolbe'en t'aano'ob u ti'al ca su'ukinnaco'ob yéetel 
okom óolal. 

32Ti' u ya'almaj t'aan Estere' tu jedzcunt le tzolbe'en t'aano'ob u ti'al u beeta'al 
u kiinbesajil Purim. Tuláacal dzíibta'ab ti' jun wáal ju'un. 

Ester 10 

Mardoqueo cu dza'abal u beet u nojchil 

1Ajaw Asueroe' tu dzaj jun p'éel páatan, bey ti' u caajnáalilo'ob le lu'umo'obo', 
tac xan ti' u cajnáalilo'ob jáal ka'anab. 
2Tuláacal ba'ax tu beetaje', tu beetaj yéetel u páajtalil, bey xan u tzicbalil le 
nojoch aj meyaj tu dzaj ti' Mardoqueoe', láaj dzíibta'an tu ju'unil tu'ux cu 
dzíibta'al tuláacal ba'axo'ob cu yúuchul tu ajawil Media yéetel Persia. 
3U yáax nojchile' ajaw, cu dzo'ocole' Mardoqueo le judíoo'; leti'e' jun túul u asab 
nojochil ichil le judíobo', yaabilta'an ca'ach tumen u yéet caajalo'ob, tumen 
leti'e' tu yilaj ca yanac utzil tu caajal, ca j meyajnaj xan u ti'al ca cuxlaco'ob 
ma'alob u yéet ch'i'ibalo'ob. 

Job 

Job 1 

Kue', cu cha'ic u sen óotzilchajal Job 

1Yanchaj tu lu'umil Uz jun túul j xiib cu kaaba'intic Job, le j xiiba' sen toj ca'ach 
u cuxtal, jach u yoquesmaj u yóol u meyajtic Ku, canantic ma' u beetic kaas ti' 
mix máac. 
2Jobe' yaan ca'ach siete u j xibil paalal yéetel óox túul u x ch'upul paalal, 
3leti'e' u yuumil ca'ach siete mil j tamano'ob, tres mil camello'ob, quinientos u 
dzáamilo'ob u wacaxil u bukulta'al lu'um yéetel quinientos x burraob. Sen ya'ab 
xan ca'ach u palitzilo'ob. Leti' u asab ayikalil ti' tuláacal le j lakinilo'obo'. 
4U paalal Jobe', suuc ca'ach u kiinbesico'ob noj janal tu yotoch u jujun 
túulilo'ob, ti' le kiin u t'oxmajilo'obe', ma' tu p'áatal wa ma' u t'anico'ob janal 
xan u x íidzino'ob tu yicnalo'ob. 
5Cu dzo'ocol u máan u kiinilo'ob le noj janalo'obo', Jobe', cu t'anic ca'ach u 
paalalo'ob, cu líikil piknal u sáastale', cu kubic tóocbil ba'alche'ob tu kaaba' u 
jujun túulil u ti'al u yuztquintico'ob ti' u kebano'ob. Lelo', mantadz u beetic 
ca'ach Job, tumen cu tucultic ma' xan wa j kebanchaj u paalalo'ob ti' u kaakas 
t'antico'ob Ku tu pucsi'ikalo'obi'. 
6Ti' jun p'éel u kiinil unaj u bino'ob ca'ach tu táan Yuumtzil u aj meeyjulo'ob 
ca'ane', j bin xan yéetelo'ob u ángelil tacpool. 
7Yuumtzile' tu káat chi'itaj ti': ¿Tu'ux a taal? Le u ángelil taacpoolo', tu núucaj: 
Dzo'oc in máan in láaj xíimbalt tuláacal u yóokolcaabo'. 
8Yuumtzil túune' tu ya'alaj ti': ¿Ta wutzil ilaj in palitzil Job? Mina'an u láak 
máac tu yóokol lu'um je'el bix leti'e', ca u meyajten tu yéetel chuca'an óolal, toj 
u cuxtal yéetel x ma' si'ipil, cu cananticubáa ma' u beetic kaas ti' mix máac. 
9Ba'ale' le aj tacpoolo', tu núucaj: Leti'e', ma' chéen cunel u meyajtiquech yéetel 
chuca'an óolali'. 

10Teche', ma' ta cha'ic u beeta'al mix ba'al ti' leti', mix ti' u láaktzilo'ob, mix ti' 
le ba'alo'ob yaan ti'ob; teche', ca beetic u bin utzil ti' tu yéetel tuláacal ba'ax cu 
beetic, sen ya'ab u yaalak, leti'e' asab ayikalil ti' tuláacal le lu'umo'oba'. 
11Ba'ale', láaj lukes ba'ax yaan ti' ca a wila'a wa ma' tu loolob kaakas t'antiquech 
tu táan a wich. 
12Yuumtzile', tu núucaj ti' le aj tacpoolo': Ma'alob. Beet je'el ba'axac a káat 
yéetel u baluba'ob Jobe', chéen ba'ale', ma' a beetic mix jun p'éel kaas ti'. Le aj 
tacpool túuno', j luk tu táan Yuumtzil. 
13Jun p'éel kiin ca'aliquil u j xibil paalal yéetel u x ch'upul paalal Jobe', táan 
ca'ach u kiinbesico'ob jun p'éel noj janal tu yotoch u nojoch sucu'uno'obe', 
14j kuch jun túul j xiib tu yotoch Jobe', ca tu dzáa le péectzil ti'a': Táan ca'ach 
c buklic le lu'um yéetel le wacaxo'ob naadz tu'ux cu janal le x burraobo'; 
15ca téec kuch le j sabeobo', ca tu yocoltajo'ob le wacaxo'obo' cu dzo'ocole', tu 
quíimsajo'ob xan yéetel u yej máascab le j xiibo'obo'. Chéen teen j púudzen u 
ti'al in taal in wa'al ti' teech. 
16Ma' qui' dzo'ococ u t'aan le xiibo', j kuch u láak jun túule' ca tu ya'alaj: J lúub 
jun p'éel u jaadz cháaque', ca tu láaj quíimsaj le aj canan tamano'ob pa'ate'e 
yéetel le j tamamno'obo'. Chéen teen j púudzen u ti'al in taal in wa'al ti' teech. 
17Ma' qui' dzo'ococ u t'aan le j xiibo', ca j kuch u yóox túule' ca tu ya'alaj: J taal 
óox múuch' j caldeob t óokole', ca tu láaj ocoltajo'ob ti' to'on le camello'obo', 
cu dzo'ocole', tu láaj quíimsajo'ob le j xiibo'obo'. Chéen teen j púudzen u ti'al 
in taal in wa'al ti' teech. 
18Láili', ma' dzo'oc u t'aan le j xiiba', ca j kuch u láak jun túule', ca tu ya'alaj: A 
j xibil paalal yéetel a x ch'upul paalale', táan ca'ach u kiinbesico'ob jun p'éel 
noj janal tu yotoch u nojoch sucu'uno'obe', 
19ca j téec taal jun p'éel u moson iikil x tocoy lu'ume', ca tu jadzaj tu can tzéelil 
le najo', ca tu lúubsaj tu yóokol a paalal. Tuláacalo'ob j quíimo'ob. Chéen teen 
j púudzen u ti'al in taal in wa'al ti' teech. 

20Job túune', j líik sen yaj u yóole', ca tu jataj u nook, tu kosaj u tzo'otzel u 
poole', ca j chinlaj u ti'al j kultaj. 
21Ca tu ya'alaj: Chacnulen taaliquen way yóokolcaabe', chacnulen bíin in p'atej. 
Yuumtzil dzáa ti' teen tuláacal, Yuumtzil xan lukes ti' teen; ¡qui'iqui' t'anbil u 
kaaba' Yuumtzil! 
22Quex tumen úuch tuláacal le ba'alo'oba', Jobe', ma' j kebanchaji', mix tu 
ya'alaj mix ba'al kaas tu yo'olal Kui'. 

Job 2 

1Le ca j kuch u kiinil u bino'ob tu táan Yuumtzil le u aj meeyjulo'ob ca'ane', j 
ooc tu yéetelo'ob u ángelil tacpool. 
2Yuumtzile' tu káat chi'itaj ti': ¿Tu'ux a taal? Le aj tacpoolo' tu núucaj: Dzo'oc 
in máan in láaj xíimbalt yóokol lu'umo'. 
3Yuumtzil túune' tu káat chi'itaj ti': ¿Ta qui'iqui' ilaj wa Job in palitzil? Mina'an 
u láak máac je'el bix leti'e', ca u meyajten yéetel chuca'an óolal, toj u cuxtal 
yéetel x ma' si'ipilil, cu cananticubáa ma' u beetic kaas ti' mix máac. Quex 
tumen ta beetaj in wóotzilcuuntic quex tumen mina'an u si'ipile', leti'e' chuca'an 
u yóol u ti'al u toj cuxtal. 
4Ba'ale', le aj tacpoolo', tu núucaj ti' Yuumtzil: Ca'aliquil ma' tu xe'ep'a'al u 
yoot'el jun túul wíinique', tuláacal utz u ti'al. Wíinique', je'el u kubic tuláacal 
ba'ax u ti'al, tu yo'olal ma' u quíimsa'al. 
5Ba'ale', beet wa ba'ax ti' u cuxtal ca wila'a wa ma' tu kaakas t'antiquech tu táan 
a wich. 
6Yuumtzile', tu núucaj ti' le aj tacpoolo': Ma'alob, beet je'el ba'axac a káat tu 
yéetele', chéen ba'ale' bic a beet ba'al ti' u cuxtal. 
7Le aj tacpoolo', j luk tu táan Yuumtzile', ca tu beetaj u búucbesa'al u wíinclil 
Job yéetel jun p'éel yaayaj koja'anil. 
8Job túune' j bin cutal tu'ux cu muulquinta'al u ta' míise', ca tu ch'a'a' jun xéet' 
cum u ti'al u la'achticubáa. 



1236 

 

Biblia Maya 
© 1992, Sociedades Bíblicas Unidas. 

 

 
 

 

9Ba'ale', j a'ala'ab ti' tumen u yatan: ¿Láili' ch'iquilech a beet ba'al wutze'? 
¡Kaakast'ant Kue', ca quíimiquech! 
10Jobe' tu núucaj ti': ¡Co'olel, ma' wa'alic ba'al ma' tu beeli'! Wa c éejemtic le 
uztilo'ob cu túuxtic to'on Kuo', ¿ba'ax o'olal ma' bíin c éejemt le kaaso'obo'? Bey 
túuno' Jobe', quex bey úuchic ti'o', ma' j kebanchaj mix ti' u t'aani'. 

Cu bin xíimbaltbil Job tumen u yéet bisajbáilo'ob 

11Ba'ale' Jobe' yaan ca'ach óox túul u yéet bisajbáilo'ob: Elifaz j temanitail, 
Bildad j suhitail, yéetel Zofar j namatitail. Le ca tu yojéeltajo'ob le loobo'ob 
dzo'oc u yúuchul ti' Jobo', tu tucultajo'ob kabéet u bino'ob u dza'ob u yóol, 
yéetel u láakinto'ob ichil u yaj óol. 
12Le ca tu líikesajo'ob u yicho'ob ca'aliquil náach yano'obe', óoli' ma' páatchaj 
u kaj óoltico'obi', ca jo'op' u yawat okolo'ob, Yajchaj tu yóolo'ob, ca tu jatajo'ob 
u nooko'ob yéetel tu tóos lu'umtajo'ob u poolo'ob. 
13Cu dzo'ocole', j culajo'ob tu yicnal, siete kiino'ob yéetel siete áakabo'ob ti' j 
yanchajo'ob tu tzéel x ma' t'aanil, tumen tu yilajo'ob sen nojoch u ki'inamil. 
  



1237 

 

Biblia Maya 
© 1992, Sociedades Bíblicas Unidas. 

 

 
 

 

Job 3 

Jobe' cu yaj óoltic ba'ax cu yúuchul ti' 

1-2Le ca j t'aanaj Jobe', tu loolob t'antaj u kiinil síijic, ca tu ya'alaj: 
Job 

3¡Loolob t'anta'ac u yáakabil úuchic in táakal! ¡Loolob t'anta'ac le áakab ca j 
a'ala'ab: dzo'oc u síijil jun túul chan j xi'ipal! 
4¡Quexi' ca suunac ca'ach áakabil le kiinaco', Kue' dzo'oc ca'ach u beetic u 
p'áatal áakabile', ti'al ma' u sáastale'! 
5¡Quexi' ca éekjoche'encunsa'ac ca'ach tumen jun p'éel nojoch bo'oye', wa quexi' 
ca ba'alac ca'ach tumen jun p'éel tatat múuyale', wa quex ca sajbe'encuusa'ac 
ca'ach tumen jun p'éel chi'ibal kiine'! 
6¡Quexi' ca sa'atac ca'ach le áakab ichil le éekjoche'enilo', u ti'al ma' u xo'ocol 
ca'ach le kiino' ichil u chuucáan u kiinilo'ob u winalilo'ob le ja'abo'obo'! 
7¡Dzo'oc u suut ca'ach jun p'éel áakab mix ba'al u biilale', u ti'al ma' u yáantal 
ca'ach u yawatilo'ob qui'imac óolal! 
8¡Quexi' ca loolob t'anta'ac ca'ach tumen le j pulya'ajo'ob, le yaan u páajtalilo'ob 
tu yóokol le leviatano'! 
9¡Quexi' ma' u juulo'ob ca'ach le eeko'ob, ti' le ja'atzcab kiino', mix u kuchul 
ca'ach le sáasil cu yaayanta'al ca kuchuco', mix u yila'al ca'ach u taal u sáastal! 
10¡Loolob t'anta'ac le áakab tu cha'aj in síijilo', dzo'oc ca'ach u wet'ic teen le 
yajyaj óotzilila'! 
11¿Ba'ax ten ma' j quimen tu jobnel in maamai', wa quex jach táant in síijile'? 
12¿Ba'axten j yanchaj píixo'ob u ti'al kamiquen, yanchaj xan iimo'ob u ti'al dzáic 
in chu'uch? 
13wa ca quíimiquen ca'ache', bejela'a' táan ca'ach in qui' wenel jedzecnaque', 
bejela'a' táan ca'ach in qui' je'elel, 

14yéetel le ajawo'ob pa'ate' yéetel u nuuquil u aj meyajo'ob cu beetico'ob u 
nucuch najilo'ob u mu'uculo'ob, 
15wa yéetel le j méektáano'ob u chupmajo'ob u jalach najo'ob yéetel oro bey 
xan yéetel plata. 
16¿Ba'axten ma' j mu'uquen je'el bix u mu'ucul le j éem síijil paalo'ob, je'el bix 
u mu'ucul le paalal cu quíimilo'ob ma'ili' u síijilo'ob? 
17Te j mucnal cu xu'ulul u lik óolal le loolob máaco'obo', ti' xan cu je'elelo'ob le 
máaxo'ob ca'anano'obo'; 
18ti' cu chuquico'ob jéedzel le máaxo'ob kala'ano'obo', yéetel cu ch'eenel u 
yu'ubico'ob u yawat t'aan le j mayolo'; 
19jun tacáal yanilo'ob te'elo', le nojoch yéetel le chichano', le palitzilo', j p'áat 
jáalkabil ti' u dzuulil. 
20¿Ba'axten cu cha'ic Ku u yilic sáasil le máax cu mukyajo'? ¿Ba'axten cu dzáic 
cuxtal ti' le máac chuup yéetel yaayaj tuuculo', 
21le máax yaayantic le quíimil ba'ale' ma' tu kuchul tu yicnal, quex ca u 
nuptáant je'el bix u caxta'al taakine'? 
22U qui'imac óolal le máaco' cu kuchul le éemec j mucnal. 
23Cu beeta'al u xíimbal mina'an u sáasilil u yich tumen Ku, cu ka'alal u beel 
tuláacal tu'ux. 
24In wokole', leti' in janal; u yáacamil in mukyaje', leti' in wukul, 
25Tumen tuláacal le ba'ax ti' sajaquen ca'ache' yéetel tuláacal ba'ax 
sajaccuntiquene', leti' j lúub tin wóokol. 
26Mina'an ti' teen je'elel mix toj óolal; mina'an ti' teen jéedzel, tumen chéen 
yaamyamilil yaan ti' teen. 

Job 4 

U yáax jun máal tzicbalo'ob 
(Caps 4—14) 

Elifaz 

1-2Elifaz j temanita túune', tu núucaje' ca tu ya'alaj: Job wa ca yanac máax 
t'aniqueche', je'el wa u náakal ti' teche' ba'ale' ma' tu páajtal u p'áatal ma' u 
ya'ala'al teech mix ba'al. 
3Teche', ya'ab máaco'ob ca ca'anbesic ca'achi, cu dzo'ocole', ca beetic u yantal 
u yóol le j ma' muuko'; 
4teche', ca beetic u yáantal u yóol máax luba'an ca'acho' ca machic xan tu kab 
le máax ta'itac u lúubulo', 
5¿ca ch'a'ic sajaquil, ma' j xiib a wu'uyicabáa bejela'a' kabéet a mukyaje'? 
6Teech máaxech u chuca'an óol aj meeyjul Ku, jun túul máac toj a cuxtale', 
¿ba'axten cu ca'a p'éelchajal a wóol? 
7Tuuculnen u ti'al ca a wila'a wa je'el u ka'ajal ti' teech quex chéen jun túul j 
ma' si'ipil wíinic wa dzo'oc u xu'ulsa'al. 
8In nuxibile', dzo'oc u ca'ansic ti' teen, le máaxo'ob cu quíimsajo'ob yéetel cu 
beetico'ob loobe' cu kamico'ob bo'olal ba'ax u beetmajo'ob. 
9Kue', ichil u p'u'ujule' cu ustaj yóokolo'obe' yéetel lelo', cu jach xu'ulsa'alo'ob. 
10Quex buca'aj ca dzíiquilnaco'ob yéetel jéencaalnaco'ob beyo'ob léono'obe', Ku 
bíin beet u maquic u chi'ob, chéen yéetel ca ca'achac u cojo'ob. 
11Bíin quíimico'ob beyo'ob léono'ob ma' tu caxantajo'ob u yo'ocho'obe', u 
paalalo'obe', bíin ki'itpajaco'ob. 
12X ma' t'aanil kuchic ti' teen jun p'éel péectzil, tu yo'olal istiquiaj u yu'uba'ale' 
ch'éen p'elac tin wu'uyjilac juum u t'aanil. 
13Tu yáakabil niquibo'ob wíinico'obe', yanchaj ti' teen jun p'éel jak óol wayak. 
14J taal ti' teen nojoch sajaquil; quíilbalnaj tuláacal in baaquelo'ob. 
15Tin wu'uyaj yusta'al in wich, ca xíix mucuychaj in wíinclil. 
16Yaan máax wa'alacbali', páatchaj in wilic u yoochel ba'ale' ma' tin wilaj bix u 
yichi'. jach mix ba'al cu yu'uba'al ca'achi. Cu dzo'ocole' tin wu'uyaj u juum jun 
p'éel t'aan cu ya'alic: 

17¿Je'el wa u páajtal u cuxtal toj le máac tu táan Kuo'? ¿Je'el wa u yila'al jach 
utz le wíinic tu táan máax j beetmailo'? 
18Mix ti' u ca'anil aj meyajo'ob cu najmatico'ob u tucultic ba'al utz tu 
yo'olalo'ob. Tac ti' u ángelo'ob cu yilic ba'al ma' tu beeli', 
19¡cux túun ti' le j ma' óol wíinic, bey jun p'éel u pak lu'umil naj j beeta'an yéetel 
u ma'ay lu'ume' cu páajtal u pe'ech'el bey je'el bix le j kamaso'! 
20Chéen tu yáam u sáastal yéetel u binbal kiine', cu xu'ulsa'al; cu quíimil jun 
puli', mix máac yaj óoltic xan. 
21U cuxtale', cu xu'ulul bey jun jíil sóosquil cu t'óocole'; cu quíimil x ma' 
ojéelajil. 

Job 5 

1Job awat t'aanen, u'uy wa yaan máax núuquic a t'aan. ¿Ti' máax ángelil bíin 
wa'al a t'aan? 
2Tumen u kubicubáa máac ti' sut meyaj loobe', jun p'éel ma' na'at tuucul cu 
bisic wíinic ti' quíimil. 
3In wilmaj u chu'unpajal u ayikalchajal j ma' na'at wíinic, ba'ale' u yotoche' 
séeb bíin xu'ulsa'ac. 
4Mix máax yaan áantic u paalal; tu cúuchilo'ob tacpoole' ma' tu beel ba'ax cu 
beeta'al ti'obi', mina'an máax j t'aan tu yo'olalo'ob. 
5U joocho'obe', cu jaanta'al tumen máaxo'ob wi'ijo'ob ich ki'ixo'ob cu jóoya'al 
ti'ob, le yáax kiino' leti' j xu'uls u ayikalilo'ob. 
6Le loobilo' ma' j lu'um cu xíitili', le num yajilo', ma' j lu'um cu tóop'oli'. 
7leti' le wíinic beetic u taal le num yajo', bey je'el bix le xiquin káak cu ca'antal 
u tip'li'ise'. 
8Wa ti' teen ca úuchuque' je'el in suut ti' Ku, u ti'al in dzáic tu kab ba'ax cu 
yúuchul ti' tene'; 



1241 

 

Biblia Maya 
© 1992, Sociedades Bíblicas Unidas. 

 

 
 

 

9¡leti'e' cu beetic sen ya'ab nucuch máactzilo'ob, ba'alo'ob ma' tu páajtal u 
na'ata'al tumen mix máac! 
10Leti' beetic u káaxal ja' tu yóokol lu'um, yéetele' cu láaj jóoyabtic u coolilo'ob; 
11cu líiksic le óotzilo'obo' cu dzáic xan ma'alob anil ti' le máaxo'ob yaj u 
yóolo'obo' 
12leti' kascuntic le ba'ax cu kaakas tucultic u beetico'ob le aj na'ato'obo' u ti'al 
ca jóokoc kaasil ti'ob. 
13Leti' chuquic ti' u kaakas tuucul le aj na'ato', cu beetic ma' u béeytal le 
ba'alo'ob cu kaakas tucultico' 
14¡T'at'al kabil u máano'ob quex ma'alob sáasilil kiin, ich éekjoch'e'enil yano'ob, 
bey yéetel áakabe'! 
15Kue' cu toquic le óotzil cu beeta'al u yaayaj meyaj tumen le loolob máaco'obo'; 
16leti' u alab óolal le j ma' muuko'obo', ¡leti' maquic u chi' le máaco'ob 
kasa'ano'obo'! 
17Qui' u yóol le j xiib cu ke'eyel tumen Kue'; ma' a kéex óoltic u keyaj le máax 
yaan tuláacal páajtalil ti'. 
18Tumen leti'e' cu dzáic u dzaaquil le loob cu beetico'; u kabe' cu jaadz yéetel 
cu dzaacanquil. 
19Cu toquiquech tu chi' quíimil je'el jay téen kabéete', ma' tu cha'ic u náadzal 
le kaas ti' techo'. 
20Tu kiinil wi'ije' bíin u toquech ti' u quíimilil, tu kiinil ba'atele', bíin u toquech 
ti' u yej máascab. 
21Bíin u canan teech ti' máaxo'ob cu ya'alaj ba'alo'ob, ma' bíin a ch'a'a' sajaquil 
le quéen kuchuc le báan quíimilo'. 
22Bíin che'ejnaquech tu kiinilo'ob wi'ijil yéetel tu kiinilo'ob loobilo'ob, ma' bíin 
a ch'a'a sajaquil ti' u ba'alche'ilo'ob káaxi'. 

23Ma' bíin t'óochpajquech ti' u tuunichilo'ob a cooli', bíin a bisabáa yéetel u 
dzíidzic ba'alche'ob. 
24Bíin xi'ic utzil ti' teech ta wotoch, le quéen a xoc a wacaxe', bíin a wila'aj 
chuca'an. 
25Bíin sen ya'abchajac a ch'i'ibal je'el bix ya'abil u xíiwilo'ob le káaxo'. 
26Bíin nuxibchajquech láili' mu'uka'aneche', je'el bix u kaxabilo'ob espigaob 
yiijo'obe'. 
27Lelo' bey c ilmajil u yúuchulo'; ch'en xiquint ma'alob u ti'al ca a cane. 

Job 6 

Job 

1-2Job túune' tu núucaj: Wa ca páatac u p'i'isil tuláacal in yaj óolalo'ob ti' jun 
p'éel x ch'uyub p'isibe', 
3Je'el u máan u aalil ti' u sa'am lu'umil ka'anabe'. Let o'olal dzo'oc in sen t'aan. 
4U Junab Kuil tuláacal páajtalil, dzo'oc u ch'iquic ti' teen u x julubo'ob, táan u 
yáalcab u ki'inamil tin wíinclil. Kue' dzo'oc u sajaccuntiquen yéetel u jaadz. 
5¿Le burro yaan ba'al u jaanto' cu yawat wa? ¿Cu yawat wa le wacax ti' yaan 
tu yicnal u yoocho'? 
6¿Máax jaantic x ma' ta'abil le ba'ax ma' qui'icuntano'? ¿Bix' u yu'uba'al u qui'il 
jun janal mina'an ta'ab ti'? 
7Ba'ale' le ba'ax ma' tin wóoltaj in jaant mix jun téene', leti' quin jaantic bejela'e'. 
8¡Quexi' ca dzáa Ku ti' teen ba'ax quin káatique'; quexi' wa ca u dzáa in 
dzíibolale'! 
9¡Quexi'i ca u yóolt u muxene' u ti'al ca u xu'uls in cuxtale'! 
10Quex tumen yaj u jáanpay óolale' lelo' je'el u taasic ti' teen qui'imac óolale', 
tumen tene' ma'atech in manba'alcuntic u ya'almaj t'aano'ob quili'ich Junab Ku. 
11Mina'an in muuk u ti'al in mukyajtic le cuxtala', mina'an ba'ax o'olal ca 
cuxlaquen. 



1243 

 

Biblia Maya 
© 1992, Sociedades Bíblicas Unidas. 

 

 
 

 

12Ma' dzu'uyen je'el bix le tuunicho', mix dzu'uyen je'el bix le bronceo'. 
13Ma' tin páajtal in meyajtiquinbáa tin juunal, mina'an máax áantiquen. 
14Le j éet bisajbáil cu mukyaje', cu yaabilta'al, quex ma' chuca'an yóol ti' u Kuil 
tuláacal páajtali'. 
15Ba'ale', te'exe' in wéet bisajbáile'ex dzo'oc a p'atquene'ex kaasil, beyen le t'o'ol 
ja'ob cu tijilo'obe'. 
16Le ja'o', pu'ukpaja'an u yéemel, xa'akpajan yéetel bat bey xan yéetel ye'eb; 
17Ba'ale' le quéen dzo'ococ u láaj yíibil le bato', cu tijil le t'o'ol ja'obo', cu taal 
le yáax kiinilo', cu sa'ap'al le ja'o'. 
18Cu beetic u máan táanxel bejil le j múuch' xíimbalo'obo', cu náachtalo'ob te 
x tocoy lu'umo', u ti'a' ca quíimico'obi. 
19U múuch' xiimbalilo'ob Tema yéetel Sabáe' cu caxantico'ob yéetel alab óolal 
le t'o'ol ja'obo', 
20Ba'ale' le quéen kuchuco'obe', cu p'áatal ma' jaaj u yicho'obi', cu p'áatal mix 
ba'al u biilal ti'ob u alab óolo'ob. 
21Bey ucha'anil ti' teen ta wéetele'exo': cu yocol te'ex sajaquil iquil a wilique'ex 
u talamil in mukyaj. 
22Ba'ale', tene' ma' tin káatic ti' te'ex mix ba'al, mix tin káatic ti' te'ex taakin u 
ti'al a wáantiquene'ex, 
23mix ca a toquene'ex ti' in aj p'eec mix ca a bo'olnaque'ex u ti'al ca 
jáalkabta'aquen tumen le j oocolo'ob. 
24Ca'anbesene'exi' beyo' quin maquic in chi' e'ese'ex ti' teen ba'axo'ob quin 
beetic ma' tu beeli'. 
25Mix máac je'el u dzáic jun tzéelil t'aan toje', ba'ale' te'exe', ma' jaaj ba'ax ca 
wa'alique'ex ti' teni'. 
26Te'exe' ca p'a'astiquene'ex tu yo'olal ba'axo'ob quin wa'alic, choco pool 
t'aano'ob cu bisa'alo'ob tumen iik. 

27¡Te'exe', je'el a bisique'ex báaxlil u quíimil jun túul j ma' taatae', je'el xan a 
conique'ex a wéet bisajbáile'exe'! 
28Bejela'e', pactene'ex quetlan ichil; a'ale'ex ti' teen wa táan in tuus. 
29A'ale'ex ma' jaaj, le ba'ax dzo'oc a wa'alique'exo', kaj óolte'ex tu beel ba'ax 
quin wa'alic; 
30¿ca tucultique'ex chéen jun túulen j tuus wíiniquen ma' tu táan óoltic ba'ax 
cu ya'alic? 

Job 7 

1U cuxtal jun túul máac way yóokolcaabe', bey u cuxtal jun túul aj ba'atel cu 
beetic u meyaje', 
2bey jun túul palitzil cu yaayamtic bo'oye', bey jun túul aj meyaj cu pa'atic 
yéetel yaayamil u bo'ota'ale'. 
3Tin cuxtale' in wilminbáa ichil ya'abcach tuuso'ob, bey mukyajil, áakab ca'a 
tac áakab. 
4Le quéen chilaquene' le áakabo', bey mina'an xu'ulul ti'e'; quin ca'anal in sen 
bakliquimbáa tac in pa'atic u sáastal, quin tucultic: ¿Ba'axten ma' tu sáastal u 
ti'al ca líikiquen? 
5Chuup in wíinclil yéetel x nookolo'ob bey xan yéetel u yooxelo'ob, cu 
ja'ilanquilo'ob u yajilo'ob in woot'el, 
6Jach séeba'an u bin u xu'ulul in kiinilo'ob, ba'ax u láak ba'al, séeba'an bey u 
ju'ulul u x cay che'il u sacalta'al nooke', 
7In Ku, ka'ajac ti' teech in cuxtale' bey jun p'éel múus iike', mix bikin bíin ca'a 
yanac ti' teen qui'imac óolal. 
8Mix máac bíin u ca'a ilen; le quéen a pactene', cu xu'ulul in cuxtal. 
9-10Je'el bix u samkajal le múuyal cu máano', bey le wíinic cu yéemsa'al te j 
mucnalo': mix bikin bíin ca'a jóokoqui', ma' bíin ila'ac tu ca'a téen tumen u 
láaktzilo'obi'. 

11Let o'olal ma' tu páajtal in maquic in chi'. Ichil in mukyaj yéetel yaj óole', bin 
in ca'aj in láaj a'al ba'ax quin mukyajtic. 
12¿U ba'aba'alilen wa le ka'anab u ti'al ca a ch'úucten? 
13Le quéen in tucult tin kaan bíin yanac ti' teen je'elele' le wenel bíin u lukes in 
yaj óolalo', 
14ca chupiquen yéetel sajbe'entzil náayo'ob; ¡ca ja'akesic in wóol yéetel kaakas 
wayako'ob! 
15Asab ma'alob ca a bidz in caal; quin yéeyic le quíimil, ma' le cuxtala'. 
16Dzo'oc in ca'anal ma' in káat le cuxtala'. Cha'a in quíimil, tumen in cuxtale', 
bey jun p'éel múus ike'. 
17¿Ba'ax u biilal ti' teech le wíinico'? ¿Ba'axten ca sen tucultic? 
18¿Ba'axten ca ch'úuctic sáamsamal, u ti'al a túuntic mantadz? 
19¿Ba'axten ma' ta lukesic a paacat ti' teen, u ti'al ca cha'ic in lukic quex chéen 
in túub? 
20wa quin kebanchajale', ¿ba'ax kaasil quin beetic ti' teech, u aj canan le 
wíinico'obo'? ¿Ba'axten ca júul pulic a x julubo'ob tin tojil? ¿Nojoch cuuchen 
wa a ti'al? 
21¿Ma' wa tu páajtal a sa'atsic in keban? ¿Ma' wa tu páajtal a sa'atsic le kaas in 
beetmajo? Séeba'an bíin chilaquen te j lu'umo', le quéen a wóolt a caxtene', 
dzo'oc in quíimil. 

Job 8 

Bildad 

1-2Bildad suhitae', tu núucaj: ¿Ba'ax kiin u jáawal a t'aan bey u juum jun p'éel 
chac ikale'? 
3U Kuil tuláacal páajtale', mix jun téen cu kechic ba'ax toj mix tu beetic ba'ax 
ma' unaj u beeta'ali'. 

4In tucultique', míin j kebanchaj a paalal tu táan Ku, leti' túune' tu dzáa u jaadzil 
ti'ob je'el bix cu najmatico'obe' 
5Caxant u Kuil tuláacal páajtal, ca a káat ti' ca u ch'a'a ti' teech óotzilil. 
6Wa ca beetic ba'ax utz yéetel toje', bíin u canantech u ti'al ca u beet u yáantal 
ti' teech jun p'éel a wotoch je'el bix ca najmatique'. 
7Le ayikalil yaan ti' teech ca'acho', mix ba'al tu tzéel le bíin yanac ti' teech tu 
dzo'oco'. 
8Káat chi'inen ti' le máanaja'an ch'i'ibalo'obo', canbalnen ti' le ba'ax u yojelo'ob 
le úuchben máaco'obo'. 
9To'one', chéen jo'olojben máaco'on, mix ba'al c ojel; c kiinilo'ob way j lu'ume' 
cu máan bey jun p'éel bo'oye'. 
10Ba'ale' le úuchben máaco'obo', je'el u páajtal u ca'anbesico'ob ti' teech 
ya'abcach ba'alo'obe'. 
11Le jalal yéetel le papiroo' cu nuuctalo'ob chéen tu'ux yaan ya'ab ja' 
12ba'ale' quex ma' u ch'a'acalo'ob tu yáakilo'obe', cu tijilo'ob táanil ti' u láak 
xíiwo'ob. 
13Bey xan u yúuchul ti' le j loolob máaco'ob cu tu'ubsico'ob Kuo': u alab 
óolalo'obe' ma' tu béeytalo'ob. 
14U jéedz óolal yéetel u alab óolale', bey jun jíil u kaan j ame'. 
15Wa ca u yóolto'ob j ch'uytalo'ob ti'e', bíin t'óococ; ma' tu páajtal u ch'uytalo'ob 
ti' u kaan j am. 
16Le loolob máaco'obo', beyo'ob le ya'ax xíiwo'ob tu táan kiine' cu jaytalo'ob 
ichil tuláacal u cúuchil le pakalo'obo'; 
17cu tabic u mootzo'ob ti' le cháaltuno'obo', cu machicuba'ob ma'alob ti' le 
tuunicho'obo', 
18Ba'ale' wa cu yáantal máax joquico'ob tu'ux yano'obe', mix máac bíin ojéeltic 
wa ti' j yanchajo'obi'. 

19Bey u xu'ulul u cuxtalo', cu dzo'ocole', yaanal xíiw bíin jóokoc le tu'ux yaan 
ca'acho'. 
20Kue', ma' tu xúunp'attic máax toj u cuxtal, mix xan cu yáantic le j loolob 
máaco'obo'. 
21Leti' bíin u beet a ca'a che'ej yéetel ca awatnaquech tu ca'a téen yéetel 
qui'imac óolal; 
22ba'ale' a aj p'eeco'obe', bíin u ch'a'ob subtal u yotochnáalo'ob le j loolob 
máaco'obo', bíin xu'ulsa'aco'ob. 

Job 9 

Job 

1-2Jobe' j t'aanaje' ca tu ya'alaj: Lelo', ma'alob in wojelil jach bey tu jaajilo', 
wíinique' ma tu yutztal u ya'alique' ma' si'ipilja'an tu táan Ku. 
3Wa yaan máax cu yóoltic ba'atel t'aan tu yéetele', ma' bíin páatchajac u ma' 
jajcuntic mix jun p'éel u t'aan ti' mil u t'aano'obi'. 
4Kue', sen nojoch u páajtalil yéetel u na'at, ¿máax bíin káastic u beel ca xi'ic 
utz ti'? 
5Junab Kue', ichil p'u'ujule cu péecsic le nucuch witzo'ob; mix máac ojéeltic 
máax jenico'ob 
6Leti'e' cu beetic u péec le lu'umo' yéetel cu beetic u quíilbal tu'uxo'ob jedzecbal. 
7Leti'e' cu ya'alic ti' le kiin ma' u jóokolo', cu ya'alic xan ti' le eeko'ob ma' u 
jóopbalo'ob. 
8Ma' j kabéetchaj u yáanta'al u ti'al u sinic le ca'ano' tu dzáanche'etaj xan u 
ba'aba'alil ka'anabo'. 
9Leti' j beet u múuch'ulilo'ob u eekilo'ob ca'an; Le nojoch Chimal eek, Orión 
yéetel Pléyades, bey xan tuláacal u múuch'ilo'ob u eekilo'ob j noojol. 
10¡Leti'e' cu beetic ya'abcach nucuch máactzilo'ob, ba'alo'ob ma' tu páajtal u 
na'ata'alo'ob tumen mix máac! 

11Wa cu máan Ku tin tzéele', ma' bíin páatac in wiliqui', ma' bíin in wojéelt le 
quéen máanaque'. 
12Wa cu ch'a'ic wa ba'ax u ti'alinte', ¿máax bíin páatac u tzáic ti'? ¿Máax bíin u 
keyic tu yo'olal ba'ax cu beetic? 
13Wa cu p'u'ujul Kue', ma' tu séeb jóomol u yóol; tu ni' u yooc j t'ontalo'ob u aj 
ba'atelo'ob Rahab. 
14¿Bix bíin in caxant t'ano'ob u ti'al in káat nu'uct ba'ax cu ya'alic Kue'? 
15Quex buca'aj in wu'uyiquinbáe' j ma' si'ipile', leti'e' in aj p'is óol, chéen cu 
páajtal in káatic ch'a'a óolal ti'; 
16Wa ca in t'an u ti'al in káat chi'ite', in tucultique', ma' bíin u táan óolt ba'axo'ob 
bíin in wa'ali'. 
17Leti'e' je'el u beetic u jadziquen chac ikale', lelo' bíin u beet u ya'abtal in 
yajilo'ob quex ma' unaji'; 
18bíin u sen chupen yéetel yaj óolal, ma' xan bíin u cha'a in ch'a'ic in wóoli'. 
19¿Je'el u taal wa ma' káate'? Leti'e' sen yaan u páajtalil. ¿Wa ca in t'an u ti'al 
in káat chi'ite'? ¿Máax bíin u beet u taal? 
20Quex buca'aj tojil in cuxtal wa quex j ma' si'ipilene', leti'e' bíin u ya'al 
si'ipilnaja'anen. 
21Tene' j ma' si'ipilen, lelo' mix ba'al in káat ya'ale'; dzo'oc u náacal in wóol j 
cuxtal. 
22Láili' bey tuláacalo'. Lela' leti' quin tucultica': Leti' máax cu xu'ulsic le aj 
kebano'obo' xan u xu'ulsic xan le j ma' si'ipilo'obo'. 
23Wa ti' jun p'éel nojoch loob cu quíimil j ma' si'ipilo'obe', Kue' cu che'ejtic u 
yaamyamil. 
24Cu p'atic le yóokolcaab tu kab loolob máaco'ob, cu pixic u yich le j ilaj 
ba'atelo'ob. Wa ma' Ku beetic beyo' ¿máax túun beetic? 

25In kiinilo'obe', seten séeba'an u yáalcabo'ob, quex ma' yanacten qui'imac 
óolali'. 
26séeba'an u bin je'el bix u bib u báab le cheemo'ob yóokol le ja'o', je'el bix juul 
le j coot tu yóokol le ba'ax cu chuquic u ti'al u jaanto'. 
27Wa quin wóoltic in tu'ubes in yaj óolo'ob, u ti'al ca p'áatac bey qui'imac in 
wóole', 
28in ki'inamilo'obe' cu ca'a ja'asico'ob in wóol, tumen in wojele', Kue' ma' tu 
ya'alic wa mina'an in si'ipil. 
29Wa leti' cu tucultic yaan in si'ipile', mix ba'al u biilal in p'isiquinbáa ca in 
wa'al mina'an. 
30Quex ca in p'o'o' in kab yéetel jabón yéetel ca in babal p'o'o' yéetel jo'ol ja'e', 
31Kue', bíin u bulen ich luuk, tac in nook bíin taacchajac u xej tin wóokol. 
32Tene' ma' tu páajtal in quetlan t'aan ich yéetel Ku je'el bix in quetlan ich 
yéetel wíinique', mix in wa'alic ti' ca xi'ico'on tu'ux cu yúuchul tacpool. 
33¡Quexi'i ca yanac jun túul aj p'is óol ichilo'on, ca yanac páajtalil t óokol tu 
ca'a túulalo'on, 
34u ti'al ma' u cha'ic u jadziquen Ku, u ti'al xan ca u jáaws u sen sajaccuntiquen! 
35Teen túune' je'el in t'anic tu yéetel x ma' sajaquile'. Tumen in tucultique', ma' 
si'ipilchajaquen ti'i'. 

Job 10 

1¡Dzo'oc u náacal in wóol ti' le cuxtala'! Bin in ca'aj in babal a'al ba'ax cu 
yúuchul ti' teen. 
2¡Ku ma' a wa'alic si'ipilnaja'anen! ¡A'al ti' teen ba'ax o'olal ca taquic in pool! 
3Wa bey ta beetilaqueno', ¿Utz wa wilic a loobiltiquen yéetel a kex óoltiquen, 
u ti'al a we'esic utz ba'ax cu beetic le j loolob máaco'obo'? 

4U káat wa ya'ale', ¿je'el bix u pactic le ba'alo'ob le wíinico'obo' bey a pactic 
teech? 
5¿U káat u ya'al cóom a cuxtal je'el bix u cuxtal jun túul wíinique'? 
6¿Ba'ax teen túun táan a máan a caxant in si'ipilo'ob yéetel in kebano'ob, 
7quex tumen a wojel ma' si'ipilnaja'anene' mix máac xan cu páajtal u toquiquen 
ti' a kab? 
8Teche' jach ta kabil ta beetajen, ¡Ba'ale' bejela'e', a káat a xu'ulsen! 
9Ka'ajac ti' teech yéetel kat a beetmajen: ¿Bin a ca'aj a suten ma'ay lu'umil tu 
ca'a téen? 
10Ta beetaj in wíinclil bey u pa'atal leche jo'ole'; 
11ta to'aj yéetel bak bey xan yéetel oot'el, ta kaxla'antaj in baaquelo'ob yéetel 
in xiich'elo'ob; 
12Ta dzáa ti' teen cuxtal yéetel yaacunaj, cu dzo'ocole' ta canantajen u ti'al ma' 
in quíimil. 
13Ba'ale' bejela'e', quin kuchul in wojéelt yaan ba'ax a ta'acmaj ca'ach ta 
pucsi'ikal: 
14Táan ca'ach bacáan a sen ilic wa je'el in kebanchajal u ti'al ca a xot kinten tu 
yo'olal in si'ipil. 
15Wa yaan in si'ipile', kaas in wanil; wa mina'an in si'ipile', chéen tu yo'olal jun 
p'íit ba'al cu páajtal u qui'imactal in wóol, tumen a jach t'onquintmajen yéetel 
a wóotziltmaj in wóol. 
16Wa quin beetic in nonojbáile', teche' beyech jun túul leóne', ca 
ch'a'apachtiquen, ca beetic tac máactzilo'ob u ti'al a xu'ulsiquen. 
17Ma' tu bineltic máax a'alic ba'al tin wo'olal; sen p'u'ujech ti' teen; ¡beyech aj 
ba'atelo'obe' ca ba'ateltiquen x ma' je'elelil! 
18¿Ba'axten ta cha'aj in síijil? Unaj ca'ach in quíimil ma'ili' ila'aquen tumen mix 
máaque', 

19Dzo'oc ca'ach in bin tin mucnal p'elac jóokiquen tu jobnel in maamae'; quin 
p'áatal ca'ach bey ma' j síijene'. 
20Bey tumen sen cóom in cuxtala', ¡ma' a sajbe'encunsiquen! Cha'a u yáantal ti' 
teen jun p'íit qui'imac óolal 
21ma'ili' in bin j xíimbal tu'ux mix bikin bíin lukuquene', tu lu'umilo'ob 
éekjoche'enil yéetel éekjome'enil, 
22tu lu'umilo'ob éekjoch'e'enil yéetel sat óolal, tu'ux tac le sáasilo' éejoch'e'en. 

Job 11 

Zofar 

1-2Zofar j naamatita túune' tu núucaj beya' Tuláacal le ma' beelal t'aano' cu 
páajtal u núuca'al, tumen ma' tumen u sen úuchul t'aane' ca tuculta'ac no'oja'an 
ba'ax cu ya'ala'al. 
3¿Táan wa a tucultic tumen suuc a p'u'up'u'uchic a waake' bin a ca'aj a beet 
maquic c chi' mix máac bíin páatchajac u núuquic a p'a'as t'aano'ob? 
4Teche' ca wa'alic tojtac ba'axo'ob ca ca'anbesic, teech xane' ca tuculticabáa utz 
a cuxtal. 
5¡Quexi' wa ca t'aanac Ku u ti'al ca u núuc ba'ax ca wa'alic! 
6Leti'e' je'el u ca'anbesiquech u muculil le kaj óolalo', le ba'axo'ob sen talamo'ob 
u ti'al j ojéelta'al. Beyo' je'el a wilic ma' u jadzech Ku je'el bix a najmatique'. 
7¿Ca tucultic wa a kuchul a wojéelt u talamilo'ob u kaj óolal Junab Ku u ti'al 
ca yanac a na'at je'el bix leti'e'? 
8¿Ba'ax cu páajtal a beetic, wa u asab ca'anal ti' le ca'ano'obo'? ¿Ba'ax a wojel 
teech wa asab taam ti' u dzu' le lu'umo'? 
9Asab nuuctaco'ob ti' le lu'umo' yéetel asab cóochtaco'ob ti' le ka'anabo'. 
10Wa cu taal Ku u mach wa máax u ti'al u p'is óolte', ¿Máax bíin táabac u toc 
tu kabe'? 

11Leti'e' u yojel máax cu tuus; leti'e' cu yilic le kaasa'anilo', ¿Ca tucultic wa ma' 
tu yilic? 
12Le kiin bíin suucac u burroil káaxe', le j ma' na'ato' bíin u ya'al bey ti' ba'ax 
no'oja'an. 
13Utzquint a cuxtale', káat óolnen túun ti' Ku. 
14Wa sen ya'ab a kebano'obe', náachcuntabáa ti'ob; ma' a cha'ic u yáantal 
kasa'anil ta wotoch. 
15Beyo' bíin páatchajac a líikesic a wich x ma' kebanile', ma' bíin a ch'a'a' 
sajaquili', bíin xan yanac ti' teech jéedzel óolal; 
16bíin a tu'ubes a mukyajo'ob; bey je'el bix u tu'ubul ti' teech le ja' cu máano'. 
17A cuxtale', bíin jóopbalnac je'el bix le kiin tu chúumuc ca'ano'; u súutuquilo'ob 
a éekjoch'e'enile' bíin béeyaco'ob u jóom sáasilil u taal u sáastale'. 
18Bíin yanac ti' teech alab óolal, beyo' bíin cuxlaquech x ma' sajaquil; bíin 
qui'iqui' wenequech tumen Ku a aj canan. 
19Mix ba'al bíin ja'asic a wóol ca'aliquil táan a je'elel. ya'ab máaxo'ob bíin 
taalaco'ob u káato'ob teech áantaj. 
20Ba'ale' le loolob máaco'obo', chéen cunel bíin u caxto'ob áantaj; ma' bíin yanac 
tu'ux u ta'acbesicuba'obi', u alab óolo'obe', chéen quíimil. 

Job 12 

1-2Job túune' tu núucaj: ¡Jach tu jaajile', te'ex u aj ojéelajilo'ob le caajo', le 
quéen quíimique'exe', bíin xu'uluc xan le ojéelajilo'! 
3Ba'ale' tene' xane' yaan in na'at je'el bix te'exe'. ¿Máax ma' u yojel le 
ba'axo'oba'? 
4Quex tumen mina'an in si'ipil yéetel toj in cuxtale', quex tumen cu yu'uba'al 
xan ca'ach in payalchi' tumen Kue', in wéet bisajba'obe', cu che'ejtiqueno'ob. 
5Le máax utz u bin ti' u cuxtale', cu dzáic jun tzéelil le máax kaas u bin ti'o'; 
ma' yaj tu yóol u léench'intic le máax ta'itac u lúubulo'. 

6Tu yotoch le j oocolo'obo', yaan jéedzel; le máaxo'ob cu ya'alaj ba'alo'ob ti' 
Kue, ma'alob yanilo'ob, cu tucultico'ob ti' yaan Ku tu kabo'obe'. 
7Káat chi'inen ti' le ba'alche'ob wa ti' le ch'íicho'obo': cu páajtal u 
ca'anbesiquecho'obe'. 
8Bey xan ti' le lu'um yéetel u cayilo'ob le ka'anabo' cu páajtal a káatic ti'ob ca 
u ca'anbesecho'obe'. 
9¿Yaan wa máax ma' u yojéel wa Ku beetmail tu kabil tuláacal ba'ali'? 
10Tu kab yaan u cuxtal tuláacal ba'ax yaan cuxtal ti'. 
11Le xiquino' cu yu'ubic tu beel ba'axo'ob cu ya'ala'al, le chi' xano' cu yu'ubic 
ba'ax qui' wa ma' qui'. 
12Le nuxibo'obo' ya'ab ba'ax u yojelo'ob, u ja'abilo'ob dzaamil u ojéelajo'ob. 
13Ba'ale' Junab Kue yaan u na'at yaan xan u páajtalil; leti'e' cu nu'uctic ba'ax 
bíin u beete, yojel xan bix yúuchac u beete. 
14Le ba'ax cu pa'ic Junab Kue, mix máac cu páajtal u yutzquintic; le máax cu 
ka'alal tumen Kue', mix máac cu páajtal u jáalkabtic. 
15Wa cu kalic u beel u káaxal ja'e', tuláacal cu tijil; wa cu beetic u káaxale' cu 
láaj bulic cu bulic le lu'umo'. 
16U páajtalil leti' beetic u béeytal mantadz. tu kab yaan le máax cu tu'usulo' 
bey le máax cu tuso'. 
17Leti' beetic u p'áatal mix ba'al yoojel le máaco'ob jach canbalnaja'ano'obo' cu 
beetic xan u sa'atal u yóolo'ob le j u'uyaj tacpoolo'obo'. 
18Cu lukesic u méektáanil ajawo'obo', cu beetic u ma'achalo'ob cuxa'ano'ob ich 
ba'atel u ti'al u bisa'alo'ob chacnulo'ob. 
19Cu tzelic le aj kiino'ob tu cúuchil u meyajo'obo', cu pa'ic u muuk le máaxo'ob 
yaan u páajtalilo'obo'. 
20Cu maquic u chi' le aj tzol xiquino'obo', cu lukesic u na'anat tuucul u nucuch 
wíiniquilo'ob le caajo'. 

21cu beetic u p'áatal x ma' tziiquil le dzuulo'obo', cu beetic u p'áatal x ma' 
muukil le mu'uka'ano'obo'. 
22Cu dzáic ojéeltbil ba'axo'ob asab ta'acbesa'ano'ob, cu beetic u sáasiltal tac 
ba'axo'ob asab éekjoch'e'entaco'ob. 
23Leti'e' cu nuucquintic le caajo'obo' cu xu'ulsico'ob xan, cu ki'itbesico'ob cu 
much'quintico'ob xan tu ca'a téen 
24Cu beetic u p'áatal j ma' ojéelajilo'ob u nuuquilo'ob jun p'éel múuch' caaj u 
ti'al u sa'atalo'ob ti' jun p'éel x tocoy lu'um x ma' bejil, 
25tu'ux cu máano'ob t'at'alkabil tu yo'olal éekjoch'e'en, bey calano'ob cu 
tacchalanquilo'obe'. 

Job 13 

1Tuláacal lela', dzo'oc in wilic tin wichil yéetel dzo'oc in wu'uyic tin xiquinil. 
2Le ba'ax a wojele'exo', in wojel xan; mix jun p'íit a ch'actmailene'ex ti' ojéelajil. 
3Ba'ale' asab ma'alob ca t'aanaquen tu yéetel Ku, asab ma'alob ca 
tutucchi'inaquen tu yéetel le máax ti' yaan tuláacal páajtalilo'. 
4Te'exe', ca balique'ex ba'ax jaaj yéetel a tuse'ex; beye'ex aj dzaaco'ob mix ba'al 
u biilalo'obe'. 
5¡Quexi' wa ca a mac a chi'ex u ti'al a jáawsique'ex a sen t'ane'exe', je'el u 
ya'ala'al sen yaan a ojéelaje'exe'! 
6U'uye'ex, beete'ex utz maquique'ex a chi'ex, u ti'al a wu'uyique'ex ma'alob 
ba'axo'ob quin in wa'alej. 
7¿Ca tucultique'ex a wa'alique'ex ba'ax utz tu yo'olal Ku yéetel a tuse'ex ca 
meyajtique'ex xan yéetel tuusil t'aano'ob? 
8Te'exe', ta dzajaba'ex tu tzéel, a káate'ex j t'aan utz tu yo'olal, 
9ba'ale', ¿Ba'ax je'el u yúuchul wa ca u xíixt a cuxtale'exe'? ¿Je'el wa a tusique'ex 
je'el bix a tusique'ex jun túul wíinique'? 

10Wa x mucul a t'ane'ex tu yo'olale', leti'e' bíin u dzíidzic keye'ex. 
11U nojochil Junab Kue', bíin u sen chupe'ex tu yéetel sajaquil bey xan tu yéetel 
jak óolal. 
12A t'anal t'aane'exe', bey lu'um cu líiksa'al tumen iike'; bey u ta'acbesicubáa 
máac tu paach u tuulumilo'ob pak lu'ume'. 
13Bejela'e', ¡mac a chi'ex tumen bin in ca'aj t'aan, úuchuc ti' teen je'el ba'axac 
bíin úuchuc tene'! 
14Bin in ca'aj in naadz in cuxtal tu chi' quíimil, bin in ca'aj in wila'a ba'ax bíin 
úuchuc ti' teen. 
15Quex ca u quíimsene', ma' bíin in kex in tuuculi', u ti'al in we'esic ti' mina'an 
in si'ipil. 
16Ja'ali' bey je'el in jechic le quíimilo', tumen jun túul loolob máaque', ma' bíin 
xi'ic u chíicbesubáa tu táani'. 
17Ch'en xiquinte'ex ma'alob le ba'ax quin in wa'al ti' te'exa'. 
18Bin in ca'aj in we'es mina'an in si'ipil, tene' in wojel jaaj ba'ax quin wa'alic. 
19Wa yaan máax, yaan ba'ax o'olal u taquic in poole', tene' bíin in mac in chi' u 
ti'al ca quíimiquen. 
20In Ku chéen ca'a p'éel ba'ax quin káatic ti' teech, beyo' ma' bíin in 
ta'acbesinbáa ti' techi'. 
21P'at a jadziquen ma' xan a cha'ic in ch'a'ic ya'ab sajaquili'. 
22Cu dzo'ocole' t'aaneni' teen xane' bíin in núuc a t'aan; wa ca t'aanaquen 
táanile', teech bíin a núuc in t'aan. 
23A'al ti' teen, ¿ba'ax kebanilo'ob in beetmaj, máacalmáac in si'ipilo'ob? ¿Tu'ux 
yaan in meyaj loobo'ob? 
24¿Ba'axten ca ta'acbesicabáa ti' teen? ¿Ba'axten ca wiliquen beyen jun túul aj 
p'eeque'? 

25Beyen jun p'éel sojol cu bisa'al tumen u yóol iike', ¿Ba'axten a káat a xu'ulsen? 
chéen beyen jun p'éel chan tiquin sojole', ¿ba'axten ca ch'a'apachtiquen? 
26táan a sen yaayaj taquic in pool; káatic ca in cáant u kebanilo'ob in 
táanquelmil. 
27Ca kaxláantic in wooc yéetel cadena, ca ch'úuctic tuláacal tu'ux quin máan 
ca xakal ilic tuláacal tu'ux quin pe'echak. 
28Táan u bin u bin in dzúucul beyen dzo'oc in tu'utale', beyen nook cu jaanta'al 
tumen j kamase'. 

Job 14 

1Le j xiib sijnal ti' co'olele', jach cóom u cuxtal chuup xan tu yéetel 
mukyajilo'ob. 
2Bey je'el bix le lool cu séeb tijil chéen p'el u xíitile'; cu máan cu dzo'ocole' cu 
sa'atal bey bo'oye'. 
3¿Cu dzo'ocol a pactic jun túul j xiibe' ca t'anic u ti'al u cáant u si'ipil ta táan? 
4Mix máac je'el u páajtal u jóokesic ba'ax utz ichil ba'ax ma' utz yanile'. 
5Wa teech a'alic jay p'éel kiin bíin cuxlac jun túul wíinique', ca dzáic xan u xuul 
u kiinilo'obe', 
6tzel a wich tu tojil, ma' a chi'ichnaccunsic; ¡cha'a u qui' jaantic u tojol u náajal 
bey jun túul j meyaj beete'! 
7Le quéen ch'a'acac jun cúul che'e', cu pa'atal cu dzáa ku'uk ma'atech u p'áatal 
x ma' ku'ukil. 
8Quex dzo'oc u la'abal u mootze' u chuunche'il táan u kastal j lu'ume', 
9le quéen ch'áajac u síisil le ja'o', bíin tóop'oc u ya'axil; bíin ca'a búucpajac bey 
táanquelem che'e'. 
10Ba'ale', le j xiibo', ma' bíin u jech le quíimilo'; cu dzo'ocole', ¿le quéen 
quíimique' tu'ux bíin xi'ic? 

11Je'el u sa'ap'al u ja'il le ka'anabo', je'el u tijil u ja'il le áalcab ja'obo'; 
12Ba'ale', ca'aliquil dzaca'an le ca'ano', le wíinico', ma' bíin líikic tu mucnali', 
ma' bíin u p'il u yich ti' u weneli. 
13¡Quexi' wa ca páatchajac in ta'acbesiquinbáa tu dzu' le lu'um ca'aliquil in 
p'áatic u ch'éenel a p'uja'anilo', bíin a wa'al ba'ax kiin in ka'ajal ti' teech! 
14¿Bíin ca'a cuxlac wa le j xiib cu quíimilo'? Je'el in p'áatic loobal tuláacal u 
kiinilo'ob in cuxtale' tac quéen kuchuc u kiinil in wutztal yéetel u máan in yaj 
óolalo'ob. 
15Teche' bíin a t'anen, teen xane' bíin in núuc a t'aan; bíin wal a pacten yéetel 
yaacunaje', tumen teech beetmajilen. 
16Wa ca ch'úuctic bejela'a' in xíimbal, ma' bíin a sen pact in kebano'obi' 
17Je'el a láaj tu'ubesic in si'ipilo'obe', je'el xan a láaj p'o'iquen ti' in kebano'obe'. 
18Tac le witzo'obo', cu jéenelo'ob, le nucuch tuunicho'obo', cu kexpajal u 
cúuchilo'ob. 
19Je'el bix u xu'upsa'al le tuunich tumen le ja'o', je'el bix u bisa'al xan le lu'um 
tumen le ja' cu káaxalo', bey u bin a xu'ulsic u alab óolal le j xiibo'. 
20Ca pa'ic u muuk jun puli', ca luksic xan tu yóokol lu'um, leti'e' cu bin jelpajal 
u yich. 
21U paalale' cu ayikaltalo'ob, leti'e' ma' tu yojéeltic; wa cu lúubulo'ob ich 
óotzile', ma' tu yojéeltic; 
22leti'e' chéen cu mukyajtic u ki'inamilo'ob u wíinclil, u mukyajilo'ob u cuxtal. 

Job 15 

U ca'a matil tzicbalo'ob 
(Caps 15—21) 

Elifaz 

1-2Elifaz j temenitae', tu núucaj: Le máax yaan u ojéelaje', ma'atech u ya'alic 
tu'utuso'ob, mix u ca'analtal u yich u ti'al u ya'alic ba'alo'ob cu bisa'alo'ob tumen 
iik; 

3Ma'atech u jáajan t'aan, mix tu ya'alic ba'alo'ob mix ba'al u biilal. 
4Ba'ale' teche' dzo'oc u tu'ubul ti' teech a tziquic Ku: ¡ca mix ba'alcuntic le jaaj 
óol kultajilo'! 
5A kaakas tuucule' cu beetic a t'aan beyo' leti' beetic a wa'alic tuuso'ob, 
6ma' kabéet ca in tac a pooli', a chi' xot kintiquech. 
7¿Táan wa a tucultic ma' yanchaj mix jun túul xiib táanil ti' techi' mix xan 
dzaca'anchaj ca'ach witzo'obi'? 
8¿Táan wa a tuculticabáa u aj tzol xiquinech Ku, wa chéen teech u aj ojéelajil 
u yóokolcaab? 
9¿Ba'ax a wojel teech ma' c ojel to'oni'? ¿Ba'ax a kaj óoltmaj ma' c kaj óoli'? 
10¡To'one' wíinico'on dzo'oc nucuch máactal, ya'ab ba'alo'ob asab j canmaj ti' a 
taata! 
11¿Ma' chuca'an a wilic u qui'imac óolcunsaj Ku ti' techi' yéetel bix c muumun 
t'aniquechi'? 
12¿Ba'axten ca cha'ic a jíilta'al tumen a tuucul yéetel cu dzíictal a paacat? 
13¿ba'axten ca táaj dzíictal ti' Ku yéetel ca p'u'up'uchic a waak tu yo'olal ma' utz 
ta wóol ba'ax cu yúuchul ti' techi'? 
14mina'an wíinic x ma' keban. mix ca a'ala'ac mina'an u si'ipil 
15mixi' u ángelo'ob cu najmatico'ob u ya'alic wa utzo'ob, mixi' le ca'an utz yanil 
tu táano'. 
16¡Jach mix le wíinic kasa'an yéetel p'ecbe'en, cu loobilaj je'el bix u yu'ukul 
ja'e'! 
17Ch'en xiquintene'exi', tumen bin in ca'aj in wa'al ti' teech ba'ax dzo'oc in canic 
tin cuxtal, 
18ba'ax cu ca'anbesa'al ti' to'on tumen le aj ojéelajo'obo'. Leti'obe' tu canajo'ob 
ti' u máanja'an ch'i'ibalo'ob, 

19ti' máaxo'ob j ku'ub le lu'uma', ichilo'obe' ma' tu xa'akbesajuba'ob j táanxel 
lu'umilo'obi'. 
20U cuxtal le loolob wíinico', cóom, chuup xan yéetel yaayaj óolalo'ob. 
21Cu ja'akal u yóol tu yo'olal u juum ba'alo'ob; le quéen u yu'ub ma'alob yanile' 
cu ma'achal tumen j oocolo'ob. 
22Ma' tu páajtal u púudzul ti' le éekjoch'e'enilo': ¡táan u ch'úucta'al u ti'al j 
lo'omol! 
23Bíin lu'ukuc u wíinclil tumen le j ch'oomo'ob; leti'e', u yojel ma' bíin u jech le 
quíimilo'. 
24Cu sajbe'encuunsa'al tumen le éekjoche'enilo', cu téec chu'ucul tumen le yaj 
óolal yéetel tumen loolob óolal, je'el bix u yúuchul ti' máaxo'ob cu 
ba'atelta'alo'ob tumen jun túul ajawe'. 
25Lela' cu yúuchul ti' máax cu líikesic u kab u Ku, u ti'al u yóoltic u ba'atelt le 
máax yaan tuláacal páajtalil ti', 
26Cu balic u wíinclil yéetel jun p'éel chimal u ti'al u pulicubáa x ma' tziiquil tu 
yóokol Ku. 
27poloc u wíiniquil yéetel tzaatz 
28Le caaj tu'ux cajacbale', bíin p'áatac x la' caajil; bíin p'áatac mix máac cajacbal 
tu najilo'ob, bíin p'áataco'ob jun múul x la' pako'ob. 
29Ma' bíin xáanchajac u ayikalil, ma' bíin sen jáayac u lu'umo'obi'. 
30Ma' bíin páatac u tzelcubáa ti' éekjoche'enilo'. bíin p'áatac bey jun cúul che' 
cu tóoca'al u yóolo'ob tumen káak, cu ju'utul xan u loolo'ob tumen iike'. 
31Ma' u yalab óolticubáa ti' tuus tumen chéen tuus bíin u najmate. 
32Ma' kuchuc u kiinil quéen chuchulchajac u kabo'obi', ma' bíin ca'a tóop'oc u 
yóoli'. 
33Bey jun cúul uva ma' tu kantal u yicho'obe', bey jun cúul olivo cu pulic u 
loolo'obe'. 

34Le j loolob máaco'obo', ma' bíin yanac u ch'i'ibalo'obi, u yotocho'ob 
ayikalcunchaja'ano'ob yéetel u yoocolo'obe', bíin eleco'ob ich káak. 
35Kaakas ba'alo'ob u pakmajo'ob, óotzilil bíin yanac ti'ob; chéen tuusil bíin u 
jocho'ob. 

Job 16 

Job 

1-2Jobe' tu núucaj: Lelo' dzo'oc a sen babal a'alique'ex ti' teen. Te'exe' ma' j 
taale'ex a qui'imaccunte'ex in wóoli', j taale'ex a asab beete'ex in mukyaj. 
3¿Mina'an wa u xu'ulul ti' le t'aano'ob mix ba'al u biilalo'oba'? ¿tu'ux u taal u 
suuquil a káakat núuctique'ex in t'aan? 
4Wa te'ex mukyajtic le ba'ax quin mukyajtica', bejela'a' xan quin t'aan je'el bix 
a t'ane'exa'; je'el in yúuntic in pool u ti'al in p'a'astique'exe', je'el xan in wa'alic 
te'ex ya'abcach t'aano'obe', 
5Je'el in muumun t'anique'ex u ti'al in beetic u yáantal a wóole'ex yéetel u ti'al 
ca yanac a muuke'exe'. 
6Ba'ale' quex wa ca t'aanaquene' ma' tu jáawal in ki'inamili', mix táan in wutztal 
wa ca in mac in chi'. 
7Kue', dzo'oc u xupic in muuk, dzo'oc u toquic ti' teen in wéet bisajba'ob 
8dzo'oc u dzáiquen ich x kalab naj. Ya'ab t'aano'ob u tucquintmaj tin wóokol; 
yaan tac poolo'ob beetmaj tin wo'olal ma' jaajtaqui'. 
9Yuumtzile', cu ch'a'apachtiquen cu tzi'ictiquen xan, cu sajbesiquen bey jun túul 
dzíidzic ba'alche'e', cu ch'iquic u paacat tin wóokol óoli' bey jun túul in aj 
p'eeque'. 
10Cu much'tal p'enquech máaco'ob u ti'al u p'a'asteno'ob, cu mama' lajiqueno'ob 
u ti'al u pajico'ob in subtal. 
11Kue' dzo'oc u kubiquen tu kab j loolob máaco'ob, j quíimsaj wíinico'ob. 

12Tene' jéedzel ca'ach in wanil, ca tu cháach machajen tin caal; tu p'uchajen, 
ca tu xe'exe'et'ajen. tu ch'inaj tin tojil u x julubo'ob. 
13Ti' tuláacal in bakpach cu chi'inch'inquen; ma' tu ch'a'ic óotzilil u póopot 
lomic in wíinclil, cu ki'itbesic in jobnel j lu'um. 
14Cu sen kilbesic in wíinclil, cu pulicubáa tin wóokol bey jun túul aj ba'atele'. 
15Sen okom in wóol, tin búuquintaj to'och nooko'ob, tin jupaj in pool ich lu'um. 
16Dzo'oc u chu'uplajal in wicho'ob iquil in wokol; budzucnac in paacat bejela'e' 
17quex tumen mix jun téen in beetmaj loob ti' mix máac, quex tumen mina'an 
ba'ax kascuntic in payalchi'. 
18Le loob cu beeta'al ti' tena', cu tzáic ca beeta'ac ba'al tu beel tin wo'olal ¡lu'um, 
ma' a muquic in káat óol! 
19Tumen te j ca'ano', yaan u yáantal máax dzáiquen utzil, 
20ca u ya'al tu beel ba'axo'ob quin tuuculo'ob tu táan Ku, u ti'al ca u yil u yáalcab 
u ja'il in wich; 
21jun túul máax ca t'aanac u ti'al u dzáiquen utzil tu táan Ku, je'el bix u dza'abal 
utzil jun túul máac tu táan u láak máaque'. 
22Le dze'edzec ja'abo'ob p'áatalo'ob ti' in cuxtala', táan u bin u sa'atalo'ob, 
séeba'an bíin xi'iquen te j cúuchil tu'ux ma' bíin ca'a suunaqueno'. 

Job 17 

1Táan u xu'ulul in wóol; táan u náadzal u kiinil in quíimil; táan u p'áatiquen le 
mucnalo'. 
2Tin wicnale', chéen yaan j p'a'as wíinico'ob; mantadz táan u náacsico'ob in 
wóol. 
3Ba'ale' in Yuumtzil, teche' je'el u páajtal a núuquic u t'aano'ob tin wo'olale'; 
¿Máax wa ma' teech je'el u páajtal u beetique'? 
4Teech máaxech ta sataj yóol u na'ato'obe', ma' a cha'ic u t'o'onancuntiqueno'ob. 

5Bíin u mukyajto'ob wi'ij u paalal máaxo'ob, cu taquic u pool u yéet 
bisajbáilo'ob tu yo'olal jun p'éel siibal. 
6Teche' dzo'oc a beetic u t'aan kaas tuláacal máaco'ob tin wo'olal, dzo'oc a 
beetic u túubico'ob in wich. 
7In wiche' budzucnac u paacat tu yo'olal ki'inamil, in wíinclile', chéen bey jun 
p'éel bo'oye'. 
8Lela' le quéen ila'ac tumen le j utzul máaco'obo', bíin ja'akal u yóolo'ob; cu 
p'u'ujulo'obe', cu tucultico'ob loolob máaquen. 
9Leti'obe' cu babal a'alico'ob mina'an u si'ipilo'ob yéetel mix jun p'éel kaas u 
beetmajo'ob. 
10Ba'ale' láaj co'otene'ex tin wicnal, tumen ma' bíin in nuptáant mix jun túul aj 
na'at ichile'exi'. 
11Xi'ic u bin u máan u kiinilo'ob in cuxtal, in tuuculo'ob tu yéetel in 
dzíibolajo'obe', táan u bin u sa'atalo'ob. 
12Ba'ale' te'exe', le kiino' ca sutique'ex áakabil; ¡quex tumen éekjoch'e'ene', ca 
wa'alique'ex táan u náadzal le sáasilo'! 
13Chéen ba'ax je'el u páajtal in pa'atique' leti'e' quíimilo', yéetel in tudztal j 
wenel ich éekjoche'enil. 
14¡In taata, in maama yéetel in láako'obe', leti' le x nookolo'ob yéetel mucnalo'! 
15¿Tu'ux p'áatal in alab óolal? ¿tu'ux yaan in toj óolal? 
16Bíin éemeco'ob tin wéetel ichil le mucnalo', u ti'al c múul je'elel te j lu'umo' 

Job 18 

Bildad 

1-2Bildad suhitae', tu núucaj: ¿Ba'ax kiin u ch'éenel u t'aan le máaca'? Wa tu 
beel ba'ax cu ya'alique', je'el u páajtal c t'aane'. 
3¿Ba'axten cu t'anico'on beyo'on ba'alche'e' yéetel cu ya'alic j ma' na'ato'on? 

4¿Táan wa a tucultic je'el u tocoychajal u lu'um, bíin kexpajac xan le nucuch 
tuunicho'ob tu yo'olal a dzíidzic t'aane'? 
5Le j loolob máaco', bíin tu'upuc u sáasil, ma' bíin tóoch'banac u kaak tu ca'a 
te'eni'. 
6Bíin tu'upuc u sáas; ma' bíin ca'a jóopbalnac tu yotochi'. 
7Bíin lúubuc u muuk u píixo'ob, bíin lúubuc ti' le léech u dzaamajo'. 
8Bíin dza'abac u káanil caybal tu beel, ti' le u káanil caybalo' ti' bíin 
léechpajaqui'. 
9Bíin léechpajac u yooc, tu caal yooc bíin káaxac u mooquil. 
10Le léecho', ti' bíin ta'acbesa'ac te j bej tu'ux bíin máanaco'. 
11Tuláacal tu'ux bíin sajbesa'ac; cu tucultic mantadz táan u ch'a'apachta'al. 
12Cu lúubul u muuk tu yo'olal le wi'ijo'; le loobo' chéen ta'itac u lúubul tu 
yóokol. 
13Le quíimilo' utz u bisicubáa yéetel le koja'anilo', leti' xupic u wíinclil jujun 
p'íitil 
14Cu jóokesa'al ti' u jéedzelil u yotoch, cu jíilta'al u ti'al j bisa'al tu táan u 
ajawilil sajaquil. 
15Cu tóoca'al u yotoch; cu to'osol asufre tu yóokol u ba'aluba'ob. 
16Bey jun cúul che', tiquin u mootzo'ob yéetel chuchul u kabo'obe'. 
17Bíin tu'ubsa'ac way j lu'ume' ma' bíin ka'ajsa'ac u kaaba' tu ca'a téeni'. 
18Bíin lukesa'ac ichil sáasil u ti'al ca pu'uluc ich éekjoche'enil; bíin 
tojolch'inta'ac ti' le yóokolcaaba' 
19Ma' bíin yanac u ch'i'ibal tu caajali'; mix jun túul ti' u yotochnáalo'ob bíin 
p'áatac cuxa'an. 
20Le quéen ojéelta'ac tumen le j lakinilo'ob yéetel le j chikinilo'ob ba'ax úuch 
ti'o', bíin ja'akac u yóolo'ob yéetel nojoch sajaquil. 

21Bey u xu'ulul u cuxtal le j loolob máaco', le máax kex óoltic Kuo'. 

Job 19 

Job 

1-2Job túune' tu núucaj: ¿Ba'ax kiin bíin jáawac a beetique'ex in mukyaj yéetel 
a kilquene'ex yéetel a t'ane'ex? 
3Dzooc a babal poch'iquene'ex; ¿ma' wa ta ch'a'ique'ex subtal a t'aniquene'ex 
beyo'? 
4Quex wa jaaj si'ipilnaja'anene', in kebane' chéen ti' teen bíin u beet loob. 
5Te'exe' ca tucultique'ex utze'ex asab ti' teen, ca pajique'ex in subtal tu yo'olal 
in nakan óotzilil. 
6Ojéelte'ex ma'alob máax pulen j lu'um, Ku j beet in lúubul ti' le léecho'. 
7Tene' quin wawtic; ¡Táan in quíimsa'al! ba'ale' mix máac núuquic in waawat; 
quin káatic áantaj, ba'ale' mix máac beetic ba'al tu beel ti' teen. 
8Kue', dzo'oc u kalic in beel u ti'al ma' in máan; dzo'oc u yéekjoch'e'ecunsic in 
beel. 
9Dzo'oc u toquic ti' teen in ayikalilo'ob, dzo'oc u lukesic ti' teen in péet jo'ol. 
10Dzo'oc u p'atiquen nakan óotzilen; ¡dzo'oc u p'atiquen chéen x pikil kabil! 
11Tu láalaj u p'uja'anil tin wóokol tu beetaj ti' teen beyo', beyen u aj p'eeque'. 
12Tuláacal u aj ba'atelo'ob tu pulajuba'ob tin wóokol; tu bakpachto'ob in 
wotoch u ti'al u ba'ateltiqueno'ob. 
13Kue' tu beetaj u náachtal ti' teen in wíidzino'ob yéetel in wéet bisajbáilo'ob, 
bey je'el bix wa ma' u kaj óolmeno'obe'. 
14-15In láako'ob yéetel in wéet bisajbáilo'obe', dzo'oc u xump'attiqueno'ob; le 
caja'ano'ob ca'ach tin wotoche', dzo'oc u tu'ubsiqueno'ob. u ti'alo'ob in x 
palitzilo'obe', beyen chéen jun túul wíinique'; cu beetico'ob bey ma' u kaj 
óolmeno'obe'. 



1265 

 

Biblia Maya 
© 1992, Sociedades Bíblicas Unidas. 

 

 
 

 

16Wa quin t'anic jun túul palitzile', ma' tu núuquic in t'aan, quex in sen káat 
óolt ti'. 
17Wa quin nadziquinbáa tu yicnal in watane', cu sutic u paach ti' teen; kaas u 
pactiqueno'ob in paalal. 
18Tac le mejen paalalo'obo' cu cúulpachtiqueno'ob; chéen p'el in líikile' cu 
jo'op'ol u t'aano'ob kaas tin wo'olal. 
19Tac in jach nadza'an éet bisajbáe' u p'ecmajeno'ob; le máaxo'ob in sen 
yaabiltmajo'obe' j t'aanajo'ob kaas tin wo'olal. 
20Dzo'oc u táakal in woot'el ti' in baaquelo'ob, jach istiquiaj cuxa'anilen 
21In wéet bisajba'ex, ch'a'exten óotzilil, tumen Kue', dzo'oc u cha'ic u lúubul u 
kab tin wóokol. 
22¿Ba'axten ca ch'a'apachtiquene'ex je'el bix Kue'? ¿Ma' wa dzo'ococ a 
xupiquene'exi'? 
23¡Quexi' ca yanac máax dzíibtic in t'aano'obe', ca u dzíibt tu yóokol fierro! 
24¡Quexi'i ca u dzíibt yéetel jun p'éel cincel fierro u ca'aje', ca u dzíibt tu yóokol 
plomo wa tu yóokol tuunich u ti'al maantadz ja'abo'ob! 
25Tene' in wojel cuxa'an in aj tocsajil, leti' bíin t'aanac utzil tin wo'olal way j 
lu'ume'. 
26Quex ca lúubuc u xéexet'al in woot'ele', bíin in wil Ku tin wichil. 
27Bíin in pact tin wichil, ma' yaanal máac bíin tzicbaltic ti' teni. J p'áaten x ma' 
muukil 
28le ca tin wu'uyaj a wa'alique'ex: ¿Bix je'el u páajtal c ch'a'apachtique'? Leti' tu 
juunal tu caxantaj u loobil. 
29Ba'ale' ch'a'ex sajaquil ti' le máascabo', le máascab cu machic Ku u ti'al u 
jadzic le kaaso'. Ojéelte'ex yaan jun túul máax cu p'is óol. 

Job 20 

Zofar 

1-2Zofar naamatitae', tu núucaj: Teche' ca beetic in chi'ichnactal ca beetic xan 
u náacal in wóol; let o'olal in káat in núuc ba'ax ca wa'alic. 
3A taquic in poole' cu poch'iquen, ba'ale' tene' in wojel bix bíin in núuc a t'aan. 
4Teche' a wojel ba'ax cu yúuchul ti' le wíinic líikbal le ti' u kiinil beeta'abic way 
j lu'ume': 
5u qui'imac óolal le j loolob máaco'; séeb u xu'ulul; u qui'imac óolale' chéen u 
ti'al jun su'utuc. 
6Quex ca kuchuc u nonojbáil tac ca'ane' ca kuchuc u pool tac ichil múuyale', 
7bíin xu'uluc bey u ta'e', ma' bíin ojéelta'ac tumen u yéet bisajba'ob tu'ux 
dzo'oqui. 
8Bíin samkajac bey wayake', bey jun p'éel náay cu yila'al yéetel áakabe' mix 
máac bíin páatac u nuptáantic, 
9Ma' bíin ca ila'ac tumen máaxo'ob ilmaili'. 
10Le ba'ax u yocoltmaj ca'ach ti' le óotzilo'obo', bíin su'utuc ti'ob tumen u 
paalalo'ob. 
11Jach tu táanquelemil bíin xi'ic tu mucnal. 
12Sen utz tu t'aan u beetic ba'ax kaas, bey qui'iqui' janal u ti'ale'; 
13bey jun p'éel qui'iqui' janal cu jaanta'al jujun p'íitil u ti'al u yu'ubic u qui'ile'. 
14Ba'ale' le quéen kuchuc tu tzuuquele', cu suut bey u ki'inam u chi'ibal caane'. 
15Cu xéic le ayikalilo'ob tu much'quintaj ca'ache', tumen Ku toquic ti'. 
16Tumen táan ca'ach u chu'uchic u kaab u chi' caan, let o'olal bíin quíimsa'ac 
tumen. 
17Ma' bíin xaanac u yu'ubic u qui'il u kaab yiim le x wacaxo'ob yéetel le caab 
cu yáalcab bey ja'e'. 
18Tuláacal ba'ax tu náajaltaje', yaan u láaj sutic; ma' bíin páatac u 
qui'imaccuntic u yóol yéetel u ayikalilo'obi'. 

19Le ca tu xupaj u muuk le óotzilo'obo' tu xúunp'attajo'ob; tu ch'a'a' u ti'alinte 
le najo'ob ma' leti' j beetmaile'. 
20Ma'atech u na'ajtal tu yo'olal u poochil, mix tu p'áatal ma' u ti'altic ba'ax cu 
poochiltic; 
21Mix ba'al jechic u poochil. Let o'olal ma' bíin xáanchajac u qui'imac óolali'. 
22Je'el bix bíin ya'abac u ayikalile', bey bíin xu'uluc u qui'imac óolalil; bíin u 
pulubáa loolob máaco'ob tu yóokol. 
23Le quéen u yóolt u na'ajcuntubáe', bíin ja'adzac tumen Ku: bíin u jedz u 
pu'ja'anil tu yóokol. 
24Wa bíin u jech jun p'éel u nu'ucul ba'atel fierro u ca'aje', bíin chu'ucuc tumen 
jun p'éel x p'unche' bronce u ca'aj. 
25Bíin póot lomta'ac u wíinclil tumen le x julubo', u ni' le julubo' bíin u lom u 
táamnel. Leti' bíin u beet u ch'a'ic sajaquil; 
26bíin láaj to'oboc tumen éekjoche'enil. jun p'éel káak ma' kabéet u picta'al u 
ti'al ca tóoch'banac bíin tóoquic pa'ate' yéetel u yotoch. 
27Bíin e'esa'ac u keban tumen le ca'ano', bíin ta'acac u pool tumen le lu'umo'. 
28Le quéen bu'uluc tumen u p'uja'anil Junab Kue', bíin sa'atac tuláacal u 
ayikalilo'ob. 
29Bey u ya'almajil Ku ca úuchuc ti' le loolob máaco'; bey nu'ucbesa'anil u beel 
tumen leti'o'. 

Job 21 

Job 

1-2Job túune' tu núucaj: U asab utzil óolal cu páajtal a dzáiquex ti' tene' ca qui' 
u'uye'ex in t'aani'. 
3Chúupajac a wóole'ex a wu'uyique'ex in t'aani', cu dzo'ocole', che'ejnene'ex wa 
a káate'exo'. 
4Tene', ma' yéetel wíinic quin ba'ateli'; let o'olal cu lúubul in wóol. 

5Wa ca a ch'en xiquintene'exe', sajaquilil bíin u beet a toottale'ex. 
6Tac tene' le quéen jo'op'oc in tucultique', quin sen sajactal; in wíinclile' cu 
quiquilaanquil. 
7¿Ba'axten ma' tu quíimil le loolob máaco'ob, cu nuxibtalo'ob cu sen 
ayikaltalo'ob xan? 
8Cu yilico'ob u nuuctal u paalal u yáabilo'ob, máaxo'ob jedzecnac yanilo'ob tu 
tzéel. 
9Mix ba'al bíin toquic u jéedzelil u yotocho'ob; ma' tu ja'adzalo'ob tumen Ku. 
10Sen utzil u bin ti'ob yéetel u wacaxo'ob, u mejenilo'obe' utz u kuchul u 
kiinilo'ob u síijilo'ob. 
11U paalalo'obe', cu báaxalo'ob beyo'ob mejen j tamano'obe', 
12cu síit' óokoto'ob yéetel u paaxil arpa, tamboro'ob yéetel flautaob. 
13Tu xuul u kiinil u cuxtalo'obe' láili' ayikalo'obe'; ma' sajaco'ob u bino'ob tu 
mucnalo'obi'. 
14cu ya'alico'ob ti' Ku: ¡Ma' a sajbe'encunsiquen, mix ba'al yaan c ila'a' tu yéetel 
a wa'almaj t'aano'ob! 
15¿Máax le sen Aj páajtalil u ti'al ca c meyajto'? ¿Ba'ax u biilal ca xi'ico'on j 
payalchi' tu táan? 
16Ba'ale' le j loolob máaco'obo', ma' leti'ob u yuumil u cuxtalo'obi'. ¡Ma' in káat 
ca tuuculnaquen je'el bix u tuuculo'obe'! 
17¿Ba'ax kiin tu'upuc u sáasil le j loolob máaco'obo'? ¿Ba'ax kiin lúubuco'ob ich 
loobil? ¿Ba'ax kiin kuuxilnac Ku tu yéetelo'ob? ¿Ba'ax kiin u beetmaj u 
mukyajo'ob? 
18¿Ba'ax kiin ki'itbesa'aco'ob bey le sojol cu bisa'al tumen le chac ikalo'? 
19Cu tzicbalta'ale', Kue' bine' cu jadzic le paalal tu yo'olal u keban u taataobo'. 
Ba'ale' le loolob máaco' leti' u najmal u ja'adzal u ti'al ca canbalnac. 

20Leti'e' u najmal u kamic u jaadzil u p'uja'anil le sen Aj Páajtalilo'. 
21¿Ba'ax káaj ti' je'el ba'axac ca úuchuc ti' u yotoch wa dzo'oc u quíimil? 
22(Ba'ale', ¿máax je'el u páajtal u tzolic u xiquintic Kue' wa leti' p'is óoltic u 
cajnáalilo'ob ca'an?) 
23Yaan máaxo'ob cu kuchul u kiinil quíimilo'ob láili' mu'uka'ano'ob, qui'imac u 
yóol, mix ba'al péecsic u yóolo'ob. 
24Ayikalo'ob yéetel toj u yóolo'ob. 
25Ba'ale' yaan u láako'obe' cuxa'ano'ob yaj u yóolo'ob, mix jun téen u 
túuntmajo'ob qui'imac óolal. 
26Quex bey u yúuchulo', ichil le mucnalo' láajqueto'ob, mina'an u jela'anil; 
tuláacalo'ob cu jaanta'alo'ob tumen x nookol. 
27Tene' in wojel bix a tuucule'ex tin wo'olal, in wojel xan ba'ax kaakas 
tuuculo'ob yaan ti' te'ex. 
28Ca káat chi'itique'ex: ¿Tu'ux dzo'oc u yotoch le loolob máaco'? 
29¿Ma' wa tzicbalnaque'ex yéetel le máaco'ob cu máano'obo'? ¿Ma' a 
wu'uymaje'ex ba'axo'ob cu tzicbaltico'obi': 
30le bin quéen quéen p'u'ujuc Kue', cu túuchi'itic jun p'éel loob ba'ale' ti' le 
loolob máaco' ma' tu yúuchul mix ba'al ti'? 
31Mix máac cu pa'ajal u subtal tu yo'olal kaakas cuxtal, mix máac sutic ti' u jeel 
u kasa'anil. 
32-33Le quéen kuchuc u kiinil u bisa'al j mucbile', tuláacal caaj cu bin tu paach 
láakintic, yaan cu bino'ob táanili', yaan cu bino'ob paachili', cu wa'atalo'ob tu 
tzéel u mucnal, beyo'ob aj canano'obe', utz xan u ka'amal tumen le lu'umo' 
34¡Ma' jaaj wa taalja'ane'ex a qui'imaccunte'ex in wóoli'! ¡chéen tuuso'ob 
tuláacal ba'ax ca sen a'alique'ex! 

Job 22 

U yóox máal tzicbalo'ob 

Elifaz 

1-2Elifaz temanitae', tu núucaj: ¿Táan wa a tucultic quex buca'aj aj ojéelajil 
wíinic, je'el u páajtal u kabéetchajal ti' Kue'? 
3¿Ba'ax cu náajalil wa ba'ax utzil cu kamic le sen Aj Páajtalil wa tu yo'olal toj 
a cuxtal wa mina'an a si'ipil? 
4Wa tumen cu keyiquech, wa cu t'aniquech a cáant a si'ipil ti', ma' tu yo'olal a 
meyajtic yéetel chuca'an óolali', 
5ba'ale' tu yo'olal ya'ab a kasa'anil máan tip'a'an xan a kebano'ob. 
6Teche', ca tzáic ca'ach wa ba'ax yaan u tojol ti' a láako'ob tu yo'olal u p'aaxo'ob, 
quex ma' kabéet ti' teech ca'achi'; ca toquic ca'ach u nooko'ob quex a p'ato'ob 
chacnulil. 
7Ti' máax ukaj ca'ache' ma' ta dzaj ja' ti'i'; ti' máax wi'ij ca'ache' ma' ta dzaj ba'al 
u jaanti'. 
8¡Ba'ale' tu yo'olal yaan ca'ach a páajtalil, yaan xan ca'ach a tziiquile', ta 
tucultabáa u yuumilech tuláacal u yóokolcaab! 
9Ca cha'ic u bin ca'ach x p'ikil kabil le x quimen íichamo', ca loobiltic ca'ach le 
j ma' taataobo'. 
10Bejeláa túune' cu bakpachttiquech le quíimilo', ca téec u'uycabáa seten 
sajaquech. 
11Bakpachta'anech éekjoche'enil, mix ba'al cu páajtal a wilic; táan a bu'ulul 
tumen ya'abcach ja'. 
12Junab Kue' ti' yaan tu asab ca'analil le ca'ano'; u asab ca'analil le eeko'obo', tu 
ni' u yooc yano'ob. 
13-14¿Bix u páajtal a wa'alic Kue' ma' yojeli' ca tucultic bala'an u yich tumen u 
tatil le múuyalo'ob u ti'al ma' u yilic wa ba'ax kaas? ¿Bix u páajtal a wa'alic 
Kue' ma' tu paacat tumen chéen táan u xíimbalcuunsicubáa tu ca'anil? 
15¿Ca tucultic a bin tu beelil éekjoch'e'enil tu'ux cu bin le loolob máaco'obo'? 

16Leti'obe' séeb úuchic u quíimilo'ob, je'el bix le cu jáanpayta'alo'ob tumen jun 
p'éel nojoch áalcab ja'e'. 
17Cu ya'alico'ob ca'ach ti' Ku: ¡Cha'a c beetic je'el ba'ax káate'! ¿ba'ax je'el u 
páajtal u beetic le sen Aj Páajtalil t o'olale'exo'? 
18(Ba'ale' leti' j chup u yotocho'ob tu yéetel ba'alo'ob utztac. ¡Náach bíin máanac 
tin pool tuuculo'ob je'el bix le cu tucultico'ob le j loolob máaco'obo'!) 
19Le aj ti'ibil bejo'obo', le quéen u yilo'ob le ba'alo'oba', cu qui'imacchajal u 
yóolo'ob; le j ma' si'ipilo'obo' cu che'ejo'ob 
20le quéen u yilo'ob u yelel u ayikalilo'ob le loolob máaco'obo'. 
21Ca'a bisabáa utzil yéetel Ku, beyo' bíin xi'ictech utzil. 
22Cha'a u ca'anbesiquech, oques ta pool u t'aano'ob. 
23Wa ca t'onquinticabáe', cu suut a wóol ti' le sen Aj Páajtalilo', ca náachcuntic 
xan le kaas ta wotocho' 
24wa ca a lukes a poochil ti' qui'ichquelem oro mix ba'al u biilalo', 
25le sen Aj Páajtalilo', leti' bíin a wila'a asab qui'ichquelem ti' ya'abcach oro 
yéetel ya'abcach plata. 
26Ti' leti' bíin qui'imacchajac a wóol, bíin xan a pact yéetel ocsaj óolal. 
27Leti'e' bíin u yu'ub a payalchi', teche' bíin a dzo'ocbes a séeb chi' a beetmaj ti'. 
28Bíin xi'ic utzil ti' teech yéetel tuláacal ba'ax bíin a beete; bíin sáasilchajac a 
beel. 
29Tumen Kue' cu t'onquintic le ca'anal icho', cu toquic xan le cabal óolo'. 
30Leti' bíin toquiquech wa mina'an a si'ipil mix a keban. 

Job 23 

Job 

1-2Jobe' tu núucaj: Tene' quin ca'a a'alic seten yaj tin wóol le ba'ax cu beeta'al 
ti' teen, tumen seten yaj u jadziquen Ku. 

3¡Quexi' ca in wojéelt tu'ux je'el in nuptáantique', quexi' xan ca páatac in kuchul 
tu'ux yane'! 
4Je'el in wa'alic tu táan ba'ax cu yúuchul ti' tene', tumen sen ya'ab ba'ax yaan 
in wa'al ti'. 
5¡Je'el in wojéeltic bix in núuquic je'el ba'ax ca u ya'al ti' tene'! 
6Ba'ale' leti'e', ma' bíin ba'atel t'aanac tin wéeteli', leti'e' bíin u ch'en xiquinten. 
7Je'el u ya'alic jaaj ba'ax quin wa'alique', je'el u ya'alic mina'an in si'ipile', ¡je'el 
u jáalkabtiquen ti' in kalabil jun puli'e'! 
8Ba'ale' wa quin bin in caxant Ku j lakine', mina'ani'; wa quin bin in caxant j 
chikine', wa ma' tin nuptáantique'. 
9Quin tojtáantic j xaman, wa ma' tin wilique'; quin sutiquinbáa j noojol, ma' 
chica'an in wiliqui'. 
10Leti'e' u kaj óol tu jujun p'éelil in xáakab; wa ca u túuntaj óoltene', je'el in 
jóokol utzil je'el bix le oroe'. 
11Tene' ma'atech in kéechel ti' le bej u ye'esmaj teno'. 
12Mantadz quin dzo'ocbesic u ya'almaj t'aano'ob yéetel ba'axo'ob cu ya'alic ti' 
teen, ma' tin beetic le ba'ax in káate'. 
13Le quéen u yóolt u beet wa ba'axe' cu beetic, mix ba'al beetic u kexpajal u 
tuucul. 
14Le ba'ax u tucultmaj u beetic tin wéetele', leti' bíin u beete pa'ate' yéetel u 
láak ba'axo'ob cu beetic. 
15Let o'olale', sajaquen ti'; chéen iquil tucultique' quin sen sajactal. 
16Junab Ku le sen Aj Páajtalilo' dzo'oc u sajbesiquen. 
17¡Quexi' ca sa'ataquen ichil le áakabo' u ti'al ca u balen le éekjoch'e'enilo'! 

Job 24 



1273 

 

Biblia Maya 
© 1992, Sociedades Bíblicas Unidas. 

 

 
 

 

1¿Le sen Aj Páajtalilo', ba'axten ma' tu ya'alic ba'ax kiin quéen meyajnac u ti'al 
ca ila'ac tumen u yéet aj bisajbáil? 
2Le j loolob máaco'obo' cu kexico'ob u xu'ukilo'ob le káaxo'obo', cu yocoltico'ob 
j tamano'ob u ti'al u ya'abcuntico'ob u j yaalako'ob, 
3cu toquico'ob u yalak ba'alche'ob le j ma' taataob bey ti' le x quimen 
íichamo'obo'. 
4Cu yáalcabansico'ob ti' le bej le óotzilo'obo', cu dzo'ocole' le j cabal óolo'obo' 
yaan u ta'acbesicuba'ob. 
5Le óotzilo'obo', cu jóokolo'ob bey u burroilo'ob x tocoy lu'um, istiquiaj u 
caxantico'ob u jaanto'ob, te x tocoy lu'umo' ti' cu caxantico'ob ba'al u jaant u 
paalali' 
6Cu bino'ob j joch tu coolo'ob yaanal máaco'ob wa cu bino'ob j meendzul tu 
coolo'ob j loolob máaco'ob. 
7Cu máansico'ob áakab x ma' teep'il, mina'an mix ba'al u pixicuba'ob ti' que'el 
8Cu sulbancunta'alo'ob tumen u cháaquilo'ob le witzo'obo', cu takicuba'ob ti' 
tuunicho'ob u ti'al u ta'acbesicuba'ob. 
9Cu toquico'ob ti' le x quimen íichamo'ob u paalo'ob táant u síijilo'obe', cu 
tzáico'ob u chíiculal p'aax ti' le óotzilo'obo'. 
10Le óotzilo'obo', o'oli' chacnul u máano'ob, táan u quíimilo'ob yéetel wi'ij quex 
tumen u cuchmajo'ob trigo. 
11Cu juuch'o'ob u ti'al u jóokesico'ob aceite; cu yedzico'ob uvaob u ti'al u t'ial u 
beetico'ob vino, ba'ale' táan u quíimilo'ob yéetel ukaj. 
12Náach yanilo'ob ti' caaj le máaxo'ob táan u quíimilo'obo', táan u yóokolo'ob 
táan u yáacamo'obo', ba'ale' Kue' ma' tu yu'ubic u payalchi'ob. 
13Yaan wa jay túulo'obe' u p'ectmajo'ob le sáasilo', ma' tu yóoltico'ob ca 
sáasilcunta'ac u beelo'ob. 

14Le quíimsaj wíinico', áakab u líikil u ti'al u bin u quíims le óotzilo', le quéen 
áakabchajaque' cu suticubáa j oocolil. 
15Le aj nupkebano', cu p'áatic u yéekjoch'e'ental, cu ma'alob pixic u yich 
ca'aliquil táan u tucultic: Beya' mix máac bíin iliquen. 
16Le j oocolo' cu pa'atic yáakabtal u ti'al u dzoticubáa ichil le najo'obo'. Yéetel 
kiine' cu láaj kalicuba'ob; u p'eeco'ob u sáasil kiin. 
17U sáasilil le kiino', éekjoch'e'enil u ti'alo'ob; ba'ax utz tu yóolo'obe' u 
sajbe'entzililo'ob le áakabo'. 

Zofar 

18Le j loolob wíinico' cu jíilta'al tumen ja'. U lu'umo'obe' loolob t'anta'ano'ob, 
mix máac bíin ca'a meyaj ichil u pakal uvaob. 
19U yooxow le yáax kiino', cu yibic le bato', le aj kebano' ich mucnal cu 
samkajal. 
20Bíin tu'ubsa'ac tac tumen u maama; bíin xu'upsa'ac tumen x nookolo'ob, mix 
máac bíin ca'a ka'ajsic u kaaba'. Le loolob wíinico', bíin lúubuc bey ch'acbil 
che'e'. 
21Le co'olelo'ob x ma' paalo'obe', bey x quimen íichamo'obo', loolob máacchaj 
ti'ob ma' xan tu dzaj áantaj ti'obi'. 
22Ba'ale' Kue', bíin u lúubes yéetel u muuk le aj páajtalilo'obo'; le quéen u beet 
wa ba'axe', mix máac bíin páatac u cuxtal. 
23Kue' cu cha'ic u cuxtalo'ob ich jéedzel, ba'ale' cu ch'úuctic u xíimbalo'ob. 
24Le loolob wíinico' cu téec líikil, ba'ale' séeb u quíimil. Cu tijil bey jocbil xíiwe', 
cu p'úunul bey yi'ij nale'. 
25Wa ma' bey le ba'ala', ¿máax je'el u páajtal u ye'esic ti' teen ma' jaaje' yéetel 
u ya'al ti' teen in tusminbáa? 

Job 25 

Bildad 



1275 

 

Biblia Maya 
© 1992, Sociedades Bíblicas Unidas. 

 

 
 

 

1-2Bildad suhitae' tu núucaje': Kue', yaan u páajtalil, sajbe'entzil xan; leti' beetic 
u yantal jéedzel j ca'an. 
3Mina'an u xooquil u aj ba'atelo'ob, u sáasile' cu jóopbal yóokol tuláacalo'ob. 
4¿Ti' jun túul chéen wíinic bíin páatchajac u ya'ala'al wa utz yanil wa j ma' 
si'ipil tu táan Kue'? 
5Tu táan u yiche', mix le uj cu jóopbalo', mix le eeko'ob cu yila'al u sac 
jóopbalo'obo', 
6¡mix xan le wíinico'; leti'e' chéen bey jun túul óotzil x nookolo! 

Job 26 

Job 

1-2Jobe' tu núucaj: ¡Jach túun a wojel a wáant le j ma' óolo', yéetel a líikesic le 
ma' j muuko! 
3¡Buca'aj a wojelil a tzool u xiquint le j ma' na'ato'! 
4¿Máax j áantech u ti'al a wa'al le t'aano'oba'? ¿Máax beetic a t'aan beyo'? 

Bildad 

5Le quimeno'ob yano'ob te j taamtam ka'anabo', cu quiquilaanquilo'ob tu taamil 
le ka'anabo'. 
6Le mucnal tu'ux cu méektáan le quíimilo', u ti'al Kue' mix ba'al cu páajtal 
mucla'ali'. 
7Ku sinmail le ca'an ti' mix ba'alo', tu ch'uyquintaj yóokolcaab tu jáampikenil. 
8Leti'e' cu kalic le ja' ichil le múuyalo'obo', quex beyo' ma' tu xíiquilo'ob yéetel 
u aalil; 
9Cu beetic u yéekjoch'e'etal le ujo' le quéen u ba'alac tumen jun p'éel múuyal; 
10Tu p'isaj tu'ux bíin náacac u xuul le ka'anab u ti'al u jatzic le sáasil ti' le 
éekjoch'e'enilo'. 
11Le quéen kuuxilnac Junab Kue', cu quiquilaanquilo'ob yéetel sajaquil le 
pu'uco'ob tu'ux cu náacal le ca'ano'. 

12Tu pa'aj u muuk le ka'anab yéetel u muuko', tu pa'aj u muuk Rahab le 
ba'aba'alo'. 
13Tu táaj ustaj u múuyalilo'ob le ca'ano'; Tu quíimsaj tu kabil le nojoch caan 
dzitkalaco'. 
14Lela', chéen jun p'íit le ba'alo'ob dzo'oc c u'uyico'; le ba'alo'ob dzo'oc u'uyico' 
chéen jun p'éel x cabal t'aanil. ¿Máax je'el u páajtal u ya'alic bix u beetic u juum 
le ka'amcach quíilbalo'? 

Job 27 

Job 

1-2Jobe' jalach t'aanaj tu kaaba' le sen Aj Páajtalilo': ¡Leti' máax ma' tu yóoltic 
u beet ba'ax tu beel ti' teen, cu chupiquen xan yéetel yaayaj óolal, 
3ca'aliquil cu dzáic ti' teen muuk u ti'al in múus iike', 
4mix bikin bíin in ya'al tuuso'ob, mix bikin bíin in ya'al ba'alo'ob ma' 
jaajtaco'obi'! 
5Ca'aliquil xi'ic u bin in cuxtale', bíin in babal a'al mina'an in si'ipil; ¡ma' bíin 
in éejemt a taquique'ex in pooli'! 
6Ma' bíin jáawac in wa'alic utz in cuxtali', tumen mina'an mix ba'al yaan tin 
tuucul u ti'al u keyiquen. 
7¡Tuláacal le máax cu ya'alic u aj p'eequene', bíin úuchuc ti' je'el bix u yúuchul 
ti' le j loolob máaco'! 
8¿Ba'ax alab óolil yaan ti' le j ma' ocsaj óol le quéen xo'otoc u cuxtal tumen 
Kuo'? 
9Le quéen u yilubáa ichil yaamyamilo'obe', ma' bíin táan óolta'ac u payalchi' 
tumen Kui'. 
10Tumen leti'e' ma' tu qui'imaccuntic u yóol ti' le sen Aj páajtalilo', mix jun 
súutuc cu payalchi' ti'. 

11Bíin in ca'aj in we'es ti' te'ex u nojoch páajtalil Junab Ku, le ba'axo'ob cu 
tucultic u beetic le sen Aj Páajtalilo'. 
12Wa tuláacale'ex dzo'oc a wilique'exe', ¿ba'axten ca wa'alique'ex ba'alo'ob 
talam tuuso'ob? 

Zofar 

13Lela' leti' le jaadz bíin u dzáa Ku le sen Aj Páajtalil ti' le sen j loolob 
máaco'obo': 
14quex ya'ab u paalalo'obe', bíin quíimic ich ba'atel wa yéetel wi'ij. 
15Le máaxo'ob bíin u jecho'ob le quíimilo', bíin quíimsaco'ob tumen báan 
quíimil, mix bíin okta'aco'ob tumen u yatano'obi'. 
16Le j loolob máaco', quex ca u sen much'quint plata je'el bix le lu'umo', quex 
xan ca u sen ya'abcunt u nooko'obe', 
17le nooko'obo', bíin búuquinta'ac tumen jun túul utzul máac, bíin yanac xan 
jun túul utzul máac u qui'imaccunt u yóol yéetel le platao'. 
18U yotoch le j loolob máaco', p'uykalac, séeb u jóobol bey u ku' ch'i'iche', bey 
u pasel máac cu canantic coole'. 
19Ayikal le quéen chilac j wenele', le quéen ajaque' mix ba'al yaan ti'. 
20Bíin ococ sajaquil ti', yéetel kiin, bíin bisa'ac tumen u yiikal áakab. 
21U chac ikalil j lakin bíin jáanpaytic ichil u yotoch; 
22Ma' bíin ch'a'abac óotzilil ti' tumen le chac ikalo' quex ca u yaamyamt u jeche 
23Bíin ch'a'apachta'ac tumen u xóob le iiko'. 

Job 28 

1Yaan u áactunilo'ob tu'ux cu jóokesa'al plata yaan xan u cúuchilo'ob tu'ux cu 
jo'oyol oro. 
2Le fierroo' tu dzu'u' lu'um cu jóokesa'al, le quéen yíibic le tuunicho'obo' cu suut 
cobreil. 

3Wíinique' cu suuctal u paacat ich éekjoch'e'enil: cu yéemel tu taamil le 
cúuchilo'obo', cu caxantic tuunicho'ob ichil le éekjoch'e'enilo'. 
4Cu yúumbal ch'uyucbal ti' jun p'éel suume' cu jolic taamtam cúuchilo'ob tu 
yáanal lu'um tu'ux ma' tu kuchul mix máac, náach ti' le caajo'ob. 
5Le lu'um cu dzic trigo tu yóokol, tu dzu'e', táan u looc yéetel káak. 
6Ti' yaan ya'abcach zafiro'obi', ti' yaan xan oro xa'akpaja'an yéetel lu'umi'. 
7Te'elo' ma' tu páajtal u kuchul le j ch'oomo', mix le j ch'úuyo'obo' ma' u 
yilmajo'ob u beelo'obi'. 
8Ma' tu máan dzíidzic ba'alche'obi', mix tu kuchul leóno'obi'. 
9Wíinique' cu meyajtic tac le tok tuunicho', cu pa'ic tac le witzo'ob líikbal tu 
chuuno'ob. 
10Cu je'ic bejo'ob tu yaanal witzo'ob cu caxtic u jejeláasil co'ocoj ba'alo'ob. 
11Cu xakal caxtic u sayabilo'ob le áalcab ja'obo' cu jóokesic tu yóok cabil 
tuláacal u jejeláasil ba'alo'ob ta'acbeschajano'obi'. 
12¿Ba'ale', tu'ux u taal le kaj óolalilo'? ¿Tu'ux u taal le ojéelajilo'? 
13Wíinique' ma' u yojel buca'aj u kabéetili', ma' xan tu nuptáantic way 
yóokolcaabe'. 
14Le nojoch ka'anabo' cu ya'alic: Waye' mina'an le ka'anabo' cu núuquic Ma' ti' 
teen yani' 
15Ma' tu páajtal u ma'anal yéetel oro mix tu páajtal u ma'anal yéetel plata. 
16Ma' tu páajtal u bo'ota'al tu yéetel u asab qui'ichquelmil oro, mix tu yéetel 
cornalinaob wa tu yéetel zafiro. 
17Asab co'oj ti' oro yéetel ti' qui'ichquelem néen; ma' tu páajtal u ke'exel tu 
yéetel ba'alo'ob beeta'ano'ob tu yéetel chéen oro. 
18Le ojéelalilo' asab qui'ichquelem ti' coral, yéetel ti' qui'ichquelem néen, yéetel 
ti' perlaob. 



1279 

 

Biblia Maya 
© 1992, Sociedades Bíblicas Unidas. 

 

 
 

 

19Ma' tu páajtal u que'etel yéetel u crisólitoil Eti'opía, ma' tu páajtal u bo'ota'al 
yéetel u asab ma'alobil oro. 
20¿Tu'ux túun u taal le kaj óolalo'? ¿Ti' ba'ax cúuchilil yaan le ojéelajilo'? 
21Bala'an tu yich le j dzíidzic ba'alche'obo', ma' chica'an u yila'al tumen le 
ch'íich'o'obo'. 
22Tac le quíimil yéetel u cúuchilo', cu ya'alico'ob: C ojele', chéen tumen c 
u'uymaj u ya'ala'al. 
23Ba'ale' Junab Kue' u yojel tu'ux u taal le kaj óolalilo'; chéen leti' u yojel tu'ux 
cu páajtal u caxta'al, 
24tumen leti'e' sáasil u pactic tac tu naklil yóokolcaab bey tuláacal ba'ax yaan 
tu yáanal ca'an. 
25Le ca tu tucultaj Ku u dzáic u muuk le iiko' tu dzaj xan tu'ux bíin náacac le 
ja'o', 
26le ca tu ya'alaj bix bíin káaxac le ja'o', tu ya'alaj xan tu'ux bíin xi'ic le 
ka'amcach iiko', 
27Tu yilaj xan le kaj óolalo', tu yilaj buca'aj u ka'abéetil, tu xakal ilaje' ca tu 
ya'alaj sen ma'alo'. 
28Ca tu ya'alaj Ku ti' le wíinico'obo': U meyajta'al Yuumtzil tu yéetel chuca'an 
o'olale': lelo' leti' le kaj óolalo'; u náachtal wíinic ti' le kaaso': leti' le ojéelajilo'. 

Job 29 

U dzooc u ba'at'el t'aan Job 
Job 

1-2Jobe' tu ca'a a'alaj: ¡Quexi' ca páatac in suut ti' le kiino'ob cu canantiquen 
ca'ach Kuo'! 
3le kiino'ob ca'ach cu julic in beel, u ti'al u páajtal in xíimbal ichil le 
éekjoch'e'enilo'; 

4ti' u kiinilo'ob dzo'oc in chuquic ca'ach in yiijil Kue' cu canantic ca'ach in 
wotoch, 
5tumen ti' yaan ca'ach tin wéetel le sen Aj Páajtalilo'; in paalal xane' ti' yano'ob 
ca'ach tin wéetele'; 
6tu kiinilo'ob cu yáalcab ca'ach leche te j lu'umo' yéetel cu tuul aceite ti' le 
tuunicho'obo'; 
7le kiino'ob quin cutal ca'ach tu cúuchil tu'ux cu much'tal le caajo'. 
8Le quéen u yilen ca'ach le j xi'ipalalo'obo', cu dzáicuba'ob jun tzéelil, le 
nuxibo'obo', cu wa'atalo'ob. 
9Tac le dzuulo'obo' cu jáawal u t'aano'ob ca'achi cu dzico'ob xan u chíiculal ca 
u mac u chi'ob. 
10Le aj méektáano'obo', cu cabal t'aano'ob ca'achi, cu táakal u yaako'ob tu 
na'aca'ano'ob. 
11Le quéen u yilen wa le quéen u yu'ub in t'aan ca'ach le caajo', cu qui'imac 
óoltiqueno'ob yéetel cu yutzul t'aano'ob tin wo'olal, 
12tumen tene', quin wáantic ca'ach le ma' taata yéetel le óotzil, máaxo'ob ma' 
tu yáanta'alo'ob tumen mix máac. 
13Le máax nakan óotzile', cu dzáic ti' teen nib óol ca'achi; in wáantaj ca'ach ti' 
le x quimen íichamo'obo', cu beetic u qui'imacchajal u yóolo'ob. 
14U beeta'al ba'ax tu beel yéetel ba'ax utze', leti' ca'ach in cuxtal: leti' ca'ach 
quin búucbesic sáamsamal. 
15¡Teen ca'ach u yich le ch'óop yéetel u yooc le móocho', 
16teen ca'ach u taata le óotzilo'ob yéetel u aj tocsaj le j táanxel lu'umilo'obo'! 
17Teen ca'ach op'ic u cama'ach le loolob máaco'obo', yéetel quin toquic ca'ach 
u yocol janalo'ob tu chi'ob. 
18Tene' in tucultmaj ca'achi: Bíin sen ya'abchajac in kiinilo'ob je'el bix le sa'am 
lu'umo'; bíin quíimiquen tin wotoch tin nuxibil. 

19Beyen jun cúul che' paka'an tu jáal ja'e', cu ch'u'ulul u le'ob yéetel u p'uul ja'il 
áakab. 
20In tziiquile', ma' bíin xu'uluqui', ma' bíin p'áatac mina'an in muuki'. 
21Tuláacal máax ch'en xiquintiquen ca'achi, x ma' t'aanil u yu'ubo'ob ca'ach in 
tzol xiquin. 
22Le quéen dzo'ococ in t'aan ca'ache', mix máac ca'ach káakat núuquic. In 
t'aano'obe', cu yu'ubico'ob ca'ach bey táan u yukico'ob ja'e', 
23leti'obe' cu yaayantico'ob u yu'ubico'ob bey u p'áatal u káaxal ja' u ti'al yáax 
kiine'. 
24Le quéen samal che'ejnaquen ca'ache', ma' tu tucultico'ob wa jaaj, ma' tu 
lukesico'ob u yicho'ob ti' u qui'imac óolil in wich. 
25Teen quin beetiquinbáa nojchil ichilo'ob, teen a'alic ca'ach ba'ax bíin u 
beeto'ob, beyen ca'ach jun túul ajaw tu táan u aj ba'atelo'obe'. Wa óotzil ca'ach 
u yóolo'obe', téen ca'ach qui'imacuntic u yóolo'ob. 

Job 30 

1Ba'ale' bejela'e' le táaquelemo'obo' cu che'ejtiqueno'ob le asab paalo'ob ti' teen, 
u taataobe' ma' tin in dza'ob j meyaj yéetel le peeko'ob cu canantico'ob ca'ach 
in waalako'ob. 
2¿Ba'ax biilal ca'ach ti' teen u muuk kabo'ob? Leti'obe', xuupul ca'ach u 
muuko'ob 
3tu yo'olal wi'ijil yéetel nakan óotzilil. Yéetel áakabe', te x tocoy lu'um tu'ux 
mix máac caja'ane', yaan ca'ach u jaantico'ob u mootz tiquin che'ob; 
4cu joquico'ob ca'ach káakaj xíiwo'ob te j cabal káaxo', tac u mootz xa'an cu 
jaantico'ob ca'achi. 
5Leti'obe' óolta'ano'ob tumen le caajo', cu ch'a'apachtalo'ob yéetel awato'ob je'el 
bix u ch'a'apachta'al le j oocolo'obo'; 

6yaan ca'ach u cajtalo'ob ich áactuno'ob, ti' le ko'opo'ob yéetel tu cáap 
tuunicho'ob; 
7ti' cu yawat okolo'ob ca'ach ich ki'ixo'obe', mulucbalo'ob tu yáanal cabal káax. 
8Máaco'ob mix ba'al u biilalo'ob, j ma' taataob, ma' tu najmatico'ob u cajtalo'ob 
ti' caajo'ob. 
9Ba'ale', bejela'e' cu p'a'astiqueno'ob cu ya'alico'ob ba'al u ti'al ca che'ejta'aquen. 
10Tu yo'olal u ch'a'a p'ectmajeno'obe', cu náachtalo'ob ti' teen, tac in wich cu 
túubico'ob. 
11Bejela'e', mix ba'al yaan ti' teen yéetel caabal in wóole', mix ba'al u 
yiliqueno'ob. 
12Cu much'talo'ob tin wicnale', cu puliqueno'ob j lu'um, cu pulicuba'ob tin 
wóokol, tu yóoltajo'ob u quíimseno'ob. 
13Cu kalico'ob in beel u ti'al u quíimsiqueno'ob, mina'an mix máac kalic u 
beelo'ob. 
14Je'el bix u chokicubáa le aj ba'atelo'ob tu joolil u pakil le tuulumo', bey u 
pulicuba'ob tin wóokol tu jaajil u yóolo'ob. 
15Sajbe'entzil j ooc teen: in tzicbe'enile' sa'at bey u máan iike'; j sa'at in ayikalil 
bey u samkajal jun p'éel múuyale'. 
16Bejela'e', ma' taac in cuxtali'; nojoch yaj óolal dzo'oc u chupic in cuxtal. 
17In ki'inamilo'ob dzo'oc u kuchul tac tin baaquelo'ob; ma' tu je'elel u beetic in 
mukyaj yéetel áakab. 
18Kue' tu ch'a'ajen tin pachcabe', ca tu ch'úuyajen tin nook yéetel u muuk. 
19Tu pulajen ich luuk je'el bix u ma'ay lu'um yéetel u ta'anil káake'. 
20In Ku, quin káatic áantaj ti' teech, ba'ale', ma' ta núuquic ti' teen, quin káat 
óoltic ti' teech, ba'ale' ma' ta wu'uyic in t'aan. 
21Dzo'oc a dzu'uyquinticabáa ti' teen, ca ch'a'apachtiquen tu jaajil a wóol. 

22Ca beetic in bisa'al tumen iik, ca beetic in jíilta'al tumen chac ikal. 
23Tene' in wojel, teche' taac a bisiquen tu chi' quíimil, tu cúuchil tu'ux bíin xi'ic 
tuláacal j lu'umcabil. 
24¿Ca tucultic ma' in káat in wáant le óotzil dzo'oc xan in dzáic ba'al kabéet 
ti'o'? 
25¿Ma' wa j okolnaquen tu yéetel máax cu mukyaji'? ¿mix wa in ch'a'amaj 
óotzilil ti' máax nakan óotzil? 
26Tene', táan ca'ach in pa'atic le qui'imac óolo', ca j kuch le yaayaj óolalo' Táan 
ca'ach in pa'atic le sáasilo', ca j kuch le éekjoch'e'enilo'. 
27In pucsi'ikale', táan u cuculanquil x ma' je'elelil; chéen u kiinil mukyajo'ob 
pa'atiquen. 
28Jach sen yaj cuxliquen mina'an ti' teen u sáasilil kiin; quin káatic áantajil ti' 
tuláacal máac. 
29Beyen jun túul ba'alche' xúunp'atta'ane', beyen jun túul peek mina'an u 
yuumile'. 
30Dzo'oc u booxtal in woot'el, táan u yelel in wíinclil tu yéetel chocwil. 
31U paax le arpaob yéetel le flautaobo', suunaj okolil yéetel ki'inamil in ti'al. 

Job 31 

1Tene' tin dzaj tu juunal in wóol ma' in dzíiboltic mix le x ma' íichamo'obo'. 
2¿Ba'ax bo'olal cu dzáic le sen Aj páajtalilo' líikbal tu ca'anile' ti' u jujun túul 
wíinic? 
3¿Ma' wa ti' le j loolob máac yéetel ti' le j keban wíinic u najmal u bin kaasil 
ti'ob? 
4¿Ma' wa tu yilic Ku ba'ax quin beetic mix tu táan óoltic tu'uxo'ob quin máan? 
5Quin jalach t'antic mix jun téen yanac ti' teen kaakas tuucul, mix táabac ti' 
teen in tuus mix máaqui'. 

6¡U p'isen Ku ti' jun p'éel ma'alob x ch'uyub p'iis! 
7Wa dzo'oc in kéechel ti' u tojil cuxtale', wa dzo'oc in dzíiboltic in toquic ba'ax 
ma' in ti'ale', wa yaan ba'al ma' in ti'al dzo'oc u nactáanta'al tin wotoche', 
8jaanta'ac tumen yaanal máaco'ob ba'axo'ob in pakmaj jo'ococ tac tu mootz in 
pakalo'ob. 
9Wa dzo'oc in cha'ic in táabsa'al tumen jun túul co'olele' wa tumen tin dzajinbáa 
in ch'úuct u yatan in wéet caajale', 
10bisa'ac in watan u ti'al x paliltzilta'an tumen yaanal máaco'ob ca chilaco'ob 
tu yéetel. 
11Tumen subtzil ba'axo'ob quin beetic; tumen ba'axo'ob quin beetique' cu 
najmatic jaadz. 
12Tumen beyo'ob tóoc cu beetic loobe' je'el u kascuntic tuláacal ba'axo'ob yaan 
ti' tene'. 
13Wa yaan ba'ax cu tzáico'ob ti' teen ca'ach palitzilo'obe', tene' quin táan óoltic 
ca'ach ba'axo'ob cu káatico'ob. 
14¿Wa ma' beyo', bix bíin p'a'atac náadzal tu táan Ku? ¿Ba'ax bíin in núuc ti' le 
quéen u káat ti' teen ba'ax ti' beetaje'? 
15tumen jun túulili' Junab Ku j beeto'on ich jobnel, je'el bix tu dzajilac cuxtal 
ti' leti'obe', bey tu dzajilac ti' teen xan. 
16Le óotzilo'obo' mix jun téen tin p'atajo'ob x ma' áantajil ti' u yóotzilo'ob, mix 
tin cha'aj u máansico'ob wi'ij le x quimen íichamo'obo'. 
17Mix jun téen tin juunal wa ma' yaan in dzáic ba'al u jaant le j ma' taataobo'. 
18Ma' tin p'ataj in wáantic le j ma' taata, je'el bix u yáantaj jun túul taatae'; ma' 
tin p'ataj in wáantic le x quimen íichamo'obo'. 
19Le quéen in wila'a ca'ach wa yaan máax táan u quíimil tu yo'olal mina'an u 
búuque', wa yaan jun túul óotzil mina'an u búuque', 



1285 

 

Biblia Maya 
© 1992, Sociedades Bíblicas Unidas. 

 

 
 

 

20yéetel u tzo'otzel in j tamano'obe' quin kíicuntic, leti' xane' cu dzáic ti' teen u 
nib óolalil. 
21Mix jun téen tin sajbesaj jun túul j ma' taata chéen tumen quin bisiquimbáa 
yéetel le aj ilaj tacpoolo'obo'. 
22Wa ma' jaaj ba'ax quin wa'alique', ca cáachla'ajac u baaquelo'ob u muuko'ob 
in kab; ca quimpajac in queléembalo'ob. 
23¡Tene' sajaquen ca'ach ti' u jaadz Ku; ma' bíin páatac ca'ach in mukyajtic u 
jaadz u nojbe'enili'! 
24Mix jun téen in kub in alab óolal ti' le oroo'. 
25Mix jun téen in tucultmaj wa le ya'abcach ayikalilo'ob cu taasic ti' teen qui' 
óolal. wa in náajaltic ya'abcach taakin. 
26In wilmaj u juul le kiino' yéetel u ch'aacat le uj yéetel tuláacal u qui'ichpamil, 
27ba'ale' mix jun téen tin x mucul kultajo'ob, mix xan tin túuxtaj ti'obi' 
dzu'udzo'ob yéetel in kabi'. 
28Tumen le ba'alo'ob beya' cu najmatico'ob jaadz; ¡tumen wa ca in beet ba'al 
beyo', óoli' bey ca in wa'al mina'an u Kuil ca'ane'! 
29Mix jun téen utzchaj tin wóol u bin kaasil ti' in aj p'eec, mix wa ca taalac 
ca'ach jun p'éel loob tu yóokol. 
30Jach mix jun téen tin loolob t'antaj, mix xan ca in dzíibolt ca quíimic. 
31Wa yaan ca'ach in wéet ich najilo'ob, ca u yóolto'ob u beetico'ob kaas ti' jun 
túul j táanxel lu'umile', 
32tene', ma' tin cha'ic u máansic áakab chéen j bej. jach mix jun téen j p'áat ma' 
in je'ic u jool in wotoch ti' u'ula'ob. 
33Mix jun téen in mucultmaj in si'ipilnaja'ano'ob, je'el bix u beetico'ob u 
chuucáano'obe', mix xan tin ta'acbesajo'ob 
34tu yo'olal in sajaquil ti' le caajo'. Mix jun téen xan tin macaj in chi' tu yo'olal 
in sajaquil ti' u kex óol in láako'ob 

35¡Quexi' ca ch'en xiquinta'aquen tumen wa máaxe'! Yéetel in dzíibe' je'el in 
jajcuntic le ba'ax dzo'oc in wa'alica'; bejela'e', ¡Núuca'ac ti' teen tumen le sen Aj 
Páajtalilo'! Tuláacal tacpool cu beeta'alo'ob ti' dzi'ibtbile', 
36bíin in bis tin wéetel x ma' subtalil; bíin in dzáa tin pool bey péet jo'ole'. 
37Teen bíin in cáant ti' Ku tuláacal ba'axo'ob quin beetic, bíin in nadzinbáa x 
ma' subtalil tu táan. 
38In lu'umo'obe', ma' tu taquico'ob in pool j ca'an, mix u t'óolol le pakalo'ob cu 
yokolo'ob yéetel yaj óolal. 
39Ba'ale', wa yaan máax dzo'oc in wocoltic u yich u meyaj, wa xan dzo'oc in 
yedzic u muuk le j col náalo'obo', 
40Jóokoc ki'ixo'ob tu'ux in pakmaj trigo, yéetel j loolob xíiwo'ob tu'ux in pakmaj 
cebada. 

Job 32 

Bix t'aanajic Eliú 
(Caps 32—37) 

1Le ca tu yilaj le óox túul j xiibo'ob xi'ic u bin u ya'alic Job ma' sipilnaja'ane', 
tu xulajo'ob u babal t'aano'ob tu yéetel. 
2Jun túul j xiib túun cu kaaba'intic Eliú, u paal Baraquel buzita, u ch'i'ibal 
Ramae', ma' j páatchaj u muclic u p'uja'anil ti' Jobi', tumen tu yu'ubaj táan u 
sen a'alic ma' si'ipilnaja'ani' chéen táan u ja'adzal tumen Ku. 
3Ba'ale' j p'u'uj xan tu yo'olal u yóox túul u yéet j bisajbáilo'ob Job, tumen ma' 
tu caxtajo'ob bix u núuquico'ob u t'aan jobi', tumen tu cha'ajo'ob u ya'alic, ti' 
Ku yaan u si'ipilnaja'anil ba'ax cu yúuchul ti' Job. 
4Bey tumen Eliu u asab táanquelmilo'obo', tu pa'ataj u jáawal u t'aano'ob tu 
yóox túulalo'ob yéetel Jobo'; 
5ba'ale' le ca tu yilaj ma' tu caxtico'ob bix je'el u núuquico'ob u t'aan Jobe', ma' 
j páatchaj u p'áatal ma' u t'aani', 

Eliú 

6Eliú u paal Baraquel buzitae', j t'aanaje' ca tu ya'alaj. Bey tumen táan in wilic 
nucuch máaque'ex tin tzéele', ma' tin wóoltaj in wa'al ba'ax quin tucultiqui'. 
7Ca tin tucultaj: Unaj u t'aan máaxo'ob u yojelo'ob ba'ax cu ya'alico'ob; tumen 
ya'ab ba'ax u yojelo'ob tu yo'olal u ya'abil u ja'abilo'ob. 
8Quex tu jaajile', tuláacal wíinic yaan u na'at, tumen le sen Aj Páajtalilo' u 
dzaamaj u pixan ti'. 
9Le ya'abcach ja'abilo'obo', ma' tu beetic aj ojéelajil mix máac, Mix le nuxibil 
cu taasic nu'uca'an kaj óolalil. 
10Let o'olal quin káatic ti' te'ex: Ca a ch'en xiquintene'ex bejela'e', tumen tene', 
yaan xan ba'axo'ob bíin in wa'alej. 
11Tene', tin ch'en xiquintaj ma'alob, tin wu'uyaj ba'axo'ob ta wa'alaje'ex. Tin 
wilaj bix a caxticaba'ex u asab ma'alobil t'aano'ob, 
12dzo'oc xan in wilic mix jun túul ti' te'ex páatchaj u núuquic ti' job ba'ax kabéet 
u ya'ala'al ti'i'. 
13Bey túuno' u ti'al ma' a tuculticaba'ex sen aj ojéelaje'exe', Ku, ma' chéen 
wíinico'ob bíin núuquic u t'aan Jobi'. 
14Ba'ale' mix Job u yóolt t'aan tin wéeteli', mix xan teen bíin t'aanaquen je'el 
bix úuchic a t'anique'exo'. 
15Job, le óox túul máaco'oba' saatal u yóolo'ob, ma' tu caxtico'ob ba'ax u 
ya'alo'ob ti' teech; 
16Ba'ale', ma' a tucultic wa bíin in mac in chi' chéen tumen cu maquico'ob u 
chi'ob, wa tumen ma' tu caxtico'ob ba'ax u ya'alo'ob ti' teech. 
17Bin in ca'aj táacpajal ti' le tzicbala', in ca'aj in wa'al ba'ax kabéet in wa'alic. 
18sen ya'ab ba'axo'ob yaan in wa'alej ma' tu páajtal in maquic in chi'; 
19Ta'itac in xíiquil, beyen le vino cu xiquic le túumben chúuj tu'ux cu ka'alalo'. 
20Yaan in t'aan u ti'al u jóomol in wóol, yaan in wa'alic ti' teech ba'ax u najmal. 

21Ma' bíin in báay jo'olt mix máaqui'; bíin in t'ane'ex jun tacáalili'. 
22Tu jaajile', ma' suuc in báay jo'oltic mix máaqui'; ¡le Máax betmailo'ono', bíin 
u jadzen wa ca in beet beyo'! 

Job 33 

1Job, let o'olale' ch'en xiquint in t'aano'obi'; táan óolt ba'axo'ob bíin in wa'al ti' 
techi'. 
2Ti' yaan tin chi' le ba'ax u najmal in núuquic: 
3in ca'aj t'aan yéetel jaaj óolal, bin in ca'aj in wa'al ti' teech ba'ax quin tucultic. 
4Ku, le sen Aj Páajtalil, leti' j beeten, u yooxow u chi' j dzáa in cuxtal. 
5Wa ca páajtale', núuc ba'ax quin in wa'alej; tucult ma'alob ba'ax ca bin a núuc 
ti' teen, pact in wichi'. 
6Tu ca'a túulalo'on, láajqueto'on tu táan Ku; tene', láili' j pa'aten yéetel kate'. 
7Let o'olalo', mina'an ba'ax o'olal a ch'a'ic sajaquil ti' teen, ma' a tucultic wa bíin 
in ca'aj in wa'al ti' teech ca a dzo'ocbes in t'aani'. 
8Bey in wóol tin wu'uyaj a wa'alic beya': 
9Tene', utz in cuxtal, mina'an in si'ipil, ma' in beetmaj mix jun p'éel kebani'. 
10Ba'ale' Kue' táan u taquic in pool, táan xan u beetic ti' teen je'el bix u beetic 
ti' u aj p'eeque', 
11dzo'oc u kaxic in wooco'ob tu yéetel cadenaob, táan u ch'úuctic tuláacal tu'ux 
quin máan. 
12Ba'ale', ma' jaaj ba'axo'ob ca wa'aliqui', tumen Junab Kue' asab nojoch ti' 
wíinico'ob. 
13¿Ba'axten ca pajic subtal tu yo'olal ma' tu núuquic mix jun p'éel a káat chi'ob? 
14Ya'ab u jejeláasil bix u t'aan Ku, ba'ale' to'one' ma'atech c táan óoltic. 

15Yaan kiino'ob cu t'aan yéetel áakab ichil jun p'éel wayak wa ichil jun p'éel 
náay, ca'aliquil táan u wenel le wíinico'obo' wa quéen t'úubuco'ob ichil u 
wenelo'ob. 
16Kue' cu t'aan tu jool u xiquin le wíinico'ob; cu ya'alic u nu'uc ti'ob cu beetic u 
sen sajactalo'ob, 
17u ti'al u jun páaycuntico'ob ti' ba'alo'ob kaastac cu beetico'ob u ti'al u yilico'ob 
ma' utz le x ca'anal ichilo'. 
18Beyo', cu to'ocolo'ob ti' le mucnalo' cu jáanpayta'alo'ob ti' le quíimilo'. 
19ba'ale' Kue' yaan kiine' cu ya'alic u nu'ucul ti' wíinic yéetel koja'anilo'ob, bey 
xan tu yéetel yaayaj ki'inamilo'ob tu wíinclil. 
20Je'el ba'alac janalile', quex seten qui' cu taaccunsa'al u xe'ob tumeno'ob. 
21Cu bin u dzo'oyolo'ob tac u baaquelo'ob cu jo'op'ol u chíicpajal. 
22U cuxtale' cu kuchul tac tu jool mucnal, cu kuchul tac tu chi' quíimil. 
23Ba'ale', wa yaan jun túul ángel naadz ti'e', jun túul ich mil ca káat óolnac tu 
yo'olal ca u jajcunt u tojil u cuxtal, 
24ca u ch'a'a óotzilil ti' u ti'al u káat óoltic ti' Ku: Toc ti' le quíimilo', tumen 
dzo'oc in caxtic u tojol u ma'anal, 
25bíin utzac túun ti' u koja'anil, bíin p'áatac bey tu táanquelemil tu ca'a téene'. 
26Le quéen káat óolnac ti' Kue', bíin u'uya'ac; yéetel qui'imac óolal quetlan yich 
bíin u pact Ku, bíin u kay ti' le wíinico'ob u ch'a'a óotzilil Ku. 
27Bíin u ya'al beya': Kebanchajen, tin beetaj ba'axo'ob ma' tu beeli', ba'ale' Kue', 
ma' tu yóoltaj u jadzeni'; 
28ba'ale' tu tocajen ti' le quíimilo', láili' cu páajtal in wilic u sáasil tac bejela'e'. 
29Kue' bey u utz ti' wíinic ya'ab u téenelo'; 
30Cu toquic ti' quíimil, cu cha'ic u p'áatal cuxa'an ich sáasil. 
31Job, ch'en xiquinten ma'alobi'; mac a chi' ca'aliquil táan in t'aan. 

32Wa yaan ba'ax a káat a wa'al ti' tene', a'al teen; wa jaaj ba'ax bíin a wa'ale', 
quin éejemtic yéetel qui'imac óolal; 
33ba'ale' wa ma' a káat t'aane', ch'en xiquinten ma'alobi', in ca'aj ca'anbesech u 
ti'al ca yanac a ojéelaj. 

Job 34 

Eliue', cu tze'ec tu ca'a téen 

1-2Cu dzo'ocole', Eliue', tu ya'alaj xan: Te'exe', aj ojéelaje'ex yéetel aj 
canbalnaja'ane'ex, u'uye'ex in t'aano'ob. 
3Le xiquino', u yojel ba'ax cu ya'ala'al, je'el bix le chi' cu yu'ubic u qui'il le 
janalo'. 
4Bey túuno' cone'ex xakal tucultic le ba'ala', co'ox utzil c tucultique'ex ba'ax 
ma'alob. 
5Jobe' cu sen a'alic: Tene' mix jun p'éel ba'al kaas in beetmaj, ba'ale' Kue', ma' 
tu yóoltic u beet ba'ax tu beel tin wéetel. 
6Chéen tuusil ca in wa'al wa si'ipilnaja'anen; in yajile' ma' tu yutztal, quex 
tumen ma' kebanchaja'aneni'. 
7¡Mina'an u láak wíinic je'el bix Jobe'! cu p'a'astic Ku bey je'el bix u yu'ukul 
ja'e'; 
8utz tu yóol u nupicubáa yéetel j loolob máaco'ob, u ti'al u múul xíimbal ichil 
j loolob máaco'ob. 
9Cu ya'alic mix ba'al u biilal ti' wíinic u dzáubáa utzil tu táan Ku. 
10Ba'ale', te'exe' wíinique'ex ti'ibil a tuucule'ex ch'en xiquintene'exi'. ¡Mix a 
chéen tucultique'ex wa je'el u beetic Junab Ku le sen Aj Páajtalil jun p'éel ba'al 
kaas, wa ba'ax ma' tu beeli'! 
11Leti'e', cu dzáic ti' tu jujun túulil u bo'olal ba'ax cu beetic; cu beetic u kamic 
tu jujun túulil ba'ax cu najmatic. 

12Tu jaajile', Junab Ku le sen Aj Páajtalilo', ma' teech u beetic mix ba'al kaas, 
wa ba'ax ma' tu beeli'; 
13ti' mix máac tu kamaj le páajtalil u ti'al u méektáantic tuláacal u yóokolcaabi'. 
14-15Wa cu lukesic u múus iikil cuxtal ti' le máaco'obo', tuláacalo'ob cu 
quíimilo'ob jun táacalili', je'el u ca'a suuto'ob ti' le lu'umo'. 
16Wa wíiniquech ti'ibil a tuucule', u'uyeni'; ch'en xiquint ma'alob in t'aano'ob. 
17Wa tumen wa ca u p'ect Ku ba'al tu beele', ma' tu páajtal u méektáan. 
18Wa kasa'antaco'ob le ajawo'ob wa kasa'antaco'ob xan le dzuulo'obo', Kue', ma' 
tu cóomtal u yóol u ya'alic tu táan yicho'ob. 
19Leti'e', ma' tu dzáicubáa chéen tu tzéel le aj méektáano'obo', mix tu beetic 
ya'ab utz ti' le ayikalo'ob asab ti' le óotzilo'obo', tumen leti' láaj beetmailo'ob. 
20Le wíinico'obo', cu quíimilo'ob jun súutuc, chúumuc áakab; le caajo', cu x 
wo'oquin cu dzo'ocole' cu samkajal, le wíinic yaan u páajtalilo' cu xu'ulul quex 
mix máac beetic loob ti'. 
21Kue' cu canantic u cuxtal le j xiibo', u yojel xan tu'ux cu máan. 
22Mina'an sen éekjoch'e'enil ca páatac u balic ba'ax cu beetic le j loolob máaco'. 
23Kue', ma' tu ya'alic ti' le wíinic ba'ax kiin unaj u bin tu táan u ti'al u cáant 
si'ipili'. 
24Ma' kabéet u káat péectziltic bix je'el u páajtal u pitkesic tu káanche'ob le 
dzuulo'ob u ti'al ca u culquint u láako'obi'. 
25Kue' u yojel ba'ax cu beetico'ob, cu kuchul le áakabo' cu láaj xu'ulsico'ob. 
26Cu jadzláantic bey u ja'adzal quíimsaj wíinico'ob tu táan yich tuláacal le 
caajo', 
27Tumen ma' tu yóoltajo'ob u yu'ubo'ob u t'aani', ma' xan j cuxlajo'ob je'el bix 
u ya'almajile'. 

28Tu beetajo'ob u kuch'ul tac tu yicnal Ku u yawat okol le óotzilo'ob yéetel le 
máaxo'ob tu yedzajo'obo', ca j u'uya'ab u yokolo'ob tumen Ku. 
29Ba'ale', wa ma' tu t'aan Kue', ¿máax bíin xot kintic? wa cu balic u yiche', 
¿máax bíin ilic? Leti' canantic le caajo'ob, leti' xan canantic le wíinico'ob 
30u ti'al ma' u méektáanta'al le caaj mix u tu'usul tumen jun túul loolob máac. 
31¿Dzo'oc wa a wa'alic ti' Ku: Tin cha'aj in tu'usul, ma' bíin ca'a 
kebanchajaqueni'. 
32E'es ti' teen le si'ipilo'ob ma' tin wilico'. Wa dzo'oc in beetic ba'ax kaase', ma' 
bíin suunaquen in beeti'? 
33¿A káat loobal ca u bo'otech Ku je'el bix utz ta t'aanne', quex tumen dzo'oc a 
cúulpaachcuntic? Bey tumen teech beetic ba'ax ca tucultico', ma' teni', a'al to'on 
ba'ax a wojel. 
34Le aj ojéelajo'ob cu ch'en xiquintiqueno'ob, yéetel le máaxo'ob ma'alob u 
tuuculo'obo', bíin u ya'alo'ob ti' teen: 
35Jobe', chéen táan u t'aan ma' u yojel ba'ax cu ya'aliqui'; u t'aano'obe' mix ba'al 
u káat u ya'ale. 
36¡Jobe' unaj u jach ma'alob tucultic ba'ax cu ya'alic, tumen u t'aane' u t'aan 
je'el bix jun túul j loolob máaque'! 
37Jobe' ma' chéen jun túul aj kebani', ba'ale' jun túul j dzu'uy pool; tu táan cu 
p'a'astic Ku, cu dzicubáa tutuc chi' tu yéetel. 

Job 35 

U yóox tze'ec Eliú 

1-2Eliue', j t'aanaj tu yóox téene' ca tu ya'alaj: ¿Job ca tucultic tu beel ba'ax ca 
wa'alic Kue' u najmal ya'alic tu beel ba'ax ca wa'alic? 
3Tumen teche' ta wa'alaj ti' Ku: ¿Ba'ax a káat ti' wa ca kebanchajquen? ¿Ba'ax 
kaasil cu beetic ti' teech in keban? 
4Ma'alob, bin in ca'aj in núuc a t'aan, yéetel u t'aan a wéet bisajba'ob. 

5Il ma'alob le ca'ano', il xan buca'aj ca'analil yanil le múuyalo'ob yaan ta 
wóokolo'. 
6Wa ca kebanchajale', mix ba'al cu yúuchul ti' Ku; quex buca'aj ca 
kebanchajaquech, mix ba'al je'el a beetic ti'e'. 
7Wa ma'alob ba'ax ca beetique', mix ba'al ca dzáic ti'; ma' xan ta beetic mix jun 
p'éel utz ti'. 
8Ti' wíinico'ob je'el bixecho' cu beeta'al kaas ti'ob tumen le kebano', leti'ob cu 
beeta'al utz tumen le ma'alob ba'alo'ob ca beetico'. 
9Le wíinico'obo', cu yawato'ob tu yáanal yaayaj palitzilil, cu caxtico'ob máax 
toquico'ob tu kab le j mu'uka'an máaco'obo'; 
10ba'ale', ma' tu caxtico'ob Ku le máax beetmailo'obo', le máax cu dzáic muuk 
ichil u talamil le mukyajo', 
11ti' le máax cu ca'anbesico'on yéetel u cuxtal le ba'alche'ob bey xan yéetel u 
cuxtal le ch'íich'o'obo'. 
12Cu yawat t'aano'ob, ba'ale' ma' tu núuca'al ti'ob tumen Ku, tumen sen loolob 
máaco'ob yéetel sen ca'anal u yicho'ob. 
13Junab Ku le sen Aj Páajtalilo', ma' tu táan óoltic tuuso'ob. 
14Quex ca wa'alic ma' ta wilic Kue', pa'ate, tumen le ba'ax cu yúuchul ti' techo' 
ti' yaan ta táane'. 
15Teche' ca wa'alic, leti'e' ma' tu p'u'ujul, mix xan tu jaadz, ma' xan tu dzáicubáa 
u yil le kebano'. 
16¡Ba'ale', Job, teche' ma' nu'uca'an ba'axo'ob ca wa'aliqui', ya'ab a t'aan, ba'ale' 
x ma' ojéelajil a t'aan! 

Job 36 

U can tze'ec Eliú 

1-2Eliue', tu ya'alaj xan: Ch'en xiquinten jun súutuque', ca in ca'anbesech, tumen 
yaan u láak t'aano'ob kabéet in wa'alic ti' teech tu yo'olal Ku. 



1294 

 

Biblia Maya 
© 1992, Sociedades Bíblicas Unidas. 

 

 
 

 

3Bin in ca'aj in láaj jóokes tin pool ba'axo'ob in wojel, u ti'al ca in we'es ti' teech, 
tu beel ba'ax cu beetic Junab Ku. 
4Ma' bíin in wa'al ti' teech, ba'al ma' jaaji'; ti' yaan ta táane' jun túul ma'alob aj 
ojéelaj. 
5Junab Kue' sen yaan u páajtalil yéetel sen yaan u na'at, Ma' tu sutic u paach 
ti' máax mina'an u si'ipil. 
6Ma' tu p'atic x ma' jaadzil le j loolob wíinico' ba'ale' cu beetic ba'ax utz ti' le 
óotzilo'obo'; 
7mantadz cu canantic le máaxo'ob toj u cuxtalo'obo'; cu jedzic tu jalach 
káanche'ob le ajawo'obo', cu beetic ma' lúubulo'ob. 
8Ba'ale' wa kaxa'ano'ob yéetel cadenaob cu beeta'al xan u mukyajo'obe', 
9Kue' cu beetic u yicho'ob le loob tu beetajo'obo' yéetel bix tu beetilaco'ob tu 
yo'olal u x ca'anal ichilo'ob. 
10Cu nu'uc t'antico'ob u ti'al ca u tojquinto'ob u cuxtalo'ob, cu ya'alic ti'ob ca u 
p'ato'ob u loolob óolalo'ob. 
11Wa cu yu'ubico'ob yéetel cu éejemtico'obe', cu bin utzil ti'ob yéetel cu yáantal 
qui'imac óolal ti' tuláacal u kiinilo'ob u cuxtalo'ob. 
12Ba'ale', wa ma' tu chíinpoltico'obe', cu quíimilo'ob ma'ili' u yojéelticobe'. 
13Le loolob máaco'obo' cu sen p'u'ujulo'ob, ba'ale' quex kala'ano'obe' ma' tu 
káatico'ob áantaj. 
14Cu quíimilo'ob tu táanquelemilo'ob, ich subtalil cu xu'ulul u cuxtalo'ob. 
15Yéetel mukyajil, Kue' cu toquic le máax cu mukyajo'; yéetel ki'inamil cu cu 
ka'ajbesa'al u yiik. 
16Teech xane', tu tocajech tu chi' quíimil, tu dzaj ti' teech ayikalil yéetel 
cóococh jáalkabil; tu chupaj a x táas che' yéetel qui'iqui' janalo'ob. 
17Ba'ale' ta wóokole' cu lúubul u xot kiin le loolob wíinico'obo', ma' tu páajtal 
a jechic a p'is óolta'al yéetel a xot kinta'al. 

18Canantabáa ma' a bo'ol u ti'al tuusil, canant xan ma' a tu'usul yéetel sen 
taakin. 
19Tumen tu kiinil a mukyaje' lelo' mina'an u tojol, mix ba'al u biilal a waawat 
mix a páajtalil. 
20Ma' a yaayantic kuchul le áakabo', tumen yéetel áakab cu sa'atal le caajo'obo'. 
21Canant ma' a suut cuxtal ichil le kaaso', tumen teche' a túuntmaj le mukyajo'. 
22Ilawil ma'alob u nojoch páajtalil Junab Ku. mina'an mix jun túul aj ca'anbesaj 
cu páajtal u que'etel tu yéetel; 
23mix máac cu páajtal u ya'alic ti' ba'ax bíin u beete, mix ca pa'ajac u subtal tu 
yo'olal ba'al kaas u beetmaj. 
24Tuláacal u yóokolcaab qui'iqui' t'antic u meyajo'ob; ka'ajac ti' teech xan a 
qui'iqui' t'antic. 
25Tuláacal wíinic cu páajtal u yilic quex náach yanil. 
26Kue' sen nojoch, ma' tu páajtal c ch'a'a nu'uctic; mix tu páajtal c xoquic u 
ja'abilo'ob. 
27Leti'e' cu much'quintic jun p'éelili' tu'ux u ch'a'ach'a'ajalo'ob le ja'obo', cu 
dzo'ocole', cu sutic cháaquil. 
28Le cháaco' cu tuul ti' le múuyalo'obo', cu káaxal tu yóokol le wíinico'ob. 
29¿Máax ojéeltmail ba'axten cu yáalcab le múuyalo'obo' wa ba'axten ka'am u 
juum u quíilbal le cháac te j ca'ano'? 
30Junab Kue', cu jayic u léembal u cháaco'ob tu yóokol le ka'anabo', cu balic u 
taamil le ka'anabo' 
31Leti'e' cu dzáic u janal le caajo'obo', cu dzáic ya'abcach janal ti'ob. 
32Cu lap'ic tu kabil u jaadz le cháaco', cu beetic u jaadz le tu'ux u káato'. 
33U juum le cháaco' cu ya'alic yaan Junab Ku, Le ka'amcach ja'o' cu ka'aytic u 
p'uja'anil. 



1296 

 

Biblia Maya 
© 1992, Sociedades Bíblicas Unidas. 

 

 
 

 

Job 37 

1Le quéen in wila'a le ka'amcach ja'o', cu cuculanquil in pucsi'ikal óoli' bey u 
káat jóokol tin tzeeme'. 
2Ch'en xiquinte'ex u ka'am juum u t'aan Ku, ch'en xiquinte'ex le áacam cu jóokol 
tu chi'o'. 
3Leti' láalic u jaadz cháac tuláacal u cóochil ca'an cu láalic xan tu cóochil le 
lu'umo'. 
4Cu dzo'ocole', cu yu'uba'al u yúuchul quíilbal le quéen u beet u juum u 
nojbe'enil u t'aan; ca'aliquil u yu'uba'al le quíilbalo' le léembalo'obo' ma' tu 
jáawalo'ob. 
5Le quéen u beet Ku u juum u t'aane', cu yúuchul jak óol ba'alo'ob; cu yúuchul 
nucuch ba'alo'ob mix máac cu páajtal u ch'a'a nu'uctic. 
6Cu ya'alic ti' le tatat ye'eb ca tóosoc tu yóokol le lu'umo' cu beetic xan u káaxal 
ja' yéetel u káamcach iikil. 
7Cu beetic u p'áatalo'ob le j xiibo'ob tu yotocho'ob, cu beetic u yojéelta'al leti' 
máax cu meyaj. 
8Le ba'alche'obo', cu yocolo'ob tu yáactuno'ob, ti' cu p'áatalo'ob u 
ta'acbesjuba'ob ichile'. 
9Noojole', cu taal chac ikal, j xamane', cu taal que'elil. 
10Tu yo'olal u yustaj Junab Kue', cu yantal bat, cu beetic xan u táaj síistal le 
ya'abcach ja'obo'. 
11Leti'e', cu beetic u cuchic ja' le múuyalo'obo', ti' múuyalo'ob cu beetic u síijil 
u káakil le cháaco'; 
12le u káakil le cháaco', cu bin u bikli'iscubáa te j ca'ano', u ti'al u dzo'ocbesic u 
t'aan Ku tu yóokol tuláacal yóokolcaab. 
13Tuláacal le ba'alo'oba' cu meyaj ti' Ku u ti'al u jadzic le yóokolcaaba' yéetel u 
ti'al u ye'esic u yutzil u pucsi'ikal. 

14Job, beet utz a ch'en xiquintiquen, tucult ma'alob tuláacal le nucuch ba'alo'ob 
cu beetic Junab Kuo'. 
15¿A wojel wa bix u nu'uctic Junab Ku tuláacal le ba'alo'ob, yéetel bix u 
sáasilcunaj u léembal le cháac ichil le múuyalo'? 
16¿A wojel wa bix u yáalal le múuyalo'ob tu yóokol le iiko', u nojoch chíiculal 
u chuca'an na'at? 
17Teche' ca mukyajtic le ooxow ichil a nooko' ca'aliquil táan u salta'al le lu'um 
tumen j noojol iik. 
18¿Je'el wa u páajtal a wáantic Ku u ti'al u sinic le ca'an bey jun wáal xamach 
fierro' u ca'aje'? 
19Ca'anbes ti' to'on ba'ax u najmal c a'alic ti' Ku, tumen ma' tu yocol t pool ba'ax 
u najmal c a'alic ti'. 
20Tene', mix in káat in wa'al ti' wa taac in t'aani', lelo', o'oli' bey, chéen in káat 
ca u xu'ulsene'. 
21Ma' tu páajtal u yila'al u juul le kiin wa dzo'oc u ba'alal tumen le múuyalo'; 
ba'ale' wa cu yustaj iike', cu sáasiltal le ca'ano'. 
22Cu chíicpajal u juul kiin bey u káanjope'enil oro j xaman le quéen u 
búucbesubáa Ku tu yéetel u nojbe'enile'. 
23Ma' tu páajtal c utzil kaj óoltic jach bix le Aj Sen páajtalilo', tumen leti'e', 
seten mu'uka'an yéetel jach ti'ibil u yóol, leti'e' tu beel ba'ax cu beetic ma' tu 
yaayaj palitziltic mix máac. 
24Let o'olal cu sajactal tuláacal j xiib tu táan; tumen mix ba'al u biilal le aj 
ojéelajo'ob tu táan. 

Job 38 

Cu t'a'anal Job tumen Ku 
Yuumtzil 

1Yuumtzil túune' tu t'anaj Job tu chúumuc jun p'éel chac iikale', ca tu ya'alaj 
ti': 

2¿Teche' máaxech u ti'al ma' a wocsaj óoltic ba'axo'ob quin beetic iquil a we'esic 
xan a j ma' na'at t'aano'obo'? 
3Bejela'e', in káat in wila' wa jach j xiibech, tumen bin a ca'aj a núuc dze'edzec 
in káat chi'ob. 
4¿Tu'ux yanech le ca tin wedzcuntaj le lu'umo'? ¡Wa tumen jaaj sen yaan a 
ojéelaje', a'al ti' teen! 
5¿A wojel wa máax tucult buca'aj nojochil unaj u beeta'al yéetel máax nojoch 
pakbalil j beete? 
6¿Yóokol ti' ba'ax jeedzel u chuun pakilo'ob? ¿Máax dzáa u yáax tuunichil u 
chuun pakil, 
7ca'aliquil táan u núup kaayo'ob u eekilo'ob u píik sáastal yéetel u sen qui'imac 
óolal in palitzilo'ob yano'ob tin ca'anile'? 
8¿Le ca j tóop' le ka'anab tu chúumuc le lu'umo', máax dzáa u jáal u ti'al kalic 
u beel? 
9Tene' tin dzaj jun p'éel múuyal u ti'al u búucbes, tin dzáa xan le ye'eb u ti'al u 
teep'intej. 
10Tene', tin p'isaj tu'ux bíin xu'uluc le ka'anabo', tin kataj u beele', ca tin ch'otaj 
u jool. 
11Tin wa'alaj ti': Chéen way bíin kuchuqueche', ma' bíin ch'aacatnaquech waye'; 
way bíin xi'ixi'icpajac a nucuuch cuclilo'obe'. 
12Ti' u kiinilo'ob a cuxtale', ¿a wa'almaj ti' le ja'atzcab ca sáasac wa ti' le kiin ca 
tíip'ico'? 
13¿Yéetel ca ki'itpajac le sáasil ti' tuláacal yóokolcaab u ti'al a beetic u bin u 
ta'acbescuba'ob le loolob máaco'obo'? 
14Cu chíicpajal túun tuláacal u calapilo'ob le lu'umo' Cu jadzutz bóonol bey jun 
p'éel búuque'; 

15ma' tu yóolta'al u dza'abal sáasil ti' le loolob máaco'ob', beyo' cu xu'ulsa'al u 
sajbesico'ob wíinic. 
16¿A xíimbaltmaj u yéekjoch'e'enil u taamil le lu'um le tu'ux yaan u sayabilo'ob 
le nojoch ka'anabo'? 
17¿A wilmaj tu'ux yaan u jool najilo'ob u táaj éekjoch'e'enil u ajawil le quíimilo'? 
18¿A wojel wa buca'aj cóochil le lu'umo'? ¡A'al ti' teen wa a wojel jach buca'aj 
u cóochil! 
19¿Tu'ux cu ta'acbesicuba'ob le sáasil bey le éekjoch'e'enilo'obo'? 
20¿A wojel wa a beet u kuchulo'ob tac tu xuul u yóokolcaab yéetel a beet u 
suuto'ob tu cúuchilo'ob tu ca'a téen? 
21¡Unaj a wojéeltic, tumen teche', sen úuchbenech, míin dzo'oquili' a síijil ca j 
beeta'abo'obe'! 
22¿Dzo'oc wa a bin a xíimbalt tu'ux in kalmaj le ye'eb bey le bato' 
23u ti'al a túuchi'ito'ob tu kiinilo'ob loob yajil, yéetel tu kiinilo'ob ba'atel? 
24¿Ba'ax bejil cu bisic le sáasil u ti'al u ki'itbesicuba'ob? ¿Bix u bin u jáayal u 
yiikal j lakin tu yóokolcaab? 
25¿Máax je'ic u beel le ja' cu káaxal u ti'al u ye'esic tu'ux bíin xi'ic le chac iikalo', 
26u ti'al ca káaxac ja' x tocoy lu'um, tu'ux mix máac cajacbali', 
27u ti'al u jóoyabt le tiquin lu'um u ti'al u beetic u tóop'ol le xíiwo'obo'? 
28¿Máax u taata le ja' cu káaxal máax xan u taata le p'uul ja'o'? 
29¿Máax u maama le bat yéetel u p'uul ja'il u sáastalo'? 
30¿Máax dzu'uyquintic le ja' bey tuunich u ti'al u táaj síiscuntic u ja'il le nojoch 
ka'anabo'? 
31¿Teech wa beetic u múuch'ul le mejen eeko'ob u t'it'icubáa u eekilo'ob Orión? 
32¿Teech wa beetic u jóokol u eekil u sáastal? ¿Teech wa e'esic u beel eekilo'ob 
le noj Chimal eek yéetel le Chimal eeko'? 

33¿A wojel wa bix u meyaj tuláacal ba'axo'ob yano'ob te j ca'ano'? ¿Teech wa 
beetic u yúuchul j lu'um tuláacal ba'ax cu yúuchul te j ca'ano? 
34¿Je'el wa u páajtal a wa'alic ti' le múuyalo'ob ca u bulecho'ob yéetel le u 
káaxal ja'o'? 
35Wa ca a túuchi'it le jaadz cháac ca xi'ic wa tu'uxo', ¿cu núuquic wa ti' teech: 
Je'elena', bíin in beet ba'ax ca wa'alic ti' teen? 
36¿Máax dzáa na'at ti' le ch'í'ich'o'ob je'el bix le ibis yéetel le j t'eelo'? 
37¿Máax sen yaan u na'at u ti'al u yojéeltic jay p'éel múuyalo'ob yaan? ¿Máax 
láalico'ob u ti'al ca káaxac le ja', 
38u ti'al u su'utic katil le ma'ay lu'um u ti'al u takláant u xéexet'al le p'úulo'obo'? 
39¿Teech wa caxtic ba'ax bíin u dzon le x leóno'ob u ti'al u tzéentico'ob u 
mejenilo'ob u ti'al ca na'achajaco'ob 
40le quéen u ta'acbesubáa ichil u sajcab wa j ch'úuc ichil le xíiwo'obo'? 
41¿Máax tzéentic le j ch'oomo'ob, le quéen jóokoc u mejnilo'ob u caxanto'ob 
ba'ax u jaanto'ob? táan xan u yóokolo'ob ca in dzáa ba'ax u jaanto'ob 

Job 39 

1¿A wojel wa ba'ax kiin cu síijsajo'ob le x pu'uquil x yuuco'obo'? ¿Dzo'oc wa a 
wilic u síijsaj le x ch'upul quéejo'obo'? 
2¿A wojel wa tu jay p'éel winal cu síijsajo'ob? 
3Le quéen kuchuc u kiinil u síijsajo'obe', cu p'u'usicubaob u ti'al u síijsico'ob u 
mejnilo'ob. 
4Cu dzo'ocole', le mejen ba'alche'obo', cu mu'uka'anchajalo'ob, cu nuuctalo'ob 
te j káaxo', cu dzo'ocole' cu náachtalo'ob ti' u na'ob. 
5¿Máax cha'akabt u burroil le káaxo'? ¿Máax cha'a u máan jáalkab? 
6Teen j e'es ti' tu'ux u najmal u cajtal, te x tocoy lu'umo' yéetel ti' ch'óoch'och' 
chakano'ob. 

7U p'eec u yu'ubic u juumo'ob le caajo', ma' tu táan óoltic u yawat le arriero. 
8Cu máan tu yóokol u jo'ol le pu'uco'ob u ti'al u caxtic janalbe'en xíiwo'ob, cu 
caxtic je'el ba'ax ya'ax xíiwil u ti'al u jaante'. 
9¿Ca tucultic je'el u yóoltic u meyajtech le j káaxil wacaxo' yéetel ca u máans 
áakab tu najil a wacaxo'ob? 
10¿Ca tucultic je'el u páajtal a kaxic tu caal u che'il pot lu'ume' wa ca cóol u ni' 
u ti'al j oxo'om ta coole'? 
11¿Je'el wa a láaj p'atic u beetic a meyaj chéen tumen mu'uka'ane'? 
12¿Ca tucultic je'el u meyaj u ti'al u mol a jooch yéetel u ti'al u mulquint u 
yicho'ob a coole'? 
13Je'el le avestruzo': qui'imac u yóol u popoc xiik óoli' bey yaan u xiik yéetel u 
kukmel pocboc ti'e', 
14cu p'ajtic u ye'elo'ob ich sa'am lu'um u ti'al ca tóop'oc yéetel u yooxow kiin. 
15Ma' tu tucultic wa je'el u pa'abal u ye'el tumen wa máaxe', mix tu tucultic wa 
je'el u pe'echakta'al tumen wa ba'ax ba'alche'ile'. 
16Jach kasa'an tu yéetel u mejenilo'ob, bey ma' u ti'alo'obe', ba'ax u káaj ti' wa 
ma' tu tóop'ol u mejenil. 
17Tumen tene' ma' tin dzáa u na'ati'; ma' tin dzáa nu'uca'an tuucul ti'i'. 
18Ba'ale', le quéen líikic u ti'al ca lacchajac u yáalcabe', cu ch'actic u yáalcab 
Tzíimino'ob yéetel aj nat' tzíimino'ob. 
19¿Teech wa j dzáa u muuk le tzíimino'obo', máax jadzutzquint u caal yéetel u 
tzuuc? 
20¿Teech wa beetic u síit' bey u síit' sáake', yéetel le u xóob u ni' cu dzáic 
sajaquilo'? 
21Cu panpankab tu yéetel tuláacal u muuk te j táax kóomo', x ma' sajaquil cu 
chokicubáa ichil le ba'atelo'. 

22Ba'ax u káaj ti' le sajbe'enilo', ma' xan tu ja'akal u yóol, ma' tu lúubul u yóol 
tu táan le máascabo', 
23quex buca'aj u juum u nu'ucul u cuchmail u x julubo'ob le j nat' tzíimin quex 
xan ca jóokoc u káakil u x lóonte'ob yéetel u x julte'obo'. 
24Séeba'an u yáalcabtic chowac bejo'ob; le quéen jóopsa'ac u paaxil le ba'atelo', 
ma' tu páajtal chéen jedzecbal. 
25Yéetel u yaawate' cu núuquic u juum paaxil le ba'atelo'; quex asab náach 
yanile' cu yu'ubic u booc le ba'atelo', cu yu'ubic u ya'ala'al ca chúunuc le 
ba'atelo', bey xan cu yu'ubic le awato'obo'. 
26¿Jach ya'ab ba'ax a wojel cu páajtal tac a ca'anbesic u xiknal xooch' ca páatac 
u xiknal tac j noojolo'? 
27¿Teech wa a'almail ti' le j cóot ca u beet u ku' tu ca'analil u p'íich jo'olil le 
witzo'obo'? 
28Leti'e' ti' caja'an mantadz yóokol u nucuch tuunichilo'ob le witzo'obo', cu 
beetic u cajtalil tu p'íich jo'olil le witzo'. 
29Te tu ca'analilo', cu ch'úuctic ba'ax bíin u dzoone'. 
30U mejnilo'obe', cu tzéenticuba'ob tu yéetel ki'ik, tu'ux yaan quimeno'obe' ti' 
cu yila'ali'. 

Job 40 

1-2Yuumtzile' tu ya'alaj xan ti' Job: ma' teech, a káat ca'ach a tac in pooli' quex 
tumen teen le Aj Sen páajtalilo', ¿láili' taac a quetlan t'aan tin wéetele'? 

Job 

3-4Job túune' tu núucaj ti': ¿Ba'ax je'el u páajtal in núuquic wa mix ba'alene'? 
asab ma'alob ca in mac in chi'. 
5Tene' dzo'oc in t'aan míin jai téen mina'an u láak ba'al kabéet in wa'alic. 

Kue', cu ca'a t'aan tu yéetel Job 

6Yuumtzile' j t'aanaj tu ca'a téen tu chúumuc le chac iikalo', ca tu ya'alaj ti' Job: 



1303 

 

Biblia Maya 
© 1992, Sociedades Bíblicas Unidas. 

 

 
 

 

7Bejela'e', e'es ti' teen a j xiixib máaquil, núuc túun ti' teen le káat chi'oba': 
8¿Táan a tucultic a wa'alic ma' tu beel ba'ax quin beetic ca tucultic jun túulen 
aj si'ipil, u ti'al a chíicpajal mina'an a si'ipil? 
9¿Tu jaajil jach mu'uka'anech je'el bixene'? ¿A t'aane' tu jaajil jach ka'am bey u 
quíilbal cháac, je'el bix in t'ane'? 
10Wa beyo', nonojba'alcuntico', yéetel ajawcuntabáa, beet a bakpachta'al yéetel 
nojbe'enil bey xan tu yéetel qui'ichquelmil. 
11Pacte tuláacal le j ca'anal icho'obo': e'es a p'uja'anil u ti'al a t'ona'ancuntico'ob. 
12Quíimso'ob tu yéetel a paacat, yach' le loolob wíinico'ob je'el tu'uxac ca 
yanaco'obe'. 
13Láaj léech'into'ob tu mucnalo'ob, jupo'ob tu x kalab najil le quimeno'obo'. 
14Teen túune' bíin ma'alob kaj óolt a páajtalil tu dzáa ti' teecho' u muukil a 
dzáanche'etaj. 
15Ilawil Behemot le ba'aba'alo', teen j pate, je'el bix tin patilaqueche': xíiw cu 
jaantic je'el bix le cu jaantic le wacaxo'obo'; 
16il a wil buca'aj mu'uka'anil u pachcab yéetel buca'aj chichil u muuk u kabo'ob 
yéetel u muuk yooco'ob. 
17U neje', sen chich bey kuulche'e', u xiich'el u yooco'obe' bey u mooquil 
kaaxo'obe'. 
18U baaquelo'obe', bey bronce u ca'ajo'obe', bey u xóoxot'al fierroe'. 
19in qui'ichquelem meyaj; chéen teen máax beete je'el in pa'ic u muuke'. 
20Tu káaxilo'ob tu'ux cu báaxal le j dzíidzic ba'alche'obo', ti' cu taasa'al xíiw u 
ti'al u jaanti'. 
21Cu chital yáanal u bo'oy u che'il ja' cu ta'acbesicubáa ichil u jalalilo'ob áakal. 
22Cu dza'abal u bo'oy tumen le u che'il ja'o', cu bakpachta'al tumen u 
cóopo'ilo'ob áalcab ja'. 

23Wa cu na'acal u sayabil le áalcab ja'o', ma' tu ch'a'ic sajaquil, quex kuchuc le 
ja' tu ni'o' ma' tu péec u yóol. 
24¿Máax je'el u táabal u mach u ti'al u jóokes u yicho'ob wa u ti'al u jok u ni'e'? 

Job 41 

1Le j Leviatano', ¿Je'el wa a chuquic yéetel u lu'utzubil u chu'ucul caye? ¿Je'el 
u wa u páajtal a kaxic u yaak yéetel jun p'éel suume'? 
2¿Je'el wa páajtal a julic jun p'éel suum tu jool u ni'e' wa a potic u cama'ach 
yéetel jun p'éel x lúutzube'? 
3¿Ca tuclic bíin u sen káat óolte ti' teech ca a ch'a'a óotzilil ti', ca káat óolnac 
ti' téec yéetel muumun t'aano'ob? 
4¿Bíin wa a beet u jalach t'antic u beeticubáa a palitzil tuláacal u kiinilo'ob u 
cuxtal? 
5¿Bíin báaxalnaquech tu yéetel je'el bix a báaxal tu yéetel jun túul chan 
ch'íich'e'? ¿Bíin a kax u caal bey u báaxal a x ch'upul paalalo'obe'? 
6¿Bíin yanac máaxo'ob sibil manic bey ti' jun p'éel kíiwique'? ¿Wa u p'e'esa'ac 
u ti'al ca co'onoc u bakel? 
7¿Je'el wa u páajtal a potic u kéewelel jun p'éel julube' wa a jolic u pool yéetel 
jun p'éel u julubil u chu'ucul caye'? 
8Wa ca kuchuquech a líikes a kab tu yóokole', bíin u sen dzáa ba'ax a beete, 
mix bikin bíin suunaquech a ca'a beete. 
9Je'el máaxac ca u yil le Leviatano', cu sac quíimil 
10Wa cu yáantal máax p'u'ujsique', cu dzíiquil; mix máac cu páajtal u wa'atal j 
ba'atel tu yéetele'. 
11¿Máax ichil le cu wa'atalo'ob j ba'atel tu yéetel cu bin utzil ti'? ¡Mix jun túul 
ichil u cajnáalilo'ob u yóokolcaab! 
12Ma' bíin jáawac in wa'alic bix u yooco'ob yéetel bix sen yanil u muuki'. 

13¿Máax je'el u páajtal u dzíilic u kéewelel tu yóokol, wa u potic u sóol u yoot'el, 
sen chich bey fierroe'? 
14¿Máax je'el u páajtal u japic u chi', chuup yéetel u nucuch sajbe'en cojo'obe'? 
15U t'o'olol u pu'uche' beyo'ob u tzoolol chimalo'ob u chichich nupmajuba'ob 
beyo'ob tuunicho'obe'. 
16Sen cocojquil yanilo'ob, mix iik tu píit máansico'ob. 
17Tu yo'olal ma'alob kaaxlilo'obe', mix máac cu páajtal u jun páaycutico'ob. 
18U je'esíime', bey u léembal cháaque'; u yicho'obe' cu juulo'ob bey u juul kiin 
táan u taal sáastale'. 
19Tu chi'e' cu tuul káaki' cu tip'li'ix xan u káakil. 
20Tu ni'e' cu tuul buudzi', bey u jóokol u yooxow ja' cu looque'. 
21U yooxow u chi'e' cu t'abic le chúuco' tu chi'e' cu tóoch'bal káaki'. 
22Sen mu'uka'an u che'il u caal, tuláacal wíinic cu sen sajactal tu táan. 
23Tac u bakel u wíinclile', seten dzu'uy bey yibbil fierroe' ma' tu páajtal u jo'olol. 
24U pucsi'ikale', dzu'uy bey tzekele', dzu'uy bey u ca'il juuch'e'. 
25Le quéen wa'alaque', le jach j xiixib máaco'obo' cu ja'akal u yóolo'ob, tu 
yo'olal sajaquilo'obe' cu yáalcabo'ob tu táan. 
26Ma' tu páajtal u ba'atelta'al yéetel x julubo'ob, mix tu yéetel lóomte'ob, mix 
ba'al yaan u ti'al ca páatac u ba'atelta'al. 
27Mix ba'al u biilal le fierro tu táano', bey chéen sojol u yilique', le bronceo' bey 
che' yaan u kamasile'. 
28Ma' tu yáalcabansa'al yéetel x julubo'ob; u ch'i'inil tu yéetel tuuniche', bey u 
ch'i'inil yéetel sojol u yilique'. 
29U ko'olol jun p'éel x bajab máascabe', u ti'al leti'e' bey u p'u'uchul jun p'éel 
sakabe'; cu che'ejtic u yu'ubic u kaay u yiikal le x lóonte'obo'. 

30Le quéen u jíilticubáe', cu t'altal u beelil te j lu'umo' bey je'el bix u je'ebel 
yéetel u nu'ucul u bukla'al lu'ume'. 
31Cu beetic u looc le ka'anabo', bey u looc u ja'il jun p'éel cuume'; bey u cuumil 
u xa'akta'al qui'iboc ba'alo'obe'. 
32Cu bin u p'atic tu yóokol le ja'o', jun t'o'ol u yóom sacjope'en bey jun tzúuc 
tzo'otz dzo'oc sactale'. 
33Mina'an mix ba'al yóokolcaab wa chica'an ti', leti'e' j beeta'ab u ti'al ma' u 
ch'a'ic sajaquil ti' mix ba'al. 
34Cu wa'atal j ba'atel tac yéetel le asab dzíidzic ba'alo'obo', leti'e' ajaw tuláacal 
dzíidzic ba'alche'ob. 

Job 42 

Job 

1-2Jobe' tu núucaj u t'aan Yuumtzile', ca tu ya'alaj: Tene' in wojel cu páajtal a 
beetic tuláacal ba'al. Tuláacal ba'ax cu páajtal a beetic. 
3¿Tene' máaxen u ti'al ma' wocsaj óoltic tuláacal ba'ax ca beetic u ti'al in 
chíicbesic in ma' na'atil? Tene' táan ca'ach in wa'alic ba'axo'ob ma' tu páajtal in 
na'atic, ba'axo'ob talamtac ma' tu páajtal in kaj óoltic. 
4Teche' ta wa'alaj ti' teen: Qui' u'uyeni' in káat in t'anech; núuc teen le káat 
chi'oba'. 
5Tac walquila', chéen in kaj óoltmaech ca'ach yéetel in xiquin, ba'ale' bejela'e' 
quin wiliquech tin wichil. 
6Let o'olal bejela'e', quin wa'alic ma' jaaj ba'axo'ob tin wa'alaji', quin kexic in 
tuucul quin cutal ichil ma'ay lu'um yéetel ichil ta'anil káak. 

Jobe', cu ca'a ayikalcuntta'al tumen Ku 

7Cu dzo'ocol u láaj a'alic Yuumtzil le t'aano'ob ti' Joba', tu ya'alaj xan ti' Elifas: 
Sen p'uja'anen ta wéetel bey xan tu yéetel a wéet bisajba'ob, tumen ma' ta 
wa'alaje'ex ba'al jaaj tin wo'olali', je'el bix t'aanajilac Job in palitzile'. 

8Bejela'e' ch'a'ex siete wacaxo'ob yéetel siete j tamano'obe', ca xi'ique'ex a 
wile'ex Job in palitzil, u ti'al a kubique'ex láaj tóocbil ta wo'olale'ex. In palitzil 
Job bíin payalchi'ina'ac ta wo'olale'ex, teen xane' bíin in wu'uy u payalchi', 
beyo' ma' bíin in jadze'exi' quex tumen ca najmatique'exe', tumen ma' ta 
wa'alaje'ex ba'axo'ob jaajtaqui' tin wo'olal je'el bix tu ya'alajilac Job in palitzile'. 
9Elifaz, Bildad tu yéetel Zofare', j bino'ob u beeto'ob ba'ax tu ya'alaj Yuumtzil, 
Yuumtzil túune' tu yu'ubaj u payalchi' Job. 
10Cu dzo'ocol u payalchi' Job tu yo'olal u yéet bisajba'obe', j su'ut u ayikalil tu 
ca'a téen tumen Ku, j dzaab ca'a máal u ya'abil ti' u úuchben ayikalil. 
11J bin túun xíimbaltbil tumen u sucu'uno'ob u yíidzino'ob, u quiico'ob yéetel 
u x yíidzino'ob, u yéet óolo'ob yéetel u yúuchben káaj óolalo'obe', ca tu 
beetajo'ob jun p'éel noj janal tu yotoch. Tu ya'alajo'ob ti' sen yaj tu yóolo'ob 
ba'ax úuch ti', tu qui'imaccunto'ob u yóol tu yo'olal ba'ax túuchi'ita'ab tu cuxtal 
tumen Yuumtzil, cu dzo'ocole' tu jujun túulilo'obe' tu dzajo'ob ti' jun jaatz 
taakin yéetel jun p'éel dzipit kab oro u ca'aj. 
12Junab Kue' tu asab qui' t'antaj u dzooc u ja'abilo'ob Job ti' le yáaxo'obo'. 
Yanchaj catorce mil u j tamano'ob, seis mil u camello'ob, mil u dzáanal u 
bueyilo'ob u péecsa'al lu'um yéetel mil x burraob. 
13Yanchaj xan catorce u j xibil paalal yéetel óox túul u x ch'upul paalal. 
14U nojochil u x ch'upul paale', tu dzáa x Jemima u kaaba'inte, u ca'a túule' x 
Cesia, u yóox túule' x Keren-japuc. 
15Mina'an ca'ach tu yóokolcaab co'olelo'ob sen qui'ichpamo'ob je'el bix u x 
ch'upul paalalo'ob Jobe'. J dzaab u kanbáalba'ilo'ob ichil u kanbáalba'ilo'ob u 
sucu'uno'ob. 
16-17Cu dzo'ocol lela', j cuxlaj Job ciento cuarenta ja'abo'ob, sen nuxib ca j 
quíimi, j kuch u yila'a u paalal, u yáabilo'ob, u ca'a áabilo'ob yéetel u yóox 
áabilo'ob. 

Salmo 

Salmo 1 

SALMO 1 
U YÁAX JAATZ 
U jaajil qui' óol 

1Qui' u yóol le máac ma' tu béeycuntic u tzol xiquinloolob máaco'ob, mix xan 
cu bin tu paach aj kebano'ob, mix tu múuch' cutal yéetel máaxo'ob cu 
p'a'astico'ob Yuum Ku, 
2ba'ale' u yaabilaje' ti' u dzaamaj ti' u ya'almaj t'aan Yuumtzile', cu dzáic xan ti' 
tuucul bul kiin, yéetel bul áakab. 
3Le máax beetic beyo', u cuxtale' bey jun cúul che' paka'an tu jáal tu'ux cu 
yáalcab ja', cu dzáic u yich tu kiinil, ma'atech xan cu kankantal u le'ob. 
¡Tuláacal ba'ax cu beetique' cu jóokol utzil ti'! 
4Ma' bey u yúuchul ti' j loolob máaco'obo', tumen leti'obe' beyo'ob sojol cu 
bisa'al tumen iike'. 
5Le t o'olale', le j loolob máaco'obo', ma' bíin yanac cúuchil u ti'alo'ob tu kiinil 
p'is óolo'; mix bíin yanac cúuchil u ti'al aj kebano'ob, ichil múuch' cajtal aj ti'ibil 
bejo'obo'. 
6Yuumtzile' cu canantic u cuxtal aj ti'ibil bejo'ob, ba'ale' u cuxtal j loolob 
máaco'obe' kaas u xu'ulul. 

Salmo 2 

SALMO 2 
Junab Kue' cu ya'alic máax u paal 

1¿Ba'axten cu p'u'ujul le j ma' ocsaj óol caajo'obo'? ¿Ba'axten cu tucultico'ob u 
beetico'ob ba'alo'ob mix ba'al u biilal? 
2U ajawilo'ob yéetel u méektáanilo'ob lu'ume', dzo'oc u much'icuba'ob u 
ba'atelto'ob Yuumtzil, tac xan leajaw u yéeymajo'. 
3Cu yawatico'ob: ¡Cone'ex luksic le cadenaob u kaxmilo'one'exa'! ¡cone'ex 
wach'ic c suumilo'ob! 

4Chéen cu che'ejtalo'ob tumen Yuumtzil le máax cu ajawil tej ca'ano'; 
5cu dzo'ocole' ichil u sen kuuxchaja'ane' cu ja'asic u yóolo'ob; cu ya'alic ti'ob 
yéetel tuláacal u p'uja'anil: 
6Dzo'oc in jun páaycuntic in ajaw tu yóokol Sión inquili'ich pu'uc. 
7Bin in ca'aj in dzáa ojéeltbil ba'ax cu ya'alic Yuumtzil: leti'e' tu ya'alaj ti' teen: 
Teche' in paalech; teen tin beetaj a síijil bejela'e' teene' a taataen. 
8Káat ti' teen ca in dzáa ti' teech le múuch' caajo'ob a ti'alinto', ca in dzáa ti' 
teech a ti'alint tac u xuul u naklil yóokolcaab. 
9Yéetel máascab bíin a xe'exe'et' ajawo'ob, ¡bíin a xiicunto'ob je'el bix u 
cuumilo'ob kate'! 
10Ajawe'ex yéetel u méektáanile'ex lu'um, ¡jach ma'alob u'uye'ex le tzol 
xiquina'! 
11-12Kulte'ex Yuumtzil tu yéetel qui'imac óolal bey xan tu yéetel tziiquil; 
chinlaque'ex yéetel quiquilaanquil tu táan, tumen ma' xan ca p'u'ujuque', te'ex 
túune' ca quíimique'ex te j bejo', tumen séeba'an u léequel u p'u'ujul. ¡Qui' u 
yóolo'ob máaxo'ob caxantic u yáantaj! 

Salmo 3 

SALMO 3 
Payalchi' u ti'al u káatal u yáantaj Yuumtzil 

1Yuumtzil, ya'ab in aj p'eeco'ob, ya'ab máaxo'ob u káat u beeto'ob teen kaas, 
2¡ya'ab máaxo'ob cu ya'alico'ob: ma' bíin to'ococ tumen Yuum Kui'! 
3Ba'ale' Yuumtzil, teche' ca baliquen yéetel ca canantiquen; teech in nojbe'enil; 
Teech máax dzáic in wóol. 
4Yéetel awatilo'ob quin káatic u yáantaj Yuumtzil leti'e' cu núuquiquen líikbal 
tu quili'ich pu'uc. 
5Quin chital, quin wenel, quin wajal tu ca'a téen, tumen Yuumtzile' cu dzáic ti' 
teen áantaj. 

6Ma' tu ja'akesico'ob in wóol u múuch'ul le aj ba'atelo'ob máaxo'ob u 
bakpachtmeno'ob ti' u yóolo'ob u ba'ateltqueno'obe'. 
7¡Yuumtzil, líiken! ¡In Ku, toqueni'! teech bíin a lox u táan yich in aj p'eeco'ob; 
¡bíin a cach u cojo'ob le j loolob máaco'obo'! 
8Teech Yuumtzil, teech máax cu tocsaj; ¡qui' t'ant túun a caajal! 

Salmo 4 

SALMO 4 
Chuca'an kub óolal ti' Yuumtzil 

1In Ku, in aj tocsajil, ¡le quéen in t'aneche', núuc in t'aani'! Teech máax ta dzáa 
in toj óolal ichil in mukyaj, ¡ch'a'a teen óotzilil, yéetel u'uy in payalchi'! 
2Te'ex ca tuculticaba'ex nucuch dzuule'exe', ¿tac ba'ax kiin bíin xu'uluc a 
pohch'ique'ex in nojbe'enil? ¿tac ba'ax kiin bíin jáawac a dzíiboltique'ex yéetel 
a caxtique'ex le ba'ax mina'an u biilalo'? 
3Ojéelte'exe', Yuumtzile' cu asab táan óoltic máax ocsaj óoltic; ojéelte'exe', 
Yuumtzile' cu yu'ubiquen le quéen in t'ane'. 
4¡Quiquilanquilnaque'ex; ma' a kebanchajle'ex! Ca'aliquil chilicbale'exe', 
xakalte'ex a tuucule'ex; 
5kube'ex a ti'ibil óolale'ex yéetel jaaj óolal, kube'ex a wóole'ex xan ti' Yuumtzil. 
6Ya'ab máaxo'ob a'alic: ¿Máax bíin e'esic ti' to'on ba'ax utz? ¡Yuumtzil, pacto'on 
yéetel utzili'! 
7Teche', dzo'oc a dzáic tin pucsi'ikal, u asabil qui'imac óolal ma' bey ti' le 
máaxo'ob yaan ya'ab trigo yéetel ya'ab vino ti'obo'. 
8Tene' quin chital x ma' sajaquil, tu séeblaquil xan quin wenel, tumen teche' 
Yuumtzil, ca beetic in cuxtal x ma' sajaquil. 

Salmo 5 

SALMO 5 
U payalchi'il ja'atzcab kiin 

1-2Yuumtzil, in ajaw, in Junab Ku, u'uy le t'aano'ob quin beetica', táan óolt in 
wáacamo'ob, ch'en xiquint in káat óolalo'ob, tumen ti' teech quin payalchi'. 
3Tu ja'atzcab kiinile' ca wu'uyic táan in t'aan; piknal u bin sáastale' quin wa'alic 
ti' teech ba'ax cuyúuchul ti' teen; quin p'áatal in pa'at a núuquic in payalchi'. 
4Teche' ma' jun túulech Ku utz tu yóol ba'ax kaasi'; le loolob máaco'obo', ma' tu 
páajtal u cajtalo'ob ta tzéel, 
5mix ta táan yaan cúuchil u ti'al le j ca'anal icho'obo'. Teche' a p'ectmaj le loolob 
máaco'obo', 
6ca ch'éejsic le máaxo'ob cu tuuso'obo', ma' xan ta kamic le j ca'a p'éel icho'ob 
yéetel le quíimsaj wíinico'obo'. 
7Ba'ale' tene', tu yo'olal a nojoch yaabilaje', cu páajtal in wocol ichil a kulnaj; 
¡cu páajtal in kultiquech tu yéetel tuláacal tziiquil ca'aliquil táan in paacat tu 
tojil a quili'ich kulnaj! 
8Yuumtzil, tu yo'olal in aj p'eeco'obe', tojquint in xíimbal tu tojil a ti'ibil bejil, 
bisen ti' le ma'alob bejo'. 
9Leti'obe' ma'atech u t'aano'ob jaaj óolal; ¡tu' yanil u pucsi'ikalo'ob! U caalo'obe' 
je'ekab yanil bey mucnale'; ¡tuuso'ob cu jóokol tu chi'ob! 
10¡In Junab Ku jadzo'ob! ¡Beet u xi'ic kaasil ti' u mucul t'aano'ob! Sut a paach 
ti'ob tu yo'olal u ya'abcach kebano'ob, tumen dzo'oc u j ma' u'uyaj 
t'antiquecho'ob. 
11Qui'imacchajac u yóolo'ob máaxo'ob caxantic a wáantaj; kaaynaco'ob 
mantadz yéetel qui' óolal tumen teechcanantico'ob. Le máaxo'ob 
yaabiltmaileche', cu qui'imacchajal u yóolo'obta wo'olal, 
12tumen teche' Yuumtzil ca qui' t'antic máax u yoquesmaj u yóol ti' teech; 
bakpachta'an tumen a wutzil. 

Salmo 6 

SALMO 6 
Payalchi' u ti'al u kiinil yaj óolal 

1Yuumtzil ma' a keyiquen ichil a p'uja'anil, ma' a jadziquen ichil a kuuxilil. 
2Yuumtzil, ch'a'a teen óotzilil, tumen quin wu'uyiquinbáa x ma' muukil. 
Yuumtzil, sut ti' teen in toj óolal, tumen tuláacal in wíinclil táan u 
quiquilaanquil. 
3Táan in quiquilaanquil yéetel sajaquil. Yuumtzil, teche', ¿ba'ax kiin a suut? 
4Yuumtzil, co'oten, ¡toc in cuxtali'! ¡toquen tu yo'olal a yaabilaj! 
5Mix jun túul máac wa quimene' cu páajtal u ka'asiquech; ¿máax je'el u páajtal 
u qui'iqui' t'antiquech wa ti' yaan ichil u mucnale'? 
6Dzo'oc in sen ca'anal j okol. Áakab ca'a tac áakab quin sen okol, tac in káan 
jo'ol quin ch'ulic yéetel u ja'il in wich. 
7Le ki'inamo' cu buudzquintic in paacat; ¡u budzpajal in wich tu yo'olal in aj 
p'eeco'ob! 
8¡Tzelaba'ex tin wicnal loolob máaque'ex, Yuumtzile' dzo'oc u yu'ubic in jajak 
iik! 
9Yuumtzile' dzo'oc u yu'ubic in káat óolo'ob, ¡Yuumtzile' dzo'oc u táan óoltic in 
payalchi'! 
10In aj p'eeco'obe', sajac quimeno'ob, bíin pa'ajac u subtalo'ob; ¡chéen ichil jun 
mudz iche' sublaco'ob bíin áalcabnaco'ob! 

Salmo 7 

SALMO 7 
Yuum Kue' no'oja'an u p'is óol 

1Yuumtzil, in Junab Ku, ti' teech quin caxantic áantaj. ¡toquen ti' tuláacal le 
máaxo'ob ch'a'apachtiqueno'! 
2¡Toqueni', tumen beyo'ob leóne'; ma' xan ca u xe'exet'eno'obi', ca mina'anac 
máax toquiqueni'! 
3Yuumtzil, in Junab Ku, ¿ti' ba'ax sipa'anen ichil le ba'alo'oba'? ¿Yaan wa máax 
in quíimsmaj? 

4¿Dzo'oc wa in bo'otic yéetel kaas le utz tu beetaj ten in wéet óolalo'? ¿Dzo'oc 
wa in yedzic in aj p'eec tu yo'olal mix ba'al? 
5Wa beyo' in aj p'eeque' ca u ch'a'apachten. ca u chucpachten ca xan u jíilten j 
lu'um, ca u balakcunt j lu'um in tziiquil. 
6¡Yéetel p'uja'anil Yuumtzil, líiken! ¡Dzáaba tu táan u p'uja'anil in aj p'eeco'ob! 
Teech máax a'almail a beetic ba'ax tu beele', ¡dzáaba tin tzéel! 
7Bakpachtabáa yéetel u múuch'ul nucuch caajo'ob dzáa xan a jalach káanche' 
tu yóokolo'ob, te ca'analo'. 
8Yuumtzil teech p'is óoltic le nucuch caajo'obo'; p'is óolten je'el bix le ba'axo'ob 
quin beetic tu beele': P'is óolten je'el bix in x ma' si'ipilil. 
9Junab Ku, teech máax beetic ba'ax toj. teech máax xakaltic le tuuculo'ob yéetel 
ba'axo'ob yaan tu' dzu' le pucsi'ikalo'obo', ¡beet u xu'ulul u meyaj loob le aj 
loobo'obo', ba'ale' le máac toj u cuxtalo' ma' cha'ic u lúubul! 
10In aj canane', leti' u Junab Kuil ca'an, leti' máax toquic le máaxo'ob jaaj yóol 
u pucsi'ikalo'obo'. 
11Junab Kue' leti'e' toj Aj p'is óol, mantadz cu xot kintic le kasa'anilo'. 
12Wa le wíinic ma' tu suut ti' Junab Kue', Kue' cu ja'ic u ca'amat yej máascab; 
dzo'oc u t'inic u p'úun che', 
13u ni' u julubo'obe' t'aba'an yanilo'ob, dzo'oc u nu'ucbesic u nu'uculo'ob iquil u 
quíimsaj. 
14Ile'ex le j loolob máaco'; yaan u ki'inamil síisaj ti', Koja'an yanil ti' u kasa'anil 
bíin u síijes tuus. 
15Dzo'oc u je'ic jun p'éel mucnal jach taam, ti' bíin lúubuc ichil le mucnal tu 
páanajo'. 
16¡U kasa'anil yéetel u meyaj loobe', bíin lúubuco'ob jach tu yóokol u pool! 
17Bíin in qui'iqui' t'ant le Yuumtzilo', tumen leti'e' toj; yaan in kayic kaayo'ob 
tu kaaba' le Yuumtzilo', tu kaaba' u Junab Kuil ca'an. 

Salmo 8 

SALMO 8 
U nojbe'enil Junab Ku yéetel u tziiquil máac 

1Yuumtzil, sen nojoch a jalachil t óokol; ¡a kaaba'e' qui'ichquelem tu yóokol 
tuláacal le lu'uma'! ¡nojbe'enile' cu píitmáan náachil ti' le ca'ano'! 
2Yéetel u qui'iqui' t'aan le mejen paalalo'obo' ta nu'ucbesaj jun p'éel mu'uka'an 
balbáil tu yo'olal le máaxo'ob p'ectmailecho', u ti'al a maquic u chi' le máaxo'ob 
ma' tu bisicuba'ob ta wéetelo', bey xan le máaxo'ob p'ectmailecho'. 
3Le quéen in líikes in wich u ti'al in pactic le ca'an ta beetajo', bey xan le uj 
yéetel le eeko'ob ta dzaj te'elo', 
4quin kuchul in tucult: ¿Ba'ax le máac u ti'al ca a ka'ajeso'? ¿Ba'ax le wíinic u 
ti'al ca a táan óolto'? 
5Le máaca' ta beetaj óoli' bey jun túul kue'. Ti' leti' ta dzaj ya'ab tziiquil bey xan 
nojbe'enil; 
6ta dzaj u méektáant u meyajilo'ob a kab, ta dzaj tu yóokol tuláacal ba'al: 
7tu yóokol j tamano'ob bey xan tu yóokol wacaxo'ob, tu yóokol u ba'alche'ilo'ob 
káax; 
8tu yóokol le ch'íich'o'ob cu xiknalo'obo', tu yóokol le cayo'ob cajacbalo'ob ichil 
le ka'anabo'; tu yóokol tuláacal ba'al cu máan ichil le ka'anabo'. 
9Yuumtzil sen nojoch a jalachil t óokol, ¡a kaaba'e' qui'ichquelem tu yóokol 
tuláacal le lu'umo'! 

Salmo 9a 

SALMO 9 (9a) 
Qui'iqui' t'aan ti' u tojil Yuum Ku 

1Yuumtzil, in káat in qui'iqui' t'antech yéetel tuláacalin pucsi'ikal, bey xan in 
tzicbalt a jakbe'en meyajo'ob. 
2U Yuumtzililech ca'an, ta wo'olal in káat awat yéetel tuláacal qui'imac óolal; 
in káat in kay kaayo'ob ti' a kaaba'. 

3Ta táane' in aj p'eeco'obe' cu yáalcabo'ob; cu lúubulo'ob cu quíimilo'ob xan. 
4Teche' jun túulech toj Aj p'is óol: dzo'oc a cutal ti' a jalach káanche' u ti'al a 
toj p'isóolten. 
5Dzo'oc a keyic le j ma' ocsaj óolo'obo', dzo'oc a ch'éejsic le kaakas máaco'obo', 
dzo'oc a tupic u ka'ajesajilo'ob u ti'al mix bikin. 
6Le aj p'eeco'obo' dzo'oc u quíimilo'ob, u caajalo'obe' j p'áat x tocoy lu'umil; 
teech ta xu'ulsajo'ob; ti' leti'obe' mix u ka'ajsajilo'ob j p'áati. 
7Ba'ale' Yuumtzile', ajaw tac u ti'al ja'abo'ob mina'an uxuul; dzo'oc u jedzcuntic 
u jalach káanche' u ti'al le p'isóolalo': 
8bíin u p'is óolt yóokolcaab yéetel tojil, tu beel bíin u xotkint le caajo'obo'. 
9Yuumtzile' cu canantic le máaxo'ob yedza'ano'obo', leti' canantico'ob ti' u kiinil 
yaj óolal. 
10Yuumtzil, le máaxo'ob u kaj óoltmajecho'obo' u kubmajo'obu yóolo'ob ti' 
teech, tumen mix bikin ca xúump'attic le máaxo'ob cucaxtiquecho'obo'. 
11Kaye'ex kaayo'ob ti' Yuumtzil u nojochil Sión; ka'ayte'ex ti' le caajo'obo' le 
ba'ax dzo'oc u beetico'. 
12Cu ka'ajal ti' Yuum Ku le máaxo'ob cu mukyajo'obo' yéetel ma' teech u tu'ubsic 
u yáacamo'ob; cu jadzic le máaxo'ob cu beetico'ob kaaso'. 
13Yuumtzil, ch'a'a ten óotzilil, il bix u beetico'ob in mukyaj le máaxo'ob 
p'ectmaileno'; ¡jóokesen ti' u chi' le quíimilo'! 
14Beyo' te tu jool cajilo'ob Jerusaleno', bíin in wa'al ti' tuláacal máaxe', teche' 
ca najmatic qui'iqui' t'aan; teen xane' jach qui'imac in wóol, tumen teche' ta 
tocajen. 
15Le máaxo'ob ma' u kaj óoltmajo'ob Yuumtzile' culúubulo'ob ti' u dzaa 
léecho'ob; u yooco'obe' cu p'áatalo'ob léechpaja'ano'ob ti' le léecho'ob tu mucul 
dzajo'obo'. 

16Yuumtzile' dzo'oc u dzáicubáa kaj óoltbil: ¡dzo'oc u beetic ba'alo'ob tojtac! Le 
kaakas máaco' cu t'i'ilil u yooco'ob ti' le léech tu jayajo'obo'. 
17Le kaakas máaco'ob ma' u kaj óoltmajo'ob Yuumtzilo', le máaxo'ob cu 
tu'ubsico'ob Yuum Kuo', yaan u bino'ob te tu cúuchil le quimeno'obo'; 
18tumen ma' láaj kiin cu tu'ubsa'al le óotzilo'obo', mix xan saatal jun puli' u 
pa'atajo'obi'. 
19Líiken, Yuumtzil; ma' a cha'ic u ca'analtal u yich máac; ¡p'is óolt ta táan le 
múuch' j ma' ocsaj óolo'obo'! 
20Beet u ch'a'ico'ob sajaquil, Yuumtzil; ¡beet u yojéeltico'obe' leti'obe' chéen 
wíinico'ob! 

Salmo 9b 

SALMO 10 (9b) 
Payalchi' iquil u káata'al u yáantaj Yuumtzil 

1Yuumtzil, ¿Ba'axten jach náach yanilech? ¿Ba'axten ca ta'acbesicabáa tu 
kiinilo'ob yaj óolal? 
2Yéetel nonojbáile' le j loolob máaco', yéetel sen p'uja'anil cu ch'a'apachtic 
óotzil máac, ba'ale' bíin léechpajac ti' le léech u dzaamajo'. 
3Le j loolob máaco' cu nonojbáil tu yo'olal udzíibolalo'ob; le máax pooche' cu 
loolob t'aan yéetel cu cúulpachcuntic Yuumtzil. 
4Cu ca'analcuntic u yiche' cu ya'alic xan: Mina'an Ku. Mix máac yaan u ti'al u 
káat chi'iten. Bey u tuucul leti'o'. 
5Ti' tuláacal ba'ax cu beetique' mantadz cu bin utzil ti'; u ti'al leti'e' le xot kiino' 
náach yanil, jach náach yanil, ma' tu yila'al. Cu p'a'astic u aj p'eeco'ob; 
6cu tuclic mix máac cu bin beet u lúubul, mix bikin xan cu bin káatal ba'alo'ob 
tu beel. 
7U chi'e' chuup yanil tu yéetel kaakas t'aano'ob, tuusilo'ob bey xan a'alaj 
ba'alo'ob; u t'a'ano'obe' cu muclic meyaj loob yéetel kasa'anil. 

8Cu dzáicubáa j ch'úuctaj, ti' le péet caajo'obo', cu quíimsic le máax mina'an u 
si'ipilo'. Ma' tu lukesic u paacat ti' le máax ma' tu páajtal u toquicubáo'; 
9-10bey jun túul león tu áactun táan u báalamtic le óotzilo'; cu p'octal, cu 
motzicubáa, cu pulicubáa tu yóokol; le quéen u mache' cu jíilbisic tac tu áactun. 
Bey cu bin j lúubul tu mo'olo'ob le máaxo'ob ma' tu páajtalu toquicuba'obo'. 
11Le j loolob máaco' cu tucultic, Kue' cu tu'ubsaj; cu pixic u yich, mix bikin bin 
cu yilic mix ba'al. 
12¡Líiken, Yuumtzil líikes a kab! ¡Ma' a tu'ubsic le máaxo'ob cu mukyajo'obo'! 
13¿Ba'axten, in Ku, bíin p'a'asnaco'ob le j loolob máaco'obo', táan u tucultico'ob 
ma' bíin a káat chi'ito'ob ti' ba'ax cu beetico'obi'? 
14Ta wichil ca wilic buca'aj taaquil u beetic loob; ¡teche' a wilmaj, bíin a dzaa 
u jaadzil ti'! ti' teech cu nadzicuba'ob le máaxo'ob ma' tu páajtal u 
toquicuba'obo'; teech u yáantaj le j ma' taataobo'. 
15Xu'uls u páajtalil le j loolob máaco'obo'. ¡Káat chi'ito'ob ti' tuláacal u 
kasa'anilo'ob tac quéen p'áatac mix ba'al yaan u ya'alo'ob! 
16Yuumtzile' ajaw u ti'al kiino'ob mina'an u xuul; ¡le t o'olale' le máaxo'ob ma' 
u kaj óolo'obe' bíin tojolch'inta'aco'ob tu caajal Yuumtzil! 
17Yuumtzil teche' ca wu'uyic u payalchi' le óotzilo'obo', teche' ca líikesic u 
yóolo'ob yéetel ca táan óoltico'ob. 
18Beet ba'ax no'oja'an tu yo'olal le j ma' taataobo' yéetel tu yo'olal le máaxo'ob 
yedza'ano'obo'; ¡u ti'al beyo' le j lu'umbe'en máaco' ma' u suut u paksajaquil! 

Salmo 11 

SALMO 11 (10) 
Chuca'an ocsaj óolal ti' Yuumtzil 

1Tene' quin kubentiquimbáa ti' Yuumtzil. Chéen cunel ca a'ala'ac ti' teen: 
Púudzen te j káax je'el bix u púudzul le ch'íich'o'obo'. 

2Tumen le j loolob máaco'obo' táan u nu'ucbesico'ob u julubo'ob, líikbal ti' jun 
p'éel ta'aca'an cúuchile' cu tulico'ob u julubo'ob tu yóokol le máaxo'ob utz u 
cuxtalo'obo'. 
3Tumen wa cu lúubul u chuunpakilo'obe', ¿ba'ax je'el u páajtal u beetic le utzil 
máaco'? 
4Ba'ale' Yuumtzile' ti' yaan tu quili'ich najile'; Yuumtzile' yaan u jalach káanche' 
te j ca'ano', yéetel u yicho'ob ma'alob p'ilmajile' cu ma'alob canantic le 
máaco'obo'. 
5Yuumtzile' cu pactic le máaxo'ob utz u cuxtalo'obo', bey xan le máaxo'ob kaas 
u cuxtalo'obo'; cu p'ectic yéetel tuláacal u yóol le máaxo'ob cu yaabiltmajo'ob 
le meyaj loobo'. 
6Leti' bíin u beet u káaxal taba'an chúuc, káak yéetel azufre yóokol le kaakas 
máaco'obo', bíin u taas jun p'éel iik cu bin u tóoc tuláacal. ¡Bíin dza'abac ti'ob 
tumen Yuumtzil le ba'ax cu najmatico'obo'! 
7Yuumtzile' cu beetic ba'ax toj cu yaabiltic xan ba'ax toj; ¡le t o'olal bíin ila'ac 
tumen le máaxo'ob toj ucuxtalo'obo'! 

Salmo 12 

SALMO 12 (11) 
Payalchi' iquil u káatal u yáantaj Yuumtzil 

1Toco'oni', Yuumtzil, tumen mina'an u jaajil ocsaj óolo'ob; bejela'e', mina'an 
máaco'ob cu ya'alico'ob ba'ax jaaj. 
2Cu paaclan tusicuba'ob; jela'an ba'ax u káat ya'alo'ob, chéen j ca'a p'éel icho'ob 
3Yuumtzil, joc tac tu mootz le ca'a p'éel icho'obo' bey le j ca'anal icho'obo', 
4le máaxo'ob cu ya'alico'ob: Chéen yéetel yanil c chi'e' ma'alob yanilo'on; c t'aan 
toquico'on. ¿Máax je'el u taal u ya'al ti' to'on ba'ax kabéet cbetique'? 
5Lela' leti' le ba'ax u ya'almaj Yuumtzila': Le óotzilo'ob yéetel le j ma' 
muuko'obo' cu ye'edzelo'ob, le óotzilo'obo' cu beeta'al u mukyajo'ob. Le t o'olale' 

tene' bin in ca'aj líikil tu séeblaquil u ti'al in dzáa ti'ob le áantaj cu sen 
dzíiboltico'obo'. 
6U séeb chi'ob Yuumtzile' jach jaajtaco'ob; ¡beyo'ob je'el bix le ma'alob sac 
taakino', máansaja'an siete u téenel ti' chujcab u ti'al ca ma'alobquinta'ac! 
7Teche, Yuumtzil, ca canantico'on; ¡ca canantico'on ti' le loolob máaco'obo'! 
8Le loolob máaco'obo' cu máano'ob tuláacal tu'ux; tuláacal máac xan cu qui'iqui' 
t'antic le kasa'anilo'. 

Salmo 13 

SALMO 13 (12) 
Payalchi' iquil u káata'al u yáantaj Yuumtzil 

1Yuumtzil, ¿Tac ba'ax kiin quéen jáawac a tu'ubsiquen? ¿Mantadz wa bíin a 
tu'ubsen? ¿Tac ba'ax kiin quéen jáawac a ta'acbesicabáa ti' teen? 
2¿Tac ba'ax kiin in pixan yéetel in pucsi'ikal yaan u mukyajo'ob yéetel u okom 
óolalo'ob sáamsamal? ¿Tac ba'ax kiin quéen ch'éenec in dzo'ocbesic u t'aan in 
aj p'eec? 
3Yuumtzil, in Junab Ku, ¡pacteni', núuc in payalchi', dzáaten sáasil! ¡U ti'al ma' 
in lúubul tu wenelil quíimil! 
4¡Ma' u ya'alic in aj p'eeque': Dzo'oc in dzáanche'etic! ¡Ma' u qui'imactal u yóol 
wa cu bin teen kaasil! 
5Tene' quin kubic in wóol ti' a yaacunaj; in pucsi'ikale' cu qui'imachajal u yóol, 
tumen teche' ca toquiquen. 
6¡Yaan in kaay ti' Yuumtzile' tu yo'olal le utz dzo'oc ubeetic teno'! 

Salmo 14 

SALMO 14 (13) 
U kasa'anil wíinic 

(Salmo 53) 

1Le j ma' na'ato'obo' cu tucultico'obe': mina'an Ku: tuláacalo'obe' dzo'oc u 
kastalo'ob; dzo'oc u beetico'ob ba'alo'ob talam kaastaco'ob; ¡mix máac beetic 
ba'ax utz! 

2Yuumtzile', líikbal te j ca'ano' cu pactic le wíinico'obo' u ti'al u yilic wa yaan 
máax yaan u na'at u ti'al ca u caxant Junab Ku. 
3Ba'ale' tuláacal wíinique' dzo'oc u bino'ob ti' kaakasbej; dzo'oc u lajquet kastal 
tuláacalo'ob. ¡Mina'an mix máac u ti'al u beet utz! ¡Mina'an quexi' jun túule'! 
4Mina'an u na'ato'ob le j loolob máaco'obo', máaxo'ob cu jaantico'ob in caajal 
je'el bix u jaanta'alwaaje'; leti'obe' ma' tu ch'a'a chi'itico'ob u kaaba' Yuumtzil'. 
5Leti'obe yaan u quiquilaanquilo'ob yéetel sajaquil, tumen Kue' ti'an yéetel 
máaxo'ob u'uyic u t'aane'. 
6Cu p'a'astico'ob u dzíibolal le óotzilo'obo', ba'ale' Yuumtzile' leti canantico'ob. 
7¡Quexi'i ca talac líikbal tu pu'uquil Sion u tocsajil Israele'! Le quéen u beet 
Yuumtzil u kexpajal bix yanil u caajale', bíin qui'imacchajac u yóol u 
ch'i'ibalo'ob Jacob, tuláacal u caajil Israel. 

Salmo 15 

SALMO 15 (14) 
¿Máax je'el u páajtal u cajtal tu kulnaj Yuumtzile'? 

1¿Yuumtzil, máax je'el u páajtal u cajtal ta kulnaje'? ¿máax je'el u páajtal u 
cajtal ta quili'ich pu'uque'? 
2Chéen le máax toj u cuxtale' yéetel cu beetic xan leutzo', le máax cu ya'alic 
jaaj yéetel tuláacal u pucsi'ikale', 
3le máax ma' tu t'aan kaas tu yo'olal mix máaque', le máax ma' tu beetic loob 
ti' u yéet óole' mix xan tu poch'ic máax cajacbal tu tzéel, 
4le máax cu dzéeb pactic le máax cu najmatic u dzéeb pacta'ale', ba'ale' cu 
tziquic le máaxo'ob tziquic le Yuumtzilo'; le máax cu dzo'ocbesic u séeb chi' 
quex tumen cu bin kaasil ti', 
5le máax cu dzáic taakin majantbil ma' teech u tzáic mix ba'al tu yo'olale', le 
máax ma' tech u kamic u bo'olal macchi' tu yo'olal máaxma' sipa'ani'. Le máax 
cu cuxtal beyo' mix bikin bíin lúubuc. 

Salmo 16 

SALMO 16 (15) 
Chéen Ku ma'alob aj Canan 

1¡Cananteni' Junab Ku, tumen ti' teech quin caxtic áantaj! 
2Ti' teche' in wáalmaj: Teche' in Yuumtzilech in wutzil; mix ba'al je'el u páajtal 
u que'etel ta wéetele'. 
3Le máaxo'ob cu qui'imactal u yóolo'ob yéetel u beetbilkuob le múuch' caajo' 
cu tucultico'ob yaan páajtalil ti'ob; 
4le t o'olale' cu ya'abcuntico'ob u yoochelo'ob, cu t'u'ulpachtico'ob xan yéetel 
nojoch ocsaj óolal. ¡Ba'ale' tene' mix bikin bíin in wocsiquimbáa ti' u wecki'ikil 
u quíimsbil siibalo'obo'! ¡Mix bikin xan bíin in ch'a'a chi'it u kaaba'obe'! 
5Yuumtzil, teeche' tuláacal ba'axech ti' teen; teche' ca chupiquen yéetel 
utzilo'ob; in cuxtale' ta kab yaan. 
6Tene', táaj utzil cúuchil tin ti'alintaj; ¡jach qui'ichquelem ba'al j dzaab ti' teen! 
7Yaan in qui'iqui' t'antic Yuumtzil, tumen leti' máaxbisiquen; jach ichil xan u 
taamil in pucsi'ikale' cu ya'alic ti' teen yéetel áakabo'ob ba'ax unaj in beetic. 
8Mantadz kaja'an ti' teen Yuumtzil; tu yo'olal ti' yaan tin x no'oj kabe', mix ba'al 
bíin u beetin lúubul. 
9Le t o'olale' chuup yanil in pucsi'ikal yéetel qui'imac óolal. Tuláacal ba'axene' 
bíin cuxlac yéetel ocsaj óolal, 
10tumen ma' bíin a p'aten ichil le mucnalo'; ¡ma' bíin a xúump'at ichil mucsaj, 
le máax a yaabiltmajo'! 
11Yaan a we'esic ti' teen u bejil le cuxtalo'. Yaan nojoch qui'imac óolal ta táan; 
yaan x ma' xu'ulul utzil cuxtal ta wicnal. 

Salmo 17 

SALMO 17 (16) 
Payalchi' u ti'al u káata'al toj p'is óolal 

1Yuumtzil, u'uyeni', tumen táan in káatic ti' teech junp'éel ba'al toj; táan óolt in 
káat óolali', ch'en xiquint in payalchi', tumen ma' táan u jóokol tu chi' jun túul 
máac cu tuusi'. 
2¡Ca talac ti' teech in xot kiin, tumen teche' a wojel ba'ax ti'ibil in ti'al! 
3Teche' a wojel tuláacal ba'axo'ob quin tucultic; yéetel áakabe' taalja'anech a 
wil ba'ax quin beetic; ta máansajen ti' jun p'éel jach nojoch túuntajil, ba'ale' ma' 
ta wilaj kasa'anil ti' in cuxtali'. Ma' in wa'almaj ba'alo'ob ma' u najmali', 
4je'el bix u beetic u láak máaco'obo'; dzo'oc in tzeliquinbáe', ti' u beelilo'ob 
meyaj loob, je'el bix u ya'alic a wa'almaj t'aano'obe'. 
5Yéetel x ma' lúubulil quin xíimbaltic a beelo'ob; mix ba'al páatchaj u tzeliquen 
ti' leti'ob. 
6Ku ti' teech quin payalchi', tumen teche' ca núuquiquen; táan óolteni', u'uy 
ba'ax quin wa'alic. 
7Dzáa ti' teen jun p'éel u chíiculal a yaabilaj, teech, máaxech ca toquic ti' u aj 
p'eeco'ob le máaxo'ob cu caxtico'ob áantajil ti' a páajtalilo'. 
8Cananten je'el bix a canantic u neek a wicho'obe', balen yéetel u bo'oy a kab 
9ti' le j loolob máaco'ob cu taalo'ob u beeto'ob ti' teen kaaso', ¡ti' le aj p'eeco'ob 
cu bakpachtiqueno'obo'! 
10Cu tuculticuba'ob bey mix máac je'el bix leti'obe', cu t'aano'ob yéetel 
nonojbáil; 
11naadz u taalo'ob tin paach, táan u pa'atico'ob u súutuquil u puliqueno'ob j 
lu'um. 
12Beyo'ob leóno'obe', beyo'ob dzíidzic leóno'obe', táan u ch'eenebo'ob tu'ux u 
ta'acbesmuba'ob táan u pa'atico'ob yéetel yamyamil u pulcuba'ob tin wóokol. 
13Líiken, Yuumtzil, ¡dzáaba tu táano'ob! ¡t'oonquinto'ob! Yéetel a máascabe' 
toquen ti' le j loolob máaco'; 

14Yuumtzil yéetel a páajtalile', toquen ti' leti'ob, ¡tojolch'into'ob ti' le 
yóokolcaaba', tumen le yóokolcaaba' leti' le ba'ax u ti'alo'ob ti' le cuxtala'! P'at 
u chupicuba'ob yéetel ayikalil, ca janac u paalalo'ob tac quéen xíiquic u 
nako'ob, ca yanac xan j p'áatal u ti'al u yáabilo'obi'. 
15Teen túune' jach tu jaajil yaan u qui'imactal in wóoliquil in pactic u 
qui'ichquelemil ¡yéetel in wiliquinbáa le quéen ajaquene'! 

Salmo 18 

SALMO 18 (17) 
U kaayil dzáanche'etajil 

(2 S 22.1-51) 

1Yuumtzil, teech in muuk, ¡tene' in yaabiltmajech! 
2Teech máax áantiquen, u cúuchil in wutzil antal, in tocsajil, in Junab Ku, teech 
le nojoch tuunich tu'ux cu páajtal inta'acbesiquinbáa, in chimal, teech le 
páajtalil cu toquiqueno', in asab ca'anal cúuchil u ti'al in baliquinbáa. 
3Teche' Yuumtzil ca najmatic a qui'iqui' t'anta'al: le quéen in t'aneche' ca 
toquiquen ti' in aj p'eeco'ob. 
4Le quíimilo' tu ka'akaxajen yéetel u léecho'ob; tin ch'a'aj sajaquil ti' le ya'ab 
kaas cu taal tin wóokolo'; 
5le quíimilo' tu babal kaxajen ti' u suumil u léech; ¡tin wilajinbáa ichil léecho'ob 
cu quíimsaj! 
6Ichil in yaj óolale' tin t'anaj Yuumtzil; tin káataj áantaj ti' in Ku, leti' túune' tu 
yu'ubajen líikbal tu quili'ich najil; ¡in wawato'obe' j kuch tu xiquino'ob! 
7Yanji túun jun p'éel ka'amcach quíilbal lu'um: le pu'uco'obo' quíilbanajo'ob tac 
tu chuuno'ob; tíita'abo'ob tu yo'olal u p'uja'anil Yuumtzil. 
8Jóok buudz tu ni', tu chi'e' jóok káak cu xu'ulsaj; yéetel u chi' tu túubaj xan 
t'aba'an chúuco'ob. 
9Tu je'aj le ca'ano', ca j éemi. ¡Nucuch múuyalo'ob yanchaj tu yáanal u 
yooco'ob! 

10Culucbal tu yóokol jun túul cuxa'an j xiknale' ca j xiknalnaji', jalkesbil u bin 
tu yóokol u xiik le iiko'. 
11Tu ch'a'aj u ti'al u balicubáa le nojoch éekjoche'enil bakpachtmailo' yéetel le 
box múuyalo'ob chuuptaco'ob yéetel ja'o'. 
12Jun p'éel sáasil léenbal jóok tu táan; bat yéetel t'aba'an chúuco'ob jóok ti' le 
múuyalo'obo'. 
13Yuumtzil, le u Yuumil ca'ano', tu beetaj u yu'uba'al u t'aan líikbal te j ca'ano' 
bey u juum cháaque'; bato'ob yéetel t'aba'an chúuco'ob j káaxi. 
14Tu pulaj u julubo'ob bey xan u léenbal cháaco'ob, tu beetaj u yáalcab in aj 
p'eeco'ob. 
15U taamil le ka'anabo' j p'áat jéechcab, bey xan u chuunpakilo'ob le 
yóokolcaaba', tu yo'olal u keyaj t'aan le Yuumtzilo', tu yo'olal u ka'amcach ustaj. 
16Kue' tu tich'aj u kab ti' teen líikbal tu ca'anil, yéetel u kab xane' tu jóokesajen 
ichil ya'abcach ja'ob 
17Tu tocjen ti' in aj p'eeco'ob yaan u páajtalilo'ob, máaxo'ob p'ectmailen, yéetel 
asab yaan u muuko'ob ti' teno'. 
18Tu yóoltajo'ob u beeto'ob teen kaas le ca'ach yaj inwanile', ba'ale' Yuumtzil 
tu dzaj ti' teen u yáantaj: 
19tu jóokesajen ti' in kalabil; ¡tu tocajen, tumen u yaabiltmajen! 
20Yuumtzile' dzo'oc u dzáic ti' teen u bo'olal cu najmatic u tojil in cuxtal, 
21tumen tene' láili' táan in xíimbaltic u beel Yuumtzil; ¡mix jun téen in 
tzelajimbáa ti' in Ku! 
22Kaja'an ti' teen tuláacal u dzaa t'aano'ob; ¡mix jun téen in cúulpacht u ya'almaj 
t'aano'ob! 
23Cuxlajen tu táan Yuumtzil je'el bix u najmale'; tin náachcuntiquinbáa ti' le 
kasa'anilo'. 
24Yuumtzile' dzo'oc u bo'otiquen, je'el bix cu najmatic in cuxtal tu táane'. 

25Yuumtzil, teche' ca ch'a'ic óotzilil ti' le máax cuch'a'ic óotzilile', tojech xan 
yéetel le máax toje'. 
26Jaaj óolech yéetel le máax jaaj u yóole', ba'ale' dzíiquech yéetel le máax 
keechel yanile'. 
27Teche' ca toquic le j cabal óolo'obo', ba'ale' ca pajic u subtal le máaxo'ob 
ca'anal u yicho'obo'. 
28Yuumtzil, teche' ca dzáic ti' teen sáasilil; in Ku, teche' ca sáasilcuntic in 
éekjoche'enil. 
29Yéetel a wáantaje' bíin in ba'atelt in aj p'eeco'ob, tu yóokol u tuulumilo'ob a 
caajalo'obe' bíin xíimbalnaquen. 
30U beel Junab Kue', nu'uca'an yanil; u séeb chi'e' Yuumtzile' u najmal u ka'amal 
yéetel ocsaj óolal; ¡Kue' cu yáantic je'enquex u yocsmaj u yóolo'ob ti'e'! 
31¿Máax Junab Ku, wa ma' Yuumtzil? ¿Yaan wa u láak Ku cu páajtal u 
canantico'on? 
32Kue' leti' dzáic in muuk, leti' máax beetic ma' u yantal u si'ipil in cuxtal, 
33leti' beetic u péeca'antal in wooc, je'el bix péeca'anilu yooc quéeje'; leti' beetic 
in ma'alob antal te tu'ux ca'analo'obo', 
34le máax cu nu'uctiquen u ti'al le ba'atelo'; leti' máax cu dzáic in muuk u ti'al 
in t'inic u nu'ucul le julubo'ob bronce u ca'ajo'. 
35Teech áantiquen yéetel ca toquiquen, ca lat'ab kabtiquen yéetel a x no'oj kab; 
a wutzile' dzo'oc u beetic in ma'alob áanta'al. 
36Dzo'oc a cóochquintic in beel, le t o'olale' in wooco'obe' ma' jacchajaco'obi'. 
37Tin ch'a'apachtaj in aj p'eeco'ob ca tin chucpachtajo'ob; suunajen chéen 
dzo'oquic in xu'ulsico'ob. 
38Ma' líiko'obi', tumen tin xe'exe'et'ajo'ob. ¡Lúubo'ob tu yáanal in wooc! 
39Teech máax dzáa ti' teen muuk ichil le ba'atelo'; ta beetaj u chintalo'ob tin 
táan le ma' u'uyaj t'aano'obo'; 

40ta beetaj u púudzulo'ob tin táan le aj p'eeco'obo'. Beyo' páatchaj in xu'ulsic le 
máaxo'ob u p'ectmajeno'obo'. 
41Táan u káatico'ob áantaj ca'achi, ba'ale' mix máac áanto'ob; táan u t'anico'ob 
ca'ach Yuumtzil, ba'ale' leti'e' ma' tu núucaj ti'obi'. 
42¡Tin juch'ajo'ob je'el bix ma'ay lu'um cu bisa'al tumen iike'! ¡Tin 
pepe'echa'atajo'ob je'el bix u luukil le bejo'obo'! 
43Ta tocajen ti' jun p'éel j ma' u'uyaj t'aan caaj, ta beetajen u noj poolil múuch' 
caajo'ob, yéetel cu meyajtiquen wíinico'ob ma' in kaj óolo'obi'. 
44Le quéen u yu'ubo'ob in t'aane', cu beetico'ob ba'ax quin wa'alic; táanxel 
lu'umil máaco'obe' cu chíinpoltiqueno'ob; 
45táanxel lu'umil máaco'obe' cu ch'a'ico'ob sajaquil; cu jóokolo'ob táan u 
quiquilaanquilo'ob tu'ux u ta'acbesmajuba'ob. 
46¡Cuxlac Yuumtzil! ¡Qui'iqui' t'anta'ac máax áantiquen! ¡Nojbe'encunsa'ac u 
kaaba' Junab Ku in aj tocsajil! 
47Leti' le Ku tu beetaj loob ti' in aj p'eeco'obo'; leti' tu dzaj le caajo'ob yáanal in 
páajtalilo'. 
48Leti' toquiquen ti' u p'uja'anil in aj p'eeco'ob, bey xan ti' le ma' u'uyaj t'aano'ob 
u káato'ob u beeto'obteen loobo'. ¡Teche', Yuumtzil, ca toquiquen ti' le j meyaj 
loobo'obo'! 
49Le t o'olale' quin qui'iqui' t'antiquech ichil le múuch' caajo'obo' yéetel quin 
kayic kaayo'ob ti' a kaaba'. 
50Ca dzáic nucuch dzáanche'etajilo'ob ti' le ajaw ta yéeyajo'; ma' ta p'atic a 
yaabiltic David mix xan ta p'atic u ch'i'ibalo'ob. 

Salmo 19 

SALMO 19 (18) 
U nojbe'enil Junab Ku ti' ba'ax u beetmaj 

1Le ca'ano'obo' cu ka'aytico'ob u nojbe'enil Junab Ku; tu yo'olal ba'axo'ob u 
beetmajo' cu t'aan u nak ca'an. 

2Jun p'éel kiine' cu tzicbaltic ti' u láak kiin; jun p'éel áakabe' cu ya'alic xan ti' u 
láak áakab 
3Quex tumen ma' tu yu'uba'al u t'aano'obe', mix xan táan u yu'uba'al u juum 
t'aane', 
4le péectzila' táan u bin u yáalcab tu yóokol le lu'uma', tac jach tu xuul u naklil 
yóokolcaab. Tac tu'ux u dzaamaj cajtal le kiino', 
5yéetel qui' o'olale' le kiino' cu chúunul u yáalcabt ubeel bey jun túul le máax 
cu báaxal áalcabe', bey jun túul íichamtzil táan u jóokol tu'ux yaan uyatane'. 
6Le kiino' cu jóokol ti' jun tzéel le ca'ano' cu súut áalcabtic tac quéen kuchuc tu 
láak jun tzéel, ba'ale' mix máac cu páajtal u jechic u yooxow. 

U nojbe'enil Junab Ku ti' u ya'almaj t'aan 

7Jach utzil chuca'an u ca'anbesaj Yuumtzil, tumen cu dzáic túumben cuxtal. U 
tusbej t'aan Yuumtzile' jach ma'alob, tumen cu beetic u yantal na'at ti' le máax 
óotzil u na'ate'. 
8U tzol t'aano'ob Yuumtzil tojtaco'ob. tumen cu taasic qui'imac óolal ti' 
pucsi'ikal. U ya'almaj t'aan Yuumtzile' jach sáasiltac, le t o'olale' cu dzáic sáasil 
ti' icho'ob. 
9U sajbe'en tziiquil Yuumtzile' quili'ich yéetel mix bikin bíin xu'uluc. U tzicbe'en 
t'aano'ob Yuumtzile' jach jaajtaco'ob, tuláacalo'obe' tojtaco'ob; 
10¡asab co'oj u tojolo'ob ti' le ma'alob oroo'! ¡asab ch'ujuctaco'ob ti' le caab cu 
jóokol ti' u joboni'! 
11Tzol xiquino'ob xan u ti'al a paalila', wa ca dzocbesa'aco'obe' yaan u nojoch 
bo'olil. 
12¿Máax cu kuchul u yojéelt le ba'axo'ob kaastac cubeetico'? ¡Yuumtzil, sa'ates 
ti' teen, le si'ipilo'ob baalal yanilo'obti' teno'! 
13Lukes le x ca'anal ichil ti' a palitzila'; ma' a cha'ic u t'oonquintiquen. Bey 
túuno' cu p'áatal mina'an kaas ti' in cuxtal; beyo' ma' táan in lúubul ti' nojoch 
keban. 

14Ca kambe'enchajac ti' teech in t'aano'ob yéetel in tuuculo'ob, Yuumtzil u 
cúuchil in ta'acbesiquinbáa, in aj tocsajil xan. 

Salmo 20 

SALMO 20 (19) 
Payalchi' iquil u káatal dzáanche'etajil 

1Ca u yu'ubech Yuumtzil le quéen yanac ti' teech yaj óolal; u Ku Jacobe' ca u 
toquech. 
2Ca u túuxt ti' teech áantajil líikbal tu quili'ich najil Sión. 
3Ca ka'ajac ti' tuláacal a ti'ibil óolalo'ob, ca u kam xan yéetel utzil óolal le ca 
tóoquic tu yóokol le multuunil kultajo'. 
4Ca u béeycunt tuláacal a dzíibolalo'ob ca u béeycuns xan tuláacal ba'axo'ob a 
tucultmaj a beetic. 
5Cu qui'imacchajal c óol tu yo'olal a dzáanche'etaj, yéetel c líiksic c láacam tu 
kaaba' c Yuum Ku. ¡Yuumtzile' ca u béeycunt tuláacal a káat óolalo'ob! 
6Jach in wojel, Yuumtzile' yaan u dzáic dzáanche'etajil ti'le ajaw u yéeymajo'; 
yaan u núuquic u káat óolal líikbal tu quili'ich ca'anil, yéetel u páajtalil táan u 
dzáic nucuch dzáanche'etajilti' le ajawo'. 
7Yaan ichilo'obe', yaan u bolanil ba'atel, u láako'obe' yaan u tziimino'ob; ba'ale' 
to'one' c xooc yéetel Yuumtzil c Ku. 
8Leti'obe' cu p'óojol u píixo'obe', cu lúubulo'ob, ba'ale' to'one' láili' utzil 
wa'alacbalo'one'. 
9Yuumtzil ¡dzáa le dzáanche'etajil ti' le ajawo'! ¡Núuc ti' to'on le quéen c 
t'aneche'! 

Salmo 21 

SALMO 21 (20) 
U kaayil dzáanche'etajil 

1Yuumtzil, ajawe' qui'imac u yóol tumen dzo'oc a dzáic umuuk; ¡jach qui'imac 
u yóol tumen ta beetaj u pa'ic u muuk u aj p'eec! 

2Dzo'oc a béeycunsic u dzíibolalo'ob; dzo'oc a wa'alic a dzáic ti' u káat óolalo'ob. 
3Ta kamaj yéetel nucuch utzil t'aano'ob ta dzaj xan tu poole' jun p'éel péet jo'ol 
beeta'an yéetel oro. 
4Tu káataj ti' teech cuxtale', ta dzaj ti': chowac cuxtal, cuxtal mina'an u xuul. 
5Chéen tu yo'olal a wáantaje' ya'ab u páajtalil le ajawo', a dzaamaj ti'e' tziiquil 
yéetel ayikalil. 
6A qui'iqui' t'aan ti'e' mina'an u xuul; a wanil tu yéetele' ca chupic tu yéetel 
qui'imac óolal. 
7Ajaw, teche' mix bikin bíin lúubuquech, tumen a kubmaj a wóol ti' Yuumtzil; 
¡a kubmaj a wóol ti' u yaabilaj le Sen ca'analo'! 
8A páajtalile' yaan u chucpachtic tuláacal a aj p'eeco'ob; a x no'oj kabe' yaan u 
chucpachtic le máaxo'ob p'ecmailecho'. 
9Le quéen talaquech u ti'al p'is óole', yaan a dzáico'ob ichil jun p'éel t'aba'an 
chujcab. Yuumtzil, ichil u p'uja'anile', bíin u xu'ulso'ob yéetel jun p'éel káak cu 
jabictuláacal. 
10U paalal yéetel u ch'i'ibalo'obe' yaan u xu'ulsico'ob way yóokolcaabe' bey xan 
ichil le máaco'obo'. 
11Quex u káato'ob u beeto'ob ti' teech loobe', mix ba'al je'el u páajtal u 
beetico'ob ti' teche', 
12Tumen yaan a beetic u púudzulo'ob le quéen a sut a p'úun che' tu tojilo'ob. 
13¡Yuumtzil, teche' líiken yéetel a páajtalil! ¡Yaan c kiinbesic a 
dzáanche'etajilo'ob yéetel kaayo'ob! 

Salmo 22 

SALMO 22 (21) 
U yaawatil yaj óolal yéetel u kaayil qui'iqui' t'aan 

1In Ku, in Junab Ku, ¿Ba'ax o'olal ta xúump'attajen? ¿ba'axten ma' ta taal a 
toquen? ¿ba'axten ma' ta táan óoltic in áacam okol? 

2In Ku, bul kiin yéetel bul áakab táan in t'aniquech, ba'ale' teche' ma' táan a 
núuquic ti' teen; ¡mina'an je'elel in ti'al! 
3Ba'ale' teche' quili'ichech; teech ca ajawil, Israele' cu qui'iqui' t'antiquech. 
4C taataobe' tu kubajo'ob u yóolo'ob ti' tech; tu alab óoltecho'ob, teche' ta 
tocajo'ob; 
5tu káatajo'ob áantaj ti' teech, teche' ta dzaj tocsajil ti'ob; tu kubaj u yóolo'ob 
ti' teech, teche' ma' ta pajaj u subtalo'obi'. 
6Ba'ale' tene' ma' wíiniqueni', chéen jun túulen x nookol; ¡tene' u j meen che'ejil 
wíinico'ob! 
7Máaxo'ob iliquene' cu p'a'astiqueno'ob; cu yéedztiqueno'ob, cu yúuntic u 
poolo'ob, táan uya'alico'ob: 
8Le máaca' tu kubaj u yóol ti' Yuumtzil, to'ococ túun tumen Yuumtzil. Bey túun 
u jach yaabiltmajo', u toquej. 
9Beyo': teche' ta beetaj u síijsiquen in maama; teech xan ta canantajen le ca'ach 
táan in chu'uche'. 
10Ma'ili' síijiquene', j dzaaben tu yáanal a canan; ti'ili' yanen tu jobnel in 
maamae' teche' in Kuech. 
11Ma' a náachtal ti' teen, tumen jach naadz yanil ti' teen le yaj óolalo', mix máac 
cu taal u yáanten. 
12In aj p'eeco'obe' dzo'oc u kalpachtiqueno'ob bey xiibil wacaxo'obe', bey u 
dzíidzic wacaxilo'ob u caajil Basane'; 
13cu jéencalo'ob beyo'ob dzíidzic leóno'obe', cu je'ic u chi'obe' cu pulicuba'ob 
tin wóokol. 
14Beyen ja' weca'ane', in baaquelo'obe' dzo'oc ujúukchajlo'ob. In pucsi'ikale' bey 
u quibil caabe' táan yíibil ichilen. 
15Tiquin in chi' bey tiquin kate', taakal in waak tin na'aca'an; ¡dzo'oc a jupiquen 
tac tu ma'ay lu'umil le quíimilo'! 

16jun múuch' loolob máaco'obe', beyo'ob peeko'obe', dzo'oc u 
bakpachtiqueno'ob; dzo'oc u jolico'ob in kabo'ob bey xan in wooco'ob. 
17¡Je'el u páajtal in xoquic tuláacal in baaquelo'obe'! In aj p'eeco'obe' ma' táan 
u lukesico'ob u paacato'ob tin wóokol; 
18dzo'oc u t'oxláatico'ob in nook ichilo'ob, tu yo'olalo'obe' j buulnajo'ob. 
19Ba'ale' teche' Yuumtzil, teech in muuke', ¡ma' a náachtal; co'oten séeba'an a 
wáanten! 
20Ma' cha'ic in quíimil tu yej máascab; ma' cha'ic u quíimsiqueno'ob le 
peeko'obo', 
21toquen ti' u chi' le leóno'obo', ¡toquen ti' u baaco'ob le j xibil wacaxo'obo'! 
22Yuumtzil, teen bíin in wa'al máaxech, ti' in sucu'uno'ob, bíin xan in qui'iqui' 
t'antech ichil u múuch'cabilo'ob. 
23Te'ex le máaxe'ex ca tziquique'ex Yuumtzile', qui'iqui' t'ante'ex. ¡Te'ex u 
ch'i'ibale'ex Jacobe', tuláacale'ex qui'iqui' t'aante'ex! Kulta'ac xan tumen 
tuláacal u ch'i'ibalo'ob Israel! 
24Tumen leti'e' ma' táan u kéex óoltic le óotzilo'obo', ba'ale' cu táan óoltic u 
mukyajo'ob; mix tu ta'acbesicubáa ti' leti'ob. ¡Le quéen u káato'ob áantaje', 
leti'e' cu yu'ubic! 
25Tu táan u ya'abil le caajo' bíin in qui'iqui' t'ant a chuca'an óolal; tu táan le 
máaxo'ob tziquiquecho' bíin in beet tuláacal ba'axo'ob in séeb chi'itmaj teech. 
26Óotzile'ex, te'exe' jaanene'ex, tac quéen utzil na'ajchajaque'ex; te'ex máaxe'ex 
caxtic le Yuumtzilo', qui'iqui' t'ante'ex, ca cuxlaque'ex ya'abcach ja'abo'ob. 
27Tuláacal ch'i'ibalo'ob yéetel tuláacal le nucuch caajo'obo', u cajnáalile'ex 
tuláacal u naklil yóokolcaab: ka'ajac ti' te'ex le Yuumtzilo', nadzaba'ex ti'; 
¡xolene'ex tu táan! 
28Tumen Yuumtzile', leti'e' ajaw; leti' méektáantic tuláacal le nucuch caajo'obo'. 

29Tuláacal le máaxo'ob caja'ano'ob ichil ayikalilo', tuláacal le máaxo'ob bíin 
suunaco'ob tu ma'ay le lu'umo', u chíin polte'ex, u kulto'ob chéen leti', tumen 
chéen tu juunal u yóolo'obe' mina'an cuxtal ti'ob. 
30In ch'i'ibalo'obe' bíin u kulto'ob le Yuumtzilo', yaan u dzáico'ob kaj óoltbil 
tuláacal u kiinil ucuxtalo'ob; 
31ti' le máaxo'ob bíin pachal síijico'ob bíin u tzicbalt ti'ob u tojil Yuumtzil yéetel 
u meyajo'ob. 

Salmo 23 

SALMO 23 (22) 
Yuumtzil ma'alob aj canan 

1Yuumtzile' in aj canan, mix ba'al cu bineltic teen. 
2Tu cúuchilo'ob qui'iqui' janal cu beetic in je'elel, tu yicnal u sayabil jeedzel 
ja'ob cu bisiquen, 
3cu dzáic ti' teen túumben muuko'ob, cu bisiquen ti' toj bejo'ob, beyo' cu dzáic 
tziiquil ti' u kaaba'. 
4Quex ca máanaquen ichil u sen éekjoche'enil u taamil áactune', ma' bíin in 
ch'a'a' sajaquil ti' mix jun p'éel loobi', tumen teche' Yuumtzil, ti' yanech tin 
wéetele'; u yaakil a jaadz yéetel a xóolte'e' cu lukesic in sajaquil. 
5Tu táan yich máaxo'ob p'ectmailene' dzo'oc a nu'ucbesic ti' teen jun p'éel noj 
janal; ta ji'ibkabtaj in pool yéetel qui'iboc ja' dzo'oc xan a túul chuptic u nu'ucul 
in wukul. 
6A wutzil yéetel a yaacunaje' cu láakintiqueno'ob ti' tuláacal u kiinilo'ob in 
cuxtal; ta wotoch xane' Yuumtzil, bíin cajlaquen u ti'al ja'abo'ob mina'an u xuul. 

Salmo 24 

SALMO 24 (23) 
U ajawil nojbe'enil 

1Yuumtzil u yuumil tuláacal yóokolcaab yéetel tuláacal je'el ba'alac yanee' 
yéetel tuláacal je'el ba'axac cajacbale'. 

2Tumen Yuumtzil dzáa u chuunpakilo'ob le yóokolcaaba' yéetel tu yutzil 
jedzcuntaj tu yóokol le ka'anabo' bey xan tu yóokol le áalcab ja'obo'. 
3¿Máax je'el u páajtal u na'acal tu pu'uquil Yuumtzile'? ¿Máax je'el u páajtal 
p'áatal tu quili'ich kulnaje'? 
4Le máax mina'an u sipa'anil u kabo'obe', mix u kascuntmaj u tuucul ti' keban; 
le máax ma' teech u kultic beetbil kuobo' mixtech u chéen cunel ch'a'a chi'itic 
u kaaba' Junab Ku. 
5Yuumtzil bíin u qui' t'ant le máaco'; u Junab Kuil le tocsajilo' bíin u beet ba'ax 
tu beel ti'. 
6Bey u najmal u béeytal le máax caxtic Yuumtzilo', le máaxo'ob caxtic ca yanac 
yéetelo'ob u Ku Jacobe'. 
7¡Je'epajaque'ex, x ma' xu'ulul jool naje'ex! P'áataque'ex píipi' je'ekabe'ex u ti'al 
ca ococ u ajawil nojbe'enil. 
8¿Máax u ajawil nojbe'enil? ¡Leti' le Yuumtzilo', le máax mu'uka'an yéetel ma' 
sajaqui'! ¡Leti' le Yuumtzil ti' máax yaan páajtalil u ti'al le ba'atelo'! 
9¡Je'epajaque'ex x ma' xu'ulul jool naje'ex! ¡P'áataque'ex píipi' je'ekabe'ex! u ti'al 
ca ococ u ajawil nojbe'enil. 
10¿Máax u ajawil nojbe'enil? ¡Yuumtzil ti' máax yaan tuláacal páajtalil! ¡Leti', 
u ajawil nojbe'enil! 

Salmo 25 

SALMO 25 (24) 
Yuumtzil, ti' teech quin payalchi' 

1Yuumtzil, ti' teech quin payalchi'; 
2in Junab Ku ti' teech in kubmaj in wóol; ma' a cha'ic in sublactal. ¡Ma' u 
che'ejtiqueno'ob in aj p'eeco'ob! 
3¡Mix bikin ca beeta'ac u sublactal mix jun túul le máaxo'ob u kubmajo'ob u 
yóolo'ob ti'techo'! ¡Ca beeta'ac u ch'a'ico'ob subtale' le máaxo'ob tu yo'olalchéen 
mix ba'ale' ma' u káato'ob u yu'ubo'ob a t'aani'! 

4Yuumtzil, e'es teen a beelo'ob; bisen ti' a t'u'ut'ul bejo'ob; 
5bisen, beet in xíimbal ti' a jaajil, tumen teech in Junab Kue', ta tocajen. ¡Ti' 
teech mantadz in kubmaj in wóol! 
6Yuumtzil, ka'ajac teech le yaacunajo' yéetel le muumunóolal mantadz a 
we'esmaj to'ono', 
7ba'ale' ma' u ka'ajal teech in kebano'ob mix le kaas tinbeetaj tin táanquelmilo'. 
Ka'ajsene', Yuumtzil, tu yo'olal a nojoch yaacunaj yéetel a wutzil. 
8Le Yuumtzilo' utz yéetel toj; leti'e' cu ye'esic bix unaj u cuxtalo'ob le j 
kebano'obo', 
9yéetel cu bisic ti' ma'alob bej le j cabal óolo'obo'; ¡cu nu'uctico'ob u ti'al toj 
cuxtal! 
10Tuláacal cu beetic ich yaacunaj yéetel jaajil u ti'al le máaxo'ob cu 
dzo'ocbesico'ob u dzaa t'aane' bey xanu ya'almaj t'aano'ob. 
11Yuumtzil, nojoch in kasa'anil; sa'ats teen tu yo'olal u tziiquil a kaaba'. 
12Ti' le máax tziquic le Yuumtzilo' cu ye'esa'al le bej unaj u bisico'; 
13cu bakpachtic yéetel tuláacal utz yéetel cu dzáic ti' u ch'i'ibalo'obe' ca u 
ti'alinto'ob le lu'umo'. 
14Le Yuumtzilo' cu ma'alob bisicubáa yéetel le máaxo'ob tziquique', cu dzáic 
xan u yojéelto'ob u nup t'aan. 
15Mantadz quin líikesic in paacat ti' Yuumtzil, tumen leti' toquiquen ti' tuláacal 
loobil. 
16Yuumtzil, pacteni' ch'a'a xan óotzilil ti' teen, tumen chéen tin juun yanilen, 
yaan teen yaj óolal. 
17In pucsi'ikale' cu bin u yantal yaj óolal ti'; toquen ti' in mukyajo'ob. 
18Pact in okom óolo'ob yéetel in meyajo'ob, sa'ates in si'ipilo'ob. 

19Pact buca'aj aj p'eeco'ob yaan ti' teen; yaan tu pucsi'ikalo'ob tin wo'olale' jun 
p'éel p'ec óolal cu dzíiboltico'ob tac in quíimil. 
20¡Cananteni', toc in cuxtal! ¡Ma' a cha'ic in sublactal, tumen ti' teech quin 
caxtic áantajil! 
21Ma' u yúuchul teen mix ba'al tu yo'olal u tojil in cuxtal mix tu yo'olal in ma' 
táacpaja'anil ti' wa ba'ax kaas, tumen ti' teech in dzaamaj in kub óolal. 
22In Junab Ku, toc a caajal Israel ti' tuláacal u yaj óolo'ob. 

Salmo 26 

SALMO 26 (25) 
U payalchi' jun túul u jaajil j kub óol 

1Yuumtzil, p'is óolteni', tumen tin cuxtale' mina'an mix ba'al kaas. Yuumtzil, tu 
jaajil in kubmaj in wóol ti' teech; 
2xakalt in cuxtal, ¡dzáen ti' túuntajil! ¡saccuns in tuuculo'ob yéetel u sen 
taamilo'ob in pucsi'ikal! 
3Kaja'an ti' teen a yaacunaj, yéetel in kubmaj in wóol ti' teech; 
4mix jun téen tin nupimbáa yéetel le j tuuso'obo', mix tin much'ajimbáa yéetel 
le j ca'a p'éel icho'obo'. 
5In p'ectmaj u múuch'cabilo'ob le kaakas máaco'obo'; ¡mix jun téen cajlajen tu 
yéetelo'ob! 
6P'o'ochaja'an in kabo'ob, ma' kebanchaja'ano'obi'; beyo', Yuumtzil, je'el u 
páajtal in nadziquimbáa ti' u multuunil a kultaje', 
7u ti'al in kayic u kaayilo'ob qui'iqui' t'aan yéetel u ti'al in kayic a jak óol 
meyajo'ob ta beetaj ti' u caajil Israel. 
8Yuumtzil, tene' in yaacuntmaj, le kulnaj tu'ux caja'anecho', le cúuchil tu'ux ca 
chíicbesic a nojbe'enilo'. 
9Ma' a lukesic in cuxtal pa'ate' yéetel le aj kebano'obo'; ma' a beetic u yúuchul 
teen le ba'ax cu yúuchul ti' le j quíimsaj máaco'obo'; 

10u kabo'obe' chuup yanilo'ob yéetel kasa'anil, bey xan yéetel j máan óolal. 
11Ba'ale' tin cuxtale', mina'an kaas; toqueni', ch'a'a teen óotzilil. 
12Ma'alob wa'alacbalilen; ¡yaan in wutzil t'antic Yuumtzil tu táan u caajal! 

Salmo 27 

SALMO 27 (26) 
Yuumtzile' in sáasil, leti' máax toquiquen 

1Yuumtzile' in sáasil, leti' máax toquiquen; ¿máax ti' je'el in ch'a'ic sajaquile'? 
Yuumtzil canantic in cuxtal; ¿máax je'el u beetic in quiquilaanquile'? 
2Cu much'icuba'ob le kaakas máaco'ob in aj p'eeco'obo', u ti'al u pulicuba'ob tin 
wóokol ca u xu'ulseno'ob; ba'ale' leti'ob cu t'óoch'pajlo'ob cu lúubulo'ob xan. 
3Quex jun múuch' ba'atel máaco'ob ca u bakpachteno'obe', in pucsi'ikale' ma' 
bíin u ch'a'a sajaquili'; quex u líiksuba'ob u ti'al j ba'atel tin wéetele', tene' 
jejedzqui in wanil. 
4Chéen jun p'éel ba'al dzo'oc in káatic ti' Yuumtzil, chéen jun p'éel ba'al quin 
dzíiboltic: ca yanaquen tu kulnaj Yuumtzil tuláacal u kiinil in cuxtal, u ti'al ca 
in kult tu kulnaje' yéetel ca in pact u qui'ichquelmil. 
5Le quéen talac le kaakas kiino'obo', Yuumtzile' bíin u dzáaten tu'ux in wantal 
tu kulnaj; yáanal u bo'oy bíin in kubentinbáa; ¡bíin u dzáen ca'anal, tu yóokol 
jun p'éel nojoch tuunich! 
6Beyo' je'el u páajtal in líikesic in pool tu yóokol in aj p'eeco'obe'; yéetel ichil 
nojoch qui'imac óolal ca in kay kaayo'ob ti' Yuumtzil. 
7U'uyeni', Yuumtzil, ti' teech quin káat óolal. Ch'a'a teen óotzilil, núuc in t'aani'. 
8In pucsi'ikale' cu ya'alic teen: Caxant u yantal Yuumtzil ta wéetel. Yuumtzil, 
tene' táan in caxantic ca yanaquech tin wéetel. 
9¡Ma' a ta'acbesicabáa ti' teen! ¡Ma' a cúulpachcuntiquen yéetel kuuxilil! Chéen 
teech in wáantajil. Ma' a p'atiquen chéen tin juun x ma' áantajil, tumen teech 
in Junab Ku yéetel in tocsajil. 

10Quex in taata yéetel in maama ca u xúump'atteno'obe', Yuumtzile' leti' bíin u 
táan óolten. 
11Yuumtzil, e'es teen a beel; bisen ti' u tojil bej tu yo'olal in aj p'eeco'ob; 
12ma' a kubiquen ti' u yóolajo'ob, tumen dzo'oc u líikil j tuusil máaco'ob tin 
wóokol jach sen p'uja'an u yóolo'ob. 
13Ba'ale' tene' in woojel bíin kuchquen in wil u yutzil Yuumtzil ti' tuláacal u 
ja'abilo'ob in cuxtal. 
14¡Yanac teech kub óolal ti' Yuumtzil! ¡Yanac teech lik óolal, ma' u lúubul a 
wóol! ¡Bey, yanac teech kub óolal ti' Yuumtzil! 

Salmo 28 

SALMO 28 (27) 
Yuumtzile' cu yu'ubic payalchi' 

1Yuumtzil, in tocsajil, teech quin ka'am t'aantic. ¡Bic p'áatac ma' a núuquiquen! 
Tumen wa ma' ta núuquiquene', je'el u páajtal in xoquiquinbáa ichil le 
quimeno'obo'. 
2U'uy in awato'ob táan in káatic teech áantajil, le quéen in tich' in kabo'ob tu 
tojil a quili'ich kulnajo'. 
3Ma' a jíil bisiquen pa'ate' yéetel le kaakas máaco'obo'; ma' a beetic u yúuchul 
teen le ba'ax cu yúuchul ti'obo'. 
4Dzáa ti'ob ba'ax cu najmatico'ob, je'el bix le kaakas ba'alo'ob tu beetajo'obo'. 
bo'oto'ob láili' yéetel le kaas tu beetajo'obo'. 
5Bey tumen cu tu'ubsico'ob le ba'alo'ob tu beetaj Yuumtzilo', ¡leti' túune' u 
xu'ulso'ob ma' xan u ca'a líikesico'ob! 
6¡Utzil t'antbil Yuumtzil, tumen dzo'oc u yu'ubic in káat óolo'ob! 
7Yuumtzile' leti' dzáic teen muuk yéetel cu yáantiquen; ti' leti' tin chuca'an 
kubaj in wóol; leti' túune' ca tu yáantajen. In pucsi'ikale' qui'imac u yóol; yaan 
in kaay, yaan xan in dzáic nib óolal ti' Yuumtzil. 

8Le Yuumtzilo' leti' u muuk u caajal, áantaj yéetel chimal u ti'al le ajaw 
yéeya'ano'. 
9Toc a caajal, Yuumtzil, qui'iqui' t'ant le máaxo'ob ati'alo'obo'. Cananto'ob, 
tumen beyech jun túul j canan j tamane'; mantadz biso'ob a méekmajo'ob. 

Salmo 29 

SALMO 29 (28) 
Qui'iqui' t'antac u páajtalil beyxan u nojbe'enil Yuumtzil 

1U cajnáalile'ex ca'an, qui'iqui' t'ante'ex Yuumtzil; qui'iqui' t'ante'ex u páajtalil 
yéetel u nojbe'enil Yuumtzil. 
2qui'iqui' t'ante'ex u nojbe'en kaaba' Yuumtzil, kulte'ex Yuumtzil te tu 
qui'ichquelem quili'ich kulnajil. 
3U t'aan Yuumtzil cu yu'uba'al tu yóokol le ka'anabo'; le qui'ichquelem Junab 
Kuo' cu beetic u quíilbal cháac; Yuumtzile' ti' yaan tu yóokol le nojoch 
ka'anabo'. 
4U t'aan Yuumtzile' ka'am; u t'aan Yuumtzile' yaan páajtalil ti'; 
5u t'aan Yuumtzile' cu jekic u kab le kuulche'obo'; Yuumtzile' cu jekic u kab u 
kuulche'ilo'ob Líbano. 
6Cu beetic u quiquilaanquilo'ob u pu'uquilo'ob Líbanoyéetel Sirión; ¡cu beetic 
u síit'o'ob beyo'ob xibil wacaxo'ob yéetel u mejnilo'obe'! 
7U t'aan Yuumtzile' cu beetic u léembal cháac. 
8U t'aan Yuumtzile' cu beetic u quíilbal x tocoy lu'um; ¡Yuumtzile' cu beetic u 
quíilbal u lu'umil Cades! 
9U t'aan Yuumtzile' cu tíitic le béeco'obo' yéetel cu lukesic tuláacal u che'ilo'ob 
le káaxo'obo'; tu yo'olal lela' tuláacal máaco'obe' cu dzáico'ob tziiquil ti' 
Yuumtzil tu kulnajil. 
10Yuumtzile', tu'ux cu yóoltique' cu káaxal ja'; Yuumtzile' cu cutal u meent u 
ajawil u ti'al ja'abo'ob mina'an u xuul. 

11Yuumtzile' cu dzáic muuk ti' u caajal; Yuumtzile' cu qui'iqui' t'antic u caajal 
yéetel jéedzel. 

Salmo 30 

SALMO 30 (29) 
U qui'iqui' t'aanil u yutzil Yuumtzil 

1Yuumtzil tene' quin qui'iqui' t'antiquech, tumen teech ta tocajen ti' in aj 
p'eeco'ob yéetel ma' ta cha'aj u p'a'astiqueno'obi'. 
2Yuumtzil in Junab Ku, tin káataj ti' teech áantaje' ca ta dzaj ti' teen tojóolal; 
3Yuumtzil, teche', ta tocajen ti' le quíimilo'; ta dzaj ti' teen cuxtal ma' ta cha'aj 
in quíimili'. 
4Te'ex a kubmaj a wóole'ex ti' Yuumtzil, ¡kaye'ex kaayo'ob ti'! ¡qui'iqui' t'ante'ex 
u quili'ich kaaba'! 
5Tumen u kuuxilile', séeba'an u máan, ba'ale' u yutzil óolale' mina'an xu'ulul ti'. 
Wa c okole'ex yéetel áakabe', tu ja'atzcab kiine' cu yantal ti' to'on qui'imac óolal. 
6Tene' tin wu'uyajimbáa jeedzel in wóol, ca túun tin tucultaj: Mix ba'al bíin u 
beet in lúubul. 
7Yuumtzil, teche' ichil a wutzile', ta jedzaj jun p'éel cúuchil in ti'alinte. Ba'ale' 
ta luksaj ti' teen a wáantaj le sajaquil túuno' tu sataj in wóol. 
8Yuumtzil ti' teech quin ka'am t'aan, ti' teech xan quin káat óol; 
9¿ba'ax u biilal wa ca quíimiquen, wa xan ca mu'ucuquen? ¡Lu'ume' ma' tu 
páajtal u qui'iqui' t'antiquech mix tu tzicbaltic a chuca'an óolal! 
10Yuumtzil, u'uyeni' yéetel cha'a teen óotzilil. Yuumtzil, ¡áanteni'! 
11Dzo'oc a sutic in wokol t'aan, qui'imac óolalil; dzo'oc a lukesic tin wóokol u 
box búuquil le quíimilo' ca búucbesen yéetel u búuquil kiinbesaj. 
12Tu yo'olal lelo', Yuumtzil, in Junab Ku, ma' tu páajtal in p'áatal ma' in t'aan: 
¡yaan in kayic ti' teech u kaayilo'ob qui'iqui' t'aan yéetel mantadz quin in dzáa 
ti' teech nib óolal! 

Salmo 31 

SALMO 31 (30) 
Chuca'an kub óolal ti' Yuumtzil 

1Yuumtzil, ti' teech quin caxtic áantajil; ¡ma' a p'atquen kaasil mix bikin! 
¡Toqueni' tumen toj ba'ax ca beetic! 
2Yuumtzil u'uyeni'; ¡toquen tu séeba'anil! beetabáa u nojoch tuunichil in 
balquinbáa, ¡beetabáa xan u tuulum najil u ti'al a toquiquen! 
3¡Teech in nojoch tuunichil yéetel in tuulum najil! ¡Biseni' yéetel cananteni' u 
ti'al ca a dzáa tziiquil ti' a kaaba'! 
4¡Jóokesen ti' le léech jaya'an tin beelo', tumen teech in wáantajil! 
5Ti' a kabo'ob quin kubentic in pixan; ¡Yuumtzil, u Kuil jaaj, lojeni'! 
6Jach in p'ectmaj le máaxo'ob cu kultico'ob beetbil kuob mix ba'al u biilalo'obo'; 
in dzaamaj in kub óolal ti' le Yuumtzilo'. 
7A yaacunaje' cu taasic teen qui' óolal yéetel qui'imac óolal. Teche' dzo'oc a 
wilic in okom óolalo'ob, a kaj óol in mukyajo'ob; 
8ma' ta kubajen tu kab in aj p'eeco'obi'; ¡ta beetaj in dzáic in wooc ti' cóococh 
cúuchil! 
9Yuumtzil, ch'a'a teen óotzilil, tumen ti' yanen ichil yaj óolale'; le yajilo' táan u 
bin u lukesic u sáasilil in wicho'ob, táan u koja'ancunsic in wíinclil yéetel 
tuláacal incuxtal. 
10¡Le ki'inamil yéetel áacamilo'obo' táan u xu'ulsico'ob u kiinilo'ob in cuxtal! Le 
okom óolalo', cu xu'ulsic in muuko'ob; ¡in wíinclile' táan u bin u t'ona'antal! 
11U aj p'a'asen in aj p'eeco'ob, u p'a'asilen in wéet cajtalilo'ob, u sajaquilen le 
máaxo'ob u kaj óoleno'obo'. ¡Cu yáalcabo'ob ti' teen le quéen u yileno'ob ti' le 
bejo'obo'! 
12Dzo'oc u chuca'an tu'ubsiqueno'ob, bey quimen yanilene', Beyen jun p'éel 
p'uul xe'exe'et'paja'ane'. 

13Cu páajtal in wu'uyic le máaco'ob cu mucul t'aano'obo': Ti' tuláacal tu'ux yaan 
sajaquilil. Beyo'ob jun túulili' máaque', cu tucultico'ob ba'ax bíin u beeto'ob ti' 
teen ¡cu tucultico'ob u lukesico'ob in cuxtal! 
14Ba'ale' tene', Yuumtzil, in kubmaj in wóol ti' teech; tene' in wa'almaj: Teche' 
in Junab Kuech. 
15In cuxtale' ti' yaan ta kabo'obe'; ¡toquen ti' in aj p'eeco'ob, máaxo'ob táan u 
ch'a'apachtiqueno'ob! 
16Pact yéetel utz le a paalila'; toquen xan tu yo'olal a yaacunaj. 
17Ti' teech quin ka'am t'aan Yuumtzil; ¡ma' a kubiquen ti' subtalil! ¡bul ti' 
subtzilil le máaxo'ob kasa'antaco'obo'; dza'ob tu dzu' le j mucnalo', tu'ux ma' tu 
yúuchul t'aano'! 
18P'áatac x ma' t'aanil le bóoxel chi'ob cu tuuso'obo', le cu t'aano'ob yéetel 
p'a'asil bey xan yéetelcúulpachtajil, yéetel cu poch'ico'ob le tojil máaco'. 
19¡Buca'aj nojochil a wutzil u ti'al le máaxo'ob cu tziquiquecho'obo'! Le a 
wutzila' ca ta'acbesic bey jun p'éel ayikalile', yéetel tu táan yich le máaco'obo', 
ca t'oxic ti' lemáaxo'ob cu kubic u yóolo'ob ti' techo'. 
20Tumen a wantal tu yicnalo'ob ca a toquico'ob ti' u kaakasjok jo'ol le kaakas 
máaco'; tu yáanal u bo'oy a wotoche' ca canantic ti' u pooch'ilo'ob uaj p'eeco'ob. 
21Qui'iqui' t'antbil le Yuumtzilo', tumen tu yo'olal u yaacunaje' nucuch ba'alo'ob 
tu beetaj tin wo'olal, tu súutuquil in mukyaj. 
22Ichil in chi'ichnaquile', j kuchen in tuculte' teche' ta jóoksen ta táan, ba'ale' le 
ca tin káataj teech áantaje', teche' ta wu'uyaj in awato'ob. 
23Tuláacale'ex máaxe'ex ca wocsaj óoltique'ex le Yuumtzilo' ca a yaabilte'ex; 
tumen leti' canantic tuláacal le máaxo'ob a'alico'ob ba'al jaajo'; ba'ale' ti' le j 
ca'anal icho'obo' cu ya'ab dzáic ti'ob ba'axcu najmatico'ob. 
24U dza'ob lik óol yéetel x ma' sajaquile' ti' u pucsi'ikalo'ob tuláacal le máaxo'ob 
u kubmaj u yóolo'ob ti' le Yuumtzilo'. 



1342 

 

Biblia Maya 
© 1992, Sociedades Bíblicas Unidas. 

 

 
 

 

Salmo 32 

SALMO 32 (31) 
U qui' óolalil máax sa'atsa'an u si'ipilo'ob 

1Qui' u yóol le máax sa'atsa'an u si'ipilo'obo'; le máax luksa'an tuláacal u 
kebano'obo'. 
2Qui' u yóol le máax mina'an mix ba'al kaas tu tuucule' mix tu ta'acal u pool 
tumen Yuumtzil. 
3Ca'aliquil ma' in cáant ca'ach in kebane' in wíinclile' táan ca'ach u bin u lúubul 
u muuk tu yo'olal in áacam okol bul kiin, 
4tumen yéetel kiin bey xan yéetel áakabe' aal jedzlic a kab tin wóokol. Bey lool 
tiquin tu yo'olal u yooxow le yáax kiino' bey in wu'uyic u lúubul in wóol. 
5Ba'ale' tin cáantaj ti' teech tuláacal in keban yéetel in kasa'anil; tin dzaj in wóol 
in cáant ti' teech in kebano'ob; Yuumtzil, teech túune' ta sa'atsajo'ob teen. 
6Le o'olale', le quéen talac yaj óolale' le j ocsaj óolo'obo' bíin u ch'a'a chi'ito'ob 
a kaaba'; quex ca tuulnac le ya'abcach ja'obo', ma' bíin kuchuc tu yicnalo'obi'. 
7Teech u cúuchil in balquinbáa; ca canatiquen ti' sajbe'entzilil, chéen u 
kaayilo'ob tocsajil quin wu'uyic tin bakpach. 
8Yuumtzile' cu ya'alic: In wicho'obe' táan u pactiquecho'ob. Bíin in dzáa teech 
ca'anbesajilo'ob; bíin in dzáa teech tzol xiquino'ob; bíin in we'es teech le bej 
unaj a bisico'. 
9Ma' a béeytal je'el bix le tzíimino' wa je'el bix lemulao'; leti'obe' mina'an u 
na'ato'ob; le o'olale' yaan u cúumquinsa'alo'ob yéetel jokni'; wa ma' beyo', ma' 
tu nadzicuba'ob ti' teech. 
10Le j loolob máaco'obo', bíin yanac ya'abcach ki'inamil ti'ob, ba'ale' u yaacunaj 
Yuumtzil bakpachtic le máaxo'ob yaan u kub óolalo'ob ti' leti'ob. 
11Qui'imacchajac a wóole'ex ti' Yuumtzil, te'ex máax utz a pucsi'ikale'ex yéetel 
toj a tuucule'ex; qui'imacchajac a wóole'ex, kaaynene'ex xan yéetel qui'imac 
óolal. 

Salmo 33 

SALMO 33 (32) 
U qui'iqui' t'aanil u yutzil Yuumtzil 

1Qui'iqui' t'ante'ex Yuumtzil, utzil máaque'ex; jadzutz le qui'iqui' t'aan cu jóokol 
tu chi' le utzil máaco'obo'. 
2Dza'ex nib óolal ti' Yuumtzil je'el bix u bin u paaxil le arpao'; kaye'ex kaayo'ob 
ti' yéetel u paaxil lira; 
3kaye'ex jun p'éel túumben kaay ti'; ¡ma'alob paaxnene'ex le quéen a qui'iqui' 
t'ante'exo'! 
4U t'aan le Yuumtzilo' leti' u jaajil; u meyajo'obe' cu ye'esico'ob u kub óolal. 
5Le Yuumtzilo' u yaacuntmaj ba'ax tu beel, bey xan ba'ax toj; ¡le lu'uma' chuup 
yéetel yaacunaj! 
6Le ca'an yéetel tuláacal ba'ax yane', yéetel u t'aan Yuumtzil tu beetaj, bey xan 
yéetel u yustajil u chi'. 
7Leti' much'quintic yéetel cu kalic u ja'ilo'ob le taamcach ka'anabo'. 
8Tuláacal máaxo'ob yano'ob te j lu'umo' u tzico'ob Yuumtzil, ¡tzi'iquic tumen 
tuláacal u cajnáalilo'ob yóokolcaab! 
9Tumen leti'e' j t'aanaje' ca j beetkaj tuláacal ba'al; leti' j túuchi' t'aanaje', 
tuláacal ba'al j p'áat jeedzel. 
10Yuumtzile' cu beetic u láaj kastal u jokjo'ol le caajo'ob ma' u kaj óolo'ob Kuo', 
11ba'ale' le ba'alo'ob cu beetic Yuumtzilo' cu p'áatal jeedzel yanilo'ob ja'abo'ob 
mina'an u xuul. 
12Qui' u yóol le caaj Junab ku Yuumtzilo', le caaj tu yéeyaj Yuumtzil u ti'alinto'. 
13Yuumtzile' cu paacat líikbal te j ca'ano' yéetel cu yilic tuláacal le máaco'obo'; 
14líikbal ti' le cúuchil tu'ux caja'ano' cu pactic tuláacal le máaxo'ob caja'ano'ob 
te j lu'uma'; 

15leti'e' leti' máax beet u pucsi'ikalo'ob yéetel leti' ilic tuláacal ba'ax cu 
beetico'ob. 
16Mix jun túul ajaw cu toquicubae' tu yo'olal sen ya'abil u aj ba'atelo'ob, mix 
cu toquicuba'ob le j xiibil máaco'ob tu yo'olal u sen mu'ukanilo'ob; 
17le tzíimino'obo' mix ba'al u biilalo'ob u ti'al u toquico'ob mix máac; quex jach 
yaan u muuko'obe' ma' tu páajtal u tocsajo'ob. 
18Ba'ale' Yuumtzile' mantadz cu canantic le máaxo'ob tziquique' yéetel cu kub 
óoltico'ob u yaacunaje', 
19u ti'al u toco'ob ti' quíimil yéetel u dzáa cuxtal ti'ob tu kiinilo'ob wi'ijil. 
20To'one' c kubmaj c óol ti' Yuumtzil; ¡leti'e' cu yáantico'on yéetel cu 
canantico'on! 
21C pucsi'ikale' cu qui'imactal u yóol ti' Yuumtzil; c kubmaj c óol ti' u quili'ich 
kaaba'. 
22¡Yuumtzil, a yaacunaje', ca yanac t éetel je'el bix cpa'atic ti' techo'! 

Salmo 34 

SALMO 34 (33) 
U qui'iqui' t'aanil u yutzil Yuumtzil 

1Mantadz bíin in qui'iqui' t'ant Yuumtzil; ma' bíin jáawac u qui'iqui' t'anta'al 
tumen in chi'i'. 
2Tene' quin wu'uyquinbáa ca'anal in wich tu yo'olal Yuumtzil; ¡u'uye'ex 
qui'imacchajac xan a wóole'ex, cabal óol máaque'ex! 
3Co'one'ex qui'iqui' t'antic jun múuch' u nojbe'enil ukaaba' Yuumtzil. 
4Tin nadzajinbáa ti' Yuumtzil, leti' túune' tu núucajen yéetel tu tocajen ti' 
tuláacal in sajquilo'ob. 
5Le máaxo'ob pactic Yuumtzile' cu p'áatalo'ob chuupo'ob yéetel qui'imac óolal; 
mix bikin bíin u p'ato'ob kaasil. 

6Le óotzila' awatnaje', ca j u'uya'ab tumen Yuumtzil, leti' xan toc ti' tuláacal 
mukyajo'ob. 
7U aj túuchi' Yuumtzile' cu canantic yéetel cu toquic le máaxo'ob tziquic 
Yuumtzil. 
8Il wile'ex buca'aj utzil le Yuumtzilo'. ¡Utz yanil le máax cu kubic u yóol ti'! 
9Te'ex a kubmabaex ti' Yuumtzile', tzique'ex, tumen mix ba'al je'el u bineltic ti' 
le máaxo'ob tziquico'. 
10Le ayikalo'obo' cu yóotziltalo'ob yéetel cu mukyajtico'ob wi'ijil, ba'ale' le 
máaxo'ob cu caxtico'ob Yuumtzile' mix bikin je'elu bineltic wa ba'ax ti'obe'. 
11Co'otene'ex, in paalale'ex, u'uyene'ex xani': bin in ca'aj in ca'anbese'ex a 
tzique'ex le Yuumtzilo'. 
12¿A káat wa cuxtal ya'abcach kiin? ¿A káat wa cuxtal yéetel qui'imac óolal? 
13Canant a waak, ma' u ya'alic ba'al kaas; mix bikin ca jóokoc tuus ta chi'. 
14Náachcuntabáa ti' le kasa'anilo' beet xan utz; canant le jéedzelo' xeen xan tu 
paach. 
15Yuumtzile' u dzaamaj u paacat yóokol le utzil máaco'obo' yéetel cu ch'en 
xiquintic u yawato'ob. 
16Yuumtzile' cu suticubáa tu yóokol le j loolob máaco'obo' u ti'al ma' u 
ka'ajsa'alo'ob tumen mix máac. 
17Yuumtzile' cu táan óoltic u káat óolal le máac utz u tuucolo' cu toquic xan ti' 
tuláacal u yaj óolalo'ob. 
18Yuumtzile' naadz yaan u ti'al u toc le máaxo'ob kiilil u pucsi'ikalo'obo', le 
máaxo'ob mina'an u alab óolalo'obo'. 
19Máac toj u cuxtale' cu mukyajtic ya'abcach kaaso'ob, ba'ale' ti' tuláacal ba'al 
cu to'ocol tumen Yuumtzil. 
20Yuumtzil canantic tuláacal u baaquelo'ob, ma' bíin ca'achac mix jun p'éeli'. 

21Le j loolob máaco'obo', u kasa'anilo'ob quiimsico'ob; le máaxo'ob cu 
p'ectico'ob máac toj u cuxtale' yaan u ja'adzalo'ob. 
22Ba'ale' Yuumtzile' cu toquic u cuxtal u paalitzilo'ob, ¡ma' bíin ja'adzac le 
máaxo'ob cu kubic u yóolo'ob ti'leti'e'! 

Salmo 35 

SALMO 35 (34) 
Payalchi' iquil u káatal u yáantaj Yuumtzil 

1Yuumtzil xeen tu yóokol le máaxo'ob cu taalo'ob tin wóokolo', ba'atelt le 
máaxo'ob cu ba'ateltiqueno'obo'. 
2Nu'ucbesabáa, co'oten a wáanteni'; 
3ch'a'a a lóomte', toquen ti' le máaxo'ob ch'a'apachtiqueno'; ¡a'al ti' teen: Teen 
a tocsajil! 
4Beet u ch'a'ico'ob subtal le máaxo'ob u káato'ob u quiimseno'obo'; ca 
áalcabnaco'ob ich subtalil le máaxo'ob u káato'ob u beeto'ob teen kaaso'; 
5¡ca pu'uluco'ob tumen u aj túuchi' Yuumtzil ca bisa'aco'ob beyo'ob sojol tumen 
iike'. Ca pula'aco'ob tumen u aj túuchi' Yuumtzil! 
6¡U beel xane' ca p'áatac éekjoche'en yéetel jajalquil, ch'a'apachta'aco'ob tumen 
u aj túuchi' Yuumtzil! 
7Tio'olal mix ba'ale', tu dzajo'ob tin beel jun p'éelléech; mix ba'al o'olale' tu 
páanajo'ob jun p'éel jool u ti'al ca lúubuqueni'. 
8¡Ca tec úuchuc loob ti' leti'ob! ¡Ca lúubuco'ob leti'ob ti' le léech tu jayajo'obo'! 
¡Ca úuchuc loob ti' leti'ob! 
9Bey túuno' cu qui'imactal in wóol ti' Yuumtzil, tumenleti' tu tocajen. 
10Yéetel tuláacal in pucsi'ikale' yaan in wa'alic: Yuumtzil, ¿máax je'el bix teche'? 
Ca toquic le óotzilo'obo' ti' le máaxo'ob yaan páajtalil ti'obo', máaxo'ob xan 
luksic ba'ax yaan ti'obo'. 

11J tuusil máaco'ob cu líikilo'ob tin wóokol yéetel cu káat chi'itiqueno'ob tu 
yo'olal ba'axo'ob ma' in wojeli'. 
12Tu suto'ob teen kaasil le utz in beetmajo': cu luksico'ob ti' teen beyo' u 
qui'imac óolal in cuxtal. 
13ba'ale' le ca j koja'anchajo'obe' tene' okomchaj in wóol, tin búuquintaj box 
nook; p'áat ma' tin janal, yéetel káat óolnajen tu yo'olalo'ob. 
14Okom óolen yéetel lúubul in wóol táan in máan, bey in búuquintmaj box 
nook tu yo'olal quíimic in maamae', wa tu yo'olal quíimic in wéet óol, wa tu 
yo'olal quíimic in sucu'un. 
15Ba'ale' le ca j lúubene' tuláacalo'ob tu múuch' che'ejtiqueno'ob; bey yaanal 
máaco'ob teen ma' in kaj óolo'obe' tu loobilteno'ob x ma' je'elelil yéetel u 
t'aano'ob. 
16Tu beeto'ob in mukyaj, tu p'a'astajeno'ob, u paacato'ob tin wóokole' 
chuupo'ob tu yéetel p'ectajil. 
17Yuumtzil, ¿buca'aj kiin yaan u bin a wilic lela'? ¡Toc in cuxtal, le jun p'éelili' 
in cuxtala'! ti' le chacmo'olo'ob táan u yawat yáacamo'obo'. 
18Yaan in dzáic teech nib óolal tu táan tuláacal acaajal; ¡yaan in qui'iqui' 
t'antiquech tu táan tuláacal a nojochcaajo'! 
19Tu yo'olal ba'ax cu yúuchul tene' ma' u qui'imactal u yóol in aj p'eeco'ob; ma' 
u paaclan chak ich u yich le máaxo'ob u p'ecmajeno'ob tu yo'olal mix ba'alo'. 
20Tumen leti'obe' ma' tu caxtico'ob jéedzelil, ba'ale' táan u tucultico'obe' bix u 
náaysico'ob u yóol máac u ti'al u beetico'ob loob ti'u jéedzel óol cajnáalilo'ob 
le múuch' caajo'; 
21cu nojoch je'ic u chi'ob tin wo'olal, cu ya'alico'ob: ¡Pacte'ex le ba'ax dzo'oc c 
kuchul c ilo'! 
22¡Teche' Yuumtzil, táan a wilic! ¡Ma' a p'áatal x ma' t'aanil! ¡Ma' a 
náachcunsicabáa ti' teen! 

23Yuumtzil in Ku, aajen. ¡Líiken! P'is óolteni', dzáaba tin tzéel 
24P'is óolteni', Yuumtzil in Junab Ku, je'el bix u jaajil p'is óolale'. ¡Ma' u 
che'ejtiqueno'ob! 
25Ma' u ya'alico'ob mix u tuclico'obe': ¡Lela' leti' ba'ax c káat ca úuchuca'! 
¡Dzo'oc laj pa'ic umuuko'ob! 
26Yuumtzil, beet u ch'a'ico'ob subtal le máaxo'ob cu qui'imactal u yóolo'ob 
tumen táan u bin teen kaaso', beet u ch'a'ico'ob subtal le máaxo'ob cu 
tucultico'ob asab ma'alobo'ob ti' teno'. 
27Ba'ale' qui'imaccahajac yóolo'ob, awatnaco'ob yéetel qui'imac óolal le 
máaxo'ob u káato'ob u yileno'ob táan indzáanche'etajo'; ca u ya'alo'ob mantadz: 
¡Le Yuumtzilo' nojoch! yéetel utz tu t'aan u ma'alob yantalil u paalitzil. 
28Yaan in tzicbaltic a p'is óolal; ¡mantadz yaan in qui'iqui' t'antiquech! 

Salmo 36 

SALMO 36 (35) 
U kasa'anil máac yéetel u yutzil Yuumtzil 

1Chéen kasa'anil cu tucultic tu dzu' u pucsika'al le loolob máaco'. Mix jun téen 
cu tuclic wa yaan u sajac tziiquil Ku. 
2Le máaca' cu tucultic jach cu najmatic qui'iqui' t'aano'ob, ma' tu kuchul u na'at 
wa bíin ila'ac mix ca p'ecta'ac usi'ipil tumen Yuumtzil. 
3Chéen kaakas t'aano'ob yéetel tuus cu jóokol tu chi', leti'e' ma' tu tuucul tu 
beelil, beyo' tu p'ataj u beetic utz. 
4Chilicbal tu kaane' cu tuclic u beetic kaas; jach u ch'icmubáa ti' le kaakas bejo'; 
le o'olale' ma' u káat u p'at u kasa'anili'. 
5Ba'ale' Yuumtzil, a yaacunaje', cu kuchul tac ca'an; a chuca'an óolale' cu kuchul 
tac ti' le múuyalo'obo'. 
6A tojile' bey je'el bix le nucuch witzo'obo', a wa'almaj t'aano'obe' beyo'ob je'el 
bix le nojoch taamcach ka'anabo'. 

7¡Yuumtzil, a yacunaje' pit máan jakbe'enil! ¡Tu yáanal a xiiko'obe' le 
máaco'obo' cu caxtico'obáantajil! 
8Cu p'áatalo'ob tu jaajil na'ajo'ob yéetel le ya'abcach janal yaan ta wotocho'; 
teche' ca dzáic u yuko'ob u qui'iqui' ja'il sayab, 
9tumen ti' teech yaan u sayabil le cuxtalo' yéetel ti' a sáasile' cu páajtal c ilic le 
sáasilo'. 
10Dzáa mantadz a yaacunaj bey xan a p'is óolal ti' le máaxo'ob u kaj 
óoltmecho'obo', ti' le máaxo'ob ma'alob u tuuculo'obo'. 
11Ma' a cha'ic u pepe'echa'atiqueno'ob le j ca'analicho'obo', mix u 
yúuyumtiqueno'ob le kaakas máaco'obo'. 
12¡Ila'ac bix u lúubsa'al le loolob máaco'obo'! ¡Lúubsa'ano'ob u ti'al mix bikin u 
ca'a líikilo'ob! 

Salmo 37 

SALMO 37 (36) 
Kub a wóol ti' Yuumtzil 

1Ma' a p'u'ujul tu yo'olal u si'ipil le j kaakas máaco'obo', mix a dzíiboltic a beetic 
ba'ax cu beetic le loolob máaco'obo', 
2tumen séeba'an u tijilo'ob je'el bix u tijil le su'uco'; ¡cu quíimilo'ob je'el bix u 
quíimil le xíiwo'! 
3Kub a wóol ti' Yuumtzil yéetel beet le ba'ax utzo'; cajlen yóokolcaab yéetel 
yanac teech jéedzel óolal. 
4Yaacunt Yuumtzil yéetel muumun óolal. leti' túune' bíin u dzáa teech u 
dzíibolal a pucsi'ikal. 
5Dzáa a cuxtal tu kab Yuumtzil; kub óolnen ti', leti' túune' bíin u yáantech. 
6Bíin u beet u léenbal a wutzil bey xan a tojil je'el bix u léenbal le kiin chúumuc 
ca'ano'. 

7Jedzlen tu táan le Yuumtzilo'; pa'at yéetel chuca'an óolal ca u yáantech. Ma' a 
kuuxil tu yo'olal le máax cu bin utzil ti' way yóokolcaaba', mix tu yo'olal le 
máax cu patic tu pool u beetic loolob ba'alo'ob. 
8P'at le p'u'ujulo', xúump'at le kuuxilo'; tumen lelo' cu talam kascuntic le 
ba'alo'obo'. 
9Tu jaajile' le loolob máaco'obo' bíin tojolchi'ita'aco'ob, ba'ale' le máaxo'ob cu 
kub óolalo'ob ti' Yuumtzile' bíin u ti'alinto'ob le lu'uma'. 
10Ichil jun p'íit kiine' yaan u mina'antal loolob máaco'ob; quex buca'aj ca a beet 
u ti'al a caxantico'obe' ma' bíin suunaquech a nuptáanto'ob. 
11Ba'ale' le j cabal óolo'obo' bíin u ti'alinto'ob lelu'uma', bíin cuxlaco'ob ichil 
nojoch jéedzel óolal. 
12Le loolob máaco' táan u jokjo'oltic bix bin u beet kaasti' le utzul máaco'; cu 
léelem pactic yéetel p'ectajil. 
13Ba'ale' Yuumtzile' chéen cu che'ejtic, tumen u yojele' le loolob máaco' táan u 
náadzal u kiinil u xu'ulul. 
14Le j loolob máaco'obo' cu jóoksico'ob u máascabo'obe' yéetel cu t'inico'ob u 
julubo'obe' ¡u ti'al u beetico'ob u lúubul le óotzilo'ob yéetel le j cabal óolo'obo'! 
15Ba'ale' u máascabo'obe' bíin ch'íiquic tupucsi'ikalo'ob, u julubo'obe' bíin 
xe'exe'et'pajco'ob. 
16Le jun p'íit ba'al yaan ti' le utzil máaco' asab ma'alob ti' le u ya'abcach ayikalil 
le loolobmáaco'obo'; 
17Tumen Yuumtzile' bíin u xu'uls le j loolob máaco'obo', ba'ale' yaan u táan 
óoltic le utzul wíinico'obo'. 
18Le Yuumtzilo' cu canantic le máaxo'ob utz u cuxtalo'obo'; le ba'ax u ti'alo'obe' 
mix bikin bíin xu'uluc. 
19Ti' yayaj kiino'obe', le quéen yanac wi'ijile', ma' bíin u máanso'ob subtali', 
tumen yaan u yantal ba'al u jaanto'ob. 

20Le j loolob máaco'obo' yaan u yelelo'ob bey tiquinxíiwe'; u aj p'eeco'ob 
Yuumtzile' bíin samkajco'ob je'el bix u yúuchul ti' le buudzo'. 
21Le j loolob máaco'obo' ma'atech u sutico'ob u majano'ob; ba'ale' le óotzil 
máaco' cu ch'a'ic óotzilil yéetel cu siibal. 
22Le máaxo'ob cu yutzil t'anta'alo'ob tumen Yuumtzile' bíinu ti'alinto'ob le 
lu'uma'; ba'ale' le máaxo'ob cu loolob t'anta'alo'ob tumen Yuumtzile' bíin 
xu'ulsa'aco'ob. 
23Yuumtzile' leti' nu'uctic u xíimbal wíinic, Yuumtzil xan cu dzáic ti' le bej tu'ux 
u najmal u máano'; 
24quex tumen lúubuque', ma' bíin p'áatac luubuli', tumen Yuumtzile' u machmaj 
tu kab. 
25Tin máansaj in táanquelemil, bejela'e' dzo'oc innuxibtal; ba'ale' mix jun téen 
tin wilaj xúump'atta'an le utzilmáaco' mix tin wilaj u káat yaatzil u paalalo'obi'. 
26Je'el ba'alac kiine' cu ch'a'ic óotzilil yéetel cu dzáic ba'al majanil; u 
paalalo'obe' jun p'éel qui'iqui' t'aan u ti'al leti'. 
27Náachcuntabáa ti' le kaaso' beet xan le utzo'; beyo' bíin yanac teech mantadz 
jun p'éel cúuchil tu'ux a cajtal. 
28Tumen Yuumtzile', u yaacuntmaj ba'ax no'oja'an; ma' táan u xúump'attic le 
máaxo'ob u kubmajo'ob u yóolo'ob ti'e'; ba'ale' cu xu'ulsic le máaxo'ob kaas u 
cuxtalo'obo' yéetelma' xan tu p'atic ch'i'ilancabil ti'ob. 
29Le utzil máaco'obo' bíin u ti'alinto'ob le lu'uma'; ti' bíin cajlaco'ob u ti'al 
ja'abo'ob mina'an u xuul. 
30Le utzil máaco' cu t'aan yéetel na'at, tu chi' xane' cu jóokol no'oja'an t'aan. 
31Tu pucsi'ikale' cu bisic u ca'anbesaj Yuumtzil; mix bikin bíin jacchajac u 
yooco'ob. 
32Le j loolob máaco' cu ch'úuctic le utzil máac yéetel u tuuculil u quíimsic; 

33ba'ale' ma' tun cha'abil u lúubul tu kab tumen Yuumtzil mix táan u cha'ic u 
ya'ala'al wa yaan u si'ipil. 
34Teche' kub a wóol ti' Yuumtzil yéetel u'uyaj t'aan, tumen leti' bíin u 
ca'analcunsech yéetel bíin u dzáa teech le lu'um a ti'alinto'. Yéetel a wicho'ob 
bíin a wil bix cun xu'ulsbil le j loolob máaco'obo'. 
35In wilmaj le loolob máac chuup yéetel ca'anal ichil, bix u bin u jayicubáa bey 
jun cúul che' ya'ab u kabo'obe'; 
36ba'ale' j bine' ca j quíimi; tin caxtaje', ma' páatji in nuptáantiqui'. 
37Pact le utzil máac mina'an u si'ipilo': jéedzel bíin yanac ti' u cuxtal le máaco'. 
38Ba'ale' le j ma' u'uyaj t'aano'obo' bíin xu'ulsa'aco'objun puli'; u cuxtal le loolob 
máaco' cu bisic ti' xu'ulsajil. 
39U yáantaj le utzil máaco'obo' ti' Yuumtzil u taal, leti'e' u ta'acbesajil ti' le talam 
kiino'obo'. 
40Yuumtzil áantico'ob ca páatac u púudzulo'ob. cu beetic u púudzulo'ob ti' le 
loolob máaco'obo' yéetel cu toquico'ob, tumen ti' Yuumtzil tu caxtajo'ob 
áantajil. 

Salmo 38 

SALMO 38 (37) 
U payalchi' jun túul máac cu mukyaj 

1Yuumtzil, ma' a keyiquen ichil a p'uja'anil mix a jadziquen ichil lika'anil a 
wóol. 
2A julubo'obe' dzo'oc u ch'íiquilo'ob ti' teen; ¡dzo'oc a cha'ic u lúubul a kab tin 
wóokol! 
3Tumen kuuxchaja'anilech tu yo'olal in kebano'obe', tuláacal in wíinclile' 
koja'an; mix jun p'éel in baaquel yaan toj óolal ti'. 
4In kasa'anilo'obe' u pech'maeno'ob; lela' jun p'éel cuuch in ti'al ma' tu páajtal 
in mukyajtic. 



1353 

 

Biblia Maya 
© 1992, Sociedades Bíblicas Unidas. 

 

 
 

 

5Tu yo'olal in j ma' na'atile', in yajilo'obe' cu kastalo'ob yéetel cu tu'utalo'ob. 
6Chinicbal in pool in máan, yéetel luubul in wóol; mina'an u súutuquil wa ma' 
okom in wóol. 
7Tu yo'olal chocuile' in paache' táan u yelel; ¡tuláacal in wíinclil koja'an! 
8Takan yaj in wu'uyic in wíinclil táan in wu'uyic jach mina'an in muuk; ¡in 
wáacamo'obe' u yáacamo'ob in pucsi'ikal! 
9Yuumtzil, teche' a kaj óol tuláacal in dzíibolalo'ob; ma' ta'aca'an ti' teech in 
jajak iiko'obi'. 
10Táan u titip'aanquil in pucsi'ikal, táan xan u xu'upul in muuko'ob; tac u sáasil 
in wiche' táan u yéekjoch'e'ental. 
11In wéet óolalo'ob utz u bisicuba'ob tin wéetel, tac in láaktzilo'obe' u 
náachcunsmajuba'ob, 
12Le máaxo'ob u káato'ob u quíimseno'obo' cu dzáico'ob léecho'ob tin beel; le 
máaxo'ob cu dzíiboltico'ob teen kaase', táan u ya'alico'ob u 
yóotzilcunsqueno'ob, mantadz táan u tucultico'ob u náaysico'ob in wóol u ti'al 
u loobiltiqueno'ob. 
13Ba'ale' tene' quin beetiquinbáa cóoquen, bey ma' tin wu'uyic t'aane'; bey 
tootene', ma' tin je'ic in chi'. 
14Beyen jun túul máac cóoque' mix xan tu páajtal uya'alic wa ba'ax u ti'al u 
toquicubae'. 
15Tene' quin pa'ataj ti' teech. Yuumtzil in Ku, teech ca t'aanaquech tin wo'olal. 
16Chéen quin káat óoltic teche' ma' cha'ic u che'ejtiqueno'ob. mix u tuclico'ob 
wa dzo'oc béeytalo'ob le quéen u yilo'ob dzo'oc in lúubul. 
17Jach tu jaajile', chéen ta'itac in lúubul; in mukyajo'obe' mix jun súutuc cu 
p'atiqueno'ob. 
18¡Bin in ca'aj in cáant in kebano'ob, tumen cu chupiqueno'ob yéetel péec óolal! 

19In aj p'eeco'obe' dzo'oc u ya'abtalo'ob; ya'ab máaxo'ob u p'ecmajeno'ob chéen 
tu yo'olal mix ba'al. 
20Tu suto'ob teen kaas tu yo'olal utz; cu beetico'ob ba'al kaas tin wo'olal, tumen 
táan in beeticutz. 
21Yuumtzil, ¡ma' a p'atiquen tin juunal! in Ku, ¡ma' náachcunticabáa ti' teen! 
22Junab Ku in tocsajil, co'oten tu séeblaquil a wáanten. 

Salmo 39 

SALMO 39 (38) 
Cuxtale' cóom 

1Tene' tin wa'alaj in canantic u tojil in cuxtal, u ti'al ma' in kebanchajal yéetel 
in waak. yéetel ca in canant ba'axo'ob quin wa'alic ca'aliquil yaan loolob 
máaco'ob tin táane'. 
2Quin beetquinbáa tootil: ma' tin wa'alic mix ba'al. ¡Mix le ba'al utz quin 
wa'alico'! Ba'ale' in ki'inamile' cu bin u nojochtal; 
3¡in puksi'ikale' táan u yelel tin tzeem! Iquil in tucultique', le káako' j t'a'ab 
ichilen, ca'a túun tin wa'alaj yéetel ka'am t'aan: 
4Yuumtzil beet in wojéeltique' bix bíin dzo'ocoquen yéetel buca'aj u xooquil u 
ja'abilo'ob in j cuxtal. ¡in káat in wojéelte', buca'aj cóomil in cuxtal! 
5A dzaamaj teen jun p'éel cuxtal jach cóom; mix ba'al in cuxtal ta táan. U cuxtal 
tuláacal wíinique' bey jun p'éel múus iike'. 
6U cuxtal tuláacal wíinique', máan u ca'aj bey jun p'éel oochele'. Mix ba'al u 
biilal u nijcunsa'al ayikalilo'ob, tumen mix máac u yojel máax bíin p'áatac tu 
yéetelo'ob. 
7Bey túuno', Yuumtzil, ¿ba'ax je'el u páajtal inpa'atique'? ¡In pa'atajile' ti' teech 
yaan! 
8Toquen ti' in kebano'ob; ma' a cha'ic u p'a'astiqueno'ob le j ma' na'ato'obo'. 
9Tin betimbáa tootil ma' xan tin je'aj in chi'e', tumen teech beetic tuláacal ba'al. 

10Tzel ti' teen a jaadzo'ob; dzoca'an in wanil tu yo'olal u jaadzilo'ob a kab. 
11Teche' ca jóoksic máac ti' u kasa'anil iquil a jadzic, yéetel ca sutic ma'ay 
lu'umil le ba'al jach u yaacuntmaje'. ¡Tuláacal máaque' bey jun p'éel múus iike'! 
12Yuumtzil, u'uy in payalchi'i', ¡ch'en xiquint in wáacamo'ob! ¡ma' a p'áatal x 
ma' t'aanil tu táan u ya'alilo'ob in wich! Tene', j táanxel lu'umilen a ti'al; beyen 
jun túul ch'íich' chéen máan u ca'aj, je'el bix in úuchben ch'i'ibalo'obo'. 
13P'at túun a pactiquen, dzáa tu'ux in ch'a'ic in wiik ma'ili' xi'iquen ca in p'at le 
yóokolcaaba'. 

Salmo 40 

SALMO 40 (39) 
Tin dzaj in pa'atajil ti' Yuumtzil 

1Tin dzaj in pa'atajil ti' Yuumtzil; leti' túune' tu chinjubáa u ti'al u yu'ub in 
awato'ob; 
2tu tocajen ti' le mucnalo', ma' tu cha'aj in búulul ichil le dzop luuko', tu ma'alob 
jedzcuntaj in wooco'ob tu yóokol jun p'éel nojoch tuunich, yéetel tu dzaj 
jedzcunajil ti' in xíimbalo'ob. 
3Tu beetaj u jóokol tin chi'e' jun p'éel túumben kaay, Jun p'éel u kaayil qui'iqui' 
t'aan ti' c Yuum Ku. Ya'abo'obe' le ca tu yilajo'ob lela', péecnaj u yóolo'ob, ca tu 
dzajo'ob u kub óolalo'ob ti' Yuumtzil. 
4¡Utz yanil le máac u kubmaj u yóol ti' Yuumtzil, le máax ma' tu nupcubáa 
yéetel le j ca'anal icho'obo' mix yéetel le cu kultico'ob chéen cunel kuobo'! 
5Yuumtzil in Junab Ku, ya'abcach le jak óol meyajo'ob ta beetaj techo', ya'ab a 
ch'a'a óotzilil ti' to'on. ¡Mix ba'al cu queticubáa ta wéetel! In káat in ka'ayto'ob, 
ca t'aanaquen tu yo'olalo'ob, ba'ale' sen ya'ab, mina'an u xooquil. 
6Teche' ma' tu yustal a wóol le ba'alche'ob cu quíimsa'al a ti'alo' mix u ti'ibil 
óolalil janalbe'en neeko'ob, Teche' mix a káat ba'alche'ob u ti'al tóocbilo'obi', 
mix quíimsbil ti'ibil óolalo'ob u ti'al keban. Tumen dzo'oc a je'ic in xiquino'ob. 

7Le o'olale' dzo'oc in wa'alic: je'elena', je'el bix uya'alic tin wo'olal le dzíibil 
ju'uno'. 
8In Junab Ku, tene' utz tin t'aan in beetic le ba'ax a káate'; ¡quin bisic tin 
pucsi'ikal a ca'anbesaj! 
9Dzo'oc in dzáic ojéeltbil le ba'ax toj tu táan le anojoch caajalo'. ¡Teche' ma'alob 
a wojelil, Yuumtzil, mix p'áataquen maacal in chi'i'! 
10Ma' a cha'ic u máacal in chi' tu yo'olal a toj utzil; tin dzaj ojéeltbil a kub óolal 
yéetel a tocsajil. Mix jun téen tin muclaj a yaacunaj yéetel a jaajil tu táana 
nojoch caajal. 
11Teech túune', Yuumtzil, ¡dzáaten a muumun óolal! ¡Mantadz ca u cananten a 
yaacunaj yéetel a jaajil! 
12tumen dzo'oc u taal sen ya'ab kaas tin wóokol, mina'an u xooquil. In 
kasa'anilo'obe' dzo'oc u léench'intiqueno'ob; ¡dzo'oc tac u bin u sáasilil in wich! 
Asab ya'abilo'ob ti' tzo'otzel in pool, dzo'oc u lúubul in wóol. 
13Yuumtzil, beet utz, ¡co'oten a toquen! Yuumtzil, ¡co'oten tu séeblaquil a 
wáanten! 
14¡Beet u máansico'ob nojoch subtalil le máaxo'ob u káato'ob u lukeso'ob in 
cuxtalo'! ¡Ca púudzuco'ob ich subtalil le máaxo'ob u káato'ob ubeeto'ob teen 
kaaso'! 
15Ca púudzuco'ob u ch'a'amajo'ob subtal le máaxo'ob cu p'a'astiqueno'obo'. 
16Ba'ale' tuláacal le máaxo'ob caxtiquecho' ca chu'upuco'ob yéetel qui'imac 
óolal; le máaxo'ob dzíiboltico'ob a tocsajile' ca u ya'alo'obmantadz: ¡Yuumtzile' 
nojoch.! 
17Teen, óotzilen yéetel yaj in wóol in wanile', Yuumtzil, ma' a tu'ubsiquen. 
Teech le máax áantiquen yéetel máax jáalkabtiqueno'; ¡ma' a xáantal, in Junab 
Ku! 

Salmo 41 

SALMO 41 (40) 

U payalchi' jun túul máac koja'an 

1Qui' yóol le máax cu tucultic le óotzilo'; yaan u to'ocol tumen Yuumtzil ichil 
le kaakas kiino'obo'. 
2Yuumtzile' leti' cun áantic, yaan u dzáic cuxtal yéetel qui'imac óolal ti', way 
yóokolcaabe', ma' bíin u xúump'at ti' u yóolal u aj p'eeco'obi'. 
3Yuumtzil cu dzáic muuk ti' tu kiinil ch'uyucbal tu kaan táan u mukyaj; ¡u 
koja'anile' yaan u su'utul toj óolalil! 
4Tene' in wa'almaj: Yuumtzil ch'a'a teen óotzilil; dzaquen quex tumen 
kebanchaja'anen ti' teech. 
5In aj p'eeco'obe' cu dzíiboltico'ob teen u asab kaasil ba'alo'ob, táan u 
ya'alico'ob: ¿Ba'ax kiin u quíimil ca páatac u tu'ubsa'al? 
6Cu taalo'ob u yileno'ob, ba'ale' chéen j ca'a p'éelicho'ob; u ta'acmajo'ob tu 
tuuculo'ob tuláacal ba'al kaas, le quéen jóokoco'ob túune' cu dzáico'ob ojéeltbil. 
7Le máaxo'ob u p'ecmajeno'obo' cu much'icuba'ob, cu t'aano'ob kaas tin wo'olal; 
cu tucultico'obe' táan in mukyaj tu yo'olal in keban, 
8cu ya'alico'ob xan beya': U koja'anile' ti' Kaasil ba'al u taal; dzo'oc u chuquic u 
kaan, mix bikin bíin líikic tu ca'atéen. 
9Tac in asab ma'alob éet óol, ti' máax in kubmaj inwóole', máax cu janal ca'ach 
tin wéetele', dzo'oc u suticubáa tin wóokol. 
10Yuumtzil, ba'ale' teche', ch'a'a teen óotzilil; beet in líikil u ti'al in dzáic ti'ob 
ba'ax cu najmatico'ob. 
11Ti' lela' quin in kaj óolt utz in wanil ta táan: tumen ma' bíin a cha'a u 
dzáanche'etiquen in aj p'eequi'. 
12Teeche' tu yo'olal ta canantajene' mix ba'al kaas j anji tin cuxtal. P'at in wantal 
mantadz ta táan. 
13Qui'iqui' t'anta'ac Yuumtzil, u Junab Ku Israel, bejela'e', tac ti' kiino'ob 
mina'an u xuul. ¡Ca béeyac! 

Salmo 42 

U CA'A JAATZ 
SALMO 42 (41) 

In páajtalile' in dzaamaj ti' Yuum Ku 

1Je'el bix jun túul quéej ukaj, táan u caxtic u sayabil ja'e', bey in caxtiquecho' 
in Ku. 
2Ukajen ti' Yuum Ku, u Junab kuil cuxtal. ¿Ba'ax kiin quéen suunaquen j antal 
tu táan Ku? 
3Bul kiin yéetel bul áakabe', in janale' u ya'alilo'ob in wich, ca'aliquile', láaj 
súutuc cu káat chi'ita'al teen: ¿Tu'ux yaan a Ku? 
4Le quéen in tucult le ba'alo'oba', quin wu'uyic buca'aj u yaj óolal in pixan. Cu 
ka'ajal teen le ca'ach quin bin yéetel le máaco'ob, táan ca'ach in bisico'ob tu 
najil Yuum Ku ichil u kaayilo'ob qui'imac óolal yéetel nib óolal. Buca'aj nojoch 
qui'imac óolalil yaan ca'ach ti' le ya'abcach máaco'obo'. 
5¿Ba'axten cu lúubul in wóol? ¿Ba'axten cu yantal teen chi'ichnaquil? In 
páajtalile' in dzaamaj ti' Yuum Ku, máax láayli' bíin in qui'iqui' t'ante'. ¡Leti'e' 
leti' in Ku yéetel in tocsajil! 
6Quin wu'uyiquinbáa jach lúubul in wóol. Le o'olale' quin sen tucultiquech, 
líikbal le tu'ux yaan u áalcab ja'il Jordane', líikbal tu pu'uquilo'ob Hermón 
yéetel Mizar. 
7Cu yu'uba'al te j taamcach xúuchubo'obo' u ka'amcach éedzbal u lúubul ja'obo'; 
le sen ya'abcach ja'ob ca túuxtico' dzo'oc u máanelo'ob tin wóokol. 
8Yéetel kiine' Yuumtzile' cu túuxtic teen u yaacunaj, yéetel áakabe' ma' tu 
jáawal in kaay mix in payalchi' ti' u Ku in cuxtal. 
9Quin wa'alic ti' Kue', in Aj tocsaj: ¿Ba'axten dzo'oc a tu'ubsiquen? ¿Ba'axten 
yaan in máan okom in wóol yéetel pech'a'anen tumen in aj p'eeco'ob? 
10Tac in baaquelo'ob cu ki'inamo'ob tu yo'olal u ya'alaj ba'alo'ob in aj p'eeco'ob, 
máaxo'ob tuláacal súutuque' cu káat chi'itico'ob ti' teen: ¿tu'ux yaan a Ku? 

11¿Ba'axten cu lúubul in wóol? ¿Ba'axten cun yantal teen chi'ichnaquil? In 
páajtalile' in dzaamaj ti' Yuum Ku, máax láayli' bíinin qui'iqui' t'ante'. ¡Leti'e' 
leti' in Ku yéetel in Aj tocsajil! 

Salmo 43 

SALMO 43 (42) 
In pa'atajile' in dzaamaj ti' Yuum Ku 

1Junab Ku beet teen ba'ax tu beel; ¡dzáaba tin wéetel tu yóokol le máaxo'ob cu 
kultico'ob beetbil kuobo'! ¡Toquen ti' le máac cu tuuso' yéetel ti' le j loolob 
máaco'! 
2tumen teech in Yuumtzil yéetel in Aj canan. ¿Ba'axten dzo'oc a 
náachcunsiquen ti' teech? ¿Ba'axten yaan in máan okom in wóol yéetel 
pech'a'anen tumen in aj p'eeco'ob? 
3Túuxt a sáasil yéetel a jaaj u ti'al ca u ye'eso'ob teen le bej cu bisic máac tac 
ti' le quili'ich pu'uco', ti' le cúuchil tu'ux caja'anecho'. 
4Bíin kuchuquen túun ti' u multuunil a kulta'al Yuumtzil, te túun bíin in 
qui'iqui' t'antecho' yéetel u paaxil arpa, tumen teche', Yuumtzil ca chupic in 
cuxtal yéetel qui'imac óolal. 
5¿Ba'axten cu lúubul in wóol? ¿Ba'axten cun yantal teen chi'ichnaquil? In 
pa'atajile' in dzaamaj ti' Kue', máax láayli' bíin in qui'iqui' t'ante'. ¡Leti'e' leti' in 
Ku yéetel in Aj tocsajil! 

Salmo 44 

SALMO 44 (43) 
Payalchi' iquil u káatal u yáantaj Ku 

1Ku, dzo'oc c u'uyic t xiquinile', tzicbalta'an to'on xan tumen c taataobe' le jak 
óol meyaj ta beetaj tu kiinilo'ob leti'ob, ti' le ja'abo'ob máanja'ano'obo': 
2yéetel a kabe' ta tojolch'intaj le j ma' ocsaj óol wíinico'obo'; ta jadzaj le yaanal 
caajo'obo' ca ta beetaj u cajtal c taataob te'elo'. 

3Tumen ma' u kabo'ob mix u máascabo'ob dzáa ti'ob le dzáanche'etajilo'; ma' 
leti'ob ch'a'a le lu'umo'. ¡A páajtalil yéetel a muuk j beete! ¡Tumen teche' a 
yaacuntmajo'ob! 
4In Ajaw, in Junab Ku, teech ta dzaj dzáanche'etajil ti' a caajal; 
5ta wo'olale' t t'onquintaj c aj p'eeco'ob; ta kaaba'e' t pech'aj le máaxo'ob cu 
taalo'ob t óokolo'. 
6Tumen ma' tin alab óoltic ti' in julub, mix in máascab cu páajtal u dzáic teen 
dzáanche'etajil; 
7teech ta beetaj c t'onquintic c aj p'eeco'ob, teech ta paj u subtal le c aj 
p'eeco'obo'. 
8Ku, ta wo'olale', cu ca'analtal c ich, mantadz xan yaan c qui'iqui' t'antic a 
kaaba'. 
9Ba'ale' bejela'e' ma' a káat a kamo'oni'; dzo'oc a sen beetic c sublactal; bejela'e' 
ma'atech a jóokol yéetel c aj ba'atelo'ob. 
10Dzo'oc a beetic c áalcab ti' c aj p'eeco'ob, le máaxo'ob u p'ectmajo'ono'obo' cu 
yoclico'ono'ob, cu bisico'ob xan je'el ba'ax u káato'obe'. 
11Dzo'oc a kubico'on; beyo'on j tamano'ob cu bisa'alo'ob tu cúuchil quíimsaje'; 
dzo'oc a ki'itbesico'on ichil le j ma' ocsaj óolo'obo'; 
12jach mina'an u tojol ta conilac a caajal, beyo' mix ba'al ta náajaltaj úuchic a 
conic. 
13Ta beetaj c sen po'och'ol; c éet caajalo'obe' cu ya'alico'ob ba'al ti' to'on yéetel 
cu che'ejtico'ono'ob. 
14Dzo'oc a beetico'one' u p'a'aso'on le j ma' ocsajóolo'obo'; cu p'a'astico'ono'ob 
táan u yúuntico'ob u poolo'ob le quéen u pacto'ono'obe'. 
15Mix jun súutuc wa ma' cabalcunsa'an in wóol; cu chiintal in wich tu yo'olal 
in sublaquil 

16tu yo'olal u si'ipil in aj p'eeque', le máax táan u yilic bix úuchac u 
loobiltiquene'; táan xan u ya'alic teen ba'al, táan xan u poch'iquen. 
17Le ba'al dzo'oc u yúuchul to'ona' ma' j úuch to'on tumen dzo'oc c 
tu'ubsiquechi'. Ma' p'áatac ma' c dzo'ocbesic a nup t'aani'. 
18Ma' c tucultmaj c xúump'attiquechi' mix xan c p'at a bejilo'obi'. 
19Ba'ale' quex beyo' teche' dzo'oc a kalico'on ichil u ba'alche'ilo'ob káax. ¡Dzo'oc 
a pixico'on yéetel nojoch éekjoch'e'enil! 
20Wa ca tu'ubsech ca'ache' c Ku, wa xan ca c kult jun túul jela'an ku, 
21teche' dzo'oc a kuchul a wojéelte', tumen teche' a kaj óol u dzu' c pucsi'ikal. 
22Ba'ale' ta wo'olale' c quíimsa'al mantadz; c bisa'al tu cúuchil quíimsaj beyo'on 
j tamano'obe'. 
23¿Yuumtzil, ba'axten ca wenel? ¡Aajen, aajen! ¡Ma' a xúump'attico'on jun puli'! 
24¿ba'axten ca ta'acbesicabáa? ¿Ba'axten ca tu'ubsico'on wa táan sen c mukyaj? 
25Ca'anano'on yéetel luba'an c óol, táan c jíiltic c wíinclil j lu'um. 
26¡Líiken, co'oten a wáanto'on, yéetel toco'on tu yo'olal a nojoch yaacunaj! 

Salmo 45 

SALMO 45 (44) 
Kaayil u ti'al u dzo'ocol u beel ajaw' 

1Jadzutz t'aano'ob cu jóokol tin pucsi'ikal, in waake' bey u nu'ucul le j ma'alob 
dzíibo'. ¡Bin in ca'aj in kayt'aant qui'ichquelem ba'alo'ob tu táan ajaw! 
2¡Teech u asab qui'ichquelemil ichil le máaco'obo'! ¡Ta chi'e' cu jóokol jadzutz 
t'aano'ob! Le o'olale' Kue' tu yutzil t'antech u ti'al minu'un xuul kiino'ob. 
3¡Kaxnakt a máascab j xibil máac! ¡Leti' u chíiculal a nojbe'enil! 
4A tziiquile' a bin táanil ti' dzáanche'etajil, táan a ba'atel tu yo'olal le jaajo' 
yéetel táan a beetic ma'alob p'is óol ti' le j cabal óolo'obo'. 

5Ajaw, le caajo'obo', tu lúubulo'ob tu ni' a wooc; a julubo'obe' pupudzquilo'ob 
yéetel cu ch'íiquilo'ob tu pucsi'ikal a aj p'eeco'ob. ¡A x no'oj kabe' cu beetic 
nucuch máactzilo'ob! 
6Ku, a jalach káanchee', mina'an xu'ulul ti'; a jalachile' jun p'éel jalachil toj. 
7A yaacuntmaj le utzo' ba'ale' a p'ecmaj le kaaso'. Le o'olale' tu yéeyajech Yuum 
Ku, ca tu chupajech yéetel qui'imac óolal asab ma'alob ti' u qui'imac óolal le 
láak ajawo'obo'. 
8Qui'ibocquinta'an a nook yéetel qui'iboc ba'alo'ob; yéetel paaxo'obe' cu 
qui'imaccuntal a wóol ichil le nucuch najo'ob beeta'ano'ob yéetel marfil. 
9Ta wicnale' yaan xunáano'ob, u x ch'upul paalal ajawo'ob; tu x no'oj kabil a 
jalach káanchee' ti' yaan le x ajawo', nu'ucbesa'an u nook yéetel u jach ma'alobil 
oro. 
10U'uye, in x ch'upul paal; ch'en xiquint ba'ax quin in wa'al techa': Tu'ubes a 
láaktzilo'ob, tu'ubs xan a caajal, 
11tumen le ajawo' cu dzíiboltic a qui'ichpamil; leti'e' a dzuulil, unaj a wu'uyic u 
t'aan. 
12U x ch'úupal ajawil Tiroe' cu cu taal u chíin poltech, u asab ayikalilo'ob le 
caajo' yéetel u siibalo'obe' táan u caxtico'ob bix u p'áatalo'ob ma'alob ta táan. 
13¡Je'el cu jóokol le x ch'úupal ajawo' yéetel tuláacal u qui'ichpamil! ¡U búuque' 
chuya'an yéetel oro! 
14Yéetel jadzutz búuc cu bisa'al tu táan ajaw, tu paache' cu bino'ob le 
xunáano'ob láakintico', u múuch'ul u x yéet óolo'ob. 
15Táan u bino'ob yéetel qui'imac óolal, qui' u yóolo'ob u yoclo'ob tu jalach najil 
ajaw. 
16Ajaw a paalalo'obe', yaan u cutalo'ob tu jalach káanche' a úuchben 
ch'i'ibalo'ob, yéetel yaan u méektáantico'ob tuláacal a caajal. 

17Tene' yaan in beetic u ka'ajsa'al a kaaba' ti' u jujun p'éelil túumben ch'i'ibal, 
yéetel le caajo'ob ca u mantadz qui'iqui' t'antecho'obo'. 

Salmo 46 

SALMO 46 (45) 
Yuumtzile' ti' yaan t éetele' 

1Ti' Yuumtzil c ta'acbesajil, Yuumtzile' c muuk, cu dzáic ti' to'on áantajil ichil c 
yaayaj óolalil. 
2Le o'olale' ma' sajaco'on quex ca quíilbanac le lu'uma', quex ca búuluc le 
pu'uco'ob tu taamil le ka'anabo', 
3quex juumnac le ka'anabo' quex xan ca juumnac u ja'ilo'ob, quex ca quíilbanac 
le pu'uco'ob yéetel u p'uja'anilo'obe'. 
4Jun p'éel áalcab ja' yéetel u xa'ayilo'obe' cu qui'imaccunsic u yóol u noj caajil 
Yuumtzil, u quili'ich caajal le J sen ca'analo'. 
5Yuumtzile' ti' yaan tu chúumuc u caajale', Leti' bíin lat'ab ka'abtic; Yuumtzil 
áantic líikbal u sáastal. 
6Le múuch' caajo'obo' cu péec u yóolo'ob, le ajawo'obo' cu quiquilaanquilo'ob, 
le lu'uma' cu yíibil quéen t'aanac Yuumtzil. 
7¡Yuumtzil ti' máax yaan tuláacal páajtalile' ti' yaan t éetele'! ¡U Junab Ku 
Jacobe' leti' c ta'acbesajil! 
8Co'otene'ex a wile'ex le jak óol ba'alo'ob u beetmaj Yuumtzil te j lu'uma': 
9Dzo'oc u dzáic xuul ti' le ba'atelo'ob tuláacal tu'ux yóokolcaab; dzo'oc u cachic 
le julubo'obo', dzo'oc u xe'exe'et'ic le lóomte'obo', ¡dzo'oc u tóoquic u 
bolanilo'ob le ba'atelo'! 
10¡Jedzcuntaba'ex! ¡Kaj óolte'exe', teen Junab Kuen! ¡Ti' yanen tu yóokol le 
múuch' caajo'obo'! ¡Ti' yanen tu yóokol tuláacal le lu'uma'! 
11¡Yuumtzil ti' máax yaan tuláacal páajtalile' ti' yaan t éetele'! ¡U Junab Ku 
Jacobe' ti' leti' c ta'acbesicbáa! 

Salmo 47 

SALMO 47 (46) 
Yuum Ku u ajawil yóokolcaab 

1¡Caaje'ex, papaxkabnene'ex, tuláacale'ex! ¡Kame'ex Yuum Ku yéetel u 
yawatilo'ob qui'imac óolal! 
2Tumen Yuumtzil le Sen ca'analo', sajbe'entzil. Leti' u nojoch ajawil tuláacal le 
lu'uma'. 
3Tu dzáanche'etaj caajo'ob bey xan múuch' caajo'ob yéetel tu dzajo'ob tu yáanal 
c páajtalil. 
4Tu yéeyaj le lu'um bíin c ti'alto', u ca'anal ichil Jacob, le máax tu yaacuntajo'. 
5¡Junab Ku le Yuumtzilo', dzo'oc u na'acal j cutal tu jalach káanche' ichil u 
yawatilo'ob qui'imac óolal yéetel u paaxilo'ob trompeta! 
6¡Kaye'ex, kaye'ex kaayo'ob ti' Junab Ku. Kaye'ex, kaye'ex kaayo'ob ti' c ajaw. 
7Kaye'ex jun p'éel kaay ti' Yuum Ku, tumen leti' u ajawil tuláacal lu'um! 
8¡Yuum Kue' leti' u ajawil tuláacal le múuch' caajo'obo'! ¡Yuum Kue' culucbal 
tu quili'ich káanche'! 
9Le u nuuquilo'ob le múuch' caajo'obo' cu nupicuba'ob ti' u caajal u Ku 
Abraham, 
10tumen u ti'al Junab Ku u páajtalilo'ob le yóokolcaaba'. ¡Leti'e' ti' yaan tu 
yóokol tuláacale'! 

Salmo 48 

SALMO 48 (47) 
Sión, u nojoch caajal Ku 

1¡Le Yuumtzilo' nojoch! ¡C Kue' cu najmatic qui'iqui' t'aan te tu caajalo', te tu 
quili'ich pu'uquilo'! 
2¡Buca'aj qui'ichquelmil le u ca'analil pu'uquil Sion te jach tu xuul xamano'! 
¡Leti' u qui'imac óolal tuláacal le lu'umo'! Leti' u caajal le nojoch ajawo'. 

3Yuum Kue' ti' yaan tu jalach najilo'ob Jerusalene'; Junab Kue' tu dzáajubáa kaj 
óoltbil bey jun p'éel u cúuchil ma'alob ta'acbesajile'. 
4Le ajawo'obo' tu much'ajuba'ob, ca láaj bino'ob tu yóokol; 
5ba'ale' le ca tu yilajo'ob le caajo', ja'ak u yóolo'ob, péecnac yóolo'obe' ca j 
áalcabnajo'ob. 
6Tu ch'a'ajo'ob sajaquile' ca jo'op' u ch'o'och'otcuba'ob yéetel ki'inamil bey jun 
túul co'olel táan u síijsaje'; 
7bey j lakin iik cu xe'exe'et'ic u cheemilo'ob u caajil Tarsise'. 
8Te tu caajal c Kuo', u Yuumtzilil tuláacal páajtalile', dzo'oc c ilic yéetel c ichil 
le ba'ax jach je'ebix tzicbalta'anil to'ono'. ¡Kue' yaan u yutzil jedzcuntic 
Jerusalén u ti'al ja'abo'ob mina'an u xuul! 
9C Junab Ku, chúumuc ti' a kulnaj c ka'asic a nojoch yaacunaj. 
10C Junab Ku, ti' tuláacal le lu'uma' ca qui'iqui' t'anta'al je'el bix cu najmatic a 
kaaba'e'; Yéetel a páajtalile' ca beetic p'is óolal je'ebix u najmae'. 
11¡Qui'imacchajac u yóol u pu'uquil Sión! ¡Síit'naco'ob yéetel qui'imac óolal u 
noj caajilo'ob Judá tu yo'olal le ma'alob ba'alo'ob ca beetico'! 
12Xíimbalnene'ex tu bakpach Sión, xoque'ex jay p'éel u witzil najilo'ob; 
13ile'ex ma'alob u tuulumilo'ob bey xan u jalach najilo'ob, u ti'al ca páatac a 
tzicbaltique'ex ti' le ch'i'ilancabilo'ob bíin taalaco'obo' 
14bey c Junab Kuo' u ti'al ja'abo'ob mina'an u xuule'. ¡Leti' c Aj bej, u ti'al 
ja'abo'ob mina'an u xuul! 

Salmo 49 

SALMO 49 (48) 
Taakine' ma' tu dzáic tuláacal ba'al 

1U'uye'ex ma'alob lela', u cajnáalile'ex tuláacal yóokolcaab, 
2le ayikalo'obo' bey xan le óotzilo'obo', le máaxo'ob yaan u páajtalilo'ob bey 
xan le j cabal óolo'obo'. 

3Bin in ca'aj t'aan yéetel na'atil yéetel bin in ca'aj in wa'ale' taamtam tuuculo'ob; 
4yaan in táan óoltic le quéet t'aano'obo', yaan in wa'alic ba'ax u káat u ya'ale' 
ca'aliquil táan u juum le arpao'. 
5¿Ba'axten cu yantal sajaquilil le quéen talac le kaakas kiino'obo', le quéen in 
wilinbáa bakpachta'anen tumen u kasa'anil in aj p'eeco'ob? 
6Leti'obe' u kubmaj u yóolo'ob ti' ayikalilo'ob, yéetel cu ca'analtal u yicho'obe' 
tu yo'olal ya'abcach ba'al yaan ti'ob, 
7ba'ale' mix máac je'el u páajtal u toquicubáa tu juunal u yóole' mix tu páajtal 
u bo'otic ti' Yuum Ku u ti'al ca to'ococ u cuxtal. 
8¡Mina'an taakin u ti'al ca páatac u ma'anal u cuxtal jun túul máac, 
9u ti'al ca cuxlac mantadz yéetel ca u tocubáa ti' le quíimilo'! 
10Tumen cu yila'ale' tuláacal máac queet u quíimil, je'el bix u quíimil le yaan u 
na'ato'obo', bey xan u quíimil le j ma' na'ato'obo', u ayikalilo'obe' cu p'áatal ti' 
yaanal máaco'ob. 
11Quex tumen tu dzajo'ob u kaaba'ob ti' u lu'umo'obe', le mucnalo' leti' bíin u 
yotochto'ob u ti'al kiino'ob mina'an u xuul; ¡te'elo' ti' bíin p'áataco'ob mantadz! 
12Le máaco' yaan u xuulil u cuxtal quex tumen sen ayikal; cu quíimil je'el bix 
xan u quíimil le ba'alche'obo'. 
13Bey u xu'ulul le máaxo'ob cu kubic u yóolo'ob ti' u ayikalilo'obo'; bey u 
dzo'ocol lemáaxo'ob cu qui'iqui't'aanticuba'obo'. 
14U ti'al le máaco'ob beyo', le quíimilo' bey aj canan tamane' leti' le bisic bey j 
tamano'ob te j mucnalo'. Le quéen kuchuc ja'atzcab kiine', yaan u 
dzáanche'eta'alo'ob tumen le utzil máaco'obo'; u muuko'obe' yaan u bin u 
lúubul; le mucnalo' leti' bíin u yotochto'ob. 
15Ba'ale' Kue' yéetel u páajtalile' yaan u toquiquen ti' le quíimilo', tumen leti' 
yaan u bisiquen tu yicnal. 

16Ma' a chi'ichnaccunticabáa tu yo'olal wa máax cu ayikalcunticubáa yéetel cu 
ya'abcuntic u jadzutzil u yotoch, 
17tumen mix ba'al je'el u páajtal u bisic le quéen quíimique', mix le jadzutz 
ba'alo'ob cu bino'ob tu paach te j mucnalo'. 
18Quex tumen ca u yu'ububáa jach utz yanil ca'aliquil cuxa'ane'. yéetel ca 
qui'iqui' t'antac tumen máaco'ob tu yo'olal u ayikalile', 
19bíin kuchuc u kiinil u quíimil yéetel ma' bíin u ca'a il sáasilil. 
20Le máaco' yaan u xuulil u cuxtal, quex tumen jach ya'ab u ayikalil; cu quíimil 
je'el bix xan u quíimil le ba'alche'obo'. 

Salmo 50 

SALMO 50 (49) 
Yuum Kue' jun túul toj aj p'is óol 

1Yuumtzil, u Junab Ku beetbil kuob, dzo'oc u t'aan; tu t'anaj u caajilo'ob le 
lu'uma' j lakin tac j chikin. 
2Kue' cu léenbal líikbal Sión, le sen qui'ichquelem caajo'. 
3C Kue' táan u taal, ba'ale' ma' ich ch'ench'enquili': tu táan leti'e' yaan jun p'éel 
káak cu xu'ulsaj; tu paache', jun p'éel ka'amcach chac ikal. 
4Líikbal ca'anale', Kue' cu t'anic le ca'ano' yéetel le lu'umo' u ti'al u yilo'ob bix 
cu j bin u p'is óolt u caajal: 
5Much'quinte'ex le máaxo'ob u kubmaj u yóolo'ob ti' teno', le máaxo'ob u 
dzaamajo'ob u nup t'aano'ob tin wéetelo', le máaxo'ob u ya'almajo'ob u 
dzáico'ob teen jun p'éel quíimsbil ti'ibil óol. 
6Le ca'ano' cu ya'alic: le Kuo' jun túul toj aj p'is óol. 
7Israel in caajal, ch'enxiquinen; bin in ca'aj in sáasilcunt ta wéetele' tuláacal le 
ba'alo'oba'. ¡Tene' Junab Kuen! ¡Tene' Kuen! 
8Ma' tin wa'alic teech mix ba'al tu yo'olal a ti'ibil óolalo'ob, wa tu yo'olal ca 
kubic teen ba'alche'ob, 

9Ma' tin káatic teech u mejnilo'ob a wacax mix xiibil yuuco'ob cu taalo'ob ti' a 
kalabche'ob, 
10tumen in ti'al tuláacal u ba'alche'ilo'ob le káaxo', bey xan u ya'abcach 
wacaxilo'ob le t'óol jo'ol lu'umo'obo'; 
11in ti'alo'ob u ch'íich'ilo'ob le pu'uco'obo' yéetel tuláacal ba'al cu péec te j 
káaxo'. 
12Wa wi'ijene', ma' bíin in wa'al ti' techi', tumen in ti'al le yóokolcaabo' bey xan 
je'el ba'alac yanee'. 
13¿Quin tzéentiquinbáa wa yéetel xiibil wacaxo'ob, wa quin wukic u ki'ikel 
xiibil j yuuco'ob? 
14¡A nib óolale' leti' ca ti'ibil óolalchajac ti' Yuum Ku; dzo'ocbes a dzaa t'aano'ob 
ti' le j Sen ca'analo'! 
15Le quéen yanac teech yaj óolale', t'aneni'; tene' quin toquiquech, teche' ca 
tziquiquen. 
16Ba'ale' ti' le j loolob máaco' cu ya'ala'al ti' tumen Yuum Ku: ¿Ba'ax páajtalil 
yaan teech u ti'al ca a ch'a'a chi'it in wa'almaj t'aano'ob wa u ti'al a ka'ajsic in 
nup t'aan, 
17wa ma' utz ta wóol ca in wa'al nu'uc teche' mix ta dzáic yajil in t'aano'obo'? 
18Le j oocolo' ca kamic yéetel qui'imac óolal; ¡ca much'icabáa yéetel máaco'ob 
cu nup kebano'ob! 
19U ti'al kaas yéetel u ti'al a pate'ex tuuso'ob, cu cha'apajal a waak yéetel a chi'. 
20Ca líiksaj t'aan tu yo'olal a láak; ¡tu yóokol a sucu'une', ca kaakas ch'inch'in 
t'aan! 
21Tuláacal lela' a beetmaj, ba'ale' tene' in macmaj in chi'; ta tucultaje' tene' 
queeten ta wéetel. Ba'ale' tene' bin in ca'aj in wa'al tuláacal tu táan a wich, ¡bin 
in ca'aj in beet a wilic buca'aj a p'aax! 

22Na'ate'ex ma'alob lela', te'ex ca tu'ubsique'ex Yuum Kue', ma' xaan ca cáajac 
in xe'exe'et'ique'exe' ca mina'anac túun máax toquique'ex; 
23le máax cu dzáic teen nib óolale' cu tziquiquen. ¡Tene' quin toquic le máax 
cu p'áatal tin wéetel! 

Salmo 51 

SALMO 51 (50) 
Yuumtzil ch'a'a teen óotzilil 

1Yuumtzil, tu yo'olal a yaacunaje', ch'a'a teen óotzilil, tu yo'olal a nojoch 
muumun óolale', lukes in si'ipilo'ob. 
2¡P'o'o in kasa'anil! ¡lukes in keeban! 
3Quin kaj óoltic j ma' u'uyaj t'aanen; in kebane' ma' tu páajtal in tu'ubsic. 
4J kebanchajen ti' teech, chéen ti' teech, tin beetaj le ba'ax ca xot kiintico', le 
o'olale' a xot kiine' jach tu beel; mina'an tu'ux u ya'ala'al wa ma' toj a p'is óol. 
5Tu jaajile' kasa'anen líikbal ca j síijen, ma'ili' síijiquene' j kebanen. 
6Tu jaajile' Yuumtzil a yaacuntmaj le jaaj pucsi'ikalo'; yéetel a dzaamaj ti' teen 
na'atil. 
7Lukes in kasa'anil yéetel hisopo, ca p'áatac utz in wanil; p'o'ene' ca p'áatac asab 
saquen ti' nieve. 
8Chupen yéetel nojoch qui'imac óolal: quex tumen dzo'oc a okomquiimsic in 
wóole', qui'imaccuuns in wóol tu ca'a téen. 
9Náachcuns in kebano'ob ti teech lukes xan tuláacal in kasa'anilo'ob. 
10Junab Ku ¡dzáaten jun p'éel sac pucsi'ikali'! ¡dzáaten jun p'éel túumben yéetel 
toj pixan! 
11Ma' a lukesiquen ta táan mix a luksic ti' teen a quili'ich pixan. 
12Beet in wu'uyic tu ca'a téen u qui'imac óolil a tocsajil; áanten yéetel tuláacal 
u yutzil in pucsi'ikal 

13u ti'al ca in ca'anbes a beelo'ob ti' le j ma' u'uyaj t'aano'. u ti'al xan ca 
suunaco'ob le aj kebano'ob ti' techo'. 
14Ma' a cha'ic in wequic u ki'ikel mix máac, Junab Ku, u Kuil in tocsajil, beyo' 
bíin ka'ayt yéetel kaayo'ob, teche' aj ti'ibil bejech. 
15Yuumtzil je'e' u bóoxel in chi'; yéetel u bóoxel in chi' bíin in qui'iqui' t'antech. 
16Tumen ma' káat ti'ibil óolalilo'obi' mix le quiimsbil ba'alche'obo'; ca páatac in 
dzáictechi', ba'ale' ma' leti' a káati'. 
17Le siibal unajmal u dza'abal ti' Yuumtzile' jun p'éel pixan cu mukyaj; ¡teche', 
Yuumtzil, ma' ta cúulpachcunsic jun p'éel pucsi'ikal xe'exe'et'paja'an! 
18Tu yo'olal a sen utzile' beet utz ti' Sión; líikes tu ca'a téen u tuulumilo'ob 
Jerusalén. 
19bey túuno' bíin a kam le quíimsbil ti'ibil óolalo'obutz ta t'aano', ba'alche'ob 
yéetel ti'ibil óolalo'ob tóoca'ano'ob; bey túuno' bíin ku'ubuc mejen wacaxo'ob 
tu multuunil a kulta'al. 

Salmo 52 

SALMO 52 (51) 
U chéen cunel ca'anal ichil loolob máac 

1¿Mu'uka'an wíinic, ba'axten cu ca'analtal a wich tuyo'olal a kasa'anil? ¡U 
yaacunaj Yuum Kue' mina'an xu'ulul ti'! 
2Chéen kaas ca tucultic a beetic; a waake' bey jun p'éel xotob sen yaan u yej, 
cu beeticloobe'. 
3Ca táanilcunsic le kaaso' ti' le utzo'; ca táanilcunsic le tuuso' ti' le jaajo'. 
4A'alaj ba'al aakech, ca táanilcunsic le t'aano'ob cu beetic loobo'; 
5ba'ale' Ku xane' yaan u xu'ulsiquech jun puli'; yaan u machiquech u 
xáacch'intech ti' a wotoch, cu dzo'ocole' cu lukesic a cuxtal. 

6Le máaxo'ob cu yu'ubico'ob u t'aan Yuum Kue' le quéen u yilo'ob le ba'ax cu 
yúuchula' bíin u ch'a'ob sajaquilil, ba'ale' yaan u che'ejtico'ob le máaco' táan u 
ya'alico'ob: 
7Il a wile'ex le máax ma' tu caxtic u yáantaj Kuo', le máax u kubmaj u yóol ti' 
nojoch ayikalilo' yéetel cu pechicubáa ichil u kasa'anilo'. 
8Ba'ale' tene' beyen ya'ax olivo yanilen ichil u kulnaj Kue'; ¡mantadz yaan in 
kub óoltic u yaacunaj! 
9Kue' mantadz yaan u dzáic teech nib óolal tu yo'olal ba'axta beetajo'; yaan in 
pa'ataj ti' teech tu táan le máaxo'ob u kubmaj u yóolo'ob ti' techo', tumen teche' 
utzech. 

Salmo 53 

SALMO 53 (52) 
U kasa'anil máac 

1Le ma' na'ato'obo' cu tucultico'obe' Mina'an Ku: tuláacalo'obe' dzo'oc u 
kastalo'ob, dzo'oc u beetico'ob ba'alo'ob kaastaco'ob; ¡mina'an mix máac ca u 
beet le ba'ax utzo'! 
2Líikbal te j ca'ano' Yuumtzile' cu pactic le máaco'obo' u ti'al ca u yil wa yaan 
máax yaan u na'at ca u caxant Ku. 
3Ba'ale' tuláacalo'obe' dzo'oc u kéechelo'ob, dzo'oc u láaj queet kastalo'ob 
tuláacalo'ob; ¡mina'an mix máac ca u beet le ba'ax utzo'! ¡mina'an mix quexi' 
jun túule'! 
4Mina'an u na'at le loolob máaco'obo', le máaxo'ob cu jaantico'ob in caajal bey 
je'el bix máax cu jaantic waaje', le máaxo'ob ma' tu ch'a'a chi'itico'ob u kaaba' 
le Yuumtzilo'. 
5Quex tumen mina'an u ba'ax o'olalil u ti'al quiquilaanquile', leti'obe' yaan u 
quiquilaanquilo'ob yéetel sajaquilil, tumen Yuum Kue' cu ki'itbesic u 
baaquelo'ob u aj p'eeco'ob. Bíin p'áataco'ob ti' x ma' subtalil, tumen cu 
cúulpachcunta'alo'ob tumen Ku. 

6¡Quexi'i te tu pu'uquil Siono' ca talac u tocsajil Israel! Le quéen u beet 
Yuumtzile' u kexpajal bix yanil u caajal, bíin qui'imacchajac u yóol u 
ch'i'ibalo'ob Jacob, tuláacal u caajil Israel. 

Salmo 54 

SALMO 54 (53) 
Payalchi' iquil u káatal yáantaj ti' Yuumtzil 

1¡Tu yo'olal a kaaba'e', in Junab Ku, toqueni'! ¡Toquen yéetel a páajtalil! 
2U'uy in payalchi' in Ku; ch'en xiquint in t'aano'ob, 
3tumen le wíinico'ob cu nojba'alcunticuba'ob yéetel séeba'an p'ujulo'obe' dzo'oc 
u tucultico'ob u taalo'ob tin wóokol u káato'ob xan u quíimseno'ob. ¡Mina'an 
Ku tu tuuculo'ob! 
4Ba'ale' Kue' cu yáantiquen; Yuumtzil dzáic teen cuxtal. 
5Leti'e' yaan u beetic u suut u kasa'anil in aj p'eeco'ob láili' tu yóokolo'obe'. 
¡Xu'ulso'ob Yuumtzil, tumen teche' toj ba'ax ca beetic! 
6Tene' tin jun óolal bíin in dzáa teech quiimsbil ti'ibil óolalo'ob, yaan xan in 
qui'iqui' t'antic a kaaba', tumen teche' utzech, 
7tumen tu tocajen xan ti' tuláacal in mukyajo'ob dzo'oc xan in wilic in aj 
p'eeco'ob dzáanche'eta'ano'ob. 

Salmo 55 

SALMO 55 (54) 
U payalchi' máax yaj yanil 

1In Ku, u'uy in payalchi'i'; táan óolt in káat óolal. 
2U'uy in t'aani', núuc in payalchi'i'; tumen ichil in mukyaje' quin t'aniquech. 
3U T'aan in aj p'eeco'ob yéetel u yawat le kaakasmáaco'obo' cu beetico'ob in 
quiquilaanquil. Dzo'oc u chupiqueno'ob yéetel yaj óolalo'ob, cu 
loobiltiqueno'ob yéetel p'uja'an óolal. 
4In pucsi'ikale' táan u titi'ip'aanquil tin tzeem; tin wóokol yaan u sajaquilil 
quíimil. 

5Dzo'oc u taal ti' teen jun p'éel nojoch sajaquilil; ¡táan in quiquilaanquil yéetel 
sajaquilil! 
6Quin wa'alique': Quexi'i wa yaan teen xiiko'ob je'el bix u xiiko'ob sacpacale'; 
quin xiknal túun ca páatac in je'elel. 
7Xiknalile' je'el u páajtal in bin tac náache'; je'el u páajtal in p'áatal cajtal x 
tocoy lu'ume'. 
8Je'el in chich xiknal u ti'al in canantiquinbáa ti' u p'uja'anil le iiko' yéetel ti' le 
chac ikalo'. 
9Xu'ulso'ob Yuumtzil, beet ma' u na'aticuba'ob, tumen chéen meyaj kaas yéetel 
kuuxilil quin wilic. 
10Bul kiin yéetel bul áakab chéen táan u bakpachtico'oble caaja'. Ichile' yaan 
kasa'anil yéetel u tuuculil u beeta'al kaas; ichile' yaan talam kasa'anil, 
11chuup yanilo'ob u bejilo'ob yéetel meyaj kaas bey xan yéetel tuusil. 
12wa in aj p'eec ca u ya'al teen ba'ale', je'el u páajtal in mukyajtique' wa jun 
túul máax u p'ecmailen ca líikic tin wóokole', je'el u páajtal in ta'aquiquinbáa 
ti'e'. 
13Ba'ale' teech máax naadz yanil ti' teen, máax u kaj óol tuláacal in cuxtal, 
14máax yéetel quin much'iquinbáa tu kulnaj Yuum Ku u ti'al c tzicbal yéetel 
núup óolal, máax yéetel quin xíimbal ichil; ya'ab máaco'ob, ¿ba'axten ca beetic 
teen lela'? 
15¡Ca téec ch'a'abaco'ob tumen quíimil in aj p'eeco'ob! ¡Ca lúubuco'ob 
cuxa'ano'ob ichil mucnal! tumen le kasa'anilo' ti' yaan tu pucsi'ikalo'obe'. 
16Ba'ale' tene' yaan in káat óolal ti' Yuum Ku. Le Yuumtzilo' yaan u toquiquen. 
17Yaan in tac pool yéetel yaan in wokol ja'atzcab kiin ocnaj kiin bey xan yéetel 
áakab; leti'e' yaan u yu'ubic in t'aan. 
18Ti' le ba'atelo'obo' yaan u toquiquen, yaan u toquic in cuxtal, Quex tumen sen 
ya'ab in aj p'eeco'ob. 

19Junab Kue' cu ajawil u ti'al ja'abo'ob mina'an u xuulo', yaan u yu'ubiquen, 
yan xan u cabalcuntic u yóolo'ob; tumen leti'obe' ma' tu kexic u cuxtalo'ob mix 
sajaco'ob ti'Kui'. 
20Cu líiksico'ob u kabo'ob tu yóokol u aj p'eeco'ob, ma' tu dzo'ocbesico'ob u 
dzaa t'aano'ob. 
21Jach u yojelo'ob u ch'ujucquinto'ob u t'aano'ob, ba'ale', ba'ax u káato'obe' 
ba'atel. U t'aano'obe' asab jajalqui ti' aceite ba'ale' beyo'ob máascabo'ob 
jóokesa'an u yejo'obe'. 
22P'at a yaayam óolalo'ob ti' Yuumtzil, leti' túune' yaan u dzáic teech jéedzel; 
mix bikin bíin u ch'a'a' u lúubul le máax toj u cuxtalo'. 
23In Ku le quíimsaj máaco'ob yéetel j tuuso'obo' ma' tu cuxtalo'ob mix táancoch 
u ja'abilo'ob; ba'ale' tene' in kubmaj in wóol ti' teech. 

Salmo 56 

SALMO 56 (55) 
In kubmaj in wóol ti' Ku 

1In Ku ch'a'a teen óotzilil, tumen yaan wíinico'ob táan u ch'a'apachtiqueno'ob; 
láaj súutuc cu taalo'ob u beeto'ob teen loob, táan u yedziqueno'ob. 
2Láaj súutuc cu ch'a'apachtiqueno'ob le máaxo'ob u p'ecmajeno'obo'; ya'ab le 
máaxo'ob cu taalo'ob tin wóokol yéetel ca'anal ichilo'. 
3Le quéen in wu'uy saajaquile', quin dzáic in wocsaj óol ti' teech. 
4Quin kubic in wóol ti' Yuum Ku, yéetel quin qui'iqui' t'antic u t'aan; quin 
wocsic in wóol ti' Yuum Ku, mix xan sajaqueni'. ¿Ba'ax je'el u páajtal u beetic 
jun túul wíinique'? 
5Láaj súutuc cu beetico'ob teen loob yéetel u t'aano'ob; chéen táan u 
tucultico'ob u beetico'ob teen loob. 
6Baláambáil u máano'ob tuláacal tu'ux. táan u yilico'ob tu'ux quin máan; chéen 
táan u pa'atico'ob u súutuquil u quíimsiqueno'ob. 

7¿Je'el wa u páajtal u jechcuba'ob ti' u kasa'anilo'obe'? Ku cabalcunt u yóol le 
caajo'ob yéetel a p'uja'anilo'. 
8Teech bisic u xooquil in púudzulo'ob; teech kamic u ya'alilo'ob in wich. ¿Ma' 
wa a dzíibtmajo'ob ti' a ju'unili'? 
9In aj p'eeco'obe' yaan u sutic u paacho'ob u binbalo'ob, le quéen in káat ti' 
teech áantaje'. Tene' jach ma'alob in wojelil Yuum Kue' ti' yaan tin wéetele'. 
10Quin wocsic in wóol ti' Yuum Ku quin qui'iqui' t'antic xan u t'aan; quin wocsic 
in wóol ti' Yuumtzil yéetel quin qui'iqui' t'antic u t'aan; 
11mina'an teen sajaquilil, in wocsic in wóol ti' Yuum Ku. ¿Ba'ax je'el u páajtal 
u beeticten jun túul wíinique'? 
12Ku, le dzaa t'aano'ob tin beetaj techo', bin in caaj in dzo'ocbes yéetel qui'iqui' 
t'aano'ob. 
13tumen dzo'oc a toquiquen ti' le quíimilo', bey xan ti' le lúubulo', u ti'al ca 
xíimbalnaquen ti' u sáasilil cuxtal tu táan Yuum Ku. 

Salmo 57 

SALMO 57 (56) 
Payalchi' iquil u káatal u yáantaj Yuum Ku 

1Ch'a'a teen óotzilil, in Ku, ch'a'a teen óotzilil, tumen ti' teech quin caxtic 
áantaj. In káat in ta'acbesimbáa tu yáanal a xiiko'ob tac quéen máanac le 
sajbe'enilo'. 
2Bin in ca'aj in jach ka'am t'ant le sen ca'anal Kuo', le Junab Ku máax cu 
yáantiquen ti' tuláacal ba'alo'. 
3Leti'e' yaan u túuxtic líikbal te j ca'ano' u yaacunaj yéetel u jaajil, yaan u 
toquiqueno'ob ti' le máaxo'ob cu ch'a'apachtiqueno'ob yéetel p'uja'an óolal. 
4Luba'anen j lu'um, ichil leóno'ob cu jaantico'ob wíinic; u cojo'obe' beyo'ob 
pupudzquil lóonte'obe', beyo'ob xan julubo'obe', u yaake' jun p'éel máascab 
jóokesa'an u yej. 

5In Ku ti' yanech tu yóokol le ca'ano'; A nojbe'enile' cu chupic tuláacal le 
lu'uma'. 
6In aj p'eeco'obe' tu dzajo'ob teen jun p'éel léech u ti'al u lúubsico'ob in wóol; 
tu beetajo'ob jun p'éel jom lu'um tin beel, ba'ale' leti'ob lúubo'obi'. 
7In pucsi'ikale' u dzaamaj u yóol, in Ku; in pucsi'ikale' u dzaama u yóol u ti'al 
u kay teech kaayo'ob. 
8In pixan, aajen; paaxnen arpa, salterio paaxnen xan; ¡yaan in wajal táan u 
taalbal u tíip'il kiin! 
9Yuumtzil, yaan in qui'iqui' t'antiquech yéetel kaayo'ob, chúumuc ti' caajo'ob 
yéetel ti' múuch' caajo'ob. 
10Tumen a yaacunaje' nojoch tac te j ca'ano'obo'; a kub o'olale' cu kuchul tac te 
ch'ooj ca'ano'. 
11In Ku, teche' ti' yanech tu yóokol le ca'ano'; ¡a nojbe'enile' cu chupic tuláacal 
le lu'uma'! 

Salmo 58 

SALMO 58 (57) 
U káat óolalil p'is óol 

1Te'ex, le yaan a páajtalile'exo', ¿jach wa tu jaajil ca dzáique'ex ba'ax cu 
najmatic wíinic yéetel ca beetique'ex ma'alob p'is óolal? 
2Ma' beyi', te'exe' yéetel kaakas tuucul ca beetique'ex; ca je'ique'ex u bej uti'al 
meyaj loob te j caajo'obo'. 
3Le loolob máaco'obo' cu kastalo'ob líikbal ich jobnel; le j tuuso'obo' cu kéechel 
u beelo'ob ma'ili' síijico'obe'. 
4Cu quíimsajo'ob beyo'ob j chi'ibal caane'; beyo'ob jun túul loolob caan cu 
quíimsaje' cu beeticubáa cóoquil, cu pixico'ob u xiquino'ob 
5u ti'al ma' u yu'ubic u paax le máax satic u yóolo', le máax jach ma'alob u yojel 
u sat u yóol le caano'. 

6In Ku, cach u cojo'ob. Yuumtzil cach u dza'ayo'ob le leóno'obo'. 
7Ca samkajco'ob, je'el bix u sa'ap'al ja'e', ca tijico'obe' je'el bix u tijil u xíiwil le 
bejo'; 
8ca yíibico'ob jeel bix u yíibil le jub tu kab u chi'o', ¡je'el bix le chaan pal cu 
síijil ma' tu kiinile', yéetelmix bikin tu yilaj sáasile'! 
9ca'a eleco'ob bey ki'ixo'ob ma'ili' u yojéelto'ob ba'ax cunj úuchule'; ca 
jo'ococo'ob yéetel kuuxilil je'el bix u jo'ocol áak xíiwe'. 
10Le máax chuca'an u yóole' cu qui'imactal u yóol lequéen u yil dzo'oc u su'utul 
u jeel le kaas beeta'ab ti'o'; yaan u ma'alob ch'ulic u yooc yéetel u ki'ikel le j 
loolob máaco'. 
11Yaan u ya'alic túune'; ¡Yaan u náajalil u chuca'an óol máac! yaan jun túul 
Junab Ku cu p'is óoltic le yóokolcaaba'. 

Salmo 59 

SALMO 59 (58) 
Yuumtzile' leti' c áantajil 

1In Ku toquen ti' in aj p'eeco'ob, toquen ti' máaxo'ob loobiltiquen. 
2Toquen ti' le j kasa'an máaco'obo', toquen ti' le loolob wíinico'obo'; 
3tumen yaan máaco'ob yaan páajtalil ti'obe' chéen táan u pa'atico'ob u kiinil u 
ti'al ca uquíimseno'ob. 
4Yuumtzil, ma', j ma' u'uyaj t'aaneni', mixkebanchaja'aneni'; ma' in beet mix 
ba'al kaasi', ba'ale', quex beyo', táan u nu'ucbesiucuba'ob j lúubul tin wóokol. 
¡Aajen, co'oten a nuptáanten, il xan le kaas cu yúuchula'! 
5Yuumtzil u Junab Ku Israel, ti' máax yaan tuláacal páajtalil, aajen, jadz le 
máaxo'ob cu kultico'ob u j ma' jaajil Kuo'; ma' a ch'a'ic óotzilil ti' le loolob 
máaco'ob cu kubico'ob u yéet xiibilo'obo'. 
6Cu suuto'ob yéetel áakab, beyo'ob peeko'ob cu yawat chi'ibalo'obe', yéetel cu 
máan u suuto'ob ich caaj. 

7táan u yóomanquil u chi'obe' cu ya'alico'ob t'aano'ob cu meyaj loob: ¡Mix máac 
yaan u ti'al u yu'ubo'on! 
8Ba'ale', teche' Yuumtzil, ca che'ejtico'ob; ca p'a'astic le máaxo'ob ma' tu 
kultico'ob u jaajil Kuo'. 
9In Ku, ti' teech quin kubentiquinbáa, teech xan in muuk yéetel in wáantajil. 
10Le Ku yaacuntmaileno', yaan u taal u nuptáanten; yaan u beetic in wilic u 
dzáanche'eta'al le máaxo'ob p'ecmaileno'. 
11Ma' a ch'a'ic óotzilil ti'ob u ti'al ma' u tu'ubsa'alo'ob tumen in caajal; 
ki'itbeso'ob yéetel a páajtalil, cabalcunt u yóolo'ob. ¡Yuumtzile', leti' c áantajil! 
12Cu kebantalo'ob ti' tuláacal ba'al cu ya'alico'ob; ¡le o'olale' ca ka'alaco'ob ichil 
u ca'anal ichilo'ob yéetel ichil u chéen cunel ch'a'a chi'itajo'ob! 
13¡Xu'ulso'ob, xu'ulso'ob yéetel a kuuxil! ¡Ca xu'uluc u cuxtalo'ob! ¡Ca 
ojéeltaque', Junab Kue' leti' ajaw líikbal Israel tac tu xuul yóokolcaab! 
14-15Le quéen suunaco'ob yéetel áakab táan u chi'ibalo'ob beyo'ob peeke', yéetel 
quéen suutul suutnaco'ob ich caaj táan u caxtico'ob janale', yaan u yawat 
chi'ibalo'ob, tumen chéen jun p'íit janal cun u nuptáanto'ob. 
16Ba'ale' tene' yaan in kaay ti' teech ja'atzcab kiin; yaan in ka'amcach ka'aytic a 
yaacunaj tac xan páajtalil; Tumen teche' ta betajabáa in wáantajil yéetel u 
cúuchilil tu'ux tin baljimbáa tu kiinil yaayaj óolal. 
17Ti' teech quin in kay kaayo'ob, in Ku, tumen teech in muuk yéetel in 
wáantajil; ¡teech le Ku yaacuntmaileno'! 

Salmo 60 

SALMO 60 (59) 
Payalchi' iquil u káatal u yáantaj Yuumtzil 

1ku, Ichil a p'u'ujule', dzo'oc a xúump'attico'on. dzo'oc a mixba'alcuntico'on: ¡sut 
c muuk bejela'e'! 
2Ta beetaj u quíilbal, ta beetaj xan u je'ejetpajal le lu'uma, ¡bejela'e' nup' 
teeililo'ob tumen táan u níiquil! 

3Dzo'oc a beetic u máan a caajal ti' yaayaj túuntajilo'ob; dzo'oc a dzáic to'on 
jun p'éel ukul cu chocoquintic c pool; 
4¡bejela'e' dzáa jun p'éel chíiculal ti' le máaxo'ob cu tziquiquecho'obo', u ti'al ca 
u jecho'ob le julubo'obo'! 
5¡Núuct c t'aan, toco'on yéetel a páajtalil! ¡Toc le máaxo'ob a yaacuntmajo'! 
6Kue' u ya'almaj tu quili'ich najil: ¡Yéetel buca'aj qui'imac óolalil quin in jatz 
Siquem, yéetel quin in t'ox u táan lu'umil sucot! 
7Galaad yéetel Manasese' in ti'alo'ob; Efraine' u nu'uculil in pixic in pool; Judae' 
u xóolte'il in jala'achil. 
8Moabe' u nu'ucul tu'ux quin p'o'iquimbáa. tu yóokol Edome' yaan in pulic in 
xanab, ¡yaan in wawat tu yo'olal le dzáanche'etajil tu yóokol le filisteobo'! 
9¿Máax je'el u bisiquen ti' le caaj yaan u tuulumilo'? ¿Máax je'el u bisiquen tac 
Edome'? 
10Ku, tumen teche', dzo'oc a p'atico'on; ¡bejela'e', ma'atech a jóokol yéetel c 
ba'atel máaco'ob! 
11Áanto'on c ba'atelt c aj p'eeco'obi', tumen mix ba'al u biilal u yáantaj wíiniqui'. 
12Yéetel u yáantaj Kue', je'el u páajtal c beetic nucuch ba'alo'obe'; ¡leti' cun u 
yach' le c aj p'eeco'obo'! 

Salmo 61 

SALMO 61 (60) 
Kub óolal ti' u yáantaj Yuumtzil 

1In Yuumtil ch'en xiquint in awato'ob ichil in yaj óolal, ¡táan óolt in payalchi'! 
2Líikbal tu xuul u naklil le lu'ama', ti' teech quin káat óolal, tumen in 
pucsi'ikale', táan u lúubul u yóol. Dzáen ti' tocsajil tu yóokol jun p'éel nojoch 
ca'anal tuunich, 
3tumen teech in ta'acbesajil; ¡beyech jun p'éel mu'uka'an tuulume', cu 
toquiquen ti' in aj p'eec! 

4In káat cajtal mantadz ta wotoch, balanen tu yáanal a xiiko'ob. 
5In Ku, teche' dzo'oc a wu'uyic in séebchi'ob, yéetel dzo'oc a dzáic teen le ba'ax 
cu ti'alintic le máaxo'ob tziquic a kaaba' 
6Dzáa chowac cuxtal ti' le ajawo'; ca cuxlac ya'ab ja'abo'ob, ya'abcach ja'abo'ob, 
7yéetel ca ajawnac mantadz yéetel qui' t'aan. Canant yéetel a yaacunaj, bey xan 
yéetel a suuc óolal. 
8Beyo' je'el in qui'iqui' t'antic a kaaba' mantadze', bey xan je'el in dzo'ocbesic in 
dzaa t'aano'ob sáamsamale'. 

Salmo 62 

SALMO 62 (61) 
Chéen ti' Ku quin kamic jéedzel 

1Chéen ti' Yuum Ku quin caxtic jéedzel; in tocsajile' ti' leti' u taal. 
2Chéen leti' toquiquen yéetel cu yáantiquen; ma' bíin lúubuqueni', tumen leti' 
in balbáil. 
3¿Tac ba'ax kiin quéen jáawac a taale'ex tin wóokol yéetel a wilique'ex a 
puliquene'ex caabal bey je'el bix jun p'éel pak cu júutule' wa jun p'éel pak ta'itac 
u lúubul j lu'ume'? 
4Chéen táan a tuclique'ex a lúubsiquene'ex, ba'ale' yéetel a tuucule'exe' ca 
loolob t'antiquene'ex. 
5Chéen ti' Yuum Ku quin caxtic jéedzel; tumen in páajtalile' ti' leti' u taal. 
6Chéen leti' toquiquen yéetel cu yáantiquen. Ma' bíin lúubuquen, tumen leti' 
baliquen. 
7Ti' Yuum Ku bíin talac in tocsaj yéetel in tziiquil; leti' in tuunich yéetel ti' leti' 
quin baliquinbáa. 
8¡In caajal, dzáa a wóol mantadz ti' leti'! ¡T'ane'ex yéetel tuláacal ocsaj óolal! 
¡Kue', ti' leti' balico'on! 

9Le máaco' chéen bey wayake', je'el bix le óotzilo' bey xan le ayikalo'; wa pa'ate' 
ca p'i'isico'ob chéen ti' jun p'éel p'isibe', u aalilo'obe' bey u aalil mix ba'ale'. 
10Ma' a dzáic a wóole'ex ti' le jáanpay óolale'; ma' a kuintcaba'ex yéetel le 
jáanpay óolalo'. Wa ca kuchule'ex ayikaltale', ma' a kubic a wóole'ex ti' le 
taakino'. 
11-12Maanal ti' jun téen dzo'oc in wu'uyic le ba'ax uya'almaj Yuum Ku: le 
páajtalil yéetel le yaacunajo' u ti'alo'ob leti', yéetel leti' bíin u bo'ot tuláacal 
máac je'el bix u beetmailo'ob je'el ba'alaque'. 

Salmo 63 

SALMO 63 (62) 

1¡Kue' leti' u qui'imac óolal máac Junab Ku, teech in Ku! táan in caxtiquech 
yéetel yanyamil, tumen ukajen ti' teech; tuláacalilen táan u dzíiboltiquech, bey 
je'el bix le tiquin lu'um x ma' ja'ilo' yéetel x ma' cuxtalilo'. 
2¡In káat in wilech ta quili'ich najil u ti'al ca in pact a páajtalil yéetel a 
nojbe'enil, 
3tumen a yaacunaje' asab co'oj ti' le cuxtalo'! Yéetel in chi' yaan in qui'iqui' 
t'antiquech; 
4tuláacal u kiinil in cuxtal yaan in wutzil t'antiquech, ti' teech quin in líikes in 
kabo'ob ich payalchi'. 
5Yaan u na'ajtal u yóol in pixan, je'el bix le máax cu jaantic jun p'éel qui'iqui' 
janale'; in chi'e' yaan u qui'iqui' t'antiquech yéetel qui' óolal. 
6Ti' le áakabo'ob ca'aliquil chilicbaleno', quin ka'ajsiquech yéetel quin 
tucultiquech; 
7tumen teech máax áantiquen. Qui'imac in wóol yanilen tu yáanal a xiiko'ob. 
8Tuláacal in cuxtal taakal yanil ti' teech; a x no'oj kab canantiquen. 
9Le máaxo'ob u káato'ob u quiimseno'obo' yaan u lúubulo'ob tu taamil le 
mucnalo'; 

10¡yaan u quíimilo'ob tu yej máascab yéetel yaan u lu'ukul u wíinclilo'ob tumen 
u peekilo'ob káax! 
11Ba'ale' le ajawo' yaan u qui'imactal u yóol ti' Yuum Ku; tuláacal le máaxo'ob 
cu ch'a'a chi'itico'ob u kaaba' Yuumtzile' yaan u kayico'ob qui'iqui' t'aano'ob; 
ba'ale' le máaxo'ob cu tuuso'obe' yaan ma'acal u chi'ob. 

Salmo 64 

SALMO 64 (63) 
Payalchi' iquil u káatal u yáantaj Ku 

1In Ku u'uy in tac pool; canant in cuxtal ti' loolob aj p'eeco'ob. 
2Ta'aquen ti' le kaakas máaco'obo' yéetel ti' u x mucul tuuculo'ob; toquen ti' u 
loolob tuucul le kaakas máaco'obo', 
3máaxo'ob cu jóokesico'ob u yej u yaako'ob bey u yej máascabe' yéetel cu jóokol 
tu chi'obe', t'aano'ob cu quíimsaj bey julubo'obe'. 
4Tac tu'ux u ta'acmajuba'obe' cu pulic u julubo'ob tu yóokol le máac mina'an u 
si'ipilo'; x ma' sajaquile', cu téec julubtico'ob. 
5Cu líiksic u yooco'ob tu baatzilo'obe' u ti'al u beeto'ob ba'al kaas; cu 
jokjo'oltico'ob u dzáico'ob ta'acbil léecho'ob, táan u tucultico'obe' ma' tu páajtal 
u yila'alo'ob tumen mix máac, 
6mix xan bíin káat chi'ita'aco'ob tu yo'olal ukasa'anilo'ob. Ba'ale' le máax yaan 
páajtalil ti' u asab taamil u tuucul máaque', leti' bíin u xakalt u asab taamil 
tuláacal ba'al. 
7Yuum Ku cun loobiltico'ob yéetel julubo'ob chéen quéen téec loobilta'aco'ob; 
8yéetel u t'aano'ob bíin lúubuco'ob, yaan u p'a'asta'alo'ob tumen le máaxo'ob 
cun ilico'obe'. 
9Bey túuno' yaan u tzi'iquil Ku tumen tuláacal máac yéetel yaan u tzicbaltico'ob 
ba'axo'ob cu beetic; yaan u kuchul u na'ato'ob le ba'ax tu beetaj Yuum Kuo'. 

10Le utzil máaco' yaan u qui'imactal u yóol ti' Yuumtzil, yéetel ti' leti' cun j taal 
u yáantajil; tuláacal le máaxo'ob toj u pucsi'ikalo'obe' yaan uqui'imactal u 
yóolo'ob. 

Salmo 65 

SALMO 65 (64) 
Kue' cu najmatic qui'iqui' t'aan 

1U Kuil Sión, ¡teche' ca najmatic qui'iqui' t'aan! ¡teche' ca najmatic ca 
dzo'ocbesa'ac le ba'ax cu dzaa t'anta'alo', 
2tumen ca wu'uyic payalachi'! Tuláacal yóokolcaab cu taal ti' teech. 
3C kasa'anilo'obe' cu dzáancha'atico'on, ba'ale' teche' ca sa'atsic to'on le 
kebano'obo'. 
4Qui' u yóol le máax ca yéeyico' yéetel ca bisic ca cajlac naadz ti' teech te tu 
najilo'ob kulnaj. Chupo'on xan yéetel u asab ma'alob ba'alilo'ob a wotoch, 
yéetel u quili'ichil a kulnaj. 
5C Ku yéetel c tocsajil, teche' ca núuquico'on yéetel jak óolbe'en ba'alo'ob ca 
beetic je'el bix unaje'; u túulisil le lu'uma' u kubmaj u yóol ti' teech, bey xan le 
ka'anab yaan náachilo'. 
6Teche' ca p'atic jejedzquil le pu'uco'obo'. yéetel a páajtalil bey xan yéetel a 
muuk 
7Teche' ca jedzcuntic u juum le cu cuclil le ja'o', bey xan u p'uja'anil le 
caajo'obo'; 
8tac xan le caja'ano'ob ti' le náachil lu'umo'obo' cu quiquilaanquilo'ob tu táan a 
jak óolbe'en meyajo'ob; ta wo'olale' yaan u yaawtico'ob qui'imac óolal te j 
lakino', bey xan te j chikino'. 
9Teche' ca canantic le lu'umo'; ca túuxtic le ja' ti'o' yéetel ca beetic u dzáic u 
yich; teech yéetel u ja'il áalcab ja'obe' ca beetic u ch'íijil u paklil le trigoo'. ¡Bey 
a nu'ucbesic u cúuchil le paakalo'! 

10Teche' ca po'och'ultic tu'ux cu pa'akal le i'inajo', ca chupic yéetel ja' 
beecanilo'ob; ca dzu'ubalcunsic yéetel ya'abcach cháac yéetel ca qui'iqui' t'antic 
u yicho'ob. 
11Teche' ca túul chuptic le ja'ab yéetel qui'iqui' t'aano'obe', a múuyalo'obe' cu 
wequico'ob ya'abcach utzil; 
12u xíiwilo'ob x tocoy lu'ume' ya'axtaco'ob; le pu'uco'obo' cu jadzutz 
búucbescuba'ob; 
13le táatax lu'umo'obo', cu chu'upulo'ob yéetel jtamano'ob, le kóom táax 
lu'umo'obo' cu búucbesicuba'ob yéeteltrigoo'; ¡tuláacalo'ob cu kaayo'ob yéetel 
cu yawato'ob qui'imac u yóolo'ob! 

Salmo 66 

SALMO 66 (65) 
Jun p'éel u kaayil qui'imac óolal 

1Kaaynene'ex ti' Yuum Ku yéetel qui'imac óolal, u cajnáalile'ex tuláacal le 
lu'umo'; 
2kaye'ex kaayo'ob ti' u nojbe'en kaaba'; kaye'ex ti' nojbe'en qui'iqui' t'aano'ob; 
3A'ale'ex ti' Yuum Ku. A meyajo'obe', jak óolbe'eno'ob. tu yo'olal a nojoch 
páajtalile' a aj p'eeco'obe' cu lúubulo'ob tu yéetel sajaquil ta táan; 
4tuláacal u yóokol caabe' cu kultiquech yéetel cu kayic kaayo'ob ti' a kaaba'. 
5Co'otene'ex a wile'ex u meyajo'ob Ku, le jak óolbe'en ba'alo'ob tu beetaj tu 
yo'olal máaco'ob: 
6le ka'anabo' tu sutaj tiquin lu'umil, c úuchben taataobe', j máano'ob xíimbalil 
ichil le áalcab ja'o'. ¡qui'imacchajac c óol ti' Yuum Ku! 
7Yéetel u páajtalile' leti'e' cu beetic u jalachil mantadz; u yicho'obe' cu 
cananpactic le múuch' caajo'obo', u ti'al beyo' le j ma' u'uyaj t'aano'obo', ma' u 
líikilo'ob tu yóokol leti'. 
8¡Múuch' caaje'ex qui'iqui' t'ante'ex Yuum Ku! ¡beete'ex u juum u qui' óolal a 
kaaye'ex! 



1385 

 

Biblia Maya 
© 1992, Sociedades Bíblicas Unidas. 

 

 
 

 

9Tumen dzo'oc u bisico'on tu yéetel cuxtal, ma' u cha'a c lúubuli'. 
10C Ku, a dzaamajo'on ti' túuntajil; dzo'oc a p'o'ic c kaasil je'el bix u beeta'al ti' 
platae'. 
11Dzo'oc a beetic c lúubul ti' le x léechebilo'; ta dzaj c cuch jun p'éel talam 
mukyaj; 
12Ta p'ataj u xanabcha'atico'on jun túul je'el máaxaque'; dzo'oc c máan ich káak 
yéetel ich ja', ba'ale' dzo'oc a kuchul a dzáic to'on ch'a'a iikil. 
13Bíin ocoquen ta kulnaj ca in tóoc ti'ibil óolalo'ob ta táan; bey quin in 
dzo'ocbesic a dzaa t'aano', 
14leti'e' séeb chi'ob tin beetaj teech le ca tin wilajimbáa ichil sajbe'entzile'. 
15Bíin in tóoc tu yóokol u multuunil a kultaj u poloquil ba'alche'ob; bíin in dzáa 
ti' teech wacaxo'ob yéetel j xiibil yuuco'ob, bey xan u qui'iboquil le j 
tamano'obo'. 
16¡Co'otene'ex tuláacale'ex, le máaxe'ex yaan te'ex u sajac tziiquil Yuum Ku! 
¡U'uye'ex, bin in ca'aj in tzicbalt te'ex le ba'ax dzo'oc u beetic leti' tin wo'olale'! 
17Yéetel in chi' bey xan yéetel in waake' tin t'aanaje', yéetel xan tin qui'iqui' 
t'antaj. 
18Wa ca yanac ti' teen kaakas tuuculo'obe', Yuumtzile' ma' bíin u yu'uben 
ca'achi'; 
19¡ba'ale' leti'e' tu yu'ubajen tu núucaj xan in payalchi'ob! 
20¡Qui'iqui' t'anta'ac Yuum Ku, tumen ma' tu cúulpachtaj in payalchi' yéetel ma' 
tu lukesaj teen u yaacunaji'! 

Salmo 67 

SALMO 67 (66) 
Qui'iqui' t'anta'ac Yuum Ku tumen tuláacal caajo'ob 

1Ku, ch'a'a to'on óotzilil yéetel qui'iqui' t'anto'oni'; pacto'on yéetel utzil óolal, 

2u ti'al beyo' tuláacal u múuch' caajilo'ob le lu'uma' ca u kaj óolto'ob a wóolaj 
yéetel a tocsajil. 
3Ku qui'iqui' t'anta'aquech tumen le caajo'obo'; ¡tuláacal le caajo'ob ca u 
qui'iqui' t'antecho'ob! 
4U múuch'ul le caajo'obo', ca awatnaco'ob yéetel qui'imac óolal, tumen teech 
ca beetic a jalachil yéetel tojil tu yóokol le caajo'obo'. ¡teech nu'uctic u múuch' 
caajilo'ob le yóokolcaaba'! 
5Ku, qui'iqui' t'anta'aquech tumen le caajo'obo'; ¡tuláacal le caajo'obo' ca u 
qui'iqui' t'antecho'ob! 
6Le lu'uma' dzo'oc u dzáic teech u yich; ¡c Yuum Kue' dzo'oc u qui'iqui' 
t'antico'on! 
7¡Kue', u qui'iqui' t'anto'on! ¡Le yóokolcaab tu túulisilo', ca u dzáa tziiquil ti'! 

Salmo 68 

SALMO 68 (67) 
U kaayil u caajil Israel 

1Le quéen ococ Yuum Ku u ti'al j ba'atele', u aj p'eeco'obe' cu ki'itpajalo'ob; le 
máaxo'ob p'ecmaile', cu púudzulo'ob tu táan; 
2cu sa'atalo'ob bey buudz ichil le iiko', cu yíibilo'ob bey quib ichil le káako'; ¡tu 
táan Kue', quimen yanil le loolob máaco'obo'! 
3Ba'ale' le utzil máaco'obo', cu qui'imactal u yóolo'ob; tu táan Yuum Kue' cu 
chu'upulo'ob yéetel qui' óolal. ¡cu síit'o'ob yéetel qui'imac óolal! 
4Te'exe' kaaynene'ex ti' Yuum Ku, kaye'ex kaayo'ob ti' u kaaba'; qui'iqui' 
t'ante'ex le máax cu bin tu yóokol le múuyalo'obo'. ¡Qui'imacchajac a wóole'ex 
ti' le Yuumtzilo'! Qui'imacchajac a wóole'ex tu táan. 
5Yuum Ku cajacbal ichil u kulnaje' leti' u taata le j ma' taataobo' yéetel u tocsaj 
le x quimen íichamo'obo'. 

6Kue' cu dzáic ti' le máaxo'ob chéen tu juuno'obo', cúuchil tu'ux u cajtalo'ob, cu 
jáalkabtic le máaxo'ob kala'ano'obo', yéetel cu dzáic ti'ob ayikalil; ba'ale' le j 
ma' u'uyaj t'aano'obo' bíin cajlaco'ob ti' sa'am lu'um. 
7Ku, le ca jóokech tu táan a caajale' le táan a bin tu yéetelo'ob te x tocoy lu'umo', 
8le lu'umo' quíilbanaji, líikbal ca'ane', káax cháac, Sinaie' quíilbanaj tu táan 
Yuum Ku, tu táan u Kuil Israel. 
9Ku, teech ta beetaj u káaxal ya'abcach ja' u ti'al ca a dzáa túumben muuko'ob 
ti' a tiquin lu'umo'. 
10A caajale', cajlaj te'elo'; teech túune', tu yo'olal a wutzile', ta dzaj ti' le óotzilo', 
le ba'ax kabéet ti'e'. 
11Yuumtzile' tu dzáa jun p'éel t'aan u ti'al bisbil; ya'abcach co'olelo'obe' tu 
ka'aytajo'ob: 
12¡Táan u púudzul le ajawo'ob yéetel u ba'atel máaco'obo'! Te j najo'obo' le 
co'olelo'obo' cu t'oxico'ob le ba'alo'ob lukesa'ab ti' le aj p'eeco': 
13ba'ale' te'exe' j páate'ex a ta'acmaba'ex. ¡U xiiko'ob sacpacalo'ob 
búucbesa'ano'ob yéetel ma'alob plata! ¡U kukmelo'obe' pixa'ano'ob yéetel 
ma'alob oro! 
14Le ca j beeta'ab u púudzul le ajawo'ob tumen Junab Ku ti' máax yaan tuláacal 
páajtalil, táan u káaxal u p'úuyulo'ob ye'eb tu yóokol u pu'uquil Salomono'. 
15¡Buca'aj u ca'anlilo'ob u pu'uquilo'ob Basane', yéetel buca'aj ca'anlil u jo'ol 
lu'umilo'obe'! 
16Te'ex sen ca'anal pu'uque'exe', ¿ba'axten ca pactique'ex yéetel dzíibolal le 
pu'uc tu yéeyaj Yuum Ku u ti'al u cajtalo'? ¡Yuumtzile', te cun cajtalo', u ti'al 
ja'abo'ob mina'an u xuul! 
17Kue' yaan ya'abcach u bolanilo'ob u ba'atel; jóok sinaí j taal tu yéetelo'ob tac 
tu kulnaj. 

18Ku, na'aquech te ca'analo' táan a bisic le máaco'ob kala'ano'obo', ta kamaj 
siibal ti' leti'ob, tac xan le j ma' u'uyaj t'aano'obo', tu kubjuba'ob ti' teech, 
Yuumtzil. 
19¡Qui'iqui' t'aan u ti'al Yuum Ku c tocsajilo', tumen cu bisic sáamsamal le c 
cuucho'obo'! 
20C Junab Kue' jun túul Ku cu tocsaj cu páajtal xan u toquico'on ti' quíimil. 
21Yuum Kue' yaan u pa'ic u pool c aj p'eeco'ob, u pool le máaxo'ob xi'ic u bin u 
kebantalo'obo'. 
22Yuumtzile' u ya'almaj: Yaan in beetic u jóokol Basán; yaan in beetic u jóokol 
ti' le taamtam ka'anabo', 
23u ti'al ca páatac a p'o'ic a wooco'ob yéetel u ki'ikel aaj p'eeco'ob yéetel ca 
u'ukuc xan tumen peeko'ob. 
24Yuum Ku, in Ku, in ajaw, te ta kulnajo' cu yila'al u tzóol xíimbal le máaco'ob 
iquilu kiinbesa'al a tzicbe'enilo'. 
25Le máaxo'ob cu kaayo'obo', táanil cu bino'ob, le cu paaxo'obo' paachil cu 
bino'ob, tu chúumuque' le x lo'obayano'obo' táan u bin u paxico'ob u 
panderetaob. 
26¡Tuláacale'ex utzil t'ante'ex le Yuumtzilo'! ¡Utzil t'anta'ac Yuum Ku tumen u 
múuch'cabil Israel! 
27Táanil ti'obe' cu bin Benjamín le j t'uupo' yéetel u ya'abcach nuuctaquil Judá, 
Sabulón yéetel Neftalí. 
28In Ku, e'es a páajtalil; ¡u ti'al ca ila'ac le ba'ax ta beetaj t o'olalo'! 
29Líikbal ta ca'anal kulnaj yaan Jerusaleno', le tu'ux cu taasico'ob teech 
siibalo'ob le ajawo'obo', 
30key Egipto u ba'alche'il le jalalo'obo', le u múuch'cabil le dzíidzic wacaxo'ob 
yéetel u mejen wacaxo'obo'; tu yo'olal u dzaamail u yóolo'ob ti' ayikalile' ca 

pepe'echa'atico'ob le caajo'obo', ¡ki'itbes le máaco'ob u yaacuntmajo'ob le 
ba'atelo'! 
31Líikbal Egiptoe', yaan u taal jalach wíinico'ob, Etiopiae' yaan u líikesic u 
kabo'ob ti' Junab Ku. 
32¡Kaaynene'ex ti' Yuum Ku u ajawile'ex lu'um; kaye'ex kaayo'ob ti' Yuumtzil, 
33ti' le máax yaan te j ca'ano'obo', te j úuchben ca'ano'obo'! U'uye'ex bix u juum 
u t'aan, le t'aan yaan u páajtalilo'. 
34Kaj óolte'ex u páajtalil Ku; u nojbe'enile' ti' yaan tu yóokol Israele', u 
páajtalile' cu kuchul tac te j ca'ano'. 
35Jakbe'en Yuum Ku te tu quili'ich najilo'; le u Ku Israelo' cu dzáic páajtalil 
yéetel muuk ti' ucaajal. ¡Qui'iqui' t'anta'ac Yuum Ku! 

Salmo 69 

SALMO 69 (68) 
U yaawatil okom óolal 

1Toqueni', in Ku, tumen ta'itac u búulul in ni'; 
2táan in búulul ichil jun p'éel taamtam áakal, mina'an tu'ux in jedzic in wooc. 
Dzo'oc in kuchul tac tu asab taam le ja'o', táan ujíiltiquen u yáalcab ja'il 
3dzo'oc u ma'astal in caal iquil in sen awat; yaj in caal; ¡ca'anantac in wich iquil 
in sen pa'atic in Ku! 
4Asab ya'ab in aj p'eeco'ob kuuxiltiqueno'ob tu yo'olal mix ba'al ti' u ya'abil u 
tzo'otzelo'ob in pool; dzo'oc u ya'abtal u muuko'ob le máaxo'ob p'ecmaileno', le 
máaxo'ob xu'ulsiquen chéen tu yo'olal mixba'alo', u káato'ob ca in sut ba'ax ma' 
in wocoltmaji'. 
5In Ku teche' a wojel buca'aj in ma' na'atil; ma' táan u páajtal in ta'aquic teech 
in kebano'ob. 
6Yuumtzil, teche' u Kuilech tuláacal páajtalil, ¡ma' u máansico'ob subtzilil tu 
yo'olal in si'ipil le máaxo'ob u yoquesmajo'ob u yóolo'ob ti' techo'! U Ku Israel, 

¡ma' u lúubul; u yóolo'ob tin wo'olal le máaxo'ob yéetel yaayam cu 
caxtiquecho'obo'! 
7Ta wo'olale' dzo'oc in mukyajtic u beeta'al teen kaas; chuup u táan in wich tu 
yéetel subtzilil; 
8¡beyen jun túul táanxel caajil u ti'al in sucu'uno'obe'; ma' kaj óola'anen tumen 
u paalalo'ob in maamai'! 
9Tumen in kub óolal ti' u yaacunajil a najile' cu xul óoltiquen; tuláacal le 
pooch'il cu beeta'al techo' tin wóokol cu lúubul. 
10Quin wokol, quin su'ukin, ba'ale' leti'obe' cu p'a'astiqueno'ob; 
11wa quin búuquintic u nookil okom óole', chéen u ti'al u che'ejtiqueno'ob. 
12Ti' yanen tu chi' le máaxo'ob cu much'talo'ob u ya'alo'ob ba'alo'ob, tac le 
cala'ano'obo' cu beetico'ob in kaayilo'ob. 
13Ba'ale' tene' quin ch'a'a chi'itiquech, Yuumtzil In Ku, ¡áanten bejela'e'! Tu 
yo'olal a nojoch yaacunaje' ¡u'uyeni'! Tu yo'olal a mantadz áantaje' ¡toqueni'! 
14¡Ma' a cha'ic in búulul ich luuk Toquen ti' le máaxo'ob u p'ecmajeno'obo' bey 
xan ti' le taamcach ja'o'! 
15¡Ma' a cha'ic u jíiltiquen u muuk u sayabil! ¡Ma' a p'atiquen tu tojil u xúuch 
le ja'o'. bic u xúuchen ca u kalen tu taamil! 
16Núuquen, Yuumtzil; ¡teche' utzech, yéetel nojoch a yaacunaj! Tu yo'olal u 
nojochil a yaacunaje', pacteni', 
17¡ma' a tzelic ta táan le palitzila'! ¡Núuquen tu séeblaquili' tumen tu chi' quíimil 
yanen! 
18Nadzabáa ti' teen, toqueni'. ¡Toquen ti' in aj p'eeco'ob! 
19Teche' a wojel u pooch'iqueno'ob, bey xan le subtzilil bey le a'alaj ba'alo'ob 
dzo'oc in mukyajtico'; teche' a woojel máaxo'ob in aj p'eeco'ob. 



1391 

 

Biblia Maya 
© 1992, Sociedades Bíblicas Unidas. 

 

 
 

 

20Le pooch'ilo'obo' dzo'oc u beetico'ob loob tin pucsi'ikal; ¡mina'an in wóol mix 
xan in muuk! Chéen cunel in caxtic máax u ch'a'a teen óotzilil, máax cun u 
qui'imaccunt in wóol. 
21Tu dzajo'ob teen káaj ba'al in jaante, le ca j ukajchajen xane', tu dzajo'ob teen 
su'udz ja' inwuke'. 
22¡U mayacche'il u janalo'ob yéetel janalilo'ob xane' ca súutkajaco'ob léechil u 
ti'alo'ob! 
23¡Beet u ch'óoptalo'ob mantadz ca páatac xan quiquilnac u tzeleco'ob! 
24Nijcunt a p'uja'anil tu yóokolo'ob; ¡ca chucpachta'aco'ob tumen a chocoil 
p'uja'anil! 
25ca júutuc tu'ux caja'ano'ob, yéetel ma' u p'áatal mix máac tu najilo'ob; 
26tumen táan u ch'a'apachtico'ob le máax ta dzaj yaayaj óolal ti'e', yéetel cu 
p'a'astico'ob le máax ta cha'aj u mukyaje'. 
27Ya'abcuns u si'ipilo'ob yéetel le kaas cu beetico'oba'; ¡ma' u kuchul u 
ti'alinto'ob a sa'atsajil! 
28¡Tup u kaaba'ob ti' u ju'unil le cuxtalo'! ma' a dzáico'ob tu'ux dzíibta'an u 
kaaba'ob le utzo'obo'. 
29Ba'ale' tene' koja'anen yéetel yaj in wóol, líiksen, in Ku, yéetel toqueni'. 
30Yuum Ku, bíin in qui'iqui' t'ant yéetel kaayo'ob akaaba'; bíin in nojbe'encunt 
yéetel qui'iqui' t'aan. 
31Beyo' Yuumtzile' yaan u p'áatal asab qui'imac u yóol, ti' ca in quiims jun túul 
wacax u ti'al in kub ti', wa jun túul chan wacax yaan u baaco'ob yéetel u 
maayo'ob. 
32Le quéen u yilo'ob lela', yaan u qui'imactal u yóolo'ob le j yaayaj óolo'obo'; 
yaan u yantal u yóol u pucsika'al le máaxo'ob caxtic Kuo', 
33tumen Yuumtzile' cu yu'ubic le óotzilo'obo' yéetel ma' táan u cúulpachquintic 
le u ti'alo'ob, kala'ano'obo'. 



1392 

 

Biblia Maya 
© 1992, Sociedades Bíblicas Unidas. 

 

 
 

 

34¡Ca qui'iqui' t'anta'ac tumen ca'an, lu'um, ka'anab yéetel tumen tuláacal le 
caja'ano'ob te'elo'! 
35-36Tumen Yuum Kue' bíin u toc Sión yéetel yaan u ca'a líiksic u noj caajilo'ob 
Judá; u paalalo'ob u palitzilo'obe', bíin u ti'alinto'ob le noj caajo'; bíin u ch'a'ob 
yéetel ti' bíin cajlaco'obi'; ¡le máaxo'ob yaacuntmail u kaaba'e', leti'ob bíin 
cajlaco'obi'! 

Salmo 70 

SALMO 70 (69) 
Ku, co'oten a toquen 

1In Ku, ¡co'oten a toquen! Yuumtzil, ¡co'oten tu séeblaquil a wáanten! 
2¡Ca dzabaco'ob ich subtzilil le máaxo'ob u káato'ob u quíimseno'obo'! ¡Ca 
púudzuco'ob le máaxo'ob u káato'ob u beeto'ob teen kaaso'! 
3¡Ca púudzuco'ob sublactaco'ob le máaxo'ob cu p'a'astiqueno'obo'! 
4Ba'ale' tuláacal le máaxo'ob cu caxtiquecho'obo' ca chu'upuco'ob yéetel 
qui'imac óolal; le máaxo'ob cu dzíiboltico'ob a tocsajilo' ca u ya'alo'ob mantadz: 
¡Junab Kue' nojoch! 
5In Ku, ti' teen óotzilen yéetel táan in mukyaje', ¡co'oten tu séeblaquil u ti'al a 
wáanten! Teech máax áantiquen yéetel jáalkabtiquen; ¡ma' a xáantal Yuumtzil! 

Salmo 71 

SALMO 71 (70) 
U payalchi' jun túul máac nuxib 

1Yuumtzil ti' teech quin caxtic áantajil; mix bikin ca a p'aten ich subtzilil. 
2¡Jáalkabten, áanteni', tumen teche' tojech! Beet utz a wu'uyiquen yéetel 
toqueni'. 
3Beetabáa a nojoch tuunichil yéetel ¡u ca'anal u castilloil tu'ux quin baliquinbáa 
yéetel tu'ux quin toquiquinbáa! ¡Teeche' in nojoch tuunich yéetel in tuulum 
naj! 

4In Ku, toquen tu kabo'ob le loolob máaco', bey xan ti' u kabo'ob le quíimsaj 
wíinico' yéetel ti' le dzíidzic máaco', 
5tumen teeche' Yuumtzil, teech in pa'atajil líikbal tin táanquelmil teech xan in 
ma'alob alab óolal. 
6Ti' yanili'en tu jobnel in maamae' in dzaamaj ti' teech in pa'atajil. ¡Teech ta 
beetaj in síijil! ¡Tene' yaan in qui'iqui' t'antiquech mantadz! 
7Tin beetiquinbáa jak óolal u ti'al ya'abcach máaco'ob, ba'ale' teech in 
ta'acbesajil. 
8Bul kiin, chuup in chi' Yéetel qui'iqui' t'aano'ob ti' a nojbe'enil; 
9ma' a cúulpachtiquen le quéen nuxibchajquen, ma' a xúump'attiquen le quéen 
lúubuc in muuko'ob. 
10In aj p'eeco'ob le máaxo'ob u káato'ob u quíimseno'obe' dzo'oc u 
much'icuba'ob tin wóokol u ti'al u beeto'ob teenloob. 
11Cu ya'alico'ob: Ch'a'apachte'ex yéetel mache'ex, dzo'oc u pa'ata'al tumen Ku; 
mix máac je'el u páajtal u toquique'. 
12Ma' a náachtal ti' teen in Ku; ¡co'oten tu séeblaquil a wáanten! 
13¡Ca sublacquinta'aco'ob yéetel ca xu'ulsa'aco'ob u aj p'eeco'ob in cuxtalo'! ¡Ca 
pa'ajac u subtalo'ob le máaxo'ob cu dzíiboltico'ob kaas tin wóokolo'! 
14Ba'ale' tene' yaan in pa'ataj ti' teech mantadz, yaan xan u asab bin u bin in 
qui'iqui' t'antiquech; 
15tuláacal kiin quin in ka'ayt dzo'oc a lojico'on yéetel dzo'oc a beetic ba'al toj 
ti' to'on. ¡Lela' jun p'éel ba'al ma' tin kuchul in ch'a'anu'ucte! 
16Yuumtzil, yaan in tzicbaltic le nucuch meyajo'ob tabeetajo'; ¡yaan in dzáic 
ojéeltbil, chéen teech tojech! 
17In Ku teech ta ca'anbesajen líikbal tin táanquelemil; tac bejela'e' táan in 
ka'aytic a nucuch meyajo'ob. 

18In Ku, le quéen nuxibchajquene' ma' a xúump'atiquen bey le quéen we'ej sacac 
u tzo'otzel in pool, tumen láili' yaan in tzicbaltic le a nojoch páajtalil ti' le 
ch'i'ibalo'oba' yéetel ti' le bíin taalaco'obo'. 
19A tojile', Yuum Ku, cu kuchul tac ca'an; teche' ta beetaj nucuch meyajo'ob, 
¡mina'an mix máac je'el bix teche'! 
20Quex tumen a beetmaj in wilic ya'abcach loobo'ob yéetel yaj óolo'obe', yaan 
a beetic in cuxtal tu ca'a téen; yaan a líikesiquen ti' u taamil le lu'umo'; 
21yaan a asab nojochquintiquen yéetel yaan a qui'imaccunsic in wóol tu ca'a 
téen. 
22Tene' ba'ax quin in beete' yaan in kayic kaayo'ob yéetel yaan in qui'iqui' t'antic 
a tojil ti' u juumbal paaxo'ob, in Ku, u quili'ichil Israel. 
23Yaan u qui'imactal u yóol in chi' quéen kaaynac ti'teech, bey xan le in pixan 
a lojmajo'. 
24In waak yaan u ya'alic láaj kiin, teche' tojech, tumen le máaxo'ob u káato'ob 
ca'ach in loobile' dzo'oc u chu'upulo'ob yéetel sublaquil. 

Salmo 72 

SALMO 72 (71) 
Payalchi' tu yo'olal ajaw 

1Ku, dzáa ti' ajaw a tojil, ti' u paal ajawe' a ti'ibil bejil, 
2u ti'al ca u beet u jalachil tu yóokol a caajal bey tu yóokol a wóotzilo'obe' 
yéetel p'is óol bey xantojil. 
3Le pu'uco'ob yéetel le witzo'obo' ca u dza'ob jéedzelyéetel tojil ti' a caajal. 
4¡Ca u beet le ajawo' le ba'ax toj ti' le óotzilo'obo'! ¡Ca u toc u paalal le máax 
mix ba'al yaan ti'obo' yéetel ca u pech' le máaxo'ob cu pech'co'ob wíinico'! 
5¡Ca yanac mantadz u sajac tziiquil le ajaw ti' teech ca'aliquil yano'ob le kiin 
yéetel le ujo'! 

6¡Leti'e' ca béeyac je'el bix le ja' cu káaxal tu yóokol le su'uco' yéetel je'el bix le 
ye'eb cu jóoyabtic le lu'uma'! 
7¡Ca sen yanac jéedzelil yéetel tojil ti' u kiinilo'ob u jalachil, tac u kiinil le quéen 
xu'uluc le ujo'! 
8¡Ca u beet u jalachil ti' jun p'éel ka'anab tac tu láak ka'anab, u cáajbal ti' u 
áalcab ja'il Éufrates tac tu xuul yóokolcaab! 
9¡U cajnáalilo'ob le x tocoy lu'umo' ca u kububa'ob tu táan leti', u aj p'eeco'obe' 
ca u léedzo'ob lu'um! 
10¡Ca u taaso'ob ti', siibalo'ob yéetel bo'olo'ob uajawilo'ob Tarsis yéetel le 
peteno'obo', bey xan u ajawilo'ob Sabá yéetel Seba! 
11¡Ca xolac tu táan, tuláacal le ajawo'obo'! ¡Ca meyajta'ac tumen tuláacal le 
caajo'obo'! 
12Tumen leti'e' bíin u toc le óotzil cu káat óolalo' yéetel xan le máaxo'ob 
pech'a'ano'ob mina'an mix máac áantico'obo'. 
13Bíin u ch'a'a óotzilil ti' le j cabal óolo'obo' yaan u toquic u cuxtal le 
óotzilo'obo'. 
14Yaan u toquico'ob ti' le yeedzilo' yéetel ti' le jáanpay óolo', tumen u ti'al leti'e' 
jach co'oj u cuxtalo'ob. 
15¡Ca cuxlac le ajawo'! ¡Dza'abac ti' u oroil Sabá! ¡Mantadz ca úuchuc káat óolal 
ti' Ku tu yo'olal leti'! ¡Mantadz ca qui'iqui' t'anta'ac! 
16¡Ca yanac ya'abcach ba'al jantbil te j caajo'obo', ca ya'abac xan tu ca'analil le 
pu'uco'obo! ¡Ca yi'ibanac janalne'en neeko'ob bey xan te j Líbano', ca jadzutzac 
le caajo'obo' je'ebix u lool le xíiwo'ob te j káaxo'! 
17¡U kaaba' ajawe' ca p'áatac mantadz; u péectzilile' ca xáanac je'el bix u xáantal 
le kiino'! ¡Tu yo'olal leti'e' ca u kamo'ob qui'iqui' t'aano'ob tuláacal u múuch' 
caajilo'ob yóokol caab! ¡Ca a'ala'ac qui' u yóol, tumen tuláacal le múuch' 
caajo'obo'! 

18Mantadz qui'iqui' t'aanta'ac Junab Ku c Yuumtzil, u Ku Israel, le máax chéen 
leti' beetic le nucuch ba'alo'obo'. 
19Mantadz qui'iqui' t'aan ti' u nojbe'en kaaba'. ¡Ca chu'upuc tuláacal le lu'um 
yéetel u nojbe'enil! ¡Ca béeyac! 
20Te'ela' cu dzo'ocol u payalchi'ob David u paal Isaie'. 

Salmo 73 

U YÓOX JAATZ 
SALMO 73 (72) 

1Buca'aj utzil Yuum Ku yéetel Israel bey xan yéetel le j sac u pucsi'ika'alo'obo'. 
2Jun láak p'íite' dzo'oc ca'ach in lúubule'; in wooco'obe' óoli' jacchajo'ob. 
3Le ca tin wilaj bix u ayikaltal le ca'anal icho'obo' yéetel le j loolob máaco'obo', 
tin dzíiboltaj in béeytal je'ebixo'obo'. 
4Leti'obe' ma' tu tucultico'ob wa yaan quíimil, tumen chuupo'ob yéetel toj óolal; 
5ma' u mukyajmajo'ob u yaj óolo'ob wíinico'obi', mix yanchajo'ob ich yamyamil 
je'el bix u láak máaco'obo'. 
6Le o'olale' le ca'anal ichilo' leti' u léech caal yéetel le jáanpay óolalo' leti' u 
búuc; 
7jach chuupo'ob yéetel kasa'anil; le o'olale' tu pucsi'ikalo'obe' cu jóokol kaakas 
tuuculo'ob. 
8Yéetel p'a'as, ca'anal ichil bey xan yéetel x ma' muclile' cu ya'alico'ob u 
beetico'ob loob bey xan le jáanpay óolalo'; 
9cu ya'alico'ob ba'al ti' le ca'ano'; cu yáalcabtico'ob xan le lu'umo' yéetel u ya'alaj 
ba'alo'ob. 
10Le o'olale' ya'ab máac cu bin tu paacho'ob mix xan cu yila'al mix jun p'éel 
kaas tu cuxtalo'ob. 
11Cu ya'alico'ob: ¿Je'el wa u kuchul u yojéelt Kue'? ¿Je'el wa u kuchul ilbil 
tumen le J sen ca'anilo'? 

12¡Ile'ex le j loolob máaco'oba'! yéetel x ma' chi'ichnaquile' táan u ya'abcuntic 
u ayikalilo'ob. 
13¡Mix ba'al u biilal u yantal teen jun p'éel sac pucsi'ikal yéetel ca in p'o'o in 
kabo'ob ti' tuláacal kaas! 
14Tumen ti' tuláacal súutuque' quin kamic jaadzo'ob, yéetel quin ja'adzal xan ti' 
sáamsamal ja'atzcab kiin. 
15Wa ca tuuculnaquen ca'ach je'el bix leti'obe', dzo'oc ca'ach in cúulpach 
loobiltic a paalalo'obe'. 
16Tin dzajinbáa in na'at lela'. ba'ale' jach talamchaj ti' teen. 
17P'iis le ca j ooquen ichil u yotoch Kue' kuchen in ch'a'anu'uct bix cun 
dzo'ocolo'ob: 
18a dzaamajo'ob ti' jun p'éel cúuchil jajalqui yéetel ca túulch'intico'ob j kastal. 
19¡Ichil jujun súutuquil cu bin j xu'ulsbilo'ob! ¡Saajquilil cu quíimsico'ob! 
20Yuumtzil, le quéen líikiqueche', je'el bix u yajal máac ti' u wenele', yaan a 
cúulpachcuntic le j ca'a p'éel icho'. 
21Tene' chuupen ca'ach tu yéetel káakaj óolal yéetel tin pucsi'ikale' tin wu'uyaj 
yajil, 
22tumen beyen jun túul j ma' na'ate' ma' tin kuchul na'at ca'achi; ¡beyen ca'ach 
jun túul ba'alche' ta táane'! 
23Quex beyo' yanjien mantadz ta wéetel. Ta machajen yéetel a x no'oj kab, 
24ta nu'uctaj in cuxtal yéetel a tzol xiquino'ob; le quéen kuchuquen tu xuule' 
yaan a kamiquen yéetel tziiquilo'ob. 
25¿Máax yaan te ca'ano'? ¡Chéen teech! Ma' in káat lu'umcabil ba'ali'. 
26Tuláacal in wíinclil táan u xu'upul, ba'ale' Kue' leti' in ayikalil mina'an u xuul; 
leti' u muuk in pucsi'ikal. 

27Le máaxo'ob cu náachtalo'ob ti' teche' yaan uquíimilo'ob; yaan a xu'ulsic le 
máax ma' tu kubic u yóol ti' teche'. 
28Ba'ale' tene' yaan in nadziquinbáa ti' Yuum Ku, tumen in ti'al tene' leti' u 
ma'alobil. Ti' teech quin ta'acbesiquinbáa; le o'olale' yaan in ka'aytic tuláacal le 
ba'ax a beetmajo'. 

Salmo 74 

SALMO 74 (73) 
U káat óolalil ca jáalkabta'ac le caajo' 

1Yuum Ku, ¿Ba'axten dzo'oc a xúump'attico'on jun puli'? ¿Ba'axten dzo'oc u 
léequel a p'u'ujul ti' u j tamanilo'ob a cool? 
2Ka'ajac teech a caajal, le ta yéeyaj líikbal tu yáax chuune', le ta manaj u ti'al a 
beetic jun p'éel caaj jach ati'alilte'; ka'ajac teech u pu'uquil Sión tu'ux le tu'ux 
caja'anecho'. 
3Co'oten a wil le mina'an u xuul juutlilo'ob u pakilo'ob le quili'ich najo', le aj 
p'eeco' dzo'oc u jutic tuláacal. 
4A aj p'eeco'obe', táan u kayico'ob dzáancha'atajil te ta quili'ich najo'; ¡dzo'oc u 
líiksico'ob ca'anal, u báacam j táanxel lu'umil! 
5¡Tu yóokol u táancabil u yúuchul ocbal! Bey j ch'ac si'ob tu chúumuc jun p'éel 
piimpim káaxe', 
6yéetel báat bey xan yéetel x bajab tu xe'exe'et'o'ob le jadzutz ba'alo'ob beeta'an 
yéetelche'o'. 
7Tu tóoco'ob a quili'ich najil; ¡tu cúulpachcunso'ob a kulnajil, tu juto'ob tac 
lu'um! 
8Tu dzajo'ob u t'aanil u xu'ulsico'ob; ¡tu tóocajo'ob tuláacal le cúuchilo'ob yaan 
te j múuch'caaj tu'ux c much'icbáa u ti'al c kultecho'! 
9Bejela'e', ma' táan c ilic le quili'ich chíiculalo'obo', mina'an mix jun túul aj 
bóobat. mix c ojel buca'aj kiin cu bin j xáantal le ba'alo'oba'. 

10Ku, ¿tac ba'ax kiin quéen jáawac u ya'alic to'on ba'alle aj p'eeco'? ¿Tac ba'ax 
kiin quéen jáawac u ya'alic teech ba'al? 
11¿Ba'ax teen ca ta'aquic u páajtalil a kab? ¿Ba'ax teen ca wa'atal a méekmaj a 
kabo'ob? 
12Teech in ajaw, líikbal le úuchben kiino'obo'. Ku, teche', ta dzaj tocsajil way 
yóokolcaabe', 
13teech ta je'aj le ka'anab yéetel a páajtalilo', ta pa'aj u pool le nucuch 
ba'alche'ob yano'ob te j ka'anabo', 
14ta yach'aj u poolo'ob le nojoch ba'alche' cu kaaba'intic Leviatano', ta dzáa xan 
jaantbil tumen u dzíidzic ba'alche'ilo'ob le x tocoy lu'umo'. 
15Teech ta beetaj u xíitil sayabo'ob yéetel áalcab ja'ob, ta tiquincunsaj xan le 
nucuch áalcab ja'obo'. 
16A ti'al le kiino' bey xan le áakabo'; teech ta beetaj le ujo' bey xan le kiino'; 
17teeche' ta dzaj u xu'ukil u xuul yóokolcaab; teech ta beetaj yáaxkin, bey xan 
u kiinilo'ob que'elil. 
18Yuumtzil il le aj p'eeco' táan u poch'iquech; j ma' na'at wíinique' táan u t'aan 
kaas ta wo'olal. 
19¡Ma' a jach tu'ubsico'on! Beyo'on mucuyo'ob mina'an u muuko'obe', ¡ma' a 
kubico'on ti' le dzíidzic ba'alche'obo'! 
20¡Ka'ajac teech a nup t'aan, tumen le lu'um' chuup yéetel jáanpay óol tac tu 
xuul u nakliquil! 
21Ma' a cha'ic u beeta'al u cabal óolcunta'al le máax cu ye'edzlo'; ¡yaan u 
qui'iqui' t'antiquech le óotzilo' bey xan le máax cabal u yóolo'! 
22¡Yuum Ku, líiken, toc le ba'ax a ti'alo'! ¡Ka'ajac teche', le j ma' na'ato'obo' ma' 
tu xu'ulul u ya'alico'ob teech ba'al! 
23Ma' u tu'ubul teech u yawat a aj p'eeco'ob, bix u bin u ka'amtal u yawat le j 
ma' u'uyaj t'aano'obo'. 

Salmo 75 

SALMO 75 (74) 
Kue' leti' j p'is óol 

1C dzáic teech nib óolal Ku, c dzáic teech nib óolal; c ch'a'a chi'itic a kaaba' 
yéetel c tzicbatic a jakbe'en óol ba'alo'ob. 
2Yuumtzile' cu ya'alic: Ti' le kiin quin in yéeyo' yaan in p'is óolal yéetel tuláacal 
tojil. 
3Le quéen quíilbanac lu'um, yéetel tuláacal cajnáalilo'obe', teen máax beetic u 
p'áatal jejedzquil u chuun pakilo'ob. 
4Ti' le máaxo'ob ca'anal u yicho'ob yéetel kasa'ano'obo' quin wa'alic: Ma' jach a 
nonoj ba'alcunsicaba'ex, mix xan u ca'analtal a wiche'ex; 
5ma' a sen awtique'ex a páajtalile'ex, mix xan a ma' na'at t'aane'ex. 
6Tumen le áantajo' ma' teech u taal j lakin, mix j chikin, mix tu x tocoy lu'umil 
le j noojolo', 
7ba'ale' Yuum Kue' leti' cu p'is óol; cu cabalcunsic u yóol dze'edzeco'obi, u 
láako'obe' cu líikesico'ob. 
8Tu kab Yuumtzil yaan u nu'ucul u láalic u P'u'ujul chuup yéetel xa'aka'anbil 
vino su'udzquinta'an. Le quéen u wec le vino', tuláacal u loolob máaquilo'ob le 
lu'uma' yaan u yukico'obtac u xiixel. 
9Tene' mantadz yaan in ka'aytic u Ku Jacobo' yéetel yaan in kayic qui'iqui' 
t'aano'ob ti'; 
10tumen leti' cun u xu'uls u ca'anal ichil le loolob máaco'obo', ba'ale' leti' cu 
ya'abcuntic u páajtalil le utzul máaco'. 

Salmo 76 

SALMO 76 (75) 
U páajtalil Ku 

1Junab Kue' kaj óola'an tu lu'umil Judá; U kaaba'e' jach nojoch tu lu'umil Israel. 
2U kulnajile' ti' yaan tu yóokol u pu'uquil Sión, tu caajil Jerusalén; 

3te'elo' tu cachaj u nuuquilo'ob le ba'atelo': chimalo'ob máascabob yéetel 
julubo'ob. 
4¡Yuum Ku, teche' nojbe'enech! ¡Asab nojochech ti' le pu'uco'ob mina'an xu'ulul 
ti'obo'! 
5Le asab xiixib máaco'obo' ocla'ab le ba'ax yaan ti'obo'; le asab mu'uka'ano'obo' 
mix ba'al páatchaj u beetico'ob. ¡tu wenelto'ob u dzooc u wenelo'ob! 
6Le quéen keyajnac u Ku Jacobe', ma' tu páajtal u péec le bolan yéetel u 
tzíiminilo'. 
7¡Teche' sajbe'entzilech! ¿Máax je'el u p'áatal u ya'alacbal ta táan le quéen 
t'aanac a p'uja'anile'? 
8Líikbal te j ca'ano' ca dzáic ojéeltbil a p'is óol; le lu'umo' cu p'áatal ma' tu péec 
tu yo'olal u sajaquil, 
9Ku, le quéen líikiquech u ti'al a dzáa p'is óolale', yéetel a toc u pech'a'anilo'ob 
le yóokolcaaba'. 
10U kuuxilil wíinique' cu suut qui'iqui' t'aanil a ti'al; tac u asab chichanil u 
kuuxilile' cu suut u ti'al a péet jo'ol. 
11Beete'ex séeb chi'ob ti' Yuumtzil a Kuex, ba'ale' dzocbese'ex. Te'ex ca 
bakpachtique'ex le máax cu najmatic tziiquilo', taase'ex ti'ibil óolalo'ob ti'. 
12Tumen leti' cabalcunsic u yóol le jalacho'obo', yéetel cu dzáic sajaquil ti' u 
ajawilo'ob yóokolcaab. 

Salmo 77 

SALMO 77 (76) 
Payalchi' cu beetic c tucul ti' Yuum Ku 

1Ti' Yuum Ku quin káat óolal yéetel ka'amcach t'aan u ti'al ca u yu'uben. 
2Tu kiinil okol óolene' quin caxtic Yuumtzil, mantadz xan quin líikesic in 
kabo'ob ichil in payalchi' yéetel áakab. Ma' tu yantal jéedzel óolal ti' in pixan. 

3Cu ka'ajal teen Yuum Kue, quin wokol; quin dzáiquimbáa tuucule', cu lúubul 
in wóol. 
4Teche' Yuumtzil ma' táan a cha'ic in wenel; jach saatal yanil in wóol mix táan 
u páajtal in t'aan. 
5Quin tucultic le kiino'ob yéetel le ja'abo'ob máanja'ano'obo'; 
6cu ka'ajal teen le in kaay ca'ach ti' le áakabo'obo'. Ichilene' quin tuucul yéetel 
quin káat chi'itiquinbáa: 
7¿Je'el wa u p'áatal mantadz kuux Yuumtzile'? ¿Ma' wa bíin suunac u bisjubáa 
t éetel yéetel utzili'? 
8¿Dzo'oc wa u xu'upul a yaacunaj? ¿Xu'up wa u dzaa t'aan u ti'al mix bikin? 
9¿Dzo'oc wa u tu'ubul ti' Yuum Ku u yutzil? ¿Jach wa táaj kuux, le o'olale' 
mina'an ch'a'a óotzililti'? 
10Le ba'ax sen yaj tin wóole', in tucultic le sen ca'anal Junab Kuo', ma' je'ebix 
ca'ach t éetele'. 
11Bíin in ka'ajes le jak óol meyajo'ob tu beetaj Yuumtzil ti' le kiino'ob 
máanja'ano'obo'; 
12yaan in tucultic tuláacal le ba'ax tu beetajo'. 
13Yuum Ku, a bejilo'obe' quili'icho'ob, ¿yaan wa u láak Junab Ku nojoch je'el 
bix teche'? 
14¡Teech le Ku ca beetic jak óol meyajo'obo'! ¡Ta dzaj u kaj óolt a páajtalil le 
múuch' caajo'obo'! 
15Yéetel a páajtalile' ta tocaj a caajal, u paalalo'ob Jacob yéetel u paalalo'ob 
José. 
16In Ku, le ca tu yilajech le ka'anabo', sajacchaji, ca quiquilnaj u taamtam 
ja'ilo'ob; 
17le múuyalo'obo' tu cha'ajo'ob u káaxal u ja'il, yanchaj u quíilbal cháaco'ob te 
j ca'ano', tuláacal tu'uxe' léenbalnaj cháaco'ob. 

18Cu yu'uba'al u quíilbal a cháaco'ob ichil le moson iiko'; sáasilchaj yóokolcaab 
yéetel a léenbal cháaco'ob; le lu'uma' tu tíitubáa yéetel le quíilbalo'obo'. 
19Ta je'aj tu'ux a máanbal ti' le ka'anabo', ta ch'actaj ya'abcach ja'ob, ba'ale' mix 
máac tu yilaj tu'ux t'áal a wooc. 
20Ta nu'ucbisaj a caajal jeel bix u bisa'al u múuch'ul j tamano'obo' tu yéetel 
Moisés bey xan tu yéetel Aarón. 

Salmo 78 

SALMO 78 (77) 
U meyaj utzo'ob Ku u ti'al u caajal 

1In caajal táan óolt in ca'anbesaji'; ¡chinabáa a ch'en xiquint le ba'ax quin 
wa'alic techa'! 
2Bin in ca'aj t'aan ichil queet t'aano'ob; yaan in wa'alic mucul t'aano'ob 
tzicbalta'an likbal ya'abcach ja'abo'ob. 
3Le ba'ax c u'uymaj, c ojel, tzicbalta'ano'ob to'on tumen c taataobo', 
4ma' bíin c mucult ti' c paalalo'obi'. Yéetel le ch'i'ibalo'ob bíin taalaco'obo' yaan 
c qui'iqui' t'antic c Yuumtzil, yéetel yaan c tzicbaltic u páajtalil bey xan le 
jakbe'en ba'alo'ob u beetmajo'. 
5Kue' tu dzáa jun p'éel a'almaj t'aan u ti'al Jacob, tu ya'alaj bix unaj u 
bisicuba'ob u caajnáalilo'ob u Israel; tu ya'almaj t'antaj ti' c máanja'an 
ch'i'ibalo'obe' ca u ca'anbeso'ob ti' u paalalo'ob, 
6u ti'al ca kaj óolta'ac tumen le ch'i'ibalo'ob bíin taalaco'obo', u ti'al xan le 
paalalo'ob bíin síijico'obo', leti'ob xane' ca u ca'anbeso'ob ti' u paalalo'ob. 
7Beyo' bíin yanac u yocsaj óolalo'ob ti' Yuum Ku yéetel ma' u tu'ubsico'ob ba'ax 
tu beetaj leti'; u ti'al ca u dzo'ocbeso'ob u ya'almaj t'aano'ob 
8yéetel ma' u béeytalo'ob je'el bix u máanja'an ch'i'ibalo'obo', j ma' u'uyaj 
t'aano'ob, j ma' na'ato'ob, mina'an jéedzel tu pucsi'ikalo'ob, ¡ch'i'ibal mina'an u 
yocsaj óolal ti' Yuum Ku! 

9U paalalo'ob Efraín máaxo'ob u ch'a'ama'ob u nu'ucul u ba'atelo'obe', tu 
sutajo'ob u paacho'ob tu kiinil le ba'atelo', 
10ma' tu dzo'ocbesajo'ob le nup t'aan tu beetajo'ob yéetel Yuum Kuo'. mix tu 
yóoltajo'ob u yu'ubo'ob u ca'anbesajo'obi' 
11Tu tu'ubsajo'ob le ba'ax tu beetaj Yuum Kuo', le máactzilo'ob tu beetaj 
táano'obo'. 
12Junab Kue' tu beeta'ab máactzilo'ob tu táan u taataob te tu cúuchil Zoán, 
tulu'umil Egipto: 
13tu buja ca'a jaatz le ka'anabo' ca tu beetaj u máano'obi', tumen ja'il le ja'obo' 
j káal tu ca'a tzéelil, bey caka'alac tumen pako'obe'. 
14Yéetel kiine' tu nu'uctaj u beelo'ob yéetel jun p'éel múuyal, yéetel áakabe', 
yéetel u sáasilil káak. 
15Te x tocoy lu'umo' tu jóokesaj ca'a búuj ti' le nucuch tuunicho'obo', ca tu dzaj 
ya'abcach ja' u yuko'ob. 
16¡Kue' tu beetaj u jóokol ti' le nojoch tuunicho' jun p'éel u tóoch'bal ja', 
ya'abcach u tuulancal! 
17Ba'ale' leti'obe' xi'ic u bin u kebancuntcuba'ob ti' Yuum Ku; te x tocoy lu'umo' 
j ko'oxchaj yóolo'ob ti' Aj Sen ca'analo'. 
18Tu túuntajo'ob u yóol Ku, táan u káatico'ob janal je'el bix tu tucultajo'obe'. 
19Tu ya'alajo'ob ba'al tu yóolal, táan u ya'alico'ob: Kue', ¿je'el wa u páajtal u 
dzáic ba'al c jaant te x tocoy lu'umo'? 
20Jach tu jaajile' Kue' tu buja le nojoch tuunicho'; ti' le tuunicho' jóok ja' bey 
jun p'éel áalcab ja'e', le lu'umo' j búuli; ba'ale' ¿je'el wa u páajtal u dzáic xan 
waaje'? ¿je'el wa u páajtal u dzáic bak ti' u caajale'? 
21Le ca tu yu'ubaj Yuumtzil lela', j p'u'uji; ¡u p'uja'anil bey káake' j t'a'ab tu 
yóokol u caajil Jacob! 

22Tumen ma' tu kubaj u yóolo'ob ti' Yuum Kui' mix tu yocsaj óolto'ob u 
yáantaji'. 
23Quex beyo' Kue' tu túuchi'itaj le múuyalo'obo' yéetel tu je'aj u jool najilo'ob 
le ca'ano'; 
24¡tu beetaj u káaxal maná tu yóokol u caajal, u waajil ca'an u ti'al u jaanto'ob! 
25¡Leti'obe' tu jaantajo'ob u yo'och waaj ángelo'ob. Kue' tu dzaj ti'ob ya'abcach 
janal! 
26Lakin iik yéetel j noojol iike' piquitnajo'ob ca'an; Ku j taaso'ob yéetel páajtalil. 
27Tu beetaj u káaxal bak tu yóokol u caajal; ¡j káax ch'íich'o'ob bey u sa'am 
lu'umil ka'anabe'! 
28Kue' tu beetaj u lúubulo'ob chúumuc ti' le cúuchil tu'ux caja'an le máaco'obo' 
yéetel tu bak paach le pasel najo'obo'. 
29Jaano'ob p'iis na'ajchajico'obe'; bey túuno', Kue' tu dzaj ti'ob ba'ax tu 
yóoltajo'ob. 
30Ba'ale' ma' máanac ca'ach u poochilo'obe', ti'anili' u janal tu chi'obe', 
31ca j lúub u p'uja'anil Ku tu yóokolo'ob, ca tu quíimsaj le xiibo'ob asab 
mu'uka'antaco'obo'. ¡Tu beetaj u quíimil u asab ma'alob máaquilo'ob Israel! 
32Ba'ale' quex beyo' kebanchajo'ob tu ca'a téen; ma' tu yocsaj óolto'ob u 
máactzilo'ob Kui'. 
33Le o'olale' j dzaab xuul ti' u cuxtalo'ob tumen Yuum Ku, beyo'ob múus iik ichil 
jun p'éel nojoch sajquile'. 
34Wa cu quíimsa'al dze'edzec tumen Kue', cu caxantico'ob túun; cu sutkajlo'ob 
ti', cu caxtico'ob túun, x ma' je'elelil; 
35cu ka'ajal túun cu ka'ajal ti'ob, Sen Ca'anal Ku, leti' máax canantico'ob yéetel 
lojico'ob. 
36Ba'ale' yéetel u chi'obe' bey xan yéetel u yaako'obe', cu ya'alico'ob jadzutz 
tuso'ob, 

37tumen mix jun téen yanji ba'al jaaj tu pucsi'ikalo'ob, mix tu yocsaj óolto'ob u 
nup t'aani'. 
38Ba'ale' Kue' tu ch'a'aj óotzilil ti'ob, ma' tu ch'éejsajo'obi', ca tu sa'atsaj u 
kebano'ob. ya'ab jun téenele' tu dzaj jun tzéelil u kuuxil, ma' tu cha'aj u bisa'al 
tumen le p'uja'anilo'. 
39Ka'aj ti' Ku, leti'obe' chéen óotzil wíinico'ob, chéen beyo'ob iik cu bin ma' tu 
suute'. 
40¡Buca'aj u téenel ma' tu u'uyaj t'anto'ob Kui', yéetel tu beetajo'ob u mukyaj te 
x tocoy lu'umo'! 
41Ba'ale' tu túuntajo'ob u yóol tu ca'a téen; ¡cu okomquintico'ob u yóol u 
quili'ichil Israel! 
42Ma' j ka'aj ti'ob le kiin ca j to'oco'ob yéetel upáajtalil Ku ti' u kab u aj 
p'eeco'obi'; 
43le ca tu beetaj nucuch meyajo'ob te tu cúuchil Zoán tu lu'umil Egiptoe', 
44le ca tu sutaj ki'ikil u ja'il le áalcab ja'obo', ma' páatji u yu'ukul tumen le 
egipciobo'. 
45Tu túuxtaj tu yóokolo'obe' áacacho'ob yéetel muucho'ob, lelo'oba' tuláacal 
ba'al cu lukico'ob yéetel cukascuntico'ob. 
46Tu kubaj ti' le sáako' u yich le lu'umo' tu yo'olal ba'ax meyajnajo'ob. 
47Yéetel bat bey xan yéetel escarchae' tu kascuntaj u pakal higos bey xan u 
pakal uvaob. 
48U wacaxo'ob yéetel u j tamano'obe' j quíimo'ob tu yáanal le bato' bey xan tu 
yáanal jaadz cháac. 
49Kue' tu túuxtaj bey u bisaj t'aanil loobile' u p'uja'anilu kuuxilil, u xotkiin 
yéetel yaj óolal. 
50¡Ma' je'el u p'u'ujuli', ma' tu sa'atsaj u cuxtalo'obi'! Ba'ale' tu kubajo'ob ti' 
quíimil; 

51¡tu beetaj u quíimil u yáax paal tuláacal u cajnáalilo'ob Egipto! 
52Tu jóokesaj Israel bey jun p'éel u múuch'ul j tamano'obe'; tu beetaj u ch'actic 
u caajal le x tocoy lu'umo'. 
53Tu bisaj ma'alob canantbil u ti'al ma' u ch'a'ic sajquilil, ba'ale' u aj p'eeco'obe' 
j búulo'ob ichil le ka'anabo'. 
54Kue' tu taasaj u caajal ti' u quili'ich lu'umil, ¡ti' le pu'uc tu ch'a'aj yéetel 
ba'atelo'! 
55Tu táan Israele' tu jóokesaj le máaxo'ob ma' tu yocsaj óolto'ob Kuo'; tu t'oxaj 
u tzúutzucal le lu'um ti' u caajalo' tu dzaj xan tu'ux u cajtalo'ob. 
56Ba'ale' tu túuntajo'ob u yóol Ku le Aj Sen Ca'analo' ca tu ya'ajajo'ob ba'alo'b 
tu yo'olal leti', táan u ma' u'uyaj t'antico'ob u ya'almaj t'aano'ob; 
57je'el bix tu beetilaco'ob u taataobe' tu xúump'atto'ob ma' j chucpaj u yóolo'ob 
tu yéeteli'. ¡kéech u beelo'ob ca j sa'ato'ob! 
58Tu beetajo'ob u kuuxil tu yo'olal le maba'alcúuchilo'obo', tu'ux tu kultajo'ob 
beetbil Kuob; ca tu p'u'usajo'ob Yuum Ku. 
59Kue' kuuxilnaj le ca tu yo'olaj lelo', ca tu sen p'ectaj israel, 
60ca xúump'attaj u quili'ich najil Siloo' tu'ux cajacbal ca'ach ichil le máaco'obo'. 
61Tu cha'aj u ch'a'abal tumen u aj p'eeco'ob u chíiculal u nojbe'enil yéetel u 
páajtalil. 
62Jach p'u'uj yéetel u caajale', ca tu kubaj ti' u aj p'eeco'ob. 
63Le xi'ipalalo'obo', káak quíimso'ob; ¡ma' yanji u kaayil dzo'ocol beel u ti'al le 
x ch'úupalo'obo'! 
64Le j kiino'obo' j quíimo'ob tu yej máascab, ma' okolta'abo'ob tumen u 
yatano'obi'. 
65Ba'ale' le Yuumtzilo' aaj, bey u yajal ti' jun p'éelwenele', bey jun túul xiibil 
máac cu ka'ajal u yiik cu dzo'ocol uyukic vinoe', 

66tu loobiltaj u aj p'eeco'ob ca tu beetaj u yáalcabo'ob, tu chupajo'ob yéetel 
subtalil u ti'al ja'abo'ob mina'an uxuul. 
67Tu cúulpachtaj u ch'i'ibal José, bey xan u ch'i'ibal Efraín; 
68ba'ale' tu yéeyaj u ch'i'ibal Judá yéetel u yaacunaj pu'uquil Sión. 
69Tu beetaj u quili'ich najil ti' jun p'éel ca'anal cúuchil yéetel tu jedzcuntaj je'el 
bix u jedzcunajil le lu'umo' u ti'al ja'abo'ob mina'an u xuul. 
70Tu jóoksaj David ti' u canan j tamane' ca tu yéeyaj u ti'al u palitzilte; 
71tu lukesaj ti' u canan j tamane' u ti'al ca u canant u caajal Yuumtzil, u ti'al u 
canant Israel; 
72tu canantaj, tu bisaj yéetel no'oja'an kab bey xan yéetel jaaj óol pucsi'ikal. 

Salmo 79 

SALMO 79 (78) 
U yaj óolalil úuchic u ju'utul Jerusalén 

1¡In Yuumtzil, le j ma' ocsaj óolo'obo' dzo'oc u láaj ch'aico'ob ba'al a ti'al! 
¡Dzo'oc u kascuntico'ob a quili'ich kulnaj dzo'oc xan u p'atico'ob ju'uju'ut u 
caajil Jerusalén! 
2¡Dzo'oc u p'atico'ob u quimen wíinclilo'ob a palitzilo'ob, le máaxo'ob u kubmaj 
y yóolo'ob ti' teche', u ti'al u tzéenticuba'ob le j ch'oomo'obo' yéetel le káaxil 
ba'alche'obo'! 
3tu weco'ob u ki'ikelo'ob bey ja' ichil tuláacal u caajil Jerusalén, mix máac yanji 
u ti'al muquico'ob. 
4C p'a'asta'al tumen c éet caajalo'ob yéetel c che'ejta'al tumen máaxo'ob 
bakpachtico'on. 
5In Yuumtzil, ¿tac ba'ax kiin cu bin jáawal p'uja'anil? ¿Yaan wa u p'áatal 
mantadz t'aba'an a p'uja'anil je'el bixle káako'? 
6¡Wec a p'uja'anil tu yóokol le j múuch' ma' ocsaj óolo'obo', le ma' u kaj 
óoltecho'obo' mix cu ch'a'a chi'ito'ob a kaaba'! 

7Tumen leti'obe' tu xu'ulso'ob Jacob yéetel tu p'atajo'ob ju'uju'ut le múuch' 
caajo'obo'. 
8Ma' a beetic c bo'otic u kasa'anil c máanja'an ch'i'ibalo'ob; ¡ca talac séeba'an u 
ch'a' c beel a muumun yaacunaj, tumen jach luba'an c óol! 
9In Ku, c tocsajil, ¡áanto'oni', jáalkabto'oni', sa'ats c si'ipil tu yo'olal u nojbe'enil 
a kaaba'! 
10Ma' u yantal ba'ax o'olal u ya'alico'ob le máaxo'ob ma' ukaj óolecho'obo': 
¿Tu'ux yaan u Ku leti'ob? ¡Dzáa to'on ca c il u ja'adzal le máaxo'ob j quiimso'ob 
a palitzilo'obo'! ¡Ca u yojéelto'ob xan, le máaxo'ob ma' u kaj óolecho'obo'! 
11Táan óolt u tac poolo'ob le kala'ano'obo', toc xan yéetel a nojoch páajtalil le 
máaxo'ob xotkinta'ano'ob u ti'al quíimilo'. 
12In Yuumtzil, sut siete u téenel tu yóokol le j táanxel cajtalilo'obo' le kaas u 
beetmajo'ob techo'; 
13ba'ale' to'on a caajalo'on, to'on u j tamanilo'on a ya'ax su'uquilo'ob, yaan c 
dzáic teech nib óolal mantadz; ¡yaan c kayic a qui'iqui' t'aano'ob ti' tuláacal 
ja'abo'ob mina'an u xuul! 

Salmo 80 

SALMO 80 (79) 
Ku toco'on yéetel a páajtalil 

1U j Canan Israel, teech ca bisic José je'ebix jun múuch' j tamano'obe', teech 
túune', ti' yaan a jalach káanche' tu yóokol le querubino'obe', ¡u'uyej! ¡Pact 
Efraín yéetel utzil! 
2¡Benjamín yéetel Manasés! ¡Aajen co'oten a toco'ob yéetel páajtalil! 
3In Ku ¡beet ca béeychajco'o je'ebix ca'ache'! ¡Pacto'on yéetel utzil; beyo' cu 
yantal to'on tocsajil! 
4Yuum Ku, ti' máax yaan tuláacal páajtalil, ¿tac ba'ax kiin cun p'áatal kuuxech 
yéetel u payalchi' a caajal? 
5Ta dzaj to'on yaj óolal u ti'al c jaante, u ti'al c uk u ja'il c ich. 

6Ta beetajo'on u p'a'as le j táanxel caajilo'obo'. c aj p'eeco'obe' cu 
che'ejtico'ono'ob. 
7Ku ti' máax yaan tuláacal páajtalil, ¡beet ca béeychajaco'on je'el bixo'on 
ca'ache'! Pacto'on yéetel utz; beyo' cu yantal to'on tocsajil. 
8Ta jóokesaj Egiptoe' jun cúul u pakalil uva; ta tojolch'intaj le máaxo'ob ma' u 
kaj óoltecho'obo' u ti'al ca a pak le uvaob tu lu'umo'obo'. 
9Ta míistaj le lu'um tu'ux ta pakajo'; tu tabaj u mootz; u kabo'obe' tu chupajo'ob 
le múuch' caajo'obo'. 
10Tu pixaj le pu'uco'obo' yéetel u bo'oy, yéetel u kabo'obe' tu pixaj le che'ob sen 
ca'analo'obo'. 
11Kuch u kabo'ob tac ka'anab tac xan u yáalcab ja'il Éufratese' kuch u ku'uko'ob. 
12¿Ba'axten dzo'oc a jutic u bakpach, táan a pa'atic ca t'o'ococ u yich le uva 
tumen le máaxo'obcu bino'ob te j bejo'? 
13Táan u kascunta'al tumen le quitamo'; ¡táan u jaanta'al tumen u ba'alche'ilo'ob 
le káaxo'! 
14Ku, ti' máax yaan tuláacal páajtalil, beet utz a suut ti' to'on; ma'alob 
paacatnen líikbal te j ca'ano', ch'a'a óotzilil ti' u paklil le uvao', 
15ti' u pakalil le uva ta pakajo' ti' le ku'uk ta ma'alob jedzcuntajo'. 
16Xu'uls yéetel a p'uja'anile' le máaxo'ob cu xotico'ob yéetel cu t'oquico'ob le 
paakalo'; 
17ba'ale' áant le caaj a yéeymajo', bey xan le u ku'uk ta jedzcuntajo'; 
18beyo' mix bikin je'el c p'atiquech tu ca'a téene'. Dzáa to'on cuxtale'; beyo' 
chéen teech bíin c ch'a'a chi'ita kaaba'. 
19Ku, in Yuumtzil ti' máax yaan tuláacal páajtalil, ¡beet ca béeychajco'o 
je'ebixo'on ca'ache'! ¡Pacto'on yéetel utzil beyo' cu yantal to'on tocsajil! 

Salmo 81 

SALMO 81 (80) 

U yutzil Ku yéetel u kasa'anil Israel 

1¡Kaaynene'ex yéetel qui'imac óolal ti' Ku, tumen leti' c muuk! ¡Qui'iqui' 
t'ante'ex u Ku Jacob yéetel u yawatil qui'imac óolal! 
2Kaaynene'ex je'ebix u juum u paaxil arpa yéetel salterio. 
3Paxe'ex le trompeta le quéen kuchuc u kiinil chichan uj, bey xan le quéen 
kuchuc u kiinil yiijtal uj, lela' leti' u kiinil le c nojoch kiinbesajo'. 
4Tumen lela' leti' le a'almaj t'aan tu dzaj u Ku Jacob ti' Israelo'; 
5leti' le a'almaj t'aan j dzaab ti' José le ca jóok Ku u jadz Egiptoe'. Tin wu'uyaj 
jun p'éel t'aan ma' in kaj óoli', táan u ya'alic ti' teen: 
6Dzo'oc in luksic le cuuch ti' a queléembalo'obo', dzo'oc in luksic u aalil le 
nojoch cuucho'. 
7Ichil a yaayaj óolale' ta t'anajen, tene' tin tocajech; tin núucajech ichil u 
quíilbal cháac; tin dzajech ti' túuntajil tu jáal u ja'ilo'ob Meriba. 
8In caajal, u'uy le ba'ax quin wa'alic techa'. ¡quexi'i ca u yu'ub in t'aane', Israel! 
9Ma' u yantal teech táanxel lu'umil kuob, mix a kultic yaanal kuob. 
10Teen Yuumtzil, a Junab Kuo', le máax jóokesech ti' u lu'umil Egiptoe'; jap a 
chi'e', tene' quin na'ajcunsiquech. 
11Ba'ale' in caajale' ma' tu yóoltaj u yu'ubeni'. Israele' ma' tu yóoltaj u dzo'ocbes 
in t'aani'. 
12Le o'olale' tin cha'a u bino'ob tu paach u saatal óolalo'ob, cuxlajo'ob túune' 
je'el bix utzchajic tu t'aano'obe'. 
13¡Wa ca u yu'ub ca'ach in t'aan in caajale'! ¡Wa ca máanac ca'ach u caajil Israel 
tin bejilo'obe'! 
14ti' jun p'éel p'il ichil yéetel mudz ichile' dzo'oc ca'ach in t'oonquintic u aj 
p'eco'obe' yéetel dzo'oc ca'ach in jadzic le máaxo'ob cu bino'ob tu yóokolo'obo'. 
15Le máaxo'ob u p'ectmajo'ob Yuumtzile' yaan u lúubulo'ob saj quimeno'ob, 
yéetel u xot kiinilo'obe' cu p'áatal jedzta'anta'an. 

16Kue' dzo'oc ca'ach u tzéentic u caajal yéetel u asab ma'alobil trigoe'. dzo'oc 
ca'ach xan u lukesic u yukajilo'ob yéetel káaxilcaabe'. 

Salmo 82 

SALMO 82 (81) 
Junab Kue' leti' nojoch aj p'is óol 

1Kue' dzo'oc u cutal ichil ca'anil p'is óolo'ob, u ti'al u ya'al, xot kiinta'ano'ob: 
2¿Tac ba'ax kiin u jáawal a beetique'ex xot kiin ma' tubeeli' yéetel a dzáicaba'ex 
tu tzéel le j loolob máaco'obo'? 
3¡Beete'ex ba'ax toj ti' le lúubul óolo' bey xan ti' le j ma' yuumo'! ¡Beete'ex xan 
ba'ax toj ti' le óotzilo' bey xan ti' le máax kabéet ba'al ti'o'! 
4Jáalkabte'ex le ma' óolo'obo' bey xan le óotzilo'obo', ¡toque'exo'ob ti' j le loolob 
máaco'obo'! 
5Ba'ale' te'exe' ma' a wojele'exi' mix ta na'atique'ex; ichil éekjoch'e'enil ca 
máane'ex. Táan u quíilbal u chuun pakilo'ob le lu'umo'. 
6Tene' tin wa'alaje' te'exe' Kuex; tuláacale'exe' u paalale'ex le sen ca'analo'. 
7Quex beyo', bíin quíimique'ex je'el bix u quíimil tuláacal wíinique'. ¡bíin 
lúubuque'ex, je'el bix loob wíinique'! 
8¡Yuumtzil, dzaabáa a p'is óolt le lu'uma', tumen teech u yuumil tuláacal le 
múuch'ul caajo'obo'! 

Salmo 83 

SALMO 83 (82) 
Payalchi' iquil u káatal xot kiinaj tu yóokol aj p'eeco'ob 

1In Ku, ¡ma' u p'áatal a maacal a chi'! ¡ma' a p'áatal x ma' péequil mix ma' 
t'aanil! 
2Ile a aj p'eeco'obe', le máaxo'ob p'ecmailecho': cu p'u'ujsajo'ob yéetel cu bino'ob 
ta wóokol. 
3Dzo'oc u jok jo'oltico'ob ba'alo'ob tu yóokol a caajal, ¡tu yóokol máaxo'ob ca 
wáantico'ob! 

4Dzo'oc u tucultico'ob u taalo'ob u xu'ulso'ono'ob beymúuch' caaje' u ti'al ma' u 
ka'ajsa'al mix bikin u kaaba' Israel. 
5Dzo'oc u beetico'ob jun p'éel nup t'aan ta wóokol, dzo'oc u queetchajal u 
tuuculo'ob bey jun túulili' máaque'; 
6le yano'ob tu cajtalilo'ob Edom yéetel Ismaelo', le u ch'i'ibalo'ob Agar yéetel 
Moabo', 
7Gebal Amón yéetel Amalec, le filisteobo', le máaxo'ob caja'ano'ob Tiroo', 
8yéetel bey xan le asiriobo' dzo'oc u nupicuba'ob tu yéetelo'ob, lelo'oba' leti'ob 
u muuk u kab u paalal Lot. 
9Beet ti' leti'obe' je'el bix ta beetaj yéetel Madiane', je'el bix ta beetaj yéetel 
Sisarae', je'el bix ta beetaj yéetel Jabín te tu chan áalcab ja'il Cisono', 
10le máaxo'ob j xu'ulsa'abo'ob Endoro' ¡le máaxo'ob j maaba'alcunsa'ab u 
wíinclilo'ob j lu'um! 
11Beet yéetel u jalach wíinico'obe' je'el bix ta beetaj yéetel Orebe', je'el bix ta 
beetaj yéetel Zeebe'; beet yéetel u noj poolilo'ob je'el bix ta beetaj yéetel Zebae' 
bey xan yéetel Zalmutae', 
12máaxo'ob tu yóoltajo'ob u toc ti'alinto'ob le u lu'umilo'ob su'uc u ti'al Kuo'. 
13In Ku ki'itbeso'ob je'el bix u picta'al tiquin le'ob tumen iike', 
14je'el bix káak cu tóoquic le ju'uche'obo', cu jabic xan le nucuch káaxo'ob, 
yéetel u tóoch'bal káakilo'ob, 
15¡ch'a'apachto'ob yéetel moson iik, ja'akes yóolo'ob xan yéetel chac ikalo'ob! 
16¡Beet u ch'a'ico'ob subtal, Yuumtzil, u ti'al ca u caxtiquecho'ob! 
17Ca pa'ajac u subtalo'ob u ti'al mix bikin; ¡ca pa'ajac u subtalo'ob ca xan 
quíimico'ob! 
18¡Ca u yojéelto'ob chéen teech Junab Kuech, tumen chéen teech le Aj Sen 
Ca'anal tu yóokol le lu'uma'! 

Salmo 84 

SALMO 84 (83) 
Yaayam tu yo'olal u kulnaj Yuum Ku 

1¡Buca'aj qui'ichquelmil a quili'ich naj, u Yuumtzilil tuláacal páajtalil! 
2¡Buca'aj in yanyantic yéetel in dzíiboltic in wantal tu sujuy táancabilo'ob a 
kulnaj! ¡Yéetel tuláacal in pucsi'ika'al quin kay ti' cuxa'an Junab Ku! 
3Tac le xooxil yéetel le x cosamo' cu caxtico'ob tu'ux u dzico'ob ku'ob naadz ti' 
u multunil a kulta'al tu'ux xan cu tóop'sico'ob u mejnilo'ob, u Yuumtzilil 
tuláacal páajtalil, in ajaw, in Yuum Ku. 
4¡Buca'aj qui'imaquil u yóolo'ob le máaxo'ob caja'ano'ob ta wotocho', mantadz 
xan cu qui'iqui' t'aniquecho'obo'! 
5¡Buca'aj qui'imaquil u yóolo'ob le máaxo'ob cu nuptáantico'ob áanatajil ti' 
teech le máaxo'ob cu dzíiboltico'ob u bino'ob tac ta kulnaj! 
6Le quéen máanaco'ob tu'ux cu yúuchul okole', cu sutico'ob bey u sayabil ja'e', 
tumen le káaxabil ja'o' yaan u chupic yéetel qui'iqui' t'aano'ob; 
7táan u bin u yantal u muuko'ob, tu caajil Sione' bíin u yilo'ob le Aj Sen Nojoch 
Kuo'. 
8Yuumtzil u Ku le ba'atel máaco'obo', ¡u Ku Jacob u'uy in payalchi'i'! 
9Yuum Ku, c áantajil ma'alob pact le máax ta yéeyaj u ti'al u beet u ajawilo'. 
10¡Asab co'oj ca yanac máac tu sujuy táancabilo'ob a kulnaj ma' ca ti'anac mil 
ja'abo'ob táanxel cúuchilo'ob! Quin táanilcuntic ca in beet in canan jool najil 
tu najil in Ku ma' ca cajlaquen tu cúuchilo'ob kasa'anil. 
11Tumen Yuum Kue', cu sáasilcuntico'on yéetel cucanantico'on; le Yuumtzilo' 
cu yaacuntic yéetel cu dzáic tziiquil ti' le máaxo'ob cu cuxtalo'ob x ma' si'ipil, 
ma' xan táan u p'áatal ma' u dzáic ma'alob ba'al ti'ob. 
12U Yuumtzil ba'atel máaco'ob, ¡buca'aj utzil yanil máaxo'ob cu kubic u 
yóolo'ob ti' teech! 

Salmo 85 

SALMO 85 (84) 
Yuumtzil toc a caajal tu ca'a téen 

1Yuumtzil, teche' jach sen utzech yéetel le lu'uma'. ¡Dzo'oc a sutic le qui'iqui' 
t'aan ti' Jacobo'; 
2dzo'oc a sa'atsic u kasa'anil a caajal, bey xan tuláacal u kebano'ob; dzo'oc a 
chuca'an jáawsic u kasa'anil a caajal bey xan tuláacal u kebano'ob; 
3dzo'oc a chuca'an jáawsic a kuuxil, bey xan a p'uja'anil. 
4C Ku yéetel c tocsajil, toco'on xan bejela'e' ma' xan a p'áatal p'uja'anech t éetel. 
5¿Yaan wa a xáancuntic mantadz a p'uja'anil t óokol? ¿Yaan wa a chowaccuntic 
a kuuxilil yóokol tuláacal c ch'i'ibal? 
6¿Ma' táan wa a suut a dzáa to'on cuxtal u ti'al ca qui'imacchajac u yóol a caajal 
ta wo'olal? 
7In Yuumtzil, ¡e'es to'on a yaacunaj yéetel toco'oni'! 
8Yaan in wu'uyic le ba'ax cu bin u ya'al teen le Yuumtzilo': tumen u ca'aj t'aan 
tu yo'olal jéedzel óol ti' u caajal, ti' le máaxo'ob u kubmajo'ob u yóolo'ob ti'e', 
tu yo'olal ma' u suut u beeto'ob chéen choco pool ba'alo'ob. 
9Tu jaajile' jach utz yanil Ku u ti'al u toc máaxo'ob tziquic; u nojbe'enile', bíin 
cajlac ti' le c lu'uma'. 
10Le yaacunaj yéetel le jaajo' yaan u núup t'aanticuba'ob, le jéedzel yéetel le 
tojilo' yaan u dzu'udzicuba'ob, 
11le jaajo' yaan u xíitil ti' le lu'uma', le tojil xano' yaan u paacat likbal te j 
ca'ano'. 
12Yuumtzile' leti' cu bin u beet káaxal ja', le c lu'um túuna' yaan u dzáic u yich. 
13Le tojilo' yaan u bin táanil ti'; leti' cu bin u nu'ucbes le bejo'. 

Salmo 86 

SALMO 86 (85) 
Yuumtzil beet utz a wu'uyiquen 

1Yuumtzil beet utz a wu'uyiquen, tumen jach okom in wóol, óotzilen xan; 

2áanteni' tumen in woquesmaj in wóol ti' teech. Teche' in Kuech; ¡toc le 
palitzila' tumen chuca'an u yóol ti' teech! 
3Yuumtzil ch'a'a teen óotzilil, tumen láaj súutuc quin káat óolal ti' teech. 
4Yuumtzil qui'imaccuuns u yóol u pixan a palitzila', tumen ti' teech quin 
payalchi'. 
5Tumen teche' Yuumtzil utzech, ca sa'atsaj si'ipil; tuláacal yaacunajech ti' le 
máaxo'ob t'anic a kaaba'o'. 
6Yuumtzil u'uy in payalchi', ¡táan óolt in káat óolal! 
7Ichil in yaj óolale' quin káat óolal ti' teech, tumen teche' ca núuquiquen. 
8¡Yuumtzil, mina'an u láak Ku je'el bix teche'! ¡Mina'an mix ba'al ca u quet a 
meyajo'ob! 
9Yuumtzil teech ta beetaj tuláacal le múuch' caajo'obo'; leti'ob túune' yaan u 
taalo'ob ti' teech u ti'al ukultecho'ob yéetel u ti'al u nojbe'encunto'ob a kaaba'. 
10Tumen chéen teech Junab Kuech; ¡teche' nojochech yéetel ca beetic jak óol 
ba'alo'ob! 
11Yuumtzil, e'es teen a beel, u ti'al ca in tzaypachtech yéetel chuca'an óolal. 
beet ca u tzic a kaaba' in pucsi'ikal. 
12In Yuumtzil, In Ku, yaan in qui'iqui' t'antiquech yéetel tuláacal in pucsi'ikal. 
yaan xan in nojbe'ecuntic mantadz a kaaba'. 
13¡Nojoch a yaacunaj ti' teen! ¡Dzo'oc a toquiquen ti' le mucnalo'! 
14In Ku, jun múuch' jáanpay óol j loolob máaco'obe' ma'tu táan óoltiquecho'ob, 
dzo'oc u nupcuba'ob u beeto'ob ten kaas, u káato'ob xan u quíimseno'ob. 
15Ba'ale' teche' Yuumtzil, yaacunaj Kuech yéetel ca ch'a'ic óotzilil; ma'atach tu 
náacal a wóol, láaj yaacunajech, láajjaajilech. 
16Pacteni', ¡ch'a'a teen óotzilil! ¡Toc a palitzila', dzaa a muuk ti' a paalila'! 

17Dzáa teen jun p'éel ma'alob chíica'an u chíiculal a wutzil, le quéen u yil le 
máaxo'ob u p'ecmajeno'obe', ca sublacchajco'ob. ¡Teche' Yuumtzil ca dzáic teen 
áantaj yéetel qui'imacóolal! 

Salmo 87 

SALMO 87 (86) 
Qui'iqui' t'aan tu yo'olal Jerusalén u caajal Yuum Ku 

1In Ku, u chuumpakilo'ob a noj caajale' ti' yano'ob tu yóokol quili'ich 
pu'uco'obe'. 
2U jool najilo'ob Sione' asab yaacunta'an tumen Yuumtzil ti' tuláacal u najilo'ob 
Jacob. 
3U noj caaj Ku, buca'aj jadzutz ba'alo'ob cu ya'alic teech Yuumtzil: 
4Ichil le caajo'ob u kaj óoltmajeno'obo' je'el u páajtal in wa'alic u kaaba' Egipto 
yéetel Babilonia, Filistea, tiro yéetel Etiopía; tuláacalo'obe' j síijo'ob ti' teech. 
5Tu yo'olal u noj caajil Sione' yaan u ya'ala'al: Lela', lelo' síijo'ob ti'. Le Aj Sen 
Ca'analo' leti' jedze. 
6Yuumtzile', cu dzíibtic ti' le ju'un, tu'ux yaan u kaaba'le caajo'obo': Lela' ti' j 
síiji'. 
7Le máaxo'ob cu kaayo'ob yéetel cu paaxo'obo' cuya'alico'ob: In najile', ti' yaan 
ti' teche'. 

Salmo 88 

SALMO 88 (87) 
Sáansmal quin ka'am t'aan ti' teech Yuumtzil 

1Yuumtzil in Ku, in Tocsajil, yéetel kiin bey xan yéetel áakab táan in káatic 
teech áantaj, 
2¡kam in payalchi'i'! ¡táan óolt in káat óolali'! 
3Jach ya'ab le kaas dzo'oc u lúubul tin wóokolo', le o'olale' táan in wiliquinbáa 
tu chi' quíimil; 

4¡je'el u páajtal in xo'ocol ichil le quimeno'obo', tumen dzo'oc in p'áatal x ma' 
muukil! 
5Xúump'atta'anen ichil quimeno'ob; beyen je'el bix le máaco'ob dzo'oc u 
quíimilo'ob ich ba'atele', le dzo'oc u muculo'obo'; beyen je'el bix le dzo'oc a 
lukesic a wáantaj ti'o' yéetel dzo'oc a tu'ubsico'ob. 
6Dzo'oc a puliquen ti' u asab taamil le mucnalo', ti' cúuchilo'ob éekjoche'eno'ob 
yéetel taamtaco'ob. 
7Dzo'oc a láalic a p'u'ujul tin wóokol, ¡dzo'oc a buliquen bey tu yáanal u 
cuclilo'ob ka'anabe'! 
8Dzo'oc a beetic in xúump'atta'al tumen in wéet óolo'ob; ta beetaj u ti'al ma' u 
páajtal u mukyajtiqueno'ob. ¡Beyen jun túul máac kala'an ma' tu páajtal u 
púudzule'! 
9Tu yo'olal u ya'abil in wokole' táan in p'áatal ch'óopen. ¡Sáamsamal quin ka'am 
t'aan ti' teech, Yuumtzil; ti' teech xan quin líikesic in kabo'ob. 
10¿Je'el wa a beetic máactzilo'ob tu yo'olal le quimeno'obo'? ¿Je'el wa u páajtal 
u dzáico'ob teech nib óolal le dzo'ocu quimilo'obo'? 
11¿Je'el wa u tzicbalta'al a jaajil yéetel a yaacunaj ich mucnal tu'ux yaan le 
quimeno'obo'? 
12¿Je'el wa u páajtal u yila'al a máactzilo'ob ichil éekjoch'e'enile'? ¿Je'el wa u 
yantal wa máax u kaj óolt a tojile'? 
13Ba'ale' Yuumtzil, tene' ti' teech quin ka'am t'aan; ja'atzcab kiin quin payalchi' 
ti' teech. 
14¿Ba'axten ca cúulpachcuntiquen, Yuumtzil? ¿Ba'axten ca kex óoltiquen? 
15Likbal tu kiinilo'ob in táanquelemile' ti' yanchajen ichil yaj óolal yéetel tu chi' 
quíimil; dzo'oc in mukyajtic nucuch yaayaj ba'alo'ob ta túuxtaj ti'teen, ma' tu 
páajtal in mukyajtic u láak ba'alo'ob. 
16A sen p'uja'anile', dzo'oc u máan tin wóokol, dzo'oc u dzáancha'atiquen; 



1419 

 

Biblia Maya 
© 1992, Sociedades Bíblicas Unidas. 

 

 
 

 

17cu chuca'an bakpachtiquen tuláacal kiino'ob, bey jun p'éel búulcabile'. 
18Dzo'oc a náachcuntic teen in wéet óolo'ob, bey xan in láaktzilo'ob; bejela'e' 
chéen yéetel éekjoche'enil quin bisiquinbáa. 

Salmo 89 

SALMO 89 (88) 
U nupt'an Ku yéetel David 

1Yuumtzil mantadz yaan in wa'alic ichil in kaay, teche'utzech; mantadz yaan 
in tzicbaltic, ma' tu kexpajal a wóol. 
2Yaan in ka'aytic mina'an u xuul a yaacunaj; ma' tu kexpajal a wóol je'el bix 
mina'an kexpajal ti' le ca'ano'. 
3Ta beetaj jun p'éel nup t'aan yéetel David; ta dzaaj a t'aan ti' le a palitzil a 
yéeymajo': 
4Yaan in beetic ca ajawnac a ch'i'ibalo'ob mantadz ta jalach káanche'. 
5Yuumtzil tuláacal u cajnáalilo'ob le ca'ano' cu qui'iqui' t'antico'ob a chuca'an 
óolal yéetel a máactzilo'ob. 
6Yuumtzil, mina'an mix máac te j ca'ano' je'el u queticubáata wéetele'. 
7Le nojoch sajbe'entzil Junab Kuo', bakpachta'an tumen u cajnáalilo'ob ca'an. 
8Yuumtzil, Ku ti' máax yaan tuláacal páajtalil, cu súutpachtiquech le jaajilo'; 
¡mina'an mix máac lajquetiquech! 
9Teech jedzcuntic p'uja'an ka'anab tac xan le u ca'anal tóoch'bal cúuchilo'obo'; 
10ta dzáancha'ataj u ba'alche'il le ka'anabo', bey jun túul quimene', ta ki'itbesaj 
a aj p'eeco'ob yéetel u muuk a kab. 
11Ca'an yéetel lu'ume' a ti'alo'ob; teech ta beetaj le yóokolcaaba' bey xan 
tuláacal le ba'al yano'obo'. 
12Teech ta beetaj le j xamano' bey xan le j noojolo'; u pu'uquilo'ob Tabor yéetel 
Hermóne' qui'imac u yóolo'ob táan u kaayo'ob ti' a kaaba'. 
13A kabe' yaan páajtalil ti'; a x no'oj kabe' mu'uka'an yéetel cu t'oncunaj. 

14A jalach káanche'ile' jejedzqui yanil ti' p'is óolal yéetel ti' tojil; le yaacunaj 
yéetel le jaajilo' cu yila'al ti' tuláacal ba'al ca beetic. 
15Yuumtzil, utz yanil le caaj u yojel u qui'iqui' t'antech yéetel qui'imac óolal, cu 
xíimbal sáascuna'an tumen a sáasil; 
16ti' a kaaba'e', cu qui'imactal u yóol tuláacal kiin, cu líikil xan u yóol tu yo'olal 
a tojil. 
17Tu jaajile' teech u muuk yéetel u jadzutzil; c páajtalile' cu ya'abtal tu yo'olal 
a wutzil. 
18¡C balbae' Yuumtzil! ¡C Ajawe' u Quili'ich Ku Israel! 
19Juun téenaque', j t'aanajech ich náayil, ca ta wa'alaj ti' a chuca'an 
paalitzilo'ob: Dzo'oc in yéeyic jun túul u xiixib máac ichil in caajal, dzo'oc in 
dzáic ca'anal, dzo'oc xan in wáantic. 
20¡Dzo'oc in nuptáantic in paalitzil David! Yéetel in quili'ich aceite dzo'oc in 
dzáaic ajawil, 
21in kabe' mantadz cu bin j antal tu yéetel; yaan in dzáic u muuk yéetel in 
páajtalil. 
22Ma' bíin u puluba'ob u aj p'eeco'ob tu yóokoli', mix tu bin dzáancha'atbil 
tumen le j loolob máaco'obo'. 
23Yaan in pech'ic u aj p'eeco'ob; ¡yaan xan in luksic u aj p'eeco'ob tu táan! ¡Yaan 
in xu'ulsic le máaxo'ob p'ecmailo'! 
24Leti'e' yaan u xooc yéetel in yaacunaj bey xan yéetel in chuca'an óolal; tin 
wo'olale' yaan u ya'abtal u páajtalil. 
25Yaan in jedzcuntic u páajtalil bey xan u jalachil likbal te j nojoch ka'anabo' 
tac te áalcab ja'obo'. 
26Leti'e' yaan u ya'alic teen: Teche' in taataech; teech in Ku ca dzáic teen tocsajil 
ca wáantiquen xan. 

27Teen xane' yaan in dzáic ti' ba'ax cu najmatic yáax paal, tu yóokol u 
ajawilo'ob yóokolcaab. 
28In yaacunaj ti' leti'e' mina'an u xuul; in nup t'aan tu yéetele' jejedzquil yanil. 
29Le quéen kuchuc leti'e', u ch'i'ibalo'obe' yaan u beetic u ajawilo'ob 
mantadzca'aliquil yaan le ca'ano'. 
30Ba'ale' wa le leti'ob cu xúump'attico'ob in ca'anbesajobe' wa ma' tu cuxtalo'ob 
je'el bix cu ya'alic in wa'almaj t'aano'obe', 
31wa cu kéechelo'ob ti' in dzaa t'aano'obe' wa ma' tu yu'ubaj t'antico'ob in 
wa'almaj t'aano'obe', 
32yaan in jadzic u ma' u'uyaj t'aanilo'ob bey xan u kasa'anilo'ob yéetel p'isib 
jaadz. 
33Ba'ale' ma' tin in p'at in yaacuntic David, mix tin in lukes in chuca'an óolal ti' 
leti'. 
34Ma' tin in pa'a' in nup t'aan mix tin mixba'alcuntic indzaa t'aan. 
35Jun téene' tin jalach t'aantaj ti' tu yo'olal in quili'ichil, tene' ma' bíin 
tuusnaqueni': 
36ca'aliquil yaan kiine' u ch'i'ibalo'obe' yaan u beetico'ob u ajawilo'ob. 
37¡Mantadz jejedzquiob je'el bix le ujo'! ¡Mantadz jejedzquiob ca'aliquil yaan le 
ca'ano'! 
38Chéen ba'ale' ma' ta kamaji' yéetel ta cúulpachtaj le ajaw máax ta yéeyajo'; 
¡dzo'oc a kuuxtal tu yéetel! 
39Ta pa'aj le nup t'aan yéetel a paalitzilo'; dzo'oc a pulic lu'um u péet jo'ol. 
40Dzo'oc a je'ic joolo'ob ti' tuláacal u pakilo'ob; ta sutaj jeenel pakilo'ob u noj 
tuulum najilo'ob. 
41Tuláacal máac cu máane' cu yoclic je'el ba'alac ukáate; cu p'a'atal tumen u 
láak caajo'ob. 

42Ta beetaj u líikesic u kab u aj p'eeco'ob yéetel qui'imac óolal. 
43Ta líikesaj u yej u mascab ma' xan ta wáantaj ti' le ba'atelo'. 
44Dzo'oc a lukesic u ayikalil; dzo'oc a pulic u jalach káanche' tac lu'um; 
45dzo'oc a lukesic ti' u ja'abilo'ob u cuxtal, dzo'oc a chupic xan yéetel subtzilil. 
46Yuumtzil, ¿tac ba'ax kiin yaan a ta'acbesicabáa? ¿Yaan wa u p'áatal mantadz 
t'aba'an a p'uja'anil je'el bixle káako'? 
47Yuumtzil, ka'ajac teche' in cuxtale' cóom; le máac a beetmajo' jun p'íit kiin u 
cuxtal. 
48¡Mix máac cuxa'an wa ma' yaan u quíimil! ¡Mix máac je'el u páajtal u 
toquicubáa ti' u páajtalil le quíimilo'! 
49Yuumtzil, ¿tu'ux yaan le yáax yaacunaj ta dzaj u t'aanil ti' David ichil a 
chuca'an óolalo'? 
50Yuumtzil, ka'ajac teche' le a paalitzilo'obo' cu ya'ala'al ba'al ti'ob tumen 
ya'abcach máac; teen xane' táan in bisic tin pucsi'ikal le pooch'i'ilo'obo'. 
51In Yuumtzil, ¡bey u poch'ico'on le aj p'eeco'obo'! ¡je'el tu'uxac ca xi'ic le máax 
a yéeymajo' bey u ya'alico'ob ba'al ti'! 
52Qui'iqui' t'anta'ac Yuumtzil u ti'al ja'abo'ob mina'an u xuul. ¡Ca béeyac! 

Salmo 90 

U CAN JAATZ 
SALMO 90 (89) 

U x ma' xuulil Ku yéetel u dze'edzec kiinil wíinic 

1Yuumtzil, ti' teech c balbáa uti'al ja'abo'ob mina'an u xuul. 
2Ma'ili' yanac le pu'uco'obo' mix xan yanac lu'um yéetel yóokolcaabe', likbal ti' 
le kiino'ob dzo'oc máanja'ano'obo' tac ti' le kiino'ob cu taalbalo'obo', teech 
Kuech. 
3Ca beetic u suut máac ti' le sa'am lu'um le quéen a wa'al: Suunene'ex ti' le 
sa'am lu'umo', cuxa'an wíinique'ex. 

4Tu jaajile' a ti'al teche' mil ja'abo'obe' beyo'ob le u kiinil jo'olje'ac dzo'oc u 
máano'; ¡Beyo'ob wa jay p'éel u jaatzabilo'ob le áakabo'! 
5Ca jáanpay jíiltic le máaco'obo', beyo'ob chéen junp'éel wayake'; 
6beyo'ob xíiwe', cu tóop'ol yéetel cu loolanquil ja'atzcab kiine', ba'ale', ocnaj 
kiine' cu quíimil yéetel cu tijil. 
7Tu jaajile' a p'uja'anile' cu xu'ulsico'on, ¡cu p'atico'on saatal c óol. 
8C kebano'ob yéetel c kasa'anilo'obe' chica'an yanilo'ob ta táan. 
9Tu jaajile' c cuxtale' cu xu'ulul tu yo'olal a p'uja'anil; cu bin c ja'abilo'ob bey 
jun p'éel jajak iike'. 
10Setenta ja'abo'ob u kiinilo'ob c cuxtal; le jach mu'uka'ano'obo' cu kuchulo'ob 
tac ochenta ja'abo'ob, ba'ale' u ca'anal ichil u yúuchul cuxtal ya'abcach kiine' 
chéen cu taasic yaj óolal yéetel meyaj. ¡Séeba'an u máan le ja'abo'obo' beyxan 
to'on! 
11¿Máax u kaj óol u muuk a p'uja'anil? ¿Máax u kaj óol a kuuxilil? 
12Ca'ans to'on c ma'alob xoquic u kiinilo'ob c cuxtal u ti'al c kaj óoltic bix 
óojelajil. 
13¡Yuumtzil, suunen ti' to'on! ¿Buca'aj bíin xáanaquech? ¡Ch'a'a óotzilil ti' le 
palitzilo'oba'! 
14Chupo'on yéetel a yaacunaj u cáajbal le kiino'. 
15Dzáa to'on ya'abcach u ja'abilo'ob qui'imac óolal je'el bix u ja'abilo'ob yaayaj 
óolal dzo'oc u yantal to'ono' yéetel je'el bix le u kiinilo'ob t ilaj le kaaso'. 
16¡Dzáa ca páatac u yilico'ob palitzilo'ob u ch'i'ila'ancabilo'ob! ca páatac xan u 
yilico'ob a meyajo'ob yéetel a nojbe'enil. 
17Ca yanac t óokol u yutzil c Yuum Ku, ¡Yuumtzil utzil jedzcuntic c meyaji'! 
¡Bey, utzil jedzcunt c meyaj! 

Salmo 91 

SALMO 91 (90) 

Yuumtzile' leti' c ta'acbesajil 

1Le máax cajacbal tu yáanal u bo'oyil Aj Sen Ca'anale' ti' yaan tu yáanal u canan 
le máax yaan tuláacal páajtalil ti'o'. 
2Leti'e' cu ya'alic ti' Yuumtzil: ¡Teech in ta'acbesaj, in tocsajil, in Ku máax ti' 
yaan in wóol! 
3Chéen leti' cu toquiquen ti' léecho'ob yéetel ti' koja'anilo'ob cu quíimsaj; 
4tumen yáanal u xiiko'obe' bíin u ta'acbesech, yéetel yáanalo'obe', ca bin 
ma'alob antal. ¡U muuk óolale' bey jun p'éel chimale', leti' bíin u canantech! 
5Ma' a ch'a'ic sajaquil ti' u sajbe'enil áakab, mix ti' le julubo'ob cu pu'ululo'ob 
yéetel kiino', 
6mix ti' le báan quíimilo'ob cu kuchulo'ob ich éekjoch'e'enil, mix ti' le 
xu'ulsajo'ob quex yéetel kiin. 
7Tumen mil wíinico'ob bíin quíimico'ob ta x dzíic kabil yéetel diez mil ta x no'oj 
kabilo' ba'ale' mix jun p'éel loob bíin úuchuc teech. 
8Chéen yaan a wilic ba'ax bíin úuchuc: yaan a wilic u kamico'ob ba'ax cu 
najmatico'ob le loolob máaco'obo'. 
9Tumen ta beetaj a ta'acbesaj le Yuumtzilo', le Aj Sen Ca'analo' u cúuchil a 
ma'alob antal, 
10ma' bíin talac teech mix jun p'éel kaasi', mix le koja'anil bíin kuchuc ta 
wotocho', 
11tumen leti'e' bíin u túuxt u ángelo'ob u ti'al u canantecho'ob je'el tu'uxac ca 
xi'iqueche'. 
12Tu kabo'ob bíin u bisecho'ob u ti'al ma' u t'óochpajal ti' mix jun p'éel tuunich. 
13Je'el u páajtal a máan ichil chacmo'olo'ob yéetel u mejenilo'obe', je'el xan a 
pe'echaktic mejen caano'ob yéetel nucuchcaano'ob. 
14Kue' cu ya'alic: Tene' bíin in dzáa tu'ux ma' u yúuchul loob ti'; náach ti' 
tuláacal ch'apach, tumen leti'e' u yaacuntmajen yéetel u j káaj óolen. 

15Le quéen u t'anene', yaan in núuquic ti': ¡tene' bíin yanaquen tu yéetel! Yaan 
in toquic ti' yaayaj óolal, bíin in chup yéetel tziiquilo'ob; 
16yaan in beetic u máansic jun p'éel chowac cuxtal: ¡yaan in beetic u qui'imactal 
u yóol tu yo'olal in tocsajil! 

Salmo 92 

SALMO 92 (91) 
Jun p'éel u kaayil sábado 

1Sen Ca'anal Yuumtzil, ¡buca'aj ma'alobil u dza'abal teech nib óolal yéetel u 
ka'ayal kaayo'ob ti' a tzicbe'enil! 
2U ka'ayta'al tu ja'atzcabil bey tu yáakabil a nojoch yaacunaj yéetel a chuca'an 
óolal, 
3ti' u paaxil táabil paaxo'ob, u qui' ch'ujuc paaxil arpa bey xan salterio. 
4In Yuumtzil, ¡teech ta beetaj u qui'imactal in wóol yéetel ba'axo'ob ca beetic! 
¡A meyajo'obe' cu chupiqueno'ob yéetel qui'imac óolal! 
5Yuumtzil buca'aj nuuctaquil a meyajo'ob. ¡buca'aj taamtaquil a tuuculo'ob! 
6¡Chéen le ma' na'ato'ob ma' tu na'atico'obo'! 
7Wa le j loolob máaco'ob yéetel le j meyaj loobo'ob cu ch'íijilo'ob je'el bix xíiw, 
bey le cu ayikaltalo'obo', chéen u ti'al xu'ulsbilo'ob jun puli'. 
8Ba'ale' teche', Yuumtzil, u ti'al ja'abo'ob mina'an u xuul ti' yanech te j ca'anilo'. 
9Yuumtzil, jun p'éel ba'al jaaj, a aj p'eeco'obe' bíin xu'ulsa'aco'ob; tuláacal le 
loolob máaco'obo' yaan u ki'itbesa'alo'ob. 
10Teche' ca ya'abcuntic in muuko'ob je'ebix u muuk jun túul xibil wacaxe' yéetel 
ca wequic qui'iboc ja' tu yóokol in pool. 
11Bíin in wil u lúubul a aj p'eeco'ob; ¡bíin in wu'uy u yáacam le j loolob 
máaco'obo'! 
12Le utzil máaco'obo' cu loolanquilo'ob je'el bix u loolanquilo'ob le xa'ano'obo', 
yéetel cu ch'íijilo'ob je'el bix u kulcheilo'ob Líbanoe'. 

13Je'el bix cuxa'an che'ob paka'ano'ob tu kulnaj Yuumtzile' cu loolanquilo'ob tu 
sujuy táancabil u kulnaj c Yuum Ku. 
14Tac tu nuxibilo'obe' yaan u yichanquilo'ob; bíin yanaco'ob mantadz 
mu'uka'ano'ob yéetel toj u yóolo'ob; 
15yaan u ka'aytico'ob: Yuumtzile', in Aj canan, leti'e' toj, ti' leti'e' mina'an mix 
jun p'éel kaas. 

Salmo 93 

SALMO 93 (92) 
Yuumtzile' leti' ajaw 

1¡Yuumtzile', leti'e' ajaw! ¡Yuumtzile' co'oj u búucbesmajubáil dzo'oc u 
bakpachticubáa yéetel páajtalil! Leti' ma'alob jedzaj yóokolcaab u ti'al ma' u 
péec. 
2Yuumtzil, tu yáax chuunili', tac bejela'e' ¡A jalach káanche'e' jeedzel yanil! 
3Yuumtzil, le áalcab ja'obo' cu ka'am juumo'ob cu líiksico'ob xan u nucuch 
cuclilo'ob; 
4ba'ale' teche' Yuumtzil, te j ca'anlilo'obo' yaan teech asab páajtalil ti' le 
cuclilo'obo', bey xan ti' u juum le ka'anabo'. 
5Yuumtzil a wa'almaj t'aano'obe' sen jejedzquilo'ob. ¡Le quili'ichilo' leti' u 
mantadz jadzutzil a kulnaj! 

Salmo 94 

SALMO 94 (93) 
Yuumtzile' u j p'is óol yóokolcaab 

1¡E'es a kuuxil, Yuum Ku, sut loob ti' le máaxo'ob cu beetico'ob loobo'! 
2Teech u j p'is óol yóokolcaab; ¡líiken a jadz le ca'anal icho'obo'! 
3¿Yuumtzil, tac ba'ax kiin, tac ba'ax kiin yaan u bin u qui'imactal u yóol le 
kaakas máaco'obo'? 
4Tuláacal le j meen kaaso'ob, a'alaj ba'alo'ob yéetel ca'anal icho'obo'; ¡leti'obe' 
cu nojba'alcunticuba'ob! 

5Yuumtzil, leti'obe' táan u xe'exe'et'ico'ob a caajal; ¡cu cabalcuntico'ob u yóol 
le a ti'alo'obo'! 
6Cu quíimsico'ob x quimen íichamo'obo' tac le j ma' yuumo'obo' bey xan táanxel 
lu'umilo'ob. 
7Cu ya'alico'ob: Yuumtzile' ma' tu paacat, u Ku Jacobe' ma' tu kuchul u yojéelte. 
8¡J nuum wíinique'ex, ch'a'anu'ucte'ex! ¿Ba'ax kiin quéen yanac a na'ate'ex? 
9¿Ca tuclique'ex wa ma' tu bin j u'uyaj le máax beet le xiquino'obo'? ¿Ma' wa 
tu bin j paacat le máax beet le icho'obo'? 
10¿Ma' wa tun jaadz le máax a'alic u nu'uc ti' le múuch' caajo'obo'? ¿Ma' wa tu 
bin j caanbal le máax ca'anbesic wíinic? 
11Yuumtzile' u yojel, wíinique' chéen cu tucultic ba'alo'ob mina'an u nu'uc. 
12Yuumtzil utz yanil le máax ca wa'alic u nu'uc ti' yéetel ca dzáic ti'e' a 
ca'anbesajo'ob 
13u ti'al ca u yantal jom óolal ti' le quéen kuchuc le kaakas kiino'obo', ba'ale', u 
ti'al j loolob máaque', ba'ax cu nu'ucbesa'ale' mucnal. 
14Le Yuumtzilo' ma' tu bin u xúump'at u caajal, mix xan tu p'atic chéen tu 
juuno'ob le u ti'alo'obo'. 
15Le j p'is óolo' yaan u sut u betjubáa tojil, tuláacal máac tzicbe'ene' yaan u bin 
tu paach. 
16¿Máax je'el u líikil u toquen ti' j loolob máaco'ob yéetel j meen loobo'ob? 
17Wa ma' úuchic u yáantiquen Yuumtzile', bejela'a' ti' yanen ti' u ch'ench'enquil 
le quíimilo'. 
18Le ca tin wa'alaj jun téene': In wooco'obe' táan u jacchajlo'ob, a yaacunaje' 
Yuumtzil tu yáanten. 
19Chúumuc ti' le sen tuuculil ba'alo'ob cu much'icuba'ob tin sutpache', teche' ca 
dzáic teen je'elel yéetel qui'imac óolal. 

20Teche' ma' tu páajtal a beeticabáa éet óolil yéetel le jalacho'ob ma' tu toj p'is 
óolo'ob yéetel cu beetico'ob ba'alo'ob kaas tu yo'olal a'almaj t'aan, 
21cu tucultico'ob ba'al kaas tu yo'olal tzicbe'en máac mina'an u si'ipilo', yéetel 
cu ya'alico'ob unaj ca quíimsa'ac. 
22Ba'ale' Yuumtzile' leti' in ta'acbesaj; in Kue' leti' le nojoch tuunich cu 
toquiqueno'. 
23Yuumtzile' yaan u beetic u xu'ulsa'al le j loolob máaco'obo'; u kasa'anilo'ob cu 
bin xu'ulsico'ob. ¡C Kue' leti' bíin u beete! 

Salmo 95 

SALMO 95 (94) 
Kaaynaco'on ti' Yuumtzil yéetel qui'imac óolal 

1Co'otene'ex, kaaynaco'on ti' Yuumtzil yéetel qui'imac óolal. kaaynaco'on ti' le 
nojoch tuunich cu toquico'ono'. 
2Cone'ex ocol tu táan u ti'al ca c dzáa nib óolal ti', yéetel kaaynaco'on ti' u 
tzicbe'enil. 
3Tumen Yuumtzile' leti' nojoch Ku, u nojoch ajaw tuláacal le beetbil Kuobo'. 
4Ti' yaan tu kabe' u asab taamil cúuchilo'ob le lu'uma'; le asab ca'anal 
pu'uco'obo' u ti'al leti'. 
5Ka'anabe' u ti'al tumen leti' j beete; yéetel u kabo'ob tu beetaj tiquin lu'um. 
6Co'otene'ex kulnaco'on xolocbalo'on; cone'ex xoltal tu táan le Yuumtzilo', 
tumen leti' tu beetajo'on. 
7Leti'e' c Ku, to'one' u caajalo'on, u j tamanilo'on u ya'ax su'uquilo'ob. U'uye'ex 
bejela'e' le ba'ax cu ya'alic te'exo': 
8Ma' a chichcuntique'ex a pucsi'ikale'ex, je'el bix úuchic Meribae', je'el bix xan 
úuchic Masah te x tocoy lu'umo', 
9le ca tu dzajeno'ob ti' túuntajil le a wúuchben ch'i'ibale'exe', quex dzo'oquili' u 
yilico'ob in meyajo'obe'. 

10Cuarenta ja'abo'ob j kuuxchajen yéetel le ch'i'ibalo'obo', ca tin wa'alaj: Le 
máaco'oba' jach keechel u beelo'ob; ¡ma' tu yu'ubaj t'antico'ob in wa'almaj 
t'aano'ob! 
11Le o'olale' tin wa'alaj ichil in p'uja'anile' ma' bíin ococo'ob tu cúuchil in 
je'eleli'. 

Salmo 96 

SALMO 96 (95) 
Jun p'éel túumben kaay ti' Yuumtzil 

1Kaye'ex ti' Yuumtzil jun p'éel túumben kaay; Kaaynene'ex ti' Yuumtzil u 
cajnáalile'ex tuláacal lu'um. 
2Kaaynene'ex ti' Yuumtzil, qui'iqui' t'ante'ex u kaaba'; ka'ayte'ex sáamsamal u 
tocsajil. 
3Tzicbalte'ex u nojbe'enil yéetel u jak óol meyajo'ob tu táan tuláacal caajo'ob 
yéetel múuch' caajo'ob, 
4tumen Yuumtzile' nojoch, jach cu najmatic utzil t'aano'ob; ¡asab tzicbe'en ichil 
tuláacal kuobo'! 
5U Kuob le u láak caajo'obo' mix ba'alo'ob, ba'ale' Yuumtzilo' tu beetaj le 
ca'ano'obo'. 
6¡Yaan nojoch ayikalil yéetel nojbe'enil tu táan! ¡Yaan páajtalil yéetel jadzutzil 
tu quili'ich naj! 
7Dza'ex ti' Yuumtzil, u cajnáalile'ex le caajo'obo', dza'ex ti' Yuumtzile' páajtalil 
yéetel nojbe'enil; 
8dza'ex ti' Yuumtzile' le tziiquil cu najmatico'; Ooquene'ex tu sujuy 
táancabilo'ob u nail yéetel siibalo'ob; 
9kulte'ex Yuumtzil tu quili'ich naj. ¡Tuláacal yóokolcaabe' ca quiquilnac tu 
táan! 

10A'ale'ex ti' le máaxo'ob cu kultico'ob beetbil kuobo': ¡Yuumtzile' leti' ajaw. 
Leti' ma'alob jedzcunt yóokolcaab uti'al ma' u péec! leti' méektáantic tu queetil 
le caajo'obo'. 
11¡Ca qui'imachchajac u yóolo'ob le ca'ano'obo', bey xan le lu'uma'! ¡Ca 
áacamnac le ka'anabo' yéetel tuláacal ba'ax yani! 
12¡Ca qui'imacchajac u yóol le káaxo' yéetel tuláacal ba'ax yani'! ¡Ca 
awatnaco'ob yéetel qui'imac óolalo' u che'ilo'ob le káaxo'. 
13tu táan le Yuumtzil cu taalo'! ¡Bey, leti'e' táan u taal u méektáant le lu'uma'; 
yaan u méektáantic u caajilo'ob le yóokolcaaba' yéetel tojil bey xan yéetel 
jaajil! 

Salmo 97 

SALMO 97 (96) 
¡Yuumtzile' leti'e'ajaw! 

1¡Yuumtzile' Leti'e' ajaw! ¡Qui'imacchajac u yóol tuláacal le lu'uma'! 
¡Qui'imacchajac u yóolo'ob tuláacal le peteno'obo'! 
2Bakpachta'an tumen múuyalo'ob yéetel éekjoche'enil; t'ilcunta'an u jalach 
káanche' tumen le utzilo' yéetel tumenle tojilo'; 
3táanil ti' leti' cu bin le káako' yéetel cu tóoquic le aj p'eeco'ob bakpachmailo'. 
4U léenbal cháaquilo'obe' cu sáasilcuntico'ob yóokolcaab; ¡le lu'uma' cu 
quiquilaanquil le quéen u yilo'ob! 
5Le pu'uco'obo' cu yíibilo'ob bey u yíibil quibe' tu táan Yuumtzil u yuumil 
tuláacal le lu'uma'. 
6Le ca'ano'obo' cu ka'aytico'ob u tojil; tuláacal le caajo'obo' cu yilico'ob u 
nojbe'enil. 
7Cu p'áatal sublac u yóolo'ob le máaxo'ob kultico'ob beetbil kuobo', le máaxo'ob 
ca'anal u yicho'ob tu yo'olalo'ob. ¡Tuláacal le kuobo' cu chintalo'ob tu táan 
Yuumtzil! 

8Yuumtzil, Sión yéetel u noj caajilo'ob Judae' cu sen qui'imactal u yóolo'ob tu 
yo'olal a wa'almajt'aano'ob, 
9tumen teche', sen ca'anal Yuumtzilech, ti' yanech tu yóokol tuláacal le lu'uma' 
yéetel asab ya'ab u ca'anlil ti' tuláacal le kuobo'. 
10Yuumtzile' u yaacuntmaj le máaxo'ob u p'ecmajo'ob lekaaso'; cu canantic u 
cuxtal le máaxo'ob u kubmaj u yóolo'ob ti'o'; ma' táan u cha'ic u lúubulo'ob tu 
kab le j loolob máaco'obo'. 
11Le sáasilo', cu jóopbal u ti'al utzil máac; le qui'imac óolalo' u ti'alo'ob le 
máaxo'ob toj u pucsi'ikalo'obo'. 
12¡Qui'imacchajac u yóolo'ob ti' Yuumtzil le utzilmáaco'obo', u qui'iqui' t'anto'ob 
xan u quili'ich kaaba'! 

Salmo 98 

SALMO 98 (97) 
Kaye'ex ti' le Yuumtzilo' túumben kaay 

1¡Kaye'ex ti' Yuumtzil túumben kaay, tumen dzo'oc u beetic jak óol meyajo'ob! 
¡Dzo'oc u ti'alintic dzáancha'atajil yéetel u nojoch páajtalil yéetel xan u quili'ich 
kab! 
2Yuumtzile' dzo'oc u ka'aytic u dzáancha'ajtajil; dzo'oc u ye'esic u páajtalil tu 
táan le múuch' caajo'obo', 
3ka'aj ti' u yaacunaj yéetel u kub óolal tu yo'olal ucaajil Israel. Tac u xuul u 
naklil yóokolcaabe' dzo'oc u yila'al u dzáancha'ataj c Yuum Ku. 
4Kaaynene'ex ti' Ku yéetel qui'imac óolal, u caajile'ex tuláacal le lu'uma'; cha'ex 
u qui'imac óolale'ex, yéetel kaye'ex kaayo'ob. 
5Kaye'ex kaayo'ob ti' Yuumtzil je'el bix u bin u pa'axal le arpao', je'el bix u bin 
u pa'axal táabil paaxo'obe'. 
6Kaaynene'ex yéetel qui'imac óolal tu táan Yuumtzil ajaw; kaaynene'ex je'el bix 
u bin u pa'axal le jóopsbil paaxo'obo'. 

7Awatnac le ka'anabo' yéetel tuláacal le ba'axo'ob yano', le yóokolcaaba' yéetel 
u caajilo'ob; 
8papaxkabnaco'ob le áalcab ja'obo'; u nupuba'ob le pu'uco'obo' ti' u yawatilo'ob 
qui'imac óolal 
9tu táan Yuumtzil, máax táan u méektáantic le lu'uma', Leti' bíin u méektáant 
u caajilo'ob le yóokolcaaba' yéetel tojil bey xan yéetel queetil. 

Salmo 99 

SALMO 99 (98) 
Yuumtzile' leti' nojcoch ajaw 

1¡Yuumtzile' leti' ajaw! leti'e' ti' yaan tu jalach káanche' tu yóokol le 
querubino'obo'. Cu quiquilaanquil le múuch' caajo'obo', bey xan tuláacal le 
lu'uma'. 
2Yuumtzile' nojoch te tu pu'uquil Siono'; Yuumtzile' ca'anal yanil tu yóokol 
tuláacal caajo'ob. 
3Qui'iqui' t'anta'ac u nojoch yéetel tzicbe'en kaaba'; ¡Junab Kue' quili'ich! 
4Teche' jun túulech ajaw sen yaan u páajtalil, ca yaacuntic le tojilo', ta dzaj 
queetil. Ca bisic u paalal Jacobe' yéetel utzil bey xan yéetel tojil. 
5¡Quili'ich t'ante'ex Yuumtzil c Junab Ku; xolene'ex tu ni' u yooc! ¡Yuum Kue' 
quili'ich! 
6Moisés yéetel Aarone' xoca'ano'ob ichil u aj kiino'ob; Samuele' ti' yaan ichil le 
máaxo'ob qui'iqui' t'antic u kaaba'e'. Cu núuca'alo'ob tumen Yuumtzil le quéen 
u káato'ob áantaje'. 
7Kue' j t'aanaj tu yéetelo'ob likbal tu ca'anal múuyalo'; leti'ob xane'; tu 
dzo'ocbeso'ob u dzaa t'aano'ob bey u ya'almaj t'aano'ob u dzaamaj ti'obo'. 
8Yuumtzil c Junab Ku, teche' ta núucajo'ob; ta betabáa u ti'alo'ob, jun túul Ku 
cu sa'atsaj si'ipil, ba'ale' ta jadzajo'ob tu yo'olal u kasa'anilo'ob. 
9Qui'iqui' t'ante'ex Yuumtzil c Junab Kuo'. ¡Xolene'ex tu táan u quili'ich pu'uc! 
c ¡C Kue Yuumtzile' leti'e' quili'ich! 

Salmo 100 

SALMO 100 (99) 
Jun p'éel u kaayil qui'imac óolal 

1¡Kaaynene'ex ti' Yuumtzil yéetel qui'imac óolal! u cajnáalile'ex tuláacal 
yóokolcaab. 
2Yéetel qui'imac óolale' kulte'ex Yuumtzil; ¡co'otene'ex tu táan yéetel u 
yawtilo'ob qui'imac óolal! 
3Kaj óolte'exe' Yuumtzile' leti' Ku; leti' tu beetajo'on, le o'olale' u ti'alo'on; ¡u 
caajalo'on yéetel u j tamanilo'on u cúuchil ya'ax su'uco'ob! 
4Co'otene'ex tu jool najilo'ob, ooquene'ex tu kulnaj, táan a kayique'ex u 
kaayilo'ob qui'iqui' t'aan y'eetel dzaanib óolal. ¡Dza'ex nib óolal ti' leti' qui'iqui' 
t'ante'ex u kaaba'! 
5Tumen Yuumtzile' utz; u yaacunaje' mina'an u xuul yéetel mina'an xu'ulul ti' u 
kub óolal. 

Salmo 101 

SALMO 101 (100) 
U dzaa t'aan le ajaw ti' Yuum Ku' 

1In káat in qui'iqui' t'ant le yaacunaj, bey xan letojilo'; Yuumtzil, in káat in kay 
teech kaayo'ob; 
2in káat cuxtal yéetel tojil. ¿Ba'ax kiin quéen talaquech tin wicnal? Mix ba'al 
kaas cu bin yantal ti' in cuxtal tac ichil in jalach naj; 
3mix bikin bíin in dzáa in paacat u ti'al in beetic loolob ba'alo'ob. In p'ecmaj le 
máaxo'ob ma' u kubmaj u yóolo'ob ti' Kuo'; ¡mix bikin je'el in cha'ic u 
náadzalo'ob tin wicnale'! 
4Yaan in náachcunsic kaakas tuuculo'ob ti' teen; ¡mix ba'al kaas in káat in beete! 
5Yaan in beetic u maquic u chi' le máaco'ob cu x mucul t'aan tu yo'olal u yéet 
caajalo'obo'. ¡ma' tu páajtal in mukyajtic le ca'anal icho' mix le nonoj ba'alilo'! 

6Yaan in dzáic in wicho'ob tu yóokol le máaco'ob u kubmaju yóolo'obo', u ti'al 
ca cuxlaco'ob tin tzéel; Yaan u meyajtiquen chéen le máax cu bisic jun p'éel 
cuxtal tojo'. 
7Mina'an cúuchil ta najile' u ti'al le j tuusil wíinico'; mix jun túul j tuus je'el u 
páajtal u yantal tin táan. 
8Sáamsamal yaan in maquic u chi' tuláacal u kaakas máaquilo'ob le múuch' 
caajo'; yaan in jóokesic ti' u noj caajal Yuumtzil, tuláacal j meen loob. 

Salmo 102 

SALMO 102 (101) 
U payalchi' jun túul máac yaj u yóol 

1Yuumtzil, u'uy in payalchi'; cha'a u kuchul in awat ti' teech. 
2Ma' a balic a wich ti' teen le quéen in wilinbáa ichil yaj óolal; beet utz a 
wu'uyiquen. Núuquen séeba'an le quéen in t'aneche'. 
3Tumen in cuxtale' táan u xu'ulul je'el bix buudze'; in baaquelo'obe' táan u 
yelelo'ob bey t'aba'an chúuque'; 
4in pucsi'ikale' lúubul u yóol, bey xíiw táan u tijile', mix taac in janali'. 
5In woot'ele' cu táakal ti' in baaquelo'ob iquil in sen áacam. 
6Beyen jun túul u j ch'úuyil x tocoy lu'ume', beyen jun túul xooch' ichil x la'a 
pako'obe'. 
7Ma' tin wenel. Beyen jun túul ch'íich' tu juunal yóokol naje'. 
8In aj p'eeco'obe' ma' tu jáawal u ya'alico'ob teen ba'al; yéetel kuuxil cu ch'a'a 
chi'itico'ob in kaaba' u ti'al loolob t'aan. 
9Ma' tin jaantic waaj; ta'anil káak quin jaantic; in wukule' cu xa'akpajal yéetel 
u ya'alilo'ob in wich, 
10tu yo'olal a p'uja'anil yéetel a kuuxilil; tumen ta ch'úuyajen, cu dzo'ocole' ta 
cha'aj in lúubul. 

11In kiinilo'obe' cu máano'ob bey jun p'éel bo'oye'; táan u bin in quíimil je'el bix 
le xíiwo'. 
12Ba'ale' teche', Yuumtzil, mix bikin bíin xu'uluc a ajawil, mantadz bíin 
ka'ajsa'ac a kaaba'. 
13Líiken, ch'a'a óotzilil ti' Sión, tumen dzo'oc u kuchul u kiinil; dzo'oc u kuchul 
u kiinil a sa'atsic u si'ipil. 
14Yaacunta'an u tuunichilo'ob tumen a palitzilo'ob: yaan yaj óolal ti'ob tu 
yo'olal u pakilo'ob niiquil. 
15Tuláacal u múuch' caajilo'ob yéetel u ajawilo'ob lu'ume' bíin u tzico'ob u 
nojbe'en kaaba' Yuumtzil, 
16le quéen u ca'a líikes Sione' yéetel le quéen chíicpajac u nojbe'enil, 
17le quéen u táan óolt u payalchi' óotzil yéetel quéen u yu'ub u káat óolalo'ob. 
18Lela' ca p'áatac dzíiba'an, u ti'al le ch'i'ibalo'obbíin taalaco'obo', u ti'al ca u 
qui'iqui' t'anto'ob Yuumtzil le máaxo'ob bíin síijico'obo'. 
19Yuumtzile' likbal tu ca'anlile' tu pactaj le yóokolcaaba'; likbal tu quili'ich 
ca'analil, 
20u ti'al u táan óolt u yáacam le máaxo'ob kala'ano'obo' yéetel u ti'al u jáalkabt 
le máaxo'ob cu bisa'alo'ob j quíimsbilo'; 
21u ti'al ca ka'ayta'ac u kaaba' Yuumtzil Sión yéetel ca qui'iqui' t'anta'ac 
Jerusalén, 
22le quéen much'laco'ob u cajnáalilo'ob múuch' caajo'ob u ti'al u kulto'ob. 
23Leti'e' tu luksaj in muuko'ob tu táancoch bejil; dzo'oc u beetic u asab cóomtal 
in cuxtal. 
24Tene' quin wa'alic ti': In Ku, ma' a bisiquen ichil u táancochil in cuxtal; ¡A 
kiinilo'obe' mina'an u xuul! 
25Ta wutzil jedzcuntaj le lu'um likbal tu yáax chuuno'; teech ta beetaj le ca'ano'. 

26Tuláacale' yaan u p'áatal mina'an, ba'ale' teche' ca p'áatal je'exili'eche. 
Tuláacale' bíin xu'upuc je'el bix u xuupul le nooko'; ¡teech bíin a kex, bey bíin 
p'áatac keexlil je'ebix máax cu kexic u nooke'! 
27Ba'ale' teche' ma' ta kexpajal; a ja'abilo'obe' mix bikin bíin xu'uluc. 
28Yaan a ma'alob canantic u ch'i'ibalo'ob a palitzilo'ob, ta wicnal bíin u dzáa 
tu'ux u yantalo'ob. 

Salmo 103 

SALMO 103 (102) 
Yaan in qui'iqui' t'antic Yuumtzil 

1Yaan in qui'iqui' t'antic Yuumtzil yéetel tuláacal in wóol; yaan in qui'iqui' 
t'antic u quil'ich kaaba', yéetel incuxtal. 
2Yaan in qui'iqui' t'antic Yuumtzil yéetel tuláacal in wóol; ma' bíin in tu'ubes 
mix jun p'éel u yutzilo'obi'. 
3Leti' máax sa'atsic teen, tuláacal in kasa'anilo'ob; leti' máax dzaquic, tuláacal 
in koja'anilo'ob; 
4leti' máax toquic in cuxtal ti' mucnal; leti' máax dzáic teen chuca'an yaacunaj 
yéetel muumun óolal; 
5leti' máax chupiquen yéetel tuláacal ba'al ma'alob, cu táanquelemcunsiquen 
bey jun túul cóote'. 
6Le Yuumtzilo' cu p'is óoltic yéetel u jaajil p'is óolal le máaxo'ob cu 
mukyajtico'ob loobilo'. 
7Tu dzaj u kaj óolt Moisés yéetel u caajil Israel u beelo'ob yéetel u nucuch 
meyajo'ob. 
8Yuumtzile' muun u yóol yéetel cu ch'a'ic óotzilil; ma' tu náacal u yóol, chuup 
yéetel yaacunaj. 
9Ma' tu keyico'on sáamsamal, mix u kuuxil cu t'íilil. 
10Ma' u dzáa to'on le bo'olil cu najmatic c kasa'anilo'yéetel c kebano'obo'; 

11u yaacunaje' sen nojoch u ti'al máaxo'ob tziquico'ob je'el bix sen ca'anlil le 
ca'an tu yóokol lu'ume'. 
12Dzo'oc u náachcuntic ti' to'on c kebano'ob je'el bix u náachcunsmail j lakin ti' 
j chikin. 
13Yuumtzile' jach muumun óol yéetel le máaxo'ob tziquico' je'ebix jun túul 
taatatzil yéetel u paalale'; 
14tumen leti'e' yoojel yéetel ba'ax beeta'ano'on: ma'alob u yojelil, to'one' ma'ay 
lu'umo'on. 
15U cuxtal máaque' bey je'ebix xíiwe', cu xíitil bey jun p'éel u loolil káaxe'; 
16le quéen chich ja'adza'ac tumen iike' cu quíimil, mix máac cu bin suut u 
yojéelt mix ba'al tu yo'olal. 
17Ba'ale' u yaacunaj Yuumtzile', mina'an u xuul u ti'al le máaxo'ob tziquico'; 
leti'e' mina'an u xuul u tojil ti' tuláacal lech'i'ibalo'obo' 
18u ti'al le máaxo'ob cu dzo'ocbesico'ob u nup t'aano' ma' xan tu tu'ubul ti'ob u 
yu'ubaj t'antico'ob u ya'almaj t'aano'ob. 
19Yuumtzile' u dzaamaj u jalach káanche' te j ca'ano'; u ajawile' cu t'oonquinaj 
tu yóokol tuláacal. 
20¡Mu'uka'an ángele'ex qui'iqui' t'ante'ex Yuumtzil! te'ex ca dzo'ocbesique'ex 
ba'axo'ob cu ya'alic ca a beete'ex, te'ex, máaxe'ex a kubmaj a wóole'ex a wu'uyaj 
t'ante'ex. 
21¡Qui'iqui' t'ante'ex Yuumtzil tuláacale'ex u cajnáalile'ex ca'an yéetel lu'um, 
máaxe'ex meyajtique'ex yéetel ca beetique'ex ba'ax u káati! 
22¡Qui'iqui' t'ante'ex Yuumtzil, tumen tuláacal le ba'alo'ob beeta'ano'ob ti' 
tuláacal u cúuchilo'ob u ajawil'! ¡Yaan in qui'iqui' t'antic Yuumtzil yéetel 
tuláacal in wóol! 

Salmo 104 

SALMO 104 (103) 
Qui'iqui' t'aan ti' Yuumtzil máax beet tuláacal ba'al 

1¡Yaan in qui'iqui' t'antic Yuumtzil yéetel tuláacal in wóol! ¡Buca'aj nojochilech 
Yuumtzil in Ku! Dzo'oc a búucbesicabáa yéetel nojbe'enil bey xan yéetel 
qui'ichquelemil; 
2dzo'oc a búucbesicabáa yéetel sáasilil. Teech ta jayaj, bey jun p'éel bóoch, le 
ca'ano'. 
3¡Teech ta jedzcuntaj tu yóokol le ja'o' u ocom tuunilo'ob a wotoch yaan te j 
ca'analo'! Ca sutbesic bolanil le múuyalo'obo'; ¡ca bin j xíimbal tu yóokol u xiik 
iik! 
4Le iiko'obo', leti'obe' a j bisaj t'aano'ob, u tóoch'bal káake' leti' a j meeyjulo'ob. 
5Le lu'uma' ta dzaj yóokol u chuunpakilo'ob u ti'al mix bikin ca péecnac tu 
cúuchil. 
6Le taamcach ka'anabo' cu pixic ca'ach le lu'uma' bey je'el bix jun p'éel búuque'; 
Le ja'o', bey jun p'éen teep'e', cu pixic ca'ach le pu'uco'obo'. 
7Ba'ale' le ca ta keyaje' j bini; le ca tu yu'ubaj a t'aane' j púudz bey u quíilbal 
cháaque'. 
8J na'ac tu yóokol le pu'uco'obo', éem ti' le cabal lu'umo'obo', ca j bin ti' le 
cúuchil a we'esmaj ti'o'. 
9te tu xuul tu'ux ta wa'alaj ti' ma' u ch'actico' u ti'al ma' u pixic le lu'um tu ca'a 
téeno'. 
10Teech túuxtic u ja'il le nucuch sayabo'obo', ti' le áalcab ja'obo' cu yáalcabo'obo 
ti' le pu'uco'obo'. 
11Ti' le ja' cu yu'ukul tumen u ba'alche'ilo'ob káax; yéetele' cu máansic xan u 
yukajilo'ob u tzíiminilo'obpu'uc. 
12Tu jáal le áalcab ja'obo' cu ku'ilanquil uch'íich'ilo'ob ca'an; ¡ti' cu kaayo'ob 
ichil u kabo'ob le che'obo'! 
13Likbal ta wotoch te j ca'ano', ca jóoyabtic lepu'uco'obo'; yéetel u ya'abcach 
tuul ja'il le ca'ano', ca lukesic u yukajil le lu'uma'. 

14Ca beetic u nuuctal xíiwo'ob u ti'al u jaant le ba'alche'obo', bey xan le 
paakalo'ob cu meyajtic le wíinic u ti'al u jóoksic u yo'och waaj ti' le lu'umo', 
15u ti'al xan u jóoksic le vino qui'imaccunsic u yóolo', bey xan le aceite beetic 
u léembal le u yicho', yéetel le janal beetic u yantal u muuko'. 
16Cu jáawsic u yukajil le che'obo', u kulche'ilo'ob Líbano pa'aka'an tumen 
Yuumtzilo'. 
17Te'elo' cu ku'ilanquil le mejen ch'íich'o'obo', le cigüeñaobo' ti' caja'ano'ob ti' 
le ca'anal che'obo'. 
18Le ca'anal pu'uco'obo' u ti'al le káaxil j yuuco'obo', ti' le nucuch tuunicho'obo' 
cu ta'acbesicuba'ob le j chi'ico'obo'. 
19Ta beetaj le ujo' u ti'al u p'is le winalo'obo'; le kiino' u yoojel bikix u báalal. 
20Ca jayic u box nookil le áakabo', cu jóokol túun u ba'alche'ilo'ob le káaxo'. 
21J chacmo'olo'obe' cu jéemcalo'ob tu yo'olal le ba'ax cubin u quiims u 
jaanto'obo'; cu káatico'ob ti' Ku ca dzabac u yo'ocho'ob. 
22Ba'ale' le quéen jóokoc le kiino' cu bino'ob chital tu áactuno'ob. 
23Wíinic túune' cu jóokol u ti'al j meyaj, cu meyaj tac le quéen ococ áakab. 
24¡Buca'aj ba'alo'ob u beetmaj, Yuumtzil! Tuláacal ta beetaj yéetel na'at; ¡a 
meyaje' tuláacal tu'ux cu yila'al! 
25Te'elo' ti' yaan le ka'anabo', chowac yéetel cóoch, tu'ux sen yaano'ob, u 
mina'an xooquil ba'alche'ob, mejentaco'ob yéetel nuuctaco'ob; 
26te cu báabo'ob le cheemo'obo', ti' yaan xan Leviatáni', le nojoch ba'alche' ta 
beetaj u ti'al báaxal te'elo'. 
27Tuláacalo'obe' cu pa'atajo'ob ti' teech ca dzáic u yo'ocho'ob je'ebix u najmale'. 
28Teche' ca dzáic ti'ob, leti'obe' cu molico'ob; ca je'ic a kabe' cu na'ajtalo'ob 
yéetel u ma'alobil; 

29wa ca ta'aquic a wiche', cu ja'akal u yóolo'ob; wa ca luksic u yiiko'obe', cu 
quíimilo'ob, cu suuto'ob ma'ay lu'umil. 
30Ba'ale' wa ca dzáic a wiik ti'obe', cu yantal cuxtalti'ob; beyo' ca 
túumbencunsic u táan yich le lu'uma'. 
31¡U nojbe'enil Yuumtzile' mina'an u xuul! ¡Yuumtzile' cu qui'imactal u yóol ti' 
ba'ax u beetmaj! 
32Le lu'uma' cu quiquilanquil quéen pacta'ac tumen leti'; le pu'uco'obo' cu 
tulico'ob buudz le quéen ma'achac tumen leti'. 
33Ca'aliquil yaan teen cuxtale' bíin in kay kaayo'ob ti' Yuumtzil, in Ku. 
34Ca qui'imacchajac u yóol Yuumtzil ti' ba'axo'ob quintuclic, tumen chéen ti' 
leti' cu yantal teen qui'imac óolal. 
35¡Le j kebano'obo' ca samkajaco'ob ti' le lu'uma'! ¡Quíimic le j loolob 
wíinico'obo'! ¡Yaan in quiiqui' t'antic Yuumtzil yéetel tuláacal in wóol! 
¡Qui'iqui' t'anta'ac le Yuumtzilo'! 

Salmo 105 

SALMO 105 (104) 
U meyajil Yuumtzil tu yo'olal Israel 

1¡Dza'ex nib óolal ti' Yuumtzil! ¡Ka'ayte'ex u kaaba'! Tzicbate'ex ti' le caajo'obo' 
ba'axo'ob cu beetic. 
2Kaye'ex kaayo'ob ti' u tzicbe'enil. ¡Tzicbate'ex u nucuch meyajo'ob! 
3Ca'analchajac a wiche'ex tu yo'olal u quili'ich kaaba'. ¡Qui'imacchajac u yóol 
u pucsi'ikal le máaxo'ob caxtic le Yuumtzilo'! 
4Nadzaba'ex ti' Yuumtzil, nadzaba'ex ti' u páajtalil; nadzaba'ex ti' Yuumtzil 
sáamsamal. 
5Ka'ajse'ex u nucuch jak óol meyajo'ob, bey xan le u ya'almaj t'aano'ob dzo'oc 
u ya'alico', 

6te'ex u ch'i'ilancabile'ex Abraham, u paliltzil Yuumtzil; te'ex u paalale'ex Jacob, 
te'ex u yéeyaje'ex. 
7Yuumtzile' leti' c Junab Ku; ¡leti' ajawtic tuláacal le lu'uma'! 
8Quex ca máanac mil ch'i'ilancabilo'obe', ma' bíin tu'ubuc ti' u dzaa t'aanilo'ob 
u nup t'aan, 
9leti'e' nup t'aan tu beetaj yéetel Abrahame', ti' le dzaa t'aan tu beetaj ti' 
Isaaque', 
10tu jedzaj bey a'almaj t'aan u ti'al Jacobe', bey nup t'aan mina'an u xuul u ti'al 
Israele', 
11le ca tu ya'alaje': Bin in ca'aj in dzáa teech u lu'umil Canaán a ti'alinte. 
12Quex tumen leti'obe' jun p'íito'ob ca'achi, chéen wa jay túul táanxel 
lu'umilo'ob ti' le lu'uma', 
13cu bino'ob ca'ach ti' cajal caajo'ob, cu bino'ob xan ca'ach ti' jejeláas ajawilo'ob, 
14Kue' ma' tu cha'aj u loobilta'alo'ob tumen mix máaqui'; bey xan tu ya'aljilac 
ti' le ajawo'oba': 
15Ma' a dzáique'ex a kabe'ex tu yóokol in aj yéeyajo'ob, mix a beetique'ex loob 
ti' in aj bóobato'ob. 
16Tu beetaj u taal wi'ijil ti' le lu'umo', tu lukesaj xan tuláacal janal ti'ob. 
17Ba'ale' tu túuxtaj José táanil ti'ob, le máax tu conajo'ob bey palitzile'. 
18Tu beetajo'ob loob ti' u yooco'ob yéetel cadenaob; ¡tu kalajo'ob u caal yéetel 
fierro! 
19U t'aan Yuumtzile', tu dzaj José ti' túuntajil, tac ca j kuch u kiinil u béeytal le 
ba'ax u ya'almaj José. 
20Le ajaw, le máax méektáantic ca'ach ya'abcach máaque', tu ya'alaj ca 
jáalkabta'ac José; 

21ca tu dzaj dzuulil yéetel u nojchil u yotoch tu dzaj xan u beet u nojchil tu 
yóokol tuláacal ba'ax yaanti', 
22u ti'al ca u ca'anbes yéetel u beet aj ojéelajo'ob ti' u nuuquilo'ob bey xan ti' u 
nuxibilo'obo'. 
23Cu dzo'ocole' j taal Israel, lela' Jacob, ca cajlaj Egipto tu lu'umil Cam, bey jun 
túul táanxel lu'umile', 
24Yuum Kue' tu beetaj u ya'abtal u caajal, asab mu'ukano'ob, ti' le j egipciobo'. 
25Ba'ale' tu beetaj ca p'ecta'ac u caajal tumen le egiptoilo'obo', yéetel ca 
tu'usuco'ob u palitzilo'ob Ku. 
26Ku túune' tu túuxtaj Moisés u palitzil yéetel Aarón le máax u yéeymaje'; 
27leti'obe' tu beetajo'ob u chíiculo'ob Ku te x tocoy lu'umo', ¡nucuch jak óol 
meyajo'ob tu lu'umil Cam! 
28Kue' tu túuxtaj jun p'éel éekjoche'enil, lela' tu pixaj tuláacal; ba'ale' le 
egipciobo' ma' tu yu'ubaj t'antaj u t'aano'obi'. 
29Tu sutaj ki'ikil u ja'il le áalcab ja'obo', ca tu quíimsaj u cayilo'ob; 
30tu chupaj yéetel muucho'ob le múuch' caajo'obo' tac xan tu'ux cu wenel le 
ajawo'. 
31T'aanaj Kue' ca j chu'up u lu'umil Egiptoe' yéetel ya'abcach áacach bey xan 
yéetel uko'ob. 
32Ma' tu túuxtaj ja'i' ba'ale' tu túuxtaj bat yéetel u tóoch'bal káak tu yóokol le 
múuch' caajo'obo'. 
33Tu kascuntaj tu'ux paka'an uva yéetel tu'ux paka'an higo; tu kascuntaj u 
paka'an che'ilo'ob Egipto. 
34T'aanaj Kue' ca j kuch le sáako'obo'; ¡sen ya'abo'ob mix tu páajtal u 
xo'ocolo'ob! 
35¡Tu lukajo'ob u xíiwilo'ob le káaxo' yéetel tuláacal ba'ax tu dzaj ca'ach le 
lu'umo'! 

36¡Te Egiptoo' tu loobiltaj u ti'al quíimile' u yáax paal tuláacal u najilo'ob le j 
egipciobo'! 
37Cu dzo'ocole', Kue', tu jóokesaj u caajal chuupo'obyéetel oro yéetel plata, mix 
máac ichil le ch'i'ibalo'ob, j t'óochpaji. 
38Le egipciobo' qui'imacchaj u yóolo'ob le ca tu yilajo'ob táan u bino'ob le 
israelitaobo', tumen sajaco'ob ti'ob. 
39Kue' tu jayaj jun p'éel múuyal u ti'al u pixico'ob, yéetel jun p'éel káak u ti'al 
u sáasilcuuntico'ob yéetel áakab. 
40Tu káatajo'ob janale', ca túuxta'ab beecho'ob ti'ob, yéetel u waajil ca'ane' tu 
na'ajcunsajuba'ob. 
41Tu xicaj le nojoch tuunicho', ca jóok ja'i', ca áalcabnaj ti' le x tocoy lu'umo' 
bey jun p'éel áalcab ja'e'. 
42Tumen ka'aj ti' u quili'ich dzaa t'aan, le tu beetaj ti' Abraham u palitzile'. 
43Bey bix úuchic u jóokesic Yuum Ku le u caajal uyéeymajo' ichil u yaawtil 
qui'imac óolal, 
44ca tu dzaj ti'ob u lu'umo'ob le máaxo'ob kultic beetbil kuobo' yéetel le u yich 
u meyaj le u láak caajo'obo', 
45tu beetaj u ti'al ca u tzico'ob yéetel ca utáanilcunto'ob u ya'almaj t'aano'ob 
yéetel u ca'anbesajo'ob Yuumtzil. Qui'iqui' t'anta'ac Yuumtzil. 

Salmo 106 

SALMO 106 (105) 
Qui'iqui' t'aan tu yo'olal u yutzil Yuumtzil 

1Qui'iqui' t'anta'ac Yuumtzil. Dza'ex nib óolal ti' Yuumtzil tumen leti'e' utz, 
yéetel u yaacunje' mina'an xu'ulul ti' 
2¿Máax je'el u páajtal u tzicbatic u nucuch meyajo'ob Yuumtzile'? ¿Máax je'el 
u páajtal u qui' t'antic Yuumtzil je'ebix u najmale'? 



1444 

 

Biblia Maya 
© 1992, Sociedades Bíblicas Unidas. 

 

 
 

 

3Qui' u yóolo'ob le máaxo'ob toj u cuxtalo'obo' mantadz xan cu beetico'ob ba'ax 
tu beelil. 
4Yuumtzil, ka'ajaquen ti' teech, le quéen a beet utz ti' a caajal; ca yanaquen ta 
tuucul le quéen talaquech tocsajo', 
5u ti'al ca in wil u qui' óolal le máaxo'ob a yéeymajo', u ti'al ca qui'imacchajac 
in wóol yéetel ca ca'analchajac in wich yéetel le caaj a ti'alintmajo'. 
6Dzo'oc c kebanchajal je'el bix kebanchajic c taataobe'; dzo'oc u kéechel c 
cuxtal; dzo'oc c beetic ba'ax kaas. 
7C taataob te Egiptoo' tu cúulpachcuntajo'ob a nucuch meyajo'ob; tu 
tu'ubsajo'ob a nojoch yaacunaj, te tu jáal le chac ka'anab tu ma' u'uyaj 
t'antecho'ob. 
8Ba'ale' to'oco'ob tumen Ku, beyo' tu dzaj kaj óoltbil u páajtalil, táan u dzáic 
tziiquil ti' u kaaba'. 
9Tu keyaj le chac ka'anabo' ca tu p'ataj tiquin; Ca tu beetaj u máano'ob tu taamil 
le ka'anabo' bey ti' jun p'éel x tocoy lu'ume'. 
10Bey úuchic u toquico'ob ti' u aj p'eeco'obo', ti' u páajtalil le máaxo'ob 
p'ecmajilo'obo'. 
11Pi'ix tumen ja' u aj p'eeco'ob mix jun túul ti'ob p'áat cuxa'ani'. 
12Bey túuno' tu yocsaj óolto'ob u dzaa t'aan Yuum Ku ca tu kayo'ob ti'e' qui'iqui' 
t'aano'ob. 
13Ba'ale' jach tu séeblaquil tu tu'ubsajilo'ob le ba'axo'ob tu beetaj Kuo', ma' xan 
tu pa'atajo'ob u yojéeltico'ob ba'axo'ob unaj ubeetic leti'. 
14Te x tocoy lu'umo'; tu dzajo'ob Ku ti' túuntajil, táan u káatico'ob ti' ca 
dzo'ocbesa'ac u dzíibolalo'ob. 
15Ku túune' tu dzaj ti'obe' le ba'ax tu káatajo'obo', ba'ale' tu túuxtaj ti'obe' jun 
p'éel koja'anil cu quíimsaj. 

16Ichil le péet caajo' tu saawinajto'ob bix cuxlic Moisés, bey xan bix cuxlic 
Aarón, le máax jun páaycunta'an tumen Yuumtzil u ti'al meyajtico'. 
17Je'epaj túun le lu'umo' ca tu lukaj Datán, bey xan tu mucaj Abirán yéetel u 
múuch' loobil máaco'ob. 
18¡Le káako'j eel tu yóokolo'ob! ¡Tu tóocaj le j loolob máaco'obo'! 
19Tu pu'uquil Horebe' tu yiljo'ob oroe' ca tu beetajo'ob jun túul chan wacax, cu 
dzo'ocole' ca tu kultajo'ob; 
20¡tu kexajo'ob le nojbe'en Kuo' yéetel u yoochel jun túul wacax cu jaantic xíiw! 
21Tu tu'ubsajo'ob Junab Ku u aj tocsajo'ob, máax tu beetaj nucuch ba'alo'ob 
Egitoe'; 
22tu beetaj xan jak óol ba'alo'ob tu lu'umil Cam yéetel tu beetaj jak óol ba'alo'ob 
te chac ka'anabo'. 
23Kue' tu ya'alaj u xu'ulsico'ob; ba'ale' Moisés máax yéeya'an tumen Yuumtzile', 
t'aanaj tu yo'olalo'ob ca tu beetaj u jáawal p'uja'anil Yuum Ku; beyo' ma' 
xu'ulsa'abo'obi'. 
24Cu dzo'ocole' tu kex óolto'ob jun p'éel jadzutz lu'um, tumen ma' tu yocsaj 
óolto'ob u dzaa t'aan Yuum Kui'; 
25ichil u paselo'obe' t'aanajo'ob kaas tu yo'olal Yuumtzil, ma' xan tu yu'ubaj 
t'anto'obi'. 
26Bey túuno' leti'e' tu líikesaj u kabe' ca tu ya'alaj, yaan u beetic u quíimilo'ob 
te x tocoy lu'umo', 
27bíin xan u beet u quíimil u ch'i'ibalo'ob yéetel yaan in ki'itbesico'ob ichil 
táanxel lu'umo'ob. 
28Tu beetuba'ob u palitzilo'ob Baalpeor, yéetel tu jaantajo'ob le quíimsbil siibal 
ku'ub ti' le j ma' kuxtal kuob. 
29Yéetel u kaasil u cuxtalo'obe' tu beetajo'ob u p'u'ujul Ku, ca j yanchaj 
ichilo'obe' jun p'éel báan quíimil. 

30Ba'ale' Finese' líike ca tu quíimsaj le máax tu yo'olal taal le kaaso', bey túuno' 
le báaquíimilo' j ch'éeni. 
31Kue' ma' tu tu'ubsaj le ba'ax toj tu beetajo' u ti'al ka'ajsajil ichil u ch'i'ibalo'ob 
u ti'al ja'abo'ob mina'an u xuul. 
32Tu beetajo'ob xan u p'u'ujul Ku tu jáal u ja'il Meriba, yéetel tu yo'olalo'obe' 
jach kaas binic ti' Moisés, 
33tumen tu beetajo'ob u káajtal u yóole', leti' túune' j t'aanaj mix táan u tucultic 
ba'ax cu ya'aliqui'. 
34Ma' tu ch'éejsajo'ob le caajo'ob tu ya'alaj Yuumtzil ca xu'ulsa'aco'obe'. 
35Ba'ale' ba'ax tu beetajo'obe' tu xa'akbesajuba'ob yéetel le máaxo'ob cu 
kultico'ob beetbil kuobo' yéetel tu quetajo'ob bix u cuxtalo'ob: 
36tu kultajo'ob le beetbil kuobo', le o'olale' j lúubo'ob, 
37tumen tu kubajo'ob u xibil paalalo'ob yéetel u x ch'upul paalalo'ob bey 
quíimsbil siibal ti' le kaasil ba'alo'obo'. 
38Tu wecajo'ob x ma' si'ipil ki'ik: u ki'ikel u j xibil paalalo'ob yéetel u ki'ikel u x 
ch'upul paalalo'ob, tu kubajo'ob ti' u beetbil kuilo'ob Canaán. Le lu'umo' j bóon 
yéetel u ki'ikelo'ob, 
39leti'obe' tu kebantuba'ob, tu kascuntaj xan u cuxtalo'ob yéetel tuláacal ba'ax 
kaas tu beetajo'ob. 
40Yuumtzile' j kuuxilnaj tu yo'olal u caajal, tu ya'alaj ma' u kaj óolo'ob le 
máaxo'ob u ti'alo'ob ca'ache'; 
41ca tu xúump'attajo'ob tu kab le máaxo'ob cu kultico'ob beetbil kuobo', ca j 
t'onquinsa'abo'ob tumen u aj p'eeco'ob; 
42pe'ech'o'ob tumen u aj p'eeco'ob, ca éemsa'ab u j ca'analil u yicho'ob tu yáanal 
u páajtalilu aj p'eeco'ob. 

43To'oco'ob ya'ab u téenel tumen Ku, ba'ale' leti'obe' tu cúulpachcunto'ob 
ba'axo'ob tu tucultaj u beetic Yuumtzile' ca tu jach kubjuba'ob ti' u 
kasa'anilo'ob. 
44Chéen ba'ale' Kue' le ca tu yilaj yaj u yóolo'obe' yéetel tu yu'ubaj u 
yáacamo'obe', 
45ca ka'aj ti'e' le nup t'aan u beetmaj tu yéetelo'obe' ca tu kexaj u tuucul, tumen 
u yaacunje' jach sen nojoch; 
46¡Kue' tu beetaj u bisa'alo'ob yéetel utzil tumen máaxo'ob palitziltmailo'ob! 
47¡Toco'oni', Yuumtzil c Yuum Ku! ¡Molo'on ti' ichil le múuch' caajo'obo' u ti'al 
ca c qui'iqui' t'ant a quili'ich kaaba', yéetel xan qui'imac óolale' ca c qui'iqui' 
t'antech! 
48¡Qui'iqui' t'anta'ac Yuumtzil, u Ku Israel, u ti'al ja'abo'ob mina'an u xuul! 
¡Tuláacal máaco'ob ca u ya'alo'ob: Ca béeyac! ¡Qui'iqui' t'anta'ac Yuumtzil! 

Salmo 107 

U JO'O JAATZ 
SALMO 107 (106) 

U mantadz yaacunaj Yuumtzil 

1Dza'ex nib óolal ti' Yuumtzil, tumen leti'e' utz, tumen u yaacunaje' mina'an u 
xuul. 
2A'ala'ac tumen le máaxo'ob to'oco'ob tumen le Yuumtzilo', le máaxo'ob tu tocaj 
ti' u páajtalil le aj p'eeco', 
3le máaxo'ob tu much'quintaj ichil le caajo'obo' j xamanilo'ob yéetel j 
noojolilo'ob, j lakinilo'ob yéetel j chikinilo'ob. 
4Saatal u máano'ob ca'ach te x tocoy lu'umo', ta j bejo' ma' tu nuptáanto'ob jun 
p'éel caaj u ti'al u cajtalo'obi'; 
5ukajo'ob, wi'ijo'ob, ¡ta'itac ca'ach u quíimilo'ob! 
6Ba'ale' ichil u yaayaj óolalo'obe' ka'am t'aanajo'ob ti' Yuumtzil, leti'e' tu 
tocajo'ob ti' u mukyajo'ob. 

7Cu dzo'ocole' tu dzajo'ob ti' u tojil bej u ti'al u bimbalo'ob ti' jun p'éel caaj, 
tu'ux u cajtalo'ob. 
8Dza'ex nib óolal ti' Yuumtzil, tu yo'olal u yaacunaj, ¡tu yo'olal le utz cu beetic 
ti' le máaco'obo'! 
9Tumen leti' luksic u yukajil máax ukaj yéetel cu dzáic ya'abcach janal ti' máax 
wi'ij. 
10Ti' caja'ano'ob ca'ach ichil seten éekjoche'enile', kaalalo'ob ti' okom óolal, 
kaxa'ano'ob yéetel cadenaobo', 
11tu yo'olal ko'oxchajico'ob ti' u túuchi' t'aano'ob Yuumtzil, tu yo'olal tu kex 
óolto'ob cu tuclic beet le Aj Sen Ca'analo'. 
12Dzaabo'ob tumen Ku ti' talam meyajo'ob; cu tóoch'pajalo'obe' mix máac 
áantico'ob. 
13Ba'ale' ichil u yaayaj óolalo'obe' ka'am t'aanajo'ob ti' Yuumtzil, leti'e' tu 
tocajo'ob ti' u mukyajo'ob; 
14tu jóokesajo'ob ti' le seten éekjoche'enile', yéetel tu tocajo'ob ti' le cadenaobo'. 
15Dza'ex nib óolal ti' Yuumtzil tu yo'olal u yaacunaj, ¡tu yo'olal le utz cu beetic 
ti' le máaco'obo'! 
16¡Leti'e' tu ca'acachaj le jool najo'ob beeta'ano'ob yéetel bronce! ¡Leti'e' tu 
xe'exe'et'aj le x kalabo'obo'! 
17Le máaxo'ob kojano'ob yéetel yaj u yóolo'ob tu yo'olal u kasa'anilo'ob yéetel 
u kebano'obe', 
18tu p'ectajo'ob tuláacal janal ¡ca j kucho'ob tu chi' quíimil! 
19Ba'ale' ichil u yaayaj óolalo'obe' ka'am t'aanajo'ob ti' Yuumtzil; leti'e' tu 
tocajo'ob ti' u mukyajo'ob; 
20tu túuxtaj u t'aane', ca tu dzacajo'ob; ¡tu tocajo'ob ti' le mucnalo'! 
21Dza'ex nib óolal ti' Yuumtzil tu yo'olal u yaacunaj, ¡tu yo'olal le utz cu beetic 
ti' le máaco'obo'! 

22Dza'ex nib óolal ti' tu yo'olal u siibalil qui'iqui't'aan; t'ane'ex yéetel qui'imac 
óolal, tu yo'olal le ba'axo'ob cu beetico'. 
23Jóok u binbalo'ob tu ka'anabil j coonolo'ob, táan u ch'actico'ob le ja'ob yéetel 
u cheemo'ob, 
24te'elo' tu taamilo'ob le ka'anabo' tu yilajo'ob u jak óol meyajo'ob Yuumtzil. 
25Le ca j t'aanaj Yuumtzile' j líik jun p'éel chac ikal cu líikesic nucuch cuclilo'ob; 
26cu na'acsa'alo'ob tac ca'an yéetel cu yéensa'alo'ob tactu taamil le ka'anabo'; 
¡sa'at u j xiixib máaquilo'ob tu táan le sajquilo'! 
27Cu tacchalanquilo'ob beyo'ob cala'ane'; ¡mix ba'al meyajnajic ti'ob u 
na'ato'ob! 
28Ba'ale' ichil u yaayaj óolalo'ob káatnajo'ob ti'Yuumtzil; leti'e' tu tocajo'ob ti' u 
mukyajo'ob. 
29Tu sutaj salat iikil le chac ikalo', le cuclilo'ob túuno' jedzlajo'ob. 
30Le ca tu yilajo'ob jeedzel yanil le cuclilo'obo' qui'imacchaj u yóolo'ob ca j 
bisa'abo'ob tumen Kue' tu cúuchil tu'ux cu dzíiboltic u bino'obo'. 
31Dza'ex nib óolal ti' Yuumtzil tu yo'olal u yaacunaj, ¡tu yo'olal le utz cu beetic 
ti' le máaco'obo'! 
32¡Ca'analcunte'ex u kaaba' tu táan u múuch'cabil caajo'! ¡Qui'iqui' t'ante'ex tu 
táan u múuch'cabil u nuuquilo'ob caaj! 
33Le Yuumtzilo' cu sutic le áalcab ja'ob yéetel le sayabo'obo' x tocoy yéetel 
tiquin lu'umo'ob; 
34le cáacab lu'umo' cu sutic sac ch'óoch'och lu'um tu yo'olal u kasa'anilo'ob u 
cajnáalilo'ob; 
35cu sutic le x tocoy lu'umo' u cúuchilo'ob ja', le tiquin lu'umo' cu sutic 
sayabilo'ob; 
36te'elo' ti' cu cajcuntic le máaxo'ob wi'ijo'obo', leti'ob túune' cu beetico'ob u 
caajalo'obi. 

37Cu colico'ob le káaxo'ob u ti'al u paakalo'ob, cu molico'ob túune' ya'abcach 
yich u meyajo'ob. 
38Leti'e' cu dzáic ba'ax kabéet ti'ob yéetel cu beetic u ya'abtalo'ob; cu beetic xan 
u ya'abtal u wacaxo'ob. 
39Ba'ale'; cu quíimilo'ob wa cu jun p'íittalo'ob tumen cu yeedzelo'ob, tu yo'olal 
le kaas yéetel le yajilo', 
40Kue' cu cúulpachcuntic le j yeeyedz máaco'obo' yéetel cu beetic u sa'atalo'ob 
ti' x tocoyo'ob x ma' bejil. 
41Leti'e' cu jóokesic le óotzilo'ob ti' okom óolalo'ob; cu beetic u ya'abtal u 
láaktzilo'ob bey múuch' tamano'obe'. 
42Le quéen u yilo'ob le tziiquil máaco'ob lela' cu qui'imactal u yóolo'ob; le 
kaakas máaco'ob túuno' cu maquic u chi'ob. 
43Le máax yaan u na'ate', ma' u tu'ubsic lela' yéetel cu ch'a'a nu'uctic u yaacunaj 
Yuumtzil. 

Salmo 108 

SALMO 108 (107) 
U kub óolal in pucsi'ikal 

1In pucsi'ikale' ¡u dzaamajubáa u kay tech kaayo'ob, in Ku! Aajen in pixan; 
2aajene'ex u nu'uculilo'ob paax. ¡yaan in wajal ti' le túumben kiino'! 
3Yuumtzil, yaan in qui'iqui' t'antiquech yéetel kaayo'ob, chúumuc ti' le caajo'ob, 
yéetel chúumuc múuch' le caajo'obo'. 
4Tumen a yaacunaje' asab nojoch ti' le ca'ano'obo'. ¡A kub óolale' cu kuchul tac 
ca'an! 
5¡In Ku, teche' ti' yanech tu yóokol le ca'ano'; a nojbe'enile' cu chupic tuláacal 
le lu'uma'! 
6Toco'on yéetel a páajtalil, u ti'al ca dza'abac jáalkabil ti' le máaxo'ob 
ayaacuntmajo'. ¡Núuco'oni'! 

7Kue' j t'aanaj likbal tu quili'ich najil: ¡Yéetel qui'imac óolal yaan in t'oxic 
Siquem yaan xan in t'oxic u táax lu'umil Sucot! 
8Galaad yéetel Manasese' in ti'alo'ob; Efraine' u nu'uculil in pixic in pool; Judae' 
u xóolte'il in tusbej; 
9Moabe' u leequil iquil in p'o'iquinbáa; tu yóokol Edome' yaan in pulic in xanab 
kéewel; ¡yaan in kayic dzáanche'etajil tu yóokol le filistiailo'obo'! 
10¿Máax je'el u bisiquen te j tuulum noj caajo'? ¿Máax je'el u bisiquen tac 
Edome'? 
11Ku, tumen teche, dzo'oc a kex óoltico'on; bejela'e' ma' teech a jóokol yéetel c 
ba'atel máaco'ob. 
12Áanto'on c ba'atelt, c aj p'eeco'obi', tumen mix ba'al u biilal u yáantaj 
wíinico'ob. 
13Yéetel u yaacunaj Kue' je'el c beetique'ex nucuch ba'alo'obe'; ¡leti' bíin u yach' 
c aj p'eeco'ob! 

Salmo 109 

SALMO 109 (108) 
U káat óolalil u p'is óol ti' nojoch aj xotkiin 

1Ku ma' u p'áatal x ma' a núuquic in payalchi', 
2tumen chi'ob cu tuuso'ob yéetel kasa'ano'obe' cu t'aano'ob kaas tin wo'olal, 
ba'ale' chéen tuusil le ba'ax cu ya'alico'obo'. 
3U p'eequilo'ob t'aano'obe' cu súut pachtiqueno'ob, ¡tio'olal mix ba'ale' cu 
taalo'ob u beeto'ob teen loob! 
4Tu yo'olal in yaacunaje' cu taalo'ob tin wóokol. ba'ale' tene' quin payalchi' 
5Tu sutajo'ob teen kaas tu yo'olal utz, tu sutajo'ob teen p'eequil tu yo'olal in 
yaacunaj. 
6Dzáa jun túul j kasa'an j p'is óol ti' ca xotkinta'ac tumen le máax cu t'aan utz 
tu yo'olale'; 

7ca a'ala'ac si'ipa'an ichil le p'is óolo'; ca xotkinta'ac tumen máax toquic. 
8¡Ca cuxlac chéen jun p'íit kiin ca ti'alinta'ac yich u meyaj tumen yaanal máac! 
9¡Ca p'áatac j ma' yuum u paalal yéetel x ma' íichamil u yatan! 
10¡Ca p'áatac chéen máanel u ca'aj u paalal, táan u káat máatano'ob! ¡Ca 
tojolch'inta'aco'ob tu juutul pakilo'ob u yotoch! 
11Ca bisa'ac tuláacal le ba'ax u ti'al tumen le j majan taakino'. Ca luksa'ac ti' 
tumen yaanal máaco'ob u yich u meyajo'. 
12Ma' u yantal máax ch'a'ic óotzilil ti', mix ti' u j ma' yuum paalal. 
13Ca xu'uluc u ch'i'ibalo'ob, ca tu'upuc u kaaba' u ti'al mix bikin. 
14Ca ka'ajac ti' Yuumtzil u kasa'anil u taata le máaca', yéetel mix bikin ca u tup 
u keban u maama; 
15ca ka'ajsa'ac mantadz u keban tumen Yuumtzil, ca u tup u ka'asajilo'ob tu 
yóokol le lu'umo'. 
16Mix jun téen tu tuclaj u ch'a'ic óotzilil ti' le óotzilo'obo' mix ti' le j cabal 
óolo'obo' mix ti' le cu mukyajo'obo'. Tu ch'a'apachtajo'ob tac ca tu quiimsajo'ob. 
17Bey tumen tu yéeyaj le loolob t'aano', ¡loolob t'anta'ac! Ma' tu yóoltaj qui' 
t'aani', ¡ma' u qui' t'anta'al! 
18Ca pi'ixic tumen loolob t'aan bey yéetel jun p'éel búuque'; ca ococ tu jobnel 
yéetel tu baaquelo'ob bey ja'e' wa bey aceitee'; 
19¡ca pi'ixic bey yéetel jun p'éel búuque'! yéetel ca ye'edzec bey yéetel jun p'éel 
kaxnake'. 
20¡Bey ca bo'ota'ac in aj p'eeco'ob tumen Yuumtzile', bey xan le máaxo'ob cu 
t'aano'ob kaas tin wo'olalo'! 
21Ba'ale' teche' Yuumtzil dzáa tziiquil ti' a kaaba' yéetel beet utz ti' teen. 
¡Toquen tu yo'olal u yutzil a yaacunaj! 
22Jach óotzilen yéetel yaj in wóol; in pucsi'ikale' ucha'an loob ti'. 

23táan u bin u sa'atal bey jun p'éel bo'oye', ¡le iiko' cu jíiltiquen bey jun túul 
sáake'! 
24Iquil ma' tin janale' cu quiquilaanquil in píixo'ob; táan in dzo'oyol tumen 
mina'an ba'al in jaante. 
25¡Le máaco'obo' cu che'ejtiqueno'ob! ¡Le quéen u yileno'obe', cu 
p'a'astiqueno'ob táan u yúuntico'ob u poolo'ob! 
26Yuumtzil in Ku, áanteni', ¡toquen tu yo'olal a yaacunaj! 
27Yuumtzil, ca u yojéelto'obe', teche' lela' ta beetaj yéetel a kab. 
28Mix ba'al ti' ca loolob t'anta'aquen wa teech ca qui' t'antiquen. Leti'obe' ca u 
ch'a'ob subtal, ca'aliquil a paalile' táan u qui'imactal u yóol. 
29¡Ca chu'upuco'ob yéetel subtalil in aj p'eeco'ob! ¡Ca pi'ixico'ob tumen 
sublaquil bey yéetel jun p'éel nooke'! 
30Yéetel in chi'e' ma' tu bin xu'ulul u dzáic nib óolal ti' Yuumtzil; ¡yaan in 
qui'iqui' t'antic chúumuc ti' ya'abcach máaco'ob! 
31Tumen leti'e' cu t'aan tu yo'olal óotzil yéetel cu jun páaycuntic ti' máaxo'ob 
xotkiintic. 

Salmo 110 

SALMO 110 (109) 
Yuumtzile' cu dzáic páajtalil ti' ajaw 

1Yuumtzile' tu ya'alaj ti' in Yuumtzil: Culen tin x no'oj kabil, tac le quéen in 
dzáa a aj p'eeco'ob u cúuchilil a t'alcuntic a wooco'ob. 
2Likbal Sione', Yuumtzile' cu kubic teech le xóolte', u chíiculal u páajtalil. 
¡T'oonquit túun a aj p'eeco'ob! 
3A caajale' cu kubicubáa ti' tech tu kiinil le dzáancha'atajo'; tu yóokol le quili'ich 
pu'uco'obo', je'ebix le p'uulja' cu síijil ti' le ja'atzcab kiino' u táanquelemile', cu 
túumbental sáamsamal. 

4Yuumtzilo' dzo'oc u dzáic jun p'éel dzaa t'aan, ma' bíin u ya'al ma' beyili': 
Teche' j kiinech u ti'al mix bikin je'el bix u aj kiinil Melquisedeque'. 
5Yuumtzile' ti' yaan ta x no'oj kabile'; tu kiinil u p'u'ujule' yaan u xu'ulsic le 
ajawo'obo'; 
6yaan u xotkintic le múuch' caajo'obo', yaan u chupic yéetel quimeno'ob, yaan 
u jéejench'intic poolo'ob ti' tuláacal le lu'umo'. 
7Te j bejo' yaan u yukic ja' ti' jun p'éel áalcab ja', le ja' túuno' yaan u dzáic 
túumben muuko'ob ti'. 

Salmo 111 

SALMO 111 (110) 
Qui'iqui' t'aan ti' Yuumtzil 

1¡Qui'iqui' t'anta'ac Yuumtzil! Yaan in qui'iqui' t'antic Yuumtzil yéetel tuláacal 
in pucsi'ikal ti' u múuch'cabil le utzil máaco'obo'. 
2U meyajo'ob Yuumtzile' nuuctac, cu ch'a'a nu'uta'al tumen le máaxo'ob 
yaacuntmaile'. 
3U meyaje' jadzutz yéetel nojbe'en, u yutzil xane' u ti'al mantadz. 
4U jaaj óol meyajo'obe' tu beetaj ca ka'ajsa'ac. Yuumtzile' utz cu ch'a'ic xan 
óotzilil; 
5cu dzáic janal ti' le máaxo'ob tziquico', mantadz kaja'an u nup t'aan ti'. 
6Tu ye'esaj ti' u caajal u páajtalil u meyajo'ob iquil tu dzajilac ti'obe' le ba'ax u 
ti'al ca'ach le j ma' ocsaj óolo'obo'. 
7Ba'ax cu beetique' u tojil yéetel u jaajil; je'el u páajtal u yocsaj óolta'al u 
ya'almaj t'aano'obe' 
8tumen jejedzqui'ob u ti'al mantadz, beeta'ano'ob yéetel jaajil yéetel tojil. 
9Tu dzaj jáalkabil ti' u caajal, yéetel tu jedzcuntaj u núup t'aan u ti'al mantadz. 
Yuum Kue' quili'ich yéetel sajbe'entzil. 

10U nojoch ojéelajile' cu chúunul ti' u tzi'iquil Yuumtzil; le máaxo'ob tziquique', 
ma'alob u tuuculo'ob. ¡Yuum Kue' mantadz yaan u qui'iqui' t'anta'al! 

Salmo 112 

SALMO 112 (111) 
U qui'imac óolalil jun túul utzil máac 

1¡Qui'iqui' t'anta'ac Yuumtzil! Utz yanil máax tziquic Yuumtzil yéetel utz tu 
yóol u ya'almaj t'aano'ob. 
2U ch'i'ibalo'ob máax toj u cuxtale' yaan u bin utzil ti'ob yaan xan u yantal 
páajtalil ti'ob te j lu'uma'. 
3Tu yotoche' yaan u yantal ya'abcach ayikalil, yéetel mantadz utz u pucsi'ikal. 
4Bey jun p'éel sáasilil ichil éekjoch'e'enile' cu jóopbal u ti'al utzil máaco'ob. Cu 
ch'a'a óotzilil, muun óol yéetel toj u cuxtal. 
5Le utzil máaco' cu dzáic ba'al majnil yéetel utzil pucsi'ikal, cu nu'uctic u 
ba'aluba'ob yéetel tojil; 
6le o'olale' mix bikin bíin lúubuc. ¡Máac toje' mantadz bíin ka'ajsa'ac! 
7Ma' sajac ti' u tzicbalil ba'ax kaas cu yúuchuli'; u pucsi'ikale' jejedzquil yanil, 
u kubmaj u yóol ti' Yuumtzil. 
8U pucsi'ikale' jejedzquil yanil; mina'an sajaquil ti'; yéetel páajtalil cu che'ej 
pactic u aj p'eeco'ob. 
9Cu t'oxic siibal ti' óotzilo'ob, mantadz utz u pucsi'ikal, cu líikesic u táan jo'olal 
yéetel tziiquil. 
10Le kaakas máaco' le quéen u yile' cu p'u'ujul; ichil u x ma' muukale' cu jajach' 
coj. U dzíibolaj le kaakas máaco'obo' cu mix ba'altal. 

Salmo 113 

SALMO 113 (112) 
Yuumtzile' cu líiksic óotzil 

1¡Qui'iqui' t'anta'ac Yuumtzil! ¡U palitzile'ex Yuumtzil, qui'iqui' t'ante'ex u 
kaaba'! 

2Qui'iqui' t'ante'ex u kaaba' Yuumtzil bejela'e' tac mina'anu xuul. 
3¡Qui'iqui' t'anta'ac u kaaba' Yuumtzil u cáajbal j lakin tac j chikin! 
4Yuumtzile' ti' yaan tu yóokol le múuch' caajo'obo', ¡u nojbe'enile' ti' yaan tu 
yóokol le ca'ano'! 
5Mix máac je'el u queetpajal ti' Yuum c Kue', leti' cu ajawil te ca'analo' 
6ba'ale' láili' cu cabalcuntic u yóol u ti'al u pact ca'an yéetel lu'um. 
7Yuumtzile' cu líiksic óotzil luubul j lu'um yéetel cu jóokesic máax yaan ti' 
cúuchil sen caabal máax káabet wa ba'ax ti', 
8u ti'al ca u culquint ichil máaco'ob ca'anal yanilo'ob, ichil u nuuctaquilo'ob 
caaj. 
9Ti' le co'olel ma' j yanchaj u paalale', cu dzáic u qui'imac óolalil ti' ca kuchuc 
u betjubáa maamail yéetel ca yanac u yotoch. ¡Qui' t'anta'ac Yuumtzil! 

Salmo 113a 

SALMO 114 (113a) 
U ka'asajil jóokic Israel Egipto 

1Israel, u ch'i'ibalo'ob jacob, le ca jóok tu lu'umil Egipto ti' yaanal caaje', 
2kuch Judá u beetjubáa u quili'ich najil Yuumtzil; kuch Israel ti'alinta'al tumen 
Yuumtzil. 
3Le ka'anabo', le ca tu yilaj Israele', púudzi, u áalcab ja'il Jordane' j bin paachil. 
4¡Le pu'uco'ob yéetel le witzo'obo' síit'najo'ob bey j tamano'ob yéetel mejen j 
tamano'obe'! 
5Ka'anab, ¿ba'ax úuch teech, u ti'al ca púudzuquech? Jordán, ¿ba'ax úuch teech 
u ti'al ca xi'iquech paachil? 
6Pu'uque'ex yéetel witze'ex, ¿ba'ax úuch te'ex u ti'al ca síit'naque'ex beye'ex j 
tamano'ob yéetel mejen j tamano'obe'? 
7¡Lu'um quíilbanen tu táan le Yuumtzil u Ku Jacobo'! 

8¡Leti'e' tu sutaj le nucuch tuunicho'obo', u cúuchil ja'! ¡Leti'e' tu sutaj le nucuch 
tuunicho'obo', sayabilo'ob! 

Salmo 113b 

SALMO 115 (113b) 
C Kue' ti' yaan ca'ane' 

1Yuumtzil, teche' nojbe'encuntabáa, ma' anojbe'encuntico'on; nojbe'encuntabáa 
tu yo'olal a yaacunaj yéetel tu yo'olal a jaajil. 
2¿Ba'axten cu káat chi'itico'ob le j ma' ocsaj óolo'ob tu'ux yaan c Junab Kuo'? 
3C Kue' ti' yaan te j ca'ano'; tu beetaj tuláacal ba'ax tu yóoltaj. 
4U kuob le máaxo'ob kultico'ob beetbil kuobo' oro yéetel plata beeta'anilo'ob, 
ba'alo'ob beeta'ano'ob tumen máac yéetel u kabo'ob: 
5yaan u chi'ob ba'ale' ma' tu páajtal u t'aano'ob; yaan u yicho'ob ba'ale' ma' tu 
páajtal u paacato'ob; 
6yaan u xiquino'ob ba'ale' ma' tu páajtal u yu'ubajo'ob; yaan u ni'ob ba'ale' ma' 
tu páajtal u yúudzbeno'ob; 
7yaan u kabo'ob ba'ale' ma' tu páajtal u maacho'ob yaan u yooco'ob ba'ale' ma' 
tu páajtal u xíimbalo'ob; ¡mix jun p'éel juum cu jóokol tu caalo'ob! 
8Lajqueto'ob le ti' le kuob, le máaxo'ob beetico'obo', bey xan le máaxo'ob cu 
yocsic u yóol ti'obo'. 
9Israelitaex, ¡alab óolte'ex Yuumtzil! Leti'e' cu yáantico'on yéetel cu 
canantico'on. 
10AJ kiine'ex alab óolte'ex Yuumtzil. Leti'e' cu yáantico'on yéetel cu 
canantico'on. 
11Te'ex ca alab óoltique'ex Yuumtzil, ¡kub a wóole'ex ti'! Leti'e' cu yáantico'on 
yéetel cu canantico'on. 
12¡Dzo'oc c ka'ajal ti' Yuumtzil, yaan u qui'iqui' t'antico'on! Yaan u qui'iqui' 
t'antic le j israelitaobo', yaan u qui'iqui' t'antic le j kiino'obo', 

13yaan u qui'iqui' t'antic le máaxo'ob tziquico'obo', le máaxo'ob nuuctaco'ob bey 
xan le mejentaco'obo'. 
14¡Ca ya'abcunsa'ac a ch'i'ibale'ex tumen le Yuumtzil bey xan u ch'i'ibalo'ob a 
paalale'ex! 
15¡Yuumtzil máax beet ca'an bey xan le lu'uma' ca u dzáa ti' te'ex u qui' t'aanil! 
16Le ca'ano' u ti'al Yuumtzil, ti' wíinic tu dzaj le lu'uma'. 
17Le quimeno'obo' ma' tu qui'iqui' t'antico'ob Yuumtzil, mix le máaxo'ob cu 
yéemelo'ob tu cúuchil ch'ench'enquil. 
18Ba'ale' to'one', bejela', yaan c qui'iqui' t'antic tac u ti'al kiino'ob mina'an u 
xuul. Qui'iqui' t'anta'ac Yuumtzil. 

Salmo 114 

SALMO 116 (114-115) 
Yuumtzile' utz, cu ch'a'ic xan óotzilil 

1In yaabiltmaj Junab Ku, tumen dzo'oc u yu'ubic in káat óolalo'ob, 
2tumen tu ch'en xiquinten. ¡Tuláacal u kiinil in cuxtal yaan in t'anic tu kaaba'! 
3Le quíimilo' tu bakalkaxten ti' u léecho'ob, u yaj óolalil mucnale' tu 
chucpachtajen, tu kalajen sajquil bey xan ki'inamil. 
4Tin t'aanaj túun u kaaba' Yuumtzil, ca tin káataj ti', ca u toc in cuxtal. 
5Yuumtzile' utz, cu ch'a'ic xan óotzilil; c Kue' leti'e' tuláacal yaacunaj. 
6Yuumtzile' cu canantic le máaxo'ob cabal u yóolo'obo'. Le ca j p'áat mina'an in 
muuke' tu tocajen. 
7Bejela'e' je'el u páajtal in wu'uyiquinbáa jeedzel in wanile', tumen Yuumtzile' 
utz tin wéetel; 
8tumen tu tocajen ti' quíimil, tumen tu tocajen ti' okol yéetel ti' lúubul. 
9Yaan in xíimbal tu táan Yuumtzil te tu lu'umil lemáaxo'ob cuxa'ano'obo'. 
10Tene' yaan in wocsaj óolal, quex ca in wa'al: Jach nojoch in mukyaj. 

11Ichil in yaayamile', tin wa'alaj tuláacal wíinique' j tuus. 
12¿Bix je'el u páajtal in bo'otic ti' Yuumtzil, tuláacal le utz u beetmaj teno'? 
13¡Yaan in we'esic u qui' óolalil in tocsajil yaan xan in ch'a'achi'itic u kaaba'! 
14Yaan in dzo'ocbesic in dzaa t'aano'ob ti' Yuumtzil tu táan tuláacal u caajal. 
15Cu sen yaatal tu yóol Yuumtzil u yilic u quíimil le máaxo'ob yaabiltmailo'. 
16¡Yuumtzil tene' a palitzilen! ¡Tene' u paalen a x palitzil! Teche' dzo'oc a cotzic 
le léecho'ob u kaxmajeno'ob ca'acho'. 
17Iquil in dzáic teech nib óolale', quin kubic ti' teche' quíimsbil ti'ibil óolalo'ob, 
quin ch'a'a chi'itic xan a kaaba' Yuumtzil. 
18Yaan in dzo'ocbesic in dzaa t'aano'ob ti' Yuumtzil, tu táan tuláacal u caajal, 
19tu sujuy táancabilo'ob u kulnaj Yuumtzil, ¡chúumuc ti' teech Jerusalén! 
¡Qui'iqui' t'anta'ac Yuumtzil! 

Salmo 117 

SALMO 117 (116) 
Qui'iqui' t'aan ti' Yuumtzil 

1Caaje'ex tuláacale'exe', qui'iqui' t'ante'ex Yuumtzil. 
2tumen u yaacunaj t o'olale' sen nojoch; ¡u jaajil Junab Kue', mina'an u xuul! 
¡Qui'iqui' t'anta'ac Yuumtzil! 

Salmo 118 

SALMO 118 (117) 
U páajtalil Yuumtzile' sen nojoch 

1Dza'ex nib óolal ti' Yuumtzil, tumen leti'e' utz; tumen u yaacunaje' mina'an u 
xuul. 
2U ya'alo'ob le israelitaobo': U yaacunaje' mina'an u xuul. 
3U ya'alo'ob le aj kiino'obo': U yaacunaje' mina'an u xuul. 
4U ya'alo'ob le máaxo'ob tziquic Yuumtzilo': U yaacunaje' mina'an u xuul. 

5Ichil in yaj óolale' tin t'anaj Yuumtzil; leti'e' tu ch'en xiquinten, ca tu dzaj teen 
jáalkabil. 
6Yuumtzile' tin wéetel yaan; mina'an teen sajaquilil. ¿Ba'ax je'el u páajtal u 
beetic teen wíinique'? 
7Yuumtzile' tin wéetel yaan; leti'e' cu yáantiquen. ¡Bíin in wil u dzáancha'ata'al 
máaxo'ob u p'ecmajeno'obo'! 
8Asab ma'alob ca alab óolnac máac ti' Yuumtzil ma' ca u alab óolt yéet wíiniqui'. 
9Asab ma'alob ca alab óolnac máac ti' Yuumtzil ma' ca alab óolnac ti' nucuch 
dzuulo'obi'. 
10Tuláacal múuch' caajo'obe' tu bakpachteno'ob, ba'ale' tu kaaba' Yuumtzile' tin 
dzáancha'atajo'ob. 
11Tu bakpachteno'ob ti' tuláacal tzéelilo'ob, ba'ale' tu kaaba' Yuumtzile' tin 
dzáancha'atajo'ob. 
12Tu bakpachteno'ob bey xuuxo'obe', ba'ale' u p'uja'anilo'obe' j tu'up bey u 
káakil sojole', ¡tu kaaba' Yuumtzile' tin dzáancha'atajo'ob! 
13Tu túulch'intajeno'ob yéetel muuk u ti'al ca lúubuquen, ba'ale' Yuumtzile' j 
taal u ti'al u yáanten. 
14Tene' quin kaay ti' Yuumtzil, máax cu dzáic teen muuk. Leti'e' in tocsajil. 
15Tu yotocho'ob le máaxo'ob toj u cuxtalo'obo' yaan u qui'imac óol kaayilo'ob 
dzáancha'atajil: ¡U páajtalil Yuumtzile' tu taasaj dzáancha'atajil! 
16¡U páajtalil Yuumtzile' mina'an u láak beyo'! U páajtalil Yuumtzile' tu taasaj 
dzáancha'atajil. 
17¡Ma' bíin quíimiqueni'; ba'ale' yaan in cuxtal u ti'al in tzicbalt le ba'ax tu beetaj 
Yuumtzilo'! 
18Yuumtzile' dzo'oc u chichich jadziquen, ba'ale' ma' tu cha'aj in quíimili'. 
19¡Je'ebec teen u jool najilo'ob kulnaj, tumen in káat ocol in dzáa nib óolal ti' 
Yuumtzil! 



1461 

 

Biblia Maya 
© 1992, Sociedades Bíblicas Unidas. 

 

 
 

 

20Lela' leti' u jool najil Yuumtzil; ti' lela' bíin ococ le máaxo'ob ocsaj óolo'obo'. 
21Yuumtzil, quin dzáic teech nib óolal, tumen dzo'oc a núuquiquen, yéetel 
tumen teech in tocsajil. 
22Le tuunich p'ecta'ab tumen le j pakbalo'obo' kuch u beet u noj tuunichil le 
chuunpako'. 
23Lela' beeta'ab tumen Yuumtzil. to'one' c ilic bey jun p'éel jakbe'en ba'ale'. 
24Lela' leti' u kiinil meyajnajic Yuumtzil; ¡kaaynaco'on yéetel qui'imacchajac c 
óol bejela'e'! 
25Yuumtzil, beeto'on utz. ¡toquico'oni'! Yuumtzil, ¡beet ca xi'ic to'on utzil! 
26¡Qui'iqui' t'anbil le máax cu taal tu kaaba' Yuumtzilo'! ¡tu kulnaj Yuumtzile' c 
qui'iqui' t'antique'ex! 
27Yuumtzil' leti' c Yuum Ku; ¡leti' dzáic to'on sáasil! Cáajac le kiinbesajo', bise'ex 
u kab che'ob tac tuti'itzilo'ob le u multuunil kultajo. 
28Quin dzáic teech nib óolal tumen teech in Ku, yéetel quin qui'iqui' t'antic a 
nojochil. 
29Dza'ex nib óolal ti' Yuumtzil, tumen leti'e' utz; tumen u yaacunaje' mina'an u 
xuul. 

Salmo 119 

SALMO 119 (118) 
Qui'iqui' t'aan ti' u ya'almaj t'aan Yuumtzil 

-1- 

1Qui' yóolo'ob le máaxo'ob cu yutzil cuxtalo'obo' yéetel cu xíimbalo'ob je'ebix u 
ca'ansaj Yuumtzil 
2Qui' yóolo'ob le máaxo'ob cu táan óoltico'ob u ya'almaj t'aan Yuumtzil, cu 
caxtico'ob xan yéetel tuláacal pucsi'ikal; 
3le máaxo'ob ma'a tech u beetico'ob mix baal kaas, le máaxo'ob cu bino'ob tu 
bejil Yuumtzil. 
4Teche' a wa'almaj ca dzo'ocbesa'ac a wa'almaj t'aano'ob jacht u beel. 

5¡Quexi'i ca jach jéedzquen ti' u yu'ubaj t'aanil a wa'almaj t'aano'obe'! 
6Ma' tu yantal ba'ax o'olal in sublactal le quéen in táan óolt tuláacal a tzolbe'en 
t'aano'obi'. 
7Yaan in qui'iqui' t'antiquech yéetel jaaj óol pucsi'ikal le quéen dzo'ococ in canic 
a ma'alob a'almaj t'aano'obe'. 
8¡In káat in dzo'ocbes a wa'almaj t'aano'ob! ¡Ma' a xúump'attiquen! 

-2- 

9¿Bix je'el u páajtal u bisic le táanquelem xi'ipal jun p'éel utzil cuxtale'? ¡Chéen 
ca cuxlac táan u dzo'ocbesic a wa'almaj t'aan! 
10Tene' quin caxtiquech yéetel tuláacal in pucsi'ikal; ma' cha'ic in tzeliquinbáa 
ti' a wa'almaj t'aano'ob. 
11Dzo'oc in ta'aquic a t'aano'ob tin pucsi'ikal u ti'al ma' in kuchul j kebantal ta 
táan. 
12¡Qui'iqui' t'antbilech Yuumtzil! ¡Ca'anbes ti' teen a wa'almaj t'aano'ob! 
13Yéetel in chi' bíin in tzicbalt tuláacal le tzolbe'en t'aano'ob ca bin a wa'alo'. 
14Yaan u qui'imactal in wóol ti' u beelil a wa'almaj t'aano'ob, asab ti' tuláacal 
ayikalilo'ob. 
15Yaan in tuclic a tzolbe'en t'aano'ob yaan xan in táan óoltic a bejilo'ob. 
16Yaan u qui'imactal in wóol yéetel a wa'almaj t'aano'ob ma' xan bíin tu'ubuc 
teen a t'aani'. 

-3- 

17¡Dzáa cuxtal ti' le a paalila'! ¡Yaan in dzo'ocbesic ba'ax ca wa'alic! 
18P'il in wich u ti'al ca in pact u jak óolalo'ob a ca'anbesaj. 
19Tene' j táanxel lu'umilen ti' le lu'uma'; ma' a ta'aquic ti' teen a wa'almaj 
t'aano'ob. 
20Quin wu'uyic naat'al in pucsi'ikal tu yo'olal u dzíibolalil in kaj óoltic a 
wa'almaj t'aano'ob. 

21Teche' ca keyic le j ma' subtalo'ob bey le j loolob t'anta'ano'ob cu náachtalo'ob 
ti' a wa'almaj t'aano'obo'. 
22Náachcunten ti' u pooch'ilo'ob yéetel ti' u kex óolalo'ob, tumen dzo'oc in 
ti'alintic a tzol t'aano'ob. 
23Quex j páajtalil máaco'ob ca u tuculto'ob u beetico'ob teen kaase', le a paalila' 
yaan u dzáic u tuucul ti' a wa'almaj t'aano'ob. 
24Tene, cu qui'imactal in wóol ti' a wa'almaj t'aano'ob; leti'obe' in j tzol 
xiquino'ob. 

-4- 

25Ta'itac in quíimil; ¡dzáaten cuxtal je'el bix a dzaa t'antmaile'! 
26Dzo'oc in wa'alic teech bix in cuxtal, teech túune' dzo'oc a núuquiquen. 
¡Ca'anbes teen a wa'almaj t'aano'ob! 
27Dzáa teen na'at u ti'al ca in dzo'ocbes a tzool t'ano'ob, tumen in káat tuucul 
ti' a jak óol meyajo'ob. 
28Buulul in wanil ti' u ya'alilo'ob ich, ti' ki'inamil, ¡Dzáen ti' jejedzquil je'ebix a 
dzaa t'antmaile'! 
29Náachcunsen ti' u bejil tuus, beet teen utz yéetel ca'anbesaj. 
30Dzo'oc in yéeyic u bejil le jaajo' yéetel quin dzíiboltic u tzool t'aano'ob. 
31Yuumtzil dzo'oc in takiquinbáa ti' a wa'almaj t'aano'ob; ¡ma' a chupiquen 
yéetel subtalil! 
32Quin seba'ancuntic in dzo'ocbes a wa'almaj t'aano'ob, tumen ca chupic yéetel 
qui'imac óolal in pucsi'ikal. 

-5- 

33Yuumtzil, e'es teen u bejil a wa'almaj t'aano'ob, tumen in káat in xíimbalt tac 
tu xuul. 
34Dzáa teen na'at u ti'al in dzo'ocbesic a ca'ansaj, ¡in káat in wu'uyaj t'ant yéetel 
tuláacal pucsi'ikal! 

35Bisen ti' u bejil a wa'almaj t'aano'ob, tumen ti' leti' yaan in qui'imac óolal. 
36Beet ca u táanilcunt in pucsi'ikal a wa'almaj t'aano'ob, ma' le náajalo'ob kaas 
u caxta'alo'obo'. 
37Ma' a cha'ic in dzáic in paacat ti' u ma' jaajil kuob; ¡dzáaten cuxtal u ti'al in 
xíimbalt a beel! 
38Ca a jedzcunt ti' a paalila' le dzaa t'aano'ob ca a beetic ti' le máaxo'ob 
tziquiquecho'. 
39Náachcunt ti' teen, a'alaj ba'al cu sajaccuntiquen, tumen a wa'almaj 
t'aano'obe' ma'alobtaco'ob. 
40Tene' táan in dzíiboltic a tzolbe'en t'aano'ob; ¡dzáaten cuxtal tumen teche' 
utzech! 

-6- 

41E'es teen a yaabilaj yéetel a tocsajil Yuumtzil, je'el bix ta dzaj u t'aanile'. 
42Bey túuno' je'el u páajtal in núuctic ti' le máax cu bin u poch'eno, tumen in 
woquesmaj in wóol ti' a t'aan. 
43Ma' a luksic tin chi' u jaajil t'aan, tumen táan in pa'ataj ti' a wa'almaj t'aano'ob. 
44¡In káat mantadz in dzo'ocbes a ca'anbesajo'ob, tac u ti'al kiino'ob mina'an u 
xuul! 
45Beyo' je'el u páajtal in cuxtal ti' jáalkabile', tumen tin dzo'ocbesaj a 
ca'anbesajo'ob. 
46Yaan in tzicbaltic a wa'almaj t'aano'ob tu táan ajawo'ob ma' xan bíin in ch'a'a 
subtali'. 
47Tumen in yaacuntmaj a wa'almaj t'aano'ob quin wu'uyic qui'imac in wóol tu 
yéetelo'ob. 
48In yaacuntmaj yéetel quin dzíiboltic a wa'almajt'aano'ob, yéetel quin sen 
tucultic a ca'anbesajo'ob. 

49Ka'ajac teech le t'aan ta dzaj ti' le a paalila'; ti' leti'e' ta beetaj in dzáic in 
pa'atalil. 
50Lela' leti' in qui'imac óolal ichil okom óolal: tumen yéetel a dzaa t'aano'obe' 
ca dzáic teen cuxtal. 
51Le j ma' subtalo'obo', mantadz cu ya'alico'ob teen ba'al, ba'ale' ma' tin 
tzeliquinbáa ti' a ca'anbesaji'. 
52Quin ka'ajsic a tzol t'aano'ob ti' le kiino'ob máanja'ano'obo', Yuumtzil ti' leti'ob 
túune' cu yantal teen qui'imac óolal. 
53Le j loolob máaco'ob cu xúump'attico'ob a ca'anbesajo' cu chupiqueno'ob 
yéetel kuuxilil. 
54Te táanxel lu'um tu'ux yaneno', a wa'almaj t'aano'obe' in kaayo'ob. 
55Yuumtzil, ti' áakabo'obe' quin ka'asiquech; ¡in káat in dzo'ocbes a ca'anbesaj! 
56Ba'ax unaj in beetique' leti'ela': in wu'uyaj t'antic a tzolbe'en t'aano'ob. 

-8- 

57Yuumtzil chéen ti' teech, tuláacal ba'ax yaan teen; dzo'oc in dzáic tin wóol in 
dzo'ocbesic a t'aano'ob. 
58Yéetel tuláacal pucsi'ikal tin táanilcuntaj in qui'imaccunsic a wóol; beet utz 
ti' teen je'el bix ta dzaj u t'aanile'. 
59Tin dzajinbáa in tucult ma' ma'alob cuxliqueni', ca suunajen in dzocbes a 
wa'almaj t'aano'ob. 
60Tin séebcunsajinbáa, ma' j xaanchajen in dzo'ocbes a wa'almaj t'aano'obi'. 
61Le j loolob máaco'obo' dzo'oc dzáico'ob léecho'ob tin bakpach, ba'ale' tene' 
ma' tin tu'ubsaj a ca'anbesaji'. 
62Chúumuc áakabe' quin líikil in dzáa teech nib óolal tu yo'olal u tojil a tzool 
t'aano'ob. 

63Tene' u yéet óolen le máaxo'ob tziquiquecho', bey xan le máaxo'ob dzo'ocbesic 
a ca'anbesajo'. 
64Yuumtzil le lu'umo' chuup tu yéetel a yaacunaj; ¡ca'anbes teen a wa'almaj 
t'aano'ob! 

-9- 

65Yuumtzil teche' ta beetaj utz ti' le a paalila', je'ebix ta dzajilac u t'aanile'. 
66Ca'anbesten ma'alob tuucul yéetel ca yanac teen kaj óolalil, tumen quin alab 
óoltic a wa'almaj t'ano'ob. 
67Ma'ili' cabalcunsa'ac in wóole' tin beetaj ya'abcach ba'alo'ob ma' nu'uca'ani', 
ba'ale' bejela'e' in dzaamaj in wóol ti' a t'aan. 
68Teche' utzech yéetel ca beetic utz; ¡ca'anbes teen a wa'almaj t'aano'ob! 
69Le j ma' subtalo'obo' cu taquico'ob in pool tu yo'olalba'ax ma' jaaji', ba'ale' 
tene' quin dzo'ocbesic a tzool t'aano'ob yéetel tuláacal in pucsi'ikal. 
70Leti'obe' kaalal u tuuculo'ob, ba'ale' tene' cu qui'imactal in wóol yéetel a 
ca'anbesaj. 
71Tu beetaj teen utz úuchic u cabalcunsa'al in wóol, tumen beyo' tin canaj a 
wa'almaj t'aano'ob. 
72In ti'al tene' asab co'oj u tojol u ca'anbesaj a chi' ma' ti' ya'abcach taakin 
beeta'an yéetel oro wa yéetelplata. 

-10- 

73Teech ta beetajen yéetel ta dzaj teen wíinclil; dzáaten na'at u ti'al in canic a 
wa'almaj t'aano'ob. 
74Le máaxo'ob tziquiquecho' yaan u qui'imactal u yóolo'oble quéen u yileno'ob, 
tumen ti' a t'aan in dzaamaj in pa'atajil. 
75Yuumtzil tene' in wojel a wa'almaj t'aano'obe', utzo'ob, yéetel ma'alob tuucul 
ca beetic in mukyaj. 
76¡A yaacunaje' meyajnac teen u ti'al qui'imac óolal, je'ebix le dzaa t'aan ta 
beetaj tene'! 

77E'es teen a muumun yaacunaj, beet in cuxtal, tumen ti' a ca'ansaje' yaan teen 
qui'imac óolal. 
78Sublaccunsa'aco'ob le máaxo'ob cu ya'alico'ob ba'alo', tumen tu yo'olal mix 
ba'ale' cu dzico'ob teen yaayaj cuxtal; tene' in káat tuucul ti' a wa'almaj 
t'aano'ob. 
79U much'juba'ob tin wéetel le máaxo'ob tziquiquecho' yéetel le máaxo'ob u kaj 
óolo'ob xan a tzolbe'ent'aano'obo'. 
80In pucsi'ikale' cu chuca'anchajal u yóol ti' a wa'almaj t'aano'ob, u ti'al ma' in 
kuchul in ch'a'a subtal. 

-11- 

81Yéetel yaayamil quin pa'atic a toquiquen; ¡tumen in dzaamaj in pa'atajil ti' a 
t'aan! 
82In wicho'obe' táan u xu'upulo'ob iquil in pa'atic a dzaa t'aan; quin wa'alique': 
¿Ba'ax kiin quéen taalaquech a qui'imaccunsin wóol? 
83Quex tumen jun túul nuxiben mix ba'al in biilal yéetel tu'ubsa'anene', ma' in 
tu'ubes a wa'almaj t'aano'obi'. 
84¿Tac ba'ax kiin jach yaan in pa'ataj? ¿Tac ba'ax kiin le quéen a p'is óolt le 
máaxo'ob cu ch'a'apachtiqueno'obo? 
85Kaakas t'aan máaco'ob máaxo'ob ma' tu dzaa óoltico'ob a ca'anbesaje' dzo'oc 
u páanico'ob in mucnal. 
86¡Áanteni', tumen táan in ch'a'apachta'al tu yo'olal mix ba'al! ¡A wa'almaj 
t'aano'obe' tuláacalo'ob jaajtaco'ob! 
87Ta'itac in lukesa'al ti' le lu'umo', ba'ale' mantadz tin dzo'ocbesaj a tzol 
t'aano'ob. 
88Je'ebix a wojel yaacunaje', dzáa teen cuxtali'; beyo' quin dzo'ocbesic a tzol 
t'aano'ob. 

-12- 

89Yuumtzil a t'aane' mina'an xu'ulul ti'; ¡jejedzqui yanil te j ca'ano'! 

90A jaaje' jedza'an jeedzel yanil; teech ta utzil jedzcuntaj le lu'uma' bey xan 
p'áatico'. 
91Tuláacal bey p'aatlil je'el bix a wa'almaj t'antmailo', tumen tuláacalo'obe' ti' 
yano'ob ta meeyjule'. 
92Wa ma' úuchic u taasic teen qui'imac óolal a ca'ansaje', le okon óolalo' 
bejela'a' dzo'oc u xu'ulsiquene'. 
93Mix bikin quin in tu'ubes a wa'almaj t'aano'ob, tumen tu yo'olalo'obe' a 
dzaamaj teen cuxtal. 
94¡Toqueni', tumen a ti'alen. In dzo'ocbesmaj a wa'almaj t'aano'ob! 
95Le loolob máaco'obo' táan u pa'atico'ob u súutuquil uti'al u xu'ulsiqueno', 
ba'ale' tene' in dzaamaj in xiquin ti' a tzolbe'en t'aano'ob. 
96In wilmaje', tuláacal ba'alo'ob yaan xu'ulul ti'ob, ba'ale' a wa'almaj t'aano'obe' 
mina'an xu'ulul ti'ob. 

-13- 

97¡Buca'aj in yaacuntmail a ca'ansaj! ¡Bul kiin in dzaamaj in tuucul ti' leti'! 
98A wa'almaj t'aano'obe' mantadz in ti'alo'ob; dzo'oc u beetiqueno'ob asab 
ojéelajen, ti' in aj p'eeco'ob. 
99Quin ch'a'a nu'uct asab ti' tuláacal in aj ca'anbesajo'ob, tumen quin ya'ab 
tucultic a tzolbe'en t'aano'ob. 
100Quin ch'a'a nu'uc asab ma'alob ti' le nuxibo'obo', tumen quin wu'uyaj t'antic 
a wa'almaj t'ano'ob. 
101Dzo'oc in náachcuntic in wooc ti' tuláacal kaakas bej u ti'al ca in dzo'ocbes 
a t'aan. 
102Ma' in tzelinbáa ti' a ca'ansajo'obi', tumen teech máax ca'ansiquen. 
103Asab ch'ujuc ti' in na'aca'an a dzaa t'aan ti' le caab tin chi'i'. 
104Ti' a wa'almaj t'aano'obe' dzo'oc in jóokesic ch'a'a nu'uctajil; le o'olale' quin 
p'ectic tuláacal u bejil tuus. 

105A t'aane' x t'uchub sáas u ti'alint in wooc, yéetel cu sáasilcuntic in beel. 
106Tin beetaj jun p'éel dzaa t'aan, bin in ca'aj xan in dzo'ocbese; ¡bin in ca'aj 
xan in dzo'ocbes a ma'alob a'almaj t'aano'ob! 
107Yuumtzil quin wu'uyiquinbáa jach yaj in wóol; ¡dzáaten cuxtal je'el bix a 
wa'almaje'! 
108Yuumtzil kam u siibalo'ob in chi' yéetel ca'ans teen a wa'almaj t'aano'ob. 
109Mantadz ti' yanen tu chi' quíimile', ba'ale' ma' teech in tu'ubsic a ca'ansaj. 
110Cu dzico'ob teen léechel loolob máaco'obo', ba'ale' ma' tin tzeliquinbáa ti' a 
wa'almaj t'aano'ob. 
111A wa'almaj t'aano'obe' quin ti'alintic tac mina'an u xuul, tumen leti'obe' cu 
qui'imaccunsico'ob u yóol in pucsi'ikal. 
112Yéetel tuláacal pucsi'ikal in dzaamajimbáa u ti'al in dzo'ocbes a wa'almaj 
t'aano'ob, mantadz, tac tu xuul. 

-15- 

113Quin p'ectic le j ca'a p'éel icho'obo', ba'ale' in yaabiltmaj a ca'anbesaj. 
114Teech máax áantiquen yéetel canantiquen; ti' a t'aan in dzaama in pa'atajil. 
115¡Náchcuntaba'ex ti' teen loolob máaque'ex, tumen tene', in Ku, in káat in 
dzo'ocbes u ya'almajt'aano'ob! 
116Dzáa teen muuko'ob je'el bix a dzaamaj u t'aanile', ¡beyo' quin p'áatal 
cuxa'anen! 
117Áanteni' beyo' je'el u yantal teen tocsajile'; beyo' mantadz quin in dzáa in 
wóol ti' a wa'almaj t'aano'ob. 
118Teche' ca cúulpachcuntic le máaxo'ob cu tzelicuba'ob ti'a wa'almaj 
t'aano'obo', tumen u tuuculo'obe' chéen tuusilo'ob. 
119U j loolob máaquilo'ob le yóokolcaaba' a ti'al teche' beyo'ob sojole'; le o'olale' 
tene' in yaacuntmaj a tzol t'aano'ob. 

120In wíinclile' cu quiquilaanquil ta táan, yo'olalsajaquil; ¡yaan teen tziiquil ti' 
a p'is óolo'ob! 

-16- 

121Mix jun téen in p'at in beetic ba'ax toj; ma' a xúump'attiquen tu kab le 
máaxo'ob pech'iqueno'. 
122P'áatac ta kab in ma'alob anil; ma' u beetico'ob teen kaas le a'alaj ba'alo'obo'. 
123In wicho'obe' táan u xu'upulo'ob iquil in pa'atic a toquiquen yéetel a 
jáalkabtiquen, je'ebix a dzaamaj u t'aanile'. 
124Je'ebix a wojel yaacunaje' beet utz ti' le a paalila'; ¡ca'anbes teen a wa'almaj 
t'aano'ob! 
125Tene' a paalilen. Dzáa teen na'ati', tumen in káat in kaj óolt a tzol t'aano'ob. 
126Yuumtzil, dzo'oc u kuchul u kiinil a beetic wa ba'ax, Tumen dzo'oc a 
mixba'alcuntico'ob a ca'anbesaj. 
127Le o'olale' tene' in asab yaacuntmaj a wa'almaj t'aano'ob ti' in yaacuntmail le 
ma'alob oro'. 
128Le o'olale' quin cha'ic in bisa'al tumen a tzol t'aano'ob, yéetel in p'ectmaj 
tuláacal tuusil cuxtal. 

-17- 

129Jak óolalo'ob a wa'almaj t'aano'ob; le o'olale' quin wu'uyaj t'antico'ob. 
130U tzo'olol a t'aano'obe' cu sáasilcunaj yéetel cu dzáic u na'at le máaxo'ob 
cabal u na'ato'obo'. 
131Yéetel nojoch yanyamil quin je'ic in chi', tumen quin dzíiboltic a wa'almaj 
t'aano'ob. 
132Pacteni' yéetel ch'a'a teen óotzilil, je'el bix a beetic yéetel máaxo'ob 
yaacuntmilecho'. 
133Beet ca xíimbalnaquen je'ebix u ya'alic a t'aane'; ma' a cha'ic u t'ooquintiquen 
le kaaso'. 



1471 

 

Biblia Maya 
© 1992, Sociedades Bíblicas Unidas. 

 

 
 

 

134Toquen ti' u loolob jáanpay le wíiniquilo', tumen in káat in dzo'ocbes a 
wa'almaj t'aano'ob. 
135pact yéetel ma'alob icho'ob le a paalila', ca'ans teen xan a wa'almaj t'aano'ob. 
136Táan u chooj u ya'alilo'ob in wich, tumen ma' tu tzi'iquil a ca'ansaj. 

-18- 

137Yuumtzil teche' tojech; tojtac xan tuláacal a wa'almaj t'aano'ob. 
138Tuláacal a tzolbe'en t'aano'obe' tojtaco'ob yéetel jaajtaco'ob. 
139Táan u xu'upsiquen le kub óolal yaan teen tu yo'olal a t'aano'obo', tumen in 
aj p'eeco'obe' dzo'oc u tu'ubsico'ob. 
140A dzaa t'aane' dzo'oc u máan ti' talam túuntajo'ob; le o'olale' le a paalila' u 
yaacuntmaj. 
141Cabal in wóol, culpachcunta'anen xan, ba'ale' ma' tin tu'ubsic a wa'almaj 
t'aano'ob. 
142Mantadz ma'alob ba'ax ca beetic, a ca'ansaje' u jaajil. 
143Dzo'oc in wiliquinbáa ichil okom óolal, bey xan ichil talam cuxtalil, ba'ale' 
a wa'almaj t'aano'obe' tu qui'imaccunsico'ob in wóol. 
144A wa'almaj t'aano'obe' mantadz tojtaco'ob; ¡dzáaten na'at u ti'al ca páatac in 
cuxtal! 

-19- 

145Yuumtzil, yéetel tuláacal in pucsi'ikal quin t'aniquech; ¡núuqueni' tumen in 
káat in dzo'ocbes a wa'almaj t'aano'ob! 
146Ti' teech quin ka'am t'aan, áanteni', u ti'al ca in dzo'ocbes a wa'almaj 
t'aano'ob. 
147Ma'ili' sáasaque' quin líikil in káat teech áantaj; tumen in dzaamaj in pa'atajil 
ti' a dzaa t'aan. 
148Ma'ili' áakabchaque', in wicho'obe' táan u p'il icho'ob u ti'al ca tuuculnaquen 
ti' a dzaa t'aan. 

149Tu yo'olal a yaacunaje', Yuumtzil, u'uy in t'aan; dzáaten cuxtal je'ebix a wojel 
a beet ba'ax toje'. 
150Naadz yanilo'ob teen in j loolob ch'a'apachtajo'ob, ba'ale' náach yanilo'ob ti' 
a ca'ansaj. 
151Yuumtzil, teche' naadz yanilech, tuláacal a ca'ansajo'obe' jaajtaco'ob. 
152Tac jach úuche' in kaj óol a wa'almaj t'aano'ob, a dzaamajo'ob u ti'al kiino'ob 
mina'an u xuul. 

-20- 

153Il a wil in yaj óolal, toqueni', tumen ma' in tu'ubes a ca'ansaji'. 
154Toquen ti' le ba'ax in wanila', lojeni'; dzáaten cuxtal je'el bix a wa'almailo'. 
155A wáantaje' náach yanil ti' loolob máaco'ob, tumen ma' tu dzo'ocbesico'ob a 
wa'almaj t'aano'ob. 
156Yuumtzil sen nojoch a muumun yaacunaj; dzáaten cuxtal ichil a wutzili'. 
157Ya'ab in aj p'eeco'ob yéetel in j t'oonquinnajo'ob, ba'ale' ma' tin tzeliquinbáa 
ti' a wa'almaj t'aano'ob. 
158Cu kuuxiltiqueno'ob le máaxo'ob cu x mucul meentico'ob kaaso', leti'obe' ma' 
tu yu'ubico'ob a wa'almaj t'aano'ob. 
159Yuumtzil, il a wil bix in yaacuntmail a tzolbe'en t'aano'ob; ¡dzáaten cuxtal 
tu yo'olal a yaacunaj! 
160Ti' a t'aane' yaan tuláacal jaaj; tuláacal a toj ca'ansaje' mina'an xu'ulul ti'. 

-21- 

161Máaco'ob yaan páajtalil ti'obe' mix ba'al o'olale' táanu ch'a'apachtiqueno'ob, 
ba'ale' in pucsi'ikale' cu tziquic in t'aano'ob. 
162Tene' quin wu'uyiquinbáa qui'imac in wóol yéetel a dzaa t'aan, je'ebix wa 
máax cu nuptáantic jun p'éel nojoch ayikalile. 
163In p'ectmaj le tuuso', ma' tu páajtal in mukyajtic; ba'ale' in yaacuntmaj a 
ca'ansaj. 

164Siete u téenel ti' jun p'éel kiine' quin qui'iqui' t'antiquech tu yo'olal u tojil a 
wa'almaj t'aano'ob. 
165Yaan ya'abcach jéedzel ti' máaxo'ob u yaacuntmajo'ob a ca'ansaj, mix ba'al 
beetic u lúubulo'ob. 
166Yuumtzil táan in pa'atic a toquiquen; tene' in dzaamajinbáa in dzocbes a 
wa'almaj t'aano'ob. 
167Tene' quin wu'uyaj t'antic a tzolbe'en t'aano'ob, in yaacuntmajo'ob xan yéetel 
tuláacal in pucsi'ikal. 
168Tene' quin wu'uyaj t'antic a tzol t'aano'ob. ¡teche' a kaj óol tuláacal in 
beelo'ob! 

-22- 

169Kuchuc in awato'ob tu táan, Yuumtzil; ¡dzáaten na'atil je'el bix u ca'ansic a 
t'aane'! 
170Kuchuc in payalchi' ta táan; ¡toquen je'ebix a wa'almajile'! 
171Jóokoc tin chi' qui'iqui' t'aan, tumen teech ta ca'anbesaj teen a wa'almaj 
t'aano'ob. 
172Jóokoc tin chi' jun p'éel kaay ti' a dzaa t'aan, tumen tuláacal a wa'almaj 
t'aano'obe' tojtaco'ob. 
173A kabe' tu dzaj teen áantajil, tumen ta táanilcunsaj a wa'almaj t'aano'ob. 
174Yuumtzil quin dzíiboltic ca a toquen. ¡Tene' quin wu'uyiquinbáa qui'imac in 
wóol yéetel a ca'anbesaj! 
175In káat cuxtal u ti'al in qui'iqui' t'antech; a tzol t'aane' ca u yáanten. 
176Saatlen bey jun túul j tamane'; ¡co'oten a caxten tumen ma' in tu'ubes a 
wa'almaj t'aano'obi'! 

Salmo 120 

SALMO 120 (119) 
Payalchi' tu táan sajbe'entzilil 

1Le quéen yajchajac in wóole' quin t'anic Yuumtzil; leti' túune' cu núuquiquen. 

2Yuumtzil toquen ti' le chi'ob cu tuuso'obo' yéetel ti' le aak cu ya'alic ba'al ma' 
jaajo'. 
3Te'ex ca tuuse'exe', ¿ba'ax je'el u páajtal akamique'exe'? 
4¡Chéen pupudzqui julubo'ob yéetel t'aba'an chúuco'ob! 
5¡Tene', óotzilen, cuxa'anen bey jun túul j táanxel caajil tu lu'umil Mesec, ti' 
caja'anen ichil u nookil najilo'ob u lu'umil Cedare'! 
6Dzo'oc u sen ya'abtal u kiinil cajliquen ichil le máaxo'obu p'ectmajo'ob 
jéedzelo' 
7¡le quéen t'aanaquen u ti'al jéedzele', leti'obe' cu t'aano'ob u ti'al ba'atel! 

Salmo 121 

SALMO 121 (120) 
Yuumtzile' leti' canantic a cuxtal 

1Le quéen in pact le pu'uco'obo' quin káat chi'itiquinbáa: ¿Tu'ux bíin talac in 
wáantajil? 
2In wáantajile' bíin talac ti' Yuumtzil, le máax tu beetaj ca'an bey xan lu'um. 
3¡Mix bikin bíin u cha'a' u jacchajal a wooc! ¡Mix bikin bíin wenec máax 
canantiquech! 
4Ma', mix bikin cu wenel, mix bikin wenec máax canantic Israel. 
5Yuumtzile' leti' máax canantiquech; Yuumtzile' leti' máax yaan ta x no'oj kabil 
u ti'al u yáantech. 
6Le kiino' ma' bíin u beet teech kaas yéetel kiini', mix le uj je'el u beetic teech 
kaas yéetel áakabe'. 
7Yuumtzile' cu toquiquech ti' tuláacal loobil; leti' canantic a cuxtal. 
8Yuumtzile' leti' canatic a jóokbal bey a wocbal bejela'e', tac mix kin. 

Salmo 122 

SALMO 122 (121) 
Qui'iqui' t'aan ti' Jerusalén 

1Jach qui'imacchaj in wóol le ca j a'ala'ab teen: ¡Co'ox tu kulnaj Yuumtzil! 
2U noj caajil Jerusalén, ti' yano'on ichil a najilo'obe'. 
3Jerusalén nojoch caaj beeta'an u ti'al u much'quinta'al caajo'ob. 
4Ti' leti' cu taalo'ob u múuch' paalo'ob Yuumtzil, u ti'al u qui'iqui' t'anto'ob u 
kaaba', je'el bix a'ala'abic ti' Israele'. 
5Ti' leti'e' yano'ob u cúuchilo'ob tu'ux cu beeta'al p'is óol, u cúuchilo'ob u 
beeta'al p'is óol tu jalach nail David. 
6A'ale'ex yéetel pucsi'ikal: ca yanac jéedzel ichilech Jerusalén; ca cajlaco'ob 
jejedzqui máaxo'ob yaacuntmailech. 
7Ca yanac jéedzel ta bakpach pakilo'ob; ma' u yantal p'ec óolal ta jalach 
najilo'ob. 
8Bejela'a ti' le súutuquila' tu yo'olal in sucu'uno'ob yéetel tu yo'olal in wéet 
óolo'obe' quin wa'alic: Ca yanac jéedzel ichilech. 
9Tu yo'olal u nail Yuum Kue' bíin meyajnaquen tu yo'olal a wutzil. 

Salmo 123 

SALMO 123 (122) 
Yuumtzil, ch'a'a to'on óotzil 

1Yuumtzil, ta tojil, quin dzáic paacat u ti'al in káat óolal, ta tojil, ti' máaxech 
ca ajawil j ca'ano'. 
2Je'ebix u pactic le palitzil u kab u dzuulilo', je'el bix xan u pactic le x palitzil 
u kab u xuunáanilo', bey xan to'on c dzáic paacat ti' Yuumtzil c Kuo', tac quéen 
u ch'a'a to'on óotzilil. 
3Ch'a'a to'on óotzilil Yuumtzil, ch'a'a to'on óotzilil, tumen ma' tu páajtal c 
mukyajtic u pooch'il le máaco'obo'. 
4¡Dzo'oc u sen ya'abtal c mukyajtic u p'a'as le ayikalo'obo' yéetel u kex óol le j 
ca'anal icho'obo'! 

Salmo 124 



1476 

 

Biblia Maya 
© 1992, Sociedades Bíblicas Unidas. 

 

 
 

 

SALMO 124 (123) 
Yuumtzil u tocsajil Israel 

1Wa ma' úuchic u yantal Yuumtzil t éetele', ca u ya'al Israel bejela'e', 
2wa ma' úuchic u yantal Yuumtzil t éeteel le ca j líik le máaco'ob u ti'al u 
pulcuba'ob t óokole', 
3le ca j t'a'ab u p'uja'anil t o'olale', dzo'oc ca'ach u lukico'ono'ob cuxa'ano'one'; 
4dzo'oc ca'ach u jíiltico'on ja'e'; ¡dzo'oc ca'ach u máan t óokol jun p'éel áalcab 
ja'e'! 
5¡Le dzíidzic ja'obo' dzo'oc ca'ach u máano'ob t óokole'! 
6¡Qui'iqui' t'anta'ac Yuumtzil, tumen ma' tu cha'aj u xe'exet'co'on c aj p'eeco'ob 
yéetel u cojo'obe'! 
7Dzo'oc c púudzul ti' le léecho' je'el bix u púudzul jun túul ch'íich' tu kab le j 
táabsajo', le léecho' j cáachi, to'on túune' j púudzo'on. 
8C áantaje' ti' Yuumtzil u taal, le máax beet ca'an bey xan tu beetaj le lu'uma'. 

Salmo 125 

SALMO 125 (124) 
Kue' cu canantic le u ti'alo'obo' 

1Le máaxo'ob u kubmaj u yóolo'ob ti' Yuumtzile' beyo'ob u pu'uquil Sione', ma' 
tu páajtal u péecsa'alo'ob, jejedzqui yanilo'ob u ti'al kiino'ob mina'an u xuul. 
2Bakpachta'an Jerusalén tumen le pu'uco'obo', bey u bakpachmail Yuumtzil u 
caajal bejela'e', tac u ti'al kiino'ob mina'an u xuul. 
3Le kaakas méektáanile' ma' tu t'ooquinaj mantadz tu yóokol le lu'um tu dzáa 
Yuum Ku ti' u caajal, tumen ma' xaan ca u can u beet kaas, u caajali' 
4Yuumtzil, beet utz ti' le utzo'obo', ti' le ma'alob u tuuculo'obo'; 
5Ba'ale' ti' le máaxo'ob cu bino'ob ti' le kaakas bejo' beet ca úuchuc ti'ob le ba'ax 
cu yúuchul ti' le loolob máaco'obo'. Ca yanac jéedzel tu lu'umil Israel. 

Salmo 126 

SALMO 126 (125) 

Beet ca kexpajac bix yanilo'on 

1Le ca tu kexaj Yuumtzil bix yanil Sione' to'one', t tucultaj táan ca'ach c wayak. 
2Bey túuno' c chi' yéetel u bóoxelo'ob c chi'e' chu'upo'ob yéetel che'ejo'ob bey 
xan yéetel u yawatilo'ob qui'imac óolal; le máaxo'ob kultico'ob beetbil kuobo' 
tu ya'alajo'ob: ¡Yuumtzile' dzo'oc u beetic nucuch ba'alo'ob tu yo'olalo'ob! 
3Bey, Yuumtzile' tu beetaj nucuch ba'alo'ob t o'olal, yanchato'on qui'imac óolal. 
4¡Yuumtzil, beet ca kexpajac tu ca'a téen bix yanilo'ob, je'el bix u jelpajal le x 
tocoy lu'um le quéen káaxac ja'e'! 
5Le máaxo'ob cu paakalo'ob yéetel u ya'alil yicho'obe' yaan u joocho'ob yéetel 
u yawatilo'ob qui'imac óolal. 
6Quex okolnaco'ob ca'aliquil táan u bisico'ob le i'inajo' yaan u suuto'ob táan u 
kaayo'ob yéetel qui'imac óolal, táan u taasico'ob u kaxabilo'ob le trigo tu 
kabo'obo'. 

Salmo 127 

SALMO 127 (126) 
Tuláacal ba'al ti' Yuumtzil u taal 

1Wa le Yuumtzil ma' tu beetic kulnaje' mix ba'al u biilal ca meyajnac le 
máaxo'ob beetico'; wa Yuumtzil ma' tu canantic le noj caajo', mix ba'al u biilal 
u canan le máaxo'ob canantico'. 
2Mix ba'al u biilal ca úuchuc meyaj tu jóokbal kiin taac tu yocbal ca jaanta'ac 
waaj náajalta'an yéetel yajil; Ku dzáic ti' máaxo'ob u yaacuntmaj le ba'ax kabéet 
ti'ob ca'aliquil táan u wenelo'ob. 
3Le paalalo'ob cu síijil to'ono', u siibalil u ayikalil Yuumtzil. 
4Le paalalo'ob cu síijilto'on t táanquelemilo' beyo'ob julubo'ob tu kab jun túul 
ba'atel máaque'. 
5¡Qui'imac yóol le j xiib yaanti' ya'ab julubo'ob je'ebix le lo'oba'! Ma' bíin 
beeta'ac u ch'a'ic subtal tumen u aj p'eeco'ob le quéen u tocjubáa ti'ob tu táan 
le j p'is óolo'obo'. 

Salmo 128 

SALMO 128 (127) 
Yuumtzile' cu dzáic qui'imac óolal 

1Teche' qui' a wóol tumen ca tziquic Yuumtzil yéetel xan ca wu'uyaj t'antic. 
2Yaan a jaantic u yich a meyaj yaan u qui'imacchajal a wóol, yaan xan u bin 
teech utzil. 
3Ichil a wotoche', a watane' bey u paklil uva chuup yéetel iche'; a paalalo'obe' 
tu bakpach u mayac che'il a janale' yaan u béeytalo'ob bey u ku'uk olivoe'. 
4Bey cun qui'iqui' t'anbil tumen Yuumtzil le máax tziquico'. 
5¡Yuumtzil ca u qui'iqui' t'antech tac tu pu'uquil Sión! ¡Ca a wil u ma'alob 
yantalil Jerusalén tuláacal u kiinilo'ob a cuxtal! 
6Ca kuchuquech a wil a wáabilo'ob. Ca yanac jéedzel tu lu'umil Israel. 

Salmo 129 

SALMO 129 (128) 
Yuumzile' cu dzáic jáalkabil 

1Ti' ya'abcach mukyajilo'ob dzo'oc in máan likbal tin táanquelemil, bejela'e' ca 
u ya'al Israel: 
2ti' ya'abcach mukyajo'ob dzo'oc in máan likbal tin táanquelemil, ba'ale' ma' 
páataco'ob tin wéeteli'. 
3Dzo'oc u yajquintico'ob in paach yéetel jaadzo'ob, chíica'an tu xiiquililo'ob in 
paach, 
4ba'ale' Yuumtzile' tu yo'olal u tojile' dzo'oc u toquiquen ti' u páajtalil le loolob 
máaco'obo'. 
5¡Ca beeta'ac u ch'a'ico'ob subtal yéetel ca púudzulo'ob u aj p'eeco'ob u caajil 
Sión! 
6¡Ca béeychajco'ob je'el bix le xíiwo'ob cu jóokol yóokol le najo'obo; ma'ali' 
ch'íijique' cu quíimil! 
7Xíiw mix ba'al u biilal ti' máax cu jooch; 

8le o'olale' je'el máaxac ca máanaque' ma' tu páajtal u ya'alic: ¡Lelo'oba' qui' 
t'anta'ano'ob tumen Yuumtzil! To'one' c qui' t'antique'ex tu kaaba' Yuumtzil. 

Salmo 130 

SALMO 130 (129) 
Chuca'an óolal ti' Yuumtzil 

1Yuumtzil, tu jach taamil le ch'e'eno' quin awat káat óolal ti' teech: 
2¡Yuumtzil u'uy in t'aani'! ¡u táan óolt a xiquino'ob in ka'am awat! 
3Yuumtzil, Yuumtzil, wa ca dzáa a wich ti' le kasa'anilo', ¿máax je'el u p'áatal 
wa'alacbal ta táane'? 
4Ba'ale' ti' tech kamic sa'atsa'aj si'ipil, u ti'al ca c tziquech. 
5Yéetel tuláacal in wóol quin pa'atic Yuumtzil, yéetel quin alab óoltic u t'aan. 
6Tene' quin asab pa'atic Yuumtzil, maanal ti' u pa'ata'al ja'atzcab tumen le j 
canan caajo'ob. je'el bix le j canano'ob cu pa'atico'ob le ja'atzcab kiino', 
7teech xane', Israel, pa'at le Yuumtzilo', tumen ti' leti'e' yaan yaacunaj yéetel 
chuca'an jáalkabil. 
8¡Leti' bíin u toc Israel ti' tuláacal u kasa'anilo'ob! 

Salmo 131 

SALMO 131 (130) 
U alab óolalil payalchi' 

1Yuumtzil, mix in pucsi'ikal, mix in wicho'ob cu nojba'alcunsicuba'ob ta táan, 
mix xan tin bin tu paach nucuch ba'alo'ob mix tu paach ba'alo'ob talamtac in 
ti'al. 
2U láak ba'alo'ob quin beetic; in macmaj in chi' yéetel jejedzquilen, beyen jun 
túul chaan pal dzo'oc u dza'abal u chu'uchméeka'an tumen u maamae'. ¡Beyen 
jun túul chaan pal táant u dza'abal u chu'uche'! 
3Pa'ata'ac Yuumtzil tumen Israel bejela'e' yéetel mantadz. 

Salmo 132 

SALMO 132 (131) 

U dzaa t'aan Ku ti' David 

1-2In Yuum, Yuumtzil, u aj Páajtalilech Jacob, ka'ajac teech David yéetel u 
mukyajo'ob; ka'ajac teech le dzaa t'aan tu beetaje': 
3Ma' tin j ocol ich naj mix tin j chital je'elel, 
4ma' tin in mudz in wich, mix jun súutuc xan quin j wenel, 
5ca'aliquil ma' in caxant naj u ti'al Yuumtzil, u Aj Páajtalil Jacob. 
6Te Efratao' t u'uyaj u t'aanil, tu yo'olal u ba'asil nupt'aan ca t nuptáantaj tu 
káaxilo'ob Jaar. 
7¡Xi'ico'on tu quili'ich naj Yuumtzil! ¡Co'one'ex xoltal tu quili'ich cúuchil tu'ux 
cu t'alcuntic u yooc! 
8Líiken Yuumtzil yéetel le ba'as u chíiculal a páajtalilo', co'oten te jo'olu'um 
tu'ux bíin je'elequecho'. 
9Ca u búucbesjuba'ob yéetel utzil le aj kiino'ob a ti'alo'obo'; ca awatnaco'ob 
yéetel qui'imac óolal le máaxo'ob cu yocsaj óoltiquecho'obo'. 
10Tu yo'olal a yaacunaj ti' David a paalile', ma' a beetic u ch'a'ic subtal le ajaw 
a yéeymajo'. 
11Yuumtzile' tu dzaj jun p'éel jejedzqui t'aan ti' David, dzaa t'aan ma' bíin u 
ya'al, ma' bíin u dzo'ocbesi': 
12Yaan in dzáic ta jalach káanche' jun túul ti' a ch'i'ibalo'ob. Wa a paalalo'ob cu 
béeycuntico'ob in nup t'aan yéetel ca u dzo'ocbeso'ob le a'almaj t'aano'ob quin 
in ca'anbes ti'obo', u paalalo'ob xane' yaan u cutalo'ob u ti'al mix bikin tu jalach 
káanche'. 
13¡Yuumtzile' dzo'oc u yéeyic u jo'olu'umil Sión! ¡Dzo'oc u yéeyic u ti'al ca cajlac 
te'elo'! 
14Lela' leti' le jo'olu'um tu'ux in káat yantal mantadzo'; ti' quin cajtali' tumen 
bey utzchajic tin t'aan. 

15Yaan in ya'abcach qui' t'antic u yo'ocho'ob, yaan in na'ajcunsic yéetel waaj le 
óotzilo'obo'. 
16Yaan in búucbesic yéetel tocsajil le u j kiino'obo', yaan xan u yawato'ob yéetel 
qui'imac óolal le máaxo'ob u yocsmaj u yóolo'ob ti'e'. 
17Te'elo' ti' quin in beet u ca'a síijil u páajtalil Davidi'. Dzo'oc in nu'ucbesic jun 
p'éel x t'uchub sáasil u ti'al le ajaw máax in yéeymajo'. 
18U aj p'eeco'obe' yaan in chupico'ob yéetel subtalil, ba'ale' leti'e' yaan in pixic 
yéetel sáasjome'enil. 

Salmo 133 

SALMO 133 (132) 
Jadzutz t'aan tu yo'olal yaacunajil múuch' óolal 

1Il a wile'ex buca'aj ma'alobil yéetel jadzutzil ca múuch' cajlac sucu'untzilo'ob 
bey jun túulili'obe'. 
2Bey je'ebix le ma'alob qui'iboc ja' cu yáalcab tu pool le aj kiinno'ob cu yáalal 
tac tu tzo'otzelo'ob u no'och, tac xan tu caalil u nooko'ob. 
3Bey je'el bix u p'uul ja'il u pu'uquil Hermón cu báanal tu yóokolo'ob u 
pu'uquilo'ob Siono'. Te'elo' Yuumtzile' cu túuxtic u qui'iqui' t'aanil jun p'éel 
chowac cuxtal. 

Salmo 134 

SALMO 134 (133) 
Yuumtzil ca u qui' t'aantech 

1¡Cone'ex c meyajte'ex Yuumtzil! ¡Qui'iqui' t'ante'ex Yuumtzil tuláacale'ex. 
máaxe'ex yane'ex tu kulnaj ti' le áakabo'obo'! 
2¡Líikes a kabe'ex ti' quili'ich naj yéetel qui'iqui' t'ante'ex Yuumtzil! 
3¡Yuumtzil, máax beet ca'an bey xan lu'ume', ca u qui'iqui' t'antech tac tu 
jo'olu'umil Sión! 

Salmo 135 

SALMO 135 (134) 
U nucuch meyajo'ob Yuumtzil 

1¡Qui'iqui' t'anta'ac Yuumtzil! Qui'iqui' t'anta'ac u kaaba'; te'ex u palitzile'exe' 
qui'iqui' t'ante'ex, 
2máaxe'ex yane'ex tu kulnaj Yuumtzil máaxe'ex yane'ex tu suyuj táancabil u 
kulnajil c Yuum Ku. 
3Qui'iqui' t'ante'ex Yuumtzil, tumen leti'e' utz; kaye'ex kaayo'ob ti' u kaaba', 
tumen leti'e' utz. 
4Tu yéeyaj Jacob, leti' Israel, u ti'al ca u ti'alint bey u ayikalile'. 
5Tene' jach ma'alob in wojelil, Yuumtzile' c Junab Kuo' jach nojoch ti' tuláacal 
le Kuobo'. 
6Yuumtzile' cu beetic je'el ba'axac u káate', te j ca'ano'bey te j lu'uma', bey xan 
tu taamilo'ob ka'anab. 
7Cu líikesic le múuyalo'ob likbal tu xuul yóokolcaab, cu beetic u káaxal ja' 
yéetel u léenbal cháac, le iiko' cu jo'oksic tu kalabilo'ob. 
8Leti' tu beetaj u quíimil u yáax paal tu jujun u najil Egipto, Yéetel u yáax aal 
u ba'alche'ilo'ob. 
9Jach chúumuc u pucsi'ikal Egiptoe' tu túuxtaj jak óol chíiculalo'ob u beet loob 
ti' faraón yéetel ti' nucuch áantajo'ob. 
10Tu xu'ulsaj ya'abcach múuch' caajo'ob, tu lukesaj u cuxtal ajawo'ob máaxo'ob 
yaan páajtalil ti'ob: 
11Sehón, u ajawil le Amorreobo', bey xan Og, u ajawilil Basán, tac xan tuláacal 
u ajawilo'ob Canaán; 
12u lu'umo'ob le ajawo'obo', tu dzaj ti' u caajil Israel bey ba'al u ti'ale'. 
13Yuumtzil, a kaaba'e' mina'an xu'ulul ti', yaan a ka'ajesa'al mantadz. 
14Yuumtzile' cu beetic ba'ax toj ti' u caajal; yaan u ch'a'a óotzilil ti' u paalilo'ob. 
15U kuob le j ma' ocsaj óolo'obo', beeta'ano'ob yéetel oro bey xan yéetel plata, 
ba'alo'ob beeta'ano'ob yéetel u kabo'ob. 



1483 

 

Biblia Maya 
© 1992, Sociedades Bíblicas Unidas. 

 

 
 

 

16Yaan u chi'ob, ba'ale' ma' tu páajtal u t'aano'ob, yaan u yicho'ob, ba'ale' ma' 
tu páajtal u paacato'ob, 
17yaan u xiquino'ob, ba'ale' ma' tu páajtal u yu'ubajo'ob; mix u cuxtalo'ob yaan. 
18Je'ebix le beetbil kuobo' bey le máaxo'ob beetico'obo' bey xan le máaxo'ob 
ocsaj óoltico'obo'. 
19Israelitaex, qui'iqui' t'ante'ex le Yuumtzilo', aj kiine'ex qui'iqui' t'ante'ex le 
Yuumtzilo'; 
20levita'ex, qui'iqui' t'ante'ex le Yuumtzilo'; te'ex ca tziquique'ex le Yuumtzilo', 
qui'iqui' t'ante'ex. 
21¡Qui'iqui' t'anta'ac tu jo'olu'umil Sión le Yuumtzilo', le Yuumtzil cajacbal 
Jerusaleno'! ¡Qui'iqui' t'anta'ac le Yuumtzilo'! 

Salmo 136 

SALMO 136 (135) 
U yaacunaj Ku ti' Isaele', mina'an u xuul 

1Dza'ex nib óolal ti' Yuumtzil, tumen leti'e' utz, tumen u yaacunaje' mina'an u 
xuul. 
2Dza'ex nib óolal ti' u Junab Ku le kuobo', tumen u yaacunaje' mina'an u xuul. 
3Dza'ex nib óolal ti' u Yuumtzil le yuumtzilo'obo', tumen u yaacunaje' mina'an 
u xuul. 
4Ti' le máax chéen leti' beetic nucuch jak óolalo'obo', tumen u yaacunaje' 
mina'an u xuul. 
5Ti' le máax beet ca'ano'ob yéetel na'atilo', tumen u yaacunaje' mina'an u xuul. 
6Ti' le máax tu jayaj le lu'um tu yóokol le ja'obo', tumen u yaacunaje' mina'an 
u xuul. 
7Ti' le máax beet le kiin bey xan le ujo', tumen u yaacunaje' mina'an u xuul: 
8le kiino' u ti'al sáasilcunaj sáamsamal, tumen u yaacunaje' mina'an u xuul; 

9le uj yéetel le eeko'obo' u ti'al u sáasilcunto'ob áakabo', tumen u yaacunaje' 
mina'an u xuul. 
10Ti' le máax beet loob ti' u cajnáalilo'ob Egiptoo', tumen u yaacunaje' mina'an 
u xuul. 
11Ti' le máax jóokes Egipto le j israelitaobo', tumen u yaacunaje' mina'an u xuul, 
12le ca tu tich'aj u kab yéetel nojoch páajtalilo', tumen u yaacunaje' mina'an u 
xuul. 
13Ti' le máax buj le chac ka'anabo', tumen u yaacunaje' mina'an u xuul. 
14Ti' le máax beet u máan Israel tu chúumuc le ka'anabo', tumen u yaacunaje' 
mina'an u xuul. 
15Ti' le máax bul u j ba'atel máaco'ob faraón te j chac ka'anabo', tumen u 
yaacunaje' mina'an u xuul. 
16Ti' le máax bis u caajal ti' le x tocoy lu'umo', tumen u yaacunaje' mina'an u 
xuul. 
17Ti' le máax loobilt ti' quíimil le nucuch ajawo'obo', tumen u yaacunaje' 
mina'an u xuul. 
18Ti' le máax lukes u cuxtal ajawo'ob yaan u páajtalilo'obo', tumen u yaacunaje' 
mina'an u xuul, 
19tu lukesaj u cuxtal Sehón u ajawil Amorreo, tumen u yaacunaje' mina'an u 
xuul, 
20bey xan Og u ajawil Basán, tumen u yaacunaje' mina'an u xuul. 
21Ti' le máax t'ox u lu'umo'ob le ajawo'obo', tumen u yaacunaje' mina'an u xuul, 
22ca tu dzaj u ti'alint Israel u palitzil, tumen u yaacunaje' mina'an u xuul. 
23Ti' le máax cu ka'ajsico'on le quéen lúubuc c óole', tumen u yaacunaje' 
mina'an u xuul. 

24Ti' le máax cu toquico'on ti' c aj p'eeco'obo', tumen u yaacunaje' mina'an u 
xuul. 
25Ti' le máax cu dzáic ba'al u jant le máaco'ob, tac le ba'alche'obo', tumen u 
yaacunaje' mina'an u xuul. 
26¡Dza'ex nib óolal ti' u Junab Kuil ca'an, tumen u yaacunaje' mina'an u xuul! 

Salmo 137 

SALMO 137 (136) 
Tu jáal u yáalcab ja'ilo'ob Babilonia 

1Culucbalo'on ca'ach tu jáal u yáalcab ja'ilo'ob Babilonia, c okol le quéen ka'ajac 
ca'ach to'on u noj caajil Sion. 
2Tu kab le che'ob yaan te j nojoch caajo' t ch'uyquintaj c arpaob. 
3Te'elo' le máaxo'ob tu bisajo'on u ti'al kalabile', le máaxo'ob tu lukesaj to'on 
tuláacal ba'ax c ti'ale', cu káatico'ob to'on ca kaaynaco'on yéetel qui'imac óolal, 
¡ca c kay ti'ob u kaayilo'ob Sión! 
4¿Bix je'el c kayic u kaayilo'ob Yuumtzil táanxellu'umile'? 
5¡Jerusalen, wa ca kuchuc in tu'ubseche', ca tijic in x no'oj kab! 
6¡Ca táakac in waak ti' in na'aca'an, wa ma' táan in ka'asiquech; Jerusalen, wa 
ma' táan in dzáiquech táanil ti' in qui'imac óolalil! 
7Yuumtzil, ka'ajac teech le ba'ax tu ya'alaj le edomitaob le ca j lúub Jerusalene': 
¡júutuc, júutuc tac u chuumpakilo'ob! 
8¡Teche', Babilonia, yaan a ju'utul! ¡Qui' u yóol le máax cun u sut teech le kaas 
ta beetaj to'ono'! 
9¡Qui' u yóol le máax cu bin u mach a paalalo'ob u ti'al u xixicch'into'ob ti' le 
nojoch tuunicho'! 

Salmo 138 

SALMO 138 (137) 
Payalchi' iquil u dza'abal nib óolal ti' Yuumtzil 

1Yuumtzil, yaan in dzáic teech nib óolal, yéetel tuláacal pucsi'ikal; yaan in 
kayic ti' teech kaayo'ob tu táan le kuobo'. 
2Yaan in xoltal tu tojil a quili'ich kulnaj u ti'al in dzáic teech nib óolal tu yo'olal 
a yaacunaj yéetel tu yo'olal a jaajil, tumen dzo'oc a dzáic a kaaba' yéetel a t'aan 
tu yóokol tuláacal ba'al. 
3Le ca tin t'aanajeche', ta núucajen, yéetel ta dzaj sen ya'ab in muuko'ob. 
4Tuláacal u ajawilo'ob yóokolcaabe' yaan u qui'iqui' t'antiquecho'ob le quéen u 
yu'ubo'ob a dzaa t'aano'ob. 
5Yaan u qui'iqui' t'antico'ob Yuumtzil tu yo'olal leba'axo'ob cu beetico', tumen 
nojoch u nojbe'enil Yuumtzil. 
6Quex tumen ti'an Yuumtzil te ca'analo', cu pactic le j cabal óol wíinico', tac 
náachile' cu kaj óoltic xan le j ca'anal icho'. 
7Le quéen in wiljinbáa ich yaayaj óolale', teche' ca dzáic teen cuxtal; ca we'esic 
a páajtalil yéetel ca toquiquen ti' u p'uja'anilin aj p'eeco'ob. 
8¡Yuumtzile' yaan u dzo'ocbesic ichil qui'imac óolale' le ba'ax cu beetic tin 
wo'olalo'! Yuumtzil a yaacunaje' mina'an xu'ulul ti'. ¡ma' a p'atic x ma' 
dzo'ocsajil le ba'ax dzo'oc a cáajsico'! 

Salmo 139 

SALMO 139 (138) 
Kue' u yojel tuláacal ba'al 

1Yuumtzil, dzo'oc a xakaltic in cuxtal, a kaj óolen xan; 
2teche' a kaj óol tuláacal ba'axo'ob quin beetic; quex tac náachile', a wojel ba'ax 
quin tuclic. 
3A wojel bix in máan, a wojel bix in je'elel; ¡a wojel tuláacal ba'ax quin beetic! 
4Ma'ili' t'aanaquene', Yuumtzil teche' dzo'oc a wojéeltic. 
5Tuláacal in tzéelilo'ob dzo'oc a bakpachtic; a dzaama a kab tin wóokol. 

6Le nojoch ojéelajil beyo' ma' tu kuchul in ti'alte; ¡tu yo'olal u jach ca'analile', 
ma' tu kuchul in na'ati'! 
7¿Tu'ux je'el u páajtal in bin, náach ti' a pixane'? ¿Tu'ux je'el u páajtal in 
púudzul ti' teche'? 
8Wa ca na'acaquen ti' u ca'analilo'ob le ca'ano'obo', te'elo' ti' yanechi'; wa ca 
éemequen tu taamil le lu'umo', ti' yanech xani'. 
9Wa xiknalil ca xi'iquen j lakine', wa ca cajlaquen tu'ux cu xu'ulul le j chikin 
ka'anabo', 
10tac te'elo' yaan u bisiquen a kab; ¡a x no'oj kabe' ma' bíin u cha'eni'! 
11Wa quin tucult in ta'aquiquimbáa ichil éekjoch'e'enile', yéetel wa ca sutkajac 
áakabil le sáasil cu bakpachtiqueno', 
12le éekjoch'e'enilo' ma' bíin u balen ti' techi'; le áakabo' jach sáasjo'ome'en a 
ti'al, je'el bix le kiino'; ¡A ti'al teche' je'el bix le éekjoch'e'enilo' bey le sáasilo'! 
13Teech máax beet tuláacal in wíinclil; teech máax beeten tu jobnel in maama. 
14Quin qui'iqui' t'antiquech tumen jaka'an in wóol, tumen jakbe'en óolal le ba'ax 
a beetmajo', ¡Lelo' jach in wojel! 
15Mix ba'al j bal ta wich bix beetkajic in wíinclil ca'aliquil táan pa'atal ich 
muclil, ca'aliquil táan in pa'atal tu jach dzu' lu'um. 
16A wicho'obe' tu yilajo'ob in wíinclil le táan u ch'a'ic wíinclile'; tuláacal lela' 
dzíibta'an yanil ti' a dzíibil ju'un. Ma'ili' síijiquene', dzo'oc a tuclic buca'aj cun 
kuchul u kiinilo'ob in cuxtal. 
17In Ku, buca'aj taamil in ti'al teen a tuuculo'ob; mina'an xuulul u múuch'ulo'ob 
a tuucul. 
18Wa ca in wóolt in xoco'obe', jach ya'abo'ob bey u ma'ay lu'ume'; wa quin 
wenel, wa quin wajale', láili' ti' yanen tawéetele'. 
19In Ku, lukes u cuxtal le j loolob máaco'obo', náachcunsti' teen le quíimsaj 
wíinico'obo', 

20le máaxo'ob cu t'aano'ob kaas ta wo'olalo' yéetel cu ch'a'a chi'itico'ob a kaaba' 
tu yo'olal mix ba'al. 
21Yuumtzil, ¿ma' wa in p'ecmaj le máaxo'ob p'ecmajilecho' yéetel quin 
cúulpachcuntic le máaxo'ob cupoch'iquecho'obo'? 
22¡Quin p'ectico'ob yéetel tuláacal in wóol! ¡In ti'alo'ob tene', aj p'eeco'ob! 
23In Ku, xakalteni', kaj óolt in pucsi'ikali'; dzáen ti' túutajil, kaj óolt in 
tuuculo'ob; 
24il, wa táan in bin ti' u bejil kaase', bisen tu beelil mina'an u xuul. 

Salmo 140 

SALMO 140 (139) 
Payalchi' iquil u káata'al u yáantaj Yuumtzil 

1Yuumtzil toquen ti' le j loolob máaco'obo'; cananten ti' le jáanpay óol 
wíinico'obo', 
2le cu jokjo'oltico'ob u beetico'ob kaaso', máaxo'ob láaj kiin cu léecsico'ob 
ba'atel. 
3U yaako'obe' pupudzquil bey u yaak le caano'; u t'aano'obe' bey u kaab u chi' 
caane'. 
4Yuumtzil cananten ti' u páajtajil le j loolob máaco'obo'; cananten ti' le jáanpay 
óol máaco'obo', ti' le máaxo'ob cu jokjo'oltico'ob ca lúubuqueno'. 
5Le j ca'anal icho'obo' dzo'oc u nu'uctico'ob jun p'éel léech ti' teen; dzo'oc u 
jayco'ob léecho'ob yéetel kaxabo'ob; dzo'oc u dzáico'ob léecho'ob tu jáal in beel. 
6In wa'almaj ti' Yuumtzil: Teech in Ku; ¡u'uy túun in káat óolal! 
7Yuumtzil, Yuumtzil, aj páajtalil, in tocsajil, teech canantic in pool tu kiinil 
ba'atel. 
8Yuumtzil ma' a dzáic ti' j loolob máac u dzíibolalo'ob; ma' a cha'ic u béeytal 
jok jo'olo'ob. 

9Le máaxo'ob bakpachmaileno'obo' cu líikesic u poolo'ob; ¡lúubuc tu yóokolo'ob 
u kaakas t'aano'ob! 
10Lúubuc tu yóokolo'ob t'aba'an chúuco'ob; pu'uluco'ob ti' ch'e'en tu'ux ma' tu 
suuto'ob jóokol mix bikin. 
11Ma' u p'áatal yóokolcaab máax mina'an u beel u t'aan; ca chucpachta'ac yéetel 
ca xu'ulsa'ac tumen le kaaso', le jáanpay óol máaco'. 
12In wojele', Yuumtzile' cu beetic ba'ax toj ti' óotzil yéetel cu canantic ca 
beeta'ac ba'ax toj ti' máax cu mukyaj. 
13Le wíinico'ob toj u cuxtalo'obo' yaan u qui'iqui' t'antico'ob a kaaba'; ¡le 
máaco'ob toj u cuxtalo'obo' yaan u cajtalo'ob ta táan! 

Salmo 141 

SALMO 141 (140) 
Yuumtzil, ti' teech quin ka'am t'aan 

1Yuumtzil, ti' teech quin káat óolal; ¡co'oten tu séeblaquil! ¡u'uy in t'aan le 
quéen in t'aneche'! 
2In payalchi'e' ca kuchuc ta táan bey u qui'iboquil poome', yéetel in kabo'ob in 
líikesmajo'ob, bey u siibalil ocnaj kiine'. 
3Yuumtzil dzáa jun túul máax canantic in chi' ca u canant ma' u je'epajal in 
chi'. 
4Náachcunt in tuucul ti' ba'ax kaasa; ma' a cha'ic in máan in beet kaakas 
ba'alo'ob ma' in cuxtal u ti'al in jaant u qui'iqui' janal j loolob máac. 
5Utzil ba'al ca u jadzen máac toj u cuxtal, jun p'éel qui'iboc ja' in ti'al ca u 
keyen. Le ba'alo'ob beya' mix bikin bíin in cúulpachcunte; quex tumen cu 
jaadzene' bíin payalchi'inaquen. 
6U j noojocho'ob le j loolob máaco'obo' bíin túulch'inta'aco'ob ti' quíimil, yaan 
xan u ya'alico'ob in t'aano'obe' utztaco'ob. 
7U baaquelo'obe' bíin ki'itbesa'aco'ob tu tzéel mucnal, je'ebix u je'ebel u 
t'óolilo'ob lu'ume'. 

8Yuumtzil, Yuumtzil, ti' teech in dzaama in paacat, ti' teech quin caxtic áantajil, 
ma' a xúump'atquen. 
9Toquen ti' le léecheb dza'an tin beelo'; toquen ti' u léecheb le j loolob 
máaco'obo'. 
10Lúubuc le kaakas máaco'ob ti' u léecheo'ob ca'aliquil tene' táan in bin táanil. 

Salmo 142 

SALMO 142 (141) 
Yuumtzil ti' teech quin balquinbáa 

1Yéetel ka'am t'aan quin t'aan ti' Yuumtzil; yéetel ka'am t'aan quin káatic ch'a'a 
óotzilil ti'. 
2Ta táan quin dzáic in mukyaj; ta táan quin dzáic ojéeltbil in yaj óolal 
3le quéen in wu'uy u naat'al in tzeem. Yuumtzil, teche' a woojel ba'ax beil quin 
bisic: Ti' le bej tu'ux quin bino' dzo'oc u dza'abal teen jun p'éel léechi'. 
4Quin sutic in paacat x no'ojile', mix máac cu taal u ti'alu yáanten. ¡Mix máac 
yaan u ti'al u toquen! Mix máac yaan ca chi'ichnacac tin wo'olal. 
5Yuumtzil, ti' teech quin ka'am t'aan, quin wa'alic xan: Ti' teech quin 
balquimbáa; tuláacal ba'ax yaan teen ti' le cuxtala'. 
6Beet utz a ch'en xiquintic in wawato'ob, tumen quin wiliquinbáa x ma' muukil. 
Toquen ti' le máaxo'ob ch'a'apachtiqueno'obo', tumen asab yaan u muuko'ob ti' 
teen. 
7Jóokesen ti' in kalabil u ti'al ca páatac in qui'iqui' t'antiquech. Máaxo'ob utz u 
cuxtalo'obe' yaan u bakpachtiqueno'ob le quéen dzo'ococ a wutzil kamiquene'. 

Salmo 143 

SALMO 143 (142) 
Yuumtzil ti' teech yaan in chca'an óolal 

1Yuumtzil u'uy in payalachi'; ch'en xiquint in káat óolal. Núuqueni' tumen 
teche' tojech yéetel teche' ca dzo'ocbesic ba'ax ca wa'alic. 

2Ma' a t'anic a paalil u ti'al u ya'al teech bix yanil, tumen ta táane' mix máac 
wa ma' yaan u si'ipil. 
3In aj p'eeco'obe' táan u ch'a'apachtiqueno'ob; dzo'oc u yach'iqueno'ob ti' le 
lu'uma'; táan u beetico'ob ca cajlaquen ti' le éekjoch'e'enilo' je'el bix le máaxo'ob 
úuch quíimico'obo'. 
4Quin wu'uyic jach u naat'al in tzeem, péecnaja'an yanil u yóol in pucsi'ikal. 
5Cu ka'ajal teen le kiino'ob úuch máanaco'obo' yéetel quin tuclic tuláacal le 
ba'ax a beetmajo'. 
6Ta tojil quin tich'ic in kabo'ob; ukajen ti' teech beyen tiquin lu'ume'. 
7Yuumtzil, ¡núuquen tu séeblaquil táan u xu'ulul in wóol! Ma' a wa'alic ma' 
táan a dzáic teen a wáantaj, tumen wa beyo' quin p'áatal beyen le quimeno'obo'. 
8Dzáa teen in wojéelt a yaacunaj ti' le ja'atzcabkiino'obo', tumen ti' teech in 
dzaamaj in kub óolal. Beet in wojéeltic bix unaj in cuxtal, tumen ti' teech quin 
dzáic a wojéelt in dzíibolalo'ob. 
9Yuumtzil, toquen ti' in aj p'eec tumen ti' teech quin caxtic tu'ux quin balquibáa. 
10Ca'ans ti' teen in beet ba'ax a káati, tumen teech in Ku. 
11Yuumtzil, tu yo'olal a kaaba'e', canant in cuxtali', tumen teche' tojech, 
jóokesen ti' le yaayaj óolala'. 
12tumen teche' ca dzo'ocbesic ba'ax ca wa'alic, ¡ch'éejbes in aj p'eeco'ob! 
¡xu'ulbes tuláacal in aj p'eeco'ob tumen tene' a paalilen! 

Salmo 144 

SALMO 144 (143) 
U dzaa nib óolal jun túul ajaw ti' Ku 

1¡Qui'iqui' t'antbil Yuumtzil, in aj canan! Leti' máax ca'anbesiquen yéetel cu 
nu'ucbesiquen u ti'al ba'atel. 

2Leti'e' in chuca'an éet óol, u cúuchil in wáantajil; leti'e' in sen ca'anal j 
ta'acbesaj, leti' in j tocsajil; leti'e' in chimal, ti' leti' in dzaamaj in wóol; leti'e' 
máax dzáic teen le caajo'ob tu yáanal inpáajtalil. 
3Yuumtzil ¿máax wíinic u ti'al c tuuculnaquech tu yo'olalo'? ¿Ba'ax le wíinic ca 
a sen táan óolto'? 
4Le máaco' bey jun p'éel ch'a'a múusike'; u cuxtale' bey jun p'éel bo'oy cu 
máane'. 
5Yuumtzil, je'ekabt le ca'ano'obo', éemen; péedzkabt le pu'uco'ob u ti'al ca u 
tulo'ob buudz; 
6pul julubo'ob ca léenbanac cháaco'ob, u ti'al a beetic u púudzul a aj p'eeco'ob. 
7Tich' a kab likbal te j ca'ano', toquen ti' le nojoch ka'anabo'; toquen ti' u kab le 
j táanxel lu'umil máaco'obo', 
8ti' le máaxo'ob cu ya'alico'ob tuuso'obo' yéetel cu líikesico'ob u x no'oj kabilo'ob 
u ti'al u béeycuntico'ob ba'ax ma' jaaji'. 
9Yuumtzil bin in ca'a in kay teech jun p'éel túumben kaay; bin in ca'a in kay 
teech kaayo'ob yéetel le salterio'. 
10-11Teech máax dzáic dzáancha'atajil ti' le ajawo'obo', teech máax ta tocaj a 
paalil Davide', toquen ti' le máascab cu quíimsajo'; toquen ti' u páajtalil le 
táanxel lu'umil máaco'obo', ti' le máaxo'ob cu ya'alico'ob tuuso'ob yéetel cu 
líikesico'ob u x no'oj kabo'ob u ti'al u béeycuntico'ob ba'ax ma' jaajo'. 
12C paalale' beyo'ob pakalo'ob cu ch'íijilo'ob ichil pakabil nicte'obe'; c ch'upul 
paalalo'obe' bey u jadzutz ocomilo'ob jun p'éel chúumuc naje'. 
13C ch'iilo'obe' chuup yanilo'ob, túul chuupo'ob yanilo'ob yéetel jejeláasil ba'al 
jaanta'al. C wacaxo'obe' cu ya'abtalo'ob ti' u mililo'ob, mina'an u xooquil ti' c 
káaxo'ob. 
14C ch'upul wacaxo'obe' cu p'áatalo'ob yo'omo'ob, yéetel ma' tu síijil u 
chichnilo'ob wa ma' tu kiinili'. mina'an u yawatilo'ob sajaquilil ti' u bejilo'ob c 
caajal. 

15¡Qui' u yóol le caaj yaan tuláacal le ba'alo'ob ti'a'! ¡Qui' u yóol le caaj, Kue' 
leti' u Yuumtzil! 

Salmo 145 

SALMO 145 (144) 
Qui'iqui' t'anta'ac Yuumtzil tumen tuláacal máac 

1Yaan in t'aan tu yo'olal a nojchil, In Ku, in Ajaw; yaan in qui'iqui' t'antic a 
kaaba' ti' kiino'ob mina'an uxuul. 
2Sáamamal yaan in qui'iqui' t'antiquech; yaan in qui'iqui' t'antic a kaaba' ti' 
kiino'ob mina'an uxuul. 
3Le Yuumtzilo' nojoch yéetel cu najmatic ca sen qui'iqui' t'anta'ac; u nojochile' 
tíip'máanja'an ti' c na'at. 
4Ti' tuláacal ch'i'ilancabilo'obe' yaan u qui'iqui't'anta'al u kaaba'; yaan u 
ka'ayta'al a páajtalil meyajo'ob. 
5Yaan u yúuchul t'aan tu yo'olal a qui'ichquelem nojbe'enil, tene' yaan in t'aan 
tu yo'olal a jakbe'enilo'ob. 
6Yaan u yúuchul t'aan tu yo'olal a nucuch páajtalil meyajo'ob, yéetel tene' yaan 
in t'aan tu yo'olal a nojochil. 
7Yaan u yúuchul t'aan tu yo'olal a nojoch utzil, yéetel yaan u ka'am a'ala'aque' 
teche' tojech. 
8Le Yuumtzilo' muun yóol yéetel cu ch'a'a óotzilil; ma', tu náacal yóol, leti'e' 
tuláacal yaacunaj. 
9Le Yuumtzilo' utz yéetel máac, yéetel muumun yaacunaj cu canantic u 
meyajo'ob. 
10¡Ca u qui'iqui' t'antecho'ob, Yuumtzil, tuláacal ameyajo'ob! ¡Ca u yutzil 
t'antecho'ob tuláacal le cu yocsic yóolo'ob ti' teche'! 
11¡Ca t'aanaco'ob tu yo'olal u ayikalil a aja'awil! ¡Ca úuchuc t'aan tu yo'olal a 
páajtalil meyajo'ob! 

12¡Ca dza'abac u yojéelt le máaco'obo' a páajtalil yéetel u nojoch ayikalil a 
aja'awil! 
13A aja'awile' jun p'éel aja'awil mina'an u xuulul ti'; a jalachile' u ti'al tuláacal 
ch'i'ibalo'ob. jach u kubmaj u yóol Yuumtzil ti' tuláacal u meyajo'ob utz u 
pucsi'ikal ti' tuláacal le ba'ax beetico'. 
14Le Yuumtzilo' leti' áantic le máaxo'ob cu lúubulo', yéetel cu líikesic le 
máaxo'ob cu lúubul yóolo'obo'. 
15U yicho'ob tuláacal máaco'obe' cu pa'atjo'ob ti' teech u ti'al ca u dzáa u 
yo'ocho'obe' tu kiinil. 
16Ca je'ic a kabe', yéetel ma'alob óolale' ca na'ajcunsic tuláacal le cuxa'an 
ba'alo'obo'. 
17Le Yuumtzilo' toj ti' tuláacal u beelo'ob, utz ti' tuláacal ba'ax cu beetic. 
18Le Yuumtzilo' naadz yanil ti' máaxo'ob t'anic, ti' le máax t'anic le jaaj óolalo'. 
19Leti'e' cu béeycunsic u dzíibolalo'ob le máaxo'ob tziquique'; le quéen u 
káato'ob áantaj ti'e', cu yu'ubico'ob yéetel cu toquico'ob. 
20Yuumtzile' cu canantic le máaxo'ob yaacuntmaile', ba'ale' cu xu'ulsic le kaakas 
máaco'obo'. 
21¡In chi'e' ca u qui'iqui' t'ant le Yuumtzilo'! ¡tuláacal máaco'ob ca u yutzil 
t'anto'ob u quili'ich kaaba', bejela'e' yéetel kiino'ob mina'an u xuul! 

Salmo 146 

SALMO 146 (145) 
Qui'iqui' t'aan tu yo'olal u meyajo'ob Ku 

1¡Qui'iqui' t'anta'ac Yuumtzil! Yaan in qui'iqui' t'antic Yuumtzil yéetel tuláacal 
in pixan. 
2Yaan in qui'iqui' t'antic Yuumtzil ca'aliquil cuxa'anen; yaan in kayic kaayo'ob 
ti' in Ku ca'aliquil dzaca'anen. 

3Ma' a kubic a wóole'ex ti' jalach máaco'ob, chéen ti' wíinico'ob ma' tu páajtal 
u tocsajo'ob, 
4tumen le quéen quíimico'obe' cu suuto'ob j lu'um; láili' ti' le kiino' cu xu'ulul 
ba'ax u tucultma'ob u beetico'ob. 
5Qui' u yóol le máax cu kamic áantaj ti' u Ku Jacob, máax cu dzáic u pa'atajil 
ti' Yuumtzil u Ku. 
6Leti' tu beetaj ca'an, lu'um, bey xan ka'anab, yéetel xan tuláacal le ba'alo'ob 
yano'ob ti'e'. Leti'e' ma'atech u xulic u beetic ba'ax cu ya'alic. 
7Cu beetic ba'ax toj ti' máaxo'ob yedza'ano'obo' yéetel cu dzáic u yo'ocho'ob le 
máaxo'ob wi'ijo'obo'. Yuumtzile' cu jáalkabtic máaxo'ob kala'ano'ob. 
8Yuumtzile' cu beetic u suut u sáasil le ch'óopo'obo'; Yuumtzil cu líiksic 
máaxo'ob luba'ano'ob; Yuumtzil u yaacuntmaj máaxo'ob utz u cuxtalo'ob; 
9Yuumtzile' cu canantic j táanxel lu'umilo'ob cu yaabiltic le j ma' na'obo' bey 
xan le x quimeníichamo'obo', ba'ale' cu beetic u sat cu beel máaxo'ob 
kasa'ano'ob. 
10Sión, Yuumtzile' yaan u ajawil mantadz; A Kue' yaan u ajawil u ti'al ja'abo'ob 
mina'an u xuul. Qui'iqui' t'anta'ac Yuumtzil. 

Salmo 147 

SALMO 147 (146-147) 
Qui'iqui' t'anta'ac Yuumtzil 

1¡Qui'iqui' t'anta'ac Yuumtzil! ¡Buca'aj ma'alobil u ka'ayal kaayo'ob ti' c Ku! ¡Ti' 
leti'e' unaj u dza'abal qui'iqui' kaayo'ob! 
2Yuumtzile' táan u ca'a líikesic u pakilo'ob Jerusalén, yaan xan u much'quintic 
le Israelitaob ki'itpaja'ano'obo'. 
3Leti' dzaquic máaxo'ob kila'an u pucsi'ikalo'ob cu to'ic xan u yajilo'ob. 
4Leti' a'alic jay p'éel eeko'ob cu j bin antal, leti' xan dzáic u kaaba'ob tu jujun 
p'éelil. 

5Nojoch c Ku nojoch xan u páajtalil; u na'ate' mina'an u xuul. 
6Yuumtzile' cu líikesic le j cabal óolo'obo', ba'ale' cu cha'ic u lúubul le j ca'anal 
icho'obo'. 
7Kaaynene'ex ti' Yuumtzil, dza'ex xan nib óolal ti'; kaye'ex kaayo'ob ti' c Ku, 
je'ebix u bin u pa'axal le arpao'. 
8Leti'e' cu pixic ca'an yéetel le múuyalo'obo' leti'e' cu nu'ucbesic u káaxal ja' u 
ti'al le lu'uma'; leti'e' cu beetic u ch'íijil u yo'och le ba'alche'ob te j pu'uco'obo'; 
9leti' dzáic u janal le ba'alche'obo', beyxan ti' u mejnil le ch'íich'o'ob quéen 
awatnaco'obo'. 
10Ma' u muuk tzíimino'obi' mix u muuk j xiib, beetic u yutztal yoól Yuumyzili', 
11ba'ale' leti'e' qui'imac u yóol yéetel máaxo'ob tziquic, máaxo'ob cu kubic u 
yóolo'ob ti' u yaacunaj. 
12Jerusalén, qui'iqui' t'ant Yuumtzili'; Sión, qui'iqui' t'ant a Kui. 
13Leti' j beet u mu'uka'antal u kalabilo'ob u jool najilo'ob, yéetel tu qui' t'aantaj 
a paalalo'ob yano'ob ichil le noj caajo'. 
14Leti' taasic jéedzel tac tu xuul a lu'umil, cu na'ajcunsiquech xan yéetel u 
ma'alobil trigoo'. 
15Leti'e' cu túuxtic u ya'almaj t'aan ti' le lu'uma', u t'aane' séeba'an u yáalcab. 
16Leti' beetic u sactal sa'am ja', je'ebix u tzo'otzel sac tamane', yéetel cu ki'itbesic 
u p'úuyul hielo' bey u ma'ay lu'ume'. 
17Leti' túuxtic hielo chíica'an ti bat; tu yo'olal le que'el cu túuxtico' le ja'o' cu 
suut hieloil. 
18Ba'ale' cu túuxtic u t'aane' cu beetic u yíibil; cu beetic u yustaj iike', le ja'o' cu 
yáalcab. 
19Leti' tu dzaj u yojéelt jacob u t'aan, u ya'almaj t'aano'ob yéetel u dzaa 
t'aano'obe' ti' Israel. 

20lelo', ma' tu beetaj beyo' yéetel u láak múuch' caajo'obi', lelo'oba' mix bikin 
tu kaj óoltajo'ob u dzaa t'aano'obi'. ¡Qui'iqui' t'anta'ac Yuumtzil! 

Salmo 148 

SALMO 148 
Cu qui'iqui' t'anta'ac Yuumtzil tumen ba'axo'ob u beetmaj 

1¡Qui'iqui' t'anta'ac Yuumtzil! ¡Qui'iqui' t'ante'ex Yuumtzil likbal te j ca'ano'! 
¡Qui'iqui' t'ante'ex Yuumtzil likbal te ca'analo'! 
2¡Qui'iqui' t'ante'ex tuláacal u ángele'ex! ¡Qui'iqui' t'ante'ex, te'ex u cajnáalile'ex 
ca'an! 
3Qui'iqui' t'ante'ex, te'ex kiin yéetel uj, Qui'iqui' t'ante'ex, te'ex u jóopbanaj 
eeke'ex. 
4¡Qui'iqui' t'ant, teech, u sen ca'analil ca'an, beyxan teech, ja' le yanech tu 
yóokol le ca'ano'! 
5Qui'iqui' t'ante'ex u kaaba' Yuumtzil, tumen leti'e' j t'aanaje' ca j beetchaj 
tuláacal ba'al. 
6Tuláacal tu jedzcuntaj u ti'al ja'abo'ob mina'an u xuul, yéetel tu dzaj jun p'éel 
a'almaj t'aan, lela' ma' tu páajtal u manba'alcunta'al. 
7¡Qui'iqui' t'ante'ex Yuumtzil likbal te j lu'uma', u nucuch ba'alche'ile'ex 
ka'anab! 
8¡U léenbal cháac, u lúubul bat, u káaxal nieve bey le ye'ebo'! ¡Beyxan tumen 
chac ikal, máaxe'ex ca dzo'ocbesic u ya'almaj t'aan! 
9¡Le pu'uco'obo' yéetel le ca'anal jo'ol lu'umo'obo'! ¡Tuláacal le kulche'ob yéetel 
le che'ob cu dzico'ob janaltbil icho'obe' u qui'iqui' t'aanto'ob Yuumtzil! 
10¡Bey xan qui'iqui' t'anta'ac tumen alaktbil ba'alche'ob yéetel u ba'alche'ilo'ob 
káax! ¡Ch'íich'o'ob yéetel ba'alche'ob cu jíiltcuba'obo'! 
11¡Tumen u ajawilo'ob yóokolcaab yéetel tuláacal caajo'ob; tuláacal u 
nuuquilo'ob yéetel u jalachilo'ob yóokolcaabo'! 

12¡Xiibo'ob yéetel co'olelo'ob, táanquelemo'ob yéetel nuxibo'ob! 
13¡Qui'iqui' t'ante'ex tuláacale'ex u kaaba' Yuumtzil, tumen chéen u kaaba' sen 
ca'anal! ¡U tziiquile' ti' yaan tu yóokol ca'ane' yéetel tu yóokol lu'um! 
14¡Leti' tu dzaj páajtalil ti' u caajal! ¡U qui'iqui' t'aan, ti' tuláacal u j ocsaj 
óolo'ob, ti' Israelitaob le u caajal naadz ti'o'! ¡Qui'iqui' t'anta'ac Yuumtzil! 

Salmo 149 

SALMO 149 
Ku tu beetaj tuláacal ba'al, leti' ajaw 

1¡Qui'iqui' t'antbil Yuumtzil! Kaye'ex ti' Yuumtzil jun p'éel kaay. Qui'iqui' 
t'ante'ex ichil u múuch'cabil u ocsaj óolo'ob. 
2Ca qui'imacchajac u yóolo'ob le j Israelitaobo', u caajil Sión, tumen Kue' leti' 
beete yéetel leti'e' u ajaw. 
3Qui'iqui' t'ante'ex u kaaba' yéetel óokoto'ob; ti' u juumbal arpaob yéetel 
pandero'ob, kaye'ex kaayo'ob ti' leti'. 
4Tumen Yuumtzile' cu qui'imactal u yóol ti' u caajal; cu dzáic ti' cabal óolo'ob 
tziiquil yéeteldzáancha'atajil. 
5Qui'imacchajac u yóol le j ocsaj óolo'obo' tu yo'olal le dzáancha'atajilo'; quex 
ichil u wenelo'obe' ca kaaynaco'ob yéetel qui'imac óolal. 
6Ca yanac qui'iqui' t'aan u ti'al Ku tu chi'ob, yéetel tu kabo'obe' jun p'éel 
máascab ca'amat u yej 
7u ti'al u beetic loobil ti' máaxo'ob cu kultico'ob beetbil kuobo', yéetel u ti'al u 
jadzic le múuch' caajo'obo', 
8u ti'al u kaxic yéetel cadena le ajawo'ob bey xan le páajtalil wíinico'obo', 
9u ti'al u dzo'ocbesic ti' leti'ob le ba'ax dzíibta'an tu yo'olalo'obo'. ¡Lela' jun p'éel 
tziiquil u ti'al tuláacal u yocsaj óolo'ob Yuumtzil! ¡Qui'iqui' t'anta'ac Yuumtzil! 

Salmo 150 

SALMO 150 
Tuláacal ba'ax beeta'ane' u qui'iqui' t'aant Yuumtzil 

1¡Qui'iqui' t'anta'ac Yuumtzil! ¡Qui'iqui' t'ante'ex Yuumtzil tu quili'ich najil! 
¡Qui'iqui' t'ante'ex tu qui'ichquelemil ca'an! 
2¡Qui'iqui' t'ante'ex tu yo'olal le ba'axo'ob u beetmaj yéetel u páajtalil! ¡Qui'iqui' 
t'ante'ex tu yo'olal u nojochil mina'an u xuulo'! 
3¡Qui'iqui' t'ante'ex yéetel u paaxilo'ob trompeta! ¡Qui'iqui' t'ante'ex yéetel arpa 
bey xan yéetel salterio! 
4¡Qui'iqui' t'ante'ex táan a wóokote'ex yéetel pandero'ob! ¡Qui'iqui' t'ante'ex 
yéetel flautaob bey xan yéetel tabil paaxo'ob! 
5¡Qui'iqui' t'ante'ex yéetel platillo'ob cu juumo'ob! ¡Qui'iqui' t'ante'ex yéetel 
platillo'ob cu quiquil juumo'ob! 
6¡Tuláacal ba'ax cu ch'a'ic u yiike u qui'iqui' t'ant Yuumtzil! ¡Qui'iqui' t'anta'ac 
Yuumtzil! 

Proverbios 

Proverbios 1 

U co'ojil u ca'ansajilo'ob Proverbios 

1Ba'axo'ob tu ya'alaj Salomón, u paal David u ajawil Israel, 
2u biilalil le t'aano'oba' u ti'al u dzáa ojéelajil yéetel ca'ansajil, áantaj u ti'al u 
ma'alob ch'a'a nu'ucta'al t'aano'ob 
3u ti'al u yantal ti' wíinic, utzil tuucul, ti'ibil óolal, tojil cuxtal yéetel yiiyij 
tuucul; 
4cu beetic u ma'alob tuucul le táanquelemo'ob j ma' na'ato'obo', u ti'al xan u 
dzáa ti'ob kaj óolal yéetel u ti'al u máansic u tuuculo'ob. 
5Le aj ojel, máax yaan u na'at yéetel cu qui' u'uyic t'aane' yéetel cu yantal u 
yojéelaj cu ma'alob canbal xan 
6u ti'al u ch'a'a nu'uct le ba'ax cu ya'alico'ob le aj ojéelajo'obo', u t'aano'ob, u 
quet t'aano'ob yéetel u dzaa na'ato'ob. 
7Le ojéelajo' cu chúunul yéetel u tzi'iquil Yuumtzil, sle j ma' na'ato'obo' cu 
cúulpachtico'ob le ojéelajo' bey xan le ca'anbesajo'. 

Tzol xiquin u ti'al táanquelemo'ob 

8In j xibil paal, táan óolt ba'ax cu nu'uctic ti' teech a taata, ma' xan a quex óoltic 
u ca'anbesaj a maama, 
9tumen bíin a ti'alint bey jun p'éel qui'ichquelem ba'al cu jadzutzquinaje': bey 
jun p'éel báakcaale', wa bey jun p'éel péet jo'ole'. 
10Wa le aj kebano'ob u káato'ob u tuseche', ¡ma' a cha'ic u tusiquecho'ob in j 
xibil paal! 
11Wa ca kuchuc u ya'alo'ob xan ti' teech: Co'oten t éetel; chéen tu yo'olal mix 
ba'ale' cone'ex c dzic jun p'éel léech u ti'al quíimsic wa máax j ma' si'ipil le 
quéen máanaque'. 

12Yaan c lukic cuxa'ano'ob le máaxo'ob yaan subtalo'obo' je'el bix u lu'ukul le 
quimeno'ob cu lúubulo'ob ichil le mucnalo'. 
13Bíin anac ti' to'on tuláacal u jejeláasil ayikalilo'ob, ¡bíin c chup c najilo'on 
yéetel tuláacal le ba'alo'ob c ocoltmajo'! 
14Co'oten a táacbes t éetel ba'ax cu taal u kiinil ti' teech beyo' bíin anac ti' to'on 
jun p'éelili' ayikalil. 
15¡Ba'ale' ma' a bin tu yéetelo'ob, in paal! Náachcuntabáa ti' u kaakas cuxtalo'ob, 
16tumen taac u beetico'ob loob; ¡taac xan u wequico'ob ki'ik! 
17Quex mix jun p'éel utz cu taasic u dzabal jun p'éel léech wa cu páajtal u yila'al 
tumen le ch'íicho'obo', 
18le máaco'obo' cu dzico'ob léech u ti'alinto'ob cu dzáico'ob xan u cuxtalo'ob tu 
chi' quíimil. 
19Bey u dzo'ocol le kaakas aj dzíibolalo'obo'; cu quíimsa'alo'ob tumen u kaas 
dzíbolalo'ob. 

Payal t'aan le ojéelalo' 

20Ti' bejo'ob yéetel ti' kíiwico'ob le ojéelajo' cu beetic u yu'uba'al u t'aan; 
21cu ka'aytic u t'aano'ob tu jooltaquil naj, ti' u cúuchilo'ob tu'ux cu sen much'tal 
caaj: 
22Táanqueleme'ex mix ba'al a wojele'ex, j p'a'astaje'ex yéetel j ma' na'ate'ex, ¿tac 
ba'ax kiin bíin jáawac a yaacuntque'ex le x ma' ojéelajilo', tac ba'ax kiin bíin a 
p'ate'ex u qui'imac óolalil a p'a'astaje'ex bey xan a p'ectique'ex le ojéelajo'? 
23Qui' u'uye'ex in nu'uc t'aano'obi', téen túune' bíin in chupe'ex yéetel in pixan; 
bíin in dzáa a kaj óolte'ex in tuuculo'ob. 
24Tene' dzo'oc in t'anique'ex, dzo'oc xan in payal t'antique'ex, ba'ale' te'exe' ma' 
a wóolte'ex a táan óoltene'exi', 
25Ma' a káat a wu'uye'ex in tzol xiquino'ob; ma' ta wóoltaje'ex a wu'uye'ex in 
nu'uc t'aano'obi'. 

26¡Je'el u kuchul u kiinil in che'ej le quéen kuchuc te'ex le yaj óolalo'! ¡Bíin in 
che'ejte'ex le quéen in wila'a' táan quíimile'ex yéetel sajaquile' 
27le quéen talac ta wóokole'ex sajaquilo'ob yéetel talam ba'alo'ob, yaamyam 
óolal yéetel yaj óolal, bey jun p'éel moson cu jutic tuláacal ba'ale'! 
28Ti' le kiino' bíin a t'aanene'ex, ba'ale' ma' bíin in núuc a t'aani'; bíin a caxanten, 
ba'ale' ma' bíin a núuptantene'exi'; 
29tumen ca kex óotique'ex le ojéelalo', ma' xan a káate'ex a tzique'ex Yuumtzili'. 
30Ma' ta éejemtique'ex in tzol xiquino'ob; ca kex óoltique'ex xan in nu'uc 
t'aano'ob. 
31¡Yaan a mukyajtique'ex u tojol a kaakas cuxtale'ex! ¡bíin náacac a wóole'ex 
xan ti' a kaakas cuxtale'ex! 
32Le máaxo'ob mix ba'al u yojelo'obo' cu quíimsa'alo'ob tumen u j ma' 
ojéelajilo'ob; le j ma' na'ato'obo' bíin xu'ulsa'aco'ob tumen u j ma' dzaa 
óolalo'ob; 
33ba'ale' le máax cu dzáic u yóol u yu'ubiquene' bíin cuxlac ichil jéedzel óolalil, 
bíin cuxlac xan x ma' sajaquil ti' quíimil. 

Proverbios 2 

Utzilo'ob cu taasic le ojéelajilo' 

1In j xibil paal Ch'a'a a ti'alint in t'aano'ob; oques ta tuucul in a'almaj t'aano'ob. 
2Dzáa a wóol a wu'uyic le ojéelajilo'; kub a tuucul ti' le na'ato'. 
3Káat yéetel tuláacal a muuk na'at yéetel ma'alob tuucul 
4kubabáa tu jaajil a wóol u ti'al a caxtico'ob, je'el bix a caxantic plata wa jun 
p'éel ayikalil ta'acbesa'an. 
5Bíin a wojéelt túun ba'ax u káat u ya'al tziiquil ti' Yuumtzil ¡bíin a wojéelt xan 
ba'ax u káat u ya'al u kaj óolta'al Ku! 
6Tumen Yuumtzile' leti' máax dzáic le ojéelajilo'; le utzil kaj óolajil, yéetel le 
kaj óolajilo' cu jóokol tu bóoxel u chi'. 

7Yuumtzile' cu dzáic u yáantaj yéetel cu canantaj ti' le máaxo'ob toj u 
cuxtalo'ob, yéetel x ma' si'ipil; 
8Cu canantic le máaxo'ob cu beet ti'ob ba'ax tu beel yéetel cu canantic le 
máaxo'ob u yoquesmaj u yóolo'ob ti'e'. 
9Bíin a wojéelt xan ba'ax no'oja'an yéetel ba'ax tu beel, bíin a dzáa xan a wóol 
ti' tuláacal ba'ax utz 
10Tumen ta jo'ole' bíin yanac ojéelajil bíin a túunt buca'aj qui'il ojéelajil. 
11U mucla'al ba'ax ma' u najmal u yojéelta'al, yéetel le na'ato' leti'ob bíin u 
canantiquecho'ob mantadz; 
12leti'ob bíin u tzelecho'ob ti' kaakas bej yéetel ti' le loolob máaco'obo', 
13ti' le máaxo'ob cu p'áatico'ob le utzil bejo', ti' le cu bino'ob ti' x mucul bejo'ob, 
14le máaxo'ob cu qui'imachajal u yóolo'ob u beetico'ob loob cu papax kabtico'ob 
xan u beetico'ob loolob, 
15cu xíimbalo'ob ti' keekech bejo'ob bey xan tu tzelajuba'ob ti' u bej toj. 
16bíin u toquecho'ob ti' le co'olel mix máac techo', le cu t'aan jela'an, u ti'al 
táabsajo' 
17cu xúump'attic u yéet cuxtal tu x lo'obaynil cu tu'ubsic le kax t'aan u beetmaj 
yéetel Ku. 
18U ch'a'abal le bej cu bin tu tojil u yotoche' bey u ch'a'abal jun p'éel bej cu bin 
tu beel quíimile'; 
19le máaxo'ob cu yocolo'ob tu yotoche' ma' tu ca'a suuto'ob mix bikin bíin u 
xíimbalto'ob u bejil le cuxtalo'. 
20Xíimbalnen túun ti' le ma'alob bejo' cuxlen xan je'el bix u cuxtalo'ob le aj 
ti'ibil bejo'obo'. 
21Tumen le máaxo'ob no'oja'an u cuxtalo'ob yéetel x ma' si'ipile' bíin cuxlaco'ob 
jun puli' te j lu'uma'; 

22ba'ale' le loolob máaco'ob yéetel le j ca'a p'éel icho'obo' bíin jóokesa'aco'ob, 
bíin tojolch'inta'aco'ob xan ti'. 

Proverbios 3 

Kuben t'aano'ob u ti'al u ca'anal ojéetajil 

1In j xibil paal ma' a tu'ubsic in ca'anbesajo'ob; t'ilcunt ta tuucul in wa'almaj 
t'aano'ob, 
2beyo' bíin yanac ti' teech jun p'éel chowac cuxtal chup yéetel qui'imac óolal. 
3Mix bikin bíin a xúump'at le yaabilaj, yéetel le jaajo'; biso'ob ta wéetel bey jun 
p'éel bak caal, t'ilcunto'ob ta tuucul, 
4beyo' bíin yanac ti' teech u yutzil yéetel u yaacunaj Ku yéetel xan u yaabilaj 
le máaco'obo'. 
5Oques a wóol ti' Yuumtzil yéetel tuláacal a pucsi'ikal ma' a walab óoltic le 
na'at yaan ti' techo'. 
6Ma' a tu'ubsic Yuumtzil ti' tuláacal ba'ax ca beetic, leti' túune' bíin u bisech ti' 
u tojil bej. 
7Ma' a tucultic wa sen ya'ab ba'al a wojel; dzáa tziiquil ti' Yuumtzil, tzelabáa ti' 
le kaaso': 
8¡lelo' leti' u asab ma'alobil dzaac u ti'al a mu'uka'ancunsic a wíinclil! 
9Dzáa a tziiquil ti' Yuumtzil yéetel a ayikalilo'ob bey xan yéetel u yáax icho'ob 
a pakalo'ob; 
10beyo' bíin chu'upuc a ch'iilo'ob bey xan u chúujilo'ob a wo'och vino. 
11In j xibil paal, ma' a wa'alic ma'il ti' u nu'uc t'aan Yuumtzil, mix a kuuxil tu 
yo'olal u keyajo'ob; 
12tumen Yuumtzile' cu ya'alic u nu'uc ti' máax u yaabilmaj, bey jun túul taata 
cu ya'alic u nu'uc ti' u yaabilaj paale'. 
13Qui' yóol le máax cu caxtic le ojéelajo', le máax cu ti'alintic le na'ato'; 



1505 

 

Biblia Maya 
© 1992, Sociedades Bíblicas Unidas. 

 

 
 

 

14tumen asab ma'alob ba'ax cu dzáic ma' je'el bix le platao' yéetel asab nucuch 
utzil ba'alo'ob cu beetic ti' le cu beetic le oroo'. 
15Le ojéelajo' asab co'oj u tojol ti' le qui'ichquelem tuunicho'obo' ¡mix tu páajtal 
u que'etel yéetel ba'alo'ob cu sen dzíibolta'alo'ob! 
16Jun tzéele' cu dzáic chowac cuxtal jun láak jun tzéele' cu dzáic ayikalilo'ob 
yéetel tziiquilo'ob. 
17Utz u taal u yúuchul xíimbal tu bejilo'ob le ojéelajilo'; u yúuchul xíimbal tu 
bejilo'obe' cu beetic yantal cuxtal yéetel jéedzel. 
18Le ojéelajo' cuxtal u ti'al le máax ti'alintique'; ¡qui' yóolo'ob le máaxo'ob u 
yojelo'ob u t'ilcunto'ob tu cuxtalo'ob! 
19Yéetel ojéelajil bey xan yéetel kaj óolale', Yuumtzile' tu yedzcuntaj le 
ca'ano'obo' bey xan le lu'uma' 
20yéetel ojéelajil tu beetaj u jatzicubáa le ka'anabo' bey xan tu beetaj u jóokol 
p'ulja' ti' le múuyalo'obo'. 
21In j xibil paal yanac ti' teech ma'alob a tuucul mantadz yiijchajac xanatuucul 
mantadz, 
22tumen a ti'ale' u sayabil a cuxtal leti' bíin u qui'ichquelemcunt a cuxtal bey 
bak caale'. 
23Bíin páatchajac a máan x ma' sajaquil ti' le bejo'obo' mix bikin xan bíin 
t'óochpajquech. 
24Le quéen a je'elsajbáe' ma' bíin a ch'a'a sajaquili'; le quéen chilaqueche' bíin 
qui'iqui' wenequech. 
25Ma' bíin a ch'a'a sajaquil ti' loob cu téec kuchuli' mix ti' núumsaj yaj bíin talac 
tu yóokol le loolob máaco'obo', 
26tumen Yuumtzile' bíin u dzáa ti' teech ocsaj óolal ma' bíin u cha'a xan a lúubul 
ti' wa ba'ax léechili'. 

27Ma' a cóomquintic a kab u ti'al a beetic utz ti' le máax káatic ti' teech, le 
quéen páatac a beetique'. 
28Ma' a p'atic u ti'al sáamal le áantaj cu páajtal a beetic bejela'e'. 
29Ma' a tucultic a beetic kaakas ba'alo'ob ti' le máax u dzaamaj u yóol ti' techo'. 
30Ma' a caxantic ba'atel ti' mix máac wa mix máac beetmail kaas ti' teech. 
31Ma' a dzíiboltic mix ba'al ti' le loolob máaco'obo' mix a cuxtal je'el bix u 
cuxtalo'obo'; 
32tumen kaas u lúubul ti' Yuumtzil le loolob máaco'obo', ba'ale' ti' le utzil 
máaco'obo' cu dzáic u yocsaj óolal. 
33Yuumtzile' cu loolob t'antic u yotoch le j men loob wíinico', ba'ale' cu qui' 
t'antic u yotoch le aj ti'ibil bejo'. 
34Yuumtzile' cu che'ejtic le j p'a'aso'obo', ba'ale' cu ye'esic u yaacunaj ti' le j 
cabal óolo'obo'. 
35Le tziiquilo' leti' u bo'olal le aj ojéelo'obo', ba'ale' le j ma' na'ato'obo' cu kaj 
óolta'alo'ob ti' u j ma' subtalo'ob. 

Proverbios 4 

Tzol xiquino'ob u ti'al ma'alob cuxtal 

1Paale'ex, u'uye'ex u tzol xiquino'ob a taataex; dzáa óolte'ex u ti'al u yantal ti' 
te'ex utzil tuucul. 
2Tene' dzo'oc in wa'alic ti' te'ex nu'uca'an ba'alo'ob, le t o'olale' ma' tu'ubsique'ex 
in ca'anbesajo'ob. 
3Tumen tene' in beetmaj xan in paalil: in maamae' tu yaabiltajen yéetel u 
muunil u yóol 
4in taata xane' tu ya'alaj ti' teen bix u najmal in cuxtal: T'ilcunt ta tuucul in 
t'aano'ob; beet le ba'ax quin wa'alic ti' techo', u ti'al ca cuxlaquech 
5Yanac ti' teech ojéelajil yéetel ma'alob tuuculil; ma' a cha'ic u tu'ubul ti' teech 
in t'aano'ob. 

6Yaabilt le ojéelajilo' ma' a xúump'attic leti'e' bíin u canantech. 
7Táanil ti' u láak ba'ale', yanac teech ojéelajil yéetel ma'alob tuucul. 
8Yaabilte, leti' bíin u nojochquintech; méeke, leti' bíin u dzáa ti' teech tziiquilil, 
9¡bíin u dzáa ti' teech jit'bil nicte' bey sen jadzutz siibale' yéetel leti'e' bíin u 
dzáa a péet jo'olte! 
10In j xibil paal táan óolt in t'aano'obi', ch'a'a' ba'al a ti'alte leti' bíin u ya'abcunt 
u ja'abilo'ob a cuxtal 
11Tene' bíin in bisech tu bejil le ojéelajilo': bíin in beet a máan ti' u ma'alobil 
bej, 
12tu'ux ma' bíin yanac mix ba'al kalic a beel, tu'ux ma' bíin t'óochpajalnaquech 
quex ca áalcabnaquech. 
13Ch'icabáa j canbal ma' cha'ic u náayal a wóol; dzo'ocbesej, tumen le ti'e' cuxtal 
a ti'al. 
14Ma' a xíimbal tu paach le j loolob máaco'obo', ma' a loolob cuxtal je'el bix u 
cuxtalo'obo'. 
15Wet' a Xíimbal tu beelo'ob; jun páaycuntabáa ti'ob, teche' xeen táanil, 
16tumen leti'obe' ma' utz u yóolo'ob wa ma' u beeto'ob loobi'; cu bin u 
wenelo'ob, wa ma' beetico'ob lúubul wa máaxi'. 
17¡U janalo'ob yéetel u yukulo'obe' u beetico'ob óolaj, yéetel u beetico'ob loob! 
18U beel le aj ti'ibil bejo'obo' bey u sáasilil jun p'éel túumben kiine'; cu bin u 
jóokol jujun p'íitil tac quéen jóom sáasilchajac yéetel tuláacal u muuk. 
19Ba'ale' u beel le j loolob máaco'obo' éekjoch'e'en; ¡mix u yojelo'ob yéetel ba'ax 
cu t'óochpajlo'obi'! 
20In j xibil paal táan óolt in t'aano'ob; ch'en xiquinto'ob ma'alob. 
21Ma' u sa'atalo'ob ta wich mix bikin, ¡T'ilcunt ta tuucul! 

22Leti'ob dzáic cuxtal yéetel toj óolal ti' tuláacal le máaxo'ob cu 
nuptáantico'obo'. 
23Utzi canant a tuucul yéetel chuca'an óolal, tumen leti' u sayabil a cuxtal. 
24Ma' a wa'alic ba'alo'ob ma' jaajtaqui'; tzelabáa ti' le tuuso'. 
25Mantadz paacatnen táanil, mantadz paacatnen acta'an. 
26Ila'a' ma'alob tu'ux ca jedzic a wooc, pe'echaknen ti' lu'um ma' jajacqui. 
27Ma' a kéechel ti' a ma'alob beel; wet' a máan ti' kaakas bejo'ob. 

Proverbios 5 

X cáacbache' cu beetic u kéechel j xiib 

1In j xibil paal táan óolt ba'ax in wojel; dzáa a wóol a wu'uyic in na'at. 
2Beyo' bíin a wojéelt a canant a cuxtal bíin páatac xan a t'aan yéetel kaj óolajil. 
3Tumen le co'olel jela'an u cuxtalo' ch'ujuc u t'aan u t'aane' cu yáalal bey aceite; 
4ba'ale' cu dzo'ocol asab káaj ti' si'isim cu xoot asab taam ti' jun p'éel máascab 
ca'a mat u yej. 
5U yúuchul xíimbal tu yéetele' cu bisic wíinic ti' quíimil; u pe'echake' jun taadz 
u bin te j mucnalo'. 
6Ti' leti'e' mix ba'al u káat ti' u bejil le cuxtalo', mix tu yilic wa mina'an nu'uc u 
xíimbal. 
7Le t o'olale' in j xibil paal u'uyeni', ma' kéechel ti' in ca'anbesajo'ob. 
8Naachcuntabáa ti' le co'olel jela'an u cuxtalo'; mix a nadzicabáa tu jool najil u 
yotoch, 
9u ti'al ma' a satic u ma'alobil a ja'abilo'ob tu kab loolob wíinico'ob jela'an u 
cuxtalo'ob 
10u ti'al mix jun túul máac jela'an u cuxtale' ca na'ajchajac yéetel u muuk a 
meyaj. 
11Wa ma' ta beetic beyo' bíin a wokolte le quéen a wu'uy u xu'upul jujun p'íitile'. 

12Bíin a wa'ale': ¡Bix úuchic in p'ectic le canbalo'! ¡Bix úuchic in wa'alic ma'il 
ti' u ya'ala'al ti' teen u nu'ucul! 
13¡Ma' tin wóoltaj in wu'uy in aj ca'anbesajo'obi', ma' tin dzáa óoltaj le máaxo'ob 
ca'anbesiqueno'ob ca'acho', 
14jach jun p'íit tu binetaj in kuchul tu talamil le numyajo' tu táan tuláacal le 
caajo'! 
15Lukes a wukajil yéetel le ja' cu jóokol tu sayabil le a ch'e'eno'. 
16Ma' a wequic u ja'il a sayabil; ma' u bin a wequic chéen cunel te j bejo'. 
17Ch'e'en yéetel u ja'ile' ma' u ti'al yaanal máaqui', chéen a ti'alo'ob, ¡ma' a dzáic 
ti' yaanal wíinico'ob! 
18¡Qui' t'anta'ac a sayabil! ¡Qui'imacchajac a wo'ol yéetel u co'olelil a 
táanquelmil, 
19leti'e' x lo'obayan quéej muun u yaacunaj! ¡Mix bikin ca u binet ti' teech u 
qui' óoltajil! ¡Mantadz ca u méekech yéetel u yaacunaj! 
20¿In j xibil paal ba'ax o'olal bíin a kaxcabáa yéetel le co'olel jela'an u cuxtalo'? 
¿Ba'axten bíin a pulabáa u ti'al u méekech jun túul co'olel ma' a kaj óoli'? 
21Yuumtzile' cu yilic bix u cuxtal wíinic; ma' tu sa'atal tu yich mix jun p'éel u 
xáakabo'ob. 
22Le j loolob máaco' cu léechta'al tumen u loobilo'ob; u keban kaxic bey jun 
p'éel léeche'. 
23U x ma' u'uyaj t'aane' leti' bíin bisic ti' quíimil; u x ma' na'atile' leti' beetic u 
sa'atal. 

Proverbios 6 

U ka'ajsal iikil u ti'al aj cuch p'aax 

1In j xibil paal wa ca éejemtic a cuchic u p'aax a wéet bisajbáe' wa ca cuchic u 
p'aax jun túul j táanxel lu'umile', 
2chéen ta juunal ca lechic suum ta caal; ta juunal ca kaxicabáa yéetel a t'aan. 

3U ti'al a wach'icabáe' in j xibil paal, tu yo'olal ti' yanech tu kab yaanal máaque', 
beet le ba'ax quin in wa'al ti' techa': lukes a j ca'anal ichil, tzáa u p'aax wéet 
bisajbáil. 
4Ma' a wenel, ma' a je'elsicabáa mix jun súutuc; 
5xeen, áalcabnen bey jun túul quéeje' cu yáalcab ti' j dzoone' xeen tu séeblaquil 
bey u púudzul jun túul ch'íich' táan u chu'ucule'. 

U ya'ala'al u nu'uc ti' ma'akóolo'ob 

6Ma'akol, pact le síinico'; il a wil ba'ax cu beetic u ti'al ca caanbanaquech: 
7Quex tumen mina'an máax tusic u beelo'obe' mix máac a'alic ti' ba'ax bíin u 
beete, 
8cu caxtic u janal tu kiinilo'ob yáax kiin cu ta'acbesic tu kiinilo'ob jooch. 
9¡Ma'akol, ma' Wa tu náacal a wóol j wenel! ¡Dzo'oc u p'iistal a ma'akolil! 
10Ca'aliquil táan wayak yéetel táan a chíin pool, yéetel ca méekic a kab u ti'al 
a wenel ma'alobe', 
11le óotzililo' bíin talac u beet loob ti' teech bey jun túul j ma' beel taac u 
ba'atele'. 

Bix jun túul j loolob wíinic 

12Le máax kasa'an yéetel loobe' mantadz cu máan u tzicbalt tuuso'ob; 
13cu chakic u yich, cu béech' kab, cu béech' jo'ol; 
14loob u tuucul, mantadz cu tucultic u beetic ba'al kaas cu máan u chu'unbes 
ba'atelo'ob. 
15Le t o'olale' jun súutuc bíin talac loobo'ob ti'; tu séeblaquil bíin p'áatac nakan 
óotzilil jun puli'. 

Ba'ax u p'ectmaj Yuumtzil 

16Yaan seis, je'el u chuquic tac sietee' ba'alo'ob, u jach u p'ectmaj Yuumtzil: 
17Le j ca'anal icho'obo', le chi'ob cu tuuso'obo', le kabo'ob cu quíimsico'ob le j 
ma' si'ipil máaco'obo', 

18le tuuculo'ob cu patico'ob ba'alo'ob kaastaco'ob, le ooco'ob cu yáalcabo'ob u 
ti'al u beeto'ob loob. 
19Le j tuutus aj jaajcunajo' yéetel le máax cu yocsic tac t'aan ichil 
sucu'untzilo'ob. 

Ba'ax yajilo'ob cu taasic nup keban 

20In j xibil paal dzáa mantadz ta tuucul u ya'almaj t'aano'ob, yéetel u ca'anbesaj 
a taata yéetel u ca'anbesaj a maama. 
21Bis mantadz ta pucsi'ikal, kaxla'ant ta caal, 
22bíin u ye'es ti' teech a beel le quéen xi'iquech xíimbal, bíin u canantech le 
quéen wenequech, bíin t'aanaco'ob ta wéetel le quéen ajaquech. 
23Tu jaajile', le a'almaj t'aano'ob yéetel le ca'ansajo'obo' beyo'ob x ch'uyub sáas 
t'aba'ano'obe'; le ca'asanjo'ob yéetel le tzol xiquino'ob u bejilo'ob cuxtal. 
24Bíin u yáantech ti' le x loolob co'olel yéetel ti' u ch'ujuc t'aano'ob le co'olel 
jela'an ti' techo'. 
25Ma' u táabsquech u qui'ichpamil; ¡ma' a cha'ic u léechtiquech u paacat! 
26Le x cáacbacho' chéen u bo'ota'al cu caxtic, Ba'ale' le x pak kebano' cu bin tu 
paach le xiib káato'. 
27Le máax cu táabal u méek ka'ake', tu jaajile' yaan u yelel u nook. 
28Le máax cu xíimbal tu yóokol chúuc t'aba'ane', cu chu'ujul u yooc. 
29Bey le máax cu nupicubáa yéetel u yatan yéet xiibile' ma' bíin p'áatac x ma' 
jaadzil. 
30Mix máac ilic kaasil le máax cu yoocol u ti'al u máansic u wi'ijil; 
31quex wa ca chu'ucuc táan u yocole', yaan u sutic siete u téenel le ba'ax u 
yocoltmajo', yéetel yaan u dzáic tuláacal le ba'ax yaan ti'o'. 
32¡J ma' na'at le máax cu máan yéetel u yatan u láak j xiib! ¡Le máax beetic 
beyo' tu juunal cu quiimsicubáa! 



1512 

 

Biblia Maya 
© 1992, Sociedades Bíblicas Unidas. 

 

 
 

 

33Yaan u nuptáantic jaadzo'ob yéetel pooch'ilo'ob, yéetel ma' táan u yantal mix 
ba'al cu páajtal u balic sublaquil. 
34Tumen le j xiib u p'eec u ke'exele' bey jun p'éel káake', yaan u caxtic u kiinil 
u sutic le kaaso', 
35ma' tu kamic u bo'olal le ba'ax beeta'ab ti'o', mix cu máan u yaj óolal yéetel 
ya'ab siibalo'ob. 

Proverbios 7 

U táabsaj t'aan le x pak keban co'olelo' 

1In j xibil paal dzo'ocbes in t'aano'ob; t'ilcunt ta tuucul in wa'almaj t'aano'ob. 
2Dzo'ocbes in wa'almaj t'aano'ob yéetel in ca'anbesajo'ob; cananto'ob bey u 
neeko'ob a wiche', u ti'al ca cuxlaque'ex. 
3Kaxo'ob tu yaal a kab, t'ilcunto'ob ta tuucul 
4Quictzilt le ojéelalilo', bisajbáa yéetel le na'atilo'. 
5Leti'ob bíin u toquecho'ob ti' le x pak keban co'olelo', ti' le co'olel ma' kaj óolo', 
le cu táabsaj yéetel muumun t'aano'obo'. 
6Jun p'éel kiine' táan ca'ach in paacat tu yáam u calom kiinil in wootoche' 
7ca tin wilaj míin jay túul táanquelemo'ob j ma' na'ato'ob, ca tin pactaj jun túul 
ti'ob asab mina'an u na'ate'. 
8Le ca j kuch tu ti'itz le pako' tu ch'actaj le bejo' ca j bin tu tojil u yotoch le 
co'olelo'. 
9Táan ca'ach u t'uubul kiin, táan ca'ach u chúunul u yéekjoche'ental. 
10Tu séeblaquile' le co'olelo' jóok u nuptáantej, mina'an u jela'anil ti' jun túul x 
cáacbach. 
11ti' jun túul co'olel ma' tu máacal u chi', séeb xan u ya'alic ba'al, chéen máan 
cu beetic 
12cu máanel ti' bejo'ob, ti' kíiwico'ob, cu wa'atal tu ti'itz bejo'ob yéetel ti' 
kíiwico'ob, táan u pa'atic u léechtic le yáax bíin máanaque'. 

13Le co'olelo' tu méekaje' ca tu dzu'udzaj le j táanquelemo', ca tu ya'alaj ti' x 
ma' subtalil: 
14Tene' tin séeb chi'itaj u quíimsbil ba'alche'ilo'ob ca'a bisajbáil, bejela'e' dzo'oc 
in beetic ba'ax tin séeb chi'itaj. 
15Le t o'olale' dzo'oc in jóokol in ch'a'a a beel; ¡taac ca'ach in wiliquech, dzo'oc 
in nuuptáantiquech! 
16Tu yóokol u táasche'il in wenele' dzo'oc in jayic jun p'éel qui'ichquelem teep' 
ejipcioil, lino u ca'aj, 
17dzo'oc in qui'iboccuntic yéetel u qui'iboquil mirra, áloe yéetel canela. 
18Co'oten, co'ox satic c óol yéetel yaacunaj co'ox qui'imacuntic óol yéetel 
yaacunaj tac quéen sáaschajac, 
19tumen in wíichame' mina'an tin wotoch; joka'an, j bin sen náach; 
20tu bisaj jun p'éel sáabucan chup yéetel taakin, ma' bíin suunac tac tu kiinil 
túulis uj. 
21U sen ch'ujuc t'aano'obe' j kuch u t'onquint u yóol le j xi'ipalo', 
22ma' j kabéetchaj u láak ba'ali' leti'e' j bin tu paach; bey u bin jun túul wacax 
cu bisa'al j quíimsa'ale', bey jun túul quéej cu lúubul ti' léech 
23u dzooque' jun p'éel x julub táadz máansic u pucsi'ikal; bey jun túul ch'iich' 
cu pulicubáa ichil jun p'éel léech ma' u yojel wa leti' bíin u tojolt u cuxtal. 
24Bey túuno' in j xibil paal u'uyeni'; dzáa a wóol ti' ba'ax quin wa'alic. 
25Ma' u bíin a dzáa a tuucul ti' le co'olelo' mix u sa'atal a wóol tu yo'olal a bin 
tu paach, 
26tumen ya'abcach máaco'ob beeta'ab loob ti'ob tumen; ¡seten ya'ab máaco'ob 
j quíimo'ob tu yo'olal! 
27U xíimbalta'al u beel u yotoche' bey u yúuchul bin tu bejil quíimile'. 

Proverbios 8 

U tze'equil le ojéelajo' 

1Ojéelaje' ka'am u tze'ec; na'ate' cu beetic u yu'uba'al u t'aan. 
2Cu wa'atal tu ca'analil le múulo' cu je'elel tu'ux cu káatal le bejo'obo', 
3cu beetic u yu'uba'al tu jool najo'ob, cu beetic u yu'uba'al tu jool caaj: 
4Wíinique'ex, a ti'ale'ex le in t'aano'oba'. 
5Táanqueleme'ex, j ma' na'ate'ex mix ba'al a wojele'ex ¡tuuculnene'ex, cane'ex 
a beete'ex ba'al tu beel! 
6Táan óoltene'exi', bíin in ca'aj in wa'al ti' te'ex ba'alo'ob mina'an u queetil, mix 
tu páajtal u ya'ala'al ma' jaaji'. 
7Le ba'ax bíin in wa'ala' jach u jaajil; ma' utz tin t'aan in wa'alic tuusi'. 
8Tuláacal in t'aano'obe' jach je'el bix u najmale' mina'an mix jun p'éel u 
p'ayachil tuusi'. 
9U ti'al le máax yaan u na'at yéetel ma'alob u tuucule' in t'aano'obe' utz u ch'a'a 
nu'ucta'al mina'an tu'ux u ya'ala'al ma' jaaji'. 
10Tu cúuchil plata wa ma'alob oroe' yanac ti' te'ex ca'anbesaj yéetel kaj óolal. 
11Ojéelaje' asab co'oj ti' qui'ichquelem tuunicho'o; ¡ti' mix ba'al cu páajtal u 
que'etel mix yéetel jun p'éel nojoch dzíibolal! 
12Teen le ojéelajo', cajacbalen yéetel le na'ato', in wojel in nuuptáant u 
ma'alobil tzol xiquino'obo'. 
13U tzi'iquil Yuumtzile' u káat ya'al u p'ecta'al le kaaso'. Tene' in p'eec le j ca'anal 
icho'obo' bey le j nonoj báilo', le kaakas cuxtalo' bey le tuuso'. 
14In ti'al le a'almaj xiquino', bey le ma'alob tuuculo', teen le na'ato'; in ti'al le 
páajtalo'. 
15Wa ma' tin wo'olale' ma' tu méektáano'ob le ajawo'obo', u nuuquilo'ob caaje' 
cu dzáico'ob u ya'almaj t'aano'ob. 
16Wa ma' tin wo'olale' ma' tu yantal u páajtalo'ob u nuuquilo'ob caaj le aj 
méektáano'ob xano' cu ya'alico'ob máax si'ipilchaja'an. 

17Tene' in yaabiltmaj máaxo'ob yaabiltmaile', le máaxo'ob caxtiquene' cu 
nuptáantiqueno'ob. 
18Tene' quin dzáic ayikalilo'ob yéetel tziiquil, nucuch tziiquilo'ob bey u bin 
utzil. 
19Le ba'ax quin dzáico' asab ma'alob ti' oroo; le ba'ax quin séeb chi'itique' asab 
ma'alob plata. 
20Tene' quin bin ti' u tojil bej ti' u bejilo'ob ti'ibil óolal. 
21Ti' le máaxo'ob u yaabiltiqueno'obe' quin dzáic le cu najmatico'ob; quin 
chupic u yotocho'ob yéetel ayikalilo'ob. 
22Yuumtzile' tu beetajen táanil ti' u chu'unsic u meyaj ma'ili' chu'unpajac u 
beetic tuláacal ba'ali'. 
23Tu patajen tu cáajbal le kiino'obo', ma'ili' u beet ca'ach le lu'uma'. 
24Tu síisajen ma'ili' yanac le nucuch ka'anabo'obo', ma'ili' tuulnac le áalcab 
ja'obo' bey xan le sayabo'obo'. 
25Ma'ili' u yedzcunt le múulo'ob bey xan le witzo'obo' Yuumtzile' dzo'oquili' u 
beetic in síijile'; 
26ma'ili' u beet yóokolcaab bey xan le u káaxilo'obo', mix le ma'ay lu'um iquil 
beeta'abic le yóokolcaaba'. 
27Le ca tu dzaj le nak ca'ano' tene' ti' yanen ca'achi' tu yóokol le nojoch ka'anabo' 
ti' yanen ca'achi'. 
28Le ca tu ch'uyquintaj le ca'an te j ca'ano', le ca tu ma'alob dzaj u sayabilo'ob 
u taamil ka'anabo', 
29le ca tu ya'alaj ti' u ja'ilo'ob le ka'anab ma' u jóokolo'ob te tu'ux acacbalo', le 
ca tu dzaj u chuunpakilo'ob le lu'uma', 
30ti' ca'ach quin wantal tu tzéel yéetel chuca'an óolalil. Tene' u sayabil u 
qui'imac óolal ca'achi, ti' xan quin báaxal ca'ach sáamsamal tu yicnale'; 

31quin báaxal ca'ach yéetel le yóokolcaab beeta'ano', ¡quin wuuyiquimbáa 
qui'imac in wóol tu yo'olal le máaco'obo'! 
32In paale'ex, bejela'e' u'uyene'exi'; quete'ex ba'ax quin beetic, u ti'al ca yanac 
ti' te'ex qui'imac óolal. 
33Táan óolte'ex le ca'anbesajo'; ma' a wa'alique'ex ma' ti' le ojéelajo'. 
34Qui' u yóol le máax cu ch'en xiquintiquen, sáamsamal xan p'iilil u yich u ti'al 
u canantic jool in wotoch. 
35Tumen in nuuptáanta'ale', cu nuptáanta'al xan le cuxtalo' cu najmata'al xan u 
yutzil óolal Yuumtzil; 
36ba'ale' wa máax cu tzelicubáa ti' tene' cu dzáic u cuxtal tu chi' quíimil; ¡in 
p'ecta'ale' lelo' u yaacunta'al quíimil! 

Proverbios 9 

Ojéelaj yéetel le x ma' ojéelaj 

1Le ojéelajo' tu beetaj u yotoch, tu jadzutzquintaj yéetel siete ocomo'ob; 
2tu quíimsaj ba'alche'ob u ti'al le janalo', tu máaka'antaj ma'alob vino, ca tu 
dzaj tu mayacche' 
3ca tu túuxtaj u x palitzilo'ob u ka'am awato'ob líikbal u ca'anlil le caajo': 
4¡Co'otene'ex waye', táanqueleme'ex mix ba'al a wojele'ex! Tu túuxtaj a'albil ti' 
le j ma' tuuculo': 
5Co'otene'ex a jaante'ex in wo'och waaj uke'ex xan le vino dzo'oc in 
máakantico'. 
6P'ate'ex a j ma' tuuculile'ex u ti'al ca cuxlaque'ex cuxlene'ex bey wíinic yaan u 
na'ate'. 
7Tzol u xiquin le aj p'a'aso', yéetel le j loolob máaco', ba'ax ca bin a kam ti'e' 
pooch'il yéetel u pajic a subtal. 
8Wa ca keyic le aj p'a'aso' bíin u p'ectech; Wa ca tzolic u xiquin le aj ojéelajo' 
bíin u yaabiltech. 

9Dzáa na'at ti' le aj ojéelo' bíin ya'abac u yojéelaj; ca'anbes le utzil wíinico' ca 
ya'abac u yojéelte. 
10Le ojéelajo' cu chúunul yéetel a tziiquil ti' Yuumtzil u kaj óolta'al le Aj sen 
quili'icho' u chíiculal yaan le na'ato'. 
11Tu yo'olal le na'ato', bíin cuxlaquech ya'abcach kiino'ob bíin u tzay ya'ab 
ja'abo'ob ti' a cuxtal. 
12Wa aj ojéelajeche' a ti'al u yutzil wa aj p'a'aseche', teech bíin a kam u bo'olal. 
13Le máax ma' yojel mixba'ale' bey jun túul x ma' na'at co'olel cu máan u ya'al 
ba'ale'. 
14Cu cutal ti' jun p'éel káanche' tu jool u yotoch, tu asab ca'analil le caajo', 
15cu t'anic le máaxo'ob cu máano'obo' le máaxo'ob cu bino'ob ti' ma'alob 
bejo'obo': 
16¡Co'otene'ex waye', j táanquelem máaque'ex mix ba'al a wojele'ex! Cu túuxtic 
a'albil ti' le j ma' u cano'ob tuucul tu beelo': 
17Le ocolbil ja'o' asab qui' u yu'ukul; le waaj cu jaanta'al x muculilo' asab qui' u 
jaanta'al. 
18Ba'ale' le ti'obe' ma' u yojelo'obe' wa le máaxo'ob u yéet janalo'obo' bejela'e' 
chéen u yoochelo'ob le méektáan quíimilo'. 

Proverbios 10 

U yáax jun jaatz u t'aano'ob Salomón 
(Caps 10.1-22.16) 

1U ya'alaj t'aano'ob Salomón: Le paal yaan u yojéelaje' cu qui'imaccuntic u 
yóolo'ob u taata bey u maama; le paal mixba'al u yojele' cu beetic u yaj 
óolalo'ob. 
2Le ocoltbil ayikalilo'ob ma' tu taasico'ob mix jun p'éel utz, ba'ale' u beeta'al 
ba'al tu beele' cu beetic u je'echel le quíimilo'. 
3Yuumtzile' ma' tu p'atic yéetel wi'ij le máax utze', ba'ale' ma' tu cha'ic u na'ajtal 
le j loolob wíinico'. 

4Jun p'íit meyaje', cu taasic óotzilil; ya'ab meyaje', cu taasic ayikalil. 
5U yúuchul jooch yáax kiine' u ti'al aj ojéelajo'ob; u yúuchul wenel tu kiinil 
jooche', u ti'al j ma' subtalo'ob. 
6Tu yóokol máac utze' cu taal ya'abcach utzil, ba'ale' le j loolob máaco' cu 
ma'acal u chi' tumen kasa'anil. 
7Le máac utzo' cu ka'ajsa'al yéetel qui' t'aano'ob; le j loolob máaco' séeb u 
tu'ubsa'al. 
8Le máax aj ojéelaje' cu yu'ubic tzol xiquino'ob; le máax cu ya'alaj ba'ale' cu bin 
kaasil ti'. 
9Le máax mina'an u si'ipile', ti' mix ba'al sajac; le máax kaas u cuxtale', kaas 
bíin dzo'ococ. 
10Le máax cu chak iche' cu beetic u yantal nucuch kaaso'ob; le máax cu ya'alaj 
ba'ale' cu bin kaasil ti'. 
11U t'aano'ob le máax toj u cuxtale', u sayabilo'ob cuxtal, ba'ale' le loolob máaco' 
utz u ti'al u beetic loob. 
12Le p'eeco' cu léecsic ba'atelo'ob, ba'ale' le yaacunajo' cu sa'atsic tuláacal 
si'ipilo'ob. 
13Tu chi' le aj ojéelajo' yaan ojéelaji'; u ti'al le j ma' tuuculo', jun puul jaadz tu 
pu'uch. 
14Le aj ojéelajo' cu mucultic ba'axo'ob u yojel, ba'ale' le quéen t'aanaco'ob le 
máaxo'ob mix ba'al u yojelo'obo' yaayaj ba'al cu taasic. 
15U ta'acbesajil le ayikalo' u ayikalil; u bin kaasil ti' le óotzilo', u yóotzilil. 
16U bo'olal le máax toj u cuxtale' leti' le cuxtalo'; ba'ax cu najmatic le kaakas 
máaco', u bin kaasil ti'. 
17Le máax táan óoltic le tzol xiquino', bíin cuxlac; le máax ma' tu táan óoltique', 
bíin quíimic. 

18Le aj tuutuso'obo' cu mucultico'ob le p'eequilo', le j ma' ojéelo'obo' cu 
ki'itbesico'ob le x mucul t'aano'ob. 
19Le máax ya'ab u t'aane', ya'ab u si'ipil; le máax cu tucultic ba'ax cu ya'alique' 
jun túul aj ojel. 
20U t'aan máax toj u cuxtale' plata u ca'aj; u tuucul loolob máaque' mix ba'al u 
tojol 
21U t'aan máax toj u cuxtale' cu ca'anbesic ya'abcach máaco'ob, ba'ale' le j ma' 
ojéelo' u chi' quíimsic. 
22U qui' t'aan Yuumtzile' ayikalil ma' tu taasic ki'inamil tu yéetel. 
23Le j ma' ojéelo' utz tu yóol u pajic u subtal u yéet wíinic; le aj ojéelo' utz u 
yóol yéetel le yéetel ojéelajo'. 
24Ti' le ba'ax cu yáalcab le loolob wíinico' leti' cu yúuchul ti', ba'ale' le toj u 
cuxtale' cu yúuchul ba'ax cu dzíiboltic. 
25Cu taal le chac ikalo' cu sa'atal le loolob wíinico', ba'ale' le toj u cuxtalo' ma' 
tu péec tu'ux yaan. 
26Le ma'akóolo' u ti'al le máax túuchitique', bey su'udz ba'al ti' coj, bey buudz 
ti' iche'. 
27Tziiquil ti' Yuumtzile' cu chowacuntic cuxtal, ba'ale' ti' le loolob wíinico'obo' 
cu cóomquinta'al. 
28U ti'al le máaxo'ob toj u cuxtalo'obo', qui' óolal u alab óolal; u ti'al le loolob 
wíinico'obo', yaayaj ba'ax cu taasic. 
29Yuumtzile' cu beetic utz ti' máax beetic utz, ba'ale' cu jadzic le cu beetico'ob 
kaaso'. 
30Mix bikin bíin xi'ic kaasil ti' le toj u cuxtalo', ba'ale' le loolob wíinico' ma' bíin 
xaanac te j lu'uma'. 
31Tu chi' le máac toj u cuxtale' cu jóokol ojéelajil, ba'ale' ti' le kasa'an wíinico' 
bíin xo'otoc u yaak. 

32Le máac toj u cuxtale' utz yu'uba'al ba'ax cu ya'alic; le j loolob máaco', chéen 
tuuso'ob cu ya'alic. 

Proverbios 11 

1Yuumtzile' u táaj p'eec le p'iso'ob ma' chuca'ano'obo' utz tu t'aan le p'iso'ob 
chuca'antaco'. 
2Le ca'anal icho' cu taasic paj subtal; le ojéelajo' ti' yaan yéetel le cabal 
óolo'obo'. 
3Le máaco'ob toj u cuxtalo'obe', cu beetico'ob ba'ax tu beel; le máaco'ob ma' tu 
beetico'ob ba'ax tu beele' bíin xu'ulsa'aco'ob tumen u tuuso'ob. 
4Le ayikalilo' mix ba'al u biilal tu kiinil xot kiin, ba'ale' le ti'ibil óolalo' cu tocsaj 
ti' quíimil. 
5Le ti'ibil óolalo' cu tojquintic cuxtal le aj ti'ibil u cuxtalo', ba'ale' le loolob 
wíinico' cu lúubul tu yo'olal u kasa'anil. 
6Le ti'ibil óolalo' cu jáalkabtic le máaxo'ob toj u cuxtalo'obo', ba'ale' le aj 
kebano'obo' bíin léechta'aco'ob tumen u kebano'ob. 
7Le quéen quíimic loolob máaque', cu quíimil pa'ate' yéetel u alab óolalo'ob bey 
xan u dzíibolalo'ob. 
8Kue' cu toquic ti' yaj óolal le aj ti'ibil cuxtalo', tu cúuchile' cu dzáic le loolob 
máaco'. 
9U t'aano'ob le loolob máaco' cu beetic kaas ti' yéet wíinic, ba'ale' u na'at le aj 
ojéelo' cu taasic tocsajil ti'ob. 
10Le kiin cu ayikaltal le no'oja'an u cuxtalo'obo', cu qui'imactal u yóol le caajo'; 
le kiin cu quíimil le loolob máaco'obo', caaje' cu síit' yéetel qui'imac óolal. 
11Yéetel u qui' t'aan le no'oja'an cuxtalo'obo' cu ayikaltal caaj, ba'ale' u t'aan le 
loolob wíinico'obo' cu yóotzilcuntico'ob. 
12Le j ma' tuuculo' cu ya'alic ba'al tu yo'olal yéet bisajbáil; Le máax utz u 
tuucule' cu maquic u chi'. 

13Le máax cu ki'itbesic tzicbale' tuláacal ba'al cu tzicbaltic; le máax cu canantic 
ba'ax cu ya'alique' cu ta'acquic ba'ax ma' u naj u yojéelta'ali'. 
14Wa mina'an ma'alob méektáane' le caajo' cu bin kaasil ti'; u bin utzil ti' le 
caajo' ti' u taal ti' ya'ab tzol xiquino'obe'. 
15Kaas u bin ti' le máax cuchic u p'aax yaanal máac; le máax ma' tu éejemtic u 
cuch p'aaxe' jéedzel u cuxtal. 
16Le co'olel t'a'aje' cu beetic tzi'iquil, j xiib sáakole' cu ayikchajal. 
17Le máax cu ch'a'ic óotzile' cu beetic utz tu baatzil, ba'ale' le loolob máaco' leti' 
caxtic u kaasil. 
18Le j loolob máaco' cu kamic bo'olal ma' tu beeli'; le cu beetic ba'ax no'oja'ane' 
cu bo'ota'al jach tu beel. 
19U beeta'al ba'ax no'oja'ane' cu chowacuntic le cuxtalo'; ba'ale' u beeta'al ma' 
no'oja'ane' cu beetic u séebtal le quíimilo'. 
20Yuumtzile' cu p'ectic le máaxo'ob kaas u tuuculo'obo', ba'ale' cu pactic yéetel 
utzil le máaxo'ob no'oja'an u cuxtalo'obo'. 
21Tu jaajile' le loolob máaco' ma' tu p'áatal x ma' jaadzil, ba'ale' le máaxo'ob 
no'oja'an u cuxtalo'obe' bíin xi'ic ti'ob utzil. 
22Jun jokni' oro u ca'aj, tu ni' kéekene' bey le qui'ichpam co'olel jun p'íit u 
na'ate'. 
23U dzíibolal máaxo'ob no'oja'an u cuxtalo'obe' ma'alob u laj béeytal; u dzíibolal 
le j meyaj loobo'obo' chéen cu léecsic p'u'ujulil. 
24Yaan máac utz u siibal cu kamic asab ya'ab ti' le cu dzáico', yaan xan máac 
dzu'ut cu quíimil ich óotzilil. 
25Le máax ma' dzu'ute', cu bin utzil ti', le máax cu siibale', cu máatan xan. 
26Le máax cu manic janalbe'en neeko'ob cu ta'aquic u ti'al u con co'oje', cu 
loolob t'anta'al tumen caaj; le máax conique', cu qui' t'anta'al. 

27Le máax cu caxtic u beet utze', utz u pacta'al; le máax cu máan tu paach 
kaase', kaas u yila'al. 
28Le máax cu alab óoltic u ayikale', bíin lúubuc bey báanal u tiquin le' che'e', 
ba'ale' le máaxo'ob no'oja'an u cuxtalo'obo' yaan u cuxa'antal u yóolo'ob bey u 
ya'ax le' che'e'. 
29Le máax ma' tu canantic u yotoche', mix ba'al bíin p'áatac ti'; le j ma' ojéelo' 
mantadz bíin palitzilta'ac tumen le aj ojéelo'. 
30Ba'ax no'oja'ane' cu dzáic cuxtal le meyaj loobo' cu lukesic. 
31Wa le máax no'oja'an u cuxtal cu najmatic u bo'olal way lu'ume', ¡bix bíin 
p'áatac ma' u kamic le cu najmatic le j loolob wíinic yéetel le aj kebano'! 

Proverbios 12 

1Wa ca yaabiltic u cóola'al a xiquine', ca yaabiltic le ojéelajo'; u p'ecta'al le 
keyajo' lelo' j ma' ojéelaj. 
2Le utzul máaco' cu éejemta'al tumen Yuumtzil, le ma' j subtalo' ma' tu 
éejemta'al tumen. 
3Le kaaso' ma' mootz u ti'al mix máaqui'; le máaxo'ob no'oja'an u cuxtalo'obo' 
ma'alob taabalilo'ob. 
4Co'olel utz u cuxtale' cu beetic jun túul ajaw u yíicham, ba'ale' le kaakas atano' 
jun puli' u xu'ulsic. 
5Máaco'ob no'oja'an u cuxtalo'obe' cu tuuculo'ob tu beel le j loolob máaco'obo' 
chéen tuus yaan tu poolo'ob. 
6U t'aan loolob máaque' jun p'éel u léechil quíimil; u t'aan le máac no'oja'an 
ba'ax cu beetique', u ti'al cuxtal. 
7Le loolob máaco'obo' cu lúubulo'ob, leti' u xuulo'ob, ba'ale' u yotoch le máac 
no'oja'an u cuxtale' utz yanil. 
8Je'el buca'aj u na'ate', bey u yúuchul utzil t'aan tu yo'olal, ba'ale' le j ma' na'ato' 
cu najmatic kex óolta'al. 

9Mixba'al ti' ca kex óolta'ac wa utz u tzéenta'al, ba'ax u biilal ca tzi'iquic wa ma' 
chuca'an u janali'. 
10Le máac no'oja'an u cuxtale' u yojel cu mukyaj u yaalako'ob ba'ale' le loolob 
máaco' ma' tu ch'a'ic óotzil. 
11Le máax cu meyajtic u lu'ume' yaan ya'ab waaj ti', le ma' na'ato' cu beetic 
ba'alo'ob mix ba'al u biilal. 
12Le kaakas dzíibolalo'obo' leti'ob u léechil le loolob máaco'obo'; ba'ale' u mootz 
le máaxo'ob no'oja'an u cuxtalo'obo' mina'an u xuul. 
13Le loolob máaco' cu sa'atal u yóol ichil u tuuso'ob, ba'ale' le máac no'oja'an u 
cuxtale' cu jóokol ma'alob ti' u yaj yanil. 
14Ti' tuláacal wíinic cu suut u jeel ba'ax cu ya'alic cu kamic xan u bo'olal ba'ax 
cu beetic. 
15Le j ma' na'ato' cu tucultique' tuláacal ba'ax cu beetique' ma'alob, ba'ale' le 
máax yaan u yojéelaje' cu dzáic u yóol ti' tzol xiquino'ob. 
16Le j ma' na'ato' séeb u ye'esic p'uja'an; le máax utz u tuucule' ma' tu táan óoltic 
u ya'al ba'al ti'. 
17Máax ma' tu tuuse' cu ya'alic ba'al jaaj; le máax ma'a tu ya'alic ba'al jaaje' cu 
babal tuus. 
18Yaan máaxo'ob cu beetico'ob loob yéetel u t'aano'ob, ba'ale' t'aano'ob le aj 
ojéelo'obo' cu dzáico'ob toj óolal. 
19Le máax cu ya'alic u jaajile' ma'alob yanil, ba'ale' le j tuuso' bíin tze'elec. 
20Ichil ba'axo'ob cu tucultico'ob le loolob máaco'obo' yaan tuusi'; u tzol xiquin 
máac j ma' ba'atele' yaan qui'imac óoli'. 
21Le máac no'oja'an u cuxtale' mix bikin bíin u mukyajt mix jun p'éel kaas, 
ba'ale' le loolob máaco' tuláacal le kaaso'ob bíin taalac yóokol. 
22Yuumtzile' u che'e p'eec le máaxo'ob cu tuuso'obo', ba'ale' yéetel utzil óolal 
cu pactic le máaxo'ob beetic ba'al jaaj. 

23Le aj na'ato' ma' tu babal tzicbaltic ba'ax yojel, ba'ale' le j ma' na'ato' cu babal 
tzicbaltic u j ma' na'atil. 
24Le máax cu meyaje' cu méektáantaj; le ma'akóolo' cu méektáanta'al. 
25Le yaayaj óolo' cu t'ona'ancuntic wíinic; le utzil t'aano' cu qui'imacuntic u 
yóol. 
26Le máac no'oja'an u cuxtale' cu nu'uctic u beel u láak, ba'ale' le loolob 
máaco'obo' cu sa'atal u beelo'ob 
27Le ma'akóol aj dzoono', ma' tu dzonic mix ba'al, ba'ale' le sáakol wíinico' cu 
náajaltic ya'abcach ayikalilo'ob. 
28U cuxtalil ti'ibil bejile' cu dzáic cuxtal; le j ma' tuuculile' cu taasic quíimil. 

Proverbios 13 

1Paal yaan u yojéelaje' cu kamic u tzol xiquin u taata le j ma' subtalo' ma' tu 
éejemtic u ke'eyel. 
2Tuláacal ba'ax cu ya'alic wínique' bíin suunac tu yóokol, ba'ale' le máax cu 
beetic kaas tu paach u yéet wíiniquile' taac u beetic loob. 
3Le máax cu canantic ba'ax cu ya'alique' tu juunal cu canaticabáa; le máax ya'ab 
u t'aane' tu juunal cu yóotzilcunticubáa. 
4Ma'akóole' cu u dzíibolal ba'ale' ma' tu yantal mix ba'al ti'; le máax cu meyaje', 
cu ayikaltal. 
5Máax no'oja'an u cuxtale' cu p'ectic tuus; máax loolob wíinique' cu paj subtal 
mina'an xan tziiquil ti'. 
6Toj cuxtale' cu canantic máax mina'an si'ipil ti'; loobile' cu xu'ulsic le aj 
kebano'. 
7Yaan máaxo'ob mix ba'al yaan ti'obe' cu babal a'alico'ob ayikalilo'ob, yaan xan 
máaxo'ob tuláacal ba'al yaan ti'ob ba'ale' cu cuxtalo'ob bey óotzilo'obe'. 
8U taakin le ayikalo' leti' toquic u cuxtal; óotzile' mix máax cu táabal u káat 
taakin ti'. 

9Máaxo'ob no'oja'an u cuxtalo'obe' beyo'ob sáasil cu jóopbale'; loolob 
máaco'obe' beyo'ob x t'uchub sáas cu tu'upule'. 
10Le ca'anal icho'obo' chéen cu léecsico'ob ba'atel; le ojéelajo' ti' yaan yéetel le 
j cabal óolo'obo'. 
11Jomoch ayikalile' cu jun p'ittal; le máax cu líikesic jujun p'íitile' cu 
ya'abcuntic. 
12Alab óolal ma' tu béeytale' pucsi'ikal cu yaj óolal, ba'ale' dzíibolaj cu béeytale' 
bey jun cúul u che'il cuxtale'. 
13Le máax ma' tu yu'ubic jun p'éel túuchi' t'aane', yaan u yaj óoltic; le máax 
éejemtic tusbele' bíin bo'ota'ac. 
14U ca'anbesaj aj ojéelaje' u sayabil cuxtal cu toquic máac ti' u léechil quíimil. 
15Le ma'alob tuuculo' cu najmatic yaabilaj, ba'ale' le máax cu kexic u yéet 
cajtale' bíin xi'ic kaasil ti'. 
16Le máax yaan u tuucule' cu beetic ba'ax tu beel, ba'ale' le j ma' na'ato' cu babal 
tzicbaltic u neetzil. 
17Le loolob aj bisaj t'aano' cu púutic loolob ba'alo'ob, ba'ale' le utz aj bisaj t'aano' 
cu púutic qui'imac óolal. 
18Óotzilil yéetel sublaquil bíin yanac ti' le máax ma' tu yu'ubic tzol xiquin; 
nucuch tziiquilo'ob bíin yanac ti' máax cu ch'enxiquintic a'almaj xiquin. 
19Dzíibolal cu béeytale' cu taasic qui'imac óolal. Le j ma' tuuculo' ma' tu páajtal 
u náachtal ti' le kaaso'. 
20Bisabáa yéetel le aj ojéelalo'obo' ca yanac ti' teech ojéelaj; bisabáa yéetel j 
ma' na'ato'obo' beyo' bíin kasaquech. 
21Le aj kebano'obo' cu ch'a'apachta'alo'ob tumen kaas; le toj u cuxtalo'obo' bíin 
bo'ota'aco'ob yéetel utz. 
22Utzil máaque' cu p'atic ba'al u ti'al ti' u yáabilo'ob; le aj kebano' cu 
much'quintic ayikalilo'ob u ti'al le máax no'oja'an u cuxtalo'obo'. 

23Tu cool óotzile' yaan ya'ab janali', ba'ale' tu'ux ma' tu beeta'al ba'ax tu beele', 
ya'ab ba'ax cu sa'atali'. 
24Máax ma' tu ya'alic u nu'uc ti' u paale' ma' u yaabiltmaji'; le máax cu ya'alic 
u nu'uc ti' u paale' u yaabiltmaj. 
25Le máac no'oja'an u cuxtale' cu janal u ti'al u na'ajtal, ba'ale' le loolob máaco' 
ma' tu xu'ulul u janal. 

Proverbios 14 

1Le co'olel yaan u yoojéelaje' cu líiksic u yotoch; le co'olel mix ba'al u yojele' 
yéetel u kuuxtal cu kascuntic. 
2Le máax no'oja'an u cuxtale' cu tziquic Yuumtzil; le máax keechel u cuxtale' 
cu kex óoltic. 
3Tu chi' le máac mix ba'al u yojelo' cu jóokol nonoj báil t'aano'ob; u chi' le aj 
ojéelajo', cu canantic. 
4Le kiin cu mina'antal colnáalo'obe', cu mina'antal ba'al jaanta'al; yéetel u muuk 
colnáale' cu ya'abtal ba'al jo'ochol. 
5Le jach aj jaajcunajo' cu ya'alic ba'ax jaaj; le j ma' utz jaajcunajo' chéen 
tuutuso'ob cu ya'alic. 
6Le j ma' subtalo' cu caxantic ojéelale' ba'ale' ma' tu nuptáantic; u ti'al le máax 
yaan u na'ato', ma' talam le ojéelajilo'. 
7Tzelabáa ti' le j ma' na'ato', tumen tu chi'e' mix bikin bíin yanac ti' teech kaj 
óolajil. 
8Ojéelaje' cu beetic u yojéeltic bix u najmal cuxtal le aj ojéelajo', ba'ale' le j ma' 
ojéelajo' cu tu'usul tumen u j ma' ojéelajil. 
9Le j ma' ojéelajo'obo' cu sutico'ob che'ejil u si'ipilo'ob, ba'ale' ti' le máaco'ob toj 
u cuxtalo'obo' utz u bin ti'ob. 
10Le pucsi'ikalo' cu kaj óoltic u mukyajo'ob, ma' xan tu dzáic u qui'imac óolal 
ti' máax ma' u kajoli'. 

11U yotoch le loolob máaco'obo' yaan u xu'ulsa'al; u ti'al le máaco'ob toj u 
cuxtalo'obo' bíin xi'ic utzil ti'ob. 
12Yaan máaque' cu tuclic utz ba'ax cu beetic, ba'ale' tu xuule' cu nactáantic 
quíimil. 
13Tac u ti'al che'eje' cu yajtal le a pucsi'ikalo', tu dzoocbale' le qui'imac óolo' cu 
xu'ulul yéetel okol. 
14Le j ma' na'ato' utz tu yóol bix cuxlic; le utzul máaco' utz u yóol yéetel ba'ax 
cu beetic. 
15Le j ma' tuuculo' cu éejemtic tuláacal ba'ax cu ya'ala'al ti'; le máax utz u 
tuuculo' cu táan óoltic tu'ux cu dzic u yooc. 
16Le aj ojéelajo' cu yilic bix u taal le kaaso' cu tzelicubáa ti', ba'ale', ba'ax u káat 
ti' le j ma' ojéelo'. 
17Le máax séeb u p'u'ujule' cu beetic ba'al x ma' tuuculil, le máax cu yáax 
máansic u tuucule' ma' tu jáan péecsic u kab. 
18Le máaxo'ob ma' utz u tuuculo'obo' cu ti'altico'ob u j ma' ojéelajilo'ob; le 
máaxo'ob utz u tuuculo'obo' cu bakpachta'alo'ob tumen kaj óolajil. 
19Le j loolob máaco'obo' bíin u chíinpolto'ob le utzil máaco'obo'; le aj loolob 
cuxtalo'obo' bíin xi'ico'ob káatanquil tu jool u najilo'ob le aj ti'ibil cuxtalo'obo'. 
20Óotzile' cu ch'a'a kuxta'al tac tumen u yéet bisajbáil; ayikale' ma' tu bineltic 
máax láakintic. 
21Le máax cu kex óoltic u yéet bisajbáe' cu kebanchajal, Ba'ale' ¡qui' u yóol le 
máax cu ch'a'ic óotzilil ti' le óotzilo'! 
22Le máax cu caxtic meyaj loobe', cu sa'atal u yóol; le máax cu caxtic u beet 
utze' cu yaabilta'al tu jaajil. 
23Ti' tuláacal xup muuke' cu yantal u náajalil; ti' babal t'aane' cu taal chéen 
óotzilil. 
24U péet jo'olal le j ojéelajo' na'atil; u ti'al le j ma' ojéelajilo', u j ma' na'atil. 

25Le jach aj jaajcunajo' cu toquic ti' quíimil u yéet wíiniquil; le aj tuus 
jaajcunajo' cu beetic u quíimsa'al. 
26U tzi'iquil Yuumtzile' cu dzáic jun p'éel ma'alob alab óolalil cu dzáic jéedzel 
xan ti' paalal. 
27U tzi'iquil Yuumtzile' u sayabil cuxtal cu tzelic wíinic ti' u léechil quíimil. 
28U méektáanta'al ya'ab caaje' jun p'éel tziiquil u ti'al ajaw; u méektáantic jun 
p'íit caaje' óotzilil u ti'al. 
29Kuchpaja'an óolale' u chíiculal ya'ab na'at; x ma' kuchpajal óole' u chíiculal x 
ma' na'atil. 
30Le jéedzel tuuculo' cuxtal u ti'al le wíinclilo', ba'ale' le saawinaj óolalo' cu 
laabcuntic tac le baaquelo'obo'. 
31Le máax cu yedzic óotzile' cu poch'ic u Aj Beetajil, ba'ale' cu tzi'iquil tumen 
le máax cu ch'a'a' óotziltico'. 
32Le loolob máaco' cu quíimsa'al tumen u kaasa'anil; le wíinic utz ba'ax cu 
beetique' cu cananta'al tumen u yutzil. 
33Le ojéelajo' cu cajtal ti' poolo'ob utz u tuuculo'ob, ba'ale' ichil le ma' u 
yojelo'ob mix ba'alo' ma' kaj óola'ani'. 
34Le ti'ibil cuxtalo' u ca'anal ichil jun p'éel caaj; kebane' u subtzilil. 
35Le palitzil yojel meyaje' cu najmatic u yalab óolal ajaw, ba'ale' le mix ba'al u 
yojele' cu najmatic u p'uujul. 

Proverbios 15 

1Jun p'éel utzil núuc t'aane' cu jáawsic le kuuxilo'; jun p'éel keyaj t'aane' cu sen 
p'u'ujsic. 
2Tu chi' aj ojéelajo'obe' cu jóokol ojéelajil; tu chi' j ma' ojéelajo'obe', ma' tu 
jóokol ojéelajil. 
3Yuumtzile' tuláacal tu'ux cu yantal táan u canantic le utzo'obo' bey le 
kasa'ano'obo'. 

4Le aak cu t'aan yéetel yaacunaje' jun cúul u che'il cuxtal; le aak cu ya'alic 
kaakas ba'alo' cu loobiltic le pixano'. 
5Le j ma' na'ato' ma' tu éejemtic u tzol xiquin u taata; máax cu táan óoltique' 
cu ye'esic yaan u na'at. 
6Sen ya'ab ba'alo'ob yaan tu yotoch le máac toj u cuxtalo', ba'ale' le cu náajaltic 
le loolob máaco' chéen bey u bino'. 
7Le aj ojéelajo'obo' yéetel u chi'obe' cu t'oxico'ob ojéelajil; le j ma' ojéelajo'obo', 
yéetel u tuuculo'obe' cu beetico'ob u jela'anil. 
8Yuumtzile' ma' tu kamic u ti'ibil óolal le j loolob máaco'obo', ba'ale' cu kamic 
yéetel utzil óolal u payalchi' le aj ti'ibil cuxtalo'obo'. 
9Yuumtzile' ma' utz u yilic bix u cuxtalo'ob le j loolob máaco'obo', ba'ale' u 
yaabilmaj le máax toj cuxtalo'. 
10Máax cu p'atic le utzil cuxtalo' cu tojquinta'al yéetel yaayaj ja'adz; le máax u 
p'ectmaj u ya'ala'al u nu'uc ti'e', cu quíimil. 
11Wa tu táan Yuumtzil ti' yaan le quíimil yéetel le muucnalo', ¡bix bíin p'áatac 
ma' u yilic u tuuculo'ob le máaco'obo'! 
12Le j ma' subtalo' ma' tu yaacuntic le máax a'alic u nu'uc ti', mix tu yóoltic u 
much'tal yéetel le aj ojéelajo'obo'. 
13Pucsi'ikal qui'imac u yóole', ma' muculbe'en tu yich yuumili'; pucsi'ikal 
koja'ane', chíicbe'en tu yich. 
14Tuucul yaan na'at ti'e' cu caxtic ojéelaj, ba'ale' le j ma' j ojéelajo'obo' chéen 
binqui' ba'alo'ob yaan tu poolo'ob. 
15U ti'al le máax yaan yaayaj óolal ti'e', mina'an kiin utz u ti'al; u ti'al le máax 
yaan qui' óolal ti'e', sáamsamal kiinku u ti'al. 
16Óotzilil yéetel u tzi'iquil Yuumtzile', asab ma'alob ti' ayikalil chuup yéetel yaj 
óolal. 

17U jaanta'al janalbe'en xíiwo'ob ich yaacunaje' asab ma'alob, ti' u jaanta'al u 
bakel wacax ich p'ectmajil. 
18Le máax séeb u p'uujule' cu léecsic ba'atelo'ob; le máax chuca'an u yóole' cu 
jáawsic le ba'atelo'. 
19U beel u cool máakole' loob yéetel ki'ixo'ob; u beel máac toj u cuxtale' cóococh 
sac bej. 
20Paal aj ojéelaje' cu qui'imacuntic u yóol u taata bey u yóol u maama; paal j 
ma' ojéelaje' cu kex óoltico'ob. 
21Le j ma' ojéelajo' utz u yóol yéetel u j ma' ojéelajil; le aj ojéelajo' cu tojquintic 
u cuxtal. 
22Tu'ux ma' káat chi'ita'al caaje', le meyajo'ob tuculta'ano'obe' ma' tu béeytal; u 
béeytal jun p'éel meyaje' cu yúuchul tu yo'olal u ya'ab aj tzol xiquino'ob. 
23¡Buca'aj utzil u caxta'al ba'ax kabéet, asab utz wa cu téec nuptáanta'al! 
24U bejil cuxtale' ca'anal cu bin, cu tzelic le aj ojéelaj ti' le quíimilo'. 
25Yuumtzile' cu jobic u yotoch le j ca'anal icho', ba'ale' cu kalic u bakpach u 
yotoch le x quimen íichamo'. 
26Yuumtzile' ma' chuca'an u yóol u yilic ba'ax cu tucultic le j loolob wíinico', 
ba'ale' utz tu xiquin le t'aano'ob cu ya'ala'al yéetel utzil tuuculo'. 
27Le máax cu kubicubáa ti' kaakas dzíibolaje' cu yóotzilcuntic u yotoch, ba'ale' 
le máax ma' tu éejemtic u bo'olalil mac chi'e' cu cuxtal. 
28Le máac ti'ibil u cuxtale' cu tucultic ba'ax bíin u núuque, ba'ale' le loolob 
máaco' cu jóokol loolob t'aano'ob tu chi'. 
29Yuumtzile' cu náachtal ti' le j loolob máaco'obo', ba'ale' cu yu'ubic u payalchi' 
le ti'ibil u cuxtalo'obo'. 
30Le máax léemkalac u paacate' cu qui'imaccuntic yóol pucsi'ikal; le ma'alob 
péectzilo'obo' cu dzáico'ob túumben muuko'ob. 

31Le máax cu yu'ubic le keyaj cu dzáic cuxtalo', bíin yanac cúuchil u ti'al ichil 
le aj ojéelajo'obo'. 
32Máax ma' tu yóoltic u ya'ala'al u nu'uc ti'e', u p'ectmajubáa tu báil; le máax 
ch'enxiquintic u nu'uc ti'e' cu yantal u na'at. 
33U tzi'iquil Yuumtzile' cu dzáic ojéelajil; u ti'al u ka'amal tziiquilo'obe', táanile' 
kabéet cabal óolal. 

Proverbios 16 

1Le tuuculil u beeta'al wa ba'axe' u ti'al wíinic; u béeytale', Yuumtzil cu bin u 
ya'al ca úuchuc. 
2Ti' xiibe' ma'alob u yilic tuláacal ba'ax cu beetic, ba'ale' Yuumtzile' leti' máax 
a'alic wa tu beel. 
3Dzáa tu kab Yuumtzil tuláacal ba'ax ca beetic, beyo' cu béeychajal le ba'ax ca 
tucultico'. 
4Yaan ba'ax o'olal tu beetilac Yuumtzile' tuláacal ba'al: u ti'al le j loolob máaco', 
kiinil jaadz. 
5Yuumtzile' ma' utz u yilic le j ca'anal icho'obo'; yaan u kuchul u kiinil u 
kamico'ob u jaadzil. 
6Yéetel yaacunaj bey xan yéetel jaaj cu sa'atsa'al keban; yéetel u tziquic wíinic 
Yuumtzile', cu náachtal ti' le kaaso'. 
7Wa cu lúubul utzil ti' Yuumtzil bix u cuxtal jun túul máaque', tac le máax 
p'ectmail le máaco' cu beetic u bisicubáa tu yéetel. 
8Jun p'íit náajal yéetel tojile', asab utz ti' le ya'ab cu náajalta'al yéetel oocolo'. 
9U ti'al wíinic u tucultic u beetic wa ba'ax, u ti'al Yuumtzile' u nu'ucbesic bix 
bíin beeta'ac. 
10Ajawe' cu t'aan tu yo'olal Ku le beetic ma' tu páajtal u xotkin ma' tu beeli'. 
11X ch'uyub p'iiso'ob yéetel p'iiso'obe' Yuumtzil a'alic bey, wa ma', tuláacal u 
nu'ucul p'iise' leti' beetmail. 

12Ajawo'obe' cu xet' óoltico'ob le loolob ba'alo'ob cu beeta'alo', tumen jalach 
káanche'e' cu jéedzel ti' ba'ax no'oja'an. 
13Le ajawo'obo' cu yaabiltico'ob yéetel cu yilico'ob yéetel utzil le máax cu t'aan 
yéetel tziiquil bey xan yéetel u jaajil. 
14U p'u'ujul ajawe' u aj bisaj t'aan quíimil, u ti'al aj ojéelajo'ob u caxtico'ob u 
jóomsico'ob u yóol. 
15U qui'imac óolal ajawe' u séeb chi'il cuxtal, u yutzile' bey múuyal cu beetic u 
káaxal ja'e'. 
16U ma'anal ojéelaje' asab ma'alob u ti' ma'anal oro; u ma'anal na'ate' asab 
ma'alob ti' u ma'anal plata. 
17Ba'ax nu'uctic u cuxtalo'ob le máaco'ob ti'ibil u cuxtalo'obo', u tzelicuba'ob ti' 
kaas; u yilic bix u cuxtale' u cananticubáa. 
18Tu tzéel x ca'anal ichile' cu taal sublaquil; tu tzéel nonoj báile', cu taal lúubul. 
19Cabal óolal ichil óotzilo'obe' asab utz ti' ayikchajal wíinic ichil j ca'anal 
icho'ob. 
20Máax yojel u canant ba'ax yaan ti'e' ma'alob u bin ti'; ¡qui' u yóol le máax cu 
yocsic u yóol ti' Yuumtzil! 
21Le máax yojel ba'ax cu tucultique' cu ya'ala'al yaan u na'at; ch'ujuc t'aano'obe' 
ma'alob u beetic u yúuchul kub óolal. 
22Máax cu tuucul tu beele' ti' leti' yaan u sayabil cuxtal; u ca'anbesa'al j ma' 
tuucule', ma' tuuculil xan. 
23Le máax u yojel ba'ax cu tucultique' u yojel t'aan ma'alob, u t'aano'obe' cu 
beetic u yúuchul ma'alob kub óolal. 
24Ch'ujuc t'aano'obo' beyo'ob u chúujil caabe': cu ch'ujucquintico'ob u yóol 
wíinic, cu dzáic u túumben muuk xan. 
25Yaan bejo'ob toj u yila'alo'ob, ba'ale' tu xuulo'obe' ti' yaan quíimili'. 

26U taaquil u janal le aj meyajo' cu dzáic u muuk u ti'al j meyaj, wi'ijile' leti' 
beetic u p'is muktic u dzo'ocsic. 
27Le máac máan kaas u kuuxtale' cu meyaj loob bey u tóoc chujcabe'; ¡tac u 
t'aano'obe' bey u tóoch'balo'ob káake'! 
28Le j loolob máaco' cu léecsic ba'atelo'ob; le j ki'itbesaj tzicbalo' cu beetic u 
yantal kuuxiltáanbal. 
29Le j loolob cu tusic u yéet bisajbáa yéetel cu beetic u kéechel u cuxtal. 
30Cu chakic u yich le máax cu tucultic u beetic loobo'; cu chi'ic u bóoxel u chi' 
le máax dzo'oc u beetico'. 
31U saquil u tzo'otzel jo'ole' jun p'éel péet jo'olal tziiquil, náajalta'an yéetel jun 
p'éel ma'alob cuxtal. 
32Chuca'an óolale' asab utz ti' j xibil máaquil; a pa'ic a j ca'anal ichil ta juunale' 
asab utz ti' a pa'ic u muuk caajo'ob. 
33Wíinique' cu káat chi'itic ti' j meen ba'ax cu taal u kiin ba'ale' Yuumtzil 
tucultic ba'ax bíin úuchuc. 

Proverbios 17 

1U jaanta'al chuchul waaj yéetel jéedzel cuxtale', asab ma'alob ti' u yantal 
ya'abcach kiinkujo'ob ichil ba'atelil. 
2Palitzil u yojel meyaje' cu kuchul u beet u dzuulil j ma' subtal paal, yaan xan 
u kamic siibalil je'el bix le u láako'obe'. 
3Oro yéetel platae' káak beetic u yojéelta'al wa ma'alobo'ob wa ma'; le 
tuuculo'obo' Yuumtzil beetic u yojéelta'al. 
4Loolob máac yéetel j tuutus wíinique' cu táan óoltico'ob le binqui' t'aano'obo'. 
5Máax p'a'astic óotzile', cu pajic u subtal Máax beete; le máax xan cu yutztal tu 
yo'olal u mukyaj óotzile' ma' bíin p'áatac x ma' jaadzi'. 
6U péet jo'ol nuxibo'obe', u yáabilo'ob; u ca'anal óolal paalale' u taata yéetel u 
maama. 

7Wa ti' le máax mix ba'al u biilal ma' utz u yu'ubic u jadzutz t'aane', mix ti' le 
tzicbe'en wíinic, u ya'alic tuuso'ob. 
8Máax cu kamic u bo'olal u maquic u chi' cu tuculticubáa nojoch ba'al, tumen 
cu ayikaltal yéetel tuláacal ba'ax cu beetic. 
9Máax ma' tu táan óoltic u ya'ala'al ba'al ti'e' cu beetic u yantal yaacunaj; Le 
máax cu yaj óoltique' cu náachcuntic u yéet bisajbáa. 
10keyaje' cu beetic asab utz ti' le máax yaan u na'ato', ba'ale' cien u puulul jadze' 
mix ba'al u biilal le j ma' ojéelajo'. 
11Máax j líiksaj óol caaje' chéen j caxan ba'atel, ba'ale' bíin túuxta'ac ti' jun túul 
loolob aj bisaj t'aan. 
12Nactáanticabáa yéetel jun túul p'uja'an x osae', asab ma'alob ti' a nactáantic 
jun túul j ma' ojéelaj u ch'icmubáa u beet wa ba'ax. 
13Mix bikin bíin u tzelubáa le loob tu yotoch le máax cu sutic kaas tu yo'olal le 
utz cu beeta'al ti'o'. 
14Máax chu'unsic ba'atele' bey u luksa'al u maac ja' cu tóoch'bale'; asab utz ca 
a tzelabáa ti' ma'ili' u babliquech. 
15U sa'atsa'al aj si'ipil yéetel u xot kinta'al máax ma' si'ipilchaja'ane' ca'a p'éel 
ba'al chi'ichnaccuntic Yuumtzil. 
16¿Ba'axten cu taal le j ma' ojéelaj yéetel taakin tu kab, u ti'al u máan ojéelajil, 
wa mina'an dzo'omel? 
17Jun túul c éet óol utz u bisicubáa mantadze', tu kiinilo'ob yaj óole' bey jun 
túul a sucu'une'. 
18Le j ma' tuuculo' cu kóochic u p'aax yéet caajal cu cóiticubáa u cuch u p'aax 
xan u yéet bisajbáa. 
19Le máax utz tu t'aan u ya'alic ba'ale' utz tu yich xan ba'atel; le máax cu 
tuculticubáa nojoch ba'ale' cu caxtic u bin kaasil ti'. 

20Mix bikin bíin u nuptáantubáa le máax kaas u tuuculo' yéetel le utzo'; le aak 
cu p'u'up'u chicubáa j t'aane' bíin lúubuc ich yaayaj cuxtal. 
21Paal mix ba'al u yojele' chéen chi'ibal pool u ti'al u taata; paal mix ba'al u 
biilale' chéen chi'ichnaquil u ti'al u taata. 
22Pucsi'ikal qui'imac u yóole' ma'alob dzaac, ba'ale' ma' óolale' cu beetic u 
lúubul muuk. 
23Loolob wíinique' cu x mucul kamic u bo'olal mac chi', u ti'al u kechic u tojil 
ti'ibil bejil. 
24Ojéelaje' leti' u káat u chuc le aj na'ato', ba'ale' le máax mix ba'al u yojelo' ma' 
jéedzel ba'ax u káat u beeti'. 
25Paal mix ba'al u yojele', u ti'al u taata yéetel u maamae', u chuun kuuxil yéetel 
yaayaj óolal. 
26Ma' utz u beeta'al u bo'ol le máax mina'an u si'ipilo' mix u ja'adzal le tzicbe'en 
máaco'. 
27Aj ojéelajo'obe' ma' suuc u t'aano'ob ya'abi', máaxo'ob yaan u na'ato'obe' 
mantadz joomol u yóolo'ob. 
28Tac le máax mix ba'al u yojelo' cu paticubáa aj ojéelaj yéetel j na'at, le máax 
cu maquic u chi'e' utz u tuucul. 

Proverbios 18 

1Dzu'ut wíinique' chéen cu caxtic u ayikalil, ma' xan tu yóoltic ca a'ala'ac u 
nu'uc. 
2J ma' ojéele' ma' tac u canbali'; chéen u káat ca u'uya'ac u ya'alic le ba'ax u 
yojel. 
3Yéetel le kasa'anilo' cu taal sublaquilo' yéetel ca'anal ichile', cu taal le x ma' 
tziiquilo. 
4U t'aano'ob wíinique' bey taamtam ja'obe', ya'abcach ojéelaje' bey ja' cu 
yáalcabe'. 

5Le j p'is óolo'obo' ma' u najmal u yáantico'ob máax yaan u si'ipilo' mix ma' u 
beetico'ob ba'ax no'oja'an ti' máax mina'an u si'ipil. 
6J ma' ojéelaje', yéetel u chi'e' cu yocsicubáa ich ba'atelo'ob; yéetel u t'aano'obe' 
cu caxtic nu'uca'an jaadzo'ob. 
7U t'aano'ob beetic loob ti' le j ma' ojéelajo'; yéetel u chi'e' cu lechic suum tu 
caal. 
8Ki'itbesaj tzicbale' bey qui'iqui janale', cu beetico'ob talam loob. 
9Ma'akóol yéetel le j xup taakino' ¡cu kuchul u beetuba'ob tac láaktzilil! 
10U kaaba' Yuumtzile' bey u cúuchil ma'alob ta'acbesaje' tu'ux cu bino'ob aj 
ti'ibil cuxtalo'ob u ti'al ca cananta'aco'ob. 
11Le ayikalo' cu tucultic u ayikalile' bey jun p'éel caaj bakpachta'an tumen 
ca'anal tuulumo'ob. 
12X ca'anal ichile' kaas ba'ax cu taasic; cabal óolale' utz ba'ax cu taasic. 
13J ma' ojéelaj yéetel jun p'éel ba'al subtzil u núuca'al jun p'éel t'aan wa ma' tu 
yu'uba'al ba'ax cu ya'ala'al. 
14Koja'ane' u ch'a'a óolal líiksic, cux túun luba'an óolal, ¿Máax je'el u páajtal u 
líikesique'? 
15Le aj ojéelajo'ob yéetel j na'ato'obo' cu ti'alintico'ob le kaj óolalo'ob cu 
caxtico'obo'. 
16Yéetel jun p'éel siibale' cu je'epajal tuláacal jool najo'ob cu yúuchul kuchul 
tac tu yicnal le jalacho'obo'. 
17Máax cu yáax t'aane' cu toquicubáa bey jach jaaj ba'ax cu ya'alique', ba'ale' le 
quéen kuchuc u aj p'eeque' cu ya'alic ma' jaaj ba'ax tu ya'alaji'. 
18U xot kiin Kue' cu xu'ulsic le ba'atelo'obo' cu jun páaycuntic le máaxo'ob cu 
ba'atelo'obo'. 

19Jun túul láaktzil poch'a'ane' cu ta'acbesicubáa, asab ti' jun p'éel caaj 
bakpachta'an tumen u tuulumil. Le ba'atelo' cu jun páaycunsic wíinic bey u 
tzatzalo'ob jun p'éel jalach naje'. 
20tuláacal wíinique' bíin úuchuc ti' ba'ax cu ya'alic. 
21U cuxtal yéetel quíimil wíinique' yaan ba'ax u yila'a' yéetel u yaak; máaxo'ob 
ya'ab u t'aano'obe' bíin u mukyajtico'ob ba'ax cu ya'alico'obo'. 
22U nuptáanta'al atane' lelo' u nuptáanta'al ba'ax utz; u chíiculal xan ka'amal u 
yutzil Ku. 
23Óotzile' cu t'aan yéetel káat óolalo'ob; ayikale' cu núuquic t'aan yéetel ca'anal 
ichil. 
24Dze'edzec bisajbáilo'obe' cu xu'ulul jun súutuc, ba'ale' yaan aj bisajbáilo'obe' 
utz u bisicuba'ob asab ti' jun túul sucu'un. 

Proverbios 19 

1Óotzilil yéetel toj cuxtale' asab ma'alob, ti' j ma' ojéelaj yéetel ti' j a'alaj ba'al. 
2Ma' utz sen meyaj x ma' tuuculi'; u beeta'al xan ba'ax séeba'ane' cu dzáic tu'ux 
u beeta'al ba'ax ma' tu beeli'. 
3U j ma' tuucul wíinique' cu beetic u satic u beel, cu dzo'ocole' wíinique' ya'alic 
ti' Yuumtzil yaan u si'ipilil. 
4Ayikalile' cu ya'abcuntic aj bisajba'ob, ba'ale' óotzile' tac u yéet aj bisajba'ob 
cu náachatalo'ob ti'. 
5Aj jaajcunaj cu tuuse' ma' bíin p'áatac x ma' jaadzili'; aj tuuse' ma' bíin jóokoc 
ma'alobi'. 
6Utzul máaque' cu siibal, ma' dzu'uti', tuláacal máax caxtic u ti'al u beeticubáa 
u yéet bisajbáil. 
7Wa óotzil cu kex óolta'al tac tumen u láake', bix ma' u kex óolta'al tumen u 
yéet bisajbáil. 
8Máax cu babal beetic ba'ax tu canaje', utz u tuculticubáa cu bin utzil ti'. 

9Aj jaajcunaj cu tuuse' ma' bíin p'áatac x ma' jaadzi'; aj tuuse' cu pa'ata'al tumen 
quíimil. 
10Ma' suuc ti' le j ma' ojéelajo' u dzáic ba'alo'ob co'oj u tojol, mix xan bíin u 
méektáant jalacho'ob le palitzilo'. 
11Máax cu tuucule' cu cóomquintic u yóol j p'uujul, u tziiquile', cu beetic ma' u 
táan óoltic u ya'ala'al ba'al ti'. 
12U p'uujul ajawe' bey u yáacam jun túul leóne', ba'ale' u yutzile' bey p'uul ja' 
tu le' xíiwe. 
13Jun túul paal mix ba'al yojele' cu beetic u mukyaj u taata. Je'el bix le ja' cu 
ch'ajlanquile' bey le co'olel x caxan ba'atelile'. 
14Taatae' cu dzáic, naj yéetel ayikalilo'ob; ba'ale' ti' Yuumtzil cu ka'amal le 
atantzil yaan u yojéelaj. 
15Ma'akóole' cu t'úubul j wenel, bíin xan u máans wi'ij. 
16Le máax cu dzo'ocbesic le nu'ucbe'en t'aano' cu canantic u cuxtal; le máax cu 
cúulpachcuntic u ca'anbesaj Yuumtzile', cu quíimil. 
17Dzáa majnil ti' óotzile', ti' Yuumtzil cu dza'abal. Yuumtzil xan bíin u bo'ote. 
18A'al u nu'uc ti' a paal ca'aliquil cu páajtal, ba'ale' bic a quíims yéetel jaadz. 
19Le máax ya'ab u p'uujule', cu kamic ba'ax cu najmatic; u to'ocol ti' jaadze' cu 
jach kastal. 
20Ch'a'a nu'uct le tzol xiquino' éejemt u ya'ala'al ti' teech u nu'ucul; beyo' bíin a 
ti'alt le ojéelajo'. 
21Wíinique' cu beetic ya'ab jok jo'olo'ob, ba'ale' chéen béeytal le ba'ax u káat 
Kue' 
22Ba'ax cu dzíibolta'al ti' wíinique' u kub óolal; asab ma'alob óotzilil, ti' máac 
cu tuus oocol. 
23U tzi'iquil Yuumtzile' cu bisic wíinic ti' cuxtal; cu cuxtal máac qui'imac u yóol 
ma' xan tu mukyajtic mix jun p'éel loob. 

24Ma'akóole' cu chukic u yo'och waaj ichil u laquil le janalo', ba'ale' mina'an u 
yóol u kujsic tu chi'. 
25Iquil u ja'adzal le j ma' subtal wíinico' cu canbal le j ma' na'ato'; le yaan u 
na'ato' cu canbal chéen yéetel u tzol xiquinta'al. 
26U loobilta'al jun túul taata yéetel u tojolch'inta'ale' jun túul maamae' ba'alo'ob 
seten subtzil, keyajbe'en xan u ti'al jun túul paal. 
27In j xibil paal wa ca ch'enic a táan óoltic in keyaje', bíin a tzelabáa ti' in 
ma'alob tzol xiquino'ob. 
28Aj jaajcunaj cu tuuse' cu che'ejtic ti'ibil bejilo'; le j loolob wíinico' loolob 
t'aano'ob cu jóokol tu chi'. 
29Máakanta'an u che'ilo'ob u ja'adzal le j ma' tzico'obo'; le ma'alob jaadzo'ob u 
ti'al u paach le j ma' na'ato'obo'. 

Proverbios 20 

1Vinoe' cu tu'ubsic u subtal wíinico'obo'; cu léecsa'al tumen ukul cu cáalcunaj; 
yéetel u cáalcunaje' mix máac u yojel ba'ax cu beetic. 
2Jun túul ajaw p'uja'ane' bey jun túul león cu yáacame'; le máax p'u'usique' cu 
dzáic u cuxtal tu chi' quíimil. 
3Tziiquil u ti'al wíinic u wet'ic sacach t'aano'ob, ba'ale' je'el máaxac j ma' na'ate' 
cu páajtal u léecsic. 
4Tu kiinil u péecsa'al lu'ume' máakole' ma' tu péecsic lu'um; ba'ale' le quéen 
kuchuc u kiinil jooche' mix ba'al bíin u nactáante. 
5Mucul tuucule' bey tamcach ja'e', ba'ale' máax yaan u na'ate' u yojel bix u 
caxta'al. 
6Yaan ya'ab máaco'ob jaka'an u yóolo'ob tu yo'olal u chuca'an óolalo'ob, ba'ale' 
ma' tu páajtal u caxta'al mix jun túul cu páajtal u ya'ala'al wa jaaj. 
7¡Qui' yóolo'ob le paalal cu pa'atalo'ob tumen máax cuxlaj toj yéetel tzicbe'enil! 

8Le quéen culac ajaw tu káanche'il xot kiine' chéen kabéet ti' jun p'éel paacate' 
cu míist le kaaso'. 
9Mix máac cu páajtal u ya'alic: Tene' utz yanil in pucsi'ikal, ma' si'ipilchaja'anen 
ti' kebani'. 
10Tusub p'iiso'ob yéetel muuto'ob ma' chuca'ano'obe' ca'a p'éel ba'alo'ob cu 
p'ectic Yuumtzil. 
11Yéetel ba'axo'ob cu beetic jun túul táanquelem wíinique' cu yojéelta'al wa toj 
u cuxtal. 
12Yuumtzile' tu beetaj: Xiquine' u ti'al u'uyaj, iche' u ti'al paacat. 
13Ma' u máan kiin táan a wenel, tumen je'el u yóotzilcuntiqueche'; máanac 
teech kiin p'ila'an a wich u ti'al ca yanac teech ya'ab ba'al a jaante. 
14¡Jach kaas le ba'ax cu co'onolo'! cu ya'alic le máax maano', ba'ale' le quéen 
dzo'ococ u maane' tu juunal cu qui' óolticubáa. 
15Máax cu t'aan yéetel ojéelaje', asab ma'alob ti' tuláacal le oro yéetel ti' u 
ayikalilo'ob yóokolcaab. 
16Máax cu cuchic u p'aax yaanal máaque', u naj u lukesic u nook le máaco' ca 
ch'a'a bey páay ooquile'. 
17Wíinique' utz tu t'aan u náaysic u yóol yéetel tuuso'ob, quex ca suunac ti' bey 
chéen jun níich'il u waajil lu'ume'. 
18Ba'axo'ob cu tuculta'al beeta'ale' cu kax t'anta'al yéetel jun p'éel ma'alob tzol 
xiquin; ba'atele' cu nu'ucta'al yéetel jun p'éel ma'alob na'at. 
19Máax cu ki'itbesic tzicbale' ma' u yojel mucult jun p'éel t'aani', le t o'olale' ma' 
nupicabáa yéetel máaco'ob cu ki'itbesico'ob tzicbal. 
20Máax cu loolob t'antic u taata yéetel u maamae', bíin quíimic ichil u talam 
sajaquil éekjoche'enil. 
21Le ba'ax chéen ch'a'abil u najmatale' tu dzooque' ma' tu dzáic qui'imac óolal. 

22Mix bikin a tzibaltic, wa bíin a sut le kaas cu beeta'al ti' techo'; alab wóolt 
Yuumtzil, le ti' bíin u beet a jóokol utzil. 
23Yuumtzile' u p'ectmaj u meyajta'al p'iiso'ob ma' chuca'ano'obi'; p'iiso'obo' ma' 
chuca'ano'obe' p'ecbe'eno'ob. 
24Yuumtzile' leti' nu'uctic u beel wíinic; mix máac u yojel ba'ax bíin úuchuc ti'. 
25Yaayaj ba'al u ti'al wíinic u séeb chi'itic wa ba'ax ti' Ku cu dzo'ocole' cu sen 
tucultic u séeb chi'. 
26Ajaw yaan u yojéelaje' cu náachcuntic tu táan le j loolob máaco'obo' cu 
puch'ico'ob xan yáanal jun p'éel sutub che'. 
27Le pixan u dzaama Ku ti' wíinique' sáasil u jul tu jach taamil u cuxtal. 
28Ajawe' jéedzel yanil tu jalach káanche' wa cu yaacunaj yéetel cu dzo'ocbesic 
u jaajil. 
29U nonoj báil le táanquelemo'obo' ti' yaan tu muuko'obe' u tzicbe'enil 
nuxibo'obe' ti' yaan tu saquil u poolo'obe'. 
30Kasa'anile' cu dza'acal yéetel yaayaj loobilo'ob; yaayaj ba'alo'ob beetic u 
yutztal le tuuculo'. 

Proverbios 21 

1U tuucul ajawe', tu kab Yuumtzile', bey áalcab ja'e', cu bin tu beel je'el tu'ux u 
káat Yuumtzile'. 
2Wíinique' ma'alob u yilic tuláacal ba'ax cu beetic, ba'ale' Yuumtzile' a'alic wa 
no'oja'an ba'ax cu tuclic. 
3Beet ba'ax utz yéetel ba'ax ti'ibil, tumen Kue' leti' jach u káat ti' quíimsbil 
ba'alche'obi'. 
4Ca'anal ichil, yéetel nonoj báil tuucule'; u sáasil le loolob máaco'obe' 
kebano'ob. 
5Ba'axo'ob cu ma'alob tuculta'alo'obe' ma'alob u jóokolo'ob; ba'axo'ob chéen 
jomoch beetbile' ma' utz jóokoli'. 

6Ayikalilo'ob cu yantal yéetel tuuse', máanbal waya'as u ti'al le máaxo'ob cu 
caxtico'ob quíimil. 
7J loolob wíinico'obe' bíin xu'ulsa'aco'ob tumen u kasa'anilo'ob, tumen ma' tu 
yó'otajo'ob u beeto'ob ba'ax ti'ibili'. 
8U cuxtal loolob wíinique' keechel ma' xan jeedzeli'; ba'axo'ob cu beetico'ob 
utzul máaco'obe' utztaco'ob. 
9U yúuchul cajtal naklic tu yóokol jun p'éel naje', asab utz ti' yúuchul jaajtal 
yéetel jun túul co'olel x caxan ba'atel, ti' jun p'éel noj naj. 
10J loolob wíinique' chéen cu tucultico'ob u beetico'ob loob; ma'atech u yilic 
yéetel yaabilaj u yéet wíiniquil. 
11Iquil u ja'adzal le j ma' subtalo', cu canbal le j ma' tuuculo'; aj ojéelaje' cu 
canbal chéen yéetel tzol xiquin. 
12Ku aj ti'ibile' cu pactic u yotoch le j loolob wíinico'; cu kubic xan le j loolob 
wíinic cu kubic u ti'al nakan óotzilil. 
13Máax ma' tu yu'ubic u káat óolal le óotzile' Le quéen u káat áantaje' ma' bíin 
u'uyaqui'. 
14Le siibal cu dza'abal yéetel jaaj óolale' tac nojoch p'u'ujul cu jóomsic u yóol. 
15Le kiin cu beeta'al ba'ax no'oja'ane' aj ti'ibil cuxtale' cu qui'imactal u yóol, ti' 
le j loolob wíinico'obo' cu bin kaasil ti'ob. 
16Máax ma' tu cuxtal yéetel jun p'éel tuucul toje', bíin xi'ic tu cúuchil le 
quimeno'obo'. 
17Le máax cu kubic u yóol ti' cha'ano'ob, ti' cáaltalo'ob wa ti' 
qui'ibocquinticubáe' bíin dzo'ococ ich óotzilil. 
18Aj tuuso'ob yéetel aj loobo'obe' bíin mukyajnaco'ob tu yo'olal aj ti'ibil bejo'ob 
bey tu yo'olal aj tzicbe'eno'obo'. 
19U yúuchul cajtal ti' x tocoy lu'ume', asab utz ti' u yúuchul cajtal yéetel jun 
túul co'olel séeb u p'u'ujul yéetel x caxan ba'atel. 

20Tu yotoch aj ojéelaje' yaan ayikalil yéetel qui'iboc ba'alo'obi', ba'ale' le j ma' 
ojéelajo' cu láaj xupic ba'ax yaan ti'. 
21Máax cu p'iscubáa toj cuxtal yéetel chuca'an óolale', cu nuptáantic cuxtal 
yéetel tziiquil. 
22Aj ojéelaje' cu bin ba'atelt jun p'éel caaj ma'alob cananta'alil, cu pa'ic le 
páajtalil yaan ichilo'. 
23Le máax cu canantic u yaake', mix bikin bíin u yocsubáa ich talamil. 
24J nonoj báil, j ca'anal ich yéetel ti' j ma' subtal, cu ya'ala'al ti' máax cu t'aan 
yéetel nonoj báil. 
25Dzíibolal quíimsic máakol, tumen u kabo'obe' ma' tu yóoltico'ob j meyaj; 
26bul kiin cu máansic táan u dzíibolaj. Ba'ale' aj ti'ibil beje' cu siibal x ma' 
dzu'util. 
27Yuumtzile' cu p'ectic u ti'ibil óolal le j loolob máaco'obo', tumen cu kubico'ob 
yéetel kaakas tuuculo'ob. 
28Le aj jaajcunaj cu tuuse' bíin xu'ulsa'ac; ba'ale' le máax u yojel ch'enxiquine', 
mantadz cu páajtal u núuquic t'aan. 
29Le j loolob wíinique' cu paticubáa u ye'es jéedzel, máac utze' ma' tu péec tu 
yo'olal bix cuxclic. 
30Tu táan Yuumtzile' mina'an ojéelajil cu najmat, mix na'atil, mix u beeta'al 
ma'alob ba'alo'ob. 
31Xiibe' cu máakantic u cuuch tzíimin u ti'al ba'atel ba'ale' u béeychajale' 
Yuumtzil máax dzáic. 

Proverbios 22 

1U ya'ala'al ba'ax utz tu yo'olal jun túul wíinique' yéetel u ki'itbesa'al u kaaba'e', 
asab utz ti' ya'ab oro yéetel ya'ab plata. 
2Ayikal yéetel le óotzile' yaan ba'ax ti' láajquetico'ob; tu ca'a túulalo'obe' j 
beeta'abo'ob tumen Yuumtzil. 

3Máac cu tuucule' cu yilic u taal u chuun yaje' cu jechic; j ma' tuucule' cu bin 
tu paach cu dzo'ocole' cu mukyajtic u loob. 
4X caabal ichil yéetel tziiquil ti' Yuumtzile', cu taasico'ob bey bo'olale' ayikalil, 
tziiquil yéetel cuxtal. 
5U beel j loolob wíinique' chuup yanil yéetel léecho'ob; ba'ale' le máax cu 
canantic u cuxtale' cu tzelicubáa ti'ob. 
6Utzil ca'anbes le chan paal bejela'e', beyo' tac tu nuxibile' ma' bíin u p'ati'. 
7Ichil óotzilo'obe', máax ayikale' ajaw; Ichil aj p'aaxo'obe', máax cu dzaa p'aaxe' 
leti' ajaw. 
8Máax pakic kaase', yaj óolalo'ob bíin u joche; Yuumtzil bíin u xu'uls yéetel u 
páajtalil u p'uujul. 
9Máax ch'a'ic utzil ti' u láak máaque', yéetel iquil u táacbesic óotzil jaant u 
yo'och waaje' cu qui' t'anta'al. 
10Quéen tojolch'inta'ac le ma' subtalo' cu xu'ulul le j ma' bisajbáilo' beyo' cu 
dzo'ocol le ba'atel bey le a'alaj ba'alo'. 
11Ajawe' utz u yilic máax ma' j ca'a p'éel ichi', cu bisicubáa yéetel le cu ya'alic 
ba'ax cu lúubul utzil. 
12Yuumtzile' cu canantic ma'alob le aj ojéelajo' cu ya'alic ma' jaaj u t'aan aj 
tuusi'. 
13U ti'al ma' u meyaj le j ma'akóolo' cu tuus, je'el bin u quíimsa'al tumen jun 
túul león yaan te j bejo'. 
14Tamcach áactun u chi' x nupkeban tu'ux cu lúubul máax cu loolob t'anta'al 
tumen Yuumtzil. 
15J ma' na'atile' u dze'edzec tuucul táanquelemil, ba'ale' cu lukul yéetel jaadzil 
ca'anbesaj. 
16Máax cu ayikaltal iquil cu beetic yaayaj meyaj óotzile', wa cu dzáic ti' ayikale' 
bíin dzo'ococ ich óotzilil. 

Treinta u coomcom ca'anbesajo'ob aj ojéelajo'ob 

17Dzáa a wóole'ex ti' tuláacal ba'ax cu ya'alico'ob le aj ojéelajo'obo'; dzáa a 
tuucul ti' ba'ax quin ca'anbesic ti' teech. 
18Ta'acbes ta tuucul, je'el u beetic utz ti' teche', u ti'al ca páatac a láaj ca'a a'alic 
bey jun p'éelili'e'. 
19Bejela'e' quin dzáic a wojéelte u ti'al ca dzáa a wocsaj óolal ti' Yuumtzil. 
20Tene' dzo'oc in dzíibtic ti' teech treinta cóomcom ca'anbesajo'ob tu'ux yaan 
tzol xiquino'ob yéetel kaj óolalo'ob. 
21u ti'al in ca'anbesiquech a kaj óolt u jaajil, u ti'al ca páatac a wa'alic u jaajil 
ti' le máax bíin u káat chi' ti' teech. 

— 1 — 

22Ma' a sen beetic ba'al ti' óotzil chéen tumen óotzil, mix a yedzic tu táan le j 
ilaj ba'atel máax ma' tu páajtal u toquicubáa, 
23tumen Yuumtzile' bíin jóokoc u toque', bíin u yedz xan le máaxo'ob yedzique'. 

— 2 — 

24Ma' a beeticabáa éet bisajbáa mix yéetel a wéet xíimbal yéetel loolob 
máaco'ob, 
25bic a can u loolob cuxtalo'ob ca xan a lech suum ta caal. 

— 3 — 

26Mix bikin a éejemtic a bo'otic u p'aax u láak máac, 
27tumen wa mina'an ba'ax yéetel a bo'otique', bíin to'ococ teech tac u nu'ucul a 
wenel. 

— 4 — 

28Ma' a kexic u cúuchil xu'uko'ob dza'ano'ob tumen a máanja'an ch'i'ibalo'obo'. 
— 5 — 

29Máax cu beetic ma'alob u meyaje' tu meeyjulo'ob ajawo'ob bíin yaanac ma' ti' 
u meeyjulo'ob óotzil máaco'obi'. 

Proverbios 23 

— 6 — 

1Quéen u t'anech janal jun túul nojoch dzuule', tucult ma'alob tu táan máax 
yanech. 
2Quex tumen sen wi'ijeche' mukyajt u taaquil a janal; 
3ma' a dzíiboltic u qui'iqui' janalo'ob, bic xi'ic u ta'absech. 

— 7 — 

4Ma' a yamyamtic a ayikaltal, p'at a sen tucultic ba'al beyo'. 
5Tumen wa ca tucultic ma'alobe', ca wilic mina'an ayikalilo'ob; tu séeblaquil cu 
xiknalo'ob, beyo'ob aguilaob, jóokol cu beetic u xiiko'obe'. 

— 8 — 

6Ma' a cutal tu chuun u táasche' jun túul wíinic dzu'ut, mix a dzíiboltic u 
qui'iqui' janalo'ob, 
7tumen beyo'ob jun cúul tzo'otz tu beel a caale'; cu t'aniquech janal yéetel ukul 
ba'ale' ma' jach tu jaajil yóoli', 
8mix ba'al u biilal u qui' t'aano'ob tumen cu dzo'ocole' ca xéic le ba'ax ta 
jaantajo'. 

— 9 — 

9Ma' a t'aan naadz ti' u xiquin j ma' ojéelajo', tumen a ojéelaj t'aano'obe' je'el u 
p'a'astique'. 

— 10 — 

10Ma' a kexic u cúuchil úuchben xu'uko'ob, mix a wocol ichil u lu'um le ma' 
taataobo', 
11tumen leti'obe' yaan jun túul u aj páajtalil tocsajil bíin jóokoc ba'atel ta wéetel 
u ti'al u toquico'ob. 

— 11 — 

12Dzáa a tuucul ch'en xiquint xan ti' le cáajsajo'ob yéetel ti' le kaj óolalo'oba'. 
— 12 — 

13Ma' u jáawal a tzol xiquintic le táanquelemo' tumen yéetel tzol xiquino'obe' 
ma' ta quíimsic; 
14ba'ale' wa ca tzolic u xiquine' bíin a toc ti' quíimil. 

— 13 — 

15Quéen yanac ti' teech le ojéelajilo' in j xibil, ma' bíin yanac u láak máac asab 
qui' u yóol je'el bix tene'; 
16bíin qui'imacchajac in wo'ol quéen in wu'uy a t'aan je'el bix u najmale'. 

— 14 — 

17Ma' dzíiboltic le aj kebano'obo' mantadz dzáa tziiquil ti' Yuumtzil; 
18beyo' bíin yanac ti' teech u xuul jun p'éel ma'alob cuxtal, a pa'atajile' mix 
bikin bíin xu'ulsa'ac. 

— 15 — 

19In j xibil paal u'uy ma'alob can xan; dzáa a wóol a xíimbaltic le ma'alob bejo'. 
20Ma' a nupicabáa yéetel le cala'ano'obo' mix yéetel le sen ya'ab u janalo'obo', 
21tumen le cala'ano'ob, yéetel le ya'ab u janalo'obo' cu yóotzitalo'ob, 
ma'akóolo'ob xane' cu búucbesico'ob tzi'itzi'ic nooko'ob. 

— 16 — 

22Táan óolt a taata, máax tu beetajech; ma' a kex óoltic a maama le quéen x 
núucac. 
23Man ba'ax jaaj, man xan ojéelajil, canbal yéetel le ch'a'a nu'uctajile', ¡ma' xan 
a conic! 
24U taata le paal utz yéetel aj ojéelaje' yaan ba'ax óolal u qui' óolta'al yéetel u 
yu'ubicubáa nojoch ba'al; 
25¡beet túun, u qui' óoltalo'ob yéetel u yu'ubicuba'ob nojoch ba'alo'ob, a taata 
yéetel a maama! 

— 17 — 

26Dzáa tuláacal a wóol ti' teen in j xibil paal, il ma'alob bix in cuxtal; 

27tumen le yaanal co'olel yéetel le x cáacbacho', beyo'ob taamtam nu'ut' 
ch'e'ene'; 
28cu dzicubáa j ch'úuc bey j oocole', cu beetic u sa'atal yóol ya'abcach xiibo'ob. 

— 18 — 

29¿Máax cu mukyaj? ¿Máax cu yáacam? ¿Máax cu máan ich ba'atel yéetel okol 
t'aano'ob? ¿Máax cu beeta'al loob ti' x ma' si'ipilil? ¿Máax budzucnac u paacat? 
30Le máax ma' tu p'atic le cáaltalo', táan xan u yilico'ob bix bíin u xa'akto'ob u 
yukulil u cáaltalo'ob. 
31Ma' a sen pactic le vino. ¡Cu chachac léembal ichil le vaso! ¡Jach séeb u 
jalkajal! 
32Ba'ale' tu dzooque' bey u chi'ibal jun túul caan cu beetic u ki'iname'. 
33Bíin u beet a wilic ba'alo'ob jela'antac, a tucultic yéetel a wa'alic chéen binqui' 
ba'alo'ob; 
34bíin u beet a tucultic ti' yanech yóokol u taamil ka'anabe', ch'uyucbalech tu 
noj che'il jun p'éel cheeme', 
35bíin a wa'ale': J kola'aben ma' tin wu'uyaji'; ja'adzene' ma' tin wojéeltaji'; 
ba'ale' quéen jóomoc u wóole' bíin xi'iquen in caxant u láak vino. 

Proverbios 24 

— 19 — 

1Ma' a dzíiboltic u cuxtal j loolob wíinico'ob mix a yaayamtic a wantal ichilo'ob, 
2tumen chéen cu tucultico'ob meyaj loob ma' tu t'aano'ob wa ma' u ti'al u 
beetico'ob loob. 

— 20 — 

3Yéetel ojéelaj cu beeta'al naj, yéetel kaj óolale' cu dza'abal u chuun pakil; 
4yéetel kaj óolale' cu chu'upul u káasab najilo'ob yéetel jadzutz co'oj ba'alo'ob 
bey xan yéetel ba'alo'ob utz ta wich. 

— 21 — 



1549 

 

Biblia Maya 
© 1992, Sociedades Bíblicas Unidas. 

 

 
 

 

5Wíinic yaan u yojéelaje' Asab ma'alob ti' mu'uka'an wíinic; ca'anbesajile' asab 
ma'alob ti' páajtalil, 
6tumen ba'atele' cu beeta'al yéetel ma'alob tuucul, u béeychajale', u ca'aca'aj ti' 
ya'ab aj tzol xiquino'ob. 

— 22 — 

7J ma' ojéelaje' ma' u yojel ba'ax bíin u ya'al tu najil p'is óoli' tumen ojéelaje' 
náach yanil ti'. 

— 23 — 

8Máax chéen cu tucultic u beetic loobe', cu najmaltic u ya'ala'al ti' j kaakas 
tuucul. 
9U tuucul j ma' ojéelaje', u keban ¡mix máac cu yóoltic antal tu yicnal j ma' 
subtal! 

— 24 — 

10Wa cu lúubul a wóol le quéen a wilabáa ich talamile', cu yúuchul tumen jun 
p'íit a muuk. 

— 25 — 

11Toc le máaxo'ob xot kinta'ano'ob quíimilo'; toc le máaxo'ob ti' yano'ob tu chi' 
quíimilo'. 
12Tumen quex ca wa'al ma' a wojel ca'ache', máax u yojel ba'ax o'olale' leti' bíin 
u yojéelte; bíin u ma'alob ojéelt le máax ch'úuctiquech le máax bo'otic jujun 
túul je'el bix cu najmatique'. 

— 26 — 

13In j xibil paal jaant u ch'ujuquil u paak le caabo'; túunt buca'aj qui'il. 
14Bey bíin a wu'uy u ch'ujuquil le ojéelajo' yéetel le kaj óolalilo'; wa ca 
nactáantico'obe' bíin xi'ic teech utzil a pa'atajile' mix bikin bíin xu'ulsa'ac. 

— 27 — 

15Ma' a patic ta pool loolob tuuculo'ob u ti'al a beetic kaas ti' utzil máac, mix a 
ch'ejic ba'alo'ob tu'ux cajacbal, 

16tumen quex lúubuc siete u téenele', bíin líikic buca'aj u téenel tu ca'a téen; 
ba'ale' le loolob máaco'obo' bíin mu'ucuco'ob ichil u numyajilo'ob. 

— 28 — 

17Ma' u qui'imacchajal a wo'ol mix a kiinbesic u t'óochpajal yéetel lúubul a aj 
p'eec, 
18tumen Yuumtzile' ma' utz tu yich u yilic ba'al beyo', u p'u'ujul túune' bíin u 
tzelubáa ti'. 

— 29 — 

19Ma' a kuuxil tu yo'olal le loolob máaco'obo' mix a dzíiboltic kaakas cuxtalo'ob, 
20tumen le loolob máaco' ma' bíin xi'ic utzil ti'i': ¡le loolob máaco' bíin tu'upuc 
bey jun p'éel x t'uchub sáase'! 

— 30 — 

21In j xibil paal qui'iqui' t'ant Ku bey xan le ajawo'; ma' a much'icabáa yéetel le 
aj p'eeco'obo', 
22tumen u ch'e'ejele' bíin kuchuc jun súutuc mix máac xan u yojel ba'ax jaadzil 
bíin u dzáa Ku, yéetel le bíin u dzáa ajawi'. 

U láak u mejen t'aano'ob aj ojéelajo'ob 

23Bey xan le je'elo'oba' u cóomcom ca'anbesajo'ob aj ojéelajo'ob: Ma' utz u 
mixba'alcunta'al mix máac tu najilo'ob p'is óoli'. 
24Máax jáalkabtic máac yaan u si'ipile', cu loolob t'anta'al tumen le caaj, cu kex 
óolta'al xan tumen u láak caajo'ob; 
25ba'ale' le máaxo'ob cu beetico'ob u bo'otico'ob u si'ipilo'obe' cu bin utzil ti'ob 
caaj xane' cu yutzil t'aan yo'olalo'ob. 
26Je'el bix u dza'abal jun p'éel dzu'udz ti' máac tu chi'e', bey le máax u yojel 
ma'alob núuc t'aane'. 
27Táan óolt a baluba'ob j bej, beet xan u meeyjulo'ob a cool, cu dzo'ocole' beyo' 
je'el u páajtal a beetic a najile'. 

28Ma' a chéen tac pool tu yóokol a wéet wíiniquil mix a wa'alic wa jaaj jun p'éel 
tuus 
29Mix bikin a tucultic a sutic u jeel loob, ti' máax tu beetaj ti' teech beyo'. 
30J máanen tu cool máakol wíinico' j máanen xan tu x péet pach le j ma' 
dzo'omelo': 
31ba'ax tin wilaje' jun p'éel lu'um loob yéetel ki'ix, u cootile' láaj jeenel. 
32Le ca tin wilaje', tin t'ilcuntaj tin tuucul; tin wilaj, ca tin canaj u ca'ansajil: 
33ca'aliquil táan a wayake' yéetel táan a niiquibe', ca méekic a kab u ti'al a 
ma'alob wenele', 
34le óotzililo' bey jun túul j ma' beele', bíin talac u pulubáa ta wóokol yéetel u 
nu'ucul ba'atel. 

Proverbios 25 

U ca'a jatz u t'aano'ob Salomón 
(caps 25.1-29.27) 

1Lelo'oba' u cóomcom ca'anbesajo'ob xan Salomón, dzíibta'ano'ob tumen le 
máaxo'ob meyajtic Ezequías, u ajawil Judá: 
2Nojbe'en ti' Ku u muculta'al ta'acbil t'aano'ob, tziiquil xan ti' ajawo'ob u kuchul 
u yojéelto'ob. 
3U ca'analil ca'an, u taamilo'ob lu'um yéetel u tuuculo'ob ajawo'obe', ba'alo'ob 
ma' tu páajtal u yojéelta'alo'ob. 
4Lukes ti' le platao' le ba'axo'ob kaastaco', le j meyaj platao' cu beetic jun p'éel 
nu'ucul u yu'ukul vino; 
5ajawe' cu tzelic ichil u aj meyajo'ob le loolob máaco'obo', beyo' u jalach 
káanche'e' cu p'áatal jedzecnac ti' ti'ibil cuxtal. 
6Ma' a tuculticabáa noj ba'alech tu táan ajaw, mix a cutal tu cúuchil nucuch 
máaco'ob; 

7asab ma'alob ca t'a'anaquech na'acal te'elo', ma' ca pa'ajac a subtal tu táan 
nucuch máaco'ob. Ba'ax bíin u wil jach ta wichile' 
8ma' séeb bisic tu najil p'is óol, tumen u láak aj jaajcunaje' je'el ya'alic táan a 
tuuse' tu dzo'oque' teche' ma' wojel ba'ax bíin a beeti'. 
9Tocabáa ti' máax taquic a pool, ba'ale' ma' chíicbesic u mucul t'aan yaanal 
máac; 
10tumen yaan máax cu páajtal u yu'ubiquech, je'el xan pajic a subtale', a 
kaaba'e' u p'a'atal kaasile' cu dzo'ocole' ma' bíin páatac u yutztali'. 
11T'aano'ob cu ya'ala'al tu kiinile' beyo'ob manzana oro u ca'aj baja'an plata ti'e'. 
12Bey jun p'éel dzipit wa jun p'éel léech cal ma'alob oro u ca'aje', bey u taal le 
ma'alob keyajo'ob ti' máax u yojel u yu'ube'. 
13Aj bisaj t'aan chuca'an u yóole' u ti'al le máax túuxtique' bey síisis bat u ti'al 
yáax kiine', tumen cu dzáic túunben óol ti' u dzuulil. 
14Múuyal yéetel iik x ma' ja'il bey le máax chéen cu babal a'alic u dzáic wa 
ba'ax. 
15Chuca'an óolale' cu jóomsic yóol le p'u'ujulo'; muumun t'aano'obe' cu ch'enic 
kuuxil. 
16Wa ca nactáantic caabe', ma' u máan tíip'il a jaantic, bic xeenaquech tu yo'olal 
a sen jaantic. 
17Wa ca xíimbalt a wéet bisajbáe' ma' a babal bini', bic a náaques u yóol, ca 
kuchuc u p'ectech. 
18U nu'ucul a pa'ic tuunich, máascab yéetel julub pupudzqui u ni'e', ¡bey le 
máax cu ya'alic ba'al ma' jaaj tu yo'olal u yéet bisajbáe'! 
19A walab óoltic jun túul j kex óol tu kiinil yaj óolale' bey u yúuchul xíimbal 
yéetel jun p'éel ooc caachale' wa ca janalnac yéetel jun p'éel u coj joolol. 
20U yúuchul kaay ti' jun p'éel pucsi'ikal yaan yaj óolal ti'e', bey u ch'áajal su'udz 
ba'al yóokol wíinclil pokchaja'ane' wa u pitic u nook wíinic tu kiinil que'ele'. 

21Wa wi'ij a aj p'eeque', dzáa ba'al u jaante; wa ukaje', dzáa ja' u yukej; 
22beyo' bíin a beet u yelel u yich yéetel u sublaquil; Yuumtzile' xane' bíin u 
bo'ot ti' teech. 
23Tu yo'olal u yiikal j xamane' cu taal cháac, tu yo'olal a'alaj ba'ale' cu taal 
dzíidzic ich. 
24U yúuchul cajtal jun tu'uk tu yóokol naje', asab ma'alob ma' ti' jun p'éel 
cóococh naj tu tzéel jun túul co'olel x caxan ba'atel. 
25Je'el bix u ch'áajal ja' tu caal jun túul j ukaje' bey u yu'uba'al le ma'alob 
péectzilo'ob cu taalo'ob ti' náach lu'umilo'ob. 
26Sayab ja' pu'ukpaja'an yéetel xa'akpaja'ane', bey le j ma' si'ipil cu 
quiquilaanquil tu táan máac si'ipilchaja'an. 
27Ma' tu beetic utz u jaanta'al ya'ab caab, ba'ale' jun p'éel tziiquil u caxta'al 
ba'ax talam. 
28Je'el bix noj caaj x ma' tuulum jéechcab ti' loolob máaco'obe', bey máax ma' 
u yojel u ya'al ma'il ti' u yaayam. 

Proverbios 26 

1Ye'ebe' Ma' u ti'al yáax kiini' mix ja'aja'al u ti'al u kiinilo'ob jooch mix tziiquil 
u ti'al j ma' ojéelaj. 
2Je'el bix saatal xooxil yéetel le x cosam x ma' ku'o' bey loolob t'aan x ma' 
si'ipile', mix bikin bíin béeyaac. 
3Tzíimine' yaan u sujquinta'al, buurroe' yaan u kaxni'ita'al j ma' ojéelaje' yaan 
u juumansa'al. 
4Máax ma' tu núuquic u t'aan j ma' ojéelaje' ma' tu béeychajal je'el bix j ma' 
ojéelaj. 
5Le máax u yojel u núuc u t'aan j ma' ojéelaje', cu beetic u kaj óoticubáa j ma' 
ojéelajil. 

6U túuxta'al jun p'éel péectzil yéetel jun túul j ma' ojéelaje', bey a xotic a 
wooque' yéetel a caxtic choco poolal. 
7Ma' tu náachtal móoch ti' u muuk yooco'ob mix mejen ca'anbesaj cu ya'ala'al 
tumen jun túul ma' j ma' ojéelaj. 
8Jun p'éel ba'al ma' tu beeli' u ka'axal tuunich ti' yúuntun o'oli' bey ca dza'abac 
tziiquil ti' le j ma' ojéelajo'obe'. 
9Cala'ane' ma' tu yu'ubic u ju'up'ul tumen ki'ix, mix xan tu na'ata'al le mejen 
ca'anbesaj cu ya'ala'al tumen le j ma' ojéelajo'. 
10Aj p'úun che' cu tojtáantic u x julub tu tojil tuláacal le máax cu máane' bey le 
máax cu dzáic meyaj tu yotoch ti' máax ma' u yojel mixba'ali'. 
11Peeke' cu suut u mak u xej j ma' ojéelaje' cu suut ti' u j ma' ojéelajil. 
12Je'el u pa'ata'al ti' le j ma' ojéelajo', asab ya'ab ba'al ma'alob ma' bey ti' máax 
cu tucultic jach ya'ab ba'al yojel. 
13U ti'al ma' u meyaje', máakole' cu ya'alic yaan jun túul león ch'úuctic te j bejo'. 
14U maac naje' cu suut tu kaxabilo'ob máakole' cu sutulsuut peclic tu kaan. 
15Ma'akóole' cu jupic u kab te j laco' ba'ale' mina'an u yóol u kujsic tu chi'. 
16Ma'akóole' cu tucultic asab ya'ab ba'ax u yojel ti' siete máaco'ob u yojelo'ob u 
núucto'ob t'aan. 
17U yoquesicubáa ba'atel tu yo'olal yaanal máaque' bey u ma'achal jun túul 
peek tu xiquino'obe'. 
18Je'el bix jun túul choco pool wíinic cu ch'inic t'aba'an julubo'ob u ti'al quíimsic 
wa máaxe', 
19bey le máax cu tusic u yéet bisajbáa cu dzo'ocole' cu ya'alic chéen báaxal 
tuláacal. 
20x ma' si'e' cu tu'upul le káako', x ma' a'alaj ba'ale' cu ch'éenel ba'atel. 

21U ti'al kíiche' t'aba'an chúuc; u ti'al ka'ake' t'aba'an si'; u ti'al u léecsa'al 
ba'atele' j caxan ba'atel. 
22A'alaj ba'ale' bey qui'icunaj chi'e', ba'ale' cu kuchul tac tu jach taamil. 
23U ya'ala'al joybil plata tu yóokol u cuumil kate' bey le jadzutz t'aano'ob cu 
ya'ala'al ma' yéetel utzil tuuculi'. 
24Máax cu p'ectaje', cu muclic quéen t'aanac', ba'ale' tu dzu' u pucsi'ikale' cu 
tucultic u beetic loob. 
25Ma' a wocsic a wóol ti' wa cu muumun t'aniquech, tumen u tuucule' chuup 
yéetel loob; 
26quex ca u yóolt u balic u p'ectaje', u kaasa'anile' bíin chíicpajac tu táan 
tuláacal. 
27Máax páanic jun p'éel joole', cu lúubul ichil; máax balkesic jun p'éel nojoch 
tuuniche', cu pe'ech'el tumen. 
28Aj tuuse' cu p'ectic u jaajil máax cu báay jo'ol t'aane' cu taasic x ca'anal ichil. 

Proverbios 27 

1Ma' a nonoj báil tu yo'olal u kiinil sáamal tumen ma' wojel ba'ax cu taasic u 
kiinil sáamali'. 
2P'at a ya'ala'al ba'ax utz ta wo'olal tumen yaanal; tumen ma' utz a qui' 
t'anticabái'. 
3Tuunich yéetel sa'am lu'ume' aaltaco'ob, ba'ale' asab aalil u p'uujul j ma' 
ojéelaj. 
4P'u'ujule' loolob ba'al, kuuxile' cu kascunaj, ba'ale' saawinaje' ma' tu páajtal u 
ka'alal u beel. 
5Keyaj yéetel jaaj óolale' asab utz, ma' bey x mucul yaacunaje'. 
6Cu páajtal a wocsic a wóol ti' jun túul dzíidzic aj bisajbáa, asab utz, ma' bey 
yéetel a aj p'eec cu dzu'udziquech. 



1556 

 

Biblia Maya 
© 1992, Sociedades Bíblicas Unidas. 

 

 
 

 

7Máax na'aje' tac caab cu p'ectic; máax wi'ije' tac ba'al káaj ch'ujuc u yu'ubic. 
8Bey ch'íich cu xiknal náach ti' u kue' bey le máac cu máan náach tu'ux síije'. 
9U ti'al u qui'imactal u yóol jun p'éel pucsi'ikale', ma'alob qui'iboc ba'alo'ob; u 
ti'al u qui' óolta'al jun p'éel pixane', ma'alob u tzool xiquin jun túul j éet 
bisajbáa. 
10Mix bikin a p'áatic a wéet bisajbáa mix u yéet bisajabáa a taata. Ma' u najmal 
a bin tu yotoch a sucu'un yéetel talam ba'alo'obi'. U cajtal a wéet caajal ta 
tzéele', asab utz ma' bey a sucu'un náach ti' techo'. 
11In xibil paal, yanac a wojéelajil u ti'al a beetic u qui'imactal in wóol; beyo' 
bíin yanac ba'ax in wa'al ti' máaxo'ob u káato'ob u pajo'ob in subtal. 
12Aj ojéelaje' cu yilic u taal quíimile' cu tzelicubáa; j ma' ojéelaje' cu bin tu tojil, 
cu jéentanta'al tumen le loobo'. 
13Máax cu kóochic u p'aax yaanal máaque' u lukes u nook, ch'a'a bey bo'olale'. 
14A te'escuntic yéetel awat a wéet bisajbáa ma' sáasaque', u ti'al leti'e' óoli' bey 
pooch'ile'. 
15Jun túul co'olel x caxan ba'atele' bey u ch'áajal ja' mantadz tu kiinil ja'ile'. 
16A wóoltic a wet'ic a ba'atele' bey a tucultic a ch'enic yustaj iik, wa a lo'op'ic 
aceite yéetel a kabe'. 
17Máascabe' cu jóokesa'al u yej yéetel u láak máascab wíinique' cu yiijtal iquil 
u bisicubáa yéetel láak wíinic. 
18Máax canantic u pakal higoe' cu jaantic u yich higo'ob; le máax canantic u 
dzuulile' cu kamic ti' u dzuulil bo'olal. 
19Je'el bix u chíicpajal u yoochel u yich wíinic ich ja'e', bey u chíicpajal u yich 
tu tuucul. 
20Quíimil, mucnal yéetel u dzíibolaj wíinique' mix bikin bíin xu'uluco'ob. 
21Oro yéetel platae' cu jajcunta'al tumen káak; J xiibe' cu jajcunta'al yéetel 
qui'iqui' t'aano'ob. 

22Ti' j ma' ojéelaje' ma' tu lukul u j ma' ojéelajil quex ca a babal ju'ujuch'e. 
23Ojéelt mantadz bix yanil a j tamano'ob, ma' u jáawal a tucultic u múuch'ul a 
j tamano'ob. 
24Ayikalilo'obe' ma' tu t'íililo'ob, mix péet jo'olo'ob. 
25Quéen jóokoc xíiwe', quéen tóop'oc ya'axil, yéetel quéen mo'oloc u xíiwilo'ob 
káaxo'obe' 
26a mejen j tamano'obe' bíin u dza'ob ti' teech u nu'ucul a búuc, a mejen j 
yuuco'obe' bíin u dza'ob ti' taakin u ti'al a manic lu'umo'ob, 
27yéetel ti' a walak j x yuuco'obe' ya'ab leche u ti'al a tzéenticabáa yéetel paalal 
yéetel xan tuláacal le máaxo'ob meyajtiquech. 

Proverbios 28 

1J loolob wíinique', cu púudzul quex mix máac ch'a'apachtic, ba'ale' aj ti'ibil 
cuxtalo'obe' cajacbalo'ob x ma' sajaquil bey jun túul leóne'. 
2Le kiin cu kastal jun múuch' caajo'obe' cu ya'abtal u méektáano'ob, ba'ale' 
máax ma'alob u méektane' u yojel u p'at tu tzoolol tuláacal ba'al. 
3Loolob wíinique' cu yedzic óotzilo'ob bey ka'amcach cháac cu kascuntic u yich 
pakale'. 
4Máaxo'ob cu tzelicuba'ob ti' a'almaj t'aane' cu báay jo'oltico'ob j loolob wíinic; 
máaxo'ob dzo'ocbesico'ob a'almaj t'aane' cu qui' t'antico'ob j loolob wíinic. 
5J loolob wíinico'obe' ma' tu na'atico'ob ba'ax ti'ibil bejil, ba'ale' máaxo'ob cu 
payalchi'ob ti' Yuumtzile' tuláacal cu na'atico'ob. 
6Óotzil utz u cuxtale' asab ma'alob, ma' bey ayikalil keechel tuucule'. 
7Máax dzo'ocbesic u a'almaj t'aan Yuumtzile' jun túul paal yaan u na'at, ba'ale' 
máax cu yocsicubáa yéetel máaco'ob poocho'obe' cu pajic u subtal u taata. 
8Máax cu niccuntic ayikalilo'ob iquil u tzáic bo'olal u yóokol paaxo'ob cu 
niccuntic u ti'al le máax cu chi'ic óotzil ti' óotzilo'ob. 

9Wa máax ma' u káat u táan óolt u ya'almaj t'aan Kue'. mix Ku xane' bíin u 
yu'ub u payalchi'ob. 
10Máax bisic ti' kaakas bej utzul máaco'obe', bíin lúubuc ti' le léech cu dzáico'; 
ba'ale' máaco'ob ma' tu dzáico'ob tu'ux ke'eylo'obe' bíin u kamo'ob ba'alo'ob 
asab utz. 
11Ayikale' cu tucultic jach yaan ya'ab u yojéelaj, ba'ale' óotzil yéetel j na'ate' cu 
páajtal u dzáico'ob ti' jaajile'. 
12Tu kiinil cu béeytal aj ti'ibil cuxtalo'obe' cu noj kiinbesa'al; le kiin cu béeytal 
loolob bejo'obe', cu ta'acbesicuba'ob wíinico'obo'. 
13Máax cu muclic kebane', ma' bíin xi'ic utzil ti'i'; ba'ale' máax cu cáantic yéetel 
cu p'atique' bíin sa'atsa'ac u si'ipil. 
14Qui' u yóol máax mantadz cu tziquic Yuumtzil; ba'ale' máax dzu'uy u poole' 
bíin xi'ic sen kaasil ti'. 
15Je'el bix jun túul león cu jéencal wa jun túul oso wi'ije' bey le loolob máac cu 
méektáantic jun p'éel caaj óotzile'. 
16J méektáan, mina'an u tuucule' cu ya'abcuntic u yedzic wíinic; ba'ale' máax 
ma' j kaakas dzíibole' bíin chowacchajac u cuxtal. 
17Máax u quíimsic wíinique' ma' bíin u jech u lúubul mucnali'; ¡mix máax u 
táabal u yáante! 
18Máax utz u cuxtale' bíin to'ococ, ba'ale' j loolob wíinique' bíin xi'ic sen kaasil 
ti'. 
19Máax cu meyajtic u coole' tac u janal cu p'áatal u yalab; máax cu máan yéetel 
j ma' beelo'obe', ba'ax cu yalabtic ti'e' óotzilil. 
20Máax ma' j ca'a p'éel iche', bíin qui'iqui' t'anta'ac; máax cu yaayamtic 
Ayikalilo'obe' ma' bíin p'áatac x ma' jaadzili'. 
21Ma' utz u mixba'acunta'al mix máaqui'; tac tu yo'olal jun xéet' waaje' je'el u 
páajtal kebanchajal wíinique'. 

22Aj siidz óolaje' cu taactal u ayikaltal séeb, ma' u yojele', wa bíin talac u yóokol 
u óotzilil. 
23Cu kuchul u kiinil u asab qui' óolta'al le máax cu p'a'as t'aano', ma' bey le cu 
qui' t'aano'. 
24U yéet bisajbáa quíimsaj wíinico'ob máax cu yocoltic u taata, cu yocoltic xan 
u maama, cu dzo'ocole' cu babal a'alic ma' kebani'. 
25Máax cu sen dzidz óolaje' cu léecsic ba'atelo'ob; ba'ale' máax u kubmaj u yóol 
ti' Yuumtzile' cu ayikaltal. 
26Chéen jun túul j ma' ojel cu yocsic u yóol ti' u tuuculo'ob; máax cu meyaj 
yéetel ojéelaje' cu bin utzil ti'. 
27Máax áantic óotzile' mix ba'al cu bineltic ti'; ba'ale' máax ma' tu yóoltic u 
yáante' sen yaj bíin xi'ic ti'. 
28Le kiin cu béeytalo'ob le j loolob máaco'obo' caaje' cu ta'acbesicubáa; ba'ale' 
quéen kuchuc u kiinil u xu'ululo'obe' cu ya'abtal ti'ibil bejo'ob. 

Proverbios 29 

1Máax cu beetic u dzu'uy jo'olil quéen a'ala'ac u nu'uc ti'e', tu séeblaquil cu bin 
j xu'ulsbil. 
2Quéen u beet u nuuquil aj ti'ibil bejo'obe', yaan u yutztal tu yóol caaj; quéen 
méektáanaco'ob j loolob máaco'obe' cu yajtal tu yóol caaj. 
3Paal aj ojéelaje' utz tu yóol u taata; le cu máan yéetel x cáacbacho'obe' cu 
babal xupic u taakin. 
4Ajaw cu beetic ba'ax tu beele', cu jedzcuntic u caajal; le chéen cu tzáic 
páatane', cu sen óotzicuntic. 
5Máax jun tiich' táan u qui'iqui' t'antic u yéet bisajbáe', ba'ax cu beetique', táan 
u dzáic léech tu beel. 
6U léech aj loolob bejo'obe', u kebano'ob; ba'ale' utzil máaque', qui' u yóol yéetel 
utz u yóol cajlic. 

7Aj ti'ibil beje' cu dzáic ba'axo'ob cu najmatic óotzil, ba'ale' ti' aj loobil beje', 
ba'ax u káat ti'. 
8J p'u'usaj caaje' cu líiksic u yóol caaj; aj ojéelajo'obe' cu jóomsico'ob u yóol 
caaj. 
9Aj ojéelaj cu queetlan ba'atel ti' jun túul ma' ojéelaje', cu p'uujul, cu p'a'asta'al, 
cu dzo'ocole' mix ba'al cu najmatic. 
10J quíimsaj wíinic yéetel le j ma' ch'a'a' óotzil cu táaj p'ectico'ob máax utz u 
cuxtal. 
11J ma' ojéelaje' cu cha'ic u jíilta'al tumen u yaayam, ba'ale' aj ojéelaje' cu 
cóolcubáa. 
12Aj méektáan cu táan óoltic tuuso'obe', cu kascuntic tuláacal u j meyajo'ob. 
13Le máax cu ye'edzel yéetel máax cu yeedze' yaan ba'ax quetico'ob: Yuumtzile' 
u dzaamaj paacat ti' tu ca'a túulal. 
14Ajaw cu méektáantic óotzilo'obe' yéetel chuca'an óolale', mantadz cu 
t'ilcuntic u jalach káanche'. 
15Jaadz yéetel keyajo'obe' cu yúuchul canbal, ba'ale' paal cu beetic ba'ax u 
káate' cu pajic u subtal u maama. 
16Wa cu ya'abtal aj loobil bejo'obe' cu ya'abtal xan keban, ba'ale' utzil 
máaco'obe' bíin u yilo'ob kaas u xu'ulul. 
17A'al u nu'ucul ti' a paal beyo' bíin cuxlaquech x ma' sajaquil, bíin xan u 
dzáatech ya'ab utzil óolalo'ob. 
18Tu'ux mina'an u nu'uc t'aan Kue', mina'an ba'al tu beeli', ¡qui' tu yóol le caaj 
cu dzo'ocbesic u ya'almaj t'aano'ob Ku! 
19Yéetel ma' tu ch'ic bej palitzil, tumen cu na'atic, ba'ale' ma' u káat u táan 
óolti'. 
20Ba'ax cu ya'alic jun túul j ma' ojéelaje' ba'ale' ti' máax cu t'aan j ma' tuuculil. 

21Máax cu cha'ic u palitzil u beet ba'ax u káat líikbal tu chichnile', tu pachalile' 
yaan u yoktic. 
22Máax séeb u meyaj loob yéetel cu jíilta'al tumen u tuucule', cu léecsic 
ba'atelo'ob yéetel cu beetic ba'alo'ob keechel. 
23Máax j ca'anal iche', cu pa'ajal u subtal, ba'ale' j cabal óole' cu tzi'iquil. 
24Le máax cu táacpajal yéetel máax cu yoocole' cu p'ectmubáa, tumen quex u 
yu'ub loolob t'aano'obe' ma' tu cáantic. 
25Sajaquil ti' wíinico'obe' jun p'éel léech, ba'ale' máax cu yocsic u yo'ol ti' 
yuumtzile' cu cananta'al. 
26Ya'ab máaxo'ob cu caxtico'ob u beeta'al utz ti'ob tumen j méektáano'ob, ba'ale' 
chéen Yuumtzil cu beetic ba'ax ti'ibil. 
27Utzil máaco'obe' ma' tu bisicuba'ob j loolob wíinico'ob j loolob wíinico'ob 
xane' ma' tu bisicuba'ob yéetel utzil máaco'ob. 

Proverbios 30 

U Cóocom ca'anbesajo'ob Agur 

1U cóomcom ca'anbesajo'ob Agur u paal Jaqué, u cajnáal Masa. Ca tu ya'alaj 
Agur ti' Etiel yéetel ti' Ucal: 
2Tene' mix ba'al in biilal ichil tuláacal le máaco'obo', mina'an ti' téen u na'at 
wíinic. 
3Ma' yanac ti' téen ojéelaji', mix ba'al xan in wojel tu yo'olal sen quili'icho'. 
4¿Máax na'aca'an ema'an xan j ca'an? ¿Máax cu páajtal u lap'ic iik yéetel u kab? 
¿Máax to'ic ka'anab yéetel u suyem? ¿Máax dzáa u xuul lu'um? ¡ma' a wa'alic 
ti' teen wa a wojel u kaaba', bey xan u kaaba' u paal! 
5Yuumtzile' cu canantic máaxo'ob u yoquesmaj u yóolo'ob ti'o'; tumen leti'e' cu 
dzo'ocbesic tuláacal u séeb chi'ob. 
6Ma' tzayic mix ba'al ti' le ba'ax cu ya'alico'; tumen wa ca tzayique' je'el u 
keyiqueche' je'el xan u beetic a p'áatal bey j tuuse'. 

7Chéen ca'a p'éel ba'al dzo'oc in káatmaj ti' teech, in Ku; dzáaten ma'ili' in 
quíimil: 
8náachcunt ti' teen ba'ax ma' jaaji' yéetel tuus, ma' a beetic in ayikaltal, mix in 
wóotziltal: dzáa ti' teen chéen le waaj kabéet ti' teno', 
9tumen wa ya'ab u yalabe' je'el in p'atic in wocsaj óoltiqueche' wa cu binetique', 
ma' xan ca oocolnaquen, beyo' quin pajic u subtal a quili'ich kaaba'. 
10Tu táan dzuule' ma' a t'aan kaas tu yo'olal u palitzil, tumen je'el u páajtal u 
loolob t'antiqueche', ca mukyajtic túun u yajil. 
11Yaan máaxo'ob cu loolob t'antico'ob u taataob ma' xan tu qui'iqui' t'antico'ob 
u maama'ob. 
12Yaan máaxo'ob cu tucultico'obe' jach utz yanilo'ob, le beetique' ma' tu 
yutzquinticuba'ob ti' u ma' ma'alob yanilo'obi'. 
13Yaan máaxo'ob jach nonoj ba'al u tuculticuba'ob, le beetic cu pactico'ob u 
yéet máaquilo'ob yéetel x ca'anal ichil. 
14Yaan máaxo'obe' ma' coj yaan ti'obi' máascab ma' cha'an coj yaan ti'obi' 
lóomte', u ti'al u xu'ulsico'ob tuláacal u yóotzililo'ob caaj. 
15Máaxo'ob cu chu'uchico'ob ki'ik chéen yaan ca'a p'éel ba'al u yojelo'ob u 
káato'ob: dzáaten, dzáaten yaan óox p'éel ba'alo'ob, cu chuquic tac can p'éel, 
ma'atech u náacal u yóolo'ob: 
16mucnal, x ma' paal co'olel, tiquin lu'um yéetel káak ma'atech u tu'upul. 
17Máax cu yilic u taata yéetel kex óol cu p'a'astic xan x ch'ija'an maamae', cu 
najmaltic u jóokesa'al u yich tumen le box ch'íicho'obo' yéetel ca lu'ukuc tumen 
j cóot. 
18Yaan óox p'éel ba'al, cu chuquic tac can p'éel, jach cu p'ilico'ob in wich ma' 
xan tin na'atic: 
19u beel le j cóot te j ca'ano', u beel caan yóokol le tuunicho'obo', u beel jun 
p'éel chéen yóokol tamcach ka'anab yéetel u beel le j xiib ti' co'olel. 

20Co'olel cu tusic u yíichame' cu beetic beya': cu dzo'ocol u janale' cu cho'ic u 
chi' cu babal a'alic ma' u beet mix ba'al kaasi'. 
21Yaan óox p'éel bix u kuuxtal wíinico'ob, yaan wal tac can p'éele', le ma' tu 
páajtal u cajtal mix máac yéetelo'ob, cu beetico'ob tac u quiquilaanquil caaj: 
22le j palitzil cu kuchul u beet u ajawil, le wíinic mix ba'al u biilal cu yantal 
ya'ab ba'al u jaante, 
23le co'olel ch'a'a p'eca'an cu yantal máax dzo'ocol u beel x yéetel le x palitzil 
xan cu suut xuunáanil. 
24Yaan can túul mejen aalak yóokol lu'um asab yaan u yojéelajo'ob ti' le aj 
ojéelajo'ob: 
25le síinico'obo', jun p'éel u nojoch múuch'ul mina'an u muuko'ob cu 
much'quintic u janalo'ob u ti'al yáax kiin; 
26le j chi'ico'obo', ma' jach ya'abo'ob caja'ano'ob yáanal tuunicho'ob; 
27le sáako'ob quex mina'an u ajawilo'ob toj u xíimbalo'ob tu tzoolol; 
28le mejen x merecho'ob, cu páajtal u la'ap'alo'ob, cu yocolo'ob tac tu jalach naj 
ajaw. 
29Yaan óox túul jach xiixib ba'alo'ob, yaan wal tac u can túulo'obe' u 
xíimbalo'obe' jach utzil tojil: 
30león, ba'alche' asab jakbe'entzil, ma' tu yáalcab ti' mix ba'al mix tu táan mix 
máac; 
31j ca'anal ich j t'eel, le xiibil j yuuc yéetel le ajaw cu tzóol xíimbal tu táanil ti' 
u aj ba'atelo'ob. 
32Wa ma' j na'atil a nonoj ba'altale', dzo'oc xan a loolob tucultic a beetic 
ba'alo'obe', dzáabáa a tuculte. 
33wa ca bokic lechee' cu yantal mantequilla a jaante, wa ca beetic u juum ka'am 
a ni'e' cu jóokol ki'iki', wa ca beetic u p'u'ujul u láak máaque', ma' tu jechic yaan 
a ba'atele'ex. 

Proverbios 31 

U cóomcom ca'anbesajo'ob Lemuel 

1U cóomcom ca'anbesajo'ob ajaw Lemuel j Masail, je'el bix úuchic u ca'anbesa'al 
tumen u maamae': 
2In xibil paal, u xéet'el in cuxtal, u núuquech Ku ti' in káat óolalo'ob, ¿ba'ax u 
láak ba'al je'el u páajtal in wa'alic ti' teche'? 
3Ma' a xupic a muuk tu yéetel co'olelo'ob, tumen leti'ob beetic u kéechel u 
cuxtal ajawo'ob. 
4Lemuel, ma' utz u dzáicuba'ob u yuko'ob vino le ajawo'obo', mix ca sen 
cáalaco'ob le j méektáano'obo', 
5tumen je'el u tu'ubsico'ob le a'almaj t'ano', je'el xan u manba'alcuuntico'ob u 
beetico'ob ba'ax no'oja'an tu yo'olal óotzilo'obe'. 
6P'at le vino yéetel le ukulo'ob cu cáalcunajo', u ti'al le máaxo'ob luba'an u 
yóolo'ob u ti'al xan le dzaanal u yóolo'obo'; 
7¡ukulnaco'ob, ma' u suut ka'ajso'ob u yóotzililo'ob mix u mukyajo'ob! 
8Ka'am t'aanen tu yo'olal le máaxo'ob ma' tu yu'uba'al u t'aano'obo'; ¡toc le 
máaxo'ob mina'an u muuko'ob u toquicuba'obo'! 
9Ka'am t'aanen, beet ba'ax tu beel ti'ob; ¡toc le óotzilo'ob bey xan le caabal u 
yóolo'obo'! 

Jadzutz t'aano'ob u ti'al jun túul co'olel cu ca'anbesaj u cuxtal 

10Co'olel cu ca'anbesaj u cuxtale', ma' chéen ch'a'abil u caxta'ali'; ¡asab co'oj u 
tojol ti' jadzutz tuunicho'ob! 
11U yíichame', cu jach ocsic u yóol ti', ma'atech u bineltic ti' u tojol u náajal. 
12Cu dzáic ti' yíicham nucuch utzil óolalo'ob tuláacal u kiinilo'ob u cuxtal. 
13Cu caxantic u tzo'otzel j taman bey xan lino, cu meyajtic tu kabil yéetel 
qui'imac óolal. 

14Je'el bix u cheem j coonolo'obe', leti'e' cu náachtal u ti'al u man ba'ax kabéet 
ti'. 
15Ma' qui' sáasaque' cu líikil u ti'al u dzáa ba'al u jaant u paalal yéetel u x 
palitzilo'ob. 
16Cu dzo'ocol u máan u ma'alob yila'a' jun tzúuc cáacabe', cu manic, yéetel u 
tojol u náajale' cu beetic u x péet paachil u pakal uva. 
17Cu ca'a mu'uka'ancunticubáa, cu dzo'ocol u ch'a'ic yóole' cu dzicubáa j meyaj. 
18Cu canantic u bin utzil ti' u meyaj, cu chúunul u meyaj ma' sáasaqui' cu p'atic 
tu yoocbal kiin. 
19Tu kabil cu sacaltic bey xan u jit'ic. 
20Ma' tu ch'éenel u yáantic óotzilo'ob bey le máaxo'ob mina'an ba'alo'ob kabéet 
ti'ob. 
21Ma' tu péec u yóol tu yo'olal u yotochnáalo'ob tu kiinilo'ob que'el, tumen u 
láaktzilo'obe' yéetel piimpim noko'ob cu máano'ob. 
22Leti'e' tu kabil cu jit'ic piimpim teep'o'ob, Cu búucbesicubáa tu yéetel u asab 
jadzutzil nooko'ob. 
23U yíichame', sen kaj óola'an ich le caajo', ti' cu yila'al yéetel u tzicbe'en 
nuuquilo'ob caaje'. 
24Cu beetic búuco'ob bey xan kax nako'ob, cu conic ti' j maan coonolo'ob. 
25Cu ch'a'ic ya'abcach muuk leti' beetic u tzi'iquil, ma' tu péec u yóol ti' ba'ax 
cu taal u kiinil. 
26Le quéen t'aanaque' cu t'aan yéetel ojéelaj, cu ca'anbesaj yéetel yaacunaj. 
27Cu p'il ichtic bix u bin u meeyjulo'ob u yotoch, Mix jun téen u jaantmaj waaj 
ma' u náajalmaji'. 
28Cu yutzil t'anta'al tumen u paalal yéetel tumen u yíicham beya': 

29Sen ya'abcach utzul co'olelo'ob yaan, ba'ale', mix jun túul ti'ob quetic a 
wutzili'. 
30Mix ba'al u biilal u lúubul utzil jun túul co'olel, chéen cunel u qui'ichpamil, 
ba'ale' co'olel cu tziquic Yuumtzile', leti'e', bíin úuchuc t'aan utz tu yo'olal. 
31¡Utzul t'anta'ac tumen tuláacal caaj! ¡Chíinpolte'ex tu yo'olal tuláacal ba'ax 
cu beetic. 

Eclesiastés 

Eclesiastés 1 

Tuláacal ba'al chéen cunel waya'as 

1-2lelo'oba' u cóomcom tze'equil u ca'anbesajo'ob Salomón u paal David, máax 
ajawnaj tu caajil Jerusalén. ¡Cunel waya'as, cunel waya'as! ¡Tuláacal cunel 
waya'as! 
3¿Ba'ax utzil cu kamic wíinic iquil u sen meyaj way yóokolcaabe'? 
4Dze'edze'eque' cu síijilo'ob, dze'edzeque' cu quíimilo'ob ba'ale' le lu'uma' 
ma'atech u kexpajal. 
5Cu tíip'il kiin, cu t'úubul kiin, séeb u suut tu cúuchil u ti'al u ca'a tíip'il. 
6U tojil j noojol cu yustaj iik, cu dzo'ocole' cu suticubáa tu tojil j xaman. ¡Cu 
sutulsut le iiko'! ¡cu suut, cu suut tu ca'a téen! 
7Tuláacal áalcab ja'obe' cu bino'ob ka'anab, ba'ale' ka'anabe' ma'atech u tuul; 
áalcab ja'obe' cu suuto'ob tu'ux luko'ob u ti'al u xíimbaltic láili' le bejo'. 
8Mina'an mix máac cu páajtal ya'alic buca'aj náacsaj óolal yaan ti' tuláacal ba'al; 
Mix máac cu yu'ubaj ya'ab wa cu yilaj ya'ab u ti'al ca p'áatac jach utz tu yóol. 
9Mix ba'al bíin anac wa ma' yanac ca'achi'; mix ba'al bíin beeta'ac wa ma' 
beeta'an ca'achi' ¡Mix ba'al túumben way yóokolcaabe'! 
10Ma' bíin p'áatac u yantal máax a'alic: ¡Le ba'ala' jach yáax u beeta'al! Tu 
jaajile' lelo' jach úuch beeta'ac, beeta'ab ma'ili' síijico'oni'. 
11Le úuchben ba'alo'obo' dzo'oc u láaj tu'ubsa'alo'ob, bíin láaj tu'ubsa'aco'ob, 
xan tumen le bíin talaco'obo'. 

Ba'axo'ob u túuntaj tu cuxtal aj tze'ec 

12Teen, aj tze'eco', ajawnajen ca'ach Israel tu caajil Jerusalén, 
13ca tin jach kubajimbáa in xakalt caxant yéetel in canic u nu'uctajil tuláacal 
ba'ax cu yúuchul way yóokolcaabe'. ¡sen nojoch meyaj tu p'ataj Ku ti' wíinico'ob 
u ti'al u paj u subtal yéetelo'ob! 

14Ca tin wilaje' tuláacal ba'ax cu beeta'al way lu'ume' cunel waya'as, bey ca a 
wóolt a lap' iike'. 
15¡Ma' tu páajtal u tojquinta'al ba'ax keechel, mix tu páajtal u xo'ocol jay p'éel 
ba'alo'ob yaan ti' ba'axo'ob ma' dzaca'ani'! 
16-17Ca tin wa'alaj tin báil: Je'elena', nojoch ba'alen, u asab aj ojéelaj ti' tuláacal 
le ajawnajo'ob Jerusalén táanil ti' teen; tin jach kubajinbáa chéen u ti'al in 
ti'altic ojéelajil yéetel kaj óolaj, bey xan le ba'ax mix ba'al u biilal yéetel j ma' 
ojéelajil, chéen u ti'al ca kuchuquen in na'at bey xan lela', bey ca wíinic u lap' 
le iiko'. 
18Jach tu jaajile' wa nojoch ojéelaje', nucuch xan chi'ibal poolil; wa ya'ab ba'ax 
a wojele', ya'ab xan u mukyajil. 

Eclesiastés 2 

1Bey xan tin tucultaj: bejela'e' bin in ca'aj in náis in wóol; bíin in ca'aj in beet 
ba'ax in káati. ¡ba'ale' tac lelo' suunaj chéen waya'as! 
2Ca tin wilaje' che'eje' chocopoolal, u qui' óolal bakel mix jun p'éel utz cu taasic. 
3Yéetel in tuucul ti' yaan tu yáanal ojéelaje', tin wóoltaj in caxt muuk ti' ukul 
vino, u ti'al in wojéeltic wa leti' u asab utzil ca u beet wíinic tu dze'edzec 
kiinilo'ob u cuxtal way yóokolcaabe'. 
4Tin beetaj nucuch ba'alo'ob; tin líiksaj jalach najo'ob; yanchaj in x péet 
pacho'ob u ti'a' u pa'akal uva. 
5tin beetaj in cool, bey xan pakal nicte'ob, tin pakaj u jejeláas janalbe'en ich 
che'ob. 
6tin beetaj u beelo'ob ja' u ti'al in jóoyabtic in pakalo'ob; 
7Tin manaj j palitzilo'ob yéetel x palitzilo'ob, yaan xan síijo'ob tin wotoch; yanji' 
teen ya'ab x wacaxo'ob yéetel j tamano'ob asab ti' tuláacal le j cajlajo'ob 
Jerusalén táanil ti' téen. 

8Tin niccuntaj oro yéetel plata, u ayikalilo'ob ca'ach u láak ajawo'ob yéetel u 
tzúuc caajilo'ob. Yanji xan ti' teen j kaayo'ob yéetel x kaayo'ob, tin beetaj 
tuláacal ba'ax qui' ti' u bakel wíinic yéetel jejeláas x keecho'ob. 
9Tin beetajimbáa nojoch ba'al, j kuch u kiinil u yantal ti' teen ya'ab ba'al asab 
ti' tuláacal le j cajlajo'ob táanil ti' teen tu caajil Jerusaleno'. Quin nupic ti' lelo', 
le ojéelaj ma' tu p'atajeno'. 
10Ma' tin su'ukintaj mix jun p'éel dzíibolaji'; mix xan tin su'ukintaj mix jun p'éel 
náaysaj óolali'. Tuláacal in meyajo'ob tu beetajo'ob utz ti' teen, leti' le utzo' in 
bo'olal. 
11Cu dzo'ocole' tin dzajinbáa in tucult buca'aj ba'alo'ob tin beetaj yéetel buca'aj 
muuk tin xupaj, ca tin wilaj tuláacale' chéen waya'as, bey a wóoltic lap' iike', 
tumen mix ba'al utz u taal ti' wíinic way yóokolcaaba'. 
12Cu dzo'ocole' tin máansaj in tuucul tu yo'olal le ojéelajo', jach j ma' na'atil 
yéetel le neetzilo': ¿Ba'ax bíin u beet le ajaw cu taal tin paacho', wa ma' le ba'ax 
dzo'oc u beeta'alo'? 
13Ca tin wilaj asab utz le ojéelajo', ma' bey le ma' ojéelajilo', je'el bix ma'alobil 
le sáasil ti' le éekjoche'enilo'. 
14Aj ojéelaje' cu meyaj ma'alob u yich ti', ba'ale' le j ma' ojéelajo' cu máan ich 
éekjoch'e'enil, ca tin wilaj tuláacalo'ob jun p'éelili' ba'ax cu pa'atico'ob, 
15ca tin wa'alaj: Ba'ax u úuchuc ti' le j ma' ojéelajo' le xan bíin úuchuc ti' teen, 
bey túuno', mix ba'al u biilal ti' teen ya'ab ojéelaj ¡Tac lelo' chéen waya'as! 
16Tumen ti' mix máac bíin ka'ajac aj ojéelaj mix j ma' ojéelaj; je'el bix u máan 
kiine' bey u tu'ubsa'al tuláacal ba'al, aj ojéelajo'ob yéetel j ma' ojéelajo'obe' cu 
láaj quíimilo'ob. 
17Kuch in p'ectic le cuxtalo', tumen tuláacal ba'al cu beeta'al way yóokol caabe' 
kaas u taal ti' teen, tuláacal chéen waya'as, ¡bey a wóoltic a lap'ic iike'! 
18Kuch in p'ectaj tuláacal le meyaj tin beetaj way yóokolcaaba', tumen tuláacal 
yaan in p'atic ti' máax cu bin u jeelinten, 

19Ba'ax jach jaaje': aj ojéelaj wa j ma' ojéelaje' yaan u cha'ic tuláacal ba'ax tin 
náajaltaj yéetel in kíilcab te j lu'uma'. ¡Bey xan lelo' chéen waya'as! 
20Le ca tin wilaj ba'ax dzo'oc in beetic way yóokolcaabe', ca tin yaj óoltaj úuchic 
in sen meyaj. 
21Tumen yaan máax cu dzáic na'at, kaj óolal yéetel ba'ax u yojel tu meyaj, 
chéen u ti'al u láaj p'atic ti' máax ma' tu meyajtaji'. ¡Le xana' Chéen waya'as 
yéetel jun p'éel nojoch loolob tumen ma' u najmali'! 
22Tu jaajile', ¿ba'ax cu náajaltic wíinic iquil u sen meyaj yéetel u sen 
ch'iquicubáa tuucul way yóokolcaabe'? 
23Tuláacal u cuxtale' mukyajo'ob, jun p'éel yaayaj cuuch; mix yéetel áakab cu 
je'elel u tuucul. ¡Le xana' chéen waya'as! 
24Ba'ax u najmal u beetic wíinique' janal, ukul, ca xan u qui'imaccuns u yóol 
yéetel u tojol u náajal, tumen dzo'oc in wilique' le xana' ti' Ku u taal. 
25Tumen, ¿máax cu páajtal u janal wa u qui'imacchajal yóol, wa ma' tu yo'olal 
Ku? 
26Tu jaajile' Kue' cu dzáic ojéelaj, kaj óolal yéetel qui'imac óolal ti' le máax utz 
u lúubul tu táan. Ba'ale' le máax cu kebanchajale' cu beetic u sen meyaj u ti'al 
much'quintic ayikalilo'ob, u ti'al u dzáa ti' le máax cu lúubul utzil ti'. ¡Lela' xana' 
chéen waya'as bey u yóoltic wíinic u lap' iike'! 

Eclesiastés 3 

Tuláacal ba'ax yaan u kiinil 

1Way yóokolcaabe' yaan jun súutuc u ti'al u yúuchul tuláacal ba'ax: 
2Yaan jun súutuc u ti'al síijil, yaan jun súutuc u ti'al quíimil. Yaan jun súutuc u 
ti'al pakal, yaan jun súutuc u jo'ocol ba'ax paka'an. 
3Yaan jun súutuc u ti'al quíimsaj, yaan jun súutuc u ti'al dzaac. Yaan jun súutuc 
u ti'al kascunaj yaan jun súutuc u ti'al utzquinaj. 

4Yaan jun súutuc u ti'al okol, yaan jun súutuc u ti'al che'ej. Yaan jun súutuc u 
ti'al okom óolal yaan jun súutuc u ti'al qui'imac óolal. 
5Yaan jun súutuc u ti'al kit tuunich, yaan jun súutuc u ti'al u mo'olol tuunich. 
Yaan jun súutuc u ti'al méek, yaan jun súutuc u ti'al cha'akabtaj. 
6Yaan jun súutuc u ti'al óoltaj, yaan jun súutuc u ti'al ma' óoltaj. Yaan jun 
súutuc u ti'al ta'acunaj, yaan jun súutuc u ti'al jéechcunaj. 
7Yaan jun súutuc u ti'al jaat yaan jun súutuc u ti'al chuuy. Yaan jun súutuc u 
ti'al mac chi', yaan jun súutuc u ti'al t'aan. 
8Yaan jun súutuc u ti'al yaacunaj, yaan jun súutuc u ti'al p'ectaj. Yaan jun 
súutuc u ti'al ba'atel, yaan jun súutuc u ti'al jéedzel. 
9¿Ba'ax cu najmatic wíinic iquil u sen meyaj? 
10Tene' quin wilic le cuuch u dzaamaj Ku tu yóokol wíinic u ti'al u pajic u 
subtal. 
11Jach tu súutuqui' tu beetaj ba'al tu láaj beetaj qui'ichquelem; tu dzaj xan ti' 
wíinic u tuuculil mina'an xu'ulul, quex ma' tu na'atic wíinic tuláacal u nojochil 
ba'ax tu beetaj Ku mix xan ba'ax bíin u beete. 
12Tene' in wojele' ba'ax ma'alob cu beet wíinique', ca u qui'imacunt u yóol 
yéetel ca u dzáa utz ti' u cuxtal ca'aliquil cuxa'an, 
13tumen wa c janal, yéetel ukul, xan ilic u yutzil tuláacal meyaje', lelo' chéen 
tumen Kue' dzáa ti' to'on. 
14In wojel xane' tuláacal ba'ax tu beetaj Kue' ma' bíin ch'éejequi'; ma' kabéet c 
chúucbesiqui' mix ca c lukes ba'ax ma' kabéeti'; Kue' tu beetaj beyo', u ti'al ca 
dza'abac tziiquil ti'. 
15Mix ba'al yaan wa ma' dzaca'an ca'achi, mix ba'al yaan bejela'e' wa ma' yaan 
u dzaca'antal. Kue' cu beetic u ca'a úuchul ba'ax ucha'an. 

U loobil bejilo'ob cuxtal 

16Páatchaj xan in wilic te j lu'uma' dzo'oc u táaj kastal wíinic, tu'ux u najmal u 
yantal ti'ibil bejil yéetel tojil cuxtal. 
17Bey túuna' quin wa'alic; Kue' bíin u p'is óolt utz wíinic, bey xan j loolob 
wíinic, tumen te'elo' yaan jun súutuc u ti'al tuláacal ba'ax cu yúuchul yéetel 
tuláacal ba'ax cu beeta'al. 
18Bey xan quin wa'alic, tu yo'olal bix u cuxtal wíinic, Kue' tu beetaj u ti'al ca u 
túunt u yóol wíinico'ob, u ti'al ca u yilo'ob beyo'ob ba'alche'obe'. 
19Tu jaajile', ba'ax cu yúuchul ti' wíinique' leti' xan cu yúuchul ti' ba'alche': láaj 
yaan u quíimilo'ob, je'el bix kabéet ti' wíinic múus ik u ti'al u cuxtale' bey xan 
ba'alche'. Mina'an u jela'anil; tuláacal chéen waya'as, 
20tuláacalo'ob bíin xi'ico'ob ti' jun p'éel cúuchil; tuláacal beeta'ab yéetel lu'um, 
tuláacalo'ob bíin suunaco'ob j lu'um. 
21¿Máax cu páajtal u jajcuntic cu na'acal u pixan wíinic tac ca'an, yéetel u pixan 
ba'alche' cu yéemel yáanal lu'um? 
22Bey túuno' Dzo'oc in wilique' mina'an mix ba'al asab ma'alob ti' wíinic ca u 
qui'imactal u yóol yéetel u meyaj, tumen le cu najmaltic; tumen ¿máax bíin 
suunac u ti'al u yilic ba'ax cu úuchul le quéen quíimique'? 

Eclesiastés 4 

1Tin dzajinbáa in jach pact bix u ye'edzel óotzilo'ob yóokolcaab. Ca tin wilaj 
táan u yokolo'ob le máaxo'ob ye'edza'ano'obo' ba'ale' mina'an mix máax u ti'al 
áatico'ob; cu beeta'al loob ti'ob tumen le máaxo'ob yedzico'obo' ba'ale' mina'an 
máax áatico'ob. 
2Le t o'olal tin tuclaj, le quimeno'obo' asab ma'alob yanilo'ob ti' le cuxa'ano'obo'; 
3ba'ale' le máaxo'ob ma' síijico'obo' asab ma'alob yanilo'ob ti' le ca'a túulo'obo', 
tumen ma' u yilo'ob le loob cu beeta'al way lu'uma'. 
4Tin wilaj xan le ya'ab meyaj yéetel u bin utzile' cu taasic saawinaj óolal ichil 
wíinico'ob, le xana' chéen waya'as, bey a wóoltic a lap' iike'. 



1573 

 

Biblia Maya 
© 1992, Sociedades Bíblicas Unidas. 

 

 
 

 

5Máaco'obe' cu ya'alico'ob: le j ma' ojéelajo' cu máakolale' leti' beetic u 
yóotziltal. 
6Ba'ale' tene' quin wa'alic: Jun súutuc je'elele', asab ma'alob ti' ca'a súutuc xul 
óolal, tu yóolta'al u la'ap'al iik. 
7Ca tin sutajimbáa tu láak jun tzéele', u láak chéen cunel waya'as way 
yóokolcaabe': 
8jun túul wíinic tu juunal, mina'an u yéet bisajbáa, mix u paalal, mix u 
láaktzilo'ob, ma'atech u je'elel mix jun súutuc, ma' tu náacal u yóol u yilic u 
ayikalil, mix tu káat chi'iticubáa: ¿Máax u ti'al quin sen meyaj? ¿Ba'axten ma' 
tin táan óoltic in toj óolal? Bey xan lela' chéen waya'as yéetel jun p'éel aal 
cuuch. 

Le quéen u much'jubáa máaquee' cu asab yantal u muuk 

9Ca'a túule' asab ma'alob ti' chéen jun túul, tumen ya'ab u náajali'. 
10Wa jun túul cu lúubule' yaan máax líiksic. ¡Óotzil máax cu lúubul mina'an 
máax líiksic! 
11Bey xan, wa ca'a túul cu chitalo'obe', tu baatzilo'ob cu kíinticuba'ob; ba'ale' 
chéen jun túule'. ¿Bix cu bin j kíintal? 
12Chéen jun túule' cu pa'abal u muuk, ba'ale' wa ca'a túule' je'el u páajtal u 
ba'atelo'obe'. Suum óox ch'oote' ma' tu jáan t'óocol. 

Ma' tu yo'olal u ch'ija'anil wíinique' ca tuculta'ac, aj ojéelaj 

13U láak ba'ale', j xi'ipal óotzil yaan u na'ate' asab co'oj, ti' ajaw nuxib j ma' 
na'at, tumen ma' tu yóoltic ca tzo'oloc u xiquin. 
14-15J táanquelem wíinic cu cutal tu jalach káanche' jun túul ajaw, cu dzo'ocol 
u cha'abal ti' kalabe', wa quex nakan óotzile' cu kuchul ajawtal, in wilmaj u 
yáanta'al tumen tuláacal u lu'umilo'ob yóokolcaab. 
16Quex tumen ya'ab u yuumilo'ob le caaj tu'ux bíin ajawnaco', mix ti' leti'ob 
mix ti' u ch'i'ibalo'ob bíin u jedz u yóolo'ob. Bey xan lela' chéen waya'as, bey 
óolta'ac u la'ap'al iike'. 

Eclesiastés 5 

Yaan a dzo'ocbesic ba'ax ca séeb chi'itic 

1Le quéen xi'iquech tu kulnaj Kue' tucult ma'alob ba'ax bíin a beete; ma' a chéen 
kubic quíimsbil ba'alche'ob je'el bix le máaco'ob mix ba'al u biilalo'ob ma' tu 
tucultico'ob táan u beetico'ob kaas, nadzabáa yéetel u tuuculil a wu'uyaj t'antic 
Ku. 
2Ma' a jáan séeb chi'itic ti' Ku, mix yéetel a chi', mix yéetel a tuucul, tumen Kue' 
ti' yaan j ca'ane', teche' ti' yanech j lu'ume'. Le t o'olale' canant a chi', ma' t'aan 
ya'ab. 
3Tumen sen tuucule' cu beetic u wayakta'al sajbe'en náayo'ob, yéetel tu yo'olal 
ya'ab t'aane' cu ya'ala'al choco pool t'aano'ob. 
4Le quéen séeb chi'inaquech ti' Kue' ma' u xáantal a dzo'ocbesic; tumen ti' leti'e' 
ma' tu lúubul utzil le j ma' ojéelajo'obo'. Bet le ba'ax ta séeb chi'itajo'. 
5Asab ma'alob ma' a séeb chi' wa ma' bíin a dzo'ocbese'. 
6Ma' a cha'ic u beetic a kebantal a chi', cu dzo'ocole' ca yanac a wa'alic ti' u aj 
túuchi' Ku ma' j taali' teech ba'ax ta beetaji'. ¿Tumen ba'axten bíin a beet u 
kuuxtal Ku tu yo'olal ba'ax ca wa'alic, ca u xu'uls xan u meeyjul a kab? 
7Le t o'olalo' tu'ux yaan sen ya'ab sajbe'en náayo'ob, tu'ux xan cu yúuchul ya'ab 
t'aan ti' ba'axo'ob mina'an u biilal; teche' u najmal a we'esic a tziiquil ti' Ku. 

Ba'axo'ob chéen cunel u beetalo'ob 

8Ma' u ja'akal a wóol wa ca wojéeltic ti' wa ba'ax caajil cu ye'edzel óotzil yéetel 
u beeta'al ba'axo'ob kaas u taal ti' ti'ibil bejil yéetel ti' tojil, tumen jun túul 
nojoch náacome', cu ba'alal ba'ax cu beetic tumen u láak asab nojoch ti' leti', 
ba'ale' yaan u láak asab nuuctaquil cu balico'ob xan tu ca'a túulo'ob. 
9¡Tu yo'olal le ba'alo'oba' cu ya'ala'al ma'alob u bin ti' le múuch' caajo'obo', 
yéetel iquil u meyajta'al lu'um tumen ajaw! 

10Máax utz tu yich le taakino', mantadz cu dzíiboltic u láak; máax cu sen 
dzíiboltic ayikalile' mix bikin bíin u ya'al wa dzo'oc u sen yantal u taakin. Lelo' 
chéen waya'as. 
11Tumen je'el bix u bin ya'abtal u taakin wíinique' bey u bin xupic. ¿Ba'ax utzil 
cu najmatic, wa ma' chéen iquil u cha'antic u taakin? 
12Máax cu meyaje' quex janac ya'ab wa jun p'íite' qui' u wenel; ba'ale' le ayikalo' 
ma' tu taactal u wenel tu yo'olal u taakin. 
13Yaan jun p'éel ba'al jach yaj dzo'oc in wilic yóokolcaab: u much'quinta'al ya'ab 
taakine' cu taasic loob ti' u yuumil; 
14tumen wa cu bin kaasil ti' jun p'éel meyaje' je'el u p'áatal x ma' taakine', cu 
dzo'ocole' wa yaan u paale' ma' bíin yanac mix ba'al u ti'al u p'at ti'i'. 
15Je'el bix síijique', bey bíin xi'ic; bey ca'a xi'ic, chacnul taalic, chacnul bíin ca'a 
xi'ic, mix ba'al bíin u bis ti' le ba'alo'ob tu náajaltajo'. 
16Le xana' yaayaj óolal; je'el bix taalique' bey bíin xi'ic. ¿Ba'ax u biilal sen cunel 
meyajnajic? 
17U yajile', tuláacal u kiinilo'ob u cuxtale' tu máansaj ich éekjoche'enil, yéetel 
ya'ab chi'ichnaquil, yajilo'ob yéetel loolob kuuxilo'ob. 
18Ba'ax dzo'oc in wilique', asab ma'alob u yúuchul qui'iqui' janal yéetel qui'iqui' 
ukul, yéetel utzil c xupic u tojol sen c meyaj way yóokolcaab, ca'aliquil yaan 
ti' to'on le cuxtal dza'an ti' to'on tumen ku. 
19U láak ba'ale', ti' tuláacal máax cu dza'abal ya'ab ayikalil tumen Kue', cu 
cha'abal u jaantic, yéetel u ti'alintic ba'ax cu najmaltic, tumen ti' Ku cu taal. 
20Tu yo'olal cu chu'upul u pucsi'ikal yéetel qui'imac óolal tumen Kue' ma' tu sen 
yaayaj tuucul ca'aliquil cuxa'an. 

Eclesiastés 6 

1Yaan u láak kaas suuc u yúuchul ti' wíinico'ob way yóokolcaabe', lelo' jach in 
wojel: 

2Kue' cu dzáic ti' dze'edzec wíinico'ob ya'abcach ayikalil yéetel tzicbe'enil, ma' 
tu bineltic mix ba'al ti' tuláacal ba'axo'ob cu dzíiboltico'ob; ba'ale' ma' tu dzáic 
utz ti'ob ca u láaj xupo'ob, tumen yaanal máaxo'ob xupic. ¡Lela' chéen waya'as 
yéetel yaj u tzicbalta'al! 
3Jun túul xiibe' je'el u páajtal u yantal tac cien u paalal, yéetel je'el u páajtal 
xan u sen ch'íijile'; ba'ale' quex sen xáanac way yóokolcaabe', wa ma' tu bíin 
utzil ti'e' mix xan tu mu'ucule', tene' quin wa'alic, jun túul paal ma' tu kuchul u 
kiinil u síijile', asab ma'alob yanil ti' le wíinico'. 
4Tumen jun túul chaan paal beyo' cu samkajal ichil tuuculo'ob, tu'ux ma' bíin 
ka'ajsa'ac u kaaba'i', 
5quex ma' j kuchuc p'i'ilil yich u ti'al u pactic kiin, mix yanchaj u na'ate', asab 
utz binic ti'leti', 
6tumen quex ca cuxlaj dos mil ja'abo'ob le wíinico', ma' j bin utzil ti' yéetel 
ba'ax tu dzíiboltaji'. Tu jaajile' ¡Ti' jun p'éelili' cúuchil cu bin tuláacal máac! 
7Xiibe' cu sen meyaj u ti'al janal, ba'ale' ma'atech u náacal u yóol janal. 
8¿Ba'ax yaan ti' aj ojéelaj mina'an ti' le j ma' ojéelajo', chéen le ba'ax ma' tu 
páajtal u nu'ucbesic u ti'al cuxtalo'? 
9Ba'ax cu yilic wíinique' leti' ma'alob ma' le ba'ax chéen cu tucultico'. Ba'ale' 
bey xan lela' chéen waya'as, bey u yóolta'al u la'ap'al iike'. 
10Ba'ax dzaca'an bejela'e', úuch xan dza'abac u kaaba', ojéela'an xan bixi'. Mix 
máac cu páajtal u ba'atel yéetel máax asab yaan u muuk ti'. 
11Jun p'éel ba'al jaaj: tu'ux cu sen úuchul t'aane', cu sen a'ala'al t'aano'ob mix 
ba'al u biilal; mix ba'al cu najmalta'al yéetel. 
12Tumen mix máac ojéeltmail ba'ax cu najmatic u xiib tu dze'edzec kiinilo'ob 
chéen waya'as cuxtal. U kiinilo'obe' bíin máanaco'ob bey bo'oye', ¿máax bíin 
a'alic ti' ba'ax bíin úuchuc cu dzo'ocol u quíimile'? 

Eclesiastés 7 

Yaan dzáic c óol ti' ba'ax jach kaabeet 

1Tziiquile' asab ma'alob ti' qui'iboc ja'. U kiinil yúuchul quíimile' asab ma'alob, 
ti' u kiinil u yúuchul síijil. 
2U yúuchul bin ti' jun p'éel mucsaje', asab ma'alob ti' u yúuchul ti' cha'an tumen 
quíimile' u xuul tuláacal xiib, máax cuxa'ano'obe' u najmal u ka'ajsico'ob. 
3U yúuchul okole' asab ma'alob ti' che'ej, tumen quex u kascunt u táan yich 
wíinique' Ba'ale' cu beetic utz ti' u pucsi'ikal 
4Aj ojéelaje' cu tucultic quíimil, ba'ale' le j ma' ojéelaje', chéen cu tucultic u bin 
j cha'an. 
5U yu'uba'al u keyajo'ob le aj ojéelajo'obo', asab ma'alob ti' u qui'iqui' t'aan le j 
ma' ojéelajo'obo'. 
6U che'ej le j ma' ojéelajo'obo' bey u juum le x cojquéejo'ob te j káako', tuláacal 
chéen waya'as. 
7Meyaj loobe' cu kascuntic u tuucul le aj ojéelaj u bo'olal tuuse' cu táaj 
kascuntic cuxtal. 
8U dzo'ocsa'al jun p'éel ba'ale' asab ma'alob ti' ca dzo'ocsa'ac. U chuca'antal u 
yóol wíinique' asab ma'alob ti' xiixib máaquil. 
9Ma' a cha'ic a jíilta'al tumen a p'u'ujul, tumen le kuuxilo' u ti'al máac ma' j 
ojéelaji'. 
10Mix jun téen a káat chi'iticabáa ba'ax o'olal asab ma'alob tuláacal le ja'abo'ob 
máanja'ano'obo', tumen jun p'éel u káat chi' j ma' ojéelajil. 
11Ma'alob, áantaj xan le ojéelaj u ti'al máaxo'ob caja'ano'ob way yóokolcaabe', 
wa cu nu'upul tumen jun p'éel kamba'albáil. 
12Tumen ojéelaje' bey taakine' cu yáantaj, ba'ale' ojéelaje' cu dzáic cuxtal ti' aj 
ojéelaj. 
13Pact ma'alob ba'ax u beetmaj Ku: ¿Máax bíin páatac u tojquintic ba'ax u 
lochmaj? 

14Quéen xi'ic teech utze', qui'imacchajac a wóol yéetel; ba'ale' quéen xi'ic teech 
kaase', dzáabáa a tuculte', tu ca'a p'éelal cu taal ti' Ku, tumen wíinique' ma'atech 
u yojel ba'ax cu taal u kiinili'. 
15Tuláacal lela' tin wilaj tu kiinilo'ob u chéen waya'asil in cuxtal: utzul 
máaco'ob cu quíimilo'ob quex cu beetico'ob utz, yéetel loolob wíinico'ob quex 
tumen kasa'ano'obe' cu ya'abtal u kiinil u cuxtalo'ob. 
16Ma' a tuculticabáa wa jach utzech, mix a tuculticabáa wa jach p'ila'an a wich. 
¿Ba'axten bíin a quíimsa'abáa ta juunal? 
17Ma' a sen tuculticabáa wa loolob máaquech, mix a tuculticabáa wa mix ba'al 
a biilal. ¿Ba'ax o'olal bíin quíimiquech wa ma' kuchuc u kiinili'? 
18Ma'alob ca a machabáa ti' lelo', ma' xan a cha'akabticabáa ti' u láako'. Máax 
cu tziquic Yuumtzile' cu bin utzil ti' tuláacal ba'ax cu beetic. 
19Ma' tu que'etel le muuk cu dzáic ojéelajil ti' aj ojéelaj, tumen le dzáic diez 
méektáano'ob ti' jun p'éel caaj. 
20Mina'an mix máac jach yiij u cuxtal ca u beet utz mantadz, ma' u kebanchajal. 
21Ma' a dzáic a wóol ti' tuláacal ba'ax cu ya'ala'al, beyo' ma' bíin a wu'uy le 
quéen t'aanac kaas a palitzil ta wo'olal. 
22Quex tumen a wojel ya'ab u téenel t'aanaja'anech kaas tu yo'olal a wéet u láak 
máaco'ob. 

Cu caxta'al ojéelaj 

23Tuláacal tin xakal xíixtaj yéetel ojéelajil, tumen in káat in beetinbáa aj 
ojéelaj; ba'ale' jach ca'anal yanil ca'ach ti' teen. 
24¡Náach yanil ti' teen tuláacal ba'ax dzaca'an! ¡Jach taam ma' tu páajtal in 
ch'a'a nu'uctic! 
25Ca túun tin kubajimbáa j canbal u ti'al in kaj óoltic ba'ax ca'anbesajilo'ob cu 
taasico'ob in caxantic aj na'at. Ca tin wilaje' jach kaas le ma' j ojéelajo', yéetel 
chocopoolal le jach nuumilo'. 



1579 

 

Biblia Maya 
© 1992, Sociedades Bíblicas Unidas. 

 

 
 

 

26Tin nactáantaj ba'ax asab káaj ti' le quíimilo': le co'olel cu dzáic léecho'ob, 
yéetel u pucsi'ikale', cu kaxic wíinic yéetel u lóoch. Máax cu pacta'al ma'alob 
tumen Kue' bíin xi'ic utzil ti', ba'ale' le j loolob máaco' bíin lúubuc tu léecho'ob. 
27Tin wóoltaj in caxt u o'olalil le ba'alo'obo', teen, le Aj tze'eco' tin nuptáataj 
lela': 
28¡Ma' in nactáant jach le ba'ax quin caxtico'! tin nactáantaj jun túul xiib ichil 
mil, ba'ale' mix jun túul co'olel ichil tuláacal. 
29Chéen tin nuptáantaj lela': Kue' tu beetaj jach ma'alob wíinic, ba'ale' le ti'e' tu 
kascuntaj u cuxtal. 

Eclesiastés 8 

1¿Máax cu páajtal u queticubáa yéetel aj ojéelaj? ¿Máax cu páajtal u yojéeltic 
ba'ax bíin úuchuc? Ojéelajile' cu chíicpajal tu yich wíinic; cu beetic u kexpajal 
u dzíiquil u paacat. 

U dzo'ocbesa'al u t'aan ajaw 

2Dzo'ocbes u t'aan ajaw, tumen bey ta jalach t'antilac tu táan Ku. 
3Ma' a jóokol jach séeba'an tu táan ajaw. Ma' a táacpajal ti' u ba'aluba'ob loolob 
wíinico'ob, tumen leti'obe' cu páajtal u beetic ba'ax u káate'. 
4U t'aan ajawe' leti' u najmal u yu'uba'al mina'an u láak, mix máac cu páajtal 
káat chi'itic ti' ba'ax cu beetic. 
5Máax dzo'ocbesic jun p'éel túuchi'e', ma' bíin úuchuc mix ba'al kaas ti', máax 
aj ojéele' cu ch'a'a nu'uctic ba'ax kiin yéetel bix u najmal u dzo'ocbesic. 
6Jach tu jaajile', yaan jun súutuc, yaan xan jun p'éel u bixil u beeta'al tuláacal 
ba'al, ba'ale' u talamile' 
7wíinique' ma' u yojel ba'ax bíin úuchuqui', mina'an xan máax dzáic u yojéelte. 

Mix máac yaan u páajtalil tu yóokol cuxtal mix tu yóokol quíimil 

8Mix máac yaan u páajtalil yóokol cuxtal u ti'al ma' u quíimil, mix máac yaan 
páajtalil u ti'al pa'ic u muuk quíimil. Mix máac bíin u jech le mukulmuuka'. J 
loolob máaque' ma' bíin to'ococ tumen u kasa'anili'. 
9Tuláacal lela' tin wilaj le ca tin kubajinbáa u ti'al in kaj óolt ba'ax cu beeta'al 
way lu'ume', yéetel in kaj óoltic le páajtalil yaan ti' wíinic u ti'al u beet loob ti' 
u yéet j xibil. 

Yaan ba'alo'ob chéen cunel 

10In wilmaj xan loolob máaco'ob, náach yanilo'ob ti' quili'ichil cúuchil, cu 
ya'ala'al ba'al jadzutz tu yo'olalo'ob tu kiinil u mu'uculo'ob; cu dzo'ocol xane' 
mix máac ka'ajsic te j caaj tu'ux tu beetaj le loobe', le xana' ma' tin na'atic, 
11tumen wa ma' tu séeb dzo'ocbesa'al jun p'éel xot kiin u ti'al u ja'adzal le j 
meyaj loobo', lelo' cu taasic u tuuculil ti' wíinic chéen meyaj loob. 
12¡Ba'ax bíin úuchuque' le máax cu si'ipile' ma' tu ch'enic u beetic kaas, bey u 
cuxtal ya'ab ja'abo'ob! (Tene' ba'ax in wojel ca'ache' máaxo'ob cu tziquico'ob 
Ku yéetel cu chíin poolalo'ob tu táane' cu bíin utzil ti'ob; 
13ba'ale' ti' j loolob máaco'obe' cu bin kaasil ti'ob, u cuxtalo'obe' bey bo'oye' 
tumen ma' tu tziquico'ob Ku.) 
14Bey cu yúuchul way lu'ume' máaco'ob utze' cu mukyajo'ob beyo'ob 
kasa'ano'obe', j loolob máaco'obe' cu qui'imacuntic u yóolalo'ob beyo'ob 
máaco'ob utzo'obe'. ¡Tene' quin wa'alic xan, le xana' ma' tin na'atic! 
15Le t o'olal quin dzáiquinbáa in wa'al utz le qui'imac óolalo'. Ba'ax u ma'alobil 
u ti'al wíinic way yóokolcaabe' u janal, ukul yéetel u qui'imactal u yóol, tumen 
chéen le cu náajaltic ti' u kiinilo'ob u cuxtal cu dza'abal ti' tumen Ku way 
yóokolcaabe'. 
16Ca'aliquil tin kubajimbáa u ti'al in canbal, u ti'al ca yanac in wojéeltic, yéetel 
in qui'iqui' ilic tuláacal ba'ax cu beeta'al way lu'ume'; cu kuchul u súutuquil ma' 
tu páajtal u wenel máac, 

17ca tin wilaj, wíinique' ma' tu páajtal u Ch'a'a nu'uctic ba'ax cu beetic Ku, mix 
le ba'ax cu yúuchul way yóokolcaaba'. Quex ca u mukulmukte, ma' bíin u 
yojéelti'; quex ca u ya'al le aj ojéelaj u kajóolmaje', jach tu jaajile' ma' páatac u 
nuptáantiqui'. 

Eclesiastés 9 

Ba'ax cu tuculta'al tu yóokol cuxtal yéetel tu yóokol quíimil 

1Ti' tuláacal lela', dzo'oc in utzil kubiquinbáa, chéen u ti'al in wojéeltic, u 
meyajo'ob bin, máaxo'ob utzo'ob, yéetel le aj ojéelajo'obo', ti' yano'ob tu kab 
Kue'. Mix ba'al u yojel wíinic tu yo'olal yaacunaj mix tu yo'olal ch'a'a p'ectaj, 
quex ti' yano'ob tu táan yiche'. 
2Tu jaajile' mina'an u jela'anil, jun p'éelili' ba'ax bíin úuchuc ti' tuláacal, ti' aj 
ti'ibil bej, bey ti' aj loobil bej, ti' utzil wíinic bey ti' loolob wíinic, ti' máax utz 
yanil bey ti' le ma' utz yanilo', ti' máax kubic quíimsbil ba'alche' bey ti' máax 
ma' tu kubico'; ti' ma' si'ipilnja'an bey ti' si'ipilnaja'an, ti' máax cu séeb chi' bey 
ti' máax ma' tu séeb chi'. 
3Lela' u kaasil ti' tuláacal ba'ax cu beeta'al way yóokolcaabe': ti' tuláacal bin, 
bíin úuchuc jun p'éelili' ba'al. Uláak ba'al xane', u tuucul wíinique' chuup yéetel 
loobil; u jach nuumile' leti' t'onquintic u tuucul tuláacal u kiinilo'ob u cuxtal, 
tu xuule', ¡cu bin yáanal lu'um! 
4Yaan ya'ab u alab óolal máax cuxa'an, tumen peek cuxa'ane' asab yaan u tojol, 
ti' quimen león. 
5U láak ba'ale', máaxo'ob cuxa'ano'obe' u yojelo'ob bíin quíimico'ob, ba'ale' 
quimeno'obe' ma' u yojelo'ob mix ba'ali' ma' xan tu náajaltico'ob mix ba'al, 
tumen cu tu'ubsa'alo'ob. 
6Te cu dzo'ocol u yaacunaji', ba'ax u p'eec ti' xan cu xu'ulul u dzíibolalo'ob, mix 
bikin bíin suunac u beet ba'ax cu beeta'al way yóokolcaabe'. 
7¡Co'ox líiken! dzáa utz ta chi' yéetel le waaj ca jaantico', qui'icunt xan a chi' 
yéetel le vino' ca wukico', tumen Kue' utz u yilic ba'ax ca beetic. 

8Búucbes mantadz sac nook; dzáa qui'iboc ja' ta pool. 
9Dzáa utz ti' a cuxtal yéetel le co'olel a yaabiltmajo', tuláacal u kiinilo'ob le 
chéen cunel cuxtal dza'an ti' teech way yóokolcaaba'; le jaaj bíin a náajalt tu 
yo'olal a sen meyaj way yóokolcaaba'. 
10Tuláacal ba'ax cu taal ta kab u ti'al beete', beet yéetel jaaj óolal, tumen te j 
mucnal tu'ux bíin xi'iquecho', ma' tu yúuchul tuuculi', mix kaj óolal, mix ojéelaj. 

U loobil bejilo'ob le cuxtala' 

11U láak ba'al tin wilaj way yóokolcaabe': ma' le máaxo'ob chich u yáalcabo'ob 
cu kuchulo'ob táanil, mix le xibil máaco'ob cu pa'ico'ob u muuk ich ba'atel; ma' 
láaj kiin yaan waaj ti' aj ojéelajo'obi', mix aj na'ato'ob ayikalo'ob, mix le 
canbalnaja'ano'ob cu ka'amalo'ob ma'alob; tuláacalo'obe' cu yáanta'alo'ob tu jun 
súutuc utzil. 
12Mix máac u yojel ba'ax súutuquil bíin kuchuc u kiinil u quíimil; je'el bix le 
cayo'ob cu chu'uculo'ob te j ka'anabo', bey le ch'íicho'ob te j núup'o', bey xan u 
yúuchul ti' wíinic, le súutuc naayal u yóolo', cu lúubul ti' léechil. 
13Bey xan in wilmaj way yóokolcaabe' jun p'éel ba'al cu taasic jun nojoch 
ca'anbesaj; 
14jun p'éel chan caaj yéetel jun p'íit u cajnáalilo'obe', cu ba'atelta'al tumen jun 
túul ajaw yaan u páajtalil u líiksic tu bakpach jun p'éel nojoch u chúunul 
ba'atel. 
15Te j caajo' yaan jun túul óotzil wíinic, ba'ale' aj ojéelaj, máax yéetel u kaj 
óolale' je'el u toquic le caajo', ¡mix máac cu cáajsic! 

Tu yóokol tuláacal ba'ale', ojéelajil. 

16Ba'ale' tene' quin wa'alic, aj ojéelaje' asab ma'alob, ti' xiixib wíinic, quex aj 
ojéelaj óotzil wíinique', ma' tu yu'uba'al mix cu ch'en xiquinta'al ba'ax cu ya'alic. 
17U jéedzel t'aan aj ojéelajo'obe' jach cu yu'uba'al, ma' bey u yawat jun túul u 
ajaw j ma' ojéelajo'ob. 

18Ojéelaje', asab co'oj, ma' bey u nu'uculo'ob ba'atel. Ba'ax ma' tu beeta'al 
ma'alobe' cu taasic nojoch loob. 

Eclesiastés 10 

1Jun túul x ya'axcach quimene' tu', yéetel cu tu'uquintic ba'ax qui'iboc. jun p'éel 
báaxal t'aane' cu dzaa óolta'al, asab ti' tzicbe'en ojéelaj. 
2U tuucul aj ojéelaje' cu ch'íiquil u beet utz, ba'ale' u tuucul j ma' ojéelaje' cu 
ch'íiquil u beet loob. 
3Ti' tuláacal ba'ax cu beetic le ma' ojéelaje', cu ye'esic u yóotzilil ba'ax cu 
tucultic, quex ca máanac u ya'al yaanal máax le j ma' ojéelajo'obo', u yéet 
xiibo'ob. 
4Wa le máax cu méektáan, cu kuuxil ta wéetele', ma' u satic a wóol; dzaac u 
ti'al nucuch keechel cuxtale' ma' dzicabáa a jáajan utzquinte. 
5Dzo'oc in wilic jun p'éel ba'al keechel cu beeta'al way yóokolcaabe', cu 
chu'unpajal yéetel le méektáano'obo': 
6ti' le j ma' ojéelaje' cu dza'abal jun p'éel talam meyaj, ba'ale' ti' máax u yojel 
meyaje' cu dza'abal ti' chéen mejen meyajo'ob. 
7In wilmaj palitzilo'ob cu máano'ob u nat'majo'ob tzíimin, u paalal ajawo'obe' 
cu máano'ob xíimbal ooquil beyo'ob palitzilo'obe'. 
8Máax cu páanic jun p'éel joole', cu lúubul ichil. Máax pa'ic pake', cu chi'ibil 
tumen caan. 
9Máax cu t'óojic tuuniche' cu yaatal u kab yéetel. Máax cu bujic si'e', wa cu 
náayal u yóole' cu ch'aquicubáa. 
10Báat cu bóolol u yeje' wa ma' tu ca'a jóokesa'al u yeje', yaan u yúuchul yéetel 
ya'ab muuk'. Asab ma'alob u beeta'al ba'alo'ob tu beel, yéetel ojéelaj xan. 
11¿Ba'ax u biilal jun túul suujquinaj caan, wa cu chi'ibal le caan ma'ili' u 
suujquinta'ale'? 

12U t'aan aj ojéelaje' cu beetic u lúubul utzil, ba'ale' u t'aan ma' ojéelaje' u bin 
kaasil ti': 
13Cu chúunul u ya'alic chéen choco pool ba'alo'ob, cu dzo'ocol yéetel satal óol 
táano'ob. 
14¡Ti' j ma' ojéelaje' ma' tu xu'upul u t'aan! ¿Máax cu páajtal u ya'alic ba'ax bíin 
úuchuque', wa mix máac u yojel ba'ax cu taal u kiin? 
15Tu yo'olal u sen meyaj le j ma' ojéelaje', cu tu'ubul tac u beel u yotoch ti'. 
16¡Óotzil le caaj cu ajawta'al tumen jun túul paal, tu'ux xan cu sáastal ti' u paalal 
ajaw ti' nonoj janalo'ob! 
17¡qui' yóol le caaj yaan jun túul tzicbe'en ajaw ti', yéetel u méek t'aano'obe', 
ma' tu chúunkintal u janalo'ob, u ti'al u ca'a antal u muuko'ob, ma' u ti'al u 
cáaltalo'obi'! 
18Ti' máakole' cu lúubul u yóok najil u yotoch: máax ma' tu beetic mix ba'ale', 
cu lúubul tuláacal u yotoch. 
19Waaje' u ti'al qui' jaantbil, vinoe' u ti'al u ch'ujucquinta'al cuxtal; ba'ale' u ti'al 
lelo' kabéet taakin. 
20Ma' a wa'alic ba'al ti' ajaw, mix yéetel a tuucul. Ma' t'aan kaas tu yo'olal ayikal 
quex chéen ta juunal yanech, tumen ch'i'icho'ob cu xiknalo'obe' je'el u bino'ob 
u tzicbato'obe'. 

Eclesiastés 11 

1Pul a wo'och waaj ich ja'; cu máanbal dze'edzec kiine' bíin a ca'a nactáante'. 
2Je'el buca'aj cu páajtale' t'ox ba'ax yáantech, tumen ma' a wojel ba'ax loob bíin 
taal yóokol le caajo'obo'. 
3Wa chuup yéetel ja' le múuyalo'obo', yaan u káaxal cháac yóok lu'um. Ca 
lúubuc che' j xaman, wa ca lúubuc che' j noojol, je'el tu'ux ca lúubuque' ti' bíin 
p'áataqui. 

4Máax táan óoltic bix u yustaj iike' ma' bíin pakalnaqui', máax xan pactic 
múuyale' ma' bíin joochnaqui'. 
5Je'el bix ma' a wojel tu'ux bíin xi'ic iike', mix bix u wíinictal chaan pal ichil u 
jobnel u maamae', mix ba'al a wojel ba'ax cu beetic Ku, máax beet tuláacal 
ba'al. 
6Pak a wi'inaj tu ja'atzcabil, pak xan tu yocnaj kiin, tumen mix bikin bíin 
ojéelta'ac máacalmáac bíin ma'alob jóokoqui', wa le ta yáax pakajo', wa le ta 
pachal pakajo', wa tu ca'a p'éelal bíin ma'alobchajac. 
7Sáasile' jun p'éel ba'al utz, ma'alob xan u sáasilil kiin u ti'al icho'ob; 
8ba'ale' quex ca cuxlac wíinic ya'abcach ja'abo'obe' yéetel ca xi'ic utzil tu cuxtal 
yéetel tuláacale', ma' u najmal u tu'ubul ti'e' u kiinilo'ob éekjoche'enile' 
ya'abo'ob, tuláacal ba'ax bíin taalaque' chéen waya'as. 

Tzol xiquino'ob u ti'al táanquelemo'ob 

9J táanquelem, náis a wóol ca'aliquil t'a'ajech; dzáa utz ta cuxtal ca'aliquil ca 
páajtal. Cha'a u jíiltiquech u dzíibolal a pucsi'ikal yéetel tuláacal ba'ax ca wilic, 
ba'ale' ka'ajac ti' teche' tu yo'olal tuláacal lelo' Kue' bíin u káat ti' teech ba'ax ta 
beetaj. 
10Náachcunt ti' teech tuuculo'ob cu bisico'ob a wenel, jóokes xan ti' teech yaj 
óolal, tumen tac u asab ma'alobil u kiinilo'ob táanquelemile' chéen waya'as. 

Eclesiastés 12 

1Ca'aliquil táanquelmeche', ka'ajac ti' teech máax beetech, ma'ili' chúunuc 
kiino'ob talamo'obi'; bíin talac kiino'ob tu'ux bíin a wa'al: Ma' utz in wóol 
yéetelo'obi'. 
2Ka'ajactech bejela'e', ma'ili' tu'upuc u sáasil kiin, mix u sáasilil luna, mix u 
sáasilil eeko'ob, ca'aliquil yaan xan múuyalo'ob cu dzo'ocol u máan cháac. 
3Bíin kuchuc xan jun p'éel kiin quéen quiquilnac u aj canano'ob jalach naj, le 
quéen lóopoc le xiixib máaco'ob; le quéen p'áatac chéen wa jay túul x juuch'o'ob 

cu pa'atico'ob u juuch'o'obe'; le cu paacato'ob te j calom quéen jo'op'oc u sa'atal 
u sáasilil u yicho'ob. 
4Le quéen kuchuc le kiino', tuláacal jool najo'ob yaan te j bejo' bíin ka'alaco'ob; 
u ca'il juuch'e' jujun p'íitil bíin ch'éenec u juum; ch'i'ich'o'obe' bíin jáawac xan 
u kaayo'ob, ba'ale' kaayo'obe' bíin samal u'uya'aco'ob; 
5u sajbe'entzilil ca'anal witzo'ob, yéetel u sajbe'entzilil beje' bíin u dza'ob péec 
óolal. Le almendroe' bíin u chu'unbes u loolanquil, sáake' ma' tu bin ojéeltbil 
ba'ax bíin beeta'ac yéetel, alcaparrae' ma' bíin meyajnac u ti'al mix ba'ali'. 
Tumen wíinique' táan u bin tu yotoch mina'an u xuul, te j bejo' cu yu'uba'al le 
máax cu yokolo'ob tu yo'olal u quíimil. 
6Ka'ajac ti' teech Máax beet ti' teech ma'ili' t'óococ u suumil plata mix pa'abac 
le cuum oro u ca'ajo'; bejela'e' ma' pa'abac xan le p'úul tu chi' le ch'e'eno' mix 
co'ocotza'ac u suumili'. 
7Cu dzo'ocole' wíinique' bíin suunac j lu'um, je'el bix ca'ache', u pixane' bíin 
suunac ti' máax dzáe', Ku. 
8Teen le j tze'eco', quin ca'a a'alic: ¡Chéen waya'as, chéen waya'as! chéen 
waya'as tuláacal. 

U xuul dzíib 

9Je'el bix u ya'abtal u yojéelaj Aj tze'eque', bey binic u ya'abtal le kaj óolal tu 
ca'ansaj ti' le máaco'obo'. Tu dzajubáa xan u can ya'abcach cóomcom 
ca'anbesajo'ob, ca tu tzolaj je'el bix u ca'anbesajilo'obe'. 
10Tu dzajubáa xan u caxant le t'aano'ob asab jadzutztaco'ob u ti'al ca u dzíibt 
je'el bix u najmal u ca'anbesa'alo'obe'. 
11U cóomcom ca'anbesaj aj ojéelajo'obe' beyo'ob u múuch'ul u ni' xúule'. Le 
quéen dzo'ococ u ch'i'iquilo'ob tu tzoolole' beyo'ob dzopche' ma'alob ch'ica'anil 
tumen jun túul j canan tamane'. 
12Le cu canic wíinic ti'obe' nucuch tzol xiquino'ob. Mina'an u xuul u beeta'al 
ya'abcach dzíibil ju'uno'ob, u yúuchul sen xooque' cu xulic u yóol wíinic. 

13Le tze'eco' dzo'oqui. Tuláacal dzo'oc u ya'ala'al. Tzic Ku, dzo'ocbes u ya'almaj 
t'aano'ob, tumen lelo' tuláacal u ti'al wíinic. 
14Kue' bíin u káat chi'it ti' to'on ba'axo'ob t beetaj, utztac wa kaastac, quex ca c 
beet muculil. 

Cantares 

Cantares 1 

1U asab jadzutz kaayo'ob Salomón. 
Yáax kaay 

Atantzil 

2¡dzu'udzen yéetel u bóoxel a chi'! tumen a yaacunaje' asab ch'ujuc ti' vinoo, 
3ch'ujuc in wu'uyic a booc, a kaaba'e' bey wecbil qui'iboc ja'e'. ¡Le t o'olal 
yaabilta'anech tumen co'olelo'ob! 
4¡Bisen ta wéetel tu séeblaquil! ¡In ajaw, bisen tu káasabilo'ob a wotoch! 
Aj kaayo'ob 

Ta wéetel bíin jach qui'imacchajac c óol; bíin j ka'ajse a yaacunaj, asab ti' vino. 
¡Le t o'olal bacáan le co'olelo'obo' u yaabiltmajecho'ob! 
Atantzil 

5U co'olelile'ex Jerusalén, booxen, ba'ale' qui'ichpamen; booxen je'el bix u 
chuybil najilo'ob Cedar, qui'ichpamen je'el bix u káasab nook Salomone'. 
6Ma' a wilique'ex wa booxen, mix a wilique'ex wa tóoca'an in woot'el tumen 
kiin. In láako'obe' kuuxilnajo'ob tin wéetel ca tu dzajeno'ob in canant u x péet 
pachil uva, ¡u x péet pachil in uvae' ma' tin canantaji'! 
7A'alten, u yaacunaj in cuxtal, ¿Tu'ux ca tzéentic a j tamano'ob? ¿tu'ux ca 
bisico'ob je'elel chúumuc kiin? ¿Ba'axten bíin máanaquen bey jun túul x ma' 
beel pa'ate' yéetel u j tamano'ob a wéet meyajo'ob? 
Aj kaayo'ob 

8Qui'ichpam ichil le qui'ichpamo'ob, wa teech ma' a wojel tu'uxe', xeen tu'ux ca 
wilic cu pe'echak le j tamano'obo', tzéent a j mejen yuuco'ob naadz ti' le 
paselo'ob tu'ux cu je'elel le j canan tamano'obo'. 
Íichamtzil 

9In aj yaabilaj, in ti'al tene', teche' qui'ichpamech bey le x ch'upul tzíimino'ob 
cu jíiltico'ob u bolan faraón. 

10¡Buca'aj jadzutzil a pu'uc yáanal a tuupo'ob! ¡Buca'aj jadzutzil yanil a caal 
chúumuc le x léechcal beeta'an yéetel ya'ax tuun! 
11¡Bíin c beet a ti'al tuupo'ob oro u ca'ajo'ob, baxa'an plata ti'ob! 
Atantzil 

12Ca'aliquil culucbal jun tzéel ti' u mayacche'e', in nardoe' cu kitic u qui'iboquil. 
13In ti'al tene', in aj yaabilaje', bey jun p'éel u chan to'il mirra ch'uyucbal 
mantadz chúumuc ti' in wiimo'obe'. 
14In ti'al tene', in aj yaabilaje' bey jun p'éel u nicte'il alheña ichil u x péet pach 
uva tu lu'umil En-gadi. 
Íichamtzil 

15¡In x yaabilaj jach qui'ichpamech, jach tu jaajil, jach qui'ichpamech! ¡A 
wicho'obe' bey ca'a túul sacapacalo'obe'! 
Atantzil 

16¡In aj yaabilaj qui'ichquelmech, tu jaajil jach qui'ichquelmech! 
Íichamtzil 

¡C kaane' bey ya'ax su'uque'! 
17Le kulche'o' u jool najilo'ob c otoch, le cipreso'obo' u yóokol c otoch cu 
pixico'on. 

Cantares 2 

Atantzil 

1Tene' u sac nicte'ilen u cabal lu'umilo'ob Sarón, tene' u chac nicte'ilen le táax 
lu'umilo'obo'. 
Íichamtzil 

2Ichil u láak co'olelo'obe', in x yaabilaje' bey chac nicte' ich ki'ixo'obe'. 
Atantzil 

3Ichil u láak xiibo'obe' in aj yaabilaje' bey jun cúul manzana yanil ichil u 
che'ilo'ob káaxe'. ¡Buca'aj síis óol quin wu'uyic in cutal yaanal u bo'oy! ¡Buca'aj 
qui' ch'ujuquil u yich tin chi'! 

4Tu najil noj janalo'ob tu bisajen, u paacat in ti'ale' chuup yéetel yaacunaj 
5¡Dza'ex in jaant pakachbil u kulimil uvas u ti'al in ch'a'ic in wóol, tzéentene'ex 
yéetel manzanaob, tumen táan in quíimil tu yo'olal yaacunaj! 
6¡Ca u lóochen yéetel x dzíic kab, yéetel u x no'oje' ca u méeken! 
Íichamtzil 

7U co'olelile'ex Jerusalén, séeb chi'ite'ex ti' teen, tu kaaba' u x quéejilo'ob yéetel 
u x yuuquilo'ob káax, ma' a wajsique'ex in x yaabilaj, ¡Cha'ex u wenel, chéen 
tu juunal cu bin j ajal! 

U ca'a p'éel kaay 
Atantzil 

8¡Táan u taal in aj yaabilaj! ¡Táan in wu'uyic u t'aan! sit'lanquil u taal tu yóokol 
le pu'uco'obo', sit'lanquil u taal tu yóokol le pu'uco'. 
9In aj yaacuntmaje' bey jun túul quéeje': bey jun túul chan quéeje'. ¡Dzo'oc u 
cóojol, ti' yaan tu paach le jool najo', táan u ch'eeneb ti' le calom kiino', táan u 
ch'úuc tu yáam le tzatzal che'o'b! 
10In yaabilaje' tu ya'alaj ti' teen: Líiken, in yaabilaj; in yaabilaj líiken, co'ox. 
11¡Il a wil! Dzo'oc u máan le que'el, dzo'oc xan u máan u kiinilo'ob ja'aja'al. 
12Dzo'oc u xíitil le loolo'ob te j káaxo', Dzo'oc u kuchul u kiinil u yúuchul kaay, 
táan u yu'uba'al ti' le c lu'uma' u kaay mucuyo'ob. 
13Yaan u yich u che'ilo'ob higo, cu ki'itpajal u qui'iboquil u lool pakal uva. 
Líiken in aj yaabilaj; in aj yaabilaj líiken, co'ox. 
14In x sacpacal, ca ta'acbesicabáa tu yáam le nucuch tuunicho'obo', ichil u 
ca'analilo'ob yéetel ichil u koklemaquil le nucuch tuunichilo'ob witzo', cha'a' in 
wilic a wich, cha'a' in wu'uyic a t'aan. ¡Cu dzáic qui'imac óolal a wila'al! ¡Sen 
ch'ujuc u yu'uba'al a t'aan! 
Tu ca'a tulalo'ob 

15Chuque'ex le mejen ch'omaco'obo', cu kascuntico'ob u x péet pachil pakal uva, 
Le c uva táan u loolanquilo'ob. 
Atantzil 

16In aj yaacunaje' in ti'al, tene' u ti'alen. Leti'e' cu tzéentic u j tamano'ob ichil le 
nucuch tuunicho'obo'. 
17Ca'aliquil u kuchul le kiin yéetel u bin le éekjoch'e'enilo', suunen in aj 
yaacunaj; béeychajquech je'el bix jun túul quéeje', je'el bix jun túul chan quéej 
cu yáalcab ichil u koklemaquil u tuunichilo'ob le pu'uco'. 

Cantares 3 

1Yéetel áakab ichil in wenele', tin dzajinbáa in caxant u aj yaabilaj in cuxtal. 
Tin caxantaj ba'ale' ma' tin nuptáantaji'. 
2J líiken túune' ca tin wáalcabtaj le caajo' táan in caxantic u aj yaabilaj in cuxtal 
ti' bejo'ob yéetel ti' kíiwico'ob. Tin caxantaj ba'ale' ma' tin nuptáantaji' 
3Tin káat chi'itaj ti' aj canano'ob cu susut máano'ob ich caaj: ¿Ma' wa a wile'ex 
u aj yaabilaj in cuxtali'? 
4P'elac náachchajiquen ca'ach ti'obe' ca tin nuptáantaj u aj yaabilaj in cuxtal. 
Ca ti' machaj tu kab, bey in machmailo' tin bisaj tu káasabilo'ob u yotoch in 
maama. 
Íichamtzil 

5U co'olelile'ex Jerusalén, jalach t'ante'ex ti' téen, tu yo'olal u quéejilo'ob yéetel 
u mejen x quéejilo'ob káax, ma' bíin a wajse'ex in x yaabilaji'. ¡Cha'ex u wenel 
tac quéen u yóolt u p'il yich! 

Yóox p'éel kaay 
Aj kaayo'ob 

6¿Ba'ax le cu taal tu tojil x tocoy lu'um cu náadzal ichil u tuul le buudzo', ichil 
u buudzil mirra yéetel buudzil poom ichil xan u jejeláas qui'iboquilo'ob? 
7¡U nu'ucul u kóoch che'eta'al Salomón! Táan u taal nactáanta'an tumen sesenta 
aj ba'atelo'ob u asab xiibil máaquilo'ob Israel; 
8Tuláacalo'obe' u yojelo'ob ba'atel yéetel táadz máascab; tu jun túul u yéet bin 
u máascab u ch'icmaj tu piix ma' xan wa máax u káat u beet loob ti'ob ichil 
éekjoche'en. 

9Ajaw Salomone' tu beetaj jun p'éel kóochche' u ti'alte yéetel u qui'ichquelem 
che'ilo'ob Líbano. 
10U nu'uculo'ob u t'altale' beeta'an yéetel plata; u x nacab pu'uchile', beeta'ab 
yéetel oro; u káanche'ile' to'an yéetel ma'alob chac nooko'ob; ichile' 
jadzutzquinta'an yéetel yaacunaj tumen u co'olelo'ob Jerusalén. 
11U co'olelile'ex Sión, ¡jóokene'ex a wile'ex ajaw Salomón! Le x péet jo'ol cu 
bisic u dzaamajo' j beeta'ab tumen u maama u ti'al le kiin ca j dzo'oc u beele', 
tu kiinil u jach qui'imac óolal u cuxtal. 

Cantares 4 

Íichamtzil 

1¡Qui'ichpamech in x yaabilaj! ¡Jach qui'ichpamech! A wicho'obe' ca'a túul 
sacpacal cu ta'acbesicuba'ob tu paach káasab; u tzo'otzel a poole' beyo'ob mejen 
j yuuco'ob cu sit'lanquilo'ob tu pu'uquilo'ob Galaade'. 
2A cojo'obe', láaj nu'uca'an yanilo'ob, beyo'ob u múuch'ul j tamano'ob táant u 
jóokolo'ob u ti'al kosbilo'obe'. 
3U bóoxel a chi'e' beyo'ob jaxbil chachac bekech káane', táaj utz u yu'uba'al 
t'aan. A p'u'uque' beyo'ob ca'a xa'ay granadaob u ta'acbesmajuba'ob yáanal a 
bóoch'. 
4A caale' chica'an ti' u qui'ichquelem witzil naj beeta'ab u ti'al David. Tu'ux cu 
ch'uyquinta'al mil chimalo'ob u chimalo'ob xiixib máaco'ob. 
5A wiimo'obe' beyo'ob ca'a túul que'ejo'obe' ca'a túul quéejo'ob iicho'ob cu 
tzéenticuba'ob ichil nicte'ob. 
6Ca'aliquil u sáastal, yéetel u bin le éekjoch'e'eno', bin in ca'aj tu káaxil mirra, 
tu cabal lu'umil poom. 
7¡Teche' qui'ichpamech in x yaabilaj; láaj qui'ichpamech! ¡Tuláacal a wíinclil 
utz yanil! 
8Éemen tin wéetel tu ca'analil le Líbanoo', in x ba'al; éemen tin wéetel tu 
ca'analil le Líbanoo'. cha'ant le cabal lu'um líikbal tu ca'analil Amana, líikbal tu 

ca'analil Senir yéetel Hermón; líikbal tu sascabil leóno'ob, líikbal tu ca'analil u 
pu'uquil j cojo'ob. 
9Ta woclaj in pucsi'ikal, in chan íidzin, in x ba'al; ta woclaj in pucsi'ikal chéen 
yéetel jun puul a paacat, yéetel jun p'éel u bekechil u káanil a kax caal. 
10¡In wíidzin, in x ba'al, jach utz in wu'uyic a báaytic in jo'ol! ¡A yaacunaje' 
asab ch'ujuc ti' vino, asab qui'iboc xan ti' tuláacal qui'iboquilo'ob! 
11In x ba'al, caab cu yáalal ta chi'. ¡Caab yéetel leche yaan yaanal a waak! ¡Bey 
u qui'iboquil Líbanoe', bey u qui'iboquil a búuque'! 
12Teech in wíidzin, in x ba'al, jun p'éelech kala'an u x péet pachil nicte'ob, jun 
p'éelech u tuul ja' ch'ota'an, jun p'éelech kala'an sayab; 
13U cúuchil pakal tu'ux cu xíitil u lool granadaob, cu dzáico'ob qui'iqui' icho'ob; 
u x péet pachil u nicte'ob alheña, 
14Nardo'ob yéetel azafrán, qui'iboc caña, canela yéetel tuláacal u jejeláasil u 
che'ilo'ob poom, mirra, sáabila yéetel ¡tuláacal qui'iboc ba'alo'ob! 
15U sayab ja'il u x péet pachil nicte'ob, jun p'éel ch'e'en tu'ux cu tuul ja' cu 
yéemel líikbal líbano. 
16U yiikal j xaman, ¡aajen! U yiikal j noojol ¡co'oten waye'! ¡Ustajnene'ex ichil 
u x péet pachil in pakal nicte', u ti'al u ki'itpajal u qui'iboquil! 
Atantzil 

Co'oten, in aj yaabilaj, tu cúuchil a pakal u ti'al a jaant u qui'iqui' icho'ob le 
che'obo'. 

Cantares 5 

Íichamtzil 

1In wíidzin, in x ba'al, dzo'oc in wocol tin x péet pachil in nicte'ob. dzo'oc in 
cha'ic in mirra yéetel in qui'iboc ja', dzo'oc in túuntic u caabil in walak caab, 
dzo'oc xan in wukic in wo'och vino yéetel in wo'och leche. 
Aj kaayo'ob 

In wéet bisajbáile'ex jaanene'ex ukulnene'ex xan, ¡uke'ex Je'el buca'aj a 
káate'exe'! 

U can p'éel kay 
Atantzil 

2Tene' táan ca'ach in wenel, ba'ale' in pucsi'ikale' ma'. Ca tin wu'uyaj u t'aan in 
x yaabilaj te jool najo': ¡In x yaabilaj, in wíidzin, in x sujuy sacpacal je'eten le 
jool najo'! ¡In poole' dzo'oc u sulbal yéetel ye'eb! ¡U ye'ebanquil le áakabo' táan 
u yáalcab tu tzo'otzel in jo'ol! 
3Dzo'oc ca'ach in pitic in nook; ¡Yaan wal in ca jeliquinbáe'! dzo'oc ca'ach in 
p'o'ic in wooc; ¡yaan wal u ca'a pakbal yéetel lu'ume'! 
4In aj yaabilaje' tu yocsaj u kab tu joolil le jool najo'. ¡Lelo' tu sen péecsaj in 
wóol! 
5-6J líiken túun u ti'al in je'ic le jool naj ti' in aj yaabilajo'. Ti' in kabe' yéetel ti' 
u yaalo'obe' j lúub u ch'áajalo'ob mirra yóokol u kalabil le jool najo' ¡Le ca tin 
wu'uyaj u t'aane' tin tuclaj in ca'aj quíimil ca'ache'! Le ca tin je'aj le jool najo' 
ti' in aj yaabilaje' ba'ale' leti'e' dzo'oc ca'ach u bin Júupen in caxte' ba'ale' ma' 
tin nuptáantaji', tin waawtaje' ba'ale' ma' tu núucaji'. 
7Tu nuptáantajeno'ob le aj canano'ob cu sutut máano'ob ichil le caajo'; tu 
jadzeno'ob, tu beetajo'ob loob ti' teen; le máaxo'ob canantic u jool le caajo' tu 
jáanpaytajo'ob in bóoch'. 
8U co'olele'ex Jerusalén, wa ca nuptáantique'ex in yaacunaje', séeb chi'ite'ex ti' 
teen, bíin a wa'ale'ex táan in quíimil tu yo'olal u yaacunaj. 
Aj kaayo'ob 

9¿X qui'ichpam ichil x qui'ichpamo'obo', ba'ax u jela'anil yaan ti' a x yaabilaj? 
¿Ba'ax u jela'anil yaan ti' a x yaabilaj u ti'al c beetic teech le séeb chi'a'? 
Atantzil 

10In aj yaabilaje' óoli' sac, ichil mil xiibo'ob ma' satbe'eni'. 
11U poole' ma'alob oro; u tzo'otzel u poole' mu'uch yéetel boox je'el bix u booxil 
u ku'ukmel j ch'oome'; 

12U yicho'obe' bey ca'a túul sacpacal dzo'oc u yichquilo'ob ich lechee', 
t'uchucbalo'ob tu chi' jun p'éel noj jaltun; 
13U p'u'uque' u x péet pachil u qui'iboc nicte'obe'. u bóoxel u chi'e' nicte'ob tu'ux 
táan u ch'ach'ajanquil mirrae'; 
14U kabo'obe' bey u chúujul oro pixa'an yéetel topaciobe'; u wíinclile' jun p'éel 
leledzquil sasac baac baxa'an yéetel zafiro'obe'; 
15U muuk yooco'obe' bey ocom beeta'an yéetel mármole' toj wa'alico'ob yóokol 
u chuuno'ob chéen oro; tuláacal leti'e' chica'an ti' u kuulche'ilo'ob líbano; 
16U na'aca'ane' mina'an u xuul ch'ujuquil. ¡Tuláacal leti'e' jadzudz! Bey in aj 
yaabilajo', bey in yaacunajo' u co'olelile'ex Jerusalén. 

Cantares 6 

Aj kaayo'ob 

1X qui'ichpam ichil x qui'ichpamo'ob ¿tu'ux j bin a aj yaabilaj'? ¿Tu'ux tu 
tojtáantaj? ¡Binelca'ajo'on ta wéetel u ti'al c caxantic! 
Atantzil 

2In aj yaabilaje' j bin tu x pachil u qui'iboc nicte'ob, u ti'al u tzéent u múuch'ul 
u j tamano'ob yéetel u t'oquic nicte'ob. 
3Tene' u ti'alen in aj yaabilaj, leti' xane' in ti'al. Leti'e' cu tzéentic u j tamano'ob 
ichil u x péet pachil nicte'ob. 

U cinco kaay 
Íichamtzil 

4Teech in x yaacunaj, jach qui'ichpamech a jadzutzile' beyo'ob u caajilo'ob Tirsa 
yéetel Jerusalene'; beyech jun múuch' aj ba'atelo'ob mina'an páajtalil pa'ic u 
muuko'obe'. 
5¡Ma' a pactiquen, tumen a paacate' dzo'oc u lúubsic in muuk! U tzo'otzel a 
poole' beyo'ob mejen j yuuco'ob cu báaxalo'ob tu pu'uquilo'ob Galaad 
6A coje' láaj ma'alob tzoololilo'ob, beyo'ob u múuch'ul j tamano'ob táantic u 
jóokolo'ob u ti'al kosbile'. 

7A p'u'uque' bey ca'a múuch' granadaob u ta'acbesmuba'ob tu paach 
káasabo'obe'. 
8Sesenta le x ajawo'obo', ochenta x keecho'ob yéetel ya'ab x lo'obayeno'ob. 
9Ba'ale' in x sujuy sacpacale' chéen jun túulili'; chéen jun túul le x ch'úupal 
táanilcunta'an tumen le máax tu síijso'. Quéen ila'ac tumen le x lóobayano'obo' 
bíin u ya'alo'ob ti': qui' a wóol, cu qui'iqui' t'anta'al tumen x ajaw yéetel u x 
keecho'ob. 
Aj kaayo'ob 

10¿Máax le cu tíip'il bey u chíicpajal ja'atzcab kiin? Qui'ichpam bey uj, bey kiin 
cu léembale', ¡Beyech jun múuch' aj ba'atelo'ob páajtalil pa'ic u muuko'ob! 
Atantzil 

11Ichil u káaxil nogalo'ob j binen u ti'al in cha'antic u ya'axil le t'o'ol ja'o'; in 
káat ca'ach in wilic u ku'uk le pakal uvaob yéetel u lool le granadaobo'. 
12Cu dzo'ocole' ma' tin wojéeltaj ba'ax uchi' chéen ca tin wilaje' ti' culucbalen 
ti' jun p'éel bolan tu tzéel u paal ajaw. 
Aj kaayo'ob 

13¡Suunen Sulamita, suunen! ¡Suunen, tumen c káat ilech! 
Atantzil 

¿Ba'ax a káat a wile'ex ti' le x Sulamitao'? 
Aj kaayo'ob 

¡J káat il u yóokot, je'el bix u yúuchul óokot ti' ichil le najo'ob beeta'ano'ob 
yéetel nooko'! 

Cantares 7 

Íichamtzil 

1¡X ajaw ch'úupal jadzutz a wooc ichil a xanab kéewel! U lo'olopil a t'e'et'e', bey 
jadzutz ba'al beeta'an tumen máax u yojel u meyajt ma'alob oroe'. 
2A tuuche' bey jun p'éel chan luuch mantadz chuup yéetel vinoe'; a nake' bey 
jun p'éel chulubil trigo bakpachta'an tumen nicte'ob. 
3A wiimo'obe' beyo'ob ca'a túul quéejo'ob iicho'obe'. 

4A caale' bey jun p'éel u witzil najil marfile'; a wicho'obe' bey le ca'a p'éel 
cheemo'ob yano'ob tu caajil Hesbón, tu tzéel u jool najil Bet-rabim; a ni'e' 
chica'an ti' u witzil líbano cu paacat tu tojil u caajil Damasco. 
5A pool yóokol a wíinclile' bey u pu'uquil Carmelo; u tzo'otzel a poole' bey chac 
sóosquile': ¡Jun túul ajaw kala'an ichil u mu'uchil a pool! 
6In yaacunaj, co'olel táaj utzech tin wich. ¡qui'ichpamech, táaj qui'ichpamech! 
7A wa'atale' chica'an ti' tojil jun cúul xa'an a wiimo'obe' beyo'ob u ch'úuyul u 
yicho'obe'. 
8Tene' quin tucultic in na'acal in t'oc u chúuchuch ich le xa'ano'. A wiimo'ob 
túune' bíin béeyaco'ob u ch'úuylo'ob uvaobe'; a múus ike' bey u qui'iboquil 
manzanaobe'; 
9a na'aca'ane' bey ma'alob vino cu yáalal tu bóoxel a chi' yéetel ta coj. 
Atantzil 

10Tene' u ti'alen in aj yaacunaj; u taactal yaacunaje' leti' beetic u taal tin wicnal. 
11¡Lep' a wóol, in aj yaacunaj, co'ox ich cool! bíin c máans áakab ichil u nicte'il 
Alheña. 
12Le quéen sáaschajaque' c bin tu péet pachil uvaob, u ti'al c ilic wa yaan u lool, 
wa táan u xíitil u nicte'ilo'ob, wa dzo'oc xan u lool le granadaobo'. ¡Te'elo' bíin 
in dzáa ti' teech in yaacunaj! 
13Le mandragoraobo' cu ki'itbesic u qui'iboquil. Tu u jool c otoche' yaan u 
jejeláasil janalbe'en yicho'obi': yaan yich kulim, yaan xan yich, táant u 
t'o'ocole', tin jun páaycuntaj u ti'al in dzáa ti' teech in aj yaabilaj. 

Cantares 8 

1¡Quexi'i wa in sucu'uneche', quexi' wa tzéenta'anech yéetel u kaab u yiim in 
maamae'! beyo' le quéen in nuptáantech te j bejo' mix máac bíin u p'a'asten le 
quéen in dzu'udzeche'; 



1598 

 

Biblia Maya 
© 1992, Sociedades Bíblicas Unidas. 

 

 
 

 

2je'el u páajtal loobal in bisiquech tu yootoch in maama, je'el in wocsiquech 
loobal ichile', teech bíin a beetabáa in aj ca'anbesaje'. Tene' in dzáic loobal a 
wuk u ma'alobil vino yéetel u kaab in pakal granadaobe'. 
3¡Ca u dzáa u x dzíic kab u ti'al in káan jo'olte, yéetel u x no'oje' ca u lóochen! 
Íichamtzil 

4U co'olelile'ex Jerusalén séebchite'ex ti' teen ma'atáan a wajse'ex in aj 
yaabilaji'. ¡Cha'ex u wenel, tu juunal cun j ajal! 

U seis kaay 
Aj kaayo'ob 

5¿Máax le cu taal tu tojil le x tocoy lu'umo', u chéen chicunsmaj u pool tu 
queléembal u aj yaabilaj? 
Íichamtzil 

Yáanal jun cúul manzano tin wajsaj; te tu'ux yanchaj u ki'inamilo'ob tu 
síijsajiquech a maama. te tu'ux tu síijsajecho'. 
Atantzil 

6Bisen bey dzalab ta pucsi'ikale' ¡Bisen bey dzalab ta kab! Yaacunaje' ma' tu 
pa'abal u muuk, bey quíimile'; dzíibolaje' mina'an kéexel ti' bey mucnale'. ¡U 
tóoch'bal káakil yaacunaje' jun p'éel quili'ich káak! 
7U ja'il tuláacal ka'anabo'obe' ma' tu páajtal u tupico'ob yaacunaji' mix xan 
áalcab ja'ob. Wa yaan máax ca u yóolt dzáa u ayikalil tu yo'olal yaacunaje' 
chéen p'a'as bin u kam wale'. 
Aj kaayo'ob 

8U yiimo'ob c íidzine' ma'a cúuluqui'. ¿Ba'ax bíin c beet yéetel quéen talac 
káatbil? 
9Wa tuulum lobale' je'el c beetic wal yóokole' u tiich' pako'ob yéetel plata; wa 
jool naj lobale', je'el c pixic yéetel u xéet'elo'ob kuulche'e'. 
Atantzil 

10Tene' beyen jun p'éel tuulume', in wiimo'obe' beyo'ob witzo'obe', le t óolale' 
tu yich leti'e', dzo'oc in caxtic qui'imac óolal. 

11Salomone' yaan ca'ach ti' jun p'éel u x péet paachil uva tu lu'umil Baal-hamón. 
tu p'ataj u ti'al u meyajto'ob wa jay túul aj canano'ob, p'elac u yúuchul jooche' 
cu kubico'ob tu jujun túulil mil u taakinil plata. 
12Le mil u p'éelel taakino'obo' u ti'al ca'ach Salomón, yéetel doscientose' u ti'al 
le j canano'obo'; ¡Tene' quin canantic u x péet pachil in pakal uva! 
Íichamtzil 

13¡Cha'a' in wu'uyic a t'aan, u x ajaw u x péet pachil nicte'ob! ¡C wéet 
bisajba'obe' taac u yu'ubico'ob t'aan! 
Atantzil 

14¡Áalcabnen, in aj yaabilaj, áalcabnen je'el bix jun túul quéeje', bey u yaal jun 
túul x quéej yóokol le pu'uco'ob chuuptaco'ob yéetel qui'iboquilo'ob! 

Isaías 

Isaías 1 

U sen nojoch keban u caajil Judaa' 

1U bóobat t'aano'ob Isaías u paal Amoz je'el bix e'esa'abic ti' tumen Ku tu yo'olal 
ba'axo'ob bíin úuchuc tu múuch' caajilo'ob Judá yéetel tu caajil Jerusalén, tu 
kiinilo'ob táan ca'ach u ajawilo'ob Uzías, Jotán, Acaz tu yéetel Ezequías tu 
múuch' caajil Judá. 
2Ca'an yéetel lu'um, ch'en xiquinte'ex ba'ax cu ya'alic Yuumtzil: Tin tzéentaj in 
paalal tac ca j nuucchajo'ob, ba'ale' leti'obe', j ko'oxchajo'ob ti' u j ma' u'uyaj 
t'aanilo'ob. 
3Wacaxe', cu kaj óoltic u yuumil, burroe' cu kaj óoltic xan u cúuchil tu'ux cu 
tzéenta'al tumen u yuumil; ba'ale' Israel in caajale', ma' tu kaj óoltiquen, cu 
dzo'ocole' mina'an u na'at. 
4¡Yaj yanile'ex sen j keban wíinique'ex, j keban caaje'ex, u ch'i'ibale'ex loolob 
wíinico'ob, u paalale'ex máaco'ob táaj tzeelel u cuxtalo'ob! Dzo'oc a 
náachtale'ex ti' Yuumtzil, dzo'oc a xúunp'attique'ex u quili'ich Kuil Israel, dzo'oc 
a dzáique'ex jun tzéelil. 
5Te'exe' ch'iiquile'ex ti' u ko'oxil a j ma' u'uyaj t'aane'ex, ta wíinclile'exe' dzo'oc 
u p'áatal mina'an tu'ux a ja'adzale'ex. Láaj xaacal a poole'ex, dzo'oc u p'áatal 
mina'an a muuke'ex jun puli'. 
6Likbal tu ni' a wooque'exe' tac ta poole'exe', mina'an mix jun xéet' u yutzil a 
wíinclilex; láaj yajtaco'ob, ko'okola'ano'ob yéetel tu'utaco'ob; mix máac 
dzacmail ti' te'ex, mix máac xan to'omail, mix cu'ulta'an aceite ti'obi' u ti'al u 
ch'éenel u ki'ina'amilo'ob. 
7Dzo'oc u x tocoy lu'umtal a múuch' caaje'ex, táan u tóoch'bal u káakil 
caajale'ex. tu táan a wiche'ex cu jaanta'al tumen a aj p'eeque'ex, ba'ax a 
pakmaje'ex. dzo'oc láaj suut x tocoy lu'umil, je'el bix p'áatic Sodoma le kiin ca 
j xu'ulsa'abe'. 

8Chéen Sión j p'a'at ma' j tóoca'abi', bey jun p'éel pasel chúumuc u x péet pachil 
uvae', bey jun p'éel máacan chúumuc tu'ux paka'an melone', chéen tu jun 
bakpachta'anil tumen le aj p'eeco'. 
9Wa ma' úuchic u p'a'atal cuxa'an dze'edzec ti' to'on tumen u Yuumil tuláacal 
páajtalile', bejela'a' dzo'oc ca'ach u p'áatal bey u caajilo'ob Sodoma yéetel 
Gomorrae'. 

Bix u najmal u kulta'al Ku 

10Ch'en xiquinte'ex u t'aan Yuumtzil u méektáanile'ex Sodoma, u caajile'ex 
Gomorra u'uye'ex ma'alob ba'ax cu bin u ca'aj u ca'anbes ti' te'ex Ku. 
11Yuumtzile' cu ya'alic: ¿Ba'ax u biilal le sen quíimsbil ba'alche'ob ca taasique'ex 
teno'? Dzo'oc u náacal in wóol ti' le tóocbil j tamano'ob yéetel ti' u tzaatzel le j 
mejen wacaxo'obo'; kaas u lúubul ti' teen u ki'ikel le wacaxo'ob, le j tamano'ob 
yéetel le j mejen j yuuco'obo'. 
12Te'exe' ca taale'ex a táanbesaba'ex tin táan, ¿ba'ale' máax a'al te'ex ca 
taalaque'ex a xanabcha'ate'ex u táancabil in quili'ich najil? 
13Ma' a taasique'ex ti' teen ti'ibil óolo'ob mina'an u tojol; dzo'oc u náacal in wóol 
ti' u buudzilo'ob. Te'exe', ca t'anique'ex caaj u ti'al u kiinbeso'ob u kiinil chichan 
uj, sábado, ba'ale' tene', ma' bíin in kam ba'ax cu beetic máaxo'ob kaas u 
cuxtalo'obi'. 
14Kaas u lúubul ti' teen u kiinbesajil chichan luna yéetel le kiinbesajo'ob cu 
much'icuba'ob u beeto'ob; ¡dzo'oc sen lúubulo'ob teen kaasil, ma' bíin in ca'a 
mukyajt u kubico'ob ti' teni'! 
15Quéen a líikese'ex a kabe'ex u ti'al a payalchi'exe', tene' bíin in sut in wich 
táanxel tu'ux; quex sen payalchi'inaque'exe', ma' bíin in ch'en xiquinti'. Ta 
kabile'ex a quíimsmaje'ex wíinico'ob. 
16¡P'o'ex a kaasile'ex! ¡Tzele'ex tin táan a loobile'ex! ¡P'ate'ex a beetique'ex 
ba'axo'ob kaastac! 

17¡Cane'ex a beete'ex ba'ax utz, dzáa a wóole'ex a beete'ex ba'ax tu beel, dza'ex 
áantaj ti' máax yedza'ano', táan óolte'ex u beeta'al ba'ax tu beel ti' j ma' taata, 
áante'ex le x quimen íichamo'! 
18Yuumtzile' cu ya'alic: Co'otene'ex ca c ila'a' buca'aj a p'aaxe'ex. Quex tumen 
sen chac jope'en a kebane'exe', tene' bíin in p'a'at sen sac bey ye'ebe'; quex wa 
je'el bix nook chac bona'ane', bíin in p'at sen sac bey piidze'. 
19Wa ca wóoltique'ex a wu'uye'ex t'aane', bíin a jaante'ex u asab ma'alobil ba'ax 
cu dzáic lu'um; 
20ba'ale' wa ca pechicaba'ex ti' ko'oxil j ma' u'uyaj t'aane'exe', ma' bíin a jeche'ex 
le quíimil te j ba'atelo'. Jach Yuumtzil a'almail. 

Chéen Yuumtzil bíin utzquintic u yanil Jerusalén 

21¡X pak keban caaj dzo'oc a chuquic béeytal jach je'el bix jun túul x cáacbache'! 
Ca'ache' tuláacal a cajnáalilo'ob cu beetic ba'ax tu beel no'oja'an xan u 
cuxtalo'ob ca'achi, ba'ale' bejela'e', dzo'oc u láaj suuto'ob quíimsaj wíinico'ob. 
22Beyech plata ca'ache', ba'ale' bejela'e', dzo'oc a suut u ta' míise', beyech 
ma'alob vino ca'ache', ba'ale' bejela'e', dzo'oc a suut ja'il. 
23A j méektáano'obe', u yéet bisajbáa j oocolo'ob. Tuláacalo'ob cu cha'ico'ob u 
ma'analo'ob cu caxtico'ob xan bix u dza'abal siibalo'ob ti'ob. Ma' tu beetico'ob 
p'is óol tu beel ti' le j ma' yuumo', ba'ax u ka'aj ti'ob ba'ax cu najmatic le x 
quimen íichamo'obo'. 
24Le t o'olale', u Yuumil tuláacal páajtalil u mu'uka'anil Israele', cu ya'alic tu 
jaajil: ¡Way cu náacal tuláacal ba'ale'! Tene' bíin in dzáa u bo'olal in aj 
p'eeco'ob. Bíin in sut u jeel u meyaj kaaso'ob. 
25Bin in ca'aj in líikes in kab ti' teech u ti'al in tóoquic a ta' míisil; bin in ca'aj 
in lukes tuláacal a kaasil. 
26Bíin in dzáa tu ca'a téen u aj p'is óolo'ob a caajale'ex je'el bix ca'ache', bey xan 
u aj tzol xiquino'ob je'el bix ca j chu'unpaje'. Le quéen dzo'ococ in beetic beyo', 
bíin ca'a a'ala'ac ti' teech: U caajil ti'ibil cuxtal, aj ocsaj óol caaj. 

27Bíin in jáalkabt u cajnáalilo'ob Sión yéetel in ti'ibil bejil bey xan yéetel in 
tocsajil u ti'al ca suunaco'ob ti' teen. 
28Ba'ale', bíin in xe'exe'et' le ko'oxo'ob j ma' u'uyaj t'aano'ob yéetel aj kebano'ob, 
máaxo'ob bíin xúun p'atiquene' bíin quíimico'ob. 
29Bíin sublacchajaque'ex ti' le béeco'ob yéetel ti' u x péet pachil nicte'ob le sen 
utz ta wiche'ex ca'acho' le tu'ux ca kultaje'ex le beetbil kuobo'. 
30Te'exe', beye'ex u le'ob béeco'ob dzo'oc u sen chuchultalo'obe', beye'ex u x 
péet pachil nicte'ob ma' teech u jóoyabta'alo'obe'. 
31Le máac mu'uka'ane' bíin p'áatac bey sojole', u meyajo'obe', bíin p'áatac bey 
u yaach káake': tu ca'a p'éelal bíin eleco'ob jun páaquili', ma' bíin yanac máax 
tupiqui' 

Isaías 2 

Yuumtzile' bíin u beet u yantal jéedzel ti' múuch' caajo'ob 
(Mi 1.1-3) 

1Lelo'oba', u bóobat t'aano'ob Isaías u paal Amoz, je'el bix tu kamjilac ti' 
Yuumtzil u ti'al ca u dzáa ojéeltbil ba'axo'ob cu taal u kiinil ti' Judá yéetel ti' 
Jerusalén. 
2Ti' le kiino'ob cu taalo'obo', bíin ma'alob jéedzec le witz tu'ux yaan u kulnaj 
Yuumtzil. Leti' bíin asab ca'anal witzac ti' tuláacal witz. Bíin talaco'ob ti' 
tuláacal múuch' caajo'ob; 
3ya'abcach caajo'ob bíin kuchuco'ob xíimbaltic, táan u ya'alico'ob: Co'otene'ex, 
na'acaco'on tu witz Yuumtzil, tu kulnaj u Ku Jacob, u ti'al ca u ye'es to'on u 
beelo'ob u ti'al ca c xíimbaltej. Tumen Sión bíin jóokoc u ca'anbesaj Yuumtzil, 
Jerusalén bíin taalac u t'aan. 
4Yuumtzil bíin u táan óolt ba'atel tuláacal caajo'ob, leti' bíin a'alic ba'ax caajil 
si'ipilchaja'an, ba'ax ma'. Leti'obe' bíin u suto'ob u x ca'a mat yej máascabo'obe' 
u nu'uculil meyaj u lóomte'obe' bíin u suto'ob lóobche'il. Mix jun p'éel caaj bíin 
u ch'a'a u nu'ucul u ba'atel u ti'al u bin u ba'atelt yaanal caaj, mix bíin 
kabéetchajac u yúuchul ca'anbesaj u ti'al ba'ateli'. 

5¡U caajale'ex Jacob cone'ex j xíimbal tu beelil u sáasil Yuumtzil! 
U jaadzil j nonoj báilo'ob 

6Yuumtzil, teche' dzo'oc a xúunp'attic a caajal, dzo'oc a xúunp'attic u caajal 
Jacob; le múuch' caajo'obo', chuup yéetel j wáayo'ob j lakin u taalbalo'ob, 
chuup yéetel j na'ato'ob je'el bix le j filisteob cu bisicuba'ob yéetel j táanxel 
lu'umilo'obo'. 
7Le caajo'obo' chuup yéetel oro, plata bey xan yéetel ya'abcach ayikalilo'ob; le 
caajo', chuup yéetel tzíimino'ob bey xan yéetel ya'abcach bolano'ob. 
8¡Ba'ale' chuup xan yéetel beetbil kuob! U cajnáalilo'ob le caajo' cu kultico'ob 
le kuob tu beetajo'ob tu kabilo'ob. 
9Dzo'oc u pajic u subtalo'ob, dzo'oc xan u mixba'alcunticuba'ob. ¡Ma' a sa'atsic 
u si'ipilo'ob! 
10Le máaco'obo', bíin u dzotuba'ob tu yaan nucuch tuunicho'ob, tu yáanal 
lu'um; bíin u ta'acbesuba'ob tu táan u sajbe'entzilil Yuumtzil, tu táan u sac 
jome'enil u tzicbe'enil. 
11Le j ca'anal icho'obe', bíin chinlac u yicho'ob; le máaxo'ob cu yu'ubicuba'ob 
noj ba'alo'obe', bíin t'ona'anquinta'aco'ob. Chéen Yuumtzil bíin u ye'es u 
nojochil ti' le kiino', 
12tumen le kiino' Yuumtzil u Yuumil tuláacal páajtalile' bíin u ye'es ba'ax bíin 
u beet ti' tuláacal máac ca'anal u ich yéetel dzu'uy u pucsi'ikal, ti' tuláacal máax 
cu yu'ubicubáa nonoj ba'al, u ti'al ca u t'ona'anquinte; 
13ti' tuláacal le máaxo'ob cu tuculticuba'ob beyo'ob u kuulche'ilo'ob Líbano, sen 
ca'analtaco'ob, beyo'ob u béequilo'ob Basane'; 
14ti' tuláacal le máaxo'ob cu tuculticuba'ob ca'analtaco'ob beyo'ob ca'anal 
witzo'obe', 
15ti' tuláacal le máaxo'ob cu tuculticuba'ob beyo'ob j ca'anal pu'uco'obe' wa 
quex beyo'ob j piimpim tuulumo'obe', 

16ti' le máaxo'ob cu tucultico'ob beyo'ob u cheemil Tarsis wa beyo'ob 
qui'ichquelem cheemo'obe'. 
17Le j ca'anal icho'ob yéetel nonojbáilo'obo', bíin t'onquinta'aco'ob jun puli'. 
Chéen Yuumtzil bíin u ye'es u nojochil ti' le kiino', 
18bíin u xu'uls tuláacal beetbil kuob. 
19Le quéen líikic Yuumtzil u ti'al u chup lu'um yéetel sajaquil, wíinico'obe', bíin 
u chokuba'ob tu áactunilo'ob nucuch tuunicho'ob, tu joolilo'ob lu'um; bíin u 
ta'acbesuba'ob ti' u sajacbe'enil Yuumtzil, tu yo'olal u sac jome'enil u tzicbe'enil. 
20Ti' le kiino', wíinique', bíin u pul u beetbil kuob ti' ch'o'ob yéetel ti' soodzo'ob, 
le beetbil kuob oro yéetel plata u ca'ajo'ob tu beetaj tu kabil u ti'al u kulto'ob. 
21bíin u chokubáa cáap nucuch tuunicho'ob, ichil u áactunilo'ob cháaltuno'ob 
u ti'al u ta'acbesicuba'ob ti' u sajbe'entzil táan Yuumtzil, tu táan u sac jome'enil 
u tzicbe'enil, le kiin bíin líikic u ti'al u chup tu yéetel sajbe'enil lu'um. 
22P'at a wocsic a wóole'ex ti' wíinic, tumen jach jun p'íit u biilal. U cuxtal 
wíinique' chéen bey jun p'éel múus ike'. 

Isaías 3 

Bix bíin ja'adzac Judá yéetel Jerusalén tumen Yuumtzil 

1¡P'ich ma'alob a wiche'ex! Yuumtzil u yuumil tuláacal páajtalile', bíin u ca'aj 
u lukes ti' u caajil Jerusalén yéetel ti' Judá tuláacal máaxo'ob taasic ba'axo'ob 
kabéet ti', bey xan tuláacal waaj yéetel ja' kabéet ti'ob. 
2Bíin u láaj tzel ichil caaj j xiixib máac, aj ba'atel, aj u'uyaj tac pool, aj bóobat, 
j wáay, nuxib, 
3náacom, dzuul, aj tzol xiquin, aj na'at yéetel j meen, 
4u ti'al ca u dzáa xi'ipalalo'ob u beeto'ob u nuuquilo'ob; chéen j p'eex paalal 
bíin méektáantico'ob. 
5Sen ya'ab ba'ax bíin úuchuc ichil le caajo', yaan u yúuchul paaclan ba'atel tac 
ichil éet bisajba'ob. J táanquelem paalal, bíin líikico'ob u ba'atelto'ob le 

nuxibo'obo', máaxo'ob mix ba'al u yila'alo'obo', bíin líikico'ob u ba'atelto'ob le 
dzuulo'obo'. 
6Tac jun túul sucu'untzile', bíin u ya'al ti' u yíidzin: Quexi' teche' yaan nook a 
búuquinte; beetabáa c nojochil; méektáant le tucub najo'oba'. 
7Le íidzintzilo', bíin u núuc beya': Tene' ma' tu páajtal in wutzquintic le 
kaaso'oba', tin wotoche', mina'an ba'al in jaant, mix nook u ti'al in búuquinte. 
Ma' a dzáiquene'ex in beet in nojchil te j caaja'. 
8Tu jaajile' Jerusalene' táan ju'uju'utpajal, Judae', táan u suut x lab caajil, tumen 
ichile', cu beeta'al yéetel cu ya'ala'al ba'ax kaas ti' Yuumtzil, ba'alo'ob cu 
po'och'ic u nojbe'enil. 
9U j ma' subtalo'ob taquic u poolo'ob; ma' tu balico'ob u kebano'ob; jach beyo'ob 
Sodomae', cu ka'aytico'obo' tuláacal tu'ux, ba'ax cu beetico'ob. ¡Yaj yanilo'ob, 
tu juunalo'ob cu caxtico'ob u ja'adzalo'ob! 
10Qui' u yóol aj ti'ibil bej, tumen bíin xi'ic utzil ti', bíin u qui'iqui' jaant u yich 
u meyaj. 
11¡Yaj yanil j loolob wíinic, tumen bíin xi'ic kaasil ti'! Ku bíin bo'otic ti' ba'axo'ob 
tu beetaj. 
12Jun túul p'eex paal máax yedzic in caajal; u méektáanile' tu kab co'olelo'ob 
yaan. In caajal, a nuuquile'ex tusique'ex, ca bisa'al ti' yaanal bej. 
13Yuumtzile', dzo'oc u nu'ucbesicubáa u ti'al p'is óol, mix ba'al cu pa'atic u ti'al 
u xot kintic u caajal. 
14Yuumtzile', bíin t'aanac u ti'al xot kiin, bíin u ya'al; ti' u nuuquilo'ob caaj: 
Te'exe', ma' je'eleque'ex ti' a wóotzilcuntique'ex in caajali'; dzo'oc a 
wocoltique'ex le óotzilo'obo', ba'axo'ob ca wocoltique'exe' ca ta'acbesique'ex ta 
wotoche'ex. 
15¿Máaxe'ex u ti'al ca yedze'ex in caajal ca xiquique'ex xan u táan yich 
óotzilo'ob? Lela', Yuumtzil u yuumil tuláacal páajtalil a'alic. 

Jaadz u ti'al u co'olelilo'ob Jerusalén 

16Yuumtzile', cu ya'alic xan: Ti' co'olelilo'ob Sión, le x ca'anal icho'ob, cu 
máano'ob u tuch'maj u caalo'ob, cu pooch'ilo'ob yéetel u paacato'ob, cu 
cóomcom xíimbalo'ob, cu beetico'ob u juum xan u x qui' óotzilil u yooco'ob, 
17u ti'al u yajtal tu yóolo'obe' bíin in beet u kolistalo'ob bíin in beet u yila'al u 
chacnulilo'ob. 
18Ti' le kiino', Yuumtzile', bíin u lukes tuláacal u x qui' óotzililo'ob: bíin u lukes 
u x qui' óotzilil u yooco'ob, u x péet jo'olo'ob, u x ch'iquibo'ob, 
19u tuupo'ob, u x bak kabo'ob, yéetel u bóoch'o'ob, 
20u kax poolo'ob, u x jokenjokil u yooco'ob, u kaxnako'ob, u mejen chúujil u 
qui'iboc ja'ilo'ob, yéetel u páay ooquilo'ob, 
21u x dzipit kabo'ob, u tuupil u ni'ob, 
22u qui'ichquelem búuco'ob, u suyemo'ob, u bóoch'o'ob yéetel u jadzutz 
sáabucano'ob, 
23u néeno'ob, u castláan nooko'ob, u pix jo'olo'ob, yéetel u jadzutz bóoch'o'ob. 
24Tu'ile' bíin u jeelint qui'iboquil; jun p'éel suum bíin u jeelint jun p'éel kaxnak; 
kolisile' bíin u jeelint pool jadzutz tzíicta'anil; to'och nook bíin u jeelint castláan 
nooko'ob; u dzalabil chac jole'em fieroe' bíin u jeelint qui'ichpamil. 
25U j xiibilo'ob a caajale', bíin lúubuco'ob ich ba'atel, u aj ba'atelilo'ob a caajale', 
bíin quíimico'ob ich ba'atel. 
26Caaje' bíin yokolnac, bíin xan u dzáa u okom nook quimeno'ob, bíin jach 
xúunp'atta'ac. 

Isaías 4 

1Ti' le kiino' bíin p'áatac jach jun p'íit j xiibo'ob, tu yo'olal lelo' siete co'olelo'ob 
bíin u ba'atelto'ob jun túul j xiib, bíin u ya'alo'ob ti': To'on bíin meyajnaco'on u 
ti'al c tzéentiquech, to'on bíin man c nook yéetel c taakin, ba'ale' dzáa ti' to'on 
a kaaba', balo'on ti' le sublaquila'. 

Kue' cu séeb chi'itic jun p'éel u kiinil qui'imac óol 

2Yuumtzile', le ku'uk bíin u beet u xíitil ti' le kiino', u ti'al u qui' óotzilil yéetel 
u nojbe'enil máaxo'ob bíin u jecho'ob quíimil tu caajil Israelo'; u yich le 
pakalo'ob bíin u dzáa le lu'uma', u ti'al u qui'imac óolal yéetel tziiquil. 
3Máaxo'ob bíin p'áataco'ob cuxa'ano'ob Sione', bey le máaxo'ob bíin p'áataco'ob 
cuxa'ano'ob Jerusalén ca yanac u yutzil u cajtalo'obi', bíin u kaaba'into'ob: Jun 
páaycuna'ano'ob u ti'al Yuumtzil. 
4Le quéen u ya'al Yuumtzil ba'ax jaadzil bíin u dzáa yéetel le quéen u t'úuy u 
jaadzil, bíin u p'o'o' Jerusalén ti' u ki'ikel le wíinico'ob tu quíimsajo', bíin u p'o'o 
u wáawayilo'ob u cajnáalilo'ob Sión. 
5Tu yóokol tu láacal u cóochil pu'uquil Sión yéetel tuláacal le caaj 
much'ucbalo', Yuumtzil bíin u beet jun p'éel box múuyal tu yóokolo'ob, yéetel 
áakabe' jun p'éel sáas jope'en káak. Tu yóokol tuláacalo'obe' bíin u dzáa 
Yuumtzil u nojbe'enil, 
6u ti'al canantico'ob yéetel u ti'al toquico'ob; bíin meyajnac u ti'al bo'oy yéetel 
kiin, bey xan u ti'al canantico'ob ti' ja' yéetel ti' chac ikal. 

Isaías 5 

Israele', bey u x péet pachil su'udz uvaobe' 

1Bin in ca'aj kaay tu kaaba' u asab utzil in wéet bisajbáa u kaayil u x péet pachil 
uva. In wéet bisajbáe', yaan ca'ach u x péet pachil u pakal uva ti' jun p'éel 
cáacab lu'um. 
2Tu péecsaj u lu'umil, tu molaj u tuunichilo'ob yéetel tu pakaj u ma'alobil u wi'. 
Tu chúumuc le x péet pacho' tu líikesaj jun p'éel p'íich naj cu dzo'ocole' tu 
beetaj xan u nu'ucul u ye'edzel uva. In wéet bisajbáe', táan ca'ach u p'áatic u 
ch'úuyul ch'ujuc uvaob, ba'ale' tu dzaj su'udz uvaob. 
3Bejela'a' túune', u cajnáalile'ex Jerusalén yéetel Judá, a'ale'ex máax ti' yaan u 
si'ipilil, ti' teen wa, wa ti' u péet pachil in pakal. 

4¿Yaan wa ba'ax tu binetaj in beetic ichil in x péet pach? ¿Ba'ax ma' tin beetaji'? 
Tene' táan ca'ach in pa'atic u ch'úuyul ch'ujuc uvaob, ¿ba'axten j ch'úuy su'udz 
uvaob? 
5Ma'alob túun, bin in ca'aj in wa'al ti' te'ex ba'ax quin tucultic in beetic ti' in 
pakal uvaob: bin in ca'aj in jen u suup'il u ti'al ca kascunta'ac; bin in ca'aj in jol 
u pakil u ti'al ca xanabcha'ata'ac; 
6bin in ca'aj in xúunp'atte. Ma' bíin ko'osoc u tiquinilo'obi', mix bíin páacta'ac 
ichili', bíin lo'oboc yéetel ki'ixo'ob bey xan tu yéetel chéen xíiwo'ob. Bin in ca'a 
in wa'al ti' le múuyalo'ob ma' u cha'ico'ob u káaxal ja' ichili'. 
7U x péet pach u pakal uvaob Yuumtzil u yuumil tuláacal páajtalil, le pakal 
jach u táan óoltmajo', u múuch' caajilo'ob Israel, u caajil Judá. Yuumtzile' táan 
ca'ach u p'áatic tziiquil ti' u ya'almaj t'aan, ba'ale' chéen quíimsaj wíinico'ob 
yaan tu caajal; táan ca'ach u p'áatic u beeta'al ba'ax toj, ba'ale' chéen tu yu'ubaj 
u yawatilo'ob loob. 

Cu sajbesa'al loolob máaco'ob 

8¡Yaj yanile'ex, máaxe'ex xi'ic u bin a manique'ex najo'ob, xi'ic u bin a 
manique'ex coolo'ob, tac a p'atique'ex x ma' coolil u láak máaco'ob, cu 
dzo'ocole' ca p'áatale'ex u yuumile'ex tuláacal le lu'umo'obo'! 
9Yuumtzil u yuumil tuláacal páajtalile', dzo'oc u jalach t'antic ti' teen: Ya'abcach 
najo'ob bíin je'eneco'ob; quex tumen sen nuuctaco'ob yéetel sen 
jadzutztaco'obe', mix máac bíin cajlac ichilo'ob. 
10Óox yáal u péet pachil uvae', chéen jun p'éel chan cáatil vino bíin u dzáe. 
Diez u xúuxaquilo'ob trigo cu pa'akale', chéen jun xúuxac bíin u dzáe. 
11¡Yaj a wanile'ex, máaxe'ex ca líikile'ex áakab u bin u sáastal, u ti'al a 
cáaltale'ex u ti'al u p'áatal cala'ane'ex tac u yoocbal kiin! 
12Ba'axo'ob sen yaan ta noj janale'exe', u paaxilo'ob arpaob, salteriob, 
tamboro'ob yéetel flautaob, yaan xan ya'abcach vinoi; ba'ale' ma' ta wilique'ex 
ba'ax cu beetic Yuumtzil, ma' ta máansique'ex a tuucule'ex ti' u meyajo'ob. 

13Tu yo'olal ma' u káat u tojquint u tuucul in caajale', bíin bisa'ac táanxel 
lu'umil u ti'al j bisbil táanxel lu'umil. Tuláacal le caaj pa'ate' yéetel u 
nuuquilo'obo', bíin quíimico'ob yéetel wi'ij bey xan yéetel ukaj. 
14Mucnale', mina'an u p'iisil je'ekabil, bey u japic u chi' jun túul ba'aba'al u ti'al 
u lukic caaj pa'ate' yéetel u nuuquilo'obe', le máaxo'ob cuxa'ano'ob ti' náaysaj 
óolo'ob yéetel ti' cha'ano'ob. 
15Le caajo', bíin láaj pa'ajac u subtal; le j ca'anal icho'obo', bíin chinlaco'ob. 
16Yuumtzil u yuumil tuláacal páajtalile', bíin u ye'es u nojochil u ti'al u p'is 
óolal; le Quili'ich Kuo', bíin u ye'es u quili'ichil iquil u beetic ba'ax toj. 
17Le nucuch caajo'obo', bíin je'eneco'ob tu x lab caajilo'obe' ti' bíin bisa'ac j 
tamano'ob yéetel x yuuco'ob u ti'al j tzéentbilo'obi'. 
18¡Yaj yanile'ex, máaxe'ex ca beetique'ex ba'ax kaas yéetel tuuso'ob, ca 
bisique'ex a kebane'ex bey u bisa'al wa ba'ax u ti'al xíimbale'! 
19Te'exe' ca wa'alique'ex: U séebcunt Ku u beetic ba'ax tac u beetic u ti'al c ila'e'; 
u Quili'ich Kuil Israele' ca u séebcunt ba'ax u tucultmaj u ti'al ca c ojéelte. 
20¡Yaj yanile'ex máaxe'ex ca wa'alique'ex utz ti' ba'ax kaas; ti' ba'ax kaase' utz, 
ca sutique'ex le sáasilo' ich éekjoch'e'enil, le éekjoch'e'enilo' ich sáasil, ti' 
éekjoch'e'enile' ca wa'alique'ex éekjoch'e'en; ca wa'alique'ex ch'ujuc ti' ba'ax 
káaj ca wa'alique'ex xan káaj ti' ba'ax ch'ujuc! 
21¡Yaj yanile'ex tumen ca tucultica'ex jach aj ojéelaje'ex, ca tuculticaba'ex yaan 
a na'ate'ex! 
22¡Yaj yanile'ex, tumen ca tucultique'ex chéen te'ex ca wukique'ex ya'ab vino, 
mina'an máax beetic jach ma'alob ukulo'ob cu cáalcunaj je'el bix te'exe'! 
23Te'ex, máaxe'ex, tu yo'olal taakine', ca wa'alique'ex j ma' si'ipil máax 
si'ipilchaja'an, ma' a wojele'ex ba'axo'ob cu najmatic máax ma' si'ipilchaja'ani'. 
24Le t o'olale', je'el bix káak cu tóoquic sojole' je'el bix u tóoch'bal káak u beetic 
u jáabal sojole', bey bíin dzo'ocoque'ex, je'el bix che'ob cu tu'utalo'ob u 
mootzo'obe', je'el bix u loolo'ob cu suut lu'umil. Tumen ta kex óoltaje'ex u 

ca'anbesajo'ob yéetel ba'axo'ob u ya'almaj Yuumtzil u yuumil tuláacal páajtalil, 
u Quili'ich Kuil Israel. 
25Tu yo'olal lelo' Yuumtzile', j p'u'uj ti' u caajale', ca tu líikesaj u kab u ti'al u 
jadzic. Quíilbanaj le pu'uco'obo', j p'áat jayacbal quimeno'ob bey u jaytal u ta' 
míis ti' bejo'obe'. Ba'ale' quex bey úuchico', ma' xu'uluc u p'uja'anil Yuumtzili'; 
leti'e' ma' jáawac u ya'alic bíin jaadznaqui'. 
26Yuumtzile' cu tich'ic ca'anal u láacami' táan xan xóobtic jun p'éel múuch' caaj 
náach u taal; cu beetic u taal líikbal tu asab náachil lu'um. Séeba'an u taal, 
áalcabil bíin kuchuc; 
27mina'an j luba'an óol ichilo'ob, mix wa ca'ana'an, mina'an mix máac tac u 
wenel ichilo'ob, mix máac ichilo'ob waach'al u kaxnak, mix máac ti'ob cootzol 
u táab u xanab kéewel. 
28Pupudzqui u x julubo'ob yéetel ma'alob p'unlic u x p'úunche'ob. u maay u 
tziimino'obe', beyo'ob took tuuniche', cu dzo'ocole' u pe'et che'il u bolano'obe', 
beyo'ob moson iike'; 
29cu juumo'ob bey u jéemcal león cu dzíiquil u machic xan u yo'och bak cu 
bisic, mix máac cu páajtal toquic ti'. 
30Le caaja', le quéen kuchuc u kiinile', bíin juumnac bey u cuclil ka'anab quéen 
talac u ba'atelt Israel; u yóokolcaabe', bíin ila'ac láaj wa yaan máax jach sáasil 
u paacate' bíin u yila'a' bala'an tumen éekjoch'e'enil yéetel bala'an tumen u 
bo'oyil múuyalo'ob. 

Isaías 6 

Bix t'a'anic Isaías tumem Yuumtzil 

1Tu ja'abil quíimic ajaw Uziase', tin wilaj Yuumtzil ti' culucbal ti' jun p'éel 
ca'anal jalach káanche', le kulnajo' láaj chu'up yéetel u sáab chi' u suyem. 
2Ti' yaan ca'ach tu yóokole' dze'edzec aj cuxa'ano'ob beyo'ob káake'. Tu jujun 
túulile' yaan ca'ach seis u xiiko'ob. Yéetel ca'a p'éel u xiike' cu pixic ca'ach u 

yicho'ob, yéetel u láak ca'a p'éele' cu pixic u yooco'ob, yéetel u láak ca'a p'éele', 
yéetel cu xiknalo'ob. 
3Cu ya'alico'ob ca'ach tu báilo'ob: Quili'ich, quili'ich, quili'ich Yuumtzil u 
yuumil tuláacal páajtalil; tuláacal lu'ume' chuup yéetel u nojbe'enil. 
4Le ca juumnaj le t'aano', u jool najilo'ob le kulnajo' quíilbanaji', ca j chu'up le 
kulnaj tu yéetel buudz. 
5Tene' tin tucultaj: ¡Dzo'oc teen beya', bin in ca'aj quíimil! Dzo'oc in wilic tin 
wichil le Ajawo', Yuumtzil u yuumil tuláacal páajtalil; tene' chéen jun túulen 
wíinic ma' utz yanileni', cajnáalen chúumuc ti' jun p'éel caaj ma' utz yanil xani'. 
6Ti' le súutuco' jun túul ti' le aj cuxa'ano'ob bey káake', xiknalnaj tac tin wicnal. 
U machmaj jun p'éel x nat'ab tu yéetele' tu ch'a'aj t'aba'an chúuc, yóokol u 
multuunil le kultajo', 
7ca tu nacaj tin chi' ca tu ya'alaj ti' teen: Il a wile, le chúuca' dzo'oc u náacal tu 
bóoxol a chi'. Dzo'oc u lukesa'al a kasa'anil, dzo'oc xan u sa'atsa'al a si'ipilo'ob. 
8Tin wu'uyaj túun u t'aan Yuumtzile', ca tu ya'alaj ti' teen: ¿Máax bíin in túuxte? 
¿Máax bíin u beetjubáa c aj bisaj t'aan? Tene' tin núucaj: Je'elena', túuchi'iten. 
9Leti'e' tu ya'alaj ti' teen: Xeen a wa'al ti' le caaj le t'aano'oba': Quex ca'a sen 
u'uyajnaque'exe', ma' bíin a na'ate'ex mix ba'ali'; quex ca sen paacatnaque'exe', 
mix ba'al bíin a ch'a'a nu'ucte'ex. 
10Xa'akbes u tuucul le caaja'; tzuutz u xiquino'ob, pix u yicho'ob tu yo'olal ma' 
u paacato'ob mix u yu'ubajo'ob, mix u ch'a'a nu'uctico'ob t'aano'ob, tu yo'olal 
ma' u sutkajalo'ob ti' teen u ti'al ma' in dzaquico'ob. 
11Tene' tin káat chi'itaj: ¿In Yuum ba'ax kiin bíin úuchuc beyo'? Leti'e' tu núucaj 
ti' teen: Tac quéen je'enec le caajo'obo' u ti'al u p'áatalo'ob x ma' cajnáalilo'ob, 
tac quéen suunac x tocoyil le káaxo'obo', 
12Yuumtzil túune' bíin u beet u bisa'al le caaj táanxel lu'umil, ca p'áatac jach 
mix máac yaan te j caajo'oba'. 

13Quex wa ca p'áatac chéen jun jaatz ti' diez jaatzal ti' le caajo', bíin ca'a 
ju'uju'ute bey je'el bix u cúul ch'acta'al jun cúul béec wa jun cúul ja'abin chéen 
cu p'áatal u chuune'. (Ba'ale' ti' le chuuno', bíin jóokoc jun p'éel quili'ich ku'uk.) 

Isaías 7 

U yáax bisaj t'aan Isaías ti' ajaw Acaz 

1Rezín u ajawil Siria yéetel Peka u ajawil Israel u paal Remaliase', tu 
ba'ateltajo'ob Jerusalene', ca tu yóoltajo'ob u ch'a'ob, ba'ale' ma' béeychajo'obi'. 
Lela' j úuch tu kiinilo'ob táan ca'ach u ajawil Acaz u paal Jotán, u yáabil xan 
Uzías u ajawil judá. 
2Ti' le kiino', j bisa'ab le péectzilila', ti' Uzías yéetel ti' u yotochnáalo'ob: Le j 
siriobo', dzo'oc u nupic u muuko'ob tu yéetel Efraín. Le ajaw tu yéetel le caajo', 
jo'op' u quiquilanquilo'ob bey je'el bix u quiquilaanquil u che'ilo'ob le káax cu 
picta'alo'ob tumen iiko'. 
3Yuumtzil túune' tu ya'alaj ti' Isaías: Ch'a'a' Sear-jasub a paale', ca xi'iquech a 
nuptáant ajaw Acaz tu xuul u chulubil le nojoch nu'ucul ja' yaan ti' le bej cu 
bin tu cool le p'o'o nooko'obo', ca a wa'al ti': 
4Canantabáa ba'ale', ma' u ja'akal a wóol; xibil máacchajaquech, ma' a ch'a'ic 
sajaquil tu yo'olal u p'uja'anil Rezín yéetel le siriob u nupmajuba'ob tu yéetel u 
paal Remalíaso', tumen chéen beyo'ob ca'a dzíit náajche'ob cu 
buudzilanquilo'obe'. 
5Le j asiriob yéetel u caajil Efraín bey xan u paal Remalíaso', Dzo'oc u 
jokjo'oltico'ob u beetico'ob teech kaas. Dzo'oc u ya'alico'ob: 
6Co'one'ex Judá u ti'al ca c chupe'exo'ob tu yéetel sajaquil; cone'ex c 
ch'a'ique'ex, ca c dza'ex Tabeel u ti'al u beet u ajawil. 
7Ba'ale' Yuumtzile', cu ya'alic: ¡Lelo', mix bikin bíin u ch'a'ob! 
8-9Damascoe', u noj caajil Siria, Rezine' u ajawil Damasco; Samarie', u noj caajil 
Efraín, u paal Remaliase', u ajawil Samaria; ba'ale' ichil setenta yéetel cinco 
ja'abo'obe', bíin jáawac u beetic u múuch' caajil Efraín; ba'ale' wa te'ex ma' ta 

wocsaj óoltiquene'ex tu jaajil a wóole'exe', ma' bíin p'áataque'ex 
wa'alacbale'exi'. 

Isaíase', cu tze'ectic u síijil Emanuel 

10Yuumtzile', tu ya'alaj xan ti' Acaz: 
11Káat ti' Yuumtzil ca u beet jun p'éel máactzil tu asab ca'ananil j ca'an wa tu 
asab taamil lu'um u ti'al ca meyajnac ti' teech bey chíiculale'. 
12Acaze', tu núucaj: tene', ma' bíin in káat jun p'éel máactzil u ti'al in túuntic 
Yuumtzili'. 
13Isaías túune' tu ya'alaj: ch'en xiquintene'ex tuláacale'ex u jalach najile'ex 
David. ¿Chéen wa jun p'íit ba'al a wilique'ex a p'u'ujule'ex ti' wíinico'ob u ti'al 
ca p'u'ujuque'ex xan ti' Ku? 
14Bejela'e', Yuumtzil bíin u dzáa ti' te'ex jun p'éel chíiculal: Il a wile'ex le x 
ch'úupalo' yo'om, bin u ca'aj yantal u yaal, bíin xan u dzáa u kaaba'int Emanuel. 
15U yáax ja'abilo'ob u cuxtal le chan paalo', bíin tzéenta'ac tu yéetel mantequilla 
bey xan yéetel caab. 
16Ba'ale', ca'aliquil ma' yanac u na'at le chan xi'ipalo', u múuch' caajo'ob le 
ajawo'ob cu dzáic ti' teech sajaquilo', bíin xúunp'atta'ac. 
17Yuumtzile', bíin u beet u taal ta wóokol, tu yóokol a caajal yéetel tu yóokol 
a jalach naj, kiino'ob mix jun téen taalja'ano'ob líikbal tu kiinil ca tu jatzajubáa 
Efraín ti' Judae'. (Lelo' leti' u taalbal u ajawil Asiria.) 
18Ti' le kiino', Yuumtzile', bíin u beet u taal le máaxo'ob caja'ano'ob tu náanach 
áalcab ja'ilo'ob Egipto je'el bix u taal x ya'axcacho'obo', bey xan bíin u beet u 
taal máaxo'ob caja'ano'ob Asiria, je'el bix u taal u yikel caabo'obe'. 
19Tuláacalo'ob bíin taalaco'ob j cajtal tu kóomkom lu'umo'obo', bey xan ichil u 
áactunil le nucuch tuunicho'obo', bey xan ichil tuláacal u x pocche'il le 
ki'ixo'obo' yéetel tu'uxo'ob cu dza'abal ja' u yuk wacaxo'obo'. 
20Ti' le kiino', Yuumtzile', bíin u taas u ajawil Asiria je'el bix u taasa'al jun p'éel 
u nu'ucul u yúuchul dziic cu majanta'al tu asab náach lu'umil u yáalcab ja'il 

Éufratese', u ti'al u láaj dziquic le j israelitaob líikbal tu tzo'otzel u poolo'ob, u 
me'exo'ob bey xan tac tu cabalil u wíinclilo'ob. 
21Ti' le kiino', le máax bíin u tzéent jun túul x wacax yéetel ca'a túul j 
tamano'obe' 
22bíin sen yanac ya'ab leche tu yicnal tac u ti'al u jaantic tatat leche. Bey xan 
tuláacal le máaxo'ob bíin u jecho'ob le quíimil ti' le múuch' caajo', bíin u 
jaanto'ob tatat leche yéetel caab. 
23Ti' le kiino', u x péet paachilo'ob uva yaan ca'ach mil u pakalilo'ob cu tojoltic 
mil u taakinilo'ob platae', bíin suunaco'ob chéen ki'ixil yéetel pocche'ob. 
24Chéen máaxo'ob cu máano'ob j dzoon u ch'a'amajo'ob u x p'úunche'ob yéetel 
u x julubo'ob bíin páatac u yooclo'ob j dzooni', tumen bíin láaj suunaco'ob 
ki'ixilo'ob yéetel pocche'ob. 
25Ti' le jo'ol lu'umo'ob cu meyajta'alo'ob ca'ach páanbile', bíin sen yanac u 
ki'ixilo'ob yéetel u pocche'ilo'ob u ti'al ma' u bin mix máaqui'. Chéen bíin 
meyajnac u ti'al u janal wacaxo'ob tu yéetel j tamano'ob. 

Isaías 8 

U kaaba' u paal Isaíase' yaan ba'ax u káat u ya'ale' 

1Yuumtzile' tu ya'alaj ti' teen: Ch'a'a' jun p'éel nojoch bujbil táas che' ca a dzíibt 
ti', yéetel nucuch dzíibo'ob cu páajtal u xo'ocolo'ob le kaaba'a': Maher-salal-
hasbaz. 
2Cu dzo'ocole', t'aan aj kiino'ob Urías yéetel Zacarías u paal Jeberequías a 
wutzul j éet bisajba'ob u ti'al u beeto'ob u aj jaajcunajilo'ob. 
3Cu dzo'ocole', tin nupajimbáa tu yéetel le x aj bóobat in watane', ca x 
yo'omchaji, ca síij u yaal. Yuumtzil túune' tu ya'alaj ti' teen: Dzáa Maher-salal-
hasbaz u kaaba'inte. 
4Tumen ca'aliquil ma' jo'op'oc u ya'alic u taata yéetel u maamae' le chan paalo', 
Damasco yéetel Samariae', bíin láaj ch'a'abac u ayikalilo'ob u ti'al bisbil ti' u 
ajawil Asiria. 

5Cu dzo'ocole' Yuumtzile', tu ca'a a'alaj ti' teen: 
6Tumen tu yo'olal u sajaquilo'ob ti' Rezín yéetel ti' u paal Remalíase', le 
wíinico'oba', ma' tu yóoltico'ob u ja'ilo'ob Siloé, cu yáalcab jejedzquilo', 
7bejela'e' bin u ca'aj bulbilo'ob tumen Yuumtzil tu yéetel u dzíidzic ja'ilo'ob 
Éufrates (lelo' u ajawil Asiria tu yéetel u nojoch páajtalil). Bíin tuulnac ti' 
tuláacal u becanilo'ob, bíin láaj búuluc u jáalo'ob, 
8bíin kuchuc u bul tac Judá, bíin kuchuc tac tu caal wíinic. Bíin u beet je'el bix 
u beetic jun túul ch'íich' cu xit'ic u xiiko'obe', Emanuele', bíin u méektáant 
tuláacal yóokolcaab. 
9Múuch' caaje'ex, much'aba'ex u ti'al ca chu'upuque'ex yéetel sajaquil; náanach 
lu'ume'ex ch'en xiquinte'ex: quex ca ch'a'ex u nu'ucul a ba'atele'exe', bíin p'áatac 
jaka'an a wóole'ex; quex je'el buca'aj ya'abil ca a ch'a'ex u nu'ucul a ba'atele'exe', 
yaan u p'áatal jaka'an a wóole'ex. 
10Beete'ex jok jo'olo'ob, ba'ale' yaan u mixba'alcunsa'alo'ob; dza'aba'ex a 
beete'ex je'el ba'alaque', ba'ale' bíin mixba'alcunsa'aco'ob, tumen Kue' ti' yaan t 
éetele'. 

Chéen ti' Yuumtzil u najmal u ch'a'abal sajaquil 

11Yuumtzile' tu chich machajen tin kab, ca tu jach a'alaj ti' teen ma' in bin ti' le 
bej tu'ux cu bin le caaja'. Ca tu ya'alaj teen: 
12Te'exe' ma' wa'alique'ex lik caaj ti' ba'axo'ob cu ya'ala'al lik caaj tumen le 
caaja'. Mix a ch'a'ique'ex sajaquil ti' ba'ax cu ch'a'ico'ob sajaquil leti'obo'. 
13Chéen Yuumtzil u yuumil tuláacal páajtalil bíin a wa'ale'ex quili'ichil, chéen 
ti' leti' u najmal u ch'a'abal sajaquil; unajmal u ch'a'abal sajaquil tu táan. 
14Leti'e', bey jun p'éel léech a ti'ale'exe'; bey jun p'éel tuunich u ti'al a 
tóoch'pajle'exe', leti' bíin u beet u lúubul u ajawilo'ob Israel, bíin yanac bey jun 
p'éel léech u ti'al u lúubul u cajnáalilo'ob Jerusalene'. 
15Ya'ab máaxo'ob bíin t'óoch'pajac, ya'ab máaxo'ob bíin lúubuco'ob ti' le léech 
u ti'al u léechtalo'obo'. 

Isaíase', cu tzolic u xiquin u aj canbalo'ob 

16Canante'ex ma' tu'ubul ti' te'ex le kuben t'aana' t'ilcunte'ex ta tuucule'ex le 
ba'axo'ob quin ca'anbesic ti' te'exa'. 
17Quex tumen Ku ma' tu yóoltic u ye'esubáa ti' u caajil Jacobe', tene' in 
woquesmaj tuláacal in wóol ti'. Leti' in alab óolal. 
18Teen pa'ate' yéetel le paalal tu dzáa ti' teen Yuumtzilo', c meyaj u ti'al u 
chíiculal máactzilo'ob u ti'al Israel, Yuumtzil u yuumil tuláacal páajtalil máax 
cajacbal tu pu'uquilo'ob Sione', leti' dzaamailo'on. 
19Le caaj walo', bíin u ya'alo'ob ti' te'ex: Káat chi'inene'ex ti' u pixano'ob le 
quimeno'obo' yéetel ti' le j wáayo'ob cu sacach t'aano'ob yéetel cu x mucul 
t'aano'obo'. ¿Ma' wa unaj u káat chi' jun p'éel caaj ti' u kuob bey xan unaj u 
káat chi'ob ti' le quimeno'ob 
20u ti'al u kamico'ob tzool xiquin wa jun p'éel péectzili'? míin bíin u ya'alo'ob 
ti' te'ex beyo', ba'ale' mix ba'al u biilal le ba'ax cu ya'alico'obo'. 
21Le caajo' bíin xi'ic je'el tu'uxe', tu yo'olal táan u mukyajtic wi'ij, tu yo'olal 
wi'ije' bíin p'u'ujuco'ob. Bíin u kaakas t'anto'ob tac u ajawil pa'ate' yéetel u kuob. 
Bíin u líikeso'ob u yicho'ob ca'anal, 
22cu dzo'ocole' cu paacato'ob caabal, ba'ale' chéen bíin u nuptáanto'ob óotzilil 
tu yéetel éekjoch'e'enil, áakabil yéetel yaj óolal. Tuláacal bíin ba'alac tumen 
áakab. Le máax yedza'ano', ma' bíin páatac u bini'. 

Isaías 9 

U síijbal u paal ajaw, u ajawil jéedzel 

1Tu yáax chuune', Kue' tu pajaj u subtal Galilea, u lu'umilo'ob Sabulón yéetel 
Neftalí, máaxo'ob cajacbalo'ob tu tzéel u caajo'ob j ma' ocsaj óolo'ob líikbal tu 
táanxel tzéelil u yáalcab ja'il Jordán tac tu jáal ka'anab; ba'ale' cu dzo'ocole' tu 
dzaj nojoch tziiquil ti'ob. 
2Le caaj cu xíimbal ca'ach ich éekjoch'e'enile', tu yilaj nojoch sáasil; dzo'oc u 
jóopbal jun p'éel sáasil ti' le máaxo'ob cajnáalo'ob ca'ach ich éekjoch'e'enilo'. 

3Yuumtzile', dzo'oc a taasic jun p'éel nojoch qui'ima'ac óolal; jach sen nojoch le 
qui'imac óolalo'. Tuláacal máax cu qui'imactal u yóol je'el bix tu kiinilo'ob 
jooche', je'el bix u qui'imacchajal u yóolo'ob le máaxo'ob cu t'oxicuba'ob tu 
yéetel nucuch ayikalilo'obe'. 
4Tumen teche', dzo'oc a xu'ulsic le palitzilil cu beetic ca'ach u mukyaj le caajo', 
mukyaj cu beetic u yokol ca'achi, ti' le loolob méektáan yanilo'ob ca'acho'. Ti' 
le kiino'ob ca ta xu'ulsaj Madiano'. 
5U juum u xanabo'ob u taalbal le aj ba'atelo'ob, u búuco'ob boonolo'ob yéetel 
ki'ike', bíin tóoca'aco'ob, bíin su'utuco'ob ta'anil tumen káak. 
6Tumen c ti'ale' dzo'oc u síijil jun túul chan xi'ipal, Kue', dzo'oc u dzáic ti' to'on 
jun túul paal, ti' máax dzo'oc u dza'abal u páajtalil u méektáan. Bíin dza'abac 
le kaaba'ob ti'a': Ilajbe'en tu yo'olal ba'axo'ob cu beetic, Ku ma' ilajbe'eni', u 
Yuumbil mina'an xu'ulul ti', u ajawil jéedzel. 
7Bíin culac tu jalach káanche' David; u páajtalil u ajawile', bíin ki'itpajac 
tuláacal tu'ux ma' xan bíin xu'uluc u jéedzeli'; u ajawile' bíin ma'alob cúuluc, u 
culubilo'obe' bíin jéedzec ti' ba'ax tu beel yéetel ti' tojil u ti'al tuláacal le 
ja'abo'oba' ti' xan le cu taalbalo'obo'. Lela', bíin béeyac tu yo'olal u nojoch 
yaacunaj Yuumtzil u yuumil tuláacal páajtalil. 

Cu p'u'ujul Ku ti' Israel 

8Yuumtzile', dzo'oc u túuchi'itic jun p'éel péectzil ti' Israel, ti' u caajil Jacob; 
9tuláacal u caajil Efraín, ki'itpaja'ano'ob tu lu'umil Samariae', dzo'oc u ch'a'a 
nu'uctic. Leti'obe', cu ya'alico'ob ichil nonojbáilo'ob yéetel u ca'anal ichilo'ob: 
10Dzo'oc u lúublajal u pak lu'umilo'ob, ba'ale' bíin c beet u jeelo'ob yéetel 
tuunich. Dzo'oc u ch'a'acal u quelem che'ilo'ob tu'ux c jóokesic u che'ilo'ob c 
otoch, ba'ale' co'ox kexic yéetel kuulche'ob. 
11Yuumtzile' dzo'oc u beetic u taal sajbe'entzil aj p'eeco'ob; leti'e' dzo'oc u ya'alic 
ti'ob ca u taalaco'ob j ba'atel. 



1619 

 

Biblia Maya 
© 1992, Sociedades Bíblicas Unidas. 

 

 
 

 

12J lakine' bíin talac j siriob, j chikine' bíin talac j filisteob. Israele' chéen bey 
jun níich' waaj u ti'alo'obe'. Ba'ale' u p'uja'anil Yuumtzile' ma' ch'éenequi'; láili' 
xi'ic u bin u ya'alic bíin jaadznaque'. 
13Ba'ale' le caajo', ma' j suunaj ti' Ku le máax jadzic ca'acho'; ma' tu caxtaj le 
Yuumtzil yaan tuláacal páajtalil ti'o'. 
14Yuumtzil túune' tu beetaj ti' israel je'el bix u beeta'al ti', jun túul ba'alche' cu 
cúul ch'acta'al u nej yéetel u caale', je'el bix u ch'a'acal xa'an pa'ate' tu yéetel 
jalale'. ¡Tuláacal lela', jun p'éelili' kiin bíin úuchuc! 
15(U poole' leti' le u nuuquilo'ob caaj yéetel le u jalach najilo'obo', u neje' leti' 
le aj bóobato'ob cu ca'anbesico'ob tuuso'obo'.) 
16U nuuquilo'ob le caaja', dzo'oc u beetico'ob sa'atal le caaja', máaxo'ob cu 
caxtico'ob u aj bejo'obe', dzo'oc u sa'atalo'ob. 
17Le t o'olal Yuumtzile', ma' tu ch'a'aj óotzilil ti' táaquelem j xi'ipalalo'obi', mix 
ti' j ma' taataob yéetel x quimen íichamo'obi'. Tuláacal le caajo', j ma' ocsaj 
óolo'obi' táaj kaas xan u cuxtalo'ob, chéen binqui' ba'alo'ob cu ya'alico'ob. 
Ba'ale', u p'uja'anil Yuumtzile' ma' ch'éenequi'; láili' xi'ic u bin u ya'alic bíin 
jaadznaque'. 
18Loolob cuxtale' cu beetic ya'ab kaas je'el bix le tóoc cu beetic u jáabal ki'ixo'ob 
yéetel le poc che'obo', cu beetic xan u yelel u che'ilo'ob káax, cu dzo'ocole' cu 
líikesic tu yóol iik ichil u mosonil buudz. 
19-20Tu yo'olal u p'uja'anil Yuumtzil u yuumil tuláacal páajtalile', táan u yelel le 
múuch' caajo', le káako' cu beetic u ta'antal le caajo'; cu jaantico'ob tac u bakel 
u paalalo'ob ma' tu ch'a'ico'ob óotzilil ti' u láako'ob. Waye' yaan jun túul cu 
lukic u yo'ochi', ba'ale' láili' wi'ij u p'áatale', te'elo' yaan u láak jun túul cu janal, 
ba'ale' ma' tu na'ajtal. 
21Manasese', cu xu'ulsic Efraín, Efraine', cu xu'ulsic manasés, ba'ale' cu 
much'icuba'ob u ba'atelto'ob Judá. Ba'ale', u p'uja'anil Yuumtzile' ma' 
ch'éenequi'; láili' xi'ic u bin u ya'alic bíin jaadznaque'. 

Isaías 10 

1¡Yaj a wanile'ex, máaxe'ex ca dzáique'ex a'almaj t'aano'ob ma' 
no'oja'antaco'obi' ca ka'aytique'ex xan ca'anbesajo'ob ma' kambe'eno'obi', 
2ma' ta beetique'ex ba'ax tu beel ti' máaxo'ob luba'an u muuko'ob, mix tu 
ya'alico'ob ba'axo'ob cu najmatico'ob u yóotzililo'ob in caajal, máaxe'ex ca 
wocoltique'ex le x quimen íichamo'obo' ca wocoltique'exo'ob le j ma' taataob! 
3¿Ba'ax bíin a beete'ex le quéen yanac a wa'alique'ex ba'ax ta beetaje'ex, le 
quéen a wile'ex náachil u taal le jaadzo'? ¿Ti' máax bíin a káate'ex áantaj? 
¿Tu'ux bíin a p'ate'ex a ayikale'ex? 
4Wa ma' tu pa'ajal a subtale'ex wa ma' ta bisa'ale'ex kalbile', bíin lúubuque'ex 
pa'ate' yéetel le máaxo'ob bíin quíimsa'aco'obo'. Ba'ale', u p'ujulil Yuumtzile' 
ma' ch'éenequi'; láili' xi'ic u bin u ya'alic bíin jaadznaque'. 

Asiriae' cu meyaj ti' Ku u ti'al jaadz 

5¡U ajawil Asiriae'! Leti' u che'il in jaadz quéen p'u'ujuquen, u ch'ilibil in jaadz 
quéen p'u'ujuquen. 
6Quin túuxtic u ba'atelt in j ma' ocsaj óol caaj, jun p'éel múuch' caajo'ob cu 
pajic in subtal, u ti'al ca u láaj ocolt yéetel u láaj toc u ayikalilo'ob, u ti'al xan 
ca u xanabcha'ate je'el bix u xanabcha'ata'al luuk ti' bejo'obe'. 
7Ba'ale' u ajawil Asiriae', ma' tu tucultic wa bey u yúuchulo', mix xan leti' cu 
tucultic u beete. Leti'e' chéen taac u xu'ulsic ya'ab múuch' caajo'ob. 
8Leti'e' cu ya'alic: Tuláacal le ajawo'obo', in aj meyajo'ob yano'ob yáanal in kab. 
9In ti'al tene', mina'an u jela'anil u caajilo'ob Calno, Carquemis, Hamat bey xan 
Arfad, Samaria bey xan Damasco. 
10Dzo'oc in nuptáantic múuch' caajo'ob sen ya'ab u kuob, asab ya'ab u beetbil 
kuob ti' kuilo'ob Jerusalén yéetel Samaria. 
11Bey túuno', le ba'ax tin beetaj ti' Samaria yéetel u kuobo', ¿ma' wa tu páajtal 
xan in beetic ti' Jerusalén yéetel u kuob? 

12Le quéen dzo'ococ u beetic Yuumtzil le ba'ax yaan u beet tu pu'uquil Sión 
yéetel Jerusalene', bíin u jadz u ajawil Asiria tu yo'olal le ba'ax tu beetaj yéetel 
u ca'anal ichilo', bey xan tu yo'olal cu yu'ubicubáa noj ba'alil. 
13U ajawil Asiriae', dzo'oc u ya'alic: Le ba'ala' tin beetaj yéetel in muuk; tene' 
sen yaan in na'at u ti'al in beetic u kax tuuculilo'ob. Tene' dzo'oc in kexic u 
xu'ukilo'ob u jol ch'aaquilo'ob le múuch' caajo'obo', dzo'oc in toquic u 
ayikalilo'ob, bey tumen xiixib máaqueno', dzo'oc in pa'ic u muuk u ajawilo'ob. 
14Dzo'oc in ch'a'ic u ayikalil le caajo'obo' dzo'oc in láaj toquic u lu'umilo'ob u 
yóokolcaab je'el bix u ch'a'abal je'ob ti' jun p'éel ku' xúunp'atta'ane', ma' yanchaj 
ba'ax péecsic u xiiki', ma' yanchaj mix ba'al je'ic u chi' u ti'al u yokoli'. 
15Ba'ale', ¿je'el wa u páajtal u yu'ubicubáa asab nojoch le báat ti' máax cu ch'aac 
yéetele'? ¿je'el wa u yu'ubicubáa asab nojoch ti' máax beete? ¡Óoli' bey le 
xóolte'o' chéen che', ca u tucultic leti' beetic u xíimbal le máax machmail u ti'al 
u xíimbalo'! 
16Le t o'olale', Yuumtzil u yuumil tuláacal páajtalile', bíin u p'at x ma' muukil 
le máaxo'ob sen mu'uka'ano'obo', bíin u beet u yelel u wíinclilo'ob yéetel noj 
chocwil. 
17Quili'ich Ku u sáasil Israele', bíin u sutubáa káakil, chéen jun p'éel kiin bíin u 
láaj tóoc u ki'ixilo'ob yéetel u poc che'ilo'ob tuláacal le múuch'ul le caajo'obo'. 
18Bíin u jach xu'uls tuláacal u qui'ichquelmil u káaxilo'ob yéetel u péet u 
paachilo'ob u pakalilo'ob. Bíin u láaj p'at bey jun túul koja'an mina'an u muuke'. 
19Jach chéen jun p'íit che'ob bíin p'áatac j káax, je'el u páajtal u xo'ocol tac 
tumen jun túul chaan pale'. 
20Ti' túun le kiino', le dze'edzec máaxo'ob j p'áato'ob Israele', le dze'edzec ti' u 
caajil Jacob tu jecho'ob le quíimilo', ma' bíin u ca'a ocsaj óolto'ob máax 
xu'ulso'obi', ba'ale', bíin u yoques u yóolo'ob tu jaajil ti' Yuumtzil u Quili'ich Ku 
Israel. 

21Dze'edzec ti' u caajil Israele' bíin suunac ti' u Ku Israel tumen mix máac pa'ic 
u muuk. 
22Israel, quex tumen sen ya'ab u cajnáalilo'ob a caajal je'el bix u sa'am lu'umil 
le ka'anabo', chéen dze'edzec bíin suunaqui'. Le xu'ulsajo' yaan u yúuchul, bíin 
beeta'ac jun p'éel chuca'an p'is óol. 
23Tumen Yuumtzil u yuumil tuláacal páajtalile', dzo'oc u tucultic u beetic 
jáaycabal bíin u ca'aj u beet bey ti' tuláacal le múuch' caajo'obo'. 
24Yuumtzil u yuumil tuláacal páajtalile' cu ya'alic: In caajal, cajnáalech tu caajil 
Sión, ma' a ch'a'ique'ex sajaquil ti' le j asiriobo', quex u jadzech yéetel u p'isib 
che', quex ca u líikes u xóolte' ta wóokol je'el bix tu beetilac le j egipcioilo'obo'. 
25Tumen chéen ichil jun p'íit kiin bíin úuchuc jaadz, bíin xu'ulsa'ac tumen in 
p'uja'anil. 
26Yuumtzil u yuumil tuláacal páajtal bíin jadzico'ob je'el bix le kiinac tu pa'aj 
u muuk Madián Orebe', bíin u ye'es u páajtalil ti' Asiria je'el bix tu ye'esajilac 
ti' Egiptoe'. 
27Ti' le kiino', bíin lukesa'ac le cuuch dza'an ta wóokolo', bíin luksa'ac ta wóokol 
le sen aal meyaj dza'an ta wóokolo'. 

Le j asiriobo' cu náadzalo'ob Jerusalén 

Le j ch'a'a caajo', ti' cu taal Rimone', 
28táan u kuchul Ajat, cu ch'aacat Migrón, cu p'atic u cuuch Micmas, 
29cu ch'actic u máanbalil le j mu'uka'an áalcab ja'o', cu je'elel Geba; Ramae', cu 
chu'upul yéetel sajaquil, Gabaa u ti'al Saule' cu púudzul. 
30¡Cu tataj awat Bat-galim! ¡Cu yu'uba'alo'ob tumen Laisa! ¡Cu núuca'al ti'ob 
tumen Anatot! 
31Madmenae' cu púudzul, u cajnáalilo'ob Gebime' cu ta'acbesicuba'ob. 
32Bejela'e', cu je'elel le j ch'a'a caaj tu lu'umil Nob; cu dzáic u chíiculal u ti'al u 
pulicubáa j ba'atel tu witzil Sión, tu jo'ol lu'umil Jerusalén. 



1623 

 

Biblia Maya 
© 1992, Sociedades Bíblicas Unidas. 

 

 
 

 

33Il a wile'ex, Yuumtzil u yuumil tuláacal páajtalile', cu lúubsic le che'ob yéetel 
u sajbe'entzil muuko'; le asab ca'analo'obo' cu ch'a'acalo'ob u ti'al ca lúubco'ob. 
Le asab ca'analo'obo', cu bino'ob j lu'um. 
34Yéetel u báat cu lúubsic u che'ilo'ob le káax jach cocojqui yanil u che'ilo'obo', 
cu lúubsic u asab jadzutz che'ilo'ob Líbano. 

Isaías 11 

U ch'i'ibal Isaie' bíin u taas jéedzel yéetel toj p'is óolal 

1Ti' u chuun caaj cu kaaba'intic Isaío', cu jóokol jun p'éel ku'uk; jun p'éel ku'uk 
cu tóop'ol tu mootz. 
2U pixan Yuumtzile', ti' bíin yanac mantadz tu yóokole', u ti'al ca u dzáa ti'e', 
na'atil, sáasil tuucul, ojéelajil, na'atil, ma'alob tuucul, muuk, kaj óolal yéetel u 
sajbe'entzil Yuumtzil. 
3Ma' bíin p'is óolnac chéen tu yo'olal ba'ax cu tzicbalta'ali', ma' bíin xot kiinac 
chéen tu yo'olal x mucul t'aano'obi 
4Bíin toj p'is óolnac u ti'al le j ma' óolo'obo', bíin u canant ca dzabac ba'axo'ob 
cu najmatico'ob u yóotzililo'ob le múuch' caajo'obo'. U t'aano'obe', bíin béeyac 
u che'il u ja'adzal le loolob máaco'obo', yéetel u táaj ustaje' bíin u beet u quíimil 
le loolob máac. 
5Mantadz bíin u beet ba'ax toj yéetel jaaj. 
6Bey túuno', lobo yéetel j tamane', bíin bisajuba'ob, J chac mo'ol yéetel chan j 
yuuque', bíin múul je'eleco'ob, chan wacax yéetel leóne', bíin nuucchajco'ob 
pa'ate' bíin u cha'ob u bisa'alo'ob tumen jun túul chan j xi'ipal. 
7X wacax yéetel x osae', bíin u bisuba'ob, u mejenilo'obe', bíin múul je'eleco'ob. 
Leóne', bíin u jaant xíiw je'el bix wacaxe'. 
8Le chaan palo', bíin páatchajac u báaxal tu jool chac kóokob, bíin u yoques u 
kab ichil u ku' caan. 

9Mix máac bíin yanac u ti'al u beet loob tin quili'ich jo'ol lu'um, tumen je'el bix 
u chu'upul le ka'anab yéetel le ja'o', bey bíin chu'upuc le múuch' caajo'ob yéetel 
u kaj óolal Yuumtzil. 
10Ti' le kiino', u ku'uk u mootz Isaío', bíin líikic bey jun p'éel chíicul u ti'al 
tuláacal caajo'ob; bíin xi'ic caxantbil tumen tuláacal múuch' caajo'ob, le cúuchil 
tu'ux bíin yanaque', bíin nojbe'enchajac. 

U qui' óolal u suutbal le judailo'ob j bisa'abo'ob táanxel lu'umile' 

11Ti' le kiino', Yuumtzile' bíin u ca'a e'es u páajtalil, bíin u beet u ca'a ocsaj 
óolta'al tumen u caajal u ti'al u lukulo'ob Asiria, Egipto, Patros, Etiopía, Elam, 
Sinar, Hamat, yéetel u múuch' caajilo'ob ka'anab. 
12Bíin u líikes jun p'éel chíicul u ti'al múuch' caajo'ob, bíin ca'aj much'quint le 
j israelitaob j bisa'abo'ob ca'acho', bíin u láaj much'quinto'ob tu can ti'itzil 
lu'um, tuláacal u cajnáalilo'ob Judá ki'itpaja'ano'ob ca'acho'. 
13U sawinaj Efraine', bíin xu'uluc, bíin xan jáawac u p'ectaj Judá, Efraine', ma' 
bíin u dzíibolt ba'ax yaan ti' Judai', Judae', ma' bíin u ch'a'a p'ect Efraini'. 
14Bíin u much'uba'ob u ti'al u ba'atelto'ob le j filisteobo', bíin u ba'atelto'ob 
cúulpach; tu ca'a túulalo'ob bíin toquic u ayikalilo'ob u ch'i'ibalilo'ob j lakin. U 
páajtalile', bíin kuchuc tac Edom yéetel Moab, bíin u t'onquinto'ob le j 
amonitaobo'. 
15Yuumtzil bíin je'ic ti'ob jun p'éel bej ichil le chac ka'anabo', bíin u tich' u kab 
tu yóokol u yáalcab ja'il Éufrates, bíin u beet u pictaj jun p'éel sajbe'entzil iik u 
ti'al u jatz siete u beel ja'ilo'ob, tu yo'olal u páajtal u ch'actico'ob x ma' xanabil. 
16Le quéen jóokoc tu lu'umil Asiria u yalab le caaj u ti'al u suutbalo', bíin suunac 
ti' jun p'éel cóococh bej je'el bix le ca jóok Israel Egiptoe'. 

Isaías 12 

U kaayil nib óolal 

1Ti' le kiino' bíin a wa'al: Yuumtzil, quin dzáic ti' teech nib óolal, tumen quex 
kuuxchajech tin wéetele', dzo'oc u máan a p'uja'anil, dzo'oc a sutic in jéedzel. 

2Kue' leti' toquiquen; in woquesmaj in wóol ti', mina'an ti' teen sajaquil. 
Yuumtzil in aj ta'acbesaj yéetel in muuk, leti' in aj tocsaj. 
3Te'exe' je'el xan u páajtal a bine'ex yéetel qui'imac óol a wuke'ex ja' tu sayabil 
aj tocsaje', 
4bíin u ya'alo'ob túun: Dza'ex nib óolal ch'a'a chi'ite'ex xan u kaaba' Yuumtzil, 
tzicbalte'ex ti' múuch' caajo'ob ba'ax dzo'oc u beetic, ka'ajse'ex ti'ob, Yuumtzile' 
ti' yaan tu yóokol tuláacal ba'ale'. 
5Kaaynene'ex ti' yuumtzil, tumen dzo'oc u beetic jun p'éel nojoch ba'al unaj u 
dza'abal ojéeltbil tumen tuláacal u yóokolcaab. 
6U cajnáalilo'ob Sión, awatnaque'ex yéetel qui'imac óolal, tumen u quili'ich Ku 
Israele', ti' yaan chúumuque'ex yéetel tuláacal u nojochil. 

Isaías 13 

U bóobatil u xot kinta'al Babilonia 

1U bóobat t'aanilo'ob u xot kinta'al Babilonia, je'el bix e'esa'abic ti' Isaías, u paal 
Amoze': 
2¡Tiche'ex ca'anal u chíicul ba'atel ti' jun p'éel pu'uc jáanil! ¡A'ale'ex ti' le aj 
ba'atelo'obo' ca ba'atelnaco'ob! ¡Tich'e'ex ca'anal a kabe'ex u ti'al ca xi'ico'ob tu 
tojil u jool yotocho'ob le dzuulo'obo'! 
3Dzo'oc in t'anic in aj ba'atelo'ob xiixib máaco'ob, dzo'oc in wa'alic ti' in aj 
ba'atelo'ob jun páycunta'ano'ob, ti' máaxo'ob cu qui'imacchajal u yóolo'ob, 
tumen quin pa'a muuk, u ti'al u dzáico'ob le jaadz quin túuchi'itico'. 
4Cu yu'uba'al awato'ob te j pu'uco', je'el bix u yawat ya'abcach máaco'obe'. Cu 
yu'uba'al u juum múuch' caajo'obo', yéetel le caajo'ob u much'majuba'obo'. 
Yuumtzil u yuumil tuláacal páajtalile', cu xoquic u kaaba'ob u múuch'ul u aj 
ba'atelo'ob u nu'ucbesmajuba'ob u ti'al ba'atel. 
5Ti' náanach lu'umo'ob u taalo'ob, ti' lu'umo'ob asab náach ti' chuun ca'an. 
Yuumtzil yéetel u nu'uculo'ob u jaadze', táan u taal u xu'uls tuláacal 
yóokolcaab. 

6Ka'amcach awatnene'ex tumen nadza'an u kiinil u taal Yuumtzil, táan u kuchul 
bey u jaadz u yuumil tuláacal páajtalile'. 
7Tuláacal wíinic bíin chojkalac u kab, tuláacal máax bíin u cha'a' sajaquil, 
8bíin p'áataco'ob táan u quiquilanquilo'ob. Bíin taalac ti'ob jun p'éel okom óolal 
yéetel jun p'éel nojoch mukyaj tu yo'olal lelo' bíin ch'o'ocho'tuba'ob bey co'olel 
cu síijsaje'. Bíin u paaclan pactuba'ob jaka'an u yóolo'ob, yaan u sen 
sublactalo'ob. 
9Taan u kuchul u kiinil u taal Yuumtzil, jun p'éel u sajbe'en kiinil kuuxil yéetel 
p'uja'anil, bíin u sut x tocoyil lu'umil yóokolcaab, bíin u láaj míist u aj 
kebanilo'ob. 
10U eekilo'ob yéetel u múuch'ul u eekilo'ob ca'ane', bíin ch'éenec u dzico'ob 
sáasil; le kiino' bíin éekjoch'e'enchajac chéen p'éel u jóokol, le lunao', ma' bíin 
jóopbalnaqui'. 
11Yuumtzile', cu ya'alic: Bin in ca'aj in jadz u cajnáalilo'ob u yóokolcaab tu 
yo'olal u kasa'anilo'ob, bin in ca'aj in jadz le loolob máaco'ob tu yo'olal u 
quíimsaj wíiniquilo'ob. Bin in ca'aj in lukes u noj ba'alil le j ca'anal icho'obo', 
bin in ca'aj in paj u subtal le nonojbáilo'obo', le j ma' subtalo'obo'. 
12Bin in ca'aj in beet ca jun p'íitchajaco'ob j xiibo'ob je'el bix jun p'íitil u 
ma'alobil u oroil Ofir. 
13Bey túuno', bíin quíilbanac le ca'ano' bíin xan péecnac tu cúuchil le lu'umo' 
tu yo'olal le p'uja'anil bíin yanac ti' teen ti' le kiino', tumen yaan u t'a'abal in 
p'uja'anil. 
14Wíinique', bíin áalcabnac bey quéej ch'a'apachta'ane', wa bey u múuch'ul j 
tamano'ob ki'itpaja'ano'ob mina'an máax much'quintico'obe'. Tu jujun 
túulilo'ob bíin suunaco'ob tu múuch' caajalo'ob, bíin púudzuco'ob u ti'al u 
suuto'ob tu lu'umo'ob. 
15Tuláacal máac cu cha'ic u nuptáanta'ale', bíin lo'oloma'ac, tuláacal máax cu 
cha'ic u ma'achale' bíin quíimsa'ac. 

16Tu táan yicho'ob bíin jéen p'uch'ta'ac j lu'um u mejen paalalo'ob; bíin láaj 
ocolta'ac u ayikalilo'ob u yotocho'ob, yéetel bíin beeta'ac óolal ti' u yatano'ob. 
17Bin in ca'aj in beet u bin ba'ateltbilo'ob tumen le j medobo', leti'obe' ma' tu 
dzáicuba'ob u caxto'ob taakin, mix tu dzíiboltico'ob oro. 
18Yéetel u x julubo'obe' bíin u Quíimso'ob j táanquelem paalal. Ma'atech u 
ch'a'ico'ob óotzil ti' mejen paalal táant u síijilo'obe', mix tu yaj óoltico'ob u 
beetico'ob loob ti' mejen paalal. 
19Babilonia u jadzutz co'ocoj uujilo'ob múuch' caajo'ob, u qui'ichquelmil yéetel 
u ca'anal ichil le j caldeobo', bíin p'áatac bey Sodoma yéetel Gomorra le ca tin 
tóocajo'obe'. 
20Mix bikin bíin ca'a cáajbesa'ac, mix máac bíin cajlac tu ca'a téeni'. Le j 
arabeobo', ma' bíin ca je'eleco'ob ichil tu ca'a téeni', mix le aj canan j tamano'ob 
bíin u biso'ob janal u yalak ba'alche'obi'. 
21Bíin cajlac ch'omaco'ob ichil, xooch'o'ob bíin chupic u najilo'ob, avestruzo'ob 
bíin cajlaco'obi' bey xan bíin síit'nac j yuuco'obi'. 
22U peekilo'ob káax bíin wowo' chi'ibanac tu tuulumilo'ob, yéetel tu 
qui'ichquelem jalach najilo'ob bíin cajlac ya'abcach loboi. Táan u náadzal u 
kiinil ti' Babilonia; ma' ya'ab u kiinilo'ob p'aatali'. 

Isaías 14 

Le j israelitaobo', bíin suunaco'ob tu lu'umo'ob 

1Yuumtzile' bíin u ch'a'a óotzilil ti' Jacob. Bíin ca'a p'áatac u yéeymaj Israel, 
bíin u beet u ca'a suut le j israelitaob tu lu'umo'obo'. Le j táanxel lu'umilo'obo', 
bíin u nadzuba'ob ti'ob, bíin u nupuba'ob tu yéetel u caajil Jacob. 
2Ya'ab múuch' caajo'ob bíin jóokoc ch'a'ic u beel le j israelitaob u ti'al u 
láakintico'ob tac u kuchbalo'ob tu lu'umo'obo', le j israelitaobo', bíin u ch'a'ob 
u ti'al u palitzilo'ob tu lu'um Yuumtzil. Le j israelitaobo', bíin u macho'ob u 
kalo'ob le máaxo'ob kalmailo'ob ca'ache', bíin u t'onquinto'ob máaxo'ob 
yedzmailo'ob ca'ache'. 

U kaayil u p'a'asta'al u ajawil Babilonia 

3U caajil Israel, le quéen u beet Yuumtzil u xu'ulul a mukyajtic a okom óolal 
úuchic a yaayaj palitzilta'ale', 
4bíin a wa'al le kay t'aana', u ti'al a p'a'astic u ajawil Babilonia: ¡Il a wile'ex bix 
u dzo'ocol le j loolob méektáano'! ¡Il a wile'ex bix u dzo'ocol u nonojbáil! 
5Yuumtzile', dzo'oc u lukesic u páajtalil le j loolob wíinico', dzo'oc u ca'acachic 
u che'il u ajawil le j loolob méektáano' 
6cu jadzic ca'ach le múuch' caajo'ob yéetel u p'uja'anil, cu jadzico'ob ca'ach x 
ma' je'elel, cu pe'echaktic caajo'ob ca'ach yéetel u p'uja'anil, cu ch'a'apachtico'ob 
ca'ach yéetel x ma' óotzilil. 
7Tuláacal yóokolcaab yaan jéedzel ti', táan u yawat yéetel qui'imac óolal. 
8Tac u sac che'ilo'ob yéetel u kuulche'ilo'ob Líbano bíin qui'imacchajac u 
yóolo'ob ti' a xu'ulsajil u ti'al ca u ya'alo'ob: Líikbal ti' le kiin j lúubeche', mix 
máac taalac tu ca'a téen u ti'al u ch'aco'on. 
9Tac le quimeno'ob te caabalo', seten taac u jóokol u ch'a'ob a beel. U 
yoochelo'ob le quimeno'obo' táan u péeco'ob, cu jóokol nuptáantbil tumen 
tuláacal u nuuquilo'ob lu'ume' cu jóokolo'ob u ch'a'ob a beel; tuláacal u 
ajawilo'ob lu'ume' cu líikilo'ob tu jalach káanche'ob. 
10Tuláacalo'ob cu t'aano'ob u ti'al u ya'alico'ob: Teche' dzo'oc xan u lúubul a 
muuk, dzo'oc a p'áatal je'el bixo'one'. 
11Way cu taal j xu'ulul a j ca'anal ichile', bey xan a paaxo'ob yéetel a cítaraob. 
A kaane', j tu'utu' ba'al, a teep'o'obe' x nookolo'ob. 
12¡Bix úuchic a pitchajal te j ca'ano' u eekil u sáastal! Teech ca pa'ic ca'ach u 
muuk múuch' caajo'obe', j lúubsa'abech tac j lu'um. 
13Ca tucultic ca'ach ta baatzil: Bin in ca'aj na'acal tac j ca'an; bin in ca'aj in dzáa 
in jalach káanche' tu yóokol u eeko'ob Kuo'; bin in ca'aj j cutal tu sen náachil j 
xaman, tu pu'uquil tu'ux cu much'icuba'ob kuob. 

14Bíin in táadz máans u asab ca'analil múuyalo'ob; bíin béeychajquen je'el bix 
le Aj ca'anilo'. 
15¡Ba'ale' tu jaajile', dzo'oc a wéemel tu ajawil quíimil, tu asab taamil u dzu' 
lu'um! 
16Máaxo'ob iliqueche', cu sen pactiquecho'ob, le quéen u kaj óoltecho'obe' cu 
ya'alico'ob: ¿Leti' wa le wíinic beetic ca'ach u quíilbal lu'uma', cu xu'ulsic ca'ach 
múuch' caajo'ob, 
17tu p'ataj x tocoy lu'umil yóokolcaab, cu xiixcuntic ca'ach caajo'ob ma' xan tu 
jáalkabtic máaxo'ob kala'ano'ob? 
18Tuláacal u ajawilo'ob múuch' caajo'obe', cu je'elsicuba'ob yéetel tziiquil tu 
jujun túulilo'ob tu mucnalo'ob; 
19ba'ale' teche' ca pu'ulul náach ti' mucnal bey u pu'ulul ta' míis cu taacsic xeje', 
bey u wíinclil quimen xanabcha'ata'ane', ichil wíinico'ob cu quíimsa'alo'ob, 
kupa'an u caalo'obe', pula'ano'ob ti' taamtam lu'um chupa'an tu yéetel 
tuunicho'obe'. 
20Ma' bíin dza'abaquech ta mucnal je'el bix u dza'abal tu mucnal u láak 
ajawo'obe'. Tumen ta wóotzilcuntaj a múuch' caajalo'ob yéetel ta quíimsaj u 
cajnáalilo'ob a caajal. U ch'i'ibal loolob wíinico'obe', ma' bíin xaanaqui'. 
21Nu'ucbesaba'ex u ti'al a quíimse'ex paalalo'ob tu yo'olal le quíimsajo'ob tu 
beetaj u taataobo', u ti'al u jáawal u tucultico'ob u t'onquintico'ob u 
cajnáalilo'ob lu'um mix u chupico'ob yóokolcaab yéetel caajo'ob. 
22Yuumtzil u yuumil tuláacal páajtalile', cu ya'alic: Bin in ca'aj in ba'atelto'ob, 
bin in ca'aj in xu'uls u kaaba' Babilonia pa'ate' yéetel tuláacal máaxo'ob 
cajacbalo'obi', bey xan u paalalo'ob yéetel u yáabilo'ob. 
23Bíin in suut dzaadzil, bey cúuchil tu'ux táaj yaan xooch'o'obe'. Bíin in míist 
yéetel u míisil xu'ulsaj. Yuumtzil u yuumil tuláacal páajtalil a'alic. 

Bíin xu'ulsa'ac Asiria 

24Yuumtzil u yuumil tuláacal páajtalile', dzo'oc u jalach t'antic: Le ba'ax dzo'oc 
in wa'alique', bíin úuchuc; le ba'ax dzo'oc in tucultique' bíin béeychajac. 
25U caajil Asiriae' bíin in xu'uls tin lu'um, bíin in xanabcha'ato'ob tin 
pu'uquilo'ob. Bíin jáawac u palitziltico'ob in caajal, ma' bíin in mukyajt u loolob 
méektáano'obi'. 
26Je'el ba'ax dzo'oc in tucultic in beetic ti' tuláacal u yóokolcaaba'. In kabe' táan 
u sajbe'encuntic tuláacal múuch' caajo'ob. 
27Yuumtzil u yuumil tuláacal páajtalile' dzo'oc u ya'alic u beetic. mix máac bíin 
páatac u wet'ic ti'. U kabe' táan u ye'esic je'el u jaadze', mix máac bíin beetic u 
kexpajal u tuucul. 

U bóobatil u xot kinta'al j filisteob 

28Tu ja'abil úuchic u quíimil ajaw Acaz, Isaíase', tu ya'alaj le bóobat t'aana': 
29U múuch' caajilo'ob filistea, ma' u qui'imacchajal a wóol tu yo'olal dzo'oc u 
ca'achal u che'il iquil a ja'adzal ca'achi, tumen tu'ux jóok jun túul j chi'ibal caan, 
u yajile', bíin jóokoc jun túul ku'ukil caan cu xiknal. 
30Tin káaxo'obe', bíin yanac xíiwo'ob u ti'al u tzéentico'ob u yalak ba'alche'ob 
le óotzilo'obo', le máaxo'ob mina'an ba'ax u cuxtalo'obe', ma' bíin u ch'a'ob 
saajquili'. Ba'ale' tene', bíin in beet u quíimil a caajal yéetel wi'ij, bíin in quíims 
le dze'edzec p'aatalo'. 
31¡Okolnaque'ex u caajile'ex filistea, awatnene'ex tu yo'olal ki'ina'amil, 
quiquilnaque'ex tu yo'olal jak óolal! Tumen j xaman táan u taal jun múuch' aj 
ba'atelo'ob bey u cúulul buudze'; mix jun túul u aj ba'atelilo'ob bíin tzéelec ti' 
u t'o'ol xíimbalo'ob. 
32¿Ba'ax je'el u páajtal u núuca'al ti' u aj túuchi' t'aano'ob le caajo'? Yuumtzile' 
dzo'oc u dzáic jéedzel ti' Sión, u okom óolalilo'ob u caajale', bíin u 
ta'acbesjuba'ob' te'elo'. 

Isaías 15 

U bóobatil u xot kinta'al Moab 

1U bóobat t'aanil ba'ax bíin úuchuc ti' Moab: Tu áakabil úuchic u xu'ulsa'al Are', 
je'enkesa'ab u caajil Moab; tu áakabil ca je'en u caajil Kire', j mix ba'alcunta'ab 
Moab. 
2U cajnáalilo'ob Dibone', cu bino'ob j okol te j kulnaj yaan tu jo'ol lu'um. Moabe' 
cu yaj óoltic úuchic u xu'ulsa'al Nebo yéetel Medeba. Tuláacalo'ob u 
koliscumajo'ob u poolo'ob, u me'exo'ob u dzicmajo'ob. 
3Ti' le bejo'obo' wíinico'obe' cu xíimbalo'ob yéetel j to'och búuco'ob; cu 
yawato'ob tu yo'olal ki'inamil tu táancabil u yotocho'ob. Ti' le kíiwico'obo', 
tuláacal le caaj cu okom óol yéetel cu yichintico'ob u ja'il u yicho'obo'. 
4Hesbón yéetel Eleale' táan u káatico'ob áantaj; tac Jahasa cu kuchul u yu'uba'al 
u yawato'ob. Let o'olal cu lúubul u yóol u aj ba'atelilo'ob Moab yéetel cu sen 
sajactalo'ob. 
5In pucsi'ikale' cu káatic áantaj u ti'al Moab; u cajnáalilo'obe' cu bin u 
púudzulo'ob tac Soar, tac Eglad-selisiya. Táan u yokolo'ob cu na'acalo'ob tu 
níixil Luhit; cu yawat okolo'ob tu bejil Horonaim tu yo'ola'al u nojyajilo'ob. 
6U ch'e'enilo'ob Nimrime' dzo'oc u sa'ap'al u ja'ilo'ob, dzo'oc chuchultal 
xíiwo'ob, dzo'oc u láaj quíimil u che'ilo'ob káax, mina'an mix jun p'éel u ya'axil 
u le' che'. 
7Le t o'olale' le máaco'obo' cu molico'ob u ayikalilo'obe', cu bisico'ob tu náachil 
u mejen áalcab ja'ilo'ob cóopobo'ob. 
8U yawatil le káat áantajo' cu lóochol tu xuulilo'ob u lu'umil Moab; okolo'obe' 
cu kuchul tac Eglaim. 
9Quex chuup yéetel ki'ik u ch'e'enilo'ob Dimone', bíin in túuchi'it u láak asab 
nucuch loobo'ob tu yóokol; jun túul león bíin jaantic le máaxo'ob bíin u 
jecho'ob le quíimil tu caajil Moabe', máaxo'ob bíin p'áataco'ob cuxa'ano'ob 

Isaías 16 

U cajnáalilo'ob Moabe', cu ta'acbesicuba'ob Judá 

1Líikbal Sela te x tocoy lu'umo', u nuuquilo'ob le múuch' caajo'obo' cu 
túuxtico'ob mejen j tamano'ob tac tu pu'uquil Sión. 
2U cajnáalilo'ob Moabe', te tu'ux cu ch'aacat ja'il Arnóne' beyo'ob ch'íich'o'ob 
jaka'an u yóolo'ob cu púudzulo'ob ti' u ku'ob. 
3Cu ya'alico'ob ti' Sión: Tucult bix je'el a canantico'one', teche' beet wa ba'ax u 
ti'al a wáantico'on. Xit' a bo'oy tu jach chocoil le kiino', bíin p'áat je'el bix yéetel 
áakabe'; dzáa tu'ux u yantal le máaxo'ob tojolch'inta'ano'ob tu lu'umo'ob, ma' a 
kubic le máaxo'ob cu púudzulo'obo'. 
4Cha'a u ta'acbesicubáa ta wicnal máaxo'ob cu púudzulo'ob Moab. Beetabáa u 
ta'acbesajbáilo'ob tu táan le máax xu'ulsico'obo'. Le quéen xu'uluc le yeedzil 
yéetel le quéen jáawac le xu'ulsajo', le quéen jóokoc ti' le múuch' caaj le j ch'a'a 
caajo', 
5jun túul u ch'i'ibal David bíin ti'alintic le ajawilo', bíin ajawnac yéetel utzil. 
Bíin u beetubáa jun túul toj aj p'is óolil, yaan u láaj nu'ucbesic ba'ax unaj, 
séeba'an bíin u beet u kuchul ti'ibil óolal. 
6C kaj óol u sen tuculticubáa Moab, u ca'anal ichil, u noj ba'alil u dzu'uy 
pucsi'ikalil yéetel binqui' t'aan. 
7Le t o'olale', tuláacal u cajnáalilo'ob Moabe' bíin u yokto'ob u múuch' caajo'ob; 
yéetel sen okom óolal bíin mukyajnaco'ob tu yo'olal u j xiibilo'ob Kir-hareset. 
8U x péet pachil u pakal uvaob Hesbón yéetel Sibmae' dzo'oc u chuchultalo'ob, 
dzo'oc u kascunta'alo'ob tumen u dzuulilo'ob le múuch' caajo'obo'. U kab u 
aakilo'obe' cu kuchulo'ob ca'ach tac Jazer, cu jayicuba'ob ca'ach te x tocoy 
lu'umo', cu kuchulo'ob tac tu xuul le ka'anabo'. 
9Le t o'olal quin wokoltic u x péet pach u pakal uvailo'ob Sibma, bey xan u x 
péet pach pakal uvailo'ob Jazer, cu yéemel u ja'il in wich tu yo'olal Hesbón 
yéetel Eleale', tumen juumnaj u yúuchul ba'atel tu yo'olal u t'oocol u yich 
uvaob. 

10Qui'imac óolal yéetel le juum t'aano'ob, bíin xu'uluc te j káaxo'obo'; ma' bíin 
ca'a yanac u yawatil qui'imac óolali' mix u kaayo'ob ichil u x péet pachilo'ob 
pakal le uva, mix bíin ca'a ye'edzec uva u ti'al u jóokesa'al u kaab. J xu'ul le 
awato'obo'. 
11In pucsi'ikale', cu quiquilnaj bey arpae', tu yo'olal Moab yéetel Kir-hareset. 
12Quex ca u yóolt j bin Moab te j jo'ol lu'umo'ob u ti'al sen káat óolal tac u 
ca'ansicubáa, quex ca sen xi'ic tu kulnaj j payalchi', mix jun p'éel utz bíin u 
kame. 
13Je'el ba'axo'ob tu ya'alaj Yuumtzil tu yóokol Moaba', dzo'oc u máan kiin u 
ya'ale'. 
14Bejela'e', cu ya'alic Yuumtzil: Ichil óox p'éel ja'ab je'el bix le cu xoquic le aj 
meyaj cuxa'an chéen yéetel u bo'olal u meyaje', u nojochil Moabe', bíin p'áatac 
p'ecbe'en, quex sen ya'ab u cajnáalilo'obe'; chéen u chan p'íit bíin p'áataqui', u 
j ma' muukilo'ob. 

Isaías 17 

U bóobatil u xot kinta'al Damasco 

1U bóobatil ba'ax bíin úuchuc ti' Damasco. Damascoe' bíin jáawac u beetic u 
nojoch caajil; bíin p'áatac chéen jun tucub jeenel caaj. 
2Bíin xúunp'atta'ac jun puli', u ti'al u jóokol xíiwo'obi'; ba'alche'ob bíin 
janaco'ob ichil x ma' sajaquilil. 
3Efraine', leti' u muuk Israel, ma' bíin yanac u tuulum caajili'; bey yanil xan 
Damasco, leti' p'áatal ti' Siria, bíin p'áatac x ma' ajawil. Lelo' Yuumtzil u yuumil 
tuláacal páajtalil a'alic. 

Bíin ja'adzac Israel 

4Ti' le kiino', Samaria u mu'uka'an Caajil Israele', bíin mina'anchajac u muuk, 
bíin xu'upuc xan u ayikalil. 
5Bíin p'áatac bey máax cu bin jooch, mina'an ba'ax u jooche', wa je'el bix u 
mo'olol le jocho'ob tu táax koomil Refaim, 

6tu'ux yaan chéen dze'edzec meendzul tuba'an u ch'a'abale'; wa je'el bix u tíita'al 
jun cúul olivo chéen ca'a p'éel wa óox p'éel u yicho'ob p'áatal tu asab ca'analil 
u kabo'obe', u jach sen ya'abil wa yaan u yicho'ob p'aatale', min can p'éel wa 
cinco u p'éelal ti' tuláacal u kabo'ob. Lelo' Yuumtzil u Kuil Israel a'alic. 
7Ti' le kiino', wíinique' bíin u caxant Ku u Quili'ichil Israel, máax beete. 
8Ma' bíin suunaquech a ca'a sut a paacat ti' u multuunil kultajo'ob, yéetel 
ba'axo'ob beeta'ano'ob tumen wíinico'obi'. Ma' bíin ca'a suunaco'ob tu yicnal 
quili'ich chuun che'ob yéetel ti' u multuunil kultajo'ob tu'ux cu tóoca'al poom 
ti' le kuobo'. 
9Ti' le kiino' a tuulum caajo'obe', bíin xúunp'atta'aco'ob, je'el bix úuchic u 
xúunp'atta'al u caajil le j heveob yéetel le j amorreob tumen tu ch'a'ajo'ob 
sajaquil ti' le j israelitaobo'. Bíin suunac x tocoy lu'umilo'ob, 
10tumen ta tu'ubsaj le Ku máax toquecho', ma' j ka'aj ti' teech wa leti' u jaajil a 
ta'acbesajili'. Teche' ca meyajtic ca'ach u x péet pachil jadzutz nicte'ob, ca 
beetic a pakal tu kaaba' jun túul u kuil j táanxel lu'umil, 
11ca canantico'ob tu kiinil ca xabico'ob, ca beetic u jóokolo'ob tu láak kiin. 
Ba'ale' le quéen taalac koja'anil yéetel loobe' mina'an dzaac u ti'alo', ma' bíin 
yanac joochi'. 
12¡U'uye'ex u juum le ya'abcach caajo'obo', bey u juum ka'anabe'! Lelo' leti' le 
juum cu beetic múuch' caajo'ob bey je'el bix u juum ka'amcach ja'obe'. 
13Ba'ale' le quéen ke'eyeco'ob tumen Kue', cu púudzulo'ob náach, je'el bix u 
bisa'al sojol te j káaxo'obo', wa je'el bix j múul cu bisa'al tumen chac ikale'. 
14Ocnaj kiine', dzíidzic ba'alo'ob, ba'ale' ma'ili' sáasaque' cu quíimilo'ob. Bey u 
dzo'ocolo'ob máaxo'ob ocoltico'ono', bey u dzo'ocolo'ob máaxo'ob 
óotzilcuntico'ono'. 

Isaías 18 

U bóobatil u xot kinta'al Etiopía 

1¡Yaj bíin xi'ic ti' le múuch' caajo'ob tu'ux cu yu'uba'al u juum u yikelo'ob lu'um, 
ti' le múuch' caajo'ob yano'ob tu xuul u yáalcab ja'il Etiopía 
2cu túuchi'itic u aj bisaj t'aano'ob tu yóokol u ja'il Nilo, cu bino'ob tu yóokol ja' 
ti' cheemo'ob beeta'ano'ob yéetel jalal! Péeca'an aj bisaj t'aane'ex, 
áalcabnene'ex, xeene'ex ti' jun p'éel caaj, u cajnáalilo'obe' ca'anal u baaquelo'ob 
cu léembal u yoot'elo'ob, jun p'éel múuch' caaj cu ch'a'abal sajaquil ti' tuláacal 
tu'ux, jun p'éel caaj mu'uka'an yéetel ca'ana'al u yich cajacbal ti' jun p'éel lu'um 
bakpachta'an tumen áalcab ja'ob. 
3U cajnáalile'ex tuláacal u yóokolcaab, bíin a wile'ex u ti'ich'il ca'anal chíiculal 
tu yóokol pu'uco' bey xan bíin a wu'uye'ex u juum trompeta. 
4Yuumtzile' tu ya'alaj ti' teen: Líikbal tu cúuchil tu'ux yanene', ma'alob in wilic 
bey u sáasilil jun p'éel u kiinil yáax kiin, bey jun p'éel u múuyalil ye'eb tu 
súutuquil u jach chocoil kiin tu kiinilo'ob jooch. 
5Quéen dzo'ococ u loolanquil u pakalilo'ob uva, u ti'al u kantal u yich uva j 
ch'úuy te j lool ca'aliquil ma' kuchuc u kiinil u t'oocoli', bíin ch'a'acac u kabo'ob 
le uva tu yéetel u nu'uculo'ob ch'aac, bíin ch'a'acaco'ob cu dzo'ocole' cu 
tzelco'ob te'elo'. 
6Bíin xúup'attaco'ob te j witzo'ob. u ti'al j ch'oomo'ob yéetel u ti'al dzíidzic 
ba'alche'ob. Le ch'íicho'obo' bíin p'áataco'ob te'elo' tu kiinilo'ob yáax kiin, 
tuláacal le dzíidzic ba'alche'obo', bíin p'áataco'ob xan te'elo', u ti'al que'elil. 
7Ti' le kiino'obo', bíin taasa'ac ti' Yuumtzil u yuumil tuláacal páajtalil u ti'ibil 
óolo'ob le caaj sen ca'anal u baaquelo'ob yéetel cu léembal u yoot'elo'obo', le 
caaj sen ch'a'an sajaquil ti' tuláacal tu'uxe', le caaj sen mu'uka'an yéetel ca'ana'al 
u yich, cajnáal ti' lu'um bakpachta'an tumen áalcab ja'obe'. Bíin taasa'aco'ob tu 
pu'uquil Sión, tu'ux cu ch'a'a chi'ita'al u kaaba' Yuumtzil u yuumil tuláacal 
páajtalil. 

Isaías 19 

U bóobatil u xot kinta'al Egipto 

1U bóobatil u xot kinta'al Egipto: Pacte'ex Yuumtzili': Táan u taal tu lu'umil 
Egipto u nat'maj jun p'éel múuyal séeba'an u taal. u beetbil kuilo'ob Egiptoe', 
cu quiquilanquilo'ob tu táan, le j egipciobo', cu sen sajactalo'ob. 
2Leti'e' cu ya'alic: Bin in ca'aj in beet u jatzicubáa le j egipciob u ti'al u paaclan 
ba'atelo'ob: jun túul éet bisajbáa yéetel u yéet bisajbáa, jun p'éel caaj yéetel u 
láak caaj yéetel jun p'éel ajawil yéetel u láak ajawil. 
3Bíin in beet u xa'akpajal u tuuculo'ob, bíin in beet u jóokol kaasil u jok 
tuuculo'ob. Bíin túun káat chi'inaco'ob ti' u beetbil kuob yéetel ti' j wáayo'ob, 
ti' u pixan quimeno'ob yéetel ti' máaxo'ob cu na'atico'ob ba'axo'ob cu taal u 
kiinil. 
4Ba'ale' tene' bíin in beet u méektáanta'al Egipto tumen jun túul dzuul sen 
kasa'an; jun túul ajaw sen kasa'an bíin méektáantic. Lelo' Yuumtzil u yuumil 
tuláacal páajtalil a'alic. 
5U ja'il Niloe' bíin sa'ap'ac, bíin jach tijic le áalcab ja'o', 
6bíin tu'uchajac u becanilo'ob. u bejilo'ob tu'ux cu yáalcab u ja'ilo'ob Egiptoe' 
bíin tijic jujun p'íitil tac quéen sa'ap'ac, u sakabilo'ob yéetel u jalalilo'obe' yaan 
u tijilo'ob; 
7u cúuchilo'ob le jalalo'ob yaan tu jáal Niloe' p'a'ate' yéetel u pakalilo'ob u 
jáalilo'obe', bíin tijico'ob tac quéen p'áatac jach mina'amo'ob. 
8Tuláacal máaxo'ob cu chuc cayo'ob te j Nilo', bíin u dzáuba'ob j áacam táan u 
yokolo'ob; máaxo'ob cu jayico'ob u nu'ucul u chuc cayo'ob ichil le ja'o', yaan u 
okom óolta'alo'ob. 
9Máaxo'ob meyajtic le lino' bíin lúubuc u yóolo'ob; le co'olelo'ob piidzo'ob 
yéetel le cu jiit'o'obo', bíin sacpile'enchajaco'ob; 
10le máaxo'ob beetico'ob nooko'obe' bíin lúubuc u yóolo'ob, cu dzo'ocole' 
tuláacal le j meen jadzutz ba'alo'obo', bíin sa'atac u yóolo'ob. 
11¡U nuuquile'ex Soán, jach mix ba'al a biilale'ex, u jach ojelo'ob tzol xiquin 
Egiptoe', tu jaajile' jach j ma' na'ato'ob! ¿Bix táabic u yantal tu tuuculo'ob u 

ya'alico'ob ti' faraón: U ch'i'ibalo'on aj ojéelajo'on, yéetel ti' u ch'i'ilancabil 
úuchben ajawo'ob? 
12¿Faraón tu'ux yaan a aj ojéelajo'ob, u ti'al ca u ca'anbeso'ob yéetel ca u dza'ob 
u péectzilil ba'axo'ob cu tucultic u beetic tu lu'umil Egipto, Ku u yuumil tuláacal 
páajtalil? 
13U nuuquilo'ob Zoane' mix ba'al u biilalo'ob, u nuuquilo'ob Menfise' tu 
cha'ajo'ob u tu'usulo'ob, u nuuquilo'ob táab caajo'obe' tu cha'ajo'ob u 
tu'usulo'ob, dzo'oc u bisa'al Egipto ti' yaanal bej. 
14Dzo'oc u dza'abal ti'ob tumen Yuumtzil jun túul u pixanil sat óolal; leti'ob 
bisic Egipto ti' yaanal bejil ti' tuláacal ba'ax cu beetic, je'el bix jun túul cala'an 
cu xej yéetel cu tacchalanquile'. 
15Mix ba'al bíin jóokoc utzil ti' Egipto quex beeta'ac tumen u poolil caaj wa u 
chichanil caaj, wa quex tumen u chuun che'il wa u kab che'il. 
16Ti' le kiino' le j egipciobo', bíin p'áataco'ob bey co'olelo'obe'; bíin sen 
sajacchajco'ob le quéen u yilo'ob u líikesic u kab Yuumtzil yóokolo'ob. 
17Le j egipciobo', bíin u ch'a'ob sajaquil tu táan Judá; chéen tu yo'olal u 
ka'ajsico'ob u kaaba', yaan u sen chu'upulo'ob tu yéetel sajaquil tu yo'olal 
ba'axo'ob cu tucultic u beetic Yuumtzil ti' Egipto. 
18Ti' le kiino' bíin yanac Egipto cinco caajo'ob cu t'aano'ob ich hebreo, bíin u 
jalach t'anto'ob u meyajtico'ob Yuumtzil u yuumil tuláacal páajtalil yéetel 
chuca'an óolal. Jun p'éel ti' leti'obe' bíin u kaaba'int u noj Caajil Kiin. 
19Ti' le kiino', bíin yanac jun p'éel u multuunil kultaj jun páaycunta'an tu lu'umil 
Egipto, cu dzo'ocole' naadz ti' tu'ux cu xu'ulul u lu'umile' bíin líikesa'ac jun p'éel 
tuunich ti' u nojbe'enil Yuumtzil. 
20Bíin meyajnac u ti'al u chíiculal u ka'ajsa'al Yuumtzil u yuumil tuláacal 
páajtalil, tu lu'umil Egipto. Le quéen úuchuc awat u ti'al u káatco'ob áantaj ti' 
Yuumtzil tumen táan u ye'edzelo'obe', leti'e' bíin u túuchi'it ti'ob jun túul aj 
tocsajil u ti'al toquico'ob. 

21Yuumtzile' yaan u dzicubáa kaj óoltbil tumen le j egipciobo', leti'ob túune', 
bíin u kububa'ob ti' Yuumtzil, bíin u kulto'ob, bíin u kubo'ob quíimsbil 
ba'alche'ob yéetel ti'ibil óolo'ob ti'. Bíin u beeto'ob séeb chi'ob ti' Yuumtzil, bíin 
xan u dzo'ocbeso'ob. 
22Yuumtzile' bíin u loobilt Egipto, ba'ale' cu dzo'ocole' bíin u dzáa u toj óolal. 
Leti'obe' bíin suunaco'ob ti' Yuumtzil, leti'e' bíin u ch'a'a óotzilil ti'ob u ti'al u 
dzáic u toj óolal. 
23Ti' le kiino' bíin yanac jun p'éel cóococh bej líikbal Egiptoe' tac Asiria. Le j 
asiriobo' bíin páatchajac u bino'ob Egipto, le j egipciobo', bíin páatchajac u 
bino'ob Asiria, beyo' le j egipciob yéetel le j asiriobo', bíin u múul kulto'ob 
Yuumtzil. 
24Ti' le kiino', Israele' yaan u dzáicubáa tu tzéel Egipto yéetel Asiria, bíin p'áatac 
jun p'éel qui' t'aanil tu chúumuc le lu'umo'. 
25Yuumtzil u yuumil tuláacal páajtalil bíin qui' t'antico'ob, ca'aliquil táan u 
ya'alic: Tene' quin qui' t'antic Egipto in caajal, Asiria u meeyjul in kab yéetel 
Israel ba'al in ti'al. 

Isaías 20 

Asiriae cu ch'a'ic Egipto yéetel Etiopía 

1Jun p'éel kiine', Sargón u ajawil Asiriae' tu túuchi'itaj jun túul u nojochil u aj 
ba'atelo'ob tu caajil Asdod, leti'e' tu ba'ateltaj le caajo', ca tu ch'a'aj. 
2Ti' le kiino' j t'aanaj Yuumtzil tu chi' Isaías u paal Amoze' ca tu ya'alaj ti': Pit 
le to'och nook a búuquintmaj yéetel le xanab yaan ta wooco'. Isaíase' tu beetaj 
beyo', ca j p'áat x ma' xanabil j p'áat óoli' chacnul. 
3Yuumtzil túune' tu ya'alaj: In palitzil Isaíase', dzo'oc óox ja'abo'ob ma' tu dzáic 
xanab, o'oli' chacnul xan yanil, u ti'al péectzilil yéetel ca'anbesajil ti' Egipto 
yéetel ti' Etiopía. 

4Bey bíin bisa'aco'ob táanxel lu'umil tumen u ajawil Asiria, le j egipciob yéetel 
le j etiopeobo' je'el bix u nuxibilo'obe', bey u táanquelmilo'ob, x ma' xanab 
yéetel x ma' nookil, chica'an u x baketo'ob u ti'al ca sublacchajco'ob. 
5Le wíinico'obo' bíin u ch'a'ob sajaquil, bíin xan u ch'a'ob subtal ti' Etiopía u 
alab óolo'ob ca'achi, Egiptoe' u j ca'anal ichilo'ob ca'achi. 
6Ti' le kiino' bíin a'ala'ac tumen le máaxo'ob cajnáalo'ob tu jáal ka'anab: Il a 
wile'ex bix dzo'oquic máax ti' c alab óol ca'achi, ti' máax c bin ca'ach j káat 
áantaj, u ti'al ca u toco'on tu kab u ajawil Asiria. ¿Bix bíin c toquicbáa bejela'e'? 

Isaías 21 

U bóobatil u lúubul Babilonia 

1U bóobat tu yo'olal x tocoy lu'um: Bey chac iikalo'ob táan bino'ob te j noojolo', 
táan u taal te x tocoy lu'umo', sajbe'en cúuchil. 
2Yaayaj ba'al le náay dzo'oc u ye'esic ti' teen Kuo': máax cu quíimsaj cúulpache', 
cúulpach xan u quíimsa'al, máax cu xu'ulsaje' cu xu'ulsaj. ¡Líiken Elam! ¡U caajil 
Medo, Co'one'ex ch'a a caaj! ¡Ma' in káat in wu'uy u yúuchul áacami'! 
3In wíinclile' cu quiquilanquil, quin ch'o'och'otiquinbáa bey co'olel cu síijsaje', 
le yaj óolalo', ma' tu cha'ic in wu'uyic mix ba'al, le sajaquilo' ma' tu cha'ic in 
paacat. 
4Xa'axa'ak in tuucul quin quiquilaanquil tu yo'olal sajaquil. U síis óolal ocnaj 
kiine' jach utz tin t'aan ca'acho', dzo'oc u suut sajbe'entzilil in ti'al. 
5Le mayacche'o' dzo'oc u nu'ucbesa'al, dzo'oc u ja'ayal le qui'ichquelem 
póopo'obo', dzo'oc u chu'unpajal le noj janalo'. ¡Náacome'ex, wa'alene'ex: 
beete'ex u léembal a chimale'ex! 
6Tumen Yuumtzile' dzo'oc u ya'alic ti' teen: Dzáa jun túul aj ch'úuc u ti'al ca u 
ya'al tuláacal ba'ax bíin u yilej. 
7Wa cu yilic bolano'ob cu jíilta'alo'ob tumen ca'aca' túul tzíimino'obe', wa xan 
cu yilic máaco'ob u nat'majo'ob burro'ob wa camello'obe', u yil jach ma'alob. 

8Le máax cu ch'úuco' tu yaawtaj: Yuumtzil, ti' yanen tin cúuchile', ti' yanen bul 
kiin yéetel bul áakab u ti'al in ch'úuc. 
9Táan in wilic u taal jun p'éel bolan cu jíilta'al tumen ca'a túul tzíimino'ob. 
Yanchaj máax awtic túun: ¡Dzo'oc u lúubul, dzo'oc u lúubul Babilonia! Tuláacal 
u patbil kuobe' j p'áato'ob jayacbal j lu'um u xéexet'alo'ob. 
10In caajal, xanabcha'ata'anech bey trigoe', quin dzáic ti' teech u péectzilil ba'ax 
tin wu'uyaj, tu chi' Yuumtzil u yuumil tuláacal páajtalil, u Ku Israel. 

U bóobatil u xot kinta'al Edom 

11U bóobatil u xot kinta'al Edom: Yaan máax awtiquen líikbal Seir: Aj ch'úuc 
¿bix a wilic u bin le áakabo'? Aj ch'úuc ¿ya'ab wa u bin u sáastal? 
12Le aj ch'uuco' tu núucaj: Táan u taal u sáastal, ba'ale' táan xan u taal u 
yáakabtal. Wa taac a káat chi'it chi'exe', káat chi'inene'ex, suunene'ex tu ca'a 
téen. 

U bóobatil x tocoy lu'um 

13U bóobatil x tocoy lu'um: Sen ya'ab u cajnáalilo'ob Dedán cu máansico'ob 
áakab tu x poc che'ilo'ob le x tocoy lu'umo', 
14Jóokene'ex a nuptáante'ex máax ukaj, ca a dza'ex ja' ti'. U cajnáalile'ex Tema, 
jóokene'ex tu beel máax cu púudzul, ca a dzáa janal ti'. 
15Tumen táan u púudzulo'ob ti' máascab, ti' máascab leledzqui u yej, ti' x 
p'úunche' nu'ucbesa'an u ti'al ch'iin, yéetel ti' u p'uja'anil aj ba'atel. 
16Yuumtzile' tu ya'alaj ti' teen: Ichil jun ja'ab je'el bix le cu xo'ocol tumen jun 
túul aj meyaj cuxa'an chéen yéetel u náajale', bíin xu'uluc tuláacal u nojochil 
Cedar. 
17Chéen jun p'íit x p'úunche'ob bíin p'áatac ti' u aj ba'atelo'ob Cedar. Bey dzo'oc 
u ya'alic Yuumtzil u Ku Israel. 

Isaías 22 

U bóobatil u xot kinta'al Jerusalén 

1U bóobatil ba'ax bíin úuchuc tu kóom táax lu'umil náay: ¿Ba'ax cu yúuchul u 
ti'al ca na'acac tuláacal wíinic tu yóokol najo'ob? 
2U caajil p'u'ujultáanbal yéetel sacach t'aan, u caajal máaxo'ob utz tu t'aano'ob 
meen cha'ano'ob, a quimenilo'obe', ma' j quíimo'ob tu yej máascabi', ma' j 
quíimo'ob ich ba'ateli'; 
3a nuuquilo'obe' láaj jóoko'ob áalcabil, ba'ale' le ca j púudzo'ob ti' le x 
p'úunche'obo' j ma'acho'ob u ti'al j kalbil. A asab xiixib máaquilo'obe' j 
púudzo'ob náach, ba'ale' j ma'acho'ob u ti'al j kalbil. 
4Le t o'olal tene' tin wa'alaj: náachcuntaba'ex ti' teen, tumen taac in yaajaj okol; 
ma' a dzáicaba'ex a náayse'ex in wóol ti' u noj loobil in caajal. 
5Tumen Yuumtzil u yuumil tuláacal páajtalile' dzo'oc u xot kintic u kuchul 
sajbe'en tuucul, xu'ulsaj yéetel sat óolal tu táax koomil náayil. Táan u je'enel 
tuulumo'ob; cu kuchul u yawatilo'ob tac te j pu'uco'obo'. 
6Le j elamitaobo' dzo'oc u nu'ucbesico'ob u x julubo'ob, ti' na'aca'ano'ob tu 
bolano'ob bey xan yóokol u tzíimino'obe'; u cajnáalilo'ob Kire' tu jóokesajo'ob 
u chimalo'ob. 
7A qui'ichquelem kóom táax lu'umilo'obe', chuupo'ob yéetel bolano'ob, le aj 
ba'atelo'ob u nat'majo'ob u tzíimino'obo', táan u pa'ico'ob u jool najil caaj. 
8U cúuchilo'ob u cananta'al Judae', j p'áato'ob jéechcab tu táan u aj p'eeco'ob. 
Ti' le kiino' te'exe', ta dzaje'ex a wiche'ex tu tojil u cúuchil u nu'ucul ba'atelo'ob 
te tu Káaxil najo', 
9ta wilaje'ex ma'alob buca'aj ya'abil u t'úut'ul bejilo'ob u Caajil David, ta 
chupaje'ex yéetel ja' le u cúuchil ja' yaan caabalo', 
10ta xakal ilaje'ex u najilo'ob Jerusalene', ca ta pucaje'ex dze'edzec u ti'al a 
mu'uka'ancuntique'ex le tuulumo'. 
11Chúumuc le ca'a p'éel tuulumo'obo', ta beetaje'ex jun p'éel chultun u ti'al u 
ja'il le ch'e'en túuno'. Ba'ale' ma' ta sutaje'ex a wiche'ex u ti'al a pactique'ex 
máax beetmail tuláacal le ba'alo'obo', le máax nu'ucbesmajil tu yáax chuun. 

12Ti' le kiino' Yuumtzil u yuumil tuláacal páajtalile', tu páay t'antaje'ex u ti'al 
okol yéetel u ti'al okom óolal, u ti'al ca a koliscuntique'ex a poole'ex yéetel ca 
a búuquinte'ex to'och nooko'ob, u chíiculal ki'inamil. 
13Ba'ale' te'exe', ba'ax ca dzáique'ex u nu'uque' cha'ano'ob yéetel qui'imac óolal, 
táan a quíimsique'ex wacaxo'ob yéetel j tamano'ob, táan a jaantique'ex bak 
yéetel táan a wukique'ex vino. Ca wa'alique'ex: Janaco'on, ukulnaco'on tumen 
sáamale' quimeno'on. 
14Yuumtzil u yuumil tuláacal páajtalile', j chíicpaj ti' tene', ca tu ya'alaj tu jool 
in xiquin: Ma' bíin in sa'ats ti'ob le kebana'; yaan a quíimile'ex tu yo'olal. Lelo' 
u t'aano'ob Yuumtzil u yuumil tuláacal páajtalil. 

Yuumtzile' cu túuxtic keybil máax ilic u meeyjul jalach naj 

15Yuumtzil u yuumil tuláacal páajtalile' tu ya'alaj ti' teen: Xeen a wil Sebna, 
máax ilic u meeyjul jalach naj ca a wa'al ti': 
16¿Ba'ax yaan a wila'a' waye', wa máax a'al ti' teech ca taalaquech a beet jun 
p'éel mucnal te j ca'analo', u ti'al ca a jol le tuunich u ti'al a mu'uculo' u ti'al a 
pot te j cháaltun jun p'éel u cúuchil je'elel? 
17Yuumtzile' bíin u pulech sen náach, je'el bix u beetic jun túul máax sen 
mu'uka'ane'. Bíin u machech yéetel muuk, 
18bíin u beet a balkajal bey jun p'éel ba'al wóolise' bíin xan u pulech ti' jun p'éel 
sen cóococh lu'um. Ti' bíin quíimiquechi', ti' bíin bisa'ac le bolano'ob cu 
beetico'ob ca'ach a noj ba'alta'alo', teech bíin paj u subtalil u jalach naj a 
dzuulil. 
19Tene' bíin in lukesech ta cúuchil, bíin in lukes a meyaj. 
20Ti' le kiino' bíin in t'aan in palitzil, Eliaquim u paal Hilcías; 
21bíin in búucbes yéetel a suyem, bíin in dzáa ti' u kaxnakil a tziiquil yéetel 
bíin in dzáa a páajtalil ti'. Bíin u beetubáa bey u yuumtal u ti'al u cajnáalilo'ob 
Jerusalén yéetel Judá. 

22Bíin in kub u x kalabil u yotoch David ti' leti'; mix máac bíin kalic le ba'ax 
bíin u je'e', mix máac xan bíin je'ic ba'ax bíin u kale'. 
23Leti' bíin u betjubáa u chuun u yotochnáal u taata. Teen bíin in beet u p'áatal 
ma'alob yanil tu cúuchil, je'el bix jun p'éel ma'alob bajabe'. 
24Ti' leti' bíin páatac u le'echel tuláacal ba'ax co'oj u tojoli' yaan ti' u yotochnáal 
u taata yéetel tuláacal u ch'i'ibal, tuláacal u nucuch laquilo'ob janal yéetel u 
mejen ba'alilo'ob. 
25Ti' le kiino', bíin jóodzoc le bajab ma'alob baja'anilo'; bíin jo'odzoc u ti'al ca 
lúubuc, tuláacal ba'axo'ob ch'uyquina'ano'ob ca'ache', bíin pa'axlajaco'ob. 
Yuumtzil u yuumil tuláacal páajtalil a'alic. 

Isaías 23 

U bóobatil u xot kinta'al Tiro 

1U bóobatil u xot kinta'al Tiro: Táan u yokolo'ob u cheemilo'ob Tarsis, tumen 
u jeleb ka'anabile' dzo'oc u jo'obol. U jeleb ka'anabil tu'ux ca'ach cu kuchul ti' 
u taalbalo'ob Chipre dzo'oc láaj xu'ulsa'al. 
2U cajnáalilo'ob Tiro yéetel u aj coonolo'ob Sidone' u macmaj u chi'ob. 
Máaxo'ob ka'aytico'ob u coonolo'obe' cu ch'actico'ob ca'ach ka'anab 
3cu báabtico'ob táaj nojoch ja'ilo'ob. Cu jóokesico'ob u náajalo'ob ti' u conico'ob 
jejeláas janalbe'en neeko'ob tu caajil Sihor, ti' u joochilo'ob Niloe', cu conico'ob 
ca'ach ti' múuch' caajo'ob. 
4Sen sublacchajquech Sidón u tuulumilech ka'anab, tumen bíin a wa'al. Bejela'e' 
mina'an ti' teen u ki'inamilo'ob síijsaj, dzo'oc u ch'éenel u yantal in paalal. 
Dzo'oc u p'áatal mina'an in paalal u ti'al in tzéento'ob mix in x ch'upul paalal 
in ca'anbeso'ob. 
5Le quéen kuchuc le péectzil ti' le j egipciobo', bíin sen yajchajac tu yóolo'ob 
ba'ax úuch ti' Tiro. 
6Bíin u ya'alo'ob: Xeene'ex Tarsis, okolnene'ex u cajnáalile'ex u jáal ka'anab. 

7Le caaja', ¿le wa ti' u sen úuchben caaj suuc u beetic cha'ano'obe'? ¿Leti' wa le 
suuc u bin ca'ach tac náanach lu'umo'oba'? 
8¿Máax a'al ca úuchuc bey ti' Tiro, jalach caaj, u j coonolo'ob ca'ache' ajawo'ob, 
yéetel u asab nucuch ba'alilo'ob yóokolcaab u ca'a coonolilo'ob? 
9Yuumtzil u yuumil tuláacal páajtalil a'al ca úuchuc u ti'al u pajic subtal 
tuláacal j ca'anal ich u ti'al xan u pajic u subtal tuláacal u nucuch ba'alilo'ob 
lu'um. 
10U caajil Tarsis, meyajt le lu'umo', tumen bejela'e' mina'an a jeleb ka'anabil 
tu'ux u kuchul cheemo'ob. 
11Yuumtzile' tu tich'aj u kab tu yóokol le ka'anabo', ca tu beetaj u quiquilaanquil 
tuláacal múuch' caajo'ob ca xan tu túuchi'itaj ca je'enec tuláacal tuulumilo'ob 
Canaán. 
12Ca tu ya'alaj ti' Sidón: P'at a cha'anilo'obo' x ch'úupal pa'an a sujuyil. Quex ca 
a tucult a ch'actic Chipree', ma' bíin yanac ti' teech je'eleli'. 
13Il a wile'ex le lu'umo'oba', u cúuchililo'ob cheemo'ob. Le j caldeob tu 
beetajo'ob witzil najo'obi' ca tu pa'ajo'ob u jalach najilo'ob Sidón, ca tu sutajo'ob 
x lab caajil. Ti' leti'ob yaan u si'ipilil, ma' ti' Asiriai'. 
14Okolnaque'ex u cheemile'ex Tarsis, tumen dzo'oc u je'enel a tuulumilo'ob. 
15Ti' le kiino' Tiroe', bíin tu'ubsa'ac setenta ja'abo'ob, je'el buca'aj u ya'abil u 
kiinil u cuxtal jun túul ajawe'. Cu dzo'ocol le setenta ja'abo'obo', bíin ka'ayac ti' 
Tiro u kaayil x cáacbach cu ya'alic beya': 
16Tu'ubsa'an x cáacbach, ch'a arpa, xíimbalt le caaja', pax jadzudz paax, kay 
ya'ab kaayo'ob, u ti'al ca wil wa je'el a ka'ajal ti'obe'. 
17Cu dzo'ocol u máan setenta ja'abo'obe', Yuumtzile' bíin u ca'a xíimbalt Tiro. 
Leti'e', bíin u ca dzáaubáa majanil bey x cáacbach ti' tuláacal u múuch' 
caajilo'ob u yóokolcaab. 

18Ba'ale' u bo'olal u coonole', bíin jun páaycunta'ac u ti'al Yuumtzil; ma' bíin 
ta'acbesa'aco'ob, mix bíin líikesa'aco'obi, ba'ale' bíin dza'abaco'ob ti' máaxo'ob 
meyajtic Yuumtzil u ti'al u manico'ob ba'al u jaanto'ob yéetel co'ocoj búuco'ob. 

Isaías 24 

U p'is óolal tuláacal u yóokolcaab 

1Il a wile'ex, Yuumtzile' bíin u láaj le lu'uma' bin u ca'aj u xu'ulsej, bin u ca'aj u 
xe'exe'eke, bin u ca'aj u ki'itbes u cajnáalilo'ob. 
2Jun tacáalili' ba'ax bíin úuchuc ti' aj kiin bey ti' caaj, ti' dzuul bey ti' palitzil, 
ti' xunáan bey ti' x palitzil ti' máax cu maan bey ti' máax cu coonol, ti' máax cu 
dzaa ba'al majnil bey ti' cu káat majnil, ti' máax cu káat p'aax bey ti' máax cu 
dzaa p'aax. 
3Lu'ume' bíin láaj míista'ac, bíin láaj ocolta'ac. Tumen leti' cu ya'alic Yuumtzil. 
4Lu'ume' cu tijil cu chuchultal xan, yóokolcaabe' cu tijil cu chuchultal xan, ca'an 
yéetel lu'ume', cu chu'upulo'ob yéetel okom óolal. 
5Lu'ume' dzo'oc u manba'alcunta'al tumen u cajnáalilo'ob, tumen tu p'atajo'ob 
u dzo'ocbesico'ob le a'almaj t'aano'obo', dzo'oc u manba'alcuntico'ob le nup 
t'aan mina'an xu'ulul ti'o'. 
6Le t o'olale', lu'ume' dzo'oc u xu'ulsa'al tumen jun p'éel loolob t'aan, u 
cajnáalilo'obe' cu mukyajtico'ob le jaadzo'. Le t o'olal dzo'oc u p'áatal jun p'íit 
u cajnáalilo'ob yóokolcaab, chéen jun p'íit wíinico'ob p'áatal. 
7Vinoe' táan u mina'anchajal, u x péet paachil pakal uvae' cu koja'antalo'ob, le 
máaxo'ob cajacbalo'ob ca'ach ichil qui'imac óole', dzo'oc u jach okom 
óolta'alo'ob. 
8Xu'ul u qui'imac óolalo'ob le tunkulo'ob yéetel le arpaobo', xu'ul u yu'uba'al u 
juum u t'aano'ob u yuumilo'ob cha'an. 
9Ma' bíin ca'a u'ukuc vino yéetel u juum kaayo'obi'; ukulo'obe', bíin káajchajac 
u ti'al máaxo'ob ukic. 
10U caajil xa'axa'akile', jeenel, ti' mix jun p'éel naj cu páajtal u yúuchul ocol. 

11Caaje' cu yokol ti' bejo'ob tumen mina'an vino; dzo'oc u xu'ulul tuláacal 
qui'imac óolal, lu'ume' dzo'oc u p'áatal mina'an u cajnáalilo'ob. 
12Le caajo' láaj ju'uju'ut, le jool caajo' chéen u xéexet'al. 
13Bey bíin úuchuc ti' tuláacal u múuch' caajilo'ob lu'um: je'el bix u p'u'up'ucha'al 
aceitunaob u ti'al u yéensa'al u yicho'obe', wa je'el bix u mendzulta'al le uva 
dzo'oc u láaj t'oocolo'obo'. 
14Máaxo'ob tu jechajo'ob quíimile' bíin awatnaco'ob tu yo'olal qui'imac óolal, 
bíin juumnac u t'aano'ob líikbal j chikin quéen u yilo'ob u tzicbe'enil Yuumtzil. 
15Bey xan j chikin yéetel tu múuch' caajilo'ob jáal ka'anab, bíin dza'abac 
nojbe'enil ti' Yuumtzil, u Ku Israel. 
16Líikbal tu táanxel tzéelil lu'um, dzo'oc c u'uyic u ka'ayal: ¡Nojbe'enil ti' aj ti'ibil 
bej! Ba'ale' tene' tin wa'alaj: ¡sen yaj óotzilil, sen yaj óotzilil! ¡Máaxo'ob cu meen 
loobo'ob cúulpachilo', dzo'oc u beetico'ob jun p'éel p'ecbe'en loob! 
17U cajnáalilo'ob lu'ume' beyo'ob ba'alche' cu ch'a'a pachta'alo'ob tumen j 
dzoono'obe', wa beyo'ob máaxo'ob cu lúubulo'ob ti' léeche'. 
18Máax bíin u jech le j dzoono'obo', bíin lúubuc ich jool, máax bíin jóokoc ti' 
joole', bíin lúubuc ti' léech. Jun p'éel búulcabal bíin taalac j ca'an bíin u beet u 
péec lu'um tu'ux t'alacbal. 
19Lu'ume' bíin sajbe'en quíilbanac, bíin u tíitubáa, bíin xe'ex'et'pajac. 
20Bíin tacchalanquilnac bey jun túul cala'ane', bíin yúunta'ac bey jun p'éel ma' 
nu'uca'an pasele'. Tu yo'olal jach aal u cuchmajil u kebano'ob, bíin lúubuc u 
ti'al ma' u ca'a líikil. 
21Ti' le kiino' Yuumtzile', bíin u jadz u nuuquilo'ob ca'an bey xan u ajawilo'ob 
lu'um; 
22Bíin u much'quinto'ob u ti'al ca u kalo'ob ti' x kalab naj, cu dzo'ocol u máan 
ya'abcach kiino'obe' cu jadzico'ob. 

23Yuumtzil u yuumil tuláacal páajtalil quéen u beet wa ba'ax bey ajawe', tu 
pu'uquil Sión, tu caajil Jerusalene', le kiin yéetel le uj bíin 
éekjoch'e'enchajco'ob, u nuuquilo'ob u caajale', bíin u yilo'ob u nojbe'enil 
Yuumtzil. 

Isaías 25 

U kaayil u qui'iqui' t'anta'al Ku 

1Yuumtzil teche' in Kuech, quin nojbe'encuntiquech, quin qui'iqui' t'antic a 
kaaba', tumen dzo'oc a béeycuntic a nucuch tuuculo'ob; ma'atech u 
kexpajalo'ob, jach cu béeytalo'ob. 
2Dzo'oc a sutic múul tuunichilo'ob le caajo'obo', tuulum caajo'ob dzo'oc a 
ju'uju'utico'ob; ta jenaj u jalach naj le aj p'eeco'obo', mix bikin bíin 
utzquinta'aco'ob. 
3Tu yo'olal lelo', cu tziquiquech jun p'éel dzíidzic caaj, u caajalo'ob j loolob 
wíiniquilo'obe' sajaco'ob ti' teech. 
4Tumen teche' ta beetajabáa u aj ta'acbesajil ti' óotzilo', jun túul j áantaj u ti'al 
máax kabéet áantaj ti', u cúuchil ta'acbesaj ti' chac ikal, bo'oy u ti'al u kiin 
ooxow. Muuk u ti'al dzíidzic máaco'ob, bey u chac ikal tu kiinil que'ele', 
5wa bey ooxow tiquin lu'ume'. Teche' ca t'onquintic u múuch'ul p'uja'an aj 
p'eeco'ob, je'el bix a síiscuntic ooxow yéetel jun p'éel éek múuyale'. Teche' ca 
beetic u maquic u chi' j dzíidzic wíinico'obo'. 
6Tu pu'uquil Sione', Yuumtzil u yuumil tuláacal páajtalile' táan u nu'ucbesic u 
ti'al tuláacal múuch' caajo'ob jun p'éel qui'iqui' noj janal yéetel paj ukulo'ob, 
bey xan qui'iqui' janalo'ob yéetel u asab ma'alobil vino'ob. 
7Ti' le pu'uca' Yuumtzile', bíin u jen le káasab balmail tuláacal le caajo'obo', bey 
xan le pixib balic tuláacal le múuch' caajo'obo'. 
8Yuumtzile', bíin u xu'uls jun puli' le quíimilo', bíin u cho'o u ja'il u yich tuláacal 
máac bíin xan u beet u sa'atal ti' tuláacal u yóokolcaab u paj subtalil u caajal. 
Yuumtzil j a'ale. 

9Ti' le kiino' bíin a'ala'ac: Leti' c Ku, ti' leti' c dzaamaj ocsaj óol, leti' tu tocajo'on. 
Qui'imachajac c óol tumen dzo'oc u toquico'on. 
10U kab Yuumtzil bíin canantic Sión, ca'aliquil táan u xanabcha'atic Moab je'el 
bix u xanabcha'ata'al suuc yaan tu cúuchil ta' míise'. 
11Moabe' bíin u tich' u kabo'ob je'el bix u tich'ic jun túul aj báabe', ba'ale' je'el 
bix bíin xi'ic u péeque', bey bíin xi'ic u búulul u ca'anal ichil. 
12Yuumtzil bíin beetic u lúubul u ca'anal tuulumilo'ob; bíin u láaj lúubs j lu'um 
u ti'al u p'áatalo'ob jaytal. 

Isaías 26 

U kaayil pa'a muuk 

1Ti' le kiino', tu lu'umil Judae' bíin ka'ayac le kaaya': Yaan ti' to'on jun p'éel caaj 
yaan u páajtal; u ti'al u toco'on, Yuumtzile' dzo'oc u líikesic pako'ob tu bakpach 
bey xan tuulumo'ob u ti'al u toquico'on. 
2Je'ekabte'ex jool najilo'ob, u ti'al ca máanac jun múuch' caaj no'oja'an u cuxtal 
ma' xan tu kex óolal. 
3Yuumtzil, teche' ca t'ilcuntic jéedzel ti' máaxo'ob chuca'an u yóolo'obe', tumen 
u yocsmajo'ob u yóolo'ob ti' teech. 
4Ocsaj óolnene'ex mantadz ti' Yuumtzil, tumen leti' c aj ta'acbesaj mantadz, 
mina'an u xu'ulul ti'. 
5Leti'e' cu beetic u lúubul j ca'anal icho'ob, cu t'onquintic caaj cu nonojbáil cu 
jenic tac j lu'um, 
6u ti'al ca xanabcha'ata'aco'ob tumen j cabal óolo'ob yéetel tumen óotzilo'ob. 
7u cuxtal máaco'ob ti'ibil bejo'obe', tojtac; Yuumtzil, teche' ca táaxcuntic u 
beelo'ob. 
8To'on xane' c u'uyic ma'alob jéedzelilo'on ti' le bejo'ob e'esa'an ti' to'on tumen 
a wa'almaj t'aano'ob, Yuumtzil. C pucsi'ikale' cu dzíiboltic u tuucul chéen ti' 
teech. 

9Tu jaajil in wóol quin jajak iik ta wo'olal yéetel áakab; quin caxtiquech tu 
jaajil in wóol. Quéen a p'is óolt le lu'uma', wíinico'obe', bíin u kaj óolto'ob ba'ax 
ti'ibil bejil. 
10Quex a ch'a'a óotzilil ti' loolob máaco'obe', leti'obe' ma' bíin u cano'ob toj 
cuxtali'; leti'obe' loolob wíinico'ob ichil tzicbe'en máaco'ob mina'an xan tu 
tuuculo'ob u nojbe'enil Yuumtzil. 
11Yuumtzil a nu'ucbesmaj le jaadzo', ba'ale' leti'obe' ma' káato'ob u yilo'obi'; le 
quéen u yilo'ob buca'aj a yaabilmajil a caajale', bíin u ch'a'ob subtal. ¡Quexi'i' 
ca tóocaco'ob tumen u káakil a p'uja'anile'! 
12Yuumtzil teche' ca beetic u bin to'on utzil; tu jaajile' teech beetic tuláacal le 
c meyajo'obo'. 
13C Yuumtzil, c Ku xan, yaanal dzuulo'ob palitziltmailo'on ca'achi, ba'ale' chéen 
teech c kamiquech bey c Dzuulile'. 
14Leti'obe' j quimeno'ob, ma' bíin ca'a cuxlaco'obi', chéen beyo'ob bo'oye', ma' 
bíin ca'a líikico'obi'; tumen dzo'oc a jadzico'ob, dzo'oc a xu'ulsico'ob, dzo'oc a 
beetic u tu'ubsa'alo'ob. 
15Yuumtzil teche' ta beetaj u nojochtal le múuch' caajo'oba'; ta beetaj u 
nojochtal u ti'al a nojbe'enil, ta cóochquintaj tu'ux cu náacal u xuulo'ob le 
múuch' caajo'oba'. 
16Yuumtzil t caxtajech ichil c yaj óolal tu kiinil ca ta keyajo'on yéetel jun p'éel 
cabal t'aan. 
17Ta táan ca'ach yano'on je'el bix jun túul x yo'om co'olele' cu kuchul u 
súutuquil u síijsaj táan u ch'o'och'oticubáa, cu yawat tu yo'olal u ki'inamil. 
18Yo'omchajo'on, t mukyajtaj u ki'inamilo'ob síijsaj, síij c paal, ba'ale' chéen iik. 
Ma' c taas tocsajil ti' le múuch' caajo'oba', mix bíin síijic wíinico'ob u ti'al chup 
le yóokolcaaba'. 
19Ba'ale' a quimeno'obe', bíin ca'a cuxlaco'ob, u quimen wíinclilo'obe', bíin ca'a 
cuxlaco'ob. Le máaxo'ob cu wenelo'ob te j lu'umo' bíin ajaco'ob yéetel bíin 

awatnaco'ob yéetel qui'imac óolal. Tumen teche' ca túuxtic a sáasil bey ye'ebe' 
le quimeno'obo' bíin ca'a síijico'ob ti' le lu'umo'. 
20In caajal, xeen, ooquen ta wotoch, kal u jool najilo'ob a wotoch ta paach. 
Ta'acbesabáa jun p'íit kiin ca'aliquil u máan u p'uja'anil Yuumtzil. 
21Tumen Yuumtzile', bin u ca'aj jóokol ich u jalach naj u ti'al u jaadz tu yo'olal 
u kebano'ob u cajnáalilo'ob lu'um, lu'ume', ma' bíin u ca'a ta'acbes máaxo'ob u 
loobiltmaji', ba'ale' bíin u cha'a u yila'al le máaxo'ob u quíimsajo'obo', le 
máaxo'ob u beetmajo'ob u yóokolo'. 

Isaías 27 

U jáalkabta'al Israel 

1Ti' le kiino' Yuumtzile' bíin u jaadz yéetel u sajbe'en máascab, nojoch u 
páajtalil, Leviatán, le caan u copmajubáo', Leviatán le lo'oloch caano', bíin xan 
u quíims le j ku'ukil caan yaan te j ka'anabo'. 
2Ti' le kiino' Yuumtzile', bíin u ya'al: Kaaynene'ex ti' u x péet paachil qui'iqui' 
uva. 
3Tene' Yuumtzilen, teen canantic, mantadz xan quin jóoyabtic. Quin canantic 
bul kiin, bul áakab, tu yo'olal ma' u yúuchul mix jun p'éel loob ti'. 
4Ma' kuuxchaja'anen tu yéeteli'. Wa yaan u ki'ixelo'ob yéetel kaakas 
xíiwilo'obe', je'el wal in bin in láaj ch'aquico'obe', cu dzo'ocole' quin láaj 
tóoquico'ob. 
5Wa u káat ca in canante', u ca'a bisubáa tin wéetel, bey, u ca'a bisiubáa tin 
wéetel. 
6Ti' le kiino'ob cu taalo'obo', u caajil Jacobe', bíin u taamcunt u mootzo'ob, 
Israele', bíin ku'uknac yéetel bíin loolnac bíin xan u chup yóokolcaab yéetel u 
yicho'ob. 
7Kue' ma' u jadz Israel je'el bix tu jadzilac máaxo'ob yedzic ca'ache', mix u 
quíims Israel je'el bix úuchic u quíimsic máaxo'ob j beet loob ti'obe'. 

8Kue' tu jadzaj u caajal iquil tu yáalcabansaj táanxel lu'umil, ichil u sajbe'en 
p'uja'anile' tu tojolch'intaj, je'el bix u yustaj u yiikal j lakine'. 
9Ba'ale' bíin u sa'ats u keban Jacob, je'el in sa'atsic u si'ipilo'obe' wa cu 
xiixcuntico'ob u manba'al multuunil kultajo'ob je'el bix u mu'uxul u tuunichil 
ta'ane', u ti'al ma' u p'áatal mix jun p'éel chuunche'il kultaj, mix u multuunil 
kultaj u ti'al u tóoca'al poom ti' yaanal kuob. 
10Le caaj tuulumta'ano' j p'áat láaj jeenel, bey naj xúunp'atta'ane', bey x tocoy 
lu'um mina'an u cajnáalilo'obe'. U cúuchil tu'ux cu caxtic u janal wacax, le tu'ux 
cu jaantic u kab che'obe' yéetel cu chital je'eleli'. 
11U kabo'ob che'obe' cu cáachalo'ob quéen tijico'ob; co'olelo'ob túune' cu 
molico'ob u ti'al u t'abico'ob káak. Jun p'éel caaj j ma' na'at. Le t o'olale' Máax 
beete', ma' bíin u yaj óol ti', mix bíin u ch'a'a óotzilil ti'. 
12Ti' le kiino', Yuumtzile' bíin líikic j p'uuch líikbal Éufratese' tac tu yáalcab ja'il 
Egipto, je'el bix u p'u'uchul u neek trigoe', ba'ale' j israelitaex, te'exe' bíin 
mo'oloque'ex jujun túulil. 
13Ti' le kiino' bíin jóopsa'ac nonoj trompeta, le máaxo'ob saatalo'ob ca'ach 
Asiria, bey xan le máaxo'ob áalcabansa'abo'ob Egiptoe', bíin taalaco'ob u 
kulto'ob Yuumtzil tu caajil Jerusalén, tin quili'ich pu'uc. 

Isaías 28 

Cu dzaa ojéelta'al ba'ax cu taal tu yóokol Samaria 

1¡Yaj yanil Samaria, u j ca'anal ichil yéetel u péet jo'ol Efraín leti'e' caaj 
cala'ano'; bey u jadzutzil ba'al beeta'al yéetel tiquin nicte'ob, cu líikil tu yóokol 
cáacab yaan ti' táax koom lu'um, u caajil wíinico'ob t'onquina'ano'ob tumen le 
vino'! 
2Yuumtzile' u jóokesmaj jun túul j xiib mu'uka'an yéetel yaan u páajtalil, bey u 
chac ikal j bate', bey chac ikal cu xu'ulsaje', bey ka'amcach ja'e', bey sajbe'entzil 
búulcabale'. Yéetel u kab bíin u lúubsej, 

3yéetel u yooc bíin u puch', máax cu beetic ca'ach u ca'anal ichil yéetel u péet 
jo'ol u ti'al u cala'an caajil Efraín. 
4U jadzutz jopbe'enil tiquin nicte'ob cu líikil tu yóokol cáacab táax kóom lu'um, 
bíin béeyaco'ob u yáax ich higos tu kiinile'; chéen p'el u lúubul tu kab wa 
máaxe', cu jaantic. 
5Ti' le kiino' Yuumtzil u yuumil tuláacal páajtalile', bíin béeyac u péet jo'olal 
nojbe'enil, jun p'éel ma'alob jadzutz ba'al u ti'al máaxo'ob bíin p'áataco'ob ti' le 
caajo', 
6bíin u dzáa tu tuuculo'ob le máaxo'ob cu u'uyaj tacpoolo'ob u ti'al beetico'ob 
ba'ax tu beel, bíin u dzáa u yóolo'ob le aj ba'atelo'ob canantic le caajo'. 

Cu ya'ala'al u nu'ucul ti' Jerusalén, cu yúuchul séeb chi' ti' xan 

7Yaan xan u láak máaco'ob cu tacchalanquilo'ob yéetel vino bey xan cu 
tóoch'pajlo'ob yéetel ukul cu cáalcunaj: aj kiino'ob yéetel aj bóobato'ob cu 
tacchalanquilo'ob yéetel ukulo'ob cu cáalcunaj, cu sa'atal u yóolo'ob yéetel 
vino, cu t'óochpajalo'ob tu yo'olal cu yukico'ob ba'alo'ob cu cáalcunaj, cu 
tacchalanquilo'ob le quéen u yilo'ob náayo'ob, cala'antaco'ob le quéen u 
ya'alo'ob máax si'ipilchaja'an. 
8Tuláacal u mayac che'ob chuuptac yéetel u tu'utu' xejo'ob, mina'an mix jun 
xéet' utz yanil. 
9Ca j t'aanajo'ob tin wo'olal: ¡Táan a taale'ex a ca'anbeso'one'ex, a ca'anbese'ex 
ti' to'on ba'axo'ob cu ya'alic Ku! ¡Táan u tucultique'ex mejen paalalo'on 
10táantic c chunic c canic xoc ma' tu jóokol tu beel c t'aan! 
11Ma'alob, wa ma' tu táan óoltico'ob ba'ax quin wa'alique', bíin t'a'anaco'ob 
tumen Ku yéetel u sa'awa'an t'aano'ob j táanxel lu'umilo'ob. 
12Leti'e' dzo'oc ca'ach u ya'alic ti'ob: way yaan jóomsaj óole', way yaan je'elele'; 
je'elec máax cu jéesbal. Ba'ale' ma' tu yóoltajo'ob u taan óolto'obi' 
13Le t o'olale' bíin t'a'anaco'ob tumen Yuumtzil je'el bix u t'a'anal mejen paalal 
táan u canico'ob xooque'. Beyo' le quéen xíimbalnaco'obe', bíin lúubuco'ob 

jajawa'an, bíin úuchuc loob ti'ob, bíin lúubuco'ob ti' léech, bíin p'áataco'ob 
kaaxalo'ob. 
14Ch'enxiquinte'ex u t'aan Yuumtzil j ma' subtal wíinique'ex u méektáanaje'ex 
u caajil Jerusalén. 
15Te'exe' ca wa'alique'ex: Dzo'oc c beetic jun p'éel nup t'aan yéetel le quíimilo', 
dzo'oc c beetic jun p'éel kax t'aan yéetel u ajawil quimeno'ob, tu yo'olal le quéen 
taalac le yaayaj jáaycabalo' ma' u chuquico'on; dzo'oc c caxtic tu'ux c 
ta'acbesicbáa ti' tuuso'ob, tu'ux xan c jechic loob ti' ma' jaajil ba'alo'ob. 
16Le t o'olale' Yuumtzile' cu ya'alic: Bin in ca'a in dzáa Sión jun p'éel tuunich, 
jun p'éel tuunich yéeya'an, co'oj xan u tojol, leti' bíin u beet u noj tuunichil u 
ti'al chuun pakil. Le máax bíin u yoques u yóol ti'e', ma' bíin sajacchajqui'. 
17Le meyajo' bíin in beet yéetel x p'is pak u ti'al in beetic ba'ax tu beel, x p'isib 
táaxe' u ti'al tojquinaj. Le ta'acbejsaj ta caxtaje'ex ca'ach ich tuuso'obo' bíin 
kascunta'ac tumen bat, ja' bíin bulic u cúuchil ta'acbesaj. 
18U nup t'aan yéetel quíimile' bíin mixba'alncunta'ac, u kax t'aan yéetel u ajawil 
quíimile' bíin p'áatac mix ba'al u biilal. Bíin kuchuc sajbe'en lo'ob, bíin u 
pech'e'ex. 
19Je'el jay téen bíin taalaque', bíin u jíilte'ex. Bíin talac ca'a tac ja'atzcab, bey 
xan ca'a tac áakab. Chéen a wu'uyique'ex u péectzilile' bíin quiquilnaque'ex. 
20Bey je'el bix u yúuchul chital ti' jun p'éel nu'ut' k'áane', je'el bix u tep'icabáa 
wíinic yéetel jun p'éel cóomcom teep'e'. 
21Yuumtzile', bíin u beet je'el bix tu beetaj tu pu'uquil Perazime', bíin u beet 
je'el bix tu beetaj tu táax koomil Gabaone', u ti'al u dzo'ocbes ba'ax u tucultmaj 
quex jela'an u yila'al, u ti'al ca u béeycunt u meyaj, u x mucul meyaj. 
22Bey túuno', ¡ma' a suut pooch'ile'ex! ma' xan ca u jich'e'ex u x jok suumilo'obi'; 
tumen dzo'oc in wu'uyique', Yuumtzil u yuumil tuláacal páajtalile', dzo'oc u 
ya'alic u xu'ulsic tuláacal múuch' caajo'ob. 
23Ch'en xiquintene'ex, u'uye'ex ba'ax quin wa'alic, u'uye'ex ma'alob in t'aano'ob. 

24Quéen xi'ic pakal jun túul j colnáale', ma' tu máansic kiin táan u péecsaj 
lu'um, wa táan u je'ic becano'ob, wa táan u xáache'etic u lu'um. 
25¿Ma' wa jaaj, táanil cu táaxcuntic u lu'umile'? cu dzo'ocole' cu t'it'ic u neek 
eneldo yéetel comino, cu dzo'ocole' cu pakic u trigo tu tzoolol, cu dzo'ocole' tu 
jáalo'obe' cu pakic cebada yéetel centeno. 
26Ku ca'anbesic ti' bix u najmal u beetic. 
27Tumen eneldoe' ma' teech u p'u'uchul, mix tu máansa'al bolan tu yóokol 
comino; ba'ale' eneldoe' cu tíita'al yéetel jun cáach che', comino' yéetel jun p'éel 
xóolte'. 
28Trigoe' cu p'u'uchul, ba'ale' ma' tu p'u'uchul x ma' je'elel; cu máansa'al u x 
peten che'ilo'ob bolan tu yóokol, cu jun páaycunta'al u neek ti' u sóol, ba'ale' 
ma' tu p'u'uyul. 
29Bey xan u beetic Yuumtzil u yuumil tuláacal páajtalil. Ti' leti'e' yaan nucuch 
jakbe'en jokjo'olo'ob, cu béeycuntico'ob yéetel nojoch ojéelajil. 

Isaías 29 

1¡Yaj yanil u Ariel, Ariel, le caaj tu'ux cu je'elel ca'ach Davide'! Cu máan 
ja'abo'ob táan u beetico'ob cha'an tu paach cha'an, 
2Tene' bíin in beet u bin kaasil ti' Ariel, bíin yanac okol yéetel áacamo'obi'. Le 
caajo' bíin p'áatac in ti'alinte jach bey Ariele'. 
3Bíin in túuchi'it in aj ba'atelo'ob u ti'al bakpachtiquech, bíin in dzáa 
tuulumo'ob ta bakpach, bin in ca'aj in líikes piimpiim cooto'ob u ti'al in 
ba'ateltiquech. 
4Bíin p'áataquech t'onocbal, luubulech j lu'um; u juum a t'aane' bíin p'áatac bey 
u t'aan jun túul ja'asaj óole'; a t'aano'obe' bíin u'uya'ac bey ba'ax cu samal 
juume'. 
5-6Ba'ale', Yuumtzil u yuumil tuláacal páajtalile', ichil jun súutuc bíin u téec 
jadz a aj p'eeco'ob yéetel u jaadz cháaco'ob, u quíilbal lu'umo'ob, jun p'éel taj 
ka'am juum, jun p'éel ka'amcach ja', jun p'éel ka'amcach iik yéetel tóoco'ob cu 

jáay xu'ulsaj. A sen ya'ab aj p'eeco'obe', bíin su'utuco'ob ma'ay lu'umil, a sen 
ch'a'apachtajo'obe' bíin picta'aco'ob bey sojole'. 
7Tuláacal caajo'ob ma' páajtal u xooquilo'ob cu ba'ateltico'ob Ariele', tuláacal 
máaxo'ob ba'ateltic, bey le máaxo'ob cu dzáicuba'ob u jeno'ob u tuulumilo'obe', 
máaxo'ob yedzic ca'acho' bíin béeyaco'ob chéen jun p'éel wayak, wa jun p'éel 
u náayil áakab. 
8Bíin p'áatac je'el bix máac wi'ij cu wayaktic táan u janale', ba'ale' cu yajal 
yéetel u tzuuquel jóojochil; wa je'el bix máax ukaj, cu wayaktic u yukic ja'e' 
ba'ale' le quéen ajaque' láili' ukaje' yéetel tiquin u chi'. Bey bíin úuchuc yéetel 
le ya'abcach caajo'ob cu ba'ateltico'ob u pu'uquil Siono'. 
9¡Ma' u xu'ulul a jach j ma' na'atile'ex! ¡Ma' xu'ulul a ch'óopile'ex u ti'al ma' a 
wilique'ex mix ba'al! ¡Ma' xu'ulul a tacchalanquile'ex bey cala'ane'exe' quex ma' 
a wukmaje'ex ukul cu cáalcunaji'! 
10Tumen Yuumtzile' dzo'oc u túuxtic ta wóokole'ex jun p'éel t'úubul wenelil. Aj 
bóobato'obe' u yicho'ob caaj, ba'ale' Yuumtzile' dzo'oc u pixic u yicho'ob yéetel 
jun p'éel bóoch'. 
11Tuláacal náaye' dzo'oc u suut a ti'ale'ex bey ba'al dzíibta'an ti' jun wáal ju'un 
codza'an, dza'an u dzalabile'. Wa ca dza'abac xo'ocol ti' máax u yojel xo'oc ca 
a'ala'ac ti': Xoc le ju'una', leti'e' bíin u núuque: Ma' tu páajtal in xoquic tumen 
dzala'an. 
12Ba'ale' wa cu dza'abal ti' wa máax ma' u yojel xooc, cu u ya'al ti': Xoc le ju'una' 
leti'e' bíin u núuc: Ma' in wojel xooqui'. 
13Yuumtzile' tu ya'alaj ti' teen: Le caaja' chéen cu ya'alic cu meyajtiquen cu 
tziquiquen xan, chéen yéetel u chi', ba'ale' u pucsi'ikale' náach yanil ti' teen, le 
kultaj xan cu beetico'ob ti' teno' chéen pat jo'olta'ano'ob tumen wíinico'ob 
chéen xan babal ojéela'an. 

14Tu yo'olale' yéetel ja'ak óolalo'ob bey xan máactzilo'obe' bíin u p'at jaapal u 
chi' le caaja'. U yojéelaj u aj ojéelajo'ob, yéetel u na'at u aj na'ato'obe' bíin 
xu'uluc. 
15¡Yaj yanil máaxo'ob cu ta'acbesicuba'ob ti' Yuumtzil u ti'al u balo'ob u jok 
jo'olo'ob, cu beetico'ob ba'alo'ob kaas ich éekjoch'e'enil cu ya'alico'ob túun: Mix 
máac ilico'on. Mix máac ojéeltic! 
16¡Jela'an, bey u kascunta'al le ba'alo'obo'! Lelo' bey ca a'ala'ac kate' lajquet 
yéetel j pat kat. Jun p'éel ba'al beeta'ane', ma' bíin u ya'al ti' máax beete': Teche' 
ma' ta beetajeni' mix jun p'éel nu'ucul beeta'an yéetel kat cu ya'alic ti' máax 
pate': Ma' a wojel ba'ax ca beetiqui'. 

U séeb chi'il tocsajil u ti'al Israel 

17Ichil jun p'íit kiine', le káaxo' bíin suunac u cúuchilo'ob pakal, u cúuchilo'ob 
pakale' bíin suunaco'ob káaxil. 
18Ti' le kiino' le cóoco' bíin u'uyajnac quéen xo'ococ wa ba'ax u yu'ub tumen wa 
máax, le ch'óopo'obo', bíin paacatnaco'ob, bíin jóokoco'ob ichil u booxil le 
éekjoch'e'enilo'. 
19J caabal óolo'obe', bíin ca'a qui'imacchajac u yóolo'ob ti' Yuumtzil, u asab 
óotzililo'obe' bíin qui'imacchajac u yóolo'ob ti' u quili'ich Ku Israel. 
20Bíin xu'uluc le j ma' subtalo'obo', bíin p'áatac mina'an j ca'anal icho'ob bíin 
samkajaco'ob máaxo'ob chéen ba'axo'ob kaas cu tucultic u beetico'obe', 
21máaxo'ob cu tacpoltico'ob ti' quíimsaj wíiniquil u láak máaco'ob, cu 
táabsico'ob aj p'is óol, yéetel tuuso'obe' cu lukesa'al ba'ax cu najmatic máax 
mina'an u si'ipil. 
22Le t o'olal Yuumtzil u Ku Israel máax toc Abrahame', cu ya'alic: Líikbal le 
kiina', Jacobe' ma' bíin u ch'a'a subtali', mix bíin chacxique'enchajqui', 
23tumen quéen ila'ac tu yo'olal u ch'i'ibalo'ob ba'ax dzo'oc in beetic ti' u caajale', 
bíin u táan óolto'ob in quili'ichil, bíin u tziqueno'ob, teen u Quili'ichil Israel. 

24Máaxo'ob saatal u yóolo'ob ca'ache', bíin u ye'eso'ob yéetel u cuxtalo'ob aj 
ojéelajo'ob, máaxo'ob cu ya'alaj ba'alo'obe', bíin u éejemto'ob le 
ca'anbesajo'obo'. 

Isaías 30 

Yaj yaniloob máaxo'ob cu caxtico'ob u yáantaj Egipto 

1Yuumtzile' cu ya'alic: ¡Yaj yanilo'ob le paalal dzu'uy poolo'ob, cu beetico'ob 
jok jo'olo'ob, ma' tu pa'atico'ob in wáantaj cu máakantico'ob meyajo'ob ma' teen 
j dzáa tu tuuculo'obi', bey túuno' cu niccuntico'ob kebano'ob yóokol kebano'ob! 
2Cu bino'ob áalcabil Egipto, ba'ale' ma' tu káat chi'itiqueno'ob cu bino'ob u 
caxto'ob u yáantaj faraón, cu ta'acbesicuba'ob tu bo'oy Egipto. 
3Ba'ale' bíin p'a'ataco'ob kaasil ti' u yáantaj faraón, u ta'acbesaj yéetel u bo'oyil 
Egiptoe' leti' bíin pajic u subtalo'ob. 
4Quex a túuchi'ite'ex aj bisaj t'aano'ob tac tu caajil Zoán yéetel tu caajil Hanese', 
5tuláacale'ex bíin p'a'ataque'ex kaasil tumen le caaj mix ba'al u biilalo' ma' bíin 
u taas ti' te'ex áantaj mix bíin u beet utz ti' te'exi', ba'ale' chéen tuus alab óolal, 
bíin xan u beet te'ex kaas. 
6Bóobatil tu yo'olal u ba'alche'ilo'ob Néguev: Tu yo'olal u lu'umil u chi' 
quíimilil, tu'ux cajnáal leóno'ob cu yáacamo'ob, j chi'ibal caano'ob yéetel xiknal 
j ku'ukil caano'ob, cu máansa'al co'ocoj ba'alo'ob yéetel ayikalilo'ob dza'an tu 
yóokol burro'ob yéetel tu yóokol camello'ob u ti'al j bisbil Egipto le caaj mix 
ba'al u biilalo', 
7j ma' muuk, ma' tu páajtal u dzáic áantaj. Let o'olal quin dzáic u kaaba'int: 
Nojoch ba'aba'al cu yáacam, ba'ale' ma' tu beetic mix ba'al. 
8Bejela'e' co'oten a dzíibt ti' jun p'éel táax bujbil che', dzíibt ti' jun p'éel ju'un u 
ti'al ca p'áatac ilbil ti' le kiino'ob cu taalo'obo' bey jun p'éel jaacunajil mina'an 
xuulul ti'e'. 
9Le wíinico'oba' jun p'éel caaj dzu'uy u poolo'ob, yéetel j ma' ocsaj óolalo'ob, 
ma' u káat u ch'en xiquint u ca'anbesajo'ob Yuumtzili'. 

10Ti' aj náayo'obe' cu ya'alico'ob: Ma' a náaye'ex, ti' aj bóobato'obe' cu 
ya'alico'ob: Ma' a tzicbaltique'ex ti' to'on ba'axo'ob jaajtaco'ob e'esa'an ti' te'exo'; 
t'aane'exo'on yéetel muumun t'aano'ob; ma' a taale'ex a lukes ti' to'on jadzutz c 
dzíibolalo'ob. 
11Náachcuntaba'ex ti' le bejo', tzelaba'ex ti' le toj bejo', ma' a dzáique'ex t táan 
u Quili'ich Ku Israel. 
12Tu yo'olal lelo', u Quili'ich Ku Israele' cu ya'alic: Te'exe' ca wa'alique'ex ma' ti' 
le tzol xiquina', tumen ca táan óoltique'ex meyaj loob yéetel kasa'anil, ca walab 
óoltique'exo'ob; 
13tu yo'olal lelo' te'exe' si'ipilchajane'ex. Beye'ex jun p'éel ca'anal pak xi'ixi'ique' 
chéen quéen a wile'exe' dzo'oc u jéenel; 
14bíin xu'ulsa'aque'ex bey jun p'éel p'úule', cu láaj xiixtal tumen ma' bíin p'áatac 
ichil u xiixelo'obi' mix jun xéet' ca meyajnac u ti'al mo'olol t'aba'an chúuc, mix 
u ti'al u jóokesa'al ja' ti' ch'e'en. 
15Yuumtzil Ku u Quili'ichil Israele' cu ya'alic: Suunene'ex, jóomoc a wóole'ex, 
beyo' bíin to'ocoque'ex. Ti' jóom óolal yéetel ti' ocsaj óolal bíin yanac u muuk. 
Ba'ale' te'exe' ma' ta wóoltaje'exi', 
16te'exe' ma' ta wa'alaje'ex: Asab ma'alob ca púudzco'on ti' tzíimino'ob. Ma'alo', 
bey bíin púudzuque'exo'. Ta wa'alaje'ex xan bíin: Na'acaco'on bolano'ob 
séeba'an u bino'ob. Ma'alo', séeb xan bíin áalcabnaco'ob le máaxo'ob bíin 
ch'a'apachtique'exo'. 
17Mil bíin púudzuco'ob ti' u ka'am t'aan jun túulili' wíiniqui', tuláacale'ex bíin 
púudzuque'ex ti' u ka'am t'aano'ob cincoi, tac quéen p'áatac chéen jun p'íite'ex 
je'el bix u p'áatal jun p'éel che' ch'ica'an tu ni' jun p'éel pu'uque' wa je'el bix jun 
p'éel chíicul tu yóokol jun p'éel jo'ol lu'ume'. 

U séeb chi'il ch'a'a óotzilil u ti'al le caajo' 

18Ba'ale' Yuumtzile' táan u pa'atique'ex u ti'al ca u ch'a'a óotzilil ti' te'ex; leti'e' 
táan u yaamyamtic u ye'esic u yaacunaj ti' te'ex, tumen Yuumtzile' u Ku toj p'is 
óolal. ¡Qui' u yóolo'ob máaxo'ob cu alab óolo'ob ti' leti'! 
19U caajil Sión cajnáalech Jerusalén: ma' bíin ca'a okolnaquechi'. Yuumtzile' 
bíin u ch'a'a teech óotzilil le quéen u yu'ub táan a wawat táan káatic áantaj ti', 
chéen p'el u yu'ubique', bíin u núuque. 
20Quex u dzáa ti' teech Yuumtzil u waajil muuk yaj yéetel u ja'il yaj óolal, leti' 
máax a aj ca'anbesaje', ma' bíin u ca'a ta'acbesajubáa ti' techi'; bíin a wil ta 
wichil. 
21Wa ca kéechel ta x no'oj wa ta x dzíiquil, bíin a wu'uy u yúuchul t'aan paachil 
ti' teech u ti'al ca u ya'al ti' teech: Way yaan le beja', xeene'ex te'ela'. 
22Bíin a p'ect bey ba'alo'ob ma' utz yanilo'ob le beetbil kuob plata u ca'ajo'ob 
yéetel le beetbil kuob bona'ano'ob yéetel oro. Bíin a wa'al ma'il ti' je'el bix le 
ba'ax ma' utz yanile', bíin a wa'al chéen u ta' míis. 
23Yuumtzile' bíin u dzáa ti' teech cháac u ti'al le i'inaj bíin a pak te j lu'um, le 
lu'umo' bíin u beet u yantal ya'abcach jadzutz trigo. Ti' le kiino' a wacaxe' bíin 
yanac ya'ab cúuchil u ti'al u tzéenticubáa. 
24Tac u wacaxilo'ob péecsaj lu'um yéetel le burro'ob cu meyajo'ob ta kaaxo'obo', 
bíin yanac asab ma'alob suuc u ti'al u jaanto'ob. 
25Le quéen kuchuc u kiinil le nojoch quíimsajil u ti'al u lúubul tuulumo'obe', 
bíin yanac áalcab ja'ob yéetel ya'abcach u lúubul ja'ob ca'anal u taalbalo'ob, 
pu'uco'ob yéetel ti' le ca'anal jo'ol lu'umo'ob. 
26Yuumtzile' bíin u dzac yéetel bíin u to'o' u yajil u wíinclilo'ob u caajal. Le uj 
túuno' bíin juulnac je'el bix u juul kiine', u juul le kiino' bíin p'áatac siete u 
téenel asab sáasilil, je'el bix u juul siete kiino'ob jun páaquili'e'. 

U jaadzil Asiria 

27Ile'ex, Yuumtzile' táan u taal náach; u p'uja'anile' táan u yelel yéetel u tatat 
buudzilanquil, u chi'e' chuup yéetel p'uja'anil, u yaake' bey káak cu jáabsaje', 

28u múus ike' bey áalcab ja' cu tuul u ti'al u kuchul tac tu caal wíinique'; leti'e' 
táan u taal u dzáa jun p'éel cuuch tu caal le múuch' caajo'obo' u ti'al ca u beet 
u yóotziltalo'ob, u ti'al ca u dzáa jun p'éel jok ni' ti' le caajo'obo' u ti'al ca u beet 
u sa'atalo'ob. 
29Ba'ale' a ti'ale'exe', bíin yanac kaayo'ob je'el bix tu áakabilo'ob quili'ich 
kiinbesaje'; bíin qui'imacchajac a wóole'ex je'el bix máaxo'ob cu xíimbalo'ob 
yéetel u paaxil flauta u ti'al u bino'on tu pu'uc Yuumtzilo', tu ta'acbejsajil Israel. 
30Yuumtzile' yaan u cha'ic u yu'uba'al u nojbe'en t'aan bíin xan u ye'es u páajtalil 
u ti'al u meyajnac yéetel u jakbe'en p'uja'anil cu tóoch'bal bey káak cu jáabsaj, 
bey xan yéetel u jaadz cháaco'ob, ka'amcach ja' yéetel j bat. 
31Asiriae', bíin sen sajacchajac quéen u yu'ub u t'aan Yuumtzil yéetel quéen u 
kam u jaadz, 
32tu jujun téenil bíin jaadznac Yuumtzil tu yóokole', bíin beeta'ac u juum 
tamboro'ob yéetel arpaob. Bíin ba'atelta'ac yéetel jun p'éel nojoch ba'atel tumen 
Ku. 
33Úuch nu'ucbesa'ac u ti'al Asiria yéetel u ti'al u ajawil jun p'éel u cúuchil 
mukyaj cóoch yéetel taam, jun p'éel chujcab t'aba'an yéetel ya'abcach si'. U táaj 
ustaj Yuumtzil bíin t'abic yéetel ya'abcach asufre. 

Isaías 31 

U jaadzil máaxo'ob cu caxan áantaj Egipto 

1¡Yaj yanil máaxo'ob cu bino'ob u caxanto'ob áantaj Egipto, le máaxo'ob cu 
yocsico'ob u yóolo'ob ti' tzíimino'ob, le máaxo'ob cu yocsico'ob u yóolo'ob ti' 
bolano'ob yéetel ti' sen ya'ab u tziimino'ob, cu dzo'ocole' ma' tu sutic u yicho'ob 
tu'ux yaan Ku u quili'ichil Israel, ma' tu caxantico'ob Yuumtzil! 
2Ba'ale' leti'e' u yojel xan bix je'el u beetic u taal loobo'obe', cu dzo'ocole' le 
quéen u ya'al jun p'éel ba'ale' ma' tu suut paachil. Leti'e' bíin u jadz le j loolob 
máaco'obo', máaxo'ob áantic le loolob wíinico'obo'. 

3Le j egipciobo' wíinico'ob, ma' kuobi'; u tziimino'obe' chéen bak u ca'ajo'ob, 
ma' pixano'obi'. Yuumtzile' bíin u tich' u kab u ti'al u jadzico'ob le máax cu 
canan yéetel le máax cu cananta'alo' bíin lúubuco'ob; laj quéet bíin láaj 
xu'uluco'ob. 
4Yuumtzile' tu ya'alaj ti' teen: Je'el bix león dzo'oc u quíimsic jun túul j taman 
ma' tu cha'ic u ja'asa'al u yóol tumen aj canan j tamano'ob quex u much'juba'ob 
u ti'al j awat ca u ja'aso'ob u yóol, bey bíin talac Yuumtzil u Yuumil tuláacal 
páajtalil u ti'al u toc u caajal tu pu'uquil Sión. 
5Je'el bix ch'íich' cu xiknal yóokol u ku' ti'al canantic, bey u cananta'al u caajil 
Jerusalén tumen Yuumtzil u yuumil tuláacal páajtalil; bíin u canante, bíin u 
loje, bíin u toque, bíin u jáalkabte. 
6U paalal Israel, suunaque'ex ti' máax dzo'oc a yaayaj poch'ique'exo'. 
7Tumen le kiin bíin a manba'alcunte'ex tuláacale'ex le beetbil kuob oro yéetel 
plata u ca'ajo'ob ta beetaje'ex yéetel a keban kabe'exo', 
8Asiriae' bíin lúubuc tu yej máascab, ba'ale' ma' tu kab u páajtalil wíiniqui'. 
Ba'atele' bíin u beet u púudzul u cajnáalilo'ob, u táanquelem aj ba'atelilo'obe', 
bíin palitzilta'aco'ob; 
9tu yo'olal u sajaquile', u ajawe' bíin jóokoc áalcabil u náacomo'obe', bíin u 
p'ato'ob u lacamo'ob. Lelo' Yuumtzil a'alic, leti'e' u dzaamaj jun p'éel chujcab 
Jerusalén u ti'al u beetic u mukyaj u aj p'eeco'ob. 

Isaías 32 

U ajawil toj p'is óolal 

1Bíin yanac jun túul ajaw u ti'al u beet ba'ax toj bíin yanac xan máaxo'ob u ti'al 
u méektáanto'ob u caajal yéetel tojil p'is óolal. 
2Tu jujun túulilo'ob bíin u béeyaco'ob ta'acbejsajil ti' iik yéetel canantabáa ti' 
chac iikal, bey u becanilo'ob lu'um u ti'al u yúuchul jóoya' ti' tiquin lu'ume', bey 
u bo'oy jun p'éel nojoch tuunich tu chúumuc x tocoy lu'ume'. 
3Bíin u p'il ma'alob u yicho'ob, bíin xan ch'en xiquinaco'ob ma'alob; 

4ma' tu bin jáajan beeto'ob ba'alo'obi', bíin xan u tuculto'ob ma'alob ba'ax bíin 
beeto'obi', bíin u ya'alo'ob xan tuláacal ba'al jach je'el bix u najmale'. 
5Máaco'obe' ma' bíin u ya'alo'ob utzil máac ti' p'ecbe'en wíiniqui', mix bíin u 
ya'al nojoch máac, ti' jun túul j táabsaj wíiniqui'. 
6Tumen p'ecbe'en wíinique' cu t'aan bey p'ecbe'en wíinique' tumen tu poole' cu 
patic kaakas tuuculo'ob; cu caxtic bix u quíimsic wíinic, yéetel bix u ya'alic 
tuuso'ob tu yo'olal Yuumtzil; cu cha'ic u bin x pikil kabil máax wi'ij ma' tu dzáic 
ja' u yuk máax ukaj. 
7J táabsaj wíinique', cu meyaj tuus ti' cu patic tu pool ba'alo'ob kaastac; yéetel 
u tuuso'obe' cu beetic kaas ti' óotzilo'ob, ti' máax cu máansic óotzilil cu káatic 
ba'ax cu najmatico'ob. 
8Ba'ale' máax utz u pucsi'ikale', cu patic tu pool ba'alo'ob utztac, cu dzo'ocole' 
le ba'alo'ob utztaco' ma' tu tu'ubsic. 

Cu ke'eyel co'olelo'ob x ma' tuuculo'ob 

9Te'exe', co'olele'ex x ma' tuucule'ex, u'uye'ex ba'ax bin in ca'aj in wa'al ti' te'ex. 
Co'olele'ex mix ba'al sajbesique'ex, u'uye'ex in t'aano'ob. 
10Bejela'e' mix ba'al sajbejsique'ex ba'ale' ichil jun p'íit maanalil ti' jun ja'abe', 
bíin péecnac a wóole'ex, tumen bíin ch'éenec le joocho', ma' bíin a mole'ex u 
láak uvaobi'. 
11Te'ex mix ba'al ca tucultique'ex, quiquilnene'ex; te'ex mix ba'al 
sajbesique'exe', péecnac a wóole'ex; pite'ex le búuco'obo', ca a búuquinte'ex 
to'och nooko'ob u ti'al u chíiculal okom óol. 
12E'ese'ex táan a mukyaje'ex táan u che'ejo'ob le káaxo'obo' u x péet paachilo'ob 
le uvaobo'. 
13Ki'ixo'ob yéetel ju'ub che'ob bíin ch'íijico'ob tin lu'umil, ichil tuláacal u najil 
qui'imac óolal caaj utz tu t'aan cha'ano'obo'. 



1663 

 

Biblia Maya 
© 1992, Sociedades Bíblicas Unidas. 

 

 
 

 

14Le jalach najo' bíin xúunp'atta'ac, le caaj sen ya'ab u cajnáalilo'obo', bíin x 
tocoychajac; le tuulumo'obo', bíin xúunp'attaco'ob jun puli'; ti' bíin cajlaco'ob 
yéetel qui'imac óolal u burroilo'ob le káaxo', bíin páatac u janal wacaxo'ob ichil. 
15Ba'ale' u páajtalil Yuumtzil le máax beetmailo'ono', bíin ca'a taalac t óokol, 
bey túuno' le x tocoy lu'umo', bíin ma'alobchajac u ti'al u yúuchul pakal, u 
lu'umil pakale', bíin asab cáacabchajac. 
16Bíin ajawnac tojil yéetel ti'ibil bejil ti' tuláacal u cúuchililo'ob múuch' 
caajo'ob. 
17Tojile', bíin u beet u xu'ulul ba'atel, bíin yanac jéedzel óolal yéetel x ma' 
sajaquil u ti'al mantadz. 
18In caajale' bíin cajlac ti' jun p'éel cúuchil jejedzquil, ti' najo'ob ma'alob 
beeta'anilo'ob, ti' nucuch najo'ob tu'ux yaan jéedzel óolal, 
19quex jáaych'acta'ac le káax yéetel quex t'onquinta'ac le caajo'. 
20Te'exe' bíin cajlaque'ex yéetel qui'imac óolal, bíin yanac ya'abcach ja' u ti'al u 
jóoyabta'al a pakale'ex yéetel ma'alob su'uc u ti'al burro yéetel u wacaxil buk 
lu'um. 

Isaías 33 

Yuumtzile' leti' c alab óolal 

1¡Yaj yanilech aj xu'ulsaj, ma' xu'ulsa'ani'; aj kex óol, ma' kex óolta'ani'! Quéen 
dzo'ococ a xu'ulsaje', bíin xu'ulsa'aquech, quéen dzo'ococ a kex óole', ca kex 
óolta'al. 
2Yuumtzil, ch'a'a to'on óotzilil, tumen c alab óoltiquech. Áanto'on sáamsamal 
ja'atzcab kiin, teech c tocsajil tu kiinilo'ob talamil. 
3Quéen u'uya'ac táan a taal jaadze' cu púudzul caajo'ob, quéen a wocsabáa ichil 
aj ba'atelo'obe' cu ki'itpajal le múuch' ca'ajo'obo'; 
4a aj p'eeco'obe' ya'abo'ob, bey u múuyalilo'ob sáako'obe', cu pulicuba'ob tu 
yóokolo'ob u ti'al j to'ocol u ayikalilo'obe'. 

5Yuumtzile' leti'e' nojoch ajaw, leti'e' ti' caja'an te j ca'ano'; leti'e' dzo'oc u chupic 
Sión yéetel tojil bey xan yéetel ti'ibil bejil, 
6mantadz bíin u dzáa jéedzel ti'. Ojéelajil yéetel kaj óolal jun p'éel u ayikalil cu 
tocsaj; u tzi'iquil Yuumtzile' jun p'éel ayikalil. 
7¡U'uy bix u yawat yokolo'ob xiixib máaco'ob te j bejo' bix xan u yokolo'ob u aj 
bisaj t'aanilo'ob caxan jéedzel! 
8Bejo'obe' x tocoychaja'ano'ob, mix máac cu máano'obi'. Cu mix ba'alcunta'al 
nup t'aano'ob, bey xan moc t'aano'ob; mina'an tziiquil u ti'al mix máac. 
9Lu'ume' táan u yoktic u quimeno'ob, Líbanoe' táan u quíimil yéetel sublaquil, 
u táax kóom lu'umil Sarone' dzo'oc u suut x tocoyil, Basán yéetel u pu'uquil 
Carmeloe' dzo'oc u jáanpike'entalo'ob. 
10Yuumtzile' cu ya'alic: Bejela'e' bin in ca'aj in we'es máaxen, bin in ca'aj in 
we'es buca'aj in nojochil yéetel in tzicbe'enil. 
11A jok jo'ole'ex yéetel a meyaje'exe', chéen su'uc yéetel u ta' míis; in wustaj 
bíin xu'ulsico'ob bey jun p'éel tóoque'. 
12Caajo'obe' bíin su'utuco'ob u ta'anil káak; je'el bix ki'ixo'ob páacta'ano'ob bíin 
láaj eleco'ob ich káak. 
13Máaxo'ob yano'ob náache' u yu'ubo'ob ba'ax dzo'oc in beetic, le yano'ob 
naadzo' u kaj óolto'ob in páajtalil. 
14Tu caajil Sione' cu quiquilaanquil le j kebano'obo', le j loolob wíinico'ob cu 
sen ocol sajaquil ti'obo' cu ya'alico'ob: ¿Máax ti' to'on cu páajtal u p'áatal 
cuxa'an ichil jun p'éel káak cu jáabsaj, wa ti' jun p'éel chujcab mina'an tu'upul 
ti'? 
15Máax beetic ba'al toj yéetel cu ya'alic ba'ax jaaje', máax ma' tu 
ayikalcunticubáa yéetel yaanal muuke' ma' tu cha'ic u ma'anal yéetel siibalo'ob, 
máax ma' tu jáan kamic bo'olal u ti'al tuus yéetel cu sutic u paach ti' ba'ax 
kaase', 

16leti'e' bíin xi'ic utzil ti', bíin yanac tu'ux u ta'acbesicubáa ichil tuulum 
tuunicho'ob, mantadz bíin yanac waaj ti', ma' bíin p'áatac mina'an u yo'och ja'i'. 
17Bíin a ca'a il u qui'ichquelmil ajaw; bíin dza'abac sen náach u xuulilo'ob le 
múuch' caajo'oba'. 
18Quéen ka'ajac ti' teech bix cajnáalilech ca'ach ich sajaquile', bíin a wa'al: 
¿Tu'ux yaan le máax cu xoc páatano'ob ca'acho'? ¿Tu'ux yaan le máax ilic ca'ach 
wa chuca'an le p'iiso'? ¿Tu'ux yaan le máax xoquic ca'ach le witzil najo'obe'? 
19Ma' bíin cajlaquech ichil jun p'éel caaj mina'an u subtali', wa ma' tu páajtal u 
na'ata'al ba'ax cu ya'aliqui' tumen sen xa'axa'ak u t'aan, mix máac na'atic u t'aan. 
20Il a wil Sión u caajil c kiinbesajo'ob, sut a wich tu tojil Jerusalén le caaj 
ma'alob jedzecbalo'; bíin p'áatac je'el bix tu'ux cu yúuchul je'elel ma'alob 
yanile', u dzop che'ilo'obe' ma' bíin jo'odzoco'obi' mix bíin t'óococ u 
suumilo'obi'. 
21Te'elo' ti' cu yila'al u nojbe'enil Yuumtzil ichilo'oni'. U cúuchil áalcab ja'ob, u 
becanilo'ob ja'ob sen cóochtaco'ob, ba'ale' ma' bíin ch'a'abac tumen aj p'eeco'ob 
yéetel u mejen cheemo'ob bey xan u nucuch cheemo'obi'. 
22-23U suumilo'ob le cheemo'obo' ma' tu páajtal u wa'alcuntico'ob u noj che'il; 
ma' tu páajtal u si'inil u nookilo'ob u ti'al u jíilta'al tumen iik. Bíin c toc 
ya'abcach ayikalil ti' le aj p'eeco'obo', tac le ch'óop bíin u kam ba'ax bíin dzabac 
ti', le móocho'obo' bíin u chokuba'ob u toco'ob le ba'alo'ob p'ata'ano'obo'. 
Tumen Yuumtzile' leti' c aj p'is óol leti' bíin a'alic bix bíin cuxlaco'on, leti' c 
ajaw, leti' xan bíin toquico'on. 
24Mix jun túul cajnáal bíin u ya'al: Koja'anen. Ku, bíin u sa'ats u si'ipilo'ob u 
cajnáalilo'ob Sión. 

Isaías 34 

U jaadz Ku tu yóokol Edom 

1Caaje'ex nadzjaba'ex u'uyaj; múuch' caaje'ex ch'en xiquinene'ex tu jaajil a 
wóole'ex. U'uyajnac lu'um yéetel tuláacal u cajnáalilo'ob, yóokolcaab yéetel 
tuláacal ba'ax cu yantali', 
2Tumen Yuumtzile' p'uja'an yéetel múuch' caajo'ob bey xan yéetel u aj 
ba'atelo'ob, dzo'oc u xot kintico'ob u ti'al xu'ulsaj yéetel quíimil. 
3Quimeno'obe' bíin xúunp'attaco'ob, bíin jóokoc u tu'il u booc u quimen 
wíinclilo'ob bíin xan áalcabnac ki'ik te j witzo'obo'. 
4Tuláacal u eekilo'ob ca'an bíin mix ba'alcunsa'aco'ob, ca'ane' bíin u codzubáa 
bey jun wáal ju'une' bíin láaj tu'uplajac xan le eeko'obo', je'el bix u tijil yéetel 
u júutul u le' uva, wa u le' x ko'och cu t'o'ocol tu kabo'. 
5U máascab Yuumtzile' bíin chíicpajac te j ca'ano', bin u ca'aj lúubul tu yóokol 
Edom le caaj xotkinta'an u ti'al quíimilo'. 
6U máascab Yuumtzile' bíin pakbanac yéetel ki'ik, bíin xan ch'albanac yéetel 
tzaatz, je'el bix u yúuchul tu kiinil u quíimsa'al mejen j tamano'ob yéetel x 
yuuco'ob u ti'al j kubbil ti' Yuumtzil. Yuumtzile' bin u ca'aj u beet jun p'éel 
quíimsaj Bosra, bin u ca'aj u beet jun p'éel nojoch quíimsaj tu lu'umil Edom. 
7Bíin lúubuco'ob bey je'el bix u lúubul bufalo'ob, mejen wacaxo'ob yéetel le 
nucuch wacaxo'obo', u lu'umo'obe' bíin pakbanac yéetel ki'ik, u ma'ay lu'umile' 
bíin ch'albanac yéetel tzaatz. 
8Lelo', u kiinil u sutic u jeel loob Yuumtzil, u ja'abil u su'utul jeel ba'ax beeta'ab 
ti' Sión. 
9U t'o'ol ja'ilo'obe' bíin suunaco'ob bey iitze', u lu'umile' bíin suunac bey asufre; 
lu'umo' bíin elec bey u yelel iitze'. 
10Mix yéetel kiin, mix yéetel áakab bíin tu'upuc; mantadz bíin líikic u buudzil. 
Bíin xúunp'atta'ac u ti'al ja'abilo'ob; mix máac bíin ca'a káataqui'. 
11Ti' bíin cajlac tunculuchu yéetel xooch', ti' bíin u beet u ku' j ch'oomi' bey xan 
x t'óojcab x nuuc. Yuumtzile' bíin u sut x tocoy lu'umil mix máac bíin cajlaqui'. 

12Ma' bíin ca'a yanac jun túul ajaw u ti'al méektáantiqui'; ma' bíin p'áatac mix 
jun túul u nuuquilo'obi'. 
13Tu jalach najilo'obe' bíin nuucchajac u ki'ixelo'ob, bey xan u tuulumilo'ob bíin 
lo'oboc yéetel láalo'ob bey yéetel x teeso'ob. Bíin suunac u cúuchil u cajtal u 
peekilo'ob káax u cúuchil xan u ta'acbesicuba'ob avestruso'ob. 
14Ch'omaco'obo', bíin múul cajlaco'ob yéetel u peekilo'ob káax, x yuuco'obo' 
bíin u t'anuba'ob tu baatzilo'ob. Yéetel áakabe' ti' bíin yanac ja'asaj óoli', ti' bíin 
yanac tu'ux u je'eleli'. 
15Ti' bíin u beet u ku xooch'i', ti' bíin e'elnaqui', bíin xan u jóokes u mejenilo'ob, 
bíin u much'quinto'ob u ti'al u cananto'ob. Ti' xan bíin u much'juba'ob le j 
ch'úuyo'obo', tu jujun túulilo'ob, u j xiibile' yéetel u x ch'uupil. 
16Xoque'ex u dzíib Yuumtzil u ti'al ca a wile'ex: Ma' bíin u binet mix jun túul ti' 
le ba'alche'obo', mix jun túul bíin p'áatac x ma' ch'uupili', tumen bey u 
tucultmail Yuumtzil, chéen yéetel u yustaj bíin u much'quito'obi'. 
17Dzo'oc u ye'esic u cúuchil ti' u jujun túulil, yéetel u x tuch'ub tu ye'esaj tu'ux 
yaan u lu'umilo'ob, ti' bíin yanaco'obi', ti' bíin cajlaco'ob tuláacal ja'abo'obi'. 

Isaías 35 

Le caajo' bíin ca'a suunac Sión 

1Qui'imacchjac u yóol le x tocoyo', lu'um tiquin; sen qui'imacchajac u yóol, ca 
loolnac, 
2loolnac je'el bix u lool x dzula'e', sen yanac qui'imac óolal ti'. Ku bíin u sen 
jadzutzquintic je'el bix Líbanoe', yaan u sen ma'alobchajal u lu'umil je'el bix 
Carmeloe' yéetel u táax kóom lu'umil Sarone'. Tuláacal máax bíin ilic u 
nojbe'enil Yuumtzil, u tzicbe'enil c Ku. 
3Mu'uka'anquinte'ex le j ma' muuko'obo', dza'ex u yóol le máaxo'ob 
ca'anantaco'obo', 

4a'ale'ex ti' le máaxo'ob sublac u yicho'obo': ¡Yanac a wóole'ex ma' a ch'a'ique'ex 
sajaquil! ¡Kue' way yaan u ti'al u toque'exe', bíin u jadz a aj p'eeque'ex je'el bix 
u najmatico'obe'! 
5Le ch'óopo'ob túuno' bíin paacatnaco'ob, le cóoco'obo' bíin u'uyajnaco'ob; 
6le móocho'obo' bíin síit'nacco'ob bey quéejo'obe' le tooto'ob xano', bíin 
awatnaco'ob. Te j tiquin x tocoy lu'umo' bíin yanac ya'abcach ja'i'. 
7le x tocoy lu'umo' bíin suunac xéel ja'il, le j tiquin lu'umo' bíin chu'upuc yéetel 
sayab ja'ob. Le tu'ux cajnáal bejela' u peekilo'ob káaxe', bíin jóokoc jalalo'ob 
yéetel tajo'obi'. 
8Bíin yanac jun p'éel noj bej bíin u kaaba'int Quili'ich bej. Le máaxo'ob ma' u 
yutzquintmajuba'obo', ma' bíin páatac u xíimbalo'ob ti' le bejo'; le ma' j 
ojelo'obo', ma' bíin xíimbalnaco'obi'. 
9Te'elo' ma' bíin yanac leóno'obi' mix bíin u nadzubáa dzíidzic ba'alche'obi'. Ti' 
le bej je'el bíin suunaco'ob le máxo'ob jáalkabta'ano'obo', 
10le máaxo'ob loja'ano'ob tumen Yuumtzilo', bíin ococo'ob tu caajil Sión yéetel 
u kaayilo'ob qui'imac óolal, mantadz bíin cuxlaco'ob qui'imac u yóolo'ob. Bíin 
xi'ic sen utzil ti'ob, bíin xu'uluc okom óolal yéetel mukyajil. 

Isaías 36 

Senaqueribe' cu yocsic u aj ba'atelo'ob tu lu'umil Judá 
(2 R 18.13-37; 2 Cr 32.1-19) 

1Ti' u catorce ja'abil u ajawil Ezequíase', Senaquerib u ajawil Asiriae', tu 
ba'ateltaj tuláacal u tuulum caajilo'ob Judae' ca tu ch'a'alantaj. 
2Líikbal tu caajil Laquise' tu túuxtaj jun túul u nojochil u náacomo'ob yéetel 
jun p'éel nojoch múuch' aj ba'atelo'ob u ti'al u yilo'ob ajaw Ezequías tu caajil 
Jerusalén, ca tu je'elsajuba'ob tu jáal u becanil u cúuchil ja' yaan tu ca'analil le 
pu'uc ti' le bej cu bin tu káaxil le aj P'o'o nooko'obo'. 
3Te'elo' j bin nuptáantbilo'ob tumeno'ob Hilcías u j mayolil jalach naj; Sebna; u 
aj dzíibil ba'axo'ob cu yúuchul jalach naj; yéetel Joa u paal Asaf u aj dzíib ajaw. 

4U náacomal Asiria tu ya'alaj ti'ob: Dza'ex u yojéelt Ezequías u túuchi' t'aan le 
nojoch ajawo', u ajawil Asiria: ¿Ba'ax beetic a tucultic jach utz a wanil? 
5¿Táan wa a tucultic je'el u páajtal u yúuchul ba'atel chéen yéetel jadzudz 
t'aano'ob quex mina'an u muukil yéetel u na'atil u nu'ucta'al u yúuchul ba'atele'? 
¿Máax ti' ca kubic a wóol u ti'al ma' a tziquic in t'aan? 
6Quin wilic a dzaamaj a wóol ti' u ajawil Egipto. Ba'ale' Egiptoe' chéen jun p'éel 
jalal te'ete'ej, cu yocol tu kaab máax cu nactal ti', u ti'al u yáanticubáa. Faraón 
u ajawil Egiptoe' bey u beetic ti' tuláacal máaxo'ob ocsaj óoltico'. 
7Bey xan wa ca wa'alic ti' teen: To'one' c ocsaj óoltic Yuumtzil c Ku, ¿ma' wa 
dzo'oc u láaj luksaj Ezequías u cúuchilo'ob u kulta'al yéetel u multuunil u 
kulta'al Kui', cu dzo'ocole' ca tu ya'alaj ti' u cajnáalilo'ob Jerusalén ca 
kultajnaco'ob chéen ti' jun p'éelili' multuunil kultaj? 
8Beet jun p'éel moc t'aan yéetel in dzuulil u ajawil Asiria: tene' bíin in dzáa ti' 
teech dos mil tzíimino'ob, wa ca caxtic máaxo'ob nat'ique'. 
9Teche' ma' tu páajtal a beetic u púudzul mix u asab chichanil u náacomo'ob le 
j asiriobo', ¿táan wa túun a tucultic u dza'abal ti' teech j nat' tzíimino'ob yéetel 
u tzíiminilo'ob tumen u ajawil Egipto? 
10Cu dzo'ocole', ¿táan wa a tucultic taalen in ba'atelt le múuch' caaj quex 
mina'an Yuumtzil tin wéetel? ¡Leti' j a'al ti' teen ca in ba'atelt yéetel ca in 
xu'ulsej! 
11Eliaquim, Sebna yéetel Joae', tu núucajo'ob ti' u náacomal asiria: Beet utz a 
t'anico'on ich arameo, tumen to'one' c na'atic arameo. Ma' a t'anico'on ich 
hebreo, tumen táan u yu'uba'al tumen tuláacal le máaco'ob yano'ob tu yóokol 
le tuulumo'. 
12Ba'ale' le u náacomal asiria tu ya'alaj: Ma' j túuxta'aben tumen u ajawil Asiria 
u ti'al j t'aan tu yéetel a dzuulile'ex wa ta wéetele'exi'. Túuxta'aben u ti'al j t'aan 
tu yéetel le máaco'ob yano'ob tu yóokol le tuulumo', tumen leti'ob yéetel te'ex 
bíin a make'ex a ta'ex bíin xan a wuke'ex a wixe'ex. 

13Le náacom túuno', j wa'alaje' ca tu yaawtaj ich hebreo yéetel tuláacal u muuk: 
U'uye'ex ba'ax cu ya'alic le nojoch ajawo', u ajawil Asiria: 
14Ma' a cha'ique'ex a tu'usule'ex tumen Ezequías; tumen leti'e' ma' tu páajtal u 
toquique'ex ti' quíimil. 
15Wa Ezequías u káat u yoques ta poole'ex ca a wocsaj óolte'ex Yuumtzil u ti'al 
ca u ya'al ti' te'ex: Yuumtzil bíin toquico'on ti' quíimil; leti'e' ma' bíin u cha'a u 
lúubul le caaj tu kab u ajawil Asiriai', 
16ma' a wocsique'ex ta poole'ex ba'ax cu ya'alic. U ajawil Asiriae' cu túuxtiquen 
in wa'al ti' te'ex ca a bisaba'ex tu yéetel, bey xan ca a kubaba'ex ti' teen, tumen 
beyo' tu jujun túulile'ex bíin páatac a jaantique'ex u yich a pakal uvaex yéetel 
a pakal higoex, bey xan bíin a wuke'ex u ja'il a chultune'ex. 
17Cu dzo'ocole' bíin u bise'ex ti' jun p'éel múuch' caajo'ob chica'an ti' le a 
ti'ale'exo', jun p'éel u múuch' caajil u coolilo'ob trigo yéetel u x péet paachilo'ob 
uvaob u ti'al a beetique'ex waaj yéetel vino. 
18Wa cu ya'alic ti' te'ex Ezequías Yuumtzil bíin toque'ex ti' quíimile', ma' a 
cha'ique'ex u tusique'ex. ¿Yaan wa quex jun túul ti' u láak kuob páatchaj u 
toquic múuch' caajo'ob tu kab u ajawil Asiria? 
19¿Tu'ux yaan u kuilo'ob Amat yéetel Arfad? ¿Tu'ux yaan u kuilo'ob Sefarvaim? 
¿Páatchaj wa u to'ocol tu kab Asiria u caajil Samaria? 
20¿Máacalmáac ti' u kuilo'ob le múuch' caajo'ob páatchaj u toquic u múuch' 
caajo'ob tu kab u ajawil Asiria? ¿Ba'axten ca tucultique'ex je'el u páajtal u 
to'ocol ti' quíimil u caajil Jerusalén tumen Yuumtzile'? 
21Leti'obe' tu macaj u chi'ob ma' tu núucajo'ob mix jun p'éel t'aani', tumen 
a'ala'ab ti'ob tumen ajaw ma' u núuquico'ob mix ba'al. 
22Bey tumen chi'ichnaco'ob Eliaquim u j mayolil jalach naj, Sebna u aj dzíibil 
ba'axo'ob cu yúuchul yéetel Joa aj dzíibe', tu jatajo'ob u nooko'ob tu yóokolo'ob, 
cu dzo'ocole' j bino'ob u yilo'ob Ezequías u ti'al ca u tzicbalto'ob ti' tuláacal 
ba'ax dzo'oc u ya'alic le náacom j asirio'. 



1671 

 

Biblia Maya 
© 1992, Sociedades Bíblicas Unidas. 

 

 
 

 

Isaías 37 

Yuumtzile' cu toquic Judá tu kab Asiria 
(2 R 19.1-37; 2 Cr 32.20-23) 

1Le ca tu yu'ubaj ajaw Ezequías le t'aano'oba', tu jataj u yáalal u búuco'obe', ca 
tu búuquintaj to'och nooko'ob, u ti'al u chíicbesic u yaj óolale', ca j bin tu kulnaj 
Yuumtzil. 
2Ca tu túuxla'antaj Eliaquim, u j mayolil u jalach naj, Sebna u aj dzíibil 
ba'axo'ob cu yúuchul, yéetel u asab nuxibilo'ob aj kiino'ob u búuquintmajo'ob 
u j to'och nookilo'ob okom óolal u ti'al u yilo'ob aj bóobat Isaías u paal Amoz, 
3u ti'al ca u ya'alo'ob ti' u t'aano'ob ajaw: Bejela'e', ti' yano'on ich yaj óolal, ich 
jaadz yéetel sublaquil; bey je'el bix jun túul co'olel ta'itac u síijsaj cu p'áatal 
mina'an u muuke'. 
4Quexi' wa j kuch tu xiquin a Ku ba'axo'ob tu ya'alaj le náacom túuxta'ab tumen 
u ajawil Asiria, u dzuulil, u ti'al u poch' cuxa'an Ku, yéetel quexi' ca ja'adzac 
tumen Yuumtzil a Ku tu yo'olal ba'axo'ob tu yu'ubajo'. Payalchi'ine'en tu yo'olal 
le máaxo'ob ca'aliquil cuxa'ano'obo'. 
5U nuuquilo'ob u jalach naj Ezequíase', j bino'ob u yilo'ob Isaías, 
6Isaíase' tu kuben t'antaj ca u ya'alo'ob ti' u dzuulilo'ob: Yuumtzile' cu ya'alic: 
Ma' a ch'ique'ex sajaquil tu yo'olal le pooch'ilo'ob tu ya'alajo'ob ti' teen u 
palitzilo'ob u ajawil Asiriao'. 
7Tumen tene', bin in ca'aj in beet u kuchul tu xiquin jun p'éel tzicbal u ti'al in 
beetic u suut tu múuch' caajo'ob, cu dzo'ocole' bíin quíimsa'ac. 
8U náacomal asiriao' tu yojéeltaj dzo'oc u lukul u ajawil Asiria tu caajil Laquis. 
Leti' túune' tu p'ataj xan u caajil Jerusalene', ca tu nuptáantaj u ajaw Asiria táan 
u ba'ateltic Libna. 
9Te'elo' u ajawil Asiriae', tu yu'ubaj u ya'ala'al táan u bin ba'ateltbil tumen 
Tirhaca u ajawil Etiopía. U ajawil Asiriae' tu ca'a túuchi'itaj aj bisaj t'aano'ob 
ti' Ezequías u ajawil Judá u ti'al u ya'alo'ob ti': 

10A Ku ti' máax ca alab óolalo', cu jach a'alic ti' teech ma' bíin lúubuquech tin 
kabi'; ba'ale' ma' a cha'ic u tusiquech. 
11Teche' dzo'oc a wojéeltic ba'ax tu beetajo'ob u ajawilo'ob Asiria yéetel le 
múuch' caajo'ob tu yóoltajo'ob u xu'ulso'obo'. ¿Bin a ca'a wa túun a jech le 
quíimilo'? 
12¿To'oc wa tumen u kuob u láak múuch' caajo'ob j xu'ulsa'abo'ob tumen in 
máanja'an ch'i'ibalo'ob je'el bixo'ob: Gozán, Harán, Resef yéetel u cajnáalilo'ob 
Bet-edén, cajna'alo'ob ca'ach Telasaro'? 
13¿Tu'ux yaan u ajawilo'ob Hamat, Arfad, Sefarvaim, Hena yéetel Iva? 
14Ezequíase' tu ch'a'aj le ju'un tu bisaj le aj bisaj t'aano'obo' ca tu xocaj. Cu 
dzo'ocole' j bin ich kulnaje' ca tu xit'aj le ju'un tu táan Yuumtzilo', 
15ca j payalchi'inaj beya': 
16Yuumtzil u yuumil tuláacal páajtalil, u Ku Israel, ti' yaan a jalach káanche' tu 
yóokol querubino'obe', chéen teech u Kuech tuláacal u ajawilo'ob lu'um; teech 
beet ca'an yéetel lu'um. 
17Yuumtzil jach qui' u'uyeni'. Yuumtzil p'il a wich u ti'al a wilic. U'uy ba'ax 
t'aanilo'ob dzo'oc u túuxtic a'albil ti' teen Senaquerib, tuláacalo'obe', u 
t'aanilo'ob u ti'al u poch'iquech, teech le Ku cuxa'ano'. 
18Yuumtzil jach jaaj dzo'oc u láaj xu'ulsa'al tumen u ajawilo'ob Asiria le múuch' 
caajo'ob yéetel tuláacal u lu'umilo'ob, 
19cu dzo'ocole' tu pulaj káak tuláacal u kuob, tumen tu jaajile' ma' kuobi', chéen 
beetbil kuob che'ob yéetel tuunich u ca'ajo'ob beeta'ano'ob tumen wíinico'ob. 
Le t o'olal j kascunta'abo'ob. 
20Ba'ale' Yuumtzil c Ku, bejela'e' toco'on tu kab tu yo'olal u yojéelta'al tumen 
tuláacal u múuch' caajilo'ob yóokolcaab, teech Yuumtzil, chéen teech Junab 
Kuech. 

21Isaías túune' tu túuxtaj a'albil ti' Ezequías: Je'el ba'ax cu ya'alic Yuumtzil u Ku 
Israela': Tene' dzo'oc in wu'uyic le payalchi' ta beetaj ti' teen tu yo'olal 
Senaquerib u ajawil Asiriao'. 
22Je'el ba'axo'ob tu ya'alaj Yuumtzil tu yo'olal u ajawil Asiria: Senaquerib, u 
caajil Sione' cu che'ejtiquech bey je'el bix a che'ejta'al tumen jun túul x 
ch'úupale'. Jerusalene' cu yúuntic u pool u ti'al u p'a'astiquech le quéen 
xi'iqueche'. 
23¿Máax dzo'oc a sen poch'ic? ¿Máax ta ka'am t'antaj u ti'al a líiksic a wich a 
pactic yéetel noj ba'alil? ¡U quili'ich Ku Israel! 
24Tu chi' a náacomo'ob ta poch'aj Yuumtzil. Ta wa'alaj: Tin ch'a'aj u sen 
ya'abcach bolanilo'ob in ba'atele', ca j na'aquen tu jo'ol lu'umil le pu'uco'ob, tu 
asab ca'analil Líbano'. Tin ch'acaj u asab ca'analil kuulche'ob, yéetel u asab 
jadzutz pino'ob. J kuchen tac tu asab ca'analil, yéetel u káaxilo'ob beyo'ob u x 
péet pakalilo'ob nicte'obe'. 
25Ti' táanxel lu'umilo'ob tin potaj ch'e'eno'ob, ca tin wukaj u ja'ilo'ob, cu 
dzo'ocole' tin tiquincuntaj u áalcab ja'ilo'ob Egipto yéetel in pe'echak. 
26¿Ba'ale' ma' a wojel ca'ach teen Yuumtzil máax beetic ca láaj úuchuc beyo'? 
Líikbal úuch in tucult in beetic, ba'ale' dzo'oc in beetic u béeychajal bejela'e'; 
le t o'olal teche' ca kascuntic le caajo'ob tuulumta'ano'obo', ca sutico'ob jeenel 
caajo'ob. 
27U cajnáalilo'obe' j ma' óolo'ob, sajaco'ob, sublaco'ob xan, beyo'ob u xíiwil 
káax ya'axtaco'ob u ti'al u janal ba'alche'obe', beyo'ob xíiwo'ob cu jóokolo'ob tu 
yóokol najo'obe' cu tiquincunta'alo'ob tumen u yiikal j lakin. 
28Tene' in wojel tuláacal tu'ux ca máan yéetel tuláacal ba'ax ca beetic; tene' in 
wojel dzo'oc a táaj p'u'ujul ti' teen. 
29Bey tumen in kaj óol bix a sen p'uja'anil yéetel a nonoj baíle', bin in ca'aj in 
dzáa jun p'éel x léecheb ta ni' yéetel jun p'éel jok ni', u ti'al in beetic a suut ti' 
le bej tu'ux taalecho'. 

30Isaías túune' tu ya'alaj ti' Ezequías: Lela' u chíiculal ba'ax bíin úuchuc: ti' le 
ja'aba' yéetel u láak cu taalo' bíin a jaante'ex le trigo cu yantal chéen 
jóoko'obilo', ba'ale' tu yóox ja'abe' bíin páatac a pakale'ex yéetel a joche'ex, bíin 
a pake'ex uvaob u ti'al a jaante'ex u yicho'ob. 
31Le judeailo'ob bíin u jecho'ob le quíimilo', bíin p'áataco'ob bey pakalbil 
che'obe': bíin jóokoc u mootzo'ob yéetel bíin ch'úuyuc u yicho'ob, 
32tumen bíin p'áatac jun jáat u cajnáalilo'ob Jerusalén; tu pu'uquil Sione' bíin 
yanac jun jaatz le tu jechajo'ob le quíimilo'. Lelo' bíin úuchuc tu yo'olal u sen 
yaabilaj Yuumtzil u yuumil tuláacal páajtalil. 
33Wa tu yo'olal u ajawil Asiriae', Yuumtzile' cu ya'alic: Ma' bíin ococ Jerusaleni', 
ma' bíin dzoonac yéetel mix jun p'éel x julubi', ma' bíin u ba'atelt u dzaamaj 
chimalo'obi mix bíin u beet u níix bejilo'ob u bak paachi'. 
34Ti' le bej tu'ux j taale', ti' bíin suunaqui'; ma' bíin ococ ti' le caaja'. Teen 
Yuumtzil a'alic. 
35Tene' bíin in canant le caaj u ti'al in toquic ti' quíimila', tu yo'olal in yaabilaj 
ti' David yéetel ti' in kaaba'. 
36U aj túuchi' Yuumtzile' j bine' ca tu quíimsaj ciento ochenta mil wíinico'ob tu 
cúuchil tu'ux cu je'elel le j asiriobo'; le ca sáaschaje' láaj quimentaco'obi'. 
37Senaquerib u ajawil Asiria túune', tu láaj lukesaj u aj ba'atelo'obo' te j 
cúuchilo', ca j suunaj Nínive. 
38Jun p'éel kiin táan u kultaj tu kulnaj Nisoc u kue', j quíimsa'ab tumeno'ob 
Adramelec yéetel Sarezer u paalal, cu dzo'ocole' ca j púudzo'ob tu tojil Ararat. 
Cu dzo'ocole' j culaj Esarhadón u paal tu jalach káanche' 

Isaías 38 

Ezequíase' cu dza'acal ti' u koja'anil 
(2 R 20.1-11; 2 Cr 32.24-26) 

1Ti' le kiino' Ezequíase' chaketchaj ti' koja'anil óolac quíimic, j bin ilbil tumen 
aj bóobat Isaías u paal Amose' ca tu ya'alaj ti': Yuumtzile' cu ya'alic: A'al u dzooc 

nu'ucbesaj t'aano'ob ti' a paalal, tumen bin a ca'aj quíimil. Ma' bíin yanac dzaac 
a ti'alintej. 
2Ezequías túune' tu sutaj u yich tu tojil le pako' ca j payalchi'inaj ti' Yuumtzil: 
3Yuumtzil, quin káat óoltic ca ka'ajac teech, bix úuchic in meyajtiquech yéetel 
chuca'an óolal bey xan yéetel jaaj óolal, quin beetic ba'ax utz ta wóol. Ca j sen 
yaayaj okolnaji. 
4Yuumtzile' tu túuchi'itaj ti' Isaías 
5ca xi'ic u ya'al ti' Ezequías: Yuumtzil u Ku a máanja'an ch'i'ibal Davide' cu 
ya'alic: Tene' dzo'oc in wu'uyic a payalchi' dzo'oc xan in wilic u ya'alil a wich. 
Bin in ca'aj in dzáa ti' teech u láak quince ja'abo'ob cuxtal. 
6Teech yéetel Jerusalene' bíin in toque'ex tu kab u ajawil Asiria. Teen bíin in 
canant le caaja'. 
7Isaíase' tu núucaj: Lela' leti' le chíicul bíin u dzáa ti' teech Yuumtzil u ti'al u 
ye'esic ti' teech bíin u dzo'ocbes u séeb chi': 
8Te tu x p'isib kiin Acazo', bin in ca'aj in beet ca na'acac diez u ebilo'ob u bo'oy 
le kiin, dzo'oc u yéemelo'. U bo'oy le kiino' j na'ac diez ebo'ob tu'ux dzo'oc u 
yéemel ca'acho'. 
9Le ca j uztchaj Ezequías u ajawil Judá ti' u koja'anile', tu dzíibtaj le Salmoa': 
10Tene' tin tucultaj ca'ach: Tin asab táanquelmil bíin quíimiquen; táan in 
túuxta'al tu ajawil le quíimil tu dzo'oc u kiinilo'ob in cuxtal. 
11Tene' tin tucultaj ca'ach: Ma' bíin in ca'a ila'a Yuumtzil way j lu'ume', ma' bíin 
in ca'a pact u yich le máaxo'ob cajnáalo'ob way yóokolcaaba'. 
12Cu kascunta'al in wotoch, cu to'ocol ti' teen, je'el bix u to'ocol u chuybil naj 
aj canan j tamano'obe'. In cuxtale' bey jun p'éel nook cu lukesa'al tu nu'ucul 
sacalt, tumen máax sacalte. Ca beetic in mukyaj yéetel kiin bey xan yéetel 
áakab. 

13Quin yaayaj awat yéetel áakab je'el bix wa táan u ca'aca'acha'al in baaquel 
tumen jun túul leóne'. Ca beetic in mukyaj yéetel kiin bey xan yéetel áakab. 
14Quin chaanbéel áacam je'el bix le x cusamo'obo', quin wokol je'el bix le 
sacpacalo'obo'. In wicho'obe' cu ca'analo'ob j paacat j ca'an. ¡Yuumtzil 
yedza'anen, beet ba'ax ma' tu páajtal in beetic! 
15¿Ba'ale' ba'ax je'el u páajtal in wa'alic ti', wa leti' j beet ca úuchuc? Dzo'oc u 
p'áatal ma' tu yocol in wenel tu yo'olal in sen yaj óolal. 
16Le máaxo'ob cu cananta'alo'ob tumen Yuumtzile' bíin cuxlaco'ob, tene' bíin 
cajlaquen ichilo'ob. Teche' dzo'oc a dzáic ti' teen toj óolal, dzo'oc a ca'a 
cuxquintiquen. 
17Dzo'oc u suut jéedzel óolal in yaj óolal. Dzo'oc a toquic in cuxtal ti' le mucnal 
cu xu'ulsajo', tumen dzo'oc a sa'atsic tuláacal in si'ipilo'ob. 
18Máaxo'ob yano'ob tu mucnalo'obo', ma' tu páajtal u qui'iqui' t'antiquecho'ob, 
le quimeno'obo' ma' tu páajtal u dzáico'ob ti' teech nojbe'enil, máaxo'ob cu 
yéemelo'ob ichil le páanbil lu'umo', ma' bíin u pa'ato'ob a chuca'an óolali'. 
19Chéen máaxo'ob cuxa'ano'ob bíin páatac u qui'iqui' t'antiquecho'ob, je'el bix 
in beetic teno'. Le taataobo' cu tzicbaltico'ob ti' u paalalo'ob a chuca'an óolal. 
20Yuumtzile' ti' yaan tin wicnal u ti'al u toquen ti' quíimile'. cone'ex paxic c 
arpaex, cone'ex kaay xan tuláacal u kiinilo'ob c cuxtale'ex tu kulnaj Yuumtzil. 
21Isaíase' tu túuxtaj beetbil jun p'éel u ya'ach'tbil higob, u ti'al j cu'ulta'al tu'ux 
yaan u koja'anil le ajawo', ca j utzchaji. 
22Ezequías túune' tu káat chi'itaj ti' Isaías: ¿Bix bíin in wojéelt wa je'el u páajtal 
in bin tu kulnaj Yuumtzile'? 

Isaías 39 

Ezequíase' cu kamic u aj túuchi' t'aano'ob u ajawil Babilonia 
(2 R 20.12-19; 2 Cr 32.27-31) 

1Ti' le kiino' Merodac-baladán, u ajawil Babiloniae', tu yu'ubaj u tzicbalta'al 
koja'anchaj ca'ach Ezequías, ba'ale' dzo'oc u yutztal, leti'e' tu túuchi'itaj 

dze'edzec aj bisaj t'aano'ob u biso'ob jun p'éel dzíibil ju'un yéetel jun p'éel siibal 
ti'. 
2Leti'e' j qui'imacchaj u yóol úuchic u kuchulo'obe', ca tu ye'esaj ti'ob u ayikalil, 
plata yéetel oro, le j qui'iboc ja'ob yéetel u ma'alob aceite bey xan u cúuchil u 
nu'uculo'ob u ba'atel yéetel tuláacal le ba'axo'ob yano'ob te j cúuchilo'. Ma' j 
p'áat mix ba'al ma' u ye'esic ti'ob ti' le ba'axo'ob yaan ca'ach tu jalach naj yéetel 
tu ajawilo'. 
3J bin túun aj bóobat Isaías u yil ajaw Ezequías ca tu káat chi'itaj ti': ¿Tu'ux u 
taal le wíinico'obo', ba'axo'ob tu ya'alajo'ob ti' teech? Ezequíase' tu núucaj: Ti' 
u taalbalo'ob náanach lu'ume'; Babilonia u taalo'ob. 
4Isaíase' tu káat chi'itaj ti': ¿Ba'ax tu yilajo'ob ta jalach naj? Ezequíase' tu 
núucaj: Tu yilajo'ob tuláacal ba'ax yaani'i. Ma' j p'áat mix ba'al ma' u yilico'ob 
tu cúuchil tu'ux in ta'acbesmajo'obi', tuláacal tin we'esaj ti'ob. 
5Isaías túune' tu ya'alaj ti' Ezequías: U'uy ba'ax cu ya'alic ti' teech Yuumtzil u 
yuumil tuláacal páajtalil: 
6Táan u taal u kiinilo'ob u bisa'al tu lu'umil Babilonia tuláacal ba'ax yaan ta 
jalach naj ti' le ba'axo'ob tu much'quintaj a máanja'an ch'i'ibalo'ob tac tu kiinil 
bejela'e'. Mix ba'al bíin p'áatac waye'. 
7Tac dze'edzec ti' a ch'i'ibalo'ob bíin bisa'aco'ob Babilonia, bíin 
nuumquinta'aco'ob ti' u j xiibilo'ob, u ti'al u dza'abalo'ob palitzilil tu jalach naj 
ajaw. 
8Ezequiase' tu yo'olal tu tucultaj bíin yanac wal jéedzel tu kiinilo'ob u cuxtale', 
tu núucaj ti' Isaías: Jach utz le péectzil dzo'oc u túuchi'itic ti' teen Yuumtzilo'. 

Isaías 40 

Kue' cu qui'imaccuntic yóol u caajil Jerusalén 

1A Kuexe' cu ya'alic: Qui'imaccunte'ex yóol, qui'imaccunte'ex yóol in caajal; 

2t'ane'ex yéetel yaacunaj u caajil Jerusalén a'ale'ex ti'e', u palitzilile' dzo'oc u 
ch'éenel, dzo'oc u kamic u bo'olal tu yo'olal u si'ipilo'ob, dzo'oc bin u kamico'ob 
tin kab u ca'a máalil u jaadzil tu yo'olal tuláacal u kebano'ob. 
3Jun p'éel t'aane' cu yaawtic: Nu'ucbese'ex jun p'éel bej te x tocoy lu'umo', 
jolch'acte'ex jun p'éel toj noj bej te j chakan lu'umo'. 
4Chupe'ex tuláacal u chowac kóom lu'umilo'ob, táaxcunte'ex tuláacal le 
múulo'ob, yéetel le jo'ol lu'umo'obo', tuláacal le witzo'ob, yéetel le cúuchilo'ob 
koklemaco'ob láaj sute'exo'ob jach táax lu'umil. 
5Yuumtzil túune' bíin u ye'es u nojbe'enil, bíin múuch' ila'ac tumen tuláacal 
wíinico'ob. Yuumtzil dzo'oc u ya'alic tu chi'il. 
6Jun p'éel t'aane' cu ya'alic: Awatnaquech. Tene' quin káat chi'itic: ¿Ba'ax u 
najmal in waawtic? Tuláacal wíinique' bey xíiwe', ¡sen ma'alob yanil je'el bix u 
nicte'il káaxe'! 
7Quéen máanac u yustaj Yuumtzil tu yóokolo'obe', le xíiwo' cu tijil, le nicte'o' 
cu chuchultal. ba'al jaaje', wíinique' bey xíiwe'. 
8Xíiwe' cu tijil, nicte'e' cu chuchultal, ba'ale' u t'aan Yuumtzile' mix bikin bíin 
xu'uluc. 
9Sión na'aquen tu jach ca'analil jun p'éel witz, awatnen yéetel tuláacal a muuk 
u ti'al a ka'aytic jun p'éel ma'alob péectzil. Awatnen x ma' sajaquil u caajil 
Jerusalén, ka'ayt ti' u caajilo'ob Judá: ¡Way yaan a Junab Kuexe'! 
10Yuumtzile' cu kuchul tu yéetel páajtalil, cu láaj t'onquintic yéetel u muuk u 
kab. Cu taasic u caajal cu dzo'ocol u lojic. 
11Táan u taal bey jun túul aj canan cu canantic u j tamano'onbe'; cu méekic le 
mejen j tamano'ob, cu bisico'ob tu'ux cu chu'ucho'ob bey xan cu canantic le 
táant u síijilo'obo'. 

Sen nojoch u Ku Israel 

12¿Máax dzo'oc u p'isic ka'anabo'ob yéetel u náab, wa dzo'oc xan u xoquic yéetel 
u yaal u kab buca'aj u cóochil ca'an? ¿Máax dzaamil chéen ti' jun p'éel x p'isib 

tuláacal u ma'ayil le lu'uma', dzo'oc xan u p'isic chéen ti' jun p'éel x ch'uyub p'is 
u aalil tuláacal jo'ol lu'umo'ob yéetel witzo'obo'? 
13¿Yaan wa máax a'almail u nu'uc ti' Yuumtzil wa máax tzolmail ti' bix cu bin 
u beetic? 
14¿Máax tzool u xiquin, máax dzáa u na'at? ¿Máax e'es ti' bix u yúuchul toj p'is 
óol? ¿Máax ca'anbes ma'alob kaj óolalo'ob ti'? ¿Máax e'es u ca'anbesajilo'ob 
ojéelajil ti'? 
15Tu táan leti'e' le múuch' caajo'obo' chéen beyo'ob jun ch'áaj ja'e', bey jun p'úuy 
lu'um tu yóokol p'isibe'; u múuch' caajilo'ob jáal ka'anabe' beyo'ob jun p'éel 
sa'am lu'um tu táane'. 
16Ma' tu chúucpajal tuláacal u ba'alche'ilo'ob Líbano' u ti'al u ku'ubul tóocbil 
ba'alche'ob ti', mix tu chúucpajal u si'il u ti'al u káakil. 
17Mix ba'alo'ob tu táan leti' tuláacal le múuch' caajo'obo'; u ti'al leti'e' jach mix 
ba'al u tojolo'ob. 
18¿Máax yéetel bíin a quete'ex Ku? ¿Yéetel ba'ax oochel bíin we'ese'ex bix leti'? 
19Jun túul j póol che', cu póolic jun p'éel j culche', jun túul j meyaj oroe' cu 
bonic yéetel oro cu beetic x jóoken jóoko'ob plata. 
20Máax beetic culche'e' cu yéeyic jun p'éel che' ma'atech u la'abal, cu caxtic jun 
túul j meyaj jadzutz ba'alo'ob cu beetic jun p'éel ma'alob x culub tu yo'olal ma' 
u lúubul. 
21¿Ba'ale' ma' a wojele'ex wa ca'achi'? ¿Ma' ta wu'uyajex wa u ya'ala'ali'? ¿Ma' 
wa tzicbalta'ab ti' te'ex tu yáax chuuni'? ¿Ma' a ch'a'a nu'ucte'ex líikbal tu yáax 
chuun beeta'abic yóokolcaabi'? 
22Kue' ti' yaan u jalach káanche' tu yóokol le nak ca'an balmail yóokolcaabo', 
leti'e' cu yilic le wíinico'ob beyo'ob j sáake'. Leti'e' cu sinic ca'an bey u si'inil jun 
p'éel nook u ti'al bo'oye', cu xit'ic bey jun p'éel chuybil naje'. 
23Leti'e' cu mix ba'alcuntic nucuch wíinico'obo' cu beetic xan u xu'ulul u 
nuuquilo'ob lu'um. 

24Bey mejen che'ob táant u xa'abalo'ob ma' u qui' ch'ico'ob u mootzo'ob te j 
lu'umo'. Wa cu yustaj Ku tu yóokolo'obe' cu tijilo'ob, cu bisa'alo'ob bey sojol 
tumen chac iikale'. 
25Le quili'ich Kuo' cu káat chi'itic: ¿Máax yéetel bíin a quetene'ex? ¿Máax je'el 
u páajtal u queticubáa tin wéetele'? 
26Líikese'ex a wiche'ex j ca'an u ti'al ca paacatnaque'ex: ¿Máax beet tuláacal le 
ba'alo'obo'? Le máax j t'oxla'anto'ob tu jujun túulil cu t'anic xan tu kaaba'ob tu 
jujun túulilo'ob. Sen nojoch u páajtalil, bey xan u muuk ma' tu tu'ubul mix jun 
túul ti'. 
27Israel, u caajil Jacob, ¿Ba'axten ca x tac pool? ¿Ba'axten xan ca wa'alic: 
Yuumtzile' ma' tu táan óoltic ba'ax cu yúuchul ti' teen; Kue' ma' tin ka'ajal ti'? 
28¿Ma' wa a wojéeltmaji'? ¿Mix wa jun teen a wu'uyej? Yuumtzile', Ku mina'an 
xu'ulul ti', leti' beetmail tuláacal yóokolcaab, ma'atech u jéesbal mixtech u 
ca'anal; mina'an xu'ulul ti' u na'at. 
29Leti'e' dzáic u muuk máax ca'ana'an, cu dzáic u yóol le j ma' óolo'. 
30Tac le j táanquelem paalal cu ca'analo'ob yéetel cu jéesbalo'obo', tac le asab 
mu'uka'ano'ob cu lúubulo'obo', 
31ba'ale' máaxo'ob cu yocsic u yóolo'ob ti' Yuumtzile' bíin yanac túumben muuk 
ti'ob bíin páatac u xiknalo'ob beyo'ob j cóote'; ma' bíin ca'ananchajco'ob quéen 
áalcabnaco'ob, ma' xan bíin jéesbalnaco'ob quéen xíimbalnaco'obi'. 

Isaías 41 

Kue' cu séeb chi'itic u jáalkabtic Israel 

1Mac a chi'ex tin táan u múuch' caajile'ex ka'anab. Múuch' caaje'ex xiixib 
máacchajque'ex. Co'ote'ene'ex ca c tzicbalte'ex le ba'alo'oba'; cone'ex ma'alob 
tucultic ba'ax unaj c beetic. 
2¿Máax beet u chíicpajal j lakin le ajaw cu pa'a muuk mantadzo'? ¿Máax kubic 
le múuch' caajo'ob tu kab u ti'al ca u t'onquint u ajawilo'ob u ti'al xan ca u 

xiixcunto'ob yéetel u máascab bey xan yéetel u x p'úunche' tac u ki'itbesico'ob 
bey sojole'? 
3¿Máax beetic u ch'a'apachtic u ti'al ma' u yantal mix ba'al katic u beel, bey tu 
yóol iik cu bine'? 
4¿Máax beetic le meyaja'? ¿Máax a'almajil ca'aliquil táan u chu'unpajal 
yóokolcaab ba'axo'ob bíin úuchuc? Teen, Yuumtzil, chéen teen Junab Ku, teen 
u yáax chuun teen xan u xuul. 
5U múuch' caajilo'ob ka'anabe' tu yilajo'ob ca j sen sajacchajo'ob; lu'ume' j láaj 
quíilbalnaji. Dzo'oc u náadzalo'ob, táan u taalo'ob. 
6Tu jujun túulil j meyaj jadzutz ba'alo'obe' cu yáantic u ch'a'a u yóol u yéet 
meyaj. 
7Le j póol che'o' cu ch'a'ic u yóol ti' máax cu meyajtic plata; máax cu meyaj 
yéetel x bajabe' cu yóolintic máax cu meyaj tu nu'ucul bax fierro', cu ya'alic 
xan wa ma'alob u táakalilo'ob, cu dzo'ocole' cu ma'alob wa'acuntic le beetbil 
ku tu joyajo' u ti'al ma' u péec. 
8Ba'ale' teche' Israel, u caajil Jacob, in palitzil máax in yéeymajech, u ch'i'ibal 
Abraham in wéet bisajbáa: 
9Tene' tin jóokesech tu xuul lu'um, tin t'anajech tu naklil náanach lu'um, ca tin 
wa'alaj ti' teech: Teche' in palitzilech. Tene' tin yéeyajech, ma' in kex óoltechi'. 
10Ma' a ch'a'ic sajaquil, tumen tene' ti' yanen ta wéetele'; ma' u péec a wóol 
tumen tene' a Kuen. Teen dzáic a muuk, teen áantiquech, teen lat'ab kabtiquech 
yéetel in kab yaan páajtalil ti'. 
11Tuláacal máaxo'ob p'ectmaileche', bíin sublacchajco'ob bíin xan pa'ajac u 
subtalo'ob; máaxo'ob ba'ateltiqueche' bíin jáay xu'ulsa'aco'ob. 
12Quéen jo'op'oc a caxantic a aj p'eeco'obe', ma' bíin a nuptáanto'obi'; le 
máaxo'ob ba'ateltiquecho'obe', bíin p'áatac bey mix jun teen síijico'obe'. 
13Tumen teen Yuumtzil a Kue', dzo'oc in machiquech ta kab; tene' tin wa'alaj 
ti' teech: Ma' a sajactal, teen áantiquech. 

14Yuumtzile' cu ya'alic: Israel u caajil Jacob, quex sen chichanech yéetel j ma' 
muukeche', ma' a ch'a'ic sajaquil; teen áantiquech. Teen u quili'ich Ku Israele', 
teen a j tocsajil. 
15Bíin in sutech u nu'ucul u mu'uxul trigo, túunben, ma'alob xan u le'et'ilo'ob u 
nu'ucul yoxo'om; bíin a mux le pu'uco'ob u ti'al a sutic ma'ay lu'umilo'ob, bíin 
a sut sojolil le jo'ol pu'uco'obo'. 
16Bíin a pul u ti'al ca bisa'ac tumen iik; bíin ki'ikita'ac tumen chac ikal. Teech 
túune' bíin qui'imacchajac a wóol ti' Yuumtzil, bíin a wu'uyabáa qui' a wóol tu 
yo'olal u quili'ich Ku Israel. 
17Óotzil máaco'ob mina'an mix ba'al u tzéenticuba'ob, ba'ale' ma' tu 
nuptáantico'ob. Tiquin u chi' tu yo'olal ukaj. ba'ale' teen Yuumtzil bíin in 
táanalto'ob, teen, u Junab Ku Israele', ma' bíin in xúunp'atto'obi'. 
18Bíin in beet u tóop'ol ja' ti' le tiquin jo'ol lu'umo'obo', bíin xan in beet u yantal 
u sayabilo'ob ja', chúumuc le táax kóom lu'umo'obo'; bíin in sut áakalil le x 
tocoy lu'umo'obo', bíin in beet u yantal t'óot'ol ja'ob te j tiquin lu'umo'. 
19Te x tocoy lu'umo' bíin in pak kuulche'ob, acaciaob, arrayano'ob yéetel 
olivo'ob; ti' le j tiquin lu'umo' bíin in beet u ch'íijil pino'obi' pa'ate' yéetel 
abeto'ob yéetel cipreso'ob, 
20tu yo'olal u yila'al yéetel u yojéelta'al tumen tuláacal yóokolcaab, yéetel u 
ti'al ca u ch'en xiquinto'ob yéetel u na'ato'ob, teen Yuumtzil, tin beetaj yéetel 
in páajtal, teen Junab Ku u quili'ichil Israel tin beetaj. 

Kue' cu t'anic j ba'atel le u ma' jaajil kuobo' 

21Yuumtzil u ajawil Jacobe' cu ya'alic: Beetbil kuex co'otene'ex a we'ese'ex a 
kuile'ex, co'otene'ex a we'ese'ex ma' chéen tuutus kuexi'. 
22Co'otene'ex a dza'ex u péectzilil ba'ax bíin úuchuc yéetel ca a tzole'ex ti' to'on 
ba'axo'ob dzo'oc u yúuchule' beyo' bíin c ch'en xiquinte'ex; a'ale'ex ti' to'on 
ba'axo'ob cu taal u kiinil, u ti'al ca c ojéelt ba'axo'ob bíin úuchuc. 



1683 

 

Biblia Maya 
© 1992, Sociedades Bíblicas Unidas. 

 

 
 

 

23A'ale'ex xan ti' to'on ba'axo'ob cun j úuchul tu dzooc, e'ese'ex ti' to'on wa kuex 
tu jaajil. Beete'ex ba'axo'ob cu páajtal a beetique'ex, utz wa kaas, u ti'al ca ococ 
ti' to'on sajaquil yéetel jak óolal. 
24¡Ba'ale' te'exe' mix ba'ale'ex mix xan cu páajtal a beetique'ex mix ba'al! 
P'ecbe'en máax yéeyique'ex. 
25Tin beetaj u chíicpajal jun túul wíinic te j lakino; tin t'aanaj tu kaaba', ti' u 
taalbal j xamane'. Cu xanabcha'atic méektáano'ob je'el bix u xanabcha'ata'al 
kate'; je'el bix u beetic le j pat kat cu ya'ach'tic le kat yéetel u yooco'. 
26¿Máax ka'it tu yáax chuun, u ti'al ca c ojéelto'ob? ¿Máax a'al ma'ili' úuchuc 
ba'ax cu taal u kiin u ti'al ca a'al jaaj ba'ax cu ya'alic? Mix jun túul ti' te'ex a'al 
ba'ax cu taal u kiinil, mix máac j u'uy a wa'alique'ex mix ba'al. 
27Teen tin yáax a'alaj ti' Sión ba'ax cu taal u kiin, teen tin túuxtaj jun túul aj 
bisaj t'aan u ti'al u ya'al ti' séeba'an bíin suunac u cajnáalilo'ob. 
28Quin paacat, ba'ale' mix jun túul ti' le yaanal kuob cu chíicpajalo'; mix jun 
túul ti'ob cu páajtal u tzol xiquin, mix jun túul ti'ob cu páajtal u núuquico'ob 
in káat chi'ob. 
29¡Mix ba'al u biilal mix jun túul ti'obi'! Mix ba'al cu páajtal u beetico'ob; chéen 
jóojochil beetbil kuob. 

Isaías 42 

U palitzil Yuumtzil 

1Je'el in palitzila', máax quin lat'ab kabtic, leti' máax in yéeymaj, ti' máax quin 
qui'imac óolta'al. Dzo'oc in dzáic in pixan ti' u ti'al ca u taas ti'ibil bejil ti' 
tuláacal múuch' caajo'ob. 
2Ma' bíin awatnaqui', mix bíin ka'amcach t'aanaqui', ma' bíin u beet u yu'uba'al 
u t'aan ti' bejo'obi', 
3ma' bin dzo'ococ u cachic le sakab caachalo' mix bíin u tup le sáas chichan u 
káakilo'. jach tu jaajil bíin u taas ti'ibil óolal. 

4Ma' bíin je'elequi', mix bíin lúubuc u yóol tac quéen u beet u yantal ti'ibil bejil 
yóok lu'um. U múuch' caajilo'ob ka'anabe' bíin u ma'alob u'uyo'ob u 
ca'anbesajo'ob. 
5Ku Yuumtzil, le ca tu beetaj ca'ane' tu sinaj, le ca tu beetaj lu'um yéetel tuláacal 
ba'ax yaan tu yóokol, cu dzáic cuxtal yéetel u múusik u cajnáalilo'obe', cu 
ya'alic ti' u palitzil: 
6Teen Yuumtzile', tin t'anajech ca tin machajech ta kab, u ti'al ca meyajnaquech 
u nu'ucul tocsajil; teen tin beetajech, tumen in káat ca a beetabáa u jedz u 
t'aanil in nup t'aan yéetel caaj, yéetel u sáasil múuch' caajo'ob. 
7In káat ca a dzáa u sáasil yich ch'óopo'ob u ti'al xan ca jáalkabt máaxo'ob 
dza'ano'ob ti' kalabo'ob, ti' u kalab najilo'ob éekjoch'e'enil. 
8Teen Yahveh, lela' leti' in kaaba', ma' bíin in cha'a' u dza'abal in nojbe'enil ti' 
u yaanali' mix ca tzi'iquic beetbil kuob cu jeelinten. 
9Il a wile'ex bix béeychajic ba'axo'ob tin a'alaj cu taal u kiinil, bejela'e' in ca'aj 
in ka'ayt túumben péectzilo'ob; quin wa'alic ti' te'ex ma'ili' úuchuco'obi'. 

U qui'iqui' kaayil tu yo'olal u tocsaj Ku 

10Kaye'ex ti' Yuumtzil jun p'éel túumben kaay; líikbal ti' asab náach lu'um, 
qui'iqui' t'ante'ex máaxe'ex ca bine'ex ti' cheem yóok ka'anab yéetel le 
ba'alche'ob yano'ob ichilo', u múuch' caajilo'ob ka'anab yéetel tuláacal u 
cajnáalilo'ob. 
11Qui'imacchajac u yóol x tocoy lu'um yéetel u caajilo'ob bey xan u péet 
caajilo'ob u ch'i'ibalo'ob Cedar. Kaaynaco'ob yéetel qui'imac óol u cajnáalilo'ob 
Sela; ka'am kaaynene'ex te tu jach ca'analil le pu'uco'obo'. 
12U dza'ob nojbe'enil ti' Yuumtzil u tze'ecto'ob u qui'iqui' t'aanil ti' u múuch' 
caajilo'ob ka'anab. 
13Yuumtzile' bíin jóokoc bey jun túul xiixib aj ba'atele' bíin ba'atelnac tu jaajil 
u yóol je'el bix jun túul aj ba'atele'; bíin ka'am t'aanac, bíin u dzáa u yawatil 
ba'atel bíin xan u pa'a u muuk u aj p'eeco'ob. 

14Yuumtzile' cu ya'alic: Ya'abcach kiino'ob j p'áaten x ma' t'aanil, tin macaj in 
chi' ma' tin wa'alaj mix ba'ali'; ba'ale' bejela'e' in ca'aj awat, bey co'olel cu 
síijsaje', táan u yáacam, táan xan cu jajak iike'. 
15Bin in ca'aj in jen witzo'ob yéetel jo'ol lu'umo'ob, bin ca'aj xan in beet u tijil 
tuláacal u yáakil lu'um; bin in ca'aj in beet u suut x tocoy tuláacal áalcab ja'ob 
yaan xan in cha'ic u tijil tuláacal xéel ja'ob. 
16Bíin in bis ch'óopo'ob ti' bejo'ob yéetel ti' t'úut'ul bejo'ob ma' u kaj óoltmajo'ob 
ca'achi'. Éekjoch'e'enilo' bíin in sut sáasil tu táano'ob yéetel bíin in sut táax 
koom lu'umil le cúuchilo'ob kóomkom taamo'obo'. Mix jun p'éel ti' le ba'alo'ob 
bíin p'áatac ma' in beetico' 
17Máaxo'ob cu yocsic u yóolo'ob ti' jun p'éel beetbil ku, máaxo'ob cu ya'alico'ob 
ti' jun p'éel póolbil che': Te'exe' c kuex, bíin náachaco'ob yéetel sublaquil. 

Israele' chóopchaja'an 

18Cóoque'ex, u'uyajnaque'ex; ch'óope'ex p'iche'ex a wiche'ex u ti'al ca 
paacatnaque'ex. 
19Mina'an u láak sen cóoc yéetel sen ch'óop je'el bix in palitzil, in aj túuchi'e', 
mina'an u láak sen ch'óop yéetel sen cóoc je'el bix in aj bisaj t'aan, u palitzil 
Yuumtzile'. 
20Dzo'oc u yilic ya'abcach ba'alo'ob, ba'ale' ma' tu táan óoltico'ob; je'el u páajtal 
u yu'ubaje', ba'ale' ma' tu táan óoltic mix ba'al. 
21Yuumtzile' tu yo'olal jun túul Ku cu tocsaje', u nojochquint yéetel u 
nojbe'encunt u ca'anbesaj; 
22ba'ale' le caaja' cu yoocolta'al yéetel cu láaj to'ocol u ayikalil, tuláacalo'ob 
dzo'oc u ma'achalo'ob j kalbil, dzo'oc u ka'alalo'ob ichil x kalab najo'ob; cu 
ma'achalo'ob, ba'ale' mina'an máax jáalkabtico'ob, cu x mucul chu'uculo'ob, 
ba'ale' mina'an máax bo'otic u cha'akabta'alo'ob. 
23¿Ba'ale' máax ichile'ex táan óoltic le ba'alo'oba'? ¿Máax u dzaamaj u yóol u 
yu'ub ba'axo'ob bíin úuchuca'? 

24¿Máax cha'a' u pa'abal u muuk yéetel u yocolta'al Israel u caajil Jacob, ca 
palitzilta'ac yéetel ca x mucul chu'ucuc? ¿Ma' wa jaaj Yuumtzil j beet u yúuchul 
beyo'o'? Leti'obe' j kebanchajo'ob tu táan. ma' tu yóoltajo'ob j xíimbal ti' le bej 
tu ye'esaj ti'obo', mix tu yu'ubaj t'antajo'ob u ca'anbesajo'obi'. 
25Le t o'olal j kuuxchaj tu yéetelo'obe', ca tu jadzajo'ob yéetel jun p'éel yaayaj 
ba'atel u ti'al u beetic u yelelo'ob ich káak, ba'ale' mix bey tu yóoltilaco'ob 
u'uyaj t'aano'. 

Isaías 43 

Chéen Yuumtzil aj tocsajil 

1Ba'ale' Israel u caajil Jacob, Yuumtzil le máax beetmailecho' cu ya'alic ti' teech: 
Ma' a sajactal, tumen dzo'oc in jáalkabtiquech; teen tin t'aanajech ta kaaba', in 
ti'alech. 
2Wa yaan a ch'aacat ich ja'e', bíin ti' yanaquen ta wéetel, wa kabéet a ch'actic 
áalcab ja'obe', ma' bíin búuluquechi'; wa yaan a máan ich káake' ma' bíin 
elequechi', ma' bíin tóoch'banac káako'ob ti' techo'. 
3Tumen teen a Yuumtzil a aj tocsajil, u quili'ich Ku Israel. Tene' dzo'oc in 
maniquech; tin dzáa Egipto, Etiopía yéetel Sabá, u ti'al u tojol a bo'olil, 
4tumen utz a lúubul ti' teen, co'oj a tojol in ti'al, tene' in yaabilmajech. Tu 
yo'olal in ti'alintiquech, yéetel u ti'al in toquic a cuxtale', quin kubic wíinico'ob 
yéetel múuch' caajo'ob. 
5Ma' a ch'a'ic sajaquil tumen tene' ti' yanen ta wéetele' Líikbal j lakin yéetel j 
chikine', bíin in beet u suut a caajal u ti'al j much'tal. 
6Bíin in wa'al ti' j xaman: Suto'ob ti' j noojol: Ma' a p'áatalo'ob yéetelo'ob. Taas 
ti' teen in j xibil paalal yéetel in x ch'upul paalal líikbal náachil, líikbal tu xuul 
u yóokolcaab, 
7ti' tuláacal máaxo'ob dza'an in kaaba' ti'ob, máaxo'ob tin beetaj u síijilo'ob 
yéetel in nu'ucbesmajo'ob, máaxo'ob tin beetajo'obe', u ti'al in nojbe'enile'. 

8Beete'ex u taal in caajal, tumen in caajale' ch'óop quex tumen yaan u yicho'ob 
cóoc quex tumen yaan u xiquino'ob. 
9U much'jubáa tuláacal caajo'ob, u much'jubáa tuláacal múuch' caajo'ob. ¿Máax 
ichilo'ob a'al yaan u taal u kiin le ba'alo', wa tu ka'aytaj le ba'axo'ob dzo'oc u 
yúuchulo'obo'? u taaso'ob u aj jaajcunajo'ob, u ye'eso'ob jaaj ba'ax cu 
ya'alico'ob, u ti'al ca u'uya'ac yéetel ca a'ala'ac jach jaaj. 
10Yuumtzile' cu ya'alic: Te'exe' in aj jaajcunaje'ex, te'ex in yéeybil palitzile'ex u 
ti'al ca a kaj óoltiquene'ex yéetel a wocsaj óoltiquene'ex, yéetel ca a na'ate'ex 
máaxen teen. Ma' yanac mix jun túul ku táanil ti' teni', mix paachil ti' teen bíin 
yanac u láak. 
11Chéen teen Yuumtzil; Mix máac jun páay ti' tene' mina'an mix máac cu páajtal 
u tocsaj. 
12Yuumtzile' cu ya'alic: Teen tin wa'alaj ba'ax cu taal u kiin tin ka'aytaj xan: 
tene' dzo'oc in toquique'ex; lelo' ma' jun túul j yaanal ku beetmaili', te'ex in aj 
jaajcunaje'ex. 
13Ti' ja'abo'ob mina'an u xuule', tene' Junab Kuen. Mix máac cu páajtal u 
toquicubáa ti' in páajtalil. Mix máac bíin páatac u mixba'alcuntic ba'ax quin 
beetic. 
14Yuumtzil, u quili'ich Ku Israel, máax jáalkabte'exe', cu ya'alic: U ti'al in 
toquique'exe' bíin in túuxt máaco'ob Babilonia, u ti'al ca in beet u je'ebel u 
joolcaajilo'ob, u qui'imac óolal le j caldeobo' bíin suunac ki'inamil. 
15Teen Yuumtzil, teen j beet Israel, teen a quili'ich Junab Kuex a ajawe'ex. 
16Yuumtzile' tu je'aj jun p'éel bej ichil le ka'anabo', tu je'aj jun p'éel bej ichil 
dzíidzic ja'ob; 
17tu beetaj u jóokol jun p'éel nojoch múuch' aj ba'atelo'ob, u ch'a'amajo'ob u 
bolano'ob yéetel u tzíimino'ob u ti'alo'ob j quíimil. Le ca j lúubo'obe' ma' 
páatchaj u ca'a líikilo'obi'; j xu'ulo'ob bey u tu'upul u káakil jun p'éel sáase'. 

18Bejela'e' Yuumtzile' cu ya'alic ti' u caajal: Ma' u ka'ajal teech ba'axo'ob dzo'oc 
u máano'ob u kiin, ma' tucultic ba'axo'ob dzo'oc u máan kiin úuchla'ajac. 
19Tene' bin in ca'aj in beet jun p'éel túumben ba'al, jach ti' le súutuc bíin 
chíicpajaca'. Bin in ca'aj in je'e' jun p'éel bej te x tocoy lu'umo', yéetel áalcab 
ja'o' ti' le j tiquin lu'umo'. 
20Bíin u tziqueno'ob u ba'alche'ilo'ob káax, bey xan u peekilo'ob káax yéetel 
avestruso'ob, tumen bíin in beet u jóokol ja' ti' le x tocoy lu'umo', bey xan áalcab 
ja'ob ti' le j tiquin lu'umo', u ti'al ca in dzáa ja' u yuk in caajal in yéeymaj, 
21le caaj in nu'ucbesmaj u ti'al u ka'ayt in qui'iqui' t'aanilo'. 
22Ba'ale', teech israel, u caajil Jacob, teche' ma' payalchi'inajech ti' teni', teche' 
j náac a wóol ti' teen. 
23Ma' ta kubaj ti' teen tóocbil j tamano'obi', mix ta tzicajen yéetel tóocbil 
ba'alche'obi'. Tene' ma' tin náacsaj a wóol u ti'al in káatic ti' teech ti'ibil 
óolo'obi', mix tin sen babal káataj ti' teech poomi'. 
24Ma' kabéetchaj a manic qui'iboc jalal u ti'al a taas ti' teen u ti'ibil óolili', mix 
kabéetchajac a qui'imaccuntic in wóol yéetel u tzaatzel ba'alche'ob 
quíimsa'ano'ob in ti'ali'. Ba'ale' ta chi'ichnaccunsaj in wóol yéetel a kebano'ob; 
ta beetaj in p'u'ujul yéetel a kasa'anilo'ob. 
25Ba'ale' bey tumen teen a Junab Kueno' quin lukesic a kasa'anilo'ob u ti'al ma' 
in ka'ajsic mix jun p'éel a kebano'ob. 
26Wa cu tucultic yaan ba'ax in beetmaj ti' teech ma' utz ta t'aane', co'ox tu táan 
jun túul aj p'is óol. Co'oten a taas a tacpoolo'ob ca c ila'a wa jaaj mina'an a 
si'ipil. 
27A yáax máanja'an ch'i'ibale' j kebanchaji', a aj ca'anbesajo'obe', tu 
pechajuba'ob ti' teen, 
28a méektáano'obe' tu kascuntajo'ob in kulnaj, le t o'olal tin p'ataj u po'och'ol 
Israel u caajil Jacob. 

Isaías 44 

U chuca'an óolal Yuumtzil, chéen leti' u jaajil Ku 

1Bejela'e' u'uyeni', Israel u caajil Jacob, in palitzil, in aj yéeyaj. 
2Teen Yuumtzil máax beetmailech, tu patajech ma'ili' síijiquech mix u yáantech 
ca'ache'e'. Ma' a ch'a'ic sajaquil Jesurún u caajil Jacob, in palitzil in yéeymajech, 
3tumen bin in ca'aj in beet u yáalcab ja'ob x tocoy lu'umo', bin in ca'aj in beet 
u yantal áalcab t'o'ol ja'ob te j tiquin lu'umo'. Teen bíin in dzáa túumben cuxtal 
ti' a ch'i'iba'alo'ob, bíin in túuxt qui' t'aano'ob ti'ob. 
4Bíin ch'íijico'ob je'el bix u ch'íijil xíiwo'ob ma'alob joyabta'anilo'obe', beyo'ob 
cóopo'ob tu jáal u yáalcab ja'obe'. 
5Jun túule' bíin u ya'ale': Tene' u ti'alen Yuumtzil, u láak jun túule' bíin u 
kaaba'int u ch'i'ibal Jacob, u láak jun túule' xane' bíin u dzíibt tu muuk u kab: 
Yuumtzil in yuumil, tu dzooque', bíin u tzay Israel ti' u kaaba'. 
6Yuumtzile', u ajaw yéetel u aj tocsaj Israel, u Yuumtzilil tuláacal páajtalile', cu 
ya'alic: Teen u yáax chuun yéetel u xuul tuláacal ba'al; mina'an u láak ku 
quetiquen. 
7¿Máax je'el u queticubáa tin wéetele'? T'a'anac u ti'al ca u tzol ti' teen. ¿Máax 
a'almail líikbal tu yáax chuun ba'ax bíin taalac u kiinil u ti'al u ka'aytic ba'ax 
ta'itac u yúuchul? 
8Ba'ale', ¡yanac a wóol, ma' a ch'a'ic sajaquil! Teen tin wa'alaj beyo', teen tin 
ka'aytaj sen úuchi, te'ex in aj jaajcunaje'ex. ¿Yaan wa u láak Ku jun páay ti' 
teen? Mina'an u láak ta'acbejsajbáil; ma' in kaj óoltmaj u láaki'. 

Beetbil kuobe' mix ba'al u bilalo'ob 

9Mix jun túul yaan u tojol ti' le cu póolico'ob beetbil kuobo', cu dzo'ocole' mix 
ba'al xan u biilal le j beetbil kuob u sen yaabiltmajo'obo'. Máaxo'ob kultico'obe' 
ch'óoptaco'ob yéetel jach j ma' na'ato'ob, le t o'olal bíin pa'ajac u subtalo'ob. 
10Máax cu póolic jun p'éel che' u ti'al u kult je'el bix u kue', mix ba'al u biilal 
ba'ax cu beetic. 

11Tuláacal máaxo'ob kultique' bíin pa'ajac u subtalo'ob. Máaxo'ob beetic póolbil 
che'obe' chéen wíinico'ob. Wa ca láaj much'laco'ob u ti'al p'is óoltbilo'obe', je'el 
u p'áatalo'ob t'onocbalo'ob yéetel sen jak óolale'. 
12Co'ox ilic ba'ax cu beetic j meen máascabo': cu ch'a'ic u nu'ucul u meyaj, bey 
xan cu chacjole'enquintic le fierro ichil chúuc, cu baxic u ti'al u meyajtic. Cu 
baxic yéetel u muuk u kab. Ba'ale' wa ma' tu janal le j meen máascabo', cu 
mina'anchajal u muuk, wa ma' tu yukic ja'e', cu xu'ulul yóol. 
13Co'ox ilic xan le j póol che'o': cu ch'a'ic u p'iste' u ti'al u jóokesic u p'iisilo'ob, 
cu chíicultic yéetel dzíib bix u najmal u póolic, cu dzo'ocole' cu machic u 
nu'ucul póol che'e' cu póolic; cu dzo'ocole' cu p'atic je'el bix jadzutzil jun túul 
wíinique', cu wa'acunsic ichil jun p'éel kulnaj. 
14Bey xan cu yantal máax pakic kuulche'ob, ba'ale' le ja' cu káaxalo' leti' beetic 
u ch'íijilo'ob, cu dzo'ocole' cu yantal kuulche'ob u ti'al u ch'aque. Ba'ale' wa asab 
utz tu yich cipreso'ob yéetel béeco'obe', cu canantico'ob te j káax u ti'al ca 
polocchajalo'obo'. 
15Cu dzo'ocole' cu meyaj ti' wíinico'ob u ti'al u tóoco'ob; cu bisico'ob dze'edzec 
u si'il u ti'al u kíicho'ob, u láak dze'edzeque', u ti'al u póoquico'ob waaj, u láak 
u xóot'olo'obe' cu ch'a'abal u ti'al u beeta'al jun túul ku, cu dzo'ocole' cu 
noctalo'ob tu táan u ti'al u kultico'ob. 
16Wa xan: cu ch'a'ico'ob táancoch ti' le che'o' u ti'al j elel te j káako', cu káabtic 
bak tu yéetel, cu jaantic le bako' cu na'ajtal. Cu dzo'ocole' cu kíichintic xan, 
ca'aliquile' cu ya'alic: ¡Buca'aj qui'il u kíich máac tu chuun káak, táan in kíintal! 
17Ba'ale' ti' u yalab le che'o', cu póolic jun p'éel ku, cu noctal u ti'al u kulte, cu 
káat óol tu táan, cu payalchi' ti' beya': ¡Toquen ti' quíimili' tumen teech in ku! 
18Wíinico'ob beya', mix ba'al u yojelo'ob, mina'an u na'ato'ob; ma' tu paacato'ob 
tumen sen ch'óoptaco'ob, ma' tu na'atico'ob mix ba'al tumen sen tzuutzul u 
tuuculo'ob. 

19Ma' tu tucultico'ob, cu bineltic na'at ti'ob u ti'al ca u ch'a'a nu'ucto'ob u ti'al 
ca páatac u ya'alico'ob: Táancoch ti' le che'o' tin chokaj ich káak u ti'al j elele', 
ca tin póocaj in wo'och waaj yéetel u chúuquil, tin káabtaj xan bak tu yéetele' 
cu dzo'ocole' ca tin jaantaj; ti' le j p'áato' tin beetaj le sen p'ecbe'en ba'ala', ¡le 
ba'al quin kultica' chéen jun cáach che'! 
20Jach tu jaajile' óoli' bey ca jaanta'ac ta'anil káake'. Cu cha'ic u tu'usul tumen 
u keechel tuuculo'ob. Le wíinico'obo' ma' bíin u jecho'ob le quíimilo'. Mina'an 
ti'ob u na'atil u ti'al u ch'a'a nu'uctico'ob chéen tuutus kuob le yaan tu kabo'obo'. 

Yuumtzile' cu sa'atsic u si'ipil Israel 

21Israel u caajil Jacob, ka'ajac ti' teech in palitzilech; teech in palitzil tumen 
teen beetmailech. Israel ma' a tu'ubsiquen. 
22Tene' tin beetaj u samkajal a si'ipilo'ob yéetel a kebano'ob, je'el bix u samkajal 
múuyalo'obe'. Suunen tin wicnal tumen dzo'oc in lojiquech. 
23¡Ca'an, awatnen yéetel qui'imac óolal tu yo'olal ba'ax dzo'oc u beetic 
Yuumtzil! ¡U taamile'ex lu'um ka'amcach kaaynene'ex! ¡Witze'ex bey xan 
káaxo'ob pa'ate' yéetel u che'ilo'ob, awatnaque'ex yéetel qui'imac óolal, tumen 
Yuumtzile' dzo'oc u ye'esic u nojbe'enil tu yo'olal tu lojilac Israel u caajil Jacob! 
24Yuumtzil a aj lojil, leti' máax patech ma'ili' síijiqueche', cu ya'alic: Teen 
Yuumtzil máax beetmail tuláacal ba'alo'ob, teen tin jayaj ca'an, teen xan tin 
jedzcuntaj lu'um, mix máac j áanten. 
25Tene' ma' tin cha'ic u yúuchul ba'axo'ob cu ya'alico'ob bíin úuchuc tumen j 
tuutus aj bóobato'obo'; tene' quin beetic u sa'atal u yóolo'ob aj chuchuc 
na'ato'ob. Teen beetic u paaclan ba'atel t'aano'ob aj ojéelajo'ob u ti'al ca u 
ya'alo'obo' chéen chocopoolal u kaj óolalo'ob. 
26Ba'ale' quin béeycuntic ba'axo'ob cu ya'alic in palitzilo'ob u ti'al ca dzo'ocpajac 
ba'ax u jok jo'oltmajo'ob in aj túuchi'ob. Teen a'alic bíin ca'a cáajbesa'ac 
Jerusalén yéetel bíin ca'a utzquinta'ac u caajilo'ob. Teen bíin in beet u ca'a 
líikesa'al u pakilo'ob juutulo'obo'. 

27Tene' cu páajtal in wa'alic ca tijic le nojoch ka'anab u ti'al ca p'áatac x ma' 
ja'il u yáalcab ja'ilo'ob. 
28Tene' quin wa'alic ti' Ciro: Teech in aj canan j taman, teche' bíin a beet 
tuláacal ba'ax bíin in wóolte; tene' quin wa'alic ti' Jerusalén: Bíin ca'a 
utzquinta'aquech; quin wa'alic ti' kulnaj: Bíin ca'a dza'abac a chuun pakilo'ob. 

Isaías 45 

Yuumtzile' cu dzáic ti' Ciro u meeyjul yáantic u caajil Jacob 

1Yuumtzile' tu jun páaycuntaj Ciro u ti'al u beet u ajawil, tu dzaj u ti'al ca u 
t'onquint múuch' caajo'ob yéetel u ti'al u lukesic u nu'uculo'ob u ba'atelo'ob 
ajawo'ob. Yuumtzile' bíin u jáanilcunt u beel caajo'ob tu táan Ciro, mix máac 
bíin páatac u kalico'ob u beel. Bejela'e' cu ya'alic: 
2Tene' bíin xi'iquen táanil ti' teech, bíin in táaxcunt witzo'ob, bíin in pa'aj u jool 
caajo'ob bronce u ca'ajo'ob yéetel bíin in ca'acach u katáabilo'ob fierro u 
ca'ajo'ob. 
3Tene' bíin in kub ti' teech ba'alo'ob co'ojtaco'ob, ta'acbesa'ano'ob, ayikalilo'ob 
ta'aca'ano'ob ti' mucul cúuchilo'ob, u ti'al ca a wojéelt teen Yuumtzilen, u Ku 
Israel, cu t'aniquech ta kaaba'. 
4Tu yo'olal in yaabilaj ti' in palitzil Jacob, u caajil Israele', tin yéeyajech, tin 
t'aanajech ta kaaba', tin dzaj ti' teech ma'ili' a kaj óoltiquene' jun p'éel pat 
kaaba', cu dzáic ti' teech tziiquil. 
5Tene' Yuumtzilen, mina'an in jeel; mina'an u láak Ku táanil ti' teen mix pachal 
ti' teen. Tene' dzo'oc in nu'ucbesiquech u ti'al j ba'atel quex ma' a kaj óoltmaeni', 
6u ti'al ca ojéelta'ac tumen j lakinilo'ob yéetel j chikinilo'ob, mina'an u láak Ku 
táanil ti' teen mix pachal ti' teen. Tene' Yuumtzilen, mina'an in jeel. 
7Teen beetic sáasil yéetel éekjoche'enil, teen beetic u taal utz yéetel u taal loob. 
Tene' Yuumtzilen, teen beetic tuláacal le ba'alo'oba'. 

U nojoch páajtalil Ku 

8Tene' bíin in túuxt líikbal tin ca'anil in dzáanche'etajil, je'el bix u ye'ebil ca'an 
yéetel u ja'il múuyalo'obe', lu'ume' bíin ch'u'uluc; tu yo'olal lelo' bíin u dzáa 
tocsajil tu tzéele' u loolilo'ob nu'uca'an p'is óolal. 
9Jun p'éel patbil kate', wa je'el ba'alac nu'uculile', ma' tu wa'atal j paaclan t'aan 
yéetel máax beetmajil. Le kato' ma' tu ya'alic ti' máax meyajtic: ¿Ba'ax ca 
beetic? mix xan jun p'éel nu'ucul ma' tu ya'alic ti' máax beete: Teche', ma' a 
wojel meyaji'. 
10Jun túul paal xane', ma' tu páajtal u keyic u taata yéetel u maama, tu yo'olal 
taasa'abic yóokolcaab. 
11Yuumtzil, u quili'ich Ku Israel, le máax beete', cu ya'alic: ¿Bin a ca'aje'ex wa 
a káat chi'ite'ex ti' teen ba'ax tin beetaj yéetel in paalal, wa a ca'anbese'ex ti' 
teen bix bíin in beet in nu'uculo'ob? 
12Teen j beet lu'um yéetel u cajnáalilo'ob, tin kabil tin sinaj ca'an, ca tin wa'alaj 
ca chíicpajac u eekilo'ob. 
13Teen tin beetaj u chíicpajal Ciro u ti'al ca pa'a muuknac, bin in ca'aj in lukes 
ba'axo'ob katic u beelo'ob; leti'e' bíin u yutzquint in caajal bíin xan u beet u 
suut máaxo'ob kala'ano'ob ca'ach táanxel lu'umil, mix bíin u tzáa ca bo'ota'aqui', 
mix bíin u káat ca su'utuc u jeel u meen utzi'. Teen Yuumtzil u yuumil tuláacal 
páajtalil dzo'oc in wa'alic. 
14Yuumtzile' cu ya'alic ti' Israel: U colnáalilo'ob Egipto, u aj coonolo'ob Etiopía 
yéetel u cajnáalilo'ob Sabá máaxo'ob ca'anal ba'alo'ob, bíin t'onlaco'ob ta táan, 
bíin a palitzilto'ob; bíin xi'ico'ob ta paach, kaxa'ano'ob yéetel x jokenjooko'ob, 
bíin xolaco'ob ta táan u ti'al u káat óolalo'ob ti' teech; Tu jaajile', ti' yaan Ku 
ichile'exe', mina'an u láak, mina'an u láak Ku. 
15Ba'ale' teche' jun túulech Ku ma' ilajbe'eni', teech Ku u aj tocsajil Israel. 
16Tuláacal máaxo'ob cu patico'ob beetbil kuob bíin pa'ajac u subtalo'ob, chéen 
ma' jaaj u yicho'ob quéen t'onquinta'aco'obi'. 

17Ba'ale' Israele', Yuumtzil j toque, tu tocaj u ti'al kiino'ob mina'an u xuul, mix 
bikin bíin pa'ajac subtal, mix bíin t'onquinta'aqui'. 
18Máax beet ca'ane'; leti'e' Ku, Yuumtzil xan, leti' máax beet lu'um, leti' j 
edzcunt; ma' chéen tu beetaji', ba'ale' u ti'al ca yanac u cajnáalilo'ob leti'e' cu 
ya'alic: Teen Yuumtzil, mina'an in jeel. 
19Tene' ma' teech in x mucul t'aan mix ti' cúuchilo'ob u yéekjoch'e'enil 
yóokolcaab. Tene' ma' tin wa'alic ti' ch'i'ibalo'ob Jacob: Caxtene'ex tu'ux mix 
ba'al cu kiinanquil. Tene', Yuumtzilen, quin wa'alic ba'al jaaj, quin wa'alic ba'ax 
no'oja'an. 

Kue' cu ya'alic u jaajil tu yo'olal beetbil kuob 

20Co'otene'ex j much'tal, co'otene'ex, láaj nadzaba'ex u yalabile'ex le caajo'obo'. 
Le máaxo'ob xíibalcunsic le beetbil kuob che' u ca'ajo'obo' cu dzicuba'ob j 
payalchi' ti' jun túul ku ma' tu páajtal u tocsajo'ob. 
21T'aanaco'ob, u taaso'ob u chíiculo'ob, wa u káato'obe' múuch' u ti'al u káat 
chi'iticuba'ob: ¿Máax yáax a'al le ba'alo'oba' máax ka'aynaj tu yáax chuun? ¿Ma' 
wa teen Yuumtzil, tin ka'aytaji'? Mina'an u jeel Ku táanil mix pachal ti' teen. 
Mina'an u láak Ku cu dzáic tocsajil je'el bixene'. 
22Co'otene'ex ti' teen, tumen tene', bíin in toque'ex, u caajile'ex u táanxel tzéelil 
lu'um, tumen tene' Kuen, mina'an u láak Ku. 
23Tene' tin jalach t'antaj tin kaaba', tin séeb chi'itaj jun p'éel pa'a' muuk, le séeb 
chi'o yaan u béeytal: bíin láaj xolaco'ob tin táan yéetel bíin láaj jalach 
t'aanaco'ob tin kaaba' 
24bíin u ya'alo'ob: Chéen ti' Yuumtzil yaan pa'a' muuk yéetel páajtalil. Tuláacal 
máaxo'ob p'ecmailene', bíin pa'ajac u subtalo'ob. 
25Chéen tin wo'olale', tuláacal Israel bíin pa'a' muuknac bíin ca'ana'alchajac xan 
u paacat tin wo'olal. 

Isaías 46 

1Le ku Bel u kaaba'o' cu nóocol, le ku Nebo u kaaba'o' cu lúubul j lu'um. Le 
beetbil kuobo', cuchbil u bisa'alo'ob tu yóokol ba'alche'ob, aal cuch u ti'al 
ca'ana'an ba'alche'ob. 
2Le kuobo' cu nóocolo'ob cu lúubulo'ob xan j lu'um, ma' tu páajtal u 
toquicuba'ob, tac leti'ob cu bisa'alo'ob táanxel lu'umil. 
3U'uyene'exi' u ch'i'ibale'ex Jacob, tuláacal le u yalabe'ex u caajil Israel: Tene' 
tin cuchaje'ex ma'ili' síijique'exe'; méekbil tin bisajilaque'ex, 
4láili' bey bíin in bise'ex tac quéen nuxibchajque'exe'; tac le quéen sacchajac u 
tzo'otzel a poole'ex bíin in wáante'ex. Teen tin beetaje'ex, ma' bíin in p'at in 
cuchique'exi'; teen bíin in láat'ab kabte'ex bíin xan in toque'ex. 
5¿Máax yéetel je'el u páajtal a quetiquene'exe'? ¿Ti' máax ca tucultique'ex 
chica'anen? 
6Yaan máaxo'ob cu jóokesico'ob ya'abcach oro ichil u to'il u taakino'ob, cu 
p'isico'ob u aalil plata tu x ch'uyub p'isibo'ob; cu dzo'ocole' cu bo'otico'ob jun 
túul j meen jadzutz ba'alo'ob u ti'al ca beeta'ac ti'ob jun túul u ku u ti'al ca 
noclaco'ob tu táan u kulto'ob. 
7Cu cúuch queléembaltico'ob u ti'al u bisico'ob; cu dzáico'ob tu yóokol jun p'éel 
u nu'ucul u t'altal, ti' cu p'áatal x ma' péequili'. Quex buca'aj ca awatnaco'ob u 
ti'al u káatico'ob áantaj, ma' bíin núuca'ac ti'obi', mix tu páajtal u tze'elel ti'ob 
u yaj óolo'ob. 
8Aj kebane'ex ka'ajac ti' te'ex le ba'ala', tuuculnene'ex tu beel, ma' a chéen cunel 
tuucule'ex; 
9Ka'ajac ti' te'ex ba'axo'ob dzo'oc u yúuchla'ajal. Tene' Junab Kuen, mina'an in 
jeel; Junab Kuen, mina'an mix máac quetiquen. 
10Líikbal tu yáax chuune' quin wa'alic ba'ax cu taal tu dzooc kiin; quin wa'alic 
ba'ax cu taal u kiin ma'ili' úuchuque'. Tene' quin wa'alic: Bíin béeychajac in jok 
jo'olo'ob; tene' quin beetic tuláacal ba'ax quin dzáiquinbáa in beete. 

11Dzo'oc in t'anic jun túul wíinic te j lakino', náach tu'ux bíin taalac, bey u taal 
jun túul j ch'úuye', bíin u dzo'ocbes ba'axo'ob in jokjo'oltmajo'ob. Bíin in beet 
je'el bix in wa'almajilo', in jok jo'ole' dzo'oc in beetic, yaan u béeytal. 
12J dzu'uy poole'ex, ca tucultique'ex náach u taal a jáalkabile'ex, ma' jach 
náachil, u'uyene'exi': 
13Tene' táan in beetic u náadzal a jáalkabile'ex; in tocsaje' ma' bíin xáanac u 
kuchbali'. Tene' bíin in dzáa u tocsajil Sión, teen bíin in dzáa u tziiquil Israel. 

Isaías 47 

Cu pa'abal u muuk Babilonia 

1Éemen, x lo'obayan Babilonia ma' yanac a wíichami', culen ich u ma'ay lu'um; 
éemen ta jalach káanche' x lo'obayan Caldea, culen j lu'um, tumen ma' bíin ca'a 
a'ala'ac ti' teech x muun óol yéetel x utzul óol. 
2Ch'a'a u ca'il le juuch'o', juch' le ku'umo', lukes a bóoch', síil a piic, ma' a pixic 
a tzeleco'ob, ch'act xíimbal ooquil le áalcab ja'obo'; 
3ila'ac chacnul a wíinclil, p'áatac x ma' piixil a x ch'uupil. Bin in ca'aj in sut ti' 
teech u jeel loob, mix máac bíin páatac u wet'ic yéetel u káat óolo'ob. 
4C aj jáalkabtaj, u quili'ich Ku Israel cu kaaba'intic Yahveh u yuumil tuláacal 
páajtalile' cu ya'alic: 
5Culen x ma' t'aanil x lo'obayan Caldea, jupabáa ich éekjoche'enil, tumen mix 
bikin bíin ca'a t'a'anaquech u x ajaw múuch' caajo'obi'. 
6Le ca j p'u'ujen ti' in caajale', tin kubaj in múuch' caajalo'ob ti' pajsublaquil, ca 
tin cha'aj u lúubul ta kab. Teche' ma' ta ch'a'aj óotzilil ti' leti'obi', ca ta dzáa 
yaayaj meyaj ti' u nuxibilo'ob. 
7Ta wa'alaj: Teen bíin in beet in x ajawil jun puli' Ma' ta ma'alob máansaj a 
tuucul ti' le ba'alo'oba' mix ta tucultaj bix bíin dzo'oclajaqui'. 
8Le t o'olale', bejela'e' u'uy le ba'ala', x ch'uup utz tu yich ba'alo'ob co'oj u tojol, 
culucbalech ta jalach káanche', ca tucultic ta baatzil: Teen, chéen teen, mina'an 

u láak máac beyene'; ma' bíin p'áataquen x ma' íichamili' mix bíin p'áataquen 
x ma' paalalo'obi'. 
9Ti' jun p'éelili' kiin bíin taalac ti' teech ca'a p'éel loobo'ob: bíin p'áataquech x 
quimen íicham yéetel x ma' paalal, quex tumen ya'ab a x wáayil yéetel mina'an 
u xooquil a pulya'ajilo'ob. 
10Teech ca'ache' ca tucultic jach utz yanilech ichil a meen kaas, ta wa'alaj 
ca'ach: Mix máac iliquen. Tu tusajech a ojéelajilo'ob yéetel a kaj óolilo'ob. Ta 
tucultaj ta baatzil: Teen, chéen teen, mix máac je'el bixene'. 
11Ba'ale' bin u ca'aj taal loob ta wóokol, ma' bíin páatac a wet'ic yéetel a 
pulya'aji'; bíin taalac ta wóokol jun p'éel num yaj ma' bíin a jechi'; jun p'éel 
muuk yaj mina'an ca'ach ta tuucul bíin téec taalac ta wóokol. 
12Ma' p'atic a x pulya'ajil mix a sen x wáayil je'el bix a beetic ca'ach ta x 
lo'obaynile', co'ox ilic wa yaan ba'ax u biilal ti' teech, co'ox ilic wa je'el u 
ch'a'ico'ob teech sajaquil le máaco'obo'. 
13Dzo'oc u sen ya'abchajal a tzol xiquinilo'ob, dzo'oc tac u náacsico'ob a 
wóolo'ob. ¡Taalaco'ob ta wicnal u aj na'atilo'ob eeko'ob, le máaxo'ob cu 
chuchuc na'ato'ob iquil u yilico'ob le eeko'obo', le máaxo'ob cu ya'alico'ob ba'ax 
cu taal u kiin tu jujun winal, u ti'al ca u yilo'ob bix bíin u toquecho'ob! 
14Ba'ale' pacto'ob ma'alob, láajqueto'ob ti' sojol: káak cun xu'ulsico'ob, ma' tu 
páajtal u toquicuba'ob ti'. Tumen ma' u káakil chúuc u ti'al kíichi'. 
15Bey bíin úuchuc ti' tuláacal a j pulya'ajo'ob, tu bisajuba'ob ta wéetel tuláacal 
u kiinilo'ob a cuxtal. Tu jujun túulilo'ob j bino'ob tu j keechel beelo'ob mix 
máac yaan u ti'al toquiquech. 

Isaías 48 

Yuumtzile' cu ya'alic bíin talac u kiinil túumben ba'alo'ob 

1U'uy le ba'ala' u ch'i'ibal Jacob, teech ca kaaba'intic Israel; u ch'i'ibalech Judaa' 
ca jalach t'aan tu kaaba' Yuumtzil; ca payalchi' tu kaaba' u Ku Israel, quex ma' 
tu beel ba'ax ca beetic, mix toj a cuxtali'; 

2ca wa'alicabáa quili'ich caaj yéetel ca wa'alic ca alab óoltic u Ku Israel máax 
Cu kaaba'intic Yahveh, u yuumil tuláacal páajtalil: 
3Líikbal tu yáax chuun tin wa'alaj ti' teech tuláacal ba'axo'ob úuchtaco'ob; teen 
tin dzáa ojéeltbil. Séeba'an tin beetilac, ca láaj úuchi. 
4Tu yo'olal in wojel ca'ach bixech ti' a dzu'uy poolile', tumen dzu'uyech je'el bix 
fieeroe' ma' xan ta wúudzul beyech broncee', 
5dzo'oc u sen máan kiin in wa'al ti' teech tin dzáa a wojéeltej ma'ili' úuchuque'. 
Beyo' ma' bíin páatchajac a wa'alic: In patbil ku j beet ca úuchuc, le culub che' 
tin póolajo' leti' j beet ca úuchuc. 
6Teche' ta wu'uyaj tuláacal lelo'; táan óolt le bala', bíin a éejemt jach tu jaajil. 
Bejela'e', bin in ca'aj in wa'al ti' teech ba'alo'ob túumbentac x mucul ba'alo'ob 
ma' a kaj óoltmajo'ob ca'achi', 
7ba'alo'ob táant u beeta'alo'obe', ma' ti' úuchben kiino'obi', ba'alo'ob ma' a wu'uy 
ca'ach u ya'ala'alo'ob mix bejela'e'. Beyo' ma' bíin páatac a wa'alic: In wojel 
ca'achi. 
8Teche' mix jun téen a wu'uymaj ca'ach u ya'ala'alo'obi', ma' a kaj óoltmajo'ob 
ca'achi', tumen tacáal cóoquil a xiquin. Tene' in wojeli' mina'an chuca'an óolale' 
ca kaaba'intic j dzu'uy pool líikbal tu kiinil síijiquech. 
9Ba'ale' tene' yanchaj chuca'an óolal tu yo'olal in tziiquil, tu yo'olal in 
nojbe'enile', tin cóomquitaj in wóol, ma' tin xu'ulsajechi'. 
10Tene' tin lukesaj a kaasil, ba'ale' ma' je'el bix u luksa'al u kaasil platae', tene' 
tin túuntaj óoltech yéetel mukyaj. 
11Tu yo'olal in tzicbe'enil, tu yo'olal in tzicbe'enil tin beetaj, tumen in kaaba'e' 
ma' tu páajtal u xanabcha'ata'al. Ma' bíin in cha'a' u dza'abal in nojbe'enil ti' 
mix máaqui'. 

Yuumtzile' bíin u toc u caajal 

12U'uyeni' Israel, u caajil Jacob, teech in t'anmajech: Chéen teen u jaajil Ku, 
teen u yáax chuun teen xan u dzooc. 

13Yéetel in kab tin jedzcuntaj lu'um, yéetel in kab tin sinaj ca'ano'; chéen p'elac 
tin wa'aljilac u kaaba'obe', jo'op' u yantalo'ob. 
14Láaj much'aba'ex, ch'en xiquintene'exi': ¿Máax ichile'ex a'al ba'ax cu taal u 
kiinil: máax tin yéeyaje', bíin u beet ba'ax in tucultmaj in beetic ti' Babilonia 
yéetel ti' u ch'i'ibal le j caldeobo'? 
15teen tin wa'alaj, tin t'aanaj, tin wa'alaj ca taalac, je'el tu'ux bíin xíique', yaan 
u bin utzil ti'. 
16Nadzaba'ex tin wicnal ch'en xiquinte'ex le ba'ala': Tu yáax chuunili', mix jun 
téen t'aanaquen x mucul; ca'aliquil táan u yúuchul lela', tene' ti' yaneni'. 
Bejela'a' túune', teen Yuumtzile', dzo'oc in dzáic in páajtalil ti' dzo'oc xan in 
túuxtic. 
17Yuumtzil u quili'ichil Israel le máax jáalkabtiquecho', cu ya'alic: Teen 
Yuumtzil a Ku; teen ca'anbesic ti' teech ba'ax unaj a beetic u ti'al a wutzil, teen 
e'esic ti' teech, tu'ux bejil unaj a bin. 
18¡Quexi'i' ca'ach ca dzo'ocbese in túuchi' t'aano'obe'! A ma'alob yanile' bíin 
nojochchajac je'el bix u bin u nojochtal jun p'éel áalcab ja'e', u ya'abtal a 
nu'uculo'obe' bíin béeyac u cuclil ka'anabe', 
19a ch'i'ibalo'obe' bíin sen ya'abchajac, ma' bíin páatac u xo'ocolo'obi' je'el bix u 
sa'am lu'umil ka'anab; tene' ma' u najmal ca'ach in xu'ulso'obi', mix bíin in 
lukeso'ob ca'ach tin táani'. 
20Jóokene'ex tu lu'umil Babilonia, púudzene'ex ti' le j caldeobo'. Ka'ayte'ex le 
péectzilo'ob yéetel u yawatilo'ob qui'imac óolal, dza'ex ojéeltbil tac tu xuul 
yóokolcaab. A'ale'ex: ¡Yuumtzile' dzo'oc u jáalkabtic Israel u palitzil! 
21Quex tu beetaj u máano'ob ti' cúuchilo'ob x tocoyo'obe', ma' tu mukyajtajo'ob 
ukaji'; leti'e' tu buja le nojoch tuunicho', ca tu beetaj u jóokol ja'i'. 
22Ba'ale' ti' le kaakas máaco'obo', ma' bíin xi'ic utzili'. Yuumtzile', bey dzo'oc u 
ya'alico'. 

Isaías 49 

U palitzil Yuumtzile' u sáasil múuch' caajo'ob 

1U'uyene'exi' u múuch' caajile'ex ka'anab, náanach múuch' caaje'ex, 
u'uyene'exi': Yuumtzile' tu t'anajen ma'ili' síijiquene'; tu ya'alaj in kaaba' ma'ili' 
síijiquene'. 
2Tu sutaj in t'aan bey máascab ma'alob jóoksa'anil u yeje', tu ta'acbesajen yéetel 
u kab, tu sutajen jun p'éel x julub pupudzquile', ca tu dzajen ichil u nu'ucul 
tu'ux cu ta'acbesic ca'ach u x julubo'ob. 
3Tu ya'alaj ti' teen: Israel teech in palitzil, ta cuxtal bíin in we'es in nojbe'enil. 
4Tene' dzo'oc ca'ach in tucultic: Chéen cunel úuchic in máansic óotzilil, mix 
ba'al u biilal úuchic in xupic in muuk. In tocsajile' ti' yaan tu kab Yuumtzile', 
in bo'olale', ti' yaan tu kab in Kue'. 
5Dzo'oc in kamic tziiquil tu táan Yuumtzil in Ku, tumen leti' dzaamail in muuk. 
Le Yuumtzil máax beeten líikbal tu jobnel in maama u ti'al u palitziltiquen, u 
ti'al ca u beet u suut Israel u caajil Jacob ti' leti', 
6cu ya'alic beya': Ma' chuca'an chéen ca a beetabáa in palitzil chéen u ti'al a 
much'quint u ch'i'ibalo'ob Jacobi' wa u ti'al a beet u suut u yalab u cajnáalilo'ob 
Israeli'; tene' bíin in beet a beeticabáa u sáasil múuch' caajo'ob, u ti'al ca a bis 
in tocsajil tac tu asab náachilo'ob lu'um. 
7Yuumtzil máax cu jáalkab, u quili'ich Ku Israele' cu ya'alic ti' le caaj láaj kex 
óolta'abo', le caaj dzo'oc u p'ecta'al tumen u láak caajo'ob, le caaj palitzilta'an 
tumen kaakas máaco'ob: Le quéen ila'aquech tumen ajawo'ob yéetel u 
paalalo'obe', bíin líikico'ob u ti'al ca noclaco'ob ta táan tumen teen Yuumtzil, u 
quili'ich Ku Israele', tin yéeyajech cu dzo'ocole' tin béeycuntaj in séeb chi'ob. 

U bóobatil u ca'a líiksa'al u pakilnajilo'ob Jerusalén 

8Yuumtzile' cu ya'alic: Tu chucaj u súutuquil in ca'a ch'a'ic óotzilil, ca tin ch'a'aj 
teech óotzilil; j kuch u súutuquil tocsajil ca tin wáantajech. Tene' tin 
ta'acbesajech u ti'al in ca'a beetic in nup t'aan tu yéetel caaj, u ti'al in 
wutzquintic le múuch' caajo'ob, u ti'al ca in beet u cajtalo'ob ti' le lu'umo'ob 
kascunta'ano'obo', 

9u ti'al ca in wa'al ti' máaxo'ob kala'ano'ob: P'áatene'ex jáalkabil. yéetel le máax 
yano'ob ich éekjo'och'e'enilo': Cha'a a wila'ale'ex. Tu jáal bejo'ob bíin u 
nuptáanto'ob xíiw u ti'al u tzéentico'ob u yalak ba'alche'ob, bey xan ti' tuláacal 
x tocoy káaxe', bíin yanac janal u ti'al u wacaxo'ob. 
10Ma' bíin u mukyajto'ob wi'ij yéetel ukaji', ma' bíin chi'ichnaccuntaco'ob tumen 
u yooxow kiini', tumen tene' in yaabiltmajo'ob quin nu'uctic xan u beelo'ob, 
bíin in biso'ob tu'ux yaan u sayabilo'ob ja'. 
11Bíin in je'e' jun p'éel bej tu chúumuc le witzo'obo' bíin in táaxcunt xan t'úut'ul 
bejo'ob. 
12¡Il a wile'ex! Asab náach tu'ux u taalo'ob: dze'edzec cu taalo'ob j xamani', u 
láako'obe' j chikin lukbalo'ob u láak jun jaatze' tu lu'umilo'ob Asuani u taalo'ob. 
13¡Ca'an, awat t'aanen yéetel qui'imac óolal! ¡Lu'um sen qui'imacchajac a wóol! 
¡Witze'ex, ka'amcach awatnaque'ex yéetel qui'ima'ac óolal! Tumen Yuumtzile', 
dzo'oc u cho'ic u ya'alil u yich u caajal, dzo'oc u ch'a'ic óotzilil ti', tumen táan 
ca'ach u sen mukyaj. 
14Sione' cu ya'alic ca'achi: Yuumtzile' tu xúunp'attajen, In Kue' tu tu'ubsajen. 
15Ba'ale' ¿je'el wa u tu'ubsa'aj jun túul maamatzile' je'el wa u táabal u xúunp'at 
jun túul u paale'? Quex leti' ca u tu'ubse, tene' ma' bíin in tu'ubse'echi'. 
16Tene' in t'al dzíibtmajech tin kab, mantadz ti' yaan tin tuucul a tuulumilo'obe'. 
17Le máaxo'ob utzquintiquecho', asab séeb u meyajo'ob ti' le máaxo'ob 
kascuntecho'; dzo'oc u binelo'ob máaxo'ob jenech. 
18Líikes a wich u ti'al a paacat ta bakpach, il a wil bix u much'icuba'ob u ti'al u 
suuto'ob ti' teech. Teen Yuumtzile', quin jalach t'antic tin kaaba' bíin 
meyajnaco'ob ti' teech u ti'al a jadzutzquinticabáa, bíin a búuquinto'ob je'el bix 
u búuquinta'al jadzutz ba'alo'ob tumen jun túul x ch'úupal bin u ca'a dzo'ocol 
u beele'. 

19A múuch' caajo'obe' ju'uju'ut yanilo'ob ca'achi, pa'ano'ob yéetel jena'ano'ob; 
ba'ale' bejela'e', a lu'ume', chichan u ti'al a cajnáalilo'ob. Máaxo'ob jeneche' 
náach yanilo'ob. 
20A paalalo'ob ta tucultaj saatal yanilo'ob ca'ache', bíin u x mucul a'alo'ob ta 
xiquin: Le múuch' caajo'oba' sen chichan c ti'alt to'on; beet cúuchilo'ob u ti'al 
ca cajlaco'oni'. 
21Teche' bíin a wa'al ta baatzil. ¿Máax dzáa ti' teen le paalalo'oba'? Tene' 
mina'an ca'ach in paalal, mix tu páajtal u yantalo'ob ca'achi; bisa'anen ca'ach 
táanxel lu'umil yéetel náachcunta'anen, ¿máax tzéento'ob? J p'a'aten ca'ach tin 
juun, ¿tu'ux u taalo'ob? 
22Yuumtzile' cu ya'alic: Bin in ca'aj in tusbelt ti' le múuch' caajo'obo', bin in ca'a 
in dzáa jun p'éel chíiculal ti' le caajo'ob u ti'al ca u méeko'ob a paalalo'ob u 
taaso'ob ti' teech, a x ch'upul paalalo'obe' bíin u taaso'ob tu queléembalo'ob. 
23Ajawo'ob, bíin a j majan yuuminto'ob, u x ch'upul paalal le ajawo'ob bíin u 
beetjuba'ob a x canan paalalo'ob. Bíin noclaco'ob tac j lu'um ta táan, bíin u 
léedzo'ob u lu'umil a wooco'ob. Beyo' bíin a kaj óolt teen Yuumtzil, cu dzo'ocole' 
máaxo'ob cu kubico'ob u yóolo'ob ti' teno' ma' bíin p'áataco'ob kaasili'. 
24¿Je'el wa u páajtal u lukesa'al tu kab jun túul j mu'uka'an wíinic ba'ax tu tocaj 
ich ba'atele'? ¿Je'el wa u páajtal u púudzul tu kab jun túul kaakas méektáan 
jun túul máac kala'ane'? 
25Yuumtzile' cu jéedz a'alic beya': Máac mu'uka'ane' bíin lukesa'ac tu kab le 
ba'ax u tocmajo', le kaakas méektáano' bíin lukesa'ac ti' le ba'ax u 
jáanpaytmajo'. Teen bíin ba'atelnaquen tu yéetel le máaxo'ob cu caxan 
ba'atelo'obo'; teen tin kabil bíin in toc in paalalo'ob. 
26Le máaxo'ob yedzmailecho' bíin in beet u jaantico'ob u bakelo'ob tu 
baatzilo'ob bey xan bíin in beet u cáaltalo'ob iquil u yukico'ob u ki'ikelo'ob, 
je'el bix u cáaltalo'ob yéetel vinoe'. Beyo' tuláacal wíinic bíin ojéeltic teen 
Yuumtzil máax toquiquech; yaan u yojéelta'al teen u Aj Páajtalil Jacob 
jáalkabtiquech. 

Isaías 50 

1Yuumtzile' cu ya'alic: ¡Ma' a tucultique'ex wa tin xúunp'attaj a maamaex je'el 
bix u xúunp'atta'al jun túul atantzil tumen jun túul wíinique', wa tumen tin 
conaje'ex u ti'al palitzil tumen yaan in p'aax ti' wa máax! Te'exe' j cone'ex tu 
yo'olal tumen j kebanchaje'ex; Israel a maamaexe', j xúunp'atta'abi, tumen 
te'exe' dzu'uy a poole'ex. 
2¿Ba'axten ma' tin nuptáantaj mix máac le ca j taalene'? ¿Ba'axten ma' j 
núuca'ab in t'aan le ca j t'aanajene'? ¿Ta tucultaje'ex ma' tu páajtal in ca'a 
toquique'ex? ¿Ta tucultaje'ex ca'ach ma' bíin páatac in jáalkabtique'exi'? Chéen 
yéetel in t'aan quin tiquincuntic ka'anabo' yéetel cu suut x tocoy lu'umil xan le 
áalcab ja'obo'; u ti'al ca quíimic u cayilo'ob yéetel u ti'al ca tu'uchajaco'ob tu 
yo'olal mina'an ja'. 
3Teen búucbesic le ca'an yéetel u búuquil okom óolo', teen dzáic u nookil okom 
óol ti'. 

U jéedzel óolal u paliltzil Ku ich mukyaj 

4Yuumtzile' dzo'oc u tzol xiquintic ti' teen u ti'al ca xi'iquen in cho'o' u ya'alil u 
yich le máaxo'ob cananta'aco'ob yéetel u t'aanilo'ob dzáa óolal. Sáamsamal 
ja'atzcab kiin cu beetic in ch'en xiquin u ti'al ca chinlaquen in wu'uy u t'aan. 
5Yuumtzile' dzo'oc u dzáic in na'at, tene' xane' ma' in peechinbáa ti' u t'aani' 
mix in sut in paach ti'i'. 
6Tin síilaj in paach u ti'al a ja'adziquen, tin cha'aj u jo'ocol in me'ex. Ma' tin 
lukesaj in wich tu tojilo'ob máaxo'ob poch'iquen yéetel cu túubiqueno'obi'. 
7Yuumtzile' leti' áantiquen: le t o'olal ma' tu loobiltiquen le pooch'ilo'obo'; le t 
o'olal jedzecbalen je'el bix jedzlic jun p'éel nojoch tuuniche', in wojel ma' bíin 
pa'ajac subtali'. 
8Tin tzéel yaan in aj tocsaj. ¿Yaan wa máax cu taal u tac in pool? ¡Co'ox tu ca'a 
túulilo'on tu táan le aj p'is óolo'! ¿Yaan wa máax cu tucultic unaj u taquic in 
pool? ¡Taalac u ti'al ca u ya'alten! 

9Yuumtzile' leti' áantiquen; ¿máax je'el u páajtal u xot kintiquene'? Tuláacal in 
aj p'eeco'ob bíin xu'uluco'ob je'el bix jun p'éel búuc cu jaanta'al tumen j kamase'. 
10Te'ex máaxe'ex ca tziquique'ex Yuumtzil yéetel ca wu'uyique'ex ba'ax cu 
ya'alic u palitzile'; wa táan a xíimbale'ex ich éekjo'oche'enil x ma' sáasile', kub 
a wóole'ex ti' Yuumtzil; caxte'ex u yáantaj a Kuex. 
11Ba'ale' tuláacal máaxo'ob t'abic káak yéetel cu nu'ucbesico'ob x julubo'ob 
t'aba'antaco'obe', bíin lúubuco'ob ichil le káak u t'abmajo'obo', bey xan tu 
yáanal le x julubo'ob tu t'abajo'obo'. Yuumtzil bíin túuxtic le jaadza', u ti'al ca 
p'áataco'ob jaytal ich mukyajo'ob. 

Isaías 51 

U t'aanilo'ob u cuxquinta'al u yóol Jerusalén 

1Ch'en xiquintene'ex tuláacal le máaxo'ob u káato'ob toj cuxtalo'ob, le xan cu 
caxtico'ob tojil. Yuumtzile' cu ya'alic: Il a wile'ex le nojoch tuunich tu'ux 
jo'oque'exo', tu cúuchil t'oj tuunich tu'ux jóoksa'abe'exo'; 
2il a wile'ex Abraham a taataex yéetel x Sara máax dzáa a cuxtale'ex. Le ca tin 
t'aanaje' chéen tu jun ca'achi, ba'ale' tin qui' t'antaje' ca tin dzaj ya'ab u 
ch'i'ibalo'ob. 
3Tene' bíin in ch'a'a óotzilil ti' Sión, le caaj suunaja'an jeenel caajilo'. Le j tiquin 
lu'umo'obo' bíin in suto'ob u lu'umil u pakalo'ob, je'el bix le j pa'ak tumen 
Yuumtzil te j Edeno'. Te'elo' bíin yanac sen nojoch qui'ima'ac óolali', bey xan u 
kaayilo'ob qui'iqui' t'aano'ob yéetel u juum paax. 
4Caaje'ex, u'uyene'exi', ch'en xiquintene'exi' múuch' caaje'ex: tene' bíin in ka'ayt 
in ca'anbesaj, in túuchi' t'aano'obe' bíin u sáasilcunt caajo'ob. 
5Nadz yanil u kiinil in dza'an che'etajil, in tocsajile' ti' yaan j beje', táan u taal; 
yéetel in páajtalil bíin in méektáant caajo'ob. U múuch' caajilo'ob ka'anabe', 
bíin u alab óolteno'ob bíin u yocsaj óolto'ob in páajtalil. 
6Líikes a wiche'ex ca'an, paacatnene'ex j lu'um: ca'ano' bíin samkajac je'el bix u 
yúuchul ti' buudze', lu'ume' cu xu'upul je'el bix u xu'upul jun p'éel búuque', u 

cajnáalilo'obe' bíin quíimico'ob bey u quíimilo'ob koxolo'obe'. Ba'ale' in 
tocsajile' u ti'al kiino'ob mina'an u xuul, in dzáanche'etajile'; mina'an xu'ulul ti'. 
7Te'ex le caaj a wojele'ex ba'ax toj, ma' báaxal yanilte'ex in ca'anbesajo'obe', 
u'uyene'exi'. Ma' a sajactale'ex ti' u ya'alaj ba'alo'ob le wíinico'obo', ma' u lúubul 
a wóole'ex tu yo'olal u pooch'ilo'ob, 
8tumen bíin xu'uluco'ob bey jun p'éel búuc yaan u j kamasile', bey tzo'otz j 
taman ku'ukuxa'an tumen x nookolo'obe'. Ba'ale' in dzáanche'etajile' yéetel in 
tocsajile' u ti'al tuláacal kiino'ob mina'an u xuul. 
9Aajen, aajen u kab Yuumtzil, mu'uka'anchajaquech; aajen je'el bix ta beetajilac 
úuche', ti' le úuchben kiino'obe'. Teech ta xe'exe'et'aj Rahab u ba'aba'alil 
ka'anab; 
10ta tiquincuntaj ka'anab, ta tiquincuntaj u ja'il taamtam lu'um, ca ta sutaj bejil 
u taamil ka'anab u ti'al u máan le máaxo'ob ta jáalkabtajo'obe'. 
11Bey xan bíin suunaco'ob máaxo'ob loja'ano'ob tumen Yuumtzil, bíin ococo'ob 
Sión yéetel u yawatil qui'imac óolal; bíin ila'ac qui' yóol u yicho'ob mantadz; 
bíin qui'imacchajac u yóolo'ob, bíin xi'ic xan utzil ti'ob, bíin jáawac u 
mukyajo'ob yéetel u yokolo'ob. 
12Teen dzáic a wóol. ¿Máax ti' sajaquech, ti' wíinico'ob? ¿Ti' quíimilbe'en 
wíinico'ob beyo'ob xíiwe'? 
13¿Bin a ca'aj a tu'ubs Yuumtzil máax beetmailech, máax sinmail le ca'an máax 
xan jedzcuntmail lu'um? ¿Bin a ca'aj quiquilaanquil tu yo'olal u p'uja'anilo'ob 
máaxo'ob yedzmailech u nu'ucbesmajuba'ob u xu'ulsiquecho'ob? ¿Ba'ale' tu'ux 
yaan le p'uja'anilo'? 
14Máax mukyajtic u ye'edzele' séeba'an bíin jáalkabta'ac; ma' bíin quíimic ich x 
kalab naji', mix bíin p'áatac x ma' waajili'. 
15Teen Yuumtzil a Ku, Yahveh in kaaba' u yuumil tuláacal páajtalil; teen tin 
beetaj u líikil u ja'ilo'ob ka'anabo', ca juumnaj u cuclilo'ob, 

16tin sinaj le ca'ano' tin edzcuntaj xan yóokolcaab. Tene' tin dzáa ta chi' in 
t'aano'ob, tin balajech yéetel in kab. Tene' tin wa'alaj ti' Sión: Teech in caajal 
17Aajen, aajen, Jerusalén líiken. Teche' ta mukyajtaj u p'uja'anil Yuumtzil, ta 
jéentantaj u jaadzil, ta wu'uyaj u ki'inamil, bey u yu'ukul ba'al seten káaje' cu 
láaj jalak calta'al tac quéen cáalchajac. 
18Ti' buca'aj a paalal dzo'oc u yantale', mina'an mix jun túul u ti'al nu'ucbesic a 
beeli'; ichil tuláacal le paalal ta tzéentajo'obo', mina'an mix jun túul machic a 
kab u ti'al u bisechi'. 
19Le ca'a p'éel loobo'oba' j taalo'ob ta wóokol: a múuch' caajalo'obe' j 
kascunta'ab j ocolta'ab xan, a wéet caajalo'obe' j quíimo'ob yéetel wi'ij tac xan 
ich ba'atel. ¿Máax bíin ch'a'ic óotzilil ti' teech? ¿Máax bíin qui'imaccuntic a 
wóol? 
20Bey quéejo'ob cu lúubulo'ob ti' léeche', a paalale' mina'an u muuko'ob, 
jayacbalo'ob tu ti'itz je'el ba'axac bejile' láaj loobilta'ano'ob tumen u p'uja'anil 
Yuumtzil, tu yo'olal núumsaj yaj Ku. 
21Le t o'olale', óotzil caaj, u'uy le ba'ala', teche' cala'anech ba'ale' ma' yéetel 
vinoi'; 
22Yuumtzil a Ku, máax toquic u caajale', cu ya'alic: Bin in ca'aj in lukes ta kab 
u nu'ucul le ukul j cáalcunsecho'; ma' bíin a ca'a uk u vinoil in p'uja'anili'. 
23Tene' bíin in dzáa ti' máaxo'ob j loobiltech, máaxo'ob tu ya'alajo'ob: Pulabá j 
lu'um tumen bíin máanaco'on ta wóokol; teche' j chilajech lu'um u ti'al ca 
xanabcha'ataquech bey ma'ay lu'ume'. 

Isaías 52 

U bóobatil u jáalkabta'al Jerusalén 

1Aajen Sión, aajen, ch'a'a a muuk; Jerusalén, quili'ich caaj, búuquint a asab 
qui'ichquelem nook, tumen le ma' ocsaj óolo'ob, le máaco'ob ma' utz 
yanilo'obo', ma' bíin ca'a ococo'ob ichil a caaji. 

2Líiken Jerusalén, tíit a lu'umil, culen ta jalach káanche'. Sión, x lo'obayan x 
ch'úupal luba'anech tu kab a aj p'eeco'ob, lukesabáa ti' x palitzililo'. 
3Yuumtzile' cu ya'alic: Mix jun p'éel chan box taakin tin kamaj tu kiinil ca j 
bisa'abe'ex palitziltbil; ma' xan bíin in dzáa mix jun p'éel chan box taakin quéen 
in toque'ex. 
4Úuch ca'ache', j bin in caajal tu lu'umil Egipto, le cajlajic bey j táanxel 
lu'umile'; cu dzo'ocole' j ye'edz tumen Asiria quex ma' unaj u ye'edzel ca'achi'. 
5¿Ba'ax túun quin wilic bejela'e'? Mina'an ba'ax o'olal bisa'abic in caajal 
Babilonia. Máaxo'ob t'onquintmaile', cu yawato'ob tu yéetel ca'anal ichil, cu sen 
a'alico'ob ba'alo'ob tin wo'olal. 
6Ba'ale' bíin taalac u kiinil quéen utzil kaj óolta'aquen tumen in caajal bíin xan 
u yojéelt, teen máax t'antmail, teen Yuumtzilen. 
7¡Buca'aj jadzutzil u yila'al u kuchbal te jo'ol lu'umo'ob máax taasic ma'alob 
péectzilo'ob, máax taasic u péectzilo'ob jéedzel, máax taasic u péectzilo'ob 
jáalkabil bey xan cu ya'alic ti' Sión: Kue' leti' ajaw! 
8¡Ch'en xiquint! A aj canano'ob táan u ka'am awato'ob cu múuch' ka'am 
awattico'ob dzáanche'etajil, tumen táan u yilico'ob tu yichilo'ob bix u suut 
Yuumtzilil tu caajil Sión. 
9¡Juumnac a waawtique'ex dzáanche'etajil, u jenel caajil Jerusalén, tumen 
Yuumtzile' dzo'oc u ch'a'ic óotzilil ti' u caajal, dzo'oc u dzáic jáalkabil ti' 
Jerusalén! 
10Yuumtzile' dzo'oc u ye'esic u páajtalil tu táan u yich tuláacal múuch' caajo'ob. 
Ti' tuláacal yóokolcaab bíin ojéelta'ac dzo'oc u toquico'on c Ku. 
11¡Jóokene'ex, jóokene'ex tu lu'umil Babilonia, ma' a machique'ex mix ba'al 
manba'alcunta'an, jóokene'ex tu lu'umil Babilonia! ¡Te'ex ca bisique'ex u 
nu'uculo'ob Yuumtzilo', ma' a cha'ique'ex a manba'altale'ex! 
12Ba'ale' ma' bíin jóokoque'ex áalcabili', ma' púudzul bíin a beete'exi', tumen 
Yuumtzil u Ku Israele', leti' bíin canantique'ex tuláacal tu'ux. 

U mukyaj yéetel u pa'a muuk u palitzil Yuumtzil 

13In palitzile' bíin xi'ic utzil ti', bíin líikesa'ac u ti'al j dzaabil sen ca'anal. 
14Je'el bix úuchic u ja'akal u yóolo'ob tu yo'olal leti'e' le ca tu yilajo'ob u táan 
ich sen loobilta'ane' ma' chica'an ti' wa u yich wíiniqui', 
15Bey xan sen ya'abcach múuch' caajo'ob bíin ja'akac u yóolo'ob; le ajawo'ob, 
quéen u yilo'obe', ma' bíin páatac u t'aanobi', tumen le quéen u yilo'obe' bíin u 
na'ato'ob ba'ax mix jun téen u yu'ubmajo'ob. 

Isaías 53 

1¿Máax bíin u ocsaj óolt ba'axo'ob dzo'oc c u'uyic? ¿Ti' máax u ye'esmaj 
Yuumtzil u páajtalil? 
2Yuumtzile' tu yóoltaj ca nojochchajac u palitzil je'el bix u ch'íijil muumun che' 
cu tabic u mootzo'ob ti' tiquin lu'ume'. Mina'an ca'ach u jadzutzil mix u 
qui'ichquelemil, tu wíinclile' mina'an ca'ach mix ba'al utz ca u cóol wíinico'ob 
tu yicnal; 
3wíinico'obe' yéetel kex óolal cu sutico'ob ca'ach u paacho'ob ti'. Leti'e' jun túul 
máac chuup ca'ach yéetel ki'inamil, suucchaja'an u mukyaj. Bey máax ma' tu 
najmatic yila'ale', t sutaj c paach ti', ma' t táan óoltaji'. 
4Ba'ale' leti'e' cuchmaj ca'ach tuláacal c mukyajo'ob, táan ca'ach u mukyajtic c 
ki'inalo'ob. To'one' t tucultaj ca'ach Ku beetmail loob ti'e', to'one' t tucultaj 
ja'adz ca'ach yéetel tu pajaj u subtal. 
5Ba'ale' j lo'om tu yo'olal c ma' u'uyaj t'aanil, j beeta'ab u mukyaj tu yo'olal c 
kasa'anilo'ob; le jaadz tu mukyajtajo' tu taasaj ti' to'on jéedzel, tu yo'olal u 
loobilo'obe' j yanchaj ti' to'on toj óolal. 
6Tuláacalo'on j sa'ato'on, bey u sa'atal j tamano'obe', t ch'aj c beel tu jujun 
túulilo'on, ba'ale' Yuumtzile' tu dzaj tu yóokol tuláacal c kasa'anil. 
7Sen beeta'ab loob ti', ba'ale' tu láaj kamaj yéetel suuc óolal, mix tu dzajubáa j 
t'aani'; j bisa'ab je'el bix u bisa'al jun túul j taman tu cúuchil quíimsaje', leti'e' j 

p'áat x ma' t'aanil, ma' tu ya'alaj mix ba'ali'; j bisa'ab je'el bix u bisa'al jun túul 
j taman u ti'al j quíimsbile'. 
8J ma'ach bisbil quex tumen mina'an u si'ipil, ma' j yanchaj máax toquiqui'; mix 
máac j tucult bix bíin dzo'ococ. Jo'oc u cuxtal way yóokolcaabe', j quíimsa'ab 
tu yo'olal u keban in caajal. 
9J mu'uc tu tzéel loolob wíinico'ob, j mu'uc tu yéetel wíinico'ob táaj 
kasa'ano'ob, quex tumen mix jun téen u quíimsaj wíiniqui' yéetel mix jun teen 
jóok tuus tu chi'. 
10Yuumtzile' tu yóoltaj u beet u mukyaj. Ba'ale' bey tumen leti' tu kubajubáa 
quíimil tu yo'olal kebane', bíin yanac chowac cuxtal ti', bíin kuchuc u yila'a u 
ch'i'ibalo'ob; tu yéetel leti'e' bíin jóokoc ma'alobil ba'axo'ob u jok jo'oltmaj 
Yuumtzil. 
11Cu dzo'ocol u sen mukyaje' bíin u yila'a sáasil, bíin qui'imacchajac u yóol le 
quéen u yojéelt; u toj palitzil Yuumtzilo', bíin u jáalkabt ya'abcach máaco'ob, 
tumen leti' bíin cuchic u kebano'ob. 
12Tu yo'olal lelo', bíin dza'abac ti' tumem Yuumtzil jun p'éel cúuchil ichil 
nucuch máaco'ob, bíin pa'a muuknac ichil mu'uka'an máaco'ob, tumen leti'e' tu 
kubjubáa u ti'al j quíimil, xo'oc ca'ach ichil j loolob wíinico'ob, tu jaajile' leti'e' 
tu cuchaj u kebano'ob ya'abcach máaco'ob j káat óolnaj tu yo'olal aj 
kebano'obo'. 

Isaías 54 

U mina'an xuul ti' u yaacunaj Ku 

1X ma' paal co'olel, awat kaaynen yéetel qui'imac óolal; wéekec a kaay yéetel 
qui'imac óolal, teech mix jun téen síisajnaquech, tumen Yuumtzile' cu ya'alic 
ti' teech: Co'olel p'ata'an tumen u yíichame', bíin asab ya'abchajac u yaalo'ob, 
ti' co'olel yaan u yíicham. 
2Nojochquint a chuybil naj, ma' a ch'a'ic sajaquil a cóochquintic u bo'oyil tu'ux 
cajacbalech; chowaccunt u suumilo'ob, pak ma'alob u che'ilo'ob a sinic, 

3tumen bin u ca'aj xíit'il a cajtalil x no'ojil yéetel x dzíiquil; a ch'i'ibalo'obe' bíin 
u ch'a'ob ya'abcach múuch' caajo'ob bíin cajcunto'ob x tocoy caajo'ob. 
4Ma' a ch'a'ic sajaquil, ma' bíin che'ejta'aquechi', ma' bíin po'och'oquechi', mix 
bíin yanac ba'ax o'olal a ch'a'ic subtali'. Bíin tu'ubuc ti' teech u sublaquil a x 
lo'obaynil mix xan bíin ka'ajac ti' teech u x paj subtalil p'áatiquech x ma' 
íichamil. 
5Tumen máax beetmajileche', bíin dzo'ococ u beel ta wéetel. U kaaba'e' Yahveh, 
u yuumil tuláacal páajtalil; Ku, u quili'ichil Israele' leti' a jáalkabtajil, leti' u 
Kuil tuláacal yóokolcaab. 
6Beyech ca'ach jun túul x okom óol lo'obayan atantzil p'ata'an tumen u 
yíichame', ba'ale' Kue' dzo'oc u ca'a t'aniquech yéetel cu ya'alic ti' teech: 
7Chéen jun súutuc tin p'atajech, ba'ale' yéetel ya'abcach ch'a'a óotzilil bíin ca'a 
suunaquen ta wéetel. 
8Tu yo'olal jun téec p'u'ujule', tin satajinbáa jun súutuc ti' teech, ba'ale' yéetel 
mina'an u xuul yaacunaje' tin ch'a'aj teech óotzilil. Lelo' Yuumtzil máax 
jáalkabtiquech a'alic. 
9Je'el bix tin jalach t'antilac ti' Noé tu kiinilo'ob búulcabile', ma' bíin in ca'a 
búul yóokolcaabi', bey u jalach t'antic bejela'e' ma' bíin ca'a p'u'ujuquen ti' teech 
mix bíin in ca'a a'al in jadziquechi'. 
10Quex ca kexpajac tu cúuchil le pu'uco'ob quex xan jenchajac le múulo'obo', 
in yaabilaj ti' teche' ma' bíin kexpajaqui' mix bíin p'áatac x ma' biilal in jéedzel 
nup t'aani'. Bey u ya'alic Yuumtzil máax ch'a'ic teech óotzilil. 

U túumbel caajil Jerusalén 

11¡Óotzil caaj, táan u ja'adzal tumen chac ikal, mina'an máax qui'imaccuntic u 
yóol! Tene' bíin in dzáa a tuunichilo'ob tu yóokol jadzutz box tuunich, bey xan 
bíin in dzáa a chuunpakilo'ob tu yóokol jadzutz ch'ooj tuunich; 

12yéetel jadzutz chac tuunicho'ob bíin in beet a witzil najilo'ob bey xan bíin in 
beet yéetel jadzutz ya'ax tuunicho'ob a jool caajilo'ob, bíin xan in beet yéetel 
co'ocoj tuunicho'ob tuláacal a tuulumilo'ob. 
13Tene' bíin in ca'anbes tuláacal a paalal, tuláacalo'ob bíin yanac ya'abcach u 
ayikalilo'ob. 
14Ti'ibil bejil bíin u mu'uka'ancuntech, bíin ch'éenec a ye'edzel yéetel dza'abal 
tech sajaquuil, ma' bíin u ca'a sajaccunsech noj jak óolali'. 
15Wa yaan máax cu taal u ba'atelteche', ma' teen bíin beetic u taal 
ba'ateltbilechi', ba'ale' teche' bíin a pa'a u muuk máax cu taal u ba'ateltech. 
16Il a wile', teen j beet j meen máascab máax jóopsic u káakil le chúuc, u ti'al 
u beetic jejeláas, u nu'uculo'ob ba'atel; teen xan j beet le wíinic cu jut caajo'ob 
u ti'al u taasic nakan óotzilil; 
17ba'ale' ma' yanac máax beetic u nu'ucul ba'atel u ti'al a xu'ulsa'ali'. Bíin a mac 
u chi' tuláacal máax cu táabal u tac a pool. Je'el ba'ax bíin in dzáic ti' tuláacal 
máaxo'ob meyajtiquena': Bíin in beet ca pa'a muuknaco'on. Yuumtzile' leti' 
máax jéedz t'antic. 

Isaías 55 

U séeb chi'il u yutzul siibalo'ob Yuumtzil 

1Tuláacal máaxo'ob ukajo'obe', taalaco'ob u yuko'ob ja'; máaxo'ob mina'an 
taakin ti'obe', taalaco'ob, mole'ex trigo x ma' bo'olal u ti'al a jaante'ex; ch'a'ex 
vino bey xan leche x ma' bo'olal. 
2¿Ba'ax ten ca xupique'ex a taakine'ex ti' ba'alo'ob ma' u ti'al waaji'? ¿Ba'ax ten 
ca kubique'ex a náajale'ex tu yo'olal ba'alo'ob ma' tu náachcuntique'ex? U'uye'ex 
ma'alob ba'ax quin wa'alic u ti'al ca jaante'ex ma'alob janalo'ob, bíin a jaante'ex 
qui'iqui' janalo'ob. 
3Co'otene'ex tin wicnal u ti'al ca a wu'uyene'ex ma'alob, ch'en xiquintene'ex u 
ti'al ca cuxlaque'ex. Tene' bíin in beet ta wéetele'ex jun p'éel nup t'aan mina'an 
xuulul ti', u ti'al in dzo'ocbesic in séeb chi'ob tu yo'olal in yaabilaj ti' David. 

4Tene' tin dzáa u ti'al u beet u aj jaacunaj ti' tuláacal múuch' caajo'ob, tin dzáa 
u ti'al u méektáan yéetel u aj ca'anbesajil caajo'ob. 
5Bíin a t'aan caajo'ob ma' u kaj óoltmaecho'obi'; caajo'ob ma' xan u kaj 
óoltmecho'obi' bíin taalac áalcabil ta wicnal. tumen teen a Yuumtzil, u quili'ich 
Ku Israele', dzo'oc in tziquiquech. 
6Caxante'ex Yuumtzil ca'aliquil cu páajtal a nuptáantique'ex, t'aane'ex ca'aliquil 
naadz yanil. 
7J loolob wíinique' u p'áat kaakas cuxtal, j kaakas tuucule', u p'at u kaakas 
tuuculo'ob; suunaque'ex ti' Yuumtzil u ti'al ca u ch'a'a ti' te'ex óotzilil; 
suunene'ex ti' c Ku, leti'e' nojoch u sa'atsaj. 
8-9Tumen in tuuculo'obe', ma' bey je'el bix a tuucule'exe', in meyaje', ma' bey 
je'el bix a meyaje'exe'. Je'el bix ca'an náach yanil ti' u yóokol lu'ume', bey xan 
in tuuculo'ob yéetel ba'axo'ob quin beetique', asab ca'ana'altaco'ob ti' le a 
ti'ale'exo'ob. Yuumtzil a'alic. 
10Je'el bix ja' yéetel ye'eb cu yéemel j ca'an, ma' tu ca'a na'acal, wa ma' táanil 
cu ch'ulic lu'um, u ti'al u beetic u jóokol pakalo'ob, u ti'al ca ichnaco'ob u ti'al 
ca'a pakbil u ti'al xan ca yanac waaj u ti'al jaantbil, 
11bey xan le t'aan cu jóokol tin chi'o', ma' bíin ca'a suunac tin wicnal wa ma' u 
beet u meyaji', ba'ale' bíin u beet ba'ax in káate, bíin xan u dzo'ocbes ba'ax quin 
wa'alique'. 
12Te'exe' bíin jóokoque'ex yéetel qui'imac óolal te tu'ux yane'exo', bíin 
suunaque'ex yéetel jéedzel ta lu'ume'ex. Le quéen ila'ac tumen pu'uco'ob bey 
xan tumen jo'ol lu'umo'ob bíin wéekec u qui'iqui' kaayo'ob tuláacal túun u 
che'ilo'ob káaxe' bíin lalaj kabnaco'ob. 
13Tu cúuchil x coj quéeje', bíin ch'íijic pino'obi', tu cúuchil láale' bíin ch'íijico'ob 
arrayani'; lelo' u nojbe'enil u kaaba' Yuumtzil bíin beetic, lelo' bíin meyajnac 
bey chíicul mina'an u xuule', ma' bíin manba'alchajaqui'. 

Isaías 56 



1713 

 

Biblia Maya 
© 1992, Sociedades Bíblicas Unidas. 

 

 
 

 

Bo'olal tu yo'olal chuca'an óolal ti' u nup t'aan Yuumtzil 

1Yuumtzile' cu ya'alic: Beete'ex ba'ax no'oja'an, cuxlene'ex je'el bix u najmale', 
tumen tene', séeba'an bíin ca cha'abaque'ex; bin in ca'aj in we'es u páajtalil in 
tocsajil. 
2Utz yanil le j xiib cu beetic ba'ax cu ya'alic le nu'ucbe'en t'aana' cu 
dzo'ocbesico'ob xan yéetel chuca'an óolal, cu dzo'ocbesic u ya'almaj t'aanilo'ob 
in sábado'ob, mix tu maba'alcuntico'ob, cu cananticubáa ma' u beetic mix ba'al 
kaas. 
3Wa jun túul j táanxel lu'umil cu kubicubáa ti' Yuumtzile', ma' u ya'alic: 
Yuumtzile' bíin u dzáen jun tzéelil ti' u caajal. Mix le j nuum ti' u j xibil ma' u 
najmal u ya'alic: Tene' jun cúulen j tiquin che'. 
4Tumen Yuumtzile' cu ya'alic: Wa le j nuumo'ob ti' u j xiibilo'ob cu 
dzo'ocbesico'ob u ya'almaj t'aanil in sábado'ob, bey xan wa cu dzo'ocbesico'ob 
ba'ax in káate' yéetel cu kubic u yóolo'ob u dzo'ocbeso'ob in nup t'aane', 
5tene' bíin in dzáa ti'ob jun p'éel ba'al asab ma'alob u ti'al u j xibil paalal yéetel 
ti' u x ch'upul paalal; bíin in beet u dzíibta'al u kaaba'ob u ti'al kiino'ob mina'an 
u xuul ichil in kulnaj, yaan ichil in tuulumo'obo'; bíin in dzáa jun p'éel kaaba' 
ti'ob u ti'al kiino'ob mina'an u xuul, mix bikin bíin tu'upuc. 
6Bey xan le j táanxel lu'umilo'ob bíin u kubjuba'ob ti' teno', u ti'al u 
meyajteno'ob yéetel u yaabilteno'ob, u ti'al ca in palitzilto'obo', wa cu 
dzo'ocbesico'ob u ya'almaj t'aanilo'ob in sábado'ob ma' xan tu 
manba'alcuntico'ob, tumen cu kubicuba'ob tu jaajil u yóolo'ob u dzo'ocbeso'ob 
in nup t'aane', 
7tene' bíin in taaso'ob tin quili'ich witzil, bíin in beet u qui'ital u yóolo'ob tin 
najil tu'ux cu yúuchul payalchi'. Tene' bíin in kam tu yóokol u multuunil in 
kulta'al u taasaj tóocbil ba'alche'ob yéetel quíimsbil ba'alche'ob, tumen in 
wotoche' bíin a'ala'ac leti' u cúuchil payalchi' u ti'al tuláacal caajo'ob. 

8Tene' bíin in beet u suuto'ob u ti'al ca u much'juba'ob máaxo'ob ti'ili' yano'ob 
tu'ux bisa'ano'ob táanxel lu'ume'. Lela', bey u ya'alic Yuumtzil, máax beetic u 
ca'a much'icubáa le j israelitaob bisa'ano'ob ca'ach táanxel lu'umilo'obo'. 

Keyajo'ob u ti'al kaakas méektáano'ob 

9Co'otene'ex j káaxil dzíidzic ba'alche'ex; co'otene'ex u ba'alche'ile'ex káax, 
co'otene'ex a jaante'ex u múuch'ulo'ob le j tamano'obo'; 
10tumen u aj cananilo'ob in caajale' ch'óoptaco'ob, ma' tu yilico'ob mix ba'al. 
Tuláacalo'obe' chéen beyo'ob peeko'ob toottaco'ob ma' tu páajtal u wowo' 
chi'ibalo'ob; chéen chital yéetel wayak cu beetico'ob; sen utz tu t'aano'ob u 
wenelo'ob. 
11Chéen beyo'ob peeko'ob wi'ijtaco'ob ma' tu na'ajtalo'obe', j canan j tamano'ob 
mina'an u na'ato'ob; tu jujun túulilo'ob cu beetico'ob ba'axo'ob utz u ti'alo'ob. 
12Cu ya'alico'ob: Cone'ex caxant vino yéetel ukulo'ob cu cáalcunajo'ob. U ti'al 
ca cáalchajaco'on, sáamale' j ca'a ukul je'el bix bejela'e', wa c chan tip'ic jun 
p'íiti'. 

Isaías 57 

1máaxo'ob beetic ba'axo'ob tu beele' cu quíimilo'ob, ba'ale' mix máac 
tucultico'ob; utzul máaco'obe' cu samkajalo'ob, ba'ale' mix máac na'atic wa mix 
jun p'éel loob cu mukyajtico'ob tu kiinil u quíimilo'ob 
2cu yantal jéedzel ti'ob. Toj úuchic u xíimbalo'ob, ba'ale' bejela'e' ti' cu 
je'elelo'ob tu mucnalo'obe'. 

U keyajil máaxo'ob kultic beetbil kuob 

3Nadzaba'ex u paalale'ex x pul ya'aj, sijnale'ex ti' jun túul j nup keban wíinic 
yéetel jun túul x cáacbach: 
4¿Te'exe' máax o'olal ca p'a'ase'ex? ¿Máax ca wéedztique'ex iquil a 
poch'ique'ex? ¿Máax ti' ca dzitique'ex a waake'ex? Te'exe' u paale'ex keban, aj 
tuus wíinique'ex; 

5tu yáanal béeco'ob yéetel tu yáanal búuc le' che'ob ca beetique'ex ba'alo'ob 
subtzil u yila'alo'ob, ca quíimsique'ex a mejen paalale'ex u ti'al a kube'ex bey 
ti'ibil óolal tu t'o'ol ja'ob, yéetel tu yáam tuunicho'ob, 
6Israel, teche' ca dzáic a wóol a kult u yuyulqui tuunichilo'ob t'o'ol ja', tumen 
ti' yaan jun p'éel cúuchil a ti'alinti'. Ti' leti'ob ta wecaj u ti'ibil óolalilo'ob vino, 
bey xan ta kubaj ti'ob u jejeláasil janalbe'en neeko'ob. ¿Bíin qui'imacchajac wa 
túun in wóol tu yo'olal tuláacal ba'ax ca beetic? 
7Tu p'iich jun p'éel j ca'anal witz ta dzáa u nu'ucul a chital j wenel, ti' xan j 
na'aquech a kub quíimsbil ba'alche'obi'. 
8Tu paach u jool najil a wotoch ta dzaj a subtzil beetbil kuob. Ta tu'ubsajen, ta 
pitaj a nook ca j p'áatech chacnul, ca j chilajech ta cóococh x táas che'; éet 
t'aanajech yéetel j xiibo'ob, yéetel le máaxo'ob ta wóoltaj chitale', táan a 
cha'antic ca'ach a j beetbil ku. 
9Áalcabnajech tu tojil ku Mélec u ti'al a bis aceite yéetel ya'abcach qui'iboc 
ba'alo'ob; ta túuchi'itaj aj bisaj t'aano'ob tac asab náachil, ta beetaj u 
yéemelo'ob tac tu ajawil quíimil. 
10Ta ca'anbesabáa ti' a sen bin yéetel a suut, ba'ale' ma' ta táan óoltaj wa mix 
ba'al u biilal ba'ax ca beetiqui'. Ta kab ca'ach yaan u ca'a líikil a muuk let o'olal 
ma' ta ca'anal ca'achi. 
11¿Máacalmáac ti' le kuob sajaquech ca'ach yéetel ca tziquico'ob xan, u ti'al ca 
kexen, yéetel u ti'al ca jach tu'ubsen? Tu kiinilo'ob ca'ach ma' ta tziquiquene', 
tene' quin p'áatal ca'ach x ma' t'aanil u ti'al in x mucultic. 
12Ba'ale' tene' bin in ca'a in we'es ba'ax ca beetic, quex tumen táan a tucultic 
jach toj a cuxtal. 
13Le quéen awatnaquech u ti'al a káatic áantaje', a beetbil kuobe' ma' bíin u 
yáantecho'obi' mix bíin u toquecho'obi'. Tuláacalo'ob bíin bisa'aco'ob tumen iik; 
chéen yéetel jun p'éel ustaj bíin p'áatac mix ba'alo'ob. Ba'ale' le máax u 

yoquesmaj u yóol ti' tene' bíin cajlac ti' le lu'umo'oba' bíin cajlac xan tin quili'ich 
pu'uc. 

U jaadzil yéetel u dzaaquil Israel 

14Bíin u'uya'ac u ya'ala'al túun: Nu'ucbese'ex jun p'éel bej ma'alob táaxil, 
lukese'ex tuláacal ba'al kaatal quéen máanac in caajal. 
15Tumen Aj sen ca'anal, máax cuxa'an mantadze', cu kaaba'intic quili'iche', cu 
ya'alic: Tene' ti' cajnáalen ti' jun p'éel quili'ich ca'anal cúuchile', ba'ale' ti' xan 
yanen tu yicnal óotzil cu mukyaje', u ti'al ca in dzáa u yóol yéetel ca in beet u 
ch'a'ic u yiik. 
16Ma' bíin in tac u pool mantadz in caajali', mix bíin p'áataquen kuuxen tu 
yéetel sáamsamali'; tumen wa beyo' je'el in beetic u lúubul u yóolo'ob tin táan 
le wíinico'ob in beetmajo'. 
17Tu yo'olal u keban Israele' j kuuxchajen jun jeedzac, tin jadzaj, tin tzelajinbáa 
xan ti'; ba'ale' leti'e' tu beetaj u j ma' u'uyaj t'aanile' ca tu cha'aj u jíilta'al tumen 
ba'axo'ob tu yóoltaj. 
18Dzo'oc in wilic bix u cuxtal, ba'ale' bíin in dzaquej, bíin in beet xan u 
je'elsicubáa yéetel chuca'an jóom óolal. Teen bíin in qui'imaccunt u yóol le 
óotzil u yóolo'obo', 
19bíin in wa'al ti' tuláacalo'ob: ¡Yanac jéedzel ti' le máaxo'ob yano'ob náacho', 
yanac xan jéedzel ti' le máaxo'ob yano'ob nadzo'! ¡Tene' bíin in dzac in caajal! 
20Ba'ale' j loolob wíinico'obe' beyo'ob ka'anab bo'oka'ane' ma' tu páajtal u p'áatal 
yedzecnac ichil u cuclilo'obe' cu láalic ba'alo'ob tu'. 
21Mina'an utzil u ti'al j loolob wíinico'obo'. Kue' dzo'oc u ya'alic. 

Isaías 58 

Bix u jaajil unaj u yúuchul su'ukin 

1Yuumtzile' tu ya'alaj ti' teen: ka'am awatnaquech x ma' sajaquil, beet u juum 
a t'aan je'el bix u jóopsa'al tropetae'; a'al u nu'uc ti' in caajal tu yo'olal u 
si'ipilo'ob, ti' u caajil Jacobe' tu yo'olal u kebano'ob. 

2Sáamsamal u caxtiqueno'ob, jach qui'imac u yóolo'ob tumen u kaj óolo'ob in 
beelo'ob, je'el u ya'ala'al jun p'éel caaj cu beetic utze' ma' bin tu náayal u yóol 
ti' u dzo'ocbesico'ob in wa'almaj t'aano'obi'; cu qui'imacchajal u yóolo'ob bin 
quéen u nadzuba'ob ti' teen, 
3ba'ale' cu ya'alico'ob: ¿Ba'ax u biilal ca'a su'ukinaco'on wa ma' tu yila'al tumen 
Ku? ¿Ba'ax biilal c p'isicbáa, wa mix tu táan óoltic? U kiinil su'ukine', cu meyaj 
ti' te'ex u ti'al náajal u ti'al xan a wocoltique'ex u náajal a aj meyaje'ex 
4tu kiinil su'ukine', te'exe' cu máante'ex kiin táan a ba'atel t'aane'ex yéetel a 
paaclan looxe'ex, a wolmaj a kabe'ex táan a kol quíimsicaba'ex. Ti' jun p'éel u 
kiinil su'ukin beyo' ma' tu páajtal a najmatique'ex ca in wu'uy a payalchi'exi'. 
5¿Ca tucultique'ex wa utz tin wóol jun p'éel su'ukin chéen iquil a 
wóotzilcuntique'ex a wiche'ex, wa tumen ca chinique'ex a pole'ex bey u chíinil 
jun cúul jalale' yéetel tumen ca chitale'ex ich ta'anil káak a búuquintmaje'ex 
to'och nooko'ob? ¿Leti' wa le ba'ax ca wa'alique'ex: Su'ukin yéetel u Kiinil 
qui'imac óolal u ti'al Yuumtzil? 
6Lelo' ma' su'ukini'. Le su'ukin utz tin wóolo', leti' lela': ca a cotze'ex u kaaxilo'ob 
ba'ax ma' tu beel', bey xan ca a wach'e'ex u kaaxilo'ob palitzilil; ca a jáalkabte'ex 
máaxo'ob yedza'ano'obo' yéetel ca a xu'uls tuláacal loolob méektáan; 
7ca a táacbes u jaant a wo'och waaj máax wi'ij, ca a kam xan ta wotoch le óotzil 
mina'an tu'ux u bo'oybesicubáo'; ca dzáa a búucbes máax mina'an u nook yéetel 
ma' u ch'éenel a wáantic a wéet wíiniquilo'ob. 
8Bíin jóom sáasac túun a sáasil je'el bix u taal u sáastale' bíin séeb utzac túun a 
yajilo'ob. U tojil a cuxtale' bíin xi'ic táanil ti' teech bíin xi'ic xan ta wéetel in 
nojbe'enil. 
9Bey túuno', wa ca t'aniquene', bíin in núuque; wa ca wawat u ti'al a káatic 
áantaje', bíin in wa'al ti' teech: Je'el yanen waya'. Wa ca jáawsic a yedzic a wéet 
wíiniquil, ma' xan ta poch'ic u láak máaco'ob mix ta líiksaj t'aane', 

10wa ca dzáic ba'al u jaant máax wi'ij wa xan ca wáantic máax óotzile', bíin 
juulnac a sáas ich éekjoche'enil, a bo'oyilo'obe' bíin u sutuba'ob sáasil bey 
chúumuc kiine'. 
11Teen bíin in nu'ucbes a beel mantadz, bíin in dzáa ti' teech ya'abcach janal te 
x tocoy lu'umo', bíin in dzáa u muuk a wíinclil, bíin béeyaquech jun p'éel x péet 
paach ma'alob jóoyabta'anile', bíin béeyaquech sayab ma'atech u sa'ap'ale'. 
12A caajale' bíin u ca'a líikes u x lab caajilo'obo', bíin u ma'alob jedzo'ob u chuun 
pakilo'ob dza'ano'ob sen úucho'. A caajale' bíin dza'abac u kaaba'int Aj 
utzquinaj jeenel pako'ob, j ca'a líiksaj lúubul najo'ob. 

Kue' cu ya'alic ma' u manba'alcunta'al u kiinil u je'elel 

13Ma' a manba'alcuntic u sabado; ma' a dzíicabáa j meyaj ti' in quili'ich kiinil. 
Tuculte, le kiino', u kiinil qui'imac óolal, jun p'éel kiin quili'ich u ti'al Yuumtzil, 
cu najmatic tzicbe'enil, tzique, ma' a beetic a ba'aluba'ob, mix a caxtic ba'axo'ob 
chéen a ti'al. 
14Wa ca beetic ba'ax quin wa'alica', bíin caxant a qui'imac óolal ti' teen, tene' 
bíin in culquintech tu sen ca'analil le múuch' caajo'ob, bíin xan in dzáa ca 
p'áatac ti' teech u kamba'albáil Jacob. Yuumtzil tu ya'alaj tu chi'il. 

Isaías 59 

U si'ipil yéetel u ja'adzal Israel 

1U páajtalil Yuumtzile' ma' chichanchajac u ti'al cap'áatac ma' tu páajtal u dzáic 
tocsaj, mix p'áatac cóoqui' cu páajtal u yu'ubic t'aan. 
2Ba'ale' le loobo'ob a beetmaje'exe', dzo'oc u líikesic jun p'éel pak, jun 
páaycuntique'ex ti' Ku; a kebane'exe' dzo'oc u beetic u pixic u yich ma' xan u 
káat u yu'ube'exi'. 
3Te'exe' papak ki'ik a kabe'ex, u yaal a kabe'exe' papakqui yéetel u ki'ikel 
quimeno'ob; tu bóoxel a chi'exe' cu jóokol tuuso'obi, a waake'exe' cu beetico'ob 
loob. 

4Mix máac cu toj tac pool, mix tu bin tu táan aj p'is óol u ya'al ba'al jaaj. Cu 
yu'ubico'ob tuuso'ob yéetel keechel t'aano'ob; chuup yanilo'ob yéetel kasa'anil 
u kubmajuba'ob ti' quíimsaj wíiniquil. 
5Cu júuquico'ob u ye'el caan, cu jit'ico'ob u kaan j am; máax bíin jaantic le 
je'obo' bíin quíimico'ob, wa cu pu'uch'ul le je'ob tumen wa máaxe' cu jóokol j 
chi'ibal caano'obi'. 
6Ma' tu páajtal u beeta'al búuco'ob yéetel u kaan j amo'ob; mix máac je'el u 
páajtal u búucbesicubáa yéetel ba'axo'ob cu jit'ico'obo'. Chéen j meen loob cu 
beetico'ob: u kabo'obe' cu péeco'ob u ti'al j meyaj loob, 
7u yooco'obe' kabéet ti'ob u ti'al u bino'ob áalcabil ich kaas, u ti'al u 
séebcuntico'ob u bino'ob u weco'ob u ki'ikel máax mina'an u si'ipil. Chéen meen 
loob cu tucultico'ob le tu'ux cu máano'obe' chéen kascunaj yéetel óotzilil cu 
p'atico'ob. 
8Ma' u kaj óolo'ob u bejil jéedzeli', ma' tu beetico'ob mix ba'al toj. Láaj keechel 
le bejo'ob tu'ux cu bino'ob; máaxo'ob cu máano'ob ti' le bejo'obo', ma' bíin yanac 
jéedzel ti'obi'. 
9Le t o'olal dzo'oc u náachtal tocsajil ti' to'on jáalkabil xane' ma' tu náadzal t 
icnal; táan ca'ach c pa'atic sáasile', ba'ale' chéen éekjoche'enil bakpachtico'on; 
táan ca'ach c pa'atic sáasjome'enile', ba'ale' ich éekjoche'enil yano'on. 
10T'at'al kabil c máan je'el bix u máan ch'óop tu jáal pake', bey mina'an c iche', 
quex sáasil kiine' c t'óochpajal, bey yéetel áakabe'; quex tooj c óole' beyo'on 
quimeno'obe'. 
11Tuláacalo'on jéemcalnajo'on beyo'on osoe', okolnajo'on beyo'on 
sacpacalo'obe' táan c páatic tocsaje' ba'ale' ma' tu kuchul táan c pa'atic 
jáalkabile' ba'ale' náach yanil. 
12To'one' t sen po'opoch'ajech. cu dzo'ocol xane' c kebano'on taquic c pool; c 
ojel yaan c si'ipil, c kaj óoltmaj c kasa'anilo'ob. 



1720 

 

Biblia Maya 
© 1992, Sociedades Bíblicas Unidas. 

 

 
 

 

13T beetaj c ma' u'uyaj t'aanil, t kexaj c Yuumtzil, ma' t óoltaj tzay pacht c Kui', 
chéen c tzicbaltic meyaj loobo'ob yéetel c beetic kaas cúulpachil, t jok jo'oltaj 
c tusic u láak máaco'ob. 
14Ti'ibil bejile' kex óolta'an, tojil cuxtale' ma' t cha'ic u náadzal, jaajile' ti' cu 
náacal chúumuc kíiwique' u beeta'al xan ba'ax tu beele', náach yanil. 
15Dzo'oc u xu'ulul jun óolalil, le máax cu tzelcubáa ti' kaase' cu yoocolta'al ba'ax 
yaan ti'. Yuumtzile' kuuxchaja'an tu yo'olal mina'an ti'ibil bejil. 
16Yuumtzile' jela'an u yilic mix máac cu yóoltic u yutzquinte; ca túun tu 
yutzquintaj yéetel u páajtalil, leti'e' tu jaajil béeychaji. 
17Tu búucbesubáa yéetel dzáanche'etajil, bey yéetel jun p'éel u chimalil 
ba'atele', tu dzaj tocsajil tu yóokol, je'el bix u dza'abal u p'óoquil ba'atele' tu 
búuquintaj sut jeel loobil, je'el bix jun p'éel suyeme', ca tu tep'ajubáa yéetel u 
p'uja'anil, je'el bix u tep'icubáa yéetel jun p'éel teep'e'. 
18Yuumtzile' bíin u bo'ot ti' tu jujun túulal ba'ax cu najmatic; bíin u jadz u aj 
p'eeco'ob. Ti' máaxo'ob p'ectmaile' bíin u dzáa ba'ax cu najmatico'ob; tac 
máaxo'ob cajnáalo'ob tu múuch' caajilo'ob ka'anab. 
19Tuláacal wíinico'ob, líikbal j lakin tac j chikine', bíin u tzico'ob Yuumtzil le 
quéen u yilo'ob u nojbe'enil. tumen leti'e' bíin talac je'el bix jun p'éel áalcab ja' 
cu tuule' péecsa'an tumen jun p'éel ka'amcach iike'. 
20Bíin taalac bey u aj tocsajil Sión yéetel ti' tuláacal u ch'i'ibalo'ob Jacob cu yaj 
óoltico'ob u si'ipilo'obe'. Lelo' Yuumtzil a'alic. 
21Yuumtzile' cu ya'alic: Tene' quin beetic jun p'éel nup t'aan ta wéetele'ex, quin 
séeb chi'itic xan bíin yanac ta wéetele'ex in páajtalil yéetel in ca'anbesajo'ob in 
dzaamaj te'exo' ma' bíin u xúunp'atte'ex mix bikini', mix bíin u xúunp'at a 
ch'i'ibale'ex mix bikini'. 

Isaías 60 

U nojbe'enil u túumben caajil Jerusalén 

1Jerusalén, líiken, bakpachtmajech sáasil, tumen dzo'oc u kuchul a sáasil u 
nojbe'enil Yuumtzil xane' táan u jóopbal ta wóokol. 
2Éekjoch'e'enile' cu balic lu'um, áakabe' cu éekjoch'e'encuntic múuch' 
caajo'obo', ba'ale' Yuumtzile' bíin léembalnac ta wóokol bíin chíicpajac u 
nojbe'enil ta wóokol. 
3Múuch' caajo'obe' bíin taalaco'ob tu tojil a sáasil, ajawo'obe', bíin taalaco'ob tu 
tojil u juul a sáastal. 
4Líikes a wich, paacatnen ta bakpach: tuláacalo'ob cu much'icuba'ob u ti'al u 
taalo'ob ta tojil. A j xibil paalale', bíin taalaco'ob náach líikbalo'ob; a x ch'upul 
paalale', méekbil bíin taasa'aco'ob. 
5Teche' quéen a wilo'obe', bíin sen qui'imacchajac a wóol, bíin chu'upuc a 
pucsi'ikal yéetel qui'imac óolal; bíin u taaso'ob ti' teech u ayikalil u múuch' 
caajilo'ob ka'anab, bíin u kubo'ob ti' teech u ayikalilo'ob múuch' caajo'ob. 
6Bíin a wilabáa bakpachta'anech tumen ya'abcach camello'ob cu taalo'ob 
Madián yéetel Efa; bíin taalac tuláacal u cajnáalilo'ob Sabá, alcuchil u taalo'ob 
yéetel oro bey xan yéetel poom, bíin xan u kayo'ob u nojbe'enilo'ob Yuumtzil. 
7Tuláacal u yalak ba'alche'ilo'ob Cedar bíin a ti'alinte; u j tamanilo'ob Nebaiote' 
bíin p'áataco'ob ta kab u ti'al a kub ti' Yuumtzil tu yóokol u multuunil u kulta'al 
ti'ibil óolo'ob utz u lúubul ti', cu dzo'ocole' bíin u asab jadzutzquint u kulnaj. 
8¿Máaxo'ob cu xiknalo'ob bey múuyalo'ob, cu bino'ob bey sacpacalo'ob tu'ux u 
dzaamajo'ob u ku'ob? 
9Lelo'obo', cheemo'ob cu taalo'ob múuch'ul, táanil ti'obe' cu taalo'ob 
cheemilo'ob Tarsis, táan u taasico'ob náachil a paalal yéetel ya'ab oro' bey xan 
ya'ab plata, tu nojbe'enil Yuumtzil, u quili'ich Ku Israel, tu beetaj u sen yantal 
ti' teech tziiquil. 
10Táanxel lu'umilo'ob bíin ca'a utzquintic a tuulumilo'ob, bíin meyajta'aquech 
tumen u ajawilo'ob; tumen quex tu jadzajech Yuumtzil ichil u p'uja'anile', 
bejela'e' ichil u yutzile' dzo'oc u ch'a'ic teech óotzilil. 

11U joolo'ob a caajale', mantadz bíin p'áataco'ob je'ekab; ma' bíin ka'alaco'ob 
yéetel kiini', mix yéetel áakabi', u ti'al u taasa'al ti' teech u ayikalilo'ob múuch' 
caajo'ob u ti'al xan ca ococ ajawo'ob yéetel máaxo'ob láakintico'ob. 
12Múuch' caaj ma' bíin u meyajteche', bíin xu'ulsa'ac; túulis múuch' caajo'ob 
bíin xu'ulsa'aco'ob. 
13Yuumtzile' cu ya'alic ti' Jerusalén: U ayikalilo'ob Líbanoe' bíin taalaco'ob ta 
wicnal: pino'ob, abeto'ob yéetel cipreso'ob, u ti'al u jadzutquintic in kulnaj, u 
ti'al ca u dzáa nojbe'enil tu'ux quin pe'echak. 
14U paalalo'ob máaxo'ob j palitzilteche', bíin taalaco'ob j t'ontal ta táan, tuláacal 
máaxo'ob cúulpachtiquech ca'ache', bíin taalaco'ob j xoltal tu ni' a wooc bíin u 
dza'ob xan a kaaba'int u Caajal Yuumtzil, U Sión Ku, u Quili'ich Israel. 
15Ma' bíin xúunp'atta'aquech, p'eca'anech yéetel ta juunal, ba'ale' bíin in beet u 
p'áatal tzica'anech u ti'al mina'an u xuul, u ti'al ca qui'imacchajac a wóol jun 
tiich'. 
16Múuch' caajo'obe', bíin u dza'ob ti' teech u asab ma'alobil janalo'ob bey xan 
ajawo'obe' bíin u taaso'ob ti' teech ayikalilo'ob; cu dzo'ocole' bíin a táan óolt 
teen Yuumtzil, a aj tocsajil, teen u muuk Jacob, teen jáalkabtiquech. 
17Tu jeel broncee', bíin in dzáatech oro tu jeel fierroe', bíin in dzáatech plata, 
tu jeel che'e', bíin in dzáatech bronce tu jeel tuunicho'obe', bíin in dzáatech 
fierro. Bíin in beet a méektáanta'al tumen jéedzel, le tojilo' cu bíin u nu'uctic a 
beel. 
18Ta lu'ume' ma' bíin ca u'uya'ac u juum loobiltáanbali', mix bíin xu'ulsa'aqui' 
mix bíin kascunta'ac a lu'umo'obi', ba'ale' bíin dza'abac u kaaba'int a 
tuulumo'obe': Tocsajil, ti' a jool najilo'obe': Qui'iqui' t'aan. 
19Ma' bíin kabéetchajac a ju'ulul tumen le kiin je'ela', mix bíin kabéetchajac a 
ju'ulul tumen uj yéetel áakabi', tumen teen Yuumtzile', teen a sáasilen u ti'al 
mina'an u xuul; teen a Junab Ku, teen bíin beetic a jóopbal. 

20A kiine', mix bikin bíin t'úubuc mix a uj bíin sa'atac u sáasil, tumen teen, 
Yuumtzile', bíin sáasilnaquen a ti'al mina'an u xuul; u kiinilo'ob a okom óole', 
bíin xu'uluco'ob. 
21Tuláacal u cajnáalilo'ob a caajale', bíin u beeto'ob ba'ax tu beel, leti'ob bíin u 
yuumilto'ob u lu'umo'ob jun puli', u ku'ukilo'ob jun p'éel che' teen j pake', leti'ob 
u meeyjulo'ob in kab u ti'al in we'esic in nojbe'enil. 
22Le jun chan láap'a' bíin sen ya'abchajac; le jun p'íit máaco'oba' bíin suunac 
jun p'éel nojoch múuch' caajo'ob. Teen Yuumtzil, teen bíin in beet u séeb 
úuchul, jach tu kiinil. 

Isaías 61 

U péectzilil u to'ocol Israel 

1U pixan Yuumtzile' ti' yaan tin wóokole', tumen Yuumtzile' dzo'oc u jun 
páaycuntiquen; dzo'oc u túuxtiquen in taas ma'alob péectzilo'ob ti' óotzilo'ob, 
u ti'al in dzáa u yóol máaxo'ob yaj u yóolo'ob, u ti'al in ka'ayt jáalkabtajil ti' 
máaxo'ob macha'ano'ob j quíimsbil, bey xan yaan u jáalkabta'al máaxo'ob 
yano'ob ti' x kalab naj; 
2u ti'al in ka'ayt utzil ja'abil u ti'al Yuumtzil, u kiinil bíin u sut u jeel loob c Ku 
ti' c aj p'eeco'ob. Tu túuxtajen u ti'al in qui'imaccunt u yóol tuláacal máaxo'ob 
okom óolo'ob, 
3u ti'al in dzáa ti' u aj yaj óolilo'ob Sión jun p'éel péet jo'ol u ti'al u jeelint ta'anil 
káak, u qui'iboc ja'il qui'imac óol u ti'al u jeelint okom óol, u kaayilo'ob qui'iqui' 
t'aano'ob u ti'al u jeelint yaamyam óolal. Bíin a'ala'ac ti'ob béeco'ob cu pa'a 
muuko'ob, paka'ano'ob tumen Yuumtzil u ti'al u ye'eso'ob u nojbe'enil. 
4Bíin utzquinta'aco'ob le x lab caajo'obo', bíin ca'a wa'alcunta'ac le najo'ob 
kascuna'ano'ob úuch ca'acho', yéetel bíin ca'a utzquinta'ac le caajo'ob 
jeeneltaco'obo'. 
5le j táanxel lu'umilo'obo' bíin u cananto'ob a walak j tamane'ex, a kaaxe'ex 
yéetel a x pachil a pakal uvaex. 

6Te'exe' bíin a kaaba'inte'ex u aj kiine'ex Yuumtzil, u palitzile'ex c Ku. Bíin 
qui'imacchajac a wóole'ex yéetel u ayikalil yaanal múuch' caajo'ob bey xan bíin 
a jadzutzquintaba'ex yéetel u jadzutz ba'alo'obo'. 
7Bey tumen in caajal dzo'oc u mukyajtic ca'a téen sublaquil yéetel 
pooch'ilo'obe', bíin xan u kam tu lu'um ca'a jaatz ayikalilo'ob yéetel bíin yanac 
ti' u qui'imac óolal mina'an u xuul. 
8Tumen Yuumtzile' u yaabilmaj ti'ibil bejil, u p'ectmaj u yúuchul oocol yéetel 
u yúuchul u quíimsa'al wíinic. Leti'e' bíin u dzáa ti'ob yéetel jaaj óolal u 
bo'olilo'ob bíin u beet tu yéetelo'ob jun p'éel nup t'aan mina'an u xuul. 
9U ch'i'ibalo'obe' bíin u beet u nucuch ba'alilo'ob ichil múuch' caajo'ob, tuláacal 
máaxo'ob bíin ilique' bíin u táan óolto'ob jun p'éel caaj qui' t'anta'an tumen 
Yuumtzil. 
10¡Cu sen qui'imacchajal in wóol ti' Yuumtzil! Cu sen qui'imacchajal in wóol ti' 
Ku tumen dzo'oc u dzáic ti' teen tocsajil, ¡dzo'oc u beetic in pa'a muuk! Beyen 
jun túul j xi'ipal bin u ca'aj dzo'ocol u beel cu dzáic u péet jo'ole' wa bey jun 
túul x dzo'ocol beel x ch'úupal cu jadzutzquinticubáa yéetel u jadzutz 
ba'alo'obe'. 
11Tumen je'el bix u jóokol u che'ilo'ob lu'ume' yéetel je'el bix u ku'uka'nquilo'ob 
tin jun p'éel u x péet paachil pakale', bey bíin u beet Yuumtzil u yúuchul pa'a 
muuk yéetel u ka'ayal qui'iqui' t'aano'ob tumen tuláacal múuch' caajo'ob. 

Isaías 62 

1Tu yo'olal in yaabilaj ti' teche' Sión, ma' bíin in mac in chi'i'; tu yo'ola'al in 
yaabilaj ti' teche' Jerusalén, ma' bíin je'elequen p'elac u léembal a pa'aj muuk 
je'el bix u taal u sáastale' a tocsajil xan bey taj che' t'aba'ane'. 
2Le múuch' caajo'obo' bíin u yilo'ob a tocsajil, tuláacal ajawo'ob bíin u yilo'ob 
a tziiquil. Bíin túun yanac ti' teech jun p'éel túumben kaaba', Yuumtzil bíin u 
dzáa ti' teech. 
3Teche' bíin quili'ich jalach péet jo'olchajaquech tu kab Yuumtzil a Ku. 

4Mix jun téen bíin ca'a a'ala'ac teech: Co'olel xúunp'atta'an, mix ti' a lu'um bíin 
a'ala'ac: Lu'um kascunta'an, ba'ale' bíin a kaaba'int: Co'olel yéeya'an yéetel ti' a 
lu'ume' bíin u kaaba'int In watan tumen teech u yéeymajech Yuumtzil, leti' bíin 
u betjubáa íichamtzil ti' a lu'um. 
5Tumen je'el bix u dzo'ocol u beel jun túul j xi'ipal yéetel jun túul x ch'úupale', 
bey bíin u ch'a'ech Ku u ti'al u yatantech, bíin u ca'a utzquint a pakilo'ob, bíin 
u ca'a qui'imaccuns u yóol ta wéetel, je'el bix qui'imaquil u yóol jun túul 
íichamtzil yéetel u yatane'. 
6Jerusalén ta tuulumilo'obe', dzo'oc in dzáic aj canano'obi' ma' bíin ch'éenec u 
ya'alico'ob bul kiin yéetel bul áakab: Ma' u p'áatal maacal u chi'ob máaxo'ob 
kultic Yuumtzil, 
7ma' u cha'abal u je'elel wa ma' dzo'ococ u yutzquinta'al u pakilo'ob Jerusalén 
wa ma' u beet u qui'iqui' t'anta'al tumen tuláacal u yóokolcaabi'. 
8Yuumtzile' tu líiksaj u x no'oj kab yaan u páajtalil, ca jalach t'aan: Mix bikin 
bíin in cha'aj u jaanta'al a wo'och trigo tumen a aj p'eeco'ob, mix u yu'ukul a 
wo'och vino tumen j táanxel lu'umilo'ob dzo'oc a meyajtic yéetel a muuk; 
9ba'ale' te'exe', ta kabile'ex bíin a joche'ex, bíin a jaante'ex, bíin xan a qui'iqui' 
t'antene'ex; bíin a mole'ex u yich uva, bíin xan a wuke'ex vino ichil u sujuy 
táancabilo'ob in quili'ich kulnaj. 
10Jóokene'ex, jóokene'ex tu jool caaj, nu'ucbese'ex u beel in caajal. Beete'ex 
cóococh sac le bejo', láaj mole'ex u tuunichilo'ob; líikese'ex jun p'éel chíicul u 
ti'al a t'anique'ex múuch' caajo'ob. 
11Yuumtzile' cu dzáic ojéeltbil le ba'ala', tac tu xuul yóokolcaab. A'ale'ex ti' u 
caajil Sión dzo'oc u kuchul u aj tocsajil. Yuumtzile' cu taasic u caajal cu dzo'ocol 
u toquic. 
12Le j israelitaobo' bíin u kaaba'into'ob: Quili'ich caaj. U aj jáalkabo'ob 
Yuumtzil, ti' Jerusalene' bíin u a'ala'ac: Caaj dzíibolta'an, Jun p'éel caaj ma' 
xúunp'atta'ani'. 

Isaías 63 

Kue' cu jadzic u aj p'eeco'ob 

1¿Máax cu taal líikbal Bosra u noj caajil Edom, u chac bonmaj u nook, táan u 
taal u búucbesmaj u qui'ichquelem nook cu xíimbal xan yéetel sajbe'entzil 
muuk? Teen máax, ka'aytic in pa'a muuk tene' yaan ti' teen u páajtalil u ti'al in 
tocsaj. 
2¿Ba'ax o'olal chac a búuc, bey dzo'oc u yaya'ache'etic uvaob yéetel u yooque'? 
3Tene' tin xanabcha'ataj uvaob tin juun, mix máac j áanten; ichil in p'uja'anile' 
tin xanabcha'ataj in aj p'eeco'ob tin puch'ajo'ob yéetel in p'uja'anil, ca tu 
wi'iwidzaj in búuco'ob yéetel u ki'ikelo'ob ca tu bonaj tuláacal in nook. 
4Tene' tin dzaj tin wóol, jun p'éel kiine' in beet ti'ibil bejil; dzo'oc u kuchul u 
kiinil in jáalkabtic in caajal. 
5Le ca'aj paacatnajene' tin wilaj mina'an mix máac áantiquen; jela'an úuchic in 
wilic mix máac yanchaj áantiquen; in kab j beet in pa'a muuk in p'uja'anil j 
áanten. 
6Ichil in p'uja'anile' tin puch'aj le múuch' caajo'obo', tin xu'ulsajo'ob yéetel in 
p'uja'anil tin beetaj u wéequel ki'ik j lu'um. 

U ch'a'a óotzilil Ku ti' Israel 

7Tene' in káat in tzicbalt u yaabilaj Yuumtzil, in káat in kay u qui'iqui' t'aano'ob 
tu yo'olal tuláacal ba'ax dzo'oc u beetic t o'olal, tu yo'olal u nojoch ch'a'a óotzilil 
ti' u yotochnáalo'ob Israel, tu yo'olal tuláacal ba'ax tu beetaj yéetel u ch'a'a 
óotzilil yéetel u sen yaacunaj. 
8Leti'e' tu ya'alaj: Leti'ob in caajal leti'ob in paalal, ma' bíin u cúulpachteno'obi'. 
Leti' xan j toco'ob 
9ti' tuláacal u yaj óolalo'ob. Ma' jun túul aj túuchi' máax toco'obi'; Yuumtzile' 
leti' j toco'ob. Leti' jáalkabto'ob tu yo'olal u yaabilaj yéetel u ch'a'a óotzilil, tu 
líikso'ob ca'anale' ca tu méekajo'ob. Mantadz bey u beetico'. 

10Ba'ale' leti'obe' tu ma' u'uyaj t'antajo'ob Yuumtzil tu poch'ajo'ob xan u 
quili'ichil; let o'olal tu sutajubáa u aj p'eeco'ob, ca j ba'atelnaj yéetelo'ob. 
11Leti'obe' j ka'aj ti'ob le úuchben kiino'obo', tu kiinilo'ob Moisés le ca tu 
jáalkabtaj u caajale', ca tu káat chi'itaj tu baatzilo'ob: ¿Tu'ux yaan le Ku máax 
toc Moisés le aj canan j tamano'ob ti' le Nilo'? ¿Tu'ux yaan le máax dzáa ti' 
Moisés jun p'éel quili'ich pixane', 
12tu beetaj u láakinta'al Moisés yéetel u nojoch páajtalil, le máax jatz le ka'anab 
tu táan u caajal u ti'al u yojéelta'al mina'an u xuul u páajtalil 
13le máax beet u xíimbal tu taamil le ka'anab x ma' jacchajal ooquil je'el bix u 
xíimbal tzíimino'ob ti' x tocoy lu'um, 
14bey xan je'el bix u yéemel wacaxo'ob ti' jun p'éel táax jo'ol pu'uque'? U pixan 
Yuumtzil aj bejtico'ob ca'achi. Bey úuchic u bisic u caajalo' ca j yanchaj u kaj 
óolta'al u nojbe'enil. 

U payalchi'il u káata'al u yáantaj Ku 

15Yuumtzil paacatnen líikbal ta ca'anil, líikbal ta quili'ich cúuchil tu'ux 
cajacbalech. ¿Tu'ux yaan a nojoch yaacunaj yéetel a nojoch muuk? ¿Tu'ux yaan 
a wutzil óolal? ¿Dzo'oc wa u ch'eenel a cha'a óotzilil? 
16¡Teche' c yuumech! Quex ma' u táan óoltico'on Abraham, quex ma' c ka'ajal 
ti' Israel, teche' Yuumtzil, teech c taata; mantadz teech aj tocsajil. 
17¿Yuumtzil ba'axten ca beetic c tzéelel ti' a beel, yéetel ca dzu'uyquintic c 
pucsi'ikal u ti'al ma' c tziquiquech? Tu yo'olal a yaabilaje', keex u tuucul a 
palitzilo'ob yéetel u múuch' cajtalil otochnáalo'ob a ti'alo'ob. 
18¡A quili'ich caajale' chéen jun p'íit kiino'ob tu ti'alintajil le lu'umo'obo'! C aj 
p'eeco'obe', dzo'oc u xanabcha'atico'ob a kulnaj. 
19To'one', bey mix jun téen a méektáantmao'one', bey mix jun téen c bismaj a 
kaaba'e'. 

Isaías 64 

1Quexi'i' ca a jat le ca'an u ti'al ca éemequech u ti'al a beetic u quiquilaanquil 
tuláacal witzo'obo', 
2je'el bix u quiquilaanquil x coj quéejo'ob cu tóocalo'ob tumen káak wa quex 
je'el bix u looc ja'e'. Bey túuno' a aj p'eeco'obe' bíin u kaj óolto'ob a kaaba' 
múuch' caajo'ob xane' bíin quiquilnaco'ob ta táan. 
3Le ca ta beetaj sajbe'entzil ba'alo'ob ma' t p'áatic ca'ache'e', le ca j éemeche', 
witzo'obe' quíilbalnajo'ob ta táan. 
4Mix jun téen u'uya'ac, mix jun téen ila'ac xan u láak Ku táanil wa pachal ti' 
teech ca u beet ba'alo'ob beyo', u ti'al u yutzil ti' máaxo'ob u yocsaj yóolo'ob ti'. 
5Teche' ca kamic máax beetic utz yéetel qui'imac óol bey xan ti' máax cu ka'ajal 
u beet ba'ax a káati. Teche' kuuxchaja'anech tumen j kebanchajo'on; sen úuch 
jo'op'oc c poch'iquech. 
6Tuláacalo'on beyo'on jun túul máac ma' utz yanile'; tuláacal c utzul 
meyajo'obe' bey x lab nook éeke'; tuláacalo'on dzo'oc c lúubul bey tiquin 
sojolo'one', c meen lo'obo'obe', cu jíiltico'on bey u jíiltaj iike'. 
7Mix máac cu payalchi' ti' teech, mix ca u beet u muukil u ti'al u caxant a 
wáantaj; le t o'olal ta ta'acbesajabáa ti' to'on bey xan ta xúunp'attajo'on tu 
yo'olal c kasa'anil. 
8Quex beyo', Yuumtzil teche' c yuumech; to'one' kato'on, teech c aj pat kat; 
¡teech ta láaj beetajo'on! 
9Yuumtzil ma' a sen p'u'ujul, mix xan ta ka'ajsic c loobilo'ob. ¡Il a wile', to'one' 
a caajalo'on! 
10A quili'ich caajilo'obe', x tocoychaja'ano'ob, Jerusalene' láaj jeenel. 
11C quili'ich nojbe'en kul naj tu'ux ca'ach cu qui'iqui' t'antiquecho'ob ca'ach c 
taataobe' láaj jeenel tumen káak. ¡Tuláacal ba'axo'ob c asab yaabilmaj ca'ache' 
láaj kaschajo'ob! 
12Yuumtzil ¿ma' wa bíin a beet mix ba'al tu yo'olal le ba'alo'oba'? ¿Bin a ca'aj 
wa j p'áatal x ma' t'aanil bin a ca'aj wa a jach paj subtal xan? 

Isaías 65 

U tac pool tu yóokol j ma' u'uyaj t'aano'ob 

1Yuumtzile' cu ya'alic: Máaxo'ob ma' u káatmajo'ob ti' teen mix ba'al ca'ache' 
leti'ob j taalo'ob u káato'ob áantaj ti' teen; máaxo'ob ma' u caxanteno'ob ca'acho' 
leti'ob j nuptáanteno'ob. Ti' jun p'éel caaj ma' payalchi'inac ti' teen ca'ache' ti' 
leti' tin wa'alaj: Je'el yanen waya'. 
2Bul kiin tin tich'aj in kab u ti'al in t'anic tin wicnal jun p'éel caaj ma' u'uyaj 
t'aan, cu bin ti' j keechel bejo'ob, chéen tu juunal yóolo'ob; 
3jun p'éel caaj mantadz cu poch'iquen tin táan; tumen cu kubic quíimsbil 
ba'alche'ob ti' kuob, ichil u x péet paachil nicte'ob bey xan cu tóoquic ca'ach 
poom tu yóokol u multuunil kultajo'ob beeta'ano'ob yéetel pak lu'um; 
4cu cutal ca'ach tu cúuchil mucnalo'ob, cu máansic áakab ti' ta'acbil 
cúuchilo'ob; cu jaantico'ob u bakel kéeken cu chupic xan u cuumo'ob yéetel u 
kaab janal ma' utz yanilo'obi'. 
5Cu ya'alico'ob: P'áataquech te'elo', ma' a machiquen; sen quili'ichen u ti'al ca 
a machen. Le wíinico'obo', beyo'ob káak cu tóoch'bal bul kiine'; cu 
chi'ichnaccuntiqueno'ob je'el bix u yocol buudz tu joolo'ob in ni'e'. 
6Ba'ale' tuláacal láaj dzíibta'an tin táan, ma' bíin p'áatac chéen x méek kabili', 
bin in ca'aj in dzáa le jaadzo'ob cu najmatico'obo', 
7tu yo'olal u loobilo'ob, bey xan tu yo'olal le tu beetajo'ob u taataobo'. Leti'obe' 
cu tóoquico'ob poom ca'ach tu yóokol witzo'ob yéetel cu poch'iqueno'ob te jo'ol 
lu'umo'obo'. Táanil unaj in wilic buca'aj u p'aaxo'ob cu dzo'ocole' quin dzáic le 
jaadzo'ob cu najmatico'obo'. Yuumtzil a'alic. 

Yuumtzile' cu dzaat'antic qui' t'aano'ob 

8Yuumtzile' cu ya'alic: Tu kiinil sen yaan u kaab uvaobe' ma' tu kascunta'al 
tumen le wíinico'obo', tumen cu páajtal u jóokesico'ob ya'ab vino. Bey xan tene' 
bíin in beet tu yo'olal in yaabilaj ti' in palitzilo'ob; ma' bíin in job tuláacal le 
múuch' caajo'obo'. 

9Bíin in beet u yantal u ch'i'ibalo'ob Jacob, bey xan ca yanac máaco'ob tu caajil 
Judá u ti'al ca cajlaco'ob tin pu'uquilo'ob. In aj yéeyajo'obe' bíin u ti'alinto'ob 
le lu'umo', ti' bíin cajlaco'ob in palitzilo'obi'. 
10U táax koomilo'ob Sarone' bíin chu'upuco'ob yéetel u múuch'ul j tamano'ob 
yéetel tu táax koomil Acore' bíin janac le wacaxo'ob le bíin yanac ti' caaj cu 
caxtiquen. 
11Ba'ale' te'ex máax ca náachtale'ex ti' Yuumtzil yéetel ca tu'ubsique'ex in 
quili'ich pu'uc bey xan ca kubique'ex waaj yéetel vino ti' Gad yéetel Meni, u 
kuilo'ob u yúuchul buul, 
12u buulil ba'axo'ob cu taal u kiinile', kaas ba'axo'ob cu taasic: bíin in beet a 
quíimile'ex yéetel u ch'aac máascab. Tumen tene' tin páay t'antaje'ex, ba'ale' 
te'exe' ma' ta éejemtaje'exi'; tin t'aanaje'ex ba'ale' ma' ta wu'uye'exi'; ta 
beetaje'ex ba'axo'ob ma' utz tin t'aano'obi', ta yéeyaje'ex ba'axo'ob kuuxiltiquen. 
13Tu yo'olal lelo' Yuumtzile' cu ya'alic: In palitzilo'obe' bíin yanac ba'al u 
jaanto'ob, ba'ale' te'exe' bíin a mukyajte'ex wi'ij; leti'obe' bíin yanac ja' u 
yuko'ob, ba'ale' te'exe' bíin a mukyajte'ex ukaj; leti'obe' bíin qui'imacchajac u 
yóolo'ob, ba'ale' te'exe', bíin a ch'a'ex subtal; 
14leti'obe' bíin kaaynaco'ob yéetel u qui'imac óolalil u pucsi'ikalo'ob, ba'ale' 
te'exe', bíin awat okolnaque'ex yéetel u okom óolalil a yaj óole'ex. 
15Máaxo'ob in yéeymajo'obe', bíin u ch'a'a chi'ito'ob a kaaba'ex u ti'al u loolob 
t'aano'ob u ti'al xan u dzíiboltico'ob quíimil ti' u láako'ob, ba'ale' in palitzilo'obe' 
bíin in kex u kaaba'ob. 
16Je'el máaxac ich caajil ca u káat jun p'éel qui' t'aane', bíin u káat ti' u jaajil 
Ku; yéetel máax bíin u beet jun p'éel séeb chi' ti' caaje', bíin u beet tu kaaba' u 
jaajil Ku. Le úuchben mukyajo'obo', dzo'oc u tu'ublajlo'ob, dzo'oc u 
náachtalo'ob ti' teen. 

17Il a wile'ex, tene' bin in ca'aj in beet jun p'éel túumben ca'an yéetel jun p'éel 
túumben lu'um. Le ba'ax dzo'oc u yúuchulo' bíin tu'ubsa'ac, ma' bíin ka'ajac ti' 
mix máaqui'. 
18Qui'imacchajac u wóole'ex jun puli' tu yo'olal ba'ax quin in beete, tumen bin 
in ca'aj in beet jun p'éel Jerusalén qui'imac u yóol yéetel jun p'éel caaj qui'imac 
u yóol ichil. 
19Teen xane' bíin qui'imacchajac in wóol tu yo'olal Jerusalén, bíin 
qui'imacchajac in wóol tu yo'olal in caajal. Ichile' ma' bíin u'uya'ac u ca'a úuchul 
okol yéetel u yawatilo'ob yaj óoli'. 
20Te'elo' ma' bíin quíimic mejen paalalo'ob chéen jun p'íit u kiinilo'obi', mix 
nuxibo'ob ma' chúucbeso'ob u kiinilo'ob u cuxtalo'obi'. Máax cu quíimil yaan 
cien u ja'abilo'obe' táanquelem úuchic u quíimil, máax ma' tu chuquic cien u 
ja'abilo'obe', loolob t'anta'an. 
21Máaxo'ob cu beetico'ob u yotocho'obe' bíin cajlaco'ob ichilo'ob, máaxo'ob 
pakic uvaobe' bíin u jaanto'ob u yich. 
22Ma' bíin cajlac yaanal máac ti' le naj cu beeta'al tumen u láak máaqui', wa ca 
jaanta'ac u yich u pakal uva tumen u yaanal. In caajale' bíin chowacchajac u 
cuxtal je'el bix u cuxtal jun cúul che'e'; le máaxo'ob in yéeymajo'obe' bíin u 
jaanto'ob u yich u meyajo'ob. 
23Ma' bíin meyajnaquech chéen cuneli' mix bíin yanac u séeb quíimil a 
paalalo'obi', tumen leti'obe' u ch'i'ibalo'ob máaxo'ob qui' t'anta'ano'ob tumen 
Yuumtzil, bey xan u ch'i'ibalo'ob leti'ob. 
24Ma'ili' u t'aaneno'obe' teen bíin in núuc ti'ob; ma'ili' dzo'ococ u t'aano'obe' teen 
bíin in wu'uyo'ob. 
25J coj yéetel j tamane' bíin múul janaco'ob, león yéetel wacaxe' bíin u múul 
jaanto'ob xíiw, caane' bíin u tzéentubáa yéetel lu'um. Ma' bíin yanac ichil in 
quili'ich pu'uc mix máac u ti'al meen loobi'. Lelo' Yuumtzil dzo'oc u ya'alic. 

Isaías 66 

Yuumtzile' bíin u jadz máaxo'ob cu tus kultajo'obo' 

1Yuumtzile' cu ya'alic: Ca'ano' in jalach káanche' lu'ume' u cúuchil u jedztal in 
wooc. ¿Tu'ux bíin páatac u beeta'al ti' teen jun p'éel kulnaje'? ¿Tu'ux bíin páatac 
u beeta'al jun p'éel u cúuchil je'elel in ti'al? 
2¡Teen tin kabil in beetmaj tuláacal le ba'alo'oba', bey úuchic u 
chu'unpajalo'obo'! Teen Yuumtzil a'alic. Le j xiib quin pactico' leti'e' óotzil yaj 
xan u yóol, cu tziquic in t'aan. 
3Ba'ale' yaan máaxo'ob quíimsic jun túul wacax, ba'ale' cu quíimsico'ob xan jun 
túul máac; cu xotico'ob u caal jun túul j taman ba'ale' cu cachico'ob xan u caal 
jun túul peek; cu kubico'ob jejeláas janalbe'en neeko'ob, ba'ale' cu kubico'ob 
xan u ki'ikel jun túul kéeken; cu tóoquico'ob poom, ba'ale' cu kultico'ob xan jun 
túul beetbil ku. Le máaxo'ob tu yéeyajo'ob u beetico'ob le p'ecbe'en tich' 
kabo'obo', utz tu t'aano'ob u beetico'ob tuláacal le ba'alo'obo'. 
4Teen xane' bíin in yéey ba'ax mukyajil bíin in dzáa ti'ob, bíin in taas tu 
yóokolo'ob le ba'ax ti' sen sajaco'obo'. Tumen tin t'aanajo'obe' ba'ale' mix jun 
túul ti'ob tu yóoltaj u núuc in t'aani'; tu beetajo'ob ba'ax in p'ectmaj, tu 
yéeyajo'ob ba'ax kaas u lúubul ti' teen. 

P'is óol yéetel jáalkabil 

5Ch'enxiquinte'ex u t'aano'ob Yuumtzil, te'ex ca tziquique'ex u t'aano'obe': 
Dze'edzec a wéet caajale'ex máaxo'ob p'ecmaile'ex, máaxo'ob ch'a'apachtique'ex 
tumen ca payalchi'ex tin kaaba'e', cu ya'alico'ob: U ye'es u nojbe'enil Yuumtzil; 
c káat ila'ob qui'imac yóolo'ob. Ba'ale' leti'obe' bíin p'áataco'ob kaasil. 
6Le ka'amcach juum cu taal te j caajo', ka'amcach juum cu taal te j kulnajo', leti' 
le juum cu beetic Yuumtzil iquil u dzáic ba'ax cu najmatic u aj p'eeco'obo'. 
7Sione' síijsajnaj ca'aliquil ma' u mukyajt u ki'inamil síijsaji'. 
8¿Yaan wa máax u'uymajil u tzicbalil u láak ba'al beyo'? ¿Máax ilmajil u láak 
ba'al beyo'? ¿Cu síijil wa jun múuch' caajo'ob chéen ti' jun p'éelili' kiin? ¿Cu 
síijil wa jun p'éel caaj jun súutuc? Ba'ale' Sione', chéen p'elac úuchic u cáajal u 
ki'inamile' tu jáan síijsaj u paalalo'ob. 



1733 

 

Biblia Maya 
© 1992, Sociedades Bíblicas Unidas. 

 

 
 

 

9¿Bix bíin in wet' ca'ach le síijilo' wa teen beetic u yúuchule'? Yuumtzil a Ku 
dzo'oc u ya'alic. 
10Qui'imacchajac a wóole'ex tu yéetel Jerusalén, qui'imacchajac a wóole'ex 
yéetel tuláacal máaxo'ob yaamajil; much'aba'ex ti' u qui'imac óolal yéetel 
máaxo'ob oktic ca'achi; 
11leti' bey jun túul maamae', bíin u tzéento'ob yéetel qui' óolquinaj. 
12Tumen teen Yuumtzile', teen a'alic: Tene' bíin in beet u taal jéedzel tu yóokol 
je'el bix jun p'éel áalcab ja'e', bíin taalac xan u ayikalilo'ob múuch' caajo'ob je'el 
bix u taal ya'abcach ja' cu tuule'. Leti' bíin tzéentique'ex, méekbil bíin u bise'ex 
bíin xan u culquinte'ex tu píixo'ob u ti'al u qui'imaccunt a wóole'ex. 
13Je'el bix u qui'imaccunta'al u yóol jun túul paal tumen u maamae', bey bíin 
in qui'imaccunt a wóole'exo', bíin xan a nuptáante'ex u qui'imac óolal Jerusalén 
14Le quéen a wile'ex le ba'ala', bíin qui'imachajac u yóol a pucsi'ikale'ex; bíin 
ca'a mu'uka'anchajac a wíinclile'ex je'el bix u ya'axtal xíiwe'. Yuumtzile' bíin u 
dzáa kaj óoltbil u páajtalil ichil u palitzilo'ob, bey xan u ye'es u p'uja'anil ichil 
u aj p'eeco'ob. 
15Tumen Yuumtzile' cu kuchul tu chúumuc jun p'éel káak, u bolano'obe' 
beyo'ob mosono'obe'; bin u ca'aj u láal u sen p'uja'anil bey xan u yaachilo'ob u 
káakilo'ob u jaadz. 
16Yuumtzile' bin u ca'aj xot kiin yéetel káak, bin u ca'aj u p'is óolt tuláacal 
yóokolcaab yéetel u máascab, bíin u beet u quíimil ya'abcach máaco'ob. 
17-18Yuumtzile' cu ya'alic: Le máaxo'ob cu jun páaycunticuba'ob yéetel cu 
yutzquiticuba'ob u ti'al u manba'al kultajo'ob ichil u x péet paachil nicte'ob táan 
u t'u'ulpachtico'ob jun túul máac cu bin chúumuc, le máaxo'ob cu jaantico'ob u 
bakel kéeken, u bakel ch'o' wa u bakel u láak ba'alche'ob ma' utz yanilo'obe', 
bíin láaj xu'ulsa'aco'ob jun páaquili', tumen tene' in wojel tuláacal ba'ax cu 
beetico'ob bey xan in kaj óol u tuuculo'ob. Bíin taalaquen túun in much'quint 

caajo'ob yéetel múuch' caajo'ob, cu dzo'ocole' bíin taalaco'ob u yilo'ob in 
nojbe'enil. 
19Teen bíin in dzáa jun p'éel chíiculal ti'ob: bíin in cha'a u púudzul dze'edzec 
ti'ob u ti'al ca in túuxto'ob te j múuch' caajo'ob: Tarsis yéetel Libia, tu múuch' 
caajil Libia tu'ux ojéelan bix u yúuchul ba'atel tu yéetel x p'úunche', bey xan 
Tubal yéetel Grecia yéetel tu náanach múuch' caajilo'ob ka'anab, le mix jun 
téen yu'ubo'ob u tzicbalil yéetel mix u yilmajo'ob in nojbe'enili'; leti'ob bíin 
ka'aytic in nojbe'enil ti' múuch' caajo'ob. 
20Bíin u beeto'ob u taal tuláacal múuch' caajo'ob tuláacal xan a wéet caajale'ex, 
yóokol tzíimino'ob, ti' bolano'ob, ti' kóoch che'ob cucha'ano'ob tumen 
tzíimino'ob, tu yóokol tzímino'ob yéetel tu yóokol camello'ob. Bíin u beetuba'ob 
jun p'éel ti'ibil óolal in ti'al tu caajil Jerusalén, tin quili'ich pu'uc, je'el bix le 
ti'ibil óolalo'ob cu taasa'al tumen le j israelitaob tin kulnaj ti' nu'uculo'ob 
p'o'antaco'obo'. Teen Yuumtzil dzo'oc in wa'alic. 
21Dze'edzec ti' leti'ob bíin in yéeyo'ob u ti'al u beeto'ob u aj kiinilo'ob yéetel u 
ti'al u beeto'ob u j levitailo'obi'. Teen Yuumtzil dzo'oc in wa'alic. 
22Yuumtzile' cu ya'alic xan: Je'el bix bin in ca'aj in beet jun p'éel túumben ca'an 
yéetel jun p'éel túumben lu'um u ti'al mina'an u xuule', bey xan bíin xaanac a 
ch'i'ibalo'ob bey xan a kaaba'. 
23Tu jujun winal tu kiinil chichan uj, yéetel tu jujun p'éelil sábado, tuláacal le 
j xiibo'ob bíin taalaco'ob j noctal tin táan. Teen Yuumtzil dzo'oc in wa'alic. 
24Bíin taalaco'ob u ti'al ca u yilo'ob u j quimen wíinclilo'ob le máaxo'ob tu ma' 
u'uyaj t'anteno'obo'. X nookolo'ob jaantico'obe', ma' bíin quíimico'obi', u káakil 
xan máaxo'ob tóoquico'obe', ma' bíin tu'upuqui'. ¡Bíin p'áataco'ob p'ecbe'en 
ba'alil u ti'al tuláacal u wíiniquilo'ob yóokolcaab! 

Jeremías 

Jeremías 1 

1Le dzíiba' cu ya'alic bix cuxlajic yéetel ba'ax tu beetaj Jeremías u paal Hilcías. 
U ch'i'ibal Jeremíase' cu taal ti' aj kiino'ob caja'ano'ob ca'ach tu caajil Anatot, 
tu lu'umil u ch'i'ibalo'ob Benjamín. 
2Yuumtzile' tu t'anaj Jeremías tu trece ja'abo'ob u ajawil Josías, u paal Amón, 
táan u ajawiltic Judá. 
3Bey xan tu t'anaj tu kiinilo'ob Joacim, u paal Josías, táan ca'ach u ajawtic 
Judá, tac tu once ja'abil u méektáan Sedequías u paal xan Josías, le ca tu 
méektáantaj Judae'; u káat ya'ale', tac tu cinco winalil le ja'abo', le ca j 
bisa'abo'ob náach u cajnáalilo'ob Jerusalene'. 

Yuumtzile' cu t'anic Jeremías 

4Yuumtzile' tu t'anajen ca tu ya'alaj ti' teen: 
5Ma'ili' in dzáa a cuxtale', dzo'oc ca'ach in kaj óoltiquech; ma'ili' síijiqueche', 
dzo'oc ca'ach in jun páaycuntiquech, u ti'al a beetic u aj bóobatil caajo'obo'. 
6Tene' tin núucaj: ¡Yuumtzil! ¡tene' jach paalen ma' xan in wojel t'aani'! 
7Ba'ale' Yuumtzile' tu ya'alaj ti' teen: Ma' a wa'alic wa jach paalech. Teche' yaan 
a bin tu'ux bíin in túuxtech, yéetel yaan xan a wa'alic ba'ax bíin in wa'al ti' 
teech. 
8Ma' a ch'a'ic sajaquil ti' mix máac, tumen teen bíin yanaquen ta wéetel u ti'al 
in canantech. Teen Yuumtzil, teen a'alic ti' teech. 
9Yuumtzil túune' tu tich'aj u kab, ca tu cóojsaj tin chi', ca tu ya'alaj ti' teen: 
10Tene' quin dzáic in t'aano'ob ta chi'. Bejela'e' táan in dzáic ti' teech páajtalil 
Tu yóokol ajawilo'ob yéetel múuch' caajo'ob, u ti'al a jobic yéetel u ti'al xu'ulsic 
caajo'ob, u ti'al pa'ic yéetel jenic caajo'ob, u ti'al xan a líiksic yéetel u ti'al a 
wa'acunsic caajo'ob. 
11Yuumtzile' t'aanajene' ca tu ya'alaj teen: Jeremías, ¿Ba'ax ca wilic? Ca tin 
núucaj: Taan in wilic u kab jun cúul almendro. 

12Yuumtzile' tu ya'alaj teen: Jaaj a t'aan. Tumen táan in pa'atic u yúuchul ba'ax 
tin wa'alaj. 
13Yuumtzile' tu ca'a t'anajen, ca tu káat chi'itaj ti' teen: ¿Ba'ax ca wilic? Tene' 
tin núucaj ti': quin wilic jun p'éel cuum cu looc, chéen ta'aytac u wéequel líikbal 
j xaman. 
14Yuumtzil túune' tu ya'alaj ti' teen: Líikbal j xaman bíin talac u wéequel yaj 
óolal tu yóokol u cajnáalilo'ob lu'um. 
15Teen Yuumtzil, teen a'alic bíin in ca'aj in t'aan tuláacal u ajawilo'ob j xaman. 
Bíin talac ajawo'ob u dza'ob u jalach káanche'ob tu jool u caajil Jerusalén, 
actáan ti' tuláacal u tuulumilo'ob bakpachtico' yéetel actáan ti' tuláacal u 
caajilo'ob Judá. 
16Leti' le jadz bíin in xot kint yóokol le aj kebano'ob tu xúump'attajeno'obo', le 
máaxo'ob tu tóocajo'ob pom ca tu kultatajo'ob táanxel lu'umil kuob, leti'ob 
beetmailo'ob. 
17Ba'ale' teche' ma' a ch'a'ic sajaquilil; xeen ca wa'al ti'ob tuláacal ba'ax dzo'oc 
in wa'alic ti' teech. Ma' a ch'a'ic sajaquil, tumen wa ma'e' tene' je'el in beetic a 
quiquilanquil tu táano'obe'. 
18Bejela'e' quin dzáic ti' teech muuk beyech caaj bakpachta'an tu tuulume', 
beyech jun p'éel ocom fierro u ca'aje', beyech tuulum bronce u ca'aje', u ti'al a 
wa'atal j t'aan tu táan tuláacal u caajilo'ob Judá: ti' u ajawilo'ob, u nuuquilo'ob, 
u aj kiino'ob, yéetel tuláacal u cajnáalilo'ob. 
19Leti'obe' bíin u ba'ateltecho'ob ba'ale' ma' bíin páataco'ob ta wéeteli' tumen 
teen bíin ti'anaquen ta wéetel u ti'al in canantech. Teen Yuumtzil, teen a'alic ti' 
teech. 

Jeremías 2 

Israele' tu kexaj u jaajil Ku 

1Yuumtzile' tu ya'alaj ti' teen: 

2Xeen ca a wa'al ti' u caajil Jerusalén; awatnen u ti'al ca ma'alob u'uya'aquech: 
¡Yuumtzile' bey u ya'alica'! Kaja'an tene', le ca'ach x lo'obayaneche', mix jun 
téen ta kexajen, le ca tin watanteche' a yaacuntmajen ca'achi' taalech tin paach 
te x tocoy lu'umo', lu'um tu'ux ma'atech u beeta'al cooli'. 
3Israele' jun páaycunta'an chéen in ti'al, bey u ma'alobil u yáax ich in pakale'. 
Wa ca yanac máax beetic loob ca'ach ti'e', teen ca'ache' jadzic iquil in túuxtic 
núumsaj yajo'ob ti'. Teen Yuumtzil, ten a'alic. 
4U ch'i'ibalo'ob Jacob, u yotochnáalo'ob tuláacal Israel, u'uye'ex u t'aan 
Yuumtzil. 
5Yuumtzile' cu ya'alic: ¿Ba'ax loobil tin beetaj ti' a máanaja'an ch'i'ibalo'ob u 
ti'al ca náachaco'ob ti' téen? J bino'ob tu paach kuob mix ba'alo'ob ba'ale' tu 
juunal tu mix ba'alcuntajuba'ob. 
6Ma' tu yaayanto'ob u caxteno'obi', teen le máax jóokeso'ob tu lu'umil Egipto, 
ca tin bisajo'ob te x tocoy, tiquin yéetel kóom lu'umo', lu'um mina'an ja'i', chuup 
yéetel sajbe'en ba'alo'ob, lu'um tu'ux mix máac cajacbali' mix xan cu máani'. 
7Tene' tin taasajo'ob te j cáacab lu'uma', u ti'al u jaantico'ob u yich, yéetel u 
ma'alobil u joocho'ob. Ba'ale' te'exe' j taale'exe' ca ta maanba'a'alcunte'ex in 
lu'um, ta beetaje'ex in p'ectic in lu'um. 
8Le aj kiino'obo' ma' tu caxteno'obi' u aj tzol xiquino'ob in caajale' ma' j ka'ajen 
ti'obi', u nuuquilo'obe' ma' tu yu'ubajo'ob in t'aani', aj bóobato'ob xane' j 
t'aanajo'ob tu kaaba' Baal ca j bino'ob tu paach beetbil kuob mix ba'alo'ob. 

U dzíibil u si'ipilo'ob Israel 

9Le t o'olalo', teen Yuumtzil, teen a'alic: Bin in ca'aj in beet jun p'éel u dzíibil 
si'ipil ta wóokole'ex yéetel tu yóokol a wáabile'ex. 
10Xeene'ex tu petemilo'ob j chikin ca a wile'ex; túuxte'ex wa máax tu lu'umil 
Cedar u ti'al u yilic ma'alob, wa ucha'an jun p'éel ba'al beya', 

11wa jun p'éel p'ecbe'en múuch' caajo'obe' u kexmaj u kuob ¡U jaajile' lelo' chéen 
tuusil kuob! Ba'ale' in caajale' dzo'oc u p'atiquen, quex tumen teen u nojbe'enen, 
tu yo'olal beetbil kuob mix ba'alo'ob. 
12¡Ja'akac a wóol ca'an, tu yo'olal ba'ax cu yúuchul! ¡Quiquilnen yéetel 
sajbe'enil! Teen Yuumtzil, teen a'alic. 
13In caajale' ca'a p'éel keban dzo'oc u beetic: tu xúump'attajeno'ob, teen 
cuxa'anen, ca tu beetajo'ob u chultuno'ob, ch'e'eno'ob teejeltaco'ob, cu láaj ukic 
u ja'il. 

Yajilo'ob j taal ti' Israel úuchic u kexic u Ku 

14Israele' ma' jun túul palitzili'; tumen ma' j síij ich palitzili'. ¿Ba'ax ten túun cu 
láaj ocolta'al? 
15¿Ba'ax ten cu pulicuba'ob j chi'ibal beyo'ob leóno'obe', beyo'ob leóno'ob táan 
u jéemcalo'ob? Dzo'oc u p'atico'ob ju'uju'ut u múuch' caajalo'ob; u caajo'obe' 
láaj tóoca'abo'ob, mix máac j p'áati'. 
16U cajnáalilo'ob Menfis yéetel Tafnes tu pa'ajo'ob a pool. 
17Lela' j úuch ti' teech tu yo'olal ta xúump'attilaquen tene' Yuumtzil a Junab 
Kuen, máax nu'uctic ca'ach a beel. 
18Bejela'e' ¿ba'ax ca najmatic iquil a bin Egipto u ti'al a wukic u ja'il Nilo? ¿Ba'ax 
ca najmatic iquil a bin Asiria u ti'al a wukic u ja'il Éufrates? 
19A keban bíin u jadzech, a kexic a Kue' leti' bíin xot kintiquech. Tucult, il a wil 
xan u kaasil yéetel u káajil iquil a p'atiquen mix xan a tziqueni', quex tumen 
teen Yuumtzil a Junab Kuen. Teen, Yuumtzil u yuumil tuláacal páajtalil, teen 
a'alic. 

U j ma' tzic t'aan Israel 

20Úuch p'áatac ma' ta tziquic in t'aan ma' ta wóoltaj a wu'uy in t'aani'. Ta 
wa'alaj: Ma' in káat meyaji'. Tu yóokol tuláacal jo'ol lu'um, mix yaanal tuláacal 
che' piim u le' ca ta kubabáa u ti'al x cáacbachil. 

21Tene' tin pakajech, beyech jun cúul u asab ma'alobil uvae', tin yéeyajech bey 
u asab u ma'alobil u neek uva. ¡Ba'ale' tu yo'olal dzo'oc a jach kastale', bejela'e' 
ma' tin kaj óoltic wa teech! 
22Quex ca p'o'aba yéetel jo'ol ja' wa ca sen ichquinaqueche', tin táane' láili' 
boonolech yéetel kebane'. Teen Yuumtzil, teen a'alic. 
23¿Bix je'el u páajtal a wa'alic: Ma' boonolen yéetel kebani' mix in dzaamaj 
kultajil ti' u tuusil kuobi'? Il a wil bix cuxlajiquech te j kóom lu'umo', il a wil 
tuláacal ba'ax dzo'oc a beetic, beyech x camella péeca'an u xíimbale' je'el 
tu'uxaque'; 
24beyech jun túul burra x káaxil cu ch'a'a boctic tu'ux yaan burroe'. Tu kiinil 
taac u báaxale' mix máac cu páajtal u cúumquintic. Wa cu máan caxtbil tumen 
jun túul burro mix kabéet u ca'anali', mantadz cu nactáanta'al taac u báaxal. 
25¡Israel, ma' a yaacunsic a wooc iquil a wáalcab x ma' xanabil, ma' a cha'ic u 
tijil a caal! Ba'ale' teche' ta wa'alaj: Ma' tu páajtal; in yaabiltmaj yaanal j 
xiibo'ob, in ca'aj tu yéetelo'ob. 

Isaraele' cu najmatic jaadz 

26Je'el bix cu ch'i'ic subtal jun túul j ocol le quéen chu'ucuque', bey bíin u ch'a'a 
subtal Israel, u caajil, u ajawilo'ob, u nuuquilo'ob, u aj kiino'ob yéetel u aj 
bóobato'ob; 
27tumen ti' jun cul che'e' cu ya'alico'ob: Teech in taata, yéetel ti' jun p'éel 
tuuniche' cu ya'alico'ob: Teche' in maama. Ba'ale' Ti' tene', cu sutico'ob u 
paacho'ob, ma' tu pactiqueno'ob. Chéen p'elac u yilicuba'ob tu chi' quíimile', cu 
ya'alico'ob: ¡Co'oten a toco'oni'! 
28Judá, ¿tu'ux yaan le kuob ta beetajo'? ¡Ya'ab a kuob je'el bix ya'abil le 
caajo'obo'! ¡Talaco'ob, ca c ila'a' wa je'el u páajtal u toquiquecho'obe' le kiin 
quéen talac le yaayaj óolalo'! 
29¿Ba'ax ca mucul t'antique'ex tin wo'olal, wa tuláacale'ex ma' ta tzicaje'ex in 
t'aani'? Teen Yuumtzil, teen a'alic. 

30Chéen cunel tin jadzilac a paalale'ex, tumen ma' tu yóoltajo'ob u cano'ob le 
canbalo'. Ta báile'exe', beye'ex dzíic leóne', ta quíimse'ex in aj bóobato'ob. 
31(Bey xan te'ex le ch'i'ibala', ch'en xiquinte'ex u péectzil Yuumtzil.) Israel, 
¿te'exe' béeychaja'anech x tocoy lu'umil? ¿Jun p'éel lu'um chuup yéetel 
éekjoche'enil? In caajal, ¿ba'ax o'olal ca wa'alic: To'one' jáalkabo'on; mix bikin 
bíin suunaco'on ta wicnal? 
32¿Cu páajtal wa u tu'usic jun túul co'olel u co'ocoj léechcalo'ob, yéetel u 
jadzutz ba'alo'ob tu kiinil u dzo'ocol u beel? Ba'ale' in caajale', úuch u tu'ubsen. 
33¡Wa u ti'al a caxantic xiibo'obe' Jach ma'alob a kaj óoltmail le bejo'! ¡X 
ca'anbesajech tu cúuchil tu'ux cu ca'anal kaas! 
34Pa'apa'ak a nook yéetel u ki'ikel óotzilo'ob, bey yéetel u ki'ikel ma' le 
si'ipilnaja'ano'obo', máaco'ob ma' a wilmaj u beetico'ob loob mix jun téeni'. 
35Quex beyo' ca wa'alic: J ma' si'ipileni'. Kue' ma' kuux tin wéeteli' Ma'alob 
túun, bey ca wa'alic ma' kebanchajquecho', bin in ca'aj in we'es ti' buca'aj a 
si'ipil. 
36¿Ba'ax óolal ca séebcuntic a kexic a wéet t'aano'ob? Bey xan Egipto bíin u 
p'atech kaasil, je'el bix tu p'atilaquech kaasil Asiriae'. 
37Yaan wal a suut lukbalech Egipto chupech yéetel subtale', tumen tene' dzo'oc 
in tzelic ti' máaxo'ob ala'an a wóolo', ma' bíin a kam mix jun p'éel utz tu yo'olal 
a bisicabáa yéetelo'ob. 

Jeremías 3 

Israele' tu kexaj Ku u Yuumtzil 

1Yuumtzile' cu ya'alic: Wa jun túul j xiib cu p'atic u yatane' wa leti', cu dzo'ocol 
u beel yéetel u jeel xiibe', le yáax íichamo' ma' tu ca'a nup'cubáa yéetel. ¡Lelo' 
jun p'éel nojoch paj subtal ti' le lu'uma'! Ba'ale' teche' Israel, dzo'oc a x 
cáacbachil yéetel ya'abcach a j keecho'ob, ¡bejela'e' taac a sut tin wicnal! Ten 
Yuumtzil, ten a'alic. 

2Pact le jo'ol lu'umo'obo', pact ma'alob: ¿Tu'ux ma' ta cha'aj u pa'ajal a subtali? 
culucbalech ca'ach bey u arabeil x tocoy lu'ume', tu jáal bej ca pa'atic ca'ach a 
j keecho'ob. Le lu'uma' dzo'oc a kascuntic yéetel a x cáacbachil bey yéetel 
kasa'anil. 
3Le t óolale' ma' tu káaxal ja' tu kiinil, que'elil mix ti' yáax kiin. Ca cóoyticabáa 
bey jun túul x cáacbache'; ¡u najmal a ch'a'ic subtal! 
4Ma' úuch ca'ache' ca wa'alic ti' teen: In taata, in wéet bisajbáa tin x lo'obaynil, 
5¿mix bikin bíin máanac a p'ujulil? ¿a líik óolale' mina'an u xuul? Ca'aliquil 
táan a wa'alique', táan a bíin a beetic loob. 

Yuumtzile' cu tzol xiquintic Israel yéetel Judá u ti'al ca u kexo'ob u tuuculo'ob 

6Tu kiinilo'ob ajaw Josíase', Yuumtzile' tu ya'alaj ti' teen: ¿Dzo'oc a wilic ba'ax 
tu beetaj Israel le x ma' u'uyaj t'aano'? J bin yóokol tuláacal jo'ol lu'um, yéetel 
yáanal che'e' ca tu kubajubáa x cáacbachil. 
7Tene' tin tucultaje' quex dzo'oc u beetic tuláacal le ba'alo'oba' je'el u suut tin 
wicnale'; ba'ale' ma' j suunaji'. U x quictzil Judae' tu kexajen, tu yilaj le ba'ala'; 
8tu yilaj xan bix tin p'atilac Israel j ma' tzic t'aano', ca tin p'ataj, tu yo'olal le 
nup keban tu beetajo'. Ba'ale' Judá u x quictzil Israel ma' tu kubaj u yóol ti' 
teeni mix tu ch'a'aj sajaquil, j bine' ca tu beetaj láili' le ba'ax tu beetaj Israele'. 
9Jach chéen ch'a'abil tu beetilac, ca tu manba'alcuntaj le lu'uma'. Jach tu jaajil 
u yóol tu kexajilaquen ca tu kultaj tuunicho'ob yéetel che'ob. 
10Cu dzo'ocol tuláacale' Judae' tu kexajen, ma' tu jaajil u yóol suunajique', 
tumen tu tusajen. Teen Yuumtzil, teen a'alic. 
11Yuumtzile' tu ya'alaj ti' teen: Le x ma' tzic t'aan Israelo' ma' jach si'ipilchaja'an 
je'el bix le Judá tu kexajeno'. 
12Xeen wa'alen tu táan j xaman ca a ka'ayt le péectzila': Yuumtzile' cu ya'alic: 
¡Suunen, Israel x ma' tzic t'aan Israel! Ma' bíin in kamech yéetel kuuxili' mix 
jun puli' cu bin j xáantal in p'u'ujuli', tumen tene' utzen. Teen Yuumtzil, teen 
a'alic. 

13Ka'ajac ti' teech kasa'anech, tumen ma' ta wu'uyaj u t'aan Yuumtzil a Kui'; 
áalcabnajech a caxant jela'an yaacunajo'ob yáanal tuláacal u bo'oy che', piim u 
le', mix ta dzo'ocbesaj in t'aani'. Teen Yuumtzil, teen a'alic. 
14Yuumtzile' cu ya'alic: Suunene'ex paalale'ex j ma' tzic t'aane'ex, tumen ten tin 
dzaj a cuxtale'ex. Jun túul bíin in ch'a'a ti' jujun p'éel caaj, yéetel ca'a túul ti' 
jujun múuch' cajtalilo'ob otochnáalo'ob, u ti'al ca in beet u suuto'ob Sión. 
15Bíin in dzáa le méektáano'ob in káat t'aane', leti'ob bíin méektáantique'ex 
yéetel ojéelajil bey u yéetel na'at. 
16Le quéen ya'abaque'ex te j lu'uma' le quéen anac ya'ab a paalale'exe', mix 
máac bíin u ca'a tzicbalt u ba'asche'il u nup t'aan Yuumtzil; mix máac bíin 
suunac u tuculte' mix u ka'ajsic; tumen ma' kabéeti', mix tu bin j beetbil u jeel 
túumbeni'. Teen Yuumtzil, teen a'alic. 
17U caajil Jerusalén túune' bíin a'ala'ac u quili'ich káanche' Yuumtzil; tuláacal 
u caajilo'ob lu'ume' yaan u much'icuba'ob u ti'al u tziqueno'obi', ma' bíin 
suunaco'ob u beeto'ob u dzu'uy poolilo'obi'. 
18Le quéen kuchuc u kiinile', Judá yéetel Israele' yaan u nupicuba'ob, bíin 
suunaco'ob tu ca'a túulalo'ob líikbalo'ob tu caajilo'ob j xaman, u ti'al cajtalo'ob 
te j lu'um tin dzaj bey kamba'albáil ti' a máanja'an ch'i'ibalo'ob. 

Israele' cu kultic beetbil kuob 

19Israel tene' tin wóoltaj in kamech bey in paale' u ti'al in dzáic ti' teech jun 
p'éel lu'um asab qui'ichquelem ti' u caajilo'ob tuláacal yóokolcaab. Tene' tin 
tucultaje' bíin a wa'al ti' teen Yuum mix bikin xan bíin náachaquech ti' teen. 
20Ba'ale' bey jun túul co'olel cu kexic yíichame', bey ta beetilaque'ex, ta 
kexajene'ex. Teen Yuumtzil, teen a'alic. 
21Cu yu'uba'al t'aano'ob te x tocoy jo'ol lu'umo'; ¡israelitaob táan u yokolo'ob, 
iquil u káatico'ob ca ch'a'abac óotzilil ti'ob! Tu tzéeltajo'ob le toj bejo', ca tu 
tu'ubsajeno'ob, téen Yuumtzil u Kuob. 

22Suunene'ex tin wicnal paalale'ex j ma' tzic t'aane'ex, ten bíin in dzaque'ex ti' 
a ma' tzic t'aane'ex. 

Le j israelitaob tu éejemtajo'ob u t'aan Yuumtzil 

Way yano'one', c taal ta wicnal tumen teech c Yuumtzil yéetel c Ku. 
23Mix ba'al u biilal ca xi'ico'on te j ca'anal jo'ol lu'umo'obo' wa ca awatnaco'on 
yóokol le pu'uco'obo'; tumen chéen ti' Yuumtzil c Ku yaan u tocsajil Israel. 
24Le x ma' subtal u kultajil beetbil kuobo' tu beetaj c satic le ba'ax tu 
náajaltajo'ob c taataob yéetel c maamaob le ca'ach mejentaco'ono': tamano'ob 
yéetel wacaxo'ob, j xibil paalal yéetel x ch'upul paalal. 
25Co'ox cabalcuntic óol túun sublacchajaco'on tumen paja'an c subtal, líikbal t 
mejnil tac tu walquila' to'on yéetel máanja'an ch'i'ibalo'obe', dzo'oc c 
kebanchajal tu táan Yuumtzil c Ku ma' t dzo'ocbesaj u t'aani'. 

Jeremías 4 

U tzol xiquinil kex tuucul 

1Yuumtzile' cu ya'alic: Israel wa kat j suute', ti' teen u najmal a suut. Wa ca 
náachcuntic ti' teech le p'ecbe'en kuobo' ma' xan ta tzelicabáa ti' tene', 
2je'el túun u páajtal a jalach t'aan tin kaaba'e' yéetel jaaj, ti'ibil bej, bey yéetel 
tojil. In kaaba' bíin u ti'alt le caajo'ob, u ti'al u qui'iqui' t'anta'al yéetel kaayo'ob. 
3Yuumtzile' cu ya'alic ti' u cajnáalilo'ob Judá Yéetel u cajnáalilo'ob Jerusalén: 
Ca u meyajto'ob lu'umo'ob ma' paka'ano'obi'; ma' u pakalo'ob ich ki'ix. 
4U cajnáalilo'ob Judá yéetel u cajnáalilo'ob Jerusalén, súuy kuptaba'ex, 
kamene'ex bey a Yuumtzile'exe', dza'ex ta pucsi'ikale'ex u chíiculal le nup 
t'aano. ma' a beete'ex ba'al kaas, ma' xan ca t'a'abac in p'u'ujul bey jun p'éel 
káak cu tóoch'bale', mix máac bíin páatac u tupic; 

U ch'a'abal le caajo' cu sajbesic Judá 

5Ka'ayte'ex le t'aana', tu caajil Jerusalén yéetel tu caajil Judá, ka'ayte'ex yéetel 
jóopsaj paax ti' tuláacal le lu'umo', awte'ex jach ka'am: ¡Séeba'an, much'aba'ex! 
¡Ti' le caajo'ob yaan u tuulumilo'obo'! 

6Líikse'ex le lacam tu tojil Siono'; ¡caxte'ex tu'ux a ta'acbesicaba'ex, ma' a 
xáantale'ex! Tumen j xaman bíin in taas núumsaj yaj yéetel xu'ulsaj. 
7Leóno' dzo'oc u jóokol tu saajcab, máax xu'ulsic le múuch' caajo'obo' dzo'oc u 
jóokol; dzo'oc u p'atic u lu'umil, táan u taal u xu'uls a caajal, u ti'al u p'at x 
tocoyil, yéetel x lab caajil a caajalo'ob, 
8Le t o'olale' búuquinte'ex to'otoch nook, okolnene'ex, áacamnene'ex yéetel yaj 
óolal tumen u p'uja'anil Yuumtzile' ma' náachac ti' to'oni'. 
9Yuumtzile' cu ya'alic: Le quéen kuchuc le kiino', ajaw yéetel u nuuquilo'obe', 
tu yo'olal u sajaquile' bíin quiquilnaco'ob, aj kiino'obe' bíin táaj sajacchajco'ob 
le aj bóobato'ob xane' yaan u ja'akal yóolo'ob. 
10Tene' wa'alaj: ¡Yuumtzil, dzo'oc a sen tusic u cajnáalilo'ob Jerusalén! Ta séeb 
chi'itaj u yantal jéedzel ti'ob, ba'ax yaan ti'obe' jun p'éel xotob tu caalo'ob. 
11Le quéen kuchuc le kiino', yaan u ya'ala'al ti' u caajil Jerusalén: Jun p'éel u 
choco iik x tocoy lu'um cu jóopsaj tu tojil in caajal. Ma' leti'e' j xamanca'an iik 
cu meyaj u ti'al u saltic u sóol le trigoo; 
12le iik bíin in beet u taalo' asab ka'am ti' le je'elo', tumen bejela'e' in ca'aj in 
wa'al ba'ax xot kiin bíin talac yóokolo'ob. 

Cu bakpachta'al Israel tumen u aj p'eeco'ob 

13Ile'ex le aj p'eeco', séeba'an u taal, bey u taal múuyale', u bolanilo'ob ba'atele', 
bey u taal chac ikale', u tziimino'obe' jach asab péeca'ano'ob ti' j cooso'ob. ¡Yaj 
yanilo'on, mina'an tu'ux c jechic le quíimilo'! 
14U cajnáalil Jerusalén, lukes u kasa'anil a pucsi'ikal, beyo' bíin yanac ti' teech 
tocsajil. ¿Tac ba'ax kiin a lukesic le xa'aka'an tuucul ta poolo'? le talam kaakas 
tuuculo'obo' 
15Líikbal Dan yéetel u múulilo'ob Efraín cu taal le loolob péectzilo'obo': 
16A'ale'ex ti' le caajo'ob yéetel ti' Jerusalén ti' jun p'éel náachil lu'ume' cu 
taalo'ob aj p'eeco'ob táan u yaawtico'ob u ba'ateltico'ob u caajilo'ob Judá. 

17Bíin u bakpachto'ob Judá, bey máaxo'ob cu canantico'ob coole', tumen ma' tu 
yu'ubajo'ob u t'aan Yuumtzil. Teen Yuumtzil, teen a'alic. 
18A cuxtal yéetel ba'axo'ob ta beetaje' leti' beet u yúuchul ti' teech le ba'alo'obo'; 
a keban káajcunt u yich ba'ax ta pakajo' leti' xan beetic u yajtal a pucsi'ikal. 

U yaayaj óolal Jeremías tu yo'olal u caajal 

19¡Quin ch'o'och'otquinbáa tu yo'olal in mukyaj! ¡In pucsi'ikale' seten ka'am u 
titip'anquil! ¡Péeca'an in wóol, ma' tu páajtal in maquic in chi'! Dzo'oc in 
wu'uyic le jóopsaj paaxo', yéetel u yawatil ba'atel. 
20U péectzilo'ob xu'ulsaj cu kuchul: tuláacal le caajo'obo' dzo'oc u 
xiixcunta'alo'ob. Chéen ca j ila'abe' dzo'oc u láaj pa'abal in x péet caajal, dzo'oc 
u láaj xe'exe'eta'al in nookil in najo'ob. 
21¿Ba'ax kiin wal bíin in wil ca'anal in lacame' yéetel in wu'uyic u jóopsa'al le 
paaxo'? 
22In caajale' jach j ma' na'at, ma' u kaj óoleni' bey u ya'alic Yuumtzil. Paalalo'ob 
ma' tu tuuculo'ob, ma' tu máansico'ob tuuculo'ob. Seten yaan u na'ato'ob u ti'al 
u beetico'ob kaas, ba'ale' ma' u yojelo'ob u beeto'ob utzi'. 

Jeremíase' cu yilic le xu'ulsaj cu taalo' 

23Tin pactaj le lu'uma', chéen jun p'éel x tocoy lu'um ma' nu'uca'an ca'achi' tin 
pactaj le ca'ano', mina'an ca'ach u sáasilil. 
24Tin pactaj le káaxo'obo', táan u quiquilanquilo'ob ca'achi, tuláacal le jo'ol 
lu'umo'obo' cu péeco'ob ca'achi. 
25Tin pactaje' ca tin wilaj mina'an mix jun túul xiib, le ch'íich'o'obo' tuláacal 
dzo'oc u láaj púudzlo'ob. 
26Tin pactaje' ca tin wilaj u x pachil pakal nicte'ob, chéen x tocoy lu'um p'áatic, 
tuláacal le caajo'obo' xiixcunta'ano'ob ca'achi. U sen p'uja'anil Yuumtzil láaj 
beete'. 
27Yuumtzile' cu ya'alic: Tuláacal le lu'uma' bíin kascunta'ac, ba'ale' ma' bíin in 
láaj xu'ulsi'. 

28Le lu'uma' yaan u chu'upul yéetel okom óolal le ca'ano' yaan u búuquintic box 
nook. Dzo'oc in wa'alic, tu yo'olale' yaan u béeychajal; dzo'oc in wa'alic, ma' 
bíin sutkajac in tuuculi'. 
29Tu yo'olal u yawat le j nat' tzíimino'obo', yéetel le j ch'iin julubo'obo', tuláacal 
máaco'ob cu jóokolo'ob áalcabil; cu ta'acbescuba'ob ichil le pocche'ob wa cu 
na'acalo'ob ti' le chaway tuunicho'obo'. Tuláacal le caajo'obo' cu 
xúump'atta'alo'ob; mix máac cajacbali'. 
30Teech x la' caaj, ¿ba'ax yo'olal ca búuquintic chac nook? ¿ba'ax yo'olal ca 
léechcaltic ya'abca'ach oro? ¿ba'axten ca bonic a wich yéetel ba'al boox? Mix 
ba'al u biilal ca qui'ichpamcuntabáa, tumen a j kecho'obe' dzo'oc u 
xúump'attiquecho'ob táan u caxtico'ob u quíimsiquecho'ob. 
31Táan in wu'uyic u yawatil mukyaj, bey jun túul co'olel cu si'ijsic u yáax paale' 
lela' u yawat Sión, táan u jajak iik, cu tich'ic u kab táan u ya'alic: ¡Yaj in wanil! 
¡Bin in ca'aj quíimsbil tumen le j quíimsaj wíinico'obo'! 

Jeremías 5 

U keban jerusalén 

1Yuumtzile' cu ya'alic: Áalcabte'ex u bejilo'ob Jerusalén, pacte'ex ma'alob, 
caxante'ex tu kíiwiquilo'ob, ca a wile'ex wa yaan máax cu beetic ba'ax tu beel, 
yéetel tu jaajil u yóol. Wa ca nuptáantique'exe' quin sa'atsic Jerusalén. 
2Yaan máaxo'ob cu jalach t'aano'ob tu kaaba' Yuumtzil, ba'ale' ma' tu jaajil u 
yóolo'obi'. 
3Yuumtzil, teche' ba'ax a káate' máaco'ob ma'atech u tuso'ob. Ta jadzajo'ob, 
ba'ale' ma' j yajchaji' ta wóotzilcuntajo'ob, ba'ale' ma' tu yóoltajo'ob j caanbali'. 
J dzu'uy poole'ex, asab chichtaco'ob beyo'ob tuuniche', ma' tu yóoltajo'ob j suut 
te j ma'alob bejo'. 
4Tin tucultaje': chéen le óotzilo'ob cu paticuba'ob bey j ma' na'ato'obe', tumen 
ma' u yojelo'ob ba'ax u káat Yuumtzili', ba'ax cu ya'almaj t'antic Ku ti'obi'. 

5Yaan in nadziquinbáa ti' nucuch máaco'ob ca in wa'al ti'ob. Leti'obe' u najmal 
u yojéeltico'ob ba'ax u káat Yuumtzil ba'ax xan cu ya'alic Ku. Ba'ale' 
tuláacalo'ob tu beetajo'ob u j ma' tziiquilo'ob ti' Ku tu ya'alajo'ob ma' bíin u 
yu'ubaj t'anto'obi'. 
6Le t o'olal leóno'ob bíin jóokoco'ob te j noj káaxo' bíin quíimsa'aco'ob, bíin 
xe'exe'et'a'aco'ob tumen u loobilo'ob x tocoy lu'umo', bíin u muluba'ob j cojo'ob 
tu jo'ol u caajalo'ob bíin xe'exet'a'aco'ob chéen p'elac u jóokolo'ob; tumen dzo'oc 
u talam kebanchajalo'ob, báalam meyaj lo'obe'ex. 
7Yuumtzile' cu ya'alic: ¿Bix bíin in sa'ats ti' teech tuláacal le ba'alo'oba'? a 
paalalo'obe' dzo'oc u xúump'attiqueno'ob, cu jalach t'aano'ob tu kaaba' kuob, 
ma' kuobi'. Tin dzaj ya'ab janal ti'ob, ba'ale' tu p'atajo'ob u yocsic u yóolo'ob ti' 
teen, ca tu kubajuba'ob ti' x cáacbachil. 
8Beyo'ob tzíimin taac u báaxal, che'ej u bin tu paach u yatan u yéet xiibile'. 
9¿Ma' wa bíin in jadzo'ob tu yo'olal le ba'alo'oba'? ¿Ma' wa le cu najmatic jun 
p'éel caaj beya'? 
10¡Ococ u aj p'eeco'ob ca nóoc ch'acta'ac u pakal le uvaobo', quex ma' u ch'a'acal 
tuláacal! ¡Ch'a'acac u kabo'ob, tumen bejela'e' ma' in x péet pachi'! 
11¡Israel yéetel Judae' dzo'oc u kebantalo'ob! Teen Yuumtzil, teen a'alic. 

Cu ka'aytal jun p'éel jaadz bíin úuchuc 

12Israel yéetel Judae' dzo'oc u kexico'ob Yuumtzil; dzo'oc u ya'alico'ob: Kue' ma' 
kabéeti'. Mix ba'al kaas cu bin j úuchul ti' to'on, ma' tu bin j antal ba'atelil, mix 
u mukyajil wi'ij. 
13-14Aj bóobato'obe' chéen iiko'ob, tumen u t'aan Yuumtzile' mina'an ti'ob. 
Bejela'e' u'uye'ex ba'ax tu ya'alaj ti' teen Yuumtzil, u Kuil tuláacal páajtalil: Tu 
yo'olal cu ya'alico'ob le ba'alo'oba', je'el le ba'ax bíin úuchuc ti'oba': Bin in ca'aj 
in beet ca suunac káakil in t'aan ta chi' le caajo' bíin in beet ca suunac si'il, u 
ti'al ca jáabsa'ac tumen le káako'. 

15Yuumtzil cu ya'alic: Israel, bíin in taas jun p'éel caaj náach u taal, u ti'al u 
beet loob ti' teech, jun p'éel caaj mu'uka'an, yéetel jach úuchben. Teche' ma' a 
wojel u t'aani', mix ta na'atic ba'ax cu ya'alico'ob. 
16Tuláacalo'obe' jach xiixib j ba'atelo'ob u nu'ucul ba'atelo'obe', u káat ya'al 
quíimil. 
17Bíin u láaj jaantico'ob a jooch bíin xan jaanto'ob a wo'och waaj, bíin xan u 
luko'ob a j xibil paalal yéetel a x ch'upul paalal, a j tamano'ob, a wacaxo'ob, a 
pakal uva yéetel u yich a higueraob. U nu'ucul u ba'atelo'obe' bíin u 
xiixcunto'ob le caajo'ob tuulumta'ano'ob, ti' ba'axo'ob a dzaamaj a walab a 
óolal. 
18Yuumtzile' cu ya'alic: Ti' le kiino' ma' bíin in láaj xu'ulsi'. 
19Le quéen káat chi'itac ti' teech: ¿Ba'ax o'olal tu beetaj ti' to'on Yuumtzil le 
ba'alo'oba'? núuc ti'ob beya': Je'el bix ta p'atile'ex Yuumtzil ca ta kultaje'ex 
jela'an kuob tu lu'umile', bey xan bíin a meyajte'ex yaanal máaco'ob ti' jun p'éel 
táanxel lu'umil. 

Cu dza'abal u yojéelt Israel ba'ax cu bin j úuchul ti' 

20A'alex ti' u ajawilil Israel yéetel ti' Judá: 
21U'uy ba'ax quin wa'alic j ma' tuucul caaj, jach j ma' na'at wíinic, yaan u 
yicho'ob ba'ale' ma' tu paacato'ob yaan u xiquino'ob, ba'ale' ma' tu yu'ubic t'aan. 
22Teen Yuumtzil, teen a'alic: ¿Te'exe' ma' ta ch'a'ique'ex sajaquil? ¿Ma' ta 
quiquilanquile'ex tin táan? Teen tin beetaj u jáal ka'anab u ti'al u xuulinte, jun 
p'éel u xuul ma' tu páajtal u ch'actic. U cuclilo'obe' cu péeco'ob ma' muukil 
ka'am u juumo'ob, ba'ale' ma' tu páajtal u ch'actic. 
23Te'exe' yaan ti' te'ex jun p'éel pucsi'ikal jach dzu'uy j ma' tziic; ta p'atene'ex ca 
j bine'ex. 
24Ma' tu tucultajo'ob mix tu ya'alajo'ob: Co'ox tziquic Yuumtzil c Ku, máax tu 
kiinile' cu beetic u káaxal ja', ti' yáax kiin yéetel que'elil, yéetel cu p'atic u kiinil 
u ti'al jooch. 

25Ba'ale' a kebane', tu beetaj u jelpajal tuláacal ba'al yéetel ma' tu páajtal a 
qui'imacunsic a wóole'ex yéetelo'ob. 
26Tumen yaan tin caajal loolob máaco'ob cu ch'eenebo'ob beyo'ob j dzoon 
ch'íicho'obe' cu dzáico'ob léecho'ob ti' u yéet j xiibilo'ob. 
27Cu chupico'ob u yotocho'ob yéetel ocoltbil ba'alo'ob je'el bix cu chu'upul u 
so'oy ch'íich'o'obe'. Bey úuchic u ch'ico'ob muuko' yéetel u ayikaltalo'obo'. 
28Le beetic poloctaco'ob, tumen ma'alob u tzéenticuba'ob. U kasa'anilo'obe' 
mina'an u xuul: ma' tu beetico'ob ba'ax tu beel ti' le j ma' taataobo'. mix tu 
dzáico'ob ti' le óotzilo'obo' ba'ax cu najmatico'ob. 
29¿Ma' úuchac in jadzico'ob tu yo'olal le ba'alo'oba'? Teen Yuumtzil, teen a'alic. 
30Yaan jun p'éel ba'al jakbe'en yéetel sajbe'en cu yúuchul te j lu'uma'. 
31Ba'axo'ob cu tze'ectico'ob le aj bóobato'ob chéen tuus; le aj kiino'obo' cu 
méektáano'ob je'el bix u káato'obe'. ¡in caajale' bey utzil tu t'aano'! Ba'ale', 
¿Ba'ax bíin a beete'ex le quéen kuchuc u xuule'? 

Jeremías 6 

Le aj p'eeco' cu bakpachtic Jerusalén 

1¡U cajnáalile'ex u lu'umilo'ob Benjamín! ¡caxte'ex tu'ux a ta'acbesaba'ex, 
p'ate'ex Jerusalén! Jóopse'ex u paaxil ba'atel tu caajil Tecoa, dza'ex chíiculal tu 
caajil Bethaquerem, tumen jun p'éel numyajil, jun p'éel talam cu taal líikbal j 
xaman. 
2Sione' bey jun p'éel jadzutz táax lu'ume', 
3tu'ux cu bin j canan tamano'ob yéetel u múuch'ul j tamano'ob; cu je'elelo'ob tu 
bak paach, tu jujun múuch'il jun páayil u tzéenticuba'ob. 
4U aj p'eeco'obe' cu ya'alico'ob: ¡líiksaba'ex ba'atel tu yéetel! ¡Nadzaba'ex u ti'al 
c bin ba'atelto'ob chúumuc kiin! Ba'ale', ¡chéen cunel! dzo'oc u chíinil kiin, le 
bo'oyo' táan u bíin u yéekjoch'ental. 
5¡Co'ox ba'ateltic yéetel áakab ca c jen u witzilo'ob! 

6Yuumtzil u yuumil tuláacal páajtalile' dzo'oc u ya'alic beya': ¡Ch'a'acac che'ob 
beeta'ac jun p'éel níix lu'um u ti'al c ba'ateltic Jerusalén! Le caaj xot kinta'an u 
ti'al jaadzil tumen chuup yéetel máaxo'ob cu yedzico'ob wíinic. 
7Jerusalén u cúuchil tu'ux cu tóop'ol le kasa'anilo' je'el bix u tóop'ol ja'il jun 
p'éel ch'e'ene'. Chéen cu yu'uba'al u juum ba'atel, loobilo'ob yéetel looxo'ob; ma' 
tin wilic u láak ba'al chéen mukyajil yéetel ki'inamil. 
8Tucult ba'ax ca beetic Jerusalén, tumen wa ma'e' quin p'u'ujul ta wéetel, bíin 
in sutech bey x tocoy lu'umile', mix máac bíin cáajbesiquech. 

Cu ka'ayta'al u yúuchul jaadz 

9Yuumtzil u yuumil tuláacal páajtale' cu ya'alic: Le israelitaob cu p'áatalo'obo' 
yaan u xakal caxta'alo'ob, bey u xakalta'al u yich uva ichil u le'obe', tac quéen 
xu'upuc. 
10Tene' tin núucaj: ¿Máax cu bin u'uyiquen, wa quin dzáic u yojéelto'ob? U láaj 
macmaj u xiquino'ob, Yuumtzil ma' tu páajtal u yu'ubico'ob; cu p'a'astico'ob a 
t'aan tumen ma' utz u yu'ubico'obi'. 
11Yuumtzil, chuup yanilen yéetel in p'u'ujul, ma' tu páajtal in balic. Ca tu ya'alaj 
ti' teen Yuumtzil: wec tu yóokol le j xibil paalal yano'ob te j bejo', tu yóokol le 
cu much'talo'ob u beeto'ob kaaso'. Yaan u bisa'alo'ob kalbil Le íichamtzilo'ob 
pa'ate' yéetel u yatano'ob bey xan le nuxibo'ob. 
12U yotocho'ob, u coolo'ob yéetel u yatano'obe' yaan u ch'a'abalo'ob u ti'al 
yaanal máaco'ob. Tumen in ca'aj in líikes in kab u ti'al in jadzic tuláacal máax 
cuxa'an te j lu'uma'. Teen Yuumtzil, teen a'alic. 
13Tuláacal nucuch máac yéetel mejen paalal, chéen cu tucultico'ob u 
ayikaltalo'ob yéetel ma' utzil náajalo'obi'; aj bóobato'ob, aj kiino'ob, 
tuláacalo'ob j oocolo'ob. 
14Ma' tu dzáicuba'ob u dzaco'ob u yajilo'ob in caajal; chéen cu ya'alico'ob láaj 
ma'alob anilo'ob, cu dzo'ocole' tuláacal kaas yanil. 

15¡Unaj u ch'a'ico'ob subtal iquil u beetico'ob le ba'alo'ob ma' tu páajtal in 
mukyatico'! Ba'ale' ma' tu ch'a'ico'ob subtal, ¡mix u yojelo'ob ba'ax subtali'! Le 
beetic, le quéen in jadzo'obe', yaan tac u t'óochpajalo'ob, yaan xan u lúubulo'ob 
je'el bix u yúuchul ti' láako'obo'. Teen Yuumtzil, teen a'alaic. 

U x ma' u'uyaj t'aan Israel 

16Yuumtzile' cu ya'alic ti' u caajal: Wa'alene'ex te j bejo'obo' ca a wile'ex, káat 
chi'ite'ex ba'ax úuch le úuchben nu'uct bejo'obe', tu'ux yaan u ma'alobil bej; 
xeene'exi' tumen ti' bíin yanac ti' te'ex jéedzeli'. Ba'ale' leti'obe' cu ya'alico'ob, 
Ma', ma' c káat c xíimbalti'. 
17Yuumtzile' tu dzaj aj canano'ob, ca tu ya'alaj ti' le j cajnáalo'obo': Dzáa a 
wóole'ex ti' le chíicul cu bin u juumo'. Ba'ale' le máaco'obo' tu ya'alajo'ob: ma' j 
káat u'uyi'. 
18Le t o'olale', Yuumtzile' cu ya'alic: múuch' caaje'ex u'uye'ex, ojéelte'ex ba'ax 
cu bin j úuchul ti' in caajal. 
19Lu'um, ch'en xiquinte: bin in ca'aj in taas ti' le caaja' jun p'éel u numyaj lela' 
cu taal tu yo'olal u loolob tuuculo'ob tumen ma' tu yu'ubaj in t'aani', yéetel 
tumen tu kex óoltajo'ob in ca'anbesaj. 
20¿Ba'ax ten ca taasique'ex u poomil Sabá yéetel u qui'iboquil xíiwilo'ob 
náanach lu'umo'ob? Ma' utz u lúubul ti' a láaj tóocbil ba'alche'obi', mix u láak 
a quíimsbil ba'alche'ob. 
21Le t o'olale' Yuumtzile', cu ya'alic: Bin in ca'aj in beet ca t'óochpajac le caaja' 
u ti'al ca lúubuc. Taataob yéetel u paalalo'ob, u yéet caajalo'ob, yéetel u yéet 
bisajba'ob, pa'ate' bíin quíimico'ob. 

Xaman cu bin j chúnul u ch'a'abal Jerusalén 

22Yuumtzile' cu ya'alic: Líikbal tu náanach lu'umilo'ob j xamane' cu 
nu'ucticubáa j taal jun p'éel nojoch caaj yaan u páajtalil. 
23U cuchmajo'ob u p'úun che'ob yéetel x julub loolob wíinico'ob, ma' tu 
ch'a'ico'ob óotzilil; u yawato'obe' bey u quíilbal ka'anabe', u nat'majo'ob u 
tziimino'ob. Mix ba'al cu bineltic ti'ob u ti'al u ba'atelto'ob Sión. 

24Tu caajil Jerusalene', u cajnáalilo'obe' cu ya'alico'ob: Dzo'oc ojéeltic le 
péectzilo', u sajbe'entzile' dzo'oc u lúubsic muuk; táan c u'uyic okom óolal, 
yéetel ki'inamil yaan ti' to'on bey jun túul co'olel cu síijsaje'. 
25¡Ma' a bine'ex j káax, mix a bine'ex ti' bejo'ob! ¡Aj p'eeco'obe' u cuchmajo'ob 
u nu'ucul ba'atelo'ob; yaan sajbe'enil tuláacal tu'ux! 
26¡In caajal búuquint to'otoch nook u ti'al u yila'al táan a mukyaj, babaltabáa 
ichil u ta'anil káak, búuquint box nook ca okolnaquech tu jaajil a wóol je'el bix 
u quíimil chéen jun túulili' paale', tumen le máax bíin u xu'ulso'ono' séeba'an u 
taal t óokol! 
27Yuumtzile' tu ya'alaj ti' teen: Quin kubentic ti' teech ca a túunt in caajal. Xakal 
ile', ca wil bix u cuxtal. 
28Yuumtzil tuláacalo'ob seten cóoco'ob ti' a t'aano'ob aj líiksaj t'aano'ob, yéetel 
kasa'ano'ob, beyo'ob bronce yéetel hierroe'. 
29Le quéen u yust le káak yéetel muuk le jo'opobo' cu beetic u yíibil le plomoo'. 
Mix ba'al u biilal ca utzil ca'anbesa'aco'ob, tumen le j loolob máaco'obo' ma' tu 
xu'ululo'ob. 
30U naj u p'áatal u kaaba'ob: Plata u ti'al j pu'ulul, tumen teech, Yuumtzil dzo'oc 
a dzico'ob jun tzéelil. 

Jeremías 7 

Jeremíase' cu tze'ec ich kulnaj 

1Yuumtzile' tu t'anaj Jeremías ca tu ya'alaj ti': 
2Wa'alen tu jool u kulnaj Yuumtzil ca a dzáa ojéeltbil le péectzila': U 
cajnáalile'ex tuláacal Judá ca wocole'ex ti' le jool naja' u ti'al a kulte'ex 
Yuumtzil, u'uye'ex u péectzil 
3Yuumtzil u yuumil tuláacal páajtalil, u Ku Israel: Tojquint a cuxtale'ex bey xan 
le ba'axo'ob ca beetique'exo', beyo' teen túune' je'el in cha'ic a cajtale'ex te j 
lu'uma'. 

4Ma' a wocsic a wóole'ex ti' u tuus le máaxo'ob cu ya'alico'ob: ¡Way yaan u 
kulnaj Yuumtzile', way yaan u kulnaj Yuumtzile'! 
5Wa ca cuxtale'ex ma'alob bey xan le ba'axo'ob ca beetique'exo', yéetel toj a 
bisicaba'ex ta baatzile'exe'; 
6wa ma' ta woclique'ex le j táanxel lu'umo'obo', le j ma' taataob yéetel le x 
quimen íicchamo'obo', mix ta quíimsique'ex le j ma' si'ipil way ti' le cúuchila', 
mix xan ta kultique'ex u yaanal kuob, ba'axo'ob je'el u páajtal u beetic u kastal 
a wanile'exe', 
7tene' je'el in cha'ic a cajtale'ex way ti' le lu'um tin dzaj ti' a máanja'an 
ch'i'ibale'ex u ti'al tuláacal kiino'ob. 
8Te'exe' ca wocsic a wóole'ex ti' ma' jaaj t'aano'ob mix ba'al u biilal. 
9Ca woocole'ex, ca quíimsaje'ex, ca pak kebane'ex, jalach t'aane'ex tu yo'olal 
tuus, ca tóoquique'ex poom ti' Baal, ca kultique'ex kuob máaxo'ob mix ba'al 
yaan a wile'ex tu yéetelo'ob, 
10cu dzo'ocole' ca taale'ex way ti' le kulnaj jun páaycunta'an chéen ti' teno', u 
ti'al ca yanaque'ex tin táan. Ca tuclique'exe' utz a wanile'ex waye'; ca tuclique'ex 
je'el u páajtal u bin a beetique'ex le ba'alo'ob ma' tu páajtal in mukyajtico'. 
11¿Ca tuclique'ex wa le kulnaj kuba'an ti' tena' je'el u páajtal a sutique'ex jun 
p'éel u saajcab j oocolo'obe'? Tene' in wilmaj tuláacal. Teen Yuumtzil, teen 
a'alic. 
12Xeene'ex tin quili'ich naj cu yantal Silo, le yáax cúuchil tin yéeyaj u ti'al in 
cajtalo', u ti'al ca wile'ex ba'ax tin beetaj tu yéetel, tu yo'olal u kasa'anil in caajal 
Israel. 
13Quex tumen ma' chéen jun téen tin wa'alaj ma' utz a cuxtale'exe', te'exe' ma' 
ta wóolte'ex a wu'uye'ex in t'aani', mix a núuque'exi'. Teen Yuumtzil, teen a'alic. 
14Le t o'olalo' le ba'ax tin beetaj yéetel u quili'ich naj Siloe', le bíin in beet yéetel 
le kulnaj jun páaycunta'an ti' teno', le tin dzaj ti' te'ex yéetel ti' a máanja'an 
ch'i'ibalo'ob ti' ba'ax a kubmaj a wóole'exo'. 

15Yaan in tojolch'intique'ex tin táan, je'el bix tin tojolch'intajilac a sucu'une'ex, 
u ch'i'ibalo'ob Efraine'. 

U kex óolal Israele' 

16Jeremías, teche' ma' a payalchi' tu yo'olal le caaja', ma' sen káat óoltic tu 
yo'olalo'ob. Ma' a pechicabáa, tumen ma' bíin in wu'uyechi'. 
17¿Ma' ta wilic ba'ax cu beetico'ob tu caajil Judá yéetel tu bejilo'ob Jerusalén? 
18U paalale' cu molico'ob u si'il, u taataobe', cu t'abico'ob u káakil, le 
co'olelo'obo' cu máakantico'ob u sacanil u ti'al u beetico'ob noj waajo'ob u ti'al 
u kubico'ob ti' le x kua' u patmaob u kaaba' u x Ajaw Ca'an. Cu poch'iqueno'ob, 
iquil u kubico'ob vino ti' u yaanal kuob. 
19Ba'ale' ma' tu jach poch'eno'ob, je'el bix u asab poch'cuba'obe', tumen subtzil 
u ti'alo'ob. Teen Yuumtzil, teen a'alic. 
20Le t o'olal, téen Yuumtzil, quin wa'alic in ca'aj in láal tuláacal in p'u'ujulil tu 
yóokol le cúuchila' pa'ate' yéetel u cajnáalilo'ob, bey xan u ba'alche'ob, u 
che'ilo'ob le káaxo' yéetel tu coolo'ob tu'ux yaan u cúunche'ob. Yaan u 
chíicpajal bey jun p'éel tóoc mix bikin bíin tu'upuque'. 
21Yuumtzil u yuumil tuláacal páajtalil, u Ku Israel, cu ya'alic ti' u caajal: 
Kube'ex tuláacal le láaj tóocbil yéetel quíimsbil ba'alche'ob je'el buca'aj a 
káate'exe', jaante'ex xan u bakel. 
22Ba'ale' le ca tin jóokesaj a máanja'an ch'i'ibale'ex Egiptoe', mix ba'al tin wa'alaj 
ca beeta'ac tu yo'olal láaj tóocbil yéetel quíimsbil ba'alche'ob. 
23Ba'ax tin wa'alaj ti'obe' ca u dzo'ocbeso'ob in t'aan; tumen wa cu beetico'ob 
beyo' teen u Kueno'ob, leti'obe' in caajalo'ob. Tin wa'alaj ca cuxlaco'ob je'el bix 
in tzolmaj ti'obe', u ti'al ca xi'ic utzil ti'ob. 
24Ba'ale' ma' tu yu'ubajeno'obi', mix tu dzo'ocbeso'ob in t'aani', tu 
dzu'uyquintajo'ob u poolo'ob, tu cha'ajo'ob u jíilta'alo'ob tumen u kaakas 
dzíibolal u pucsi'ikalo'ob. Ma' tu yóoltajo'ob suut ti' teni', tu cúulpachtajeno'ob. 

25Líikbal u jóokico'ob Egiptoe', a máanja'an ch'i'ibalo'ob tac bejela'e', tene' tin 
túuxtaj jujun túul tu paach u láake', tuláacal le aj bóobato'ob in palitzilo'ob. 
26Ba'ale' te'exe' ma' ta dzo'ocbesaje'ex mix ta wu'uyaje'ex in t'aani', ca ta asab 
dzu'uycuntaje'ex a poole'ex ti' a máanja'an ch'i'ibale'ex. 
27Jeremías, teche' u najmal a láaj a'alic ti'ob, quex ca u maco'ob u xiquino'ob; 
awat t'anto'ob quex ma' u núuquico'ob teech. 
28A'al ti'ob: Le múuch' caajo'oba' ma' tu yu'ubico'ob u t'aan Yuumtzil u Kuob, 
mix u káato'ob ca utzquinta'aco'ob. U jaajil t'aane' dzo'oc u lukul tu chi'ob. 

Cu beeta'al manba'al kultaj tu caajil Jerusalén 

29¡Jerusalén, kos u tzo'otzel a pool, pule! ¡Kay jun p'éel okom óolal kay tu jo'ol 
lu'umil x tocoy lu'um! Tumen Yuumtzile' p'uja'an yéetel cajnáalilo'ob, dzo'oc u 
xúump'attic, dzo'oc xan u cúulpachtic. 
30Yuumtzile' cu ya'alic: U cajnáalilo'ob Judae' dzo'oc u beetico'ob ba'ax u 
chi'ichnacuntmajen: tu dzajo'ob u p'ecbe'en kuob ti' le cúuchil beeta'ab in 
ti'alto', ca tu manba'alcuntajo'ob. 
31Tu kóomil Ben-hinom tu beetajo'ob u multuunil kultaj u ti'al Tofet, u ti'al u 
tóoquico'ob u j xibil paalal yéetel u x ch'upul paalal, lelo' ma' tin wa'alaj ca u 
beeto'obi', mix j máan tin tuucul in wa'aliqui'. 
32Le t o'olale', teen Yuumtzil, quin wa'alic bíin talac u kiinil ti' le cúuchila' ma' 
bíin a'ala'ac Tofet mix u kóomil Ben-hinom, ba'ale' u Kóomil Quíimsaj. Tofet 
bíin mu'ucuc le quimeno'obo' tumen mina'an u láak cúuchil. 
33U quimen wíinclil le máaco'obo' bíin suunac u janal j ch'oomo'ob yéetel u 
ba'alche'ilo'ob káax, ma' bíin anac máax p'ujico'obi'. 
34Yaan in xu'ulsic tu caajilo'ob Judá yéetel u bejo'ob Jerusalén u kayilo'ob 
kiinbesaj yéetel qui'imac óolal, yéetel u kaayilo'ob dzo'ocol beel; tuláacal u 
caajilo'ob yaan u p'áatalo'ob bey x tocoy lu'ume'. 

Jeremías 8 

1Yuumtzile' cu ya'alic: Ti' le kiino' bíin u jóokesa'ac ti' u mucnalo'ob u 
baaquelo'ob u ajawilo'ob yéetel u nuuquilo'ob Judá, u aj kiino'ob, u aj 
bóobato'ob yéetel tuláacal le máaxo'ob caja'ano'ob ca'ach Jerusaleno', 
2bíin p'áatac jayacbalo'ob tu táan kiin, uj, yéetel tuláacal eeko'obe', ba'axo'ob 
ca'ach tu yaacuntajo'ob, tu meyajtajo'ob, tu dzajo'ob u yóolo'ob ti'ob, tu 
kultajo'ob, káat chi'inajo'ob ti'ob, tu kultajo'ob xan. Mix máac bíin molic u ti'al 
muquico'ob. Bíin p'áataco'ob jaytal j lu'um je'el bix p'áatal jaytal u ta' wacaxe'. 
3Máaxo'ob bíin p'áataco'ob cuxa'ano'ob ichil le táaj loolob wíinico'oba' je'el 
tu'uxac bíin yanaco'obe', le quéen in ki'itbeso'obe', bíin u dzíibolto'ob quíimil. 
Teen Yuumtzil, u yuumil tuláacal páajtalil, teen a'alic. 

U jaadzil u ke'exel Ku tumen Israel 

4Jeremías, teche' a'al ti' le caajo' le péectzil quin in wa'al ti' techa': Jun túul 
máac cu lúubule' cu ca'a líikil; máax p'atic u beele' cu ca'a suut ti'. 
5Israel, ¿ba'axten túun ta kexajen? ¿ba'axten tu tzeeljubáa Jerusalén jun puli' 
ti' téen? ¿Ba'ax o'olal ca pechcabáa a beet a j ma' u'uyaj t'aanil yéetel ma' a káat 
suuti'? 
6Ma' je'elec in ch'en xiquini' u ti'al in wu'uyic wa ba'axi' ba'ale' ma' in wu'uy mix 
máac ca sutkajac u tuucul tu yo'olal u meyaj loob ca u ya'al tu jaajil u yóol: 
¿Ba'ax dzo'oc in beetic? Tuláacal wíinic cu jáajan máan, beyo'ob tzíimin jaka'an 
u yóolo'ob ich ba'atele'. 
7Tac u ch'íich'ilo'ob ja' u yojel ba'ax kiin bíin ca'a suunaco'ob. Le mucuyo', le x 
cosamo' yéetel le j ch'úuyo' u yojelo'ob ba'ax kiin unaj u bino'ob táanxel cúuchil. 
Ma' bey teche', in caajal ma' a kaj óoltmaj in wa'almaj t'aano'obi'. 
8¿Bix je'el u páajtal a wa'alique'ex aj ojéelaje'exe' yaan ti' te'ex u ya'almaj t'aan 
Yuumtzil? ¡Wa le aj dzíibo'obo' chéen tuus cu dzíibtico'ob dzo'oc u jelbesico'ob 
u dzíibilo'ob! 
9Ba'ale' le aj ojéelajo'obo' yaan u cabal óolta'alo'ob sajaco'ob bey ba'alche' 
luba'an tu léeche'. ¿Tu'ux yaan a wojéelaje'ex, wa ta kex óolte'ex in t'aan? 



1757 

 

Biblia Maya 
© 1992, Sociedades Bíblicas Unidas. 

 

 
 

 

10Le t o'olale' in ca'aj in kub a watane'ex, ti' yaanal j xiib a lu'ume'exe' ti' u 
yaanal yuumilo'ob. Tumen tuláacal u nuuquil bey u mejnilo'obe' chéen oocol 
cu tucultico'ob; aj bóobato'ob yéetel aj kiino'ob, tuláacal cu tus oocolo'ob. 
11Chéen cu chan báaytico'ob u yajilo'ob in caajal; cu ya'alico'ob láaj ma'alob 
yanil, quex tu tumen tuláacal kaas yanil. 
12¡Unajmal u ch'i'ico'ob subtal u beetico'ob ba'ax in p'eec! Ba'ale' ma' u kaj 
óolo'ob ba'ax subtali'. Le t o'olale' le quéen in jadzo'obe', bíin u t'óochpajaco'ob 
je'el bix u yúuchul ti' le u láako'obo'. Teen Yuumtzil, teen a'alic. 
13Yuumtzile' cu ya'alic: Bin in ca'aj in xot in caajal je'el bix u xo'otol trigoe' Mix 
jun p'éel uva bíin p'áatac tu kab, mix jun p'éel u neek tu kab x ko'och. Chéen 
tiquin le'ob bíin p'áatac. 
14Le caajo' bíin u ya'ale': ¿Ba'ax u ti'al c p'áatal túun waye'? ¡Cone'ex 
tuláacalo'on te j caajo'ob tuulumta'ano'obo', ca quíimsa'aco'on jun puli'! 
Yuumtzil c Kue', yaan u beetic quíimil; cu dzáic ti' to'on ja' cu meyaj loob u ti'al 
c uke', tumen j kebanchajo'on tu táan 
15Táan ca'ach c pa'atic ayikalil ba'ale' mix ba'al utz j kuchuc ti' to'on. Táan c 
pa'atic ca'ach toj óolale', ba'ale' chéen sajbe'enil t kamaj. 
16¡Je'el cu taal le aj p'eeco'obo'! ¡Líikbal Dan cu yu'uba'al u poroxni' u 
tziimino'ob! Quéen awatnac le tzíimino'obo' tuláacal lu'um cu quíilbal. Ta'an u 
taalo'ob u xu'ulso'ob le múuch' caajo'oba', pa'ate' yéetel tuláacal ba'axo'ob, u 
noj caajilo'ob yéetel máax caja'ano'obi'. 
17Yuumtzile' cu ya'alic: Bin in ca'aj in túuxt ti' te'ex, j chi'ibal caano'ob ca u 
chi'ex; mix le j meeno'ob bíin páataco'obi'. 

U mukyaj Jeremías tu yo'olal u caajal 

18In mukyaje' mina'an u dzaaquil in pucsi'ikale' cu lúubul u muuk. 
19U yáacam in caajale' cu yu'uba'al tuláacal tu'ux: ¿Bejela'e' mina'an Yuumtzil 
Sión? ¿Mina'an u ajawil te'elo'? Yuumtzile' cu núuquic: ¿Ba'ax ten ta 
poch'ajene'ex le ca ta kultaje'ex beetbil kuob jela'an kuob mix ba'al u biilalo'ob? 

20J máan le yáax kiino', dzo'oc le joocho' ma' anchajac tocsajil c ti'alinti'. 
21Quin mukyajtic u mukyaj in caajal; óotzil óolal yéetel sajaquil cu taal ti' teen. 
22¿Mina'an wa jun túuul tocsajil u ti'al Galaad? ¿Mix máac yaan dzaquic? 
¿Ba'ax óolal ma' tu yutztal in caajal? 

Jeremías 9 

1¡Quexi' ca béeyac sayab in wicho'obe', je'el bix u sen áalcab ja' u ya'alil in 
wiche', u ti'al okolnaquen bul kiin yéetel bul áakab tu yo'olal u quimenilo'ob in 
caajal! 
2¡Quexi' ca yanac jun p'éel cúuchil tu'ux in cajtal te x tocoy lu'ume', u ti'al in 
náachtal ti' in caajal! Tumen tuláacalo'ob u kexmajo'ob Yuumtzil; leti'obe', jun 
múuch' aj kex óolo'ob. 
3Je'el bix séeba'an u ch'inico'ob julubo'obe', bey séeba'anil u tuuso'ob. Te j 
caajo'oba' táaj ya'ab tuus, jaaje mina'an; táan u bin u bin ya'abtal le kaaso', lelo' 
Yuumtzil jajcuntic: Ma' u yóolto'ob u kaj óolteno'obi'. 
4Canantabáa tac ti' a wéet bisajbáa; mix ti' a sucu'un cu páajtal a kubic a wóol, 
ichil jach láaktzilo'ob cu tusicuba'ob tu baatzilo'ob le éet bisajba'obo' cu paaclan 
a'alico'ob ba'al tu yóokolo'ob. 
5Cu múul p'a'asticuba'ob, mix máac a'alic u jaajil dzo'oc u suuctal u tuuso'ob; 
talam aj kebano'ob, ma' tu páajtal u jelpajalo'ob. 
6Yuumtzil a'alic: ¡Jun p'éel loob tu paach u láak loob, jun p'éel tuus tu pach u 
láak tuus! In caajale' ma' u káat u ya'al wa beyi'. 
7Le t o'olal téene', Yuumtzil u yuumil tuláacal páajtalile', teen a'alic: ¿Ba'ax u 
je'el u páajtal in beetic tu yo'olal in caajale', wa ma' in dzáic ich káak u ti'al in 
wutzquintic? 
8U yaako'obe' u julubilo'ob quíimsajo'ob chéen tuus cu máan u ya'alo'ob. Cu 
te'escuntico'ob u yéet bisajba'ob, ba'ale' chéen u ti'al u dza'ob léecho'ob ti'ob. 

9¿Ma' u najmal in jadzico'ob tu yo'olal le ba'alo'oba'? ¿Ma' bíin in dzáa wa ba'ax 
cu najmatic jun p'éel caaj beyo'? Teen Yuumtzil, ten a'alic. 
10Okolnene'ex, áacamnene'ex te j pu'uco'obo', kaye'ex jun p'éel ch'a'a óotzilil tu 
tojil táax lu'um, tumen ela'antac mix máac cu máano'obi'; ma' tu yu'uba'al u 
jéemcal wacaxi', tac le ch'íicho'obo' yéetel le ko'ox ba'alche'ilo'obe' j púudzo'ob. 
11Jerusalene' bin in ca'aj in sut jun tucub tuunicho'ob, bey jun p'éel u sajcab u 
peekilo'ob káaxe'; yaan in x tocoyquintic u caajilo'ob Judá, yaan u p'áatal x ma' 
cajnáalilo'ob. 
12¿Máax jach aj ojéelaj u ti'al ch'a'a nu'uctic le ba'alo'oba'? ¿Yuumtzile' ti' máax 
tu dzaj u kaj óolt u ti'al ca páatac u tzolic ti' u láak máaco'ob? ¿Ba'ax ten bey 
yanil chéen x la' caaj, tiquin bey jun p'éel x tocoy lu'um tu'ux mix máac cu 
máane'? 
13Yuumtzile' cu núuquic: Tuláacal le ba'axa' úuche' tumen le j israelitaobo' tu 
p'atajo'ob jun tzéel le ca'anbesaj tin dzaj ti'obo'; ma' tu dzo'ocbesajo'obi' mix tu 
yóoltajo'ob u beeto'obi'. 
14Tu pechajuba'ob u beeto'ob ba'ax kaas yéetel tu kultajo'ob tuusil kuob, je'el 
bix ca'anbesa'abo'ob tumen u taataobe'. 
15Le t óolale' teen, Yuumtzil u yuumil tuláacal páajtalil, u Ku Israel, teen a'alic: 
Bin in ca'aj in dzáa u jaanto'ob jun p'éel ba'al káaj, bin in ca'aj in dzáa ja' cu 
quíimsaj. 
16Yaan in ki'itbesico'ob ichil caajo'ob ma' u kaj óoltmajo'ob leti'obi', mix xan u 
taataob; yaan in beetic u ch'a'apachta'alo'ob yéetel táadz máascab, tac quéen 
láaj xu'ulsa'aco'ob. 

U okom óolo'ob tu caajil Jerusalén 

17Yuumtzil, u yuumil tuláacal páajtalile' cu ya'alic: ¡Utzil u'uye'ex! túuxte'ex 
t'anbil le co'olelo'obo' u meyajo'obe', u yokom óolalo'ob. 
18¡Co'otene'ex tu séeblaquil, okom óolnaque'ex t o'olal; ca xan chu'upuc yéetel 
u ya'alil c ich tu sóol c iche' ca yáalac u ja'il tu yo'olal c sen okol! 

19Líikbal Sión cu yu'uba'al u kaayilo'ob c okom óolal: ¡Ile'ex buca'aj dzo'oc 
nakan óotziltal! ¡buca'aj subtzilil dzo'oc mukyajtic! Yaan c p'atic c lu'um, c 
otoche' dzo'oc u p'áatal x lab caajtalil. 
20Co'olele'ex u'uye'ex u t'aan Yuumtzil, ch'a'a nu'ucte'ex u péectzil. Ca'anbese'ex 
okol ti' a x ch'upul paalale'ex yéetel a x éet bisajba'exe' okom kaaynaque'ex 
beya': 
21Quíimile' j ooc ichil c otoch j kuch tac jalach naj; cu quíimsic mejen paalal ti' 
bejo'ob bey xan le táanquelemo'obe' ti' kíiwiquil cu quíimsico'ob. 
22U quimen wíinclil máaco'obe' p'áato'ob jaytal bey u ta' ba'alche'ob te j káaxo', 
bey u yi'ij trigo cu p'áatal tu paach le j jochnáalo', mix máac molic. Teen 
Yuumtzil, teen a'alic. 
23Yuumtzile' cu ya'alic: Ma' u ca'analtal u yich aj ojéelaj tu yo'olal u yojéelaj, 
mix le aj páajtal tu yo'olal u páajtalil, mix le ayikal tu yo'olal u ayikalil. 
24Wa máax u káat ca'analtal u yiche', ca'analchajac u yich tumen u kaj 
óoltmajen, tumen dzo'oc u kaj óoltic, teen Yuumtzil, quin meyaj te j lu'uma' 
yéetel yaacunaj, ti'ibil bejil yéetel tojil, tumen leti' le ba'alo'oba' utzo'ob tin 
wich. Téen Yuumtzil, teen a'alic. 
25Yuumtzile' cu ya'alic: Yaan u kuchul u kiinil bíin in jadz le caajo'ob cu súuy 
kuptico'ob u bakelo'ob; 
26Egipto, Judá, Edom, Amón, Moab yéetel tuláacal le caja'ano'ob te x tocoy 
lu'um cu dziquicuba'ob. Tumen tuláacal le caajo'obo', bey xan tuláacal u caajil 
Israel j ma' ocsaj óolo'ob. 

Jeremías 10 

Ma' u jaajil kultaj, yéetel u jaajil kultaj ti' Ku 

1U'uye'ex u caajil Israel, le péectzil cu túuxtic Yuumtzil ti' te'exa'. 
2Yuumtzile' cu ya'alic: Ma' a beetique'ex ba'alo'ob cu beetico'ob u láak 
caajo'obo' mix a ch'a'iquex sajaquil tu yo'olal u chíiculalo'ob le ca'ano', je'el bix 
u beetico'ob le u láak caajo'obo'. 

3U yocsaj óolal le caajo'obo' mix ba'al u biilal. Cu ch'aquico'ob u chuun jun cúul 
che'e' te j káaxo', jun túul j póolche'e' cu t'óojic yéetel u cincel, 
4cu dzo'ocole' cu jadzutzquintico'ob yéetel plata bey yéetel oro, cu bajico'ob 
ma'alob u ti'al ma' u lúubul. 
5Le beetbil kuobo' beyo'ob ja'asaj óol ch'íiche' ti' jun p'éel cool tu'ux paka'an 
melón; ma' tu páajtal u t'aan, kabéet xan u cu'uchulo'ob, tumen ma' tu 
xíimbalo'ob. Ma' a ch'a'ique'ex sajaquil ti'ob, tumen ti' mix máac cu beetico'ob 
kaas, mix utz. 
6Yuumtzil, mina'an mix máac je'el bixeche': teche' nojochech, a kaaba'e' nojoch, 
yaan u páajtalil. 
7¿Máax ma' tu ch'a'ictech sajaquil, u ajawil u cajnáalilo'ob lu'um? Teche' u 
najmal a tzi'iquil. Ichil tuláacal aj ojéelajo'ob yéetel u ajawilo'ob u caajilo'ob 
lu'um, mina'an u láak je'el bixeche'. 
8Tuláacalo'obe' j ma' na'ato'ob, mina'an mix jun p'éel u na'ato'ob. ¡Mix ba'al cu 
páajtal u ca'anbesic jun xéet' che'! 
9U kuobe' jach chéen plataob, taasa'an tac tu caajil Tarsis yéetel oro taasa'an tu 
caajil Ufaz; ba'alo'ob beeta'ano'ob tumen j póolche'ob yéetel tumen máaxo'ob 
cu meyajtico'ob oro yéetel búucbesa'ano'ob yéetel bonbil chac nooko'ob láili' 
chéen j chuy nooko'ob j beete'. 
10Yuumtzile', leti' jach u jaajil Ku, Ku cuxa'an mix bikin cu bin xu'ulul u ajawil. 
Le quéen p'ujuque' cu quiquilanquil lu'um, le caajo'obo' ma' tu páajtal u 
mukyajtico'ob u p'u'ujul. 
11(Te'exe', Israelitaex, a'ale'ex ti' le j ma' ocsaj óolo'obo': Le kuob ma' tu 
beetajo'ob lu'um mix ca'ane' yaan u xu'ulsa'alo'ob way j lu'ume'; mix jun túul 
bíin p'áatac yáanal ca'ani'.) 

U kayil u qui'iqui' t'anta'al Ku. 
(Jer 51.15-19) 

12Yuumtzil yéetel u páajtalile' tu beetaj lu'um; yéetel u yojéelaje' tu jedzaj 
yóokolcaab; yéetel u na'ate' tu sincuntaj ca'an. 

13Yéetel u jaadz cháaque' cu beetic u quíilbal le ja' te j ca'ano' cu beetic u na'acal 
le múuyalo'ob líikbal tu xuul lu'um, cu beetic u léenbal chúumuc le cháaco', 
yéetel cu jóokesic le iik tu'ux u ta'acmajo'. 
14Tuláacal wíinique' j ma' na'at mix ba'al u yojel xan. Le beetbil kuobo' cu 
tusico'ob máaxo'ob beetico'ob; u yoochelo'ob tuus, mina'an u cuxtalo'ob; 
15ba'alo'ob mina'an u tojolo'ob, chéen meyaj che'ejo'ob, Yuumtzil bíin 
xu'ulsico'ob tu kiinil p'is óol. 
16¡U Ku Jacobe', asab nojoch u páajtal ti' tuláacal ba'al! Leti' j yéey Israel bey 
ba'al u ti'ale'. U kaaba'e': Yuumtzil, u yuumil tuláacal páajtalil. 

U tzicbal aj bóobat yéetel caaj 

17Teech beya', jun p'éelech caaj bakpachta'ane'ech tumen aj ba'atelo'ob, mol a 
nu'uculo'ob. 
18Tumen Yuumtzile' cu ya'alic: Bejela'e' bin in ca'aj in náachcuntic u 
cajnáalilo'ob le múuch' caajo'oba'. Bin in ca'aj in beet u máansico'ob sajaquil, u 
ti'al in wil wa beyo' je'el u nactáantiqueno'obe'. 
19¡Yaj in wanil, tumen ichil nakan yajil yanilen! ¡Ti' in yajilo'obe' mina'an 
dzaac! ¡Tene' tin tucultaj je'el ca'ach u páajtal in mukyajtic le ki'inamila'! 
20In chuybil naje' láaj pa'aba'an, tuláacal u suumilo'obe' co'oco'otza'an. In 
paalale' dzo'oc u p'atqueno'ob, ¡mina'ano'ob tin wicnal! Mina'an mix máac ca 
páatac u ca'a líikesic in chuybil najo'ob, ca yanac máax u sincunt u nookilo'ob. 
21U aj canano'ob le caaja' j ma' na'ato'ob; ma' táan u caxtico'ob Yuumtzil, Le t 
o'olal ma' xi'ic utzil ti'obi', tuláacal xan u j tamano'obe' dzo'oc u ki'itpajalo'ob. 
22¡Ch'en xiquinene'ex! ¡dzo'oc u kuchul jun p'éel péectzil! Ti' jun p'éel u múuch' 
caajilo'ob j xamane' cu taal jun p'éel ka'amcach juum bin u ca'aj u sut u 
caajilo'ob Judae', jun p'éel x tocoy lu'umil tu'ux chéen bíin cajlac u peekilo'ob 
káax. 
23Yuumtzil, tene' in wojele' xiibe' ma' u yuumil u cuxtali', mina'an u páajtalil u 
yéeyic bix cu bin j xu'ulul. 

24Jadzo'on je'el bix a ti'ibil bejile', ma' yéetel p'uja'anili', tumen je'el a 
xu'ulsico'one'. 
25Pul a p'u'ujul yóokol le caajo'ob ma' u kaj óolecho'obo', yóokol le caajo'ob ma' 
tu kultiquecho'ob, tumen dzo'oc u láaj xu'ulsico'ob u caajil Jacob, dzo'oc u 
p'atico'ob x tocoyil le múuch' caajo'oba'. 

Jeremías 11 

Cu manba'alcunta'al nup t'aan Yuumtzil 

1Yuumtzile' tu t'anajen, teen Jeremías, ca tu ya'alaj ti' téen: 
2Le israelitaobo', ca u ch'en xiquinto'ob ma'alob ba'axo'ob cu ya'alic le nup 
t'aana'. T'aan u cajnáalilo'ob Judá bey xan u cajnáalilo'ob Jerusalén, 
3ca wa'al ti'ob, téen Yuumtzil u Ku Israel, quin loolob t'antic máax ma' tu 
dzo'ocbesic ba'axo'ob cu ya'alic le nup t'aana'. 
4Leti' le nup t'aan tin beetaj yéetel a máanja'an ch'i'ibalo'ob le ca tin 
jóokesajo'ob Egipto, u ti'alo'ob ca'ache' le lu'umo' bey jun p'éel chujcab tu'ux cu 
yi'ibil hierroe'. Tin wa'alaj ti'ob ca u dzo'ocbeso'ob tuláacal ba'axo'ob quin 
wa'alic, beyo' te'exe' bíin in caajalte'ex, tene' bíin a Kuiltene'ex. 
5Wa te'ex ca wu'uyique'ex in t'aane', tene' bíin in béeycunt le jalach t'aan tin 
beetaj ti' a máanja'an ch'i'ibale'exe', in dzáic ti'ob jun p'éel lu'um, leti' le lu'um 
tu'ux yano'ob bejela'a', tu'ux cu yáalcab u kaab yiim wacax yéetel caab, bey u 
yáalcab ja'e'. Tene' tin núucaj: Bey, Yuumtzil. 
6Yuumtzil túune' tu ya'alaj: Le péectzila' ka'ayt tu caajilo'ob Judá yéetel tu 
bejilo'ob Jerusalén. A'al ti' le máaco'obo': U'uye'ex ba'axo'ob cu ya'alic le nup 
t'aana', dzo'ocbese'ex xan. 
7Le ca tin jóokesaj tu lu'umil Egipto a máanja'an ch'i'ibale'exe', tin kuben t'antaj 
ti'ob ca u dzo'ocbeso'ob, líikbal ti' le kiino'obo' tac bejela'e' cu bíin in kuben 
t'antic. 
8Ba'ale' ma' tu táan óoltajeno'obi' mix tu dzo'ocbeso'ob in t'aani', ba'ale' tu 
yo'olal u dzu'uyil u poolo'obe' tu cha'ajo'ob u jíilta'alo'ob tumen u kaakas 

óolalilo'ob u pucsi'ikalo'ob. Ma' tu yóoltajo'ob u dzo'ocbeso'ob ba'axo'ob tin 
wa'alaj ti'obi', ca tin beetaj u taal yaayaj jadzo'ob dzíibta'an te j nup t'aano'. 
9Yuumtzile' tu ca'a a'alaj ti' teen: U cajnáalilo'ob Judá bey xan u cajnáalilo'ob 
Jerusalene' cu mucul t'aano'ob u ti'al u beetico'ob ti' teen kaas. 
10Dzo'oc u suuto'ob ti' u yúuchben kebano'ob u máanja'an ch'i'ibalo'ob, 
máaxo'ob ma' tu yóoltajo'ob u yu'ubo'ob in t'aani', ca j bino'ob tu paach u láak 
kuob ca tu kultajo'ob. Je'el bix Israele' bey judá, tu manba'alcuntajo'ob le nup 
t'aan tin beetaj tu yéetel u máanja'an ch'i'ibalo'obe'. 
11Tu yo'olale' yaan in túuxtic jun p'éel noj yaj, mix máac cu bin u jeche. Quex 
buca'aj ca awatnaco'ob u ti'al u káatico'ob áantaj, ma' bíin in wu'uyo'obi'. Teen 
Yuumtzil, teen a'alic. 
12U cajnáalilo'ob túun Judá yéetel u cajnáalilo'ob Jerusalene' yaan u bino'ob u 
káato'ob áantaj ti' u kuob le máaxo'ob cu kubico'ob poom, ba'ale' leti'obe' ma' 
bíin páatac u toquico'ob le quéen kuchuc le noj yajo'. 
13U kuob Judae' ya'abo'ob je'el buca'aj ya'abil u caajilo'obe', u cajnáalilo'ob 
Jerusalén dzo'oc u beetico'ob ya'ab u multuunil kultaj je'el buca'aj ya'abil u 
bejilo'ob le caajo', u ti'al u tóoquico'ob poom ti' baal. 
14Teche' Jeremías, ma' a káatic utz tu yóolal le caaja', mix a payalchi', mix a 
káat óolal tu yo'olalo'ob, tumen ma' bíin in wu'uy le quéen a káat áantaj tu 
kiinil le noj yajo'. 
15¿Ba'ax cu caxtic tin kulnaj Israel in wéet bisajbáa, cu dzo'ocol u beetic ba'al 
talam kaas? ¿Cu tucultic wa iquil u kubic tzaatzel yéetel bak bey quíimsbil 
ba'alche' bin u ca'aj u beet u náachtal le noj yaj, bíin xan u toquicubáa? 
16Ti' u láak kiino'obe' teen, Yuumtzil, quin t'anic ca'ach olivo piim u le' bey xan 
qui'ichquelemtac u yicho'ob; ba'ale' bejela'e' ichil u juum cháaque', in ca'aj in 
tóoc u le'ob yéetel in je'ejekic u kabo'ob. 

17Teen Yuumtzil u yuumil tuláacal páajtalil, teen máax pake dzo'oc in túuxtic 
noj yajil tu yóolal buca'aj kaas tu beetaj Israel yéetel Judá, tumen tu 
poch'ajeno'ob iquil u tóoquilaco'ob pom ti' Baal. 

U aj p'eeco'ob Jeremíase' tu yóoltajo'ob u quíimsico'ob 

18Yuumtzile' tu dzaj in wojéelt in aj p'eec óolo'obe', táan ca'ach u jok jo'oltico'ob 
u beetico'ob teen kaas. Leti'e' tu p'ilaj in wich, u ti'al in wilic. 
19Tene' jedza'an in wóol ca'ach, bey jun tuul j taman cu bisa'al tu cúuchil 
quíimsaje', mix in wojel ba'ax cu tuculta'al tin wóokoli'. Cu ya'alico'ob ca'achi: 
Cone'ex ch'aquic le che' bejela'a yaan u muuke'; jocbil unaj c beetic way 
yóokolcaabe', u ti'al ma' u ka'ajal ti' mix máac. 
20Ba'ale' teche' Yuumtzil, u yuumilech tuláacal páajtalil, teche' jun túulech 
ti'ibil bej aj p'is óol. Teche' a kaj óol tac u dzu' le ba'ax u ta'acmaj wíinic. P'at 
in wilic bix ca bin a jadz le máaco'obo', tumen dzo'oc in kubic in kuuxtal ta 
kab. 
21U j xiibile'ex u caajil Anatot, máaxo'ob cu caxtico'ob ca'ach in quíimile', tu 
wet'ajo'ob xan in t'aan tu kaaba' Yuumtzil, wa ma' in káat ca'ach ca u 
quíimseno'obe', 
22Yuumtzil u yuumil tuláacal páajtalile' cu ya'alic ti'ob: Bin in ca'aj in bo'ot ti' 
te'ex ba'ax ca najmatique'ex: le táanquelemo'ob bíin quíimico'ob ichil ba'atel, a 
j xibil paalale'ex yéetel x ch'upul paalale'ex wi'ij bíin quíimsico'ob. 
23Ma' bíin p'áatac mix jun túuli', tumen yaan u kuchul u kiinil in bo'otique'ex u 
j xibile'ex u caajil Anatot, bíin in taas ta wóokole'ex noj yajil. 

Jeremías 12 

Aj bóobate' cu t'aan yéetel Ku 

1Yuumtzil wa quin dzáiquinbáa japlanchi' ta wéetele' láili' teech ca wa'alic u 
jaajile' quex túun beyo' quin káat chi'itic ti' teech ba'ax o'olal cu yúuchul le 
ba'alo'oba'. ¿Ba'ax ten cu bin utzil ti' le j loolob wíinico'obo'? ¿Ba'ax o'olal 
jéedzel u cuxtal le j kex óolo'obo'? 

2Teche' ta beetaj u síijilo'ob, leti'obe' j p'áato'ob ti' jun p'éelili' cúuchil, 
nuucchajo'ob, cu yila'al u yich u meyajo'ob. chéen yéetel u chi'ob cu qui'iqui' 
t'antiquecho'ob, ba'ale' u pucsi'ikalo'obe' náach yanilo'ob ti' teech. 
3Yuumtzil teche' a kaj óolen, a wojel ba'ax yaan tin tuucul, wa in yaabiltmajech, 
wa ma'. ¡Bis le máaco'ob bey j tamano'ob cu bisa'alo'ob j quíimsbile'; dzáa u 
chíiculalo'ob u ti'al u kiinil quíimsaj! 
4¿Tac ba'ax kiin cu bin j p'áatal tiquin le lu'uma' tac ba'ax kiin u xu'ulul u tijil 
u le'ilo'ob u xíiwilo'ob le káaxo'? Le ba'alche'ob yéetel le ch'íich'o'obo' táan u 
quíimilo'ob tu yo'olal u kasa'anil u cajnáalilo'ob u múuch' caajilo'ob le lu'uma' 
cu tucultico'obe' ma' táan a wilic ba'ax cu beetico'ob. 

U nuct'aan Ku 

5Wa séeb a ca'anal iquil a wáalcab tu paach le máaco'ob xíimbal u bino'obo', 
¿bix bíin lajqueet áalcabnaquech yéetel le cu bino'ob yóokol tzíimino'? Tu'ux 
jáanil cúuchile' utz ta wu'uyajicabáa, ¿ba'ale' ba'ax ca bin a beet ichil u su'il u 
káaxilo'ob Jordán? 
6Tac a sucu'uno'ob a wéet ki'ikele' dzo'oc u beetico'ob kaas ti' teech, ta paache' 
cu yawat poch'iquecho'ob. Ma' a wocsic a wóol ti'ob, quex ca u qui'iqui' 
t'antecho'ob. 

U yokom óolal Yuumtzil tu yo'olal u caajal 

7Dzo'oc in xúump'attic in caajal, le ba'ax in ti'alintmaj ca'ache', tin tzelaj. dzo'oc 
in kubic tu kab u aj p'eeco'ob le múuch' caajo'ob in seten yaabiltmaj ca'ache'. 
8Leti'e' caaj in ti'al ca'ache', bejela'e' bey jun túul u leónil káaxe'; cu dzíiquil 
quéen u yilen, le beetic in p'ectmaj. 
9In caajale' bey jun túul ch'íich' jadzutz u ku'ukmele' le t o'olal cu ja'adzal tumen 
u yéet ch'íich'ilo'ob. ¡Co'otene'ex tuláacal ko'okox ba'alche'ex, u ti'al múul 
janale'ex! 
10Ya'ab u nuuquilo'ob aj p'eeco'ob, dzo'oc u kascuntico'ob in x péetpach, tu 
pepe'eche'etajo'ob in cool. Dzo'oc u sutico'ob x tocoyil, le lu'um in asab 
yaabiltmaj ca'acho'. 

11Sutajo'ob x tocoy lu'umil, chakan tu p'atilaco'ob, tene' quin wilic bix u yaayaj 
óolticubáa. Tuláacal u caajilo'ob x tocoychaja'ano'ob, ba'ale' mix máac cu tuclic 
u beetic wa ba'ax. 
12Ti' tuláacal u jo'ol lu'umilo'ob chakan j taal loolob wíinico'ob, tumen teen 
Yuumtzile', yaan ti' teen jun p'éel máascab ca'amat u yej u ti'al in láaj xu'ulsic 
le múuch' caajo'oba', ti' mix jun p'éel bíin yanac jéedzel. 
13Tu pakajo'ob trigo ca tu jochajo'ob ki'ix; tuláacal meyajo'obe' chéen 
cunelchaji. Láaj kaschaj u yich u meyajo'ob tu yo'olal in seten p'uja'anil. 

U séeb chi' Yuumtzil ti' le caajo'ob yaan tu bakpach Israel 

14Bey cu ya'alic Yuumtzil ti' le loolob caajo'ob u bakpachtmajo'ob Israel, le 
dzo'oc u xu'ulsico'ob le lu'um tu dzaj Yuumtzil bey kamba'albáil ti' u caajal 
Israel: Tene' bíin in tzelo'ob tu lu'umilo'ob, yaan in jóokesic Judá ichilo'ob. 
15Ba'ale' cu dzo'ocol in tzelico'obe' bíin in ca'a ch'a'a óotzilil ti'ob, yaan xan in 
beetic u suuto'ob tu caajalo'ob yéetel tu lu'umo'ob. 
16Tu jaajile', leti'ob ca'anbes in caajal jalach t'aan tu kaaba' Baal, ba'ale' bejela'e' 
je'el u p'áatalo'ob ichil in caajale', wa jach tu jaajil u yóolo'ob u kamico'ob u 
yocsaj óolal in caajal, wa xan cu jalach t'aano'ob tin kaaba' beya': Tu yo'olal u 
cuxtal Yuumtzil. 
17Ba'ale' ti' le múuch' caajo'ob ma' bíin u yu'ubo'ob in t'aane', bíin in joc tac tu 
mootz, u ti'al in láaj xu'ulsic. Teen Yuumtzil, teen a'alic. 

Jeremías 13 

U quett'anil u ma' kex óolal Israel 

1Yuumtzile' tu ya'alaj ti' teen: Xeen ca man jun p'éel kaxnak lino u ca'aj, ca 
kaxnaktej, ba'ale' ma' ch'ulic yéetel ja'. 
2Tene' tin manaj, je'el bix tu ya'alajilac ti' teen Yuumtzile', ca tin kaxnaktaj. 
3Yuumtzil túune' tu ca'a t'anajen ca tu ya'alaj: 
4Ch'a'a le kaxnak a dzaamajo' ca xi'iquech tu yáalcab ja'il Éufrates ca a ta'ac tu 
jeetlil jun p'éel cháaltun. 

5J binen túun tu yáalcab ja'il Éufrates ca tin ta'acbesaj je'el bix tu ya'alaj ti' teen 
Yuumtzile'. 
6Dzo'oc u máan kiine', Yuumtzile' tu ya'alaj ti' teen: Xeen tu yáalcab ja'il 
Éufrates ca a taas le kaxnak tin wa'alaj ti' teech ca ta'acbese' 
7Ca j binen tu yáalcab ja'il Éufrates, ca tin páanaj le lu'umo' ca tin jóokesaj le 
kaxnak tu'ux in ta'acbesmaj ca'acho', ba'ale' dzo'oc ca'ach u la'abal, p'áat mix 
ba'al u biilal. 
8Yuumtzil túune' tu ca'a t'anajen: 
9ca tu ya'alaj ti' teen: Bey bíin in xu'uls u j ca'anal ichil Judá yéetel Jerusaleno'. 
10Le loolob caaja' ma' u káat u dzo'ocbes ba'ax quin wa'alic, cu pechcubáa u 
beet ba'ax cu yóoltic. Dzo'oc u bin tu paach u láak kuob, u ti'al u meyajtico'ob 
yéetel u kulto'ob. Chica'ano'ob ti' le kaxnak mix ba'al u biilalo'. 
11Je'el bix jun túul wíinic cu ma'alob jep'ic u kaxnake', bey ca'ach in nupmajil 
ti' teen tuláacal u caajilo'ob Israel yéetel tuláacal u caajilo'ob Judá, u ti'al ca in 
caajalto'ob ca'achi', u ti'al ca u dza'ob kaj óoltbil in kaaba', u ti'al in tzicbe'enil 
yéetel in nojbe'enil. Ba'ale' ma' tu yu'ubajo'ob in t'aani'. Teen Yuumtzil, teen 
a'alic. 

U láak quett'aanil jaadz bíin talac 

12A'al xan ti'obe': Yuumtzil u Ku Israel, cu ya'alic: Je'el ba'axac u nu'ucul ukule' 
je'el u chu'upul yéetel vinoe'. Le j israelitaob bíin u núuco'ob ti' teech: ¿Ca 
tucultic ma' c ma'alob ojel, je'el ba'axac u nu'ucul ukule' je'el u chu'upul yéetel 
vinoe'? 
13Teche' bíin a núuc ti'ob Yuumtzile' cu ya'alic: In ca'aj in cáalcunt tuláacal le 
máax cuxa'ano'ob te j múuch' caajo'oba'; le ajawo'ob cu cutalo'ob tu jalach 
káanche' David, ti' aj kiino'ob, ti' aj bóobato'ob yéetel ti' tuláacal u cajnáalilo'ob 
Jerusalén. 
14Cu dzo'ocole' bíin in pa'ob bey le kato'obo', tu baatzilo'ob, taatatzilo'ob, 
maamatzilo'ob pa'ate' yéetel u paalalo'ob. Ma' bíin in ch'a'a óotzilil ti'obi', bíin 

in xu'ulso'ob x ma' ch'a'a óotzilil, mix yéetel muumun óolal. Ten Yuumtzil, teen 
a'alic. 

Cu dza'abal u yojéelt Israel 

15¡Israelitaex, Yuumtzile' dzo'oc u t'aan! Ma' u ca'analtal a wiche'ex, u'uye'ex 
ba'ax cu ya'alic. 
16Tzique'ex Yuumtzil a Kuex, ma'ili' u beet u kuchul le éekjochenilo' ma'ili' 
t'óochpajaque'ex ich koklemac pu'uco'ob ma'ili' u sutic éekjoche'enil, wa jun 
p'éel nojoch bo'oy le sáasil ca pa'atiquexo'. 
17Wa te'ex ma' ta wu'uyique'ex u t'aane' bíin okolnaquen tu yo'olal a j ca'anal 
iche'exe', yaan in mucul woktic, u ja'il in wiche' yaan u yáalcab tumen táan u 
bisa'al kala'an u caajal Yuumtzil. 

U péectzil Yuumtzil u ti'al ajaw 

18A'al ti' ajaw yéetel ti' x ajaw u maama: Ca éemeco'ob tu jalach káanche'ob ca 
culaco'ob j lu'um, tumen dzo'oc u lúubul le péetjo'ol yaan ca'ach tu poolo'ob, 
jadzutzquintico'ob ca'acho'. 
19U caajilo'ob Négueve' bakpachta'ano'ob; mix máac cu páajtal u máani'. 
Tuláacal le Judailo'ob j bisa'abo'ob j palitzilil táanxel lu'umil, j bisa'abo'ob jun 
puli'. 
20Líikes a wiche'ex, ile'ex bix u taal le aj p'eeco'ob te j xamano', ¿Tu'ux yaan le 
múuch' j tamano'ob tin kuba ta kabe' leti' le múuch' j tamano'ob cu beetic ca'ach 
u ca'antal a wiche'? 

Cu ya'ala'al ti' Israel yaan u bisa'al táanxel lu'umil 

21¿Jerusalén, ba'ax túun bíin a wa'al le quéen yanac a méektáanta'al tumen 
máaco'ob teech ca'anbeso'ob? Yaan a mukyaj bey jun túul co'olel cu síijsaje'. 
22Wa ca káat chi'itic ba'ax o'olal cu yúuchul teech beyo', u najmal a 
wojéeltique', tu yo'olal a talam kebano'ob; ¡Le t o'olale' dzo'oc u pa'abal a 
subtal! 

23¿Cu páajtal wa u sactal jun túul j boox? ¿Cu páajtal wa u lukesic u t'óot'ol 
booxil jun túul chacmo'ol Mix xan te'ex máaxe'ex suuc te'ex a beetique'ex 
kaase', ma' tu páajtal a beetique'ex ba'ax utz. 
24Le beetic yaan in ki'itbesique'ex, bey jun p'éel sojol cu jíilta'al tumen u yiikal 
x tocoy lu'ume'. 
25Bey bíin dzo'ocoquecho' Israel, leti' ca najmatic ca in beet ti' teech. Teen 
Yuumtzil, teen a'alic. Tumen ta tu'ubsajen, ca ta kubaj a wóolaj ti' u ma' jaajil 
kuobi'. 
26Tene' yaan xan in láaj pitic a nook u ti'al ca in paj a subtal. 
27Dzo'oc in wilic a sen dzíibolalo'ob, a pak kebano'ob, a p'ecbe'en cuxtal, bey u 
cuxtal x cáacbache', le talam ba'alo'ob ca beetic te tu jo'ol lu'umilo'ob káaxo'ob. 
¡Yaj a wanil Jerusalén! ¿buca'aj kiin bíin p'áatac kaas a wanil? 

Jeremías 14 

Nojoch yáax kiin 

1Tu yo'olal yáax kiine', Yuumtzile' tu t'anaj Jeremías, ca tu ya'alaj ti': 
2Judae' cu yokol tu yo'olal u yóotzil óolal tu caajilo'obe', u cajnáalilo'obe' yaj u 
yóolo'ob, pequecbalo'ob j lu'um. Jerusalén cu yawat tu yo'olal u mukyaj. 
3Le ayikalo'obo' cu túuxtico'ob u palitzilo'ob u caxto'ob ja'; leti'obe' cu bino'ob 
tu'ux yaan chultuno'ob, ba'ale' ma' tu caxtico'ob ja'i', cu suuto'ob yéetel u 
p'uulo'ob x ma' ja'il; péeca'an u yóolo'ob, sublaco'ob tu yo'olal ma' tu 
caxtajo'obi', cu pixico'ob u yicho'ob. 
4Colnáalo'obe' cu yu'ubico'ob péeca'an u yóolo'ob tu yo'olal ma' tu bin utzil 
ti'obe' cu pixico'ob xan u yicho'ob tu yo'olal ma' káaxal ja'e' le lu'umo' cu tijil. 
5Tac le x quéejo'ob te j káaxo' cu p'atico'ob u paalo'ob táant u síijilo'ob, tumen 
mina'an xíiw u jaanto'ob. 
6Le ko'oko'ox burroo' wa'alacbalo'ob tu yóokol x tocoy jo'ol lu'umo'ob cu 
jéesbalo'ob beyo'ob u peekilo'ob káaxe'; u sáasilil u yicho'obe' cu p'áatal 
budzucnac tumen mina'an xíiw u ti'al u jaanto'obe'. 

Aj bóobate' cu payalchi'itic Yuumtzil tu yo'olal u caajal 

7¡Yuumtzil, quex cu taquic c pool c kebane', beet ba'ax u najmal tu yo'olal u 
tzicbe'enil ta kaaba'! Ya'ab u téenel j kexmajech, j kebanchajo'on ta táan. 
8U alab óolalech Israel, c aj tocsajil ti' kiino'ob talamtac, ¿ba'axten beyech jun 
túul j táanxel lu'umil, beyech jun túul u'ulab cu p'áatal u máans áakabe'? 
9¿Ba'axten beyech jun túul máac saatal u yóol, bey jun túul aj ba'atel ma' tu 
páajtal u yáantaje'? Ba'ale' Yuumtzil, teche' ti' yanech ichilo'one', tuláacal máax 
ojéeltmail to'one' a caajalo'on; ¡ma' a p'atico'on! 
10Yuumtzile' bey cu ya'alic tu yo'olal u caajil Israel: Le caaja' utz tu t'an u máan 
chéen beyo'. Le t o'olale' kaas u lúubul ti' teen. Bejela'e' bin in ca'aj in ka'ajes u 
kebano'ob, ca xan u cáanto'ob u kebano'ob. 
11Yuumtzile' tu ya'alaj ti' teen: Ma' a káat óoltic ti' teen ca xi'ic utzil ti' le caaja'. 
12Je'el buca'aj ca su'ukinake', ma' bíin in wu'uy u káat óolali'; je'el buca'aj láaj 
tóocbil ba'alche' yéetel u ti'ibil óolalilo'ob janalbe'en neeko'ob ca u tass ti' tene', 
ma' bíin in wil wa utz. Yaan in xu'ulsic yéetel ba'atelil, wi'ij yéetel báan quíimil. 
13Ca túun ti' núucaj: Yuumtzil, le aj bóobato'obo' táan u ya'alico'ob ti' le caaja', 
ma' tu bin j antal ba'atel mix wi'ij, teech xane', bíin a dzáa jun p'éel jéedzel 
yaan u xáantal ti' le cúuchila' 
14Ca túun tu núucaj ti' teen Yuumtzil: Wa bey u táan le aj bóobato'ob tin 
kaaba'o', táan u tuuso'ob. Tene' ma' in wa'al ti'ob mix ba'ali' mix tin 
túuxtajo'obi'. Chéen tus náayo'ob cu taal tu koja'an tuuculo'ob. 
15Teen Yuumtzil, teen a'alic, tu yo'olal le aj bóobato'ob táan u dzáicuba'ob j 
t'aan tin kaaba', ma' jaaj wa teen j túuxto'obi', cu ya'alico'ob bin, ma' bin 
yanchajac ba'ateli' mix wi'ij te j caajo', le aj bóobato'obo' bíin quíimico'ob ich 
ba'atel, wi'ij xan bíin quíimsico'ob. 
16Te j caaj tu'ux cu bino'obo', láili' bíin quíimico'ob ichil ba'atelil bey xan yéetel 
wi'ij pa'ate' yéetel u yatano'ob, u j xibil paalal u x ch'upul paalal. U quimen 

wíinclilo'obe', tu bejilo'ob Jerusalén cu bin pulbilo'ob, tumen ma' bíin yanac 
máax muquico'obi'. Bey quin in beet u bo'otico'ob u si'ipilo'ob. 
17A'al ti' le caaj beya': Jóokoc x ma' je'elel u ja'il a wich, bul kiin, bul áakab, 
yo'olal u numyajil yéetel u talam mukyaj in caajal. 
18Quin jóokol j káaxe', quin wilic jayacbal quimeno'ob ich ba'atel; quin wocol 
te j caajo' quin wilic máaco'ob táan u quíimilo'ob yéetel wi'ij. Tac le aj 
bóobato'ob yéetel le aj kiino'obo', táan u bino'ob táanxel lu'umil. 

Aj bóobate' cu t'anic Yuumtzil 

19Yuumtzil, ¿jach tu jaajil dzo'oc a dzáic jun tzéelil u caajil Judá? ¿Dzo'oc u 
náacal a wóol tu yo'olal u noj caajil Sión? ¿Ba'ax teen ta túuxtaj t óokol jun 
p'éel loob mina'an dzaaquil ti'? Táan c pa'atic ca'ach u bin to'on utzil, ba'ale' 
mix ba'al ma'alob kuchuc ti' to'on. Táan c pa'atic ca'ach toj óolale', ba'ale' chéen 
ja'asaj óol j kuchi'. 
20Yuumtzil c kaj óoltic c kasa'anilo'ob bey xan u si'ipil c máanja'an ch'i'ibalo'ob; 
dzo'oc kebanchajal ta taan. 
21¡Yo'olal u tzicbe'enil a kaaba'e' ma' a tzelico'on ma' a p'ectic a caajal tu'ux 
yaan u nojbe'enil a káanche'! ¡Ka'ajac ti' teech le nup t'aan ta beetaj t éetel, ma' 
a tu'ubsic! 
22¿Yaan wa ba'ax ichil le mentbil kuob cu páajtal u beetic u káaxal ja'? ¿Chéen 
wa tu juunal cu túuxtic cháac le ca'ano'? ¡Ma' c Yuumtzil, yéetel c Ku! Teech 
túuxtic, teech beetic tuláacal ba'alo'ob; ¡le t o'olal pa'atic áantaj chéen ti' teech! 

Jeremías 15 

Cu kayta'al u taal jaadz 

1Yuumtzile' tu ya'alaj ti' teen: Quex ca talaco'ob Moisés yéetel Samuel tin táane', 
ma' tin in ch'a'a óotzilil ti' le caaja'. A'al ti'obe' ca xi'ico'ob, ma' in káat in 
wilo'obi'. 
2Wa cu káat chi'itico'ob tu'ux bíin xi'ico'obe', a'al le ba'ax quin wa'alica': Le 
máaxo'ob yéeya'ano'ob j quíimil ti' bam quíimile', ti' báan quíimil bíin 

dzo'oco'ob, le máaxo'ob yéeya'ano'ob j quíimil ti' ba'atele', ichil ba'atel bíin 
quíimico'ob; le máaxo'ob yéeya'ano'ob j quíimil yéetel wi'ije', yéetel wi'ij bíin 
quíimico'ob; le máaxo'ob yéeya'ano'ob j bisbil táanxel lu'ume', táanxel bíin 
bisa'aco'ob. 
3Teen Yuumtzil, teen a'alic: Bin in ca'aj tu'ux ti' te'ex can p'éel jejeláas jaadzo'ob: 
bíin quíimsa'aco'ob ich ba'atel, bíin jíiltaco'ob tumen peeko'ob, bíin 
jaanta'aco'ob tumen j ch'oomo'ob, bey xan tumen u ba'alche'ilo'ob káax. 
4Bíin in beet u cha'ico'ob sajaquil tuláacal u caajilo'ob lu'um, le quéen u yilo'ob 
le ba'ax bíin in beet yéetelo'ob, tu yo'olal ba'ax tu beetaj tu caajil Jerusalén u 
ajawil Judá, Manasés, u paal Ezequías. 
5¿Máax bíin ch'a'ic óotzilil ti' Jerusalén? ¿Máax bíin yaachajac u yóol ta 
wo'olal? ¿Máax bíin yaayaj tuuculnac tu yo'olal a toj óolal? 
6Teche' ta xúump'attajen, ta sutaj a paach ti' teen. Teen Yuumtzil, teen 
jajcuntic. Le t o'olalo' tene', dzo'oc u ca'anal in chuca'an óolal, tin líikesaj in kab 
u ti'al in jadziquech, ca tin jenajech. 
7Tin ki'itbesaj a cajnáalilo'ob bey sojole' ca tin jóokesajo'ob tu caajilo'ob le 
múuch' caajo'obo'; tin p'ataj x ma' paalal in caajal, tin jenaj tumen ma' tu yóoltaj 
u p'at u kaakas cuxtali'. 
8Tin p'ataj ichilo'obe' ya'ab x quimen íicchamo'ob, ti' sáam lu'um yaan tu jáal 
ka'anabo'. chúumuc kiin tin beetaj u lúubul le quíimilo' yóokol le maama yéetel 
u táanquelem paalal; tin cha'aj u lubul yóokolo'ob okom óolal yéetel sajaquil. 
9Le maamatzilo'ob ya'ab u paalale' cu lúubulo'ob, cu cu'upul u yiko'ob, 
sublaco'ob yéetel cabalcunta'an u yóolo'ob, u sáasil kiine' suunaj éekjoche'enil. 
Wa máax cu p'áatal cuxa'ane' quin beetic u quíimsa'al tumen u aj p'eeco'ob. 
Teen Yuumtzil, quin dzáic u t'aanil. 

U yaayaj t'aan aj bóobat 

10¡Óotzilen in maama, ta síijsen chéen u ti'al in japlan chi' ba'atel yéetel tuláacal 
yóokolcaab! Ti' mix máac in páay taakin, mix páaya'ac teni', quex túun beyo' 
tuláacal cu loolob t'anqueno'ob. 
11U loolob t'aano'obe' béeychajac, Yuumtzil, wa ma' in meyajtech ma'alobi', wa 
ma' payalchi'inajen yo'olal in aj p'eeco'ob, le taan yano'ob ich numyajil yéetel 
yaayaj óolal. 

Kue' cu ka'aytic u jadz Israel 

12¿Máax cu páajtal u cachic u hierroi yéetel u broncei' le j xamano'? 
13Yo'olal tuláacal a kebane' Israel, bin in ca'aj in kub ti' aj p'eeco'ob a ayikalil 
yéetel a ta'acumbil taakin tuláacal ba'ax yaan ta lu'umil, u ti'al ca bisa'ac chéen 
beyo'. 
14Yaan in beetic a palitzilta'al tumen a aj p'eeco'ob ti' jun p'éel lu'um ma' a kaj 
óoli' tumen in p'ujulile' dzo'oc u t'aabal bey jun p'éel káak bíin jabiquech. 
15Yuumtzil teech a wojel tuláacal ba'al, ¡Ka'ajaquen ti' teech u ti'al ca taaquech 
a wáanten! ¡Sut u jeel kaas ti' máaxo'ob ch'a'apachtiquen! ma' u jach chúucpajal 
a wóol yéetelo'ob, bic a p'at in quíimil; ile, ta wo'olale' quin mukyajtic 
pooch'ilo'ob. 
16Le ca'ach quéen a t'anene', tene' quin láaj dzo'ocbesic a t'aan; leti'obe' ca'ach 
u qui' óolal yéetel qui'imac óolal in pucsi'ikal, tumen tene' a ti'alen, Yuumtzil, 
Ku u yuumil tuláacal páajtal. 
17Tene' tin wet'aj in much'quinbáa yéetel máaxo'ob chéen cu tucultico'ob u 
náaysic u yóolo'ob; líikbal tu kiinil ca ta ti'altajene' jach chéen tin t'uluch jun, 
tumen ta chupajen yéetel a p'u'ujul. 
18¿Ba'ax o'olal mina'an u xuul in mukyaj? ¿Ba'ax o'olal in yajile' mina'an dzaac 
u ti'al, jach ma' tu yóoltic utztal? In ti'al tene', beyech chéen u tuusil ja' cu 
yila'al ti' jun p'éel waya'asbe'ene'. 

U núuc t'aan Yuumtzil 

19Yuumtzil túune' tu núucaj ti' teen: Wa ca suut tin wicnale', quin ca'a 
kamiquech beyo' bíin páatac a meyajtiquen. Wa cu jáawal a wa'alic ma' 
nu'uca'an t'aan, yéetel ca wa'alic chéen ba'ax u najmale', teech bíin t'aanaquech 
tin wo'olal. Leti'ob u najmal u suuto'ob ti' teech ma' teech u najmal a suut ti'obi'. 
20Teen bíin in beet ca béeychajaquech u ti'al le caaja' bey je'el bix jun p'éel u 
pakil bronce, talam u pa'abal u muuk. Bíin u ba'ateltecho'ob, ba'ale' ma' bíin 
páataco'ob ta wéeteli', tumen téene' ti' yanen ta wéetel u ti'al in toquech yéetel 
u ti'al in jáalkabtech. Teen Yuumtzil, teen a'alic ti' teech. 
21Bíin in jáalkabtiquech ti' u páajtalil le j loolob máaco'obo', ¡Bíin in toquiquech 
ti' u páajtal le j loolob quíimico'obo'! 

Jeremías 16 

Yuumtzile' dzáic u túuchi' t'aan ti' Jeremías 

1Yuumtzile' tu ya'alaj ti' teen: 
2Ma' u dzo'ocol a beel mix u yantal a paalal te j lu'uma'. 
3Tumen téen Yuumtzile', bin in ca'aj in wa'al ti' teech ba'ax bíin úuchuc ti' le 
paalal cu bino'ob j síijil te j lu'uma' yéetel ti' u taataob. 
4Kaakas koja'anilo'ob bíin quíimsico'ob, mix máac bíin oktico'ob mix máac bíin 
muquico'ob, bíin p'áataco'ob jayacbalo'ob lu'um bey u ta' wacaxe'. Ba'atel yéetel 
wi'ij bíin xu'ulsico'ob, le quimeno'obo' ch'oomo'ob yéetel ba'alche'ob bíin 
jaantico'ob. 
5Tu ya'alaj xan ti' teen Yuumtzil: Ma' a wocol ti' jun p'éel naj tu'ux yaan okom 
óolal tu yo'olal jun túul quimen; ma' a wokol mix a we'esic yaj óolal, tumen 
dzo'oc in lukesic ti' le caaja' in jéedzel, in yaacunaj yéetel in ch'a'a óotzilil. Téen 
Yuumtzil, teen a'alic. 
6Nucuch máac yéetel mejen paalal cu bino'ob j quíimil te j lu'uma'; mix máac 
bíin muquico'ob, mix okoltic, mix bíin u ye'es yaj óolal wa cu kilic u wíinclil 
ma' xan bíin koliscuntubái. 

7Mix máac bíin u kiinbes noj janal u ti'al u líiksa'al u yóol u láaktzilo'ob le 
quimeno', quex wa u taata, wa maama. 
8Ma' xan a wocol ti' jun p'éel naj ukul yéetel janal tu'ux yaan noj janal, 
9Tumen téen Yuumtzil u yuumil tuláacal páajtalil, u Ku Israel, quin wa'alic: 
Teen bíin in beet u xu'ulul te j lu'uma' u kaayilo'ob cha'an, qui'imac óolal yéetel 
u kaayilo'ob dzo'ocol beel. Lela' láili' ta kiinile'ex cu bin j úuchul, te'ex xan bíin 
a wile'ex. 
10Le quéen a wa'al ti' le caaj le péectzila', yaan u káat chi'itico'ob ti' teech, ¿Ba'ax 
óolal cu bin u taas Yuumtzil le nojoch kaas t óokola'? ¿Ba'ax loobil dzo'oc 
beetic? ¿Ba'ax kebanil dzo'oc c beetic tu taan Yuumtzil c Ku? 
11Teche' núuc ti'ob, Yuumtzile' cu ya'alic beya': Cu yúuchul, tumen a máanja'an 
ch'i'ibale'exe' tu p'atajeno'ob ca j bino'ob tu paach u láak kuob, u ti'al u dza'ob 
kultaj yéetel tzicbe'enil ti'ob; tu p'atajeno'ob ma' xan tu dzo'ocbesajo'ob in tzol 
xiquini'. 
12Te'exe' talam ka'ajsa'ane'ex asab ti' a máanja'an ch'i'ibale'ex, tumen jujun 
túule' tu pechajubáa u beet ba'ax tu yóoltaj, ma' xan ta wu'uyaje'ex in t'aani'. 
13Le t o'olale' in ca'aj in tojolch'inte'ex te j lu'uma' tac ti' jun p'éel lu'um ma' a 
kaj óoltmaje'exi', mix tumen a úuchben ch'i'ibale'exi', ti' bíin a meyajte'ex bul 
kiin yéetel bul áakab, u láak kuobi', tumen ma' bíin in ch'a'a ti' te'ex óotzil. 
14Ba'ale' bíin talac jun p'éel kiine' Teen Yuumtzil, teen a'alic ma' bíin u jalach 
t'anto'ob beya': Tu yo'olal u cuxtal Yuumtzil, máax jóokes le j israelitaob tu 
lu'umil Egipto, 
15ba'ale' u najmal u ya'alico'ob: Tu yo'olal u cuxtal Yuumtzil máax jóokes le j 
israelitaob tu lu'umil j xaman, yéetel tuláacal u jeel lu'umo'ob tu'ux tu 
ki'itbesajo'ob. Teen bíin in beet a suute'ex ta lu'ume'ex, le lu'um tin dzaj ti' a 
máanaja'an ch'i'ibale'exo'. 
16Yaan in beetic u taal ya'ab aj chuuco'ob teen Yuumtzil jajcuntic u ti'al ca u 
chuco'ob le israelitaobo'. Cu dzo'ocole' quin beetic u taal aj dzo'ono'ob u ti'al ca 

dzo'onco'ob, yéetel ca jóokesa'aco'ob te j káaxo'obo', te j pu'uco'ob tac le 
yano'ob ichil u jeetlil le cháaltuuno'obo', 
17Tumen táan in wilic tuláacal ba'ax cu beetico'ob, mix jun p'éel bíin p'áatac 
ma' in wiliqui', mix u kebano'ob bíin páatac mucul ti' in paacat. 
18Táanile' yaan in beetic u bo'otico'ob u ca'amat kebano'ob yéetel kasa'anilo'ob, 
tumen tu manba'alcuntajo'ob in lu'umil yéetel u p'ecbe'en quimen kuob, yéetel 
ti' tuláacal le lu'um tin dzaj bey kamba'albáile', tu beetajo'ob ba'alo'ob in 
p'ecmaj. 

Jeremíase' cu payalchi' ti' Yuumtzil 

19Yuumtzil, in muuk, in canan, in ta'acbe'enil tu chi' quíimil; ti' teech bíin talac 
le caajo'obo' líikbal tu xuul u caajilo'ob lu'ume', bíin a'ala'ac ti' teech: Chéen 
tuusil kuob ma' páajtalil tu kamo'ob c taataob bey kamba'albáile'. 
20¿Wíinique' cu páajtal u beetic u kuob? ¡Wa máax beetique', ma' u jaajil kuobi'! 

U núuc t'aan Yuumtzil 

21Le t o'olale' jun puli' in ca'aj in we'es ti'ob in páajtalil; beyo' je'el u 
yojéeltico'obe' in kaaba'e' Yahveh. 

Jeremías 17 

U keban yéetel u ja'adzal judá 

1Judá a kebane' dzíibta'an yéetel cincel fierro u ca'aj, t'óoja'an yéetel u ni' took 
tu tuunichil a pucsi'ikal, tu yóokol baaco'ob u multuunil a kultajo'ob. 
2A paalale' cu ka'ajal ti'ob le multuunil kultajo'ob bey xan le quili'ich chuun 
che'ob yano'ob ca'ach tu tzéel le che'ob cocojqui u le'ob bey xan le yano'ob 
yóokol a ca'anal jo'ol lu'ume'ex 
3yéetel yóokol u pu'uquilo'ob le coolo'obo'. Tu yo'olal a kebano'obe', bíin in beet 
u yocla'al ba'ax yaan ti' teech, bey a ayikalilo'ob, bey xan ca xakla'ac quili'ich 
jo'ol lu'umil. 

4Bíin a p'at le lu'um tin dzaj ti' teech bey kamba'albáile', bíin in beet ca 
palitzilta'aquech tumen a aj p'eeco'ob ti' jun p'éel lu'um ma' a kaj óoli', tumen 
in p'ujulile' dzo'oc u léequel bey jun p'éel káak bíin u jabeche'. 

Dze'edze'ec péectzilo'ob 

5Yuumtzile' cu ya'alic: Loolob t'anta'ac le máax cu tzelic u pucsi'ikal ti' teen, cu 
dzáic u alab óolal ti' wíinico'ob ti' leti'ob xan cu caxtic áantaj. 
6bíin béeyac je'el bix u cojquéejil x tocoy lu'ume', ma'atech u táan óolta'al: cu 
ch'íijil bin ichil tuunicho'ob, tu lu'umilo'ob ta'ab, tu'ux mix máac cajacbali'. 
7Ba'ale' utz yanil le máac cu kubic u yóol ti' teen, cu dzáic u pa'atajil ti' teen. 
8Bíin béeyac je'el bix jun cúul che' paka'an tu jáal jun p'éel áalcab ja'e', u 
mootzo'obe' cu chucla'antic tac tu'ux cu yáalcab ja' ma' tu péec u yóol quéen 
kuchuc ooxowilo'obo', tumen u ya'ax le'e' mantadz cocojqui. Tu kiinilo'ob yáax 
kiine' ma'atech u cu'upul yiik, ma' xan tu jáawal u yichanquil. 
9Mina'an u láak ba'al cu tuus yéetel sen kasa'ane' je'el bix u pucsi'ikal wíinique' 
¿Máax je'el u páajtal u ch'a'a nu'uctic bixe'? 
10Teen Yuumtzile', quin xakal ilic le pucsi'ikalo' in kaj óol tac u dzu' le tuuculo'; 
máax dzáic ti' jujun túul ba'ax cu najmatic, je'el ba'axo'ob tu beetaje'. 
11Le máax cu ayikalchajal ma' tu beele' bey jun túul noom cu wíinictic u ye'el 
yaanal ch'íiche'. Jach tu táanquelmil bíin u p'at u ayikalil. tu xuule', cu p'áatal 
chéen jun túul j ma' na'at. 
12C kulnaje' jun p'éel nojbe'en jalach káanche', líikbal tu yáax chuun, ca'anal 
dza'abic. 
13Yuumtzil teech u alab óol Israel, tuláacal máax p'atiqueche' bíin p'áatac ich 
subtzilil. Tuláacal máax cu náachtal ti' teche' bíin sa'atac bey jun p'éel kaaba' 
dzíibta'an yóokol ma'ay lu'ume', tu yo'olal tu p'atajech, teech u sayabil síis ja'. 

Jeremíase' cu payalchi' ti' Yuumtzil 

14Yuumtzil, dzáa in toj óolale' beyo' je'el in wutztale'; toqueni', ca yanchajac ti' 
teen tocsajil, tumen chéen teech quin qui'iqui' t'antiquech. 

15Le máaco'obo' cu ya'alico'ob ti' teen: ¿Ba'ax úuch yéetel u t'aano'ob Yuumtzil? 
¡Ca béeychajac jun puli' bejela'e'! 
16Ba'ale' tac bejela'e' ma' in babal káat ca a tu'ux noj yaj ti'obi'. mix tin dzíiboltaj 
talam kaas ti'obi' teche' jach a wojel ba'ax tin wa'alaj, tumen tin wa'alaj ta táan. 
17Ma' a suticabáa quiquil ja'asaj óolal tumen teech in j ta'acbesaj tu kiinilo'ob 
yaayaj óolal. 
18Paj u subtal máaxo'ob ch'a'apachtqueno'ob, ma' ti' teni'; leti'ob ca ja'akac u 
yóolo'ob, ma' teni'. Beet u lúubul yóokolo'ob yaayaj óolal, láaj xe'exe'eto'ob jun 
puli'. 

Ba'ax u najmal u beeta'al sábado 

19Yuumtzile' tu ya'alaj ti' teen: Xeene' ca wa'alaquech tu Jool Caaj, tu'ux cu 
yocol yéetel cu jóokol u ajawilo'ob Judá, cu dzo'ocole' beet láili' ti' tuláacal u 
jool caajilo'ob Jerusalén. 
20A'al ti' le máaco'obo': Ajawe'ex yéetel tuláacal u cajnáalilo'ob Judá, yéetel u 
cajnáalilo'ob Jerusalén ca woocle'ex te j joolo'oba', u'uye'ex u t'aan Yuumtzil. 
21Yuumtzile' cu ya'alic: sábadoe', tu yo'olal in cha'ic óotzilil ti' a cuxtale'exe', 
ma' a bisique'ex cuuch mix a wocsique'ex tu jolo'ob Jerusalén. 
22Mix xan a jóokesique'ex cuuch ta wotoche'ex sábado, mix a beetique'ex mix 
jun p'éel meyaj. Jun páaycunte'ex ti' teen sábado, je'el bix tin wa'alaj ti' a 
wúuchben ch'i'ibale'exo'. 
23Ba'ale' leti'obe', ma' tu táan óolteno'obi' mix tu yu'ubajo'ob in t'aani', ba'ale' j 
dzu'uychaj poolo'ob, ma' tu yóotajo'ob u yu'ubo'ob in t'aani', mix tu yóoltajo'ob 
canbali'. 
24Teen Yuumtzil, teen a'alic: Tu jaajil u'uye'ex in t'aani', ma' a bisique'ex mix 
jun p'éel cuuch tu joolilo'ob caaj sábado; jun páaycunte'ex in ti'alt le kiina', ma' 
beetique'ex mix jun p'éel meyaj. 
25Wa ca beetique'ex beyo', mantadz cu bin j antal ajawo'ob cu bino'ob j cutal 
tu jalach káanche' David, bey xan ca ococo'ob tu joolo'ob le caaja' ti' bolano'ob 

yéetel tzíimino'ob, j láakinta'ano'ob tumen u nuuquilo'ob yéetel u cajnáalilo'ob 
Judá yéetel Jerusalén, Jerusalene' mantadz cu bin yantal u cajnáalilo'ob. 
26Bíin talac máaco'ob líikbalo'ob tu caajilo'ob Judá, le yano'ob tu bakpach 
Jerusalén, yéetel tu táax lu'umil u cajnáalilo'ob Néguev. Bíin u taaso'ob kulnaj 
ba'alche'ob u ti'al láaj tocbil yéetel u ti'al u láak quíimsbil ba'alche'ob, u ti'ibil 
óolal jejeláas janalbe'en neeko'ob, poom yéetel u ti'ibil óolalil nib óolal. 
27Ba'ale' wa te'ex ma' ta dzo'ocbesique'ex in wa'almaj t'aan, ca a jun 
páaycunte'ex ti' sábado, ca woquesique'ex xan cuuch tu joolo'ob Jerusalene', 
teen túune' bíin in t'ab yéetel káak u joolo'ob le caaja', jun p'éel káak yaan u 
xu'ulsic u jalach najilo'ob Jerusalén, mix máac xan cu bin páatac u tupic. 

Jeremías 18 

U ca'anbesajil u meyaj j pat kat 

1Yuumtzile' tu t'anajen ca tu ya'alaj ti' teen: 
2Xeen tu yotoch j pat kat, te'elo' bíin in dzáa ti' teech jun p'éel péectzil. 
3Teen Jeremíase', j binen ca tin nactáantaj le j pat kato', táan ca'ach u meyaj ti' 
u nu'ucul u pa'atal kat. 
4Wa ca'ach cu jóokol kaasil ti' le kat cu patic ca'acho', cu beetic u láak ba'al 
yéetel le kato', tac le quéen yil dzo'oc u jóokol ma'alobil je'el bix u yóoltique'. 
5Yuumtzil túune' tu ya'alaj ti' teen: 
6¿Ca tuclic ma' tu páajtal wa in beetic láili' bey ta wéetele'exo', israelitaex, je'el 
bix u beetic le j pat kat yéetel le kato'? Te'exe', tin kabe' beye'ex le kat tu kab 
le j pat kato'. Teen Yuumtzil, teen a'alic. 
7Ichil jun súutuc wa in káate', tene' je'el u páajtal in joquic, lúubsic yéetel in 
xiixcuntic jun múuch' caaj wa jun p'éel ajawile'. 
8Ba'ale' wa le múuch' caajo'ob cu tzéelcuba'ob ti' le kaaso', teen túune' ma' bíin 
in túuxt le jaadz in nu'ucbesmaj ca'acho'. 

9Ti' u láak kiine' je'el u páajtal in líiksic wa in beetic u nojochtal jun múuch' 
caajo'ob wa jun p'éel ajawile'. 
10Ba'ale' wa le múuch' caajo'ob cu beetic kaas mix xan tu yu'ubic in tzol 
xiquino'obe', ma' bíin in túuxt le utzo'ob in nu'ucbesmaj ca'ach ti'obo'. 
11A'al túun ti' u cajnáalilo'ob Judá yéetel ti' u cajnáalilo'ob Jerusalén, teen 
Yuumtzil, tene' quin wa'alic: Táan in nu'uctic ba'axo'ob quin in beet ti' te'ex; 
táan in tucultic in jadzique'ex. P'ate'ex le kaakas kuuxtalo'; utzquinte'ex a 
cuxtale'ex, bey xan ba'axo'ob ca beetique'ex. 
12Leti'obe' bíin u ya'alo'ob ti' teech: ¡Ma' a chéen máansic kiin t éetel! P'at ca 
cuxlaco'on je'el bix j utz t t'aane', yéetel u dzu'uyil c poole' binel ca'ajo'on j beet 
ba'axo'ob cu kaakas dzíiboltic c pucsi'ikal. 
13Le t o'olale', Yuumtzile' cu ya'alic: Káatchi'ite'ex ichil le múuch' caajo'obo', wa 
yaan máax dzo'oc u yu'ubic ba'al beya'. ¡U caajil Israele' dzo'oc u beetic jun 
p'éel ba'al jach talam kaas! 
14¿Cu kuchul u kiinil wa u sa'atal le nieve yaan tu yóokol u nucuch 
tuunichilo'ob Líbano'? ¿Bíin sa'ap'ac wa le síis ja' cu yéemel ti' le pu'uco'obo'? 
15Ba'ale' in caajale' dzo'oc u tu'ubsiquen, yéetel cu kubic poom ti' u tuusil kuob. 
Dzo'oc u sa'atal tu beel, leti' le úuchben bejo', táan u bin ti' bejo'ob ma' u kaj 
óoltmaji'. 
16Beyo', dzo'oc u sutic u múuch' caajalo'ob jun p'éel x tocoyil, suunaj jun p'éel 
ba'al mantadz jak óolal. Tuláacal máax cu máanel te'elo' bíin u péecs u pool 
jaka'an u yóol. 
17Tene', bey jun p'éel j lakin iike', bíin in ki'itbes Israel; bíin in beet u púudzul 
ti' u aj p'eeco'ob. Tene' bíin in sut in paach ti', ma' in wichi', le quéen kuchuc u 
kiinil u ja'adzal. 

U tuuculil u beeta'al kaas ti' aj bóobat 

18Le máaco'obo' tu ya'alajo'ob: Co'ox tucultic bix je'el c beetic u lúubul u muuk 
Jeremíase'. Mix bikin u binet aj kiino'ob ca u ca'anbeso'on, mix aj ojéelajo'ob 

ca u tzolo'ob c xiquin, mix aj bóobato'ob u ti'al u tze'ec ti' to'on u t'aan Ku. 
Cone'ex taquic u pool, u ti'al ca quíimsa'ac. Ma' ocsic t óol ti' ba'ax cu ya'alic. 

U payalchi' Jeremías 

19¡Yuumtzil, ch'en xiquinteni'! ¡U'uy ba'ax cu ya'alico'ob in aj p'eeco'ob! 
20¿Yéetel kaas cu bo'ota'al le utzo'? ¡Leti'obe' dzo'oc u páanico'ob in mucnal! 
Ka'ajac ti' teech, queetlan ich t'aanaja'anen ta wéetel u ti'al in t'aan utz tu 
yo'olalo'ob, u ti'al in káatic ti' teech ca tzéel a p'uja'anil ti'ob. 
21¡Ba'ale' bejela'e' beet u quíimil u paalal yéetel wi'ij wa tu yej máascab; ca 
p'áataco'ob x quimen íicchamo'ob yéetel x ma' paalal u yatano'ob! ¡Ca 
quíimsa'ac u j xiibilo'ob tumen báan quíimil u j táanquelemilo'obe' ca 
lúubuco'ob tu cúuchil ba'atel! 
22Téec tu'ux tu yóokolo'ob jun múuch' oocolo'ob; ¡ca u'uya'ac u yawato'ob 
yéetel sajaquilil! Tumen tu páanajo'ob jun p'éel jool u ti'al u machiqueno'ob tu 
dzajo'ob léecho'ob tin beel. 
23Ba'ale' teche' Yuumtzil, a wojel tuláacal ba'ax, dzo'oc u beetico'ob u ti'al u 
quíimsiqueno'ob. ¡Ma' a sa'atsic u kasa'anilo'ob mix a tu'ubsic u kebano'ob! 
¡Beet u lúubulo'ob ta táan, jadzo'ob yéetel a p'uja'anil! 

Jeremías 19 

U ca'anbesajil pa'abil p'úul 

1Yuumtzile' tu ya'alaj ti' teen: Xeen a man jun p'éel p'úul, ca a t'aan wa jay túul 
u nuuquilo'ob caaj, yéetel wa jay túul aj kiino'ob nuxibo'ob. 
2Cu dzo'ocole' ca jóokol tu Táax kóom lu'umil Ben-hinom, actáan u Jool caaj 
cu kaaba'intic Xamach, ca a ka'ayt le péectzil bíin wa'al ti' techa'. 
3A'al beya': U ajawile'ex Judá yéetel u cajnáalile'ex Jerusalén, u'uye'ex u 
péectzil Yuumtzil yuumil tuláacal páajtalil ti', u Ku Israel: Bin in ca'aj in túuxt 
jun p'éel noj yajil tu yóokol le cúuchila', tuláacal máax bíin u'uyique' bíin 
péecnac u yóol. 

4Tumen le j israelitaobo' tu p'ateno'ob, tu sutajo'ob le cúuchila' bey táanxel 
lu'umile', te'elo' tu kubajo'ob poom ti' jela'an kuob, ma' j kaj óolta'ab, mix tumen 
u máanja'an ch'i'ibalo'obi', mix tumen u ajawilo'ob Judá, ca tu chupajo'ob yéetel 
u ki'ikel j ma' si'ipilo'ob. 
5Cu dzo'ocole' tu beetajo'ob u multuunil kultaj u ti'al u tóoquico'ob u paalal ti' 
Baal, bey láaj tóocbile', ba'ax ma' tin wa'alaj ca u beeto'obi', mix tin tuucul j 
máani'. 
6Le t o'olale' bíin talac kiino'ob, ti' le cúuchila' ma' bíin u kaaba'int Tofet mix u 
Táax lu'umil Ben-hinom, ba'ale' u Táax lu'umil Quíimsaj. Teen Yuumtzil, teen 
a'alic. 
7Te j cúuchila' bíin in mixba'alcunt u kax tuuculo'ob Judá yéetel Jerusalén. Bíin 
in beet ca pa'abac u muuko'ob yéetel ca quíimsa'aco'ob tumen u aj p'eeco'ob, 
yéetel u j quimen wíinclilo'obe' meyajnaco'ob bey janal ti' j ch'oomo'ob yéetel 
ti' u ba'alche'ob káax. 
8X tocoy lu'um yéetel ba'ax sajbe'entzil bíin in suut le caaja'. Tuláacal máax cu 
bin j máane' bíin ja'akac u yóol le quéen u yila' bix u mixba'alcunta'ali'. 
9Yaan in beetic u jaantico'ob u j xibil paalal yéetel u x ch'upul paalal, yéetel ca 
u jaantuba'ob tu baatzilo'ob tu yo'olal taan u quíimilo'ob yéetel wi'ij tu yo'olal 
bakpachta'anil le caaj tumen u aj p'eeco'ob. 
10Cu dzo'ocol a wa'alique', ca jéen p'uchtic le p'úulo', le táan yich le máaco'ob 
láakintmailecho', 
11ca a wa'al ti'ob: Yuumtzil u yuumil tuláacal páajtalil cu ya'alic beya': Je'el bix 
u pa'abal jun p'éel p'úul mina'an utzquinaj ti'e', bey bíin in beet ti' le caaja', 
yéetel ti' u cajnáalilo'ob. Le máaco'obo' yaan u muquico'ob u quimeno'ob tu 
lu'umil Tofet, tu yo'olal mina'an cúuchil u ti'al u muquico'ob. 
12Bey bíin in beet yéetel le caaja' bey xan ti' u cajnáalilo'ob. Bíin in p'ato'ob je'el 
bix tin beetilac ti' Tofet. Teen Yuumtzil, teen jajcuntic. 

13U najilo'ob Jerusalén, u jalach najo'ob u ajawilo'ob Judá, yéetel tu yóokol le 
najo'ob tu'ux ca'ach cu kubico'ob poom ti' tuláacal le eeko'ob yéetel tu'ux cu 
wéequel u ti'ibil óolalil vino ti' jela'an kuob, bíin ila'aco'ob kaas yanilo'ob je'el 
bix yanil Tofet. 
14Cu dzo'ocol tuláacale' ca j suunaj Jeremías Tofet, tu'ux túuxta'ab ca'ach tumen 
Yuumtzil ca t'aanac tu kaaba', ca j wa'alaj te j sujuy táancabo', ca tu ya'alaj ti' 
tuláacal le caajo': 
15Yuumtzil u yuumil tuláacal páajtalil, u Ku Israel, cu ya'alic: Bin in ca'aj in 
túuxt ti' le caaja' yéetel le yano'ob tu bakpacho' le jadz tin ka'aytaje', tumen tu 
dzu'uyquintajo'ob u poolo'ob, u ti'al ma' u yu'ubico'ob in t'aani'. 

Jeremías 20 

U bóobatil u bin kaasil ti' Pasur u aj p'eec Jeremías 

1Pasur u paal Imer, aj kiin, noj ilaj meyaj xan kulnaj ca'ache', le ca tu yu'ubaj 
u ya'alic Jeremías le bóobata', 
2tu túuxtaj ca lo'oxoc, yéetel ca ka'alac u yooc ti' kalab che', dza'an ca'ach tu 
Noj Jool Najil Benjamín le cu bin tu tojil kulnaj. 
3Tu láak kiine' tu túuxtaj ca luksa'ac Jeremías te jolbil che'o', Jeremías túune' 
tu ya'alaj ti': Yuumtzile' tu kexaj a kaaba' Pasur, ti' Magormisabib. 
4Tumen Yuumtzile' cu ya'alic: Bin in ca'aj in sutech sajbe'en a ti'al yéetel u ti'al 
a wéet bisajba'ob; tu táan a wich, a wéet bisajba'ob bíin lúubuco'ob tu yej u 
máascab u aj p'eeco'ob. Bíin in láaj kub u cajnáalilo'ob Judá tu kab u ajawil 
Babilonia, bíin bisa'aco'ob kala'ano'ob tu caajil Babilonia, wa bíin u quíimso'ob 
yéetel u yej xotob. 
5Bíin in kub xan tu kab u aj p'eeco'ob tuláacal u ayikalilo'ob le caaja', tuláacal 
ba'ax yaan ti'ob, yéetel tuláacal u ayikalilo'ob u ajawilo'ob Judá, u ti'al ca'a 
bisa'ac Babilonia. 

6Teech túune' Pasur, bíin bisa'aquech kalbil Babilonia, pa'ate' yéetel a 
wotochnáalo'ob. Ti' bíin quíimiquechi', ti' bíin mu'ucuquech pa'ate' yéetel a 
wéet bisajba'ob, ti' máaxo'ob ta bóobattaj tuuso'ob. 

Jeremíase' cu ya'alic u yaj óolal tu táan Yuumtzil 

7Yuumtzil, teche' ta táabsajen, teen xane' tin cha'aj in táabsa'al; teche' asab yaan 
a muuk, ma' j páatchajen ta wéeteli'. Ma' tu p'áatal jun súutuc ti' jun p'éel kiin 
wa ma' in che'ejta'al; tuláacal máac p'a'astiquen. 
8Je'el ba'alac kiin ca t'a'anaquene' chéen u ti'al in ka'aytic meyaj loob yéetel 
xu'ulsaj; ma' tu máan jun p'éel kiin wa ma' tin po'och'ol, quin p'a'asta'al xan tu 
yo'olal in ka'aytic a t'aan. 
9Wa quin wa'alic: Ma' bíin suunaquen in tucult Yuumtzili', ma' bíin suunaquen 
j t'aan tu kaaba', a t'aan tin pucsi'ikal túune' cu suut jun p'éel káak cu láaj tóoc. 
quin wu'uyic tac tin baaquelo'ob. Quin dzáiquinbáa in tupe, ba'ale' ma' tin 
páajtal. 
10Cu páajtal in wu'uyic u x mucul t'aan le máaco'obo': ¡Yaan sajbe'enil tuláacal 
tu'ux! Cu ya'alico'ob: ¡Co'otene'ex co'one'ex taquic u pool! Tac in wéet 
bisajba'obe' táan ca'ach u pa'atico'ob ca ke'exec in tuucul. Cu ya'alico'ob: Ma' 
xan ca u cha'a u tu'usuli'; bey túuno' c pa'ic u muuke' cu dzo'ocole' c sutic le 
ba'axo'ob tu beetaj ti' to'ono'. 
11Ba'ale' teche' Yuumtzil, ti' yanech tin wéetele' bey jun túul aj ba'atel ma' tu 
pa'abal u muuke'; máaxo'ob ch'a'apatchquene' bíin lúubuco'ob, ma' táan u 
páajtal u lúubsiqueno'ob; bíin xi'ic kaasil ti'ob, bíin pa'ajac u subtalo'ob 
mantadz paja'an u subtalo'ob, ma' bíin tu'ubsa'aqui'. 
12Yuumtzil u yuumil tuláacal páajtalil, teche' ca xakal ilaj yéetel ti'ibil bejil, 
teche' ca paacat tac jach tu taamil u pucsi'ikal wíinic, beet in wilic bix bíin a 
jadz le máaco'obo', tumen dzo'oc in dzáic ta kab ba'ax cu yúuchul teen. 
13¡Kaaynene'ex ti' Yuumtzil, qui'iqui' t'anta'ac Yuumtzil! tumen leti' toquic 
máax okom u yóol ti' u páajtalil loolob máaco'ob. 

14¡Loolob t'anta'ac u kiinil ca j síijen! ¡Le kiin ca tu síijsajen in maamae' ma' u 
qui' óolta'al! 
15¡Loolob t'anta'ac máax tu qui'imacuntaj u yóol in taata tu yo'olal dzo'oc ca'ach 
u síijil jun túul u j xibil paal! 
16¡Le j xiibo' ca béeyac je'el bix le caajo'ob cu pa'abalo'ob tumen Ku u ti'al 
ja'abo'ob mina'an u xuul! ¡Ca u yu'ub tu ja'atzcab kiine' u yawatil ki'inamil, 
chúumuc kiine' ca yu'ub u dzaa sajaquil ba'atel. 
17Tumen Kue' ma' tu quíimsajen tu jobnel in maamai! Beyo' leti'e' dzo'oc ca'ach 
u beeticubáa in mucnale', beyo' ma' bíin síijiquen ca'achi'. 
18¿Ba'ax o'olal jóoken tu jobnel, chéen u ti'al in wu'uyic yajil yéetel mukyajo'ob, 
yéetel u ti'al ca xu'uluc in cuxtal ich subtzilil? 

Jeremías 21 

Cu ka'ayta'al u ja'adzal Jerusalén 

1-2Ajaw Sedequíase' tu túuxtaj Pasur, u paal Malquías, yéetel aj kiin Sofonías, 
u paal Maasías u yilo'ob Jeremías u ti'al u ya'alico'ob ti': Káat óolnen ti' 
Yuumtzil t óolal, tumen Nabucodonosor, u ajawil Babiloniae', táan u 
ba'ateltico'on. Quexi' wa Yuumtzil u yóolt u beet jun p'éel máactzile', ca u beet 
u suut tu paach Nabucodonosor. Yuumtzil túune' tu t'anaj Jeremías, 
3leti'e' tu ya'alaj ti' u aj túuchi'ob Sedequías: A'ale'ex ti' Sedequías 
4Yuumtzil u Ku Israele', cu ya'alic: Bin ca'aj in beet u cuculpaach le aj 
ba'atelo'ob, cu ba'ateltique'exo'ob tu paach le tuulumo', táan a núuquique'ex u 
aj ba'atelo'ob u ajawil Babilonia, bey le j caldeob, yaan in much'quintico'ob 
chúumuc le caaja'. 
5Téen bíin ba'atelte'ex yéetel tuláacal nojoch páajtalil, bey xan yéetel nojoch 
p'u'ujulil. 
6Bíin in quíims tuláacal u cajnáalilo'ob le caaja'; j xiibo'ob bey xan ba'alche'ob, 
bíin báan quíimico'ob. 

7Cu dzo'ocole' quin kubic Sedequías u ajawil Judá, tu kab Nabucodonosor 
yéetel tu kab u aj p'eeco'ob, pa'ate' yéetel u nuuquilo'ob u aj ba'atelo'ob yéetel 
le máaco'ob j ma' quíimo'ob ti' le báan quíimilo', ti' le quíimsajtáanbalo', yéetel 
ti' wi'ijil. Ten bíin in beet u quíimsa'alo'ob yéetel u yej máascab x ma' óotzilil. 
Téen Yuumtzil, teen a'alic. 
8Ka'ayt xan ti' le caajo', téen Yuumtzile', quin wa'alic: Táan in dzáic u yéeyo'ob, 
u bejil cuxtalil wa u bejil quíimil. 
9Le máax bíin p'áatac te j caaja' bíin u quíimic ich ba'atel, wa yéetel wi'ij wa ti' 
báan quíimil. Ba'ale', máax cu jóokol u kububáa ti' le j caldeob, máaxo'ob 
ba'ateltico'ob le caajo', ma' bíin quíimiqui'; ma' xan ca u toc u cuxtali'. 
10Tumen tene' dzo'oc in tucultic in taasic kaas yóokol le caaja'. Bin ca'aj in kub 
tu kab u ajawil Babilonia, leti' bíin tóoquic. Teen Yuumtzil, teen a'alic. 

Cu ka'ayta'al ba'ax bíin talac ti' u ajawil Judá 

11-12Ti' u jalach najil Judá, ti' u yotoch ajaw David, a'al tin kaaba': U'uy u 
péectzil Yuumtzil: Beet ba'ax tu beel sáamsamal; toc tu kab máaxo'ob 
óotzilcuntic le máaxo'ob yedza'ano'obo', bic léequec in sen p'uja'anil tu yo'olal 
a kaakas cuxtal bic t'a'abac bey káak mix máac bíin páatac u tupic. 

Cu ka'ayta'al u ja'adzal Jerusalén 

13Caaj ti' jayacbalech te j táax kóom lu'umo', beyech tzekel te j táax lu'umo', 
teen Yuumtzil, quin t'aan u ti'al u bin kaasil ti' teech. Te'exe' ca wa'alique'ex: 
¿Máax bíin páatac u ba'ateltico'on? ¿Máax bíin páatac u kuchul tu'ux yaan c 
ta'acbesaj? 
14Téen bíin in jadzo'ob je'el bix cu najmajtico'obe'; bíin in tóoc u káaxo'ob, le 
káako' bíin u jab tuláacal u bakpachilo'ob. Teen Yuumtzil, teen a'alic. 

Jeremías 22 

Péectzil u ti'al u jalach naj Judá 

1Yuumtzile' tu ya'alaj ti' teen: Xeen jalach naj ca wa'al le péectzila' 

2tu táan u ajawil Judá, máax culucbal tu jalach káanche' David, yéetel ti' u noj 
aj meyajo'ob, yéetel ti' u cajnáalilo'ob le noj caajo': U'uye'ex u t'aan Yuumtzil. 
3Beete'ex ba'ax no'oja'an yéetel ba'ax tu beel te j cúuchila', toque'ex ti' máax 
óotzilcuntic le máax yedzico', ma' a pajique'ex subtal mix a beetique'ex kaas ti' 
le j táanxel lu'umilo', mix ti' le j ma' taataob mix ti' le x quimen íichamo'obo'. 
Ma' quíimsique'ex máac mina'an u si'ipil. 
4Wa tu jaajil ca beetique'ex; le ba'ax dzo'oc in wa'alic ti' te'exa', mix bikin bíin 
j p'áatac j ma' ajaw u jalach káanche' David, máaxo'ob bíin ococo'ob ti' 
bolano'ob yéetel ti' tzíimino'ob tu jool najilo'ob le jalach naja', láakinta'ano'ob 
tumen u noj aj meyajo'ob, bey xan tumen le caajo'. 
5Ba'ale' wa ma' ta táan óoltique'ex le ba'axo'ob dzo'oc in wa'alico'oba', le jalach 
naja' bíin p'a'atac chéen x tocoy. Teen Yuumtzil, teen a'alic. 
6Tumen Yuumtzile' cu ya'alic tu yo'olal u jalach naj u ajawil Judá: In ti'al tene', 
teche' beyech u káaxil Galaade', bey u p'íich ca'analil Líbanoe', ba'ale' quin séeb 
chi'itique', bíin in sutech x tocoyil, jun p'éel cúuchil x ma' cajnáalilo'ob. 
7Bin in ca'aj in túuxt máaco'ob u machmaj u dzoono'ob u ti'al u ba'ateltecho'ob, 
yéetel u t'aanil ca u xu'ulsech. Bíin u ch'aco'ob a jadzutz ocomalo'ob kuulche' u 
ca'ajo'ob u ti'al u pulico'ob ichil káak. 
8U cajnáalilo'ob ya'ab múuch' caajo'ob bíin máanaco'ob naadz ti' le noj caaja', 
tu baatzilo'ob bíin u káat chi'ituba'ob: ¿Ba'ax ten bey tu beetilac Yuumtzil ti' le 
nojoch caaja'? 
9Bíin núuca'ac: Tumen tu p'atajo'ob le nup t'aan tu beetaj Yuumtzil, u Ku, u 
beetmaj ca'ach yéetelo'ob, ca tu kultajo'ob u jeel kuob. 

U péectzil Jeremías ti' Salum (Joacaz) 

10-11Ma' a wokole'ex tu yo'olal ajaw Josías, ma' a wokole'ex tu yo'olal quíimic 
okolnene'ex tu yo'olal Salum u paal, ba'ale' okolnene'ex tu yo'olal le máax cu 
bino', tumen mix bikin bíin ca suunac u yila'a le lu'um tu'ux síijo'. Tumen 

Yuumtzile' cu ya'alic tu yo'olal Salum u paal Josías, u ajawil Judá, le j culaj tu 
jalach káanche' u taatae', ca jóok ti' le cúuchila': Ma' bíin suunaqui', 
12te j lu'um tu'ux bisa'abo'obo' ti' bíin quíimiqui', mix bikin bíin ca'a suunac te 
j caajo'oba'. 

Péectzil yo'olal Joacim 

13¡Yaj a wanil, tumen yo'olal kasa'anil yéetel loobil bejil ca beetic a jalach naj 
yéetel a ca'anal najo'ob, ca beetic u meyaj u láak máaco'ob x ma' bo'olal! 
14Ca wa'alique': Bin in ca'aj in beet jun p'éel nojoch jalach naj, yéetel u cóococh 
yáalo'ob tu yóokol. Ca dzáic u calom kiino'ob, ca balic u pakilo'ob yéetel 
kuulche' ca bonic yéetel chac. 
15¿Ca tucultic tu yo'olal bakpachta'an tumen kuulche'e' cu ajawtal wíinic? A 
taatae' ma'alob cuxlajic; tu yo'olal cu meyaj ca'ach yéetel ti'ibil bejil bey xan 
yéetel tojil cuxtal, le t o'olal j bin utzil ti'. 
16Cu t'aan ca'ach tu yo'olal ba'axo'ob cu najmatic óotzilo'ob bey xan ti' le máax 
yedza'ano'obo', le t o'olal cu bin utzil ti'. Leti' máax cu ya'ala'al u kaj óoltmajen. 
Teen Yuumtzil, teen a'alic. 
17Ba'ale' teche' ca tucultic a náajal chéen binqui' ba'alo'ob; ca quíimsic máax 
mina'an u si'ipil, ca yedzic xan a caajal. 
18Yuumtzile' cu ya'alic tu yo'olal Joacim, u paal Josías, u ajawil Judá: Mix máac 
cu bin u yokolt a quíimil. Mix máac bíin okolnac táan u ya'alic: ¡In láak, yaj in 
wanil! ¡yaj in wanil in x láak! ¡Yuumtzil, yaj in wanil! ¡Yaj in wanil, tzicbe'enil! 
19Bíin mu'ucuc bey jun túul burroe'; bíin jíilta'ac u ti'al j pu'ulul tu paach caajil 
Jerusalén 

Péectzil tu yo'olal Jerusalén. 

20¡Judá na'aquen tu witzil Líbano' ca awatnaquech! ¡Awatnen tu witzilo'ob 
Basán! ¡Awatnen líikbal tu jo'ol lu'umil Abarim, tumen tuláacal a j keecho'obe' 
dzo'oc u pa'abal u muuko'ob! 

21Tene' tin t'aanajech tu kiinil ya'ab ba'ax utz yáantech, ba'ale' ma' ta wóoltaj a 
wu'uyeni'. Bey ta beetajilac líikbal ta táanquelmilo'; ¡ma' ta wóoltaj a wu'uy in 
t'aani'! 
22Le iiko' bíin u jíilt tuláacal a nuuquilo'ob, a j keecho'obe' bíin u bisa'aco'ob 
táanxel lu'umil. Bíin pa'ajac a subtal yo'olal a kasa'anil. 
23Bejela'e' jeedzel yanilech ta ku' ichil le kuulche'ob taasa'abo'ob te j Líbano', 
¡ba'ale' bíin mukyajnaquech le quéen talac a ki'inamilo'ob, bey u ki'inamilo'ob 
aalanquile'! 

U péectzilil Ku ti' ajaw Jeconías 

24Yuumtzile' dzo'oc u ya'alic ti' Jeconías, u paal Joacim, u ajawil Judá: Quin 
séeb chi' tu yo'olal in cuxtal: Quex ca béeyaquech jun p'éel u dzipitil dzalab tin 
x no'oj kabe', chíiculal dza'an tin no'oj kabe' je'el in jodziquech ti'e' 
25u ti'al in kubiquech ti' aj p'eeco'ob, ti' le máax seten sajaque'echo'. Bíin in 
kubech ti' Nabucodonosor, u ajawil Babilonia, yéetel ti' le j caldeobo'. 
26Bíin in tojolch'intech pa'ate' yéetel a maama, ti' jun p'éel lu'um ma' tu yilaj a 
síijile'exi', ti' ca bine'ex j quíimil tu ca'a túulale'exi'. 
27Leti'obe' ma' tu bino'ob j suut ti' le lu'um ca seten dzíiboltajo'ob j suuti'. 

U yaj óolal le aj bóobato' 

28¿Jeconíase' jun p'éel luuch mix ba'al u biilal, jun p'éel nu'ucul mix máac u 
káati'? ¿Ba'ax ten cu pu'ululo'ob táanxel lu'umil pa'ate' yéetel u paalal? 
29¡Lu'um, lu'um, lu'um; u'uy ba'ax cu yaj óoltic Yuumtzil! 
30Yuumtzile' cu ya'alic: Dzíibte'ex u kaaba' le j xiib ti' le dzíibil ju'uno' bey jun 
túul j xiib mina'an u paalale', bey jun túul j xiib ma' j bin utzil ti' le cuxtala'. 
Tumen mix jun túul ti' u ch'i'ibal bíin culac tu jalach káanche' David u ti'al u 
beetic u ajawil tu ca'a téen lu'umil Judá. 

Jeremías 23 

Páajtajil u ti'al le kiino'ob bíin talaco'obo' 

1Yuumtzile' cu ya'alic: ¡Yaj yanil le j canan tamano'ob cu p'atico'ob u sa'atal, 
yéetel u ki'itpajal in j tamano'ob! 
2Yuumtzil u Ku Israele', cu ya'alic ti' le j canan tamano'ob cu méektáantico'ob 
u caajalo': Te'exe' dzo'oc a ki'itbesique'ex in j tamano'ob, dzo'oc a beetique'ex u 
púudzulo'ob ma' xan ta canantaje'exo'obi'. Wa beyo', tene' bíin in jadze'ex tu 
yo'olal le kaakas ba'alo'ob ca beetique'exo'. Teen Yuumtzil, teen a'alic. 
3Teen bíin in taas u yalab in j tamano'ob ti' le lu'umo'ob tu'ux tin beetaj u 
púudzulo'ob, bíin xan in beet u suuto'ob tu'ux cu tzéenticuba'ob, u ti'al ca yanac 
ya'ab u mejenilo'ob. 
4Bíin in dzáa ti'ob j canan tamano'ob u ti'al canantico'ob, u ti'al ma' u yantal 
mix ba'al sajbesico'ob, bey xan ma' u sa'atal mix jun túul ti'obi'. Teen Yuumtzil, 
teen a'alic. 
5Yuumtzile' cu ya'alic: Bíin talac u kiinil in líikesic jun túul u jach ch'i'ibal 
David, jun túul ajaw bíin ajawnac yéetel ojéelaj ca meyajnac xan yéetel ti'ibil 
bejil bey xan yéetel tojil te j lu'uma'. 
6Tu kiinilo'ob u ajawile', Judae' mix jun p'éel ba'al bíin úuchuc ti', bey xan Israel 
bíin cuxlac x ma' sajaquil. Lela' leti' le kaaba' bíin dzabac ti'a': Yuumtzil leti' c 
tocsajil. 
7Yuumtzile' cu ya'alic: Bíin talac u kiinilo'ob ma' bíin úuchuc jalach t'anto'ob 
beya': Tu yo'olal u cuxtal Yuumtzil, máax tu jóokesaj le j Israelitaob tu lu'umil 
Egipto, 
8ba'ale' bíin jalach t'aanaco'ob beya': Tu yo'olal u cuxtal Yuumtzil, máax tu 
jóokesaj u ch'i'ibal Israel, tu lu'umil j xaman yéetel ti' tuláacal u chuucáan 
lu'umo'ob tu'ux ca'ach tu ki'itbesa'ajo'ob. Bíin cajlaco'ob jach tu lu'umo'ob. 

Péectzil tu yo'olal aj bóobato'ob 

9Péectzil tu yo'olal aj bóobato'ob: Jach seten saatal in wóolal; tuláacal in 
wíinclil cu quiquilanquil, beyen jun túul cala'ane', beyen jun túul xiib 
joch'kaja'an tu yo'olal vino, tu yo'olal Yuumtzil yéetel u quili'ich t'aano'ob. 

10Le lu'uma' chuup yéetel j pak kebano'ob, máaco'ob cu yáalcabo'ob u beeto'ob 
loob, le páajtalil yaan ti'obo' chéen u ti'al u beeto'ob ba'axo'ob ma' tu beeli'. Le 
t o'olale' Yuumtzile' tu loolob t'antaj le lu'uma' ca j tiji', u xíiwilo'ob le x tocoy 
lu'uma' j eelo'ob. 
11Yuumtzile' cu ya'alic: Tac le aj bóobato'ob yéetel aj kiino'obe' j kebano'ob; tin 
kulnaj tin nactáatajo'ob táan u beetico'ob ba'alo'ob kaastac. 
12Le t o'olale' u beelo'obe' éekjoch'eno'ob yéetel jajalqui: teen bíin in beet ca 
léench'inta'aco'ob u ti'al ca lúubuco'ob. Quéen kuchuc u kiinil in wilic buca'aj 
u p'aaxo'ob, bíin in taas tu yóokolo'ob noj yaj óolal. Teen Yuumtzil, teen a'alic. 
13Tene' dzo'oc in wilic u aj bóobatilo'ob Samaria u beetico'ob ba'alo'ob cu 
poch'iqueno'ob: dzo'oc u bóobato'ob tu kaaba' Baal dzo'oc xan u beetico'ob u 
kastal in caajal Israel. 
14Tene' dzo'oc in wilic u beeta'al talam ba'alo'ob tumen u bóobatilo'ob 
Jerusalén: cu pak kebano'ob, cu yoocolo'ob, cu líiksico'ob u yóol le máaco'ob u 
ti'al u beeto'ob kaas. Leti'ob yéetel u cajnáalilo'ob le caaja' in ti'ale' beyo'ob 
Sodoma yéetel Gomorrae'. 
15Le t o'olale', téen Yuumtzil u yuumil tuláacal páajtalile', quin wa'alic ti' le aj 
bóobato'obo': Bíin in dzáa káakaj ba'al u jaanto'ob; bin in ca'aj in dzáa ti'ob ja' 
cu quíimsaj, tumen tu yo'olal u aj bóobatilo'ob Jerusalene' dzo'oc u ya'abtal 
kasa'anil ti' tuláacal le múuch' caajo'oba'. 
16Yuumtzil u yuumil tuláacal páajtalile' cu ya'alic: Israelitaex, ma' a táan 
óoltique'ex ba'axo'ob cu ya'alico'ob le aj bóobato'obo'. Tumen ba'axo'ob cu 
ya'alico'obe' chéen tuuso'ob, ba'alo'ob, chéen leti'ob patico'ob tu poolo'ob, 
ba'alo'ob ma' teen a'al ti'obi'. 
17Ti' le máaxo'ob cu kex óoltico'ob in t'aane' cu ya'alico'ob: Tuláacal bíin jóokoc 
utzil. Ti' le máax cu beetic chéen ba'ax cu yóoltique' cu ya'alico'ob ti': Mix jun 
p'éel kaas bíin talac ta cuxtal. 

U ka'am t'aan Jeremías 

18Ba'ale' ¿máax kaj óoltmajil u x mucul tuucul Yuumtzil? ¿máax ilmail wa u 
yu'ubmaj u t'aan? ¿máax táan óoltmail u t'aan? 
19U p'u'ujul Yuumtzile' bey jun p'éel cháac ka'am u yiikale', bey u yustaj chac 
ikal cu pilin suut ichil le loolob máaco'obo'. 
20U p'u'ujul Yuumtzile' ma' tu máan wa ma' tu beetic ba'axo'ob u tucultmaj. Bíin 
talac u kiinil a tucultique'ex, yéetel a na'atique'ex le ba'alo'oba'. 

U péectzil Yuumtzil ti' le j tuus aj bóobato'obo' 

21Tene' ma' in túuxt le aj bóobato'obo' mix in t'aano'obi', ba'ale' leti'obe' áalcab 
jóokico'ob u ti'al j t'aan tin kaaba'. 
22Wa ca u kaj óolto'ob ca'ach in muculilo'obe' dzo'oc ca'ach u dzáico'ob ojéeltbil 
in t'aan, ti' in caajale'; dzo'oc ca'ach u beetico'ob u p'atico'ob u kaakas beje' 
yéetel ca u p'ato'ob u kaakas cuxtalo'obe'. 
23Yuumtzile' cu ya'alic: Náach wa naadze', tene' Kuen. 
24¿Máax cu páajtal u ta'acbescubáa ma' in wilic? Yéetel in cuxtale' quin chupic 
ca'an yéetel lu'um. Teen Yuumtzil, teen a'alic. 
25Dzo'oc in wu'uyic u tuuso'ob le aj bóobato'obo' cu táabalo'ob j t'aan tin kaaba', 
cu paticuba'ob j t'aan tin wéetel ichil u wayako'ob. 
26¿Ba'ax kiin bíin jáawac u ka'aytico'ob chéen tuuso'ob cu jok jo'oltico'ob? 
27Yéetel le wayako'ob cu tzicbaltico'ob tu baatzilo'obe', cu beetico'ob in 
tu'ubsa'al tumen in caajal, je'el bix u máanja'an ch'i'ibalo'ob tu tu'ubsajeno'ob 
ca j bino'ob tu paach Baal. 
28-29¡Wa jun túul aj bóobat cu wayake', u ya'al chéen jun p'éel wayak, wa cu 
kamic in t'aane', ca u dzáa ojéeltbil je'el bix tu kamilaque'! Ma' tu páajtal 
lajquetcunta'al sojol yéetel trigoo'. In t'aane' bey káake', bey jun p'éel bajab cu 
pa'ic le tzekel tuuno'. Teen Yuumtzil, ten a'alic. 
30Le t o'olale' in p'eec le aj bóobato'ob cu yocoltico'ob tu baatzilo'ob in t'aano'ob. 
Teen Yuumtzil, teen a'alic. 

31Le t o'olal in p'ectmaj le aj bóobato'ob cu ya'alico'ob bey in péectzila', le ba'ax 
cu jok jo'oltico'ob. 
32In p'ectmaj le aj bóobato'ob cu tzicbaltico'ob chéen tuus wayako'ob; bey xan 
yéetel u tuus t'aano'obe' cu beetico'ob u kastal in caajal. Tene' ma' in túuxto'obi' 
mix in wa'almaj mix ba'al ti'obi', beyo' mina'an u páajtalil u yáantico'ob in 
caajal. Teen Yuumtzil teen a'alic. 

U no'ojil u ya'ala'al u péectzil Yuumtzil 

33Jeremías, wa jun túul u j xibil caaj, wa jun túul aj bóobat, wa jun túul aj kiin 
cu káat chi'itic: ¿Ba'ax u kubentmaj Yuumtzil? a'al ti'ob: Yuumtzile' cu ya'alique' 
u cuuche' te'ex bin, ba'ale' bin u ca'aj u p'at u lúubul, 
34Wa jun aj bóobat, wa jun túul aj kiin, wa jun túul u cajnáalil le caaj cu ya'alic 
le t'aana': Kuben t'aan Yuumtzil, tene' yaan in jadzic pa'ate' yéetel u 
yotochnáalo'ob. 
35Wa xan máax cu káat chi'itic ti' jun p'éel u yéet bisajbáa wa jun túul u láake', 
cu páajtal u ya'alic: ¿Ba'ax núuc t'aanil tu dzaj ti' teech Yuumtzil? ¿Ba'ax tu 
ya'alaj? 
36Ba'ale' ma' a suut a wa'ale'ex: kuben t'aan Yuumtzil tumen wa máax cu ya'alic, 
bíin in beetic ca suunac jun p'éel nojoch cuch u ti'al. Te'exe' dzo'oc a 
kascuntique'ex u na'atil u t'aan cuxa'an Ku, a Junab Kuex, Yuumtzil u yuumil 
tuláacal páajtal. 
37Jeremías káat chi'it ti' le aj bóobato'obo': ¿Ba'ax núuc t'aanil tu dzaj Yuumtzil? 
¿Ba'ax tu ya'alaj? 
38Wa cu ya'alico'ob: u kuben t'aan Yuumtzil, núuc ti'ob: Yuumtzile' cu ya'alic: 
Tu yo'olal u xu'ulul a wa'alique'ex le t'aan tin wa'alaj ca a wet'e'exa', 
39teen bíin in líiksique'ex bey jun p'éel cuuche', te'ex yéetel le caaj tin dzaj ti' a 
úuchben ch'i'ibalo'ob, bíin in p'atic a lúubule'ex náach ti' teen. 
40Mix bikin cu bin j náachtal ti' te'ex cabal óolal yéetel subtzilil, ma' tu bin 
páajtal a tu'ubsique'ex. 

Jeremías 24 

U náayil u xaaquilo'ob Higo'ob 

1Nabucodonosor u ajawil Babiloniae', tu bisaj táanxel lu'umil Jeconías u paal 
Joacim, u ajawil Judá pa'ate' yéetel u noj meyajo'ob, u aj meen jadzutz 
ba'alo'ob, bey xan u j meen máascabo'ob, Yuumtzile' tu beetaj in wilic ca'a p'éel 
u xaaquilo'ob higo'ob ch'uyquinta'ano'ob tu táan kulnaj. 
2Ti' jun p'éel xaaque' yaan ca'ach jach ma'alob higos le cu séeb kantalo'obe', 
ba'ale' u láak jun p'éele' jach kasa'antac u yich, tu yo'olal jach kaasilo'obe' ma' 
tu páajtal u jaanta'alo'ob. 
3Yuumtzile' tu káat chi'itaj ti' teen: Jeremías, ¿ba'ax ca wilic? Tene' tin núucaj: 
Higo'ob. Le ma'alobo' jach ma'alobtaco'ob; ba'ale' le kaastaco' jach kaastaco'ob 
ma' tu páajtal u jaanta'alo'ob. 
4Yuumtzil túune' tu ya'alaj ti' teen: 
5Teen Yuumtzil, u Ku Israel, quin wa'alic: Bey u ma'alobil u yich higoe' bey bíin 
in pact u caajil Judá, le tin túuxtaj tu lu'um le j caldeobo'. Bíin in pacto'ob 
yéetel utzil, 
6bíin in dza'ob yáanal in canantajil yéetel bíin in beet u suuto'ob te j lu'uma'. 
Way bíin in beet u ayikaltalo'obe', mix bikin xan bíin suunaquen in xu'ulsa'; 
bíin in pako'ob, ma' bíin suunaquen in ca'a joco'obi'. 
7Bíin in dzáa u na'ato'ob u ti'al ca u kaj óolto'ob chéen teen Yuumtzil, leti'obe' 
in caajal, teen xane' u Kuob, tumen bíin suunaco'ob ti' teen tu jaajil u yóol u 
pucsi'ikalo'ob. 
8Ba'ale' Sedequías, u ajawil Judá yéetel u nuuquilo'obe', bey xan u cajnáalilo'ob 
Jerusalén le j p'áato'ob te j lu'umo', wa le cajlajo'ob Egiptoe', bíin in beet ti'ob, 
je'el bix u beeta'al ti' u yich le higo'ob kaastac ma' tu páajtal u jaanta'alo'ob. 
9Bíin in beet yéetelo'ob jun ba'al bíin taas jak óolal ti' tuláacal u caajilo'ob le 
lu'uma', lelo' u ti'al u canico'ob cabal óolal, kex óolal yéetel loolob t'aan u ti'al 
tuláacal le lu'umo'ob tu'ux bíin in ki'itbeso'obo'. 

10Bíin in túuxto'ob ba'atel, wi'ij yéetel báan quíimil, tac quéen láaj 
xu'ulsa'aco'ob te j lu'um tin kubaj ti' u yúuchben ch'i'ibalo'ob. 

Jeremías 25 

Aj p'eeque' j xaman cu taal 

1Tu can ja'abil u ajawil Joacim, u paal Josías, tu caajil Judae', Yuumtzile' tu 
dzaj ti' Jeremías le péectzila' u ti'al tuláacal u caajil Judá. U yáax ja'abil ca'ach 
u ajawil Nabucodonosor Babilonia. 
2Aj bóobat Jeremíase' tu dzaj le péectzil ti' tuláacal u caajil Judá yéetel ti' u 
cajnáalilo'ob Jerusalén. Ca tu ya'alaj: 
3Líikbal u ja'abil trece u ajawil Josías, u paal Amón, tu caajil Judá, tac bejela'e', 
co'ox a'alique' veintitrés ja'abo'ob, Yuumtzile' tu t'anajen, tene' dzo'oc xan in 
wa'alic ti' te'ex ya'ab u téenel, ba'ale' te'exe' ma' a wóolt a wu'uye'exi'. 
4Quex tumen Yuumtzil ya'ab u téenel tu túuxtaj u j palitzilo'ob le aj 
bóobato'obo', te'exe' ma' ta wóoltaje'ex a dzo'ocbese'exi'. 
5Leti'obe' dzo'oc u ya'alico'ob: P'ate'ex le kaakas cuxtalo' yéetel le loolob 
ba'alo'obo', ja'ali' bey je'el u páajtal a cajtale'ex te j lu'um tu dzaj Yuumtzil 
mantadz ti' te'ex yéetel ti' a úuchben ch'i'ibale'exo'. 
6Ma' a bine'ex tu paach u láak kuob; ma' a kultique'exo'ob mix a qui'iqui' 
t'antique'ex. Ma' a beetique'ex u p'u'ujul Yuumtzil iquil a kultique'ex kuob, láili' 
te'ex beete', leti'e' ma' bíin u túuxte'ex mix jun p'éel kaasi'. 
7Bejela'e', Yuumtzile' cu ya'alic: Te'exe' ma' ta wóoltaje'ex a wu'uye'ex in t'aani'; 
ca beetique'ex u p'u'ujul iquil a kultique'ex kuob láili' te'ex beete', lela' chéen u 
ti'al u taas kaas ta wóokole'ex. 
8Le t o'olale', Yuumtzil u yuumil tuláacal páajtalile' cu ya'alic: Bey tumen te'ex 
ma' ta wu'uyaje'ex in tzol xiquine', 
9bin in ca'aj in t'aan tuláacal u caajilo'ob j xaman yéetel in aj meyaj 
Nabucodonosor u ajawil Babilonia, u ti'al ca ta'aco'ob u ba'atelto'ob le múuch' 
caajo'oba', u cajnáalilo'ob yéetel tuláacal le caajo'ob yaan tu bakpacho'. Bíin in 

láaj xu'ulse'. Bíin in jaaj xiixcunte. Bíin in p'at jun puli' x lab caajil, jun p'éel 
ba'al ca yoques sajaquil yéetel jak óolal. 
10Bin in ca'aj in beet ma' u yu'uba'al u kaayilo'ob kiinbesaj, mix u kaayilo'ob 
qui'imac óolal mix u kaayilo'ob dzo'ocol beel, mix u juum u ca'ilo'ob juuch', 
mix ca suunac u yila'al u juul le x t'uchub sáasilo'. 
11Tuláacal le lu'uma' yaan u xiixcunta'al yéetel u p'áatal x tocoy. Ti' setenta 
ja'abo'obe' le lu'uma' bíin p'áatac yáanal u páajtalil u ajawil Babilonia. 
12Le quéen máanac tuláacal le sesenta ja'abo'obo', bíin in beet u cáantico'ob u 
kebano'ob u ajawil Babilonia yéetel u múuch' caajalo'ob, u lu'umil le j 
caldeobo', u ti'al in xu'ulsic jun puli'. Teen Yuumtzil, teen a'alic. 
13Bíin in beet u lúubul yóokol le múuch' caajo'obo', tuláacal ba'ax tin wa'alaj 
bey xan ba'ax dzíibta'an ti' le ju'una': tuláacal ba'ax tu ya'alaj Jeremías tin 
kaaba', tu yo'olal tuláacal le múuch' caajo'obo'. 
14Nucuch caajo'ob yéetel ajawo'ob bíin u kububa'ob ti'ob. Bey cu najmatic ca u 
bo'oto'ob ba'axo'ob tu beetajo'obo'. 

U jaadzil le caajo'obo' 

15Yuumtzil u Ku Israele', tu ya'alaj ti' teen: Pact u nu'ucul ukul chup yéetel u 
yukulil in p'u'ujul. Mache', dzáa ca u'ukuc tumen tuláacal le caajo'ob tu'ux bíin 
in túuxtecho'. 
16Le quéen u yuuco'obe', cu cáajal u xejo'ob, bey choco u poolo'ob tu yo'olal le 
ba'atel bíin in túuxto'. 
17Tene' tin machaj u nu'ucul le ukul yaan tu kab Yuumtzilo', ca tin dzaj ukbil 
tumen tuláacal le caajo'ob tu'ux tu túuxten Yuumtzil. 
18Tin dzaj u yuk Jerusalén yéetel ti' u caajilo'ob Judá, pa'ate' yéetel u 
ajawilo'ob, u nuuquilo'ob, u ti'al ca in xu'uls yéetel ca in p'ato'ob x tocoyil, bey 
jun p'éel ba'al cu dzáic sajaquil yéetel jak óolale', u ti'al ca ila'ac bix loolob 
t'aanil tac bejela'e'. 

19Tin dzaj xan ti' faraón, u ajawil Egipto, yéetel ti' u noj aj meyajo'ob, u 
náacomo'ob, yéetel ti' tuláacal le caajo', 
20bey xan ti' le máaco'ob jejeláas u ch'i'ibalo'ob yano'ob te'elo'; ti' tuláacal u 
ajawilo'ob u lu'umil Uz yéetel u múuch' cajtalil le filisteobo': Ascalón, Gaza, 
Ecrón yéetel le p'áatalo'ob ti' u caajil Asdod; 
21ti' u caajil Edom, Moab yéetel Amón; 
22ti' tuláacal u ajawilo'ob Tiro yéetel Sidón; tuláacal u ajawilo'ob u lu'umil u 
ka'anab Mediterraneo; 
23ti' u múuch' cajtalilo'ob Dedán, Tema, Buz, yéetel le caajo'ob cu dziquico'ob 
u t'o'ol tzo'otzel yaan actáan ti' u xiquino'ob; 
24ti' tuláacal u ajawilo'ob Arabia; ti' tuláacal u ajawilo'ob le jejeláas ch'i'ibalo'ob 
caja'ano'ob te x tocoy lu'umo'; 
25ti' tuláacal u ajawilo'ob Zimri, Elam Yéetel Media: 
26ti' tuláacal u ajawilo'ob j xaman, le much'ucbalo'obo', yéetel le 
náachtaco'obo'. Co'ox a'alique' tuláacal u ajawilo'ob le lu'umo'. U dzooque' cu 
yukic u ajawil Babilonia. 
27Cu dzo'ocole' tu ya'alaj ti' teen Yuumtzil: A'ale', teen Yuumtzil u yuumil 
tuláacal páajtalil, u Ku Israel quin wa'alic ti'ob ca cáalchajaco'ob, ca 
xeenaco'ob, yéetel ca lúubuco'ob j lu'um u ti'al ma' u líikilo'ob, tu yo'olal le 
ba'atel bíin in túuxto'. 
28Wa ma' u káato'ob u ch'a'ob ta kab u ti'al u yuko'obe', a'al ti'obe': Yuumtzil u 
yuumil tuláacal páajtalile' cu ya'alic: Je'el bixaque' yanili' a wukique'exe'. 
29Tumen bin in ca'aj in cáajs in túuxtic le jadzo'ob tu yóokol le caaj jun 
páaycunta'an ti' teno'. ¿Ca tucultique'ex bíin a jeche'ex le jaadzo'? Ma' tu páajtal 
a jechique'ex, tumen bíin in túuxt ba'atel tu yóokol tuláacal u cajnáalilo'ob le 
lu'umo'. Teen Yuumtzil u yuumil tuláacal páajtalile', teen a'alic. 
30Teech Jeremías, yaan a ka'aytic tin kaaba' tuláacal le ba'alo'oba'. A'al ti'ob 
beya': Yuumtzile' cu túuxtic u t'aan, bey u juum u jaadz cháaque' líikbal tu 

ca'analil, u quili'ich cúuchil tu'ux cajacbal. Tu yaayaj aawtaj u j tamano'ob bey 
je'el bix máaxo'ob cu yedzico'ob uvae', yóokol tuláacal u cajnáalilo'ob le 
lu'uma'. 
31U quíilbale' cu yu'uba'al tac tu xuul lu'um, tumen Yuumtzile' bin u ca'aj u 
nu'uct jun p'éel u tac pool tu yo'olal le caajo'obo', bin u ca'aj u t'an u ti'al xot 
kiin tuláacal le aj quíimilbe'eno'obo' yaan u xot kintic u ti'al quíimil le loolob 
máaco'obo'. Yuumtzil a'alic. 
32Yuumtzil u yuumil tuláacal páajtalil cu ya'alic: Le noj yajo' bíin kuchuc ti' 
tuláacal cajal caaj; jun p'éel nojoch chac ikal cu taal líikbal tu xuul le lu'uma'. 
33Le máaxo'ob cu bin quíims Yuumtzil ti' le kiino', bíin p'áataco'ob jayacbal tu 
naklilo'ob le lu'uma'. Mix máac bíin okololtico'ob, mix máac bíin muquico'ob, 
bey u ta' wacax cu bin j p'áatal jaytalo'ob te j lu'ume'. 
34¡Awatnene'ex j canan tamane'ex, awatnene'ex yéetel yajil! ¡Te'ex, u aj bejil le 
j tamano'obo', bablaba'ex j lu'um! Tumen dzo'oc u kuchul u kiinil le quíimsajo' 
je'el bix u quíimsa'al u poloquil le j tamano'obo' bey bíin beeta'ac ti' te'exo'. 
35Le j canan j tamano'obo' ma' bíin páatac u púudzulo'obi', bey xan u aj bejil le 
j tamano'obo'. 
36Le j canan tamano'obo' táan u yawato'ob, yaayaj awat cu beetico'ob u aj bejil 
le j tamano'obo', tumen Yuumtzile' Dzo'oc u ch'éejsic u janalo'ob. 
37Yuumtzile' j p'u'uje' ca tu ch'éejsaj qui'ichquelem coolo'ob. 
38Jóok bey jun túul león tu yáactune' u lu'umo'obe' j p'áat x tocoyil, tumen j 
léec u p'u'ujul Yuumtzil ca tu túuxtaj jun p'éel seten yaayaj ba'atel. 

Jeremías 26 

U sajbesa'ajil u quíimsa'al Jeremías 

1Tu yáax chuun u ajawil Joacim, u paal Josías tu lu'umil Judá, Yuumtzile' tu 
t'anaj Jeremías 

2ca tu ya'alaj ti': Wa'alen tu sujuy lu'umil kulnaj, ca wa'al tuláacal le ba'ax tin 
túuxtaj a wa'al ti' le máaco'ob cu taalo'ob tu caajilo'ob Judá u ti'al kultaj tu 
kulnaj Yuumtzil. Mix ba'al unaj a ta'aquic, láaj a'al ti'ob, 
3Je'elajqui' u yu'ubo'ob a t'aan ca u p'a'ato'ob u kaakas cuxtalo'obe', wa cu 
béeytale' ma' bíin in jadzo'ob tu yo'olal u kaakas cuxtalo'ob je'el bix tin 
tucultaje' 
4A'al ti'ob, teen Yuumtzil, quin wa'alic: Wa ca cúulpachtique'ex le t'aan tin 
wa'alaj te'exo', 
5mix ta wu'uyique'ex u t'aano'ob in palitzilo'ob le aj bóobato'obo', dzo'oc in 
túuxtic ya'ab u téenel te'exe' quex ma' a wu'uye'ex u t'aano'obi', 
6bíin in beet túun ti' le kulnaja' je'el bix tin beetaj ti' le kulnaj yaan ca'ach Siloe'. 
Bíin in loobilt le caaja', u ti'al ca ila'ac, yéetel ca u ch'a'ob sajaquil u láak u 
caajilo'ob lu'um. 
7Aj kiino'ob, aj bóobato'ob yéetel tuláacal le caajo' tu yu'ubajo'ob le t'aan tu 
beetaj Jeremías te j kulnajo'. 
8Ca j dzo'oc u ya'alic tuláacal le ba'ax a'ala'ab ti' tumen Yuumtzilo', le aj 
kiino'ob, le aj bóobato'ob yéetel le caajo' tu macho'obe' ca tu ya'alajo'ob ti': ¡Bin 
a ca'aj quíimil! 
9¿Bix a táabal a wa'al tu kaaba' Yuumtzil, le kulnaja', bíin p'áatac je'el bix 
úuchic ti' le yaan Siloe', yéetel le caaja' bíin xiixcunta'ac, yaan xan u p'a'atal x 
ma' cajnáalilo'ob? Tuláacal le caajo' much'laj kulnaj, ca tu bakpachtajo'ob 
Jeremías. 
10U nuuquilo'ob Judá, le ca tu yu'ubajo'ob ba'ax cu yúuchule', j bino'ob tu jalach 
naj ajaw yéetel te j kulnajo', ca j culajo'ob te j Túumben Joolnajo'. 
11Le aj kiino'ob yéetel le aj bóobato'obo' tu ya'alajo'ob ti' u nuuquilo'ob yéetel 
ti' le caajo': Le máaca' unaj u xot kinta'al u ti'al quíimil tumen dzo'oc u loolob 
t'antic le caaja', te'exe' ta wu'uyaje'ex ta xiquine'ex. 

12Jeremíase' tu ya'alaj ti' u nuuquilo'ob le caajo' yéetel ti' u cajnáalilo'ob: 
Yuumtzil túuxten j t'aan tu kaaba', yéetel ca in wa'al ti' le kulnaja' yéetel ti' le 
caaja' tuláacal le ba'axo'ob dzo'oc a wu'uyique'exo'. 
13Utzquinte'ex a cuxtale'ex ca beete'ex ba'ax cu ya'alic Yuumtzil a Kuex, le ti'e' 
ma' bíin u túuxt le noj yajo'ob dzo'oc u ya'alico'. 
14Wa tin wo'olale' ta kabe'ex yanen; beete'ex ti' téen je'el ba'axac a káate'exe'. 
15Ba'ale' ojéelte'ex ma'alob, wa ca quíimsiquene'exe', te'ex yéetel u cajnáalilo'ob 
le caaja' bíin si'ipilchajaque'ex tumen ta quíimse'ex jun túul j ma' si'ipil; tumen 
jach tu jaajile' Yuumtzil túuxten in wa'al ti' te'ex le ba'alo'oba'. 
16U nuuquilo'ob le caajo' yéetel u cajnáalilo'obe' tu ya'alajo'ob ti' le aj kiino'ob 
yéetel ti' le aj bóobato'obo': Mina'an ba'ax o'olal c xot kintic j quíimil le j xiiba'; 
tumen tu kaaba' Yuumtzil c Ku tu ya'alaj. 
17Dze'edzec u nuuquilo'obe', líiko'ob ca tu ya'alajo'ob ti' le máaco'ob 
much'ucbalo'obo': 
18Tu kiinilo'ob Ezequías, ajawil Judae', Miqueas Moresatile' j t'aanaj tu kaaba' 
Yuumtzil ti' tuláacal u caajil Judá, ca tu ya'alaj: Yuumtzil u yuumil tuláacal 
páajtalile' cu ya'alic: Sione' bíin p'áatac bey jun p'éel lu'um bukla'ane', 
Jerusalene' bíin xiixcunta'ac u jo'ol lu'umil xan le kultajo' bíin lo'oboc yéetel 
xíiw. 
19¿Quíimsa'ab wa Miqueas tumen ajaw Ezequías yéetel tumen tuláacal u caajil 
Judá? Ma', ajawe' tu ch'a'aj sajaquil ti' Yuumtzil ca tu káataj ca ch'a'abac óotzilil 
ti'ob. Yuumtzil túune' ma' tu túuxtaj le noj yaj tu ya'alaj ca'acho'. ¿Binel 
ca'ajo'on c dzáa nojoch cuuch t óokol tu yo'olal jun p'éel loob táaj nojoch? 
20Bey xan aj bóobat Urías, u paal Semanías, tu caajil Quiriat Jearim, t'aanaj tu 
kaaba' Yuumtzil, ca tu loolob t'antaj le caaj yéetel u lu'umil, je'el bix tu beetaj 
Jeremías. 

21Ajaw Joacim, u noj meyajo'ob yéetel u nuuquilo'obe' tu yu'ubajo'ob ba'ax tu 
ya'alaj, ca j óolta'ab quíimsbil tumen ajawe'. Le ca túun tu yojéeltaj Uríase', tu 
ch'a'aj sajaquil, ca j púudz Egipto. 
22Ajaw Joacim tu túuxtaj Egipto Elnatán, u paal Acbor, yéetel u láak máaco'ob, 
23máaxo'ob tu taasajo'ob Uríase' ca tu kubajo'ob tu kab Joacim, ca j túuxta'ab 
quíimsbil ca j pu'ul u wíinclil ti' áactun. 
24Ahicam, u paal Safán, t'aanaj tu yo'olal Jeremías, le t o'olale' ma' j ku'ub ti' le 
caajo', u ti'al ca quíimsa'ac. 

Jeremías 27 

U ca'anbesajil jun p'éel cuuch 

1Ti' u can p'éel ja'abil u ajawil Sedequías, u paal Josías, tu lu'umil Judae', 
Yuumtzile' tu t'anaj Jeremías, 
2ca tu ya'alaj ti': Jax dze'edzec suum, beet xan jun p'éel u yucalche' wacax, ca 
a kax ta caal. 
3Cu dzo'ocole' ca túuxtic t'aan ti' u ajawilo'ob Edom, Moab, Amón, Tiro Yéetel 
Sidón, yéetel le j bisaj t'aano'ob ula'ano'ob Jerusalén u xíimbalto'ob ajaw 
Sedequías. 
4A'al ti'obe' ca u tzicbalto'ob ti' u ajawile', teen Yuumtzil, u yuumil tuláacal 
páajtalil u Ku Israele', quin wa'alic: 
5Yéetel nojoch páajtalil tin beetaj yóokolcaab, wíinico'ob, yéetel ba'alche'ob 
yano'ob yóokolo', cu páajtal xan in dzáic ti' je'el máaxac in káate'. 
6Bey túuno', tene' dzo'oc in dzáic le lu'umo'oba', u ti'al u méektáant in j meyaj 
Nabucodonosor u ajawil Babilonia, pa'ate' yéetelo'ob tin dzaj le ba'alche'ob u 
ti'al u méektáante. 
7Tuláacal le caajo'obo' cu bin j p'áatal u méektáant, tac ti' u paal yéetel u yáabil, 
tac quéen kuchuc u kiinil u p'áatal xan tu kab u jeel nojoch caajo'ob yéetel u 
ajawilo'ob yaan u páajtalilo'ob. 

8Wa dze'edzec caajo'ob, wa dze'edzec ajawo'ob ma' u káato'ob ca 
méektáanta'aco'ob tumen Nabucodonosore', tene' bíin in dzáa núum yajil 
ba'atel ti'ob, wi'ij yéetel báan quíimil, tac quéen láaj p'áataco'ob tu yáanal u 
méektáan. Teen Yuumtzil, teen a'alic. 
9Le t o'olale' ma' a táan óoltique'ex ba'axo'ob cu ya'alico'ob le aj bóobato'obo', 
le j chuchuc na'ato'obo', wa le j na'at wayako'obo', le j pulya'ajo'ob cu 
paticuba'ob u ya'alo'ob ba'ax cu taal u kiinil, yéetel cu ya'alico'ob ma' a 
p'aticaba'ex tu kab u ajawil Babilonia. 
10Le ba'ax cu ya'alico'ob ti' te'exo' chéen tuus, chéen ba'ax bíin a najmate'exe' a 
tojolch'inta'ale'ex ta lu'ume'ex yéetel ca in ki'itbese'ex, ca quíimique'ex. 
11Ba'ale' le caaj cu bin u yóolt p'áatal tu méektáan u ajawil Babiloniae' bíin in 
p'at tu lu'um u ti'al ca cajlaqui', yéetel ca u meyajte. Teen Yuumtzil, teen a'alic. 
12Teen Jeremíase' tin ca'a a'alaj tuláacal ti' Sedequías, u ajawil Judá, tin wa'alaj 
xan ti'e': Kubaba'ex ti' u páajtalil u ajawil Babilonia yéetel ti' u caajal, bíin 
cuxlaque'ex. 
13¿Ba'axten bíin quíimique'ex, teech yéetel a caajal tu yo'olal ba'atel, wi'ijil 
yéetel báan quíimil? Tumen Yuumtzile' dzo'oc u ya'alic bey cu bin j úuchul ti' 
tuláacal le caajo'ob ma' u káato'ob yantal yáanal u páajtalil u ajaw Babilonia. 
14Ma' a wu'uyique'ex ba'ax cu ya'alico'ob le aj bóobato'ob, iquil u ya'alico'ob 
ma' a bine'ex tu paach u ajawil Babilonia, tumen chéen tuus cu ya'alico'ob ti' 
te'ex. 
15Yuumtzile' cu ya'alic ma' leti' j túuxto'obi'; táan u tuuso'ob iquil u t'aano'ob tu 
kaaba' Yuumtzil. Le t o'olale' bíin in ki'itbesa'aque'ex tumen Yuumtzil, te'ex 
yéetel le aj bóobato'ob tu ya'alajo'ob ti' te'ex le ba'alo'oba' bíin quíimique'ex. 
16Bey xan tin t'aanaj le aj kiino'ob yéetel tuláacal le caajo', ca tin wa'alaj ti'ob: 
Bey u ya'alic Yuumtzila': Ma' a wu'uyique'ex le aj bóobato'ob, iquil u 
jajcuntico'ob séeba'an cu bin sutbil u nu'uculilo'ob kulnaj. Le ba'ax cu 
ya'alico'obo' chéen tuus. 

17¡Ma' a táan óoltique'exo'ob! Beete'ex ba'ax cu ya'alic u ajawil Babilonia ca 
cuxlaque'ex. ¿Ba'ax o'olal bíin suunac le caaja', jun tucub x lab pak? 
18Wa jach jaaj aj bóobato'obe', wa jaaj dzo'oc u kamico'ob in t'aane', ca u káat 
óolto'ob ti' téen, Yuumtzil u yuumil tuláacal páajtalil, u ti'al ma' in cha'ic u 
bisa'alo'ob Babilonia u yalab le nu'uculo'ob yaan kulnajo', je'el bix le yano'ob 
tu jalach naj u ajawil Judá yéetel Jerusalén. 
19-21Le ca j bisa'ab Babilonia Jeconías, u paal Joacim u ajawil Judá tumen 
Nabucodonosore', túuxta'ab pa'ate' yéetel tuláacal u nuuquilo'ob Judá yéetel 
Jerusalén, ma' j bisa'ab le ocomo'obo' mix le nojoch chulub ja' bronce u ca'ajo', 
mix u chuuno'ob mix u yalab u nu'uculilo'ob le kulnajo'. Yuumtzil u yuumil 
tuláacal páajtalile' cu ya'alic tu yo'olal le nu'uculo'ob p'áato'ob kulnaj yéetel tu 
jalach naj u ajawil Judá yéetel Jerusalén: 
22Bíin u biso'ob Babilonia, ti' cu bin j p'áatalo'obi' tac quéen in wóolt in ca'a 
suto'ob te j cúuchila'. Teen Yuumtzil, teen a'alic. 

Jeremías 28 

Jeremías yéetel aj bóobat Hananías 

1Tu cinco winalil láili' ti' le ja'abo', u káat ya'ale' tu can p'éel ja'ab u ajawil 
Sedequías tu caajil Judae', aj bóobat Hananías, u paal Azur, ti' u caajil 
Gabaone', tu ya'alaj ti' Jeremías ichil kulnaj, tu táan aj kiino'ob yéetel ti' 
tuláacal le caajo': 
2Yuumtzil u yuumil tuláacal páajtalil, u Ku Israel, cu ya'alic: Bin in ca'aj in 
lukes ti' u ajawil Babiloniae' u páajtalil, 
3ichil ca p'éel ja'abe' bíin in beet u su'utul tuláacal u nu'uculo'ob kulnaj bisa'ab 
Babilonia tumen ajaw Nabucodonosor. 
4Bíin xan in beet u suut Jeconías, u paal Joacim, u ajawil Judá, yéetel tuláacal 
u láak máaco'ob Judá j bisa'abo'ob palitzilil Babilonia. Bey, téen bíin in pa'a u 
muuk u ajawil Babilonia. Téen Yuumtzil, teen a'alic. 

5Aj bóobat Jeremíase' tu núucaj ti' aj bóobat Hananías, tu taan aj kiino'ob yéetel 
tu táan tuláacal le caaj yaan ca'ach ichil le kulnajo': 
6¡Bey, quexi' ca u beet Yuumtzil beyo'! ¡Quexi' ca beet Yuumtzil u béeychajal 
le t'aan dzo'oc a wa'alico', yéetel ca su'utuc tuláacal u nu'uculo'ob kulnaj, yéetel 
ca suunaco'ob tuláacal le j bisa'abo'ob Babiloniao'! 
7Ba'ale' u'uy le t'aan quin wa'alic ti' teech yéetel ti' tuláacal le caaja': 
8Le aj bóobato'ob j taalo'ob ma'ili' síijico'one', tu ka'aytajo'ob ba'atel, noj yajil 
yéetel báan quíimil tu yóokol ya'ab caajo'ob yéetel tu yóokol mu'uka'an 
ajawilo'ob. 
9Ba'ale' le quéen ka'ayta'ac ayikalil tumen jun túul aj bóobate' chéen wa cu 
béeychajale' je'el u páajtal u ya'ala'al, Yuumtzil túuxte'. 
10Hananías túune' tu lukesaj le yucalche' yaan ca'ach tu caal Jeremíase' ca tu 
ca'acachaj, 
11táan u ya'alic tu táan tuláacal le caajo': Yuumtzile' cu ya'alic: Láili' beya', ichil 
ca'a p'éel ja'abo'obe' bíin in lukes tu yóokol tuláacal le caajo'obo' le palitzlil tu 
dzaj Nabucodonosor u ajawil Babilonia, u ti'al ca in xu'ulse. Jeremíase' ca j bini. 
12Dzo'oc u máan kiin lukesa'ac le yucalche' tu caal Jeremías tumen Hananías le 
ca tu ca'acachaje', Yuumtzile' tu t'anaj aj bóobat Jeremías ca tu ya'alaj ti': 
13Xeen ca a wa'al ti' Hananías, teen Yuumtzil, teen a'alic: Ta ca'acachaj jun p'éel 
yucalche', ba'ale' tene' dzo'oc in máakantic jun p'éel yucalfierro u ti'al ca 
dza'abac ta caal. 
14Tumen teen, Yuumtzil u yuumil tuláacal páajtalil, u Ku Israele', quin wa'alic: 
Dzo'oc in dzáic tu caal tuláacal le caajo'obo' jun p'éel yucalfierro u ti'al ca 
meyajnaco'ob bey palitzilo'ob ti' Nabucodonosor u ajawil Babilonia. Tac u 
ba'alche'ilo'ob káax dzo'oc in dzáic yáanal u páajtalil. 
15Jeremías túune' tu ya'alaj ti' Hananías: ¡U'uy, Hananías! Yuumtzile' ma' tu 
túuxtajech ca a wa'al mix ba'ali', ba'ale' teche' táan a dzáic ti' le caaja' jun p'éel 
ma' jaaj pa'ataji'. 

16Le t o'olale' Yuumtzile' cu ya'alic: Bin in ca'aj in túuxtech, ba'ale' u ti'al in beet 
a sa'atal tu yóokol le lu'uma'. Ti' le ja'ab ca bin j quíimila', tumen yéetel le ba'ax 
ta wa'alajo' dzo'oc a p'u'ujsic le caaj tin wóokolo'. 
17Aj bóobat Hananíase' j quíim tu siete winalil láili' le ja'abo'ob. 

Jeremías 29 

U dzíib Jeremías ti' le yano'ob táanxel lu'umo' 

1-2Cu dzo'ocol u jóokol ajaw Jeconías táanxel lu'um yéetel nojoch xunáane', u 
palitzilo'ob jalach naje', u nuuquilo'ob Judá yéetel Jerusalén, j meen jatzudz 
ba'alo'ob yéetel le j meen máascabo'obo', aj bóobat Jeremíase' tu túuxtaj líikbal 
Jerusalén jun p'éel dzíibil ju'un, ti' u nuuquilo'ob j p'áato'ob ti' le bisa'abo'obo', 
aj kiino'ob, aj bóobato'ob yéetel le máaco'ob, Jerusalenilo'ob j bisa'abo'ob 
Babilonia tumen Nabucodonosor. 
3Le dzíiba' j bisa'ab tumen Elasa, u paal Safán, yéetel Gemarías, u paal Hilcías, 
máaxo'ob túuxta'abo'ob Babilonia tumen Sedequías u ajawil Judá u ti'al u dzic 
ti' ajaw Nabucodonosor. Le dzíibo' cu ya'alic ca'ach beya': 
4Bey cu ya'alic Yuumtzil u yuumil tuláacal páajtalil, u Ku Israel, ti' tuláacal le 
j Jerusalenilo'ob bisa'abo'ob Babiloniao': 
5Beet a wotoche'ex, jedz a cajtale'exi', pakalnene'ex, u ti'al a jaantique'ex u yich. 
6Dzo'ococ a beele'ex ca yanchajac a paalale'ex, bey xan a j xibil paalale'ex yéetel 
a x ch'upul paalale'ex, bey xan leti'obe' ca dzo'ococ u beelo'ob ca yanac xan u 
paalalo'ob. Ya'abcuntaba'ex te'elo', ma' a jun p'íitchajale'ex. 
7Meyajnene'ex te j caaj tu'ux tin túuxtaje'exo', káat óolte'ex ti' teen utz yóokol, 
tumen wa cu bin utzil ti'e' bey xan ti' te'ex bíin xi'ic utzil. 
8Téen Yuumtzil u yuumil tuláacal páajtalil, u Ku Israel, cu ya'alic beya': Ma' a 
cha'ic a tu'usule'ex tumen aj bóobato'ob mix tumen le j chuchuc na'ato'ob 
yano'ob ichile'exo', ma' a dzique'ex a wóole'ex ti' u wayako'ob. 
9Le ba'ax cu tze'ectico'ob tin kaaba'e' chéen tuus. Tene' ma' in túuxto'obi'. Teen 
Yuumtzil, teen a'alic. 

10Yuumtzile' cu ya'alic: Le quéen chúucpajac le setenta ja'abo'ob ti' Babiloniao', 
cu cáajal in beetic ti' te'ex utz, bíin xan in dzo'ocbes ba'ax tin séeb chi'itaj u ti'al 
ca suunaque'ex te j cúuchila'. 
11Ba'axo'ob in tucultmaj te'exe', ba'axo'ob utztac a ti'ale'ex, ma' u ti'al 
kaasile'exi', u ti'al in dzáic ti' te'ex u kiinilo'ob nojoch alab óolal. Teen Yuumtzil, 
teen a'alic. 
12Te'ex túune' bíin a ch'a'a chi'itene'ex, bíin payalchi'inaque'ex ti' teen, teen 
xane' bíin in wu'uy a káat óolale'ex. 
13Bíin a caxtene'ex, bíin xan a nuptáantene'ex, tumen tu jaajil u yóol a 
pucsi'ikale'ex ca beetique'ex. 
14Bey, tene' bíin in cha'a' a nuptáantiquene'ex, bíin xan in jelbes ba'ax cu 
yúuchul ti' te'ex, bíin in mole'ex ti' le caajo'ob tu'ux tin ki'itbesaje'exo', bíin in 
much'quinte'ex, bíin xan in sute'ex te j lu'um tu'ux jóoke'exo'. Teen Yuumtzil, 
teen a'alic. 
15Te'exe' ca wa'alique'ex: Yuumtzile' tu dzaj ti' to'on aj bóobato'ob Babilonia. 
16(Yuumtzile' cu ya'alic tu yo'olal le ajaw culucbal tu jalach káanche' David, 
bey xan tu yo'olal u cajnáalilo'ob le caaja', a láaktzile'ex ma' j bino'ob ta 
wéetele'ex táanxel lu'umili': 
17Teen Yuumtzil u yuumil tuláacal páajtalil, quin wa'alic: bíin in túuxt ti' te'ex 
ba'atel, wi'ij yéetel báan quíimil. Bíin in beet a p'áatale'ex bey u tu'il u yich 
Higoe', jach tu', ma' tu páajtal u jaanta'ale'. 
18Bíin in beet a ch'a'apchta'ale'ex yéetel ba'atel, yéetel wi'ij, bey xan yéetel báan 
quíimil. Bíin in beet u taj sajactalo'ob, yéetel u ja'akal u yóol le caajo'ob le 
quéen u yile'exo'ob, ca canbalnaco'ob ti' le loolob t'aano'ob yéetel ti' le sublaquil 
le quéen in ki'itbese'exo'. 
19Tumen ma' ta wu'uyaje'ex le ba'ax tin wa'alaj ti' te'ex yéetel in palitzilo'ob le 
aj bóobato'obo', ma' jun téenili'i' ba'ale' ya'ab u téenel, ma' ta wu'uyaje'ex u 
t'aano'obi'. Teen Yuumtzil, teen a'alic. 

20Dzo'ocbesa'ac in t'aan tumen tuláacal le máaxo'ob tin tojolch'intajo'ob 
Jerusaleno' le ca j bisa'abo'ob Babiloniae'.) 
21Yuumtzil u yuumil tuláacal páajtalil, u Ku Israel, cu ya'alic tu yo'olal Acab, u 
paal Colaías, yéetel tu yo'olal Sedequías, u paal Maasías, máaxo'ob cu 
ya'alico'ob ba'alo'ob ma' jaajtac tu kaaba' Yuumtzil: Bin in ca'aj in beet u 
lúubulo'ob tu kab Nabucodonosor u ajawil Babilonia, leti'e' bíin u quíimso'ob 
ta táane'ex. 
22Beyo', le judailo'ob j bisa'abo'ob Babilonia le quéen u yóolto'ob u loolob 
t'anto'ob wa máaxe', ca u ya'alo'ob beya': Yuumtzil bíin u beet ti' teech je'el bix 
tu beetajilac ti' Sedequías yéetel ti' Acab, máaxo'ob j káabta'abo'ob ti' káak 
tumen u ajawil Babilonia. 
23Leti' bíin úuchuc ti' te'ex tu yo'olal ta beetaje'ex ba'alo'ob talam subtzil tu 
lu'umil Israel: pak kebanchaje'ex yéetel u yatano'ob a wéet xiibile'ex, ta 
wa'alaje'ex xan tuuso'ob tin kaaba', tene' ma' tin túuxtmaje'ex ca wa'ale'exi'. 
Tene' jach in wojel. Teen Yuumtzil, teen a'alic. 

Péectzil u ti'al Semaías 

24Yuumtzile' tu ya'alaj ti' Jeremías ca u ya'al ti' Semaías j Nehelamil: 
25Yuumtzil u yuumil tuláacal páajtalil, u Ku Israel cu ya'alic: Teche' ta túuxtaj 
ta kaaba' jun p'éel dzíib ti' tuláacal le caaj yaan Jerusaleno', yéetel ti' aj kiin 
Sofonías, u paal Maasías, yéetel ti' tuláacal aj kiino'ob. Te j dzíibo' ca wa'alic ti' 
Sofonías: 
26Yuumtzile' dzo'oc dzáiquech aj kiinil tu cúuchil Joiada, u ti'al ca a beet a noj 
ilaj meyajil kulnaj. Wa cu taal jun túul j chocopool wíinic cu jo'op'ol u t'aan 
bey aj bóobate', teche' u najmal a túuxtic dzaabil ti' kalab che' ca ka'axac xan 
yéetel jookenjok fierro. 
27¿Ba'ax o'olal túun ma' a key Jeremías le j Anatotil, cu taal j t'aan ta táane'ex 
bey aj bóobate'? 

28Tu túuxtaj ti' to'on tac Babilonia jun p'éel dzíib, tu'ux ca'ach cu ya'alic: Le 
bisa'abique'ex táanxel lu'umilo' yaan u xáantal; beet a wotoche'ex, yéetel 
pakanene'ex u ti'al a jaantique'ex u yich. 
29Aj kiin Sofoníase' tu xocaj le dzíib ti' Jeremías. 
30Yuumtzil túune' tu t'anaj aj bóobat ca tu ya'alaj ti': 
31Túuxt a'albil ti' le yano'ob táanxel lu'umilo' teen, Yuumtzil, quin wa'alic ti'ob: 
Bey tumen Semanías le j Nehelamil dzo'oc u t'aan tin kaaba' quex ma' in 
túuxtmaj u ya'al mix ba'ale', yéetel dzo'oc u taasic ti' te'ex ma' u jaajil ocsaj 
óolale', 
32teen Yuumtzil, quin wa'alic bin in ca'aj in jadz Semanías pa'ate' yéetel u 
ch'i'ibalo'ob. Ma' bíin yanac u ch'i'ibal ichil in caajali', mix tu bíin yanac u 
qui'imac óolal bíin in dzáa ti' in caajali', tumen yéetel u t'aan beyo' suunaj p'ec 
óolal in ti'al. Teen Yuumtzil, teen a'alic. 

Jeremías 30 

U séeb chi' Yuumtzil u ti'al le kiino'ob cu taalo'obo' 

1Le ti' le péectzil tu dzaj Yuumtzil ti' Jeremíasa'. Tu ya'alaj ti': 
2U Yuumtzil, u Ku Israel, cu ya'alic: Dzíibt ti' jun p'éel ju'un tuláacal ba'ax dzo'oc 
in wa'alic ti' teech, 
3tumen bíin kuchuc u kiinil in kexic u kiin yajil in caajal Israel, yéetel Judá. 
Teen Yuumtzil, teen a'alic. Teen bíin in beet u suuto'ob te j lu'um tin dzaj ti' u 
taataob u ti'alinto'ob. 
4Lela' leti' u péectzil Yuumtzil tu yo'olal Israel yéetel tu yo'olal Judá. 
5Yuumtzile' cu ya'alic: ¡Táan u yu'uba'al u yawatil noj sajaquil, tu yo'olal jak 
óolal yéetel péec óolal! 
6Káat a wu'uyye'ex wa cu síijsaj jun túul j xiib. ¿Ba'ax o'olal túun quin wilic u 
ch'o'och'otcuba'ob le j xiibo'ob, bey yaan u ki'inamil aalanquil ti'obe'? ¿Ba'axten 
tuláacalo'ob dzo'oc u sacpile'entalo'ob? 

7¡Táan u náadzal u kiinilo'ob sajbe'entzil, jun p'éel kiin mix bikin bíin yanac u 
jeel beyo'! Jun p'éel u kiinil yaayaj óolal u ti'al u caajil Jacob, ba'ale' teen bíin 
in toco'ob. 
8Teen, Yuumtzil u yuumil tuláacal páajtalile', quin wa'alic: Bíin in wach' in 
caajal ti' u kaaxil palitzilil, mix bikin bin suunac palitzilta'al tumen j táanxel 
lu'umilo'ob. 
9Bíin u meyajten, tumen téen u Yuumtzil yéetel u Ku, bey xan bíin u meyajt 
David, máax bíin in dzáa bey u ajawile'. 

Yuumtzile' bíin u toc u caajal 
(Jer 46.27-28) 

10Teen Yuumtzil, teen a'alic: U caajil Jacob, in j palitzil ma' a ch'a'ic sajaquil, 
Israel ma' a ch'a'ic sajaquil, tumen teech yéetel a paalale' bíin in toque'ex ti' le 
náach múuch' caajo'ob, tu'ux bisa'abe'exo'. Ba'ale' bíin suunaque'ex yéetel 
jéedzel, x ma' sajaquil, mix máac bíin ja'asic a wóole'ex. 
11Teen Yuumtzil, teen a'alic: ta wéetel yanen u ti'al in toquech. Bíin in xu'uls 
tuláacal le caajo'ob tu'ux tin ki'itbese'exo'. Ba'ale' teche' ma' bíin in xu'ulsechi'; 
chéen bíin in jadzech je'el bix ca najmatique': ma' bíin in p'atech x ma' jaadzili'. 
12Yuumtzile' cu ya'alic: A quimpaja'anile' mina'an utztal ti', a koja'anile' mina'an 
dzaaquil ti'. 
13Mina'an mix máac táan óoltiquech; mina'an mix máac dzaquic a 
quimpaja'anil, mina'an xan dzaaquil a ti'al. 
14Tuláacal a weeyo'obe' dzo'oc u tu'ubsiquecho'ob; mix táan u náadzalo'ob ta 
wicnal. tin beetaj ti' teech loob bey ti' jun túul aj p'eeque', tin chich jadzajech 
tu yo'olal a seten kasa'anilo'ob, tu yo'olal xan a ya'abcach kebano'ob. 
15¿Ba'ax ten ca wáacan tu yo'olal a quimpaja'anil? A ki'inamile' mina'an 
dzaaquil ti'. Yo'olal u ya'abil a kasa'anil yéetel tu yo'olal a máan ya'abil 
kebano'obe', tin beetaj teech beyo'. 
16Ba'ale' tuláacal máax bíin lukiqueche', bíin lu'ukuc xan, tuláacal a aj 
p'eeco'obe' bíin bisa'aco'ob táanxel lu'umil; bíin in beet u láaj ocolta'al le 

máaxo'ob j ocolte'exo', le máax toc tuláacal le ba'ax yaan ti' teche' yaan xan u 
láaj tocolta'ac ti'. 
17Bíin in sut a toj óolal, bíin in dzac a quimpaja'anil, quex ca u ya'alo'ob a aj 
p'eeco'ob: Sione' xúunp'atta'an, mix máac táan óoltic. Teen Yuumtzil, teen 
a'alic. 
18Yuumtzile' cu ya'alic: Bíin in kex u kinyajil u múuch' caajilo'ob Jacob, bíin in 
ch'a'a óotzilil ti' u múuch' caajilo'ob le caajo'obo' bíin u ca'a líiksa'aco'ob yóokol 
u jeenel pakilo'ob u jalach najilo'ob xane' bíin ca'a beeta'aco'ob tu cúuchilo'ob. 
19Ichilo'ob bíin u'uya'ac u kaayilo'ob nib óolal yéetel u che'ejilo'ob qui'imac 
óolal. Ma' bíin jun p'iitchajaco'obi', tumen teen bíin in beet u ya'abtalo'ob. Ma' 
bíin p'ecta'aco'obi' tumen teen bíin in beet u tzi'iquilo'ob. 
20Le j israelitaobo' bíin béeyaco'ob je'el bix ca'ache'; u caajale' bíin p'áatac 
jedzecnac tin táan, teen bíin in jadz máaxo'ob yedzmailo'ob. 
21-22Ichilo'ob bíin jóokoc jun túul noj jalach: jun túul aj méektáan bíin jóokoc 
láili' ichilo'ob. Bíin in beet u náadzal ti' teen, tumen, ¿Máax je'el u táabal j 
náadzal ti' tene'? Leti'obe' bíin in caajalto'ob, teen xane' bíin u Kuinteno'ob. 
Teen Yuumtzil, teen a'alic. 
23U p'u'ujul Yuumtzile' bey jun p'éel chac ikale', bey jun p'éel ka'amcach iik cu 
jadzicubáa ichil le j loolob wíinico'obo'. 
24U p'u'ujul Yuumtzile' chéen bíin ch'éenec le quéen u beet le ba'ax u 
tucultmaje'. Bíin kuchuc u kiinil a ch'a'a nu'uctique'ex le ba'alo'oba'. 

Jeremías 31 

U suuto'ob le israelitaob tu lu'umilo'ob 

1Yuumtzile' cu ya'alic: Ti' le kiino'obo' bíin u Kuinteno'ob tuláacal u múuch' 
cajnáalilo'ob u yotochnáalo'ob Israel, leti'obe' in caajalo'ob. 
2Yuumtzile' cu ya'alic: Te x tocoy lu'umo' tin we'esaj in wutzil ti' le caaj, tu 
jechaj le quíimilo'. Ti' le kiino'ob táan ca'ach u caxtic Israel jun p'éel cúuchil u 
ti'al u je'elele'. 

3Yuumtzile' chíicpaj ti' teen úuchi, ca tu ya'alaj ti' teen: Tene' tin yaabiltajech 
yéetel yaacunaj mina'an xu'ulul; le t óolal quin bisiquinbáa ta wéetel yéetel 
utzil. 
4U lu'umil Israel bíin in wutzquint a caajilo'ob. Tu ca'a téen bíin talaco'ob yéetel 
bojol paaxo'ob u ti'al j óokoto'ob yéetel qui'imac óolal. 
5Bíin ca'a suunac u pako'ob u x péet pachil uvaob tu jo'ol lu'umilo'ob Samaria, 
le máaxo'ob bíin u x péet pachil uvaobe', bíin u jaanto'ob u yicho'ob. 
6Tumen bíin kuchuc u kiinil le j canan caajo'obo' bíin u yaawto'ob tu jo'ol 
lu'umil Efraín: Nadzaba'ex, co'ox Sión, tu táan Yuumtzil c Ku. 
7Yuumtzile' cu ya'alic: Kaaynene'ex yéetel nojoch qui'imac óolal tu yo'olal u 
caajil Jacob, jun p'éel noj caaj ichil tuláacal le múuch' caajo'obo'. Beete'ex u 
yu'uba'al u kaayilo'ob a qui'iqui' t'aane'ex, a'alex beya': Yuumtzil tu tocaj u 
caajal, le u yalab caaj j p'áat ti' Israelo'. 
8Bíin in ca'aj in beet u suuto'ob, lukbalo'ob tu lu'umil j xaman, bíin in ca'aj in 
much'quito'ob, lukbalo'ob tu naklil u xuul yóokolcaab. Yéetelo'obe' bíin 
talaco'ob, ch'óopo'ob, móocho'ob, co'olelo'ob yo'omtaco'ob, yéetel le dzo'oc u 
yaalanquilo'obo'; ¡bíin suunac jun p'éel nojoch múuch'cabil caaj! 
9Bíin talaco'ob táan u payalchi'ob táan xan u yokolo'ob. Tene' yaan in bisico'ob 
ti' u sayabilo'ob ja', ti' jun p'éel táax bej, tu'ux ma' tu bino'ob j t'óochpajal. 
Tumen tene' u taataen Israel, Efraine' in nojoch paal. 
10Múuch' caaje'ex, u'uye'ex u t'aan Yuumtzili' tze'ecte'ex tu náachil u jáal 
ka'anabo'ob: Yuumtzile' tu ki'itbesaj Israel, ba'ale' bíin u ca'a much'quintic bíin 
xan u canante je'el bix u canantic le j canan taman u j tamano'ob. 
11Tumen Yuumtzile' tu lojaj u caajil Jacob, tu tocaj ti' jun múuch' caajo'ob asab 
yaan u páajtalil. 
12Bíin talaco'ob bíin kaaynaco'ob yéetel qui'imac óolal tu ca'anlil Sión, bíin u 
qui'icunt u cuxtalo'ob yéetel u yutzil Yuumtzil: trigo, vino yéetel aceite, j 
tamano'ob yéetel wacaxo'ob. Bíin béeyaco'ob jun p'éel nojoch u x péet pachil 

pakal ma'alob jóoyabta'anile', mix bikin xan bíin p'áataco'ob x ma' muukil tu 
ca'a teen. 
13Le x ch'úupalalo'obo', bíin óokotnaco'ob yéetel qui'imac óolal, bey le 
táanquelemo'ob bey xan le nuxibo'obo'. Teen bíin in qui'imaccunt u yóolo'ob: 
u yokolo'obe' bíin in sut qui' óolalil, bíin in dzáa xan ti'ob jun p'éel qui'imac 
óolal asab nojoch ti' u yaayaj óolalo'ob. 
14Le aj kiino'obo' bíin in beet u tzéenticuba'ob yéetel u ma'alobil janal, in 
caajale' ca u najmat u sen ya'abil in ayikalilo'ob. Teen Yuumtzil, teen a'alic. 
15Yuumtzile' cu ya'alic: Cu yu'uba'al jun p'éel t'aan Ramá, u t'aan máax cu yokol 
yéetel yaayaj óolal. Leti'e' x Raquel cu yokol tu yo'olal u paalal, ma' u káat ca 
náaysa'ac u yóoli', tumen dzo'oc u quíimilo'ob. 
16Ba'ale' cu ya'ala'al ti' tumen Yuumtzil: Raquel Ch'en a wokol; p'at a wequic u 
ja'il a wich, tumen a yaj óolale' bíin yanac u bo'olal: a paalale' bíin lukuco'ob 
tu lu'umil le aj p'eeco'ob, bíin suunaco'ob. Teen Yuumtzil, teen a'alic. 
17Yaan jun p'éel pa'atalil u ti'al le kiino'ob cu taalo': a paalale' bíin u suunaco'ob 
tu lu'umilo'ob. Teen Yuumtzil, teen a'alic. 
18Dzo'oc in wu'uyic u yaayaj káatanquil u caajil Efraín: Tene' beyen ca'ach jun 
túul táanquelem wacax ma' suucquinta'ane', ba'ale' teche' dzo'oc a 
suucquintiquen; beet in suut ti' teech, tumen teche' in Yuumtzil, in Ku. 
19Tene' tin náachcuntajimba' ti' teech, ba'ale' dzo'oc u sutkajal in tuucul; in 
kebane' jéechcab tin wich, quin loxic in tzeem; quin wu'uyiquinbáa sublaquen 
yéetel cabal óol tu yo'olal u kebanilo'ob in táanquelmil. 
20U caajil Efraine' in ti'ale' jun túul in yaabilaj paal; in j xibil paal asab in 
yaabiltmaj. Quex le quéen in keye', ma' tu p'áatal ma' in ka'ajsic; in pucsi'ikale' 
cu péec yóol, tene' quin sen ch'a'ic óotzil ti'. Teen Yuumtzil, teen a'alic. 
21Israel, dzáa u chíiculo'ob le bejo', u ti'al ca páatac a caxtic tu séeblaquil; pact 
ma'alob le bej ta xíimbaltajo'. ¡Suunen u caajil Israel, suunen ta cajtalilo'ob! 

22¿Tac ba'ax kiin bíin jáawac a manal máan, bey jun túul x ch'úupal saatale'? 
Teen Yuumtzil, dzo'oc in beetic ba'al túumben way yóokolcaabe': jun túul 
co'olel cu co'oco' t'anic jun túul j xiib. 

Cu taal u kiinil u ayiikaltal Israel 

23Yuumtzil u yuumil tuláacal páajtalil, u Ku Israele' cu ya'alic: Le quéen in kex 
bix yanil u cajnáalilo'ob Judae', le quéen xan ti' yanaco'ob tu ca'a téen tu 
lu'umo'ob yéetel tu caajilo'obe', bíin u ca'a a'alo'ob: ¡Yuumtzil u qui'iqui' t'ant 
le quili'ich pu'uc tu'ux cajacbal le ti'ibil bejilo'! 
24U cajnáalilo'ob Judá yéetel u caajilo'ob, u pakalo'ob yéetel le j canan 
tamano'obo' bíin cajlaco'ob te'elo'. 
25Tumen bíin in dzáa ya'ab janal yéetel ya'ab ukul, ti' le máaxo'ob ca'ana'ano'ob 
yéetel j ma' muuko'ob. 
26Ti' lela' téec aajen ca tin p'ilaj in wich. Utzchaj ti' wich in wayak. 
27Yuumtzile' cu ya'alic: Bíin talac u kiinil in beetic u ya'abtal máaco'ob yéetel 
ba'alche'ob tu lu'umil Israel yéetel lu'umil Judá. 
28Je'el bix tin dzajilac in wóol u ti'al in joc, in jut, in lu'ubsaj yéetel in beetic 
loobe' bey xan bíin in dzáa in wóol u ti'al in líiksaj yéetel in pakal. Teen 
Yuumtzil, teen a'alic. 
29Ti' le kiino'obo' ma' bíin suunac a'albili': C taata yéetel maamae' cu jaantico'ob 
su'usudz uvaob, ba'ale' ti' u paalo'ob cu dzáic u cha'aj cojilo'ob. 
30Tumen le máax cu bin u jaant le su'usudz uvao', ti' leti' cu bin u dzáa u cha'aj 
cojil. Le máax bíin kebanchajaque', leti' bíin quíimic tu yo'olal u keban. 
31Yuumtzile' cu ya'alic: Bíin talac u jun p'éel kiin iquil bíin in beet jun p'éel 
túumben nup t'aan yéetel Israel bey xan yéetel Judá. 
32Le nup t'aana' ma' je'el bix le tin beetaj yéetel u máanja'an ch'i'ibale'ex, le ca 
tin machajo'ob tu kabo'ob u ti'al in jóokesico'ob Egiptoe'; tumen leti'obe' ma' tu 
dzo'ocbesajo'ob in nup t'aani', quex tumen téen ca'ach u yuumilo'ob. Teen 
Yuumtzil, teen a'alic. 

33Leti' le nup t'aan bíin in beet yéetel Israel le quéen kuchuc u kiinile': Bíin in 
dzáa in wa'almaj t'aan tu pucsi'ikal bíin xan in dzíibt tu dzu' u tuucul. Tene' 
bíin u Kuilteno'ob, leti'ob xane' bíin in caajalto'ob. Teen Yuumtzil, teen a'alic. 
34Ma' bíin kabéetchajac ca u paaclan ca'anbesaj u báilo'obi', u yéet bisajba'ob 
yéetel láaktzilo'ob, u ti'al ca u kaj óolteno'ob, tumen tuláacalo'ob, líikbal u 
nojchil tac u asab chichanile' bíin u kaj óolteno'ob. Tene' bíin in sa'ates u 
kasa'anilo'ob mix xan bíin ca'a ka'ajac ti' teen u kebano'obi'. Teen Yuumtzil, 
teen a'alic. 
35Yuumtzile' tu dzaj le kiino' u ti'al u sáasilcunaj yéetel kiin le luna yéetel le 
eeko'obo' u ti'al u sáasilcunt yéetel áakab, le máax beetic u péec ka'anab yéetel 
u quíilbal cuclilo'obe', le máax cu kaaba'intic Yuumtzil u yuumil tuláacal 
páajtalile', cu ya'alic: 
36Wa kuchuc jun p'éel u kiinil ca a táadzmáanse'ex le a'almaj t'aano'ob in 
dzaamaja', ti' le kiino' cu jáawal in ti'alintic u caajil Israel. Teen Yuumtzil, teen 
a'alic. 
37Wa jun p'éel u kiinil ca kuchuc p'isbil le ca'ano' Yéetel ca xakla'ac le lu'um tac 
tu chuun pakilo'obe', ti' le kiino' bíin in cúulpacht u caajil Israel tu yo'olal 
tuláacal ba'ax tu beetaj. Téen Yuumtzil, teen a'alic. 
38Yuumtzile' cu ya'alic: Bíin talac jun p'éel kiinil bíin ca'a líik utzquinta'ac in 
caajal, likbal tu witzil Hananeel tac le Jool cu kaaba'intic, Ti'itz. 
39Tu'ux cu náacalo'obe' bíin xi'ic toj u t'o'ololo'ob, líikbal te'elo' tac tu jo'ol 
lu'umil Gareb, cu dzo'ocole' cu kéechelo'ob tac Goa. 
40Tuláacal le táax lu'um tu'ux cu mu'ucul quimeno'ob yéetel cu pu'ulul u ta'anil 
káako', bey xan tuláacal le káaxo'ob yano'ob tu yóokol u t'o'ol ja'il Cedrón tac 
te j ti'itz cu kaaba'intic u Jool kalabil Tzimino'obo', tu lakine' bíin jun 
páaycunta'ac in ti'alinte, yéetel tuláacal lela' mix bikin bíin suunac jenbil, mix 
xiixcuntbil. 

Jeremías 32 

Jeremíase' cu manic jun xéet' lu'um 

1Tu diez ja'abil u ajawil Sedequías tu lu'umil Judae', Yuumtzile' tu t'aanaj 
Jeremías, tu ja'abil dieciocho u ajawil ca'ach Nabucodonosor. 
2Ti' le kiino'obo', u aj ba'atelo'ob u ajawil Babiloniae' táan ca'ach u ba'ateltico'ob 
Jerusalén, aj bóobat Jeremíase' kala'an ca'ach tu táancabil u kalab najil, jalach 
naj. 
3Ajaw Sedequías túuxt kalbil tumen Jeremíase' tu ya'alaj: Yuumtzile' cu ya'alic: 
Bin in ca'aj in beet u lúubul le caaja' tu kab u ajawil Babilonia, 
4ajaw Sedequíase' ma' bíin púudzuc ti' le j caldeobo', ba'ale' bíin lúubuc tu kab 
u ajawil Babilonia, bíin xi'ic tu táan. 
5Nabucodonosore' bíin u bis Sedequías tu caajil Babilonia, tu'ux bíin p'a'atac, 
tac quéen ka'ajac ti' teen. Quex ca ba'atelnaque'ex yéetel le j caldeob, ma' bíin 
béeyaque'exi'. Teen Yuumtzil teen a'alic. 
6Jeremíase' tu ya'alaj: Yuumtzile' tu t'anajen ca tu ya'alaj ti' teen: 
7U'uye, Hanameel a láak, u paal Salum a dzeyum, yaan u taal u ka'ayt contech 
jun xéet' lu'um yaan ti' tu lu'umil Anatot u ti'al ca a man ti', tumen teech u 
najmal a manic tumen teche' u nadza'an láaktzilech. 
8Jach je'el bix tu ya'alaj ti' teen Yuumtzile', in láak Hanameele' j taal u yilen te 
tu'ux kala'aneno', ca tu ya'alaj ti' teen ca in man le lu'um yaan ti', tu caajil 
Anatot, ichil u lu'um u múuch' cajtalilo'ob u otochnáalo'ob Benjamín, tumen ti' 
teen u najmal u co'onol, u ti'al ca p'áatac ti' teen, tumen teen u nadza'an 
láaktzilen. Le ca tin na'ataj ti' Yuumtzil u taal le t'aana', 
9-10ca tin manaj le lu'um ti' in láak Hanameel. Tin kubaj diecisiete sac taakin 
ti', le bajux t a'alajo', ca tin beetaj u ju'unile' ca dzalabta'ab tumen le máaxo'ob 
j ilo'. 
11Cu dzo'ocole' ca tin ch'a'aj ca'a p'éel u ju'unil le moc t'ano', jun p'éele' u ju'unil 
úuchic in manjique' dzalabta'an, u láak jun p'éele' chéen u ju'unil úuchic u 
co'onol, 



1817 

 

Biblia Maya 
© 1992, Sociedades Bíblicas Unidas. 

 

 
 

 

12ca tin dzaj ti' Baruc u paal Nerías u ya'abil Maasías, tu táan in láak Hanameel, 
yéetel tu táan le máaxo'ob tu dzíibtajo'ob u kaaba'ob u ti'al u jajcuntico'ob, tu 
táan tuláacal le j judíob culucbalo'ob ca'ach tu táancabil u cúuchil tu'ux cu 
yúuchul canan. 
13Tu táano'obe' tin wa'alaj ti' Baruc: 
14Yuumtzil u yuumil tuláacal páajtalil u Ku Israele', cu ya'alic: Ch'a'a le ca'a 
p'éel u ju'unil moc t'ana', le dzalabta'an yéetel le chéen u ju'unil coonolo', ca a 
ta'ac ti' jun p'éel p'úul, u ti'al ma' u séeb la'abal. 
15Tumen Yuumtzil u yuumil tuláacal páajtalil, u Ku Israele' cu ya'alic: Te j 
lu'uma' bíin ca'a ma'anac najo'ob, coolo'ob yéetel u x péet pachilo'ob uvaob. 

U payalchi' Jeremías 

16Cu dzo'ocol in kubic ti' Baruc u paal Nerías u ju'unil le lu'umo', ca j 
payalchi'inajen ti' Yuumtzil beya': 
17Teech, Yuumtzil, yéetel nojoch jéechcabil a páajtalile' ta beetaj ca'an yéetel 
lu'um. Mina'an mix ba'al talam a ti'al. 
18Ca we'esic a yaacunaj ti' ya'abcach ch'i'ibalo'ob, ba'ale' ca jadzic xan le 
máaco'ob tu yo'olal u keban u taataob. ¡Je'el túuno', Ku, ti' teche' yaan nojoch 
páajtalil, a kaaba'e' Yahveh, ti' máax yaan tuláacal páajtalil! 
19Teche' nojochech ti' ba'ax ca tucultic, nojochech xan ti' ba'axo'ob ca beetic. 
Teche' ca wilic tuláacal ba'al cu beetic le wíinico'obo', le t o'olale' ca dzáic le 
ba'ax cu najmatico'obo'. 
20Teech ta beetaj máactzilo'ob yéetel chíiculalo'ob Egipto, tac xan bejela'e' cu 
bin a beetic tu lu'umil Israel bey xan ichil tuláacal máaco'ob, le t o'olal cu 
nojbe'encunta'al a kaaba'. 
21Teche' yéetel nojoch jéechcabil páajtale' ta jóokesaj a caajal Israel tu lu'umil 
Egipto, le ca ta beetaj máactzilo'ob yéetel chíiculalo'ob ca ta láaj chupajo'ob 
yéetel sajaquil. 

22Ta dzaj ti' Israel le lu'uma', tu'ux cu yáalcab leche yéetel caab, bey u yáalcab 
ja'e', je'el bix ta séeb chi'itilac ti' u máanja'an ch'i'ibalo'ob. 
23Ba'ale' le ca j ooco'ob te j lu'uma' le ca jéedzo'obe', ma' tu dzo'ocbeso'ob mix 
tu yu'ubajo'ob le t'aan ta wa'alaj ti'obe'. Le t óolale' ta túuxtaj tuláacal le kaas 
tu yóokolo'oba'. 
24Bejela'e' le j caldeobo' dzo'oc u beetico'ob níix lu'umo'ob u ti'al u yooclo'ob u 
beeto'ob loob ti' le caaja', leti' le ba'atel, le wi'ij yéetel báan quíimil, bíin u beet 
u lúubul le caaj tu kab u aj p'eeco'ob. Yuumtzil, teche' ca wilic táan u yúuchul 
le ba'ax ta wa'alajo'. 
25Quex beyo' ta wa'alaj ti' teen ca in man yéetel ca in bo'ot le lu'um tu táan le 
aj jaajcunajo'obo', quex tumen le caaja' bin u ca'aj lúubul tu kab le j caldeobo'. 
26Yuumtzil túune' tu núucaj ti' Jeremías: 
27Teen Yuumtzil, u Ku tuláacal aj cuxa'an. Mina'an mix ba'al talam a ti'al. 
28Bey túuno', tene' quin wa'alic ti' teech: Bin in ca'aj in beet u lúubul le caaj tu 
kab Nabucodonosor, u ajawil Babilonia, yéetel tu kab le j caldeobo'. 
29Le j caldeob cu ba'ateltico'ob le caajo' bíin oojco'obi', bíin u t'abo'ob; bíin u 
tóoco'ob pa'ate' yéetel le najo'ob, tu'ux ca'ach cu tóoca'al poom tu yóokol le 
najo'obo', yéetel cu ku'ubul vino ti' jela'an kuob, u ti'al ca'ach in p'a'asta'al. 
30U caajil Israel yéetel u caajil Judae' tu yáax chuunili', amal tu beetajo'ob le 
ba'ax in p'ectmaje'; le j israelitaob ma' jáawac u si'ipiltalo'ob yéetel kuob leti'ob 
beetmajil. Teen Yuumtzil, teen a'alic. 
31Le caaja' líikbal chu'unpajic tac bejela'e', chéen cu beetico'ob in p'u'ujul yéetel 
in sen kuuxil. Le t o'olale' bin in ca'aj in beet u samkajal. 
32Tu yo'olal dzo'oc u sen pajico'ob in subtale' yéetel u kaakas cuxtalo'ob, u caajil 
Israel yéetel Judá, pa'ate' yéetel u ajawilo'ob, yéetel u nuuquilo'ob, yéetel u aj 
kiino'ob, u aj bóobato'ob yéetel tuláacal u cajnáalilo'ob Judá yéetel Jerusalén. 

33Tu cúulpachteno'ob, ma' tu pactajeno'obi'. Quex mix jun p'éel kiin tin jáawsaj 
in tzolic u xiquino'ob, ma' tu dzo'ocbesajo'obi' mix tu yóoltajo'ob u kamo'ob in 
tzol xiquini'. 
34J kuchpaj u yóolo'ob u manba'alcuntico'ob in kulnaj, jun páaycunta'an ti' 
teen, ca tu dzajo'ob u p'ecbe'en kuob ichil. 
35Bey xan tu beetajo'ob u multuunil kultaj tu táax kóom lu'umil Ben-hinom, u 
ti'al u tóoquico'ob u j xibil paalal yéetel u x ch'upul paalal bey quíimsbil ti' 
Moloc, bey tu beetilaco'ob u kebanchajal Judá, jun p'éel ba'ax p'ecbe'en in ti'alt, 
tumen ma' tin wa'alaj ca u beeto'obi', mix j máan tin tuuculi'. 

U séeb chi'ob u ti'al kiino'ob cu taalo'ob 

36Teen Yuumtzil, u Kuen Israele', quin wa'alic tu yo'olal le caaj ca wa'alic bin u 
ca'aj lúubul tu kab ajaw Babilonia, tu yo'olal ba'atel, wi'ijil yéetel báan quíimil: 
37Bin in ca'aj in much'quint tuláacal u aj táan caajilo'ob ti' tuláacal múuch' 
caajo'ob tu'ux tin ki'itbesajo'ob le ca'aj léec in nojoch p'u'ujul, in sen kuuxil 
yéetel in dzíiquil, bíin in beet u suuto'ob te j cúuchila' u ti'al ca cajlaco'ob yéetel 
jéedzel. 
38Leti'obe' bíin in caajalto'ob, teen xane' bíin u Kuinteno'ob. 
39Bíin in beet ca yanac ti'ob alab óolal chéen u ti'al u tziquiqueno'ob, tuláacal 
u kiinilo'ob u cuxtal u ti'al u bin utzil ti'ob bey xan ti' u ch'i'ibalo'ob. 
40Bíin in beet yéetelo'ob jun p'éel nup t'aan mina'an u xuul: bíin in kax 
t'antinbáa in beet utz bíin xan in chupo'ob yéetel u dzíibolalil u tziquiqueno'ob, 
ma' xan u tzelicuba'ob ti' teen. 
41Tene' bíin qui'imacchajac in wóol in beetic utz ti'ob, yéetel tuláacal in 
pucsi'ikal bey xan yéetel jaaj óolal bíin in beet u cajtalo'ob te j lu'uma'. 
42Tu ya'alaj xan Yuumtzil: Je'el bix tin túuxtaj le noj yaj ti' le caaja', bey xan 
bíin in túuxt tuláacal le utz in wa'almaj ti'obo'. 

43Ti' le lu'um dzo'oc a wa'alic yaan u p'áatal x tocoyila', x ma' cajnáalilo'ob, 
yéetel mix ba'alche'ilo'ob, yéetel yaan bin u lúubul tu kab j caldeobe', bíin ca'a 
ma'anac lu'umo'obi'. 
44Bíin úuchuc maan, bíin beeta'ac u ju'unil moc t'aan yéetel u dzalab bey xan 
u dzíibil kaaba' aj jaajcunajo'ob. Tuláacal bíin úuchuc tu lu'umil Benjamín, tu 
bakpach Jerusalén, tu caajilo'ob Judá, je'el bix tu múuch' cajtalo'ob u 
pu'uquilo'ob, tac le táax lu'umo', yéetel tu noj caajilo'ob Néguev, tumen teen 
bíin in beet u kexpajal u kinyajil. Teen Yuumtzil, teen a'alic. 

Jeremías 33 

Cu tze'ecta'al utzil pa'atajil 

1Ca'aliquil ti'ili' kala'an Jeremías tu táancabil kalab naje', Yuumtzile' tu ca'a 
t'aanaj ca tu ya'alaj ti': 
2Téen Yuumtzil, teen tin beetaj le lu'umo', teen tin pataj, cu dzo'ocole' ca tin 
t'alcuntaj tu cúuchil, quin wa'alic ti' teech: 
3T'aneni', teen bíin in núuc ti' teech, bíin in dzáa a wojéelt ba'alo'ob nuuctac, 
yéetel talamtaco'ob ma' a kaj óoli'. 
4-5Teen Yuumtzil, u Kuen Israel, yaan teen jun p'éel péectzil tu yo'olal u 
najilo'ob Jerusalén, yéetel u najilo'ob u ajawilo'ob Judá bíin je'eneco'ob. Le u 
jóokolo'ob yéetel u táadz máascabo'ob u ti'al j ba'atel yéetel le j caldeob 
máaxo'ob cu líiksico'ob níix lu'um u ti'al u ba'atelto'ob le caaja', chéen u ti'al ca 
niccunta'ac quimeno'ob. Teen, tin noj p'u'ujulile' yaan in beetic u quíimilo'ob 
tumen dzo'oc in tzelic in pactic ti' le caaja' tu yo'olal ya'ab le kaas u 
beetmajo'obo'. 
6Ba'ale' bíin in dzaco'ob, bíin dzáa u toj óolalo'ob, bíin in beet xan ca u 
najmatico'ob yéetel tziiquil u jéedzelo'ob mix ba'al xan ca péecsic u yóolo'ob. 
7Bíin in kex u kinyajil Judá yéetel Israel, bíin in ca'a líikes u caajalo'ob u ti'al 
ca suunaco'ob p'áatal je'el bix ca'ache'. 

8Bíin in p'o'ob ti' tuláacal le keban tu beetajo'ob ma' utz tin táano', yaan xan in 
sa'atsic tuláacal le kaas tu beetajo'ob le ca tu beetajo'ob u j ma' u'uyaj t'aanil ti' 
teno'. 
9Jerusalene' bíin suunac qui'imac óolal in ti'al, bíin suunac xan in tziiquil yéetel 
in nojbe'enil, tu táan tuláacal u caajilo'ob le lu'umo'. Le quéen u yu'ubo'ob u 
tzicbalta'al tuláacal le utz bíin in túuxt tu yóokol u cajnáalilo'ob Jerusalén, 
yéetel tuláacal le ayikalil bíin in dzáa ti'ob, bíin quiquilanquilo'ob yéetel 
sajaquil. 
10Yuumtzile' cu ya'alic: Te'exe' ca wa'aliquex, le cúuchil bina' x tocoychaja'an, 
mina'an bin máaco'ob mix ba'alche'ob; u bejilo'ob bin Jerusalén yéetel u 
caajilo'ob Judá ch'enecnac, mix máac caja'ani', mix ba'alche'ob. Ma'alob co'ox 
ilic, te'ela' bíin ca'a u'uya'ac 
11u kaayilo'ob kiinbesaj yéetel qui'imac óolal, u kaayilo'ob aj kam nicte'ob, bíin 
u u'uya'ac u ya'ala'al: Dza'ex nib óolal ti' Yuumtzil u yuumil tuláacal páajtalil, 
tumen leti'e' utz, u yaacunaje' mina'an u xuul. bíin taasa'ac kulnaj u ti'ibil 
óolalilo'ob nib óolal. Bey, téen bíin in kex u kinyajil le lu'uma', u ti'al ca suunac 
je'el bix ca'ache'. Teen Yuumtzil, teen a'alic 
12Yuumtzil u yuumil tuláacal páajtalile' cu ya'alic: Le múuch' caajo'ob x tocoy 
yanilo'ob bejela'a', mina'an u máaquilo'ob mix u ba'alche'ilo'ob ti' tuláacal u 
caajilo'obe', bíin ca'a yanac suuc tu'ux bíin xi'ico'ob le j canan tamano'ob u 
biso'ob u j tamano'obi'. 
13Ma' chéen tu lu'umil le caajo'ob yano'ob te j pu'uco' ba'ale' tac tu táax 
lu'umilo'ob Néguev, bey tu lu'umo'ob Benjamín, yaan tu bakpach Jerusalén 
yéetel u láak u caajilo'ob Judá, bíin ca'a ila'ac j canan tamano'ob táan u 
xoquico'ob u j tamano'obi'. Teen Yuumtzil, teen a'alic. 
14Yuumtzile' cu ya'alic: Bíin kuchuc u kiinil in dzo'ocbesic u séeb chi'il le 
qui'iqui' t'aano'ob tin beetaj ti' u caajil Israel yéetel ti' u caajil judá. 
15Le quéen kuchuc u ja'abile', ti' le kiino' bíin in beet u yantal jun túul u ch'i'ibal 
David, sijnal tu yotoch ca u beet u yantal p'is óolal yéetel tojil ti' le lu'uma'. 

16Ti' le kiino' mix máac bíin beetic loob ti' Judá, Jerusalén bíin cajlac x ma' 
sajaquil. Yéetel le kaaba' t'a'anaca': Yuumtzile', leti' c muuk. 
17Téen Yuumtzil teen a'alic: Mix bikin bíin p'áatac ma' u yantal jun túul u 
ch'i'ibal Davib u ti'al ca culac tu jalach káanche' Israel, 
18mix bikin bíin p'áatac ma' u yantal aj kiino'ob tu ch'i'ibalo'ob Leví u ti'al ca u 
kubo'ob láaj tóocbil ba'alche'ob, u tóoco'ob u ti'ibil óolal janalbe'en neeko'ob ti' 
in tziiquil, yéetel u ti'al u dza'ob ti' teen u láak quíimsbil ba'alche'ob. 
19Yuumtzile' tu t'anaj Jeremías ca tu ya'alaj ti': 
20Téen Yuumtzil, teen a'alic: Ma' tu páajtal u p'áatal ma' u béeychajal le nup 
t'aan in beetmaj yéetel le kiin bey xan yéetel le áakabo', le t o'olale' ma' tu 
páajtal u p'áatal ma' kuchul le kiino' mix le áakab tu jach tu ja'abil. 
21Le nup t'aan in beetmaj yéetel in palitzil David, ma' tu páajtal ma' u 
béeychajal, mix bikin bíin p'áatac ma' yantal jun túul u ch'i'ibal ca u beetubáa 
ajaw tu jalach káanche', wa ca p'áatac ma' u béeychajal xan in nup t'aan yéetel 
in aj kiino'ob, u ch'i'ibalo'ob Leví. 
22Ti' u ch'i'ibalo'ob in j palitzil David yéetel ti' in aj meeyjulo'ob le aj kiino'ob, 
u ch'i'ibal Leví, bíin in ya'abcuntico'ob je'el bix u eekilo'ob ca'an, yéetel u sa'am 
lu'umil ka'anab, mix máac cu páajtal u xoquic. 
23Yuumtzile' tu t'anaj Jeremíase', ca tu ya'alaj ti': 
24¿Ma' wa a wu'uy u ya'ala'al tumen le máaco'ob ma' in wóolt in kam le ca'a 
túul láaktzilo'ob tin yéeyaj ca'acho', Israel yéetel Judá? ¡Le t óolale' yéetel kex 
óol cu pactico'ob in caajal, mix cu yilico'ob bey jun p'éel nojoch múuch' 
caajo'ob! 
25Je'elo', teen Yuumtzil, teen a'alic: Teen beetmajil jun p'éel nup t'aan yéetel le 
kiino', bey xan yéetel le áakabo', in wa'almaj xan bix cu bin meyaj ca'an yéetel 
lu'um, 
26mix bikin bíin in cúulpacht u ch'i'ibal Jacob yéetel David in j palitzil, mix tu 
bin jáawal in jóokesic ichilo'ob máaxo'ob cu bin j méektáantico'ob u 



1823 

 

Biblia Maya 
© 1992, Sociedades Bíblicas Unidas. 

 

 
 

 

ch'i'ibalo'ob Abraham, Isaac yéetel Jacob. Tumen bíin in ch'a'a óotzilil ti'ob, 
bíin in beet u kexpajal u kinyajilo'ob. 

Jeremías 34 

Péectzil u ti'al ajaw Sedequías 

1Nabucodonosor, u ajawil Babilonia, yéetel tuláacal u aj ba'atelo'obe', u 
cajnáalilo'ob tuláacal le caajo'ob u kubmajuba'ob ca'ach yáanal u páajtalil, táan 
ca'ach u ba'ateltico'ob Jerusalén yéetel tuláacal le caajo'ob bakpachtmailo', 
Yuumtzile' tu t'anaj Jeremías ca tu ya'alaj ti': 
2Téen Yuumtzil u Junab Ku Israel, quin wa'alic ti' teech, ca xi'iquech a wa'al ti' 
Sedequías u ajawil Judá: Bey u ya'alic Yuumtzila': Bin in ca'aj in beet u ch'a'abal 
le caaj tumen u ajawil Babilonia u ti'al ca u tóoque'. 
3Teche' ma' bíin a jechic a lúubul tu kab; bíin chu'ucuquech, bíin ku'ubuquech 
xan ti', cu dzo'ocol a bisa'al tu táane', bíin bisa'aquech Babilonia. 
4Quex beyo', Sedequías, u ajawil Judá u'uy ba'ax quin in wa'al ti' teech, teen 
Yuumtzil: Ma' bíin quíimiquech tu yej máascabi'. 
5Bíin quíimiquech x ma' sajaquil, bíin tóoca'ac ba'al qui'iboc tu kiinil a mucsaj, 
je'el bix le j tóoca'abo'ob tu mucsajo'ob a máanaja'an ch'i'ibalo'ob ajawnajo'ob 
táanil ti' teech, bíin u ya'alo'ob: ¡Waay, in dzuulil! táan u yaayaj óolalo'ob ta 
wo'olal. Téen Yuumtzil, quin wa'alic yéetel quin dzáic u t'aanil. 
6Aj bóobat Jeremíase' tu ca'a a'alaj tuláacal ti' ajaw Sedequías tu caajil 
Jerusalén. 
7Ti' le je'elo', u aj ba'atelo'ob u ajawil Babilonia táan ca'ach u ba'ateltico'ob 
Jerusalén, Laquis yéetel Azeca, chéen le jaaj ca'a p'éel caajo'ob nuuctac p'aatal 
ca'ach ti' Judaa'. 

Cu man ba'alcunta'al u nup t'aanil u jalkabta'al le j hebreob palitziltano'ob 

8Yuumtzile' tu t'anaj Jeremías, le ca j dzo'oc u beetic ajaw Sedequías jun p'éel 
nup t'aan yéetel tuláacal u cajnáalilo'ob Jerusalén tu'ux cu ya'alic u jáalkabtic 
le j palitzilo'obo'. 



1824 

 

Biblia Maya 
© 1992, Sociedades Bíblicas Unidas. 

 

 
 

 

9Le nup t'aano' cu ya'alic le máax yaan hebreob u palitziltmaje', xiib wa x 
co'olele' unaj u jáalkabtic, tu yo'olal ma' u palitziltic u yéet lu'umil. 
10Tuláacal u nuuquilo'ob yéetel tuláacal le caajo' tu yu'ubo'ob ma'alob le kax 
t'aano', ca tu jáalkabtajo'ob u j palitzilo'ob, ma' j beeta'ab u meyajo'obi. 
11Ba'ale' cu dzo'ocole' ka'aj yiiko'ob iquil tu jáalkabtajilaco'ob, ca tu ca'a 
beeta'ab u meyajo'ob bey palitzilo'obe'. 
12Yuumtzil túune' tu t'anaj Jeremías, ca tu ya'alaj ti': 
13Teen Yuumtzil u Kuen Israel, tin beetaj jun p'éel nup t'aan yéetel a úuchben 
ch'i'ibale'ex le ca tin jóokesajo'ob Egiptoe', tu'ux cu meyajo'ob ca'ach, beyo'ob j 
palitzilo'obe'. Ca tin wa'alaj ti'ob 
14wa dzo'oc u meyajta'alo'ob seis ja'abo'obe', u najmal u jáalkabtico'ob tu siete 
ja'abil. Ba'ale' a máanja'an ch'i'ibale'exe' ma' tu yu'ubajo'ob in t'aani', mix tu 
dzo'ocbesajo'obi'. 
15Bejela'e' dzo'oc u kexpajal a cuxtale'ex, qui'imacchaj in wóol le ca tin wilaj a 
jáalkabtique'ex le palitzilo'ob a wéet lu'umile'exo'. Cu dzo'ocole' ta beetaje'ex 
jun p'éel nup t'aan tin taan ichil le kulnaj jun páaycunta'an ti' teno'. 
16Ba'ale' cu dzo'ocole' ta kexaje'ex a tuucule'ex ca ta maanba'alcuntaje'ex in 
kaaba', ta beetaje'ex u meyajtique'ex tu ca'a teen le palitzilo'ob, quex dzo'oc 
ca'ach a jáalkabtique'exo'obe'. 
17Bey túuno', teen Yuumtzil quin wa'alic: Te'exe' ma' ta wu'uyaje'ex in t'aani', 
tumen ma' ta jáalkabtaje'ex le palitzilo'ob a wéet lu'ume'exo'; bejela'a túune' bin 
in ca'aj in jáalkabt ba'atelo'obo', báan quíimil yéetel wi'ij, u ti'al u taasic jak 
óolal ti' tuláacal u ajawilo'ob le lu'uma'. Téen Yuumtzil, teen a'alic. 
18-19U noj aj meyajo'ob Judá yéetel Jerusalén pa'ate' yéetel u j koosilo'ob jalach 
naj, aj kiino'ob yéetel tuláacal j táan caajilo'ob tu beetajo'ob jun p'éel nup t'aan 
tin taan: tu bujo'ob jun túul chan wacaxe' ca j máano'ob chúumuc ti' u ca'a 
búujul. Ba'ale' cu dzo'ocole' tu manba'alcuntajo'ob le nup t'aan yéetel u kex 
t'aano'. 

20Tu yo'olal lelo' bíin in beet u lúubulo'ob tu kab u aj p'eeco'ob, ca 
quíimsa'aco'ob, ca lu'ukuc u wíinclilo'ob tumen j ch'oom yéetel tumen u 
ba'alche'ilo'ob káax. 
21Bey xan bíin in beet ca lúubuc Sedequías u ajawil Judá, yéetel u nuuquil u aj 
dzíibo'ob tu kab u aj ba'atelo'ob u ajawil Babilonia, quex dzo'oc u jáawal u 
ba'ateltique'ex. 
22Bin in ca'aj in wa'al ti'ob ca suunaco'ob u puluba'ob tu yóokol le caaja', ca u 
ba'atelte ca u tóoque. Bíin in beet ca p'áatac x tocoyilo'ob le u láak u caajilo'ob 
Judá, mix jun túul u cajnáalilo'ob bíin p'áataqui'. Teen Yuumtzil, teen a'alic. 

Jeremías 35 

Jeremías yéetel le j recabitaob 

1Tu kiinilo'ob ca'ach Joacim u paal Josías, u ajawil judae', Yuumtzile' tu 
t'aanajen ca tu ya'alaj ti' teen: 
2Xeen tu caajal le j recabitaobo' ca t'aanaquech tu yéetelo'ob. Biso'ob ti' jun 
p'éel u káasabil le kulnajo', ca a dzáa vino ti'ob. 
3Teen Jeremíase' j binen in caxt Jaazanías (u paal u yaanal Jeremías u yáabil 
Habasinías) yéetel u sucu'uno'ob, u paalal, yéetel tuláacal u yéet caajalo'ob le j 
recabitaobo', 
4ca tin bisajo'ob kulnaj, tu káasab u paalal Hanán, u paal Igdalías, máax ca'ach 
jun túul u j palitzil Ku. Le káasaba', ti' yaan ca'ach tu tzéel u káasab u 
nuuquilo'ob kulnaj, yóokol u káasab Maasías, u paal Salum, máax canantic 
ca'ach u jool najil kulnaj. 
5Tin chupaj le luucho'ob yéetel vino, ca tin dzaj ti' le recabitaob ca tin wa'alaj 
ti'ob: Uke'ex jun p'íit vino. 
6Leti'obe' tu núucajo'ob: To'one' ma'atech c ukic vino, tumen Jonadab, u paal 
Recab, c úuchben ch'i'ibale' tu ya'alaj bic táabac c uke, mix to'on, mix j ch'i'ibal 
u najmal c ukic mix bikin. 

7Bey xan tu wet'aj c beetic najo'ob yéetel c pakic cool mix u x péet pachil uva. 
Tu ya'alaje' ca cajlaco'on mantadz ti' chuybil najo'ob, ca páatchajac cuxtal ya'ab 
kiino'ob te j lu'um tu'ux c máan beyo'on j táanxel j lu'umilo'one'. 
8To'one' t u'uyaj u t'aan, ca t beetaj tuláacal le ba'ax tu ya'alaj c úuchben ch'i'ibal 
Jonadab, ma' táan c ukic vino, mix to'on mix c atano'ob mix c paalal, 
9mix t beetic c otoch u ti'al c cajtal, mix t beetic u x péet pachil uvaob, mix t 
pakic cool. 
10Caja'ano'on ti' chuybil najo'ob, bey xan dzo'ocbesic xan tuláacal ba'ax tu 
ya'alaj c úuchben ch'i'ibal Jonadab. 
11Ba'ale' le ca j láaj ch'a'ab tumen Nabucodonosor u ajawil Babilonia tuláacal 
le múuch' caajo'oba', t dzaj t tuucul c taal Jerusalén u ti'al j púudzul ti' u aj 
ba'atelo'ob le j caldeob yéetel le j siriob; le t óolale' caja'ano'on Jerusalén. 
12Yuumtzil túune' tu t'anaj Jeremíase' ca tu ya'alaj ti': 
13Teen Yuumtzil, u yuumil tuláacal páajtalil, u Kuen Israel, quin wa'alic ti' 
teech ca xi'iquech a wa'al ti' u cajnáalilo'ob Judá yéetel Jerusalén: Cane'ex le 
ca'anbesaja', yéetel dzo'ocbese'ex in t'aan. Teen Yuumtzil, teen a'alic. 
14U ch'i'ibalo'ob Jonadab u paal Recabe', tu dzo'ocbesajo'ob le ba'axo'ob j 
a'ala'ab ti'obo', ma' tu yukico'ob vino, le t o'olal tac bejela'e' ma' tu yukico'ob 
tumen cu dzo'ocbesico'ob u t'aan u yúuchben ch'i'ibalo'. Teen xane' dzo'oc in 
wa'alic ti' te'ex ya'ab u téenel, ba'ale' ma' ta wu'uyique'ex in t'aan. 
15Dzo'oc in túuxtic in aj bóobato'ob, u ti'al u ya'alo'ob ti' te'ex: P'ate'ex a kaakas 
cuxtale'ex, yéetel le loolob ba'alo'ob ca beetique'exo'. Ma' a bine'ex tu paach u 
láak kuob mix a kultique'exo'ob, tumen ja'ali' beyo' je'el u páajtal a cuxtale'ex 
te j lu'um in dzaamaj ti' te'exa' yéetel ti' a wúuchben ch'i'ibale'exo'. Ba'ale' ma' 
ta dzo'ocbesaje'ex mix ta wu'uyaje'ex in t'aani'. 
16U ch'i'ibalo'ob Jonadab, u paal Recab, dzo'oc u beetico'ob le ba'ax tu ya'alaj 
u yúuchben ch'i'ibalo'; ma' bey u caajil Israele' ma' tu yu'ubaj in t'aani'. 

17Le t o'olale', teen Yuumtzil, u yuumil tuláacal páajtalil u Kuen Israel, quin 
wa'alic: Bin in ca'aj in beet u lúubul yóokol Judá yéetel tu yóokol u cajnáalilo'ob 
Jerusalene', tuláacal le noj yajilo'ob dzo'oc in wa'alico'. Tumen tene' dzo'oc in 
t'aan, te'exe' ma' ta wu'uyaje'exi'; tin t'aanaje'ex te'exe' ma' ta núucaje'ex in 
t'aani'. 
18Cu dzo'ocole', Jeremíase' tu ya'alaj ti' le j recabitaobo': Yuumtzil u yuumil 
tuláacal páajtalil u Ku Israele' cu ya'alic: Bey tumen te'ex dzo'oc a wu'uyique'ex 
u t'aan a úuchben ch'i'ibal Jonadab, yéetel dzo'oc a beetique'ex ma'alob tuláacal 
ba'ax tu ya'alaje', 
19teen, Yuumtzil u yuumil tuláacal páajtalil u Kuen Israel, quin jedzic ti' te'ex, 
mantadz cu bin j antal jun túul u ch'i'ibal Jonadab ca u meyajten. 

Jeremías 36 

Baruque' cu xoquic le ju'un te j kulnajo' 

1Ti' u can ja'abil u méektáan Joacim, u paal Josías, u ajawil Judá, Yuumtzile' 
tu t'anaj Jeremías ca tu ya'alaj ti': 
2Ch'a'a jun p'éel u ju'unil dzíibe', ca dzíibt tuláacal le ba'ax dzo'oc in wa'alic ti' 
teech tu yo'olal Israel, Judá yéetel tuláacal u chuucáan múuch' caajo'ob, líikbal 
le ca tin yáax t'aanajech tu kiinilo'ob Josíase' tac bejela'e'. 
3Le quéen u yojéelto'ob le judíob tuláacal le noj yajo'ob quin tucultic in túuxtic 
ta wóokole'exo', quexi' ca u p'ato'ob u kaakas cuxtalo'obe', teen túune' bíin in 
sa'ats u kasa'anilo'ob yéetel u kebano'ob. 
4Jeremíase' tu t'anaj Baruc, u paal Nerías, ca tu tzolaj tuláacal le ba'ax a'ala'ab 
ti' tumen Yuumtzilo', Baruc túune' tu dzíibtaj ti' jun wáal ju'un. 
5Cu dzo'ocole' Jeremíase' tu tzolaj ti' Baruc le ba'axo'ob u najmal u beetico': 
Ila'a bix yanilen, tene' wet'a'an in bin tu kulnaj Yuumtzil. 
6Le t o'olale', xeen teech tu kiinil su'ukin ca a xoc le Ju'un tin wa'alaj ti' teech 
ba'ax ca bin a dzíibte', le ta dzíibtajo', u ti'al ca u yu'ub tuláacal le caajo' yéetel 
tuláacal u cajnáalilo'ob Judá cu taalo'ob way u yu'ubo'ob u péectzil Yuumtzile'. 

7Je'elajqui' u payalchi'ob ti' Yuumtzil u ti'al u káat óolalo'obe', ca u p'ato'ob xan 
u kaakas cuxtalo'ob, tumen u kuuxil yéetel u p'uja'anil Yuumtzil úuchic u yayaj 
t'antic le caaja' sen sajbe'entzilo'ob. 
8Baruque' tu beetaj tuláacal le ba'ax a'ala'ab ti' tumen aj bóobat Jeremías: j bin 
kulnaj ca tu xocaj u péectzil Yuumtzil ti' le codzbil ju'uno'. 
9Tu nueve winalil ti' u cinco ja'abil u méektáan Joacim u paal Josías, u ajaw 
Judá, j a'ala'abe', u cajnáalilo'ob Jerusalén je'el bix le taalaja'ano'ob ti' u láak u 
caajilo'ob Judae' ca su'ukinaco'ob tu táan Yuumtzil. 
10Baruc j bin tu sujuy lu'umil kulnaj, tu yoocbal le Túumben Joolnajo', líikbal 
tu káasab Gemarías, u paal Safán máax dzíibtic ba'axo'ob cu yúuchul, tu xocaj 
ti' tuláacal le caajo' le codzobil ju'un tu'ux yaan ca'ach u t'aano'ob Jeremías. 

Baruque' cu xoquic le ju'un tu táan le nucuch jalacho'obo' 

11Micaías, u paal Gemarías u yáabil Safane', tu yu'ubaj tuláacal u péectzil 
Yuumtzil j xo'oc tumen Baruc dzi'ibta'an ti' codzobil le ju'uno', 
12ca j bin jalach naj, tu káasab le máax cu dzíibtic tuláacal ba'ax cu yúuchulo', 
tu'ux much'ucbalo'ob ca'ach tuláacal u nuuquilo'obo': Elisama, le aj dzíibo', 
Delaía, u paal Semaías; Elnatán, u paal Acbor; Gemarías u paal Safán; 
Sedequías, u paal Hananías, yéetel u láak u nuuquilo'ob. 
13Micaíase' tu tzicbaltaj ti'ob tuláacal ba'ax tu yu'ubaj le ca j xo'oc le codzbil 
ju'un tumen Baruc tu táan tuláacal le caajo'. 
14Le u nuuquilo'obo', tu túuxtajo'ob Jehudí, u paal ca'ach Netanías, u yáabil 
Selemías, u ca'a áabil Cusi u ti'al u ya'alic ti' Baruc ca u bis le ju'un tu xocaj tu 
táan tuláacal le caajo'. Baruque' tu ch'a'aj le ju'uno' ca j bin tu táano'ob, 
15leti'obe' tu ya'alajo'ob ti': Culen, xoc ti' to'on le ju'uno'. Baruque' ca tu xocaj 
ti'ob, 
16chéen p'elac tu yu'ubilaco'obe', chupo'ob yéetel sajaquil, ca tu pactajuba'ob 
tu baatzilo'ob jun túul tu táan u láak, ca tu ya'alajo'ob: Yaan c a'alic ti' ajaw 
tuláacal. 

17Cu dzo'ocole' ca tu ya'alajo'ob ti' Baruc: Tzicbalt ti' to'on bix úuchic a dzíibtic 
tuláacal le ba'ala'. 
18Baruque' tu núucaj: Jeremíase' le ti' tu tzolaj teen tuláacal, teen túune' tin 
dzíibtaj yéetel tinta ti' le codzobil ju'una'. 
19Ca túun tu ya'alajo'ob ti' Baruc: ¡Teech yéetel Jeremíase' xeene'ex a 
ta'acbesaba'ex, mix máac ca u yóojelt tu'ux yane'ex! 

Ajaw Joacim cu tóoquic le codzobil ju'uno' 

20Le nucuch jalacho'obo' tu p'atajo'ob le ju'un tu káasab Elisama, le máax 
dzíibtic tuláacal ba'ax cu yúuchulo', ca'aj j bino'ob jalach naj u ya'alo'ob ti' ajaw 
tuláacal ba'ax cu yúuchul. 
21Ajawe' tu túuxtaj Jehudi ca u taas le ju'un yaan tu káasab Elisama, le ca j 
taasa'abe', Jehudie' tu xocaj tu táan ajaw, yéetel tu táan tuláacal le nucuch 
jalacho'ob bakpachtmilo'. 
22Tu yo'olal u winalil nueve ca'ache', ajawe' ti' yaan tu káasab tu'ux suuc u kíich 
tu kiinil que'elil, tu táan jun p'éel kíich t'aba'an. 
23Le quéen dzo'ococ ca'ach u xo'ocol tumen Jehudí óox p'éel wa can p'éel 
t'oololo'obe', le ajawo' cu xotic yéetel jun p'éel xotob, cu dzo'ocole' cu pulic ich 
káak. Bey tu beetilac tac ca tu tóocaj tuláacal le codzobil ju'uno'. 
24Le ajaw yéetel le u nuuquilo'ob tu yu'ubajo'ob le xooco' ma' tu ch'a'ajo'ob 
sajaquil mix chíicpaj wa tu yaj tu yóolo'obi'. 
25Elnatán, Delaía yéetel Gemarías tu káat óolto'ob ti' ajaw ma' u tóoquic le 
ju'uno', ba'ale' leti'e' ma' tu yóoltaj u beet ba'ax cu ya'alico'obi', 
26ba'ale' tu ya'alaj ti' Jerameel, yaan u ki'ikel ajaw ti', bey ti' Seraías, u paal 
Azriel, yéetel ti' Selemías u paal Abdeel, ca u macho'ob aj bóobat Jeremías bey 
xan u aj dzíib Baruc. Ba'ale' Yuumtzile' tu ta'acajo'ob. 

Jeremíase' cu ya'alic u taanil u láak dzíib 

27Cu dzo'ocol u tóoca'al le ju'un tumen ajaw, tu'ux yaan ca'ach le t'aano'ob tu 
ya'alaj Jeremías, ca j dzi'ibta'ab tumen Baruque', Yuumtzile' tu t'aanaj Jeremías 
ca tu ya'alaj ti': 
28Ch'a'a u láak codzobil ju'une', ca dzíibt tu ca'a téen tuláacal le ba'axo'ob 
dzíibta'ab ca'ach ti' le yáaxo', le j tóoca'ab tumen Joacim u ajawil Judá. 
29A'al ti' le ba'alo'oba': Bey u ya'alic Yuumtzila': Teche' ta tóocaj le ju'uno', ca ta 
keyaj Jeremías tu yo'olal tu dzíibtaj ti' le ju'uno', yaan u taal u ajawil Babilonia 
u ti'al u kascunt le múuch' caajo'oba', bin u ca'aj u p'at x ma' máaquilo'ob yéetel 
x ma' ba'alche'ilo'ob. 
30Utz beyo', téen Yuumtzil, quin wa'alic ti' teech Joacim, u ajawil Judá, ma' 
bíin yanac a ch'i'ibal tu jalach káanche' Davidi'. A quimen wíinclile' bíin p'áatac 
tu yooxow kiin yéetel ti' u síisil áakab, 
31teech yéetel a ch'i'ibale', pa'ate' yéetel a nuuquilo'obe', bíin in jadze'ex tu 
yo'olal a kebane'ex. Bíin beet u lúubul ta wóokole'ex yéetel tu yóokol u 
cajnáalilo'ob Jerusalén yéetel Judá tuláacal le noj yajilo'ob tin wa'alajo'ob, ti' 
ba'axo'ob, te'exe' ma' ta woquesaj ta wóole'exi'. 
32Jeremías túune' tu ch'a'aj u láak codzobil ju'une' ca tu dzaj ti' Baruc, u aj dzíib, 
máax tu dzíibtaj tuláacal le ba'axo'ob tu ca'a a'alaj Jeremíaso', jaaj a'albile', 
tuláacal le ba'ax dzíibta'an ti' le ju'un tóoca'ab ca'ach tumen ajaw Joacim. 
Jeremíase' tu tzayaj xan u láak ba'alo'obi'. 

Jeremías 37 

U káatanquil Sedequías ti' Jeremías 

1Nabucodonosor u ajawil Babiloniae', tu dzaj Sedequías u paal Josías u ti'al u 
ajawtal tu lu'umil Judá, u ti'al u jeelint Jeconías, u paal Joacim. 
2Ba'ale' mix Sedequías mix u jalachilo'ob, mix le caajo' tu yóoltajo'ob u 
yu'ubo'ob le péectzil tu dzaj Yuumtzil tu chi' u aj bóobat Jeremías. 

3Ajaw Sedequíase' tu túuxtaj Jucal, u paal Selemías, yéetel aj kiin Sofonías u 
paal Maasías u ti'al u yil aj bóobat Jeremías u ti'al u ya'alico'ob ti': Payalchi'inen 
t o'olal ti' Yuumtzil c Ku. 
4Jeremíase' ma' ka'alac ca'achi, le beetic cu páajtal u máan je'el tu'uxac káat 
ichil le caajo'. 
5Ca'aliquil u aj ba'atelo'ob faraone' dzo'oc ca'ach u jóokolo'ob tu caajil Egipto. 
Le j caldeobo' táan ca'ach u ba'ateltico'ob Jerusalén le ca tu yojéelto'obe' j 
luko'obi'. 
6Yuumtzil túune' tu t'anaj aj bóobat Jeremías, ca tu ya'alaj ti' 
7ca a'ala'ac ti' le j taasaj t'aano'obo': A'ale'ex ti' u ajawil Judá, máax túuxte'ex a 
káat chi'itene'exo', u aj ba'atelo'ob faraón, tu dzajuba'ob ca'ach bej u ti'al u 
yáantico'obe', dzo'oc u suuto'ob Egipto. 
8Le j caldeobo', bíin suunaco'ob u ba'atelto'ob u caajil Jerusalén, bíin u ch'a'ob 
bíin xan u tóoco'ob. 
9Teen Yuumtzil, teen a'alic te'exe': Mix a chéen tucultique'ex wa dzo'oc u 
bino'ob le j caldeobo', tumen ma' bey bíin úuchuco'. 
10Quex ca pa'a u muuk tuláacal u aj ba'atelo'ob le j caldeob táan u 
ba'ateltique'exo', ma' bíin p'áatac chéen wa jay túul ucha'an loob ti'obi', le 
máaco'obo' bíin líikico'ob u ti'al u tóoquico'ob le caaja'. 

Cu ka'alal Jeremías 

11Ca'aliquil táan ca'ach u p'áatico'ob Jerusalén u aj ba'atelo'ob le j caldeobo', 
tumen tu yojéeltajo'ob táan u taal u aj ba'atelo'ob faraone', 
12Jeremíase' jóok te j caajo' u ti'al u binbal tu lu'umil Benjamín u ti'al u t'ox jun 
p'éel kamba'albáil ichil u yéet lu'umilo'ob. 
13Ba'ale' le ca j kuch tu Joolnajil Benjamine', jun túul máac cu kaaba'intic Irías 
u paal Selemías, yéetel u yáabil Hananías, máax ca'ach u nojchil le j 
canano'obo', j ma'ach Jeremías tumen, ca tu ya'alaj ti': ¡Teche' táan a bin ichil 
le j caldeobo'! 



1832 

 

Biblia Maya 
© 1992, Sociedades Bíblicas Unidas. 

 

 
 

 

14Ca tu núucaj Jeremías: ¡Ma' jaaji', ma' ichil le j caldeob quin bini'! Ba'ale' 
Iríase' ma' tu yóoltaj u yu'ubi', tu machaje' ca tu bisaj tu yicnal le noj aj 
meyajo'obo'. 
15Le máaco'oba' p'u'ujo'ob ti' Jeremías ca tu túuxtajo'ob ca ja'adzac yéetel ca 
ka'alac tu yotoch Jonatán aj dzíib, le naja', dzo'oquili' u su'utul u kalab naje'. 
16Jeremíase' bisa'ab j kalbil tu yáanal lu'umil le kalabo', tu'ux j p'áat ya'ab 
kiino'ob. 
17Ajaw Sedequíase' tu túuxtaj ca taasa'ac Jeremías jalach naj, ca kujsa'ab 
Jeremías tu táane', leti'e' tu x mucul káataj ti': ¿Yaan wa u péectzil Yuumtzil? 
Jeremíase' tu núucaj: Yaan, bey cu ya'alica': a tzicbe'enile' bin u ca'aj lúubul tu 
kab u ajawil Babilonia. 
18Jeremíase' tu káataj xan ti' ajaw Sedequías: ¿Ba'ax loobil in beetmaj ti' a 
tzicbe'enil, wa ti' a nucuch aj meyajo'ob, wa ti' a caajal u ti'al ca ka'alaquen? 
19¿Tu'ux yano'ob le aj bóobato'ob cu ya'alico'ob ma' bíin u ba'ateltech u ajawil 
Babilonia mix teech mix a caajal? 
20U yu'uben a tzicbe'enil, beet utz a dzáic ti' teen le ba'ax quin káatic ti' techa': 
Ma' a cha'ic in bisa'al tu ca'a téen tu yotoch Jonatán le máax dzíibtic tuláacal 
ba'ax cu yúuchul, ma' xan ca quíimiqueni'. 
21Ajaw Sedequías túune' tu ya'alaj ca p'a'atac tu táancabil canan, yéetel 
sáamsamale' ca bisa'ac jun p'éel waaj tu beel le j meen waajo'obo'. Beeta'ab 
beyo' ca'aliquil yaan ca'ach waaj te j caajo'. Bey úuchic u p'áatal Jeremías tu 
táancabil canan. 

Jeremías 38 

Cu pu'ulul Jeremías ichil jun p'éel tiquin chultun 

1Sefatías u paal Matán, Gedalías u paal Pasur, Jucal u paal Selemías, yéetel 
Pasur u paal Malquías, tu yu'ubajo'ob u ya'alic Jeremías tu táan le caajo' le 
t'aano'oba': 

2Yuumtzile' cu ya'alic: Máax cu bin j p'áatal te j caajo' bíin quíimic ich ba'atel, 
yéetel wi'ij wa báan quíimil. Ba'ale' le máax cu jóokol u ti'al u kubicubáe' ti' le 
j caldeobo', bíin páatac u toquic quex u cuxtal. 
3Yuumtzile' cu ya'alic: Le caaja' yaan u lúubul tu kab u aj ba'atelo'ob u ajawil 
Babilonia. Leti' cu bin u ch'a'e, mix máac bíin páatac u wet'ic. 
4Le nucuch aj meyajo'obe' tu ya'alajo'ob ti' ajaw: Yaan u quíimsa'al le máaco', 
tumen yéetel u t'aano'obe' cu lúubsic u yóol le aj ba'atelo'ob p'áatalo'ob tac 
bejela'a' te j caaja', bey tu ya'alajilaco'ob xan tuláacal le máaco'obo'. Le máaca' 
ma' tu caxtic u yutzil le caaja', chéen u kaasil. 
5Ajaw Sedequíase' tu núucaj ti'ob: Ma'alob, beete'ex yéetel, je'el ba'alac a 
káate'exe'. Tene' ma' tin páajtal ta wéetele'ex. 
6Leti'ob túune' tu machajo'ob Jeremíase' ca tu pulajo'ob ich u chultun Malquías 
u paal ajaw, yaan ca'ach tu táancabil canan. Ca tu yéemsajo'ob Jeremías yéetel 
suumo'ob, tu yo'olal chéen luuk yaan ca'ach te j chultuno' Jeremíase' dzóop 
ichil. 
7Jun túul etiope cu kaaba'intic Ebed-melec, jun túul xiib utz u yila'al u meyaj 
te jalach najo', tu yu'ubaj u ya'ala'al dzo'oc u pu'ulul Jeremías ichil le chultuno'. 
Ti' le kiino' ajawe' ti' yaan ca'ach ti' jun p'éel múuch'cabil tu Joolnajil Benjamín. 
8Ebed-melec túune' jóok ti' le jalach najo' ca j bin u ya'al ti' ajaw: 
9Tzicbe'en, le ba'ax dzo'oc u beetico'ob le máaco'ob yéetel Jeremíaso', jun p'éel 
loob. Dzo'oc u pulico'ob ichil jun p'éel chultun, te'elo' táan u quíimil yéetel wi'ij, 
tumen mina'an waaj te j caaja'. 
10Tu séeblaquile' ajawe' tu ya'alaj ti' Ebed-melec ca u bis tu yéetele' treinta u 
túulul j xiibo'ob u ti'al u jóokeso'ob ti' le chultun ma'ili' quíimique'. 
11Ebed-melec tu bisaj le j xiibo'obo', ca j bin tu cúuchil tu'ux cu dza'abal u 
nookil jalach naj ca tu ch'a'aj x lalab nookobe', ca tu jalkesaj yéetel suumo'ob 
ti' Jeremías ichil le chultuno', 

12ca tu ya'alaj ti': Dzáa le x lalab nooko'ob yáanal a xiiko'ob u ti'al ma' u 
weliquech le suumo'obo'. Jeremíase' tu beetaj beyo'. 
13Le j xiibo'ob túuno' tu jalkesajo'ob le suumo' ca tu jóokeso'ob te'elo'. Cu 
dzo'ocole' Jeremíase' j p'áat tu táancabil canan. 

Sedequíase' cu túuxtic t'anbil Jeremías 

14Ajaw Sedequíase' tu ya'alaj ca taasa'ac tu táan, aj bóobat Jeremías, tu yóox 
p'éel u jool najil kulnaj. Te'elo' ajawe' tu ya'alaj ti': Bin in ca'aj in beet ti' teech 
jun p'éel káat chi', in káate' ca a wa'al ti' teen u jaajil. 
15Jeremíase' tu núucaj: Wa quin núuquic ti' teech le káatchi'a', ca túuxtic 
quíimsbilen, wa xan quin dzáic ti' teech jun p'éel tzol xiquine', ma' bíin a 
wu'uye. 
16Ba'ale' Sedequíase' tu mucul beetaj le jalach t'aan ti' Jeremíasa': Quin jalach 
t'antic ti' teech, tu kaaba' Yuumtzil máax tu dzaj cuxtale', ma' bíin túuxtech 
quíimsbili', mix bíin in kubech tu kab le máaxo'ob u káato'ob u quíimsecho'obo'. 
17Jeremías túune' tu ya'alaj ti' Sedequías: Yuumtzil u yuumil tuláacal páajtalil 
u Ku Israele', cu ya'alic: Wa ca kubicabáa jun puli' tu kab u náacomo'ob u ajawil 
Babiloniae', teech yéetel a wotochnáalo'obe' ma' táan a quíimile'ex, le caaja' 
ma' bíin tóoca'aqui'. 
18Ba'ale' wa ma' ta kubicabáa ti'obe', le j caldeobo' bíin u ch'a'ob le caaja', cu 
dzo'ocole' bíin u tóoco'ob, teche' ma' bíin páatac a púudzuli'. 
19Sedequíase' tu núucaj: Sajaquen ti' le judíob j máano'ob tu tzéel le j caldeobo', 
wa quin lúubul tu kabo'obe' bíin u beeto'ob in mukyaj. 
20Jeremíase' tu núucaj: Ba'ale' a tzicbe'enile' ma' bíin lúubuc tu kabo'obi'. U beet 
utz u dzo'ocbesic a tzicbe'enil u t'aan Yuumtzil dzo'oc in wa'alica', u ti'al ca xi'ic 
utzil ti' teech, ja'ali' bey je'el a cuxtalo'. 
21Yuumtzile' tu ye'esaj ti' téen ba'ax bíin úuchuc, wa cu pechcubáa a tzicbe'enil 
u ti'al ma' u kubicubáe': 

22tuláacal le co'olelo'obo' cu bino'ob j p'áatal tu jalach naj u ajawil Judae' bíin 
jóokesa'aco'ob u ti'al j dzaabil ti' u náacomo'ob u ajawil Babilonia, leti'obe' bíin 
u ya'alo'ob: Ajawe' tu'us tumen u yéet bisajba'ob, ca j pa'ab u muuk; tu 
cha'ajo'ob u dzóopol u yooc ich luuk, ca tu xúump'attajo'ob. 
23Jeremíase' j bin u ya'alic ti' ajaw: Tuláacal a watano'ob yéetel u paalal a 
tzicbe'enile' bíin ku'ubuco'ob ti' le j caldeobo', a tzicbe'enile' ma' bíin páatac u 
púudzul ti'obi', ba'ale' bíin ku'ubuquech tu kab u ajawil Babilonia, cu dzo'ocole' 
cu tóoca'al le caaja'. 
24Sedequías túune' tu núucaj ti' Jeremías: Wa a yaabiltmaj a cuxtale', ma' a 
wa'alic ti' mix máac le ba'ala'. 
25Wa u nuuquil u meyajo'ob jalach naj cu yojéeltico'ob t'aanajen ta wéetele', 
bíin talaco'ob u káat chi'ito'ob ti' teech ba'ax ta wa'alaj ti' teen, ba'ax xan tin 
wa'alaj ti' teech, bíin ya'alo'ob ti' teech ma' bíin u quíimsecho'obi' wa ca láaj 
a'alic ba'ax t a'alaj. 
26Ba'ale' teche' unaj a wa'alic chéen táan a káat óoltic ti' teen ma' in cha'ic a 
bisa'al tu ca'a teen tu yotoch Jonatán tu yo'olal ma' a quíimil te'elo'. 
27Bey úuchico', tuláacal le nucuch meyajo'obo' j bino'ob u yilo'ob Jeremías, ca 
tu beetajo'ob ya'ab káat chi'ob ti', ba'ale' leti'e' tu núucaj je'el bix a'ala'abic ti' 
tumen ajawe'. Bey j p'áatic yéetel jéedzel, tumen mix máac tu yu'ubaj le 
tzicbalo'. 
28Jeremías túune' j p'áat tu táancabil canan, tac tu kiinil ca j ch'a'ab Jerusalén. 

Jeremías 39 

Cu ch'a'abal Jerusalén 
(2 R 24.20-25.21; 2Cr 36.17-21; Jer 52.3-30) 

1Ti' u diez winalil u nueve ja'abil u ajawil Sedequías Judaile', Nabucodonosor 
u ajawil Babiloniae', j bin yéetel tuláacal u aj ba'atelo'ob tu caajil Jerusalene' 
ca tu bakpachtaj. 
2Ti' u nueve kiinil u can p'éel winalil u once ja'abil u méektáan Sedequíase', le 
aj ba'atelo'ob u aj p'eeco'obe' j ooco'ob te j caajo', 

3tuláacal u aj dzíibo'ob u ajawil Babiloniae', j ooco'ob ca je'elo'ob te j noj joolo'. 
U kaaba'ob ca'ache' Nergal-sarezer, Samgarnebo', Sarsequim, u noj aj meyaj u 
jalach naj, bey xan u láak Nergal-sarezer, láili' aj noj aj meyaje'. 
4Ca tu yilaj ajaw Sedequías yéetel u aj ba'atelo'ob ba'ax cu yúuchule', ca j 
púudzo'ob. Jóoko'ob yéetel áakab tu bejil u jalach x péet pachil pakalo'ob ti' 
jun p'éel jool naj yaan chúumuc ti' le ca'a p'éel tuulumo', ca tu ch'a'ajo'ob u 
beelil u táax kóom lu'umil Jordán. 
5-6Ba'ale' u aj ba'atelo'ob le j caldeobo' tu ch'a'apachto'ob, ca tu chucpachtajo'ob 
Sedequías tu táax kóom lu'umil Jericó. J ma'ache' ca j bisa'ab tu táan ajaw 
Nabucodonosor ti' yaan ca'ach Ribla, tu lu'umil Hamate'. Te'elo' 
Nabucodonosore' tu xot kintaj: tu táan Sedequíase' tu beetaj u xo'otol u caal u 
paalal, bey xan tuláacal u ayikalilo'ob Judá. 
7Wa tu yo'olal Sedequíase' tu beetaj u jóokesa'al u yich, j ka'ax ma'alobe' ca j 
bisa'ab Babilonia. 
8Le caldeobo' tu tóocajo'ob jalach naj bey xan u najilo'ob le caajo', tu jenajo'ob 
xan u tuulumilo'ob Jerusalén. 
9U dzo'oque' Nabuzaradán, u náacomil u aj canano'ob jalach naje', tu bisaj 
kala'ano'ob tac Babilonia u cajnáalilo'ob Jerusalén p'áatalo'ob ca'ache' bey xan 
le dzo'oquili' u máano'ob tu tzéel le j caldeobo'; tuláacal láaj bisa'abo'ob. 
10Chéen tu p'ataj tu lu'umil Jerusalén le jach óotzililo'ob, ti' le kiino' tu dzaj 
lu'um ti'ob u ti'al u pakalo'ob. 

Cu jáalkabta'al Jeremías 

11Nabucodonosor u ajawil Babiloniae' tu ya'alaj ti' Nabuzaradán u náacom le aj 
canano'ob tu yo'olal Jeremías: 
12Ch'a'a ta wicnal u ti'al ca a canante, ma' beetic loob ti', dzáa tuláacal ba'ax ca 
u káat ti' teech. 

13Nabuzaradán túune' pa'ate' yéetel Nabuzaradán yéetel Nergal-sarezer, ca'a 
túul u noj aj meyajo'ob jalach naj yéetel tuláacal u láak u aj dzíibo'ob ajaw 
Babilonia, 
14tu ya'alajo'ob ca jóokesa'ac Jeremías tu'ux kala'ane', ca tu dzajo'ob ti' Jedalías 
u paal Ahicam u yáabil Safán ca cananta'ac, ca j bisa'ab tu yotoch. Bey úuchic 
u p'áatal Jeremías cajtal ichil u yéet caajalo'ob. 

Sebchi' ti' Ebed-melec 

15Xuulul kala'anil Jeremías tu táancabil u cúuchil le j canano'obo', Yuumtzile' 
tu t'anaj ca tu ya'alaj ti': 
16Xeen a wa'al ti' Ebed-melec, le j etiopeo': Yuumtzil u yuumil tuláacal páajtalil, 
u Kuen Israel, cu ya'alic: Bin in ca'aj in beet le ba'ax tin ka'aytaj tu yo'olal le 
caaja', u ti'al u loobil, ma' u ti'al utzili'. Le quéen úuch le ba'ala' teche', bíin 
ti'anaquechi'. 
17Ba'ale' teen bíin in canantech u ti'al ma' a lúubul tu kab le máaco ob máax ti' 
a ch'a'amaj sajaquilo'. Téen Yuumtzil teen a'alic. 
18Ma' bíin in cha'a a quíimsa'ali'. Teche' bíin a jech le quíimilo' tumen ta wocsaj 
a wóol ti' teen. Téen Yuumtzil, teen a'alic. 

Jeremías 40 

Jeremíase' cu p'áatal yéetel Jedalías 

1Yuumtzile' tu t'anaj Jeremías, cu dzo'ocol u jáalkabta'al Ramá, tumen 
Nabuzaradán u náacom u canantajil le jalach najo'. Nabuzaradán tu nactáantaj 
Jeremías kala'an bey xan kaxa'an ca'ach ichil u cajnáalilo'ob Jerusalén yéetel 
Judá le táan ca'ach u bisa'alo'ob Babilonia. 
2U náacom le aj canano'obo' tu bisaj Jeremías táanxel ca tu ya'alaj ti': Yuumtzil 
a Kue' tu ya'alaj yaan u túuxtic yaj óolal te j lu'uma', 
3bejela'e' dzo'oc u béeychajal ba'ax tu ya'alaj. Lala' j úuche' tumen te'exe' 
kebanchaje'ex tu táan Yuumtzil tumen ma' ta wu'uyaje'ex u t'aani'. 

4U'uyej, ti' le súutuca' quin wach'iquech ti' a kaxa'anilo'ob. Wa a káat j taal tin 
wéetel Babiloniae', ca taal; teen bíin in canantech. Wa ma' a káat j taale', 
p'áaten. Teech ca bin a beet ba'ax a káat yéetel tuláacal le lu'uma': xeen je'el 
tu'uxac a káate'. 
5Wa a káat j suute', suunen tu yicnal Gedalías u paal Ahicam u yáabil Safán, u 
ajawil Babilonia, leti' máax j dzaab u méektáan u caajilo'ob Judá, p'áaten cajtal 
yéetel, bey xan yéetel a caajal. Xeen je'el tu'ux utz a wilique'. Cu dzo'ocole' le 
náacomo' tu dzaj ti' Jeremías jun p'éel siibal yéetel janal, ca tu p'ataj. 
6Jeremíase' j bin yéetel Jedalías tac Mizpa, ca j p'áat cuxtali' pa'ate' yéetel le 
máaco'ob j p'áato'ob ca'ach te j lu'umo'. 

Mucul t'aan tu yo'olal Gedalías 
(2 R 25.23-24) 

7Le náacomo'ob yéetel u aj ba'atelo'ob le judíob yano'ob ca'ach te j káaxo', tu 
yojéeltajo'ob dzo'oc u dza'abal Gedalías u paal Ahicam tumen u ajaw Babilonia 
u ti'al u méektáant le lu'umo', tu dzaj xan u ti'al u canant le máaco'ob, 
co'olelo'ob yéetel paalal ti' le jach óotzilo'ob ma' j bisa'abo'ob Babiloniao', 
8j bino'ob tac Mizpa u yilo'ob Gedalías. Ichilo'obe' ti' yaan ca'ach: Ismael u paal 
Netanías; Johanán yéetel Jonatán u paalal Carea; Seraías u paal Tanhumet; u 
paalal Efai le j Netofao'; yéetel Jezanías, u paal jun túul j xiib Maacat, yéetel u 
máaquilo'ob. 
9Gedalíase' tu jajcuntaj yéetel jalach t'aan: Ma' a ch'a'ique'ex sajaquil a 
wantale'ex tu kabo'ob le j caldeobo'. P'áatene'ex cajtal te j lu'uma', beete'ex 
ba'ax cu ya'alic u ajawil Babilonia, ca xi'ic te'ex utzil. 
10Teen quin p'áatal Mizpa u ti'al in kamic le j caldeob le quéen talaco'ob waye'. 
Te'exe' dzáa a wóolte'ex a ta'acbese'ex vino, u yich le pakalo'obo', yéetel aceite, 
beyo' je'el u páajtal a p'áatale'ex ti' le caajo'ob ta ch'a'aje'exo'. 
11Bey xan le judíob yano'ob ca'ach Moab, Amón, Edom yéetel ti' u láak múuch' 
caajo'obe' tu yojéeltajo'ob xan u ajawil Babilonia tu p'ataj dze'edzec judíob tu 
lu'umo'ob, tu dzaj xan Gedalías u ti'al u méektáanto'ob. 

12Ca túun j suunajo'ob Judá, ca tu p'atajo'ob le lu'um tu'ux ki'itpajo'ob ca'acho', 
ca j bino'ob u yilo'ob Gedalías Mizpa. Bey xan leti'ob tu ta'acbesajo'ob vino, 
yéetel ya'ab u yich pakalo'ob. 

U mucul tuucul Ismael tu yóokol Gedalías 

13Johanán, u paal Carea, yéetel tuláacal u nuuctaquil le náacomo'ob j p'áato'ob 
ca'ach te j káaxo' j bino'ob u yilo'ob Gedalías, 
14ca tu ya'alajo'ob ti': ¿Ma' wa a wojel ajaw Baalis le j Amonile' tu túuxtaj 
Ismael, u paal Netanías, u ti'al u quíimsech? Ba'ale' Gedalíase' ma' tu yocsaj 
óolti'. 
15Johanán túune' tu mucul a'alaj ti' Gedalías: P'at in bin in quíims Ismael. Mix 
máac yaan u ojéeltic máax beete. ¿Ba'ax ten c bin p'at u quíimsiquech? Lelo' 
je'el u beetic u ki'itpajal le judíob dzo'oc a much'quintic ta bakpacho', lelo' u 
xu'uls ba'ax p'áatal ti' Judá. 
16Ba'ale' Gedalíase' tu núucaj: ¡Ma' ma' a beetic! Ba'ax ca wa'alic tu yo'olal 
Ismaele' ma' jaaji'. 

Jeremías 41 

Bix úuchic u quíimsa'al Gedalías 
(2 R 25.25-26) 

1Tu siete winalile', Ismael u paal Netanías yéetel u yáabil Elisama, jun túul ti' 
u ch'i'ibal ajawe', j bin Mizpa u ti'al tzicbal yéetel Gedalías. J bin láakinta'an 
tumen diez xiibo'ob. Te Mizpa túuno', ca'aliquil táan u janalo'obe', 
2Ismael yéetel le diez xiibo'ob láakintico', téec líiko'ob ca tu quíimsajo'ob 
Gedalías yéetel máascab ca'a mat u yej, le máax j dzaab ca'ach tumen u ajawil 
Babilonia u ti'al u méektáant Judá. 
3Ismaele' tu quíimsaj xan tuláacal le j judíob yéetel le aj ba'atelo'ob caldeob 
yano'ob ca'ach yéetel Gedalías tu caajil Mizpao'. 
4Tu láak kiin úuchic quíimsa'al Gadaliase', ma'ili' ojéelta'ac ba'ax dzo'oc u 
yúuchule', 

5j kucho'ob ochenta máaco'ob ti' u taalbalo'ob Silo yéetel Samaria, u dzicmaj u 
me'exo'ob, u jatmaj u nooko'ob yéetel xo'oxotmajo'ob u wíinclilo'ob. Táan u 
taasico'ob ca'ach janalbe'en neeko'ob, yéetel poom u ti'al u kubo'ob ti' Yuumtzil 
tu kulnaj. 
6Ismael túune' jóok Mizpa u ch'a'a u beelo'ob, táan u yokol te j bejo'. P'elac tu 
nactáanto'obe' tu ya'alaj ti'ob: Co'otene'ex a wile'ex Gedalías, u paal Ahicam. 
7Ba'ale', tu séeblaquil kuchico'ob tu chúumuc le caajo', Ismael yéetel máaxo'ob 
láakintique' tu quíimsajo'ob ca tu pula'antajo'ob ichil jun p'éel chultun. 
8Diez ti' le máaco'obo' tu ya'alajo'ob ti' Ismael: Ma', ma' a quíimsico'on tumen 
yaan ti' to'on trigo, cebada, aceite' yéetel caab ta'acbesmaj j káax. Ismael túune' 
ma' tu quíimsaj le máaco'obo'. 
9Le chultun tu'ux tu pula'antaj Ismael u quimen wíinclil tuláacal le máaco'ob 
tu quíimsajo', leti' le cháaltun tu túuxtaj beetbil Ajaw Asa, le táan ca'ach u 
jechic ma' u quíimsa'al tumen Baasa u ajawil Israel. Jun p'éel ca'ach nojoch 
chultun, ba'ale' j chu'up yéetel u quimen wíiniquil le máaco'ob tu 
quíimsa'abo'ob tumen Ismaelo'. 
10Ismael xane' tu kalaj u x ch'upul paalal ajaw yéetel tuláacal le máaco'ob j 
p'áato'ob Mizpae', máaxo'ob j dzaabo'ob yáanal u méektáan Gedalías tumen 
Nabuzaradán, u náacom u aj canano'ob jalach naj. Ismaele' tu kalajo'ob, ca tu 
dzajubáa j xíimbal, yéetel u tuuculil u máan tu lu'umil Amón. 
11Johanán u paal Carea yéetel u nuuquilo'ob le aj ba'atelo'ob yano'ob yéetele', 
tu yojéeltajo'ob le loob dzo'oc ca'ach u beetic Ismaele', 
12tu much'quintajo'ob tuláacal u yéet j xiibilo'obe' ca j bino'ob u ba'atelto'ob. 
Tu nactáantajo'ob tu tzéel le nojoch xel pak, yaan Gabaono'. 
13Le máaxo'ob táan ca'ach u bisa'alo'ob kala'ano'ob tumen Ismaele', ca tu 
yilajo'ob Johanán láakinta'an tumen tuláacal u nuuquil u aj ba'atelo'obe', 
qui'imacchaj u yóolo'ob, 
14ca j suunajo'ob u ti'al u nup'uba'ob yéetel Johanán. 

15Ba'ale' Ismael yéetel ocho u yéet j xiibilo'obe', púudzo'ob ti' Johanán ca j 
bino'ob tu lu'umil Amón. 
16Johanán yéetel u nuuquilo'ob le aj ba'atelo'ob láakintico', tu ch'a'ajo'ob le aj 
ba'atelo'obo', le co'olelo'obo', paalal yéetel le nucuch aj meyajo'ob j ma'acho'ob 
Mizpae', cu dzo'ocol ca'ach u quíimsico'ob Gedalíase', máaxo'ob ca'a su'uto'ob 
ca'ach líikbal Gabaón tumen Johanán. 
17Bey tu dzajilacuba'ob xíimbal tac ca j kucho'ob Gert-quimam, naadz ti' Belén, 
tu'ux je'elo'ob. Ti' u yóolo'ob ca'ach u bino'ob tac Egipto 
18u ti'al u púudzulo'ob ti' le j caldeobo', tumen sajaco'ob ca'ach ti'ob tu tumen 
Ismaele' tu quíimsaj Gedalías, máax túuxta'ab ca'ach tumen u ajawil Babilonia 
u ti'al u dzáic ca'ach u méektáant le múuch' caajo'obo'. 

Jeremías 42 

Caaje' cu káatic ti' Jeremías ca payalchi'inac tu yo'olal 

1Tuláacal u nuuquilo'ob aj ba'atelo'ob, tac Johanán, u paal Carea, yéetel 
Azarías, u paal Osaías, yéetel tuláacal le cajnáalo'obo', u paalilo'ob yéetel u 
nuuquilo'obe' tu nadzajuba'ob 
2ti' aj bóobat Jeremías ca tu ya'alajo'ob: Binel ca'ajo'on j káat ti' teech jun p'éel 
ba'al; ma' a wa'alic ti' to'on ma'il: Káat óolnen ti' Yuumtzil a Ku t o'olal, 
máaxo'on chéen jun p'íit p'aatalo'ona'. Ca'ache' ya'abo'on, je'el bix a wilica' 
chéen jun p'íito'on. 
3Káat óolnen ti' Yuumtzil a Ku ca u ca'anbes ti' to'on bix u najmal j cuxtal, 
yéetel ba'ax u najmal c beetic. 
4Jeremíase' tu núucaj: Ma'alob, bin in ca'aj káat óolal ti' Yuumtzil a Kuex ta 
wo'olale'ex, je'el bix dzo'oc a káatique'exo', bíin xan in dzáa a wojéelte'ex 
tuláacal ba'ax cu bin u ya'al ti' teen, mix ba'al bíin in muculte. 
5Ca túun tu ya'alajo'ob ti' Jeremías: Ca u yóolt Yuumtzil a Ku ca u beetubáa u 
aj jaajcunajil jaaj yéetel chuca'an óolal, ca u jadzo'on wa ma' t beetic le ba'ax 
bíin u ya'al ti' teech ca a wa'al ti' to'ono'. 

6Utz t t'aan, wa ca u beet c kuuxil, ba'ax cu ya'alic Yuumtzil c Ku, ti' máax t 
a'alaj ti' teech ca payalchi'inaquech, tu yo'olal beyo' ca xi'ic ti' to'on utzil. 

Cu Núuca'al u payalchi' Jeremías tumen Yuumtzil 

7Diez kiino'ob máanac, ca j t'a'an Jeremías tumen Yuumtzil, 
8leti'e' tu t'anaj Johanán u paal Carea, yéetel u nuuquil aj ba'atelo'ob máaxo'ob 
láakintic ca'ach yéetel tuláacal le caajo', líikbal u paalil tac nuxibil, 
9ca tu ya'alaj ti'ob: Yuumtzil u Ku Israel, ti' le máax ta wa'alaje'ex ca 
payalchi'inaquen cu ya'alic: 
10Wa a xot'maj a wóole'ex j p'áatal te j lu'uma', teen bíin in beetic a 
ayikaltale'ex, ma' bíin in xu'ulse'exi', ba'ale' bíin in beet a jéedzele'ex, mix bikin 
bíin in joque'ex, tumen yaj tin wóol tin túuxtilac le noj yajila'. 
11Ma' a ch'a'iquex sajaquil ti' u ajawil Babilonia, ti' máax sen sajaque'ex. Tumen 
tene' ti' yanen ta wéetele'ex u ti'al in toque'ex yéetel in jáalkabte'ex ti' u 
páajtalil. Teen Yuumtzil teen a'alic. 
12Bíin in ch'a'a te'ex óotzilil, yaan xan in beetic ca u cha'a te'ex óotzilil, ca u 
p'at ca suunaque'ex ta lu'ume'ex. 
13Ba'ale' wa te'ex ma' a káate'ex j p'áatal te j lu'uma', ba'ale' ca j ma' u'uyaj 
t'antique'ex Yuumtzil a Kuex 
14ca wa'alique'ex: Asab utz t óol ca xi'ico'on cajtal Egipto, tu'ux ma' táan c ilic 
ba'atelil, mix bíin c u'uy u juum jóopsaj paaxi', mix bíin quíimico'on yéetel 
wi'iji', 
15te'exe', le máaxe'ex p'aatale'ex Judá, u'uye'ex túun ba'ax cu ya'alic Yuumtzil, 
u Yuumil tuláacal páajtalil, u Ku Israel: Wa te'ex ca pechicaba'ex j bin cajtal 
Egiptoe', 
16le ba'atel yéetel le wi'ijil ca sen sajactale'exo', bíin u chuque'ex, ti'ili' bíin 
quíimique'exi'. 

17Tuláacal le cu dzíiboltic j bin cajtal Egiptoe', ti' bíin quíimico'obi', ich ba'atel, 
wi'ijil wa ti' báan quíimil. Mix máac bíin p'áatac cuxa'ani'; mix máac bíin jechic 
le noj yajil bíin in túuxto'. 
18Yuumtzil u yuumil tuláacal páajtalil, u Ku Israel cu ya'alic: Je'el bix sen 
p'u'ujic in kuuxil yéetel in nojoch dzíiquil tu yo'olal u cajnáalilo'ob Jerusalene', 
bey bíin sen p'u'ujuc ta wóokole'ex, wa ca bine'ex Egipto. Bíin suunaque'ex u 
ca'anbesajil loolob t'aan, ti' ba'ax bíin dzáa sajbe'entzil, ma' bíin suunaque'ex a 
wile'ex le cúuchila'. 
19Ti' te'ex máaxe'ex p'aatale'ex Judá, Yuumtzil a'alic ti' te'ex ma' a bine'ex 
Egipto. U'uye'ex ma'alob, teen dzáic a wojéelte'ex bejela'e'. 
20Te'exe' táan a beetique'ex jun p'éel nojoch loob, tumen ta chi'ile'ex ta 
kubentaje'ex ti' teen ca káat óolnaquen ti' Yuumtzil a Kuex: Ta wa'alaje'ex: Káat 
óolnaquech ti' Yuumtzil c Ku, cu dzo'ocole' ca a dzáa c ojéelt ba'ax u káat ca j 
beete', u ti'al ca c dzo'ocbese'. 
21Tene' dzo'oc in dzáic a wojéelte'ex ba'ax tu ya'alaj ti' teen Yuumtzil, ba'ale' 
ma' a káat a wu'uyexi'. 
22Le t o'olale', ojéelte'ex ma'alob tu yo'olal ba'atel, le wi'ijil yéetel le báan 
quíimilo', te'exe' bíin quíimique'ex te j lu'um tu'ux taac a bine'ex cajtalo'. 

Jeremías 43 

Cu bisa'al Jeremías Egipto 

1Le ca dzo'oc u ya'alic Jeremías ti' le caaj, tuláacal ba'ax tu kuben t'antaj 
Yuumtzil u Kuob, ca a'ala'ac ti'obe', 
2Azarías u paal Osaías, Johanán u paal Carea, yéetel u láak j ca'anal óol 
wíinico'obe', tu ya'alajo'ob ti' Jeremías: ¡Le ba'ax ca wa'alico' chéen tuus! 
Yuumtzil c Kue' ma' tu ya'alaj ti' teech ca wa'al ti' to'on ma' unaj c bin cajtal 
Egiptoi. 
3Baruc u paal Nerías tu líiksaj óoltech j t'aan beyo', tu yo'olal u beetic c lúubul 
tu kab le j caldeobo' u ti'al u quíimsico'on wa u bisico'on cajtal Babilonia. 

4Bey túuno', mix Johanán mix u náacomilo'ob le aj ba'atelo'ob, mix le máaco'ob 
j p'áato'ob tu lu'umil Judá, tu dzo'ocbesajo'ob u t'aan Yuumtzil. 
5Ba'ale', Johanán yéetel tuláacal u náacomilo'ob le aj ba'atelo'obe', tu 
much'quintajo'ob le dze'edzec máaco'ob j p'áato'ob Judao', tac le máaxo'ob 
ki'itbesa'abo'ob táanxel lu'ume' suunajo'ob Judá u ti'al j cajtalo'ob tu ca'a téeni': 
6j xiibo'ob, co'olelo'ob, mejen paalal, u x ch'upul paalal ajaw, yéetel tuláacal le 
máaxo'ob j p'áato'ob ca'ach tu yáanal u méektáan Gedalías tumen 
Nabuzaradán, u nojochil aj canano'obo', ichilo'ob xane' j p'áato'ob Jeremías 
yéetel Baruc. 
7Ma' tu yu'ubaj t'antajo'ob le ba'axo'ob tu ya'alaj Yuumtzilo', tuláacalo'ob j 
bino'ob Egipto, ca j kucho'ob tac tu caajil Tafnes. 
8Tafnese' Yuumtzile' tu t'anaj Jeremías ca tu ya'alaj ti': 
9Caxt dze'edzec nucuch tuunicho'ob, tu táan u cajnáalilo'ob Judae', muc tu 
yáanal u but' kat lu'umil le táancabo', actáan tu'ux cu yúuchul oocbal tu jalach 
najil le caajo'. 
10Ca a wa'al ti'ob: Yuumtzil u yuumil tuláacal páajtalil, u Ku Israele' cu ya'alic: 
Bin in ca'aj in beet u taal in palitzil Nabucodonosor u ajawil Babilonia, ca in 
dzáa u jalach káanche' yéetel u jalach chuybil naj tu yóokol le tuunicho'ob 
dzo'oc in muquic te'ela'. 
11Leti'e' bíin taalaque', bíin u xu'uls u lu'umil Egipto. Le máaxo'ob xot 
kinta'ano'ob u ti'al quíimile', bíin u quíimico'ob, le máaxo'ob u ti'al u bisa'alo'ob 
j cajtal tu láak lu'ume', bíin u bisa'alo'ob, le máaxo'ob u ti'al j quíimil ichil 
ba'atele', bíin quíimico'ob ich ba'atel. 
12Bíin u tóoc u kulnajilo'ob u kuilo'ob Egipto, bíin xan u tóoc u kuob, bíin 
bisa'aco'ob j kalbil. Bíin u míist u lu'umil Egipto, bey jun túul canan taman cu 
púustic u yuukil u nooke', cu dzo'ocole' cu bin, tumen mix máac cu páajtal u 
ya'alic ti' ma' u bin. 

13Bíin u xiixcunt u jach ca'analil u ocomtuunilo'ob u noj najilo'ob Egipto, yaan 
xan u láaj tóoquic u kulnajilo'ob u kuilo'ob Egipto. 

Jeremías 44 

U péectzil Yuumtzil ti' le judíob j bino'ob Egipto 

1Péectzil tu kamaj Jeremías u ti'al tuláacal le judíob cajacbalo'ob Egipto, tu 
caajilo'ob Migdol, Tafnes, Menfis yéetel u múuch' caajilo'ob j noojol: 
2Yuumtzil u yuumil tuláacal páajtalil, u Ku Israele' cu ya'alic: Te'exe' dzo'oc a 
wilique'ex tuláacal le kaas tin beetaj u lúubul yóokol Jerusalén, yéetel ti' u láak 
u caajilo'ob Judá. Bejela'e' chéen x lab pak mix máac caja'ani' 
3tu yo'olal le loobo'ob tu beetajo'obo', tu poch'ajeno'ob tumen tu kultajo'ob 
jela'an kuob, bey xan tu tóocajo'ob poom ti'ob; kuob mina'an mix ba'al yaan u 
yilo'ob tu yéetelo'ob, mix ta wéetele'ex, mix yéetel a úuchben ch'i'ibale'ex. 
4Tin babal túuxtaj le aj bóobato'ob in palitzilo'ob u ti'al u ya'alo'ob ti' te'ex ma' 
a beetique'ex le ba'alo'ob in seten p'ectmajo'. 
5Ba'ale' te'exe' ma' ta p'ataje'ex le kaaso', ma' ta wu'uyaje'ex in t'aani' mix ta táan 
óoltajene'exi'. Láili' bin u bin a kube'ex pom ti' jela'an kuobe'. 
6Ca túun seten j p'u'ujen, taj nojochaj in dzíiquil, ca j t'a'abo'ob bey jun p'éel 
káak ichil u caajilo'ob Judá yéetel tu bejilo'ob Jerusalén. Ca j p'áato'ob x lab 
caajil yéetel chéen x tocoyo'ob tac bejela'e'. 
7Bey túuno', teen, Yuumtzil u yuumil tuláacal páajtalil, u Kuen Israele', quin 
wa'alic: ¿Ba'ax o'olal ca taasique'ex ta wóokole'ex le nojoch kaaso'? ¿Ba'ax o'olal 
ca beetique'ex u quíimil u cajnáalilo'ob Judá, j xiibo'ob, co'olelo'ob, táanquelem 
paalal yéetel le táantic u síijilo'ob, u ti'al ma' u p'áatal mix máaqui'? 
8¿Ba'ax o'olal ca pajique'ex in subtal yéetel a cuxtale'ex iquil a kubique'ex poom 
ti' yaanal kuob way Egipto tu'ux taale'ex cajtala'? Yéetele' ta junale'ex ca 
xu'ulsicaba'ex, bíin suunaque'ex u ca'anbesajil loolob t'aan yéetel pajsubtalil, 
ichil tuláacal u caajilo'ob le lu'uma'. 

9¿Dzo'oc a tu'ubsique'ex le kasa'anilo'ob j beeta'ab tumen a úuchben ch'i'ibale'ex 
bey xan tumen u ajawil Judá yéetel u yatano'ob, bey xan te'ex yéetel a 
watane'ex ta beetaje'ex tu lu'umil Judá yéetel tu bejilo'ob Jerusalén? 
10Tac bejela'e' ma' a kexe'ex a cuxtale'exi' mix a wu'uye'ex sajaquili', ma' a 
beete'ex le ba'axo'ob tin nu'ucbesaj ti' te'ex, mix a dzo'ocbese'ex le a'almaj t'aan 
tin dzaj ti' te'ex yéetel ti' a úuchben ch'i'ibale'exo'. 
11Le t o'olale', teen Yuumtzil u yuumil tuláacal páajtalil u Kuen Israel, quin 
wa'alic: Dzo'oc in tucultic in taasic kaas ta wóokole'ex yéetel in xu'ulsic tuláacal 
caajilo'ob Judá. 
12Le j p'áato'ob Judá tu pechajuba'ob j bin cajtal Egiptoe', láaj xu'ulsa'aco'ob. 
Tuláacalo'ob líikbal u asab chichanile' tac u nojochil, bíin u quíimsa'aco'ob 
tumen ba'atelil, yéetel wi'ij, bíin suunaco'ob u ca'anbesajil loolob t'aan yéetel 
pajsubtal, ti' ba'ax sajbe'entzil. 
13Bíin in jadz le caja'ano'ob Egiptoo' je'el bix tin jadzajilac Jerusalén, yéetel 
ba'atel, yéetel wi'ij bey xan yéetel báan quíimil. 
14Mix máac ti' le jun p'íit u yalabil u cajnáalilo'ob Judá, j bino'ob cajtal Egiptoe' 
bíin p'áatac cuxa'an. Quex ca u yóolto'ob j suut caajaltal judae', ma' bíin 
suunaco'obi', chéen wa jay túul ichil le j bisa'abo'obo'. 
15Le máaxo'ob túun u yojelo'ob cu ku'ubul ca'ach poom tumen u yatano'ob ti' u 
yaanal kuob, yéetel le co'olelo'ob yano'ob ca'ach te'elo', tu pa'ate'ilo'obe' cu 
chuquic jun múuch' chan nonoj, yéetel le j judíob caja'ano'ob tu múuch' 
caajilo'ob tu noojol Egipto, tu ya'alajo'ob ti' Jeremías: 
16Ma' bíin c u'uyic u péectzil Yuumtzil ca taasic ti' to'ona'. 
17Ba'ale', bíin c beet le ba'ax dzo'oc tucultic beetico'. Ma' bíin ch'éenec tóoquic 
poom yéetel j kubic u ti'ibil óolalil vino ti' x ajaw u co'olebilil ca'an, je'el bix 
beetic tac bejela'e', je'el bix xan tu beetilaco'ob c úuchben ch'i'ibalo'ob, yéetel c 
ajawo'ob bey xan c nuuquilo'ob tu caajilo'ob Judá yéetel tu bejilo'ob Jerusalén. 

Tumen yaan ca'ach ti' to'on ya'abcach janal, cu bin utzil ti' to'on, cu dzo'ocole' 
mix jun téen j taal ti' to'on yaj óolal; 
18ba'ale' líikbal p'atilac c kubic poom yéetel ti'ibil óolal ti' x ca'anil ajawe', cu 
bin to'on kaasil, c éet cajnáalo'obe' cu quíimilo'ob yéetel wi'ij wa ichil ba'atelil. 
19Le co'olelo'obo' tu ya'alajo'ob xan: To'one' c beetic waajo'ob yéetel u yoochel 
x ca'anil ajaw, kubic xan poom yéetel u ti'ibil óolalil vino, ba'ale' tuláacal t 
beetaj tumen bey tu yóoltilac c íichamo'ob. Ma' bíin ch'éenec c beetiqui'. 
20Jeremías túune' tu núucaj ti' tuláacal le máaco'ob yéetel le x co'olelo'ob 
t'aanajo'ob beyo': 
21¿Ca tucultique'exe' Yuumtzile' ma' tu yilic ca'ach, wa dzo'oc xan u tu'ubsic, 
te'ex a úuchben ch'i'ibale'ex, a ajawe'ex, u nuuquil a caajale'ex yéetel tuláacal 
le caajo' bix úuchic a kubique'ex poom ti' u yaanal kuob, tu caajilo'ob Judá 
yéetel tu bejilo'ob Jerusalén? 
22Ba'ale' Yuumtzile' ma' j páatchaj u mukyajtic le kaaso'ob ca beetique'ex 
ca'acho', ba'alo'ob u che'e p'eec. Tu yo'olal lelo', a múuch' caajale'exe' x tocoy 
yanilo'ob, mix máac cajacbali', dzo'oc suut u ca'ansajil loolob t'aan, yéetel bey 
ba'al cu sajbesaje'. 
23Le yaj óolal j taal ta wóokole'exa', j taal tu yo'olal ta kubaje'ex poom ti' u 
yaanal kuob, kebanchaje'ex ti' Yuumtzil, tu yo'olal ma' ta dzo'ocbesaje'ex u 
nu'uc t'aano'obi', mix u ya'almaj t'aan, mix ta dzo'ocbese'ex u dzaa t'aano'obi' 
24Jeremíase' tu ya'alaj xan ti' tuláacal le caajo', ba'ale' ti' le x co'olelo'ob tu 
ya'alaj le t'aana': U'uye'ex u péectzil Yuumtzil, tuláacal cajnáalilo'ob Judá, le 
cajacbal way Egipto. 
25Yuumtzil u yuumil tuláacal páajtalil u Ku Israele', cu ya'alic: X co'olele'ex 
te'exe' le ba'ax ca wa'alique'ex yéetel a chi'exe', ca beetique'ex yéetel a 
cuxtale'ex. Ca wa'alique'ex ta séeb chi'itaje'ex a tóoquique'ex poom yéetel a 
kubique'ex u ti'ibil óolalil vino ti' x ca'anil ajaw, maanaltzail bin a 

dzo'ocbesique'ex a séeb chi'ex. ¡Ma'alob túun, dzo'ocbese'ex, beete'ex ba'ax ta 
séeb chi'itaje'ex! 
26Ba'ale' te'exe' láaj u'uye'ex, u cajnáalile'ex Judá, máaxe'ex caja'ane'ex Egipto, 
ba'ax quin wa'alic, teen Yuumtzil: Quin jalach t'antic tu yo'olal u nojchil in 
kaaba', mix jun túul Judail bíin suunac u t'aan in kaaba' Egipto ca u ya'ale': Tu 
yo'olal u cuxtal Yuumtzil. 
27Tumen tene' bíin ch'úucnaquen u ti'al in túuxt ti' te'ex noj yaj, ma' bíin in 
túunt utzili'. Tuláacal le judailo'ob cajacbalo'ob Egiptoe' bíin láaj xu'ulsa'aco'ob 
tumen ba'atelil wa tumen wi'ij. 
28Chéen wa jay túul bíin u jech le quíimil ichil ba'atelilo', wa ca jóokoco'ob 
Egipto u ti'al ca suunac Judá. Beyo' tuláacal le j luko'ob Judá ca j taalo'ob 
caajaltal Egiptoe', bíin u yilo'ob ba'ax t'aanil bíin béeyac, le u ti'alo'obo' wa le 
in ti'ala'. 
29Teen Yuumtzil, bíin in dzáa ti' te'ex le chíicula', bey u ye'esajil sajac óolal bíin 
béeychajac, bíin xan in jadze'ex te j lu'uma': 
30Téen bíin in kub le faraón Hofra, u ajawil Egipto tu kab u aj p'eeco'ob, je'el 
bix tin kubajilac Sedequías u ajawil Judá tu kab Nabucodonosor, u ajawil 
Babilonia u jach p'ec óol. 

Jeremías 45 

U Séebchi' Yuumtzil ti' Baruc 

1Ti' u can p'éel ja'abil u méektáan Joacim, u paal Josías u ajawil Judá, ca'aliquil 
Baruc u paal Nerías, táan u dzíibtic le ba'ax cu ya'ala'al ti' tumen aj bóobat 
Jeremías, Jeremíase' tu ya'alaj ti' Baruc: 
2-3Teche' Baruc ca wa'alic: ¡Yaj in wanil! ¡Yuumtzile' chéen okom óolal yéetel 
ki'inamil cu dzaíc ti' teen! Dzo'oc in ca'anal j okol ba'ale' ma' tu máan u yajil le 
ba'ax cu yúuchul tena'. Tumen Yuumtzile' cu ya'alic ta wo'olal, 
4cu túuxtic ca in wa'al ti' teech: Teen quin jenic le pak teen líiksmaile', quin 
joquic xan ba'ax ten pakmail. Bey xan bíin in beet yéetel le lu'uma'. 

5¿Ca wóoltic a káat wa ba'ax talam? Ma' a káatic, tumen tene' yaan in túuxtic 
noj yajil tu yóokol tuláacal wíinico'obo'. Ba'ale' bíin in dzáa ti' teech quex chéen 
a cuxtal je'el tu'uxac bíin xi'iqueche'. Teen Yuumtzil, teen a'alic. 

Jeremías 46 

Cu pa'abal u muuk Egipto tu caajil Carquemis 

1Yuumtzile' tu t'anaj aj bóobat Jeremías tu yo'olal le múuch' caajo'obo'. 
2Lela' u péectzil tu yo'olal Egipto, yéetel jach u ti'al u aj ba'atelo'ob faraón 
Necao, u ajawil Egipto jelecbal ca'ach Carquemis, tu tzéel u yáalcab ja'il 
Éufrates, Necaoe' j pa'ab u muuk tumen ajaw Nabucodonosor u ajawil 
Babilonia, tu can p'éel u ja'abil u méektáan Joacim u paal Josías u ajawil Judá: 
3¡Mache'ex a chimale'ex! ¡Xeene'ex a ba'atelte'exo'ob! 
4¡Kaxe'ex u jéequeb xéec le tzíimino'obo'! ¡Aj nat' tziimine'ex, nat' a tziimine'ex! 
¡Dza'ex u dzu'uy p'óoquil a ba'atele'ex, ca a tzolaba'ex! ¡Pudzbanquinse'ex u ni' 
le julte'obo'! ¡Dza'ex u búuquil ba'atel! 
5Ba'ale' ¿ba'ax quin wilic? Cuculpaach u bino'ob jaka'an u yóolo'ob. U aj 
ba'atelo'obe' cu ki'itpajalo'ob pa'aba'an u muuko'ob cu jóokolo'ob áalcabil, ma' 
tu sutico'ob u paacato'ob paachil. ¡Yaan noj sajaquil tuláacal tu'ux! Teen 
Yuumtzil, teen a'alic. 
6¡U asab péeca'anilo'obe' ma' tu páajtal u púudzulo'ob, mix tu páajtal u 
púudzulo'ob le jach xiibo'obo'! Tu xaman, tu tzéel u yáalcab ja'il Éufratese', cu 
t'óochpajalo'obe' cu lúubulo'ob. 
7¿Máax le cu ya'abtal bey u ya'abtal u ja'il Niloe', bey jun p'éel áalcab ja' cu 
meyaj loobe'? 
8Egipto, wa le cu ya'abtal bey u ja'il Niloe', bey jun p'éel áalcab ja' cu meyaj 
loob u ja'ile'. Egiptoe' cu ya'alic: Bin in ca'aj ya'abtal u ti'al in ki'itpajal yóok 
lu'um, bin in ca'aj in xiixcunt tuláacal le caajo'obo' pa'ate' yéetel u cajnáalilo'ob. 
9¡Xi'ico'ob táanil le j nat' tzíimino'obo'! ¡Tzaypachta'aco'ob tumen le 
bolano'obo'! ¡Tzol xíimbalnaco'ob le aj ba'atelo'obo': u aj ba'atelo'ob Etiopía 

yéetel Libia, u machmajo'ob u chimalo'ob: u aj ba'atelo'ob Lidia, ma'alob u 
ba'atelo'ob yéetel u p'úunche'ob! 
10Lela' u kiinil Yuumtzil u yuumil tuláacal páajtalil, u kiinil u sutic le kaas j 
beeta'ab ti' tumen u aj p'eeco'ob. Le ca'amat yej máascabo' bíin u beet ya'ab 
loob, tac u sen cáaltal yéetel ki'ik. Tumen Yuumtzil u yuumil tuláacal páajtalile' 
bíin ya'ab quíimsajnac tu lu'umil j xaman naadz ti' Éufrates. 
11¡U caajil Egipto, xeen Galaad a caxant dzaac! ¡Ba'ale' quex ca dzáicabáe' mix 
ba'al u biilal ti' teech, tumen mina'an dzaac a ti'alinte'! 
12Le múuch' caajo'obo' u yojelo'ob dzo'oc u pa'ajal a subtal, tuláacal yóokolcaab 
cu yu'uba'al a wawat; cu paaclan jéentáanticuba'ob le aj ba'atelo'obo', pa'ate' u 
bablicuba'ob j lu'um. 

Nabucodonosore' cu ba'ateltic Egipto 

13Yuumtzile' tu t'anaj aj bóobat Jeremías le táan ca'ach u bin Nabucodonosor, 
u ajawil Babilonia u ti'al ca'ach u ba'atelt Egipto: 
14A'ale'ex ti' Egipto, ti' Migdol, ti' Menfis yéetel ti' Tafnes: ¡Dzaa óolte'ex, 
péecsaba'ex! ¡Le máascab ca'amat u yejo' táan u beetic loob ta bakpach! 
15¿Ba'axten j púudz Apis, a quili'ich wacax? ¿Ba'axten ma' j páatchaj u wa'atali'? 
tumen téen Yuumtzil, teen j lúubse. 
16A aj ba'atelo'obe' cu t'óochpajlo'ob cu lúubulo'ob xan, tu baatzilo'obe' cu 
ya'alico'ob: ¡Cone'ex lukul waye', ca suunaco'on t lu'um, te tu'ux síijo'ono'! 
¡Cone'ex púudzul ti' le ba'atel cu meyaj looba'! 
17Dza'ex le pat kaaba' ti' faraón u ajawil Egipto: Ya'abcach juum, ba'ale' ma' tu 
kiinili'. 
18Tene', ajawen in kaaba' xane' Yahveh u yuumil tuláacal páajtalil, quin jalach 
t'antic tu yo'olal in cuxtal: Je'el bix Tabor, chica'an ca'analil ichil le pu'uco'obo', 
je'el bix Carmelo, cu líikil ichil le ka'anabo', bey le aj p'eec bíin talaco'. 

19Líisaba'ex u cajnáalile'ex Egipto, u ti'al a bisa'ale'ex táanxel lu'um tumen 
Menfise' bíin suunac x tocoy caajil, tu x lab pakilo'ob tu'ux mix máac bíin 
cáajaqui'. 
20Egiptoe' chica'an ti' jun túul x qui'ichpam sujuy wacax, ba'ale' cu taal jun túul 
u áacachil j xaman u ti'al chi'ic. 
21U bo'olbil aj ba'atelo'obo', beyo'ob mejen poloquil wacaxo'obe', ba'ale' le ti'ob 
xane' bíin lacchajac u yáalcabo'ob, ma' bíin páatac u wa'atalo'ob j ba'ateli', 
tumen táan u taal u kiinil le noj yajilo', u kiinil jaadz. 
22Egiptoe' bíin púudzuc bey u xóob jun túul caane' le quéen náadzac le aj 
ba'atelo'ob u puluba'ob j ch'aac yéetel u báato'ob, óoli' bey táan u ch'aquico'ob 
nucuch che'obe'. 
23¡Bíin ch'a'acac u jujubquil u káaxo'ob! Teen Yuumtzil, teen a'alic. asab 
ya'abo'ob ca'ach ti' j sáako'ob, mix máac bíin páatac u xoquic. 
24Egiptoe' bíin pa'ajac u subtal, bíin lúubuc xan tu kab u caajil j xaman. 
25Yuumtzil u yuumil tuláacal páajtalil, u Ku Israele', cu ya'alic: Bin in ca'aj in 
jadz Amón u ku Tebas, bey xan Egipto yéetel u kuob yéetel u ajawo'ob, faraón 
yéetel le máaxo'ob u kubmaj u yóolo'ob ti'. 
26Bíin in beet u lúubulo'ob tu kab u jach aj p'eeco'ob, tu kab Nabucodonosor u 
ajawil Babilonia yéetel u aj ba'atelo'ob. Ba'ale' le quéen máanac dze'edzec 
kiine', Egiptoe' bíin u ca'a suunac caajcunsbil je'el bix ca'ache'. Teen Yuumtzil, 
teen a'alic. 

Yuumtzile' bíin u toc u caajal 
(Jer 30.10-11) 

27Ma' a ch'a'ic sajaquil, u caajil Jacob, in j palitzil; ma' a ch'a'ic sajaquil Israel. 
Tumen teech yéetel a paalale' bíin in jáalkato'ob ti' le náanach múuch' caajo'ob 
tu'ux bisa'abe'exo'. Bíin ca'a cajlaque'ex ich jéedzel, mix máac cu bin ja'asic a 
wóole'ex. 
28Teen Yuumtzil, teen a'alic: Ma' u péec a wóol u caajil Jacob, in palitzil, tumen 
ti' yanen ta wéetele'. Bíin in xu'uls tuláacal le caajo'ob tu'ux tin ki'itbesajecho', 

Ba'ale' teche' ma' bíin in xu'ulsechi; chéen bíin in dzáa ti' teech u nu'uc, je'el bix 
ca najmatique', ma' bíin in p'atech x ma' jaadzili'. 

Jeremías 47 

Bóobat tu yóokol filisteob 

1Le ti' le péectzil tu dzaj Yuumtzil ti' aj bóobat Jeremías u ti'al le j filisteobo', 
ma'ili' kuchuc u kiinil u ba'atelta'al Gaza tumen faraoni': 
2Teen Yuumtzil, tene' quin wa'alic: Líikbal j xaman cu taal jun p'éel búulcabal, 
bey jun p'éel áalcab ja' máan ya'ab u yayalanquil; cu bulic le múuch' caajo'ob 
yéetel tuláacal ba'axo'ob yani', le caajo'ob yéetel u cajnáalilo'ob. Tuláacal u 
cajnáalilo'ob le múuch' caajo'obo' cu ka'am awato'ob, le máaco'obo' cu ka'am 
yaayaj awato'ob. 
3Le quéen u yu'ubo'ob u chich áalcab tzíimino'ob, u ka'am juum le bolano'obo', 
yéetel u juum le petenche'obo', le taatatzilo'obo' cu mina'antal u muuko'obe' cu 
p'atico'ob u paalal. 
4Tumen j kuch u kiinil u xu'ulsa'al le j filisteobo', u kiinil u luksa'al ti'ob Tiro 
yéetel Sidón u luksa'al le jun p'íit áantaj p'aatal ti'obo'. Bey, Yuumtzile' bin u 
ca'aj u xu'uls le j filisteob, j bino'ob cajtal tu petemil Creta. 
5U cajnáalilo'ob Gazae' cu koliscunticuba'ob, u cajnáalilo'ob Ascalone' toot u 
p'áatalo'ob. U yalab le úuchben j wa'apach'o'obe', ¿tac ba'ax kiin bíin xu'uluc a 
xo'oxotique'ex a bakele'ex u chíiculal ki'inamil? 
6¡Waay, u táadz máascab Yuumtzil! ¿Ba'ax kiin a je'elel? ¡Suunen tu ca'a teen 
ta piix, jóoms a wóol, ma' a péec! 
7¿Ba'ale' bix bíin p'áataquen ma' in péec wa Yuumtzil tu ya'alaj ti', bey, tu 
kubentaj ti' ca u ba'atelt Ascalón yéetel tuláacal le u jáal ka'anabo'? 

Jeremías 48 

Bóobatil u ti'al Moab 

1U péectzil Yuumtzil u yuumil tuláacal páajtalil, u Ku Israel, u ti'al Moab. 
¡Óotzil u caajil Neboe', buca'aj nojoch xiixcunta'anil! ¡Quiriataim j ch'a'abi, ca 
j pa'aj u subtal! ¡U tuulumile' dzo'oc u je'enel tac lu'um! 
2U qui'ichquelmil Moabe' dzo'oc u xu'ulul. Hesbone', le aj p'eeco'obo' táan u jok 
jo'oltico'ob u ti'al u xu'ulsico'ob Moab, bey u múuch'ul caajo'obe'. Bey xan teech 
Madmén, bíin xiixcunta'aquech, le ba'atelo' ma' bíin ch'éenec u 
sajacuntiquechi'. 
3Tu caajil Horonaime' cu yu'uba'al u juum awato'ob: ¡Nakan óotzilil yéetel 
nojoch jay cabal! 
4Moabe' dzo'oc u x lab paktal; u yawatil ki'inamil cu yu'uba'al tac Soar. 
5Yéetel u ya'alil u yicho'ob cu náachtalo'ob le máaxo'ob cu na'acalo'ob tu jo'ol 
lu'umil Luhit; cu yawato'ob tu yo'olal u ki'inamil u náadzal le noj yajilo' le cu 
yéemelo'ob Horonaim. 
6¡Púudzene'ex! ¡U tocubáa le máax cu páajtale'! ¡Beetaba'ex bey u cojquéejil le 
x tocoy lu'umo'! 
7Moab teche' ta dzaj a walab óol, ti' a muuk yéetel ti' a ayikalil, ba'ale' tac teech 
bíin ch'a'abaquech. A ku Quemose' bíin bisa'ac x tocoy lu'umil, pa'ate' yéetel u 
aj kiino'ob, bey xan u nucuch máaquilo'ob. 
8Le xu'ulsajilo' bíin kuchuc ti' tuláacal le caajo'obo', mix jun p'éel bíin páatac u 
jechiqui'; le táax kóom lu'um yéetel le táax jo' lu'umo' bíin x lab pakchajac. 
Teen Yuumtzil, teen a'alic. 
9Dza'ex jun p'éel dzíibil tuunich ti' Moab tumen bin u ca'aj xu'ulsbil; u 
caajilo'obe' x tocoy bíin p'áataco'ob mix jun túul u cajnáalil bíin p'áataqui'. 
10(¡Loolob t'anta'ac le máax ma' bíin u beet yéetel qui'imac óolal le meyaj cu 
bin j dzaabil ti' tumen Yuumtzil! ¡Loolob t'anta'ac le máax ma' tu bíin u yóolt 
táacpajal ti' quíimsajo'!) 

11Moabe' amal jéedzel cuxlajic, mix jun téen ma'achac j bisbil táanxel lu'umil. 
Bey le vino cu p'a'atal j edztale', ma' tu máansa'al ti' yaanal nu'ucule', le t o'olal 
ma'atech u sa'atal u qui'il, mix u qui'iboquil. 
12Ba'ale' Yuumtzile' cu ya'alic: Yaan u kuchul u kiinil in túuxtic máaco'ob u ti'al 
u láalico'ob le vino ti' u láak nu'uculo'ob, cu dzo'ocole' cu pa'abal le nu'uculo'ob 
tu'ux luksa'abo'. 
13Moab túune' bíin u mukyajt úuchic u p'a'atal tumen u ku Quemós, je'el bix tu 
mukyajtilac Israel u p'a'atal tumen Betel, ti' máax dzaamaj ca'ach u kub u 
yóolal. 
14Ma' u ya'alic Moab: Jach xiibo'on, aj ba'atelo'on yaan ti' to'on páajtalil. 
15Táan u kuchul le máax cu bin u xu'uls Moab yéetel u caajilo'ob; u ma'alobil 
u táanquelmilo'obe' bíin quíimico'ob. Cu jajcuntic Ajaw, u kaaba'e' Yahveh u 
yuumil tuláacal páajtalil. 
16U noj yajil Moabe' táan u náadzal ta'aytac u kuchul. 
17Le cajtalilo'ob yaan tu bakpach Moab, yéetel tuláacal máax kaj óoltmail u 
nojochile', okolnaco'ob tu yo'olal ca ya'alo'ob: ¡Ile'ex bix xu'ulsa'abic ba'ax u 
ti'al, quex jach mu'uka'an yéetel jach nojbe'en! 
18Éemen tu cúuchil a tzi'iquil, u caajil Dibón, culen te jach tiquin lu'umo', 
tumen u xu'ulsajil Moabe' táan u náadzal ta wicnal, naadz xan u taal ta wóokol 
bíin u jen a tuulumilo'ob. 
19U caajil Aroer, wa'alen tu tzéel bejo' paacatnen; káat péectzilt ti' le máaxo'ob 
ma' j quíimo'obo', ba'ax úuchi. 
20Moabe' paja'an u subtal, chuup yéetel sajaquilil. ¡Okonene'ex yéetel ki'inamil 
tu yo'olal! ¡Ka'ayte'ex tu yáalcab ja'il Armone', Moabe' dzo'oc u xu'ulsa'al! 
21Kuch le jadz a'ala'an bíin talac tu yóokol u caajilo'ob le táax lu'umo': Holón, 
Jahaza, Mefaat, 
22Dibón, Nebo, Bet-diblataim, 

23Quiriataim, Bet-gamul, Bet-meón, 
24Queriot, Bosra yéetel tuláacal u caajilo'ob Moab, le naadzo'ob, bey le 
náachtaco'obo'. 
25Yuumtzile' cu ya'alic: Dzo'oc u pa'abal u muuk Moab, yéetel u páajtalile' 
xu'uli'. 
26Cáalcunte'ex Moab, tumen líik yóol ti' Yuumtzil. Moab túune' yaan u 
bablicubáa ichil u xej, tuláacal bíin p'a'astic. 
27Moab ¿ma' wa ca p'a'astic ca'ach Israel yéetel quéen t'aanaquech yo'olale' 
chéen yéetel pooch'il bey wa jun túul j ocole'? 
28Xúump'at a caajale'ex, u cajnáalile'ex Moab; xeene'ex cajtal te j suytuno'obo' 
bey tzuutzuy cu beetic u ku' tu cáap tuuniche'. 
29C kaj óoltmaj u ca'anal ich Moab, u ca'anal óolal, yéetel u nonoj ba'alil. 
30Bey xan Yuumtzil u kaj óoltmaj u j ma' subtal, u binqui' t'aan yéetel u sacach 
t'aan. 
31Le t o'olal bíin okolnaquen bíin xan in yaj óolte tu yo'olal xan tuláacal u 
cajnáalilo'ob Moab, bey xan u cajnáalilo'ob Kir-hares. 
32Bíin okolnaquen ta wo'olal u x péet pach u pakal uva Sibma, asab ti' le okol 
beeta'ab tu yo'olal Jazero'. U ch'úuyulo'ob wicho'obe' cu ch'actic ca'ach le 
ka'anabo' cu kuchulo'ob ca'ach tac Jazer. Ba'ale' u joochil a uvaobe', dzo'oc u 
láaj xu'ulsa'al. 
33Ma' tu yu'uba'al u yawatilo'ob qui'imac óolal ichil u x péet pach pakal nicte'ob 
Moab. Le vinoo' dzo'oc u xu'upul te tu nu'uculo'obo'. Mina'an máax ye'edzic le 
uvaobo', dzo'oc u xu'ulul u kaayilo'ob qui'imac óolal. 
34U cajnáalilo'ob Hesbone' táan u yawato'ob yéetel yaayaj óolal, u ka'am 
awato'ob xane' cu yu'uba'al tac Eleale' yéetel Jahaza, líikbal Zoar tac Horonaim 
yéetel Eglat-selisiya, tumen u sayabilo'ob Nimrime' dzo'oc u tijilo'ob. 

35Yuumtzile' cu ya'alic: Teen bíin xu'uls u cajnáalilo'ob Moab cu na'acalo'ob tu 
jo'ol lu'umil, le manba'al kulnajo'ob, u ti'al u kubo'ob quíimsbil ba'alche' yéetel 
poom ti' u kuob. 
36Le t óolale' in pucsi'ikale' cu yáacam tu yo'olal Moab, yéetel tu yo'olal u 
cajnáalilo'ob Kir-hares, yéetel u juum u nu'uculo'ob u paax quimen, tumen le 
ayikalilo'ob tu much'quintajo' dzo'oc u sa'atalo'ob. 
37Tuláacal poolo'obe' kolista'ano'ob, bey le me'exo'obo', láaj dzica'ano'ob; 
tuláacalo'ob dzo'oc u kilico'ob u kabo'ob dzo'oc xan u búuquintico'ob x to'och 
nooko'ob. 
38Ti' tuláacal u táancabilo'ob Moab yéetel ti' u bejilo'obe', chéen okol cu 
yu'uba'alo'obi', tumen tene' tin xe'exe'et'aj Moab bey jun p'éel kat mix ba'al u 
biilale'. Teen Yuumtzil, teen a'alic. 
39¡Moab, áacam okolnene'ex! ¡Buca'aj chuup yanil yéetel sajaquil! ¡Tu sutaj u 
paach tu yo'olal u sublaquil! Suunaj bey ba'ax sajbe'en yéetel p'ecbe'en, u ti'al 
u yéet caajalo'ob. 
40Yuumtzile' cu ya'alic: U aj p'eec Moabe' cu pulicubáa yóokol u et loob ti' bey 
jun túul j cóot cu juul yéetel u xiike', 
41Caajo'ob yéetel tuulumo'obe' bíin p'áataco'ob tu kab aj p'eeco'ob. Ti' le kiino' 
u aj ba'atelo'ob Moabe' bíin quiquilnaco'ob bey jun túul co'olel cu síijsaje'. 
42Moabe' bíin p'áatac x ma' caajil, tumen tu yóoltaj u ba'atel teen, u ba'atelt 
Yuumtzil. 
43Le t o'olale', teen Yuumtzil, teen a'alic: U cajnáalilo'ob Moabe' bíin béeyaco'ob 
je'el bix ba'alche' ch'a'apachta'ano'ob tumen j dzoono'ob, wa ti' u chuun yajil u 
lúubulo'ob ich áactun wa ti' jun p'éel léech. 
44Máax cu púudzul ti' j dzoono'obe', cu lúubul ich áactun, máax cu jóokol ti' 
áactune' cu lúubul ich léech, tumen teen bíin in taas tu yóokol Moab u kiinil u 
ja'adzal. Teen Yuumtzil, teen a'alic. 

45Yaan dze'edzeque' cu púudzulo'ob x ma' muukil u ti'al u caxto'ob u ta'acbesaj 
tu bo'oyil Hesbón; ba'ale' Hesbone', u caajil ajaw Sehóne', ichil u tóoch'bal káak 
yaan, le káako' cu xitbesicubáa tac tu pu'uquilo'ob Moab, le caaj caxan ba'atelo'. 
46¡Yaj a wanil Moab! ¡U caajil Quemós, sa'atalech! ¡A j xibil paalal yéetel a x 
ch'upul paalale' cu bisa'alo'ob táanxel lu'umil! 
47Ba'ale' tu dzo'oque' teen bíin in kex u kinyajil Moab; teen Yuumtzil, teen a'alic. 
Lela' leti' le xot kiin tu dzaj Yuumtzil ti' Moaba'. 

Jeremías 49 

Bóobat tu yo'olal le Amonitaob 

1U péectzil Yuumtzil yo'olal Amón: ¿Tu'ux yaan u paalal Israel? ¿Tu'ux yaan u 
aj kamba'alba'ob? ¿Ba'ax o'olal u kuil Milcome' u yuumil Gad bejela'e'? ¿Ba'ax 
o'olal le amonitaob cajacbalo'ob tu caajilo'ob? 
2Ma'alob, co'ox ilic, teen Yuumtzil, teen a'alic: Yaan u kuchul u kiinil in beetic 
u yu'uba'al tu caajil amonita Rabá u yawatil ba'atelil; chéen múulo'ob bíin 
suunaco'ob, u caajilo'obe' bíin tóoca'aco'ob. Israel túune' bíin u ca'a ch'a'a' u 
caajilo'ob. Teen Yuumtzil, teen a'alic. 
3¡Áacamnen Hesbón, tumen Haie' dzo'oc u xiixcunta'al! ¡Áacam okolnene'ex u 
co'olele'ex Rabá! ¡Búuquinte'ex box nook, lox a tzeeme'ex! ¡Áalcabnene'ex bey 
choco a poole'exe', kil a wíinclile'ex! tumen ku Milcom táan u bisa'al táanxel 
lu'um pa'ate' yéetel u aj kiino'ob, bey xan yéetel u nojoch máaquilo'ob. 
4¿Ba'ax o'olal cu ca'analtal a wich tu yo'olal a muuk? A muuke' táan u xu'ulul, 
j ma' u'uyaj t'aan caajech, ca alab óoltic le buca'aj taakin a much'quintmajo' ca 
wa'alic: ¿Máax bíin páatac u ba'ateltiquen? 
5Ma'alob co'ox ilic, ti' tuláacal tu'ux cu bin in túuxt sajaquil ta wóokol. Teen 
Yuumtzil, u yuumil tuláacal páajtalil, teen a'alic. Jujun túulil cu bin jóokol a 
wáalcabe'ex je'el tu'ux ca páatchajaque', ma' bíin yanac mix máac u ca'a 
much'quinte'exi'. 

6Ba'ale' tu dzooque' bíin in kex u kinyajil le j amonitaobo'. Teen Yuumtzil, teen 
a'alic. 

Bóobat yo'olal Edom 

7U péectzil Yuumtzil u yuumil tuláacal páajtalil, tu yo'olal Edom: ¿Mina'an a 
wojéelal Temán? ¿Ma' u yojelo'ob ba'ax bíin u beeto'ob le aj na'ato'obo'? 
¿Kaschaj wa le na'at yaan ca'ach ti'obo'? 
8¡U cajnáalile'ex Dedán, jóokoc a wáalcabe'ex, xeene'ex a ta'acbesaba'ex! 
Tumen bin in ca'aj in xu'uls u caajil Esaú; dzo'oc u kuchul u kiinil in jadzic. 
9Tu kiinil u yéemsa'al le uvaob, cu p'a'atal dze'edzec u ch'úuyulo'ob tu kab; tu 
áakabil cu kuchul le j oocolo'obo', chéen cu bisico'ob le ba'ax kabéet ti'obo'. 
10Ba'ale' tene' mix ba'al tin p'ataj ti' u caajil Esaú, tin caxtaj tu'ux cu 
ta'acbesmajuba'ob, bejela'e' ma' tu páajtal u balicuba'ob. U paalalo'ob, u 
láaktzilo'ob yéetel u yéet caajilo'ob, dzo'oc u láaj xu'ulsa'alo'ob; ma' j p'at mix 
máac ca u ya'al: 
11P'ate'ex tin kab le j ma' taataobo', teen bíin in cananto'ob. A x quimen 
íichamo'obe' xoocnaco'ob tin wéetel. 
12Yuumtzile' cu ya'alic: Wa le máaxo'ob ma' tu najmatico'ob u ja'adzalo'ob, 
ja'adzo'obe', bix bíin p'áatac ma' a ja'adzal, teech xane' yaan a kamic u jaadzil. 
13Teen Yuumtzil, teen jalach t'antic tin wo'olal: U caajil Bosrae' x tocoy bíin 
p'áatac, chéen x lab pak, bíin suunac u ca'ansajil paj subtalil yéetel loolob 
t'aanil, le u láak caajo'ob xano' bíin p'áataco'ob x lab caajil jun puli'. 
14Dzo'oc u kuchul jun p'éel péectzil tu túuxtaj Yuumtzil ti' teen: Jun túul j bisaj 
t'aan cu máan ya'al cajal caaj: ¡Much'aba'ex u ti'al ca xi'ique'ex a ba'atelte'ex 
Edom! ¡líiksaba'ex u ti'al le ba'atelo'! 
15Teen bíin in beetech u asab chichanil le caajo'obo', u asab p'ecbe'enil ichil le 
wíinco'obo'. 
16Ta cha'aj a tu'usul tu yo'olal a j ca'anal ichil, tumen ca tza'aysic ca'ach x pakil. 
Cajacbalech tu yáam le nucuch tuunicho'obo', utz ch'iiclilech tu sen ca'analil le 



1859 

 

Biblia Maya 
© 1992, Sociedades Bíblicas Unidas. 

 

 
 

 

witzo'obo'. Ba'ale' quex ca beet a ku' seten ca'anal je'el bix le j cóoto', ti' bíin in 
beet a wéemeli'. Teen Yuumtzil, teen a'alic. 
17U xu'ulsajil Edome' tu yo'olal u seten nojochile', bíin in beet u yantal jak óolal. 
Tuláacal máax cu bin j máan te'elo' yaan u ja'akal u yóol le quéen u yil bix le 
jaadzilo', 
18tumen bíin p'áatac bey Sodoma yéetel Gomorra bey xan le caajo'ob yaan tu 
bakpach, le ca'aj xu'ulsa'abo'obe'. Mix máac bíin ca suunac cajtali', mix chéen 
u ti'al je'elel. Teen Yuumtzil, teen a'alic. 
19Bíin téec talaquen, je'el bix jun túul león cu jóokol ichil u pocche'ilo'ob 
Jordán, cu yáalcab tu'ux yojel yaan túumben janal, ti' bíin in beet u púudzul le 
j Edomilo'obo', bíin in beetic ca méektáanac le máax bíin in yéeyo'. ¿Máax je'el 
u queticubáa tin wéetele'? ¿Máax je'el u t'aniquen j ba'atel yéetele'? ¿Máax j 
canan tamanil ca u yóolt káatal tin beele'? 
20U'uye'ex le ba'ax dzo'oc in tucultica', teen Yuumtzil, teen nu'uctmail tu yo'olal 
Edom, le jok jo'ol in máakantmaj yo'olal u cajnáalilo'ob Temmán: Tac le mejen 
j tamano'ob yano'ob le jach p'eexo'ob bíin bisa'aco'ob, le chakan tu'ux cu 
janalo'obo' yaan xan u xu'ulsa'alo'ob. 
21Le quéen lúubuc Edome bíin ka'am juumnac, tu yo'olal lelo' bíin quíilbanac 
le lu'uma', bíin awatnac táan u káatic áantaj, u yawate' bíin u'uya'ac tac Chac 
Ka'anab. 
22Le aj p'eeco' bíin u pulubáa yóokol Bosra bey jun túul j cóot cu juul yéetel u 
xiike', le quéen kuchuc u kiinile', u aj ba'atelo'ob Edome' bíin quiquilnaco'ob 
bey jun túul co'olel cu síijsaje'. 

Bóobat tu yo'olal Damasco 

23Péectzil tu yo'olal Damasco: U caajilo'ob Hamat yéetel Arfade' sublaco'ob, 
tumen dzo'oc u kuchul kaakas péectzil. Cu chu'upulo'ob yéetel noj sajaquil, ma' 
tu páajtal yantal jéedzel ti'ob. 

24Damasco yéetel u x ma' muukile' cu líiksicubáa j púudzul. Cu lúubsa'al u yóol 
tumen le sajbe'enilo', le yaayaj óolalo' yéetel le ki'inamilo', bey jun túul co'olel 
cu síijsaje'. 
25Le caaj utz kaj óola'anil, le caaj qui'imac u yóolo', dzo'oc u xúump'atta'al. 
26Ti' le kiino' u táanquelem paalale' bíin p'áataco'ob jaytal te j bejo'obo', tuláacal 
u aj ba'atelo'obe' bíin quíimico'ob. Teen Yuumtzil u yuumil tuláacal páajtalil, 
teen a'alic. 
27Bin in ca'aj in tóoc u tuulumilo'ob Damasco, le káako' bíin u láaj xu'uls u 
jalach najilo'ob Ben-adad. 

Bóobat tu yo'olal Cedar yéetel Hazor 

28U péectzil Yuumtzil u ti'al u ch'i'ibalo'ob Cedar yéetel u ti'al u nuuquilo'ob 
Hazor, máaxo'ob pa'ab u muuko'ob tumen Nabucodonosor, u ajawil Babilonia: 
¡Péecsaba'ex ba'atelte'ex Cedar! ¡Xu'ulse'ex le múuch' j lakinil cajtalilo'obo'! 
29Ch'a'ex u chuybil najo'ob yéetel u j tamano'ob, u bo'oy nooko'ob yéetel 
tuláacal u nu'uculo'ob. Toque'ex u camello'ob, awte'exo'ob: ¡Yaan nojoch 
sajaquil tuláacal tu'ux! 
30¡Jóokoc a wáalcabe'ex u j cajnáalile'ex Hazor! ¡Xeene'ex a ta'acbesaba'ex! 
Teen Yuumtzil, teen a'alic. Tumen Nabucodonosor, u ajawil Babiloniae' dzo'oc 
u tucultic u bin beet ti' teech kaas. 
31Teen Yuumtzil, teen a'alic ti' te'ex: ¡Xeene'ex, ba'atelte'ex le caaj ma' sajac 
caja'anilo', bey xan yéetel jéedzel, x ma' jool najo'ob u yotoch, mix xan tu 
kalicuba'ob, jach chéen tu juunal! 
32¡Ocolte'ex u camello'ob yéetel u wacaxo'ob! Bin in ca'aj in ki'itbeso'ob tuláacal 
tu'ux, le máaco'ob cu dziquico'ob u tzéel u táan jo'olo'ob; tuláacal tu'ux bíin in 
taas noj yajil. Teen Yuumtzil, teen a'alic. 
33Hazore' bíin p'áatac x tocoy lu'umil jun puli', jun p'éel x tocoy bíin suunac u 
cajtal u peekilo'ob káax. Mix máac bíin suunac cajtali', mix ca chéen je'elequi'. 

Bóobat u ti'al Elam 

34Le ca tu chu'unbesaj Sedequías u beetic u ajawil Judae', Yuumtzile' tu dzaj ti' 
Jeremías le péectzil u ti'al Elam: 
35Teen Yuumtzil u yuumil tuláacal páajtalil, quin wa'alic: Bin in ca'aj in 
ca'aca'ach u p'úunche'ob Elam, u noj nu'ucul u ba'atel. 
36Bin in túuxt súusut iiko'ob tu yóokol le caaja', líikbal tu can ti'it iiko'ob, u ti'al 
u ki'itbesa'alo'ob tuláacal tu'ux, tac quéen p'áatac mina'an múuch' caajo'ob tu'ux 
u ta'acbesicuba'ob. 
37Bíin in beet u quiquilanquil Elam tu táan u aj p'eeco'ob, bíin in túuxt noj 
yajo'ob ti', bíin in láal in p'u'ujul tu yóokol, bíin in túuxt ba'atel tac quéen in 
láaj xu'ulse. Teen Yuumtzil, teen a'alic. 
38Bíin in dzáa in jalach káanche' tu lu'umil Elam, bíin xan u beet u quíimil u 
ajawilo'ob yéetel u nuuquilo'ob. Teen Yuumtzil, teen a'alic. 
39Ba'ale' bíin kuchuc u kiinil in kexic u kinyajil u lu'umil Elam. Teen Yuumtzil, 
teen a'alic. 

Jeremías 50 

U lúubul Babilonia 

1Péectzil tu dzaj Yuumtzil ti' aj bóobat Jeremías u ti'al Babilonia u lu'umo'ob le 
j caldeobo': 
2Ka'ayte'ex le ba'alo'oba', dza'ex ojéeltbil ichil le caajo'obo'. Líikese'ex u 
chíiculal ka'aytaj; ma' a mucultique'ex mix ba'al. A'ale'ex: ¡Babiloniae' dzo'oc u 
cha'abal! ¡P'áat ichil subtzilil u ku beel, u ku Marduque' bey xan ichil sajbe'enil! 
¡U beetbil kuob, u tuusil kuobe' j p'áato'ob ichil subtzilil yéetel ichil sajbe'enil! 
3Tumen j xamane' táan u taal jun p'éel caaj ba'ateltic, u ti'al u sutic x tocoy 
lu'umil u múuch' caajilo'ob. Mix máac, mix xiibo'ob, mix ba'alche'ob, bíin 
cajlaco'ob te'elo' tumen tuláacalo'ob bíin púudzuco'ob. 

U suut le j israelitaobo' 

4Yuumtzile' cu ya'alic: Ti' le kiino'obo' u cajnáalilo'ob Israel yéetel Judae' bíin 
talaco'ob u caxanteno'ob táan u yokolo'ob, teen Yuumtzil u Kueno'ob. 

5Bíin u káat chi'ito'ob tu'ux yaan u bejil Sión, ti' bíin xi'ico'ob táan u ya'alico'ob: 
Xi'ico'on j much'tal yéetel Yuumtzil, ca c beet mina'an u xuul nup t'aan yéetel, 
u ti'al ma' u tu'ubul mix bikin. 
6In caajal ca'ache' beyo'ob j taman saatalo'obe', ma' nu'uca'an u bisa'alo'ob 
tumen u aj canano'obi', máaxo'ob tu cha'ajo'ob ca sa'atco'ob ich káax, ti' jun 
p'éel káaxe'. Cu bino'ob cu bino'ob tu láak káax, bey tu'ubic ti'ob u cúuchil tu'ux 
cu ka'alalo'ob. 
7Le quéen nactáanta'aco'ob tumen u aj p'eeco'obe' cu póot lukta'alo'ob táan u 
ya'alico'ob: Ma' c si'ipili' tumen leti'obe' kebanchajo'ob tu táan Yuumtzil le máax 
dzáic janale', u alab óolal u yúuchben ch'i'ibalo'ob. 
8¡Púudzene'ex ti' Babilonia u lu'um le j caldeobo'! ¡Xeene'ex, bey u aj bejile'ex 
u múuch' j tamano'ob! 
9Tumen ti' le kiino' bíin in beet u ba'atelta'al Babilonia jun páaquili' tumen jun 
múuch' mu'uka'an j xamanil caajo'ob. Bíin u tzolcuba'ob u ti'al ca u ch'a'ob. 
Tumen úuchben j ba'atelo'ob, cu tulico'ob julubo'ob, utz u tza'ayalo'ob. 
10Bíin láaj ocolta'ac le j caldeobo'; bíin láaj ocolta'aco'ob tac quéen náacac u 
yóolo'ob. Teen Yuumtzil, teen a'alic. 

U lúubul Babilonia 

11Te'ex, caldeoex, ta wocoltaje'ex in caajal, ¡qui'imacchajac a wóole'ex 
che'ejnaque'ex! ¡Síit'naque'ex, bey u síit'o'ob le jun túul x lo'obayan wacax ich 
xíiwe'! ¡Che'ejnaque'ex, bey u che'ej tzíimine'! 
12Ba'ale' a lu'umex yéetel le caaj tu'ux síije'exo', bíin sen pa'ajac u subtalo'ob. 
Leti' bíin xuulintic tuláacal le múuch' caajo'obo', jun p'éel tiquin x tocoy caaj 
pa'aba'an. 
13Tumen le quéen p'u'ujuquene' bíin in p'at x ma' cajnáalilo'ob, jach x tocoy 
caaj bíin suunac. Tuláacal máax bíin máanac te'elo' bíin ja'akac u yóol le quéen 
u yil ba'ax jaadzil tu kamaj. 

14¡Aj ba'atele'ex mache'ex a p'úunche'ex, bakpachte'ex Babilonia! ¡Tule'ex tu 
yóokol tuláacal a julube'ex, tumen j kebanchaj ti' teen, ti' Yuumtzil! 
15¡Ka'am awatnene'ex ba'atel tuláacal tu'ux! ¡Babiloniae' táan u kubicubáa! 
¡Lúubo'ob tuláacal le witzil najo'obo', ju'uto'ob u tuulumilo'ob! ¡Lela' in sutaj 
kaas: suute'ex u jeel ti'ob! ¡Beete'ex ti', le ba'ax tu beetajo'! 
16Ma' a p'atique'ex mix máac Babilonia pakalnac wa ca joochnac. Le quéen 
ila'ac le ba'atel cu xu'ulsajo', le táanxel caajilo'obo' bíin suunaco'ob tu 
lu'umo'ob, jujun túulil cu bin j púudzul tu tojil u lu'umo'ob. 

U suut Israel 

17Israele' bey jun tuul j taman saatal, ch'a'apachta'an tumen leóno'obe'. Tu 
yáaxile' jaanta'ab tumen u ajawil Asiria; cu dzo'ocole' jaanta'ab tumen 
Nabucodonosor u ajawil Babilonia, tu nóot'aj u baaquelo'ob. 
18Yo'olal lelo', teen Yuumtzil, u yuumil tuláacal páajtalil, u Kuen Israele', quin 
wa'alic: Bin in ca'aj in jadz u lu'umil u ajawil Babilonia, je'el bix tin beetaj 
yéetel u ajawil Asiriae'. 
19Bíin in beet u suut Israel tu lu'umil, bey jun túul j tamane' bíin yanac ya'ab 
su'uc ti', tu caajil Carmelo, tu lu'umil Basán, yéetel tu pu'uquilo'ob Efraín yéetel 
Galaad. 
20Teen Yuumtzil, teen jajcuntic: Ti' le kiino'obo', Israel yéetel Judae' bíin 
p'áataco'ob x ma' si'ipil yéetel x ma' keban, tumen teen bíin in sa'ats tuláacal le 
tin cha'ajo'ob u cuxtalo'obo'. 

Cu pa'abal u muuk Babilonia 

21¡Ba'atelte'ex u múuch' caajilo'ob Merataim, yéetel u cajnáalilo'ob Pecod! 
¡Ch'a'apachte'exo'ob, láaj xu'ulse'exo'ob! ¡Béeycunte'ex tuláacal ba'ax quin 
wa'alic! Teen Yuumtzil, teen a'alic. 
22Te j lu'umo' táan u yu'uba'al u juum ba'atel, nojoch xu'ulsaj cu yúuchuli'. 

23¡Babiloniae' u baxabil tuláacal yóokolcaab, dzo'oc u ca'achal, dzo'oc u 
xe'exet'a'al! ¡Nojoch sajaquil cu bin j antal ti' le caajo'ob le quéen u yilo'ob ba'ax 
ucha'an ti' Babilonia! 
24Babilonia ta juunal ta sinaj jun p'éel léech ta beel, mix ta wojéeltaj bix 
lúubiquech ti'i', ta léechtabáa. Ti' j káaxechi', tumen ta beetaj p'u'ujul Yuumtzil. 
25Yuumtzile' tu je'aj le tu'ux cu ta'acbesa'al u nu'ucul ba'atel, ca tu ye'esaj u 
nu'ucul u jaadzil u p'u'ujul, tumen Yuumtzile' u yuumil tuláacal páajtalil, yaan 
jun p'éel meyaj cu bin u beet tu lu'um le j caldeobo'. 
26¡Ba'atelte'exo'ob je'el ba'axac tzéelile'! ¡Je'ekabte'ex u ch'iilo'ob! 
¡Much'quinte'ex le máaquilo'obo' xu'ulse'exo'ob! ¡Mix jun túul ca p'áatac 
cuxa'ani'! 
27¡Quíimse'ex tuláacal u aj ba'atelo'ob, túuxte'ex tu cúuchil quíimsaj! ¡Yaj 
yanilo'ob! ¡J kuch u kiinil yéetel u súutuquil u ja'adzalo'ob! 
28(Le máaco'ob páatchaj u jóokol Babiloniae' j kucho'ob Sione' táan u kaayo'ob 
ti' Yuumtzil c Ku tumen tu dzaj ba'ax tu najmataj Babilonia tu yo'olal ba'ax tu 
beetaj yéetel kulnaj.) 
29¡T'ane'ex tuláacal le aj p'úunche'obo', u ti'al ca u ba'atelto'ob Babilonia! 
¡Tzolaba'ex tu bakpach le caajo' tu yo'olal ma' u púudzul mix máaqui'! ¡Sute'ex 
u jeel loob ti', je'el bix cu najmatique'! ¡Beete'ex láili' je'el bix tu beetajo'! Tumen 
ca'ache' ca'anal a wich tin wéetel, yéetel Yuumtzil, u Quili'ich Ku Israel. 
30Le t o'olale' u táanquelem paalale' cu lúubulo'ob quimeno'ob tu bejilo'ob 
tuláacal xan u aj ba'atelo'obe' bíin quíimico'ob ti' le kiino'. Teen Yuumtzil, teen 
a'alic. 
31Yuumtzil u yuumil tuláacal páajtalile' cu ya'alic: J ma' subtal caaj, tene' 
p'uja'anen ta wéetel; dzo'oc u kuchul u kiinil in jadziquech. 
32J ma' subtal caaj a t'óochpajal bíin u beet a lúubul, mix máac bíin líiksiquech. 
Bíin in nac káakt tuláacal a caajilo'ob, le káako' bíin u láaj xu'uls a bakpach. 

33Yuumtzil u yuumil tuláacal páajtalile' cu ya'alic: U caajil Israel yéetel u caajil 
Judae' táan u mukyajtico'ob u ye'edzelo'ob. Kala'ano'ob tumen u aj p'eeco'ob, 
ma' u káato'ob u jáalkabto'obi'. 
34Ba'ale' u aj jáalkabtajo'obe', nojoch u muuk, u kaaba'e' Yahveh u yuumil 
tuláacal páajtalil. Leti' bíin u beet ba'ax ti'ibil ti'ob; bíin u taas ti' le múuch' 
caajo'oba', yéetel noj sajaquil ti' u cajnáalilo'ob Babilonia. 
35Yuumtzile' cu ya'alic: ¡Ba'atelta'ac Babilonia pa'ate' yéetel u cajtalilo'ob! ¡Tac 
u nuuquilo'ob yéetel u aj ojéelajo'ob! 
36¡Ba'atelta'ac u aj meeno'ob: cu chocotal u poolo'obo'! 
37¡Ba'atelta'ac u aj ba'atelo'ob: cu quiquilanquilo'ob yéetel sajaquil! ¡Ba'atelta'ac 
u tziimino'ob bey xan u bolano'ob! ¡Ba'atelta'ac u bo'olbil aj ba'atelo'ob: ca 
suunaco'ob beyo'ob co'olele'! ¡Ba'atelta'ac u ayikalo'ob: ca okolta'ac ti'ob! 
38¡Ba'atelta'ac u yáalcab ja'ilo'obe' ca tijico'ob! Tumen Babiloniae' jun p'éel u 
lu'umil táaj kaas kuob, tu yo'olalo'obe' dzo'oc u sa'atal u yóol. 
39Le t o'olalo' tu lu'umil Babilonia bíin u beeto'ob u yáactun káaxil j miiso'ob 
yéetel u peekilo'ob káax, ti' bíin cajlaco'ob avestruso'obi'. Mix bikin bíin cajlac 
máaco'obi'. 
40Bíin p'áatac bey Sodoma, yéetel Gomorra, bey xan le caajo'ob yano'ob tu 
bakpacho', le ca j xu'ulsa'abo'obe'. Mix máac bíin suunac cajtali', mix chéen 
máan ca beeti'. Teen Yuumtzil, teen a'alic. 
41Líikbal u náach lu'umilo'ob j xamane', jun p'éel mu'uka'an múuch' caajo'ob 
yéetel ya'abcach ajawo'ob cu nu'ucticuba'ob u ti'al taal. 
42U cuchmajo'ob u nu'ucul ba'atelo'ob; p'úunche'ob yéetel u julubo'ob; loolob 
wíinico'ob, ma' tu ch'a'ico'ob óotzilil, u yawato'obe' bey u quíilbal ka'anabe', 
táan u bino'ob u nat'maj u tziimino'ob. U nu'uctmajuba'ob u ti'al u ba'atelto'ob 
Babilonia. 
43U ajawil Babilonia le ca tu yojéeltaj le péectzila' ma' j páatchaj péec yéetel u 
sajaquilili', cu yu'ubic yaayaj óolal yéetel ki'inam bey co'olel cu síijsaje'. 

44Bíin téec taalaquen bey jun túul león cu jóokol ichil u poomche'ilo'ob Jordán 
cu bin tu'ux yaan túunben janal, bíin in beet u púudzulo'ob le j Babilonialo'obo', 
bíin in beet u méek táan jun túul máac teen bíin in yéeye. Tumen ¿Máax cu 
páajtal u queticubáa tin wéetel? ¿Máax cu páajtal u t'aniquen j ba'atel tu yéetel? 
¿Máax aj canan taman cu páajtal tin wéetel? 
45U'uye'ex le tuucul yaan ti' tena', teen Yuumtzil, dzo'oc in nu'uctic jaadz u ti'al 
Babilonia; le ba'ax dzo'oc in nu'ucbesico' u ti'al u lu'umil le j caldeobo': Tac le 
mejen j tamano'obo' jach p'eexo'obo' yaan u bisa'alo'ob, le chakano'obo' yaan u 
jáay xu'ulsa'al. 
46U lúubul Babiloniae', bíin ka'am juumnac, tu yo'olal lelo' bíin quíilbalnac tac 
le lu'uma', u yawato'obe' bíin u'uya'ac tac tu láak caajo'ob. 

Jeremías 51 

Bix úuchic u xu'ulsa'al Babilonia 

1Yuumtzile' cu ya'alic: Bin in ca'aj in túuxt jun p'éel iik cu xu'ulsaj tu yóokol 
Babilonia, tu yóokol xan le j caldeobo'. 
2Bíin in ca'aj beet ca loobilta'aco'ob tumen Babilonia u aj p'eeco'ob, je'el bix le 
trigo cu pu'ulul ca'anal tumen iike'; bíin in beet ca p'a'atac x ma' cajnáalilo'ob 
u lu'umo'. Le quéen kuchuc u kiinil le noj yajilo', bíin ba'atelta'aco'ob tuláacal 
u tzéelo'ob. 
3¡U máakanto'ob u p'úunche'ob le aj p'úunche'obo'! ¡U dza'ob búuc 
máascabo'ob! ¡Ma' a ch'a'ique'ex óotzil ti' u táanquelemilo'ob Babilonia; láaj 
xu'ulse'ex u aj ba'atelo'ob! 
4Ti' tuláacal u múuch' caajilo'ob le j caldeobo' u cajnáalo'obe' bíin p'áataco'ob 
jayacbalo'ob tu bejilo'ob, 
5quex tumen Israel yéetel Judá kebanchajo'ob ti' teen, yéetel dzo'oc u 
chupico'ob yéetel keban u caalo'ob, teen Yuumtzil u yuumil tuláacal páajtalil, 
u quili'ich Kuen Israele', ma' in xúump'ato'obi'. 

6¡Púudzene'ex ti' Babilonia! ¡Le máax cu páajtale' u tocubáa! ¡Ma' a quíimile'ex 
tu yo'olal u keban! Lela' leti' u kiinil in sutic u jeel le ba'ax u beetmajo', bíin in 
bo'ot je'el bix cu najmatique'. 
7Babiloniae' bey jun p'éel u nu'ucul ukul, oro u ca'aj yanil tin kab ca'ache', cu 
cáalcuntic tuláacal yóokolcaab ca'ache'. U caajilo'ob le lu'uma' iquil u yukico'ob 
ca'ach le vinoo' cu sa'atal u yóolo'ob ca'achi. 
8Ba'ale', chéen ca j téec lúub xiixcuna'an Babilonia. ¡Okolnene'ex tu yo'olal! 
Taase'ex dzaaco'ob u ti'al u yajilo'ob u ti'al c ilic wa je'el u yutztale'. 
9Dzo'oc c dzáic dzaaco'ob ti' Babilonia, ba'ale' ma' táan u dza'acal. ¡P'ate'ex! 
Co'ox p'atic le cúuchila', tu jujun túulile' xi'ic tu lu'umil, tumen le loob u 
beetmajo' kucha'an tac ca'an, cu líikil tac te j múuyalo'obo'. 
10Yuumtzile' tu béeycuntaj c ti'alintic le ba'ax c najmatico'. Co'otene'ex, xi'ico'on 
c tzicbalt tu caajil Sión le ba'ax dzo'oc u beetic Yuumtzil c Ku. 
11Yuumtzile' u káat u xu'uls Babilonia, dzo'oc xan u dzáic ti' u ajawilo'ob media 
le yaayaj tuuculo'oba'. Lela' u sutaj loob Yuumtzil tu yo'olal le ba'ax tu 
beetajo'ob ti' u kulnajo'. ¡Nu'ucte'ex a p'úunche'ex! ¡Mache'ex ma'alob a 
chimale'ex! 
12¡Dza'ex u chíiculal a ba'ateltique'ex le máaxo'ob yano'ob tu yóokol u 
tuulumilo'ob Babilonia! ¡Ya'abcunte'ex le aj canano'obo'! ¡Dza'ex aj canan 
caajo'ob! ¡Dza'ex tu jáal bejo'ob máaxo'ob báalamtic! Tumen Yuumtzile' tu 
nu'uctaj, tu beetaj xan le ba'axo'ob je'el bix u ya'almajil u beetic ti' u 
cajnáalilo'ob Babilonia. 
13Teech Babilonia, le yanech tu jáal nucuch áalcab ja'obo' yaan xan ti' teech 
ya'abcach ayikalilo'ob, ¡dzo'oc u kuchul u kiinil u xuul a cuxtal! 
14Yuumtzil u yuumil tuláacal páajtalile', tu jalach t'antaj tu yo'olal u cuxtal: 
¡Bíin in chupech yéetel aj p'eeco'ob, Je'el bix sáako'obe', leti'obe' bíin u 
kaayilo'ob dzáanche'etajil ta wóokol! 

U kaayil quiquit'aano'ob ti' Ku 
(Jer 10.12-16) 

15Yuumtzil yéetel u páajtalile' tu beetaj lu'um; yéetel u yojéelale' tu beetaj 
yóokolcaab; yéetel u na'ate' tu sinaj le ca'ano'. 
16yéetel u quíilbal cháaque' cu beetic u yáacam le ja' te j ca'ano', cu beetic u 
líikil le múuyalo'ob chunbal tu ti'itz le lu'uma', cu beetic u léembal cha'ac táan 
u káaxal ja', cu jóokesic xan le iik te tu'ux u ta'acbesmajo'. 
17Tuláacal máaque' j ma' na'at yéetel j ma' ojéelaj. Le beetbil kuobo' cu 
p'atico'ob kaasil máax beetico'ob; ba'axo'obe' chéen tuus, mina'an u cuxtalo'ob; 
18ba'alo'ob mina'an u biilalo'ob chéen u ti'alo'ob paj subtal, yaan u xu'ulsa'alo'ob 
tumen Yuumtzil tu kiinil p'is óol. 
19¡Buca'aj jela'anil u Ku Jacob, le ti' beetmajil tuláacal ba'ax dzaca'an! Leti' 
máax yéey Israel, u ti'alinte. Yuumtzil u yuumil tuláacal páajtalil: bey u 
kaaba'o'. 

Babiloniae' u nu'ucul u jaadz Yuumtzil 

20¡Babilonia teech jun p'éelech xiixcunaj tuunich in ti'al, u nu'uculech in ba'atel! 
Ta wéetele' quin pa'ic caajo'ob yéetel quin muxic u ajawilo'ob. 
21Ta wéetel quin xe'exet'ic tzíimino'ob yéetel le máax nat'mailo'ob, bolano'ob 
yéetel máax meyajtic. 
22Ta wéetel quin xe'exet'ic j xiibo'ob yéetel co'olelo'ob, nuxibo'ob yéetel 
táanquelmo'ob, j xi'ipalo'ob yéetel x lo'obayano'ob. 
23Ta wéetel quin xe'et'ic j tamano'ob pa'ate' yéetel u aj canano'ob, j colnáalo'ob 
yéetel wacaxo'ob, méektáano'ob yéetel u nucuch aj meyajo'ob. 

Bix úuchic u ja'adzal Babilonia 

24Ba'ale' te'ex tu táan a wiche'ex bíin in bo'ot Babilonia yéetel tuláacal le j 
caldeob je'el buca'aj cu najmatico'ob, tu yo'olal le loob tu beetajo'ob ti' Siono'. 
Teen Yuumtzil, teen a'alic. 
25Tene' bíin in jadzech, u pu'uquil kascunajil, teech ca kascuntic tuláacal le 
lu'uma'. Teen Yuumtzil, teen a'alic. Bíin in líikes in kab u ti'al in jadziquech, 

bíin in beet a balkajal líikbal te tu ca'analil le búut' tuuno'obo', bíin in sutech 
elel múulil. 
26Mix jun p'éel u tuunichil le a x lab pakilo'ob ma'alobtac u ti'al u beeta'al 
najo'ob. Jun puli' bíin p'áataquech x tocoyil. Teen Yuumtzil, teen a'alic. 
27¡Jóopse'ex u paaxil ba'atel te ta caajale'exo'! ¡Paxe'ex le jóopsbil paaxo', 
nu'ucbese'ex le caajo'ob u ti'al u ba'atelto'ob Babilonia! ¡Líikese'ex u ti'al u 
bino'ob tu yóokolo'ob u ajawilo'ob Ararat, Mini yéetel Askenaz! ¡Dza'ex jun túul 
náacom u ti'al u nu'ucbes le ba'atelo'! ¡Beete'ex u táanilcunticuba'ob le j nat' 
tzíimino'obo' bey sáako'ob dzíicchaja'ano'obe'! 
28Áante'ex u ki'itbescuba'ob le caajo'ob u ti'al u ba'ateltico'ob; bey xan u 
ajawilo'ob Media, u méektáano'ob yéetel u aj meyajo'ob, tac xan tuláacal le 
lu'um yaan yáanal u méektáano'obo'. 
29Le lu'uma' cu quiquilanquil yéetel cu péec u yóol, tumen Yuumtzile' táan u 
béeycuntic le ba'ax tu tucultaje' u sutic Babilonia bey jun p'éel jach kaas x tocoy 
lu'ume'. 
30U aj ba'atelo'ob Babiloniae' jáaw u ba'atelo'ob, j p'ato'ob tu tuulumo'ob, tumen 
j xu'up u muuko'ob, j p'áato'ob beyo'ob x ch'upo'obe'. U caajo'obe' j chu'upo'ob 
yéetel máaxo'ob j ch'a'e u yotocho'obe' j tóoca'abo'ob. 
31Le aj bisaj t'aano'obo', tzaylam paach u yáalcabo'ob, u ti'al u ya'alo'ob ti' u 
ajawil Babilonia u caajale' láaj ch'a'abi. 
32Le aj p'eeco' tu ch'a'aj le cúuchilo'ob u ch'aacat le sayabo'obo', tu tóocaj u 
cúuchilo'ob u to'ocol caaj le aj ba'atelo'obo' chu'upo'ob yéetel seten nojoch 
sajaquil. 
33Tumen Yuumtzil u yuumil tuláacal páajtal, u Ku Israele', cu ya'alic: 
¡Babiloniae' bey ca'ach jun p'éel bukbil lu'um xanabche'eta'an tu kiinil u 
yúuchul jooch, tumen dzo'oc chuquic u kiinil jooch! 
34-35Cu ya'alic Jerusalén, u caajil Sión: Nabucodonosor u ajawil Babiloniae' tu 
xe'exe'et'ajen ca tu póot lukajen; tu p'atajen beyen jun p'éel u nu'ucul janal 

jóojochile'. Bey jun túul u nojoch ba'aba'alil ka'anab, tu lukajene'; tu 
na'ajcuntubáa yéetel u jach qui'il in wíinclil, u yalabile' tu pulaj. ¡U bo'ot 
Babilonia le loob tu beetaj ti' teno'! ¡U bo'oto'ob le j caldeob le máaco'ob tu 
quíimsajo'ob teno'! 

Séebchi' ti' Israel 

36Yuumtzile' cu ya'alic: Tene' bin in ca'aj in beet ba'ax nu'uca'an, bin in ca'aj in 
sut u jeel ti' a aj p'eeco'ob le ba'ax tu beetaj ti' techo'. Bin in ca'aj in láaj 
tiquincunt u yáalcab ja'ilo'ob yéetel u sayabilo'ob Babilonia, 
37bíin suunac jun tucub jeenel pako'ob, u yáactun u peekilo'ob káax, jun p'éel 
cúuchil tu'ux mix máac bíin cáajaqui', bíin tza'ayac jak óolal yéetel sajbe'enil 
ti' tuláacal máax. 
38Tuláacalo'ob bíin juumnac u caalo'ob beyo'ob leóne', bíin okolnaco'ob 
beyo'ob mejnil leóne'. 
39Le quéen jo'op'oc u yelelo'ob u wíinclil tumen u yooxele', tene' bíin in dzáa 
qui' ukul u ti'al u cáaltalo'ob, bíin in beet u sa'atal u yóolo'ob. Beyo' bíin 
t'úubuco'ob ti' jun p'éel mina'an u xuul wenel, mix bikin bíin ca'a ajaco'ob. Teen 
Yuumtzil, teen a'alic. 
40Dzo'ocole' bíin biso'ob tu cúuchil quíimsaj, je'el bix u bisa'al j mejen 
tamano'obe', j yuuco'ob yéetel j tamano'ob. 

Bix úuchic u lúubul Babilonia 

41¡Babiloniae' jun p'éel caaj utz kaj óola'anil ti' tuláacal yóokolcaab, dzo'oc u 
lúubul dzo'oc u ch'a'abal tumen aj ba'atelo'ob! ¡Cu seten ja'akal u yóolo'ob le 
caajo'ob le quéen u yilo'obo'! 
42Le ka'anabo' tu bulaj Babilonia, ba'al tumen u nojoch cuclil le ja'o'. 
43U noj caajilo'obe' suunajo'ob sajbe'en x tocoy lu'um, tiquin yéetel láaj 
kascunta'abi, tu'ux mix máac cajtali', tu'ux mix máac cu máani'. 

44Bíin in jadz u ku Bel Babilonia, bíin in beet u xéic le ba'ax tu lukajo', mix bíin 
suunac xíimbaltbil tumen u láak caajo'ob. ¡Dzo'oc u lúubul u tuulumilo'ob 
Babilonia! 
45¡In caajal jóokene'exi', jujun túulil u caxant bix páatac u toquicubáa ti' in 
p'u'ujul seten chocochaja'ana'! 
46Ma' u ja'akal a wóole'ex, mix ch'a'ique'ex sajaquil tu yo'olal le tzicbalo'ob cu 
juum way te j lu'uma'. Tu jujun ja'abil bíin a'albil jejeláas tzicbalo'ob, u tzicbalil 
u beeta'al loob ti' le múuch' caajo'oba' yéetel ba'atelo'ob ichil méektáano'ob. 
47Bey túuno', bíin kuchuc u kiinil in jadzic u beetbil kuob Babilonia. Tuláacal 
le múuch' caajo'obo' bíin p'áatac t'onquinta'ano'ob bíin p'áataco'ob chuup yéetel 
quimeno'ob. 
48Ca'an, lu'um yéetel tuláacal ba'ax yanchaja'ane' bíin qui'imacchajac u 
yóolo'ob le quéen lúubuc Babilonia, le quéen talac lukbal j xaman u aj 
xu'ulsajo'ob. Teen Yuumtzil, teen a'alic. 
49Bey, Babiloniae' bíin lúubuc tu yo'olal le máaco'ob tu quíimsaj tu lu'umil 
Israel, yéetel xan le quíimsaj tu beetaj tuláacal yóokol caabo'. 

Péectzil u ti'al le j judiób yano'ob Babiloniao' 

50Te'ex máaxe'ex púudze'ex ti' le quíimsajo', áalcabnene'ex x ma' je'elelil, quex 
dzo'oc a náachtale'exe', dza'ex a tuucule'ex chéen ti' Yuumtzil ka'ajac te'ex xan 
Jerusalén. 
51Te'exe' ca wa'alique'ex: sublaco'on iquil c u'uyic bix c po'och'ol. Paj subtalil 
balic c ich, tumen táanxelil caajilo'ob dzo'oc u yocolo'ob tac tu cúuchilo'ob u 
jach quili'ichil kulnaj. 
52Ba'ale' Yuumtzile' cu ya'alic: Táan u taal u kiinilo'ob in jadzic u kuilo'ob 
Babilonia, ti' tuláacal u lu'umile' bíin áacamnaco'ob le ucha'an loob ti'obo'. 
53Quex ca na'acac Babilonia tac ca'an u ti'al u dzáa jach ca'anal tuulume', tac ti' 
bíin in túuxt u aj p'eeco'ob u ti'al xu'ulsic. Teen Yuumtzil, teen a'alic. 

Bix úuchic xu'ulsa'al Babilonia 

54Líikbal Babilonia cu yu'uba'al u yawatilo'ob mukyaj, líikbal tu lu'umil le j 
caldeobo' cu yu'uba'al jun p'éel ka'amcach juum. 
55Yuumtzil, máax xu'ulsic Babiloniae' cu dzáic u xuul u juum. U aj p'eeco'obe' 
beyo'ob u p'u'ujul cuclil ka'anabe', bíin lúubuc tu yóokolo'ob yéetel nojoch 
juum. 
56J taalo'ob u xu'ulso'ob Babilonia; dzo'oc u machico'ob u aj ba'atelo'ob tu 
ca'acachajo'ob xan u p'úunche'ob. Tumen Yuumtzile' jun túul Ku cu dzáic ti' 
jujun túul ba'ax cu najmatic. 
57Le Ajaw Yuumtzilo' u yuumil tuláacal páajtale', cu ya'alic: Bíin in cáalcunt u 
nuuquilo'ob Babilonia, u aj ojéelajo'ob yéetel u méektáano'ob, u nojoch aj 
meyajo'ob yéetel u aj ba'atelo'obe', bíin t'úubuco'ob ti' jun p'éel mina'an u xuul 
wenel u ti'al ma' u yajalo'ob mix bikin. 
58Teen Yuumtzil, u yuumil tuláacal páajtalil, teen a'alic: U cóococh 
tuulumilo'ob Babiloniae' bíin láaj je'eneco'ob, u nucuch jool najilo'obe' bíin 
tóoca'aco'ob. Chéen cunel meyajnajico'ob le múuch' caajo'obo', tumen u xul 
óolalo'obe' ich káak bíin xu'uluco'ob. 

Cu bisa'al Babilonia u péectzil Jeremías 

59Ti' u can p'éel u ja'abil méektáanac Sedequíase', u ajawil Judae', aj bóobat 
Jeremíase' tu dzaj jun p'éel kuben t'aan ti' Seraías u paal Nerías u yáabil 
Maasías. Seraíase' cu láakintic ca'ach ajaw Sedequías le ca j bin Babilonia, u 
nu'uct u míista'al le tu'ux cu bin j antal le ajawo'. 
60Jeremíase' tu dzíibtaj ti' jun p'éel ju'un, u péectzil le numyajo'ob cu bin j taal 
tu yóokol Babilonia, a'albil ma'alobe', tuláacal ba'ax dzíibta'an tu yo'olal, 
61ca tu ya'alaj ti' Seraías: Le quéen kuchuquech Babiloniae', unaj a láaj xoquic 
le péectzila'. 
62Cu dzo'ocole' ca wa'alic: Yuumtzil teche' a wa'almaj bíin a xu'uls le cúuchila', 
mix máac bíin ca'a cajlaqui', mix máaco'ob, mix ba'alche'ob, tumen yaan a sutic 
x tocoyil jun puli'. 



1873 

 

Biblia Maya 
© 1992, Sociedades Bíblicas Unidas. 

 

 
 

 

63Le quéen dzo'ococ a xoquic le ju'una' kax jun p'éel tuunich ti'e' ca kaxic ti' jun 
p'éel tuuniche' cu dzo'ocole' ca pulic tu yáalcab ja'il Éufrates, 
64ca wa'alic beya': Bey bíin búuluc Babilonia', mix bikin bíin ca'a líikic ti' le noj 
yajil cu bin j túuxtbil ti' tumen Yuumtzilo'. Way cu dzo'ocol u t'aano'ob 
Jeremíase'. 

Jeremías 52 

U ajawil Sedequías 
(2 R 24.18-20; 2 Cr 36.11-16) 

1Yaan veintiun ja'abo'ob ti' Sedequías ca tu chu'unbesaj u ajawil, ajawnaj 
Jerusalén once ja'abo'ob. U maamae' cu kaaba'intic ca'ach Hamutal, u x ch'upul 
paal Jeremías, u caajal ca'ache' Libna. 
2Ba'ale' ba'axo'ob tu beetaje' kaastaco'ob tu yich Yuumtzil, láili' je'el bix tu 
beetajilac Joacim. 
3Le t o'olale' Yuumtzile' j p'uuj yéetel Jerusalén bey xan yéetel Judá, ca tu 
tojolch'intajo'ob tu táan. 

Bix úuchic u lúubul Jerusalén 
(2 R 24.20-25.7; Jer 39.1-7) Cu dzo'ocole' Sedequíase' j ko'oxchaj ti' u t'aan ajaw Babilonia. 

4Ti' u kiinil diez, ti' u winal diez, ti' u nueve ja'abil u ajawil Nabucodonosor 
xíimbalnaj yéetel tuláacal u aj ba'atelo'ob u ti'al u bin ba'atelt Jerusalén, ca tu 
bakpachtaj. Ca je'el actáan ti', tu bakpache' tu beetaj níix lu'umo'ob u ti'al u 
ba'ateltic. 
5Le noj caajo' j p'áat bakpachta'an tac tu ja'abil once ti' u ajawil Sedequías. 
6Ti' u kiinil nueve ti' u can p'éel winalil le ja'abo' yajchaj le wi'ijil ichil le caajo', 
le máaco'obo' mina'an ca'ach mix ba'al u ti'al u jaanto'ob. 
7Ca túun tu beetajo'ob jun p'éel nojoch jool tu tuulumil le caajo', quex tumen 
bakpachta'ano'ob tumen le j caldeobo', ajaw yéetel tuláacal u aj ba'atelo'obe' j 
púudzo'ob ti' le áakabo'. Jóoko'ob tu jool najil yaan tu chúumuc le ca'a p'éel 
tuulumo'obo', tu bejil u cúuchil pakalo'ob jalach naj, ca tu ch'a'ajo'ob u bejil u 
táax kóom lu'umil Jordán. 

8Ba'ale' le aj ba'atelo'ob caldeobo' tu ch'a'apachtajo'ob ajaw Sedequías, ca tu 
chucpachtajo'ob tu táax lu'umil Jericó. Xúump'atta'ab Sedequías tumen 
tuláacal u aj ba'atelo'ob ca j ki'itpajo'ob. 
9Le j caldeobo' tu machajo'ob le ajawo' ca tu bisajo'ob tu táan u ajawil 
Babilonia, ti' ca'ach yaan Riblae', tu lu'umil Hamat. Te'elo' Nabucodonosore' tu 
xot kintaj Sedequías, 
10tu táane' tu túuxtaj xotbil u caal u paalal, bey xan tuláacal u nuuquilo'ob 
Judá. 
11Wa tu yo'olal Sedequíase' tu túuxtaj jóokesbil u yicho'ob cajk'aax u ti'al ca 
bisa'ac Babilonia, tu'ux j ka'ali tac ca j quíimi. 

Bix úuchic u je'enel kulnaj 
(2 R 25.8-21; 2 Cr 36. 17-21; Jer 39.8-10) 

12-13Ti' u kiinil diez, ti' u cinco winalil u ja'abil diecinueve ti' u ajawil 
Nabucodonosor u ajawil Babiloniae', Nabuzaradán, aj meyaj ajaw yéetel u 
náacom xan u canano'ob jalach naj kuch Jerusalén ca tu tóocaj kulnaj, jalach 
naj yéetel tuláacal u najilo'ob le caajo', tu dzaj u yóol u tóoquic tuláacal u 
yotocho'ob le u nuuctaquilo'ob le caajo', 
14le aj ba'atelo'ob caldeob láakintico' tu jenajo'ob le tuulum bakpachtic ca'ach 
Jerusaleno'. 
15Cu dzo'ocole' Nabuzaradane' tu bisaj kala'ano'ob tac Babilonia le máaxo'ob 
p'aatalo'ob ca'ach te j caajo', bey xan le tu dzajuba'ob tu tzéel u ajaw Babilonia, 
bey xan u yalab le j meen jadzutz ba'alo'obo'. 
16Chéen tu p'ataj wa jay túul ti' ichil le máaco'ob asab óotzilo'ob u ti'al u 
meyajto'ob u pakal uva yéetel u coolo'ob. 
17Le j caldeobo' tu xe'exe'et'ajo'ob le ba'alo'ob bronce u ca'ajo'ob yano'ob ca'ach 
te j kulnajo': u yocomilo'ob, u chuun ocomilo'ob bey xan le nojoch chulub ja'o', 
ca tu bisajo'ob tuláacal le bronce tac Babilonia. 



1875 

 

Biblia Maya 
© 1992, Sociedades Bíblicas Unidas. 

 

 
 

 

18Bey xan tu bisajo'ob u nu'uculo'ob ta'an, jo'opobo'ob, le j nat'abo'ob, le nucuch 
laco'ob, le nojoch jo'opobo'ob yéetel tuláacal u nu'uculo'ob le kultaj bronce u 
ca'ajo'. 
19Bey xan le náacom le j canano'obo' tu bisaj tuláacal le ba'alo'ob oro yéetel 
plata u ca'ajo'obo': le u cáatilo'ob ja', u nu'ucul t'aba'an chúuc, le nucuch laco'ob, 
u nu'uculo'ob u ta'anil káak, le x t'uchub sáaso'obo', le nucuch jo'opobo' yéetel 
le nu'uculo'ob ukul, tu'ux cu dza'abal u ti'ibil óolal vino. 
20Wa tu yo'olal le ca'a p'éel ocomo'obo', le nojoch chulub ja' yéetel le doce xiibil 
wacaxo'ob cuchico'ob bronce u ca'ajo'ob, yéetel le chuuno'ob tu túuxtaj beetbil 
ajaw Salomón u ti'al kulnaje', u aalile' ma' tu páajtal u na'ata'al. 
21Tu jujun p'éelil le ocomo' yaan asab ti' ocho metros u ca'anlil, yéetel cinco 
metros ca'a tac táancoch u bakpach; jóojochilo'ob ichil u piimil le bronceo' siete 
centímetros. 
22Jujun p'éelil le ocomo' tu xuul u ca'anlile', yaan ca'ach jun p'éel p'ich bronce 
u ca'aj, maanal ca'a p'éel metros u ca'anlil, tu bakpache' yaan jun p'éel tzáatzal 
bronce u ca'ajo'ob, jadzutzquinta'an yéetel granadaob. Le ca'a p'éel ocomo'obo' 
lajqueto'ob. 
23Ti' u tzáatzal jujun p'éel p'iiche' yaan cien granadaob, ti' lelo'oba' noventa 
yéetel seis cu páajtal u yila'alo'ob. 

Le judíob bisa'abo'ob Babiloniao' 

24U náacom le aj canano'obo' tu machaj xan Seraías, nojoch aj kiin, Sofonías aj 
kiin naadz ti' u nojochil Seraías, yéetel óox túul u j canano'ob u jool najil kulnaj. 
25Ti' u cajnáalilo'ob le caajo' tu machaj le náacom yaan yóokol le aj 
ba'atelo'obo', siete máaco'ob yano'ob tu meeyjul ajaw, ti' yano'ob ca'ach te j 
caajo', le náacom caxtic máaco'ob u ti'al aj ba'atelo'ob yéetel setenta u 
nuuctaquilo'ob le caajo'. 

26-27Nabuzaradane' tu bisaj tuláacal le máaco'oba' tu táan u ajawil Babilonia, ti' 
yaan ca'ach Ribla, tu lu'umil Hamat. Te'elo' u ajawil Babiloniae' tu túuxtaj 
quíimsbilo'ob. Bey túuno' u cajnáalilo'ob Judae' jóokesa'abo'ob tu cajtalo'ob. 
28U xooquil le wíinico'ob j bisa'abo'ob tumen Nabucodonosor, buca'aj u 
xooquilo'oba': tu ja'abil siete u ajawile' tu bisaj tres mil veintitrés u cajnáalilo'ob 
Judá; 
29tu ja'abil dieciochoe' tu bisaj ochocientos treintidós ti' u cajnáalilo'ob 
Jerusalén; 
30tu ja'abil veintitrés, Nabuzaradán tu bisaj cuarenta yéetel cinco u 
cajnáalilo'ob Judá, tuláacalo'obe' cuatro mil seiscientos wíinico'ob bisa'abo'ob 
táanxel lu'um. 

Cu jáalkabta'al Joaquín, cu dza'abal tziiquil ti', tu caajil Babilonia 
(2 R 25. 27-30.) 

31Ti' u kiinil veinticinco ti' u winalil doce, ti' u ja'abil treinta yéetel siete bisa'ac 
Joaquín u ajawil Judae', jo'op' u ajawil Babilonia ajaw Evil-merodac, máax tu 
ye'esaj u yutzil tu yéetel Joaquín, ca tu jóokesaj ti' le kalabo'; 
32tu bisajubáa ma'alob tu yéetel ca tu páaybe'encuntaj ti' u chuca'an le ajawo'ob 
yaan ca'ach yéetel Babilonia. 
33Bey úuchic u kexic Joaquín le nook cu búuquintic ca'ach ichil le kalabo', 
páatchaj xan u janal yéetel ajaw tu yalab u kiinil u cuxtal. 
34Tu yóokol lelo', tuláacal u kiinilo'ob u cuxtal Joaquine' tu kamaj jun p'éel 
bo'ol sáamsamal cu taal ti' u ajawil Babilonia. 

Lamentaciones 

Lamentaciones 1 

Yáax okom kaay 

1¡Jach dzo'oc u p'áatal tu juunal noj caaj chup ca'ach yéetel cajnáalo'obo'! 
¡Chica'an ti' jun túul x quimen íicham le caaj, u noj caajil le múuch' caajo'obo'! 
¡Dza'an tu yáanal chichich meyajo'ob u chan x ajaw le ajawilo'obo'! 
2Cu búulul ichil okol ti' le áakabo'; u ja'il u yicho'obe' cu yáalcabo'ob tu 
p'u'uco'ob. Ti' ichil tuláacal u j weeyo'obe' mina'an mix jun túul u ti'al u náaysic 
yóoli'. Tuláacal u yéet bisajbáilo'obe' tu sutaj u paacho'ob ti'; bejela'e' dzo'oc u 
suut u aj p'eeco'ob. 
3Tu yóokol u mukyajo'ob yéetel u chichich meyajo'obe', bejela'e' Judae' cu 
mukyajtic kalabil. Le máax cu ajawil ca'ach ichil le caajo'obo' bejela'e' ma' tu 
nuptáantic je'elel. Chucpachta'ab tumen le máaxo'ob ch'a'apachtmail ca'acho' 
ca dzaab ich talam cuxtal. 
4¡Buca'aj okom óolal yanilo'ob u bejilo'ob Sión! ¡Mix máac yaan u ti'al ca talac 
ti' le kinbesajo'obo'! X tocoy yanilo'ob u jool najilo'ob le noj caajo', u aj 
kiino'obe' táan u yokolo'ob, le x ch'úupalalo'obo' taan u yaayaj óolalo'ob, 
Jerusalene' táan u máansic káakaj óolalilo'ob. 
5U aj p'eeco'obe' cu t'onquinajo'ob, máaxo'ob ba'ateltico'obe' cu u ayiktalo'ob. 
Tumen Yuumtzile' tu dzaj ti' yaayaj óolal tu yo'olal u ya'abil úuchic u kebantal. 
U paalalo'obe' táanxel lu'umil j bisa'abo'ob tumen u aj p'eeco'ob. 
6J p'áat mina'an u qui'ichpamil le x qui'ichpam Siono'; u nuuquilo'ob beyo'ob 
quéejo'obe', taan u máano'ob u caxto'ob janal; tu jíiltico'ob u yooco'obe' taan u 
bino'ob táanil ti' máaxo'ob dzonico'ob'. 
7Jerusalene' cu ka'ajsic le kiino'ob ca'ach caaj p'áat tu juunal yéetel okom u 
yóole'; cu ka'ajsic tuláacal le ayikalilo'ob yanchaj ti' le máanja'an kiino'obo'; cu 
ka'ajal ti' le caaj lúub tu yaanal u páajtalil u aj p'eeque' mix máac j taal u ti'al 
áantic, Le caaj ila'ab tumen u aj p'eeco'obe' ca j p'a'asta'ab tu yo'olal u ju'ujutil. 

8Jerusalene' dzo'oc u sen kebantal, le o'olale' cu najmatic ca cúulpachta'ac. Le 
máaxo'ob tziquic ca'ache' bejela'e' cu cúulpachcuntico'ob, tumen dzo'oc u 
yilico'ob u chacnule'enil. Le o'olale' taan u yokol, tu yo'olal u sublaquile' cu 
sutic u pach. 
9U nooke' chup yéetel kaakas kóokolil, ma' tu tucultaj ba'ax cun úuchuli'. Talam 
u na'ata'al bix úuchic u lúubul, mix máac yaan u ti'al náaysic u yóol. ¡Yuumtzil, 
il bix cabalcunsa'an in wóol, pact xan u ca'anal ich le aj p'eeco'obo'! 
10Le aj p'eeco' dzo'oc u beeticubáa bey u yuumil u ayikalilo'ob Jerusalene'. Le 
caajo' tu yilaj bix ooquico'ob yéetel jáanpay óolal le j ma' ocsaj óolalo'ob ichil 
le quili'ich kulnajo', ¡Máaco'ob a wa'almaj ti'obe' Yuumtzil, ma' unaj u yocolo'ob 
tu cúuchil a much'tali'! 
11Tuláacal u cajnáalilo'ob táan u yokolo'ob, cu máano'ob u caxto'ob ba'al u 
jaanto'ob; tu kexaj u ayikalilo'ob yéetel janal u ti'al ca páatac u cuxtalo'ob. 
¡Yuumtzil il a wil in ju'uju'util! ¡Táan óolt in yaayaj óolal! 
12¡Te'ex ca bine'ex ti' le bejo'obo' wa'alene'ex a tuculte'ex, wa yaan u láak yaj 
óolal je'el bix le cu sen beetic in mukyajo'! ¡Yuumtzil tu túuxtaj teen le yaayaj 
óolala' le ca j t'a'ab u p'uja'anile'! 
13Yuumtzile' tu pulaj líikbal te ca'analo', jun p'éel káak tu tóocaj tac in 
baaquelo'ob; tu jayaj jun p'éel léech tu'ux quin máane' ca tu beetaj in suut 
paachil; dzo'oc u xump'attiquen ti' mantadz mukyaj. 
14In kebano'obe' dzo'oc u yila'alo'ob tumen Yuumtzil, leti'e' dzo'oc u kaxico'ob 
ti' teen, bey jun p'éel cuuch aal yanil tin wóokole': ¡taan u xu'upsic in muuko'ob! 
Yuumtzile' dzo'oc u dzáiquen tu kabo'ob wíinico'ob ma' tu páajtal in mukulmuk 
tu yéetelo'ob. 
15Yuumtzile' tu pulaj náach ti' teen le jach j xibil máaco'ob cu toquiqueno'ob 
ca'acho'. Tu léench'intaj tin wóokol jun múuch' aj ba'atelo'ob u ti'al u xu'ulsic 
in asab j xibil máaco'ob. ¡Yuumtzile' dzo'oc u yedzic le x sujuy Judao' je'el bix 
u ye'edzel le uvaob u ti'al ca jóokesa'ac le vinoo'! 

16Le ba'alo'oba' cu beetico'ob in wokol. Cu chu'upul in wicho'ob yéetel u 
ja'ilo'ob, mix máac yaan u ti'al u náaysic in wóol, mix máac yaan u ti'al u dzáa 
teen túumben líik óolal. Ichil óotzilil dzo'oc u p'áatalo'ob in paalal, tumen asab 
mu'uka'anchaj le aj p'eeco'ob' ti' to'ono'. 
17Sione' cu tich'ic u kabo'ob táan u káat óolal, ba'ale' mix máac yaan u ti'al 
náaysic yóol. Yuumtzile' tu ya'alaj ca bakpachta'ac Jacob tumen u aj p'eeco'ob; 
Jerusalene' u chuun a'alaj ba'alo'ob u ti'alo'ob leti'ob. 
18Yuumtzile' tu beetaj ba'al u naj mal tumen tene' ma' tin dzo'ocbesaj u 
nu'ucbe'en t'aani'. ¡Ch'en xiquintene'ex, tuláacal caaje'ex; ile'ex in yaayaj óolal! 
¡In j táanquelemo'ob yéetel in x lo'obayano'obe' dzo'oc u bisa'alo'ob u ti'al 
palitziltbilo'ob! 
19Tin kataj áantaj ti' in j weeyo'ob ba'ale' leti'obe' tu tuseno'ob. In aj kiino'ob 
yéetel in aj nuxibo'obe' j quíimo'ob ichil le caajo': ¡taan ca'ach u máano'ob u 
caxto'ob janal u ti'al ca páatac u cuxtalo'ob! 
20¡Yuumtzil il a wil in yaayaj óolal! ¡Quin wu'uyic bin u ca'aj xíiquil in tzeem! 
Le yajilo' cu yedzic in pucsi'ikal le quéen in tucult in x ma' u'uyaj t'aano'. Te j 
táancabo' le táadz máascabo' cu quíimsic in paalalo'ob, way ichnaje' yaan xan 
quíimil. 
21Le máaco'obo' cu yu'ubico'ob in yaayaj óolal ba'ale' mix máac yaan u ti'al u 
náaysic in wóol. Tuláacal in aj p'eeco'obe' u yojelo'ob ba'ax quin mukyajtic, tu 
yo'olal ba'ax dzo'oc beetique' cu qui'imactal u yóolo'ob. ¡Beet u taal le kiin a 
ka'aytmajo', u ti'al ca xi'ic kaasil ti'ob je'el bix úuchic ti' teno'! 
22Beet ca kuchuc ta táan tuláacal le kaas tu beetajo'obo'; beet ti'ob tu yo'olal u 
kebano'ob, je'el bix ta beetaj teno' tumen sen ya'ab in wokol: ¡koja'an yanil in 
pucsi'ikal! 

Lamentaciones 2 

U ca'a p'éel okom kayo'ob 

1¡Nojoch u p'uja'anil Yuumtzil, le o'olale' dzo'oc u éekjoch'e'entic u qui'ichpamil 
Sión! Dzo'oc u mina'ancunsic u qui'ichpamil Israel je'el bix náachil le ca'an ti' 
le lu'umo'; ichil u p'uja'anile' mix ka'aj ti' tu'ux cu t'alcuntic u yooqui'. 
2Yuumtzile' mix jun p'éel u najilo'ob Jacob tu p'ataj wa'alacbal, ichil u súutuquil 
u p'uja'anile' tu ju'uju'utaj u tuulumilo'ob x qui'ichpam Judá; tu lúubsajo'ob j 
lu'um u ajawil yéetel u méektáano'ob. 
3Le ca j t'a'ab u p'u'ujlile' tu xóot kuptaj tuláacal u páajtalil Israel. Tu lukesaj ti' 
to'on u táac muukil u páajtalil le ca'aj nactáantajbáa yéetel le aj p'eeco'obo'; 
¡dzo'oc u t'abic káak ichil u ch'i'ibal Jacob, cu tóoquic tuláacal ba'ax cu 
nactáantic! 
4Yuumtzile' bey jun túul aj p'eec óole' tu t'inaj u x p'úunche', tu jedzaj u kab; 
bey jun túul aj p'eeque' tu ja'aja'ataj le ba'ax jadzutz ca'ach u yila'alo'; u 
p'uja'anile' tu pulaj bey jun p'éel káak tu yóokol u najilo'ob x qui'ichpam Sión. 
5Yuumtzile' meyajnaj bey jun túul aj p'eec óole': tu láaj xiixcuntaj Israel, tu 
jutaj tuláacal u jalach najilo'ob, tu jutaj u tuulumilo'ob, tu túul chuptaj le x 
qui'ichpam Judao' yéetel yaayaj óolal tu yóokol yaayaj óolal. 
6Bey jun túul j oocole' tu janpaytaj u quili'ich kulnaj; tu mixba'aljcuntaj u 
cúuchil much'tal. Yuumtzile' tu beetaj u tu'ubsa'al tu caajil Sión, le 
kinbesajilo'obo' bey xan u kiinilo'ob je'elel. Ichil u sen p'u'ujulile' tu p'ectaj le 
ajaw bey xan le aj kiin. 
7Yuumtzile' dzo'oc u cúulpachcuntic u multuunil kultaj, dzo'oc u kex óoltic u 
quili'ich kulnaj; dzo'oc u kubic tu kab u aj p'eeco'ob u ca'anal tuulumil u 
bakpach le caajo'. ¡Yaan jun p'éel ka'amcach awatil tu kulnajil Yuumtzil, je'el 
bix tu kiinil kinbesajile'! 
8Yuumtzile' tu dzaj tu yóol u jenic u tuulumilo'ob x qui'ichpam Sión. tu tucultaj 
u beetic jun p'éel xu'ulsajil ca tu dzo'ocbesaj x ma' je'elelil. Pako'ob yéetel 
tuulumo'ob tu dzaj ichil yaayaj óolale', l aj queet lúubico'ob. 

9Le caajo' mina'an u jool najilo'ob mix u kalabilo'ob ¡J p'áato'ob ju'uju'uto'ob 
niquicbalo'ob j lu'um! U ajawil yéetel u méektáano'obe' ichil j ma' ocsaj óolo'ob 
yano'ob; dzo'oc u p'áatal mina'an u ya'almaj t'aan Ku ti'ob. ¡Mix ti' u aj 
bóobato'ob yaan ti'ob u náayil Yuumtzil! 
10U nuuquilo'ob x qui'ichpam Sione' culucbalo'ob j lu'um maacal u chi'ob, cu 
tosico'ob lu'um yóokol u poolo'ob cu búuquintico'ob to'oto'och nooko'ob. U 
táanquelmilo'ob Jerusalene' cu noctalo'ob tac j lu'um. 
11Le okolo' cu xupic in wich, in pucsi'ikale' quin wu'uyic ta'itac u xíiquil; luba'an 
in wóol tac j lu'um iquil in wilic u xiixcunta'al u caajil in wéet caajalo'ob, le 
quéen in wil tac le mejen paalal cu chu'ucho'obo', táan u quíimilo'ob yéetel wi'ij 
ti' le bejo'obo'. 
12Le mejen paalalo'obo' cu ya'alico'ob ti' u maamaob ¡Mina'an to'on waaj mix u 
kaab uva! Cu lúubulo'ob bey loobilta'ano'ob u ti'al quíimil tu bejilo'ob le caajo', 
táan u ch'a'ico'ob u yalab yiiko'ob méeka'ano'ob tumen u maamaob. 
13¿Ti' ba'ax je'el u páajtal in quetiquech wa in chica'ancuntiqueche' x 
qui'ichpam Jerusalén? ¿Ba'ax je'el u páajtal in dzáic u ti'al in qui'imaccunsic a 
wóol x sujuy yéetel x qui'ichpam caajil Sión? Nojoch je'el bix le ka'anabo' bey 
nojochil a xu'ulsajilo'; ¿máax bíin u dzáa ti' teech áantajil? 
14Le náayo'ob tu ka'aytajo'ob ti' teech le aj bóobato'obo' chéen jun p'éel tuus. 
Ma' tu ye'esajo'ob ti' teech a keban u ti'al ma' u kexpajal bix yanilech; tu 
ka'aytajo'ob tuusil náayo'ob u ti'al u beetico'ob a wocsic a wóol ti'ob. 
15Le quéen u yilecho'ob le cu bino'ob ti' le bejo' cu papax kabo'ob táan u 
p'a'astajo'ob; cu xóobo'ob yéetel cu yúuntico'ob u poolo'ob yéetel p'a'astajil táan 
u ya'alico'ob ba'al tu yo'olal le x qui'ichpam Jerusaleno': ¿Le wa ti' le noj caaj 
cu ya'ala'al u jach asab qui'ichpamil yóokolcaaba'? 
16Tuláacal a aj p'eeco'obe' cu japico'ob u chi'ob u ti'al u ya'alico'ob ba'al ti' teech. 
Ichil xóobo'ob yéetel méec chi'e' cu loolob t'aano'ob beya': Dzo'oc c láaj 
xiixcuntic, úuch jo'op'oc c pa'atic: ¡kuch u kiinil c ilic! 

17Yuumtzile' tu béeycuntaj u jok jo'olo'ob, tu béeycuntaj u t'aan. Tu ju'ujutaj x 
ma' ch'a'a óotzilil le ba'ax tu yáax tucultaj u ju'ujutique', tu cha'aj u 
che'ejtiquech le aj p'eec óolo', ca tu dzaj ca'anal u páajtalil le a aj p'eeco'ob. 
18¡X qui'ichpam Sión káat áantaj ti' Yuumtzil! ¡Cha'a u sen áalcab bul kiin, bul 
áakab u ja'il a wich! ¡Ma' a jáawsic a wokol, ma' a cha'ic u je'elel a wich! 
19Líiken awatnaquech ti' le áakabo' xi'ic u bin a wawat, láal a pucsi'ikal tu táan 
Yuumtzil, cha'a u yáalcab bey ja'e': tich' a kabo'ob ti' yéetel alab óolal, káat óolt 
tu yo'olal u cuxtal mejen paalal cu quíimilo'ob tu ti'itz le bejo'obo' tumen 
mina'an ba'al u ti'al jaantbil. 
20Ile, Yuumtzil, dza'aba' a tuculte, mix jun teen a beetmaj ti' mix máac a ba'al 
beya'. ¿Bíin wa túun u jaant u mejen paalalo'ob le maamaob cu tzéentajo'obo'? 
¿Bíin wa quíimsa'ac aj kiino'ob aj bóobato'ob ichil a quili'ich kulnaj? 
21Jayacbal u yila'al táanquelemo'ob yéetel nuxibo'ob te j bejo'; In j 
táanquelemo'ob yéetel in x lo'obayano'obe' lúubo'ob tu yej máascab. Tu kiinil 
a p'uujulile' meyaj loobilajech u ti'al quíimil ¡quinsajnajech x ma' ch'a'a óotzilil! 
22Chi' quíimilil yaan tuláacal tu'ux, cu taalo'ob bey ti' jun p'éel kinbesaje'; tu 
kiinil a p'uujlile' Yuumtzil, mix máac páatchaj u púudzul. Le máaxo'ob tin 
tzéentaj yéetel tin ca'anbesajo'obe', quíimsa'abo'ob tumen le aj p'eeco'obo'. 

Lamentaciones 3 

U yóox p'éel okom Kaay 

1Teen le máax in túuntmaj le yaayaj óolal yáanal u jaadzil u p'uja'anil 
Yuumtzilo'. 
2Tu bisajen ti' éekjoch'e'en cúuchilo'ob, tu beetaj in xíimbal ti' x ma' sáasil 
bejo'ob. 
3Cu cha'ic u lúubul u kab tin wóokol láaj kiin. 
4Dzo'oc u beetic u la'abal in bakel bey xan in woot'el, dzo'oc u ca'aca'achic in 
baaquelo'ob; 
5dzo'oc u bakpachtiquen yéetel káakaj óolal, bey xan yéetel mukyajo'ob; 

6tu beetaj in cuxtal ichil éekjoche'enil je'el bix le máaxo'ob úuch quíimico'obo'. 
7tu kalajen ti' jun p'éel káasab x ma' joolil, tu kaxajen yéetel aal máascab 
suumo'ob. 
8Quex awatnajen táan in káatic áantaje' ma' tu núucaj in kat óolalo'obi'; 
9tu kalaj in beel yéetel pakil tuunich, ¡tu kexaj táanxel tu'ux u tojil in beelo'ob! 
10Leti'e' bey jun túul león u tacmajubae', bey jun túul oso jach chéen ta'itac u 
pulicubáa tin wóokole'. 
11Dzo'oc u tzelic in wooc ti' le bejo', dzo'oc u tzi'ictiquen, ¡tu p'atajen yéetel 
sajbe'entzilil! 
12¡Tu t'inaj le x p'úunche'o' ca tu dzajen bey ba'ax cun u dzon yéetel u x 
julubo'obe! 
13Le x julubo'ob j pu'ulo'ob tumen Yuumtzilo' dzo'oc u ch'íiquilo'ob ti' teen jach 
taamil. 
14Tuláacal in wéet cajnáalo'obe' cu p'astiqueno'ob, láaj kiin teen u tzicbalil u 
p'a'aso'ob. 
15Yuumtzile' dzo'oc u chupiquen yéetel káakaj óolalo'ob; káaj le ukul tu 
dzajo'ob ti' teno'. 
16Tu jéemp'uchtaj in cojo'ob te j lu'umo'; tu beetaj in jáapic le lu'umo'. 
17Le jéedzel óolalo' dzo'oc u náachtal ti' teen, yéetel dzo'oc in tu'ubsic ba'ax le 
qui'imac óolalilo'. 
18Dzo'oc tac in kuchul in tuculte', dzo'oc u quíimil in chuca'an alab óolal ti' 
Yuumtzil. 
19Quin ka'ajsic in okom óolal yéetel u juunal óolalil in cuxtal, in káakaj óolal 
yéetel in muuk yaj; 
20quéen ch'íiquiquen in tuculte' cu lúubul in wóol. 

21Ba'ale' jun p'éel ba'al in káat ca ka'ajac teen mantadz yéetel ca in dzáa in alab 
óolal ti'. 
22U yaabilaj Yuumtzile' mina'an u xuul, mix xan xu'upuc u yutzilo'obi'. 
23Tuláacal ja'atzcab kiine' cu túumbentalo'ob; ¡buca'aj nojoch a chuca'an óolal! 
24Aquin wa'alic tin báil: ¡Yuumtzile' leti' tuláacal ba'al kabéet teen: le o'olale' ti' 
leti' in kubmaj in wóol! 
25Yuumtzile' utz yéetel le máaxo'ob u kubmaj u yóolo'ob ti'o' bey xan yéetel le 
máaxo'ob caxtico'. 
26Asab ma'alob u pa'ata'al x ma' t'aanil u yáantaj Yuumtzil. 
27Asab ma'alob ca u kub yóol wíinic tu táanquelemil. 
28Wíinique' unaj u p'áatal tu juunal yéetel u macmaj u chi', le quéen u yóolt 
Yuumtzil beyo'; 
29unaj ichil cabal óolale' u dzu'udzic le lu'umo' ma' xan ca u kam alab óolali'. 
30unaj u sutic u p'u'uc ti' le máax loobiltico', yéetel u kamic u asab nojochil 
a'alaj ba'alo'ob. 
31Yuumtzile' ma' bíin u p'ato'on mantadz t juunali'. 
32Quex cu beetic u taal yaayaj óolale' cu ch'a'ic óotzilil, tumen u yaabilaje táaj 
nojoch. 
33Tu jaajile' ma' utz tu t'aan u beetic u mukyaj, mix u dzáic kina'amil ti' 
wíinico'obi'. 
34U xanabcha'ata'al x ma' ch'a'a óotzilil le máaxo'ob kala'ano'ob te j caajo', 
35u manba'alcunta'al tu taan u yich Yuumtzil ba'axo'ob u ti'al wíinico', 
36u kéechel ba'ax u naj u beeta'al toje', leti' le ba'alo'ob cu xot kinta'al tumen 
Yuumtzilo'. 
37Le quéen a'ala'ac wa ba'ax, le quéen úuchuc wa ba'axe', cu yúuchul tumen 
Yuumtzile' dzo'oc u ya'alic. 

38Le ayikalilo' yéetel le kaaso'obo' cu taalo'ob, tumen bey tu yóoltilac le j Sen 
ca'anal Yuumtzilo'. 
39Wíinique' aj keban ¿ba'ax óolal cu tacjo'olticubáa ti' le c cuxtala'? 
40Co'one'ex c tucultic tu jaajil bix unaj cuxtal, co'one'ex suut ti' Yuumtzil. 
41Co'one'ex líiksic tuucul yéetel c payalchi' ti' u Kuil ca'an. 
42To'one' j kebanchajo'on j ma' u'uyaj t'aano'on teche' ma' ta sa'atso'oni'. 
43Ta bakpachtajo'on yéetel a kuuxilil, ta ch'a'apachtajo'on, ta lukesaj c cuxtal x 
ma' kex óolal. 
44Ta pixabáa ti' jun p'éel múuyal u ti'al ma' a wu'uyic c kat óolo'ob. 
45Dzo'oc a béeycuntico'on bey u ta' míis tu taan máaco'obo'. 
46Tuláacal c aj p'eeco'obe' cu japico'ob u chi'ob u ti'al u ya'alico'ob ba'al t o'olal; 
47sajaquil, léechil, xu'ulsajil yéetel óotzilil ¡Leti' ba'axo'ob dza'ab ti' to'on! 
48Cu yáalcabu ja'il in wich tin p'u'uc iquil in wilic u mixbalcunta'al le caaj in 
yaabiltmajo'. 
49Táan in wokol x ma' je'elelil tumen ma' bíin yanac teen ch'a'a óolil 
50wa ma' chéen le quéen kuchuc u kiinil u pactico'on Yuumtzil líikbal tu 
ca'anilo'. 
51Yaj in wich tac tu dzu' in pucsi'ikal tu yo'olal ba'ax dzo'oc u yúuchul ti' u x 
ch'úupalal in caajalo'. 
52tu yo'olal mix ba'ale' in aj p'eeco'obe' dzo'oc u léechtiqueno'ob bey jun túul 
ch'iich'e'; 
53ti' jun p'éel ch'e'ene' tu mucajeno'ob cuxa'anen ca tu macajo'ob u jool yéetel 
jun p'éel tuunich. 
54U ja'ile' dzo'oc u pixquen ca tin tucultaje': Quimen yanilen 
55Tene' Yuumtzil quin ch'a'a chi'itic a kaaba' yanilen tu taamil le ch'e'ena': 
56Teche' ca wu'uyic in t'aan ma' tu jáawal a ch'en xiquintic in káat óolal. 

57Le kiin quin t'aniqueche' ca taal tin wicnal ca wa'alic ti' teen: Ma' a ch'a'ic 
sajaquil. 
58Yuumtzil teech ca ba'atel tin wo'olal, teech toquic in cuxtal. 
59Teech ilic ba'ax ma' tu beel cu beeta'al ti' teni', ¡Beet ti' teen ba'ax toj! 
60Teech ilic bix u kato'ob u beeto'ob ti' teen kaas, yéetel tuláacal le u jok 
jo'olo'ob cu beetico'ob tin wo'olalo'. 
61Yuumtzil u'uy u ya'alaj ba'alo'ob yéetel tuláacal u jok jo'olo'ob tin wo'olalo'. 
62Le máaxo'ob xan u p'ecmajeno'obe' láaj kiin cu bobo' chi'ob tin wo'olal. 
63¡Ile', bix ti' tuláacal ba'ax cu beetico'obe' chéen u ti'al u p'a'astiqueno'ob! 
64Yuumtzil dzáa ti'ob le ba'ax cu najmatico'obo', dzáa ti'ob u najmatil le kaas 
cu beetico'obo'. 
65Dzu'uyquint u tuuculo'ob, láal tu yóokolo'ob a loolob t'aan. 
66Yuumtzil ch'a'apachto'ob yéetel p'uujlil, xu'ulso'ob way tu yóokol caabe' 

Lamentaciones 4 

U caan p'éel okom kaay 

1¡Dzo'oc u p'áatal budzulbudz le oroo'! ¡dzo'oc xan u lukul u jóopbal le ma'alob 
oroo'! ¡Ki'itpaja'an yanilo'ob tuláacal tu'ux u tuunichilo'ob le quili'ich cúuchilo'! 
2U cajnáalilo'ob Sión, cu tuculta'al ca'ach jach co'oj u tojolo'ob, bey je'el bix u 
co'ojil oroe' bejela'e' cu yila'alo'ob bey cuumil kat beeta'an tumen óotzil j pat 
cuum kato'obe'. 
3Tac u x ch'uupil u peekilo'ob káaxe' cu tzéentico'ob u yaalo'ob, ba'ale' u noj 
caajil in wéet cajnáalilo'obe' jach j loolob óol bey jun túul u cuutzil x tocoy 
lu'ume'. 
4Le mejen paalal cu chu'ucho'obo' seten ukajo'ob, u yaako'obe' cu táakal tu 
na'aca'ano'ob. Le paalalo'obo' táan u káatico'ob waaj ba'ale' mix máac xan dzáic 
ti'ob ti'ob. 

5Le máaxo'ob ca'ach ya'ab u janalo'obe' bejela'e' táan u quíimilo'ob yéetel wi'ij 
te j bejo'obo'. Le j ch'íijo'ob ca'ach ich ayikalile' bejela'e' ti' j cajacbalo'ob tu'ux 
cu pu'ulul u ta' míise'. 
6U kasa'anil u noj caajil in wéet cajnáalo'obe', asab nojochil ti' u keban Sodoma, 
lela' jun súutuc xu'ulsa'abic, quex mix máac j líik loobiltic. 
7Asab sactaco'ob ca'ach ti' ye'eb u yéeybil wíiniquilo'ob, asab sactaco'ob ca'ach 
ti' u kaab iin; u wíinclilo'obe' asab chac ti' coral; beyo'ob safiro ca'ache'. 
8Ba'ale' bejela'e' asab booxilo'ob ti' le éekjoche'enilo'obo' ma' tu kaj óolta'alo'ob. 
U yoot'elo'obe' taakal ti' u baaquelo'ob, ¡tiquin bey si'e'! 
9Asab ma'alob binic ti' le máaxo'ob j quíimo'ob ichil ba'atelilo' ti' le j quíimo'ob 
ichil wi'ijilo'obo', tumen lelo'oba' jujun p'íit quíimico'ob ca j p'áat mina'an ba'al 
u jaanto'ob. 
10Co'olelo'ob utz u pucsi'ikalo'obe', tu chacajo'ob u paalalo'ob tu kabilo'ob; u 
paalalo'ob meyajnaj ti'ob u ti'al jaantbil le ca j xu'ulsa'ab u noj caajil in wéet 
cajnáalo'obe'. 
11Yuumtzile' tu jáalkabtaj tuláacal u p'uja'anil, ma' tu dzaj p'iisil ti' u kuuxili'; 
tu t'abaj káak ti' u caajil Sión, tu mixba'alcuntaj tac u chuun pakilo'ob. 
12Mix bikin tu tucultajo'ob u ajawilo'ob le lu'uma' bey xan tuláacal u 
jalachilo'ob le yóokolcaaba', wa bíin ococ tu jool najilo'ob Jerusalén u aj 
p'eeco'ob yéetel u aj kuxlantáanbáil 
13¡Tuláacal lela' j úuche' tu yo'olal u aj bóobato'ob yéetel u aj kiino'ob máaxo'ob 
tu wecajo'ob u ki'ikel le j ma' si'ipilo'ob ichil le noj caajo'! 
14Tacchalac u xíimbalo'ob tu bejilo'ob le noj caajo'obo' beyo'ob ch'óopo'obe'; 
jach boonol yanilo'ob yéetel ki'ik, le óolale' mix máac cu táabal machic u 
no'oko'ob. 
15¡Tzelaba'ex, tzelaba'ex cu yaawta'al ti'ob; le máaco'oba' kaas yanilo'ob ma' a 
machique'exo'ob! chéen j máanel máaco'ob táan u púudzulo'ob, ma' tu páajtal 
u cajtalo'ob waye' cu ya'alico'ob le j ma' ocsaj óolo'obo'. 

16U taalbal Yuumtzil ki'itbeso'ob, ma' j suunaj u paacat tu tojilo'obi'. Ma' j 
yanchaj tziiquil ti' le kiino'obo' mix ch'a'ab óotzilil ti' le nuxibo'obo'. 
17Quex ca'ana'an c icho'obe', ba'ale' yéetel chuca'an óolale', taan c pa'atic áantaj, 
ba'ale' chéen cunel. Yéetel p'il ich taan c pa'atic u kuchul jun p'éel caaj ma' tu 
páajtal u tocsaj. 
18P'il ichta'an tuláacal c xíimbalo'ob ma' tu páajtal c jóokol ti' le bejo' u kiinil c 
quíimile' dzo'oc u kuchul; ¡dzo'oc u cóojol c xuulil! 
19Le máaxo'ob ch'a'apachtmailo'ono' asab péeca'an u bino'ob ti' le j cóotilo'ob 
le ca'ano'; cu ch'a'a pachtco'ono'ob tac ti' le pu'uco'obo', ¡cu dzáico'ob ti' to'on 
lécho'ob te x tocoy lu'umo'! 
20J lúub ti' léech u aj yéeyaj Yuumtzil, le máax dzáic u yóol u cuxtale', le ajaw 
máax o'olal c a'alique': Tu bo'oy bíin cajlaco'on ichil le caajo'obo'. 
21¡Che'ejnen, qui'imacchajac a wóol u múuch' caajil Edom; teech máax ca 
ajawiltic u petenil Uz! ¡Tac ti' teech bíin kuchuc le káakaj ukulo' yaan a p'áatal 
cala'anech yéetel chacnulech! 
22A jaadzile' dzo'oc u jáawal, u caajil Sión; Yuumtzile' mix bikin bíin u ca'a 
túuxtech ti' yaanal lu'um. Ba'ale' teche' u múuch' caajil Edom yaan xan u 
jadziquech tu yo'olal a kasa'anil, yaan xan u chíicbesic a kebano'ob. 

Lamentaciones 5 

U cinco okom kaay 

1Yuumtzil, ka'ajac ti' teech le ba'ax j úuch to'ono'; pacto'on, il bix u ya'ala'al ti' 
to'on ba'al. 
2Tuláacal ba'ax c ti'al ca'ache' bejela'e' ti' yaan tu kab j táanxel lu'umilo'obe'; c 
otoche' u ti'al máaco'ob cu taalo'ob táanxel lu'umil. 
3J ma' yuumo'on, mina'an c taata; c maamaobe' dzo'oc u p'áatalo'ob beyo'ob x 
quimen íichamo'obe'. 
4¡Le c o'och ja'e' yaan c manic; le si' c ti'alo' yaan c bo'otic! 

5Dzo'oc u dza'abal jun p'éel yucalche' t caal ma' tu cha'abal c je'elel. 
6U ti'al c na'ajtal yéetel waje' kabéet c tich'ic kab ti' egipciob yéetel ti' le j 
asiriobo'. 
7C taataobe' kebanchajo'ob, bejela'e' quimeno'ob, to'on cuchic u si'ipilo'ob. 
8Bejela'e' t'onquinta'ano'on tumen palitzilo'ob, mina'an máax toquico'on ti' u 
kabo'ob. 
9C máan tu chi' quíimil u ti'al c náajaltic c o'och waaj actáan ti' u máascabo'ob 
u aj ba'atelilo'ob x tocoy lu'um. 
10C oot'ele' cu yelel bey jun p'éel chujcab tu yo'olal le chocwil cu dzáic to'on le 
wi'ijo'. 
11Tu caajil Sión yéetel tu caajilo'ob Judae', le co'olelo'ob yéetel le mejen x 
ch'úupalalo'obe' dzo'oc u pa'aba'al u sujuyilo'ob yéetel jáanpay óolal. 
12C nuuctaquilo'obe' ch'uyquinta'ano'ob tu kabo'ob, le nuxibo'obo' ma' j 
tzica'abo'obi'. 
13Le mu'uka'an xiibo'obo' j dzaabo'ob juuch', le táanquelemo'obo' j lúubo'ob tu 
yáanal u aalil le si'o'. 
14Bejela'e' mina'an nuxibo'ob tu jool najil le caajo', ma' táan u yu'uba'al u kay u 
j táanquelemo'ob. 
15Bejela'e' mina'an qui'imac óolal t pucsi'ikal; u yóokotil c qui'imac óolalile' 
xu'ul ichil óotzil óolal. 
16Lúub ti' c pool le péet jo'olo', ¡Yaj yanilo'on tu yo'olal dzo'oc c kebantal! 
17Le olal koja'an c pucsi'ikal; le olale' budzucnac c paacat. 
18U pu'uquil Sione' jun p'éel j niiquib múul; te'elo' ti' cu susutanquil le 
ch'omaco'obo'. 
19Ba'ale' teche' Yuumtzil mantadz bíin ajawnaquechi'; ¡Tuláacal ja'abo'ob 
mina'an u xuul bíin yanaquech ta jalach káanche'! 



1890 

 

Biblia Maya 
© 1992, Sociedades Bíblicas Unidas. 

 

 
 

 

20¿Ba'axten bíin a tu'ubso'on u ti'al kiino'ob mina'an u xuul? ¿Ba'axten bíin a 
p'ato'on t juunal ya'abcach kiino'ob? 
21¡Yuumtzil beet c suut ti' teche', ca suunaco'on! ¡Beet u ca'a p'áatal c cuxtal 
je'el bix yanil ca'ache'. 
22Ba'ale' teche' dzo'oc a jach cúulpachcuntico'on sen nojoch a p'uja'anil t éetel. 

Ezequiel 

Ezequiel 1 

U náayil u jalach káanche' Ku 

1-3Teen, aj kiin Ezequiel, u paal Buzi, ti' u ja'abil treinta, u can p'éel winalil, cu 
dzo'ocol cinco ja'abo'ob bisa'ac kalbil táanxel lu'umil ajaw Joaquine', ti' yanen 
ca'ach tu jáal u áalcab ja'il Quebar, tu lu'umil Babilonia te táanxel lu'um tu'ux 
bisa'abo'ono', je'epaj le ca'ano' ca tin wilaj Ku ichil jun p'éel náay. Yuumtzile' 
tu dzaj u kab tin wóokol. 
4Ca túun tin wilaj táan u taal j noojole' jun p'éel chac ikal; ti' jun p'éel nojoch 
múuyale' cu jóokol ca'ach káak bey u jaadz cháaque', tu bakpache' cu jóokol 
ca'ach táaj sáasjome'enil. Tu dzu' le káako' cu jóopbal ca'ach jun p'éel ba'al bey 
jun p'éel máascab ma'alob ja'aba'anil u yeje', 
5tu dzu' xane' yaan ca'ach can túul aj cuxa'ano'ob beyo'ob wíinico'obe'. 
6Tu jujun túulilo'obe' yaan can p'éel u táan yicho'ob yéetel can p'éel u xiiko'ob; 
7tojtac u tzeleco'ob yéetel yaan u maayo'ob bey u maayo'ob mejen wacaxo'obe', 
cu léembalo'ob xan bey bronce ma'alob ja'aba'anile'. 
8Tu yáanal u xiiko'ob tu can tzéelilo'obe' yaan u kabo'ob bey u kabo'ob j 
wíinique'. 
9U xiiko'obe' cu nupicuba'ob tu jujun p'éelil, ma' tu suuto'ob tu paacho'ob quéen 
xíimbalnaco'ob, chéen actáan u xíimbalo'ob. 
10Bey ca'ach u táan yich le aj cuxa'ano'oba': actáane' bey u yich jun túul j xiibe', 
tu x no'oje' bey u yich jun túul leóne', tu x dzíique' bey u táan yich jun túul 
wacaxe', tu paachile' bey u yich jun túul j cóote'. 
11U xiiko'obe' cu tíich'il tac ca'anal. Ca'a p'éel cu meyaj u ti'al u nupicuba'obi' 
yéetel u láak ca'a p'éele' cu meyaj u ti'al u pixico'ob u wíinclilo'obi'. 
12Tuláacalo'ob cu xíimbalo'ob actáan, ma'atech u cucul paacho'ob, cu bino'ob 
tu tojil tu'ux cu bisa'alo'ob tumen u páajtalil Ku. 

13Le aj cuxa'ano'obo' beyo'ob chúuco'ob t'aba'antaco'ob, yaan u chica'anil ti' táaj 
che'ob cu bino'ob yéetel cu ca'a suuto'ob chúumuc ti'obe'; le káako' cu jóopbal 
ca'ach yéetel cu jóokol u jaadz cháaco'ob ti'. 
14Le aj cuxa'ano'obo' cu bino'ob yéetel cu ca'a suuto'ob séeba'an bey u jaadz 
cháaque'. 
15Tin wilaj le aj cuxa'ano'obo', ca tin wilaj yaan te j lu'um tu tzéel u jujun 
túulilo'ob yaan ca'ach junjun p'éel petenche'. 
16Le can p'éel petenche'obo' lajqueet u nuuquilo'ob, bey xan wíinclilo'ob, cu 
jóopbalo'ob ca'ach bey topacioe'. Cu yila'al óoli' bey yaan jun p'éel petenche' 
ichil u láak petenche'e'. 
17Cu páajtal u bino'ob tu tojil u can ti'itzo'obe', ma' kabéet ca u sutuba'ob 
paachili'. 
18Tin wilaj yaan u x coplajilo'ob le can p'éel petenche'obo', chuuptaco'ob yéetel 
ba'alo'ob cu juulo'ob tu súutpacho'ob. 
19Le quéen náachaco'ob ca'ach le aj cuxa'ano'obo', cu pa'ate' náachtalo'ob xan 
le petenche'ob tu yéetelo'ob, le quéen líikico'ob tu yóokol le lu'umo' cu líikilo'ob 
xan le petenche'obo'. 
20Le aj cuxa'ano'obo' cu bino'ob tu tojil tu'ux cu bisa'alo'ob tumen u páajtalil 
Ku, le petenche'obo' cu líikilo'ob tu yéetelo'ob, tumen le petenche'obo' 
taacalo'ob yéetel u wíinclilo'ob le aj cuxa'ano'obo'. 
21Le quéen péecnac ca'ach le aj cuxa'ano'obo', cu péec xan le petenche'obo', le 
quéen wa'alaco'obe' cu wa'atalo'ob; le quéen líikico'ob le aj cuxa'ano'ob tu 
yóokol lu'ume', cu líikilo'ob xan le petenche'ob tu yéetelo'ob, tumen le 
petenche'obo' jun tacáalil cuxlico'ob tu yéetel le aj cuxa'ano'obo'. 
22Tu yóokol u poolo'obe' cu yila'al jun p'éel ba'al bey nakca'an cu léembal bey 
néene'. 

23Tu yáanal le nakca'ano' cu toj xit'ic u xiiko'ob le aj cuxa'ano'obo', ca'a p'éel u 
xiiko'obe' cu nupicuba'ob, yéetel u láak ca'a p'éele' u xiiko'obe' u ti'al u pixico'ob 
u wíinclilo'ob. 
24Tin wu'uyaj xan bix u juum u xiiko'ob ca'aliquil táan u náacchtalo'ob: Bey 
ca'ach u juum u ja'il jun p'éel áalcab ja' táan u túule', Bey u juum u t'aan le aj 
Páajtalilo', bey u juum ya'abcach aj ba'atelo'obe'. Le quéen wa'alaco'ob ca'ache' 
cu yéemsico'ob u xiiko'ob. 
25Jóok jun p'éel juum tu yóokol le nakca'an yaan tu yóokol u poolo'obo'. 
26Tu yóokol le nak ca'ano' tin wilaj jun p'éel ba'al bey jalach káanche' je'el bix 
zafiroe', tu yóokol le ba'al bey jalach káanche'o' yaan máax culucbal bey je'el 
bix jun túul j xiibe'. 
27Líikbal tu kaxnak tac ca'anale', tin wilaj táan u léembal bey ma'alob ja'aba'an 
fierro súutpachta'an tumen káake', líikbal tu kaxnak tac caabale' tin wilaj jun 
p'éel ba'al bey káake'. Tu súutpache' yaan ca'ach jun p'éel léembal 
28bey le chéel cu chíicpajal ich múuyal tu kiinil táan u káaxal ja'e'. Bey úuchic 
in wilic u nojbe'enil Yuumtzilo'. Le ca tin wilaje' j noclajen j lu'um. 

Ezequiel 2 

Cu t'a'anal Ezequiel tumen Ku 

1Cu dzo'ocole' tin wu'uyaj jun p'éel t'aan cu ya'alic ti' teen: J xiib teche' wa'alen, 
tumen yaan ba'ax kabéet in wa'alic ti' teech. 
2Ca'aliquil táan in wu'uyic le t'aano', j ooc u páajtalil Ku ti' tene' ca tu beetaj in 
wa'atal. Ca túun tin wu'uyaj le t'aan cu t'aniqueno' 
3táan u ya'alic ti' teen: J xiib, teche', bin in ca'aj in túuxtech ti' le j israelitaobo', 
le caaj ma' j u'uyaj t'aan, dzíic u dzicuba'ob tin táan. Leti'ob yéetel u máanja'an 
ch'i'ibalo'obe' tac bejela'e' ma' tu tziquico'ob in t'aan. 
4U paalalo'ob xane' j ma' tzic t'aano'ob dzu'uy xan u poolo'ob. Bin in ca'aj in 
túuxtech ti'ob u ti'al ca a wa'al ti'ob beya': Je'el ba'ax cu ya'alic Yuumtzila'. 

5U yu'ubo'ob a t'aan, wa ma', tumen wíinico'ob u ma' tziico'ob ti' in t'aan, bíin 
u yojéelto'ob yaan aj bóobat ichilo'ob. 
6J xiib teche' ma' a sajactal ti'ob mix yo'olal ba'ax bíin u ya'alo'ob ti' teech, mix 
ca cajlaquech bakpachta'aquech tumen ki'ixo'ob wa ca cajlaquech ichil 
síina'ano'obe'. Ma' a sajacchajal ti' ba'ax bíin u ya'alo'ob, mix u ja'akal a wóol 
ti' u dzíidzic icho'ob, quex tumen sen dzíic u dzicuba'ob. 
7Teche' a'al in t'aano'ob ti'ob, je'el bixaque' ca u yu'ubo'ob in táan wa ma' tumen 
sen dzíic u dzáicuba'ob. 
8U'uy ma'alob tuláacal ba'ax quin wa'alic ti' teech, ma' a dzíictal tin táan je'el 
bixo'obo'. Jap a chi' u ti'al a jaantic ba'ax bíin in dzáa ti' teech. 
9Tin wilaj túun jun p'éel kab tich'a'an tin tojil, u machmaj jun p'éel dzíibil ju'un 
codza'an. 
10Le kabo' tu chóolaj le ju'un tíin táano'. Dzíibta'an ca'ach tu ca'a tzéelil: u 
dzíibilo'ob okol t'aano'ob, ki'inamilo'ob yéetel u t'aanilo'ob jaadzo'ob. 

Ezequiel 3 

1Ca túun tu ya'alaj ti' teen: Xiib teche' jaant le dzíiba', cu dzo'ocole' ca bin a t'an 
u múuch' caajilo'ob Israel. 
2Tin japaj in chi'e ca tu beetaj in jaantic le dzíibo'. 
3Cu dzo'ocole' tu ya'alaj ti' teen: Luk le dzíib quin dzáic ti' techa', na'ajcuntabáa 
tu yéetel. Tene' tin jaantaj, ca tin wu'uyaj sen ch'ujuc bey caabe'. 
4Ca túun tu ya'alaj ti' teen: Xeen a wa'al ti' u caajil Israel ba'ax unaj in wa'alic 
ti'. 
5Tene' ma' táan in túuxtiquech ti' jun p'éel caaj talam u na'atal u t'aan, ti' u 
caajil Israel quin túuxtiquech. 
6Ma' táan in túuxtiquech ti' múuch' caajo'ob jela'an u t'aano'ob ti' a t'aan u ti'al 
ma' a na'atic u t'aano'ob. Ba'ale' wa ca in túuxtech ti' le caajo'obo' je'el u táan 
óoltico'ob ba'ax bíin a wa'ale'. 

7Ba'ale' u caajil Israele' ma' bíin u yóolt u táan óoltechi', tumen ma' u káat u 
táan óolteno'obi'. Tuláacal u caajil Israel nonolqui u pucsi'ikalo'ob, dzu'uy xan 
u poolo'ob. 
8Ba'ale' bin in ca'aj in beet u no'oltal a pucsi'ikal je'el bixo'obe' yéetel u dzu'uytal 
xan a pool ti'ob. 
9Bin in ca'aj in beet a dzu'uytal je'el bix box took, asab dzu'uy ti' le tuunicho'. 
Ma' a ch'a'ic sajaquil ti'ob mix u ja'asico'ob a wóol le quéen u dzíijcunto'ob u 
yicho'ob, quex u sen dzu'uyquint u pucsi'ikalo'ob. 
10Cu dzo'ocole' tu ya'alaj ti' teen: U'uy ma'alob ba'ax cu bin in wa'al ti' teech, 
ma' u tu'ubul ti' teech. 
11Xeen a wil a wéet caajalo'ob bisa'ano'ob táanxel lu'umilo', ca u yóolto'ob 
yu'ubo'ob t'aan wa ma'e', a'al ti'ob: Je'el le t'aan cu ya'alic Yuumtzila'. 
12U páajtalil túun Yuumtzile' tu líiksajen, ca tin wu'uyaj tin paach jun p'éel 
ka'amcach juum bey u quíilbal lu'um, le ca j líik tu cúuchil u nojbe'enil 
Yuumtzil. 
13Le juumo' ti' cu jóokol ca'ach tu xiik le aj cuxa'ano'ob le quéen u jili'ichtuba'ob 
tu baatzilo'ob le xiiko', yéetel ti' le petenche'ob yano'ob tu tzéelo'obo'; le juumo' 
bey jun p'éel u quíilbal lu'ume'. 
14U páajtalil Kue' tu ch'úuyajen ca tu jóokesajen te'elo', ca j binen sen okom in 
wóol, yéetel yaj in wóol, ca'aliquile' Yuumtzile', tu ma'alob machajen. 
15Ca j kuchen Tel Abib tu jáal u áalcab ja'il Quebar, tu'ux ki'itpaja'ano'ob le j 
israelitaobo', ca p'áaten bul siete kiino'ob tu yicnalo'ob, ma' tin caxtaj ba'ax in 
beeti' mix tin caxtaj ba'ax in wa'ali'. 

Kue' cu dzáic Ezequiel u beet bey u aj cananile' 
(Ez 33.1-9) 

16Cu máan le siete kiino'obo' Yuumtzile' tu t'anajene' ca tu ya'alaj ti' teen: 

17Xiib, teche' dzo'oc in dzáiquech a beet a aj cananil u ti'al in caajal Israel. Le 
quéen in dzáa ti' teech jun p'éel péectzile', u najmal a bin a wa'al ti'ob tin kaaba', 
u ti'al ca u yojéelto'ob ba'ax quin wa'alic. 
18Ma' xan ca in wa'al u t'aanilo'ob xot kiin tu yo'olal jun túul loolob wíinique'; 
ba'ale', wa teech ma' ta wa'alic mix ba'al ti' le j loolob wíinico', u ti'al a ka'ajsic 
u yiik tu yo'olal u p'atic u j loolob cuxtal u ti'al ma' u quíimil, leti'e' bíin quíimic 
tu yo'olal u keban, ba'ale' bíin in káat ca a cáant ba'ax ta beetaj tu yo'olal ma' 
u quíimil. 
19Ba'ale' wa teech ca bin a t'an le loolob wíinic u ti'al a wa'al u nu'uc ti'e', wa 
ma' tu yóoltaj u p'at u kaasil u cuxtal u ti'al ma' u quíimile', leti'e' bíin quíimic 
tu yo'olal u keban, ba'ale' teche', ma' bíin quíimiquechi'. 
20Ma' xan ca kuchuc u kiinil u kéechel u cuxtal jun túul wíinic toj u cuxtale', ca 
u beet ba'ax kaas, tu yo'olal tin nadzilac tu chi' kebane', wa ma' ta ka'ajsic u 
yiike', leti'e' bíin quíimic. Tene' ma' bíin in wila'a' le utz tu beetajo', bíin quíimic 
tu yo'olal u keban, ba'ale' ti' teche' bíin in káat ca cáant ba'ax tu beetaj tu yo'olal 
ma' u quíimil. 
21Ba'ale' wa teech ca wa'alic ti' le wíinic ma' u kebanchajal, leti'e' ma' tu 
kebanchajale', leti'e' ma' bíin quíimiqui' tumen tu táan óoltaj ba'ax ta wa'alaj 
ti', teche' ca toquic a cuxtal. 

Ezequiele' cu tootchajal 

22Yuumtzile' tu dzaj u kab tin wóokol ti'ili'e' cúuchilo', ca tu ya'alaj ti' teen: 
Líikene' ca xi'iquech te j táax koom lu'umo', tumen ti' quin t'anechi'. 
23Tene' j líikene' ca j binen te j táax koom lu'umo', ca tin wilaj u nojbe'enil 
Yuumtzile', je'el bix le tin yáax ilaj tu jáal u yáalcab ja'il Quebare'. Ca j noclajen 
j lu'um, 
24ba'ale' u páajtalil Yuumtzile' j ooc ti' tene' ca tu beetaj in wa'atal. Yuumtzil 
túune' tu t'anajen beya': Xeene' ca a kalabáa ta wotoch. 

25U'uye, bíin ka'axaquech yéetel suumo'ob u ti'al ma' u páajtal a jóokol te j 
caajo'. 
26Teen xane' bíin in beet u táakal a waak ta na'aca'an u ti'al a p'áatal tootil. Ma' 
bíin páatchajac a keyico'obi', quex jun p'éel caaj ma' tu tziquic in t'aan. 
27Ba'ale' le quéen in wóolt in wa'al wa ba'ax ti' teche', quin ca'a beetic a t'aan, 
teech túune' bíin a wa'al ti'ob: Je'el ba'ax cu ya'alic Yuumtzila'. Le máax u káat 
u'uyaje', bíin u'uyajnac, ba'ale' le máax ma' u káate' ma' bíin u'uyajnaqui'. 
Tumen leti'obe' jun p'éel caaj ma' tu tziquico'ob in t'aan. 

Ezequiel 4 

Ezequiele' cu bóobattic u ba'atelta'al Jerusalén 

1Wíinic, teche', ch'a'a' jun xéet' pak lu'ume', dzáa ta táan u ti'al ca a dzíibt tu 
yóokol u caajil Jerusalén. 
2Cu dzo'ocole' dzíibt tu bakpach aj ba'atelo'ob u ch'a'amajo'ob u nu'ucul u 
ch'a'ico'ob caaj, dzáa u pakil u bakpach, bey xan u níix bejil u ti'al u yila'al jun 
caaj p'éel bakpachta'an. 
3Séeb ch'a'a' jun p'éel xamach fierro u ca'aje' ca dzáa chúumuc ti' teech yéetel 
ti' le caaj je'el bix jun p'éel tuulume', ca a katcunt tu táan le caaj, bey táan a 
ba'ateltique'. Lela' bíin meyanac bey ca'anbesajil ti' le j israelitaobo'. 
4Teche' bíin chilaquech tu yóokol a x dzíiquil, ca a dzáa ta wóokol u si'ipil u 
caajil Israel. Teche' yaan a chital ti' le tzéelilo' u ti'al a cuchic u si'ipilo'ob 
5trecientos noventa kiino'ob, jun p'éel kiin tu yo'olal u jujun ja'abil u si'ipil 
Israel. 
6Le quéen chúucpajac le kiino'obo' ca chital x no'ojile', ca dzáic ta wóokol u 
si'ipil Judá bul cuarenta kiino'ob. Jun p'éel kiin tu yo'olal u jujun ja'abil. 
7Cu dzo'ocole' ca suticabáa tu tojil Jerusalén bakpachta'an tumen u aj 
p'eeco'obo'; ca bablic u kabil a nooke' ca loolob t'antic tin kaaba'. 
8Il a wile', bin in ca'a in kaxech yéetel suumo'ob u ti'al ma' u páajtal a suticabáa 
jujun tzéelil tac quéen chúucpajac u kiinilo'ob a mukyaj. 

9Ch'a'a' tu séeblaquil jun p'íit trigo, cebada, mijo yéetel avena bey xan habaob, 
yéetel lentejaob; ya'ach'to'ob ti' jun p'éelili' nu'ucul ca a beet a wo'och waaj tu 
yéetelo'ob. Lelo' leti' bíin a jaant bul trecientos noventa kiino'ob chilicbalech ta 
x dzíiquil ch'ala'atel. 
10Ma' u máan u yorail a janal, docientos cincuenta gramos unaj a jaantic 
sáamsamal; 
11ma' xan bíin a cha'a u máan u yoorail a wukic a wo'och ja'i', táancoch litro ja' 
unaj a wukic sáamsamal. 
12Bíin a jaant jun p'éel u waajil cebada a póocma yéetel u káakil u ta' wíinic, 
bíin a máakant tu'ux cu páajtal u yila'al tumen caajo'. 
13Cu dzo'ocole' tu ca'a a'alaj Yuumtzil: Janalo'ob, ma' utz yanilo'ob bíin u 
jaanto'ob le j israelitaob ti' le múuch' caajo'ob tu'ux bíin in biso'obo'. 
14Tene' tin núucaj ti': In Yuumtzil tene' mix jun téen in machma ba'ax ma' utz 
yanili'; mix jun téen in jaantmaj u bakel ba'alche' cu quíimil tu juunal wa 
xe'exe'et'a'an tumen dzíidzic ba'alche'ob, mix jun téen xan in túunt bak ma' utz 
yanili'. 
15Leti' túune' tu ya'alaj ti' teen: Bin in ca'aj in cha'a' a ch'a'ic u ta' wacax u jeelint 
u ta' máac u ti'al a póoquic a wo'och waaj. 
16Cu dzo'ocole' tu ya'alaj ti' teen: Bin in ca'aj in beet u p'áatal mina'an janalo'ob 
tu caajil Jerusalén. Bíin t'o'oxoc jujun p'íitil le janalo', le máaco'obo' bíin 
janaco'ob tu yéetel okom óolal, le ja'o' bíin p'i'isic, yéetel sajaquil bíin u 
yuko'ob. 
17Bíin p'áatac mina'an ja' yéetel janal ti'ob, bíin u paaclan pactuba'ob yéetel 
sajaquil. Tu yo'olal u kebano'obe', cuxa'ano'ob bíin jo'op'oc u tu'utalo'ob. 

Ezequiel 5 

1Yuumtzile' tu ya'alaj ti' teen: Wíinic, bejela'e' ch'a'a' jun p'éel xotob ma'alob 
jóokesa'anil u yej, je'el bix u yej nu'ucul dziique', ca dzic a pool yéetel a me'ex, 

cu dzo'ocole' ch'a'a' jun p'éel x ch'uyub p'ise' ca jóokes óox jaatz ti' le 
tzo'otzo'obo'. 
2Le quéen dzo'ococ u ba'atelta'al Jerusalene', tóoc jun jaatz le tzo'otz tu 
chúumuc le caajo'; cu dzo'ocole' ch'a'a' jun p'éel xotobe' ca a xo'oxo'ot u láak 
jun jaatz tu bakpach le caajo', cu dzo'ocole' ca pulic tu saalat iik u dzooc u yóox 
jaatzo'. Tene' bíin xi'iquen tu paach le caaj, in machmaj in máascabo'. 
3Cu dzo'ocole' ch'a'a' dze'edzec ti' le tzo'otzo'obo' ca a kax tu chi' a búuc. 
4Cu dzo'ocole' ch'a'a u láak dze'edzeque', ca pulic ich káak u ti'al ca elec. Ti' 
bíin jóokoc káak u ti'al j bin tu yóokol tuláacal u caajil Israeli'. 
5Teen Yuumtzile', teen a'alic: Je'el yaan Jerusaleno'. Teen tin dzáa tu chúumuc 
caajo'ob yéetel múuch' caajo'ob. 
6Ba'ale' ma' tu yóoltaj u dzo'ocbes in nu'ucbe'en t'aano'ob, asab kaschaj ti' u láak 
caajo'ob yéetel múuch' caajo'ob yano'ob tu bakpacho', tumen ma' tu yu'ubaj 
t'antic in wa'almaj t'aano'ob mix tu dzo'ocbesic in nu'ucbe'en t'aano'ob. 
7Le t o'ola'ale', teen Yuumtzile', teen a'alic: Te'exe' asab j ma' tzic t'aane'ex, ma' 
bey le caajo'ob bakpachmailexo', ma' cuxlaque'ex ti' in tzolbe'en t'aani', mix a 
dzo'ocbese'exo'obi'. 
8Le t o'olale' teen Yuumtzile' teen a'alic: Tene' bin in ca'aj xan in ba'ateltech 
Jerusalén; bin in ca'aj in béeycunt le xot kiin ta wóokol tu táan u yich tuláacal 
le múuch' caajo'obo', 
9mix jun téen in beetmaj beyo' mix bíin in ca'a beet tu ca'a téeni'. Jach p'ecbe'en 
tuláacal ba'axo'ob ca beetic. 
10Ichil a caajile' bíin yanac taataob bíin u jaanto'ob u paalalo'ob, yéetel 
paalalo'ob bíin u jaanto'ob u taataob. Bíin in dzo'ocbes a xot kiin ta wóokol, cu 
dzo'ocole' le máaxo'ob bíin p'áataco'ob cuxa'ano'obe' bíin in ki'itbeso'ob tu can 
ti'itzil lu'um. 
11Teen Yuumtzile', quin jalach t'antic tu yo'olal in cuxtal: je'el bix ta 
manba'alcuntaje'ex in kulnaj yéetel a beetbil ma' utzil kuob bey xan a p'ecbe'en 



1900 

 

Biblia Maya 
© 1992, Sociedades Bíblicas Unidas. 

 

 
 

 

cuxtale'exo', bey xan tene' bíin in xe'exe'et'e'ex x ma' ch'a'a óotzilil; ma' bíin in 
ch'a'a te'ex óotzilili'. 
12Jun óox jaatz ti' a caajile' bíin xu'uluc yéetel báan quíimil bey xan yéetel wi'ij 
ichilech, u láak óox jaatze' bíin quíimsa'ac tumen u aj p'eeco'ob ta bakpach, u 
dzo'oc óox jaatze' bíin in ki'itbeso'ob tu can ti'itzil yóokolcaab. Tene' bíin 
xi'iquen tu paacho'ob in machmaj in máascab. 
13Teen túune' bíin in láal in p'uja'anil tu yóokolo'ob tac quéen náacac u yóole', 
cu jóomol in wóol. Le quéen dzo'ococ in láalic in p'uja'anil tu yóokolo'obe' bíin 
u yojéelto'ob teen Yuumtzil máax a'almajil ichil in p'uja'anil tu o'olal in p'eec 
in ke'exel. 
14Tene' bíin in sut jun tucub x lab pakil u caajil Jerusalén; bíin in paj a subtal 
tu táan le caajo'ob bakpachtmailecho', u ti'al ca ila'ac tumen tuláacal máaxo'ob 
cu máan ta tzéel. 
15Le quéen in láal in p'uja'anil yéetel in xot kiin ta wóokol u ti'al in chich 
jadziqueche', tuláacal máaxo'ob bíin poch'iquech, le quéen ila'ac tumen le 
caajo'ob ba'axo'ob cu yúuchul ti' teche' bíin u ch'a'ob nojoch sajaquil. Teen 
Yuumtzil, teen j a'ale. 
16Tene' bíin in beet u taal wi'ij ta wóokole'ex, bey sajbe'en x u julubilo'ob 
jáaycabilo'obe'. Bíin in beet u taal ta wóokole'ex quíimil, wi'ijil yéetel yaan u 
p'áatal mina'an ba'ax jaanta'al. 
17Beyo' bíin in beet u taal ta wóokole'ex wi'ij, koja'anil yéetel quíimil, bíin 
p'a'ataque'exo'ob xan x ma' paalal tumen dzíidzic ba'alche'ob; bíin in beet u 
quíimil ya'ab ti' te'ex ich ba'atelil. Teen Yuumtzil, teen a'almail. 

Ezequiel 6 

Ezequiele' cu tacpooltic u kultajil beetbil kuob 

1Yuumtzile' tu t'anajene' ca tu ya'alaj ti' teen: 
2Dzáa a paacat tu tojil u pu'uquilo'ob Israele' ca a wa'al ti'ob tin kaaba': 

3a'al ti'ob beya': U pu'uquile'ex Israel ch'en xiquinte'ex ba'ax cu ya'alic Yuumtzil 
ti' pu'uco'ob, ti' jo'ol lu'umo'ob, ti' áalcab ja'ob yéetel ti' táax koomo'ob: Bin in 
ca'aj in beet u taal ba'atel ta wóokole'ex u ti'al ca kascunta'ac u cúuchilo'ob 
tu'ux ca manba'al kultaje'exo' 
4Bíin in láaj xiixcunt u cúuchilo'ob tu'ux ca kubique'ex quíimsbil ba'alche'ob 
yéetel tu'ux ca tóoquique'ex poomo', bíin xan in beet u lúubul quimen u 
cajnáalilo'ob tu táan u beetbil kuobo'. 
5Bíin in pula'ant u quimen wíinclilo'ob le j israelitaob tu táan u beetbil kuobo', 
bey xan bíin in ki'itbes u baaquelo'ob tu táan u multuunilo'ob u kultajo'ob. 
6Tuláacal le cúuchilo'ob tu'ux cajnáale'exo' bíin xiixcunta'ac u caajilo'ob bíin 
xiixcunta'ac xan u multuunilo'ob u kulta'al le beetbil kuobo'. U multuunilo'ob 
u kultajo'obe', bíin p'áataco'ob láaj xiixil, u beetbil kuilo'obe' bíin 
ca'acacha'aco'ob; u multuunilo'ob u kultajo'ob tu'ux cu tóoquico'ob poome' bíin 
láaj je'enec; tuláacal ba'ax a beetmaje'exe' bíin sa'atac. 
7Le quéen a wile'ex u lúubul quimeno'ob ya'abcach máaco'ob ichile'exe', bíin a 
táan óolte'ex teen Yuumtzil. 
8Ba'ale' tene' bíin in toc ti' quíimil dze'edzec ti' te'ex u ti'al in ki'itbes ich múuch' 
caajo'ob. 
9Le máaxo'ob bíin p'áataco'ob cuxa'ano'ob ti' le múuch' caajo'obo' bíin u 
ka'ajseno'ob; bíin ka'ajac ti'ob bix úuchic in beetic u mukyajo'ob tu yo'olal ma' 
tu kubajo'ob u yóolo'ob ti' teni', yéetel tumen tu cúulpachcuntajeno'ob u ti'al u 
kultico'ob u beetbil kuob. Leti'obe' bíin taacchajac u xejo'ob tu yo'olal tuláacal 
le ba'axo'ob kaastaco'ob tu beetajo'obo', yéetel tu yo'olal u p'ecbe'en cuxtalo'ob. 
10Bey túuno' bíin u kaj óolto'ob tene' Yuumtzilen, le ca tin wa'alaj in u túuxtic 
le numyajo'obo' ma' tin wa'alaj chéen u ti'al in sajbesico'obi'. 
11Yuumtzile' tu ya'alaj ti' teen: Áacam okolnen táan a loox yéetel táan a 
cocochaak; wéekec a yaayaj awat tu yo'olal u p'ecbe'en loobilo'ob, u caajil 

Israel, tumen bin u ca'ajo'ob j quíimil ich ba'atel, ich wi'ijil yéetel ich 
koja'anilo'ob. 
12Le máaxo'ob náach yanilo'obe' bíin quíimico'ob ti' koja'anil, le máaxo'ob 
naadz yano'obe' bíin quíimico'ob ich ba'atel, yéetel le máaxo'ob bíin u jecho'ob 
le quíimilo'obo', bíin quíimico'ob yéetel wi'ij. Bey bíin in dzo'ocbes in láalic in 
p'uja'anil tu yóokolo'obo'. 
13Le quéen ila'ac u j quimen wíinclilo'ob le máaco'ob ichil u beetbil kuob yéetel 
tu bakpach u multuunil u kultajo'ob, tu yóokol tuláacal ca'anal jo'ol pu'uco'ob, 
tu p'íich ca'analil le witzo'obo', tu yáanal tuláacal che'ob ya'axtaco'ob, bey xan 
tu yáanal tuláacal búuc le' che'ob, yéetel tu cúuchilo'ob tu'ux ca'ach cu 
kubico'ob qui'iboc ja'ob ti' u kuobe', bíin ojéelta'ac túun, teen Yuumtzilen. 
14Bíin in líikes in kab u ti'al in jadzico'ob, bey túuno' líikbal ti' le x tocoy lu'um 
yaan j noojol tac Ribla te j xamano', bíin in beet u suut sajbe'en x tocoy lu'umil 
u lu'umilo'ob tu'ux yaan máaco'ob cajacbalo'ob. Bíin u kaj óolto'ob túun, teen 
Yuumtzilen. 

Ezequiel 7 

Cu náadzal u kiinil u xu'ulsa'al Israel 

1Yuumtzile' tu t'anajene' ca tu ya'alaj ti' teen: 
2Teen Yuumtzile', quin wa'alic ti' u lu'umil Israel: Ta'itac u kuchul u kiinil u 
xu'ulsa'al, ta'itac u kuchul u kiinil u xu'ulsa'al tuláacal a lu'umilo'ob. 
3Israel, táan u kuchul u kiinil a xu'ulsa'al. Bin in ca'aj in láal in p'uja'anil ta 
wóokol; bin in ca'aj in káat ti' teech ca cáant bix cuxlajiquech, bíin in ca'aj in 
jadzech tu yo'olal tuláacal u p'ecbe'enilo'ob ba'axo'ob ca beetic. 
4Ma' bíin in t'anech yéetel ch'a'a' óotzilili'; bin in ca'aj in jadzech tu yo'olal ma' 
toj a cuxtali', yéetel bin in ca'aj in beet a muuk yaj tu yo'olal tuláacal ba'axo'ob 
p'ecbe'eno'ob a beetmaj. Bíin a kaj óolte'ex túune', teen Yuumtzilen. 
5-6Teen Yuumtzil, teen a'alic: Ilawile, dzo'oc u náadzal u kiinil le xu'ulsajo', bin 
talac loob tu paach u láak loob; dzo'oc u náadzal u kiinil a xu'ulsa'al. 

7U cajnáalile'ex le múuch' caaja', táan u kuchul u kiinil le xu'ulsaja'. Dzo'oc u 
kuchul u súutuquil; táan u kuchul u kiinil u yantal chéen jak óolal. Bíin xu'uluc 
le qui'imac óolal te j witzo'obo'. 
8Sen séeba'an bíin in láal in p'uja'anil ta wóokol, tac quéen máanac in p'uja'anil, 
bíin in káat ti' teech ca a cáant tuláacal ba'axo'ob a beetmaj, bíin in jadzech tu 
yo'olal tuláacal u p'ecbe'enilo'ob a cuxtal. 
9Ma' bíin in t'anech yéetel ch'a'a óotzilili'; bin in ca'aj in jadzech tu yo'olal u 
keechelil a cuxtal yéetel bin in ca'aj in beet a mukyaj tu yo'olal u p'ecbe'enilo'ob 
a cuxtal. Te'ex túune' bíin a kaj óolte'ex tene' Yuumtzilen, máax jadzique'ex. 
10¡Je'el u kiinila'! ¡Dzo'oc u kuchul! ¡Dzo'oc u taal le xu'ulsajo'! Le loobilo' táan 
u béeytal tuláacal tu'ux, dzo'oc u sen ya'abtal le j ma' subtalilo'. 
11Le meyaj loobo' cu chíicpajal u ti'al u beet loob. Ba'ale' ma' bíin béeyaco'ob 
yéetel u ayikalilo'ob mix yéetel u ka'amcach t'aano'obi'. Mix ba'al u biilal le 
ba'alo'obo'. 
12Dzo'oc u kuchul u súutuquil, dzo'oc u kuchul u kiinil. Mix le aj coonol bíin 
yanac ba'ax o'olal u qui'imacchajal u yóolo', mix le aj maan bíin yanac ba'ax 
o'olal u yaj óolalo'. Bin in ca'aj in jadz yéetel in p'uja'anil u ca'anal ichil Israel. 
13Le máax cu conic wa ba'axe', mix bikin bíin páatac u ca'a manic, mix bíin 
páatac u wach'ic le u kax t'aanil coonol u beetmajo'. Le loolob máaco'obo' ma' 
bíin p'áataco'ob cuxa'ano'obi'. 
14Cu jóopsa'al le trompetaob u ti'al u chúunul ba'atel; tuláacalo'ob cu 
nu'ucbesicuba'ob, ba'ale' mix máac cu jóokol j ba'atel. Bin in ca'aj in jadz yéetel 
in p'uja'anil u j ca'anal ichil Israel. 
15Tu paach caaje' yaan ba'atel, ichile' yaan koja'anilo'ob yéetel wi'ijil. Le 
máaxo'ob yano'ob tu cúuchil ba'atelo' bíin quíimico'ob ichil ba'atel, le máaxo'ob 
yano'ob ich caaje' bíin quíimico'ob tu yéetel wi'ijil bey xan tu yéetel koja'anil. 
16Quex ca yanac máaxo'ob j púudzul te j witzo'ob bey u púudzul sacpacalo'ob 
jaka'an u yóolo'obe', tu láacalo'ob bíin quíimico'ob tu yo'olal u kebano'ob. 



1904 

 

Biblia Maya 
© 1992, Sociedades Bíblicas Unidas. 

 

 
 

 

17Tuláacalo'ob bíin lúubuc u muuk u kabo'ob bíin jo'op'oc xan u quiquilanquil 
u píixo'ob. 
18Bíin u búuquinto'ob to'och nooko'ob tu yo'olal u chíiculal yaj óolal; bíin 
jo'op'oc u quiquilanquil tuláacal u wíinclilo'ob, cu dzo'ocole' bíin xi'ico'ob chac 
xique'eno'ob tu yo'olal sublaquilo'ob, bey xan u dzicmajo'ob u poolo'ob. 
19Bíin u pulo'ob ti' bejo'ob u plataob; bíin u pulo'ob u oro'ob je'el bix u pu'ulul 
u ta' míise'. Ma' bíin páatac u to'ocolo'ob tumen u plataob mix tumen u oro'ob 
tu kiinil u p'uja'anil Yuumtzili'. Ma' bíin páatac u náaysic u yóol u wi'ijilo'obi', 
mix bíin na'ajchajco'obi', tumen u oro'obe' leti' j beet u loolob wíinictalo'ob. 
20Tu yo'olal u sen qui'ichquelmil u co'ocoj ba'alo'obe', j ca'analchaj u yicho'ob, 
cu dzo'ocole' tu beetajo'ob p'ecbe'en kuob tu yéetelo'ob. Let o'olal tene', bíin in 
suut ta' míisil u co'ocoj ba'alo'ob. 
21Bíin in beet u taal j táanxel lu'umilo'ob u ti'al ocoltic ti'ob, bíin in beet u taal 
u asab p'ecbe'enil wíinico'ob yóokolcaab u ti'al toquic ti' leti'ob, bíin ila'aco'ob 
bey ba'alo'ob ma' utz yanilo'obe'. 
22Tene' bíin in sut in paach ti' le múuch' caajo', bíin in p'at u manba'alcunta'al 
in kulnaj, in co'ocoj ayikalil ca'ach. Bíin taalac j oocolo'ob u ti'al 
manba'alcuntic. 
23Nu'ucbes jun p'éel máascab suum, tumen te j múuch' caajo' ya'abcach 
máaco'ob cu xot kinta'alo'ob tu yo'olal u quíimsaj wíiniquilo'ob, cu dzo'ocole' 
le caajo' chuup yanil yéetel meyaj loolo'ob. 
24Tene' bin in ca'aj in beet u taal j loolob máaco'ob u ti'al ch'a'aláantic u 
najilo'ob le caajo'. Bin in ca'aj in xu'uls u j ca'anal ichil u nucuch ba'alilo'ob le 
caajo'; bíin in beet u manba'alcunta'al u quili'ich cúuchilo'ob. 
25Bíin sen sajacchajco'ob; bíin u caxto'ob le jéedzelo', ba'ale' ma' bíin u 
nuptáanto'obi'. 
26Bíin taalac loob tu paach u láak loob; loolob péectzilo'ob tu paach u láak 
loolob péectzilo'ob. Chéen cunel bino'ob u caxto'ob aj bóobato'ob u ti'al a'alic 

ti'ob ba'ax cu taal u kiinil; ma' bíin yanac aj kiino'ob ca'anbesico'obi', mix u 
nuuquilo'ob caaj u ti'al a'almaj xiquintico'ob. 
27Le ajawo', bíin u búuquint u nookil okom óolal, le méektáano' bíin sen 
yaachajac u yóol le caaj xano' bíin jo'op'oc u quiquilanquil. Bíin in beet ti'ob 
ba'ax cu najmatico'ob tu yo'olal u keechelil u cuxtalo'ob yéetel bíin in p'is 
óolto'ob je'el bix u p'is óolalo'obe'. Beyo' bíin u kaj óolto'ob teen Yuumtzilen. 

Ezequiel 8 

U náayil p'ectbil ba'alo'ob cu beeta'alo'ob Jerusalén 

1Ti' u cinco kiinil u seis winalil ti' u seis ja'abo'obe', ti' culucbalen ca'ach tin 
wotoch yéetel u nuuquilo'ob Judae'. Ti' lelo' Yuumtzile' tu téec dzaj u kab tin 
wóokol, 
2ca tin wilaj jun p'éel ba'al bey wíinique'. Ti' jun p'éel ba'al bey u kaxnak tac 
caabale', tin wilaj jun p'éel ba'al bey káake', líikbal tu kaxnak tac ca'anale', cu 
jóopbal ca'ach bey jun máascab ja'aba'anile'. 
3Le wíinico' tu tich'aj le ba'ax quin wilic bey u kabe' ca tu machajen tu tzo'otzel 
in pool. Líiksa'aben túun tumen u páajtalil Ku, ichil le náay tu beetaj Ku u 
yantal ti' teno', tu bisajen Jerusalene', ca tu wa'alcunsajen tu noj joolil le caaj 
yaan j xaman tu'ux yaan le j beetbil ku cu beetic u p'u'ujul Yuumtzilo'. 
4Te'elo' ti' yaan ca'ach u nojbe'enil u Ku Israeli', je'el bix le tin wilaj ca'ach ti' le 
náay yanchaj ti' teen te j táax lu'umo'. 
5Tu ya'alaj túun ti' teen: Sut a wich j xaman. Tin sutaj in wich j xaman tu jool 
caaj, tu u jool u multuunil kultajo', ca tin wilaj le beetbil ku cu beetic u p'u'ujul 
Yuumtzilo'. 
6Cu dzo'ocole' tu ya'alaj ti' teen: ¿Táan a wilic le p'ecbe'en ba'alo'ob cu 
beetico'ob le j israelitaob, yéetel le ba'ax cu beetico'oba' cu náachcuntiqueno'ob 
ti' in quili'ich kulnajo'? Bíin a wil xan u láak ba'alo'ob táaj kaastac. 
7Cu dzo'ocole' tu bisajen tu jool u táancabil le kulnajo'. Ti' le pako' cu yila'al 
joma'an ca'ach le pako'. 

8Leti' túune' tu ya'alaj ti' teen: Cóochquint u joma'anil le pako'. Le ca tin 
cóochquintaj u jooma'anil le pako'. Ca tin wilaj yaan jun p'éel u cúuchil 
oocbali'. 
9Tu ya'alaj túun ti' teen: ooqueni' u ti'al a wilic le ba'axo'ob sen kaakas ba'alo'ob 
cu beetico'obo'. 
10J ooquene' ca tin pactaj tuláacal tu chowaquil le pako', ca tin wilaj dzíibta'an 
tuláacal u jejeláasil u yoochelo'ob ba'alche'ob cu jíiltico'ob u nako'ob j lu'um u 
ti'al u xíimbalo'ob yéetel u láak ba'alche'ob ma' utz yanilo'obi, bey xan tuláacal 
u beetbil kuilo'ob u caajil Israel. 
11Setenta u nuuquilo'ob Israel ti' yaan Jaazanías u paal Safán ichilo'obe', táan 
u kultico'ob ca'ach le beetbil kuobo'. Tu jujun túulilo'obe' u machmajo'ob u 
nu'uculo'ob u yúuchul p'ultaj yéetel poom, sen tat ca'ach u buudzil u poomo'ob. 
12ca tu ya'alaj ti' teen: ¿Dzo'oc a wilic ba'ax cu x mucul beetico'ob u nuuquilo'ob 
le j israelitaobo', tu jujun túulilo'ob tu chuun u nu'ucul tu'ux u dzaamajo'ob u 
beetbil kuobo'? Táan u tucultico'ob ma' táan in wilico'ob, táan u tucultico'ob 
dzo'oc in xúunp'attic le múuch' caajo'. 
13Tu ya'alaj xan: Ca'aliquil bíin a wil u beetico'ob u láak ba'alo'ob asab 
kaastaco'ob. 
14Ca tu bisajen tu jool najil u kulnaj Yuumtzil, le yaan j xamano'. Te'elo' 
culucbal dze'edzec co'olelo'ob táan u yokolo'ob tu yo'olal ku Tamuz. 
15Ca túun tu ya'alaj ti' teen: ¿Dzo'oc a wilic lelo'? Bíin a wil u láak ba'alo'ob 
asab kaastaco'ob ti'. 
16Tu bisajen túun ichil u sujuy táancabil u kulnaj Yuumtzil, bey xan tu jool 
quili'ich naj, chúumuc ti' le x máacan pak yéetel u multuunil u kulta'ajo', Te'elo' 
ti' yaan ca'ach míin veinticinco wíinico'ob cúulpach ti' u kulnaj Yuumtzil; 
nococbalo'ob j lu'um tu tojil j lakin, ca'ach táan u kultico'ob le kiino'. 
17Yuumtzil túune' tu ya'alaj ti' teen: ¿Dzo'oc a wilic? ¡U caajil Judae' ma' náacac 
u yóol yéetel le p'ecbe'en ba'alo'ob cu beetico'ob waya', ba'ale' dzo'oc xan u 

chupico'ob le lu'um tu yéetel meyaj loob! Xi'ic u bin u beetico'ob u p'u'ujico'ob 
in kuuxil, táan u beetico'ob u kuchul u tu'ilo'ob tin ni'. 
18Ba'ale' tene' bin in ca'aj j meyaj yéetel in p'uja'anil. Ma' bíin in ch'a'aj mix jun 
p'íit óotzilil ti'obi'. Quex awat káat óolnaco'ob ti' tene', ma' bíin u ch'en 
xiquinto'obi'. 

Ezequiel 9 

4 Ezequiele cu u náaytic u ja'adzal Jerusalén 

1Cu dzo'ocole' tin wu'uyaj jun p'éel ka'amcach t'aan tu yawtaj tu jool in xiquin: 
¡Dzo'oc u kuchulo'ob máaxo'ob bíin jadzic le caajo', tu jujun túulilo'ob u 
machmajo'ob u nu'ucul u xu'ulsajo'ob! 
2Tin wilaj túun táan u yocol seis wíinico'ob ti' le noj jool yaan j xamano', tu 
jujun túulilo'ob u machmajo'ob jujun p'éel x bajab máascab. Tu chúumuco'obe' 
cu taal ca'ach jun túul máac u búuquintmaj lino u ch'icnaktmaj u nu'uculo'ob 
u yúuchul dzíib. Le ca j ooco'obe' j wa'alajo'ob tu chuun le multuunil kultaj 
bronce u ca'ajo'. 
3U nojbe'enil túun u Ku Israele', j líik tu yóokol le aj cuxa'ano'ob yaan u xiiko'ob, 
tu'ux yaan leti' ca'acho' ca j bin tac tu jool najil le kulnajo'. Yuumtzile' tu t'anaj 
le máac u búuquintmaj le linoo' u ch'icnaktmaj u nu'uculo'ob u yúuchul dzíibo', 
4ca tu ya'alaj ti': Xíimbalt u caajil Jerusalén, cu dzo'ocole' dzáa jun p'éel chíicul 
tu táan poolal le máaxo'ob cu yaj óoltico'ob tuláacal le p'ecbe'en ba'alo'ob cu 
yúuchulo'ob ichilo'. 
5-6Cu dzo'ocole' tin wu'uyaj u ya'alic ti' u láak máaco'obo': Xeene'ex tu paach le 
caaj a xíimbalte'exo', cu dzo'ocole' líikbal tin kulnaje', quíimse'ex x ma' ch'a'a 
óotzilil nuxibo'ob tu yéetel j xi'ipalal, x ch'úupalal, mejen paalal yéetel 
co'olelo'ob. Ba'ale' ma' a quíimsique'ex mix jun túul ti' le máaxo'ob dza'an u 
chíiculalo'obo'. Leti'ob túune' tu chu'unsajo'ob u quíimsajo'ob le nuxibo'ob 
yano'ob actáan le kulnajo'. 

7Cu dzo'ocole' tu ya'alaj ti'ob: Xeene'ex ichil le kulnajo' ca a manba'alcunte'ex, 
chupe'ex tu yéetel quimeno'ob u sujuy táancabilo'ob le kulnajo'. Leti'obe' 
jóoko'obe' ca tu cáajsajo'ob u quíimsico'ob u wíiniquilo'ob le caajo'. 
8Ba'ale' ca'aliquil táan u beetico'obe' tene' j p'áaten tin juun. Noclajen tac j 
lu'um, ichil in ki'inamile' tin awat a'alaj: Yuumtzil, ¿bin a ca'a a láal a p'uja'anil 
tu caajil Jerusalén tac a xu'ulsic le jun p'íit ba'al p'áatalo'ob Israelo'? 
9Yuumtzile' tu núucaj ti' teen: U keban u caajil Israel yéetel Judae' sen nojoch. 
Le lu'umo' chuup tu yéetel u quíimsaj wíiniquilo'ob; le caajo' chuup tu yéetel 
loobilo'ob. Leti'obe' táan u tucultico'ob dzo'oc in xúunp'attic le lu'umo', ma' bin, 
tin wilic ba'axo'ob cu beetico'ob. 
10Tene' ma' bíin in ch'a'a óotzilil ti'obi', bin in ca'aj in káat ca u cáanto'ob u 
si'ipilo'ob tu yo'olal cuxtalo'ob. 
11Le máac túun u búuquintmaj le lino u dzaamaj tu kaxnak u nu'ucul u yúuchul 
dzíibo', j suunaje' ca tu ya'alaj: Dzo'oc in dzo'ocbesic le ba'ax ta wa'alaj ti' teno'. 

Ezequiel 10 

U nojbe'enil Yuumtzile' cu p'atic kulnaj 

1Cu dzo'ocole' tin wilaj tu yóokol le nakca'an yaan tu yóokol u pool le aj xiknal 
cuxa'ano'obo', j chíicpaj jun p'éel ba'al bey jalach káanche' chica'an ti' zafiroe'. 
2Yuumtzile' tu ya'alaj ti' le máac u búucbesmajubáa yéetel lino': Ooquen ichil 
u x peten che'ilo'ob le bolan yaan tu yáanal le aj xiknal cuxa'ano'obo', ca a ch'a'a 
jun láap' t'aba'an chúuco'ob, le yano'ob tu chúumuc le aj xiknal cuxa'ano'obo', 
ca a tos tu yóokol le caajo'. Ca tin wilaj bix úuchic u jupicubáa le máaco'. 
3Ti' le súutuco' le aj xiknal cuxa'ano'obo', ti' yano'ob ca'ach tu xaman le kulnajo', 
cu dzo'ocole' chupa'an tumen jun p'éel múuyal ichil u sujuy táancabil le 
kulnajo'. 
4U nojbe'enil Yuumtzil túune' j na'ac tu yóokol le aj xiknal cuxa'ano'obo' ca j 
bin tu tojil le kulnajo'; le múuyal túuno' tu chupaj le kulnajo', ca sáasilchaj u 
sujuy táancabil le kulnaj yéetel u juul u nojbe'enil Yuumtzilo'. 

5U juum u xiiko'ob le aj xiknal cuxa'ano'obo', cu yu'uba'al ca'ach tac te j sujuy 
pach táancabo'. Óoli' bey táan u t'aan Ku u yuumil tuláacal páajtalile'. 
6Yuumtzil túune' tu ya'alaj ti' le máac u búucbesmajubáa yéetel linoo', ca u 
ch'a'a' káak ichil u x peten che'ilo'ob le bolan tu chúumuc le aj xiknal 
cuxa'ano'obo'. Le máaco' j bine' ca j wa'alaj tu chuun jun p'éel le x peten 
che'obo'. 
7-8Tu yáanal u xiik le aj xiknal cuxa'ano'obo' cu yila'al jun p'éel ba'al bey u kab 
máaque'. Jun túul ti' le aj cuxa'ano'obo' tu tich'aj u kab tu'ux yaan le káako', ca 
tu ch'a'aj jun p'íite' ca tu dzaj tu kab le máac u búucbesmajubáa yéetel le linoo', 
ca tu ch'a'aje' ca j bini. 
9Tu yicnal le aj xiknal cuxa'ano'obo', tin wilaj can p'éel peten che'ob, jun p'éel 
tu yicnal u jujun túulilo'ob. Le peten che'obo' cu jóokbalo'ob bey u jóopbal 
topacioe'. 
10Le can p'éel x peten che'obo' láaj queet nuuctaquilo'ob, cu yila'al bey ti' yaan 
jun p'éel ichil u láake'. 
11Le quéen jo'op'oc u bin le aj xiknal cuxa'ano'ob ti' je'el máacalmáac le can 
ti'itzo'obo', ma' kabéetchaj u ca suticuba'obi', tumen cu bino'ob xan tu tojil le 
cu bin táanilo'. 
12U wíinclilo'ob, u paacho'ob yéetel u xiiko'obe', láaj chuuptaco'ob yéetel 
juulo'ob tuláacal tu'ux, bey xan yanilo'ob le peten che'obo'. 
13tin xicnil ti' wu'uyaj xan u dza'abal u kaaba'into'ob Bolan, le peten che'obo'. 
14Tu jujun túulil le aj xiknal cuxa'ano', yaan ca'ach can p'éel u táan yicho'ob: le 
yáax jun túulo' u táan yich jun túul wacax yaan ca'ach ti'; u ca'a túule' u táan 
yich jun túul wíinic yaan ca'ach ti'; u yóox túule' u táan yich jun túul león yaan 
ca'ach ti'; yéetel u can túule' u táan yich jun túul j cóot yaan ca'ach ti'. 
15Le aj cuxa'ano'oba' láili' leti'ob tin wilajo'ob ca'ach tu jáal u yáalcab ja'il 
Quebaro'. Le aj xiknal cuxa'ano'obo' j líiko'ob. 

16Le quéen jo'op'oc u bino'ob ca'ache' cu binbalo'ob xan le peten che'obo'; Le 
quéen xit'o'ob u xiiko'ob u ti'al u líikilo'ob tu yóok lu'ume', le peten che'obo', 
ma' tu lukulo'ob ca'ach tu tzéelo'ob; 
17le quéen wa'alaco'obe' cu wa'atal xan le peten che'obo'; Le quéen líikico'obe' 
cu líikil xan le peten che'obo', tumen le peten che'obo' jun tacáalili'ob tu 
yéetelo'ob. 
18U nojbe'enil túun Yuumtzile' j líik tu yóokol le kulnajo' ca j yanchaj tu yóokol 
le aj xiknal cuxa'ano'obo'. 
19Leti'obe' xiknalnajo'obe' ca j líiko'ob j lu'um. Tene' tin wilaj bix úuchic u 
líikilo'ob pa'ate' yéetel le peten che'ob yaan tu tzéelo'obo', bey xan bix úuchic 
u wa'atalo'ob tu jool najil u kulnaj Yuumtzil yaan j lakino'. U nojbe'enil u Ku 
Israele' ti' yaan ca'ach tu yóokolo'obe'. 
20Láili' leti'ob ca'ach le aj xiknal cuxa'ano'ob tin wilaj tu yáanal u Ku Israel tu 
jáal u yáalcab ja'il Quebar. Ca túun tin wilaj ba'axo'ob. 
21Tu jujun tu'ilo'obe' yaan ca'ach can p'éel u táan yicho'ob yéetel can p'éel u 
xiiko'ob, cu dzo'ocole' tu yáanal u xiiko'obe' cu yila'al ca'ach jun p'éel ba'al bey 
u kab wíinique'. 
22U táan u yicho'obe' bey u táan yicho'ob láili' bey u táan ich le aj xiknal 
cuxa'ano'ob tin wilajo'ob tu jáal u yáalcab ja'il Quebaro'. Tu jujun túulilo'ob cu 
xíimbalo'ob actáan. 

Ezequiel 11 

Cu ja'adzal Jerusalén 

1U páajtalil Yuumtzile' tu ch'úuyajene' ca tu bisajen tac tu jool u kulnaj 
Yuumtzil. Ti' le jool najo' yaan ca'ach veinticinco wíinico'obi'. Ichilo'obe' tin kaj 
óoltaj Jaazanías u paal Azur, yéetel Pelatías u paal Benanías, u nuuquilo'ob le 
caajo'. 
2Yuumtzile' tu ya'alaj ti' teen: Lelo'oba' leti' le máaco'ob táan u pat jo'oltico'ob 
u quíimsico'ob wíinico'ob táan xan u tucultico'ob loolob ba'alo'ob te j caaja'. 

3Cu ya'alico'ob: Ma' úuch c utzquint le najo'oba'. Waye' ma'alob yanilo'on, bey 
je'el bix le bak yaan ichil cuumo', 
4Le t o'olalo', t'ano'ob tin kaaba'. 
5U pixan Yuumtzile' tu ch'a'ajene', ca tu ya'alaj ti' teen ca in wa'al; Je'el ba'ax 
cu ya'alic Yuumtzila': Lelo' j israelitaex leti' ca tucultique'ex. Tene' in kaj óol a 
tuucule'ex. 
6Te'exe' dzo'oc a sen beeticaba'ex u aj quíimsaj wíiniquilo'ob le caaja', dzo'oc a 
chupique'ex u bejilo'ob yéetel quimeno'ob. 
7Let o'olale', teen Yuumtzile' quin jach a'alic ti' te'ex: Jerusalene' bíin u beetubáa 
bey jun p'éel cuume', chéen ma' te'ex bíin a beete'ex u bakeli', ba'ale' u wíinclil 
le máaxo'ob a quíimsmaje'exo', leti'ob bíin u beetuba'ob u bakelil, tumen te'exe' 
bin in ca'aj in jóokese'ex ichil le cuumo'. 
8¿Sajaque'ex ti' ba'atel? Bíin in beet u taal ba'atel ta wóokole'ex. Teen Yuumtzil, 
teen a'alic 
9Bíin in béeycunt in xot kiin ta wóokole'ex: Bíin in jóokese'ex waye' u ti'al in 
kubique'ex ti' j táanxel lu'umilo'ob. 
10Bíin quíimsa'aque'ex tu yéetel ti' u yej máascab. Teen bíin in p'is óolte'ex tu 
jáal u lu'umilo'ob Israel, te'ex túune' bíin a wutzil kaj óolte'ex, tene' Yuumtzilen. 
11Le caajo' ma' bíin meyajnac ti' te'ex je'el bix u meyaj jun p'éel cuume', mix 
te'ex bíin a beetaba'ex u bakel, tene' bíin in p'is óolte'ex tu jáal u lu'umilo'ob 
Israel 
12bey túuno' bíin utzil kaj óolta'ac teen Yuumtzilen. Te'exe' ma' cuxlaque'ex je'el 
bix in wa'almajile', mix a dzo'ocbese'ex in wa'almaj t'aano'obi', ba'ale' te'exe' j 
cuxlaje'ex je'el bix u cuxtalo'ob le múuch' caajo'ob yaan ta bakpache'exo'. 
13Ca'aliquil táan in t'anico'ob tu kaaba' Yuumtzile', j lúub quimen Pelatías, u 
paal Benaías. Tene' j noclajen tac j lu'um, j táaj in wawate' ca tin wawtaj: ¡In 
Yuumtzil! ¿Bin a ca'aj a xu'uls le jun p'íit máaco'ob p'áatalo'ob Israelo'? 

Kue' cu péectziltic jun p'éel túumben nup t'aan 

14Yuumtzile' tu t'anajene' ca tu ya'alaj ti' teen: 
15Le máaco'ob cajnáalo'ob Jerusaleno', cu ya'alaj ba'alo'ob ti' a wéet caajalo'ob 
tu yo'olal le j israelitaob: ¡Leti'obe' náach yanilo'ob ti' Yuumtzil! Ba'ale' ti' to'one' 
j dzaab le caaj c ti'alinte. 
16Let o'olale' a'al ti'ob: Je'el ba'ax cu ya'alic Yuumtzila': Tene' tin jóokeso'obe' 
ca tin bisajo'ob in ki'itbeso'ob ichil múuch' caajo'ob ti' táanxel lu'umilo'ob, 
ba'ale' chéen u ti'al jun p'íit kiin. Bejela'e' tene' bíin in beetinbáa u quili'ich 
najo'ob ti' le múuch' caajo'ob tu'ux bisa'ano'obo'. 
17A'al ti'ob xan: Je'el ba'ax cu ya'alic Yuumtzila': Tene' bíin in beet u lukulo'ob 
ti' le múuch' caajo'ob tu'ux tin ki'itbesmajo'obo', u ti'al ca in much'quinto'ob tu 
yo'olal in dzáic u lu'umilo'ob Israel ti'ob. 
18Leti'obe' bíin suunaco'ob tu lu'umo'ob u ti'al ca u beeto'ob u we'et'el le 
p'ecbe'en ba'alo'ob yaan tu caajilo'obo'. 
19Tene' bíin in lukes ti'ob le pucsi'ikalo'ob dzu'uy bey tuuniche', u ti'al ca in 
dzáa ti'ob jun p'éel túumben pucsi'ikal yéetel jun p'éel túumben pixan. 
20Bíin cuxlaco'ob túun je'el bix in tzolmajil ichil in wa'almaj t'aano'ob yéetel in 
nu'ucbe'en t'aane', tumen bíin u dzo'ocbeso'ob. Leti'obe' bíin in caajalto'ob, tene' 
bíin u Kuinteno'ob. 
21Ba'ale' le máaxo'ob dzo'oc u suuctal cuxtalo'ob ichil p'ecbe'en ba'alo'obo', bíin 
in p'is óolto'ob tu yo'olal u kaakas u cuxtalo'obo', Teen Yuumtzil, teen kax 
t'antic. 

U nojbe'enil Yuumtzile' cu náachtal ti' u caajil Jerusalén 

22Le aj xiknal cuxa'ano'obo' j líik u xiknalo'ob ca'anal, le peten che'obo' j bino'ob 
tu paacho'ob. U nojbe'enil túun Yuumtzil yaan ca'ach tu yóokolo'obe', 
23j líike' ca j náachchaj ti' le caajo', ca j bin tu yóokol le pu'uc yaan tu lakin le 
caajo'. 
24Cu dzo'ocole' u páajtalil Yuumtzile', tu beetaj in suut Babilonia le tu'ux yaan 
u láak in wéet caajalo'ob bisa'ano'ob pulbil táanxel lu'umilo'. Lela' úuch ichil 

jun p'éel náay j beeta'ab in wilic tumen u pixan Ku. Cu dzo'ocole' j samkaj le 
náayo', 
25tene' tin tzicbaltaj ti' le máaxo'ob bisa'ano'ob te táanxel lu'umil tuláacal le 
ba'axo'ob j e'esa'ab ti' teen tumen Yuumtzilo'. 

Ezequiel 12 

Ezequiele' cu tze'ectic u bisa'al Judá táanxel lu'umil 

1Yuumtzile' tu t'anajene' ca tu ya'alaj ti' teen: 
2Wíinic, teche' cajnáalech ichil jun p'éel caaj j ma' tzic t'aan. Yaan u yicho'ob u 
ti'al j ilaj ba'ale' ma' tu paacato'ob; yaan u xiquino'ob u ti'al j u'uyaj, ba'ale' ma' 
tu yu'ubajo'ob, tumen jun p'éel caaj j ma' tzic t'aan. 
3Let o'olale' nu'ucbes ba'axo'ob kabéet ti' teech u ti'al a binbal táanxel lu'umil 
ti' u ma'alob sáasilil kiin, tu táan u yicho'ob tuláacalo'ob, jóoken ta wotoche' ca 
xi'iquech táanxel tu'ux; Ma' xan ca páatac u kaj óoltico'obe', leti'obe' jun p'éel 
caaj j ma' tzic t'aan. 
4Tu jach sáasilil kiin tu táan yich tuláacalo'obe', jóokes a nu'uculo'ob u ti'al a 
bíin táanxel lu'umil; Cu dzo'ocole' tu yocbal kiin, tu táan yich tuláacalo'obe', 
jóoken u ti'al ca a beet bey táan a bin táanxel lu'umile'. 
5Cu dzo'ocole' pot jun p'éel jool te j pak tu táan u yich tuláacalo'obo', ca jóokol 
yéetel tuláacal a nu'uculo'ob. 
6Le quéen áakabchajaque', dzáa ta queléenbal a nu'uculo'obe' ca jóokoquech tu 
táan u yicho'ob. Pix a wich u ti'al ma' u páajtal a wilic le lu'umo'. In káat ca 
béeyaquech u chíiculal u jak óolal ti' tuláacal u caajil Israel. 
7Tene' tin nu'ucbesaj in ba'aluba'ob je'el bix tu ya'alajilac ti' teen Yuumtzile', 
Jach tu táan kiine' jóoken u ti'al in binbal je'el bix máax cu bisa'al táanxel 
lu'umile'. Tu yocbal kiine' tin beetaj tin potaj jun p'éel jool ti' le pako', le ca j 
éekjoch'e'enchaje', tin ch'a'aj in nu'uculo'ob ca jóoken jach tu táan yich 
tuláacalo'ob, in cúuch queléentbalt in nu'uculo'ob. 
8Tu ja'atzcabil u láak kiine', Yuumtzile' tu t'anajene' ca tu ya'alaj ti' teen: 

9Quin tucultique' le j israelitaob, jun p'éel caaj j ma' tzic t'aane' bíin káat 
chi'ito'ob ti' teech ba'ax ca'ach ca beetic. 
10A'al ti'ob táan in beetic jun p'éel u chíiculal ba'ax bíin úuchuc ti' u ajawil 
Jerusalén yéetel ti' le máaxo'ob caja'ano'ob te'elo'. 
11A'al ti'obe', teche' jun p'éelech u chíiculal u jak óolal u ti'alo'ob, a'al ti'ob, ti' 
leti'ob bíin úuchuc, leti'ob bíin u beeto'ob le ba'ax ca beetico', tumen yaan u 
bisa'alo'ob j pulbil táanxel lu'umil. 
12U noojocho'obe' bíin u dzáa u nu'uculo'ob tu queléenbal, cu dzo'ocole' le 
quéen éekjoch'e'enchajque' bíin jóokoc tu jool le pak bíin po'otoco'. Bíin xi'ic 
piixil u yich tu yo'olal ma' u yila'al tumen mix máac mix xan bíin páatac u 
pactic le lu'umo'. 
13Tene' bíin in pul in léech tu yóokol u ti'al in léechtic. Bíin in bis Babilonia tu 
lu'um j caldeob, lu'um ma' bíin u yili', ti' bíin quíimiqui'. 
14Bíin in ki'itbes tu can ti'itzil u yóokolcaab, le aj ba'atelo'ob canantico'ob le 
ca'acho', bey u láak u múuch'ul u aj ba'atelo'obo', bíin in ch'a'apachto'ob in 
machmaj in máascab. 
15Le quéen dzo'ococ in ki'itbesico'ob ti' jejeláas lu'umilo'ob yéetel jejeláas 
múuch' caajo'obe', bíin u yutzil kaj óolto'ob, tene' Yuumtzilen. 
16Ba'ale' bíin in beet u yantal dze'edzec ti'ob u jecho'ob u quíimilil le ba'atel, le 
wi'ijil yéetel le koja'anilo'obo', u ti'al ca u tzicbalto'ob ti' le múuch' caajo'ob 
tu'ux bíin xi'ico'obo', le j p'ecbe'en ba'alo'ob tu beetajo'obo' yéetel bíin u yutzil 
kaj óolto'ob, tene' Yuumtzilen. 

Cu ca'a péectzilta'al u yúuchul jaadz 

17Yuumtzile' tu ca'a t'aanajene' ca tu ya'alaj ti' teen: 
18Wíinic teche' quiquilnen le quéen janalnaquech, e'es yaj a wóol le quéen 
ukulnaquech. 
19Cu dzo'ocole' a'al ti' u cajnáalilo'ob le múuch' caajo'ob yéetel ti' Jerusalén 
yéetel ti' tuláacal le j israelitaob: Je'el ba'ax cu ya'alic Yuumtzila': Bíin a 

jaante'ex a wo'oche'ex yéetel yajyaj óolal, bíin a wuke'ex a wukule'ex yéetel 
sajaquil; le múuch' caajo'obo' bíin láaj p'áatac jeenel yéetel x ma' cajnáalilo'ob 
tu yo'olal u meyaj loob u cajnáalilo'ob. 
20Tuláacal caaj cáajbesa'ane', bíin je'enec; le lu'umo' bíin suunac x tocoy lu'umil. 
Bíin túun a wutzil kaj óolte'ex, tene' Yuumtzilen. 
21Yuumtzile' tu t'anajene' ca tu ya'alaj ti' teen: 
22¿Ba'ax u káat u ya'alo'ob le j israelitaob ca'aliquil táan u ya'alico'ob, xi'ic u 
bin u máan kiino'ob, ba'ale' ma' tu yúuchpajal u náayo'ob le aj bóobato'? 
23Bey túuno', a'al ti'ob: Je'el ba'ax cu ya'alic Yuumtzila': Tene' bin in ca'aj in 
beet ma' u ca'a a'alal le t'aano'obo' tu caajil Israel. A'al ti'ob xan dzo'oc u náadzal 
u kiinil u yúuchpajal le ba'axo'ob e'esa'ano'ob ti' le náayo'obo'. 
24Ma' bíin ca'a yanac ichil le j israelitaob tuutus náayo'obi', mix tuutus 
bóobatilo'ob, 
25tumen teen Yuumtzile' bin in ca'aj t'aan, cu dzo'ocole' ba'ax bíin in wa'ale' ma' 
tu xáantal quéen úuchuc. Te'ex ta wichile'ex bíin a wile'ex j ma' tzic t'aan caaj; 
Tene' bíin t'aanaquen cu dzo'ocole' bíin in beet u yúuchul ba'ax bíin in wa'ale. 
Teen Yuumtzil, tene' quin kax t'antic. 
26Yuumtzile' tu t'anajene' ca tu ya'alaj ti' teen: 
27Le j israelitaobo' táan u máan u tzicbalto'ob yaan u xáantal le quéen úuchuc 
le bóobatilo'ob ca wa'alico'. 
28Let o'olale' a'al ti'ob: Je'el ba'ax cu ya'alic Yuumtzila': In t'aano'obe' ma' bíin 
xáanac quéen béeychajaco'obi'; le ba'ax 

Ezequiel 13 

Yuumtzile' cu xot kintic j tuus bóobato'ob 

1Yuumtzile' tu t'anajene' ca tu ya'alaj ti' teen: 
2A'al tin kaaba' u péectzilil u xot kiinil u j bóobatilo'ob Israel, le cu t'aano'ob tu 
juunal u yóolo'obo' ca a wa'al ti'ob: U'uye'ex ba'ax cu ya'alic Yuumtzil: 

3¡Yaj u yanilo'ob le jach j ma' na'at aj bóobato'ob cu cha'ico'ob u jíilta'alo'ob 
tumen u tuuculo'ob, tumen ma' jaaj wa u yilmajo'ob náayo'obi'! 
4Israel, a aj bóobato'obe', bey oocho'ob cajnáalo'ob ti' jeenel caajo'obe'. 
5Ma' u beeto'ob mix ba'al u ti'al u toquico'ob Israeli', u ti'al ma' u lúubul u 
yóolo'ob te j ba'atel tu kiinil quéen talac Yuumtzil. 
6U náayo'obe' ma' jaajtaco'obi', u bóobato'obe' chéen tuus. Cu ya'alico'ob táan 
u t'aano'ob tin kaaba'e', ba'ale' tene' ma' in túuxto'obi'. ¡Quex beyo' táan u 
pa'atico'ob u yúuchpajal ba'axo'ob u ya'almajo'ob! 
7¡Le náayo'ob ca wilique'exo' ma' jaajtaco'obi'! ¡A bóobate'exe' chéen tuus! Ca 
wa'alique'ex táan a t'aane'ex tin kaaba', ba'ale' tene' ma' in wa'al mix ba'ali'. 
8Let o'olal teen Yuumtzile' quin wa'alic: Bey tumen ca wa'alique'ex ba'alo'ob 
ma' jaajtaco'ob yéetel chéen tuus náayo'ob yaan te'exe', tene' bin in ca'aj 
jadze'ex. Teen Yuumtzil, teen a'alic. 
9Bin in ca'aj in líikes in kab u ti'al in jadzic le aj bóobato'ob yaan náayo'ob ti'ob 
ma' jaajtaco'ob yéetel chéen j tuus u bóobato'ob. Ma' bíin páatac u táacpajo'ob 
ichil u múuch'ul in caajal Israeli'; ma' bíin dzíibta'ac u kaaba'ob tu ju'unilo'ob 
u kaaba'ob le j israelitaobo', mix bíin u pe'echakto'ob u lu'umil Israeli'. Beyo' 
bíin u kaj óolto'ob túun, teen Yuumtzilen. 
10Leti'obe' tu tusajo'ob in caajal u ya'alico'ob utz u bin tuláacal ba'al, quex 
tumen ma' beyi'. Beyo'ob máax cu líiksico'ob jun p'éel pak yunkalac cu 
dzo'ocole' cu bonico'ob yéetel ta'ane'. 
11Let o'olale', a'al ti' máaxo'ob saccuntic le pako', le pako' bíin je'enec. Bíin 
taalac ka'amcach ja', bíin káaxac bat bey tuunicho'obe', bíin taalac jun p'éel 
ka'amcach chac iikal, 
12le pako' bíin jéenec. Bíin káat chi'ita'ac te'ex túun: ¿Ba'ax úuch yéetel le ta'an 
ta dzaje'exo'? 
13Let o'olal, teen Yuumtzile' quin wa'alic: Ichil in p'uja'anile' bin in ca'aj in beet 
u taal jun p'éel ka'amcach chac iikal; ichil in p'uja'anile' bin in ca'aj in beet u 



1917 

 

Biblia Maya 
© 1992, Sociedades Bíblicas Unidas. 

 

 
 

 

sen ka'amchajal u káaxal ja' yéetel u káaxal bat bey tuunicho'obe' u ti'al in láaj 
xu'ulsic tu yéetel in p'uja'anil. 
14Bíin in jen le pak ta saccuntaje'exo'; bíin in beet u lúubul j lu'um u ti'al ca 
chíicpajac u chuun pakilo'ob. Jach beyo', le pako' bíin níiquic j lu'um, te'exe' 
xane' bíin quíimique'ex yáanal u tucubilo'ob. Beyo' bíin utzil kaj óolta'ac túun, 
teen Yuumtzilen. 
15Bíin in láal tuláacal in p'uja'anil tu yóokol le pako', yéetel tu yóokol le 
máaxo'ob saccuntmailo', le wíinico'ob túuno' bíin u ya'alo'ob: Ma' j p'áat mix 
ba'al ti' le pako', mix j p'áat le máaxo'ob saccunto', 
16u aj bóobatilo'ob Israel yaan ca'ach tuus náay ti'ob, yéetel cu tze'ectico'ob 
ca'ach ti' Jerusalén láaj utz u bin tuláacal ba'ale', quex tumen ma' jaaji'. Teen 
Yuumtzil, teen a'alic. 

Yuumtzile' cu xot kintic le x bóobato'obo' 

17Wíinic, bejela'e', xeen j t'aan yéetel u co'olelilo'ob a caajal, cu dzáicuba'ob j 
t'aan tin kaaba' chéen tu juunal u yóolo'obo', 
18ca a wa'al ti'ob: Je'el ba'ax cu ya'alic Yuumtzila': ¡Yaj a wanile'ex, te'ex 
máaxe'ex ca máan a chuque'ex wíinico'ob; ca chuyique'ex pulya'aj x 
bakkabo'ob, u ti'al u dza'ob tu kabo'ob tuláacalo'ob, ca beetique'ex xan pix 
icho'ob u ti'al u dza'ob tu poolo'ob tuláacalo'ob! ¿Táan wa a tucultique'ex je'el 
u páajtal a dzáique'ex wa a lukesique'ex u cuxtal in caajal je'el bix a káate'exe'? 
19Te'exe' chéen yéetel dze'edzec u láap'alilo'ob cebada yéetel jujun xéet' waaje', 
ca manba'alcuntiquene'ex tu táan in caajal; ca quíimsique'ex máaco'ob ma' unaj 
u quíimilo'obi', ca cha'ique'ex u p'áatal cuxa'an máaxo'ob ma' unaj u 
cuxtalo'obi'. Bey a tusique'ex in caajal cu táan óoltic a tuuse'exo'. 
20Let o'olale', teen Yuumtzile' quin wa'alic: Tene' quin wa'alic tin báil, tene' aj 
p'eequen ti' le pulya'aj x bakkab nooko'ob ca beetique'ex u ti'al a léechtique'ex 
le máaco'ob bey je'el bix u léechta'al ch'íich'o'obo'. Tene' bíin in toc ta kabe'ex 
le máaco'obo', u ti'al ca in beet u p'áatalo'ob jáalkabil; 

21bíin in toc in caajal ta kabe'ex yéetel ti' le pix icho'ob a dzaamaje'ex ti'obo', 
ma' bíin páatac a ca'a chuquique'exo'obi'. Te'ex túune' bíin a kaj óolte'ex, teen 
Yuumtzilen. 
22Te'ex, yéetel a tuuse'exe', ta sajbesaje'ex le utzul máaco'obo', tene' ma' in káat 
ca'ach ca úuchuc beyo', ba'ale' te'exe' ta wáantaje'ex le loolob máaco'ob u ti'al 
ma' u p'atico'ob u kaakas cuxtalo'obi', u ti'al xan ma' dzáic cuxtal ti'obi'. 
23Let o'olal ma' bíin ca'a yanac ti' te'ex j tuus náayo'obi' mix bíin a ca'a tze'ecte'ex 
tuus náayo'obi'. Teen bíin in toc in caajal ta kabe'ex, bíin túun a wutzil kaj 
óolte'ex teen Yuumtzilen. 

Ezequiel 14 

U xot kiinil u kulta'al beetbil kuob 

1Ya'ab u nuuquilo'ob Israel j taalo'ob u yileno'ob u ti'al u káat chi'ob ti' 
Yuumtzil. 
2Yuumtzil túune' tu t'anajene' ca tu ya'alaj ti' teen: 
3Le wíinico'oba' dzo'oc u jach kubicuba'ob u kulto'ob beetbil kuob dzo'oc xan u 
kubicuba'ob ti' ba'axo'ob cu beetic u kebanchajalo'ob. ¿Bin in ca'a wa túun in 
cha'a' ca u káat chi'itiqueno'ob? 
4T'aanen tu yéetelo'obe' ca a wa'al ti'ob: Tuláacal j israelita ca u kububáa u kult 
beetbil kuob yéetel ca u dza'ob u yicho'ob ti' ba'axo'ob cu beetic u 
kebantalo'obe', cu dzo'ocole' cu taal j káat chi' ti' aj bóobate', bíin in núuc u 
káat chi' je'el bix cu najmatic tu yo'olal u ya'abil u beetbil kuobe'. 
5Tene' bíin in dzáalkabt u pucsi'ikal le j israelitaob tu náachcuntajuba'ob ti' teen 
tu yo'olal u beetbil kuobo'. 
6Let o'olale' a'al ti' le j israelitaob: Je'el ba'ax cu ya'alic Yuumtzilo': Suunene'ex 
ti' teen, xúunp'ate'ex a beetbil kuex láaj p'ate'ex le p'ecbe'en ba'alo'obo'. 
7Wa jun túul j israelita, wa jun túul j táanxel lu'umil cajnáal Israel cu tzelicubáa 
ti' teen u ti'al u kubicubáa jun puli' u kult beetbil kuob, cu dzáic u yich ti' 

ba'alo'ob cu beetic u kebanchajale', cu dzo'ocol cu bin u yila'a' jun túul aj bóobat 
u ti'al u káat chi' ti' tene', teen bíin in núuc u t'aan: 
8Bíin jóokoquen in nuptáant le wíinico' u ti'al in dzáa u jaadzil u ti'al j ilbil 
tumen u láak máaco'ob, bíin in tzel ichil in caajal. Beyo' bíin a wutzil kaj 
óolte'ex teen Yuumtzilen. 
9Wa jun túul aj bóobat cu dzáic jun p'éel u tuusil péectzile', lelo' j úuche' tumen 
teen tin tusaj le aj bóobato'; teen xane' bíin in líikes in kab u ti'al in jadzic, bíin 
in tzel ichil in caajal Israel. 
10Le wíinic yéetel le aj bóobato' bíin u biso'ob u jaadzil u kebano'ob, 
11tu yo'olal ma' u ca'a náachtal ti' teen u caajil Israel yéetel tu yo'olal ma' 
kascunticubáa yéetel u loobilo'ob. Leti'obe' bíin in caajalto'ob, tene' bíin u 
Kuinteno'ob. Teen Yuumtzil, teen a'alic. 

Jerusalene' cu najmatic u ja'adza'al 

12Yuumtzile' tu t'anajene' ca tu ya'alaj ti' teen: 
13Wa jun múuch' caajo'ob cu kebanchajal ti' teen, tu yo'olal u káat u kexene', 
tene' bíin in líikes in kab u ti'al in jadzic, bíin in lukes xan tuláacal u yo'och 
waaj; bíin in túuxt wi'ij tu yóokol, bíin in beet u quíimil u wíiniquilo'ob yéetel 
u ba'alche'ilo'ob. 
14Wa ti' le caaj ca kuchuc j taal Noe, Daniel yéetel Job, chéen leti'ob óox 
túulo'ob je'el u toquicuba'ob tu yo'olal u tojil u cuxtalo'ob. Teen Yuumtzil, teen 
a'alic. 
15Wa ca in túuxt dzíidzic ba'alche'ob ti' jun múuch' caajo'ob, u ti'al u quíimso'ob 
u cajnáalilo'ob, ca u suto'ob x tocoy lu'umil tu'ux mix máac cu yóoltic j máan 
tu yo'olal u sajaquil ti' tuláacal dzíidzic ba'alche'obi', 
16wa ti' cajacbalo'ob le óox túul máaco'obo', ma' bíin páatac u toquico'ob u j 
xibil paalalo'ob mix u x ch'upul paalalo'ob, chéen leti'ob bíin u tocuba'ob, le 
lu'um xano' je'el u p'áatal x tocoyile'. Teen Yuumtzil, quin jalach t'antic tu 
yo'olal in cuxtal. 

17Bey xan wa quin beetic u taal ba'atel tu yóokol le múuch' caajo'ob, wa xan ca 
in túuxt quíimsbil tuláacal wíinico'ob yéetel ba'alche'obe', 
18wa ti' cajnáal le óox túul máaco'obo', ma' bíin páatac u toquico'ob mix u j 
xibil paalalo'ob mix u x ch'upul paalalo'ob; chéen leti'ob je'el u páajtal u 
toquicuba'obe'. Teen Yuumtzil quin jalach t'antic tin kaaba'. 
19Wa ca in túuxt koja'anilo'ob ti' le lu'um bey xan ichil in p'uja'anil ca in túuxt 
quíimil u ti'al in beetic u quíimil máaco'ob yéetel ba'alche'obe', 
20wa ti' caja'ano'ob Noe, Daniel yéetel Jobe', ma' bíin páatac u toquico'ob mix 
u j xibil paalalo'ob yéetel u x ch'upul paalalo'obi'; chéen leti'ob bíin u tocjuba'ob 
tu yo'olal u toj cuxtalo'ob. Teen Yuumtzil quin jalach t'antic tu yo'olal in cuxtal. 
21Teen Yuumtzil, tene' quin wa'alic: Cu dzo'ocole' asab yaj ba'ax bíin úuchuc le 
quéen in túuxt tu yóokol Jerusalén in can p'éel sajbe'en jaadzo'ob: Ba'atel, wi'ij, 
dzíidzic ba'alche'ob yéetel koja'anilo'ob u ti'al in quíimsic wíinico'ob yéetel 
ba'alche'ob. 
22Chéen dze'edzec ichilo'ob bíin p'áatac cuxa'an u ti'al ca jóokoco'ob yéetel u j 
xibil paalalo'ob bey xan yéetel u x ch'upul paalalo'ob. Le quéen xi'ico'ob ta 
wicnale'exe', te'exe' bíin a wile'ex bix úuchic u cuxtalo'ob bey xan ba'axo'ob u 
beetmajo'ob, bíin qui'imacchajac u yóolo'ob tu yo'olal le jaadz tin beetaj u taal 
tu yóokol Jerusaleno'. 
23Bíin qui'imacchajac u yóolo'ob le quéen u yilo'ob bix úuchic u cuxtalo'ob 
yéetel ba'axo'ob tu beetajo'ob xan. Bíin túun a kaj óolte'ex ba'axten kabéetchaj 
in jadzic Jerusalén. Teen Yuumtzil, a'alic. 

Ezequiel 15 

Israele' cu que'etel yéetel jun cúul uva mina'an u biilal 

1Yuumtzile' tu t'anajene' ca tu ya'alaj ti' teen: 
2¿Ba'ax u asab ma'alobil u chuun le uva ti' u láak che'obo'? 
3Mix ba'al u biilal u chuun, ¡ma' paatal mix u ti'al u beeta'al x ch'uyub nooki'! 

4Chéen u ti'al si' cu meyaj. Le quéen dzo'ococ u yelel u ni'ob yéetel quéen 
chúucac u dzu'e', ¿ba'ax ti' je'el u páajtal u meyaje'? 
5Wa tu túulisil mix ba'al u biilale'. ¡Bejela'a' dzo'oc u tóocale' asab mix ba'al u 
biilal! 
6Le t o'olale', teen Yuumtzil, teen a'alic: Je'el bix u pu'ulul u chuun le uva ichil 
le káak u ti'al ca eleco', bey bíin in pul ich káak u cajnáalilo'ob Jerusalén. 
7Tene' quin wa'aliquinbáa u aj p'eequeno'ob. Bíin u jecho'ob le káako', ba'ale' u 
láak káak bíin tóocaco'ob, le quéen in wa'alinbáa u aj p'eequeno'obe', te'exe' 
bíin a wutzil kaj óolte'ex teen Yuumtzilen. 
8Bíin in sut x tocoyil u múuch' caajilo'ob, tu yo'olal tu kexilaqueno'ob. Teen 
Yuumtzil, teen a'alic. 

Ezequiel 16 

U kex óolal Jerusalén 

1Yuumtzile' tu t'anajene' ca tu ya'alaj ti' teen: 
2Wíinic, teche' beet u yojéeltic Jerusalén le p'ecbe'en ba'alo'ob u beetmajo'. 
3A'al ti': Je'el ba'ax cu ya'alic Yuumtzila': Teche' Jerusalén ti' sijnalech ti' u 
ch'i'ibal j cananeobe'; a taatae' j amorreo, a maamae' x ititail. 
4Le kiin ca j síijeche' ma' xo'ot a tuuchi', mix isinsa'abechi', mix ji'ib kabta'abech 
yéetel ta'abi' mix ka'ax a naki'. 
5Mix máac ch'a'a' óotzilil ti' teech u ti'al u beetic ti' teech le ba'alo'obo'. Le kiin 
j síijeche' j pu'ulech j káax tumen ta beetaj u taactal u xejo'ob. 
6Tene' j máanen ta tzéel, le ca tin wilaj táan a sansanchaak ichil a ki'ikele', tin 
tucultaj unaj a cuxtal. 
7Tin beetaj a ch'íijil bey u ch'íijil u che'il káaxe'. J bin a nojoch wíinictal, ta 
chucaj a x lo'obaynil. Yiijchaj a wiimo'ob, yéetel tóop' a tzo'otzel. Ba'ale' láaj 
chacnulech ca'achi. 

8Le ca j máanen tu ca'a téen ta tzéele' tin pactajech; tin wilaj dzo'oc a chuquic 
u ja'abil yaacunaj. Tin jayaj in suyem ta wóokole' ca tin pixaj a chacnulil, ca 
tin dzaj ti' teech u t'aanil dzo'ocol beel; tin beetaj jun p'éel nup t'aan ta wéetele', 
ca tin ti'alintajech. Teen Yuumtzil, teen a'alic. 
9Tin wisimsajech, tin cho'aj a ki'ikele', ca tin qui'ibocquintajech; 
10tin dzaj ti' teech jun p'éel búuc jadzutz qui'ichquelmil u boonlilo'ob yéetel jun 
dza'an xanab beeta'an yéetel túunben kéewelo'ob; tin dzaj ti' teech jun p'éel 
kaxnak beeta'an tu yéetel lino yéetel jun p'éel búuc ma'alob jit'a'anilo'ob; 
11tin jadzutzquintajech tu yéetel co'ocoj bak kabo'ob ta kab, bey xan jun p'éel 
x jokenjóok ta caal; 
12tin dzáa jun p'éel x dzipit ta ni', tin dzáa tu'upo'ob ta xiquin yéetel jun p'éel 
qui'ichquelem péet jo'ol tu yóokol a pool. 
13Búucpajech yéetel oro bey xan tu yéetel plata; a búuco'obe' beeta'ano'ob 
ca'ach tu yéetel lino, yéetel jiit'o'ob bey xan tu yéetel nooko'ob jadzutz 
bona'antaquilo'ob. Ca tzéenticabáa ca'ach yéetel u asab ma'alobil waaj, yéetel 
caab bey xan yéetel u aceiteil oliva. Sen qui'ichpamchajech, ta beetjabáa jun 
túul x ajaw. 
14Sen ojéelta'ab ti' tuláacal múuch' caajo'ob a qui'ichpamil, tumen ca sen lúubul 
utzil tu yo'olal tin jadzutzquintech yéetel a búuco'ob. Teen Yuumtzil a'alic. 
15Ba'ale' ta alab óoltaj a qui'ichpamil yéetel u yutzil a wila'ale' ca j suunajech x 
kaakas co'olelil, u ti'al a kubic a wíinclil ti' tuláacal máax cu káatal ta wicnal. 
16Yéetel a búuco'ob ta beetaj u najil beetbil kuob ti' jo'ol pu'uco'ob, ta 
kascuntjabáa tu yéetelo'ob. 
17Ta ch'a'a le ba'alo'ob beeta'ano'ob tu yéetel oro bey xan tu yéetel plata in 
siiláantmaj techo', ca ta beetaj u yoochel wíinico'ob u ti'al a kastal tu yéetelo'ob; 
18ta dzaj tu yóokolo'ob a búuco'ob jadzutztac u boonlilo'ob, cu dzo'ocole' ta 
dzaj ti'ob in aceite yéetel in poom. 

19Le waaj tin dzaj ca'ach ti' teche', beeta'an ca'ach yéetel u asab ma'alobil juuch', 
bey xan le aceite yéetel le caab iquil in tzéentilaquech ca'acho', ta kubaj ti'ob 
bey utzul qui'iboc ti'ibil óole'. Teen Yuumtzil, teen a'alic. 
20Cu dzo'ocole' ta ch'a'aj xan le j xibil paalal yéetel le x ch'upul paalal yanchaj 
ti' to'ono', ca ta quíimsajo'ob tu táan le beetbil kuob beyo'ob janalbe'en u 
ti'alo'obe'. ¿Jach wa jun p'íit ba'al a wilic úuchic a suticabáa x cáacbachil, 
21u láak ba'ale', ta quíimsaj in paalal le ca ta kubaj u ti'al j quíimsbilo'ob tóocbil, 
ti' u tzicbe'enil beetbil kuobo'? 
22Yéetel a p'ecbe'en x cáacbach cuxtale' ma' tu ka'ajal ti' teech bix yanilech 
ca'ach ta chichanil, chacnulech, táan a sansanchaak ichil a ki'ikel. 
23Lela', teen Yuumtzil, teen a'alic: ¡Yaj a wanil! Cu dzo'ocole' tu yóokol tuláacal 
le kaaso'ob ta beetajo', 
24ta beetaj tuláacal tu'ux jáanil u cúuchilo'ob u ti'al a kultic beetbil kuob yéetel 
u ti'al a kubicabáa ti' a x cáacbachil. 
25Ti' tuláacal u xuul bejo'ob ta beetaj le cúuchilo'obo', ca tu sutaj a qui'ichpamil 
ti' p'ecbe'enil tumen ta kubaj a wíinclil ti' tuláacal máax cu káatal, ti' mantadz 
x cáacbachil. 
26Meyajnajech ti' x cáacbachil yéetel cajnáalo'ob ta tzéelo', leti' le j egipciob 
mu'uka'ataco'obo', ca ta p'u'ujsaj in dzíiquil tu yo'olal ma' ta p'atic a cáacbachil. 
27Teen túune' tin líikesaj in kab u ti'al in jadziquech: tin p'íitcuntaj ba'al a jaante 
ca tin kubaj a caajilo'ob ti' le j filisteob, máaxo'ob p'ectmailech, 
kuuxchaja'ano'ob xan tu yo'olal x ma' subtal cuxtal. 
28Ba'ale' bey ma' qui'imac a wóol yéetel tuláacal lelo', ta kubjabáa nupkebantal 
tu yéetel le j asiriobo': ba'ale' mix yéetel lelo' j náac a wóol. 
29Ma' je'elech ti' a x cáacbachil tu caajil Babilonia u lu'umil j máan coonolo'ob; 
mix bey j náac a wóolo'. 

30Teen Yuumtzile', teen a'alic: ¡Buca'aj koja'anil ca'ach yanil a pucsi'ikal u ti'al 
ca a beet le subtzil ba'alo'ob, cu beeta'al tumen jun túul x cáacbach co'olel 
mina'an u subtale'! 
31Tu xuul tuláacal bej yéetel tuláacal tu'ux jáanile', ta beetaj jun p'éel u 
multuunil kultaj u ti'al a kultic a beetbil kuob yéetel u ti'al a kubicabáa ti' a x 
cáacbachil. Ba'ale' teche' ma' ta beetic ca'ach je'el bix u beetic le x 
cáacbacho'obo': ¡Teche', ma'atech a káatic ca'ach ca bo'ota'aquech! 
32Co'olel cu kexic u yíichame', cu kamic jela'an j xiibo'ob. 
33Ti' tuláacal x cáacbache' cu dza'abal jun p'éel bo'ol; ba'ale' teech ca'ache', 
teech dzáic siibalo'ob ti' a weeyo'ob, ca bo'otico'ob u ti'al ca talaco'ob ti' jejeláas 
cúuchilo'ob u ti'al u nupkebano'ob ta wéetel. 
34Ti' a x cáacbachile', jela'an ba'ax ta beetaj ti' ba'ax cu beetico'ob u láak 
co'olelo'ob: mix máac caxtiquech u ti'al nup keban, mix tu bo'otiquecho'ob, 
ba'ale' teech bo'otico'ob. ¡Chéen le a jela'anil ti'obo'! 
35Le t o'olale' x cáacbach co'olel u'uy ba'ax quin wa'alic: 
36Teen Yuumtzil, teen a'alic ti' teech: Teche' dzo'oc a we'esicabáa a wíinclil x 
ma' subtal u ti'al a kubicabáa ti' nup keban tu yéetel a weeyo'ob bey xan tu 
yéetel a p'ecbe'en beetbil kuobo', cu dzo'ocole' ta wecaj u ki'ikel a paalal, ta 
kubajo'ob quíimsbilo'obo'. 
37Le t o'olal tene', bin in ca'aj in láaj much'quint a weeyo'ob le ta qui'imaccunsaj 
u yóolo'obo', tuláacal le ta yaabiltajo'obo', bey xan le ta p'ectajo'obo'; bíin in 
much'quinto'ob u ti'al ca in jach chacnulquint a wíinclil tu táano'ob u ti'al ca u 
yilecho'ob. 
38Bíin in p'is óoltech tu yo'olal a nup keban bey xan tu yo'olal a quíimsaj 
wíiniquil, bíin in kubech u ti'al j quíimil tu yo'olal p'uja'ane'en úuchic 
xúunp'attiquen. 

39Bíin in p'atech tu kabo'ob u ti'al ca u kascunto'ob u cúuchilo'ob a x cáacbachil 
yéetel tu'ux ca kultic a beetbil kuob. Bíin u cóocotzpayto'ob a búuco'ob yéetel 
le ba'alo'ob a jadzutzquintmaba'o', bíin u p'atecho'ob jach chacnulech. 
40Bíin líiksa'ac le caaj ta wóokolo', bíin u quíimsecho'ob tu yéetel ch'iin, bíin u 
quíimsecho'ob tu yéetel u máascabo'ob. 
41Bíin tóoca'ac a najilo'ob bíin xotkinta'aquech xan tu táan ya'abcach x 
co'olelo'ob. Bíin in beet u xu'ulul a x cáacbachil, ma' bíin a ca'a bo'ot a 
weeyo'obi'. 
42In p'uja'anil ti' teche' bíin xu'uluc, bíin tu'ubuc ti' teen úuchic a kexiquen; bíin 
jéedzec in wóol, bíin jáawac in kuuxil. 
43J tu'ub ti' teech bixech ca'ach ta x lo'obaynil, ta kuuxquintajen tu yéetel 
tuláacal ba'axo'ob ta beetaj x ma' subtalil, p'ecbe'eno'ob xan; le t o'olal tene', 
bíin in jadzech tu yo'olal le ba'axo'ob ta beetajo'. Teen Yuumtzil, teen a'alic. 

Je'el bix le maamao', bey u x ch'upul paal 

44Tuláacal máaxo'ob utz tu xiquino'ob u ya'alico'ob mejen ca'anbesajo'obe', bíin 
u ya'alo'ob ta wo'olal: je'el bix le maamao' bey u x ch'upul paal. 
45Teche' u x ch'upul paalech jun túul maama u p'ecmaj ca'ach u yíicham yéetel 
u paalal, a quiic yéetel a wíidzine' u p'ecmajo'ob xan u yíichamo'ob, u p'ectmaj 
xan u paalalo'ob. A maamaexe', x itita ca'achi, a taataexe' j amorreo. 
46J xaman ca'ach yaan a quiic, lelo' Samaria yéetel u péet caajilo'ob; j noojole' 
ti' yaan ca'ach a wíidzini', lelo' Sodoma yéetel u péet caajilo'ob xan. 
47Teche' canbalnajech ti' leti'ob, ta beetaj le p'ecbe'en ba'alo'ob tu beetajo'obo'. 
Bey ma' qui'imacchaj a wóol tu yéetel le ba'alo'obo', ta beetaj u asab 
kaastaquilo'ob. 
48Teen Yuumtzil, teen jalach t'antic tu yo'olal in cuxtal: mix Sodoma a wíidzin 
yéetel u péet caajilo'ob j beet ba'axo'ob ca beetic teech yéetel a péet caajilo'ob. 
49Je'el u keban a wíidzin Sodomaa': leti' yéetel u péet caajilo'obe' cu 
yu'ubicuba'ob nonoj ba'alo'ob tu yo'olal sen yanchaj ba'al u jaanto'ob yéetel sen 

ayikalchajo'ob, ba'ale' mix jun téen tu yáantajo'ob máax óotzil yéetel máax yaj 
u yanil. 
50Ca'analchaj u yicho'obe' ca tu beetajo'ob ba'alo'ob in p'ectmaj; let o'olal tin 
xu'ulsajo'ob je'el bix ta wilajo'. 
51Wa tu yo'olal Samariae', ma' tu beetaj mix táancoch ti' a kebano'obi'. Teche' 
dzo'oc a beetic asab ya'ab p'ecbe'en ba'alo'ob, ti' le tu beetajo'obo'; ta tzéele' 
beyo'ob x ma' si'ipile'. 
52Teche' bíin a mukyajt u jaadzil, tumen ta beetaj asab p'ecbe'en kebano'ob ti' 
le tu beetajo'obo', j p'áato'ob bey mina'an u si'ipilo'obe'. Teche' yaan a mukyajtic 
le sublaquilo', yaan a mukyajtic a manba'alcunta'al, tumen ta beetaj u p'áatal 
bey mina'an u si'ipilo'ob a quiic bey a wíidzin. 
53Tene' bíin in ca'aj in beet u suut u ayikalil sodoma yéetel Samaria bey xan ti' 
u x péet caajilo'ob; bíin xan in sut ti' teech a ayikalil, 
54ba'ale' táanile' u najmal in t'ona'anquintiquech yéetel in sublaccuntiquech tu 
yo'olal ba'ax ta beetaj, bíin qui'imacchajac u yóolo'ob le quéen u yilo'ob ba'ax 
cu yúuchul ti' techo'. 
55Le quéen utzquinta'ac Sodoma yéetel Samaria pa'ate' yéetel u x péet caajilo'ob 
je'el bixo'ob ca'ache', bíin xan utzquinta'aquech pa'ate' yéetel a x péet caajilo'ob 
je'el bix ca'ache'. 
56Teche' ta che'ejtaj ca'ach u jaadzil Sodoma a wíidzin, le táan a wu'uyicabáa 
ca'anal ca'ach a wiche' 
57tumen ma'ili' chíicpajac ca'ach a kasa'anile'; ba'ale' bejela'e' u caajilo'ob le j 
edomitaob yéetel j filisteobe', bey xan tuláacal le cajnáalo'ob ta tzéele', cu 
poch'iquecho'ob: ¡Tuláacal yóokolcaab cu sutic u paach ti' teech! 
58Bejela'e', yaan a mukyajtic u jaadzil le ba'axo'ob kaastaco'ob ta beetajo'. Teen 
Yuumtzil, teen a'alic. 

59Teen Yuumtzil, tene' quin wa'alic: Bin in ca'aj in dzáa ti' teech ba'ax ca 
najmatic, tumen teche' ma' ta dzo'ocbesaj a jalach t'aani', ta manba'alcuntaj a 
nup t'aan. 
60Ba'ale' ti' tene' bíin ka'ajac le nup t'aan tin beetaj ta wéetel, ta x lo'obayanile', 
bíin in beet ta wéetel jun p'éel nup t'aan u ti'al kiino'ob mina'an u xuul. 
61Le quéen in dzáa ti' teech bey a x ch'upul paalal, a quiic yéetel a wíidzin, 
quex tumen ma' in wa'almaj ichil in nup t'aan in beetic beyo', bíin ka'ajac ti' 
teech a wúuchben cuxtal u ti'al ca sublacchajaquech. 
62Tene' bíin in beet tu ca'a teen in nup t'aan ta wéetel, u ti'al ca a kaj óolt teen 
Yuumtzilen. 
63Teche' bíin ka'ajac ti' teech u ti'al ca sen sublacchajaquech yéetel ca a 
t'ona'anquintabáa u ti'al u p'áatal maacal a chi', le quéen in sa'ats a si'ipil ti' 
tuláacal ba'axo'ob ta beetaje'. Teen Yuumtzil teen a'alic. 

Ezequiel 17 

Israele' bey u x péet pachil uva cu bin u kabo'ob tu tojil u ku' j cóote' 

1Yuumtzile' tu t'anajen ca tu ya'alaj ti' teen: 
2Wíinic, teche', tzicbalt ti' Israel le queet t'aana'. 
3A'al ti'ob: Je'el ba'ax cu ya'alic Yuumtzila': Jun túul nojoch j cóot kuch Líbano'; 
u xiiko'obe' nuuctac ca'achi, nojoch u xíit'il xan, piim u kukmelo'ob jejeláas u 
boonlilo'ob. Tu machaj u yóol jun cúul kuulche'e', 
4ca tu ch'acaj u asab ca'analil u kabe', ca j bin u pak tu lu'umil j coonolo'ob, ti' 
jun p'éel caaj tu'ux yaan ya'ab coonolo'obi'. 
5Cu dzo'ocole' tu ch'a'aj te j lu'umo' jun p'éel neek ca tu pakaj ti' jun p'éel lu'um 
yaan u pakalilo'obi', tu jáal jun p'éel u t'o'ol ja', tu'ux yaan ya'ab ja'. 
6Le neeko' jóok u wi' ca suunaj jun cúul uva cocojqui u le'; quex tumen ma' 
ca'anale', tu tojtáantaj tu'ux yaan le j cóoto', ca'aliquil táan u tabic u mootzo'ob 
j lu'ume'. J suunaj jun cúul uva; jóok u yóolo'ob yéetel u kabo'ob. 

7Ba'ale' yaan ca'ach u láak jun túul táaj nojoch j cóot sen nuuctac u xiiko'ob 
yéetel piim u kukmel. Le uva túuno' tu jayaj u mootzo'ob yéetel u kabo'ob tu 
tojil le j cóoto', u ti'al ca dza'abac u láak ja' ti', náach tu'ux paka'an ca'acho'. 
8Ba'ale' leti'e' paka'an ca'ach ti' ma'alob lu'um, tu jáal ya'abcach ja', tu'ux cu 
páajtal u jayic u kabo'ob yéetel u yichanquil yéetel u ti'al u suut jun cúul x 
qui'ichpam uva. 
9A'al ti'ob túun tin kaaba': Je'el ba'ax cu ya'alic Yuumtzila': Le u pakaltbil uva 
ma' bíin yanac u yichi'. Le yáax jun túul j cóoto', leti' bíin joquic u mootzo'ob, 
u ti'al beetic u lúubul u yicho'ob; chéen yéetel jun p'íit muuk bey xan yéetel 
jun p'íit máaco'ob bíin u joc tu mootz, bíin láaj tijic u túumben ku'uko'ob. 
10Quex ca'a xa'abaque' ma' bíin jóokoc u ku'uko'obi'; bíin tijic le quéen picta'ac 
tumen j lakin iik; bíin tijic tu cúuchil tu'ux unaj u jóokol u yóol. 
11Yuumtzile' tu t'anajene' ca tu ya'alaj ti' teen: 
12Káat chi'it ti' le j ma' tzic t'aan caajo' wa u yojelo'ob ba'ax u káat u ya'al le 
queet t'aana'. A'al ti'ob: U ajawil babiloniae', j taal Jerusalene', ca tu machaj u 
ti'al u kal u ajawil judá yéetel u nuuquil u aj meyajo'ob, ca tu bisláantajo'ob 
Babilonia. 
13Cu dzo'ocole' tu ch'a'aj jun túul noj paal sijnal ti' u cajnáalilo'ob ajaw, ca tu 
beetaj jun p'éel nup t'aan tu yéetele', ca tu beetaj u jalach t'anta'al ma' bíin 
p'a'ataqui', ca tu bisaj u dzuulilo'ob le múuch' caajo'obo', 
14u ti'al u p'atic x ma' muukil u ajawil Judá, ma' tu páajtal u líikil tu juunali', 
quex u yóolt yéetel ca u p'isubáa u dzo'ocbes le nup t'aano'. 
15Ba'ale' le j xi'ipala' j líik tu yóokol u ajawil Babiloniae', ca tu túuxtaj aj bisaj 
t'aano'ob ti' Egipto u ti'al u káatic ya'abcach tzíimino'ob yéetel ya'abcach 
máaco'ob. ¿Cu dzo'ocol u beetic tuláacal le je'elo' ca tucultique'ex je'el u páajtal 
u púudzul cuxa'ane'? ¿Je'el wa u púudzul cuxa'an jun túul máac ma' tu 
dzo'ocbesic jun p'éel nup t'aane'? 

16Teen Yuumtzil, tene' quin jalach t'antic, bíin quíimic Babilonia le máax 
manba'alcunt le jalach t'aan tu beetaj yéetel le ajaw dzáa tu jalach káanche'o'. 
17Le quéen ba'atelta'ac tumen u ajawil Babilonia u ti'al u beeta'al níixo'ob tu 
tuulumilo'ob tu bakpach le caaj yéetel le quéen u quíims ya'abcach máaco'obe', 
faraone' ma' bíin u túuxt jun p'éel u asab nojochil mu'uka'an aj ba'atelo'obi', 
18tumen tu manba'alcuntaj u jalach t'aan; tu ya'alaj u dzo'ocbesico'ob, ba'ale' 
dzo'oc u beetic yaanal ba'al. Let o'olal ma' bíin páatac u jóokol cuxa'ani. 
19Teen Yuumtzil, teen jalach t'antic yéetel in cuxtal: leti'e' tu che'ejtaj le jalach 
t'aan tu beetaj ti' teno', ma' tu dzo'ocbesaj le nup t'aan tu beetaj tin wéetelo'; let 
o'olalo' tene' bin in ca'aj in beet u cáantic ba'ax tu beetaj. 
20Bíin in ca'aj in pul tu yóokol u káanil in léech, u ti'al in léechtic; bíin in bis 
Babilonia, ti' bíin in p'is óolti' úuchic u kexiquen. 
21U asab ma'alobil u aj ba'atelo'obe' bíin quíimico'ob ich ba'atel, le bíin u 
jecho'ob le quíimilo' bíin bisa'aco'ob ki'itbesbil tu can ti'itzil lu'um. Te'exe' bíin 
a kaj óolte'ex túun tene', Yuumtzilen, teen j t'aanajen. 
22Teen Yuumtzil, teen a'alic: Tene' bin in ca'aj xan in ch'a'a u asab ca'analil u 
ni' le kuulche'o'; bíin in joc u muumun ku'uk u jach ca'anal kabo', jach teen, tin 
kabil bíin in pak ti' jun p'éel pu'uc asab ca'anal, 
23tu asab ca'anal pu'uquil Israel. Bíin ya'abchajac u kabo'ob, bíin yanac u yich, 
bíin suunac táaj nojoch kuulche'il. U jejeláasil ba'alche'ob bíin cajlaco'ob tu 
yáanal, bey u jejeláasil ch'íich'o'ob bíin u beeto'ob u ku'ob tu bo'oy yéetel tu 
kabo'ob. 
24Tuláacal u che'ilo'ob káax bíin u yojéelto'ob teen Yuumtzilen. Teen lúubsic le 
j ca'anal ich che'o', teen beetic u nojochtal le chan che'o'. Teen beetic u tijil le 
ya'ax che'o', teen xan beetic u ya'axtal le j tiquin che'o'. Teen yuumtzil, teen 
a'alic teen dzo'ocbesic. 

Ezequiel 18 

Máax bíin kebanchajque' leti' bíin quíimic 

1Yuumtzile' tu t'anajene' ca tu ya'alaj ti' teen: 
2¿Ba'axten ma' tu jáawal u ya'alal tu lu'umil Israel le p'is t'aan cu ya'alic beya': 
Le taataobo', leti'ob jaantic su'udz uvaob, ba'ale' ti' u paalalo'ob cu tza'ayal u 
cha'aj cojil? 
3Teen Yuumtzil, teen jalach t'antic tu yo'olal in cuxtal, mix bikin bíin a ca'a 
a'ale'ex le p'is t'aana' tu lu'umil Israel. 
4In ti'al tuláacal wíinic, in ti'al le taatao', bey xan u paal. Le máax cu 
kebanchajle' leti' bíin quíimic. 
5Máax toj u cuxtale' leti' beetic ba'ax ti'ibil yéetel ba'ax toj: 
6ma' tu táacpajac ti' noj janalo'ob cu beeta'alo'ob te tu jo'ol lu'umo'ob u ti'al u 
tzi'iquil le beetbil kuobo' mix tu kub u yóolal ti' u tuusil kuob Israel; ma' tu 
toquic u yatan u láak máac mix teech u nupicubáa yéetel u yatan tu kiinilo'ob 
u yilic u nook; 
7ma' teech u yedzic mix máac; ba'ale' cu sutic ti' máax p'axmail le ba'ax tu ch'a'aj 
u ti'al u chíiculal le p'aaxo'; ma' teech u yoclic mix máac; cu queetlan jaantic u 
yo'och waaj yéetel máax wi'ij, cu dzáic u nook le máax chacnulo', 
8ma' teech u dzáic taakin majnil yaan u tip'a'an bo'olal, mix teech u tzáic ca 
bo'ota'ac ti' u tip'a'anil p'aax; ma' teech u beetic loob ti' mix máac; tu kiinil u 
beetic p'is óol ti' ca'a túul máaco'obe' cu beetic tu beel; 
9cu cuxtal je'el bix u ya'alic in wa'almaj t'aano'obe', cu dzo'ocbesic jach tu beel 
in nu'ucbe'en t'aano'ob. Le máaco' jach toj u cuxtal, let o'olal bíin cuxlac. Teen 
Yuumtzil, teen a'alic. 
10Ba'ale' wa jun túul máac cu yantal jun túul u paal cu meyaj loob yéetel wa cu 
beetic je'el ba'axac ti' le ba'alo'ob 
11ma' j beeta'ab tumen u taatae', tumen cu bin janal ti' le noj janalo'ob cu 
beeta'alo'ob ti' le jo'ol lu'umo'ob u ti'al u tzi'iquil le beetbil kuob, cu toquic u 
yatan u yéet xiibil, 

12cu yedzic máax óotzil yéetel máax mix ba'al yaan ti', cu yocoltic ba'ax yaan 
ti' u láak máac, ma' teech u sutic ti' máaxo'ob p'axmail ca'ach le ba'ax tu ch'a'aj 
u ti'al u chíicult u bo'olal le p'aaxo', cu dzáic u yocsaj óolil ti' ma' jaajil kuob 
yéetel cu beetic ba'axo'ob ma' tojtaco'obi', 
13bey xan cu dzáic taakin p'axbil u ti'al u tzáic u tip'a'anilo'ob: le wíinico' ma' 
bíin páatac u p'áatal cuxa'ani'. Le quéen dzo'ococ u beetic tuláacal le ba'axo'ob 
in p'ecmajo', mix ba'al u láak je'el u páajtal u beeta'ale', le máaco' yaan u 
quíimil, leti' xan bíin u cuch u si'ipilil u quíimil. 
14Ba'ale' le máaca', je'el xan u páajtal u yantal jun túul u paal ca u yil tuláacal 
ba'ax cu beetic u taatae', ba'ale' leti'e' ma' tu beetic ba'ax cu beetic u taata; 
15u káat u ya'ale' leti'e'; ma' tu bin janal ti' le noj janalo'ob cu beeta'alo'ob te 
jo'ol lu'umo'ob u ti'al u tzi'iquil le beetbil kuobo', mix tu yocsic u yóol ti' u ma' 
jaaj kuob Israelo'; ma' teech u toquic u yatan u yéet j xibil, 
16ma' teech u yedzic mix máac, mix teech u tzáic ca dza'abac u chíiculal u dzaa 
p'aax, ma' teech u yocoltic mix máac; ba'ale' cu queet jaantic u yo'och waaj 
yéetel máax wi'ij yéetel cu dzáic nook ti' máax chacnul; 
17ma' teech u beetic loob ti' mix máac, mix teech u dzáic taakin p'axbil u ti'al u 
bo'ota'al u tip'a'anil ti'; yéetel cu dzo'ocbesic in wa'almaj t'aano'ob u ti'al u beetic 
ba'axo'ob in wa'almaj: Le wíinico' ma' bíin quíimic tu yo'olal u kebano'ob u 
taatai'. Leti'e' bíin cuxlac. 
18U taatae' tu beetjubáa jun túul j yedz wíinic, j oocolnaj tu beetaj xan ba'ax 
kaas ichil u caajale', bíin quíimic tu yo'olal u xot kiinil u kebano'ob. 
19Te'exe' bíin a káat chi'ite'ex: ¿Ba'axten ma' tu bo'otic xan le paal u kebano'ob 
u taata? tumen le paalo' tu beetaj ba'ax toj yéetel utz, tu béeycuntaj yéetel tu 
dzo'ocbesaj tuláacal in wa'almaj t'aano'ob: tu yo'olal lelo', bíin cuxlac. 
20Chéen le máax cu kebantal bíin quíimico', mix le paal bíin bo'olnac tu yo'olal 
u kebano'ob u taata, mix le taata bíin bo'olnac tu yo'olal u kebano'ob u paal. Le 

aj ti'ibilo' bíin u kam u bo'olal u ti'ibil cuxtal, le loolob máaco' bíin u kam u 
bo'olal u loolob wíiniquil. 

Yuumtzile' cu beetic ba'ax ti'ibil 

21Wa le j loolob wíinic cu náachtal ti' u kebano'ob u ti'al u dzo'ocbesic in 
wa'almaj t'aano'ob tu yo'olal u beetic ba'ax toj yéetel tu beele', tu jaajile', bíin 
p'áatac cuxa'an, ma' bíin quíimiqui'. 
22Tene' ma' bíin ca'a ka'ajac ti' teen le loobo'ob u beetmajo', leti'e' bíin p'áatac 
cuxa'an tu yo'olal le ba'ax toj cu beetico'. 
23Tene' ma' in káat ca quíimic le j loolob máaco', tene' in káat ca u kex u cuxtal 
tu yo'olal u p'áatal cuxa'an. Teen Yuumtzil, teen a'alic. 
24Ba'ale' wa le aj ti'ibil bej cu p'atic u toj cuxtal u ti'al u beetic tuláacal ba'ax 
kaas yéetel p'ecbe'en je'el bix le cu beetic le j loolob máaco', ¿táan wa a 
tucultique'ex je'el u páajtal u p'áatal cuxa'ane'? Tene' ma' bíin ka'ajes tuláacal 
le ba'ax toj tu beetajo': bíin quíimic tu yo'olal u kex óolal yéetel u kebano'ob. 
25Te'exe' bíin a wa'ale'ex ma' toj ba'axo'ob quin beetiqui'; ba'ale' u caajil israel 
u'uye'ex le t'aana', ¿táan a tucultique'ex ma' toj ba'ax quin beetiqui'? ¿Ma' wa 
te'ex beetic ba'ax kaasi'? 
26Wa le aj ti'ibil bej cu p'atic u beetic ba'ax utz cu beetic ba'ax kaase', bíin 
quíimic tu yo'olal u si'ipil u kaakas cuxtal. 
27Ba'ale' wa le j loolob máac cu p'atic u loolob cuxtal cu beetic ba'ax toj, bíin u 
toc u cuxtal. 
28Wa cu p'ilic u yicho'ob cu xúunp'attic tuláacal le loobilo'ob u beetmajo'ob 
ca'ache', tu jaajile', bíin cuxlac, ma' bíin quíimiqui'. 
29Ba'ale' u caajil Israele' bíin u ya'al ma' toj ba'ax quin beetiqui'. ¿Ma' toj ba'ax 
quin beetiqui'? ¿Ma' wa u caajil Israel beetic ba'ax ma' toji'? 
30J israelitaex, teen p'is óoltique'ex ta jujun túulile'ex je'el bix cu najmatic ba'ax 
ca beetique'exe'. Teen Yuumtzil, teen a'alic. Xúup'ajte'ex jun puli' a loobile'ex 
tu yo'olal ma' a si'ipilchajle'ex u ti'al ca xu'ulsa'aque'ex. 

31Tzelaba'ex ichil tuláacal le loobo'ob dzo'oc a beetique'ex ti' teno', ca a 
túumbencunte'ex a pucsi'ikale'ex yéetel a cuxtale'ex. ¿Ba'ax o'olal bíin 
quíimiquech u caajil Israel, 
32wa teen ma' in káat ca quíimic mix máaqui? Tzelaba'ex ichil le loobo', beyo' 
cuxlaque'ex. Teen Yuumtzil. Teen a'alic. 

Ezequiel 19 

U yokom óolalo'ob u ajawilo'ob Israel 

1Wíinic, teche', kay le u yokom kaayil quíimila' ti' u ajawilo'ob Israel: 
2A maamae' jun túul x leóna cajnáal ca'ach ich léono'ob. Tu beetaj u saajcab 
ichilo'ob, ti' tu tzéentaj u mejenilo'obi'. 
3Yaan jun túul ichilo'obe' tu dzaj u yóol u nojochquintic tac u nojoch 
ba'alche'etal. Tu canaj u xe'exe'et' le ba'ax cu lúubul tu kabe', cu lukic tac 
wíinico'ob. 
4Le múuch' caajo'obo' tu yu'ubajo'ob u tzicbalil; tu léechtajo'ob ti' jun p'éel 
léech, ca jíilta'abo'ob yéetel x jookobo'ob tac tu lu'umil Egipto. 
5Le ca tu yilaj le x leóna dzo'oc u jach lukesa'al u alab óolale', tu ch'a'aj u láak 
u mejnile' ca tu yáantaj u ti'al ca nojochchajac. 
6Le ca nojoch leónchaje', xi'ic u bin u sutul suut ichil leóno'ob. Tu canaj u 
xe'exe'et' ba'ax cu lúubul tu kab, tu canaj xan u jaant wíinico'ob. 
7Cu beetic nucuch loobo'ob ich jalach najo'ob cu kascuntic xan caajo'ob ca'achi; 
yéetel u jéencal ca'ache' cu beetic u quiquilanquil tuláacal u yóokol caab. 
8Líiksa'ab túun tu yóokol le caajo'ob yano'ob tu bak pacho'obo'; ca tu jayajo'ob 
u léecho'ob ca tu beetajo'ob u lúubul ichil. 
9Yéetel jookobo'ob j ka'al ichil jun p'éel so'oy, ca j bisa'ab ti' u ajawil Babilonia; 
te'elo' oquesa'ab ichil jun p'éel x kalab naj, u ti'al ma' u suut u'uybil u jéencal 
tumen mix máac tu yóokol u pu'uquilo'ob Israel. 

10A maamae' bey ca'ach jun cúul uva paka'an tu jáal ja'e', sen piim u yicho'ob 
ya'axkale'en xan u le'ob tu yo'olal cu sen jóoyabta'al. 
11Tu yo'olal sen mu'uka'anchaj u kabo'ob j kucho'ob j meyaj xóolte'il ti' 
ajawo'ob, tu yo'olal sen ca'analchajique' j kuch tac ichil múuyalo'ob. Jach 
ilajbe'en tu yo'olal u ca'analil yéetel tu yo'olal u ya'axkale'enil u le'ob. 
12Ba'ale' j yúuyunta'ab tac ca j jo'oquij, ca j pu'ul j lu'um. J lakin iik j 
tiquincunte, ca j lúub u uvailo'ob; láaj tij u poloc kabo'ob, ca j láaj tóoca'abo'ob. 
13Bejela'e' ti' paka'an te x tocoy lu'umo', jun p'éel tiquin lu'um séeb u sap'ic ja'. 
14Ti' u kabo'obe' cu jóokol jun p'éel káak cu jáay tóoquic u yóolo'ob yéetel u 
yicho'ob. Bejela'e' mina'an u mu'uka'an kabo'ob p'aatal ca meyajnac u ti'al u 
xóolte' ajawo'ob. (Lela' jun p'éel u okom kaayil quíimil, bey bíin ka'ayac, u ti'al 
u okom kaayil quíimil.) 

Ezequiel 20 

U chuca'an óolal Yuumtzil yéetel u ma' tzic t'aan Israel 

1Tu diez kiinil ti' u cinco winalil ti' u siete ja'abile', dze'edzec ti' u nuuquilo'ob 
Israel j bino'ob káat chi' ti' Yuumtzile', ca j culajo'ob actáan ti' teen. 
2Yuumtzile' tu t'anajene' ca tu ya'alaj ti' teen: 
3Wíinic, teche' t'aan u nuuquilo'ob Israele' ca a wa'al ti'ob: Je'el ba'ax cu ya'alic 
Yuumtzila': ¿Táan a taale'ex a káat chi'itene'ex? Teen Yuumtzile' quin jalach 
t'antic tu yo'olal in cuxtal ma' bíin in cha'a a káat chi'itquene'exi'. 
4Wíinic, p'is óolto'ob teech; p'is óolto'ob teech, ca a beet u yilico'ob le p'ecbe'en 
ba'alo'ob tu beetajo'ob u taataobo'. 
5A'al ti'ob: Je'el ba'ax cu ya'alic Yuumtzila': Le ca tin yéeyaj Israele', tin beetaj 
jun p'éel jalach t'aan ti' u ch'i'ibalo'obe', ca tin dzajimbáa u kaj óolteno'ob. 
Chéen tin jalach t'antaj ti'obe'. Teen Yuumtzilen, u Junab Kueno'ob. 
6Ti' le kiino' tin wa'alaj ti'ob bíin in jóokeso'ob Egipto u ti'al ca in biso'ob ti' le 
lu'um dzo'oc in caxtic u ti'alinto'obo', jun p'éel lu'um tu'ux cu yáalcab leche 

yéetel caab bey u yáalcab ja'e', ¡u asab qui'ichquelmil lu'umo'ob yaan ti' tuláacal 
lu'umo'ob! 
7Ti' tuláacalo'ob tin wa'alaj ca u pulo'ob u p'ecbe'en kuob yéetel ma' u 
kascunticuba'ob yéetel u beetbil kuilo'ob Egipto, tumen Tene', Yuumtzilen, 
tene' a Junab Kuene'ex. 
8Ba'ale' leti'obe' ma' tu tzicajo'ob in t'ani', ma' tu yóoltajo'ob u ch'en 
xiquinteno'obi'; ma' tu pulajo'ob u p'ecbe'en kuobi', mix tu xúunp'attajo'ob u 
beetbil kuilo'ob Egiptoi'. Tene' tin wóoltaj in láal in p'uja'anil tu yóokolo'ob, 
yéetel in jadzico'ob tu lu'umil Egipto tac u quéen jóomoc u yóol in p'uja'anil. 
9Ba'ale' tene' tin beetaj tu yo'olal u tzicbe'enil in kaaba', u ti'al ma' in p'áatal 
kaasil tu yich le múuch' caajo'ob tu'ux cajnáalo'ob ca'ach tu chúumuco'obo', 
tumen tu táan le múuch' caajo'obo' tin dzajimbáa u kaj óolteno'ob, ca tin dzaj 
u t'aanil in jóokesico'ob Egipto. 
10Tene' tin jóokesajo'ob Egiptoe', ca tin bisajo'ob x tocoy lu'um; 
11te'elo' tin dzaj ti'ob u kaj óolto'ob in nu'ucbe'en t'aano'ob cu dzáic cuxtal ti' 
máaxo'ob dzo'ocbesic. 
12Tin dzáa xan u yojéelto'ob in sábado'ob, u ti'al u béeytal jun p'éel chíiculal 
ichilo'on, teen, yéetelo'ob, jun p'éel u ka'ajsajil Teen, Yuumtzilen, máax jun 
páaycunto'ob in ti'alinto'ob. 
13Ba'ale' leti'obe' líiko'ob tin wóokol te x tocoy lu'umo', ma' tu dzo'ocbesajo'ob 
in wa'almaj t'aano'obi'; tu manba'alcuntajo'ob le nu'ucbe'en t'aano'ob tin dzaj 
ti'ob u ti'al u dzo'ocbeso'ob tu' yo'olal u yantal cuxtal ti'obo', yéetel tu jach 
manba'alcuntajo'ob in sábado'ob. Tin tucultaj túun in láalic in p'uja'anil tu 
yóokolo'ob u ti'al in xu'ulsico'ob jun puli' te x tocoy lu'umo', 
14ba'ale' tu yo'olal u tzicbe'enil in kaaba'e' ma' tin beetaj beyo', u ti'al ma' in 
p'áatal kaasil tu táan le múuch' caajo'ob tu yilajo'ob bix úuchic in jóokesico'ob 
Egiptoo'. 

15Bey xan te x tocoy lu'umo', tin jalach t'antaj ti'ob ma' bíin in beet u yocolo'ob 
ti' le lu'umo'ob dzo'oc ca'ach in dzáic ti'obo', u asab qui'ichquelmil ti' tuláacal, 
tu'ux cu yáalcab leche yéetel caab bey u yáalcab ja'e', 
16tumen tu kex óoltajo'ob in nu'ucbe'en t'aano'ob, ma' tu yu'ubaj t'antajo'ob in 
wa'almaj t'aano'obi', tu manba'alcuntajo'ob in sábado'ob, tumen u 
pucsi'ikalo'obe' ti' ca'ach cu bin tu paach beetbil kuobe'. 
17Ba'ale' yaachaj tin wóol in xu'ulsico'obe', ca j p'áat ma' tin mixba'alcuntaj te x 
tocoy lu'umo'. 
18Tin wa'alaj túun ti' u paalalo'ob ma' u beetico'ob le ba'axo'ob a'ala'ab ti'ob 
tumen u taataob, mix u dzo'ocbesico'ob ba'axo'ob cu ya'ala'al ti'ob, mix xan u 
kascunticuba'ob tu yéetel beetbil kuob. 
19Tin wa'alaj ti'ob: Teen Yuumtzilen a Junab Kuex. Láaj dzo'ocbese'ex in 
wa'almaj t'aano'ob bey xan tuláacal ba'axo'ob quin wa'alic, 
20quili'ichcunte'ex in sábado'ob, bey jun p'éel chíiculal ichilo'one'ex, teen ta 
wéetele'ex, beyo' bíin ojéelta'ac, teen Yuumtzil a Junab Kuex. 
21Ba'ale' tac u paalalo'ob tu beetajo'ob ba'alo'ob tu chi'ichnacunseno'ob. Ma' tu 
yu'ubaj t'antajo'ob in wa'almaj t'aano'obi', mix tu dzo'ocbesajo'ob in nu'ucbe'en 
t'aano'ob cu dzáic cuxtal ti' máaxo'ob dzo'ocbesiqui', cu dzo'ocole' tu 
manba'alcuntajo'ob xan in sábado'ob. Tin tucultaj ca'ach in jedzic in p'uja'anil 
tu yóokolo'ob te x tocoy lu'um u ti'al u máan in p'uja'anilo', 
22ba'ale' tu yo'olal u tzicbe'enil in kaaba'e', ma' tin beetaj beyo', tu yo'olal ma' 
in p'áatal kaasil tu táan yich le múuch' caajo'ob tu yilajo'ob bix tin 
jóokesilaco'ob Egiptoo'. 
23Te x tocoy lu'umo' tin jalach t'antaj ti'ob bíin in ki'itbeso'ob ichil tuláacal 
múuch' caajo'ob, 
24tumen ma' tu dzo'ocbesajo'ob in nu'ucbe'en t'aano'obi', tu cúulpachcuntajo'ob 
in wa'almaj t'aano'ob, tu manba'alcuntajo'ob in sábado'ob, chéen yanchaj u 
yicho'ob u ti'al u beetbil kuob u taataob. 

25Yanchaj tac in dzáic ti'ob a'almaj t'aano'ob ma' patalo'obi', bey xan nu'ucbe'en 
t'aano'ob ma' nu'uca'ano'ob u ti'al u caxtico'ob u cuxtalo'obi'. 
26Tin cha'aj u kascunticuba'ob yéetel u ti'ibil óolalo'ob cu bisico'ob ti' u beetbil 
kuob, bey xan cu quíimsico'ob u yáax paalo'ob ich káak. Lelo' tin beetaj u ti'al 
u chu'upulo'ob tu yéetel sajaquil tu yo'olal u kaj óoltico'ob teen Yuumtzilen. 
27Wíinic, teche' a'al ti' le j israelitaob: Je'el ba'ax cu ya'alic Yuumtzila': A 
taataexe', dzo'oc xan u poch'iqueno'ob; tu kexajeno'ob xan. 
28Le ca tin woquesajo'ob ti' le lu'um tin jalach t'antaj in dzáic ti'obe', chéen 
úuchic u yilico'ob ca'ach jun p'éel chan jo'ol lu'um wa jun p'éel che' búucpaja'an 
u le'e', ti' cu kubico'ob u quíimsbil ba'alche'obi', cu kubico'ob xan u ti'ibil 
óolalo'ob u ti'al u poch'iqueno'ob, cu dzáico'ob u qui'iboc ja'ob yéetel cu 
wequico'ob u ti'ibil óolalilo'ob vino. 
29Tene' tin káat chi'itaj ti'ob: ¿Ba'ax manba'al kulnajil le tu'ux ca bine'ex 
bejela'o'? Ca j p'áat u kaaba'int Manba'al Kulnaj tac bejela'e'. 
30A'al ti' u caajil Israel: Je'el ba'ax cu ya'alic Yuumtzila': ¿Ba'ax o'olal a káate'ex 
a kascuntaba'ex je'el bix a máanja'an ch'i'ibale'exe'? ¿Ba'ax o'olal ca 
kexiquene'ex yéetel u kultajil le p'ekbe'en beetbil kuobo? 
31Le quéen a bise'ex a ti'ibil óolale'ex yéetel le quéen a tóoque'ex a paalale'ex 
ich káake', te'exe' xi'ic u bin a kascunticaba'ex yéetel a beetbil kuex. ¿Beyo' j 
israelitaex a káate'ex j taal u ti'al a káat chi'ex ti' teen? Teen Yuumtzil, tene' 
quin jalach t'antic tu yo'olal in cuxtal ma' bíin in cha'a a káat chi'ex ti' teni'. 
32Dzo'oc u yocol ta poole'ex a beeticaba'ex je'el bix u láak u múuch' caajilo'ob 
u yóokolcaab cu kultico'ob che' yéetel tuuniche', ba'ale' ma' bíin úuchuc beyo'. 
33Teen Yuumtzilen, tene' quin jalach t'antic tu yo'olal in cuxtal, bíin in we'es in 
nojoch páajtalil u ti'al ca jaadznaquen yéetel in p'u'ujulil, bíin ajawnajquen ta 
wóokole'ex. 

34Tene' bíin xi'iquen in ch'a'ob ti' le jejeláas múuch' caajo'ob tu'ux 
ki'itpaja'ano'obo', u ti'al in much'quinto'ob, bíin we'es in nojoch páajtalil u ti'al 
in jaadz yéetel p'uja'anil. 
35-36Bíin in biso'ob tu x tocoy lu'umilo'ob le caajo'obo', queetlan ich bíin in 
t'aano'ob u ti'al in p'is óolto'ob, je'el bix tin beetaj ti' u taataob tu x tocoy lu'umil 
Egiptoe'. Teen Yuumtzil, teen a'alic. 
37Tene' bíin in xakal ilte'ex je'el bix jun túul aj canan j taman cu xoquic u j 
tamano'obe', cu dzo'ocole' bíin in beet a dzo'ocbesique'ex le nup t'aano'. 
38Bíin in lukes ichile'ex le j ma' tzic t'aano'ob yéetel le aj caxan ba'atelo'obo', u 
ti'al ca in jóokese'ex ti' le táanxel lu'umil tu'ux cajnáale'ex bejela'o'; ba'ale' 
leti'obe' ma' bíin ococo'ob tu lu'umil Israeli. Bíin a kaj óolte'ex túun, teen 
Yuumtzilen. 
39U caajil israel je'el ba'ax cu ya'alic Yuumtzila': ¡Xeene'ex a kulte'ex a beetbil 
kuex! Ba'ale' cu dzo'ocole' te'exe' bíin a wu'uyaj t'antene'ex, ma' bíin 
suunaque'ex xan a manba'alcunte'ex in quili'ich kaaba'i' tu yo'olal a kubique'ex 
ti'ibil óolalo'ob tu yo'olal xan a kultique'ex beetbil kuobi'. 
40Tuláacal Israele' bíin u kulten tin quili'ich pu'uc, tu ca'anal witzil Israel, le 
yaan tin múuch' caajo'obo'. Teen Yuumtzil, teen a'alic. Ti' bíin in kame'ex yéetel 
qui'imac óoli'; te'elo' bíin in káat ti' te'ex ca a kube'ex ti' teen ti'ibil óolalo'ob ca 
a taase'ex xan ti' teen u yáax ich a joche'ex yéetel tuláacal ba'ax bíin ca jun 
páaycunte'ex ti' teen. 
41Le quéen in jóokese'ex ti' le lu'umo'ob yéetel le múuch' caajo'ob tu'ux yane'ex 
bejela'a' u ti'al in much'quintique'exo', u ti'al in we'es in quili'ichil ichile'ex tu 
táan yich le caajo'obo', bíin in kam túun a qui'iboc ti'ibil óolale'ex. 
42Le quéen dzo'ococ in beetic a woocle'ex Israel, ti' le lu'umo'ob in séeb chi'itmaj 
ti' a máanja'an ch'i'ibale'exo', bíin túun a kaj óolte'ex teen Yuumtzilen. 

43Te'elo' bíin ka'ajac ti' te'ex tuláacal le p'ecbe'en ba'alo'ob ta beetaje'ex u ti'al a 
kascunticba'ex, bíin taacchajac a xeje'ex ta baatzile'ex tu yo'olal tuláacal le 
ba'ax kaas a beetmaje'exo'. 
44U caajil Israel, le quéen in wutzul t'ante'ex ma' je'el bix u najmatic a cuxtale'ex 
tu yo'olal u asab kaasil ba'axo'ob a beetmaje'ex, u ti'al u tziiquil in kaaba'e', bíin 
a kaj óolte'ex túun teen Yuumtzilen. Lelo' teen Yuumtzil, teen a'alic. 

Cu ja'adzalo'ob le j noojolilo'obo' 

45Yuumtzile' tu t'anajene' ca tu ya'alaj ti' teen: 
46Wíinic teche' sut a wich j noojol, ca t'aanaquech tu tojil; a'al tin kaaba' táan 
u taal jun p'éel jaadz tu yóokol u káaxilo'ob j noojol, 
47a'al ti': je'el ba'ax cu ya'alic Yuumtzila'. Tene' bin in ca'aj in t'ab ti' teech jun 
p'éel káak u ti'al u tóoquic tuláacal a che'ilo'ob áaktaco'ob yéetel le tiquino'obo'; 
le káaka' bíin elec x ma' tu'upulil yéetel bíin u tóoc u táan yich tuláacal a 
cajnáalilo'ob j noojol yéetel j xaman. 
48Tuláacal yóokolcaab bíin u yojéelt teen Yuumtzil máax t'abe. Le káako' ma' 
bíin tu'upuqui'. 
49Tene' tin núucaj ti': ¡In Yuumtzil, le wíinico'obo' táan u ya'alico'ob chéen táan 
a wa'alic ba'axo'ob ma' tu na'atalo'ob! 

Ezequiel 21 

U ca'a mat yej máascab Yuumtzil 

1Yuumtzil túune' tu t'anajene' ca tu ya'alaj ti' teen: 
2Wíinic, teche' sutabáa tu tojil Jerusalén, ca wa'al ba'ax ma' utz u taal ti' u 
kulnaji'. T'aanen tin kaaba' ba'ax ma' utz taal ti' u lu'umilo'ob Israeli', 
3ca a wa'al ti': Je'el ba'ax cu ya'alic Yuumtzila': Tene' bin in ca'aj in beetjinbáa 
a aj p'eec. Bin in ca'aj in jóokes in máascab ca'amat u yej u ti'al in quíimsic 
pa'ate' aj ti'ibil bejo'ob yéetel aj loobil bejo'ob. 

4Beyo', bin in ca'aj in jóokes in máascab ca'amat u yej u ti'al in quíimsic tuláacal 
tu pa'ate'ilo'ob, aj ti'ibil bejo'ob yéetel aj loobil bejo'ob, líikbal j xaman tac j 
noojol. 
5Tuláacal yóokolcaab bíin u yojéelt teen Yuumtzile' dzo'oc in jóokesic tu 
ca'amat ca'a matil u yej in máasacab, cu dzo'ocole' ma' bíin in ca'a oques tu 
piixi'. 
6Wíinic, teche' yaayaj okolnen, bey xan yéetel yaayaj pucsi'ikal; okolnen tu táan 
le caajo'. 
7Wa cu káat chi'itico'ob ti' teech ba'ax o'olal ca wokole', a'al ti'ob tu yo'olal yaan 
u péectzilil jun p'éel ba'al cu taal u kiin, tuláacal yóokolcaab xane' bíin lúubuc 
u yóol, yaan u chojkajal u kabo'ob; mix máac bíin yu'ub wa xiibil wíinic, 
tuláacalo'ob bíin jo'op'oc u quiquilanquil u píixo'ob tu yo'olal u sajaquil. Táan 
u kuch'ul u súutuquil, bin u ca'aj úuchul. Teen Yuumtzil, teen a'alic. 
8Yuumtzile' tu t'anajene' ca tu ya'alaj ti' teen: 
9Wíinic, teche' t'aanen tin kaaba', ca a wa'al, teen Yuumtzil dzo'oc in 
túuxtiquech ca a wa'al beya': ¡Ca'amat yej máascab, ca'amat yej máascab! 
Dzo'oc u jóokesa'al u yej, dzo'oc xan u ja'abal. 
10Jóokesa'an u yej u ti'al u beeta'al jun p'éel nojoch quíimsaj, ja'aba'an u ti'al u 
léembal; 
11j beeta'ab u ja'abal u ti'al u ma'achal tumen jun túul máac. Le máascabo' 
jóokesa'an u yej yéetel ja'aba'an, u ti'al dza'abal tu kab aj quíimsaj wíinic. 
12Wíinic, ¡teche' awatnen, yéetel okolnen, tumen dza'an u ti'al u quíimsa'al in 
caajal, tuláacal xan u méektáanilo'ob Israel! Xot kinta'ano'ob u ti'al j quíimil 
yéetel in caajal, let o'olal túune' ko'okolabáa tu yo'olal yaj óolal. 
13Teen Yuumtzilen, teen a'alic. 
14Wíinic, teche' t'aanen tin kaaba'; p'u'ujs le máascab u ti'al u beetic loob, ca'a 
máal, tac óox máal u p'uja'anil. Lelo' jun p'éel ca'amat yej máascab u ti'al 
quíimsaj, u sajbe'en máascabil quíimsaj cu ya'alic u quíimsic caaj tuláacal tu'ux. 

15Leti'e' yaan u chupico'ob yéetel sajaquil, yaan u quíimsic ya'ab máaco'ob. Ti' 
tuláacal u yotocho'ob tin dzaj u máascabil le quíimsaj. Lelo' leti' le ca'amat yej 
máascab ja'aba'an u ti'al ca léembalnac, bey xan jóokesa'an u yej u ti'al 
quíimsajo'. 
16¡In káat ma'alob jóokesa'anil u yej a ca'a tzéel, u x no'ojil tu yéetel u x dzíiquil, 
u ti'al ca ch'aacnaquech ta ca'a tzéelil! 
17Tene' bin in ca'aj xan in léecse tac quéen jéedzec in p'uja'anil. Teen Yuumtzil, 
teen j a'ale. 
18Yuumtzile' tu t'anajene', ca tu ya'alaj teen: 
19Dzíibt ca'a p'éel bej u ti'al u máan u ajawil Babilonia yéetel u ca'amat yej 
máascab. Le ca'a p'éel bejo'obo', unaj u jóokol ti' jun p'éelili' múuch' caajo'ob, 
tu'ux cu chúunul tu jujun p'éelil le bejo' unaj a dzáic u dzíibil tu'ux cu ya'alic 
tu'ux caajil cu bin. 
20Unaj a dzíibtic jun p'éel bej tu'ux bíin máanac le ajaw yéetel u máascab 
ca'amat u yejo'. Le caajo'obo' leti'ob Rabá u caajal j amonitaob yéetel Jerusalén, 
u tuulum caajil Judá. 
21U ajawil Babiloniae' dzo'oc u wa'atal tu'ux cu xa'aypajal le ca'a p'éel bejo'obo', 
táan u káat chi'itic yéetel buul: cu xa'akbesic u x julubo'obo', cu káat chi' ti' u 
kuob, cu xakal ilic u táamanelo'ob le ba'alche'obo'. 
22Tu x no'oje', jóok le x julub cu ye'esic u beel Jerusalén, lelo' u káat u ya'ale' 
unaj u ba'ateltic Jerusalén yéetel u nu'uculo'ob u ch'a'abal caaj bey xan yaan u 
ya'alic ca úuchuc quíimsaj, ca dza'abac u yawatilo'ob ba'atel, ca pa'abac u 
maaco'ob u joolo'ob le caajo', yéetel ca dza'abac u níixilo'ob u ti'al u jach 
bakpachta'al le caajo'. 
23Ba'ale' u cajnáalilo'ob Jerusalene', cu yilico'ob bey jun p'éel tuutus bóobatile', 
tumen u beetmajo'ob nup t'aano'ob yéetelo'ob. Ba'ale' tu jaajile' lelo' u tac poolil 
u kebano'ob, yéetel u péectzilil u ma'achalo'ob u ti'al u bisa'alo'ob. 

24Le t o'olal, teen Yuumtzile', quin wa'alic: A kasa'anile'ex yéetel a quíimsaj 
wíiniquile'exe', chica'an u yila'al; Le kebano'ob ca beetique'ex ta cuxtale'exo', 
sen chica'antaco'ob. Let o'olal bíin ma'achaque'ex. 
25Teech xane', u ajawil Israel, j kaakas quíimsaj wíinic, táan u náadzal u 
súutuquil a kamic u xuul a jaadzil. 
26Teen Yuumtzile', quin wa'alic: Bíin lukesa'ac u nookil a pix jo'ol, yaan u 
to'ocol a x péet jo'ol, bíin jelpajac tuláacal. ¡Kuchuc tu ca'analil le witz le ba'ax 
yaan te j táax koomo', lúubuc xan j lu'um le ba'ax yaan te jach ca'analo'! 
27Tuláacal bíin in sut jeenel jen x lab caajil. Ba'ale' lela' chéen bíin úuchuc le 
quéen talac le máax in wa'almaj ca u beet xot kiine'. 

Cu ja'adzal le j amoonitaobo' 

28Wíinic, teche' t'aanen tin kaaba' ca a wa'al ti' le j amonitaob cu poch'ico'ob 
Israelo', dzo'oc u jóokesa'al le máascab tu piixo': nu'ucbesa'an u ti'al quíimsaj 
yéetel ja'aba'an u ti'al ca léembalnac yéetel u ti'al xu'ulsaj. 
29U náayo'obe' ma' jaajtaco'obi', u péectzilo'obe' chéen tuuso'ob. Bíin tza'ayac 
le máascab tu caal le kaakas quíimsaj wíinico'obo'. Dzo'oc u náadzal u kiinil, u 
dzooc u xot kiinilo'ob. 
30¡Ca'amat yej máascab suunen ta piix! Tene' bin in ca'aj in p'is óoltech te tu'ux 
tin beetajeche', te j lu'um tu'ux j síijecho', 
31bíin in láal ta wóokol in p'uja'anil bey jun p'éel sajbe'en tóoque'; bíin in 
kubech tu kab aj meyaj loob wíinico'ob, cu xu'ulsajo'ob. 
32Bíin tóoca'aquech bíin xan xu'ulsa'aquech; bíin áalcabnac a ki'ikel ti' tuláacal 
le lu'umo', ti' mix máac bíin ca'a' ka'ajaquech. Teen Yuumtzil, tene' dzo'oc in 
wa'alic. 

Ezequiel 22 

U quíimsaj wíiniquil Jerusalén 

1Yuumtzile' tu t'anajene' ca tu ya'alaj ti' teen: 

2Wíinic, teche' bin a ca'aj a wa'al u xot kiinil le caaj cu quíimsaj wíinico'. Bíin 
a tac u pool tu yo'olal tuláacal le p'ecbe'en ba'alo'ob dzo'oc u beetico', 
3ca wa'alic ti': Je'el ba'ax cu ya'alic Yuumtzila': Caaj ca quíimsic a cajnáalilo'ob 
yéetel ca beetic kuob u ti'al a kascunticabáa, ¡bin u ca'aj kuchul a súutuquil! 
4Tu yo'olal le quíimsaj wíiniquilo'ob dzo'oc a beetico', dzo'oc a sipa'anchajal, 
dzo'oc xan a kascunticabáa tu yo'olal le kuob dzo'oc a beetico'; dzo'oc a beetic 
u jáan kuchul u kiinil a xu'ulsa'al. Let o'olale' tene' bin in ca'aj in beet a po'och'ol 
tumen tuláacal a caajilo'ob, yéetel a p'a'asta'al tumen tuláacal múuch' caajo'ob. 
5Le yano'ob naadz yéetel le yano'ob náacho', bíin u p'a'astecho'ob tu yo'olal 
ma'alob ojéela'anil bix a kultic beetbil kuob yéetel tumen máan tip'a'an a 
keechel yanil. 
6Ti' yano'ob u j méektáano'ob Israeli', le caja'ano'ob ichile'ex máaxo'ob cu 
beetico'ob tuláacal le loobo'ob cu páajtale'. 
7A cajnáalilo'obe', ma'atech u tziquico'ob u taataob mix u maamaob, cu loolob 
t'antico'ob j táanxel lu'umilo'ob, cu yedzico'ob le j ma' taataob yéetel x quimen 
íichamo'ob. 
8Ma'atech u tziquico'ob in quili'ich cúuchilo'ob mix in sábado'ob. 
9Tu yo'olal u tuuso'obe', dze'edzec a cajnáalilo'obe', ti' leti'ob yaan u si'ipilil u 
quíimil u láak máaco'ob; cu bino'ob ti' le janalo'ob cu beeta'alo'ob te j pu'uco'ob 
tu tzicbe'enil le beetbil kuobo', cu dzo'ocole' cu beetico'ob p'ecbe'en ba'alo'ob. 
10Dze'edzeco'obe' yaan ba'ax u yilo'ob yéetel u yatan u taataob wa yéetel le 
co'olelo'ob táan u yilico'ob u nook. 
11Yaan ichilo'obe' cu pak kebano'ob yéetel u yatan u yéet j xibil, wa ma' tu 
ch'i'ico'ob subtal yantal ba'al yilo'ob yéetel u yilibo'ob, wa cu pajic u subtal jun 
túul u x majan quiico'ob. 
12Dze'edzec ti' a cajnáalilo'obe' cu cha'ico'ob u ma'analo'ob u ti'al u quíimso'ob 
u láak máaco'ob. Cu dzico'ob taakin u ti'al majanil tu yo'olal u bo'ota'al u 

tip'a'anil ti' leti'ob, cu beetico'ob loob yéetel cu yoclico'ob meyajo'ob u 
láaktzilo'ob, yéetel cu tu'ubsiqueno'ob. Teen Yuumtzil, teen a'alic. 
13Tene' jach p'uja'anen tu yo'olal a woocolo'ob yéetel tu yo'olal a quíimsaj 
wíiniquilo'ob. 
14Ma' a tucultic wa je'el u páajtal a katic in beel le quéen líikiquen in jadzeche'. 
Teen Yuumtzil, teen j a'ale, bin in ca'aj in dzo'ocbese'; 
15bíin in ki'itbesech ichil tuláacal múuch' caajo'ob, bíin in ki'itbesech ti' tuláacal 
tu'ux bíin anac wíinic, bíin xan in p'o'ech ti' tuláacal u kaas anil; 
16bíin a beet in p'áatal kaasil tu táan yich u láak múuch' caajo'ob, ba'ale' bíin a 
kaj óolt teen Yuumtzilen. 
17Yuumtzile' tu t'anajene' ca tu ya'alaj ti' teen: 
18In ti'ale', caajil Israele' mix ba'al u biilal bey u xiixel cobre, wa estaño, wa 
fierro, wa plomo, wa plata cu p'áatal j edztal tu nu'ucul jo'oyol. 
19Le t o'olale', teen Yuumtzil, tene' quin wa'alic: Bey xan te'ex dzo'oc a láaj 
suute'ex chéen xiixil mix ba'al u biilale'ex, bin in ca'aj in much'quinte'ex tu 
chúumuc Jerusalén. 
20Je'el bix le plata, le cobre, le fierro, le plomo yéetel le estaño cu láaj 
dza'abalo'ob ti' jun p'éelili' nu'ucul u yi'ibilo'obe', cu nu'utzul káak u ti'al u 
yi'ibilo'obo', bey xan bíin in beet ichil in sajbe'en p'u'ujul, bin in ca'aj in 
much'quinte'ex u ti'al in yibe'ex. 
21Bin in ca'aj in nutz u si'il u káakil in p'uja'anil, bin in ca'a in much'quinte'ex 
in yibe'ex tu chúumuc le caajo'. 
22Je'el bix u yi'ibil le plata ichil le chujcabo' bey bíin in yibe'ex tu chúumuc le 
caajo', beyo' bíin a kaj óolte'ex teen Yuumtzil, dzo'oc in láalic in p'uja'anil ta 
wóokole'ex. 
23Yuumtzile' tu t'anajene' ca tu ya'alaj ti' teen: 

24Wíinic, teche' a'al ti' Israel: Teche' jun p'éelech múuch' caaj dzo'oc a ja'adzal 
iquil ma' káaxic ja' mina'an xan ja' a wuke'ex, 
25jun p'éelech múuch' caajo'ob yaan a méektáano'ob beyo'ob leóno'ob cu 
jéencalo'ob u ti'al u xe'exe'et'ico'ob u yo'ocho'obe'; tu lu'umo'obe' cu jaantico'ob 
wíinico'ob, cu yocoltico'ob u taakino'ob yéetel cu p'atico'ob x ma' íichamil 
ya'abcach co'olelo'ob. 
26U aj kiino'ob le múuch' caajo'oba', cu kechico'ob in ca'anbesajo'ob, yéetel cu 
manba'alcuntico'ob le ba'axo'ob quili'icho'ob in ti'alo'; ma' tu kaj óoltico'ob u 
jela'anil le ba'ax ma' utz yanil yéetel le ba'ax quili'icho', mix tu ca'anbesico'ob 
ti' u láak máaco'ob u kaj óolto'ob ba'ax utz u yanil yéetel ba'ax kaas u yanil. 
Ma' tu táan óoltico'ob in sábado'ob, mix tu tziquiqueno'ob. 
27U méektáano'ob le múuch' caajo'oba', beyo'ob u peekilo'ob káax cu 
xe'exe'et'ico'ob ba'ax cu chuquico'obe', nu'uca'ano'ob u ti'al u weco'ob ki'ik 
yéetel u quíimso'ob máaco'ob chéen tu yo'olal u ayikaltalo'ob. 
28Le aj bóobato'obo' cu ta'acbesico'ob ba'ax jaaj je'el bix le máax cu saccuntic 
jun p'éel pake'; cu ya'alico'ob cu náayo'ob, yéetel cu péectziltico'ob tuuso'ob. 
Cu babal a'alico'ob táan u t'aano'ob tin kaaba' quex tumen tu jaajile', tene' ma' 
t'aanaqueni'. 
29U cajnáalilo'ob le caajo' cu meyaj loobo'ob yéetel cu yoocolo'ob; cu 
yocoltico'ob óotzilo'ob yéetel máaxo'ob mina'an mix ba'al ti'ob, cu meyaj 
loobo'ob yéetel cu beetico'ob ba'ax ma' tu beel ti' j táanxel j lu'umilo'ob. 
30Tene' dzo'oc in dzáiquimbáa in caxant ichil le wíinico'ob jun túul wa máax u 
ti'al ca u beet ba'ax utz tu yo'olal le múuch' caajo'ob yéetel u ti'al ca 
payalchi'inac tin táan tu yo'olal ma' in xu'ulsico', ba'ale' ma' in nactáanti'. 
31Le t o'olal dzo'oc in jedzic in jaadz tu yóokolo'ob, yéetel dzo'oc in xu'ulsico'ob 
tu yéetel u káakil in p'uja'anil, u ti'al in beetic u cáantico'ob bix u cuxtalo'ob. 
Teen Yuumtzil, teen a'alic. 

Ezequiel 23 

Samaria yéetel Jerusalen', ca'a túul x keban quiictzilo'ob 

1Yuumtzile' tu t'anajene' ca tu ya'alaj teen: 
2Jun téenaque' yaan ca'ach ca'a túul co'olelo'ob u yaalo'ob jun túulili' maama. 
3Ca'aliquil x lo'obayano'ob le ca'a túul co'olelo'oba' tu kubjuba'ob ti' nup keban; 
Egiptoe' tu cha'ajo'ob u báaxta'al u yiimo'obe', ca lukesa'ab u x suyujilo'ob. 
4U x quictzilile', cu kaaba'intic ca'ach x Ahola (lelo' Samaria) U yíidzinile' x 
Aholiba (lelo' Jerusalén). Tene' dzo'oc in beel tu yéetelo'obe' ca j yanchaj in j 
xibil paalal yéetel in x ch'upul paalal ti'ob. 
5x Aholae' ma' tu qui' kubaj u yóol ti' teni' tumen j sa'at u yóol tu yéetel u 
weeyo'ob, le aj ba'atel Asiriob, 
6u búuquintmajo'ob chacjope'en nook, tuláacalo'ob u nuuquilo'ob caaj yéetel; 
méektáano'ob, táanquelemo'ob yéetel qui'ichquelemtaco'ob, j nat' tzíimino'ob 
ti' yano'ob tu yóokol u tziimino'obe', 
7¡lelo'obo' u aj yéeyil j asiriob! x Aholae' tu kubjubáa ti' nup keban tu yéetelo'ob, 
sa'at u yóol tu yéetel u beetbil kuob tac u manba'alcunticubáa u ti'al u 
kultico'ob. 
8Leti'e' suunaj x kaakas co'olelil ca'aliquil ti' yaan Egiptoe', mix jun téen tu 
jáawsaj u beeticubáa x kaakas co'olelil. Ca'aliquil tu x lo'obayanile', ya'abcach 
máaxo'ob j chilajo'ob tu x yéetele', ca tu lukesajo'ob u x suyujil, u ti'al u 
sutico'ob jun túul x kaakas co'olelil. 
9Le t o'olal tin kubaj tu kab u weeyo'ob, le j asiriob, tu yo'olal leti'ob máaxo'ob 
beet u sa'atal u yóol, 
10leti'obe' tu manba'alcuntajo'ob u subtal; cu dzo'ocole' tu lukesajo'ob u j xibil 
paalalo'ob yéetel ch'upul paalalo'ob ca quíimsa'ab leti' yéetel u ch'aac máascab, 
u ti'al u béeycunta'al u xot kiinil leti'. Le ba'ax úuch ti' leti'o sen máan u tzicbalil 
tu chi' co'olelo'ob. 
11X Aholiba u yíidzine' tu yilaj tuláacal ba'ax úuchi, ba'ale' asab píitmáan ya'abil 
úuchic kubicubáa ti' satal óolil yéetel nup kebanil ti' u quiic. 

12Leti' xane' j sa'at u yóol tu yéetel le j asiriobo', tuláacalo'obe' u nuuquilo'ob 
caaj yéetel méektáano'ob, aj ba'atelo'ob qui'ichquelem u búuco'ob, j nat' 
tzíimino'ob ti' yano'ob tu yóokol u tziimino'obe', táanquelem j xi'ipalalo'ob 
jadzutztaco'ob. 
13Tin wilaj dzo'oc xan u kascunticubáa leti', yéetel dzo'oc u beetic ba'ax tu 
beetaj u quiic. 
14-15Ba'ale' leti'e' tu asab kubjubáa ti' u x kaakas co'olelil: tu yilaj ti' le pako'ob 
u yoochelo'ob u beetbil kuilo'ob Babilonia, dzáalkabta'ano'ob yéetel 
bona'ano'ob chac; tuláacalo'ob chica'ano'ob ti' náacomo'ob, tumen yaan u 
kaxnako'ob yéetel u pix jo'olo'ob. 
16Le ca tu yilaj le j babiloniailo'obo', sa'at u yóol tu yo'olalo'obe', ca tu túuxtaj 
a bisaj t'aano'ob tu lu'umil Babilonia; 
17le j babiloniailo'obo' j taalo'obe' ca j chilajo'ob tu x yéetele', ca j 
nupkebanchajo'ob tu x yéetel, ca éekcunta'ab yéetel nupkebano'ob. sen 
éekcunta'ab tac u taactal u xej tu yo'olalo'ob. 
18Ca túun tu jach kubjubáa ti' nup keban, tac u ye'esic u x chacnul wíinclil, tac 
u kuchul u beet u taactal in xej je'el bix úuchic u beetic u taactal in xej u 
quiique'. 
19Ba'ale' xi'ic u bin u kubicubáa ti' u x cáacbachil, u ti'al u ka'ajsic u kiinilo'ob 
u x ch'úupalil le ca j kaschaj Egiptoe', 
20ca j sa'at u yóol yéetel u weeyo'ob le j egipciobo', cu dzíiboltico'ob x xiibe' 
bey báaxalo'ob le burro'ob yéetel le tzíimino'obo'. 
21Teche' x Aholiba, utz ta t'aan a ka'ajsic a x lo'obayanil tu kiinilo'ob ca'ach cu 
j báaxta'al a wiimo'ob tumen le j egipciobo'. 
22Le o'olal, teen Yuumtzile', quin wa'alic: le a weeyo'ob cu beetico'ob u taactal 
a xej bejela'o', bin in ca'aj in beet u suticuba'ob a aj p'eeco'ob. Tuláacal tu'ux 
bíin in túuxto'ob ta wóokol 

23le j babiloniob yéetel le j caldeob, u cajnáalilo'ob Pecod, Soa yéetel Coa, bey 
xan tuláacal j asiriob; tuláacalo'ob láaj táanquelemtaco'ob jadzutz u búuco'ob, 
náacomo'ob yéetel aj ba'atelo'ob; tuláacalo'ob cu nat' tzíimino'ob. 
24Bíin talaco'ob ta wóokol yéetel ya'abcach bolano'ob bey xan yéetel ya'abcach 
aj ba'atelo'ob; bíin u bakpachtecho'ob tuláacal tu'ux, u ch'a'amajo'ob u nu'ucul 
u ba'atelo'ob, u ba'atelo'ob yéetel u chimalo'ob, bíin in wa'al ti'ob ca u p'is 
óoltecho'ob, bíin u p'is óoltecho'ob je'el bix u ya'almaj t'aano'obe'. 
25Tene' bíin in láal ta wóokol u p'uja'anil in dzíiquil, leti'obe' bíin u loolob 
t'antecho'ob; bíin xoto'ob a ni' bey xan a xiquino'ob, le máaxo'ob bíin 
p'áataco'ob cuxa'ano'obe', bíin quíimsa'aco'ob tu yéetel u yej máascab. Bíin 
to'ococ ta kab a j xibil paalal yéetel a x ch'upul paalal, tu dzooque' bíin elequech 
ich káak. 
26Bíin pi'itic a nooko'ob yéetel bíin to'ococ a jadzutz ba'alo'ob. 
27Beyo' bíin in beet a xu'ulic a x ma' u'uyaj t'aanil yéetel a x cáacbachil úuchic 
a kubicabáa tu lu'umil Egipto', ma' bíin a ca'a il le j egipciobo', mix bíin a ca'a 
ka'ajso'obi'. 
28Teen Yuumtzil, je'el ba'ax quin wa'alica': Bin in ca'aj in beet a lúubul tu kab 
le múuch' caajo'ob a p'ectmajo'obo', bey xan le cu beetico'ob u taactal a xejo'. 
29Leti'obe' bíin u t'anecho'ob yéetel p'eequil, bíin u ti'alinto'ob ba'axo'ob dzo'oc 
a náajaltic tu yéetel a meyaj, cu dzo'ocole' bíin u p'atecho'ob jach chacnul; bíin 
p'áatac mix ba'al pixic a wíinclil le ta kubaj ti' x cáacbachil. A x cáacbachil 
yéetel a x ma' u'uyaj t'aanile', 
30leti' beetic u yúuchul ti' teech le ba'alo'oba', tumen ta kubjabáa a beet a x 
cáacbachil yéetel le múuch' caajo'obo', bey xan ta manba'alcuntabáa a kult u 
beetbil kuob. 
31Ta beetaj ba'ax tu beetaj a quiic; let o'olal bíin in beet a wukic ba'ax tin dzaj 
u yuk leti'. 

32Teen Yuumtzil, bey in wa'alica': Bíin a wuk le ba'ax tu yukaj a quiique', ti' jun 
p'éel nojoch luuch, cóoch yéetel taam, chuup tu yéetel p'a'aso'ob bey xan tu 
yéetel kex óolalo'ob, 
33na'ajech ti' a cala'anil, sen taac xan a xej. na'ajech ti' a p'a'asta'al. Lelo' u yukul 
Samaria a quiic, yéetel lelo' bíin cáalaquech leti' bíin u beet a mukyaj. 
34Bíin a láaj uk tac u xiixel cu dzo'ocole' bíin a xíic pa'at u nu'ucul a cáaltal bíin 
a xo'oxo'ot a wiimo'ob. Teen Yuumtzil, teen a'alic; tene' dzo'oc in dzáic in t'aan. 
35Le t o'olal teen, Yuumtzile' quin wa'alic: Bey tumen ta tu'ubsajen ta p'atajen 
xano', bíin a mukyajt u jaadzil a ma' u'uyaj t'aanil yéetel x cáacbachil. 
36Yuumtzile' tu ya'alaj ti' teen: Wíinic teche' ¿a káat a wa wa'al u xot kiinil 
Ahola yéetel Aholiba? A'al túun tu táan u yicho'ob u p'ecbe'en cuxtalo'ob. 
37Leti'obe' tu kexajeno'ob, boonol xan u kabo'ob yéetel ki'ik. Tu kexajeno'ob, 
iquil tu kultajilaco'ob beetbil kuob, cu dzo'ocole' tu tóocajo'ob u paalalo'ob 
yanchaj teen tu yéetelo'ob u ti'al u tziiquil le kuobo'. 
38Cu dzo'ocole' tu beetajo'ob xan tin táan le ba'ala': chéen ti' jun p'éelili'i kiine' 
tu manba'alcuntajo'ob in quili'ich naj yéetel in sábado'ob. 
39Ti' u kiinil tu quíimsajilaco'ob u paalalo'ob u ti'al u tziquico'ob u beetbil 
kuobe', j taalo'ob tin kulnaje' ca tu manba'alcuntajo'ob. ¡Lela' leti' le ba'ax tu 
beetajo'ob tin wotocha'! 
40Tu túuxtajo'ob aj bisaj t'aano'ob u ti'al u beetico'ob u taal wíinico'ob náanach 
cúuchilo'ob, ca j taalo'ob. Tu ca'a túulilo'obe', ichquinajo'ob, tu bonajo'ob u 
yicho'obe' ca tu dzajo'ob u jadzutz co'ocoj ba'alo'ob u ti'al u kamico'ob; 
41j culajo'ob ti' jun p'éel qui'ichquelem u nu'ucul wenel, tu'ux dza'an janalo'ob 
tu yóokol táasche', cu dzo'ocole' ca j dzaab poom yéetel le aceite jun 
páaycuna'an ti' teen tu yóokolo'. 
42Cu yu'uba'al ca'ach u yawat ya'abcach máaco'ob táan u beetico'ob cha'an; le 
wíinico'obo' ti' u taalo'ob ca'ach x tocoy lu'ume', táan ca'ach u 



1950 

 

Biblia Maya 
© 1992, Sociedades Bíblicas Unidas. 

 

 
 

 

jadzutzquintico'ob le co'olelo'obo', tu jadzutzquitajo'ob yéetel x bakalkabo'ob 
tu kabo'ob tu dzajo'ob xan qui'ichquelem péet jo'olo'ob tu poolo'ob. 
43Tene' quin wa'alic ca'ach tin baatzil: Bejela'e', bin u ca'ajo'ob u 
qui'imaccunto'ob u yóolo'ob yéetel cáacbach xuupulo'ob ti' nupkebano'ob. 
¡Chéen yéetel leti'ob! 
44Cu taalo'ob tu yicnal x Ahola yéetel tu yicnal x Aholiba x ma' u'uyaj t'aan 
co'olelo'ob, je'el bix u bin máaco'ob tu yicnal cáacbacho'obe'. 
45Ba'ale' le wíinico'ob aj ti'ibil bejo'obo' bíin u xot kiinaco'ob tu yo'olal leti'ob 
je'el bix u najmatico'ob le x nupkebano'ob yéetel le x quíimsaj wíinico'obe'. 
Tumen leti'obe' x nupkebano'ob boonol xan u kabo'ob yéetel ki'ik. 
46Yuumtzile' cu ya'alic: Ca much'lac caaj tu yo'olalo'ob u ti'al ca xot 
kinta'aco'ob, beeta'ac u sen ocol sajaquil ti' leti'ob yéetel ocolta'aco'ob; 
47quíimsa'aco'ob yéetel ch'iin tumen tuláacal le caajo', lo'omoco'ob yéetel 
máansa'aco'ob ca'amat; quíimsa'ac xan u j xibil paalalo'ob yéetel u x ch'upul 
paalalo'ob, tóoca'ac u yotocho'ob xan. 
48Tene' bíin in beet u sa'atal ti' le múuch' caajo'oba' le x ma' subtal cuxtala'. 
Beyo' tuláacal le co'olelo'ob bíin u yilo'ob u ti'al ma' u kascuntico'ob u 
cuxtalo'ob. 
49Wa tu yo'olal le ca'a túulo'oba', bíin u kamo'ob u jaadzil u co'ilo'ob yéetel u 
kebano'ob úuchic u kultico'ob beetbil kuob. Te'exe' bíin a kaj óolte'exe' tene' 
Yuumtzilen. 

Ezequiel 24 

Jun p'éel u quet t'aanil u beeta'al janal 

1Tu diez u kiinil u winalil diez u ja'abil nueve, Yuumtzile' tu t'anajene' ca tu 
ya'alaj ti' teen: 
2Dzíibt ba'ax kiini' bejela'e', tumen bejela'e' u ajawil Babiloniae', dzo'oc u cáajal 
u ba'ateltic Jerusalén. 

3Le kaaya', ka'ay a'al ti' le caaja' u ti'al ka'ajsaj iikil ti'. A'al ti'ob le ba'ax quin 
wa'alica': dzáa jun p'éel cuum j káake' ca a láal ja' ichil; 
4dzáa u xéexet'al bak ichil, u ma'alobil xéexet'alo'ob u bakel muuk ooc yéetel u 
bakel u t'o'olol u pu'uch, bey xan u asab ma'alobil u baaquelo'ob. 
5Cu dzo'ocole' ch'a'a jun túul u asab ma'alobil le j tamano'obo', dzap si'ob tu 
yáanal u ti'al ca loocnac ma'alob, u ti'al ca ma'alob cha'acac u baaquelo'ob. 
6Tumen Yuumtzile' cu ya'alic: ¡Yaj yanil le caaj quíimsaj wíinico'! Bey jun p'éel 
cuum cuxumchaja'ane', ma' teech u lukesa'al u cuuxume'. Teche' jóokes, jun jun 
xéet'il le bako', tac quéen p'áatac x ma' bakel le cuumo'. 
7Le caajo' chuup tu yéetel ki'ik weca'an; cu dzo'ocole' ma' tu yóokol lu'um 
weca'ani', u ti'al ca pi'ixic ca'ach tumen u ma'ayil lu'um, ba'ale' tu yóokol 
jéechcabil tzekel. 
8Tene' bin in ca'aj in p'at le ki'ik te'elo', tu yóokol u jéechcabil le tzekelo', u ti'al 
beyo' ma' u pi'ixil tumen u ma'ay le lu'umo', u ti'al ca t'a'abac in p'u'ujul ca 
beeta'ac ba'ax no'oja'an. 
9Tumen Yuumtzile' cu ya'alic: ¡Yaj yanil le quíimsaj wíinic caajo'! teen tin kabil 
bíin in beet jun p'éel moson káak. 
10Teche' taas ya'abcach si'e' ca t'ab le káako', takancunt ma'alob le bako', tac 
quéen sa'ap'ac u kaab yéetel quéen elec le baaco'obo'; 
11cu dzo'ocole' le jóojochil cuumo' dzáa tu yóokol le káako' u ti'al ca p'áatac 
chacjole'en u cobreil u ti'al u tóoquic tuláacal u kasa'anilo'ob yanil; ¡tac a p'áatic 
u sa'atal u cuuxumil! 
12Ba'ale' tu yo'olal u sen cuuxume' ma' tu páajtal u luksa'al tumen le káako'. 
13Jerusalén tene' tin wóoltaj in lukes u kaasil a wanil ti' a j ma' u'uyaj t'aanil, 
ba'ale' ma' j páatchaji'. Chéen bíin kaas anil le quéen in láal in p'uja'anil ta 
wóokole'. 
14Teen Yuumtzil, teen j a'ale, bey bíin úuchuco'. Teen tin kabil bíin in beete, 
ma' bíin p'áatac ma' in béeycuntiqui'; ma' bíin in ch'a'a óotzilili', ma' bíin 

kexpajac in tuuculi'. Bíin in jadzech tu yo'olal a kaakas cuxtal, tu yo'olal xan 
ba'axo'ob ca beetic. Teen Yuumtzil, teen a'alic. 

U ca'anbesajil quíimic u yatan Ezequiel 

15Yuumtzile' tu t'anajene' ca tu ya'alaj ti' teen: 
16Bin in ca'aj in téec lukes ti' teech le máax a asab yaamajo'. Ba'ale' ma' a yaj 
óolal mix a wokol; ma' yalic u ja'il a wich. 
17Mucul mukyajnen, ma' a búuquintic u yokom nookil quíimil je'el bix u 
beeta'al tu yéetel u láak quimeno'obe'. Máanen a pixma a pool, máanen xan a 
dzaamaj xanab; ma' a pixic a wich bey u chíiculal yaj óolale' mix a jaantic le 
waaj cu jaanta'al ti' le kiino'obo'. 
18Tu ja'atzcab kiinile' táan ca'ach in t'aan yéetel le máaco'obo', tu yocbal kiine'; 
j quíim in watan; Tu láak kiine' tin beetaj le ba'ax tu ya'alaj ti' teen Yuumtzile'. 
19U cajnáalilo'ob túun le caajo' tu ya'alajo'ob ti' teen: A'al ti' to'on ba'ax u káat 
u ya'al le ba'ax ca beetico'. 
20Tene' tin wa'alaj ti'ob: Yuumtzile' tu t'anajene' ca tu ya'alaj ti' teen: 
21A'al ti' u caajil Israel: Lela' leti' ba'ax cu ya'alic Yuumtzila': Bin in ca'aj in 
manba'alcunt in kulnaj, le jach utz ta wiche'ex a pactique'ex yéetel a 
yaabiltmaje'exe', cu dzo'ocole' leti' a j ca'anal ichile'ex yéetel a muuke'ex; a j 
xibil paalale'ex yéetel a x ch'upul paalale'ex ta p'ataje'ex Jerusaleno' bíin 
quíimsa'aco'ob. 
22A'al ti'ob xan: Te'exe' bíin a beete'ex je'el bix tin beetaj teno': ma' bíin páatac 
a pixique'ex a wiche'ex u ti'al a we'esique'ex okom óolali', mix bíin páatac a 
jaantique'ex le janalo'ob cu jaanta'alo'ob tu yo'olalo'obo'. 
23Ma' bíin páatac a bine'ex a pixmaje'ex a poole'exi' mix x ma' xanabili'. Ma' 
bíin áacam okom óolnaque'exi', mix bíin okolnaque'exi'. Bíin p'áatac mina'an a 
muuke'ex tu yo'olal a loolob máaquile'ex, cu dzo'ocole' bíin jo'op'oc a yaj 
óoltique'ex ta baatzile'ex. 



1953 

 

Biblia Maya 
© 1992, Sociedades Bíblicas Unidas. 

 

 
 

 

24Te'exe' bíin a beete'ex ba'ax cu beetic Ezequiel, tuláacal le ba'axo'ob tu 
beetajo' bíin xan a beete'ex. Le quéen úuchuc lelo' bíin a kaj óolte'ex, tene' 
Yuumtzilen. 
25Bejela'e' bin in ca'aj in lukes u mu'uka'anil le j israelitaobo', lelo' leti' le kulnaj 
cu sen qui'imacchajal u yóolo' tu yo'olal u qui'ichquelmilo', leti' le jach utz tu 
yicho'ob cu jach cha'antico'ob yéetel jach yaabilmajo'obo'. Bíin xan in lukes u j 
xibil paalalo'ob yéetel u x ch'upul paalalo'ob. 
26Ti' le kiino' le máax bíin páatac u púudzule' bíin talac u dzáa ti' teech u 
péectzilil. 
27Ti' le kiino' bíin ch'éenec a tootil, bíin páatchajac a t'aan yéetel le máaxo'ob j 
púudzlajo'obo'. Beyo' bíin a we'es ba'ax bíin u beet le caajo', leti'ob xane' bíin u 
kaj óolto'ob, tene' Yuumtzilen. 

Ezequiel 25 

Cu bóobata'al u xot kiinil j amonitaob 

1Yuumtzile' tu t'anajene' ca tu ya'alaj: 
2Wíinic teche', sutabáa tu tojil le j amonitaobo' ca a wa'al u xot kiinilo'ob tin 
kaaba'. 
3A'al ti'ob ca u ch'en xiquinto'ob le t'aano'ob cu túuchi'ita'al ti'ob tumen 
Yuumtzila': Te'exe' ta dzaje'ex u yawatilo'ob qui'imac óolal le ca ta wilaje'ex u 
manba'alcunta'al in kulnaje', bey xan u kascunta'al Israel yéetel u ma'achal u 
cajnáalilo'ob Judá u ti'al j bisbilo'ob táanxel lu'umil. 
4Let o'olal, bin in ca'aj in kube'ex tu kab u caajilo'ob j lakin, u ti'al ca u toco'ob 
ti' te'ex a lu'ume'ex, u ti'al xan ca u líikeso'ob u cúuchilo'ob u yúuchul ba'atel u 
ti'al ca cajlaco'obi'. Leti'ob bíin jaantic ba'ax a pakmaje'ex yéetel leti'ob bíin 
ukic a wo'och leche'ex. 
5Rabae' bíin in sut u lu'umil tu'ux u caxtic u janal camello'ob, Amón xane', bíin 
suunac u lu'umil tu'ux cu bisa'al janal j tamano'ob. Bíin a kaj óolte'ex túun tene' 
Yuumtzilen. 

6Teen Yuumtzil, tene' quin wa'alic: Te'ex j amonitaexe', papaxkabnaje'ex yéetel 
síit'naje'ex tu yéetel qui'imac óolal, yéetel ta kex óoltaje'ex Israel. 
7Le t o'olale' bin in ca'aj in líikes in kab u ti'al in jadzique'ex yéetel u ti'al in 
kubique'ex ti' múuch' caajo'ob, u ti'al ca lukesa'ac tuláacal ba'ax yaan ti' te'ex. 
Bin in ca'aj in tzele'ex ti' le caajo'obo', bin in ca'aj in beet a mixba'altale'exi'. 
Bey túuno' bin a ca'aj a kaj óolte'ex teen Yuumtzilen. 

Cu bóobata'al u xot kiinil Moab 

8Teen Yuumtzil, tene' quin wa'alic: Moab yéetel Seire' cu ya'alico'ob jun 
tacáalili' Judá yéetel u láak múuch' caajo'ob. 
9Le t o'olale' bin in ca'aj in je'e jun p'éel bej jun tzéel ti' Moab, yéetel bin in ca'aj 
in p'at x ma' caajilo'ob jun p'éel u naklil tac tu láak jun u naklil, lelo'obo' u 
caajilo'ob Bet-jesimot, Baal-meón yéetel quiriataim u co'ocoj ba'alilo'ob le 
múuch' caajo'. 
10Bíin in beet u ch'a'abal u lu'umilo'ob tumen u caajilo'ob j lakin, pa'ate' yéetel 
j amonitaob u ti'al ma' u suut ka'ajesbil le j amonitaob ichil múuch' caajo'obo'. 
11Bíin in béeycunt u xot kiinil Moab, bey túuno' bíin kaj óolta'ac tene' 
Yuumtzilen. 

U xot kiinil Edom 

12Teen Yuumtzil, tene' quin wa'alic: Edome' dzo'oc u sutic u jeel loob ti' Judá, 
tu yo'olal lelo' dzo'oc u táaj si'ipil. 
13Le t o'olale', teen Yuumtzile', quin wa'alic: Bin in ca'aj in líikes in kab u ti'al 
in jadzic Edom yéetel u ti'al ca in xu'uls u wíiniquilo'ob yéetel u ba'alche'ilo'ob. 
Bin in ca'aj in p'at x la' jeenel caajil. Líikbal Temán tac Dedane', u 
wíiniquilo'obe' bíin quíimico'ob yéetel u ch'aac máascab. 
14Bíin in jadz Edom tu kab in caajal Israel: Leti'e' bíin u beet ti' Edom le ba'ax 
in káat in beet ichil in p'uja'anile'. Beyo' bíin ojéelta'ac bix in sutic u jeel loob. 
Teen Yuumtzil, teen a'alic. 

U xot kiinil j filisteob 

15Teen Yuumtzil, tene' quin wa'alic: Le j filisteobo' dzo'oc u sutico'ob u jeel 
loob, dzo'oc u sut loobo'ob yéetel p'ecbe'en pucsi'ikal; beyo'ob mina'an u xuul 
u aj p'eequilo'ob Israele', tu dzajuba'ob xu'ulsaj. 
16Le t o'olal, teen Yuumtzil, tene' quin wa'alic: bin in ca'aj in líikes in kab u ti'al 
in jadzic le j filisteobo'; bin in ca'aj in lukes j bej le j sereteobo', bey xan bin in 
ca'aj in xu'uls tuláacal le p'áatalo'ob tu jáal ja'ob. 
17Yaj loob bíin in sut ti'ob; bíin in jadzo'ob tu yéetel p'uja'anil. Le quéen in beet 
lelo' bíin u kaj óolto'ob tene' Yuumtzilen. 

Ezequiel 26 

U bóobatil u xot kiinil Tiro 

1Tu yáax jun p'éel u kiinil ti' u winalil u once ja'abe', Yuumtzile' tu t'anajene' ca 
tu ya'alaj ti' teen: 
2Tiroe' tu ya'alaj, tu ya'alaj Jerusalén: ¡U jool caajil u yúuchul coonol ichil le 
múuch' caajo'obo' dzo'oc u xe'exe'et'pajal! ¡Bejela'e' dzo'oc u kuchul u súutuquil 
in che'ej! Tene' bíin chu'upuquen tu yéetel ayikalil ca'aliquil leti'e' bíin 
óotzilchajac. 
3Le t o'olal, teen Yuumtzile' quin wa'alic: Tiro, tene' quin wa'alic teche' in aj 
p'eequech. Bíin in beet u líikil ya'abcach caajo'ob u ba'ateltecho'ob, je'el bix u 
líikil u cuclilo'ob le ka'anabo', 
4u ti'al u kascunto'ob a tuulumo'ob yéetel u ti'al u jeno'ob a witzil najilo'ob tac 
u ma'ay lu'umil bíin in lukes tu cúuchil, bíin in p'at jun p'éel jáanil tzekel. 
5Tu chúumuc le ka'anabo' bíin p'áatac bey u cúuchil u jaykinta'al u káanil 
caybale'. Teen Yuumtzil, teen a'alic. Tiroe' bíin ocolta'ac tumen le múuch' 
caajo'obo', 
6u péet caajilo'ob yano'ob ti' ma'alob lu'ume' bíin quíimsa'aco'ob tu yéetel u yej 
máascab. Bíin u kaj óolto'ob túun, tene' Yuumtzilen. 
7Teen Yuumtzil, tene' quin wa'alic: Bin in ca'aj in beet u taal j noojol 
Nabucodonosor u ajawil Babilonia, u asab mu'uka'anil ajaw u ti'al ca u ba'atelt 

Tiro. Bíin talac tu yéetel tzíimino'ob, bolano'ob bey xan tu yéetel j nat' 
tzíimino'ob bey xan tu yéetel ya'abcach aj ba'atelo'ob u much'quintma. 
8Yéetel u yej máascab bíin u xu'uls a péet caajilo'ob yaan ti' le lu'um ma'alob 
jedzlico'; bíin u líikes tuulumo'ob ta bakpach, bíin u beet níixo'ob u ti'al u 
ba'ateltiquech yéetel bíin u túuxt aj ba'atelo'ob ta wóokol u ch'a'amajo'ob u 
chimalo'ob. 
9Yéetel u nu'ucul u pu'ucul pak bíin jen a tuulumilo'ob, yéetel báato'ob bíin u 
pa'a a witzil najilo'ob. 
10Le quéen ococ u ajawil Babilonia ta jool a caajil je'el bix u yocol máac ichil 
jun p'éel caaj cu ch'a'abale', tu yo'olal jach ya'ab le tzíimino'obo', bíin u 
balecho'ob yéetel ma'ay lu'um bíin u líikeso'obo'; a tuulumilo'obe' bíin 
quíilbalnaco'ob tu yo'olal u ka'amcach u bolanilo'ob tu yéetel u tzíiminilo'ob; 
11u maay u tziimino'obo' bíin láaj xanabcha'atic u bejilo'ob a caajal. Bíin u 
quíims a caajal yéetel u yej máascab, bíin u pul j lu'um tuláacal a mu'uka'an 
ocom tuunilo'ob. 
12bíin u p'atecho'ob nakan óotzili, bíin u láaj ocolto'ob le ba'ax yaan a jaanto', 
bíin u jeno'ob a tuulumilo'ob, bíin u láaj lúubso'ob a jalach najilo'ob, bíin u láaj 
pulo'ob ichil ka'anab u tuunichilo'ob, u x katáal che'ilo'ob tac xan u xiixelo'ob 
u pakil. 
13Beyo' bíin in beet u ch'éenel u juum a kaayo'ob, ma' a bíin u'uya'ac tu ca'a 
téen u juum arpaobi'. 
14Bíin in sutech jun p'éel jáanil tzekel, jun p'éel u cúuchil tu'ux cu jaykinta'al u 
nu'uculo'ob caybal, ma' bíin ca'a utzquinta'aquechi'. Teen Yuumtzil, tene' dzo'oc 
in t'aan, teen Yuumtzil, teen a'alic. 
15Tene' Yuumtzilen, tene' quin wa'alic ti' Tiro: Le caajo'ob caja'ano'ob ti' le 
peteno'obo', bíin jo'op'oc u quiquilanquilo'ob le quéen u yu'ubo'ob u juum u 
ka'amil a lúubul, u u'uyanquil máaxo'ob j beeta'ab loob ti'obo' yéetel le u 
quíimsajil a cajnáalilo'obo'. 

16Tuláacal u ajawilo'ob le peteno'obo' bíin lukuco'ob tu jalach káanche'ob, bey 
xan bíin u lukeso'ob u suyemo'ob yéetel u nooko'ob yaan u jadzutz chuuyilo'ob; 
chuupo'ob noj sajaquil bíin culaco'ob j lu'um, táan u quiquilanquilo'ob yéetel 
jaka'an u yóolo'ob le quéen u yilecho'ob. 
17Bíin túun u kayo'ob ti' teech u kaayil quimeno'ob: ¡Bix úuchic a xu'ulsa'al, bix 
úuchic u beeta'al a sa'ata'al ichil le ka'anabo', caaj nojba'al! ¡Teech tu yéetel a 
cajnáalilo'obe', j mu'uka'anchajech te j ka'anabo', cu dzo'ocole' ta beetaj u yocol 
noj sajaquil ti' tuláacal le lu'umo'! 
18Bejela'a' dzo'oc a lúubule', u cajnáalilo'ob u petenilo'ob le ka'anabo' cu 
quiquilanquilo'ob tu yéetel sajaquil. Bejela'a' dzo'oc u p'áatal mina'aneche', u 
petenilo'ob le ka'anabo' bíin sen ja'akac u yóolo'ob. 
19Tumen teen Yuumtzile' quin wa'alic bin in ca'aj in sutech x lab caajil, je'el bix 
le caajo'ob mix máac cajnáalo'obo'. Bin in ca'aj in beet a ba'alal tumen u ja'ilo'ob 
le taamtam ka'anabo', 
20ca éemequech tac tu'ux yaan le quimeno'obo', leti' le máaco'ob cuxa'ano'ob 
úuch ca'acho'. Bíin in pulech tu asab taamil lu'um, tu lu'umilo'ob le mina'an u 
xuul x lab caajo'obo', u ti'al ca cajlaquech ichil le quimeno'obo', ma' bíin ca'a 
yanac a cajnáalilo'obi'. Mix bíin ca'a utzquinta'aquech way tu lu'umil le 
máaxo'ob cuxa'ano'obo'. 
21Bíin in sutech sajbe'en ba'al, bíin sa'ataquech, bíin caxta'aquech. Ba'ale' mix 
bikin bíin nuptáantaquechi'. Teen Yuumtzil, teen a'alic. 

Ezequiel 27 

U kaayil quíimil u ti'al u caajil Tiro 

1Yuumtzile' tu t'anajene' ca tu ya'alaj ti' teen: 
2Wíinic, teche' kay u kaayil quíimil 
3tu yóokol Tiro, le caaj yaan tu jáal le ka'anabo', le caaj cu paaclan coonol tu 
yéetel múuch' caajo'ob yéetel u ya'abcach petenilo'ob le ka'anabo'. A'al ti' bey 



1958 

 

Biblia Maya 
© 1992, Sociedades Bíblicas Unidas. 

 

 
 

 

cu ya'alic Yuumtzila': Tiro, teche', ca noj ba'alcunticabáa iquil a wa'alic jun 
p'éelech qui'ichpam, ma'alob beeta'anilech; 
4a méektáane' cu kuchul tac tu chúumuc ka'anab, le máaxo'ob j beeteche', tu 
beetajecho'ob qui'ichpamech. 
5Tuláacal a kalbil che'ilo'obe' j ch'a'ac ti' pinoe' j ch'a'abo'ob tu pu'uquil Senir; 
a x ocom che'ile' j beeta'ab tu yéetel u kuulche'il Líbano; 
6u che'ilo'ob a báabe' j beeta'abo'ob yéetel u béequilo'ob Basán; u yóokol a 
cheemile' j beeta'abo'ob yéetel cipreso'ob ti' j ch'a'abo'ob tu jáal u ja'ilo'ob 
Chipree', jadzutzquinta'ano'ob yéetel marfil. 
7U nookilo'ob u ti'al u beeta'al a báab tumen iike', le j chu'uyo'ob Egiptoe' leti' 
ca'ach cu meyaj teech lacamil; a bo'oyilo'obe' beeta'ano'ob ca'ach tu yéetel 
nooko'ob chacpuke'en yéetel chac, j beeta'ano'ob tu jáal u ka'anabilo'ob Elisa. 
8A aj báabobe' ti' ca'ach u taalo'ob Sidón tu yéetel Arvade', le máaxo'ob 
nu'ucbesic tu'ux bíin jíilta'aqueche' ma'alob u yojelilo'ob tu'ux unaj u 
bisiquecho'ob. 
9U cajnáalilo'ob Gebale' ma'alob u yojelilo'ob u yutzquinto'ob tu'uxo'ob 
kaschaja'an, Tuláacal u aj meeyjulo'ob u cheemilo'ob le ka'anabo' cu máan u 
cono'ob ca'ach a coonolo'ob. 
10U j xiibilo'ob Persia, Lidia yéetel Libiae' leti'ob cu meyajo'ob ca'ach ti' 
ba'atelilo'ob a ti'al; cu jadzutzquintiquecho'ob ca'ach tu yéetel u chimalo'ob bey 
xan yéetel u p'óoquilo'ob u ba'atelo'ob yéetel cu dzáico'ob qui'ichquelmil ti' 
teech. 
11U cajnáalilo'ob Arvad, pa'ate' yéetel u aj ba'atelo'ob ti' yano'ob ca'ach ta 
tuulumilo'ob yéetel tu bak paach, ta witzil najo'obe' u cajnáalilo'ob Gamad 
yano'ob ca'achi'. U chimalo'obe' ch'uyucbalo'ob ca'ach ti' tuláacal u chowaquil 
a pakilo'ob u ti'al u beetico'ob a asab jadzutztal. 

12Tu yo'olal jach ya'ab ca'ach a ayikalil, Tarsise', cu kex coonol ca'ach ta wéetel, 
tu keexil ba'axo'ob cu dzáic ti' teech ca'ache', teche' ca dzáic ca'ach ti': plata, 
fierro, estaño. 
13Bey xan Grecia, Tubal yéetel Meseque', cu maano'ob ca'ach ti' teech, cu 
bo'otiquecho'ob ca'ach tu yéetel palitzilo'ob bey xan tu yéetel ba'alo'ob bronce 
u ca'ajo'ob. 
14U cajnáalilo'ob Bet-togarmae', cu bo'otiquecho'ob ca'ach tu yéetel u 
tzíiminilo'ob meyaj, tzíimino'ob u ti'al nat'bil, bey xan tu yéetel mulaob. 
15U cajnáalilo'ob Rodase' cu kex coonolo'ob ca'ach ta wéetel. Ca kex coonol 
ca'ach tu yéetel ya'ab u cajnáalilo'ob u petenilo'ob ka'anab, cu bo'otiquecho'ob 
ca'ach tu yéetel marfil bey xan tu yéetel u che'ilo'ob ébano. 
16Edome' cu kex coonol ca'ach ta wéetel, tumen ya'ab ba'axo'ob ca conic: tu 
keexil ba'axo'ob ca conique' cu taasa'al ca'ach ti' teech u jadzutz tuunichilo'ob 
granate, nooko'ob bona'ano'ob chacjope'en, nooko'ob chuya'ano'ob, u 
nookilo'ob lino, coralo'ob tu yéetel rubiob. 
17Cu kex coonol xan ca'ach ta wéetel judá yéetel Israel, cu bo'otiquecho'ob 
ca'ach tu yéetel u trigoil Minit, bey xan tu yéetel noj waajo'ob, caab, aceite 
yéetel bálsamo. 
18Damascoe' cu manic ti' teech ca'ach ya'abcach ba'alo'ob yéetel ya'abcach 
ayikalilo'ob; cu bo'otiquech ca'ach tu yéetel u vinoil Helbón bey xan tu yéetel 
u tzo'otzel u j tamanilo'ob Sahar. 
19Líikbal Uzale' cu taasa'al ca'ach ti' teech vino, fierro nu'ucbesa'an, canela 
yéetel qui'iboc jalalo'ob u ti'al u bo'ota'al a coonolo'ob. 
20Dedane' cu kex coonol ca'ach ta wéetel u jaalma tzíimino'ob. 
21Arabia yéetel tuláacal u nuuquilo'ob Cedare' ti' teech cu maano'ob ca'achi: cu 
bo'otiquecho'ob ca'ach tu yéetel mejen j tamano'ob, j tamano'ob yéetel j 
yuuco'ob. 

22U aj coonolilo'ob Sabá yéetel Ramae' ti' teech ca'ach cu maano'ob, cu 
bo'otiquecho'ob ca'ach tu yéetel u asab ma'alobil qui'iboc ja'ob, jadzutz 
tuunicho'ob yéetel oro. 
23Cu kex coonol ca'ach ta wéetel Harán, Cane, Edén yéetel u aj coonolilo'ob 
Sabá, u coonolilo'ob Asiria yéetel tuláacal Media; 
24cu conico'ob ca'ach ti' teech castláan nooko'ob, buuclis nooko'ob bona'ano'ob 
chacjope'en, but' chuuyo'ob, póopo'ob jejeláas bona'anilo'ob, jokbil suumo'ob 
mu'uka'antaco'ob. 
25U cheemilo'ob Tarsise', cu taalo'ob ca'ach chuclan paachil u ti'al u taasico'ob 
ti' teech ya'abcach meyajtbil ba'alo'ob. Beyech ca'ach jun p'éel cheem ti'anech 
yóokol taamtam ka'anab, chuup tu yéetel tuláacal ba'axo'ob co'oj. 
26A aj báabo'obe' tu bisajecho'ob ti' taamtam ja'ob, ba'ale' u yiikalo'ob j lakine' 
tu xe'exe'et'ajech te j taamtam ka'anabo'. 
27A ayikalil, a coonolo'ob yéetel u yich a meyaje', a aj meyajo'ob ti' cheem 
yéetel máaxo'ob bisiqueche', le máaxo'ob tzutziquech, a j coonolo'ob, a aj 
ba'atelo'ob yéetel tuláacal máaxo'ob meyajtiqueche', bíin xi'ico'ob tu taamil 
ka'anab le kiin bíin búulqueche'. 
28Le quéen awatnac a aj meyajilo'ob ka'anabe', bíin quiquilnac u cuclil le 
ka'anabo'. 
29Le aj báabo'obo', bíin éemeco'ob tu cheemo'ob; le u aj báabilo'ob yéetel le 
máaxo'ob bisic le cheemo', bíin u puluba'ob j lu'um. 
30Bíin awatnaco'ob, bíin yaj okolnaco'ob ta wo'olal, bíin u toso'ob lu'um tu 
poolo'ob yéetel bíin u bakluba'ob ich ta'anil káak. 
31Ta wo'olale', bíin u dzico'ob u poolo'ob, bíin u búuquinto'ob u okom nooko'ob 
yéetel bíin okolnaco'ob tu yéetel yaayaj óolal. 
32Ta wo'olale', bíin u kayo'ob jun p'éel u kaayil quíimil, iquil bíin u ya'alo'ob 
óotzil óolal: ¿Máax je'el u páajtal u queticubáa tu yéetel Tiro, le caaj ti' yaan 
ca'ach ichil le ka'anabo'? 

33Le quéen kuchuc ca'ach a coonol ti' le ka'anabo', ca conic ca'ach tuláacal ba'ax 
kabéet ti' múuch' caajo'ob. Yéetel a ya'abcach ayikalil yéetel le ba'alo'ob ca 
conic ca'ache' ca ayikalcuntic ca'ach u ajawilo'ob lu'um. 
34Bejela'e', ca'acacha'anech tumen ka'anab, bula'anech tac tu taamil ja'. 
Ba'axo'ob ca conic yéetel a aj meyajo'obe' j bino'ob tu taamil ka'anab ta wéetel. 
35Tuláacal u cajnáalilo'ob u petenilo'ob le ka'anabo' oca'an sajaquil ti'ob ta 
wo'olal; u ajawilo'obe' jaka'an u yóolo'ob, chica'an u sajaquil tu yicho'ob. 
36U j coonolilo'ob u láak caajo'obe', cu ja'akal u yóolo'ob le quéen u yilecho'ob. 
Dzo'oc a suut sajbe'entzil ba'alil; dzo'oc a xu'ulul jun puli'. 

Ezequiel 28 

Bóobat tu yo'olal u ajawil Tiro 

1Yuumtzile' tu t'anajene' ca tu ya'alaj ti' teen: 
2Wíinic, teche' a'al ti' u ajawil Tiro: Je'el ba'ax cu ya'alic Yuumtzila': A 
pucsi'ikale' chuup tu yéetel x ca'anal ichil, ta tucultabáa jun túulech ku 
culucbalech tu jalach káanche' kuob bakpachta'anech tumen ka'anab. Ba'ale' 
teche' ma' jun túulech kui', teche' jun túulech wíinic ca tucultic yaan ti' teech u 
na'at jun túul ku. 
3¿A wojéelaje', cu píitmáansic wa u yojéelaj Danel? ¿Mix jun p'éel x mucul ba'al 
cu p'áatal ma' a wojéeltic? 
4Yéetel a wojéelaj, yéetel nu'uca'anech u ti'al meyaje', dzo'oc u yantal ti' teech 
ya'ab ayikalilo'ob, dzo'oc a chupic a ba'aso'ob yéetel oro bey xan yéetel plata. 
5Tu yo'olal nu'uca'anech u ti'al coonole', ta ya'abcuntaj a ayikalilo'ob, ba'ale' le 
ayikalilo'obo' tu beetaj u ca'analtal a wich. 
6Tu yo'olal lelo' Yuumtzile' cu ya'alic: Bey tumen ca tucultic yaan ti' teech u 
na'at jun túul kuo', 
7bin in ca'aj in beet u taal j táanxel lu'umilo'ob ta wóokol, máaco'ob asab loolob 
wíinico'ob, bíin u jíilto'ob u máascabo'ob u ti'al u ba'ateltiquecho'ob, ti' teech, 

jach qui'ichquelmech yéetel jach yaan aj ojéelajeche', bíin u xanabcha'at a 
qui'ichquelmil. 
8Bíin u pulecho'ob tu taamil áactun, bíin úuchuc ti' teech loob tu yóokol u 
taamil ka'anab. 
9¿Bíin wa túun a wu'uyabáa jun túulech ku, le quéen ti'anaquech tu táan 
máaxo'ob bíin jadziquech? ¡Tu kab máaxo'ob bíin quíimsiqueche', teche', ma' u 
láak ba'alechi', chéen jun túulech wíinic! 
10Bíin quíimiquech tu kab táanxel lu'umilo'ob, je'el bix u quíimil máax j ma' 
ocsaj óole'. Teen Yuumtzil, teen a'alic; Teen dzáic u t'aanil. 

U kaayil quíimil tu yo'olal u ajawil Tiro 

11Yuumtzile' tu t'anajene' ca tu ya'alaj ti' teen: 
12Wíinic, teche' kay jun p'éel u kaayil quíimil ti' u ajawil Tiro, ca a wa'al ti': 
Je'el ba'ax cu ya'alic Yuumtzila': Ti' teech ca'ach cu jóokesa'al u ca'anbesajil bix 
jun túul utzil wíinic, chuupech ca'ach yéetel ojéelajil bey yéetel qui'ichquelmil. 
13Ti'anech ca'ach Edene', ichil u pakalo'ob Ku, jadzutzquinta'anech ca'ach tu 
yéetel u jejeláasil u jadzutzil tuunicho'ob: rubí, crisólito, jade, topacio, 
cornalina, jaspe, zafiro, granate yéetel esmeralda; a jadzutz ba'alo'ob yéetel a 
tuupo'ob ca'ache', beeta'ano'ob ca'ach yéetel oro, líikbal ti' le kiin j 
beeta'abiqueche'. 
14Tin p'atajech canantbil tumen jun túul cuxa'an aj xiknal, ti' ca'ach yanech tu 
quili'ich pu'uc Kue', ca xíimbal ca'ach ichil le eeko'obo'. 
15Ma'alob tojil ca'ach a cuxtal líikbal ti' le kiin j beeta'abiquech tac ca j chíicpaj 
ti' teech le kasa'anilo'. 
16U sen ya'abil a kex coonole' tu chupajech tu yéetel meyaj loob bey xan tu 
yéetel keban. Ca túun tin tzelajech tin táan; tin tojolch'intajech ti' u pu'uquil 
Ku, le xiknal aj cuxa'an canatiquech ca'acho' tu jóokesajech ichil le eeko'obo'. 

17A qui'ichquelmile' tu chupajech yéetel x ca'anal ichil; a sen jadzutzile' tu 
kascuntaj a ojéelajil. Tene' tin pulajech j lu'um, tin beetaj u pa'ajal a subtal tu 
táan ajawo'ob. 
18sen ya'abchaj a kebano'ob, sen kaschajech yéetel a kex coonol, kuch tac a 
manba'alcuntic a kulnajo'ob. Ca túun tin beetaj u jóokol jun p'éel káak 
chúumuc ti' teech u ti'al u láaj tóoquiquech. bejela'e' tuláacal máax je'el u 
páajtal u yilic ti' yanech j lu'um, suunaja'anech ta'anil káak. 
19Tuláacal le múuch' caajo'ob u kaj óoltmecho'obe', cu ja'akal u yóolo'ob le 
quéen u yilecho'ob. Dzo'oc a suut sajbe'en ba'al; ¡J quíimech u ti'al mix bikin a 
ca'a cuxtal! 

U bóobatil u xot kiinil Sidón 

20Yuumtzile' tu t'anajene' ca tu ya'alaj ti' teen: 
21Wíinic, teche' sutabáa tu tojil Sidone', ca t'aanaquech tin kaaba' tu yóokol. 
22A'al ti': Je'el ba'ax cu ya'alic Yuumtzila': Sidón, tene' quin beetiquinbáa a aj 
p'eec; Bíin in nojbe'encultinbáa chúumuc a caajil. Bíin in we'es in quili'ichil, 
beyo' bíin kaj óolta'ac teen Yuumtzilen. 
23Bíin in túuxt koja'anilo'ob ta wóokol, bíin áalcabnac ki'ik tu bejilo'ob a caajal; 
a cajnáalilo'obe' bíin lúubuco'ob quimeno'ob, bíin ba'atelta'aco'ob tu yéetel 
máascab tuláacal tu'ux. Bíin ojéelta'ac túun, tene' Yuumtzilen. 
24Israele' ma' bíin u ca'a mukyajt u yaayaj ju'up'ul tumen u ki'ixilo'ob u kex 
óolal le caajo'ob bakpachtmailo'. Leti'ob túune' bíin u kaj óolto'ob teen 
Yuumtzilen. 
25Teen Yuumtzile' quin wa'alic: Bíin in mol u caajil Israel ichil le caajo'ob tu'ux 
in ki'itbesmajo'obo', yéetel bíin in we'es in quili'ichil tu táan yich tuláacal 
múuch' caajo'ob. Israele', bíin cajlac tu ca'a téen tu lu'um, le lu'um tin dzáa ti' 
Jacob in palitzilo'. 
26Te'elo' bíin cajlaco'ob yéetel jéedzel, bíin u beeto'ob u yotocho'ob bíin xan u 
pako'ob uvaob. Tene' bíin in béeycunt in xot kiin tu táan tu yóokol tuláacal 

máaxo'ob cajnáalo'ob tu tzéelo'ob cu manba'alcuntico'ob u caajil israelo'. Bey 
túuno' bíin kaj óolta'ac tene' Yuumtzilen u Junab Ku Israel. 

Ezequiel 29 

Bóobat tu yo'olal Egipto 

1Ti' u doce kiinil ti' u winalil diez ti' u ja'abil diez xane', Yuumtzile' tu t'aanajene' 
ca tu ya'alaj ti' teen: 
2Wíinic teche' sutabáa tu tojil faraón u ajaw Egiptoe', ca tacpoolt tin kaaba' bey 
xan tuláacal Egipto. 
3A'al ti': Je'el ba'ax cu ya'alic Yuumtzila' Tene' quin beetiquinbáa a aj p'eec, 
faraón, teche' u ajawil Egipto le nojoch ba'aba'al chilicbalech ichil a wáalcab 
ja' ca wa'alic: Le Niloo' in ti'al, teen beetmajil. 
4Bin in ca'aj in jok ni'itech, Bin in ca'aj in beet u táakal ta pu'uch u cayilo'ob a 
áalcab ja'il. ¡Bíin in jóokesech ichil a wáalcab ja' pa'ate' tu yéetel le cayo'ob 
taakaltaco'ob ti' teche'! 
5Bíin in xáacch'intech pa'ate' tu yéetel u cayilo'ob a wáalcab ja'il; bíin 
lúubuquech quimenech ti' cúuchil jáanpike'en, cu dzo'ocole' mix máac bíin xi'ic 
u ch'a'ech u muquech. Bíin in beet a jaanta'al tumen u dzíidzic ba'alche'ilo'ob 
káax yéetel u ch'íich'ilo'ob ca'an. 
6Tuláacal u cajnáalilo'ob Egiptoe' bíin u kaj óolto'ob, tene' Yuumtzilen. U caajil 
Israele' taal u caxant a wáantaj, ba'ale' teche' ta beetajabáa bey jun p'éel jalale': 
7Le ca tu machajecho'obe', j cáacheche', ca ta loobiltaj u ch'ala'atel; le ca tu 
yóoltajo'ob nactal ti' teche', teche' j cáachech ca ta beetaj u lúubulo'ob. 
8Le t o'olal tene' le Yuumtzilo' quin wa'alic: Egipto, bin in ca'aj in beet a 
ba'atelta'al tu yéetel máascab, u ti'al ca quíimsa'ac a cajnáalilo'ob tac a walak 
ba'alche'ob. 
9Bíin suunaquech x tocoy caajil, beyo' le wíinico'obo' bíin u kaj óolto'ob tene' 
Yuumtzilen. Teche' ta wa'alaj: Le Niloo' in ti'al, teen j beete. 

10Ma'alob túuno', tene' quin beetiquinbáa a aj p'eec bey xan u aj p'eec a wáalcab 
ja'. Bin in ca'aj in sutech jun p'éel x tocoy caaj sajbe'entzil, láaj jeenel, líikbal 
Migdol tac Asuán, tac tu xuul u jol ch'aaquil Eutiopía. 
11Te'elo' mix wíinico'ob mix ba'alche'ob bíin káatco'obi'. Bul cuarenta ja'abo'ob 
mix máac bíin cajlac te'elo'. 
12Egipto, tene' bíin in láaj pa'ech; A caajilo'obe' bíin p'áatac jeneelo'ob bul 
cuarenta ja'abo'ob, bíin p'áatac jach x tocoy caajil ti' u láak jeenel caajo'ob, bíin 
in tojolch'int táanxel lu'umil a cajnáalilo'ob, bíin in ki'itbeso'ob ichil u láak 
lu'umo'ob yéetel ichil u láak múuch' caajo'ob. 
13Teen Yuumtzil, tene' quin wa'alic: Cu dzo'ocol u máan le cuarenta ja'abo'obo', 
bíin xi'iquen in much'quint le j egipciob ti' le lu'umo'ob tu'ux ki'itpaja'ano'obo'. 
14Le j egipciob bisa'ano'ob kalbilo'obo', bíin in beet u suuto'ob u ti'al ca 
cajlaco'ob tu noojol Egipto le tu'ux cajnáalo'ob ca'ache', bíin u beeto'ob jun p'éel 
ajawil ma' nojoch je'el bix u láako'obo'. 
15Leti' bíin u beet u asab chichanil ti' le ajawo'obo', ma' bíin u beetubáa u poolil 
múuch' caajo'ob tu ca'a téeni', bíin in beet u asab chichantal u ti'al ma' u pa'ic 
u muuk u láak múuch' caajo'ob; 
16u caajil Israel xane' ma' bíin u ca'a alab óolt Egiptoi', tumen lelo' bíin u beet 
u kaj óolt bix úuchic u tusicuba'ob le ca j bino'ob u káato'ob áantaj ti' Egiptoe'. 
Bíin túun u kaj óolto'ob tene' Yuumtzilen. 
17Ti' u yáax kiinil ti' u yáax winalil ti' u ja'abil veintisiete, Yuumtzile' tu 
t'anajene' ca tu ya'alaj ti' teen: 
18Nabucudonosor u ajawil Babiloniae', dzo'oc u túuxtic u aj ba'atelo'ob u ti'al u 
ba'atelto'ob Tiro; tuláacal le aj ba'atelo'obo' kolista'abo'ob j pokchaj xan u 
queléenbalo'ob; ba'ale' mix leti', mix u aj ba'atelo'ob tu ch'a'ajo'ob wa ba'ax ti' 
le ba'atel tu beetajo'ob Tiro'. 
19Le t o'olal, tene' Yuumtzilen, tene' quin wa'alic: Bin in ca'aj in beet u ch'a'abal 
Egipto tumen Nabucodonosor u ti'al ca u toc tuláacal u ayikalilo'ob yéetel 

tuláacal ba'axo'ob yaan ti'; yéetel le ba'axo'ob bíin u yocolto' je'el u yantal u 
ti'al u bo'otic u aj ba'atelo'obe'. 
20Bin in ca'aj in beet u ch'a'abal Egipto tumen Nabucodonosor u ti'al u 
bo'oticubáa ti' le ba'atel bin u beet tu caajil Tiroo', tumen leti'e' dzo'oc u 
meyajtiquen. Teen Yuumtzil, teen a'alic. 
21Ti' le kiino' bíin in beet u ya'abtal u muuk Israel, teech xane' Ezequiel bíin 
páatac jéechcab t'anico'ob. Bíin túun u kaj óolto'ob tene' Yuumtzilen. 

Ezequiel 30 

Bix úuchic u ja'adzal Egipto 

1Yuumtzile' tu t'anajene' ca tu ya'alaj ti' teen: 
2-3Wíinic, teche' t'aanen tin kaaba'e' a'al beya': Bey cu ya'alic Yuumtzila': Awat 
t'aanene'ex tu yo'olal le kiin cu náadzalo'; ¡táan u náadzal u kiinil Yuumtzil! 
¡jun p'éel kiin bíin noocoychajac, jun p'éel kiin sajbe'en u ti'al múuch' caajo'ob! 
4Bíin talac ba'atel tu yóokol Egipto. Le quéen quíimsa'ac ya'abcach máaco'ob, 
yéetel le quéen ocolta'ac ya'ab u ayikalilo'ob, yéetel le quéen xu'ulsa'ac Egipto 
tac u chuun pakilo'ob, Etiopíae', bíin jo'op'oc u quiquilanquil. 
5Bíin quíimico'ob xan ichil ba'atel u aj ba'atelilo'ob Etiopía yéetel Libia, Lidia, 
tuláacal Arabia, Cub, yéetel u láak caajo'ob, bey xan u láak lu'umo'ob áantic u 
ti'al j ba'atelo'. 
6Je'el ba'ax cu ya'alic Yuumtzila': Le máaxo'ob lat'ab pachtic Egiptoe', bíin 
quíimico'ob ichil ba'atel, líikbal Migdol tac Asuán. U noj ba'alil páajtalil 
Egiptoe', bíin pa'ajac u subtal. Tene' Yuumtzilen, teen dzáic u t'aanil. 
7Egiptoe', bíin suunac jun p'éel lu'um láaj asab kascunta'an ti' u chuucáan 
lu'umo'ob, u noj caajilo'obe' u asab jena'anilo'ob. 
8Le quéen in beet u tóoca'al u múuch' caajilo'ob, yéetel u láaj quíimsa'al 
máaxo'ob lat'ab pachtique'. Leti'ob túune'; bíin u káat óolto'ob tene' Yuumtzilen. 

9Le quéen kuchuc u kiinil u ja'adzal Egiptoe', bíin in túuxt aj bisaj t'aano'ob ti' 
ka'anab, u ti'al ca u dza'ob sajaquil ti' u náayal óol cajnáalilo'ob Etiopía, bíin 
chu'upuco'ob yéetel noj sajaquil. Le kiino' chéen ta'aytac u kuchul. 
10Tene' Yuumtzilen, tene' quin wa'alic: Bin in ca'aj in ch'a'a Nabucodonosor u 
ajawil Babilonia, u ti'al in xu'ulsic u ayikalil Egipto. 
11Bíin xi'ico'ob yéetel u aj ba'atelo'ob, máaxo'ob asab loolob wíinico'ob, u ti'al 
jáay u xu'ulsico'ob le cajnáalilo'ob le lu'umo'. Bíin u ba'atelto'ob Egipto tu yéetel 
u ca'amat yej máascabo'ob, bíin u p'ato'ob le lu'um chuup yéetel quimeno'obo'. 
12Bíin in beet u tijil le Niloo', bíin xan in dzáa cajnáalilo'ob le lu'um tu kab 
loolob wíinico'ob; tu yéetel le j táanxel lu'umilo'obo', bíin in p'at jeenel 
caajilo'ob le lu'umo' pa'ate' yéetel tuláacal ba'axo'ob yano'obi'. Teen Yuumtzil, 
teen j a'ale. 
13Teen, le Yuumtzilo' quin wa'alic: bin in ca'aj in xiixcunt le beetbil kuobo' bin 
in ca'aj in xu'uls le j ma' jaaj u kuilo'ob Menfis. Egiptoe', ma' bíin yanac tu ca'a 
téen máax méektáantiqui', cu dzo'ocole' bíin in chup yéetel noj sajaquil u 
múuch' caajilo'ob. 
14Bíin in sut x lab caajilo'ob u noojol Egipto, bíin in tóoc Soán bíin xan in xot 
kint Tebas. 
15Bíin in láal in p'uja'anil tu yóokol Sin, u muuk Egipto, bíin xan in xu'uls u 
ayikalil Tebas. 
16Bíin in t'ab káakt Egipto, Sinee' bíin u ch'o'och'o'otubáa tu yo'olal ki'inam; 
bíin póot jo'oloc tu tuulumilo'ob Tebas, Menfis xane' bíin ba'atelta'ac tu 
pika'anil sáasil kiin. 
17U táanquelemilo'ob On yéetel Bubastise', bíin quíimico'ob ichil ba'atel, u 
chúuca'an u cajnáalilo'obe', bíin ma'achaco'ob bisbil kalbilo'ob. 
18Le quéen dzo'ococ in p'atic x ma' páajtalil Egipto yéetel in pa'ic u muuk tu 
yo'olal lelo' cu nonoj ba'alcunticubáe', le kiino' bíin éekjoch'e'enchajac tu caajil 

Taafnes, jun p'éel múuyal bíin balic Egipto, u cajnáalilo'ob u caajilo'ob xane', 
bíin ma'achaco'ob u ti'al j bisbilo'ob j kalbil. 
19Tene' bíin in béeycunt u xot kiinil Egipto, beyo' bíin kaj óolta'ac túun, tene' 
Yuumtzilen. 
20Ti' siete kiinil ti' u yáax winal ti' le once ja'abo', Yuumtzile' tu t'anajene', ca tu 
ya'alaj ti' teen: 
21Tene' dzo'oc in wop'ic u baaquel muuk u kab faraón u ajawil Egipto, mix 
máac dzacmail mix xan tu to'omail u ti'al ca u ch'a'a u muuk tu ca'a téen u ti'al 
u machic u ca'amat yej máascab. 
22Le t o'olale', teen Yuumtzile' quin wa'alic: Tene' quin beetiquinbáa jun túul aj 
p'eec ti' faraón u ajawil Egipto. Bin in ca'acach tu ca'a dzíital u baaquel u muuk 
u kab, le ma'alobo' bey le caachal ca'acho', bíin in beet ca lúubuc u máascab tu 
kab. 
23Bin in ca'aj in ki'itbes le egipciob ichil u chuucáan múuch' caajo'obo', bin in 
ca'aj in ki'itbeso'ob táantanxel lu'umilo'ob. 
24Bin in ca'aj in dzáa muuk tu kab u ajawil Babilonia, yéetel bin in ca'aj in dzáa 
in máascab tu kab. Bin in ca'aj in cach u baaquel u muuk u kab faraón, leti' 
túune' bíin u yil loobilta'an tu táan u aj p'eec. 
25Bíin in mu'uka'anquint u muuk u kab u ajawil Babilonia, bíin in p'at x ma' 
muukil u muuk u kab faraón. Le quéen in dzáa in máascab tu kab u ajawil 
Babilonia u ti'al u líikesic tu yóokol Egiptoe', bíin kaj óolta'ac, tene' Yuumtzilen. 
26Bíin in ki'itbes le j egipciob ichil u chuucáan caajo'ob yéetel múuch' 
caajo'obo', bey túuno' bíin kaj óolta'ac, tene' Yuumtzilen. 

Ezequiel 31 

Faraone' cu que'etel yéetel jun cúul kuulche' 

1Ti' u yáax kiinil u yóox p'éel winal ti' u once ja'abile', Yuumtzile' tu t'anajene' 
ca tu ya'alaj ti' teen: 

2A'al ti' faraón u ajawil Egipto, yéetel ti' tuláacal u caajale': ¿Ba'ax yéetel je'el 
u páajtal u que'etel a nojochile'? 
3Beyech jun cúul cipres wa jun cúul u kuulche'il Líbanoe', yéetel u 
qui'ichquelem kabo'obe' cu dzáic bo'oy te j káaxo', tu yo'olal u jach ca'analile' 
u ni' u kabo'obe' cu kuchul tac ichil le múuyalo'obo'. 
4Le cháac yéetel u ja'il le lu'uma', leti'ob áantic j ch'íijil; yanchaj áalcab ja'ob tu 
bakpach tu'ux paka'an; u ja'ilo'ob cu yáalcabo' tu láaj jóoyabtaj u pakalilo'ob le 
lu'umo'obo'. 
5Tu yo'olal yaan ca'ach ya'ab u ja'ile', nojochchaj asab ti' u che'ilo'ob le káaxo'; 
u kabo'obe' ya'abchajo'ob, ca nojoch xíit'lajo'ob. 
6Tuláacal u jejeláasilo'ob ch'íich'o'ob cu beetico'ob ca'ach u ku'ob tu kabo'ob; 
tuláacal u jejeláasil u ba'alche'ilo'ob káaxe' cu yantal ca'ach u mejenilo'ob tu 
yáanalo'ob. Tu yáanal u bo'oye' cu páajtal u cajtalo'ob ca'ach ya'abcach múuch' 
caajo'ob. 
7Jun cúul qui'ichquelem nojoch che' ca'achi, jach chowactac u kabo'ob, tumen 
u mootzo'obe' cu kuchla'ajal tu'ux ca'ach yaan ya'abcach ja'. 
8Mix jun cúul ti' le kuulche'ob yano'ob tu x péetpach u pakal nicte' Ku cu páajtal 
ca'ach u queticubáa tu yéetele'; mix jun cúul pino yaan ca'ach u kabo'ob je'el 
bix yanil u kabo'ob leti'e', mix jun cúul castaño yaan u le' je'el bix yanil u le' 
leti'e', mix jun cúul u che'il u x péetpach u pakal nicte' Ku je'el u que'etel ca'ach 
yéetel u qui'ichquelmile'. 
9Tene' j beet qui'ichquelem yéetel ya'abcach u kabo'ob, u láak u che'ilo'ob u x 
péetpach u pakal nicte' Ku, dzíibolta'an ca'achi. 
10Tu yo'olal lelo', bey u ya'alic Yuumtzila': Le che'o' jach ca'analchaji, kuch tac 
ichil le múuyalo'obo'; tu yo'olal sen nojochchajico' j chu'up x ca'anal ichil. 
11Le t o'olalo' tene' dzo'oc in dzáic jun tzéelil; bin in ca'aj in cha'a u lúubul tu 
kab jun túul náacom táanxel lu'umil, u ti'al ca u loolob t'ant je'el bix cu najmatic 
u kasa'anile'. 

12U asab loolob j táanxel lu'umilo'ob wíinico'obe' leti'ob bíin ch'aquic u ti'al ca 
u xúunp'atto'ob; u kabo'obe' bíin lúubuco'ob ca'acacho'ob ti' tuláacal pu'uco'ob, 
táax koom lu'umo'ob yéetel u ko'opilo'ob, cu dzo'ocole' tuláacal le máaco'ob 
cajnáalo'ob ca'ach tu yáanal u bo'oyo'obo', bíin u xúunp'atto'ob. 
13Tuláacal u jejeláasil ch'íich'o'ob bíin talaco'ob u beet u ku'ob ti' le che' 
luba'ano', bey xan u jejeláasil ba'alche'ob bíin talaco'ob j chital tu yóokol u 
kabo'ob. 
14Mix jun cúul che' bíin sen nojochchajac tu ca'a téen quex ti' yaan tu jáal ja'e', 
quex sen jóoyabta'aque', ma' bíin ca'a kuchuc u ni' che'il ich múuyalo'obi', mix 
bíin kuchuc buca'aj ca'analilo'. Tuláacalo'ob láaj xot kinta'ano'ob u ti'al j 
quíimil, u ti'al ca éemeco'ob cajtal tu caabalil u yóokolcaab tu yáanal lu'um u 
ti'al u yantalo'ob ichil le yano'ob tu mucnalo'obo'. 
15Tene', Yuumtzilen, tene' quin wa'alic: le quéen éemec le che' tu ajawil le 
quíimilo', bíin in beet u tijil le taamtam ka'anab tu yo'olal óotzil óolal; bíin in 
kat u beel le áalcab ja'ob tac xan le t'o'ol ja'obo'; tu yo'olal leti'e' bíin in beet u 
yantal yaj óolal ti' u che'ilo'ob Líbano yéetel bíin tijic tuláacal u che'ilo'ob le 
káaxo'. 
16Le quéen in beet u yéemel tu ajawil quíimil u ti'al in much'quintic yéetel le 
máaxo'ob dzo'oc u quíimilo'obo', u juum u lúubulo'obe' bíin u beet u quíilbal le 
múuch' caajo'obo'. Beyo' te tu yáanal le lu'umo', bíin qui'imachajac u yóolo'ob 
u che'ilo'ob Edén, u asab jadzutztaquilo'ob yéetel u asab ma'alobil 
jóoyabta'anilo'ob le Líbano'. 
17Leti'ob xane' bíin éemeco'ob tu yéetel tu ajawil le quíimil je'el bix leti'e', u 
ti'al u much'juba'ob tu yéetel le j quíimo'ob ich ba'atelo'. Le yano'ob ca'ach tu 
bo'oyo'obo', bíin ki'itpajaco'ob ichil múuch' caajo'ob. 
18Mix jun cúul ti' u che'ilo'ob Edén je'el u que'etel ca'ach tu yéetel u jadzutzil 
yéetel u ca'analile'; ba'ale' bíin éemec yéetel u chuucáan u che'ilo'ob Edén tu 
yáanal le lu'umo', u ti'al j cajtal ichil ma' ocsaj óol wíinico'obo', yéetel 

wíinico'ob j quíimo'ob ti' ba'atel. Le che'o', faraón pa'ate' yéetel u caajal. Teen 
Yuumtzil, teen a'alic. 

Ezequiel 32 

Faraono' cu que'etel yéetel jun túul ba'aba'al 

1Ti' u yáax kiinil ti' u winalil doce ti' u doce ja'abe', Yuumtzile' tu t'aanajene' ca 
tu ya'alaj ti' teen: 
2Kay u kaayil quíimil, ti' faraón u ajawil Egipto: Beyech jun túul león ichil le 
múuch' caajo'obo'; beyech jun túul u ba'aba'alil ka'anabe': ca ponponchaak ichil 
a wáalcab ja'il, ca p'u'ukbesic le ja' yéetel a wooco'ob, ca xa'akbesic le ja' cu 
yáalcabo'. 
3Je'el ba'ax cu ya'alic Yuumtzila': Quex tumen ti' yanech ichil ya'ab caajo'obe', 
bíin in pul in x léecheb ta wóokol u ti'al in léechtiquech. 
4Bíin in jíiltech j lu'um, bíin xan in p'atech tudzucbal. Bíin in beet u t'úuchul u 
jejeláasil ch'íich'o'ob ta wóokol, ca xan na'ajchajco'ob yéetel a bakel tuláacal u 
dzíidzic ba'alche'ilo'ob káax. 
5Bíin in chup le káaxo'ob le táax kóom lu'umo'ob tu yéetel u x tu'utu' bakel a 
wíinclil. 
6Bíin in pa'apak a ki'ikel te j lu'umo', lelo' bíin kuchuc tac te j pu'uco'obo', 
yéetele' bíin chu'upuc u beel le áalcab ja'obo'. 
7Le quéen in ch'éejseche', bíin in beet u yéekjoch'e'ental ca'an bey xan bíin in 
beet u tu'upul eeko'ob; le kiino' bíin in bal tu yéetel múuyalo'ob, le lunaob ma' 
bíin ca'a léembalnaqui'. 
8Ta wo'olale', bíin in láaj tup u sáasililo'ob ca'an, bey xan bíin in chup a lu'um 
tu yéetel éekjoch'e'enil. Teen Yuumtzil, teen a'alic. 
9Le quéen kuchuc u péectzilil a ch'éejsa'al te j múuch' caajo'ob ma' kaj óoltmaj 
ca'acho', bíin in beet u chi'ichnactal ya'ab caajo'ob. 

10Ta wo'olale' bíin in beet u yantal noj sajaquil ichil ya'abcach caajo'ob; U 
ajawilo'obe' bíin chu'upuco'ob yéetel sajbe'enil le quéen in pi'ikt in máascab tu 
táano'ob. Le quéen lúubuqueche', bíin quiquilnaco'ob tu yo'olal u cuxtalo'ob. 
11Yuumtzile' cu ya'alic: U ca'amat yej máascab ajaw Babiloniae' bíin taalac ta 
wóokol. 
12Bin in ca'aj in beet u lúubul quimen a nojoch caajal yéetel u ch'aac 
máascabo'ob j loolob aj ba'atelo'ob. Bíin u xu'ulso'ob nojchil Egipto, bíin u 
xu'ulso'ob le yaan cach caajo'. 
13Bíin in xu'uls tuláacal le wacaxo'ob cu yukulo'ob ti' a ja'il, ta wicnalo', cu 
dzo'ocole' mix bikin bíin pu'ukta'aco'ob tu ca'a téen tumen wa máax mix tumen 
ba'alche'ob yéetel u yooco'ob. 
14Teen túune' bíin in beet u sáasiltal u ja'il le áalcab ja'obo', le áalcab ja'ob xano' 
bíin áalcabnaco'ob xan jedzecnac bey u yáalcab aceitee'. Teen Yuumtzil, teen 
a'alic. 
15Le quéen in sut Egipto x tocoy lu'umil yéetel le quéen p'áatac mix máac 
cajnáal ti' le caajo', bíin u kaj óolto'ob túun tene' Yuumtzilen. 
16Lela' jun p'éel u kaayil quíimil, bey unaj u ka'ayal tumen u x co'olelilo'ob le 
jejeláas múuch' caajo'ob le quéen u yokto'ob Egipto yéetel tu yo'olal u ya'abcach 
cajnáalilo'obe'. Teen Yuumtzil, teen a'alic. 

Egiptoe' ti' yaan ichil u ajawil quíimile' 

17Ti' u quince kiinil ti' u doce winalil ti' u doce ja'abile', Yuumtzile' tu t'anajene' 
ca tu ya'alaj ti' teen: 
18Wíinic, teche' kaaynen yéetel u múuch'ul u co'olelilo'ob jejeláas múuch' 
caajo'ob jun p'éel u kaayil quíimil tu yo'olal u ya'abcach cajnáalilo'ob Egipto, 
bey xan tu yo'olal u nuuquilo'ob: Le j nucuch ba'alo'obo' cu bino'ob yáanal 
lu'um, tu yéetel le máaxo'ob dzo'oc u yéemelo'ob j mucnalo'. 
19¿Ca tucultic Asab qui'ichquelemech ti' u chuucáano'ob? Éemene' ca xan 
peclaquech tu tzéel le j ma' ocsaj óolo'obo'. 

20Leti'obe' bíin quíimico'ob pa'ate' yéetel le máaxo'ob cu lúubulo'ob ich 
ba'atelo'. Le ca'amat yej máascabo' nu'ucbesa'an. Tu yéetelo'obe' bíin xi'ico'ob u 
nucuch múuch' caajilo'ob. 
21Le náacomo'ob jach nucuch ba'alo'obo', leti'ob bíin kamo'ob le j egipciob 
yéetel máaxo'ob áantic tu ajawil le quíimil, táan u ya'alico'ob: ¡Dzo'oc u 
yéemelo'ob! ¡J p'áato'ob jayacbalo'ob le ma' ocsaj óolo'obo', j quíimo'ob ichil 
ba'atel! 
22Te'elo' ti' yaan Asiria pa'ate' yéetel tuláacal u aj ba'atelo'ob tu bakpach u 
mucnalo'. Tuláacalo'ob láaj quíimo'ob ich ba'atel. 
23Muca'ano'ob tu asab taamil le mucnalo'. U aj ba'atelo'obe' tu yocsajo'ob 
sajaquil ichil le cuxa'ano'ob ca'acho', ba'ale' j lúubo'ob quimentaco'ob ichil 
ba'atel, bejela' xane' u súutpaachtmajo'ob u mucnal Asiria. 
24Te'elo' ti' yaan Elam yéetel tuláacal u aj ba'atelo'ob tu súutpaach u mucnale'. 
Tuláacalo'ob j quíimo'ob ichil ba'atel, j ma' ocsaj óolo'ob j lúubo'ob tu yáanal 
lu'um. Tu yocsajo'ob noj sajaquil ichil le máaxo'ob cuxa'ano'obo', ba'ale' 
bejela'e' ti' yano'ob x ma' tziiquil tu yéetel le máaxo'ob j éemo'ob ichil mucnalo'. 
25Elame' ti' tudzucbal tu chúumuc le máaxo'ob j quíimo'ob ichil tuláacal u aj 
ba'atelo'ob, tuláacalo'obe' j ma' ocsaj óolo'ob le j quíimo'ob ich ba'atel, bejela'e' 
u súutpachmajo'ob u mucnal. Tu yocsajo'ob noj sajaquil ichil le cuxa'ano'obo', 
ba'ale' bejela'e' ti' yano'ob x ma' tziiquil ichil le j éemo'ob te j mucnalo'. J 
p'áato'ob ichil wíinico'ob quíimsa'ano'ob. 
26Te'elo' ti' yano'ob Mesec yéetel Tubal, pa'ate' yéetel u aj ba'atelo'ob tu 
súutpaach u mucnali', tuláacalo'ob j ma' ocsaj óolo'ob quíimo'ob ichil ba'atel, 
tu yoquesajo'ob ca'ach noj sajaquil ichil le cuxa'ano'obo'. 
27Ma' muca'ano'ob tu yéetel le úuchben nucuch aj ba'atelo'ob j éemo'ob u 
ch'a'amajo'ob u nu'ucul u ba'atelo'ob tu ajawil le quíimilo', le u káan 
pooltmajo'ob u ca'amat yej máascabo'ob, u chimalo'ob dza'ano'ob tu yóokol u 
wíinclilo'ob, cu dzo'ocol u yocsico'ob nojoch sajaquil ichil le máaxo'ob 
cuxa'ano'obe'. 

28Egipto teche', ti' bíin yanaquech tu chúumuc le j ma' ocsaj óolo'obo', 
xe'exe'et'a'an yéetel muca'ano'ob pa'ate' yéetel u quimenilo'ob ba'atele'. 
29Te'elo' ti' yaan Edom yéetel u ajawilo'obi' bey xan u méektáano'obi'. Quex 
tumen nucuch ba'alo'ob ca'achi, ti' yano'ob ichil u quimenilo'ob ba'atele', 
muca'ano'ob ichil ma' ocsaj óolo'ob, ichil máaxo'ob j éemo'ob ich mucnal. 
30Te'elo' ti' yaan tuláacal u náacomilo'ob j xamani', bey xan tuláacal le j 
sidonilo'obo'. Jach yaan ca'ach u páajtalilo'ob yéetel tu yoquesajo'ob noj 
sajaquil, ba'ale' bejela'e' dzo'oc u yéemelo'ob ichil u quimenilo'ob ba'atel, 
chuupo'ob tu yéetel sublaquil. J ma' ocsaj óolo'ob, muca'ano'ob xan x ma' 
tziiquil ichil u quimenilo'ob ba'atel, ichil le máaxo'ob j éemo'ob ichil mucnalo'. 
31Le quéen u láaj ila'a faraone', bíin utzac tu yóol úuchic u quíimil tuláacal u 
caajal, tumen tuláacal u aj ba'atelo'obe' j quíimo'ob ichil ba'atel. Teen Yuumtzil, 
teen a'alic. 
32Le faraono' tu yoquesaj noj sajaquil ichil le cuxa'ano'obo'; le t o'olal muca'an 
ichil le j ma' ocsaj óolo'obo', ichil u quimenilo'ob ba'atel, bey xan u ya'abcach 
aj ba'atelo'ob. Teen Yuumtzil, teen a'alic. 

Ezequiel 33 

Ba'ax u najmal u beetic jun túul aj canan 
(Ez 3.16-21) 

1Yuumtzile' tu t'anajene' ca tu ya'alaj ti' teen: 
2Wíinic teche' t'an a wéet caajalo'obe' ca a wa'al ti'ob: Le quéen in túuxt ba'atel 
ti' jun múuch' caajo'obe', u cajnáalilo'ob le caajo' cu yéeyico'ob jun túul ichilo'ob 
u ti'al u beet u aj canan caaj. 
3Le aj canan caajo', le quéen u yila'a táan u taal múuch'ul u aj ba'atelo'ob le aj 
p'eeco'obo', cu jóopsic u paaxil u ti'al u yojéeta'al tumen caaj. 
4Wa yaan máax ma' tu táan óoltic jun le paaxo', wa cu kuchul j quíimsbil tumen 
le aj p'eeco', ti' leti' yaan u si'ipilil úuchic u quíimil, 

5tumen tu yu'ubaj u juum le paaxo', ba'ale' ma' tu táan óoltaji'; ti' leti' yaan u 
si'ipilil úuchic u quíimil, tumen wa ca u táan óolte' ma' ca'ach tu quíimsa'ale'. 
6Ba'ale' wa le aj canan caaj cu yilic u kuchul u aj ba'atelo'ob le aj p'eeco'ob, ma' 
tu jóopsic u paaxil u ti'al ojéeltbil tumen caaje', wa cu kuchulo'ob le aj p'eeco'ob 
wa cu quíimsico'ob wa máaxe', le máaco' bíin quíimic tu yo'olal u keban, ba'ale' 
tene' bíin in beet u cáantic u si'ipil tu yo'olal le máax j quíimo'. 
7Wíinic, teech túune' dzo'oc in dzáiquech u ti'al u aj cananil in caajal Israel. 
Teche' u najmal a wu'uyic ba'axo'ob quin wa'alic u ti'al ca wa'al ti'ob. 
8Je'el u yantal ba'ax o'olal in xot kintic u ti'al j quíimil jun túul loolob wíinique'; 
wa teech ma' ta wa'alic ti' ca u p'at u kebane', wa leti' ma' tu p'atique', le loolob 
wíinico', bíin quíimic tu yo'olal u keban, ba'ale' bíin in p'is óoltech tu yo'olal 
úuchic u quíimil. 
9Ba'ale' wa teech ca a wa'alic ti' le j loolob wíinic ca u p'at u kebane', ba'ale' leti' 
ma' tu p'atique', leti'e' bíin quíimic tu yo'olal u keban, ba'ale' teche' ca jechic le 
quíimilo'. 

Bix u najmal u cuxtal jujun túul wíinic 

10Wíinic, teche' a'al ti' u caajil Israel: Te'exe' ca wa'alique'ex: To'one' chuupo'on 
yéetel si'ipilo'ob bey xan yéetel keban. Le t o'olal táan c tu'utal bey 
cuxa'anilo'ona'. ¿Bix je'el u páajtal c cuxtale'? 
11Ba'ale', teen Yuumtzile', quin jalach t'antic tu yo'olal in cuxtal ma' in káat ca 
quíimic le j loolob wíinico', ba'ale' in káat ca u kex u cuxtal tu yo'olal u jechic 
le quíimilo'. Israel, p'at le a kaakas cuxtalo'. ¿Ba'ax o'olal bíin quíimiquech? 
12Wíinic, teche' a'al ti' a wéet caajalo'ob: Wa cu kebanchajal jun túul utzil 
máaque', ma' tu yo'olal yúuchben utzil bíin u jech le quíimilo', wa jun túul 
loolob máac cu p'atic xan u loolob cuxtale', ma' tu yo'olal u yúuchben kasa'anil 
bíin beeta'ac u quíimili'. Wa cu kebanchajal jun túul utzil máaque', u yúuchben 
utzile' mix ba'al u biilal u ti'al ca cuxlac. 

13Wa quin séeb chi'itic cuxtal ti' jun túul utzil máaque', wa cu tucultic tu yo'olal 
utzil cu beetic ba'ax kaase', ma' bíin in tucult wa tu beetaj ba'ax yutzi', ba'ale' 
bíin quíimic tu yo'olal le kaas tu beetajo'. 
14Wa quin xot kintic j quíimil jun túul j loolob wíinique', ba'ale' leti'e' cu p'atic 
u keban, cu beetic xan ba'ax ma'alob yéetel ti'ibilile' bíin cuxlac, 
15yéetel cu sutic le ba'ax tu kamaj u ti'al u chíiculal p'aax, wa le ba'ax u 
yocoltmajo', cu dzo'ocbesic xan in wa'almaj t'aano'ob cu dzáico'ob cuxtal, yéetel 
cu xulic u beetic ba'ax kaase', jach tu jaajile' bíin cuxlac, ma' bíin quíimiqui'. 
16Tu yo'olal ma'alob u cuxtal bejela'e' yéetel ti'ibil ba'ax cu beetique', bíin 
cuxlac, ma' bíin ka'ajac ti' teen mix jun p'éel u kebano'obi'. 
17A wéet caajalo'obe' bíin wal u ya'alo'ob ma' tu beel ba'ax quin beetique'; ba'ale' 
leti'ob beetic ba'axo'ob ma' tu beeli'. 
18Wa le utzil máac cu xulic u beetic ba'ax utz, cu beetic ba'ax kaase', bíin 
quíimic tu yo'olal lelo'. 
19Ba'ale' wa le loolob máac cu xulic u beetic ba'ax kaas, cu beetic ba'ax utze', 
bíin cuxlac tu yo'olal lelo'. 
20Te'exe' ca babal a'alique'ex: Yuumtzile' ma' tu beel ba'ax cu beetiqui'. Ba'ale' j 
israelitaex bíin in p'is óolte'ex ta jujun túulile'ex tu yo'olal ba'ax ca beetique'ex. 

Cu ch'a'abal Jerusalén 

21Ti' u cinco kiinil ti' u diez winalil ti' u doce ja'ab tojolch'inta'aco'on t lu'ume', 
jun túul máac j púudz ca'ach líikbal tu caajil Jerusalene' j taale' ca tu tzicbaltaj 
ti' teen, dzo'oc bin u lúubul Jerusalén tu kab le aj p'eeco'. 
22Jun p'éel áakab ma'ili' kuchuc le máax púudzo', Yuumtzile' dzo'oc ca'ach u 
dzáic u kab tin wóokol; tu ja'atzcab kiinil le ca j taal le máaco', Yuumtzile' tu 
beetaj in ca'a t'aane', ca j p'áat ma' tooteni'. 

U kebano'ob le caajo' 

23Yuumtzile' tu t'anajene' ca tu ya'alaj ti' teen: 

24Le wíinico'ob cajnáalo'ob tu jeenel caajilo'ob Israelo', táan u máano'ob u 
ya'alico'ob: Abrahame', tu juun ca'achi, ba'ale' j kuch u ti'alint le lu'umo'oba'; 
je'el bix ya'abo'ona' je'el c ti'alintique'ex le lu'umo'oba'. 
25Bey túuno', a'al ti'ob: Bey u ya'alic Yuumtzila': Te'exe' ca jaantique'ex bak 
pa'ate' yéetel u ki'ikel, ca kultique'ex beetbil kuob, ca beetique'ex a quíimsaj 
wíiniquile'ex, ¿ca tucultique'ex je'el a kuchule'ex a beetjaba'ex u yuumil le 
lu'umo'oba'? 
26Ca machique'ex u nu'uculo'ob a meyaj loobe'ex, ca beetique'ex ba'axo'ob in 
p'ectmaj, tuláacale'ex ca núup kebantale'ex, ¿ca tucultique'ex je'el a 
beeticaba'ex u yuumil le lu'umo'oba'? 
27A'al ti'ob xan: Bey u ya'alic Yuumtzila': Quin jalach t'antic tu yo'olal in cuxtal, 
bíin quíimsa'aco'ob xan le máaxo'ob cajnáalo'ob ti' le jeenel caajo'obo', le 
cajnáalo'ob te j káaxo' bíin in beet u jaanta'alo'ob tumen le j chi'ibal 
ba'alche'obo', cu dzo'ocole' le cajnáalo'ob ichil áactuno'obo' bíin quíimico'ob tu 
yéetel koja'anilo'ob. 
28Le lu'umo'oba' bíin in sut x tocoyil bey xan jeenel u caajilo'ob, bíin in pa'a le 
u muuk tu yo'olal ca'analchaj u yicho'. U káaxilo'ob Israele', bíin p'áataco'ob 
chakanilo'ob; mix máac bíin káatac ichilo'obi'. 
29Le quéen dzo'ococ in sutic x tocoyil yéetel x lab caajil u lu'umo'ob tu yo'olal 
le p'ecbe'en ba'alo'ob tu beetajo'obo', bíin u kaj óolto'ob, tene' Yuumtzilen. 
30A wéet caajalo'obe' cu t'aano'ob ta wo'olal tu chuun le tuulumo'obo' yéetel tu 
tzéel u jool najilo'ob le najo'obo', cu ya'alico'ob tu baatzilo'ob: Co'otene'ex, 
cone'ex u'uyic ba'ax péectzilil cu túuxtic ti' to'on Yuumtzil. 
31Beyo' in caajale' cu taal j cutal ta táan je'el bix suuquil u beetique', u ti'al u 
yu'ub ba'ax bíin a wa'ale. Ba'ale' ma'atech u dzo'ocbesico'ob. Cu babal a'alico'ob 
óoli' bey le kaayo'ob cu kayic máax cu yichtic jun túul x ch'úupale', ba'ale' u 
pucsi'ikalo'obe' ti' cu bin tu paach taakine'. 

32Leti'obe' cu tucultico'ob jun túul aj kaay cu kayic u kaayil máax cu yichtic jun 
túul x ch'úupale', máax qui'ichquelem u kaay yéetel ma'alob xan u paxic arpa. 
Cu ch'en xiquintico'ob a t'aan, ba'ale' ma' tu dzo'ocbesico'ob. 
33Ba'ale' bíin úuchuc tuláacal; le quéen béeychajaque', bíin u kaj óolto'ob yaan 
aj bóobat ichilo'ob. 

Ezequiel 34 

Cu bóobatta'al u xot kiinil aj méektáatic u caajil Israel 

1Yuumtzile' tu t'anajene' ca tu ya'alaj ti' teen: 
2Wíinic, teche' t'aanen tin kaaba' tu yóokol u aj canano'ob in caajal Israele', a'al 
ti'ob: Je'el ba'ax cu ya'alic Yuumtzila': ¡Yaj yanil u aj canano'ob Israel, cu 
cananticuba'ob tu juunalo'ob! Ba'ax j tamanilo'ob u najmal u canantic le aj 
canano'obo', leti' le múuch' caajo'obo'. 
3Te'exe' ca wukique'ex leche, ca beetique'ex a búuque'ex yéetel u tzo'otzelo'ob, 
ca quíimsique'ex u asab poloctaquilo'ob, ba'ale' ma' ta canantique'ex le j 
tamano'obo'. 
4Te'exe' ma' ta wáantique'ex le j tamano'ob mina'an u muuko'obo', mix ta 
dzaquique'ex le koja'antaco'obo', mix ta to'ique'ex u yooc le j taman caachal u 
yooco', mix ta dzáique'ex tu tojil bej le máaxo'ob keechel u bino'obo', mix ta 
bine'ex a caxte'ex le dzo'oc u sa'atalo'obo', ba'ale' ca jadzique'exo'ob yéetel ca 
loobiltique'exo'ob. 
5In j tamano'obe' j p'áato'ob ma' aj cananil, ca j ki'itpajo'obe', ca jaanta'abo'ob 
tumen j chi'ibal ba'alche'ob. 
6Ki'itpajo'ob ti' tuláacal káaxo'ob yéetel ti' ca'anal pu'uco'ob, bey jo'ol lu'umo'ob, 
j sa'ato'ob ti' tuláacal yóokolcaab, ma' j yanchaj máax yaj óoltico'ob u ti'al ca 
xi'ic u caxanto'obi'. 
7Bey túuno' aj canan j tamane'ex u'uye'ex ba'ax quin bin in wa'ale. 
8Teen Yuumtzil, tene' quin jalach t'antic tu yo'olal in cuxtal: Le u jejeláasil 
chi'ibal ba'alche'ob, tu yocoltajo'ob yéetel tu jaantajo'ob in j tamano'obo', 

tumen mina'an u aj canan j tamano'ob. In aj canan j tamano'obe' ma' tu bino'ob 
u caxanto'ob le j tamano'obo'. Le aj canan j tamano'obo' cu cananticuba'ob tu 
juunalo'ob, ba'ale' ma' tu canantico'ob in j tamano'ob. 
9Le t o'olale' aj canan j tamane'ex u'uye'ex le t'aano'ob 
10teen Yuumtzile' quin wa'alic ti' te'ex: J canan j tamane'ex tene' quin 
beetiquinbáa in aj p'eeque'ex, bíin in ca'aj in káat ti' te'ex ca kube'ex teen in j 
tamano'ob; bin in ca'aj in tzele'ex ti' a j cananile'ex, tu yo'olal ca xu'uluc a 
cananticaba'ex ta juunale'ex; bíin in toc ti' te'ex in j tamano'ob tu yo'olal ca 
jáawac a jaantique'exo'ob. 

Jun túul utzil aj canan j taman 

11Tene' Yuumtzilen, tene' quin wa'alic: Teen bíin in canant in j tamano'ob ma' 
u yaanali'. 
12Je'el bix le aj canan j taman cu dzáic u yóol ti' u j tamano'ob le quéen u yila'a 
ki'itpaja'ano'ob, bey bíin in beet tu yéetel in j tamano'ob; bíin xi'iquen in ch'a'ob 
tu cúuchil tu'ux ki'itpaja'ano'ob ti' jun p'éel u yéekjoch'e'enil chac iikal. 
13Bíin xi'iquen in ch'a'ob ti' táanxel caajilo'ob, bíin in much'quinto'ob, bíin in 
biso'ob tu lu'umo'ob. Bíin in biso'ob janal tu káaxilo'ob Israel, yéetel ti' le t'o'ol 
ja'obo', yéetel ti' tuláacal tu'ux yaan u cajnáalilo'ob le lu'umo'obo'. 
14Bíin in biso'ob u jaanto'ob u asab ma'alobil xíiw tu ca'anal pu'uquilo'ob Israel. 
Te'elo' bíin páatac u je'elelo'ob yéetel u jaantico'ob u asab ma'alobil janalo'ob. 
15Teen bíin in canant in j tamano'ob ma' u yaanali', teen bíin in biso'ob je'elel. 
Teen Yuumtzil, teen a'alic. 
16Bíin in caxant le j tamano'ob saatalo'obo', bíin in taas le tzéelo'ob ti' u 
beelo'obo', bíin in to'o u yooc le caachal u yooco'obo', bíin in wáant le lúubul 
u muuko'obo' yéetel bíin in canant le poloctaco'ob yéetel mu'ukano'obo'. Teen 
bíin in cananto'ob je'el bix u najmale'. 
17Teen Yuumtzil, tene' quin wa'alic: In j tamane'ex ch'en xiquintene'exi': Bin in 
ca'aj in beet ba'ax ti'ibil ichil mejen j tamano'ob yéetel ichil in mejen j yuuco'ob. 

18¿Ma' utz ta wóole'ex a jaantique'ex ma'alob xíiwo'ob, ba'ale' ca 
xanabcha'atique'ex xan le cu p'áatalo'ob? Ca wukique'ex le sac ja'o', u yalabe' 
ca pu'uktique'ex yéetel a wooque'ex. 
19Beyo' in j tamano'obe' yaan u jaantico'ob le xíiwo'ob dzo'oc a 
xanabcha'atique'exo' yéetel yaan u yukico'ob le ja' dzo'oc a pu'uktique'exo'. 
20Let o'olale', teen Yuumtzil, tene' quin wa'alic: Bin in ca'aj in beet ba'ax ti'ibil 
ichil le j tamano'ob poloctaco'ob yéetel le dzoya'antaco'obo'. 
21Te'exe' ta lelench'intaje'ex le j ma' muuko'ob u ti'al a náachcuntique'exo'ob, ta 
kóokochaje'exo'ob yéetel lelo' ta beetaje'ex u púudzulo'ob. 
22Ba'ale' tene' bin in ca'aj in toc in j tamano'ob. Bin in ca'aj in wet' u 
yocolta'alo'ob. Ma' bíin in cha'a' a u bin u bin a wocoltique'exi'. Bin in ca'aj in 
beet ba'ax ti'ibil ichil in j tamano'ob. 
23Bin in ca'aj in beet u sut in palitzil David, u ti'al ca in dzáa aj cananil chéen 
leti', leti' bíin canantico'ob. Leti' bíin u beet u aj canan j tamanil. 
24Teen Yuumtzil, teen bíin u Kuinten, in palitzil Davide' bíin u beet u aj 
nojochil. Teen Yuumtzil, teen t'aanajen. 
25Bin in ca'aj in beet jun p'éel nup t'aan tu yéetelo'ob, u ti'al ca in dzáa ti'ob u 
jaajil jéedzel. Bíin in beet u mina'antal j chi'ibal ba'alche'ilo'ob le lu'umo'obo', 
tu yo'olal u yantal jéedzel ti' in j tamano'ob ti' jéechcab cool yéetel u ti'al ca 
weneco'ob ti' le káaxo'obo'. 
26Tene' bíin in dzáa in j tamano'ob tu bakpach in quili'ich pu'uc, u ti'al ca in 
qui' t'anto'ob; bíin in túuxt u qui' t'aanilo'ob u káaxal ja' je'el bix u najmale'. 
27U che'ilo'ob le káaxo'obo' bíin yanac u yicho'ob, le lu'umo' bíin u dza'ob u 
joochilo'ob, yéetel leti'obe' bíin cajlaco'ob yéetel jéedzel tu lu'umo'ob. Le quéen 
in toc in caajal ti' máaxo'ob palitziltmaile', bíin túun kaj óolta'ac tene' 
Yuumtzilen. 

28Ma' bíin ch'a'abaco'ob tumen j táanxel caajilo'obi', mix bíin jaanta'aco'ob 
tumen j chi'ibal ba'alche'obi'. Bíin cajlaco'ob yéetel jéedzel, mix máac bíin 
ja'asic u yóolo'ob. 
29Bíin in dzáa pakalo'ob ti'ob ma'alob u dzáico'ob yich, ma' bíin u ca 
mukyajto'ob wi'iji mix xan bíin p'a'astaco'ob tumen u láak múuch' caajo'obi'. 
30Bey túuno' bíin kaj óolta'ac teen Yuumtzilen, teen yanen tu yéetelo'ob, yéetel 
Israele' in caajal. Teen Yuumtzil, teen a'alic. 
31Te'exe' in j tamane'ex, u j tamanile'ex in cool. Tene' a Junab Kuene'ex. Teen 
Yuumtzil, teen a'alic. 

Ezequiel 35 

U bóobatil u xot kinta'al u pu'uquil Seir 

1Yuumtzile' tu t'anajene' ca tu ya'alaj ti' teen: 
2Sutubáa tu tojil u pu'uquil Seire', ca tacpoolt tin kaaba'. 
3A'al ti': Bey u ya'alic Yuumtzila': U pu'uquil Seir tene' quin beetquinbáa a aj 
p'eec, bin in ca'aj in jadzech u ti'al ca in p'atech x tocoy x lab caajil. 
4Bin in ca'aj in p'at jeenel a caajilo'ob, bíin suunaquech jun p'éel x tocoy lu'umil. 
Bíin kaj óolt túun, tene' Yuumtzilen. 
5Teche' ta beetajabáa u aj p'eec mina'an u xuul le j israelitaobo', ta ba'ateltajo'ob 
tu kiinil táan u kamico'ob u dzooc u jaadzil u kebano'ob. 
6Ba'ale', teen Yuumtzile', quin jalach t'antic tu yo'olal in cuxtal bíin in kubech 
ti' quíimil, quíimil bíin u ch'a'apachtech. Teche' si'ipilnajana'anech u ti'al j 
quíimil, le quíimilo' leti' bíin ch'a'apachtiquech. 
7U pu'uquil Seir, bin in ca'aj in p'atech x tocoyil yéetel jeenel caajil, ma' bíin in 
cha'a u ca'a máan mix máac ta lu'umilo'obi'. 
8A pu'uquilo'ob, a jo'ol lu'umilo'ob, a táax kóom lu'umilo'ob yéetel a wáalcab 
ja'ilo'obe', bin in ca'aj in beet u chu'upul tu yéetel u quimenilo'ob ba'atel. 

9Bíin in p'atech x tocoyil u ti'al kiino'ob mina'an u xuul, mix máac bíin cajlac 
ta caajilo'ob. Bey túuno' bíin a kaj óolte'ex, tene' Yuumtzilen. 
10Teche' ta wa'alaj: U múuch' caajilo'ob Israel yéetel u ca'a p'éel ajawilo'obe', 
bíin in ti'alinte; bíin u yuumilten, quex ti' caja'an Yuumtzili'. 
11Ba'ale' teen, Yuumtzile', bíin in jalach t'ant tu yo'olal in cuxtal bin in ca'aj in 
beet ta wéetel le ba'ax ta beetaj ti' Israel, yéetel tuláacal a p'uja'anil, a loolob 
dzíibolaj yéetel a p'ectajile'. Le quéen in jadzeche', leti'obe' bíin u kaj 
óolteno'ob. 
12Bey túuno' bíin a wila'a teen Yuumtzile', tin wu'uyaj tuláacal le pooch'ilo'ob 
ta beetaj ti' u pu'uquilo'ob Israelo'. Teche' ta wa'alaj: ¡Chéen x tocoy lu'umo'ob; 
bejela'e' je'el u páajtal c lukico'obe'! 
13Ta japaj a chi' u ti'al a t'aniquen j ba'atel, ta p'u'up'uchaj a waak iquil a 
wa'alicten ba'al. Tene' tin wu'uyaj. 
14Teen Yuumtzil, je'el ba'ax quin wa'alica': Tuláacal lu'um bíin qui'imacchajac 
u yóol le quéen in xu'ulsech. 
15Teche', j qui'imacchaj a wóol le ca j xiixcunta'ab le múuch' caajo'ob tu kamaj 
u ti'alinto', ba'ale' bey bíin úuchuc ti' teech xano': teech u pu'uquil Seir u lu'umil 
Edom bíin p'áatquech x tocoyil. Bey túuno' bíin a kaj óolt tene' Yuumtzilen. 

Ezequiel 36 

Bíin xi'ic utzil ti' Israel 

1Wíinic, teche', t'an tin kaaba' u pu'uquilo'ob Israel, ca a wa'al ti'ob ca u 
yu'ubo'ob ba'axo'ob quin wa'alic. 
2Teen Yuumtzile', quin wa'alic: U aj p'eeco'ob Israele' cu tucultico'ob leti'ob u 
yuumilo'ob le witzo'ob mina'an xu'ulul ti'obo'. 
3T'aanen tin kaaba'e' ca a wa'al ti'ob: Yuumtzile' cu ya'alic beya': Tuláacal tu'ux 
ca ba'atelta'ale'ex yéetel ca xu'ulsa'ale'ex: tuláacal le j táanxel caajilo'obo', 
dzo'oc u láaj ch'a'ic a caajilo'ob, cu dzo'ocole' le máaco'obo' cu p'a'astique'exo'ob 
yéetel cu manba'alcuntique'exo'ob. 



1983 

 

Biblia Maya 
© 1992, Sociedades Bíblicas Unidas. 

 

 
 

 

4Tu yo'olal lelo', u pu'uquile'ex Israel, u'uye'ex ba'ax cu ya'alic Yuumtzil ti' le 
pu'uco'ob, ti' jo'ol lu'umo'ob, ti' áalcab ja'ob yéetel ti' táax koom lu'umo'ob; bey 
xan ti' le x lab caajo'ob mina'an u cajnáalilo'obo', bey xan ti' u x tocoy caajilo'ob 
Israel, le ocolta'ano'ob tumen le caajo'ob yano'ob tu tzéelo'obo', yéetel cu 
p'a'asta'alo'ob tumeno'ob. 
5Je'el ba'ax cu ya'alic Yuumtzila': In t'aano'obe' cu bino'ob t'aba'antac yéetel 
p'u'ujul tu yo'olal le caajo'obo', ba'ale' asab ti' Edom, tumen tu yéetel sen nojoch 
qui'imac óolal tu ch'a'ajo'ob in lu'um, cu dzo'ocole' yéetel talam pooch'ile' tu 
yocoltajo'ob in coolo'ob. 
6T'aanen tin kaaba' tu yo'olal u lu'umil Israele', ca a wa'al ti': Je'el ba'ax cu 
ya'alic Yuumtzil ti' le pu'uco'ob, ti' jo'ol lu'umo'ob, ti' áalcab ja'ob yéetel ti' táax 
kóom lu'umo'ob: Ti' tene' yaan u t'aanilo'ob p'uja'anil yéetel kuuxilil tu yo'olal 
le pooch'ilo'ob ta mukyataje'ex tu chi' le yaanal j táanxel caajilo'obo'. 
7Le t o'olale', teen Yuumtzile', quin jalach t'antic ti' le caajo'ob yaan ta 
tzéele'exo' bíin u yiluba'ob ichil sublaquilo'ob. 
8Ba'ale' te'exe' u witzile'ex Israel, bíin chu'upuque'ex tu yéetel nucuch che'ob 
jach ya'ab u yicho'ob u ti'al in caajal Israel, tumen Israele' ta'aytac u suut tu 
lu'umil. 
9Teen bíin canantico'ob, yéetel bíin in beet u meyajta'al yéetel u pa'akalo'ob. 
10Bíin in beet u sen ya'abtal u cajnáalilo'ob Israel, cajacbalo'ob te'elo'. Le 
caajo'obo' bíin chu'upuco'ob tu yéetel u cajnáalilo'ob yéetel bíin utzquinta'ac u 
jeenel pakilo'ob. 
11Bíin in beet u ya'abtal le wíinico'ob yéetel le ba'alche'ob, bíin in beet u sen 
ya'abtalo'ob. Bíin yanac je'el bix ya'abil ca'ache', cu dzo'ocole' te'exe' bíin asab 
ma'alobchajac a wanile'ex ti' le ca'acho'. Bíin túun a kaj óolte'ex tene' 
Yuumtzilen. 

12U pu'uquile'ex Israel, bíin in beet u xíimbal in caajal ta wóokole'ex, bíin in 
beet xan u ti'alintique'exo'ob, cu dzo'ocole' te'exe' ma' bíin a ca'a quíimse'ex u 
paalalo'obi'. 
13Teen Yuumtzil, tene' quin wa'alic: Te'exe' pu'uquile'ex cu ta'acal a poole'ex 
tumen cu ya'alal ca jaantique'ex wíinico'ob bin, beyo' ca p'atique'ex x ma' 
paalalil u caajalo'ob. 
14Ma'alob túun, te'exe' ma' bíin a ca'a jaante'ex a cajnáalile'exo'obi', mix bíin a 
p'ate'ex x ma' paalalil a caajile'exo'obi'. Teen Yuumtzil, teen a'alic. 
15Ma' bíin in cha'a a ca'a u'uyique'ex u poch'ique'ex tumen le j táanxel múuch' 
caajilo'obo'; ma' bíin ca po'och'oque'ex tumen le caajo'obo', tumen te'exe' ma' 
bíin a ca'a p'ate'ex x ma' paalal a caajile'exo'obi'. Teen Yuumtzil, teen a'alic. 
16Yuumtzile' tu t'anajene' ca tu ya'alaj ti' teen: 
17Le ca'ach ti' cajnáal le j israelitaob tu lu'umo'obe', tu manba'alcuntajo'ob tu 
yéetel u kaakas cuxtalo'ob. U cuxtalo'ob in ti'al teen ca'ache', éek yéetel cu 
taaccuntico'ob in xej. 
18Teen túune' tin láalaj in p'uja'anil tu yóokolo'ob tu yo'olal le quíimsaj 
wíiniquilo'ob u beetmajo'ob tu lu'umo'obo' tu manba'alcuntajo'ob xan úuchic 
tu kultilaco'ob beetbil kuob, 
19tu yo'olal le ba'axo'ob kaastac tu beetajo'obo' tin ki'itbesajo'ob ichil u 
chuucáan múuch' caajo'ob. 
20Ba'ale' tuláacal le caajo'ob tu'ux cu kuchulo'ob ca'acho', cu poch'ico'ob in 
quili'ich kaaba', tumen le wíinico'obo' cu ya'alico'ob ca'achi: Le máaco'oba' u 
caajalo'ob Yuumtzil, ba'ale' yanchaj u jóokolo'ob tu múuch' caajo'ob. 
21Bey túuno' j yaachaj tin wóol u manba'alcunta'al in quili'ich kaaba' tu yo'olal 
u si'ipil Israel, ti' tuláacal múuch' caajo'ob tu'ux cu kuchulo'ob ca'achi. 
22Le t o'olale', a'al ti' u caajil Israel: Je'el ba'ax cu ya'alic Yuumtzila': J 
Isaraelitaex le ba'ala' ma' ta wo'olale'ex quin beetiqui', táan in beetic tu yo'olal 

in quili'ich kaaba' dzo'oc a poch'ique'ex tu táan u jujun p'éelil le múuch' caajo'ob 
tu'ux dzo'oc a bine'exo'. 
23Tene' bin in ca'aj in we'es ti' le múuch' caajo'ob u quili'ichil in nojoch kaaba', 
le ta poch'aje'ex ichilo'obo'; le quéen in beet beyo', leti'obe' bíin u kaj óolto'ob 
tene' Yuumtzilen. Teen Yuumtzil, teen a'alic. 
24Tene' bíin in jóokese'ex ti' tuláacal le múuch' caajo'ob yéetel lu'umo'obo'; bíin 
in much'quinte'ex u ti'al in sute'ex ta lu'ume'ex. 
25Bíin in p'o'ex yéetel ma'alob ja', bíin in lukes a kaasile'ex, bíin in 
wutzquinte'ex ti' a j ma' utz yanile'ex tu yo'olal j táak ti' te'ex le beetbil kuobo'; 
26bíin in dzáa ti' te'ex jun p'éel túumben pucsi'ikal yéetel jun p'éel túumben 
pixan. Bíin in lukes ti' te'ex le dzu'uy pucsi'ikal bey tuunich, bíin in dzáa ti' te'ex 
jun p'éel pucsi'ikal suuc. 
27Bíin in dzáa ti' te'ex in pixan, u ti'al ca in beet a dzo'ocbesique'ex in wa'almaj 
t'aano'ob yéetel ba'axo'ob quin wa'alic ca beeta'ac, 
28bíin cajlaque'ex ti' le lu'umo'ob tin dzáa ti' a taataexo', te'exe' bíin in 
caajalte'ex, teen xane' bíin a Kuintene'ex. 
29Bíin in toque'ex ti' tuláacal ba'ax éekcuntique'ex. Bíin in beet sen ya'abtal 
trigo, ma' bíin in ca'a beet u taal wi'ij ichile'exi'. 
30Bíin xan in beet u dzáic asab ya'ab ich u che'ilo'ob le coolo'obo' tu yo'olal ma' 
a ca'a ch'a'ique'ex subtal tu táan u láak múuch' caajo'ob tu yo'olal wi'ij. 
31Beyo' le quéen ka'ajac ti' te'ex a kebane'ex yéetel a kaakas cuxtale'exe', bíin 
sublacchajaque'ex ta baatzile'ex tu yo'olal a kebane'ex bey xan tu yo'olal a 
kaakas cuxtale'ex. 
32Teen Yuumtzil, tene' quin wa'alic: J israelitaex ojéelte'ex ma' ta 
najmajtique'ex ca in beet ta wo'olale'ex le ba'ax quin beetico'; ch'a'ex subtal tu 
yo'olal a satal óolile'ex yéetel tu yo'olal a cuxtale'ex. 

33Teen Yuumtzil, tene' quin wa'alic: Le quéen in wutzquint a wanile'ex ti' a 
kebane'exe', bíin in beet a cajtale'ex ta caajale'ex yéetel bíin in beet a 
wutzquintique'exo'ob u jeenel pakilo'ob. 
34Le lu'um ca'ach p'aatal x tocoyilo', bíin pa'akac u ti'al ilbil tumen tuláacal 
máaxo'ob cu káatalo'obi'. 
35Bíin a'ala'ac túun: Le lu'um x tocoychaja'an ca'acha', bejela'e' dzo'oc u p'áatal 
bey u pakalil Edene', le caajo'ob je'eno'ob ca'ache', bejela'e' dzo'oc u suut tuulum 
caajilo'ob yaan u cajnáalilo'ob. 
36Bey túuno' le caajo'ob yano'ob ta tzéele'exo' bíin p'áataco'ob cuxa'ano'obe', 
bíin u kaj óolto'ob, tene' Yuumtzil, teen máax utzquintic ba'ax kascu'unta'an, 
yéetel quin ca'a pakic ba'ax joca'an. Teen Yuumtzil, tene' dzo'oc in wa'alic, lelo' 
bíin in beete. 
37Teen Yuumtzil, tene' quin wa'alic: Bíin in beet u láak ba'ax. Bíin in dzáa ti' 
Israel le ba'ax u káat ca in beet tu yo'olalo'obe'; bíin in ya'abcunt u cajnáalilo'ob 
je'el bix u ya'abil u nojoch múuch'ul j tamano'obe'. 
38Le x la' caajo'obo', bíin ya'abchajac u cajnáalilo'ob, bíin ila'aco'ob je'el bix u 
yila'al le j tamano'ob cu bisa'alo'ob Jerusalén u ti'al quíimsbilo'ob ti' Yuumtzilo'. 
Bíin u kaj óolto'ob túun teen Yuumtzil. 

Ezequiel 37 

U ca'anbesajil tiquin baaco'ob 

1Yuumtzile' tu dzaj u kab tin wóokole', ca tu beetaj in jóokol chuup tu yéetel u 
páajtalil, ca tu wa'alcuntaje'en ti' jun p'éel táax kóom lu'um chuup yéetel u 
baaquelo'ob quimeno'ob. 
2Yuumtzile' tu beetaj in láaj xíimbaltic le cúuchilo'; le táax kóom lu'umo' chuup 
ca'ach yéetel u baaco'obo', táaj ya'abo'ob ca'achi, jach tiquin baaco'ob ca'achi. 
3Yuumtzil túune' tu káat chi'itaj ti' teen: ¿Ca tucultic je'el wa u páajtal u ca'a 
yantal cuxtal ti' le baaco'oba'? Tene' tin núucaj ti': Yuumtzil lelo' chéen teech a 
wojel. 

4Yuumtzil túune' tu ya'alaj ti' teen: T'aan tin kaaba' le baaco'oba'. A'al ti'ob: 
tiquin baaque'ex u'uye'ex u péectzil Yuumtzil. 
5Yuumtzile' cu ya'alic ti' te'ex: Bin in ca'aj in woques ichile'ex u múus iikil 
cuxtal, u ti'al a ca'a cuxlaque'ex. 
6Bin in ca'aj in dzáa a xiich'ele'ex, bin in ca'aj in ca'a chupe'ex yéetel bak, bin 
in ca'aj in to'ex yéetel oot'el, bíin in ca'aj in dzáa u múus iikil cuxtal u ti'al a 
ca'a cuxtale'ex. Bey túuno' bíin a kaj óolte'ex, tene' Yuumtzilen. 
7Tene' tin t'anajo'ob je'el bix tu ya'aljilac teno'. Ca'aliquil táan in t'anico'obe' tin 
wu'uyaj jun p'éel u juum jun p'éel u quíilbal lu'um, le baaco'obo' jo'op' u 
much'icuba'ob tu jujun p'éelilo'ob tu wíinclilo'ob. 
8Tin wilaj táan u chíichpajal u xiich'elo'ob yéetel u bakelo'ob tu yóokolo'ob, cu 
dzo'ocole' búucbesa'abo'ob xan tumen u yoot'elo'ob. Ba'ale' mina'an u múus iikil 
cuxtal ti'ob ca'achi. 
9Yuumtzil túune' tu ya'alaj ti' teen: T'aan tin kaaba' u múus iikal le cuxtalo' ca 
a wa'al ti': Bey u ya'alic Yuumtzila': U múus iikil cuxtal co'oten ti' u can ti'itzil 
lu'um u ti'al a dzáa cuxtal ti' le wíinclilo'ob quimeno'oba'. 
10Tene' j t'aanajen tu kaaba' Yuumtzil je'el bix tu ya'alajilac ti' tene', ca túun j 
taal u múus iikal le cuxtalo' ca j ooc ti' leti'ob, leti'ob túune' j cuxlajo'obe' ca j 
wa'alajo'ob. Tu yo'olal ya'abo'obe' béeychajo'ob jun múuch' aj ba'atelo'obe'. 
11Yuumtzil túune' tu ya'alaj ti' teen: U caajil Israele', beyo'ob je'el bix le 
baaco'oba'. Táan u máano'ob u ya'alo'ob: C baaquelo'obe' tiquintaco'ob; mix 
bikin bíin c líikes c jo'ol tu ca'a téen. Dzoca'an to'on beya'. 
12Bey túuno', t'ano'ob tin kaaba'e' ca a wa'al ti'ob: Je'el ba'ax cu ya'alic 
Yuumtzila': In caajal, bin in ca'aj in lukes u maac a mucnale'ex; bin in ca'aj in 
jóokese'ex ichilo'ob u ti'al ca in beet a suute'ex tu lu'umil Israel. 
13Le quéen in je'eláant a mucnale'ex u ti'al in jóokesique'ex ichilo'obe', te'ex in 
caajale'exe' bíin a kaj óolte'ex, tene' Yuumtzilen. 

14Tene' bíin in dzáa ti' te'ex in múus iik u ti'al a cuxtale'ex; bey xan bíin in 
bise'ex ta lu'ume'ex. Bey túuno' bíin kaj óolta'ac, tene' Yuumtzilen, tin wa'alaj 
tin beetaj xan. Teen Yuumtzil, teen a'alic. 

Israel yéetel Judae' bíin ca'a much'laco'ob 

15Yuumtzile' tu t'anajene' ca tu ya'alaj ti' teen: 
16Ch'a'a jun p'éel che'e', ca a dzíibt tu yóokol: Judá yéetel j israelitaob u yéet 
kax t'aano'ob. Cu dzo'ocole' ch'a'a u láak jun p'éel che'e' xan: Efraín máax dza'an 
tu cúuchil José yéetel u chuucáan j israelitaob u yéet kax t'ano'ob. 
17Tu séeblaquile', nup ta kab le ca'a p'éel che'obo', ca p'áatac jun tacáalil. 
18Le quéen a'ala'ac ti' teech tumen a wéet caajalo'ob: Tzol ti' to'on ba'ax u káat 
u ya'al le ba'ala', 
19a'al ti'ob: Je'el ba'ax cu ya'alic Yuumtzila': Bin in ca'aj in ch'a'a u xóolte' José 
yaan tu kab Efraín yéetel tu kab u láak múuch' cajtalilo'ob yano'ob tu yéetel 
Israelo', u ti'al ca in nup yéetel u xóolte' judá u ti'al ca p'áatac jun p'éelili' xóolte' 
tin kab. 
20Ch'a'a ta kab tu táan u yich tuláacalo'ob le ca'a p'éel che'ob tu'ux 
dzíibnajecho'. 
21Cu dzo'ocole' a'al ti'ob: Je'el ba'ax cu ya'alic Yuumtzila': Bin in ca'aj in jóokes 
le j israelitaob ichil le múuch' caajo'ob tu'ux bisa'abo'obo'; bin in ca'aj in ch'a'ob 
ti' le jejeláas cúuchilo'obo', ca in beet u suuto'ob tu lu'umo'ob. 
22Bíin in beet u suuto'ob jun p'éelili' múuch' caajil tu pu'uquilo'ob Israel, ca 
yanac chéen jun túul ajaw ti'ob. Ma' bíin ca'a jóokoc ca'a p'éel múuch' caajo'ob 
ti'obi', mix bíin u jatzuba'ob ti' ca'a p'éel ajawilo'obi'. 
23Mix xan bíin u ca'a kascuntuba'ob tu yo'olal u kultico'ob beebtbil p'ecbe'en 
kuobi', mix bíin cuxlaco'ob ti' tuláacal u jejeláas kebano'obi'. Teen bíin in 
toco'ob ti' tuláacal le kex óolo'ob tu beetajo'obo', bey xan bíin in p'o'olanto'ob 
ti' u kebano'ob. Leti'obe' bíin p'áataco'ob in caajalo'ob, tene' bíin u Kuinteno'ob. 

24In palitzil Davide' chéen leti' bíin u beet u ajawil ichilo'ob, cu dzo'ocole' bíin 
u yu'ubaj t'anteno'ob bey xan bíin u dzo'ocbeso'ob in wa'almaj t'aano'ob yéetel 
ba'axo'ob quin wa'alic. 
25Bíin cajlaco'ob ti' le lu'umo'ob tin dzáa ti' in palitzil Jacob, tu'ux cajlaj xan u 
máanja'an ch'i'ibalo'obo'. Te'elo' ti' bíin p'áataco'ob cajtal jun puli'i', leti'ob 
yéetel u paalalo'obi', bey xan tuláacal u ch'i'ibalo'ob; in paal Davide', bíin u beet 
u nojchil u ti'al kiino'ob mina'an u xuul. 
26Bíin in beet jun p'éel nup t'aan tu yéetelo'ob u ti'al u jun p'éel jéedzel cuxtal. 
Lelo' jun p'éel nup t'aan u ti'al kiino'ob mina'an u xuul. Bíin in beet u jach 
ya'abtalo'ob, bíin in dzáa in kulnaj ichilo'ob u ti'al kiino'ob mina'an u xuul. 
27Bíin cajlaquen ichilo'ob, bey xan bíin u Kuinteno'ob, yéetel leti'obe', bíin in 
caajalto'ob. 
28Le quéen yanac in kulnaj ichilo'ob u ti'al kiino'ob mina'an u xuule', u 
chuucáan múuch' caajo'obo', bíin u kaj óolto'ob teen tin yéeyaj Israel bey ba'al 
quili'ich in ti'ale'. 

Ezequiel 38 

Gog, u nu'ucul u jaadz Ku 

1Yuumtzile' tu t'anajene' ca tu ya'alaj ti' teen: 
2Wíinic, teche' sutabáa tu tojil Magog, t'aanen tin kaaba', tacpoolt Gog, u asab 
nojochil Mesec yéetel Tubal. 
3A'al ti': Je'el ba'ax cu ya'alic Yuumtzila': Gog u asab nojchil Mesec yéetel Tubal, 
tene' quin cáantic a aj p'eequen. 
4Bin in ca'aj in beet a suut ta paach, bin in ca'aj in dzáa x léechebo'ob ta chi', 
bin in ca'aj in jóokesech pa'ate' yéetel tuláacal a tziimino'ob, bey xan a aj nat' 
tzíimino'ob u dzaamajo'ob búuquilo'ob ba'atel, le ya'abcach aj ba'atelo'ob u 
ch'a'amajo'ob u máascabo'ob bey xan tuláacal u jejeláasilo'ob chimalo'obo'. 
5Bíin xi'ico'ob láakinta'ano'ob tumen u cajnáalilo'ob Persia, Etiopía yéetel Libia, 
tuláacalo'ob u ch'a'amajo'ob u chimalo'ob yéetel u p'óoquil u ba'atelo'ob, 

6u yéet bino'ob xan u aj ba'atelo'ob Gomer yéetel Bet-togarma tu asab náachil 
j xaman, le u asab ya'abil caajo'ob a beetmaj kax t'aan tu yéetelo'obo'. 
7Nu'ucbesabáa bey xan ch'a'a u nu'ucul a ba'atel, teech yéetel tuláacal u 
múuch'ul le aj ba'atelo'ob yaan ta wicnalo', ch'a'a tu yáanal a túuchi' t'aan. 
8Le quéen máanac ya'abcach ja'abo'obe', bíin a'ala'ac ti' teech ca xi'iquech a 
ch'a'a' jun múuch' caajo'ob táan ca'ach u ba'atel, ba'ale' dzo'oc u ch'a'ic u yóol 
tu ca'a téen; jun p'éel caaj ki'itpaja'an ca'ach ichil ya'abcach múuch' caajo'ob, 
tumen jach dzaab u dzooc ti'ob jun puli', ba'ale' dzo'oc u ca'a much'talo'ob tu 
pu'uquilo'ob Israel. Ti' le kiino'obo', leti'obe' dzo'oc wal u lukulo'ob ti' le 
ya'abcach lu'umo'obo' u ti'al u suuto'ob tu lu'umo'ob j cajtal x ma' sajaquil. 
9Teche' bíin kuchuquech beyech jun p'éel nojoch box múuyal u ti'al a bal le 
lu'umo'obo', yéetel bíin ocoquech ichil beyech jun p'éel chac iikal yéetel a aj 
ba'atelo'ob bey xan yéetel ya'abcach caajo'ob. 
10Teen, Yuumtzil, tene' quin wa'alic: Ti' le kiino'obo', bíin ococ ta tuuculo'ob 
kaakas jok jo'olo'ob. 
11Bíin a wa'al: Bin in ch'a'a jun múuch' caajo'ob ma' tu páajtal u toquicubáa, 
cajnáalilo'obe' jedzecnac yanilo'ob, mina'an u sajaquilo'ob, mix jun p'éel u 
caajilo'ob yaan u tuulumilo'ob, mix u maac u jool caajilo'ob, mix u x 
kalabche'ilo'ob. 
12Bin in ca'aj in láaj ocolte; bin in ca'aj in ba'atelt le caajo'ob dzo'oc u 
yutzquinta'alo'ob tumen jun p'éel caaj j luuk ti' ya'abcach caajo'ob u ti'al u 
much'quinticuba'ob, yaan u wacaxo'ob yéetel u láak u ayikalilo'ob, cu dzo'ocol 
xane' tu chúumuc yóokolcaab caja'ano'ob. 
13U cajnáalilo'ob Sabá yéetel Dedán, bey xan u j coonolilo'ob Tarsis yéetel u 
chuucáan caajo'obe', bíin u káat chi'ito'ob ti' teech: ¿J taalech oocol? ¿Ta 
much'quintaj a aj ba'atelo'ob u ti'al a láaj ocoltic plata yéetel oro, wacaxo'ob 
yéetel u láak ba'alo'ob u ti'al a bisic ya'abcach ayikalilo'ob? 

14Ma'alob túun, t'an Gog tin kaaba'e' ca a wa'al ti': Je'el ba'ax cu ya'alic 
Yuumtzila': Le quéen p'áatac jeedzel cajlic in caajal Israele', teche' bíin a 
chu'uns a xíimbal 
15líikbal ta lu'ume', tu asab náachil j xaman láakinta'anech tumen aj ba'atelo'ob 
mu'uka'ano'ob yéetel ya'abo'ob, bey xan yéetel u aj ba'atelilo'ob j nat' 
tzíimino'ob, 
16bíin a puljabáa a ba'atelt in caajal Israel. Teche' Gog bíin a bal le lu'um je'el 
bix u ba'alal tumen jun p'éel nojoch box múuyal. Te tu dzooc kiino'obo' bíin in 
beet a taal tu yóokol in lu'um, tu yo'olal beyo' ta wéetel bíin kaj óolta'aquen, 
tumen u chuucáan múuch' caajo'ob le quéen in we'es in quili'ichil tu táano'obe'. 
17Teen Yuumtzil, tene' quin wa'alic: Ta wo'olal j t'aanajen úuch ca'ach tu chi' in 
palitzilo'ob u aj bóobatilo'ob Israel; leti'ob tu ya'alajo'ob bíin in beet a taal a 
ba'atelte Israel. 

Cu ja'adzal Gog 

18Teen Yuumtzil, tene' quin wa'alic: Le quéen ococ Gog Israele', bíin sen 
p'u'ujuquen. 
19Ichil in sen p'uja'anile', quin jalach t'antic bíin yanac jun p'éel nojoch quíilbal 
lu'um tu caajil Israel ti' le kiino'obo'. 
20U cayilo'ob ka'anab, u ch'íich'ilo'ob ca'an, u j chi'ibal ba'alche'ilo'ob káax 
yéetel le ba'alche'ob cu jíilticuba'obo' bíin quiquilnaco'ob tin táan pa'ate' yéetel 
tuláacal u cajnáalilo'ob lu'um. Le pu'uco'obo' bíin pa'abaco'ob, le nucuch 
tuunicho'obo' bíin lúubuco'ob, tuláacal xan le tuulumo'obo' bíin jéeneco'ob. 
21-22Tene' bíin in beet u taal tu yóokol Gog tuláacal u jejeláasilo'ob loob u ti'al 
chu'upuc yéetel sajaquil. Bíin in jadz yéetel koja'anilo'ob, bíin quíimic xan 
yéetel meyaj loob. Bíin in beet u lúubul tu yóokol leti' tu yóokol u aj ba'atelo'ob 
ka'amcach ja', j bat, káak yéetel si'intun, cu dzo'ocole' u aj ba'atelo'obe' bíin u 
paaclan quíimsjuba'ob yéetel máascab. Teen Yuumtzil, teen a'alic. 

23Beyo' bíin in we'es ti' ya'abcach caajo'ob in nojbe'enil yéetel in quili'ichil. 
Tene' bíin in dzáinbáa j kaj óoltbil tumeno'ob, bíin u kaj óolto'ob, tene' 
Yuumtzilen. 

Ezequiel 39 

Cu pa'abal u muuk Gog 

1Wíinic teche' t'aanen tin kaaba' tu yo'olal Gog, a'al ti': Gog u yáax noojoch 
Mesec yéetel Tubal, tene' quin cáantic a aj p'eequen. 
2Bin in ca'aj in beet a suut; jujun p'íitil, bíin in jóokesech te tu jach náachil j 
xamano', u ti'al ca in taasech tu pu'uquilo'ob Israel. 
3Cu dzo'ocole' quin cachic le x p'úunche' ca bisic ta x dzíic kabo' yéetel quin 
beetic u lúubla'ajal le x julubo'ob ca bisic ta x no'oj kabo'. 
4Teech yéetel a aj ba'atelo'ob bey xan le caajo'ob láakintmailecho', bíin 
lúubuque'ex quimene'ex tu pu'uquilo'ob Israel. Te'elo' bíin in kube'ex ti' tuláacal 
u jejeláasil ch'íich'o'ob cu janal quimeno'ob, yéetel ti' j chi'ibal ba'alche'ob, u 
ti'al u tzéenticuba'ob. 
5Bíin p'áatac jayacbale'ex ti' jéechcab cúuchil. Teen Yuumtzil, teen a'alic. Tene' 
dzo'oc in dzáic u t'aanil. 
6Bíin in túuxt káak tu yóokol Magog, bey xan tu yóokol le máaxo'ob jeedzel 
cajlico'ob tu lu'umilo'ob le ka'anabo'. Bíin túun kaj óolta'ac tene' Yuumtzilen. 
7Tene' bíin in beet u kaj óolta'al in kaaba' tumen in caajal Israel, yéetel ma' bíin 
in cha'a ca xi'ic u bin u manba'alcunta'ali'. Beyo' le j táanxel múuch' caajilo'obo' 
bíin u yojéelto'ob teen Yuumtzile' quin we'esic in quili'ichil ti' Israel. 
8Le kiin quin wa'alico', yaan u kuchul. Teen, Yuumtzil, a'alic. 
9U cajnáalilo'ob Israele', bíin jóokoco'ob u tóoco'ob u nu'uculo'ob u ba'atelo'ob, 
u jejeláasil u chimalo'ob, u x p'úunche'ob, u x julubo'ob, yéetel u jejeláasil u x 
lóonte'ob, beyo' bíin yanac ya'ab si' u ti'al u t'abico'ob káak bul siete ja'abo'ob. 
10Ma' bíin kabéetchajac u jóokol molo'och tu'ux jáanil, mix u bino'ob u 
ch'aco'ob si' ich poc che'i', tumen tuláacal u nu'ucul u ba'atelo'obe', bíin u 

si'into'ob. Bey túuno', leti'obe' bíin u yocolto'ob le máaxo'ob ocoltmailo'ob 
ca'ache', yéetel bíin u toco'ob xan u ba'aluba'ob le máaxo'ob tocmail úuch u 
ba'aluba'ob ca'acho'. Teen Yuumtzil, teen a'alic. 

U mucnal Gog 

11Ti' le kiino'obo', bíin in dzáa ti' Gog jun p'éel cúuchil tu lu'umil Israel, tu táax 
kóom lu'umil u'ula'ob, actáan ti' ka'anab, u ti'al u mu'uculo'. Le cúuchilo', bíin 
u kal le bejo', ti' bíin mu'ucuc Gog tu yéetel tuláacal u aj ba'atelo'obi', bey xan 
bíin dza'abac u kaaba'int u Táax kóom lu'umil u aj ba'atelo'ob Gog. 
12Le j israelitaobo', bíin ka'abéetchajac bul siete winalo'ob ti'ob u ti'al u 
muquico'ob, u ti'al u jáanilcuntico'ob múuch' caajo'obo'. 
13Tuláacal le máaco'ob bíin meyajnaco'ob ti' muquico'obo', jun p'éel tziiquil u 
ti'alo'ob. Ti' le kiino', bíin in we'es nojbe'enen. Teen Yuumtzil, teen a'alic. 
14Yéetel xan le quéen dzo'ococ u máan le siete winalo'obo' bíin kubenta'ac ti' 
jun jaatz máaco'ob u ti'al xíimbaltic yéetel u ti'al xakal ilic le lu'umo'obo', u ti'al 
ca u muco'ob le máaxo'ob p'áatalo'ob te yóok lu'umo', u ti'al u p'atico'ob jáanil. 
15Le quéen yanac wa máax, ti' le cu xíimbaltic le caajo'obo' ca yil jun p'éel u 
baaquel wíinique', bíin u dzáa u chíiculal tu yo'olal u bisa'al mucbil tu táax 
kóom lu'umil u aj ba'atelo'ob Gog. 
16(Yaan xan jun p'éel caaj cu kaaba'intic u Múuch'ul aj ba'atelo'ob.) Bey bíin 
jáanilcunta'ac le caajo'obo'. 
17Yuumtzile' tu ya'alaj ti' teen: A'al ti' tuláacal ch'íich'o'ob yéetel ti' tuláacal 
chi'ibal ba'alche'ob ca u much'uba'ob u ti'al ca talaco'ob tu pu'uquilo'ob Israel, 
u ti'al le quíimsaj bíin in beet u ti'alo'obo'. Bíin páatac u jaantico'ob bak yéetel 
u yukico'ob ki'ik; 
18bíin u jaanto'ob u bakel aj ba'atelo'ob yéetel bíin u yuko'ob u ki'ikel u 
méektáano'ob lu'um, óoli' bey wa u bakel yéetel u ki'ikel j tamano'ob, mejen j 
tamano'ob, yuuco'ob, wa u poloc wacaxilo'ob Basane'. 

19Ti' le quíimsaj bíin in beet u ti'alo'obo', bíin u jaanto'ob tzaatz tac quéen 
koja'achajaco'ob, bíin xan u yuko'ob ki'ik tac quéen cáalchajaco'ob. 
20Bíin in máakant jun p'éel noj janal u ti'alo'ob, yéetel u bakel tzíimino'ob, u 
bakel j nat', tzíimino'ob, yéetel u bakel tuláacal jejeláas aj ba'atelo'ob, u ti'al ca 
janaco'ob tac quéen na'ajchajaco'ob. Teen, Yuumtzil, teen a'alic. 

Cu yutzquinta'al Israel 

21Beyo' bíin in we'es in nojbe'enil ti' táanxel lu'umilo'ob. Tuláacal múuch' 
caajo'ob bíin u yilo'ob bix úuchic in p'is óoltico'ob yéetel bix úuchic in 
jadzico'ob. 
22Líikbal ti' le kiino' Israele' bíin u kaj óolt, tene' Yuumtzilen, u Junab Ku. 
23Le yaanal caajo'obo' bíin u yojéelto'ob ba'ax o'olal j bisa'ab le j israelitaob 
táanxel lu'umilo'; tu yo'olal u kebano'ob yéetel u j ma' ocsaj óolilo'ob j 
bisa'abo'ob, teen túune' tin sutaj in paach ti'ob ca tin cha'aj u pa'abal u 
muuko'ob tumen u aj p'eeco'ob, bey xan quíimsa'abo'ob ichil ba'atel. 
24Tene' tin beetaj ti'ob je'el bix cu najmatic u ma' utz yanilo'obi', yéetel tu yo'olal 
u dzu'uy poolilo'ob tin cúulpachtajo'ob. 
25Le t o'olal, teen Yuumtzil, tene' quin wa'alic: Bejela'e' bin in ca'aj in ch'a'a 
óotzilil ti' tuláacal u caajil Israel, ti' tuláacal u ch'i'ibal Jacob. Bin in ca'aj in 
beet u bin utzil ti'ob, tu yo'olal in tzáic ca dza'abac nojbe'enil ti' in kaaba'. 
26-27Tene' bin in ca'aj in much'quinto'ob, bíin xi'iquen in ch'a'ob ti' le yaanal 
múuch' caajo'ob yéetel ti' le múuch' caajo'obo' tu'ux p'eca'ano'obo'; bíin 
cajlaco'ob túun x ma' sajaquil tu lu'umo'ob, mix máac bíin ja'akesic u yóolo'ob. 
Beyo' bíin in we'es in quili'ichil, ya'ab múuch' caajo'ob bíin ilic. Le j 
israelitaobo', bíin u mukyajto'ob u pa'ajal u subtalo'ob, tu yo'olal tu 
kexajeno'ob. 
28Tene' ti' túuxtajo'ob ti' le x tocoy lu'um ichil táanxel múuch' caajilo'obo', tene' 
bíin in ca'aj in much'quinto'ob tu lu'umo'ob. Ma' bíin in p'at ki'itpaja'an mix jun 
túuli'. Bíin u kaj óolto'ob túun, tene' Yuumtzilen u Junab Kuob. 

29Ma' bíin in ca'a cúulpachto'obi', tumen dzo'oc in dzáic in páajtal tu yóokol 
Israel. Teen, Yuumtzil, teen a'alic. 

Ezequiel 40 

U náayil le kulnaj bíin beeta'aco' 

1-2Ti' u kiinil diez ti' le winalo', leti' u kiinil le túumben ja'abo', Yuumtzile' tu 
dzaj u kab tin wóokole' ca tu bisajen tu lu'umil Israel. Ta'aytac ca'ach u chuquic 
veinticinco ja'abo'ob bisa'aco'on Babilonia, yéetel catorce ja'abo'ob ch'a'abac 
Jerusalén. Tu lu'umil Israele', tu dzajen Yuumtzil tu yóokol jun p'éel witz seten 
ca'anal; ti' wa'alacbalene' ca tin wilaj tu tojil j noojol jun múuch' najo'ob bey 
jun p'éel noj caaje'. 
3Yuumtzile' tu bisajen te'elo', ca tin wilaj jun túul máac chica'an bey broncee'. 
Ti' wa'alacbal ca'ach te j jool najo', u machmaj jun p'éel suum lino u ca'aj yéetel 
jun p'éel p'iste'. 
4Le máaco' tu ya'alaj ti' teen: Paacaten ma'alob yéetel qui' ch'en xiquinten; il a 
wil ma'alob tuláacal ba'ax bin in ca'aj in we'es ti' teech, tumen Kue' tu taasajech 
way j cúuchil u ti'al ca in we'es ti' teech. Cu dzo'ocole', a'al ti' israel tuláacal 
ba'ax bíin a wile. 

U jool najil j lakin 

5Tu paach le kulnajo', yaan ca'ach jun p'éel tuulum bakpachtmail. Le xóolte' 
yaan ca'ach tu kab le máaco', óox p'éel metros u chowaquil. Tu p'isaj túun le 
tuulumo', yaan ca'ach óox p'éel metros u piimil yéetel óox p'éel u ca'analil. 
6Cu dzo'ocole' j bin le tu'ux yaan le jool bej cu p'áatal j lakino', j na'ac tu 
eebilo'obe', ca tu p'isaj u piimil u pakil le tu'ux yaan le jool najo', ca tu yilaj 
yaan ca'ach óox p'éel metros u piimil. 
7Le kalab najo'ob yaan ca'ach tu jujun tzéel le jool najo', cu p'isico'ob ca'ach tu 
jujun p'éelilo'ob óox p'éel metros chowaquil yéetel óox p'éel metros cóochil, 
jun p'éel káasab túun tu tzéel láak káasab tuunilo'ob, ca'a p'éel metros ca tac 
táancoch ca'ach náachil. Cu dzo'ocole' tu táakale' ti' yaan ca'ach le jool naj cu 

bin tu tojil le máacan yaan tu tojil le kulnajo'. U piimil u pakil tu'ux yaan le 
jool najo', óox p'éel metros ca'achi. 
8-9Le máaco' tu p'isaj le máacan yaan tu jool le kulnajo', le máacano' tu p'isaj 
can p'éel metros. Yaan ca'ach ca'a p'éel u ocom tuunicho'ob jujun p'éel metro u 
poloquilo'ob. 
10(Yaan ca'ach óox p'éel u káasab tuunilo'ob tu jujun tzéelil u jool j lakin jun 
tacáalili' u nuuquilo'ob, yaan xan u ocom tuunichilo'ob u jujun tzéelilo'ob láili' 
lajqueet u nuuquilo'obe'.) 
11Cu dzo'ocole' le máaco' tu p'isaj u maac le jool bejo': yaan ca'ach cinco metros 
u cóochil yéetel seis metros ca tac táancoch u joolo'. 
12Tu táan ca'ach u jujun p'éelil le káasab tuuno'obo', yaan ca'ach jun p'éel chan 
pak táancoch metro u cóochil tu jujun tzéelil. Tu jujun p'éelil le káasab 
tuuno'obo' cu p'isic ca'ach óox p'éel metros u cóochil yéetel óox p'éel metros u 
chowaquil. 
13Cu dzo'ocole' tu p'isaj tuláacal u cóochil le joolo' tu taamil jun p'éel káasab 
túun tac tu taamil u láak káasab túun yaan actáano', cu ch'actic jun p'éel jool 
naj tac tu láak jool naj yaan actáano', ca tu p'isaj doce metros ca tac táancoch. 
14Cu dzo'ocole' tu p'isaj le máacano': tu p'isaj diez metros. Le naj yaan te j 
joolbejo, cu táakal ti' tuláacal u ti'itzilo'ob le sujuy lu'umo'. 
15Tuláacal u chowaquil líikbal tu paach le noj jool najo' tac ichil le máacano', 
cu p'isic ca'ach veinticinco metros. 
16Tuláacal le káasab tuuno'ob je'el bix u yocom tuunichilo'obo', yaan u calom 
kiinilo'ob yéetel u maaco'ob ichil yéetel tu bakpach le naj yaan te tu joolo'. Le 
máacano' yaan xan ca'ach u calom kiinilo'ob tu bakpach ichilo'. Te ocom 
tuunicho'obo' dzíibta'an xa'ano'ob ca'achi'. 

Le sujuy lu'umil actáan 

17Cu dzo'ocole' le máaco' tu bisajen sujuy lu'umil actáan. Le sujuy lu'umo' yaan 
ca'ach u but' tuunichil tu bak paach, yéetel yaan treinta u káasab najilo'ob tu 
tzéelo'ob. 
18Le but' tuunicha' jun p'íit caabalil ti'o', cu jáayal ca'ach tu bakpach le najo'ob 
yano'ob ca'ach actáano', u cóochile' láaj queet yéetel u cóochil le najo'obo'. 
19Le máaco' tu p'isaj buca'aj náachil líikbal tu táan le jool naj yaan cabal tac tu 
paachil le jool naj yaan ichilo', yaan ca'ach cincuenta metros ti'. 

U jool najil j xaman 

20Yaan xan ca'ach jun p'éel jool tu xaman le jáal pach sujuy lu'umo'. Le máaco' 
tu p'isaj u chowaquil yéetel u cóochil. 
21Yaan xan ca'ach óox p'éel u káasab tuunilo'ob tu jujun tzéelil, bey xan u ocom 
tuunichilo'ob yéetel u máacano'ob lajqueet u p'iisilo'ob yéetel le jool yaan j 
lakino', u káat u ya'ale' veinticinco metros u chowaquil yéetel doce metros ca 
táancoch u cóochil. 
22Le máacan, le calom kiino'ob yéetel le xa'ano'obo', lajqueet u p'iisilo'ob yéetel 
le yano'ob ti' le jool yaan j lakino'. Te'elo' cu na'acal ca'ach máac ti' siete 
eebo'ob, le máacano' cu p'aatal ca'ach ichil. 
23Je'el bix j lakin bey xan tu xaman le jool yaan paachilo', yaan ca'ach u láak 
jool cu bin te j sujuy lu'um yaan ichilo'. Le máaco' tu p'isaj buca'aj náachil yanil 
le ca'a p'éel joolbejo'obo', ca tu p'isaj cincuenta metros. 

U jool najil j noojol 

24Cu dzo'ocole' tu bisajen j noojol tu'ux yaan jun p'éel jool, ca tu p'isaj u ocom 
tuunichilo'ob yéetel u máacanil, lajqueet u p'iisilo'ob yéetel le dzo'oc u yáax 
p'i'isico'obo'. 
25Le naj te jool bej yéetel u máacanilo', yaan ca'ach u calom kiinilo'ob tu 
bakpach je'el bix u láako'obo'. Tuláacale' cu p'isic ca'ach veinticinco metros u 
chowaquil yéetel doce metros ca'a tac táancoch u cóochil. 

26Yaan ca'ach siete u eebilo'ob, u máacanile' ti' yaan ca'ach tu taamile'. Le ocom 
tuunicho'obo' dzíibta'an xan ca'ach u xa'anilo'ob tu jujun tzéelilo'ob. 
27U sujuy lu'umil yaan chúumuco' yaan xan ca'ach jun p'éel u jool najil tu tzéel 
j noojol. Le máaco' tu p'isaj buca'aj u náachil le ca'a p'éel jool najo'ob yaan j 
noojolo', ca tu p'isaj cincuenta metros. 

Le sujuy lu'um yaan chúumuco': U jool bejil j noojol 

28Cu dzo'ocole' tu bisajen tu jool bejil le sujuy lu'um yaan chúumuco'. Tu p'isaj 
le jool naj yaan j noojolo' ca tu yilaj lajqueet yéetel u p'iisil le jool najo'ob tu 
yáax p'isláantajo'obo'. 
29-30U káasab pakilo'ob, u máacanil yéetel u yocomilo'obe', lajqueet ca'ach 
yéetel le yáaxo'obo'. U káasab tuunilo'ob le jool bej yéetel u máacanilo' yaan 
xan ca'ach u calom kiinilo'ob u bakpache', cu p'isico'ob veinticinco metros 
tuláacal u chowaquil yéetel doce ca'a tac táancoch u cóochil. 
31Le máacano' ti' yaan ca'ach tu tojil le sujuy lu'um yaan tu bakpacho'. 
Dzíibta'an ca'ach xa'ano'ob tu bakpacho'ob. Le jool naja' ti' ca'ach yaan tu 
yóokol ocho eebo'obe'. 

Le sujuy lu'um yaan tu chúumuco': U jool j lakin 

32Tu séeblaquil tu bisajen te j sujuy lu'um yaan chúumuc tu tojil lakino', ca tu 
p'isaj le joolbejo, ca tu yilaj lajqueet u p'iisil tu yéetel le yáaxo'obo'. 
33U káasab tuunilo'ob, u yocom tuunichilo'ob yéetel u máacanile', lajqueet ti' 
p'iisil le yáaxo'obo'. U najil le joolbej yéetel u máacanilo', yaan u calom iikilo'ob 
tuláacal u bakpach, cu p'isic ca'ach veinticinco metros u chowaquil yéetel doce 
ca'a tac táancoch u cóochil. 
34Le máacano' ti' ca'ach yaan tu tojil le sujuy lu'um yaan tu bakpach le sujuy 
lu'um yaan chúumuco'. Le ocom tuunicho'ob ca'acho' dzíibta'an xa'ano'ob tu 
bakpach tu jujun p'éelil. Le jool naja' ti' ca'ach yaan tu yóokol ocho eebo'obe'. 

Le sujuy lu'um yaan tu chúumuco': u jool najil j xaman 

35Cu dzo'ocole' le máaco' tu bisajen ti' le jool cu paacat j xamano', u p'iisile' 
lajqueet tu yéetel le yáax jool najo'obo', 

36yaan xan u kalab tuunilo'ob, u yocomilo'ob, u máacanil yéetel u calom 
iikilo'ob u bakpach. U najil le jool bejo' cu p'isic ca'ach veinticinco metros u 
chowaquil yéetel doce ca'a tac táancoch u cóochil. 
37Le máacano' ti' ca'ach yaan tu tojil le sujuy lu'um yaan tu bakpach le sujuy 
lu'um yaan chúumuco'. Dzíibta'an ca'ach xa'ano'ob tu yocomilo'ob. Le jool naja' 
yaan ca'ach ocho u eebilo'ob u ti'al u yocol máac ichil. 

U najilo'ob u tzéel u jool najil j xaman 

38Yaan xan ca'ach jun p'éel káasab najil naj cu táakal ti' le máacan yaan te j 
jool bejo'. Ti' ca'ach cu p'o'obol le ba'alche'ob cu tóoca'alo'obo'. 
39Tu máacanil le jool najo' yaan ca'ach cuatro táasche'ob, ca'a p'éel tu jujun 
tzéelil, tu yóokolo'ob ca'ach cu quíimsa'al le ba'alche'ob u ti'al tóocbilo'ob yéetel 
u ti'al u quíimsbil ba'alche'ilo'ob keban wa u ti'al sa'atsaj si'ipil. 
40Tu paach le máacan yaan j noojolo', yaan xan ca'ach ca'a ca'a p'éel táasche'ob 
tu jujun tzéelil, 
41beyo' yaan ca'ach can p'éel táas che'ob ichil yéetel can p'éel tu paach le naj 
yaan te jool bejo': ocho tu pa'ate'il. Tu yóokolo'ob ca'ach cu quíimsa'al le 
ba'alche'obo'. 
42-43Le can p'éel táasche'ob tu'ux cu tóoca'al le ba'alche'obo', beeta'ano'ob ca'ach 
tu yéetel póolbil tuunich; tu jujun p'éelilo'ob cu p'isico'ob ca'ach sesenticinco 
centímetros u chowaquilo'ob bey xan u ca'analilo', yéetel cincuenta centímetros 
u ca'analilo'ob, tu yóokolo'ob ca'ach cu dza'abalo'ob le ti'ibil óolalo'obo'. Ichil 
le kalab túun ti' tuláacal u bakpacho' yaan ca'ach jun p'éel u tip'a'anil joka'an 
cu p'isic seis centímetros u cóochil u ti'al u dza'abal u ti'ibil óolalil juuch', yéetel 
le nu'uculo'ob cu meyaj u ti'al u quíimsa'al le ba'alche'ob cu tóocalo'obo'. 
44Ti' le sujuy lu'um yaan chúumuc tu paach le jool najo'ob yano'ob ichilo', yaan 
ca'ach ca'a p'éel káasab najo'ob, jun p'éel yaan tu tzéel le jool najil j xaman 
yaan tu tojil j noojolo', yéetel u láak jun p'éel yaan tu tzéel u jool najil j noojol 
tu tojil j xamano'. 

45Le máaco' tu ya'alaj ti' teen: Le káasab naj yaan tu tojil j noojolo', u ti'al le aj 
kiino'ob cu meyajo'ob te j kulnajo', 
46yéetel le káasab naj yaan tu tojil j xamano', u ti'al le aj kiino'ob cu meyajo'ob 
ti' u multuunil kultaj. Leti'obe' u ch'i'ibalo'ob Sadoc, chéen leti'ob je'el u páajtal 
u náadzalo'ob ti' Yuumtzil u ti'al ca u meyajto'obe', 

Le sujuy lu'um yaan chúumuc, yéetel le kulnajo' 

47Cu dzo'ocole' le máaco' tu p'isaj le sujuy lu'um yaan chúumuco', lelo' yaan 
ca'ach cincuenta metros ti' u jujun can tzéelilo'. U multuunil le kultajo' ti' yaan 
ca'ach actáan ti' le kulnajo'. 
48Le máaco' tu bisajen tu máacanil le kulnajo' ca tu p'isaj u yocom tuunichilo'ob 
le máacano': yaan ca'ach ca'a p'éel ca'a tac táancoch u poloquil tu jujun p'éelil. 
U jool najile' yaan ca'ach siete metros cóochil, u nu'uculo'ob tu'ux u 
machmajubáa le jool najo', jun p'éel metro ca'a tac táancoch u cóochil tu jujun 
p'éelilo'ob. 
49Le máacano' cu p'isic ca'ach diez metros ca'a tac táancoch u cóochil yéetel 
seis metros u taamil, yaan ca'ach diez u eebilo'ob u ti'al u na'acal máaqui'. Tu 
chuun u jujun p'éelile' ocom tuunicho'ob, yaan ca'ach jujun p'éel ocom 
tuunichi'. 

Ezequiel 41 

1Tu séeblaquile' tu bisajen le máac ichil le kulnajo' ca tu p'isaj le ocom 
tuunicho'obo': tu p'isajo'ob óox p'éel metros tu jujun p'éelilo'ob. 
2Le jool najo' yaan ca'ach cinco metros u cóochil; u nu'ucul tu'ux taka'ane' cu 
p'isico'ob ca'a p'éel metros ca'a tac táancoch u cóochilo'ob tu jujun p'éelilo'ob. 
Cu dzo'ocole' tu p'isaj le noj káasab yaan chúumuco', lelo' yaan ca'ach veinte 
metros u chowaquil yéetel diez metros u cóochil. 
3Cu dzo'ocole' j bin tu naklic le káasabo' ca tu p'isaj le ocom tuunicho'obo', tu 
jujun p'éelilo'ob tu p'isajo'ob jun p'éel metros u cóochil. U jool bejile' yaan 

ca'ach óox p'éel metro u cóochil, yéetel le ocom tuunicho'ob yaan tu tzéelo'obo', 
cu p'isico'ob ca'ach óox p'éel metros ca'a tac táancoch tu jujun p'éelilo'ob. 
4Cu dzo'ocole' tu p'isaj le káasab yaan tu naklilo', lelo' diez metros u jujun 
tzéelilo'ob. Ca túun tu ya'alaj ti' teen, lela', leti' le sen quili'ich cúuchila'. 

Le kalab tuuno'ob j beetabo'ob tu tzéel le tuulumo' 

5Cu dzo'ocole' le máaco' tu p'isaj u pakil u paach le kulnajo', lelo' tu p'isaj óox 
p'éel metros u cóochil. Tu bakpach le kulnajo' taakal ca'ach te j kalab najo'ob 
ca'a ca'a p'éel metros u taamilo'obi'. 
6Le kalab najo'oba' yáalman yáal yanilo'ob ca'ach tu yóokol, u láak, óox yáal 
ca'achi, yaan ca'ach treinta u kalab tuunilo'ob u jujun yáalil. U pakil le kulnajo' 
cu bin u jaaytal ti' jujun p'éelil u yáalalo'ob cu cáapal u katáalilo'ob le kalab 
tuuno'obo', beyo' ma' kabéet pa'akal te j pako'. 
7Tu paach le kalab najo'ob bakpachmail ca'ach le kulnajo', yaan jun p'éel níix 
cu kuchul tac ca'anal, beyo' cu páajtal u na'acal máac líikbal caabale', tac ti' le 
yáal yaan chúumuco', bey xan ti' le yaan ca'analo'. 
8Tene' tin wilaj tuláacal u tzéelilo'ob le kulnajo', t'uchquina'an ca'ach tu yóokol 
jun p'éel ca'anal chuun pak, tu yóokole' ti' xan beeta'an le kalab tuuno'obo'. Le 
chuun paka' yaan ca'ach óox p'éel metros u ca'analil. 
9-10U paach pakil le kalab tuuno'obo', ca'a p'éel metros ca'a tac táancoch ca'ach 
u piimilo'ob, tu bakpach tuláacal le kulnaj yéetel tu chúumuc ti' le kalab 
tuuno'ob bakpachmail le kulnaj yéetel u káasab najilo'ob le aj kiino'obo' yaan 
jun p'éel cúuchil jáanpike'en diez metros ca'a tac táancoch u cóochil. 
11Le kalab tuuno'obo' yaan jun p'éel u jool najil tu tzéel j xaman yéetel jun p'éel 
u jool najil tu tzéel j noojol u ti'al u jóokol te tu'ux jáanpike'eno'. Te 
jáanpike'enilo', yaan jun p'éel pak tuláacal u chowaquil ca'a p'éel metros ca'a 
tac táancoch u piimil. 

U pakil najil j chikin 

12J chikin tu tojil le táancab kala'ano', yaan ca'ach jun p'éel pakil naj cu p'isic 
treinticinco metros u cóochil, yéetel cuarenta y cinco metros u chowaquil, u 
pakile', ca'a p'éel metros ca'a tac táancoch u piimil. 

Tu pa'ate'il tuláacal u p'iisilo'ob le kulnaj 

13Le máaco' tu p'isaj le kulnajo' ca tu yilaj cincuenta metros tuláacal u 
chowaquil. U cúuchil le táancab kala'an pa'ate' yéetel u najilo'obo' tac xan u 
pakilo'obo' cincuenta metros xan. 
14U táan le kulnaj pa'ate' yéetel le táancab kala'an tu tojil j lakino', cu p'isic xan 
cincuenta metros. 
15Cu dzo'ocole' tu p'isaj u chowaquil le pakil naj yaan tu paach le kulnaj, actáan 
ti' le táancab kala'an pa'ate' yéetel u pakilo'obo', ca xan tu p'isaj cincuenta 
metros. 

Bix jadzutzquinta'abic le kulnajo' 

U káasabilo'ob ichil le kulnaj yéetel u máacanilo' 
16-17bala'ano'ob ca'ach yéetel che'. U calom kiino'ob yaan u maaco'ob yéetel u 
pakabilo'ob u jool najilo'obo' tuláacal u bakpache', láaj bala'ano'ob yéetel che' 
tu yóox tzéelilo'ob. Líikbal lu'um tac tu'ux yaan le calom kiino'obo' tac tu 
ca'analil le jool najo'ob, láaj bala'ano'ob xan. U pakilo'ob le kulnaj ichil yéetel 
paachile', 
18chuuptaco'ob yéetel cuxa'an aj xiknalo'ob bey xan xa'ano'ob dzíibta'ano'obi'. 
Tu jujun túulil le xiknal aj cuxa'ano'obo', yaan ca'ach ca'a p'éel u táan u 
yicho'ob; 
19ti' jun tzéele' u táan yich jun túul máac cu pactic jun cúul xa'an, ti' u láak u 
tzéele' u táan yich jun túul león cu pactic u láak jun cúul xa'an. Bey yanil ti' 
tuláacal u bakpach le kulnajo', 
20dza'an le xiknal aj cuxa'ano'ob yéetel le xa'ano'obo', líikbal j lu'ume' tac tu 
ca'analil le jool najo'obo'. Tu pakil le káasab yaan chúumuco', 
21u pakabilo'ob le jool najo' yaan ca'ach u yocomilo'ob can ti'itz. 

U multuunil kultaj che' u ca'aj 

Actáan ti' le sen Quili'ich Cuuchilo' yaan ca'ach jun p'éel ba'al bey 
22jun p'éel u multuunil kultaj che' u ca'aje', cu p'isic ca'ach jun p'éel metro tu 
can tzéelilo'ob yéetel jun p'éel ca'a tac táancoch metro' u ca'analil. Yaan ca'ach 
u ti'itzo'ob, u nu'ucul u yedztal yéetel u tzéelilo'obe', beeta'ano'ob ca'ach tu 
yéetel che'. Le máaco' tu ya'alaj ti' teen: Lela' leti' le táasche' yaan tu táan 
Yuumtzila'. 

Bix beeta'anil ca'ach jool najo'obo' 

23-24Je'el bix le noj káasab yéetel le sen Quili'ich Cúuchilo', yaan ca'ach ca'a 
wáal u maaco'ob, tu jujun p'éelil ca'a wáal u jool najilo'ob. Tu ca'a wáalal cu 
je'epajalo'ob tu tojil le pako'. 
25U jool najilo'ob le noj káasab yaan chúumuco', yaan ca'ach xiknal aj 
cuxa'ano'ob yéetel xa'ano'ob dza'ano'ob je'el bix le yano'ob ca'ach te j pako'obe'. 
Tu táan le máacan yaan paachilo' yaan ca'ach jun p'éel x jit'ib che'obi'. 
26Tu jujun tzéelil le máacano' yaan ca'ach calom kiino'ob yéetel u maaco'ob, 
bey xan dza'an u yoochelo'ob xa'ano'obi'. Le kalab tuuno'ob taakalo'ob ti' le 
kulnajo', yaan xan u x jit'ib che'ilo'ob. 

Ezequiel 42 

U pakil najilo'ob u tzéel kulnaj 

1Cu dzo'ocole' le máaco' tu jóokesajen j xaman tu'ux yaan le sujuy lu'um ca tu 
beetaj in wocol tu'ux yaan u múuhch'ul le najo'ob yano'ob j xaman actáan ti' le 
táancab kala'ano', yéetel noj naj yaan tu paach le kulnajo'. 
2Le múuch' najo'obo' cu p'isic ca'ach cincuenta metros u chowaquil tu tojil j 
xaman yéetel veinticinco metros u cóochil. 
3Ti' jun tzéele' cu jóokol u táancabil paachil, yaan ca'ach diez metros u cóochil, 
tu láak jun tzéele' cu jóokol tu'ux yaan ca'ach le u táas tuunichil le sujuy lu'um 
yaan tu bakpach le sujuy lu'um yaan chúumuco'. Yaan ca'ach óox yáalo'ob, tu 
jujun yáalilo'obe' asab oca'an ichil ti' le yaan yáanalo'. 

4Actáan ti' le káasab najo'obo' yaan ca'ach jun p'éel u cúuchil máan cinco 
metros u cóochil yéetel cincuenta metros u chowaquil, cu bin ca'ach tac ichil. 
U jool najilo'ob le káasab najo'obo' ti' ca'ach cu p'áatalo'ob j xamane'. 
5U káasab najilo'ob yano'ob ca'analo' asab cóontaco'ob ti' le yaan tu yáalal 
chúumuc yéetel ti' le yano'ob caabalo', tu jujun p'éelil u yáalalo'obe', asab 
oca'ano'ob ichil ti' le yano'ob tu yáanalo'. 
6Le káasab najo'oba' óox yáalo'ob beeta'anilo'ob ca'achi, ba'ale' mina'an ca'ach 
u yocom tuunichilo'ob je'el bix u najilo'ob le sujuy lu'ume', tumen u káasab 
najilo'ob u yáalalo'ob yano'ob ca'analo', asab juupul yanilo'ob ti' le yano'ob 
chúumuco' yéetel ti' le yano'ob caabalo'. 
7-8U tzoolol u káasab najilo'ob sujuy lu'um yaan tu bakpach le chúumuc sujuy 
lu'umo', veinticinco metros ca'ach u chowaquil. Ti' tuláacal u actáanil le káasab 
najo'obo', yaan ca'ach jun t'o'ol pak, veinticinco metros u cóochil cu kuchul 
ca'ach tac te j sujuy lu'um yaan tu bakpach le sujuy lu'um yaan chúumuco'. 
Tuláacal u chowaquil le cúuchil máano' yaan ca'ach cincuenta metros ti'. 
9Tu caabal yáalal le otocho'oba' cu kuchul tac ichil le sujuy lu'um yaan tu 
bakpach le sujuy lu'um yaan chúumuco', lelo' tu tojil j lakin, 
10le tu'ux cu kuchul u pakil le sujuy lu'um yaan tu bakpach le u láako'. Tu 
noojol, actáan ti' le táancab kala'an yéetel ti' pakil naj yaan tu chiikin le 
kulnajo', yaan xan káasab najo'ob ca'achi' 
11lajqueet beeta'anilo'ob bey xan u p'iisilo'ob, lajqueet xan tzola'anilo'ob, yaan 
xan tu'ux u yúuchul ocol yéetel u yúuchul jóokol je'el bix ti' le káasab najo'ob 
yano'ob j noojolo', yaan xan jun p'éel u cúuchil máan actáan ti'ob. 
12U ti'al u kuchul máac ti' le káasab najo'ob yano'ob tu tzéelil j noojole', yaan 
ca'ach jun p'éel jool naj te tu'ux cu chúunul le u cúuchil máan yaan actáan ti' 
le pak balmail le jool bej yaan j lakino'. 
13Le máaco' tu ya'alaj ti' teen: Tuláacal le najo'ob yano'ob j xaman je'el bix le 
yano'ob j noojol actáan ti' le táancab kala'ano', quili'ich káasab najo'ob. Le aj 

kiino'ob cu nadzicuba'ob ti' Yuumtzilo', ti' cu jaantico'ob le asab quili'ich ti'ibil 
óolalo'obo'. Ti' xan cu dzáico'ob le ti'ibil óolalo'ob sen quili'icho'ob je'el bix u 
ti'ibil óolalo'ob jejeláas janalbe'en neeko'ob yéetel u ti'ibil óolalo'ob tu yo'olal 
keban yéetel u ti'ibil óolalo'ob tu yo'olal si'ipil, tumen lelo', jun p'éel quili'ich 
cúuchil. 
14Le quéen ococ le aj kiino'ob ti' le kulnajo', ma' unaj u jóokolo'ob te j sujuy 
lu'um yaan tu bakpach le sujuy lu'um yaan chúumuc wa ma' xi'ico'ob u p'ato'ob 
u nookil u meyajo'ob ichil le káasab najo'obo', tumen le nooko' quili'ich. U ti'al 
u jóokolo'ob tu'ux yaan le caajo', unaj u kexic u búuco'ob. 

U p'iisilo'ob u bakpach kulnaj 

15Le ca j dzo'oc u p'isic ichil le kulnaj le máaco', tu bisajen tu paach le jool naj 
yaan j lakino', ca xan jo'op' u p'isic u lu'umil u paachil. 
16Tu ch'a'aj u p'iste'e' ca tu p'isaj u tzéelil j lakin: tu p'isaj doscientos cincuenta 
metros. 
17Cu dzo'ocole' tu p'isaj u tzéelil j xaman, ca xan tu dzaj doscientos cincuenta 
metros. 
18Cu dzo'ocole' tu tzéel j noojole' tu p'isaj doscientos cincuenta metros xan. 
19Tu dzooque' tu p'isaj tu tzéel j lakin, ca xan tu dzaj doscientos cincuenta 
metros. 
20Tu p'isaj tu can tzéelil. Le kulnajo' yaan ca'ach tu bakpach jun p'éel pak cu 
p'isic doscientos cincuenta metros tu jujun tzéelil u bakpacho'ob, u ti'al u jatzic 
ba'ax quili'ich tu yéetel le ma' quili'icho'. 

Ezequiel 43 

Cu suut u nojbe'enil Yuumtzil ichil le kulnajo' 

1Le máaco' tu bisajen ti' le jool naj yaan j lakino', 
2ca tin wilaj táan u taal j lakin u nojbe'enil Yuumtzil u Kuil Israel. Cu yu'uba'al 
ca'ach jun p'éel juum je'el bix u juum jun p'éel áalcab ja' sen ya'ab u ja'ile', ca 
chu'up yéetel sáasil le lu'umo'. 

3Le náayo' bey le je'el bix yanchaj ti' teen le kiinac ca j taal Yuumtzil u xu'uls 
Jerusalene', yéetel je'el bix le tin wilaj tu jáal u yáalcab ja'il Quebare'. J noclajen 
tac kuchic in táan jo'olal j lu'um, 
4u nojbe'enil Yuumtzile' j ooc ti' le jool naj yaan j lakino'. 
5U páajtalil túun Yuumtzile' tu líikesajene', ca tu bisajen te j sujuy lu'um yaan 
chúumuco', ca tin wilaj dzo'oc u chu'upul le kulnaj yéetel u nojbe'enil Yuumtzil. 
6Le máaco' j wa'alaj tin tzéele', ca tin wu'uyaj táan u t'aniquen Yuumtzil líikbal 
ichil le kulnajo', 
7táan ya'alic ca'ach ti' teen: Lela' u cúuchil in jalach káanche', u cúuchil in wooc; 
way tu chúumuc le j israelitaob bíin cajlajquen u ti'al kiino'ob mina'an u xu'ul. 
Mix leti'ob, mix u ajawilo'ob bíin u ca'a pajo'ob u subtal in quili'ich kaaba' 
yéetel u kex óolalo'ob: ma' bíin u ca'a wa'acunto'ob u nucuch tuunichilo'ob u 
ka'ajsico'ob u kaaba'ob u ajawilo'ob le quéen dzo'ococ u quíimilo'obi', 
8mix xan bíin u ca'a beeto'ob jalach najo'ob u ti'al ca yanac u jool najilo'ob tu 
tzéelo'ob, u jool najilo'ob in kulnaj bala'an chéen tumen jun p'éel pak tu 
chúumuqui'. Leti'obe' tu pajo'ob u subtal in quili'ich kaaba', yéetel ba'alo'ob in 
p'ectmaj; le t o'olal j kuuxchajen tu yéetelo'obe', ca tin beetaj u quíimilo'ob. 
9Bejela'a' túune' u náachcunto'ob u kex óolalo'ob yéetel le nucuch tuunicho'ob 
cu líikesico'ob tu kaaba' u ajawilo'obo', ca páatchajac in wantal ichilo'ob u ti'al 
kiino'ob mina'an u xuul. 
10Wíinic, teche' tzicbalt ti' le j israelitaob le ba'ax ta wilaj te j kulnajo', bey xan 
u ju'unil cu ye'esic bix beeta'anil pa'ate' yéetel u p'iisilo'ob, u ti'al ca u ch'a'ob 
subtal tu yo'olal u kebano'ob. 
11Wa cu ch'a'ico'ob subtal tu yo'olal tuláacal ba'axo'ob u beetmajo'obe', tzol ti'ob 
bix beeta'anil le kulnajo', a'al xan ti'ob ba'axo'ob yano'ob ichil, a'al ti'ob bix 
yanil tu'ux cu yocol máac bey xan tu'ux cu jóokol máac, láaj e'es ti'ob u ju'unil 
bix beeta'anil, bey xan le in wa'almaj t'aano'ob u najmal u dzo'ocbesico'obo'. 
Dzíibt tuláacal bix yanil tu táan u yicho'ob u ti'al ca u na'ato'ob ma'alob bix 

yanil u ti'al ca u beeto'ob. Dzíibt xan ti'ob tuláacal le a'almaj t'aano'ob u ti'al ca 
u dzo'ocbeso'obo'. 
12Lela' u ya'almaj t'aanil kulnaj: tuláacal le cúuchil bakpachmail le kulnaj tu 
yóokol le pu'uco', sen quili'ich. 

U multuunil kultaj 

13Je'el u p'iisilo'ob u multuunil kultaj je'el bix p'isa'anilo'ob ca'acha'. Tu bakpach 
le multuunil kultajo' yaan ca'ach jun p'éel kóom páana'an táancoch metro 
taamil yéetel táancoch metro cóochil, cu líikil ca'ach tu bakpach jun p'éel u chi' 
yaan veinticinco centímetros ti'. U nu'ucul t'uchlic u multuunil kultaje', bey 
ca'acha': 
14líikbal tu taamil le kóom páana'an tac tu jáal u chi' yaan caabalo', yaan ca'ach 
jun p'éel metro ca'analil. U cóochil caabale' cu tíip'il ca'ach táancoch metro. U 
cóochil chúumuco' cu p'isic ca'ach ca'a p'éel metros, yéetel cu tíip'il xan jun 
p'éel metro. 
15U cóochil u ca'analil le tu'ux cu tóoca'al le ba'alche'obo', cu p'isic ca'ach ca'a 
p'éel metros u ca'analil. Yaan ca'ach can p'éel u baaco'ob cu jóokol ca'anal. 
16U cóonchil u ca'analil multuunil kultajo' can ti'itz ca'achi, seis metros tu jujun 
ti'itzilo'ob ca'achi. 
17U cóochil le chúumuco', can ti'itz xan ca'achi, siete metros ca'ach u jujun 
tzéelil. Le kóom páana'al yaan ca'ach tu bakpacho' yaan táancoch metro u 
cóochil, u chi' líikesa'ane' yaan ca'ach veinticinco centímetros u cóochil. U 
eebilo'ob u ti'al u yúuchul na'acal ti' le multuunil kultajo', ti' ca'ach yano'ob j 
lakine'. 
18Cu dzo'ocole' Yuumtzile' tu ya'alaj ti' teen: Le quéen u chuc u kiinil u beeta'al 
le multuunil kultajo', unaj u beeta'al je'el bix a'ala'anila': Bíin tóoca'ac jun túul 
ba'alche' tu yóokol le multuunil kultaja', yéetel bíin wi'idzic u ki'ikel tu yóokol 
le multuunil kultajo'. 

19Ti' le j levitaob aj kiino'ob u ch'i'ibalo'ob Sadoc u najmal u nadzicuba'ob u 
meyajteno'obo', bíin a dzáa ti'ob jun túul chan wacax u ti'al u quíimso'ob ti' 
teen tu yo'olal keban. Teen Yuumtzil, teen a'alic. 
20Cu dzo'ocole' bíin u ch'a'ob jun p'íit u ki'ikele', ca widzic tu yéetel le can p'éel 
baaco'ob, le can p'éel ti'itzilo'ob u chúumuc u cóochil le multuunil kultajo', bey 
xan tuláacal u chi' lika'ano'. Beyo' bíin a láaj wutzquint ti' keban. 
21Cu dzo'ocole' ca ch'a'ic le chan wacax quíimsa'ab tu yo'olal kebano', ca tóoquic 
tu paach le kulnaj tu cúuchil yéeya'an u ti'a'al lelo'. 
22Tu láak kiine' bíin a quíims tu yo'olal keban jun túul chan j yuuc láaj utz yanil 
u wíinclil, le aj kiino'ob túuno' bíin u yutzquinto'ob u yanil le u multuunil kultaj 
je'el bix tu beetajilaco'ob tu yéetel le chan wacaxo'. 
23Le quéen dzo'ococ a beetico'ob u kultajilo'ob le utzquinajilo', bíin a ch'a'a jun 
túul chan wacax yéetel jun túul j taman, láaj utz yanil u wíinclilo'obe', 
24bíin a táanbes tin táan. Le aj kiino'obo' ca u widzo'ob yéetel ta'ab, ca xan u 
láaj tóoco'ob ti' in nojbe'enil. 
25Sáamsamal bul siete kiino'ob u najmal a quíimsic ti' teen jun túul chan j yuuc 
tu yo'olal keban, bey xan jun túul chan wacax yéetel jun túul j taman, láaj utz 
u wíinclilo'ob. 
26Sáamsamal ti' bul siete kiino'obe', le aj kiino'obo', u najmal u láaj utztal le 
multuunil kultajo', u ti'al ca meyajnac chéen ti' ba'axo'ob jun páaycuna'ano'ob. 
27Bey bíin beeta'ac bul siete kiino'obo', tu ocho kiine' bíin cáajac u tóoquico'ob 
ba'alche'ob yéetel u quíimsico'ob u ba'alche'ilo'ob ca'a bisajbáil. Teen túune' 
bíin in kame'ex tu yéetel utzil óolal. Teen, Yuumtzil, teen a'alic. 

Ezequiel 44 

U jool najil j lakine' chéen u ti'al u yoocbal aj méektáan 

1Le máaco' tu ca'a bisajen ti' u jool bejil u yoocbal máac u táancabil tu lakin le 
kulnajo', le jool najo' kala'an ca'achi. 

2Te'elo' Yuumtzile' tu ya'alaj ti' teen: Le jool naja' bíin p'áatac kala'an; ma' u 
najmal u je'ebeli'. Mix máac bíin páatac u yocoli', tumen ti' j ooc u Kuil Israeli'. 
Bey túuno' bíin p'áatac kala'an. 
3Chéen bíin páatac u yocol le j méektáan u ti'al j cutal u jaant le quili'ich janal 
tu táan Yuumtzilo'. U najmal u yocol ti' u máacanil le jool najo', ti' xan u najmal 
u jóokoli'. 

Máaxo'ob je'el u páajtal yocolo'ob ichil le kulnajo' 

4Cu dzo'ocole' le máaco' tu bisajen tu xaman tu'ux cu yúuchul ocol actáan ti' le 
kulnajo'. Tin wilaj dzo'oc u chu'upul le kulnaj yéetel u nojbe'enil Yuumtzil ca j 
noclajen j lu'um. 
5Yuumtzil túune' tu ya'alaj ti' teen: Wíinic, teche' p'il ma'alob a wich yéetel u'uy 
ma'alob ba'ax quin in wa'al ti' teech tu yo'olal u ya'almaj t'aanilo'ob yéetel u 
ya'almaj xiquinilo'ob le kulnajo'. U'uy ma'alob máaxo'ob je'el u páajtal u 
yocolo'ob yéetel u jóokolo'ob te j kulnajo'. 
6A'al ti' u j dzu'uy pool caajil Israel: lela' leti' ba'ax cu ya'alic Yuumtzil: U caajil 
Israel p'ate'ex le p'ecbe'en cuxtalilo'. 
7Te'exe' ca manba'alcuntique'ex in kulnaj iquil a cha'ique'ex u yocol j táanxel 
lu'umilo'ob ichil, máaco'ob mina'an u chíiculal in nup t'aan tu tuuculo'ob mix 
tu wíinclilo'ob; cu manba'alcuntico'ob le quéen u kubo'ob ti' teen tzaatz yéetel 
u ki'ikel le ba'alche'ob cu quíimsa'alo'ob ti' teno', yéetel cu dzáico'ob jun tzéelil 
in nup t'aan yéetel le kaakas ba'alo'ob cu beetico'obo'. 
8Mix tu dzo'ocbeso'ob u quili'ich nu'ucbesajil in kultajilo'obi', ba'ale' dzo'oc u 
p'atco'ob tu kab j táanxel lu'umilo'ob. 
9Le t o'olal, teen Yuumtzil, tene' quin wa'alic: Ma' bíin ococ tin kulnaj mix jun 
túul j táanxel lu'umil wa mina'an u chíiculal in nup t'aan tu tuucul yéetel tu 
wíinclil; mix le j táanxel lu'umil cajnáal ichil le j israelitaobo'. 
10Le j levitaob náachchajo'ob ti' teen le ca j cúulpachnaj Israel tin táan u ti'al u 
kultico'ob beetbil kuobe', u najmal u kamico'ob u jaadzil u kebano'ob. 

11Je'el u páajtal u meyajo'ob tin kulnaj bey aj canan jool najo'obe', bey xan ti' 
u láak u meeyjulo'ob le kulnajo'; leti'ob bíin quíimsic le ba'alche'ob cu 
tóocalo'obo', bey xan le cu taasa'alo'ob tumen le caaj u ti'al u ti'ibil óolalo', u 
láak ba'ale', u najmal u dzáic u yóolo'ob u ti'al u meyajto'ob le caajo'. 
12Leti'ob meyajt le j israelitaob u ti'al u kultico'ob le beetbil kuobo', bey túuno' 
tu beetajo'ob u kebanchajalo'ob. Le t o'olalo', bíin u bo'oto'ob u kebano'ob. Teen 
Yuumtzil, teen a'alic. 
13Ma' bíin páatchajac u beetico'ob u aj kiinilo'ob ti' teni', mix bíin páatchajac u 
náadzalo'ob ti' in quili'ich ba'alo'obi', mix xan ti' le asab quili'icho'obo'. Bíin u 
pa'ajac u subtalo'ob tu yo'olal le kaakas ba'alo'ob tu beetajo'obo'. 
14Chéen ti' le meyajo'ob ma' quili'ichtaco'ob bíin meyajnaco'obo', leti'ob bíin 
láaj beetic le meyajo'ob kabéeto'obo'. 

U meyajo'ob le aj kiino'obo' 

15Le aj kiino'ob j levitaob u ch'i'ibalo'ob Sadoc ma' tu p'atajo'ob u meeyjul in 
kulnaj le ca tu p'atajo'ob in beelo'ob le j israelitaob, je'el u páajtal u náadzalo'ob 
u meyajteno'obe'. Leti'obe' je'el u páajtal u náadzalo'ob ti' tene' u ti'al u kubo'ob 
ti' teen le tzaatz yéetel u ki'ikel le quíimsbil ba'alche'obo'. Teen Yuumtzil, teen 
a'alic. 
16Je'el xan u páajtal u yocolo'ob ti' in kulnaj yéetel u náadzalo'ob ti' u multuunil 
in kulta'al u ti'al u meyajtiqueno'obe', leti'ob bíin meyajtiquen. 
17Le quéen ococo'ob ti' u jool najil le sujuy lu'um yaan chúumuco', u najmal u 
búuquintico'ob le nook lino u ca'ajo'. Le quéen meyajnaco'ob ichil le sujuy 
lu'um yaan chúumuco' wa te j kulnajo', ma' bíin u dza'ob búuc beeta'an yéetel 
u tzo'otzel j tamani'. 
18Bíin u dza'ob tu poolo'ob jun p'éel pix jo'ol lino u ca'aj, yéetel xut' eexo'ob 
láili' lino u ca'ajo'obe', ma' bíin u dza'ob tu tojil u kaxnako'ob mix ba'al u ti'al 
ca beeta'ac u kíilcabanquilo'obi'. 

19Ma'ili' u jóokolo'ob te j sujuy lu'um yaan paachil le tu'ux yaan le caajo', u 
najmal u lukesico'ob le búuco'ob úuchic u meyajo'ob te j kulnajo', u ti'al ca u 
p'ato'ob tu kalab tuunilo'ob le kulnajo', u ti'al ca u dza'ob yaanal búuco'ob, tu 
yo'olal beyo', u quili'ichil le búuco', ma' u máan ti' le caajo'. 
20Ma' bíin u kolist u poolo'obi', mix bíin u p'ato'ob chowactaco'obi'; chéen bíin 
u koso'ob. 
21Mix jun túul ti' le aj kiino'ob bíin u yuko'ob vino le quéen ococo'ob ichil le 
sujuy lu'um yaan chúumuco'. 
22Ma' bíin dzo'ococ u beel yéetel jun túul x quimen íicham wa yéetel jun túul 
x p'at íichami', chéen yéetel jun túul x sujuy israelita, wa yéetel jun túul u x 
quimen íicham jun túul aj kiin. 
23Le aj kiino'obo' u najmal u ca'ansico'ob ti' in caajal u kaj óolto'ob ba'ax 
quili'ich yéetel ba'ax p'ecbe'en, ba'ax utz yanil yéetel ba'ax ma' utz yanili'. 
24Ti' ba'atelo'obe', leti'ob bíin u beeto'ob u aj ilaj tac poolilo'ob, bíin p'is 
óolnaco'ob je'el bix in wa'almaj t'aano'obe'. Bíin u dzo'ocbeso'ob tuláacal in 
wa'almaj t'aano'ob yéetel ba'axo'ob in ca'anbesmajo'ob tu yo'olal in 
kiinbesajo'ob, yéetel xan bíin u tzico'ob tuláacal in quili'ich sábado'ob. 
25Mix bikin u najmal u machico'ob jun túul quimen tu yo'olal ma' u kastal 
yanilo'ob, chéen je'el u páajtal u machic u quimen wíinclil u taata wa u maama, 
u j xibil paal, u x ch'upul paal, u sucu'un wa u yíidzin wa jun túul u quiic wa u 
yíidzin ma' dzoca'an u beeli'. 
26Wa cu machico'ob jun túul quimene', u najmal u yutzquintic u yanil, cu 
dzo'ocole', u najmal u pa'atico'ob u máan siete kiino'ob. 
27Le quéen ca ococo'ob ichil u chúumuc sujuy lu'umil le kulnaj u ti'al u beeto'ob 
u meyajo'obo', bíin u táanbeso'ob u quíimsbil ba'alche'il tu yo'olal keban. Teen 
Yuumtzil, teen a'alic. 
28Le aj kiino'obo' chéen téen bíin u kameno'ob u ti'al u kamba'albáilo'ob. Ma' 
bíin dza'abac mix ba'al u ti'alinto'ob tu lu'umil Israeli'. Teen u kamba'albáilo'ob. 

29Bíin páatchajac u jaantico'ob tuláacal le jejeláas neeko'ob cu taasa'alo'ob 
kubbil tumen le j israelitaobo', bey xan le ba'alche'ob tu yo'olal keban yéetel u 
ba'alche'ilo'ob tu yo'olal si'ipil. Bey xan tuláacal le ba'axo'ob bíin jun 
páaycunta'ac ti' teen tumen le j israelitaobo', u ti'alo'ob. 
30Le aj kiino'obo', bíin xan u kamo'ob u asab ma'alobil le yáax joocho'ob yéetel 
tuláacal ti'ibil óolalo'ob. Cu dzo'ocol xane', le quéen a ya'ach'te'ex u juuch'il 
waaje', u asab ma'alobile' bíin a dza'ex ti' leti'ob. Beyo' bíin jéedzec in qui' t'aan 
tu yóokol a wotoche'ex. 
31Le aj kiino'obo' ma' u najmal u jaantico'ob mix jun túul ch'íich' wa jun túul 
ba'alche' chéen quíimi' wa cu xe'exe'et'a'al tumen jun túul chi'ibal ba'alche'i'. 

Ezequiel 45 

Cu jun páaycuta'al jun xóot' lu'um u ti'al Yuumtzil 
(Ez 48.9-20) 

1Le quéen a beete'ex u buulil u t'o'oxol le lu'umo'ob u ti'al j dza'abal ti' u jujun 
p'éelil u múuch' cajtalil le otochnáalo'obo', u najmal a p'atique'ex jun xóot' 
lu'um, doce kilómetros ca'a tac táancoch u chowaquil yéetel diez u cóochil, u 
ti'al u jun páaycunta'al ti' Yuumtzil. Tuláacal le lu'uma' bíin p'áatac quili'ich. 
2Ti' lelo' bíin jóokesa'ac jun xéet'e' u ti'al beeta'al le kulnajo', ca yanac 
doscientos cincuenta metros ti' u jujun p'éel u can tzéelil, súut pachta'an tumen 
jun p'éel t'o'ol xíiwo'ob, ca yanac veinticinco metros cóochil u ti'al u tzéenta'al 
wacax. 
3Ti' le jun xóot' jóokesa'an u ti'al Yuumtzilo' bíin p'i'isic jun p'éel cúuchil ca 
yanac doce kilómetros ca'a tac táancoch u chowaquil yéetel cinco u cóochil u 
ti'al ca p'áatac quili'ich cúuchilil: ti' bíin anac le kulnajo'. 
4Le cúuchilo' bíin p'a'atac u ti'al le aj kiino'ob cu meyajo'ob tu kulnaj Yuumtzil 
máaxo'ob cu náadzalo'ob u ti'al meyajtico'. Ti' bíin u yanac u yotocho'obi'. Lelo' 
bíin p'áatac jun p'éel cúuchil chéen u ti'al kulnaj. 

5U ba'ale', bíin yanac u láak cúuchil doce kilómetros ca'a tac táancoch u 
chowaquil yéetel cinco u cóochil jóokesa'an u ti'al le j levitaob cu meyajo'ob te 
j kulnajo', u ti'al u yantal tu'ux u cajtalo'ob. 
6Tu dzooque' u najmal u jóokesa'al xan jun xóot' lu'um ca yanac doce kilómetros 
ca'a tac táancoch u chowaquil yéetel ca'a p'éel ca'a tac táancoch u cóochil, tu 
tzéel le quili'ich lu'umo'. Le lu'uma' u ti'al j ti'alintbil tumen tuláacal u caajil 
Israel. 

Cu jóokesa'al jun xóot' lu'um u ti'al j méektáan 
(48.21.22) 

7Bíin jóokesa'ac xan jun xéet' lu'um u ti'al j méektáan. Jun xéet'e' bíin anac j 
lakin, u láak jun xéet'e' j chikin, bey u na'ata'ala'; jun xéet'e' bíin p'áatac jun 
tzéel ti' le quili'ich lu'um jun páaycuna'an u ti'al le caajo' u láak jun xéet'e' ti' 
bíin p'áatac tu láak jun tzéele'. Líikbal j chikin tac j lakine' bíin yanac ti' u 
chowaquile' le buca'aj yaan ti' jun xéet' le lu'umo'ob jóokesa'ano'ob u ti'al jun 
múuch' cajtalil otochnáalo'obe'. 
8Le lu'umo' u ti'al u j méektáan Israel; beyo' ma' bíin ca'a ye'edzec in caajal 
tumen le méektáano'obo', ba'ale' bíin u p'ato'ob u lu'umo'ob u ti'al le j 
israelitaob je'el bix buca'aj ya'abilo'ob ti' u múuch' cajtalil u yotochnáalo'obe'. 

Tzol xiquino'ob u ti'al j méektáan 

9Teen Yuumtzil, tene' quin wa'alic: ¡U j méektáanile'ex Israel way cu náacale'! 
¡Xule'ex a meyaj loobe'ex, xuule'ex xan a woclique'ex u meyaj óotzil! ¡Beete'ex 
ba'ax tu beel! ¡Xule'ex a wocoltique'ex u lu'umo'ob in caajal! Teen, Yuumtzil, 
teen a'alic. 
10Meyajnacte'ex x p'isibo'ob chuca'antac. 
11Le x p'isib u ti'al neeko'obo' unaj lajqueet le u x p'isibil le ba'alo'ob ja'il u 
ca'ajo'obo'. Le homer yaan doscientos litros u p'iisilo', leti' bíin meyajnac ti' te'ex 
u ti'al a beetique'ex u láak p'isibo'ob. Jun p'éel bato cu meyaj u ti'al p'i'isil 
ba'alo'ob ja'il u ca'ajo'obe' unaj u p'isic jun jaatz ti' diez jaatzul jun p'éel homer, 
jun p'éel efa neeko'obe', láili' jun jaatz ti' diez u jaatzul jun p'éel homere'. 

12Bey xan le cu meyajo'ob u ti'al u p'i'isil ba'alo'ob aale': veinte gerase', u p'iis 
jun p'éel siclo, once gramos u aalil; setenta ciclose', jun p'éel mina. 
13Bey u najmal jóokesico'ob u ti'ibil óolalo'oba': Ti' u joochil u pakal trigo'obe' 
yéetel ti' u pakal cebadaobe', bíin u jatzo'ob sesenta u tucubilo'ob láajqueto'ob, 
bíin u dza'ob jun tucub bey ti'ibil óolale'. 
14Jach bey bíin u beeto'ob yéetel le aceite bíin yanac ti'obo', bíin u jóokeso'ob 
cien u jaatzul u ti'al ca u dza'ob jun jaatz bey ti'ibil óolale'. 
15Ti' j tamano'obe' bíin u ch'a'ob jun túul ti' doscientos cu janalo'ob ti' u asab 
ma'alobil u xíiwil Israel. Lelo'oba' bíin meyajnac u ti'al u ti'ibil óolal jejeláas 
janalbe'en neeko'ob, u ti'al le ba'alche'ob cu láaj tóocalo' yéetel u quíimsbil 
ba'alche'il ca'a bisajbáil, cu ku'ubul u ti'al u ka'amal u sa'atsaj si'ipilo'ob 
kebano'obo'. Teen Yuumtzil, teen a'alic. 
16Tuláacal u cajnáalilo'ob le lu'uma' u najmal u beeta'al u kubico'ob le ti'ibil 
óolal ti' u méektáan Israelo', 
17le méektáano' bíin u dzáa le ba'alche'ob u ti'al tóocbilo'obo', bey xan le ba'ax 
kabéet u ti'al u ti'ibil óolalil jejeláas neeko'ob yéetel u vinoil chichan luna, 
sábado yéetel tuláacal u kiinbesajilo'ob Israel. U najmal xan u táanbesic u 
quíimsbil ba'alche'ilo'ob keban, u ti'ibil óolal u jejeláas janalbe'en neeko'ob, 
tóocbil ba'alche'ob yéetel le cu quíimsa'alo'ob u ti'al ca'a bisajbáilo', u ti'al ca 
sa'atsa'ac u kebano'ob Israel. 

U kiinbesajilo'ob Táadz Máanbal 

18Teen Yuumtzil, tene' quin wa'alic: Ti' u yáax jun p'éel kiin le yáax winalo', 
bíin a kube'ex quíimsbil jun túul chan wacax láaj utz u wíinclil, u ti'al u 
yutzquinta'al ti' keban le kulnajo'. 
19Le aj kiino' bíin u ch'a'a jun p'íit u ki'ikel le ba'alche' kuba'an quíimsbil tu 
yo'olal kebano', u ti'al u cu'ult tu yocomilo'ob le kulnajo', tu can ti'itzil u 
multuunil kultaj yéetel tu yocomilo'ob u jool najilo'ob le sujuy lu'um yaan 
chúumuco'. 

20Bey bíin beeta'ac xan tu siete kiin tu yo'olal je'el máaxac j kebanchaj ma' 
tumen tu yóoltaji', wa ma' tu yojéeltaj wa j kebanchaji'. Bey bíin p'áatac utz 
yanil le kulnajo'. 
21Tu catorce kiin ti' le yáax winalo' bíin cáajac a kiinbesique'ex u qui'imac óolal 
Táadz Máanbal, bul siete kiino'ob bíin a jaante'ex waaj x ma' pajil. 
22Le kiino' le j méektáano', bíin u kub jun túul chan wacax u ti'al quíimsbil tu 
yo'olal u keban yéetel tu yo'olal u keban tuláacal le caajo', 
23ti' u jujun p'éelil le bul siete kiino'ob cu xáantal le kiinbesajo', bíin u kub siete 
mejen wacaxo'ob yéetel siete j tamano'ob láaj utz u wíinclilo'ob u ti'al láaj 
tóocbil ti' Yuumtzil. Cu dzo'ocole' sáamsamal bíin u kub jun túul j yuuc u ti'al 
quíimsbil tu yo'olal keban. 
24Tu yo'olal u jujun túulil le mejen wacaxo'ob yéetel le j tamano'obo', bíin 
dza'abac xan u ti'ibil óolalil veinte litros jejeláas janalbe'en neeko'ob yéetel óox 
p'éel litros ca'a tac táancoch aceite. 

U qui'imac óolalil máacano'ob 

25Ti' u qui'imac óolalil Máacano'ob bíin xan kiinbesa'aco'ob tu quince kiinil ti' 
u winalil sietee', le j méektáano' u najmal u kubic bul siete kiino'ob láili' buca'aj 
u ya'abil u quíimsbil ba'alche'ilo'ob tu yo'olal kebano', bey xan bíin u tóoc láili' 
buca'aj u ya'abil ba'alche'obo', bey xan bíin u beeto'ob láili' buca'aj u ti'ibil 
óolalo'ob jejeláas janalbe'en neeko'ob yéetel aceite. 

Ezequiel 46 

Ba'ax u najmal u beetic méektáan yéetel caaj tu kiinilo'ob kiinbesajilo'ob 

1Teen, Yuumtzil, tene' quin wa'alic: U lakin jool najil le sujuy lu'um yaan 
chúumuco', u najmal u p'áatal kala'an tu bul seis kiinilo'ob cu yúuchul meyaj, 
bíin je'ebec tu kiinil sábado yéetel tu kiinil chichan uj. 
2Le j méektáano', bíin ococ ichil le máacan yaan paachilo', u ti'al ca wa'alac tu 
chuun jun p'éel u yocomilo'ob le jool najo'. Ca'aliquile' le aj kiino'obo' bíin u 
tóoco'ob le ba'alche'ob cu quíimsa'alo'obo', yéetel bíin u kubo'ob u quíimsbil 
ba'alche'ilo'ob le ca'a bisajbáil táanbesa'ano'ob tumen le j méektáano', le j 

méektáano' bíin noclac j lu'um tu yicnal le pacab jool najo', cu dzo'ocole' cu 
jóokol. Le jool najo' ma' bíin ka'alac tac tu yocbal kiini'. 
3Sábado'ob yéetel tu kiinil chichan uj, le caajo' bíin u kult Yuumtzil tu táan le 
jool najo'. 
4Le ba'alche'ob bíin u táanbes le j méektáan tu kiinil sábado u ti'al tóocbilo'ob 
bey ti'ibil óolal u ti'al Yuumtzilo', seis mejen j tamano'ob yéetel jun túul j taman 
láaj utz yanil u wíinclilo'ob. 
5Bíin u kub veinte litros jejeláas janalbe'en neeko'ob tu yo'olal jun túul j taman, 
tu yo'olal le mejen j tamano'obo', le buca'aj u káate'. Tu yo'olal veinte litros 
jejeláas janalbe'en neeko'obe', bíin u kub óox p'éel litros ca tac táancoch aceite. 
6Tu kiinil chichan uje', bíin u kubo'ob jun túul chan wacax yéetel seis j 
tamano'ob, láaj utz u wíinclilo'ob. 
7Tu yo'olal jun túul chan wacaxe' bíin u kubo'ob veinte litros jejeláas janalbe'en 
neeko'ob, yéetel veinte litros tu yo'olal jun túul j taman, tu yo'olal le mejen j 
tamano'obo' le buca'aj u káat u kube'. Tu yo'olal veinte litros jejeláas janalbe'en 
neeko'obe', bíin u kub óox p'éel litros ca tac táancoch aceite. 
8Le quéen ococ le j méektáano' u najmal u yocol ti' u máacanil le jool najo', ti' 
xan bíin jóokoqui'. 
9Le quéen ococ le caaj tu kiinilo'ob qui'imac óolal u ti'al u kulto'ob Yuumtzile', 
u najmal u beetico'ob beya': le máaxo'ob bíin ococco'ob ti' le jool naj yaan j 
xamano', bíin jóokoco'ob ti' le jool naj yaan j noojolo', le máaxo'ob bíin ococo'ob 
ti' le jool naj yaan j noojolo', bíin jóokoco'ob ti' le jool naj yaan j xamano'. Ma' 
bíin jóokoco'ob ti' le jool naj tu'ux j ooco'obo', tumen bíin jóokoco'ob ti' le yaan 
actáano'. 
10Le j méektáano' u najmal u yocol tu yéetel le caajo' yéetel u najmal xan u 
jóokol tu yéetel. 
11Ti' le jejeláas qui'imac óolo'obo', bíin ku'ubuc veinte litros jejeláas janalbe'en 
neeko'ob tu yo'olal jujun túul mejen wacax bey xan tu yo'olal jujun túul j 

taman; tu yo'olal le mejen j tamano'obo', le buca'aj u káato'obe'. Tu yo'olal 
veinte litros jejeláas janalbe'en neeko'obe', bíin ku'ubuc óox p'éel ca'a tac 
táancoch litros aceite. 
12Le j méektáano', le kiin bíin u kub ti' Yuumtzil jun p'éel ti'ibil óolal tu juunal 
yóole', je'el bix jun túul ba'alche' u ti'al láaj tóocbil wa jun túul u quíimsbil 
ba'alche'il ca'a bisajbáile', bíin je'ebec le jool naj yaan j lakino' u ti'al u kubic le 
quíimsbil ba'alche' láili' je'el bix u beetic u ti'al sábado. Le quéen dzo'ococ u 
jóokole' bíin ka'alac le jool najo'. 

Le ti'ibil óolal cu ku'ubul sáamsamalo' 

13Sáamsamal tu ja'atzcab kiinile', bíin ku'ubuc jun túul chan ja'aben j taman u 
ti'al tóocbil ba'alche' ti' Yuumtzil. 
14Bey xan jujun ja'atzcab, bíin dza'abac ti' Yuumtzil jun p'éel u ti'ibil óolal siete 
litros jejeláas janalbe'en neeko'ob yéetel jun p'éel litro aceite, bíin we'equec tu 
yóokol le juuch'o'. Le kiinkuja' manaltzail u beeta'al u ti'al kiino'ob mina'an 
xuul. 
15Le quíimsbil ba'alche' iquil u tóoca'al le chan j taman yéetel u ti'ibil óolal le 
jejeláas janalbe'en neeko'ob bey xan le aceiteo', mantadz u najmal u ku'ubulo'ob 
ja'atzcab kiin. 

Bix unaj u t'o'oxol lu'um tumen j méektáan 

16Teen Yuumtzil, tene' quin wa'alic: Wa le j méektáan cu síic ti' u paalal jun 
xéet' lu'um u ti'ale', bíin p'áatac u ti'alint jun puli' bey u kamba'albáil u 
ch'i'ibale'. 
17Ba'ale' wa le j méektáan cu síic jun xéet' u lu'um ti' jun túul u aj meyajo'obe', 
chéen bíin u ti'alint tac tu kiinil u kuchul u ja'abil jáalkabil, ti' le kiino' bíin 
ti'alinta'ac tu ca'a téen tumen le j méektáano' u ti'al dzáa u kamba'albáil u 
paalal. 
18Le j méektáano', ma' bíin páatac u toquic u lu'um mix máaqui'. Le ba'ax bíin 
u dzáa u ti'al u kamba'albáil u paalale', bíin u jóokes ichil ba'al u ti'al; beyo' 
mix máac bíin p'áatac mina'an u lu'um yéetel ma' bíin ki'itpajac in caajali'. 

U kóobenilo'ob kulnaj 

19Cu dzo'ocole' le máaco' tu bisajen ti' le jool bej yaan tu tzéel le jool najo', ti' 
le káasab najo'ob yano'ob tu tojil j xaman jun páaycuna'ano'ob chéen u ti'al le 
aj kiino'obo'. Tu ye'esaj ti' teen jun p'éel cúuchil tu tojil j chikin te paachilo', 
20ca tu ya'alaj ti' teen: Way u najmal u loocansa'al tumen le aj kiino'ob u bakel 
le ba'alche'ob cu quíimsa'alo'ob tu yo'olal si'ipil yéetel yo'olal kebano', way xan 
u najmal u takancunta'al u ti'ibil óolal le jejeláas janalbe'en neeko'obo'. Beyo' 
ma' kabéet a jóokese'ex ti' le sujuy lu'um yaan paachilo', mix xan le caaj bíin 
nupuba'ob yéetel le quili'ich ba'alo'obo'. 
21-22Cu dzo'ocole' tu bisajen ti' le sujuy lu'um yaan paachilo', ca tu beetaj in 
xíimbaltic tu can ti'itzo'obo'. Tin wilaj yaan jun p'éel chan táancab ti' u jujun 
p'éelil u can ti'itzil le sujuy lu'umo'. Tu jujun p'éelilo'ob cu p'isico'ob veinte 
metros chowaquil yéetel quince cóochil; 
23tu bakpacho'obe' yaan jun p'éel pak tuunich u ca'aj, yéetel tu chuun le pako' 
yaan u nu'uculo'ob u t'a'abal káaki'. 
24Tu ya'alaj túun ti' teen: Lela' leti' le kóobeno'ob tu'ux le máaxo'ob cu 
meyajo'ob kulnajo' bíin u chaco'ob le wacaxo'ob cu ku'ubul tumen le caaj, u 
ti'al j táanbesbil quíimsbil ba'alche'. 

Ezequiel 47 

U sayab ja'il kulnaj 

1Cu dzo'ocole' le máaco' tu ca'a bisajen tu jool bejil le kulnajo'. Ca tin wilaj 
túune', táan u jóokol ja' tu yáanal le jool najo', yéetel táan u bin u yáalcab tu 
tojil j lakin, tu tojil tu'ux cu paacat le kulnajo'. Le ja'o' cu yéemel tu x no'ojil le 
kulnajo', tu tzéel j noojol ti' le multuunil kultajo'. 
2Cu dzo'ocole' tu beetaj in jóokol ti' u lu'umil le kulnaj ti' le jool naj yaan j 
xamano', ca tu beetaj in lóochol tac tu paach le jool bej yaan paach cu paacat 
j lakino'. Táan ca'ach u chooj jun p'íit ja' tu tzéel j noojol ti' le jool bejo'. 

3Le máaco' jóok tu tojil j lakin u ch'a'ama jun p'éel suume', ca tu p'isaj 
quinientos metrose', ca tu beetaj in ch'actic le t'o'ol ja'o'; le ja'o' cu kuchul ca'ach 
tac tin tuuncuy. 
4Cu dzo'ocole' tu p'isaj u láak quinientos metrose', ca tu beetaj in ch'actic le 
t'o'ol ja'o'; le ja'o' cu kuchul ca'ach tac tu pool in píix. Tu p'isaj u láak quinientos 
metrose' ca tu beetaj in ch'actic le t'o'ol ja'o'; le ja'o' dzo'oc u kuchul ca'ach tac 
tin kaxnak. 
5Tu p'isaj u láac quinientos metrose', ba'ale' le t'o'ol ja'o', dzo'oc u suut jun p'éel 
áalcab ja'il, ma' páatchaj in ch'actiqui'; dzo'oc u suut jun p'éel taamtam áalcab 
ja', chéen cu páajtal u ch'acta'al báabil. 
6Tu ya'alaj túun ti' teen: Pact ma'alob ba'ax dzo'oc a wilic. Cu dzo'ocole' tu 
beetaj in suut tu jáal le áalcab ja'o', 
7ca tin wilaj yaan ya'abcach che'ob tu ca'a tzéelil. 
8Ca tu ya'alaj túun ti' teen: Le ja' cu yáalcab tu tojil j lakin tac tu kóomil Jordán, 
tu'ux bíin tuulnac ichil Quimen Ka'anab. Le quéen kuchuc te'elo', bíin 
ch'ujuchajac u ja'il le ka'anabo'. 
9Je'el tu'uxac ca kuchuc le t'o'ol ja'o', bíin páatac u cuxtal tuláacal u jejeláasil 
ba'alche'ob yéetel ya'abcach cayo'ob. Tumen u ja'il le áalcab ja' bíin u 
ch'ujucquint le káakaj ja'o', u ti'al ca yanac tuláacal u jejeláasil ba'alo'ob 
cuxa'ano'obi'. 
10Líikbal Engandí tac En-eglaime', bíin yanac j chuc cayo'ob, cu dzo'ocole' bíin 
xan páatchajac u jaykintico'ob u káanil u caybalo'ob te'elo'. Te'elo' bíin yanac 
xan ya'abcach u jejeláasil cayo'ob je'el bix tu ka'anabil Mediterráneo'. 
11Ba'ale' u ukumilo'ob yéetel le áakalche'ob tu'ux cu yactal u ja'ilo'obe' ma' bíin 
yanac ch'ujuc ja'obi'; bíin p'áatac ch'óoch' ja'il u ti'al u jóokesa'al ta'ab. 
12Ti' tu ca'a tzéelil le áalcab ja'o' bíin ch'íijic che'ob cu dzáico'ob ich. Mix bikin 
bíin júutuc u le'obi', mix bíin ch'éenec u yantal u yicho'obi'. Ti' tuláacal u jujun 
p'éelal winal bíin yanac u yicho'ob, tumen bíin jóoyabta'aco'ob tumen le ja' cu 

jóokol te j kulnajo'. U yicho'obe' bíin meyajnac u ti'al jaantbil, u le'obe' u ti'al 
dzaac. 

Cu p'i'isil tac tu'ux cu náacal le múuch' caajo'oba' 

13Teen Yuumtzil, tene' quin wa'alic: Le je'elo'oba' u jáalo'ob le múuch' caajo'ob 
bíin u kamo'ob u ti'alinto'ob u ch'i'ibalo'ob Israel (Ti' Josee' yaan u dza'abal ca'a 
xóot' u lu'um). 
14Tene' tin séeb chi'itaj in dzáic le lu'um ti' a máanja'an ch'i'ibale'exa'. T'oxaba'ex 
u lajqueet u xéet'elo'ob. Le lu'umo'oba' leti' a kamba'albáile'ex. 
15U jáal tu'ux cu náacal j xaman, líikbal tu ka'anabil Mediterraneoe', bíin káatac 
tac tu caajil Hetlón yéetel tu caajilo'ob Zedad, 
16Berota yéetel Sibraim (lelo'obo' ti' yano'ob tu lu'umilo'ob Damasco tu yéetel 
Hamat), bey xan Hazar-hasticón (cu náacal tu xuul Haurán). 
17Bey túuno' u jáal j xamane' bíin xi'ic líikbal Mediterráneo tac Hazar-enán, u 
ti'al u p'áatal j xaman u lu'umilo'ob Damasco yéetel Hamat. 
18U jáal j lakine' bíin xi'ico'ob líikbal tu'ux yaan u xu'ukil tu'ux náacalo'ob 
Haarán yéetel Damascoe', tac tu caajil Tamar tu tzéel Quimen Ka'anab, tu 
chowaquil u jáal u yáalcab u ja'il Jordán, leti' bíin meyajnac bey u jolch'aaquil 
ti' u lu'umilo'ob Galaad yéetel Israel. 
19U jáal j noojole', bíin chúunuc líikbal Tamar bíin máanac tu péet che'ilo'ob 
Meriba-cades yéetel u t'o'ol ja'il Egipto, tac u kuchbal Mediterráneo. 
20U jáal j chikine', ti' bíin náacac tu ka'anabil Mediterraneoe', líikbal tu jáal 
Egiptoe', tac tu jáal ka'anab le yaan actáan ti' u jool u beel Hamat. 
21Lela' leti' le múuch' caajo'ob u najmal a t'oxique'ex ichil u doce u ch'i'ibalo'ob 
Israela'. 
22Lelo' leti' le kamba'albáil bíin a kame'exo', bey xan le j táanxel lu'umilo'ob 
bíin cajlac ichile'ex yaan u paalalo'ob ichile'exo'. U najmal a wilique'exo'ob je'el 
bix wa ti' sijnalo'ob Israele'. Le quéen a t'oxe'ex le lu'umo'ob ichil u ch'i'ibalo'ob 
Israelo', unaj xan u dza'abal u ti'alo'obi'. 

23Le j táanxel lu'umilo'obo' bíin u kamo'ob u lu'umo'ob ichil u lu'umo'ob le 
múuch' cajtalil otochnáalo'ob tu'ux cajnáalo'obe'. Teen, Yuumtzil, teen j a'ale. 

Ezequiel 48 

Bix úuchic u t'o'oxol le lu'umo'ob ti' le Israelitaob 

1-7Lela' leti' u kaaba'ob u múuch' cajtalilo'ob le j otochnáalo'ob. Líikbal tu jáal j 
xaman, cu bin líikbal Mediterráneo cu ch'actic Hetlón, tu yoocbal tu cáajalo'ob 
Hamat yéetel Hazar-enán, tu noojol u lu'umilo'ob Damasco yéetel Hamate', tu 
jujun p'éelil u múuch' cajtalil le otochnáalo'obo', bíin u kamo'ob u xóot'ol u 
lu'umo'ob líikbal tu jáal j lakin, tac tu jáal j chikino', bíin u kamo'ob beya': Dan 
Aser Neftalí Manasés Efraín Rubén Judá 
8Tu táakale' ti' yaan le lu'umo'ob u najmal u jun páaycunta'alo', cu bin líikbal j 
lakin tac j chikin. U cóochile' bíin u p'is doce kilómetros ca'a tac táancoch, u 
chowaquile' bíin u p'is le buca'aj yaan ti' u láak lu'umo'ob cu bino'ob líikbal j 
lakin tac j chikino'. Chúumuque' ti' bíin anac le kulnajo'. 

Lu'umo'ob jun páaycunano'ob u ti'al Yuumtzil 
(Ez 45.1-6) 

9Le lu'um jun páaycunta'an u ti'al Yuumtzil tu chúumuc le lu'umo'oba' bíin 
yanac doce kilómetros ca'a tac táancoch u chowaquil yéetel diez u cóochil. 
10Ti' le xéet' lu'uma' bíin jóokesa'ac jun xéet' jun páaycunta'an chéen u ti'al le 
aj kiino'obo'; j xaman tac j noojole', bíin u p'is doce kilómetros ca'a tac 
táancoch, j lakin tac j chikine' cinco kilómetros. Chúumuc bíin anac u kulnaj 
Yuumtzil. 
11Le lu'uma' bíin p'a'ata'ac u ti'al le aj kiino'ob u jun páaycunta'ano'ob ti' 
Yuumtzil, lelo' u ch'i'ibalo'ob Sadoc máaxo'ob tu ch'a'a jo'olto'ob in meeyjulo'ob, 
tumen ma' tu quetajo'ob le u chuucáan j israelitaob le ca tu p'atajo'ob in 
beelo'ob je'el bix tu beetajo'ob le j levitaobo'. 
12Le t o'olalo', ichil le lu'um jun páaycunta'an ti' Yuumtzil tu tzéel u lu'um le j 
levitaobo', le aj kiino'obo' bíin yanac jun p'éel lu'um ti'ob, lelo' jun xéet' jach 
quili'ich lu'um. 

13Tu tzéel u lu'um le aj kiino'obo', ti' bíin yanac u ti'al le j levitaobo', bíin u p'is 
doce kilómetros ca'a tac táancoch u chowaquil yéetel cinco u cóochil. Le lu'um 
jun páaycunta'an ti' Yuumtzilo' bíin yanac doce kilómetros ca'a tac táancoch u 
chowaquil yéetel diez u cóochil tu pa'ate'il. 
14Lela' leti' le u xéet'el u asab ma'alobil ti' le lu'umo'obo'. Mix jun xéet' je'el u 
páajtal u co'onol wa u ke'exel wa u máansa'al tu kaaba' yaanal máaque', tumen 
jun páaycunta'an u ti'al Yuumtzil. 
15U yalab le lu'um, yaan doce kilómetros ca'a tac táancoch u chowaquil yéetel 
ca'a p'éel ca'a tac táancoch u cóochilo', ma' quili'ichi'. Te'elo' je'el u páajtal u 
cajtal máaco'obe', yéetel bíin yanac xan xíiwo'ob u ti'al u tzéenta'al wacaxo'obi'. 
Chúumuque' ti' bíin ti'anac le caajo', 
16bíin ti'anac ichil u can ti'itzil cu p'isico'ob dos mil doscientos metros tu jujun 
tzéelil. 
17Tu bakpach le caajo' ti' bíin yanac ya'ax xíiw u ti'al u tzéenta'al wacaxo'obi', 
bíin yanac ciento veinticinco u cóochil ti' u can tzéelilo'ob. 
18Tu tzéelo'ob le caajo' p'áatal jun xéet' lu'um, tu tzéel le jun páaycunta'an ti' 
Yuumtzilo', lelo' yaan cinco kilómetros u chowaquil j lakin yéetel cinco xan j 
chikin. Le lu'umo' je'el u páajtal u meyajta'ale', u joochilo'obe' bíin meyajnac u 
ti'al u tzéenta'al le máaco'ob cu meyajo'ob ti' le caajo'. 
19Le máaxo'ob cu meyajo'ob ti' le caaj ti' je'el ba'axac múuch' cajtalil 
otochnáalo'ob u taalo'obe', leti'ob bíin meyajtic le lu'umo'. 
20Beyo' tuláacal le lu'um jóokesa'an, le jun páaycuna'an ti' Yuumtzil pa'ate' 
yéetel le jóokesa'an u ti'al le caajo', bíin yanac doce kilómetros ti' u jujun p'éel 
u can tzéelil. 

U lu'um aj méektáan 
(Ez 45.7-8) 

21-22Ti' le j méektáano', bíin dza'abac le jun t'o'ol lu'um cu p'áatal chúumuc ti' 
Judá yéetel Benjamín, lelo' leti' le xóot' lu'um yaan tu tzéelo'ob le jóokesa'an u 
ti'al Yuumtzil yéetel le jóokesa'an u ti'al le caajo'. Bíin u p'is doce kilómetros 

ca'a tac táancoch u cóochil, bíin jáayac j lakin tac tu jáal j lakin, tu chikine' 
bíin kuchuc tac tu jáal ka'anab. Tu chúumuque' bíin p'áatac le jóokesa'an u ti'al 
Yuumtzilo', yéetel le kulnajo', u núupul yéetel le jóokesa'an u ti'al le j levitaob 
yéetel u lu'umilo'ob le caajo'. 

U lu'um u chuucáan u múuch' cajtalil otochnáalo'obo' 

23-27U lu'umo'ob u chuucáan u láak múuch' cajtalil otochnáalo'obo' cu bin tu 
tojil j noojol. Tu jujun p'éelil le múuch' cajtalil otochnáalo'obo', bíin u kamo'ob 
u lu'umo'ob likbal tu jáal j lakin tac jáal j chikin bey u bin u tzoolola': Benjamín 
Simeón Isacar Zabulón Gad 
28Tu noojol u lu'um Gade', U jáale' cu chúunul líikbal Tamar, cu ch'actic u péet 
ya'ax káax Meriba-cades yéetel u t'o'ol ja'il Egipto tac tu ka'anabil 
Mediterráneo. 
29Lela' leti' le lu'umo'ob bíin u kamo'ob u múuch' cajtalil u yotochnáalo'ob 
Israel, u najmal u t'oxla'anta'al ti'o'. Teen, Yuumtzil, teen a'alic. 

U jool caajilo'ob Jerusalén 

30-34Le caajo' bíin bakpachta'ac tumen jun p'éel tuulum yaan dos mil doscientos 
cincuenta metros ti' u jujun p'éel u can tzéelil. Tu jujun tzéel le tuulumo' bíin 
yanac óox p'éel u jool caajo'ob p'ata'an u ti'al óox p'éel u ch'i'ibalo'ob Israel, bey 
bíin p'áataca': U jool caajilo'ob j xamane': u ti'alo'ob Rubén, Judá yéetel Leví; u 
jool caajilo'ob j lakine': u ti'alo'ob José, Benjamín yéetel Dan; u jool caajilo'ob 
j noojole': u ti'alo'ob Simeón, Isacar yéetel Zabulón; tu jool caajilo'ob j chikine': 
u ti'alo'ob Gad, Aser yéetel Neftalí. 
35Le tuulumo' bíin u p'is nueve mil metros u chowaquil tu pa'ate'il, líikbal 
bejela'e', le caajo' bíin u kaaba'int: Yuumtzile' ti' Yaan waye'. 

Daniel 

Daniel 1 

U chu'unpajal le dzíba' 

1Ichil u yóox p'éel ja'abil u ajawil Joacim, u ajawil Judae', Nabucodonosor u 
ajawil Babiloniae' j kuch Jerusalén yéetel u múuch' aj ba'atelo'ob ca tu 
bakpachtaj le caajo'. 
2Yuumtzile' tu cha'aj ca ma'achac Joacim tumen Nabucodonosor, bey xan ca 
lúubuco'ob tu kab, o'oli' tuláacal u nu'uculo'ob u kulnaj Ku. Nabucodonosore' 
tu bisaj le máaco'ob kala'ano'obo' tu caajil Babilonia, le quili'ich nu'uculo'obo' 
tu dzaj tu'ux yaan u ayikalil u kulnaj u kuob; 
3tu ya'alaj xan ti' Aspenaz, u noojoch u aj meeyjulo'ob le jalach najo', wa yaan 
taasa'ano'ob ichil le j israelitaob u paalal ajaw, wa u paalal dzuulo'ob, 
4táanquelmo'ob, qui'ichquelem u yila'alo'ob mina'an mix ba'al kaas tu 
wíinclilo'ob, canbalnaja'ano'ob yéetel yaan u na'ato'ob, bey xan ca u yojéelto'ob 
tuláacal ba'axo'ob u najmal u yojéelta'al, bey xan nu'uca'ano'ob u ti'al ca 
meyajnaco'ob jalach naj. Ti' le ti'obe' bíin ca'anbesa'ac u t'aan yéetel u dzíibil 
ju'uno'ob le j caldeobo'. 
5Nabucodonosore' tu ya'alaj xan ca dza'abac sáamsamal ti' le táanquelmo'obo' 
láili' le janal yéetel le vino cu dza'abal xan ti'o', u najmal u ca'anbesa'alo'ob ichil 
óox p'éel ja'abo'ob, cu dzo'ocole' cu p'áatalo'ob meyajtic. 

Daniel yéetel u yéet paalalo'ob tu jalach naj ajaw 

6Ichil le táanquelemo'obo' ti' yaan ca'ach Daniel, Ananías, Misael yéetel Azarías, 
u ch'i'ibalo'ob u múuch' cajtalilo'ob otochnáalo'ob Judá, 
7le paalalo'oba' j ke'ex u kaaba'ob tumen u nojochil u aj meyajo'ob le jalach 
najo': ti' Daniele' tu dzaj u kaaba'int Beltsasar; ti' Ananíase' tu dzaj kaaba'int 
Sadrac; ti' Misaele' tu u kaaba'int Mesac; ti' Azaríase' tu dzaj u kaaba'int Abed-
nego. 

8Ba'ale' Daniele' tu dzaj tu yóol ma' u kebanchajal yéetel u janal, mix yéetel u 
vino ajaw, ca tu ya'alaj ti' u nojochil u aj meyajo'ob jalach naj ma' u beeta'al u 
kastal u yanil yéetel le janalo'obo'. 
9Ku j beet ca'a lúubuc utzil Daniel ti' u nojochil u meyajo'ob le jalach najo', 
10Ba'ale' tu ya'alaj: Sajaquen ti' ajaw in dzuulil. Le ti'e' tu ya'alaj ti' teen ba'ax u 
najmal a jaantique'ex yéetel ba'ax u najmal a wukique'ex, tumen wa cu yilic 
sacpile'ene'ex yéetel óotzil a wiche'ex, ma' bey le u láak táanquelmo'obo', ta 
wo'olale'exe' ajawe' bíin u ya'al ca quíimsa'aquen. 
11Daniel túune' j t'aanaj yéetel le aj canan dza'an tumen u nojchil le j meyajo'ob 
le jalach naj u ti'al u canantic Daniel, Ananías, Misael yéetel Azarías, ca tu 
ya'alaj ti': 
12Quin káat óoltic ti' teche' ca a túunt yéetel a j meyajo'oba': a'al ca dza'abac ti' 
to'on chéen janalbe'en xíiwo'ob, yéetel ca dzabac chéen ja' c uk diez kiino'ob. 
13Cu dzo'ocol u máan le kiino'obo', ca quetic bix anilo'on yéetel le j 
táanquelmo'ob tzéenta'abo'ob yéetel le janal cu jaantic ajawo', beet túun t éetel 
je'el bix bíin a wile'. 
14Le aj canano' tu éejemtaj, diez kiino'ob, tu beetaj yéetelo'ob beyo'. 
15Cu dzo'ocol u máan le diez kiino'obo', u táan yicho'obe' cu yila'al t'a'ajtaco'ob 
yéetel toj u yóolo'ob ti' tuláacal le u láak táanquelmo'ob cu jaantico'ob le ba'ax 
cu jaantic le ajawo'. 
16Bey túuno', le aj canano' cu bisic le janal yéetel le vino u najmal u jaantico'ob 
yéetel u yukico'ob ca'acho', ca túun tu dzaj ti'ob janalbe'en xíiwo'ob. 
17Ti' le can túul táanquelmo'oba' dzaab ti'ob tumen Ku na'at yéetel ch'a'a 
nu'uctajil u ch'a'a nu'uctico'ob tuláacal u jejeláasil dzíibo'ob bey xan tuláacal 
kaj óolajil. Daniele' cu na'atic xan ba'ax u kat ya'al tuláacal u jejeláasil náayo'ob 
yéetel wayako'ob. 
18Le ca j kuch le kiin dzaab tumen ajaw u ti'al ca bisa'ac le j táanquelmo'ob tu 
táane', u nuuquil u aj meyajo'ob jalach naj tu bisajo'ob tu táan ajaw. 

19Ajawe' j t'aanaj tu yéetelo'ob, ichil tuláacal le j táanquelmo'obo', ma' j yanchaj 
mix jun túul quetic Daniel, Ananías, Misael yéetel Azaríasi', leti'ob túune' j 
p'áato'ob tu meyajto'ob le ajawo'. 
20Ti' tuláacal le ba'axo'ob cu kabéetchajal na'atil yéetel ojéelajile', káat 
chi'ita'abo'ob tumen ajaw, ila'abo'obe' táaj yaan u ojéelajo'ob ti' le j meeno'ob 
yéetel ti' le aj na'ato'ob yano'ob ti' tuláacal u ajawilo'. 
21Daniele' j p'áat te'elo' tac tu yáax ja'abil u ajawil Ciro. 

Daniel 2 

Ba'ax tu wayaktaj ajaw Nabucodonosor 

1Ti' u kiinilo'ob u ca'a p'éel ja'abil u ajawil Nabucodonosore', yanchaj wa jay 
p'éel wayako'ob ti', tu yo'olal u sen tucultique' ma' tu páajtal mix u wenel. 
2Ca túun tu túuxtaj t'anbil aj meeno'ob, aj chuchuc na'ato'ob, pulya'ajo'ob yéetel 
aj ojéelajo'ob, u ti'al ca u tzolo'ob ba'ax u káat u ya'al le wayako'obo'. Leti'obe' 
j kucho'obe' ca j bino'ob tu táan ajaw, 
3ajawe' tu ya'alaj ti'ob: Yanchaj ti' teen jun p'éel náay, ch'iiquilen in tucult ba'ax 
cu taasic. 
4Le aj na'ato'obo' tu ya'alajo'ob ti' ajaw: ¡Ca cuxlac a tzicbe'enil u ti'al ja'abo'ob 
mina'an u xuul! U tzicbalt a tzicbe'enil ti' le aj meeyjulo'oba' le ba'ax tu 
wayaktajo', to'on túune' c tzolic ti' teech ba'ax u káat u ya'ale'. 
5Ajawe' tu núucaj: jun p'éelili' ba'ax quin bin in wa'al ti' te'ex: Wa ma' ta 
wa'alique'ex ti' teen ba'ax le tin wayaktajo' yéetel xan ba'ax u káat ya'ale', bíin 
xe'exe'et'a'aque'ex, a wotoche'exe' bíin su'utuco'ob chéen jun tucub jeenel 
pako'ob. 
6Ba'ale' wa ca wa'alique'ex ti' teen ba'ax tin wayaktaj yéetel ba'ax u káat u 
ya'ale', bíin in dzáa ti' te'ex siibalo'ob, utzilo'ob yéetel nucuch tziico'ob. Bey 
túuno', a'ale'ex ti' teen ba'ax tin wayaktaj yéetel tzole'ex ti' teen ba'ax u káat u 
ya'ale'. 

7Le aj na'ato'obo' tu ca'a a'alajo'ob: Tzicbalt ti' to'on a tzicbe'enil le ba'ax ta 
wayaktajo', to'on xane' c tzolic ti' teech ba'ax u káat u ya'ale'. 
8Ajawe' tu núucaj Jach in wojel: te'exe' chéen a káate'ex ca máanac kiin, tumen 
dzo'oc a wu'uyique'ex ba'ax bíin in beete. 
9Le t o'olale', wa ma' ta wa'alique'ex ba'ax le tin wayaktajo', tuláacale'ex ca bin 
a mukyajte'ex jun p'éelili' xot kiin, tumen dzo'oc a múuch' tucultique'ex jun 
p'éelili' ba'al u ti'al a núuquique'ex chéen tuuso'ob yéetel ba'alo'ob ma' 
jaajtaco'obi', ca'aliquil u kexpajal bix yanil le ba'alo'oba'. A'ale'ex túun le 
wayako', je'el in wojéeltic jaaj le ba'ax ca bin a wa'ale'exo'. 
10Ca tu núucaj le aj na'ato'obo': Mina'an mix máac yóokolcaab cu páajtal u 
ya'alic ti' a tzicbe'enile' le ba'ax a káat a wojéelto'. U láak ba'ale', mix jun túul 
ajaw quex sen nojoch u páajtalil yéetel u mu'uka'anile' u káatmaj ti' jun túul j 
men wa ti' jun túul aj na'at jun p'éel ba'al beyo'. 
11Le ba'ax cu káatic a Tzicbe'enile' sen talam, mina'an mix máac je'el u páajtal 
u ya'alique', ja'ali' le kuobo'; ¡ba'ale' leti'obe' ma' cajacbalo'ob ichil wíinico'obi'! 
12Le ca tu yu'ubaj ajaw le t'aana' sen p'u'uji' ca tu ya'alaj ca quíimsa'ac tuláacal 
u aj na'atilo'ob Babilonia. 
13Le ca'aj dzo'oc u ka'ayta'al le péectzila', caxta'ab xan Daniel yéetel u yéet 
najilo'ob, u ti'al ca quíimsa'aco'ob xan. 

Daniele' cu ya'alic ba'ax u káat u ya'al u wayac ajaw 

14Daniel túune' j mucul t'aanaj yéetel Arioc, u nojchil le aj canano'obo', máax 
nu'uctic ca'ach u quíimsa'al le aj na'ato'obo'. 
15Ca tu káat chi'itaj ti': ¿Ba'ax o'olal jach séeba'an u dzo'ocbesa'al u t'aan ajaw? 
Arioque' ca tu tzolaj ti' Daniel ba'ax o'olal. 
16Daniele' ca j bin u yil ajaw ca tu káat óoltaj ti'e' ca dza'abac wa jay p'éel 
kiino'ob, u ti'al ca páatac u tzolic ti' ajaw ba'ax le tu wayaktajo' yéetel ba'ax u 
káat u ya'ale. 

17Cu dzo'ocole' ca j bin tu yotoche' ca tu dzaj u yojéelt tuláacal ti' Ananías, 
Misael, yéetel Azarías, u yéet najilo'ob, 
18u ti'al ca u káato'ob áantaj ti' u Kuil ca'an tu yo'olal le mucul ba'ala', u ti'al 
ma' u quíimsa'alo'ob pa'ate' yéetel le u chuca'an u aj na'atilo'ob Babilonia. 
19Ti' le áakabo' le mucul ba'alo' chíicbesa'ab ti' Daniel ichil jun p'éel náay, le 
o'olale' Daniele' tu qui'iqui' t'antaj u Kuil ca'an 
20yéetel le t'aano'oba': Qui'iqui' t'anta'ac u ti'al ja'abo'ob mina'an u xuul u kaaba' 
Ku, tumen u ti'al le ojéelajilo' bey xan le páajtalilo'. 
21Leti' kexic le kiino'ob bey xan le ja'abilo'obo'; cu lukesic yéetel cu dzáic 
ajawo'ob, cu dzáic ojéelaj ti' aj ojéelajo'ob yéetel na'at ti' aj meatzo'obo'. 
22Leti'e' cu dzáic ojéeltbil le talam ba'alo'ob, yéetel mucla'ano'obo'; u kaj óol 
ba'ax yaan ichil éekjoch'e'enil, tumen le sáasilo' ti' yaan tu yéetele'. 
23Ti' teech u Ku in taataob quin dzáic nib óolal yéetel quin qui'iqui' t'antiquech, 
tumen ta dzaj ti' teen ojéelajil yéetel muuk; bejela'e' dzo'oc a beetic in wojéeltic 
le ba'ax t káataj ti' techo': dzo'oc a beetic c kaj óoltic le ba'ax cu sen tucultic 
ca'ach ajaw. 
24Cu dzo'ocol lela', Daniele' j bin u yil Arioc, ti' le máax a'ala'ab tumen ajaw ca 
u quíims u aj na'atilo'ob Babilonia, ca tu ya'alaj ti': Ma' a quíimsic le aj 
na'ato'obo'. Bisen tu táan ajaw, teen quin in tzol ti' tuláacal ba'ax tu wayaktajo'. 
25Tu séeblaquil Arioque' tu bisaj Daniel tu táan ajaw Nabucodonosor, ca tu 
ya'alaj ti' ajaw: Ichil le judíob taasa'ano'obo' dzo'oc in nuptáantic jun túul máac 
cu bin u tzol ti' a Tzicbe'enil le ba'ax u káat u ya'al le wayako'. 
26Ajaw túune' tu ya'alaj ti' Daniel, le máax cu kaaba'intic ca'ach Beltsasar; 
¿Teche' je'el wa u páajtal a wa'alic ti' teen le ba'ax tin wayaktajo' yéetel ba'ax 
u káat u ya'ale'? 
27Daniele' tu núucaj: Mina'an mix jun túul aj ojéelaj, mix aj na'at, mix meen, 
mix jun túul aj xoc eek, ca páatac u tzolic Ti' a Tzicbe'enil le ba'ax muculta'an 
a káat a wojéelto'. 

28Ba'ale' yaan jun túul Ku j ca'an cu dzáic ojéetbil ba'axo'ob mucla'anta'aco'ob, 
leti'e' dzo'oc u beetic u yojéeltic a Tzicbe'enil le ba'ax bíin úuchuc ti' le kiino'ob 
bíin talaco'obo'. Bíin in caaj in tzol ti' a Tzicbe'enil le wayak yéetel le náayo'ob 
yanji' ca'aliquil táan a wenelo': 
29A Tzicbe'enile', ca'aliquil ti' chilicbalech tu táasche'il u wenele', ca jo'op' a 
tucultic ba'ax cu bin j úuchul ti' le kiino'ob bíin talaco', le máax dzáic ojéeltbil 
le ba'axo'ob mucla'ano'obo' dzo'oc u dzáic a wojéelte'. 
30Ti' teen xane' dzo'oc u dza'abal in wojéelt le ba'ax muculta'ano', ba'ale' ma' 
tumen wa asab aj ojéelajen ti' tuláacal wíinico'obi', ba'ale' u ti'al ca in tzol ti' a 
Tzicbe'enil le ba'ax u káat u ya'al le wayako', yéetel u ti'al ca u kaj óolt a 
Tzicbe'enil le ba'axo'ob tu tucultajo'. 
31Ichil u wayak a Tzicbe'enile' ta wilaj u líiksa'al ta táan jun p'éel ba'al bey u 
yoochel jun túul máac sen nojoch yéetel táan u léenbale', sajbe'en u yila'al. 
32U poole' láaj ma'alob oro u ca'aj; u tzeem yéetel u kabo'obe' plata u ca'ajo'ob; 
u nak yéetel u muuk yooco'obe' bronce' u ca'ajo'ob; 
33u p'úul yooco'obe' hierro' u ca'ajo'ob; jun jaatz u yooco'obe' fierro, u láake' kat 
u ca'ajo'ob. 
34Ca'aliquil táan u pactic a Tzicbe'enile', ti' jun p'éel pu'uque' j pitkaj jun p'éel 
tuunich ma' kabéetchaj u léench'inta'al tumen mix máaqui', ca j taal u kolubáa 
tu yooco'ob le oochelo' ca tu xiixcuntaj. 
35Ti' jun súutuquile', le hierroo' le kato', le bronceo' le platao' yéetel le oroo' 
suunajo'ob tuláacal láaj ma'aychajo'ob, je'el bix u ma'ay trigo cu yila'al ti' yáax 
kiin le quéen p'u'uchuco' cu bisa'al tumen iik ma' tu p'atic mix u biilimil. Ba'ale' 
le tuunich tu kolajubáa ti' le oochelo' suunaj jun p'éel nojoch pu'uquil ca tu 
chupaj tuláacal le lu'umo'. 
36Leti' le wayaka'. Bejela'e' bin in ca'aj in tzol ti' a Tzicbe'enil le ba'ax u káat u 
ya'ale'. 

37A Tzicbe'enile' u asab nojochil ti' tuláacal le ajawo'obo', tumen u Kuil ca'ane' 
tu dzaj ti' teech le ajawila', le páajtalilo', le muukilo', le tziiquilo', 
38yéetel u páajtalil tu yóokol tuláacal le cúuchilo'ob cajcunta'an tumen 
wíinico'ob, ba'alche'ob yéetel ch'íich'o'ob; leti'e' tu dzaj tuláacal tu yáanal u 
páajtalil a Tzicbe'enil, le pool oro u ca'ajo', lelo' teech. 
39Cu dzo'ocol u máan u ajawil a Tzicbe'enile' bíin yanac u láak ajawil asab 
chichan ti' le a ti'alo', cu dzo'ocole' cu yantal u yóox p'éel ajawil bronce u ca'aj, 
lela' bíin u t'onquint tuláacal le lu'uma'. 
40Cu dzo'ocole' bíin talac u can p'éel ajawil mu'uka'an je'el bix hierroe'; je'el bix 
le fierro cu xe'exe'et'ic tuláacal ba'al yéetel cu xu'ulsajo', bey xan le ajawilo' bíin 
u xiixcunt, bíin xan u xu'uls tuláacal le u láak ajawilo'obo'. 
41A Tzicbe'enile' tu yilaj xane' jun jaatz u yooco'ob yéetel u yaal u yooco'obe' 
beeta'an yéetel kat, le u láak jun jaatzo' fierro beeta'anil; lela' u káat u ya'ale' 
jun p'éel ajawil bíin ja'atzac, quex yaan dze'edzec u muuk bey hierroe', tumen 
a Tzicbe'enile' tu yilaje' le hierroo' xa'aka'an yéetel kat. 
42U yaalo'ob u yooco'obe' jun jaatze' fierro u ca'aj, u láak jun jaatze' kat 
beeta'anil, lela' u káat u ya'ale' le ajawilo' jun jaatze' mu'uka'an u láak jun jaatze' 
luba'an u muuk tu pa'ate'il. 
43Je'el bix úuchic u yilic a Tzicbe'enil xa'aka'an le fierro yéetel le kato', bey xan 
u méektáano'ob le ajawila' yaan u nupicuba'ob yéetel u t'aanil dzo'ocol beel; 
ba'ale' ma' bíin páatac u jun p'éeltalo'ob tu baatzilo'obi', je'el bix ma' tu páajtal 
u jun p'éelili'ital le hierroo' yéetel le kato'. 
44Tu kiinilo'ob u méektáano'ob le ajawo'obo', u Ku ca'ane' bíin u líikes jun p'éel 
ajawil mix bikin bíin xu'ulsa'aqui', bíin p'áatac u ti'al mina'an u xuul, mix bíin 
t'onquinta'ac tumen mix jun p'éel múuch' caaj, ba'ale' yaan u xu'ulsic jun puli' 
tuláacal le u láak ajawilo'obo'. 
45Le u káat u ya'al le tuunich tu yilaj a Tzicbe'enil u lúubul ti' le pu'uco', quex 
tumen mix máac léench'inte; le tuunich suunaj ma'ay lu'umil, le hierroo', le 

kato' le platao' yéetel le oroo'. Le nojoch Ku dzo'oc u ye'esic ti' a Tzicbe'enil 
ba'ax bíin úuchuc ti' le kiino'ob bíin talaco'obo'. Le wayako' jach u jaajil, le 
ba'ax u káat u ya'alo' yaan u béeytal. 
46Ajaw Nabucodonosor túune' xolaj tu táan Daniel ca j noclaj lu'um, ca tu beetaj 
u ku'ubul quíimsbil ba'alche' yéetel poom. 
47Cu dzo'ocole' tu ya'alaj ti' Daniel: Jach tu jaajile' a Kuexe' asab nojoch ti' 
tuláacal kuob; le ti'e' u Yuumtzil ajawo'ob yéetel cu ye'esic le ba'alo'ob 
talamtaco'ob; teech túune' dzo'oc u páajtal a wilic le ba'ax muculta'ano'. 
48Cu dzo'ocole' ajawe' tu dzaj Daniel ti' jun p'éel nojoch cúuchil ca tu dzaj xan 
co'ocoj siibalo'ob ti'; tu yóokol lelo' tu dzaj u méektáant u táabal lu'umil 
Babilonia yéetel xan u noj aj ojéelaj tuláacal u aj na'atilo'ob le lu'umo'. 
49Tu yo'olal tu káatjilac Daniele', ajawe' tu dzaj ti'ob Sadrac, ti' Mesac yéetel ti' 
Abed-nego nucuch meyajo'ob ti' ba'alilo'ob u táabal lu'umil Babilonia. Daniele' 
j p'áat tu jalach naj ajaw. 

Daniel 3 

U yéet najilo'ob Daniele' ma' tu yóoltajo'ob u kulto'ob beetbil kui' 

1Ajaw Nabucodonosore' tu túuxtaj beetbil jun p'éel patbil wíinic yéetel oro, 
yaan ca'ach treinta metros u ca'analil yéetel óox p'éel metros u cóochil, ca tu 
ya'alaj ca dza'abac tu táax lu'umil Dura, tu táabal lu'umil Babilonia. 
2Cu dzo'ocole' ca tu túuxtaj t'anbil tuláacal u méektáano'ob u múuch' caajilo'ob 
u lu'umil, u náacomo'ob, le méektáano'ob yaan tu táabal lu'umilo', j tzol 
xiquino'ob, j canan taakino'ob, j p'is óolo'ob, tac xan le máaxo'ob cu yáantajo'ob 
yéetel tuláacal le yaan u méektáano'ob ti' u táabal lu'umil, u ti'al ca talaco'ob 
tu kiinil u ku'ubul le patbil wíinic tu túuxtaj beetbilo'. 
3Tuláacal u nucuch máaquilo'ob le lu'umo' tu much'juba'ob tu táan le patbil 
wíinico', u ti'al u kiinbeso'ob u kiinil ku'ubico'. 

4Le máax dza'an u ti'al u ka'am a'alic u chúunul le kiinbesajilo' tu ka'amkam 
a'alaj: U'uye'ex u cajnáalilo'ob tuláacal caajo'ob, lu'umo'ob yéetel le máaxo'ob 
jejeláas u t'aano'obo': 
5Le quéen a wu'uye'ex u juum trompeta, flauta, cítara, lira, salterio, gaita yéetel 
tuláacal le ba'alo'ob cu pa'axalo'obo', ca xoltale'ex u ti'al u kultique'ex le patbil 
wíinic oro u ca'aj tu beetaj Nabucodonosoro'. 
6Tuláacal le máax ma' tu xoltal u kult le patbil wíinico', tu séeblaquil bíin 
pu'uluc ti' jun p'éel t'aba'an chujcab. 
7Bey túuno', le ca tu yu'ubajo'ob ya'abcach máaco'ob much'ucbalo'ob u juum 
tuláacal le paaxo'obo', xolajo'ob ca tu kultajo'ob le patbil wíinic beeta'an yéetel 
oroo'. 
8Dze'edzec caldeobe', tu yilajo'ob leti' u kiinil u ti'al u taquico'ob u pool le 
judíob tu táan ajaw Nabucodonosor, 
9tu ya'alajo'ob: ¡cuxlac a Tzicbe'enil mantadz yéetel jun tadz ca ka'ajsa'ac a 
kaaba'! 
10A Tzicbe'enile' tu ya'alaj tuláacal máac ca xolac le quéen u'uya'ac u juum le 
paxo' u ti'al ca u kult le patbil wíinic beeta'an yéetel oroo', 
11le máax ma' tu beetique' yaan u pu'ulul ti' jun p'éel t'aba'an chujcab. 
12Ma'alob túun, yaan míin jay túul judíob, máaxo'ob j dza'abo'ob tumen a 
tzicbe'enil u ti'al ca meyajnaco'ob tu táabalo'ob Babilonia, ma' tu tziquico'ob a 
Tzicbe'enil, mix tu kultico'ob le kuob mix le póolbil wíinic a beetmaj yéetel 
oroo', le tu túuxtaj beetbil a tzicbe'enile', leti'obe' Sadrac, Mesac yéetel Abed-
nego. 
13Nabucodosore' ca sen j p'u'uji, ca tu ya'alaj ca taasa'aco'ob tu táan Sadrac, 
Mesac yéetel Abed-nego. Le ca'aj kucho'ob tu táane', 
14tu káat chi'itaj ti'ob: ¿Jach wa jaaj, te'ex bine' ma' ta kultique'ex in kuob mix 
le póolbil wíinic tin túuxtaj beetbil yéetel oroo'? 

15¿Te'exe' je'el a wóoltique'ex le quéen a wu'uye'ex le paaxo' je'el wa a 
chintale'ex tu táan le póolbil wíinic tin túuxtaj beetbil u ti'al a kultique'exe'? 
Tumen wa ma' ta kultique'exe', tu séeblaquil yaan a pu'ulule'ex ichil jun p'éel 
t'aba'an chujcab; bey túuno', ¿ba'ax kuil je'el u páajtal u toquique'exe'? 
16Le óox túul táanquelmo'ob tu núucajo'ob beya': mina'an ba'ax o'olal ca t'anal 
t'aanaco'on. 
17C Ku máax c kultique' je'el u páajtal u toquico'on ti' u tóoch'bal u káakilo'ob 
le chujcabo', yéetel ti' tuláacal le kaas u káat u beet ti' to'on a Tzicbe'enile', 
leti'e' bíin u toco'on. 
18Ba'ale', quex ma' u beetique', u yojéelt a Tzicbe'enile' ma' táan c kultic a kuob 
mix bíin xolaco'on tu táan le póolbil wíinic ta beetaj yéetel oroo'. 

Le óox túul táanquelmo'obo' cu to'ocolo'ob ti' le chujcabo' 

19Le ca tu yu'ubaj Nabucodonosor le t'aano'oba', chacchaj u táan yich iquil sen 
p'u'ujic tu yo'olal le óox túul táanquelmo'obo'. Ca túun tu ya'alaj ca 
chocoquinta'ac le chujcabo', siete u téenel asab ti' suuquile'; 
20cu dzo'ocole' ca tu túuxtaj wa jay túul mu'uka'an aj ba'atel u ti'al u káaxo'ob 
Sadrac, Mesac yéetel Abed-nego, ca u pulo'ob ichil u káakilo'ob le chujcabo'. 
21Le óox túul táanquelmo'obo', láili' u dzaamajo'ob u búuquil u noj meyajo'obo', 
j ka'axo'obe' ca j pu'ulo'ob ichil le t'aba'an chujcabo'. 
22Tumen ajaw tu ya'alaj ca beeta'ac tu séeba'anil, le chujcabo' sen t'aba'an yanil 
ca'achi, u káakilo'obe' tu léedzaj le aj ba'atelo'ob tu pulajo'ob le óox túul 
táanquelmo'ob ichil le chujcabo', 
23lelo'oba' lúubo'ob kaxa'ano'ob ichil le chujcabo'. 
24Nabucodonosore' jáan líik, jach jaka'an u yóole' ca tu ya'alaj ti' u j tzol 
xiquino'ob u méektáano': ¿Ma' wa ta pulaj óox túul máaco'ob kaxa'ano'ob ichil 
le káako'? Ca tu núucajo'ob: bey. 

25Ba'ale' tene' táan in wilic can túul máaco'ob cu xíimbalo'ob waach'al yanilo'ob 
tu chúumuc le káako', ba'ale' mix ba'al cu yúuchul ti'ob, le u can túul máaco' 
chica'an ti' jun túul ángel. 
26Ca'aliquil táan u t'aan Nabucodonosore' tu nadzajubáa tu chi' le chujcabo' ca 
j awatnaji': ¡Sadrac, Mesac yéetel Abed-nego, u palitzile'ex u Kuil ca'an, 
jóokene'ex, co'otene'ex waye'! Tu yóox túulalo'ob jóoko'ob ichil le káako'. 
27Tuláacal u méektáano'ob le múuch' caajo'ob yano'ob te'elo' tu nadzajuba'ob 
tu yicnal le máaco'obo', máaxo'ob ma' j beeta'ab loob tu wíinclilo'ob tumen le 
káako ca tu yilajo'obe', mix jun p'éel u tzo'otzel u poolo'ob jadz káakta'abi', mix 
ti' u nooko'ob úuch mix ba'al, mix u booc elel yaan ti'ob. 
28Ti' le súutuco' Nabucodonosore' tu ya'alaj: ¡Qui'iqui' táanta'ac u Ku Sadrac, 
Mesac Yéetel Abed-nego, máax tu túuxtaj u ángel u ti'al u toquic u palitzilo'ob 
u yoquesmaj u yóolo'ob ti', máaxo'ob ma' tu dzo'ocbesajo'ob u t'aan ajawi', 
tumen tu yóoltajo'ob u táanilcunto'ob u quíimilo'ob ma'ili' xolaco'ob u kulto'ob 
jela'an ku, ma' u Kuobi'! 
29Bejela'a' túune' tene' quin wa'alic je'el máaxac ca t'aanac kaas tu yo'olal u Ku 
le táanquelemo'oba' ca xo'oxota'ac u wíinclil, u yotoche' ca su'utuc jun múul 
jeenel pak, je'el tu'uxac u caajale', múuch' caajo'ob wa je'el bixac u t'aane', 
tumen mina'an u láak Ku ca páatac u tocsaj beyo'. 
30Cu dzo'ocole' ajawe' tu dzaj ti' le óox túul táanquelmo'obo' nonoj cúuchilo'ob 
tu táabal lu'umil Babilonia. 

Daniel 4 

Ajaw Nabucodonosore' cu chocotal u pool 

1Teen ajaw Nabucodonosor, in káat ca yanac u jéedzel yéetel u ayikalil u 
cajnáalilo'ob le múuch' caajo'oba', lu'umo'ob yéetel u jejeláas t'aano'ob 
caja'ano'ob te j lu'uma'. 
2In káat ca wojéelte'ex le jakbe'en ba'alo'ob tu beetaj u Kuil ca'an tin wéetelo'. 

3¡Jach nojoch u páajtalil yéetel u máactzilo'ob! U ajawile' mina'an u xuul, u 
páajtalile' bíin máanac ti' ch'i'ibal bey ti' ch'i'ibal. 
4Teen, Nabucodonosore', jeedzel ca'ach in cuxtal tin jalach naj yéetel in nojoch 
ayikalil. 
5Yanchaj ti' teen jun p'éel wayak tu ja'asaj in wóol, tuuculilo'ob le náayo'ob tu 
sen sajaccunten. 
6Tu yo'olale' tin wa'alaj ca talac u yileno'ob tuláacal u aj na'ato'ob Babilonia, u 
ti'al ca u ya'alo'ob ba'ax u káat u ya'al le wayako'. 
7J taalo'ob tac Babilonia tuláacal le j meeno'ob, le j chuchuc na'ato'ob, le j 
ojéelajo'ob yéetel le cu na'ato'ob ba'ax cu chíicultic le eeko'obo', ca tin tzicbaltaj 
in wayak ti'ob, ba'ale' ma' j páatchaj u ya'alico'ob ba'ax u káat u ya'ali'. 
8Tu dzoocbalaque' j taal Daniel, cu kaaba'intic xan Beltsasar tu yo'olal u tziiquil 
in ku, u cuxtale' nu'uc belta'an tumen u pixan quili'ich Ku, ca tin tzicbaltaj in 
wayak ti' beya': 
9Beltsasar, u nojochil le aj chuchuc na'ato'obo', tene' in wojel, u quili'ich pixan 
Kue' cu nu'uctic a beel, mix ba'al bala'an ti' teech. A'al ti' teen ba'ax tin wilaj 
ichil in wayak yéetel ba'ax u káat ya'ale'. 
10Leti' le náayo'ob tin wilaj ca'aliquil chilicbalena': Tu chúumuc lu'ume' yaan 
ca'ach jun cúul ca'anal che'. 
11Le che'o' j bin u ch'íijil, ca j polocchaj u chuun; u ni' che'ile' cu kuchul ca'ach 
tac ca'an, cu páajtal xan u yila'al líikbal ti' u ti'itzil u jach náachil le lu'uma'. 
12U le'ob ca'ache' cu yila'alo'ob jach jatzudztac jach ya'ab ca'ach u dzáic ich 
chuca'an ti'al u tzéenta'al tuláacal. U ba'alche'ob le káaxo' cu je'elelo'ob ca'ach 
tu yaanal u bo'oy, tu kab che'ile' le ch'íicho'obo' cu beetico'ob ca'ach u ku'ob u 
cuxtal le lu'umo' ti' leti' ca'ach cu taal. 
13Ca tin téec ilaj ichil in náaye' jun túul ángel táan u yéemel lukbal j ca'an, 

14táan u yawat a'alic: Lúubse'ex le che'o', ch'aque'ex u kabo'ob, lukese'ex u le', 
ki'itbese'ex u yicho'ob. P'uje'ex le ba'alche'ob yaan yáanal u bo'oyo' bey xan le 
ch'íich'o'ob yano'ob tu kabo'obo'. 
15Ba'ale' u chuun yéetel u mootze' p'ate'ex te j lu'umo'; kaxe'ex yéetel u 
jokenjook fierro bey xan yéetel bronce, p'ate'ex ichil u xíiwilo'ob le káaxo'. Ca 
báanac p'uul ja' tu yóokol, ca u jaant xíiw yéetel u ba'alche'ilo'ob káax. 
16Ca chocochajac u pool, ca suunac bey jun túul ba'alche'e', le kaaso' ca xáanac 
siete ja'abo'ob. 
17Leti' le xot kiin j a'ala'ab tumen le quili'ich ángelo'ob cu canano'obo', u ti'al ca 
ojéelta'ac tumen tuláacal máac u Kuil sen ca'anale' yaan u páajtalil tu yóokol u 
ajawilo'ob wíinic, máax dzáic u méektáan ti' máax u káate' cu líiksic u beet u 
nojchil múuch' caajo'ob le máac u asab caabal óol ti' tuláacal le wíinico'obo'. 
18Teen, ajaw Nabucodonosor, ti' teen yanchaj le wayaka'. Beltsasar, bejela'e' 
a'al ti' teen ba'ax u káat u ya'al le náaya', tumen mix jun túul u aj chuchuc 
na'atilo'ob in ajawil tu na'ataj; ba'ale' teche' je'el u páajtal a na'atique', tumen 
ti' teech yaan u pixan quili'ich Ku. 
19Daniel túune', le máax cu kaaba'intic ca'ach Beltsasare', j p'áat jun súutuc táan 
u tuucul, jaka'an u yóol tu yo'olal le tuuculo'ob cu taalo'ob ca'ach tu poolo'. 
Ba'ale', teen le ajawo' tin wa'alaj ti': Beltsasar, ma' a yaj óolal tu yo'olal le 
wayako', mix tu yo'olal ba'ax u káat u ya'ale'. Beltsasare' tu núucaj: ¡Way, 
Tuláacal ba'ax u káat u ya'al le wayako', ca lúubuc tu yóokol u aj p'eeco'ob a 
Tzicbe'enil! 
20Le ca'anal che' tu yilaj a Tzicbe'enilo' cu kuchul tac ca'an cu páajtal u yila'al 
ca'ach líikbal tu asab náachil lu'um, 
21jach jadzutztac ca'ach u le'ob yéetel ya'ab u yich, cu chúucpajal u ti'al tzéent 
tuláacal, tu yáanal u bo'oye' cu je'elel u ba'alche'ob le káaxo', tu kabo'ob xane' 
le ch'íich'o'obo' cu beetico'ob ca'ach u ku'obi', 

22le che'o' leti' a Tzicbe'enilo', dzo'oc u nojochtal xan a páajtalil. A Tzicbe'enile' 
dzo'oc u nojochtal tac u kuchbal j ca'an, a páajtalile' dzo'oc u méektáantic 
tuláacal yóokolcaab. 
23A Tzicbe'enile' tu yilaj xan jun túul quili'ich ángel cu yéemel ca'ach j ca'an 
táan u ya'alic: Lúubse'ex le che'o', ch'aque'ex, ba'ale' p'ate'ex u chuun yéetel u 
mootzo'ob j lu'um; kaxe'ex yéetel u jokenjook hierro'ob bey xan bronce, p'ate'ex 
xan ichil u xíiwilo'ob le káaxo'. Ca káaxac ye'eb yóokol, ca u jaant u xíiwil le 
káax yéetel le ba'alche'ob bul siete ja'abo'ob. 
24Lela' u káat u ya'ale', u xot kiin u Kuil ca'an, dzo'oc u beetic tu yo'olal a 
Tzicbe'enil. 
25A Tzicbe'enile' bíin tze'elec ti' máaco'obo', bíin cuxlac yéetel le ba'alche'obo'; 
bíin u jaant xíiw, je'el bix wacaxe', le ye'ebo' bíin u ch'ul u wíinclil. Bey bíin 
cuxlac a Tzicbe'enil bul siete ja'abo'ob, tac quéen a kaj óolt chéen u Kuil ca'an 
yaan u páajtalil tu yóokol tuláacal u ajawilo'ob wíinico'ob, leti' xan dzáic j 
méektáan le máax u káate'. 
26Le a'ala'abic ca p'a'atac u chuun yéetel u mootz te j lu'umo' u chíiculal yaan 
u su'utul ti' a Tzicbe'enil a ajawil le quéen u kaj óolt a Tzicbe'enil chéen ti' Ku 
yaan páajtalil. 
27Le t o'olale' u yu'ub a Tzicbe'enil le in tzol xiquina': u ti'al ca toj cuxlaquech 
u ti'al xan ma' a asab kebanchajal; xu'uls a beetic loob, meyajnen u ti'al a 
wáantic óotzilo'ob. Ma' xan ca páatac u cuxtal a Tzicbe'enil ich jéedzel yéetel 
ayikali'. 
28Tuláacal le ba'alo'ob j a'ala'ab ti' ajaw Nabucodonosore', béeychajo'ob: 
29Cu dzo'ocol u máan jun ja'abe' ca'aliquil táan u xíimbal tu táancabil u jalach 
naj Babiloniae', 
30tu ya'alaj: ¡Ile'ex buca'aj nojochil Babilonia! Teen, yéetel in páajtalile', tin 
beetaj bey u noj caajil in ajawile', u ti'al in p'atic ba'ax úuchac u yila'al in 
nojochil. 

31Ma'ili' dzo'ococ u t'aan ajawe', ca j u'uya'ab jun p'éel t'aan ti' u taalbal ca'ane' 
táan u ya'alic: U'uy le ba'ala' ajaw Nabocodonosor. A ajawile' ma' a ti'ali'; 
32bíin tze'elequech ichil le máaco'obo', u ti'al ca cajlaquech yéetel ba'alche'ob; 
siete ja'abo'ob yaan a jaantic xíiw je'el bix le wacaxo'obo', tac quéen a kaj óolt 
chéen ti' u Kuil ca'an yaan páajtalil tu yóokol u caajilo'ob lu'um, leti' xan cu 
dzáic bey méektáan le máax u káate'. 
33Ti' le súutuco' béeychaj le xot kiin j a'ala'abo', Nabucodonosore' j tze'el ichil 
le máaco'obo'; tu jaantaj xíiw je'el bix le wacaxo'obo', yéetel le ye'ebo' tu ch'ulaj 
u wíinclil, tac u tzo'otzel u pool chowacchaj bey xan u yíich'aque' nuucchaj bey 
u kukmel yéetel u nucuch íich'ac cóote'. 

Cu dza'acal Nabucodonosor 

34Le ca j dzo'oc u béeychajal le xot kiino', téen Nabucodonosor, tin pactaj ca'an 
ca tin wu'uyaj dzo'oc in wutztal ti' in chocopoolil; ca túun tin qui'iqui' t'antaj u 
Kuil ca'an; ca túun tin qui'iqui' t'antaj yéetel le t'aano'oba' le máax cuxa'an 
mantadzo': U páajtalile' mina'an u xuul; u ajawile' bíin p'áatac ti' u ch'i'ibal 
wíinico'ob u ti'al ya'abcach ja'abo'ob. 
35Tu táane' mix ba'al u cajnáalilo'ob le lu'uma'. Leti'e' cu meyaj je'el bix u káate', 
bey j ca'an, bey j lu'um. Mix máac cu páajtal u katic u beel u páajtalil mix u 
káat chi'itic ba'axten cu beetic beyo'. 
36Ti' le súutuco' suunajen tin wóol, u jadzutzil in ajawil, in tziiquil yéetel in 
nojochil. In j tzol xiquino'ob yéetel nuuquilo'ob in aj meyajo'ob u méektáanile', 
j taalo'ob u caxteno'obe', ca tin ca'a dzajimbáa meyaj ti' in méektáanil, ca j kuch 
yantal ti' teen jun p'éel páajtalil asab nojoch ti' le xáax yanchaj ti' teen ca'ache'. 
37Bejela'a' túune' teen Nabucodonosor, quin qui'iqui' t'antic, yéetel quin tziquic 
u nojbe'enil u ajawil ca'an, tumen tuláacal ba'ax cu beetique' toj yéetel ma'alob, 
cu páajtal xan u pajic subtal le máaxo'ob cu yu'ubicuba'ob jach kabéeto'obo'. 

Daniel 5 

Jun p'éel kab cu dzíib ti' pak 

1Belsasar u ajawil Babiloniae', tu t'anaj u ti'al jun p'éel noj janal mil u túul u 
nucuch máaquilo'ob le múuch' caajo'obo'; ca'aliquil táan u yúuchul le janalo', 
ajaw yéetel le máaxo'ob tu t'anajo' tu yukajo'ob ya'ab vino'. 
2-3Ichil u chocochaja'anil tu yo'olal le vinoo', ajaw Belsasare' tu túuxtaj taasbil 
u nu'uculo'ob ukul yéetel nucuch laco'ob beeta'ano'ob yéetel oro bey xan yéetel 
plata le jóoksa'abo'ob tu kulnajil Jerusalén tumen Nabucodonosor u taata, le u 
nu'ucul ukul yéetel le laco'ob tu ch'a'aj ti' le kulnaj yaan ca'ach Jerusalene'. Le 
u nu'uculo'ob ukul yéetel le laco'obo' j taasa'abo'obe' ca j ukulnajo'ob ti'ob; 
ajaw, u yatano'ob, u x keechob yéetel tuláacal u chuca'an máaco'ob yano'ob ti' 
le noj janalo'. 
4Tuláacalo'ob táan ca'ach u yukico'ob vino, táan ca'ach xan u qui'iqui' 
t'antico'ob u kuob, beeta'ano'ob yéetel oro, plata, bronce, fierro, che' bey xan 
yéetel tuunich. 
5Ti' le súutuco' j chíicpaj ti' u sáasil le x ch'uyub sáasilo'obo' jun p'éel u kab 
wíinic, ca jo'op' u dzíib yéetel u yaal u kab tu yóokol u sac pakil le noj najo'. 
Le ca tu yilaj ajaw le kab cu dzíibo', 
6sacpile'enchaji', tu yo'olal le sajaquilil ooc ti'o', jo'op' u quiquilanquil u wíinclil. 
7Cu dzo'ocole' ca jo'op' u yawat yéetel u t'anic le j chuchuc na'ato'ob, aj na'ato'ob 
yéetel máaxo'ob cu xoquico'ob eeko'ob j Babilonialo'ob, ca tu ya'alaj ti'ob: Le 
máax bíin xoquic le ba'ax dzíibta'ano', yéetel ca u tzol ti' teen ba'ax u káat u 
ya'ale', bíin búucbesa'ac yéetel co'ocoj chachac nooko'ob, yaan u bisic tu caal 
jun p'éel jokenjook oro u ca'aj, yaan xan u cutal tu yóox cúuchil in ajawil. 
8Tuláacal le j na'ato'ob yano'ob tu meeyjul ajawe' j ooco'ob te j noj najo', ba'ale' 
mix máac páatchaj u na'atic ba'ax u káat u ya'al le dzíibo', mix u tzolico'ob ti' 
ajaw. 
9Ca túun j ooc sen ya'ab sajaquil ti' ajaw Belsasare', ca j p'áat u táan yiche' láaj 
sacpile'en. Le nucuch máaco'ob u méektáane' ma' tu yojéeltajo'ob ba'ax je'el u 
páajtal u beetico'obe', 



2040 

 

Biblia Maya 
© 1992, Sociedades Bíblicas Unidas. 

 

 
 

 

10ba'ale' x maama ajawe', le ca tu yu'ubaj u yawat ajaw u paale', yéetel u 
yawato'ob le nucuch máaco'ob t'ana'ano'ob ca'acho', j ooc te tu'ux cu yúuchul 
le nojoch janalo' ca tu ya'alaj: ¡Ca cuxlac a Tzicbe'enil mantadz! Ma' a tucultic 
mix a sacpile'enchajal, 
11tumen ta ajawile' yaan jun túul máac, yaan u pixan quili'ich Ku ti'. U taata a 
Tzicbe'enil le ca tu beetaj u ajawile', le máaco' tu ye'esaj yaan ti' leti'e' jun p'éel 
sáasil tuucul, na'at yéetel ojéelajil je'el bix le yaan ti'ob le kuobo'. Le t o'olale' 
ajaw Nabucodonosor, u taata a Tzicbe'enile', tu dzaj ti' le máaco' u beet u 
nojchil tuláacal le aj meeno'ob, le j chuchuc na'ato'ob yéetel le máaxo'ob cu 
xoquico'ob eeko'ob, caja'ano'ob ti' le múuch' caajo'oba', 
12bey tumen Daniel, le máax dzaab kaaba'int Beltsasar tumen ajawe', yaan 
ca'ach ti' jun p'éel pixan mina'an u láaj queetile', bey xan kaj óolal yéetel na'at 
u ti'al u ch'a'a nu'uctic ba'ax u káat ya'al le mucul t'aano'obo' yéetel bix je'el u 
páajtal u béeytal wíinic yéetel le ba'alo'ob talamtaco'obo'. T'a'anac Daniel 
tumen a Tzicbe'enil, leti' túune' cu bin u dzáa a wojéelt ba'ax u káat u ya'al le 
ba'ax dzíibta'an te j pako'. 
13Ca j bisa'ab Daniel tu táan ajaw, ajaw túune' tu káat chi'itaj ti': ¿Teech wa 
Daniel, jun túul ti' le j judíob j mo'ol taasbilo'ob tumen in taata ajaw 
Nabucodonosore'? 
14Dzo'oc u ya'ala'al ti' tene' u pixan Kue' ti' yaan ti' teche', yaan bin ti' teech jun 
p'éel sáasil tuucul, jach yaan a wojéelaj bey xan a na'at. 
15Wa beyo' jach ma'alob, u asab aj na'at wíiniquilo'ob le múuch' caajo'oba' 
dzo'oc u yantalo'ob waye' u ti'al u xoco'ob le t'aano'obo', yéetel u ti'al u 
tzolico'ob ti' teen ba'ax u káat u ya'ale', ba'ale' ma' páatchaj u na'atico'obi'. 
16Ba'ale' dzo'oc in wu'uyic u ya'ala'ale' teech bine' je'el u páajtal a ca'anbesic 
ba'ax ma' ojéela'ane' yéetel cu páajtal u béeytal yéetel ba'alo'ob talamtac. Wa 
teech cu páajtal a xoquic le t'aano'oba', yéetel ca wa'alic ti' teen ba'ax u káat u 
ya'ale', quin beetic a búucbesa'al yéetel co'ocoj chac nooko'ob, ca dza'abac jun 

p'éel jokenjook oro ta caal yéetel ca culaquech tu yóox p'éel cúuchil u 
méektáanil in ajawil. 
17Daniel túune' tu núucaj: P'áatac a Tzicbe'enil yéetel u siibalo'ob, yéetel dzáa 
ti' u láak máac u tziiquil u yantal ta jalach najil. Je'el bixaque' tene' yaan in 
tzolic ti' a Tzicbe'enil ba'ax u káat u ya'al le t'aano'ob dzíibta'ano'ob ti' le pako'. 
18Le u Kuil ca'ano' tu dzaj a ajawil, tac xan nojochil, nojbe'enil yéetel tziiquil 
ti' Nabucodonosor u taata a Tzicbe'enil. 
19Tu yo'olal le páajtal tu dzaj ti'o', u wíiniquilo'ob tuláacal le caajo'ob, múuch' 
caajo'ob yéetel u jejeláas t'aano'obe' cu tziquico'ob yéetel cu quiquilanquilo'ob 
tu táan. Leti' ca'ache' cu quíimsic wa cu p'atic cuxa'an le máax u káate'; 
dze'edzeque' cu noj ba'alcuntic u láako'obe' cu pajic u subtalo'ob. 
20Ba'ale' le ca'aj chu'up yéetel u nonojbáile, le ca tu beetaj ba'alo'ob yéetel 
ca'anal ichile', lukesa'ab u páajtalil bey xan u nojbe'enil le yaan ti', táan ca'ach 
u beetic u ajawile'. 
21J tze'el ichil le máaco'obo' ca j su'ut bey jun túul ba'alche'; cajlaj yéetel káaxil 
burro'ob, tu jaantaj xíiw je'el bix wacaxo'ob, le p'uulja'o' tu ch'ulaj u wíinclil, 
tac ca tu kaj óoltaj chéen ti' u Kuil ca'an yaan u páajtalil yóokol tuláacal u 
ajawilo'ob wíinico'ob, leti' xan cu dzáic u méektáan ti' le máax u káate'. 
22Bejela'e' a Tzicbe'enil Belsasar, u paal le wíinic, yéetel u yojel le ba'ax úucho', 
mix xan cuxlaj ichil cabal óolali'. 
23Ba'ale' a Tzicbe'enile' dzo'oc u mixba'alcuntic u Kuil ca'an iquil tu túuxtaj 
taasbil te j mayacche'a' u nu'ucul ukul yéetel u nucuch laquilo'ob kulnaj, pa'ate' 
yéetel le máaxo'ob ta t'anajo'obo', ta wukaje'ex vino ichilo'ob ca ta dzaj qui'iqui' 
t'aano'ob ti' kuob beeta'ano'ob yéetel oroo', plata, bronce, fierro, che' yéetel 
tuunich; kuob ma' tu paacato'ob mix tu yu'ubajo'ob mix u yojelo'ob mix ba'ali'. 
Ba'ale' ma' ta qui'iqui' t'antaj Ku, le máax tu kab yaan u cuxtal a Tzicbe'enil 
yéetel ti' máax cu taal tuláacal ba'ax bíin u beete'. 
24Le t o'olale' tu túuxtaj le kab u ti'al u dzíibt le t'aano'oba', 

25MENE, MENE, TEKEL, yéetel PARSIN, 
26lelo'oba' u káat u ya'alo'obe': MENE: Kue' dzo'oc u p'isic u kiinilo'ob u ajawil 
a Tzicbe'enil, yéetel dzo'oc u dzáic u chíiculal u xuul; 
27TEKEL: u ajawil a Tzicbe'enile' dzo'oc u p'i'isil ti' x ch'uyub p'i'ise', jach jun 
p'it u aalil; 
28PARSIN: u ajawil a Tzicbe'enile' dzo'oc u bu'ujul, bíin ku'ubuc xan ti' medo'ob 
yéetel ti' persaob. 
29Ajaw Belsasare' tu séeblaquil tu ya'alaj ca búucbesa'ac Daniel yéetel co'ocoj 
chac nooko'ob ca dza'abac tu caale' jun p'éel jokenjook oro u ca'aj, ca tu dzáa 
xan u yojéelt ti' tuláacal, líikbal ti' le súutuco' Daniele' yaan u cutal ti' u yóox 
p'éel cúuchil u méektáant u ajawil. 
30Jach ti' le áakabo' quíimsa'ab Belsasar, u ajawil le j caldeobo', 
31Darío le j mediaile' tu ch'a'aj le ajawilo'. Yaan ca'ach ti' Daríoe' sesenta yéetel 
ca'a p'éel ja'abo'ob. 

Daniel 6 

Daniele' ichil u saajcab leóno'ob 

1Ajaw Daríoe' tu dzaj ciento veinte j méektáano'ob ti' u múuch'ul caajo'ob u 
ti'al u meyajto'ob jejeláas cúuchilo'ob le ajawilo'. 
2Tu táan leti'obe' tu dzaj óox túul aj ilaj meyajo'ob u ti'al u cananto'ob u meyaj 
le j méektáano'obo', u ti'al ma' u jóokol kaasil mix ba'al ti' ajaw. Jun túul ti' le 
j ilaj meyajo'obo' Daniel, 
3máax, séeb ila'abic bix jela'anil u meyaj ti' le u láak ilaj meyajo'obo' yéetel ti' 
u nuuquilo'ob le múuch'ul caajo'ob, tu yo'olal cu beetic ma'alob ba'al; le t 
o'olalo' ajawe' tu tucultaj u dzáic tu táan u j méektáano'ob le lu'umo'. 
4Le j ilaj meyajo'ob yéetel le j méektáano'obo' tu caxto'ob túun bix je'el u páajtal 
u taquico'ob u pool Daniele', ca tu ya'alajo'ob ma' táan u nu'uctic tu beel u 
meyaj le ajawilo', ba'ale' Daniele' jun túul máac toj u cuxtale' ma' j páantchaj u 

yilico'ob mix jun p'éel ba'al kaas ti' u meyaji'; le t o'olale' ma' páatchaj u 
taquico'ob u pool Danieli'. 
5Ba'ale' j ch'éen u tucultico'obi', ca tu ya'alajo'ob: Ma' bíin c caxt mix ba'al u 
ti'al ca páatac c taquic u pool Danieli' wa ma' chéen tu yo'olal u yocsaj óolal. 
6Bey túuno' le j ilaj meyajo'ob yéetel le j méektáano'obo' tu kax jo'oltajo'ob u 
bino'ob j t'aan yéetel ajaw Darío; le ca j kucho'ob tu táane', tu ya'alajo'ob: Ca 
cuxlac mantadz a Tzicbe'enil. 
7Tuláacal le jo'olpóopo'ob cu méektáantico'ob le múuch' caajo'oba' tu 
much'quintuba'obe' ca tu múuch' kax t'antico'ob ca ka'ayta'ac jun p'éel jalach 
a'almaj t'aan tu'ux ca u ya'alale' ti' treinta kiino'obe' mix máac bíin u beet jun 
p'éel káat óolal ti' mix jun túul ku ti' mix jun túul máac, wa ma' chéen ti' a 
Tzicbe'enil. Le máax ma' táan u dzo'ocbesique', u najmal u pu'ulul ichil jom 
lu'um tu'ux kala'an leóno'ob. 
8Le t o'olale' u jedz béeycunt a Tzicbe'enile' u dzíibil le a'almaj t'aana' ca a 
dzáalkabt u ti'al ma' u ke'exel ba'ax cu ya'alic, beyo' ma' tu páajtal u 
mixba'alcunta'al bey je'el bix suuquil ti' u ya'almaj t'aanil Media yéetel Persiae'. 
9Tu yo'olal lela', ajaw Daríoe' tu dzáalkabtaj le a'almaj t'aano'. 
10Le ca tu yojéeltaj Daniel dzo'oc u dzáalkabtic le ju'uno', j bin tu yotoch ca tu 
je'aj u calom kiino'ob u káasab naje', ti' yaan tu tojil Jerusalén, ca j xolaj u ti'al 
j payalchi' yéetel u ti'al u qui'iqui' t'antic Ku. Je'el bix suuc u beetique', óox téen 
ti' jun p'éel kiin. 
11Le máaco'ob túuno' j múuch' ooco'ob tu yotoch Daniel ca tu chucajo'ob táan 
u payalchi' yéetel táan u qui'iqui' t'antic Ku. 
12Tu séeblaquil j bino'ob u yilo'ob ajaw u ti'al ya'alo'ob tu yo'olal le a'almaj 
t'aano', ca tu ya'alajo'ob ti': A Tzicbe'enile' tu ka'aytaj jun p'éel a'almaj t'aan, 
tu'ux cu ya'alique' le máax ichil treinta kiino'ob ca káat óolnac ti' je'el máaxac 
kuil wa ti' je'el máaxac wíinic wa ma' ti' a Tzicbe'enile', yaan u pu'ulul ichil u 
jom lu'umil le leóno'obo', ¿ma' wa jaaji'? Bey, tu núucaj ajaw, le a'almaj t'aano' 

u najmal u dzo'ocbesa'al ma' tu páajtal u mixba'alcunta'al je'el bix suuquil ti' 
ya'almaj t'aanil Media yéetel Persiae'. 
13Leti'ob túune' j ca'a t'aanajo'ob táan u ya'alico'ob: Daniel jun túul ti' le judíob 
j ch'a'abo'ob tu lu'umil Judea ca j taasa'ab waye', ma' tu ye'esic mix jun p'íit u 
tziiquil mix ti' a Tzicbe'enil mix tu yo'olal le a'almaj t'aano', tumen dzo'oc ilic u 
payalchi' óox téen ti' jun p'éel kiin. 
14Le ca tu yu'ubaj ajaw le t'aana' j p'áat sen okom u yóol ca tu caxtaj bix je'el u 
páajtal u toquic Daniele'. Tac kuchic u t'úubul kiin, tu beetaj tuláacal ba'ax cu 
páajtal u ti'al u toquic Daniel, 
15ba'ale' le máaco'obo' j taalo'ob u ca'a yilo'ob ajawe' ca tu ya'alajo'ob ti': A 
Tzicbe'enile' u ma'alob ojel, bix u ya'alic ya'almaj t'aan Media yéetel Persia, mix 
jun p'éel wet'a'an wa a'almaj t'aan dzáalkabta'an tumen ajaw cu páajtal u 
mixba'alcunta'al. 
16Ajaw túune' tu ya'alaj ca taasa'ac Daniele' ca pu'uluc ichil u jom lu'umil le 
leóno'obo'. Ba'ale' ma'ili' béeycunta'al le xot kiino', ajawe' tu ya'alaj ti' Daniel: 
¡A Ku, máax ca meyajtic yéetel nojoch chuca'an óolale', leti' ca u toquech! 
17Chéen p'elac, pu'ulic Daniel ichil le jom lu'umo', ca tu macajo'ob yéetel 
tuunich u jool le jom lu'umo', ajawe' tu dzáalkabtaj yéetel le jalach dzalabo' 
bey xan yéetel u dzalabil u noj póopilo'ob u méektáan, u ti'al xan ca ma'alob 
dzo'ocbesa'ac yéetel Daniel le ba'ax cu ya'alic le a'almaj t'aano'. 
18Cu dzo'ocole' ajawe' j bin tu jalach naj ca j chilaj x ma' janlil, mix xan j bin u 
beet le ba'axo'ob cu náaysic u yóole'; ma' páatchaj u wenel ti' tuláacal le 
áakabo'. 
19Chéen p'el úuchic u sáastale', líike' ca j bin tu séeblaquil tu jom lu'umil tu'ux 
kala'an le leóno'obo'. 
20Le ca'aj náadz ajawe' tu t'anaj Daniel, yéetel okom óolale' tu ya'alaj: Daniel u 
palitzil cuxa'an Ku, ¿páatchaj wa u toquiquech ti' le leóno'ob a Ku máax ca 
meyajtic yéetel sen chuca'an óolalo'? 



2045 

 

Biblia Maya 
© 1992, Sociedades Bíblicas Unidas. 

 

 
 

 

21Daniele' tu núucaj ti': ¡Cuxlac mantadz a Tzicbe'enil! 
22In Kue' tu túuxtaj u ángel, leti'e' tu nup'aj u chi' le leóno'ob u ti'al ma' u 
beetico'ob ti' teen mix jun p'éel loob, tumen Kue' u yojel mina'an in si'ipil, mix 
xan in beetmaj mix ba'al kaas ti' a Tzicbe'enil. 
23Ajaw túune' sen qui'imacchaj u yóol ca tu beetaj u jóokesa'al Daniel ichil le 
jom lu'umo'. Le ca'aj jóokesa'abe' ma' j caxta'ab mix jun p'éel la'ach tu wíinclili', 
tumen ma' tu kexaj u Kui'. 
24Cu dzo'ocole', tu ya'alaj ajaw ca taasa'aco'ob le máaxo'ob tu tacajo'ob u pool 
Daniele', pa'ate' yéetel u yatano'ob bey xan yéetel u paalalo'ob ca j pu'ulo'ob 
ichil u jom lu'umil le leóno'obo'; ma'ili' cóojoco'ob tu taamil le jom lu'umo' ca 
tu pulajubao'ob le leóno'ob tu yóokolo'ob ca j xe'exe'eta'abo'ob. 
25Ajaw Darío túune' tu dzíibtaj ti' u cajnáalilo'ob tuláacal le múuch' caajo'ob 
yéetel ti' u jejeláas t'aano'ob le lu'umo', iquil u ya'alic ti'ob: Quin dzíiboltic ti' 
te'ex nojoch jéedzel yéetel ayikalil, 
26quin wa'alic yéetel ca dzo'ocbesa'ac ti' tuláacal in ajawil, tzi'iquic yéetel ca 
chíin polta'ac u Ku Daniel. Tumen leti'e' cuxa'an Ku, yéetel mina'an xu'ulul ti'. 
U ajawile' mix bikin bíin xu'ulsa'ac mix u páajtalil bíin xu'uluc. 
27Leti' máax cu tocsaj yéetel cu jáalkab; leti' máax beetic jakbe'en chíiculalo'ob 
te j ca'ano' bey xan te j lu'uma'. Leti'e' tu tocaj Daniel ti' u yíich'aco'ob le 
leóno'obo'. 
28Daniele' ma' j ch'éen u beetic u noj máaquil tu méektáanil u ajawil Darío, bey 
xan tu ajawil Ciro, u ajawil Persia. 

Daniel 7 

U náayil can túul nucuch ba'aba'alo'ob 

1Jun p'éel áakabe', tu yáax ja'abil u ajawil Belsasar Babiloniae', yanji ti' Daniel 
jun p'éel wayak yéetel náayo'ob. P'elac aajique', ca tu dzíibtaj le noj ba'alo'ob 
tu wayaktaj ca'acho'. Je'el le ba'ax tu dzíibtaja': 

2Tene' tin wilaj ichil in wayake' le can p'éel iiko'obo' táan u péecsico'ob u 
ja'ilo'ob le nojoch ka'anabo'. 
3Ca j téec jóok ichil le ka'anabo' can túul nucuch ba'aba'alo'ob, jejeláas tu 
baatzilo'ob. 
4Le yáax jun túulo' chica'an ti' jun túul león, ba'ale' yaan u xiiko'ob bey u xiik 
cóote'. Ca'aliquil táan in wilique', jo'oc u xiiko'ob, líiksa'ab lu'um ca j beeta'ab 
u wa'atal chéen tu yóokol u paachil yooco'ob, ca j toj wa'ala'ajo'ob bey jun túul 
wíinique', u dzo'omele' suunaj bey u dzo'omel jun túul wíinique'. 
5Le ca'a túulo' chica'an ti' jun túul oso, jun tzéele' asab ca'anal ti' u láak jun 
tzéel, yaan ca'ach óox p'éel u ch'ala'atelo'ob ichil u coj; ca tin wu'uyaj u ya'ala'al 
ti': ¡Xeen a jaant tuláacal le bak cu páajtale'! 
6Le u yóox túulo' chica'an ti' jun túul j chacmo'ol, ba'ale' yaan ca'ach can p'éel 
xiiko'ob tu paach; bey xan tin wilaj yaan ca'ach ti' can p'éel u poolo'ob táan 
ca'ach xan u ku'ubul páajtalil ti'. 
7Le u can túul ba'aba'alo' tin wilaj ichil in náayo'obe' táaj kaas, jakbe'entzil, táaj 
yaan u muuk. Nuuctac ca'ach u cojo'ob, fierro u ca'ajo'ob; tuláacal cu lukic 
yéetel cu x'e'exe'et'ic ca'achi, cu xanabcha'atic ca'ach u yalab. Le ba'aba'al 
ca'acha' jela'an ti' tuláacal nucuch ba'aba'al in wilmaj ichil in wayako', tu poole' 
yaan ca'ach diez u baaco'ob. 
8Ca'aliquil táan ca'ach in pactic le baaco'obo', tin wilaj ichilo'obe' táan ca'ach u 
jóokol jun p'éel baac asab chichan ti' u láako'obo', ca túun co'oc óox p'éel u 
baaco'ob u ti'al ca p'a'atac cúuchil ti' le jóok tu dzoocbalaco', leti'e' chan baaca' 
yaan ca'ach u yicho'ob bey u yicho'ob jun túul máaque', yaan ca'ach jun p'éel u 
chi' cu t'aan ca'ach yéetel nonoj báil. 

U xot kiin Ku 

9Bin u bin in paacat, tac ca tin wilaj u dza'abal wa jay p'éel jalach káanche'ob, 
jun túul nuxib j culaji'. U búuc bey ye'eb ca'ache', u poole' bey ca'ach u sac 
tzo'otzel j taman p'o'ane'. Le jalach káanche' yéetel u peten che'ilo'obe' káak 
léedzbal u ca'ajo'ob, 

10jun p'éel u yáalcab káak u ca'aj cu jóokol ca'ach tu táan. Mil ca'a tac mil 
meyajtic, yéetel millono'ob ca'a tac millono'ob wa'alacbalo'ob tu táan. Le 
múuch' aj p'is óolo'obo' tu chu'unbesajo'ob u meyajo'ob, ca j chóola'ab le dzíibil 
ju'uno'obo'. 
11Tene' táan ca'ach in paacat naayal in wóol, tu yo'olal u nonoj báil iquil u t'aan 
le chan baaco'; ca'aliquil táan ca'ach in paacate' quíimsa'ab le ba'aba'alo' ca j 
xe'exe'eta'abi', cu dzo'ocole' ca j pu'ul ichil káak u ti'al ca elec. 
12Bey xan ti' le u chuucáan ba'aba'alo'obo' lukesa'ab u páajtalilo'ob, ba'ale' j 
cha'ab u bin u cuxtalo'ob tac quéen kuchuc u kiinil u xu'ulsa'alo'ob. 
13Tene' bin u ca'aj in wilic le náayo'ob ti' le áakabo'. Chéen ca j téec 
paacatnajene': Tin wilaj táan u taal ichil le múuyalo'obo' jun túul máac chica'an 
ti' u paal j xiib, leti'e' j bin tu'ux yaan ca'ach le j Nuxibo'; ca j beeta'ab u náadzal 
tu yicnal. 
14Ca j dza'ab u páajtalil, u nojbe'enil yéetel u ajawil, u cajnáalilo'ob tuláacal le 
lu'uma' yéetel u t'aano'obe' cu meyajtico'ob ca'achi. U páajtalile' ma' tun 
kexpajal, u ajawile' mix bikin bíin xu'ulsa'ac. 
15Teen Daniel, tin wu'uyaj táan in ch'a'ic sajaquil; tu yo'olal le ba'ax dzo'oc 
ca'ach in wilico' tin sen tucultaj, 
16náadzen ti' jun túul le wa'alacbalo'obo', ca tíin wa'alaj ti' ca u tzol ti' teen 
tuláacal le ba'alo'. Leti'e' tu éejemtaj, ca tu ya'alaj ti' teen: 
17Le can túul nucuch ba'aba'alo'obo' can túul ajawo'ob máaxo'ob bíin u 
t'onquinto'ob yóokolcaab. 
18Ba'ale' cu dzo'ocole' le ajawilo' bíin ku'ubuc ti' u caajal u Kuil ca'an, bíin u 
ti'alt ti' ja'abo'ob mina'an u xuul. 
19Tene' in káat in wojéelt ca'ach tu yo'olal le u can túul ba'aba'alo', le jach 
jela'an ti' le u láako'obo', tumen u chica'anile' táaj kaas: u cojo'obe' bey ca'ach 
hierroe' u yíich'aco'obe' bey broncee'; tuláacal ba'al cu lukik yéetel cu 
xe'exe'et'ic, u yalabe' cu pe'epe'echa'atic. 

20Bey xan in káat in wojéelt tu yo'olal u diez baaco'ob, yéetel tu yo'olal le chan 
baac yaan u yicho'ob yéetel u chi' cu ya'alic ba'alo'ob yéetel nonoj báil, ta cu 
kuchul u yila'al bey asab nojoch ti' le u láak baaco'obo', yéetel óox p'éel 
baaco'ob dzo'oc ca'ach u lúubulo'ob u ti'al ca u p'ato'ob cúuchil ti'. 
21Ca túun tin wilaje' le baaca' táan u ba'atel yéetel u caajal Ku, ca xan tu pa'aj 
u muuk, 
22tac ca j kuch le nuxibo' ca tu beetaj ba'ax toj ti' u caajal u Kuil ca'an, tumen 
dzo'oc ca'ach u kuchul u kiinil u ti'al ca cha'abac tumen u caajal Ku le ajawilo'. 
23Ca tu ya'alaj: Le u can túul ba'aba'alo', can p'éel ajawil bíin anac yóokolcaab, 
jela'an ti' tuláacal le u chuucáano'obo. Bíin u luk tuláacal le lu'umo', bíin u 
pe'epe'eccha'at, bíin xan u xe'exe'et'e'. 
24Le diez baaco'obo' diez ajawo'ob bíin ajawnaco'ob te ajawilo'. Cu dzo'ocol 
leti'obe' bíin u na'acac u láak ti' le jalach káanche'o', jach jela'an ti' le yáaxo'obo', 
leti'e' bíin u pitkes tu káanche'ob óox túul ti' le ajawo'obo'. 
25Bíin u poch' le u Kuil ca'ano' jujun p'íitil bíin u xu'uls u caajal; bíin u dzáajubáa 
u kex u ya'almaj t'aan Ku yéetel u ch'en le quili'ich kiinbesajo'obo', u caajal Kue' 
bíin ti'anac yáanal u páajtalile' ichil óox ca'a tac táancoch ja'abo'ob. 
26Ba'ale' u múuch'ul aj p'is óolo'obe' bíin u beeto'ob jun p'éel p'is óol, bíin u 
jáanpayta'ac le páajtalilo', bíin p'a'atac láaj xu'ulsa'an. 
27U ajawil, u páajtalil yéetel u nojbe'enil yéetel tuláacal u ajawilo'ob le lu'uma', 
bíin dza'abaco'ob ti' u Kuil ca'an. U ajawile' bíin p'áatac u ti'al ja'abo'ob mina'an 
u xuul, tuláacal u caajilo'ob le lu'uma' bíin u meyajto'ob bíin xan u 
dzo'ocbeso'ob u t'aan. 
28Lela' leti' u xuul le tzicbala'. Teen Daniel, j p'áaten jach t'uubulen j tuucul ca 
j sacpile'enchajen; ba'ale' ma' tin wa'alaj mix ba'al ti' mix máac le ba'ax tin 
wayaktajo'. 

Daniel 8 

U náayil j taman yéetel j yuuc 

1Ti' u kiinil u yóox p'éel ja'abil u ajawil Belsasare', teen Daniele' tin wilaj u láak 
náay, u núupul le yáax yanchaj teno'. 
2Ichil le náayo', bey in wóol ti' yanen ca'ach ichil u tuulum caajil Susae', tu 
táabal lu'umil Elam, tu jáal u yáalcab ja'il Ulai. 
3Náach paacatnajen, ca tin wilaj jun túul j taman ti' yaan ca'ach tu jáal le áalcab 
ja'o'. Yaan ca'ach ti' ca'a p'éel u ca'anal baac, ba'ale' jun p'éel ichilo'obe', pachal 
jóoko' asab ca'anal ti' le u láako'. 
4Tin wilaje' le j tamano' táan ca'ach u kóoch yéetel u baaco'ob tu tojil chikin, j 
xaman yéetel j noojol, mix jun túul u láak ba'alche' cu páajtal u wa'atal tu táan 
mix u jechic u kóocha'al. Cu beetic je'el ba'ax u káate', amal yaan ca'ach u 
muuk. 
5Táanili' in tucultic le ba'ax tin wilajo', ca tin wilaj jun túul j yuuc chikin u taal, 
ichil u chichich áalcabe' mix táan u pe'epe'eche'etic lu'um. Le j yuuca' yaan 
ca'ach jun p'éel nojoch baac chúumuc ti' u yicho'ob, 
6le ca j kuch náadz ti' le j taman yaan ca'ach ca'a p'éel u baaco'ob le tin wilaj 
tu tzéel le áalcab ja'o', tu kóochaj yéetel tuláacal u muuk 
7ca tu cachaj tu ca'a p'éelal u baaco'ob, le j tamano' j p'áat mina'an u muuk u 
ti'al u wa'atal j ba'atel yéetel. Cu dzo'ocole' le j yuuco' tu pulaj lu'um le j tamano' 
ca tu xanabcha'ataj, mix máac páatchaj u toquic. 
8Le j yuuco' amal yaan asab u muuk, ba'ale' ti' le u súutuquil yaan ca'ach ya'ab 
u muuke', u nojoch baaque' j cáachi, tu jeele' jóok can dzíit baaco'ob 
tojtáantmajo'ob le u can tzéel tu'ux cu taal iiko'ob. 
9Ti' jun dzíite' jok u láak chan baac, ca j sen nojochchaj tu tojil j noojol, j lakin 
yéetel tu Lu'umil Qui'ichpamil. 
10Tu yo'olal jach nojochchajique' j kuch tac tu molay ca'an, ca tu pulaj dze'edzec 
le eeko'obo' ca tu xanabcha'ataj, 
11j kuch tac u t'anic j ba'atel u náacom le u aj ba'atelo'obo'; tu xulaj u quíimsbil 
ba'alche' sáamsamal, ca tu manba'alcuntaj u cúuchil kultaj. 

12Tu yo'olal u kasa'anile' tu beetaj ca je'elec u aj ba'atelo'ob tu'ux ca'ach cu 
ku'ubul le quíimsbil ba'alche', tu mixba'alcuntaj le jaajilo'. Tu beetaj tuláacal 
ba'ax tu yóoltaj, béeychaj ti' tuláacal. 
13Cu dzo'ocole' tin wu'uyaj jun túul ángele' táan u káat chi' ti' u láak ángel: ¿Le 
ba'ax cu yila'ala' ba'ax kiin u ch'éenel tu multuunil kultaj le sáamsamal 
quíimsbil ba'alche'o'? ¿Tac ba'ax kiin u xu'ulul u taj kebanil u ku'ubul u quili'ich 
kulnaj Yuumtzil yéetel le j ocsa'al óolo'ob u ti'al xanabcha'ata'alo'ob? 
14Je'el ba'ax núucaba': Tac dos mil trecientos ocnac kiino'ob yéetel ja'atzcab 
kiino'ob. Cu dzo'ocol lelo', le quili'ich cúuchilo' bíin utzquinta'ac. 
15Teen Daniel, ca'aliquil táan in pactic le náaya', yéetel in tucultic ba'ax u káat 
u ya'ale', téec chíicpaj tin táane' jun p'éel oochel chica'an ti' wíinic, 
16ca tin wu'uyaj u t'aan wíinic cu taal tu yáalcab ja'il Ulai, cu ya'alic ca'ach 
beya': Gabriel, tzol le náay ti' le máaca'. 
17Leti' túune' náadz tin wicnal. Tene' ja'ak in wóol, ca j noclajen lu'um, ba'ale' 
leti'e' tu ya'alaj ti' teen: U Paal j xiib, tuculte' le náaya' u káat ya'al ba'axo'ob cu 
bin j úuchul tu xuul kiino'ob. 
18Ca'aliquil táan ca'ach u t'aan tin wéetele', ca j sa'at in wóol, ca j p'áaten 
tudzucbalen j lu'um; ba'ale' leti'e' tu líikesajen, ca tu beetaj in wa'atal, 
19ca tu ya'alaj ti' teen: Bin in ca'aj in tzol ti' teech ba'ax cu bin j úuchul le quéen 
dzo'ococ u kiinil u p'u'ujul Ku, tumen le náaya' u ti'al u xuul kiin. 
20Le j taman yaan ca'a p'éel u baaco'ob u káat u ya'ale' u ajawilo'ob Media yéetel 
Persia. 
21Le j yuuco' u ajawil Grecia, le nojoch baac yaan chúumuc u ca'a p'éel icho'obo' 
u yáax ajaw. 
22Le can dzíit baaco'ob jóoko'ob le ca j cáach le yáax baaco', u káat u ya'ale' ti' 
le lu'uma' bíin jóokoc can p'éel ajawilo'ob, ba'ale' ma' yéetel u páajtalil le 
yáaxo'. 

23Le kiin quéen kuchuc u xuul páajtalil le ajawilo'oba' yéetel quéen máan tíip'ic 
u loobo'obe', jun túul j ma' subtal ajaw yaan xan u na'at u ti'al tuuse' bíin culac 
tu káanche'il méektáan. 
24Bíin kuchuc yantal u páajtalil, ba'ale' ma' tu yo'olal u muuki'; bíin xu'ulsajnac 
yéetel jak óolal bíin béeychajac tuláacal ba'ax bíin u beete'. Bíin u xu'uls j 
xiibo'ob yaan u páajtalilo'ob; bíin xu'uls xan ya'ab ti' u caajal Ku. 
25Tu yo'olal u na'at u ti'al j tuuse' bíin u béeychajac. Bíin ca'analchajac u yich, 
ya'ab máac x ma' sajaquil cuxlique' bíin lukesic u cuxtal. Bíin wa'alac j ba'atel 
u ajawil ajawo'ob, ba'ale' leti' bíin xu'ulsa'ac tumen. 
26Le u yocnal kiin náaya' yéetel u ja'atzcab kiin náayo'obe' dzo'oc a wilic, jach 
jaaj; ba'ale' teche' muculte' tumen bíin dzo'ocbesa'ac le quéen máanac le 
kiino'obo'. 
27Teen Daniel, tin wu'uyaj cu bineltic in muuk, ca j lúuben koja'anen dze'edzec 
kiino'ob. Cu dzo'ocole' líiken ca j binen in táanalt u meeyjulo'ob u méektáanil 
le múuch' caajo'obo'. Ba'ale' tene' táan ca'ach in jach tuucul tu yo'olal le náay 
yanji ti' teno', tumen ma' tu páajtal in ch'a'a nu'uctic. 

Daniel 9 

Daniele' cu payalchi' tu yo'olal u caajal 

1Darío, u paal Asuero cu taal ti' u ch'i'ibal j medo'obe', cu méektáantic ca'ach u 
ajawil le j caldeobo'. 
2Tu yáax ja'abil u ajawile', téen Daniel táan ca'ach in xoquic u dzíibil ju'unil aj 
bóobat Jeremías tu'ux cu t'aan tu yo'olal le setenta ja'abo'ob unaj u máano'ob u 
ti'al u kuchul u kiinil u xu'ulsa'al Jerusalén, je'el bix tu ya'alaj ca'ach Yuumtzil 
ti' aj bóobate'. 
3Ca j payalchi'inajen yéetel káat óolal ti' Ku Yuumtzil, táan in su'ukin, in 
búuquintmaj to'och nooko'ob, bey xan j culajen yóokol ta'an. 
4Payalchi'inajen ti' Yuumtzil in Ku, ca tin cáantaj beya': Yuumtzil, nojoch Ku 
yaan u páajtalil, ca dzo'ocbesic tuláacal a séeb chi'ob, yéetel ca dzáic u chíiculaj 

a yaabilaj ti' le máaxo'ob u yaabiltmajecho'obo', yéetel cu dzo'ocbesico'ob a 
wa'almaj t'aan: 
5j kebanchajo'on, t beetaj loobil; dzo'oc beetic ba'ax kaas; cuxlajo'on bey 
mina'ameche'; xúump'attaj a wa'almaj t'aano'ob yéetel a tzolbe'en t'aano'ob. 
6Ma' t u'uyaj u t'aan a j palitzilo'ob le aj bóobato'obo', máax t'aanajo'ob ta kaaba' 
ti' c ajawo'ob, ti' c máanja'an nuuquilo'ob, yéetel ti' tuláacal u caajil Israel. 
7Teche' Yuumtzil, ca beetic ba'ax no'oja'an, ba'ale' to'one' judíon sublaco'on; le 
caja'ano'o'on Jerusaleno' tac le u láak j israelitaob, le yano'ob nadz yéetel le 
caja'ano'ob náach te j lu'umo'ob tu'ux ta pulajo'ob tu yo'olal tu poch'ajecho'ob. 
8To'one' Yuumtzil, tac xan c ajawo'ob, c nuuquilo'ob yéetel c máanja'an 
ch'i'ibalo'obe', jach c ch'a'ic subtal tumen kebanchajo'on iquil t poch'ilaquech. 
9Ba'ale' ti' teche' c Ku, ma' yaanal ba'ax le ch'a'a óotzililo' mix le sa'atsajilo'. 
To'one' ma' t tzicaj a t'aani' 
10mix táan óoltaj a t'aani', Yuumtzil c Ku, mix dzo'ocbesaj a ca'anbesajo'ob ta 
dzaj ti' to'on tu chi' a j palitzil le aj bóobato'obo'. 
11Tuláacal Israel tu j ma' u'uyaj t'antaj le ca'anbesajo'obo', ma' tu 
dzo'ocbesajo'ob a t'aani'; le t óolale' j lúub t óokol le loolob t'aano'ob bey le 
jalach t'aan dzíibta'an tu ya'almaj t'aan Moisés a palitzil, tumen dzo'oc c 
kebanchajal ta táan. 
12Teche', le ca ta túuxtaj t óokol jun p'éel noj yajile', j kuch u kiinil a béeycuntic 
le jadz ta beetaj ti' to'on yéetel ti' le máaxo'ob méektáantico'ono'; tumen ma' 
yanac yóokolcaab u láak jadz je'el bix le j lúub tu yóokol Jerusaleno'. 
13Tuláacal le kaasa' j taal t óokole' je'el bix dzíibta'anil tu ya'almaj t'aan 
Moisese'; ba'ale' to'one' ma' t caxtajechi', Yuumtzil c Ku, mix t xúump'attaj c 
kasa'anilo'obi', mix p'áato'on ti' a jaajili'. 
14Le t o'olale', Yuumtzil ta nu'ucbesaj le looba' ca ta túuxtaj t óokol; tumen 
teche' Yuumtzil c Ku jach tu beel tuláacal ba'ax ca beetic; ba'ale' to'one' ma' t 
óoltaj c u'uyechi'. 

15Yuumtzil c Ku, teche' ta we'esaj ti' to'on a nojoch páajtalil le ca ta jóokesaj a 
caajal tu lu'umil Egipto, ca ta nojochquintaj a kaaba' líikbal ti' le kiino' tac 
bejela'e'; ba'ale' to'one' dzo'oc j kebanchajal dzo'oc xan beetic ba'ax kaas. 
16Yuumtzil, c ojel teche' utz a pucsi'ikal. Beet utz a lukesic ti' Jerusalén a 
p'uja'anil yéetel a kuuxilil, tumen leti'e' a caajal a quili'ich jo'ol lu'um. Tuláacal 
u cajnáalilo'ob le caajo'ob bakpachtmailo' cu che'ejtico'ob Jerusalén yéetel u 
cajnáalilo'ob, tu yo'olal c keban yéetel u keban c máanja'an ch'i'ibalo'ob. 
17C Ku, u'uy c payalchi' yéetel le káat óolal cu beetic a palitzila'; tu yo'olal a 
kaaba'e', Yuumtzil pact yéetel yaacunaj bix óotzilcunta'anil a kulnaj. 
18Táan óolt, in Ku, u'uy xan: jach il a wil c nakan óotzilil bey yanil xan le noj 
caaj tu'ux cu payalchi'ita'al a kaaba'. Ma' táan c káat óolal ti' teech tumen toj c 
cuxtal, c beetic tu yo'olal a nojoch cha'a óotzilil. 
19¡Yuumtzil, Yuumtzil! ¡U'uyo'oni', sa'ates kebani'! ¡Táan óolto'on, Yuumtzil 
co'oten a wáanto'on! ¡Ta wo'olal, in Ku yéetel tu yo'olal a noj caaj, bey xan tu 
yo'olal a caajal cu payalchi'itic a kaaba', ma' a xáantal! 

U bóobatil setenta semanaob 

20Tene' bin u bin in payalchi' yéetel in cáantic in kebano'ob yéetel u kebano'ob 
in caajal Israel, yéetel in táanbesic in káat óolal ti' Yuumtzil in Ku tu yo'olal u 
quili'ich jo'ol lu'um. 
21Ca'aliquil táan in payalchi'e', Gabriel máax dzo'oc ca'ach u chíicpajal ti' teen 
ichil náay, j taal xiklanquil tac tu'ux yanen. U súutuquil ca'ach in kubic ti' Ku 
quíimsbil ba'alche' ocnac kiin. 
22Ca tu ya'alaj ti' teen: Daniel, suunajen u ti'al in wa'alic ti' teech le ba'alo'oba'. 
23Le ca ta chu'unbesaj a payalchi'e', Kue' tu núucaj. Tene' j taalene' u ti'al in 
núuque, tumen Kue' jach u yaabilmajech. Bejela'e' dzáa a wóol ti' le ba'ala', u 
ti'al a na'atic le náaya': 
24Setenta semanaob bíin máanaco'ob yóokol a caajal yéetel yóokol quili'ich 
caajo' u ti'al u xu'ulsic le meyaj loobo' yéetel xan in xu'usic le kebano', u ti'al u 

ka'amal sa'atsaj si'ipil tu yo'olal kasa'anil yéetel u ti'al u jedzic tojil mina'an u 
xuul, u ti'al ca béeyac le náayo' yéetel le bóobato' u ti'al xan ca jun páaycunta'ac 
le jach quili'icho'. 
25Lela' u najmal a wojéeltic yéetel a ch'a'a nu'uctic: Líikbal ti' le súutuc cu bin j 
a'albil yutzquinta'al yéetel u ca'a líiksa'al Jerusalén, tac quéen kuchuc le 
nojochil jun páaycunta'ano', yaan u máan sesenta yéetel ca'a p'éel semanaob, 
bejilo'ob yéetel u tuulumilo'ob Jerusalén sesenta yéetel ca'a p'éel semanaob cu 
bin utzquinta'al, ba'ale' u kiinilo'ob ya'abcach yaayaj óolal. 
26Cu dzo'ocol le sesenta yéetel ca'a p'éel semanaobo' bíin lukesa'ac u cuxtal 
nojoch jun páaycunta'ano'. Jerusalén yéetel le kulnajo' bíin xu'ulsa'aco'ob 
tumen u máaquilo'ob jun túul ajaw bíin talac. U xuule' bíin téec talac, bey jun 
p'éel búulcabale', tac tu xuul bíin anac ba'atel yéetel xu'ulsajil ba'ax dzo'oc u 
ya'ala'al. 
27Ichil jun p'éel u láak semanae' leti'e' bíin u beet jun p'éel nup t'aan yéetel 
ya'ab máaco'ob, ba'ale' tu chúumuc le semanao' bíin u ch'en le quíimsbil 
ba'alche'obo' yéetel le ti'ibil óolalo'obo'. Bíin u beeto'ob jun p'éel táaj kaas 
manba'alcunaj bíin beeta'ac tu táan u multuunil u kultajil quíimsbil ba'alche'ob, 
tac le xu'ulsajil a'ala'ano' lúubuc yóokol le máax j beet le ba'alo'ob táaj 
kaastaco'oba'. 

Daniel 10 

U náay Daniel tu tzéel u yáalcab ja'il Tigris 

1Ti' u kiinilo'ob u yóox p'éel ja'abil u ajawil Ciro j Persiaile', Daniel cu 
kaaba'inta'al Beltsasar ca'ache', jach tu jaajil tu yilaj, ba'ale' talam u ti'al u 
na'ata'al. Chéen ba'ale' Daniele' tu kubaj tuláacal u yóol ti', u ti'al u na'atic le 
ba'ax tu yilajo'. 
2Ti' le kiino'obo' teen Daniel jach okomchaj in wóol óox p'éel semanaob. 
3Ma' tin jaantaj qui' janalo'obi', mix tin túuntaj baki' mix vinoi, mix tin ji'aj ti' 
teen mix jun p'éel qui'iboc ba'ali' tac ca j máan le óox p'éel semanaobo'. 

4Ti' u kiinil veinticuatro ti' u yáax meesil le ja'abo', ti' yanen ca'ach tu jáal u 
nojoch áalcab ja'il Tigrise'. 
5Téec paacatnajene' ca tin wilaj jun túul máac; u nooke' beeta'an yéetel lino, 
yéetel jun p'éel kaxnak ma'alob oro. 
6U wíinclile' cu léenbal ca'ach bey topacioe', u táan yiche' cu jóopbal bey jun 
p'éel u léenbal cháaque', u yicho'obe' beyo'ob ca'ach t'aba'an táaj che'obe', u 
muuk u kabo'ob yéetel u yooco'obe' cu léenbalo'ob bey broncee', u juum u 
t'aane' bey u yu'uba'al u t'aan ya'abcach wíinico'obe'. 
7Chéen téen páatchaj in wilaj le náayo', tumen le máaco'ob yano'ob ca'ach tin 
wéetele' ma' tu yilajo'ob mix ba'ali', tumen j ooc sajaquil ti'ob ca j áalcanajo'ob 
u ta'acbesuba'ob. 
8Tin juunal yanen ca'ach ca tin wilaj le nojoch náaya'. Jach sacpile'enchajen, 
tin wu'uyaj xan cu bineltic ca'ach in muuk. 
9Le ca'a tin wu'uyaj u t'aane', j sa'at in wóol ca j p'áaten tudzucbalen j lu'um. 
10Tu séeblaquile', jun p'éel kab tu machajen ca tu beetaj in xoltal in t'alcuntmaj 
u táan in kabo'ob j lu'um. 
11Cu dzo'ocole' tu ya'alaj ti' teen: Daniel jun túul j xiib jach yaabilta'an tumen 
Ku, u'uy ma'alob ba'ax quin in wa'al ti' teech: líiken; tumen tene' túuxta'aben ti' 
teech. P'elac dzo'oquic u ya'alic le t'aano'oba', tene' j wa'alajen táan in 
quiquilanquil. 
12Ca túun tu ya'alaj ti' teen: Daniel, ma' a ch'a'ic sajaquil tumen líikbal tu yáax 
kiinil ta wóoltaj a ch'a'a nu'uct le talam ba'alo'oba', yéetel le ca ta tuclaj a 
cabalcuntic a wóol tu táan a Kue', leti'e' tu yu'ubaj a payalchi'. Le t o'olal j 
taalen. 
13U jalach ángel, u ajawil Persia tu kataj in beel veintiun kiino'ob; ba'ale' Miguel 
jun túul jalach ichil le ángelo'obo' j taal u yáanten, tumen p'áaten tin juunal tu 
tzéel u ajawo'ob Persia. 

14Le t o'olal j taalen in tzol ti' teech ba'ax cu bin j úuchul ti' a caajal ti' le kiino'ob 
cu taalo'obo', tumen le náay yanji ti' techo' u chíiculal le kiino'ob bíin 
talaco'obo'. 
15Ca'aliquil táan u ya'alic le ba'alo'oba', tene' táan ca'ach in paacat j lu'um, in 
macma in chi'. 
16Ti' súutuco', jun túu máac chica'an ti' jun túul u paal xiibe' tu dzáal kabtaj in 
chi'. Ca túun tin wa'alaj ti' le máax yaan ca'ach actáan ti' teno': In Yuum, le 
náaya' jach tu p'atajen jach okom in wóolal yéetel x ma' muukil. 
17¿Bix cu bin j páajtal u t'aan le palitzil ta wéetela', wa mina'an in muuk, cu 
bineltic xan in wóol? 
18Le máax chica'an ti' jun túul u paal xiibe' tu ca'a dzáal kabtajen ca tu dzaj ti' 
teen túunben muuk 
19ca tu ya'alaj ti' teen: ¿Ma' a ch'a'ic sajaquil mix a náak tucultic. Kue' u 
yaabiltmajech; ¡Ch'a'a a wóol ma' a ch'a'ic sajaquil! Ca'aliquil táan u t'aane', tin 
wu'uyaj táan u yantal in wóol, ca tin wa'alaj: In Yuum t'aanen tumen dzo'oc a 
sutic in muuk. 
20Ca túun tu ya'alaj ti' téen: A wojel ba'ax o'olal j taalen in wilech? Tumen 
bejela'e' yaan in ca'a suut j ba'atel yéetel u ángel u jalachil Persia. Le quéen 
dzo'ococ in ba'atel tu yéetele', cu taal u ángel u jalachil Grecia. 
21Bejela'e' bin in ca'aj in wa'al ti' teech le ba'ax dzíibta'an ti' u dzíibil ju'unil 
jaaj': Ichil in ba'atelil yéetelo'obe' chéen yaan ti' teen u áantaj Miguel, u ángel 
jalachil Israel. 

Daniel 11 

1Teen xane' tin líikesaj u yóol yéetel tin wáantaj, tu yáax ja'abil u ajawil Darío, 
u ajawil Media. 
2Bejela'e' bin in ca'aj in beet a kaj óoltic u jaajil: 

U ajawilo'ob j xaman yéetel j noojol 

Láili' bíin méektáanta'aco'ob Persiae tumen óox túul ajawo'ob, cu dzo'ocol 
leti'obe' bíin méektáanac u can túul ajaw máax bíin asab ayikalchajac ti' le óox 
túulo'obo'. Le quéen u chuc u méektáanil tu yo'olal u ayikalile' leti'e', bíin u 
ba'atelt tuláacal u ajawil Grecia. 
3Ba'ale' cu dzo'ocole' bíin méektáanac jun túul ajaw jach j ba'atel, u méektáane' 
bíin náachchajac, bíin u chuc u ajawtal tu yóokol ajawilo'ob, bíin u beet je'el 
ba'alac u káate'. 
4Chéen ba'ale' le quéen jéedzec u noj ajawile' bíin mix ba'alcunsa'ac, ca 
jóokesa'ab can jaatzi'. U ajawile' ma' bíin dza'abac ti' u paalali', mix u noj ajawil 
bíin chuc u nojoch páajtalil je'el bix ca'ache', tumen u méektáane' bíin t'o'oxoc 
ti' yaanal. 
5U ajawil j noojole' bíin u chuc u nojoch páajtalil, ba'ale' jun túul jo'olpóop ti' 
u aj ba'atelo'obe' bíin chuc asab mu'uka'anchajac ti', bíin xan u náachcunt u 
méektáanil yóokol jun p'éel noj ajawil. 
6Cu dzo'ocol wa jay p'éel ja'abo'obe', le ca'a túulo'obo' bíin u beeto'ob jun p'éel 
nup t'aan: u ajawil j noojole' bíin u dzáa u x ch'upul paal u ti'al ca dzo'ococ u 
beel yéetel u ajawil j xaman, lela' u ti'al ma' u yantal ba'atel ichil le ca'a p'éel 
múuch' caajo'obo'. Ba'ale' le kax t'aano' ma' j béeychaji', tumen leti' bey u paal, 
u yíicham yéetel u j palitzilo'obe', bíin quíimsa'aco'ob. 
7Ba'ale' jun túul ti' u láaktzile' bíin u ba'atelt u aj ba'atelo'ob j xaman, bíin u 
cha'a xan le jalach tuulumo', yéetel u aj ba'atelo'obe' bíin béeychajaco'ob. 
8Yéetele' bíin u bis Egipto u kuob, u yoochelo'ob beeta'ano'ob yéetel yiba'an 
fierro, pa'ate' yéetel co'ocoj ba'alo'ob oro yéetel plata u ca'ajo'ob. Cu dzo'ocol u 
máan dze'edzec ja'abo'ob mina'an ba'atel ichil le ca'a p'éel múuch' caajo'obo', 
9u ajawil j xamane' bíin u yóolt u cha'a' le j noojolo', ba'ale' bíin u yil u kabéetil 
xúump'ajtic. 
10Ba'ale' u paalal u ajawil j xamane' bíin u nu'ucto'ob jun p'éel nojoch múuch' 
aj ba'atelo'ob u ti'al u bino'ob j ba'atel. Jun túul ti'obe' bíin u bíin xi'ic yéetel u 

aj ba'atelo'ob u ti'al u ba'atelt le j noojolilo'obo', bíin u xu'uls tuláacal bey jun 
p'éel áalcab ja' cu tuule'; cu dzo'ocole' bíin u ca'a ococ u ba'atelte, tac u quéen 
kuchuc tu tuulumil u ajawil j noojol. 
11Le u ch'a'a caajil j xamane', bíin u beet u p'u'ujul u ajawil j noojole', máax bíin 
jóokoc u ba'atelt u nojoch múuch' aj ba'atelo'ob u p'eec bíin u pa'a u muuk jun 
puli'. 
12Tu yo'olal béeychaje' yéetel tu yo'olal le ya'abcach u aj p'eeco'ob j 
quimeno'obo' bíin u beet u sen ca'analtal u yich, ba'ale' u páajtalile' ma' bíin 
xáanac ya'ab kiino'obi'. 
13U ajawil j xamane' bíin u ca'a much'quint u aj ba'atelo'ob, asab nojoch ti' le 
yáaxe', cu dzo'ocol u máan dze'edzec ja'abo'obe' bíin xi'ic tu ca'a téen u ba'atelt 
le j noojolilo'ob yéetel jun p'éel nojoch molay aj ba'atelo'ob ma'alob nu'uc 
t'aanilo'ob. 
14Le quéen úuchuc lela' ya'ab ichilo'ob bíin líikico'ob u lobilto'ob u ajawil j 
noojol. Ichilo'obe' bíin yanac dze'edzec u loolob j xiibo'ob Israel, je'el bix 
e'esa'abic te j náayo', ba'ale' ma' bíin béeyaco'obi'. 
15U ajawil j xamane' bíin u beet jun p'éel níix lu'um tu bakpach jun p'éel caaj 
tuulumta'an, bíin xan u ch'a'e'. Mix u ma'alobil u aj ba'atelo'ob j noojol bíin 
páatac u káatico'ob u beel le u múuch'ul aj p'eeco'obo'. 
16Le j cha'a caajo' bíin u beet je'el ba'axac u káat yéetel le máaxo'ob j pa'ab u 
muuko'obo', mix máac bíin páatac u ba'atel tu yéetel, bíin p'áatac tu Lu'umil x 
Qui'ichpamil, táan u ch'éejsic tuláacal ba'ax nactáantic tu beel. 
17U láak ba'ale', bíin u líiksubáa u ti'al u ch'a'a tuláacal u lu'umil j noojol; u ti'al 
lelo', bíin u beet jun p'éel kax t'aan yéetel le ajawo', bíin u dzáa u x ch'upul paal 
bey u yatane', u ti'al ca u ch'éejs u ajawil, ba'ale' ba'axo'ob cu tucultique' ma' 
bíin béeychajaqui'. 

18Cu dzo'ocole' bíin u ba'atelt u caajilo'ob jáal ka'anab, ya'ab ichilo'obe' bíin 
lúubuco'ob tu kab; ba'ale' jun túul noj náacom bíin u dzáa u xuul ti' le subtzilila' 
u ti'al u sublacuntic u ajawil j xaman. 
19Líikbal te'elo' ajawe' tu tojtáantaj u paacat tu tuulumilo'ob le múuch' caajo'ob; 
ba'ale' bíin kaasil ti' leti' xan bíin u tojolt u cuxtal, mix bikin bíin ojéeta'ac tu'ux 
dzo'oqui. 
20Tu jalach káanche'e u láak ajaw bíin culaqui', bíin u túuxt jun túul aj mol 
patan u ti'al u ayikalcuntic u ajawil; ba'ale' cu dzo'ocol u máan dze'edzec 
kiino'obe' bíin quíimsa'ac, ma' ichil ba'ateli'. 
21Cu dzo'ocole', bíin ajawnac jun túul p'ecbe'en wíinic, máax ma' u najmal u 
ajawtal ca'achi', leti'e' bíin u ta'acbes u kasa'anil, ichil tuuso'obe' bíin u ch'a'a le 
ajawilo'. 
22Bíin u láaj ch'éejs tuláacal aj ba'atelo'ob cu káatal tu beel, bíin xan u quíims 
u nojochil le nup t'aano'. 
23Bíin xan u tus le máaxo'ob tu beetajo'ob jun p'éel u kax t'aanil bisajbáil tu 
yéetele', quex tumen chéen dze'edzec máaco'ob yaan ti'e', bíin béeychajac. 
24Le kiin mix máac tucultique' bíin ococ ti' lu'umo'ob asab ayikalo'ob ti' le táabal 
caajo'obo', bíin u beet ba'ax ma' j beeta'ab tumen mix jun túul u máanja'an 
ch'i'ibalo'obi': bíin u t'ox ichil u aj ba'atelo'ob le co'ocoj ba'alo'ob yéetel le 
ayikalilo'ob tu ch'a'aj ichil ba'atelo'. Bíin u nu'uct u ba'ateltic tuulum caajo'obo', 
quex chéen u ti'al dze'edzec kiin. 
25Tu yo'olal u páajtalil yéetel tu yo'olal u sensen xiibile' bíin xi'ic tu yóokol u 
ajawil j noojol, yéetel u yáantaj nojoch aj ba'atelo'ob. U ajawil j noojole' bíin u 
queto'ob le ba'atelo', yaan u bin ba'atel yéetel jun p'éel nojoch aj ba'atelo'ob 
mu'uka'ano'ob; ba'ale' bíin tu'usuc, ma' bíin páatchajac u quetic u muuk yéetel 
u aj p'eeco'obi'. 

26Láili' le máaxo'ob j t'ano'ob janal tu mayacche'e', leti'ob bíin u máakanto'ob u 
yóotzital, tumen u múuch'ul u aj ba'atelo'obe' bíin pa'abac u muuko'ob, ya'ab 
xan ichilo'ob bíin quíimico'obi'. 
27Le ca'a túul ajawo'ob túuno' tu baatzilo'obe' chéen u tuculto'ob u beeticuba'ob 
kaas, bíin culaco'ob janal láili' ti' jun p'éel mayacche' u ti'al u tzicbaltico'ob 
chéen tuus tu baatzilo'ob, ba'ale' mix jun túul ti' tu ca'a túulal bíin u beeto'ob 
kaas tumen ma' kuchuc u kiinili'. 
28U ajawil j xamane' bíin suunac tu múuch' caajilo'ob yéetel tuláacal le ayikalil 
tu ch'a'aj ichil le ba'atelo', bíin t'aanac kaas tu yo'olal le quili'ich nup t'aano', 
bíin u dzo'ocbes ba'ax tu tucultmaj, cu dzo'ocole' cu suut tu lu'um. 
29Le quéen kuchuc le kiin a'ala'ano', bíin u túuxt u aj ba'atelo'ob tu caajilo'ob j 
noojol; ba'ale' ti' le' ch'a'a caaja' ma' bíin béeychajac je'el bix le yáaxo'. 
30U aj ba'atelo'obe' bíin ba'atelta'aco'ob tumen j chikinilo'ob taasa'ano'ob ti' 
cheemo'ob, tu yo'olal u sajaquilo'obe' bíin áalcabnaco'ob. U ajawil j xaman 
túune' bíin u láal u p'uja'anil tu yóokol le quili'ich nup t'aano', bíin u na'atubáa 
yéetel le máaxo'ob tu p'atajo'ob le nup t'aano' u ti'al ca meyajta'ac tumeno'ob. 
31U aj ba'atelo'obo' bíin u manba'alcunto'ob le kulnajo' yéetel u tuulumilo'ob, 
bíin u ch'eno'ob u beetico'ob le sáamsamal quíimsbil ba'alche'o', bíin u dza'ob 
te'elo' u manba'alcunajil quíimsbil ba'alche'. 
32Ajawe' bíin u caxt bix je'el u manic yéetel báay jo'olo'ob le máaxo'ob cu 
xúump'attico'ob le nup t'aano', ba'ale' le caaj cu yaabiltic u Kue' ma' bíin 
kexpajac u yóoli', u yojelo'ob le ba'ax bíin u beeto'ob. 
33U aj ojelo'ob le caajo' bíin u ca'anbeso'ob ya'ab máaco'ob, ba'ale' cu dzo'ocole' 
bíin quíimsa'aco'ob, bíin tóoca'aco'ob xan, bíin ocolta'ac tuláacal ba'ax yaan 
ti'ob, bíin palitzilta'aco'ob táanxel lu'um. Lela' bíin xáanac dze'edzec kiin. 
34Le quéen kuchuc u súutuquil le ch'a'apachtajilo'obo', bíin u kamo'ob jun p'íit 
áantaj, quex beyo' bíin yanac máaxo'ob u nupuba'ob ti'ob chéen tu yo'olal ma' 
u p'áatalo'ob kaasil. 

35Bey xan bíin ch'a'apachta'ac dze'edzec ti' le máaxo'ob ca'anbesico'ob ca'ach le 
caajo', u ti'al u túunta'al u yóolo'ob, beyo' cu p'áatalo'ob utz yanilo'ob tac quéen 
kuchuc u xuul le súutuc a'ala'ano'. 
36U ajawil j xamane' bíin u beet tuláacal ba'ax u káate'. Tu yo'olal u jach u 
ca'analil u yich bíin u tucult leti'e' asab nojoch ti' le kuobo', yéetel bíin u poch' 
le jaajil Kuo'; tuláacal ba'ax bíin u beete' bíin jóokoc utzil ti', tac quéen túuxta'ac 
tumen Ku u jaadzil; tumen ba'ax bíin u beet Kue' yaan u béeychajal. 
37Le ajawa' bíin u p'at u kuob u máanja'an ch'i'ibalo'ob, bíin xan u p'at le kuob 
cu kultico'ob le co'olelo'obo', wa je'el ba'axac u láak kue', tumen cu tuculticubáa 
asab nojoch ti'ob. 
38Ba'ale' bíin u kult u kuil tuulumo'ob; bíin u tzic le ku ma' tu kulto'ob u 
máanja'an ch'i'ibalo'ob bíin u kub oro, plata, jatzudz tuunicho'ob yéetel 
ba'alo'ob co'oj u tojol. 
39U ti'al u toquic u tuulumilo'obe' bíin u caxt máaco'ob cu kultico'ob jun túul 
yaanal ku; tuláacal le bíin u kult le ajawa', leti'e' bíin u beet nojoch tziiquil 
ti'ob, bíin u dza'ob ti' noj meyajo'ob yéetel bíin u dzáa lu'umo'ob bey bo'olale'. 
40Le quéen kuchuc u xuul le kiino' u ajawil j noojole' bíin u ba'atelt u ajaw j 
xaman; ba'ale' leti'e' bíin jóokoc u nactáante, bíin u pulubáa yóokol le j 
noojolilo'ob bey jun p'éel ka'amcach iike', bíin u chup yéetel u bolanilo'ob 
ba'atel le caajo'obo', j ba'atelo'ob ti' tzíimino'ob yéetel ya'ab cheemo'ob. 
41bíin ococ xan ti' Qui'ichquelem Lu'um u ti'al u químsic ya'abcach máaco'ob; 
ba'ale' mix ba'al bíin úuchuc ti' u cajnáalilo'ob Edom yéetel moab, yéetel óoli' 
tuláacal u lu'umil Amón. 
42U aj ba'atelo'obe' bíin u ch'a'ob u láak lu'umo'ob mix Egipto bíin jechic. 
43Bíin bisa'ac u ayikalilo'ob oro yéetel plata yéetel tuláacal u jadzudz ba'alo'ob 
tu lu'umil Egipto; cu dzo'ocole' cu kuchul u kiinil ti' Libia yéetel ti' Etiopía. 

44Ba'ale' bíin u kam u péectzilo'ob j lakin yéetel j xaman, leti' bíin p'atic jaka'an 
u yóol; cu jóokol túun p'uja'ane', j bin yéetel u tuuculil u beetic jun p'éel nojoch 
quíimsaj, 
45bíin u wa'acuns u jalach chuybil naj tu yáam ka'anab yéetel tu Qui'ichquelem 
lu'umil quili'ich witz. Ba'ale' láili' te'elo' bíin kuchuc u kiinil u quíimil, ma' bíin 
yanac mix máac áantiqui'. 

Daniel 12 

U dzooc kiino'ob 

1Ti' le súutuco' bíin chíicpajac Miguel, nojoch ángelil ca'an, le máax canantic 
yéetel cu toquic a caajale'. Lela' jun p'éel u súutuquil yaayam, jun súutuc mix 
bikin úuchuc ca'ach u láak beyo' líikbal chúunic le múuch' caajo'obo'. Le quéen 
kuchuc le súutuco', bíin to'ococ tuláacal le a wéet caajalo'ob máaxo'ob 
dzíibta'an u kaaba'ob ti' le dzíibil ju'uno'. 
2Ya'abcach ti' le cu wenelo'ob ti' le mucnalo' bíin ajaco'ob: jun jaatze' u ti'al u j 
cuxtalo'ob ti' ja'abo'ob mina'an u xuul, u láako'obe' u ti'al subtzilil yéetel noj 
sajaquil mina'an u xuul. 
3Le aj ojelo'obo' bíin léembalnaco'ob, je'el bix léenbal le ca'ano'; le máaxo'ob cu 
ca'anbesico'ob ba'ax tu beel ti' ya'abcach máaco'obe' ¡bíin léembalnaco'ob je'el 
bix le eeko'ob ma'atech u tu'upulo'obo'! 
4Ba'ale' teche' Daniel mucult le ba'alo'oba' yéetel dzáalkabt le ju'una' tac tu 
dzooc kiin. Ya'ab máaco'ob bíin u máanaco'ob tuláacal tu'ux táan u caxantico'ob 
u ya'abcuntico'ob u kaj óolalo'ob. 
5Teen Daniele', tin wilaj u láak ca'a túul máaco'ob wa'alacbalo'ob, tu jujun tzéel 
le áalcab ja'o'. 
6Jun túule' tu káat chi'itaj ti' le máac u búuquintmaj lino nooko', le máax ti' 
yaan ca'ach yóokol u ja'il le áalcab ja'o': ¿Ba'ax kiin bíin xu'uluc le ba'alo'ob 
jach jela'antaco'oba'? 

7Le máac u búuquintmaj lino u nooko' tu líikesaj u kabo'ob tu tojil ca'an, ca tu 
jalach t'antaj tu kaaba' cuxa'an Ku, ca tu ya'alaj: Ichil óox ca'a tac táancoch u 
máalal ja'abo'obe', le quéen xu'uluc u pa'abal u muuk u caajal Kue', bíin xu'uluc 
túun tuláacal le ba'alo'oba'. 
8Tene' tin wu'uyaj ba'ax tu ya'alaj ba'ale' ma' tin na'ataj mix ba'ali'. Ca túun tin 
káat chi'itaj: Yuumtzil, ¿ba'ax bíin úuchuc le quéen dzo'ococ tuláacal le 
ba'alo'oba'? 
9Le ti'e' tu núucaj: xíimbalnen Daniel, tumen le ba'alo'oba' u najmal a 
ta'acbesico'ob tac quéen kuchuc u súutuquil. 
10Ya'abcach bíin u mukyajto'ob le yaayaj ba'alo'ob a'ala'ano'obo', bíin 
p'áataco'ob utz yanilo'ob yéetel utzil chuca'ano'ob. Le j loolob máaco'obo' bíin 
u beeto'ob ya'ab meyaj loobo'ob, ma' tu páajtal u na'atico'ob ba'axo'ob cu 
yúuchul, ba'ale' le aj ojéelajo'obo' bíin u láaj ch'a'a nu'ucto'ob. 
11Mil doscientos noventa kiino'ob bíin máanaco'ob, líikbal ti' le súutuc quéen 
a'ala'ac ma' u ku'ubul le sáamsamal quíimsbil ba'alche' yéetel quéen dza'abac 
le p'ecbe'en manba'alcunaj tu kulnaj Yuumtzil. 
12Qui' u yóol le máax cu pa'ataj yéetel ocsaj óolal tac quéen máanac le mil 
trecientos treinta yéetel cinco kiino'ob. 
13Ba'ale' teche' Daniel, xíimbalnen tac ta xuul yéetel je'elsajbáa, tu xuul le 
kiino'obo' ca líikil u ti'al a kamic a bo'olal. 

Oseas 

Oseas 1 

U yatan Oseas yéetel u paalalo'ob 

1Lela' leti' le péectzil tu túuxtaj Yuumtzil ti' Oseas, u paal Beeri, tu kiinilo'ob 
Uzías, Jotam, Acaz yéetel Ezequías, u ajawilo'ob Judá, tu kiinilo'ob xan 
Jeroboam, u paal Joás, u ajawil Israel. 
2Yuumtzile' bey tu chu'unsilac le péectzil u káat ca'ach u túuxt yéetel Oseasa': 
U lu'umil Israele' dzo'oc u jach kastal úuchic u tzelicubáa ti' teen. Teech xane' 
xeen a ch'a'a jun túul x cáacbach u ti'al a watante, ca yanac a paalal x yéetel; 
beyo' leti'obe' bíin paalalta'aco'ob tumen jun túul x cáacbach. 
3Oseas túune' tu ch'a'aj x Gomer u ti'al u yatante, u x ch'upul paal Diblaim, 
leti'e' x yo'omchaj ca tu síijsaj jun túul u paal. 
4Yuumtzil túune' tu ya'alaj ti' Oseas: Dzáa u kaaba'int le chan paalo' Jezreel, 
tumen ichil jun p'íit kiine' bíin in ca'aj in jadz u ch'i'ibalo'ob Ajaw Jehú tu 
yo'olal le quiimsaj tu beetaj Jezreelo', yéetel bíin in dzáa u xuul ti' u ajawil 
Israel. 
5Ti' le kiino' bíin in xu'uls tu táax lu'umil Jezreel u páajtalil u aj ba'atelo'ob 
Israel. 
6Gomere' yo'omchaj tu ca'a téen ca tu síijsaj jun túul u x ch'upul paal. 
Yuumtzile' tu ya'alaj ti' Oseas: Dzáa u Kaaba'int le chan paalo' Lo-ruhama tumen 
tene' ma' bíin suunac in ch'a'a óotzilil ti' u ajawil Israeli'. Ma' bíin in sa'asti'o'obi'. 
7Ba'ale' ti' u ajawil Judae' bíin in ch'a'a óotzilili': teen Yuumtzil u Junab Kue', 
bíin in toque. Ba'ale' ma' bíin in toco'ob yéetel ba'atelil, bíin in toco'ob x ma' 
p'úunche'il, x ma' máascabil, mix yéetel tzíimino'ob, mix yéetel j nat' 
tzíimino'obi'. 
8Cu dzo'ocol u lukesic u chu'uch Lo-ruhamae', x Gomere' yo'omchaj tu ca'a téen, 
ca tu síijsaj u láak paal. 

9Yuumtzil túune' tu ya'alaj ti' Oseas: Dzáa u kaaba'int Lo-ami ti' le chan paalo', 
tumen te'ex bejela'e' ma' in caajale'exi' mix teen a Junab Kuene'exi'. 

Cu ca'a líiksa'al u caajil Israel 

10Bíin kuchuc u kiinile' le j israelitaobo' bíin béeyaco'ob je'el bix u sa'am lu'umil 
u jáal ka'anabe', mix máac bíin páatac u p'isic mix u xoquic. Ma' bíin a'ala'ac 
ti'obi': Te'ex bejela'e' ma' in caajale'exi', Ba'ale', Kue' bíin u ya'al ti'ob: Te'exe' u 
paalale'ex le cuxa'an Kuo'. 
11Bíin much'lac túun u cajnáalilo'ob Judá yéetel Israel, u ti'al u dzáico'ob jun 
túulili' u nojochilo'ob, likbal tuláacal tu'uxe' bíin suunaco'ob Jerusalén. ¡Bíin 
nojoch kiinac u ti'al Jezreel! 

Oseas 2 

1Bíin a wa'ale'ex túun ti' a j xibil láake'ex: Te'exe' u caajale'ex Ku, ti' a x ch'upul 
láake'ex xane', bíin a wa'ale'ex: X ch'a'a óotzilta'ane'ex. 

U kex óolal u caajil Israel 

2Yuumtzile' cu ya'alic: ¡Taque'ex u pool a maama'ex, taque'ex u pool, tumen 
leti'e' ma' in watan bejela'e', teen xane' ma' u yíichameni'! ¡Ca u p'at u 
ye'esicubáa bey x cáacbache'! ¡Ca u lukes ti' u yiimo'ob u weeyo'ob! 
3Wa ma' tu beetique' bíin in p'at chacnule'en u wíinclil: bíin in p'at chacnulil 
je'el bix le kiin ca j síije', bíin in suutkes bey jun p'éel x tocoye', láaj tiquin 
lu'umil, yaan in beetic u quíimil yéetel ukajil. 
4Ma' bíin in ch'a'a óotzilil ti' u paalali', tumen u paalal x cáacbachil. 
5U maamae' x cáacbachchaji; tu sataj u sublaquil, le ca tu ya'alaj: Bin in ca'aj 
in caxant in weeyo'ob, máaxo'ob dzáic in wo'och waaj yéetel in wo'och ja', cu 
dzáico'ob xan ti' teen u tzo'otzel j taman yéetel in lino, in aceite yéetel in 
wukulo'ob. 
6Le t o'olale' bíin in kal yéetel ki'ixo'ob u beel bíin in sup' u bakpach, u ti'al ma' 
u nuptáantic u t'o'ol bejilo'ob. 

7Bíin xi'ic u t'u'ulpacht u weeyo'ob ba'ale' ma' bíin u chucpachto'obi'; bíin u 
caxanto'ob, ba'ale' ma' bíin u nuptáanto'obi'. Bíin u ya'al túun: Bin in ca'aj suut 
tu yicnal in yáax íicham, tumen yéetel leti'e' cu bin teen utzil ca'achi. 
8Ba'ale' leti'e' ma' tu kaj óoltaj wa teen dzáic ca'ach ti' le trigoo, le vinoo yéetel 
le aceiteo'; teen máax ya'abcuntic ca'ach le plata yéetel le oro iquil u beetic u 
kuob. 
9Le t o'olale' bíin suunaquen in ch'a'a in trigo yéetel in vino tu kiinil in joch, 
bíin xan in mol u tzo'otzel j taman yéetel in lino, ba'axo'ob tin dzaj ca'ach ti' u 
ti'al u pixicubáa. 
10Tu táan u yich u weeyo'obe' bin in ca'aj in paj u subtal. ¡Mix máac bíin páatac 
u toquic tin kab! 
11Bíin in dzáa xuul ti' u qui'imac óolal, ti' u cha'ano'ob yéetel ti' u túumben 
ujo'ob, ti' u kiinilo'ob u je'elel yéetel tuláacal u kiinbesajilo'ob. 
12Bíin in kascunt u pakal uvaob yéetel u higueraob, tu yo'olal cu ya'alic ca'ach: 
Lela' leti' le bo'olal tu dzajo'ob ti' teen in weeyo'ob. Bíin in suutkes jun p'éel 
pocche', bíin jaanta'ac xan tumen u ba'alche'ilo'ob káax. 
13Bin in ca'aj in jadz tu yo'olal le kiin tu máansaj táan u kubic poom ti' beetbil 
kuob, le táan ca'ach u jadzutzquinticubáa yéetel x dzipito'ob bey xan yéetel 
jookenjooko'ob u ti'al u bin tu paach u weeyo'ob, táan u tu'ubsiquen. Teen 
Yuumtzil, teen a'alic. 

Kue' u yaabiltmaj Israel u caajal 

14Tene' bin in ca'aj in we'es in yaacunaj ti': bin in ca'aj bis jun páayil, bíin in 
wa'al ba'alo'ob jadzutz ti'. 
15Cu dzo'ocole' quin sutic u x péet pach pakal uvaob, bíin in sutkes u táax 
lu'umil Acore' bey u jool najil alab óolal u ti'al leti'e'. Te'elo' ti' bíin u éejemteni' 
je'el bix tu x lo'obayanile' je'el bix le kiinac ca jóok Egiptoe'. 
16Bíin túun u t'anen beya': In wíicham, ma' bíin u ya'al ti' teen beya': In ku Baal. 
Teen Yuumtzil, teen a'alic. 

17Bíin in lukes tu chi' u kaaba' le ku Baalo', mix bikin bíin suunac ch'a'a chi'itbil. 
18Ti' le kiino'obo' bíin in beet u ti'al u yutzil Israel jun p'éel nup t'aan yéetel u 
ba'alche'ilo'ob káax, bey xan yéetel le ch'íich'o'obo' bey xan yéetel le caano'obo'; 
bíin in cache bíin xan in lukes ti' le lu'uma' le p'úunche'o', le x táadz máascabo' 
yéetel le ba'atelo', u ti'al ca je'elec x ma' sajaquil in caajal. 
19Israel tene' bíin dzo'ococ in beel ta wéetel u ti'al ca in watantech, u ti'al 
ja'abo'ob mina'an u xuul, jach jun p'éelech watan in ti'al, je'el bix u najmale', 
tumen in yaabilmajech yéetel tuláacal in pucsi'ikal. 
20Tene' bíin in beetech jun túul in watan in ti'al, bíin chúucpajac in wóol ti' 
teech, teech túune' bíin a kamen bey a Yuumtzile'. 
21Teen Yuumtzil, teen a'alic: Ti' le kiino'obo' tene' bíin in beet utz ti' le ca'ano', 
le ca'ano' bíin u beet utz ti' le lu'umo'; 
22le lu'umo' bíin u beet utz ti' le trigoo ti' le vinoo yéetel ti' le aceiteo', leti'obe' 
bíin u beeto'ob utz ti' Jezreel. 
23Bíin in cajcunt in caajal te j lu'umo' chéen in ti'alinte; bíin in ch'a'a óotzilil ti' 
Lo-ruhama, ti' Lo-ami' xane' bíin in wa'al: Teche' in caajalech, leti'e' bíin u ya'al 
ti' teen: ¡Teche' in Junab Kuech! 

Oseas 3 

Oseas, yéetel x pak keban co'olel 

1Yuumtzile' tu ca'a a'alaj ti' teen: Xeen a yaacunt jun túul x ch'uup yaabilta'an 
tumen u yéet cajtal x pak keban xan. Bey u yaabiltmajil Yuumtzil le j 
israelitaobo', quex leti'obe' cu kultico'ob u láak kuob bey xan cu jaantico'ob u 
noj waajil pasas cu ku'ubul ti'obo'. 
2Ca túun tin manaj jun túul co'olel in ti'alinte', tin bo'otaj quince sac taakin 
yéetel trecientos treinta litros cebadaa. 
3Ca tin wa'alaj ti': Bíin in ti'alintech ya'abcach kiino'ob; ma' a x cáacbachtal mix 
a kubicabáa ti' u láak j xiib, teen xane' ma' bíin in kexechi'. 

4Ya'ab kiino'ob cu bin j p'áatal le j israelitaob x ma' ajaw mix jo'olpóop, x ma' 
quiimsbil ba'alche', mix quili'ich tuunich, ma' bíin yanac u nook aj kiino'ob, 
mix u beetbil kuobi'. 
5Cu dzo'ocol lela' bíin suunac le j israelitaob u ti'al u caxtico'ob Yuumtzil u Ku 
yéetel David u ajaw. Tu xuul le kiino'obo' bíin talaco'ob yéetel tziiquil ti' 
Yuumtzil tu yo'olal le ba'alo'ob utztac cu dzáico'. 

Oseas 4 

U ba'atel t'aan Yuumtzil yéetel u caajal 

1Israelitaex, u'uye'ex ba'ax cu ya'alic Yuumtzil. Leti'e' dzo'oc u cáajsic jun p'éel 
ba'atel t'aan yéetel u cajnáalilo'ob le múuch' caajo'oba', tumen waye' bejela'e' 
mina'an jaaj óolal ichil máaco'oba', mix chuca'an óolal mix u kaj óolal ti' Kui'. 
2Bejela'e' jela'an, máan tip'a'an cu yúuchul tuus ich jalach t'aan yéetel u ya'ala'al 
ba'al ma' jaaji', u quiimsa'al wíinic yéetel u yúuchul oocol, pak kebano' yéetel 
meyaj loob, cu yúuchul quíimsaj wíinic mina'an u xooquil. 
3Le t o'olale' le múuch' caajo'oba' okom u yóolo'ob tu yo'olal quíimil; luba'an u 
muuko'ob máaxo'ob caja'ano'obi'; u ba'alche'ilo'ob káax yéetel le ch'íich'o'obo' 
cu quíimilo'ob, bey xan u cayilo'ob le ka'anabo'. 

Yuumtzile' cu taquic u pool le aj kiino'obo' 

4Yuumtzile' cu ya'alic: ¡Mix máac u najmal u tac poltic mix u keyic u láak! In 
ba'atele' chéen ta wéetel, aj kiin. 
5Teche' bíin lúubuquech chúumuc kiin, yéetel áakabe' bíin lúubuquech xan bíin 
lúubuc ta wéetele' le aj bóobato', teche' bíin in xu'ulsech. 
6In caajale' mina'an u kaj óolal, le t óolal dzo'oc u ch'éejsa'al. Ti' teech aj kiin, 
ma' ta wóoltaj le kaj óolalo', le t o'olale' quin tzeliquech ti' in aj kiinil. Bey 
tumen ta tu'ubsaj u ca'anbesajo'ob a Kue', tene' bíin in tu'ubs a ch'i'ibalo'ob. 
7Je'el bix u bin u ya'abtal ca'ach le aj kiino'obo', bey ca'ach u bin u ya'abtal u 
kebano'ob tin táan; le t o'olale' u tziiquile' bíin in kex yéetel subtzilil. 

8Cu tzéenticuba'ob yéetel u keban in caajal; le t o'olale' cu yaayantico'ob ca 
kebanchajac in caajal. 
9Je'el bix in caajale' bey aj kiino'ob, bíin in jadzo'ob tu yo'olal u kaakas 
cuxtalo'ob. 
10tu yo'olal dzo'oc u p'atico'ob u meyajtico'ob Yuumtzile', bíin janaco'ob ba'ale' 
ma' bíin na'ajchajaco'obi'; bíin weeyannaco'ob, ba'ale' ma' bíin yanac u 
paalalo'obi'. 

Le israelitaobo' cu kultico'ob beetitbil kuob 

11Cáacbachil yéetel u yu'ukul vinoe' cu beetic u sa'atal u yóol wíinic. 
12In caajale' cu káat chi' ti' kuob beeta'ano'ob yéetel che'; jun cáach che'e' cu 
meyaj ti'ob u ti'al u na'ato'ob. In caajale' pa'an u muuk tumen le weeyanquilo' 
in caajale' cu xíimbal ti' keechel bejo'ob; cu kebanchajal iquil u xúump'attic u 
Ku. 
13Ti' ca'anal pu'uco'ob yéetel tu yóokol jo'ol lu'umo'obe' cu tóoquico'ob poom 
yéetel cu kubico'ob quíimsbil ba'alche'ob, bey xan tu ma'alob bo'oy béec, tu 
bo'oy cóopo', tu bo'oy laurel. Le t o'olal dzo'oc u kastalo'ob a x ch'upul paale'ex, 
bey xan a wilibo'obe' cu pak kebano'ob. 
14Ba'ale' tene' ma' bíin in jadz a x ch'upul paalale'ex tu yo'olal u 
weeyanquilo'obi' mix a wilibe'ex tu yo'olal u pak kebano'ob, tumen te'exe' láili' 
ca bine'ex yéetel le x cáacbacho'obo'; ca nupicaba'ex u ti'al a kubique'ex 
quiimsbil ba'alche'obe', ca nupicaba'ex yéetel co'olelo'ob cu cáacbachilo'ob bey 
jun p'éel kultajile'. ¡Bey u lúubul jun p'éel caaj mina'an u na'ato'! 
15Wa teech Israel ca kastale', quexi' Judae' ma' u kebanchajal. ¡Ma' a bine'ex 
Gilgal mix a na'acale'ex Bet-avén, mix a jalach t'aane'ex tu yo'olal u cuxtal 
Yuumtzil! 
16Israele' j ma' tzict'aan bey jun túul ko'ox x ja'aben wacaxe'; quex beyo', ¿bíin 
u canant Yuumtzil ichil qui'ichquelem su'uco'obo', óoli' bey u cananta'al mejen 
j tamano'obe'? 

17-18Efraine' dzo'oc u kubicubáa u kult beetbil kuob. ¡Tuláacalo'ob j lúubo'ob 
beyo'ob u múuch'ul cala'ano'obe'! Bin u bin u kastalo'ob, u yóoltico'ob 
sublaquil, ti' tziiquil. 
19¡Jun p'éel u pictaj iik bíin nup'ic u xiiko'ob, bíin xan u ch'a'ob subtal tu yo'olal 
u kultajo'ob! 

Oseas 5 

1Aj kiine'ex u'uye'ex lela'; u caajil Israel dzáa óolte'ex xan; u cajnáale'ex jalach 
naj ch'en xiquinte'ex: Ta wóokole'ex bíin talac le p'is óolo', tumen te'exe' jun 
p'éele'ex léech dza'an tu lu'umil mizpa, jun p'éele'ex u káanil léech dza'an 
yóokol u witzil tabor, 
2jun p'éele'ex u taamil ch'e'en tu táax u lu'umil Sitim. Le t o'olal bin in ca'aj in 
jadze'ex. 
3Tene' in kaj óoltmaj Efraín; in kaj óoltmaj xan Israel. Efraine' dzo'oc u 
kascunticubáa; israele' dzo'oc u bóonol. 
4Le ba'alo'ob kaastac cu beetic le caajo' ma' tu ch'a'ic u suut ti' u Ku. 
T'onquina'an tumen le weeyanquil, ma' tu kaj óoltic Yuumtzil. 
5U j ca'anal ichil Israele' cu ka'am tac pool tu yo'olal; Efraine' cu t'óochpajal ti' 
u kasa'anil, ¡pa'ate' yéetelo'obe', Judae' bíin t'óochpajac! 
6Yéetel u j tamano'ob bey xan yéetel u wacaxo'ob bíin xi'ico'ob u caxanto'ob 
Yuumtzil, ba'ale' ma' bíin u nuptáanto'obi' tumen tu tzelajubáa ti'ob. 
7Tu kexajo'ob u Yuumtzil, tumen yanchaj u paalal yéetel u yaanal taata, tu 
yo'olal u kex óolal, chéen ti' jun winale' u lu'umilo'obe' bíin xu'ulsa'ac. 

U jaadzilo'ob Israel yéetel Judá 

8¡Uste'ex le u baaquil ba'atelil tu lu'umil Gabaa yéetel le jóopsaj paaxo' tu 
lu'umil Ramá! ¡Dza'ex u péectzlil sajaquil Bet-avén! ¡Pake'ex péec óolal tu 
lu'umil Benjamín! 
9Teen ka'aytic ichil u ch'i'ibalo'ob Israel ba'ax bíin úuchuc jach tu jaajil: Efraine' 
bíin u ch'éejsa'ac tu kiinil le jaadzo'. 

10Yuumtzile' cu ya'alic: U nuuquilo'ob Judae' beyo'ob le máaco'ob cu kexico'ob 
u xu'uk le coolo'obo'. ¡Ba'ale' bin in ca'aj in bulo'ob yéetel in p'uja'anil! 
11Efraine' táan u ye'edzel, ma' utz tu yóol u pepe'echa'ata'al ba'ax cu najmata'al, 
tumen tu pechubáa j bin tu paach beetbil kuob. 
12Teen túune' bíin béeychajaquen j kamas u ti'al Efraín, beyen j sib u ti'al u 
caajil Judá. 
13Le quéen u yil Efraín u yajil u koja'anil, le quéen u yila'a' xan yajilo'obe', 
Efraine' bin xi'ic Asiria u ti'al u káatic áantaj ti' noj ajaw, ba'ale' leti'e' ma' bíin 
páatac u dzaquic u yajili'. 
14Bey jun túul león cu pulcubáe' tu yóokol u dzoone', bey bíin in pulinbáa tu 
yóokol Efraín yéetel tu yóokol Judá; teen bíin in xe'exet'o'ob cu dzo'ocole' quin 
bin; bíin in jáanpayto'ob, mix máac cu bin páajtal u toquico'ob. 
15Cu dzo'ocole' quin suut tin cúuchil, tac quéen u kaj óolto'ob u kebano'ob, ca 
talaco'ob u caxanteno'ob. ¡Ichil u mukyajo'ob cu bin u caxanteno'ob! 

Oseas 6 

Israele' cu ya'alic u suut ti' Yuumtzil 

1Co'otene'ex tuláacale'ex u ti'al ca suunaco'on ti' Yuumtzil. Leti' tu 
xe'exe'et'ajo'on, leti' xan bíin u yutzquinto'on; leti' tu lobiltajo'on, bey xan leti' 
bíin u dzaco'on. 
2Jun súutuc bíin u sut c toj óolal, tu yóox p'éel kiine' bíin u líikeso'on u ti'al ca 
cuxlaco'on tu táan. 
3¡Cone'ex ch'a'ic óol u ti'al ca j kaj óolt Yuumtzil! Yuumtzile' bíin talac ti' to'on 
jach tu jaajil, je'el bix jaajil u jóokol le kiino', jach tu jaajil, je'el bix jaajil u 
jóoyabta'al le lu'um quéen káaxac ja' tu kiinil yáax kiin yéetel tu kiinil ja'aja'al. 

U núuc t'aan Yuumtzil 

4Yuumtzile' cu ya'alic: ¿Ba'ax bíin in beet ta wéetel, Efraín? ¿Ba'ax bíin in beet 
tu yéetel Judá? Le yaacunaj a dzaamaje'ex ti' teno' bey u ye'ebil ja'atzcab kiine', 
bey u p'ul ja'il ya'ab u bin u sa'atale', ma' tu xáantal u sa'ap'ale'. 

5Le t o'olal dzo'oc in xe'exet'ique'ex tu yéetel le aj bóobato'obo'; tu yéetel in 
péectzile' dzo'oc in quiimsique'ex. In ti'ibil bejile' cu jóokol je'el bix le sáasilo'. 
6Ba'ax quin káatic ti' te'exe' ca a yaacuntene'exi', ma' ca a kube'ex ti' teen 
quíimsbil ba'alche'obi'; kamene'ex bey a Kuexe', ma' a kubique'ex ti' teen tóocbil 
ba'alche'ob. 
7Ba'ale' in caajale' bey je'el bix Adame', ma' tu dzo'ocbesaj in nup t'aani', tu 
kexajen xan. 
8Galaade' jun p'éel u caajil kaakas wíinico'ob, láaj pa'apa'ak yéetel u ki'ik ma' 
tu páajtal u balic. 
9Le aj kiino'obo' chéen jun múuch' j oocolo'ob, táan u ch'úuctico'ob u máan 
máac; cu quiimsico'ob wíinico'ob yéetel cu beetico'ob ba'alo'ob talam subtzil tu 
bejil Siquem. 
10Tu lu'umil Israele' dzo'oc in wilic ba'alo'ob talam kaastac: Efraine' dzo'oc u 
kastal, Israele' dzo'oc u pa'apa'aktal yéetel keban. 
11Tac ti' teech Judá, dzo'oc in yéeyic u kiinil a ja'adzal. Le kiin in káat in beet 
utz ti' in caajal Israel, 

Oseas 7 

1le quéen in wóolt in dzac in caajale', Efraín yéetel samariae', cu chíicpajal u 
keban yéetel u loobil. Tumen tuláacalo'ob ma' tu tzelico'ob tu chi'ob le tuuso'; 
beyo'ob oocolo'obe', cu yoclo'ob ichil najo'ob cu toc ocoltico'ob xan le máaco'ob 
xíimbalo'ob te j bejo'obo'. 
2Ma' tu máan tu tuuculo'ob, ti' tene' kaja'an tuláacal u loobilo'ob. Bejela'e' 
kala'ano'ob tumen u kasa'anil u cuxtalo'ob, amal yanil tu táan in wicho'ob. 

U kaakas cuxtal le méektáano'obo' 

3pa'ate' u loobil yéetel u tuuse' in caajale' cu qui'imacunsico'ob u yóol ajaw 
yéetel u nuuquilo'ob u j meyajo'ob. 
4Tuláacalo'obe' j pak kebano'ob; beyo'ob chujcabe'; le quéen ma'alob 
t'a'aba'aque' cu jáawal u táacnáajche'eta'al ca'aliquil u pajtal u sacanil le waajo'. 

5Ti' u kiinil dzaabic u p'óoquint le péet jo'ol ti' ajawe', le u nuuquilo'ob le j 
meyajo'obo' tu beetajo'ob u koja'anchajal yéetel u chocoil le vinoo', ¡Leti'e' tu 
tich'aj u kab tu tojil máaxo'ob che'ejtico'! 
6U pucsi'ikalo'obe' chocochaja'ano'ob ti' x mucul men yaj, bey je'el bix u 
t'abico'ob jun p'éel chujcabe'; bul áakabe' cu wenel máax táanlic u káakil, ba'ale' 
le quéen sáaschajaque' láili' t'aba'ane'. 
7Tu jaajile', tuláacalo'ob t'aba'an yanilo'ob beyo'ob chujcab tu léedz káaktaj u j 
méektáano'obe'. Tuláacal u ajawilo'obe' j lúubo'ob, mina'an mix jun túul cu 
payalchi'itiqueni' 

Jun p'éel caaj tu jun páaycuntubáa ti' u Ku 

8Efraine' cu pa'ate'cunsicubáa yéetel u láak caajo'ob Efraine' bey jun p'éel sacpet 
waaj póoca'an chéen jun tzéele'. 
9Pa'ab u muuk tumen jela'an wíinico'ob, leti'e' ma' tu yojéeltaji'. ¡Ma' tu yilaj 
wa dzo'oc u sactal u tzo'otzel u pooli'! 
10U j ca'anal ichil Israele' leti' taquic pool. Mix beyo', ma' j suunajo'ob mix tu 
caxantajo'ob Yuumtzil u Kuobi'. 
11Efraine' bey jun túul sacpacal saatal u yóole': mina'an u na'at, cu káatic áantaj 
ti' Egipto, cu dzo'ocole' cu káatic áantaj ti' Asiria. 
12Ba'ale' le quéen xi'ico'ob te'elo', bíin in pul in léech tu yóokolo'ob, bíin in beet 
u lúubulo'ob bey u ch'íich'il j ca'ane', bíin in lap'o'ob tu yo'olal u kasa'anilo'ob. 
13¡Óotzilo'ob tu yo'olal tu tzelajuba'ob ti' teen! Le xu'ulsajilo' bíin talac tu 
yóokolo'ob tumen líiko'ob u beeto'ob kaas ti' teen. Tene' in káat in toco'ob, 
ba'ale' leti'obe' cu taquico'ob in pool yéetel tuuso'ob. 
14Quex cu yawato'ob chilicbalo'ob tu kaano'ob, ma' tu payalchi'ob ti' teen yéetel 
u jaajil u yóolo'ob. U ti'al u káatico'ob trigo yéetel vinoe', cu kilicuba'ob, ¡ma' 
u káato'ob u yu'ubo'ob in t'aan! 
15Tene' dzo'oc ca'ach in ca'anbesico'ob tin dzaj ca'ach muuk u kabo'ob, ba'ale' 
leti'obe' tu tucultajo'ob u beetico'ob loob ti' teen. 

16Suunajo'ob u kulto'ob beetbil kuob; beyo'ob jun p'éel x p'úunche' lo'oloche', 
Tu yo'olal lelo' u julubile' ma' tu tza'ayal. Tu yo'olal cu t'aano'ob yéetel 
pooch'ilo'obe' bíin lúubuco'ob yéetel u yej máascab, bíin p'a'asta'aco'ob tu caajil 
Egipto. 

Oseas 8 

Israele' xot kinta'an tumen cu kultic beetbil kuob 

1Jóops le paaxo', je'el bix u beetic le u j canan caajal Yuumtzile'. Tumen ma' tu 
dzo'ocbesajo'ob in nup t'aan ma' xan tu tzicajo'ob in ca'anbesajo'obi'. 
2Ba'ale' cu taalo'ob u yawat a'alo'ob: ¡Kamiquech bey u Kuil Israel! 
3Ba'ale' Israele' tu cúulpachcuntaj ba'ax utz, le t o'olal bíin ch'a'apachta'ac 
tumen u aj p'eeco'ob. 
4Leti'obe' tu dzajo'ob ajawo'ob, ba'ale' ma' teen j yéeyo'obi', tu ya'alajo'ob 
máaxo'ob u nuuquilo'ob, ba'ale' ma' tu dzajo'ob in wojéelti'. Tu ch'a'ajo'ob u 
plata yéetel u oro u ti'al u beetico'ob kuob, u ti'al u xu'ulsicuba'ob tu báilo'ob. 
5¡Samaria, cu taaccuntic in xej le chan wacax ca kultico'! In p'u'uja'anile' cu 
léequel tu yo'olal. ¿Israelitaex, ba'ax kiin bíin utzac a wanile'ex? 
6¡Le u chan wacax Samariao' ma' Kui'! U meyaj jun túul máac, j beeta'ab tumen 
jun túul aj meyaj, le kuobo' bíin xe'exet'a'aco'ob. 
7Tumen leti'obe' tu pakajo'ob iiko'ob, bíin u jocho'ob chac ikalo'ob; ma' bíin 
yanac cool u jocho'obi', mix sacan u pakachto'obi', wa ca páatac u beetico'obe' 
táanxel j lu'umilo'ob bíin jaantic. 
8¡Israele' dzo'oc u lu'ukul! Le u láak caajo'obo' cu yilico'ob bey mix ba'al u 
biilale', 
9tu yo'olal j bin u áantaj ti' Asiria bey jun túul j káaxil tzíimine'. ¡Efraine' tu 
majan bo'otaj u weeyo'ob! 
10Ba'ale' quex ca u kub siibalo'ob ti' múuch' caajo'obe', tene' bin in ca'aj in 
ki'itbese'ex, bíin máanac dze'edzec kiino'ob mina'an u ajawilo'ob mix u 
nuuquilo'ob. 

11Tumen Efraine' cu beetic ya'ab u multuunilo'ob kultaj, chéen u ti'al j 
kebanchajal u biilalo'ob. 
12Quex tumen tin dzíibtaj ya'abcach ca'anbesajo'ob u ti'al leti'e', leti'e' tu yilaj 
bey mix ba'al u biilale'. 
13Leti'obe' qui' tu chi'ob le quiimsbil ba'alche'obo', le t o'olal cu táanbesico'ob, 
cu jaantico'ob u bakel le quíimsbil ba'alche'ob; ba'ale', teen Yuumtzile' ma' 
qui'imac in wóol yéetelo'obi'; bíin in ka'ajes le loob tu beetajo'obo', bíin in 
jadzo'ob tu yo'olal u kebano'ob bíin in beet u suuto'ob Egipto. 
14Israele' cu beetic jalach najo'ob, ba'ale' cu tu'ubsico'ob máax tu dzáa u cuxtal. 
Judae' cu líikesic ya'abcach caajo'ob tuulumta'ano'ob, ba'ale' tene' bíin in beet 
u jáabalo'ob ich káak le bíin xan in beet u jáabal u jalach najo'ob. 

Oseas 9 

Osease', cu ka'aytic u ja'adzal Israel 

1Israel, ma' u qui'imactal a wóol; ma' a síit' qui'imac a wóol je'el bix le u láak 
caajo'obo', kebanchajech úuchic a xúump'attic a Ku. Te tu t'o'ol lu'umil tu'ux cu 
p'u'uchul trigoo', utzchaj ta t'aan a kamic u bo'olal a weeyanquil. 
2U caajil Israele' ma' bíin yanac trigo ti'i' mix vinoi; u túumben vinoe' ma' bíin 
chúucpajaqui'. 
3Efraine' bíin suunac Egipto, tu lu'umil Asiriae' bíin jaanta'ac janal ma' utz 
yanili'. Ma' bíin cajlaco'ob tu múuch' caajalo'ob Yuumtzili': 
4Ma' bíin u yuuco'ob vino ti' u tziiquil Yuumtzil, mix bíin u kubo'ob te j 
cúuchilo' u quiimsbil ba'alche'obi'. Waaj bíin u jaanto'obe' bey u waajil u yokom 
óolta'al quimene', máaxo'ob bíin jaantique' bíin páataco'ob ma' utz yanilo'obi'. 
Leti'ob bíin u jaanto'ob le waajo', ba'ale' ma' bíin páatac u bisico'ob tu kulnaj 
Yuumtzili'. 
5¿Ba'ax bíin a beete'ex tu kiinil kiinbesaj, tu qui' óotzilil u kiinbesajil Yuumtzil? 

6Leti'obe' dzo'oc púudzulo'ob ti' le xu'ulsajo'; Egipto bíin kamico'ob, tu lu'umil 
Menfise' bíin mu'ucuco'ob. U taakino'ob plata u ca'aje' bíin u chu'upuco'ob 
yéetel láal, tu chuybil najo'obe', ki'ixo'ob bíin ch'íijico'obi'. 
7¡Dzo'oc u kuchul u kiinilo'ob le jaadzo'! ¡Dzo'oc u kuchul u kiinilo'ob u yúuchul 
bo'ol je'el bix u najmale'! ¡Israele' yaan u yojéeltic dzo'oc u kuchul le kiino'! 
Te'exe' ca wa'alique'ex: Aj bóobate' mix ba'al u yojel. Le máac yaan sáasil tuucul 
ti'e' ma' tu yóol yanili'. Ba'ale' cu ya'alico'ob tumen chuupo'ob yéetel loob tumen 
u p'eequile' jach nojoch. 
8Kue' tu dzaj u aj bóobat u ti'al u canant u caajilo'ob Efraín, ba'ale' te'exe' ca 
dzáique'ex léecho'ob tu beel; ¡tac u ichil kulnaj Ku ca p'ectique'ex! 
9Jach kaschaje'ex, je'el bix tu kiinilo'ob Gabae'. Ba'ale' Yuumtzile' ma' bíin 
tu'ubuc u kasa'anili' bíin u jadz tu yo'olal u kebano'ob. 

Israele' bíin mukyajnac tu yo'olal u keban 

10Yuumtzile' cu ya'alic: Le ca tin nuptáantaj Israele', qui'imacchaj in wóol je'el 
bix le máax cu nuptáantic uvaob x tocoy lu'ume'. A máanja'an ch'i'ibale'exe' tin 
wilajo'ob beyo'ob ca'ach u yáax ich higoe'. Ba'ale' le ca'aj j kucho'ob tu lu'umil 
Baal-peore' tu jun páaycuntajuba'ob ti' le ma' jaaj kuobo', ca tu beetajuba'ob 
jach p'ecbe'eno'ob je'el bix le beetbil kuob cu yaacuntico'ob ca'acho', 
11U nojochil Efraine' bíin xiknalnac bey jun túul ch'íiiche'. Ma' bíin síijic u láak 
paalali', ma' bíin yanac u láak co'olelo'ob x yo'omchaja'ano'obi'. ma' bíin yanac 
u láak u mejen paalalo'obi', 
12Wa ca páatchajac u yantal u paalale', tene' bíin in toc ti'ob, ma' bíin p'at in 
mix jun túul ti'obi'. ¡Yaj yanilo'ob le máaco'ob le quéen in tzelimbáa ti'obe'! 
13Quin wilic bix u t'anic Efraín u paalal bey wíinico'ob macha'ano'ob u ti'al j 
quiimsbilo'obe'; cu jóokesico'ob u ti'al u kubico'ob u ti'al j quiimsbilo'ob. 
14¡Yuumtzil, dzáa ti'ob le ba'ax kabéet a dzáic ti'ob! ¡Ma' a cha'ic ca 
maamachajaco'ob, mix ca tzéemnaco'ob! 

Yuumtzile' cu p'u'ujul tu yo'olal Efraín 

15Yuumtzile' cu ya'alic: Tu caajil Gilgale' tu beetajo'ob tuláacal ba'ax kaas, ti' 
tin chucbesaj in p'ectico'obi'. Tu yo'olal u kaakas cuxtalo'obe' bin in ca'aj in 
jóokeso'ob tin wotoch; ma' bíin in ca'a yaabilto'obi', tumen tuláacal u 
nuuquilo'obe' ma' tu yu'ubico'ob t'aan. 
16Efraine' quimpaja'an, bey jun cúul che' tiquin u motze' tu p'ataj u dzáic u yich. 
Quex wa ca yanac u paalale', teen bíin in beet u quíimilo'ob. 
17Le caaja' ma' u yóolt u ch'en xiquint in Ku; le t o'olale' in Kue' yaan u 
cúulpachcuntic, bíin xan u máanaco'ob saatalo'ob ichil u láak caajo'ob. 

Oseas 10 

Cu je'enel u multuunilo'ob kultaj tu lu'umil Israel 

1Israele' bey jun cúul uva piim yéetel u yiche'; ba'ale' je'el bix u bin u piimtal 
ca'ach u yiche', bey u bin u ya'abcuntic ca'ach u multuunilo'ob kultaj; je'el bix 
u qui'ichquelemtal u lu'ume', bey u bin u qui'ichquelemcunsico'ob ca'ach u 
quili'ich tuunicho'ob. 
2U pucsi'ikal Israele' ca'a jaatz yanil bejela'e' yaan u kamic u jaadzil u keban. 
Yuumtzile' bíin u xiixcuntic u multuunilo'ob u kultaj, bíin xan u jen le quili'ich 
tuunicho'obo'. 
3Bejela'e' le caaja' bíin u ya'al: Mina'an to'on ajaw tumen ma' t chíin poltaj 
Yuumtzili'. Ba'ale' ¿ba'ax je'el u páajtal u beetic jun túul ajaw t o'olale'? 
4Chéen t'anal t'aan, cu séeb chi'itic tuus cu dzalkabtic nup t'aano'ob; u ti'ibil 
bejile' bey ca'ach jun p'éel xíiw cu meyaj loobe' cu ch'íijil ichil u t'o'ol lu'umil 
pakale'. 
5U cajnáalilo'ob Samariae' cu quiquilanquilo'ob; cu yokol tumen j quíim chan 
wacax Bet-avén. Tu yo'olale' le caajo' yéetel u aj kiino'obe' cu yaayaj okolo'ob 
tumen u nojbe'enile' dzo'oc u sa'atal. 
6Tac le chan wacaxo' yaan u bisa'al Asiria u ti'al u kubo'ob ti' nojoch ajaw. Beyo' 
Efraine' bíin pa'ajac u subtal; Israele' bíin u ch'a'a subtal tu yo'olal le beetbil 
kuo'. 

7Bíin sa'atac u ajawil Samaria bey jun p'éel u tzáaj che' cu báab yóokol ja'e'. 
8Bíin xiixcunta'ac u manba'al kulnajo'ob tu'ux ca'ach cu kebanchajal u caajil 
Israel. Tu yóokol u multuunilo'ob u kultajo'obe' bíin ch'íijic x tees yéetel 
ki'ixo'ob, le máaco'obo' bíin u ya'alo'ob ti' le pu'uco'obo': ¡Balo'one'exi'! ti' le 
witzo'obo' bíin u ya'alo'ob: ¡Lúubene'ex t óokol! 

U xot kiin Yuumtzil u ti'al Israel 

9Yuumtzile' cu ya'alic: Ma' u jáaws u kebanchajal Israeli' likbal tu chu'unsilac u 
beetic tu lu'umil Gabaa. ¡Xi'ic u bin u kebanchajalo'ob! Le t o'olalo', le ba'atelo' 
bíin u chuc le aj loolob yano'ob Gabao'. 
10Le caaja' yaan in jadzic le kiin bíin in wóolte'. U ti'al u ja'adzale' tene' yaan in 
much'quintic caajo'obi' le quéen in núumsaj yajt tu yo'olal u nojoch kasa'anil. 
11Efraín ca'ache' bey jun túul chan x wacax suucbesa'ane' utz tu t'aan ca'ach u 
muxic le neeko'. Tene' bejela'e' dzo'oc in dzáic yucalche', tu yóokol u 
qui'ichquelem caal, u ti'al ca u cóol le bolano'; Judae' bíin u cóol le x bukul 
lu'umo', Jacobe' bíin u pot le lu'umo'. 
12Tin wa'alaj ti'ob: Pake'ex ti'ibil bejil u ti'al a jochique'ex yaacunaj. 
Máaka'ante'ex le lu'umo' u ti'al jun p'éel túumben pakal, tumen u kiinil u 
caxanta'al Yuumtzil, tac quéen talac u ti'al u taas u cháaquilo'ob tocsajil ta 
wóokole'ex. 
13Ba'ale' te'exe' ta pakaje'ex kasa'anil, le t o'olale' ta jochaje'ex loobilo'ob ta 
jaantaje'ex xan u yich le tuus. Tu yo'olal ta wocsaj a wóole'ex ti' u bolanilo'ob 
ba'atel yéetel ti' a ya'abcach aj ba'atelo'obe', 
14bíin yanac líiksaj caaj ichil a cajnáalilo'obe', tuláacal a tuulumilo'obe' bíin láaj 
ch'éejsa'aco'ob, je'el bix tu ch'éejsilac Bet-arbel u ajawil Salmán tu kiinil le 
ba'atelo', le ca'aj ya'ach' le maamatzil yéetel u paalale'. 
15Leti' xan bíin úuchuc ti' te'ex u cajnáalile'ex Betel, tu yo'olal u nojochil a 
kebane'ex. ¡U ajawil Israele' bíin quíimic táan u tíip'il kiin! 

Oseas 11 

Kue' u yaabiltmaj u j ma' u'uyaj t'aan caajal 

1Le ca'ach chan paal u caajil Israele', tene' in yaabiltmaj ca'achi; ti' leti', máax 
in paal ca'ache', tin t'aanaj tu lu'umil Egipto. 
2Ba'ale' je'el bix u bin in t'anique', bey u bin náachtal ca'ach ti' teen. In caajale' 
cu kubic ca'ach quiimsbil ba'alche'ob ti' u ma' jaajil kuob yéetel cu tóoquic 
ca'ach poom ti' beetbil kuob. 
3Quex beyo', tene' tin nu'uctaj u beel u caajil Efraín ca tin ca'anbesaj xíimbal. 
ba'ale' leti'obe' ma' tu táan óoltajo'ob wa téen canantico'obi'. 
4Yéetel u kaaxilo'ob muumun óolal yéetel xan u suumilo'ob yaacunaj tin 
taasajo'ob ti' teen; tin takajo'ob tin p'u'uc óoli' bey je'el bix u na'adzal mejen 
paalal u ti'al j chu'uche'; j chinlajen ti'ob u ti'al in dzáic ba'al u jaanto'ob, 
5ba'ale' leti'obe' ma' tu yóoltajo'ob suut tin wicnali'. Le t o'olalo' yaan u suuto'ob 
tu lu'umil Egipto, Asiria bíin ajawtico'ob. 
6Le táadz máascab ca'a mat u yejo' bíin lúubuc tu yóokol u noj caajo'ob, bíin 
ch'éejsa'ac u tuulumilo'ob, yaan u xu'ulsa'alo'ob tu yo'olal le jok jo'olo'ob cu 
beetico'obo'. 
7In caajale' cu ch'iquicubáa j antal náach ti' teen; cu ka'am awato'ob tu tojil 
ca'an, ba'ale' mix máac áantico'ob. 
8¿Efraín bix je'el u páajtal in p'atiqueche'? ¿Bix je'el u páajtal in 
xúump'attiqueche', Israel? ¿Je'el wa u páajtal in ch'éejsiquech je'el bix tin 
ch'éejsilac u noj caajil Adma, wa bíin in beet ta wéetel je'el bix tin beetaj ti' 
Zeboime'? ¡In pucsi'ikale' péecnaja'an u yóol, chuup yéetel ch'a'a óotzilil ta 
wo'olal! 
9Ma' bíin in jaadznaquen yéetel tuláacal in p'uja'anili': mix bíin suunaquen in 
ch'éejs Efraini', tumen tene' Junab Kuen, ma' wíiniqueni'. Teen le Quili'icho', 
teen le yanen ichile'exo', ma' taalaja'anen u ti'al in ch'éejse'exi. 
10Bíin u tzaypachto'ob Yuumtzil, leti'e' bíin áacamnac bey jun túul leóne'. Le 
quéen áacamnaque' u caajale' bíin talaco'ob j chikin táan u quiquilanquilo'ob. 

11Beyo'ob ch'íich', bíin talaco'ob quiquilanquil Egipto; bíin talaco'ob tu lu'umil 
Asiria beyo'ob sacpacale'; bíin in ca'a beet ca cajlaco'ob tu yotocho'ob. Teen 
Yuumtzil, teen a'alic. 

U kasa'anil u caajil Ku 

12Efraine' tu súutpachtajen yéetel tuuso'ob; tu súutpachtajen yéetel táabsajo'ob 
u caajil Israel. Judae' dzo'oc u náachtal ti' Ku, bejela'e' u kubmaj u yóol ti' le 
beetbil kuobo'. 

Oseas 12 

1Efraine' cu tzéenticubáa yéetel iik: bul kiin u bin tu tojil u yiikal j lakin. Cu 
ya'abcuntic u tuuso'ob yéetel u meyaj loobo'ob, cu beetic nup t'aano'ob yéetel 
Asiria cu túuxtic u siibalilo'ob aceite ti' Egipto. 
2Yuumtzile' dzo'oc u dzáic ba'atel ti' Israel. Bin u ca'aj u jadz u caajil Jacob tu 
yo'olal bix u cuxtal; yaan u bo'otic je'el bix cu najmatic le ba'ax cu beetico'. 
3Ma'ili' síijique', Jacobe' tu jeelintaj u sucu'un, le ca'aj nojoch wíinicchaje' j 
ba'atelnaj yéetel Ku. 
4J ba'atelnaj yéetel jun túul ángel, tu t'ooquintaj xan, j okolnaji' ca tu káat óoltaj 
ca ch'a'abac óotzilil ti'. Kue' tu nactáantaj Betel ca j t'aanaj yéetel te'elo'. 
5Yuumtzil, le Ku yaan tuláacal páajtalil ti'e': ¡Yuumtzil, leti' u kaaba'! 
6Bey túuno', Israel suunen ti' a Ku; cuxlen yéetel jaajil óolal bey xan yéetel tojil, 
oques xan a wóol mantadz ti' Ku. 
7Yuumtzile' cu ya'alic: Canane' yaan tu kab le tuutus p'iso'obo', tumen utz tu 
t'aan u yoocol yéetel u tuus. 
8Efraine' cu ya'alic: ¡Bey, dzo'oc in ayikaltal, tin caxantaj jun p'éel nojoch 
ayikalil; ba'ale' mix máac bíin páatac u taquic in pool tu yo'olal tin náajaltaj in 
ayikalil ma' yéetel oocolil! 
9Teen Yuumtzil, teen a Ku likbal cajliquech ca'ach Egipto, bíin in ca'a beet ca 
cajlaquech ti' chuybil najo'ob, je'el bix le kiinilo'ob ca tin nactáantajech te x 
tocoy lu'umo'. 

10Tene' tin t'anaj le aj bóobato'obo' ca tin ya'abcuntaj u xooquil u náayo'ob, tu 
chi'obe' tin wa'alaj quet t'aano'ob. 
11Galaade' yaan cunel kuob, ba'ale' chéen tuutus kuob. Gilgale' cu ku'ubul 
quiimsbil xibil wacaxo'obi'; u multuunilo'ob u kultajo'obe' beyo'ob múuch' 
tuunicho'ob ichil u t'o'ol pakalilo'ob coole'. 
12Jacobe' tu ch'a'aj u tojil u cool Aram, te'elo', u ti'al u caxantic u yatane' 
yanchaj u meyaj ti' canan j tamano'ob. 
13Tu yéetel jun túul aj bóobate' Yuumtzile' tu jóokesaj u caajil Israel; tu lu'umil 
Egipto; ¡tu yo'olal jun túul aj bóobate', tu canantaj! 
14U cajnáalilo'ob u lu'umil Efraine' tu beetajo'ob u p'u'ujul Yuumtzil, dzo'oc u 
jach chi'ichnaccunsic. Le t o'olale' Yuumtzile' bíin u beet u bo'otico'ob le 
quiimsaj tu beetajo'obo', bíin u beet u cuchico'ob u si'ipil u kasa'anilo'ob. 

Oseas 13 

U xu'ulsajil Israel 

1Le quéen t'aanaco'ob ca'ach u cajnáalilo'ob Efraine' cu chíinpolta'alo'ob ca'ach 
tumen u láak u ch'i'ibalo'ob Israel; ba'ale' Efraine' j quíim le ca j kebanchaj tu 
yo'olal tu kultaj Baal. 
2¡Bejela'e' láili' u bin u kebanchajalo'obe'! cu yibico'ob u plata u ti'al u joyico'ob 
u kuob, je'el bix u tucultico'obe' je'el bix xan u dzíiboltico'ob le máaxo'ob 
joyico'obe'. Cu dzo'ocole' cu ya'alico'ob: ¡Kube'ex quíimsbil ba'alche'ob ti', le 
máaco'obo' cu dzu'udzico'ob le beetbil kuob chica'an ti' jun túul chan wacax. 
3Le t o'olale' bíin p'áataco'ob bey u ye'ebil u sáastale' yéetel bey u p'ul ja'il ya'ab 
u bin u sáastale', séeb u sa'ap'al, bey le sojol cu picta'al tumen iike', wa bey 
buudz cu jóokol ca'anal, te tu'ux cu tuulo'. 
4Yuumtzile' cu ya'alic: Teen Yuumtzil, tene' a Kuen likbal yanilech ca'ach tu 
lu'umil Egipto: Ma' a Kuintic u láak ku, tumen chéen teen a tocsajil. 
5Teen tin canantajech tu chocoil le x tocoy lu'umo'. 



2082 

 

Biblia Maya 
© 1992, Sociedades Bíblicas Unidas. 

 

 
 

 

6Ba'ale' le ca'aj yanji ya'ab janal ti' te'exe', tu jaajil a wóole'ex ca'analchaj a 
wiche'ex, ca tu'ubsene'ex. 
7Le t o'olale', bíin béeyaquen jun túul j coj ti'ob, je'el bix jun túul j chacmo'ol 
cu ch'úuctic u beelo'obe'. 
8Bin in ca'aj in nactáanto'ob bey jun túul x osa u satmaj u mejnilo'obe', u ti'al 
in xe'exet'ic u pucsi'ikalo'ob. Bey jun túul león, te'elo' ti' bíin in luko'obi'; bey 
jun túul j chi'ibale', bíin in tzi'itzico'ob. 
9Bin in ca'aj in ch'éejsech Israel, mix máac bíin páatac u toquiquech. 
10¿Tu'ux túun yaan a ajaw, u ti'al ca u toquech ichil tuláacal a noj caajo'ob? 
¿Tu'ux túun yaan a nuuquile'ex, ti' le máaxo'ob ta káataje'ex ajaw yéetel a 
nuuquile'ex? 
11Ichil in p'uja'anil ta wéetele' tin dzaj ti' te'ex ajawo'ob, ichil in p'uja'anile' ta 
wéetele' tin lukesajo'ob ti' te'ex. 
12U kasa'anil Efraine' dzíibta'an; u kebane' dzala'an p'aatlil ti' ju'un. 
13Ti' Israele' dzo'oc u kuchul u súutuquil u síijil, ba'ale' jun túul paal tu yo'olal 
u jach nuume' ma' u yojel bix u najmal u suticubáa u ti'al u síijili'. 
14¿Beyo' je'el wa u páajtal u toquico'ob ti' u páajtalil le mucnalo'? ¿Teen wa 
bíin in lojo'ob ti' le quíimilo'? Quíimil, ¿tu'ux yaan u páajtalil a xu'ulsaj? 
Mucnal, ¿tu'ux yaan a kascunajilo'ob? ¡Bejela'e' ma' bíin in ch'a'a óotzilil ti' le 
wíinico'oba'! 
15Quex ca loolnac Israel je'el bix xíiwe', bíin talac j lakin iik, le ka'amcach iik 
cu yustaj x tocoy lu'umo', bíin u tiquincunt u sayabilo'ob, bíin sa'ap'ac xan le 
dzono'oto'obo'. U aj p'eeco'ob cu bin jáanpaytic u co'ocoj ayikalilo'ob. 
16U caajil Samariae' bíin u kam u ja'adzal tu yo'olal ma' tu yóoltaj u yu'ub u 
t'aan Kui'. Bíin quíimsa'ac yéetel u ch'aac máascab, u paalale' bíin u jéejem 
p'uchto'ob j lu'um le co'olelo'ob yo'omchaja'ano'ob ti' paale' bíin je'ebeco'ob. 

Oseas 14 

Osease' cu káat óoltic ti' Israel ca suunac ti' Yuumtzil 

1¡Israel, Suunen ti' Yuumtzil a Ku, teche' j lúubech tu yo'olal a keban! 
2Suunene'ex ti' Yuumtzil, payalchi'inene'ex beya': Sa'ates tuláacal c kasa'anil 
kam yéetel utzil óolal le qui'iqui' t'aano'ob kubic ti' techa'. 
3Asiriae' ma' tu páajtal u toquico'on, mix táan u páajtal c púudzul tu yóokol 
tzíimin. Bejela'e' ma' bíin c a'ale'ex: C Ku ti' mix ba'al c beetmaj, tumen chéen 
ti' teech Yuumtzil, le j ma' yuumo' cu kamic ch'a'a óotzilil. 

Yuumtzile' cu séeb chi'itic túumben cuxtal ti' Israel 

4Yuumtzile' cu ya'alic: Bin in ca'aj in dzaco'ob ti' u j ma' u'uyaj t'aanilo'obo'; bin 
in ca'aj in yaabilto'ob quex ma' tu najmaltico'ob, tumen dzo'oc u tzelicubáa ti' 
in p'uja'anil. 
5Bin in ca'aj béeytal ti' Israel je'el bix le p'uulja'o, bíin loolnac je'el bix le 
dzula'obo'. U mootzo'obe' bíin ma'alob táabaco'ob je'el bix u witzil Libanoe'; 
6u kabo'obe' bíin jadzutz jáayaco'ob je'el bix u kabo'ob olivoe', u qui'iboquile' 
bey u qui'iboquil u kuulche'il libanoe'. 
7Israele' bíin cajlac tu ca'a téen tu yáanal in canan; bey túuno' bíin ch'íijic je'el 
bix trigoe', bíin loolnac xan je'el bix u lool uvae' yéetel bíin kaj óolta'ac je'el bix 
u vinoil libanoe'. 
8Efraine' bíin u ya'ale': ¿mix ba'al yaan in wil tu yéetel le beetbil kuobo'? ¡Teen 
máax áantic yéetel máax canantic in caajal! Tene' beyen jun cúul pinoe' 
mantadz ya'axe', ti' teen bíin u caxant in caajal u yich. 

U dzooc 

9Le aj ojéelajo'ob yéetel le ma'alob u tuuculo'obo' u ch'a'a nu'ucto'ob le 
péectzila': U bejilo'ob Yuumtzile' tojtaco'ob, le aj ti'ibil bejo'obo' cu bino'ob tu 
paach; ba'ale' le j loolob máaco'obo' ti' cu t'óochpajalo'obi'. 

Joel 

Joel 1 

Le sáako'obo' cu kascuntico'ob le paakalo'obo'. 

1Le péectzila' Yuumtzil j a'al ti' Joel, u paal Petuel. 
2U'uye'ex ma'alob, u nuuquile'ex, yéetel tuláacale'ex u cajnáalile'ex le lu'uma'. 
¿A wilmaje'ex wa ti' u láak kiin ba'al beya'? ¿J ila'ab wa ba'al chica'an ti' lela', 
tu kiinilo'ob a taataex? 
3Tzicbalte'ex ti' a paalale'ex, leti'obe' ca u tzicbalto'ob ti' u paalalo'ob xan, u 
paalalo'obe' ti' le máaxo'ob ma' síijico'obo'. 
4Tuláacal ba'ax j p'áate' jaanta'ab tumen le j sáako'obo': le dze'edzec j p'áato', j 
taalo'ob u láako'obe' ca tu jaantajo'ob. 
5¡Cala'ane'ex, te'exe' aajene'ex! ¡okolnaque'ex, j ukul vinoex, tumen tac u kab 
uvae' bíin lukesa'ac ti' te'ex! 
6Tumen le j sáako', bey jun p'éel nojoch mu'uka'an aj ba'atelo'obe', yaan u 
cojo'ob león yéetel u dza'ayo'ob leónae', dzo'oc u chupico'ob in múuch' 
caajalo'ob. 
7Dzo'oc u ch'éejsico'ob c pakal uvaob, dzo'oc u xe'exet'ico'ob c higueraob; dzo'oc 
u láaj dzíilico'ob, dzo'oc xan u p'atico'ob sac u kabo'ob. 
8Bey x dzo'ocol beel x ch'úupale' cu yokol, cu búuquintic u nookil quimen tu 
yo'olal j quíim le máax dzáa u t'aanil dzo'ocol beel ti'o', 
9bey u yokolo'ob le aj kiino'obo' tumen j kulnaje' mina'an janalbe'en neeko'ob 
mix vino' u ti'al u ti'ibil óolal Yuumtzil. 
10Le coolo'obo' j ch'éejsa'abo'ob, le lu'umo'obo' ichil okom óol yanilo'ob. Le 
trigoo' dzo'oc u sa'atal, u x péet pachilo'ob le uvao' dzo'oc u tijil le olivo'ob 
xano' dzo'oc u quíimilo'ob. 
11Te'ex máaxe'ex ca meyaje'ex te j coolo'obo' yéetel te tu x péet pachil le 
uvaobo', okolnene'ex yéetel óotzil óolal, tumen j kaschaj le pakalo'obo' bey xan 
u joochilo'ob trigo yéetel cebadaa. 

12Dzo'oc u tijil u x péet pachil uvaob dzo'oc xan u kastal le higueraobo'. J tij le 
granadaobo', le xa'ano'obo' le manzanaobo' yéetel tuláacal u che'ilo'ob káax. 
¡Bey xu'ulic u qui'imac óolal tuláacal le máaco'obo'! 
13Te'ex aj kiine'ex, u aj meeyjule'ex u multuunil kultaj, búuquinte'ex to'oto'och 
nooko'ob, okolnene'ex yéetel yaayaj óolal, tumen tu kulnaj u Kue' mina'an 
janalbe'en neeko'ob mix vino u ti'al ti'ibil óolalo'ob. 
14T'ane'ex le caajo', ka'ayte'ex su'ukin; much'quinte'ex tu kulnaj Yuumtzil Ku le 
u nuuquilo'ob yéetel tuláacal u cajnáalilo'ob le caajo'oba', u ti'al ca a 
payalchi'ite'ex ti' Yuumtzil. 
15¡Yaj yanilo'on, táan u náadzal u kiinil Yuumtzil! ¡U kiinil sajbe'entzil, tumen 
cu taasic xu'ulsajil le máax yaan tuláacal u páajtalile'! 
16Tu táan c icho'obe' lukesa'ab le janal ti' to'ono', ca j dzo'oc le qui'imac óolal 
tu kulnaj c Kuo'. 
17Le i'inajo' j quíim te tu t'o'ol le lu'umo', le trigoo' dzo'oc u kastal le ch'iilo'obo' 
xano' dzo'oc u je'enelo'ob. 
18¡Buca'aj óotzilil u yáacam le wacaxo'! Chéen cunel u caxantico'ob su'uc le x 
wacaxo'obo'; u múuch'cabil le j tamano'obo' táan u quíimilo'ob. 
19¡Ti' teech quin káat óolal Yuumtzil, tumen le káako' dzo'oc u tóoquic u 
xíiwilo'ob le x tocoy lu'um yéetel u che'ilo'ob le káaxo'! 
20¡Tac u ba'alche'ilo'ob le káaxo' cu káat óolalo'ob ti' teech, tumen dzo'oc u tijil 
le t'o'ol ja'obo', le káako' cu tóoquic le su'uco'obo'! 

Joel 2 

1Tu witzil Sione' Paxe'ex le jóopsbil paaxo'; jóopse'ex u paaxil jak óolal tu 
quili'ich witzil Yuumtzil. Quiquilnaque'ex tuláacal le caja'ano'ob Judao', tumen 
naadz yanil u kiinil Yuumtzil: 
2u kiinil éekjoch'e'enil yéetel éekpike'enil, u kiinil múuyalo'ob yéetel 
bo'oyilo'ob. 

U meen loob le sáako'obo' 

Jun p'éel táaj nojoch u múuch'ul j sáako'ob dzo'oc u jáayal tu yóokol le 
pu'uco'obo' beyo'ob u sáasjome'enil u taal u sáastale'. Mix jun teen ila'ac, mix 
bikin bíin ca'a ila'ac ba'al beyo'. 
3Beyo'ob káak cu xu'ulsic tuláacal ba'ale'; cu tóoc ma'ili' máanaque', bey xan cu 
dzo'ocol u máane'. Le lu'ume', bey ca'ach jun p'éel Eden ma'ili' talaco'obe', le 
quéen xi'ico'obe' cu p'áatal bey jun p'éel x tocoy lu'ume'. ¡Mix ba'al cu p'áatal 
tu beelo'ob! 
4Chica'ano'ob ti' tzíimino'ob cu yáalcabo'ob nat'a'ano'ob 
5u juumbal xan le quéen síit'naco'ob tu yóokol le pu'uco'obo', beyo'ob u 
juumo'ob u bolanilo'ob ba'atele', bey u juum u yelel tiquin le'ob cu tóoca'alo'ob 
tumen káake'. Beyo'ob jun múuch' aj ba'atelo'ob yaan u páajtal cu tzolicubáa u 
ti'al j ba'atele'. 
6Le máaco'obo' le quéen u yilo'obe' cu quiquilanquilo'ob, tuláacal u táan 
yicho'obe' cu sacpile'entalo'ob. 
7Cu yáalcabo'ob beyo'ob u jach xiixib máaquilo'ob ba'atele', cu na'acalo'ob tu 
yóokol le tuulumo'obo', tu jujun túulilo'ob cu bino'ob tu beelo'ob, mix jun túul 
cu kechic u bejili'. 
8Ma' tu paclan jéentanticuba'ob, tu jujun túulil cu bin tu beel, cu jupicuba'ob 
ichil julubo'obo', mix bey cu ki'itpajalo'obo'. 
9Cu téec ch'a'ico'ob le caajo', cu yáalcabo'ob tu yóokol le tuulumo', cu 
na'acalo'ob tu yóokol le najo'ob beyo'ob j oocolo'ob cu yooclo'ob ti' calom kiine'. 
10Tu táano'obe' le lu'uma' cu quiquilaanquil, le ca'ano' cu péec u yóol, le kiin 
yéetel le ujo' cu yéekjoch'e'entalo'ob, le eeko'obo' cu p'áatalo'ob x ma' léembalil. 
11Yuumtzile' tu táan u aj ba'atelo'obe', cu beetic u yu'uba'al u t'aan bey u juum 
u quíilbal cháaque'. Sen ya'abo'ob u aj ba'atelo'ob; seten ya'ab le máaxo'ob 
beetic ba'ax cu ya'alico'. ¡Buca'aj nojochil yéetel sajbe'entzil u kiinil Yuumtzil! 
Mina'an mix máac je'el u páajtal u wa'atal tu táan. 

U ch'a'a óotzilil le Yuumtzilo' 

12Ba'ale' bejela'e' Yuumtzile' cu ya'alic: ¡Suunaque'ex ti' teen yéetel tuláacal a 
pucsi'ikale'ex. Suukinene'ex, awatnene'ex yéetel okolnene'ex! 
13¡Suunene'ex ti' Yuumtzil a Kuex, jat a pucsi'ikale'ex, ma' a jatique'ex a 
nooke'ex! Tumen Yuumtzile' utz yéetel cu ch'a'ic óotzilil, chuca'an u yóol, láaj 
yaacunaj, mantadz u dzaama u yóol u lukesic le jaadzo'. 
14Ma' xan ca in tucult ma' in jadzique'exi', ca in túuxt ti' te'ex qui'iqui' t'aano'obi': 
janalbe'en neeko'ob yéetel vino u ti'al u ti'ibil óolal Yuumtzil a Kuexi'. 
15¡Paxe'ex le jóopsbil paax tu witzil Siono'! T'ane'ex le caajo' a'ale'ex ti'ob ca 
úuchuc su'ukin; 
16much'quinte'ex u caajal Ku, utzquinte'ex u yanilo'ob; much'quinte'ex le 
nuxibo'obo', mejen paalalo', tac le chan palo'ob cu chu'ucho'obo'. ¡Tac xan le 
máaxo'ob táantic u dzo'ocol u beelo'obo' jóokoco'ob te tu káasabil dzoca'an 
beel! 
17okolnaco'ob le aj kiino'obo', u aj meeyjulo'ob Yuumtzil, ca u ya'alo'ob tu yáam 
u táancabil yéetel u multuunil kultaj: Yuumtzil, sa'ates u si'ipil a caajal; ma' a 
cha'ic ca p'a'asta'ac a caajal tumen mix máac; ma' a cha'ic u t'onquinta'alo'ob 
tumen le u láak caajo'ob mix ca a'ala'ac tumen le ma' ocsaj óolo'obo': ¿Tu'ux 
yaan u Ku? 
18Yuumtzil túune' tu ye'esaj u yaacunaj tu yo'olal u caajal; yéetel u ch'a'a óotzilil 
ti' u caajale', 
19tu ya'alaj: Bin in ca'aj in túuxt trigo, vino yéetel aceite, tac a qui' na'ajtale'ex, 
ma' bíin suunaquen in cha'a' a che'ejtale'ex tumen le j ma' ocsaj óolo'obo'. 
20Bíin in náachcunt ti' te'ex le j sáako'ob j xaman u taalo'obo', bíin in 
tojolch'into'ob, ca xi'ico'ob te x tocoy lu'umo'. U aj canano'ob cu bin táanilo' 
bíin in bulo'ob ichil quimen ka'anab; u aj canano'ob cu taalo'ob paachilo' bíin 
in bulo'ob ichil noj ka'anab, u wíinclilo'obe' bíin tu'uchajaco'ob yéetel bíin tu' 
boocchajaco'ob. ¡Bíin in beet nucuch ba'alo'ob! 

21Lu'um, sen qui'imacchajac a wóol, ma' a ch'a'ic sajaquil, tumen Yuumtzile' 
bíin u beet nucuch ba'alo'ob. 
22U ba'alche'ile'ex káax ma' a ch'a'ique'ex sajaquil, tumen le su'uco'obo' bíin u 
ca'a ya'axaco'ob, le che'obo' bíin u dza'ob u yicho'ob, bey xan bíin yanac sen 
ya'ab higo yéetel uva. 
23¡Qui'imacchajac a wóole'ex, u cajnáalile'ex Sión, qui'imacchajac a wóole'ex ti' 
Yuumtzil a Kuex! Leti'e' tu dzaj ti' te'ex káaxalbil ja', tu súutuquil kabéetchajic, 
u káaxalbil u ja'ilo'ob ja'aja'al yéetel que'elil, lajquet je'el bix u beetic ca'ache'. 
24Bíin anac jun p'éel u ma'alob joochil trigo, sen ya'ab vino yéetel ya'ab aceite. 
25Teen bíin in sut ti' te'ex le ba'axo'ob ma' ta náajaltaje'exe' ti' le ja'abo' tu yo'olal 
le tu kascuntaj le j sáako'obo', le nojoch múuch'ul sáak tin túuxtaj ti' te'exo'. 
26Te'exe' bíin janaque'ex tac quéen na'ajchajque'ex, bíin xan a qui'iqui' t'ante'ex 
Yuumtzil a Kuex, tumen tin beetaj ta wo'olale'ex nucuch jak óol ba'alo'ob. Mix 
bikin bíin ca'a u pa'ajac u subtal in caajal, 
27te'exe', j israelitaex, bíin a kaj óolte'ex, teen Yuumtzil, ti' yanen ta 
wéetele'exe', teen a Junab Kuex, mina'an u láak a Kuex. ¡Mix bikin bíin suunac 
u ch'a'ob subtal in caajal! 

Cu taal u pixan Ku 

28Cu dzo'ocol le ba'alo'oba' bíin in wec in pixan tu yóokol tuláacal wíinico'ob: 
a j xibil paalale'ex yéetel a x ch'upul paalale'ex bíin bóobatnaco'ob tin wo'olal, 
le nuxibo'obo' bíin wayaknaco'ob, le j táanquelemo'obo' bíin náaynaco'ob. 
29Bey xan tu yóokol j palitzilo'ob yéetel x palitzilo'ob bíin in wec in pixan ti' le 
kiino'obo'; 
30bíin in we'es tu nak ca'an nucuch jak óol ba'alo'ob, te j lu'umo' ki'ik, káak 
yéetel u múuyalilo'ob buudz. 
31Le kiino' bíin éekjoch'e'enchajac, le ujo' bíin p'áatac bey ki'ike', ma'ili' kuchuc 
u kiinil Yuumtzile', lela' jun p'éel nojoch kiin yéetel sajbe'entzil. 

32Ba'ale' tuláacal le máaxo'ob bíin u payalchi'ito'ob u kaaba' Yuumtzile' bíin u 
tocuba'ob ti' quíimil, tumen tu pu'uquil Sión, ti' u caajil Jerusalén, ti' bíin ti'anac 
tocsajili', je'el bix tu séeb chi'itilac Yuumtzile'. Le máaxo'ob tu yéeyajo' bíin 
p'áataco'ob tu yéetel cuxtal. 

Joel 3 

1Le quéen kuchuc u súutuquile' cu ya'alic Yuumtzil, bíin in beet u kexpajal 
ba'ax cu taal u kiinil ti' Judá yéetel ti' Jerusalén. 
2Bíin in much'quint tuláacal le múuch' caajo'obo', u ti'al in bisico'ob tu táax 
kóom lu'umil Josafat te'elo' ti' bíin in p'is óolto'ob tu yo'olal ba'ax tu beetajo'ob 
ti' in caajal Israel. Tumen tu ki'itbesajo'ob le j israelitaob ti' tuláacal yóokolcaab, 
ca tu t'oxajo'ob in lu'umil tu baatzilo'ob. 
3Bulbil tu t'oxláantajo'ob in caajal, tu conajo'ob mejen j xibil paalal yéetel 
mejen x ch'úupalo'ob, cu dzo'ocole' tu xupajo'ob u taakinil ti' vino yéetel ti' x 
cáacbachilo'ob. 

U p'is óolal Yuumtzil ti' u láak caajo'ob 

4¿Ba'ax a káate'ex ti' teen Tiro, Sidón yéetel Filistea? ¿A káate'ex a sute'ex kaas 
ti' teen? ¿A káate'ex ca bo'ota'ac ti' te'ex wa ba'ax? ¡Séeba'an túun bíin in dzáa 
le ba'ax ca najmaltique'exo'! 
5Te'exe' ta wocoltaje'ex in plata yéetel in oro, ca ta bisaje'ex in ayikalil ta 
kulnaje'exo'ob. 
6Ta bisaje'ex náachil u cajnáalilo'ob Judá, u cajnáalilo'ob Jerusalén, ca ta 
conaje'exo'ob bey palitzilo'ob ti' le j griego'obo'. 
7Ba'ale' tene' bin in ca'aj in jóokeso'ob tu cúuchil tu'ux ta conaje'exo'ob, bin in 
ca'aj xan in beet ca a mukyajte'ex láili' le ba'ax tu mukyajtajo'obo'. 
8Bíin in con a j xibil paalale'ex yéetel a x ch'upul paalale'ex ti' le judióbo' u ti'al 
xan ca u cono'ob ti' le j sabeob, u cajnáalilo'ob náach lu'um. Teen Yuumtzil, tin 
wa'alaj. 

9Ka'ayte'ex ti' le múuch' caajo'obo': ¡Nu'ucbese'ex le quili'ich ba'atelo'! ¡T'ane'ex 
le xiixib máaco'obo'! ¡Talaco'ob ca xíimbalnaco'ob le aj ba'atelo'obo'! 
10Ca u beeto'ob tadz máascab yéetel u x páanab lu'umo'ob, bey xan u julte'ob 
yéetel u lóobche'ob, le máax luba'an u muuke' ca u ya'ale': ¡Tene' jach yaan in 
muuk'! 
11Tuláacale'ex u cajnáalile'ex le caajo'ob naadzo'obo', tu séeblaquil, ¡co'ote'enex 
a much'aba'ex! ¡Tac le máax ma'atech u ba'atele' bíin suunac aj ba'atel! 
12U nu'ucbesuba'ob le caajo'obo' ca talaco'ob tu táax kóom lu'umil Josafat, 
tumen ti' cu bin u p'is óolt Yuumtzil tuláacal le caajo'ob naadzo'obo'. 
13Tumen tuláacalo'obe' loolob máaco'ob, xote'exo'ob bey trigo dzo'oc u yiijtale', 
tumen u kiinil jooch; puch'e'exo'ob bey uvae', tumen dzo'oc u p'iistal u ti'al u 
beeta'al le vinoo'. 
14Yaan nucuch múuch'ulo'ob tu táax kóom lu'umil Éejemcunaj, tumen dzo'oc u 
náadzal u kiinil Yuumtzil. 
15Kiin yéetel uje' cu yéekjoch'e'entalo'ob, le eeko'ob xano' cu p'áatal ma' tu 
léembalo'ob. 
16Yuumtzile' le quéen u beet u yu'uba'al u t'aan bey u léembal cháac líikbal tu 
witzil Sión, yéetel Jerusalene', ca'an yéetel lu'ume' cu quiquilanquilo'ob. Ba'ale' 
Yuumtzile' jun p'éel ma'alob ta'acbesaj u ti'al le j israelitaobo', máaxo'ob u 
caajal. 

Jun p'éel u kiinil qui'imac óolal cu taal u ti'al Judá 

17Te'exe' bíin a kaj óolte'ex, teen Yuumtzil, a Kuex, caja'anen Sión, in quili'ich 
witzil. Jerusalene' bíin suunac jun p'éel quili'ich caaj: mix bikin bíin suunac 
ch'a'abil tumen táanxel caajilo'ob. 
18Ti' le kiino', vino yéetel leche bíin áalcabnaco'ob beyo'ob ja' tu yóokol 
witzilo'ob yéetel tu yóokol múulo'ob, u t'o'ol ja'ilo'ob Judae' bíin u biso'ob ya'ab 
ja'. Tin kulnaje' bíin tuulnac jun p'éel sayab ja'i' bíin jóoyabt u táax kóom 
lu'umil Sitim. 

19Egiptoe' bíin p'áatac x lab caajil, Edome' bíin suunac x tocoy lu'umil, tumen 
líiko'ob ti' u cajnáalilo'ob Judá yéetel tu lu'umile' we'ec u ki'ikel j ma' si'ipilo'ob. 
20-21Teen bíin in sut le quíimil ti'ob; ma' bíin in sa'ats le máax si'ipo'. Ba'ale' 
Judá yéetel Jerusalén mantadz cu bin yantal u cajnáalilo'ob, teen Yuumtzile', 
bíin cajlaquen tu witzil Sión. 

Amós 

Amós 1 

U xot kiin Ku tu yóokol le caajo'ob naadztaco'ob ti' Israel. 

1Lela' leti' le péectzil j dzaab ti' Amós, jun túul aj canan j taman tu chan caajil 
Tecoa, tu kamaj ti' Ku tu yo'olal Israel, ca'a p'éel ja'ab ma'ili' quíilbanac le 
lu'umo', tu kiinilo'ob Uzías, u ajawil Judá, yéetel tu kiinilo'ob Jeroboam u paal 
Joás, u ajawil Israel. 
2Le quéen u beet Yuumtzil u yu'uba'al u t'aan bey u juum u quíilbal cháaque' 
likbal tu pu'uquil Sión, tu caajil Jerusalén, u lu'umilo'ob le ya'ax su'uco' cu 
tijilo'ob cu chuchultal xan tu ca'anal jo'ol lu'umil Carmelo'. 
3Bey u ya'alic Yuumtzila': Le j Damascoilo'obo' dzo'oc u beetico'ob ya'abcach 
loob ma' bíin p'áatac x ma' jaadzilo'obi'; tumen tu p'u'up'u'cha'ajo'ob le j 
Galaadilo'obo' bey u p'u'uchul nal ti' ca'anche'e' u ti'al oxo'ontbile'. 
4Le t o'olale' bíin in tóoc u jalach naj Hasael, le káak bíin tóoquic u jalach 
najilo'ob Ben-hadad. 
5Bíin in je'ekabt yéetel muuk u jool najilo'ob Damasco; bíin in xu'uls le máax 
cu ajawil Bicat-avén bey xan le máax cu méektáan tu caajil Bet-edeno', le j 
siriobo' bíin bisa'aco'ob kala'ano'ob tac Kir. Yuumtzil a'alic. 
6Bey u ya'alic Yuumtzila': Le j Gazaobo' dzo'oc u seten beetico'ob ya'abcach 
loobo'ob le t o'olalo' ma' bíin in p'áato'ob x ma' jaadzi'; tumen tu bisajo'ob 
palitzilil tuláacal jun p'éel caaj ca tu conajo'ob ti' Edom bey u co'onol palitzile'. 
7Le t o'olale' bíin in tóoc u tuulumilo'ob Gaza, le káako' bíin u ch'éejs u jalach 
najilo'ob. 
8Bíin in xu'uls le máax cu ajawiltic Asdod bey xan le máax cu méektáan tu 
caajilo'ob Ascalono'. ¡Yéetel tuláacal in páajtalile' bíin in pulinbáa tu yóokol 
Ecrón, tac u dzooc j filisteo bíin quíimic! Yuumtzil a'alic. 
9Bey u ya'alic Yuumtzila': Le j Tiroilo'obo' dzo'oc u beetico'ob ya'abcach loob le 
t o'olale' ma' bíin in p'ato'ob x ma' jaadzili' tumen tu kubajo'ob tu kab Edom u 

ti'al palitzilil, ti' tuláacal jun p'éel caaj yéetel máaxo'ob u beetmajo'ob jun p'éel 
u nup t'aanil sucu'untzil. 
10Le t o'olale' bíin in tóoc u tuulumilo'ob Tiro, le káako' bíin u nac káakt u 
jalach najilo'ob. 
11Bey u ya'alic Yuumtzila': Le j Edomilo'obo' dzo'oc u beetico'ob ya'abcach 
loobo'ob ma' bíin in p'ato'ob x ma' jaadzili'; tumen u machmajo'ob u táadz 
máascabo'ob x ma' ch'a'a óotzilil, tu ch'a'apachtajo'ob le j israelitaob u 
láaktzilo'ob. Ma' j cóomchaj u yóolo'ob u kuuxilo'ob yéetel u ch'a'ap'ectico'obi'. 
12Le t o'olale' bíin in tóoc Temán, u káakile' bíin u nac káakt u jalach najilo'ob 
Bosra. 
13Bey u ya'alic Yuumtzila': Le Amonilo'obo' dzo'oc u beetico'ob ya'abcach loob 
ma' bíin in p'ato'ob x ma' jaadzili'; tumen tu yo'olal u nojochquintico'ob u 
lu'umo'obe', tu je'ajo'ob u jobnel le co'olelo'ob yo'omchaja'ano'ob cajnáalo'ob tu 
caajilo'ob Galaado'. 
14Le t o'olalo' bíin in tóoc u tuulumilo'ob Rabá, le káako' bíin u nac káakt u 
jalach najilo'ob ichil u yawatilo'ob ba'atel yéetel u quíilbal u cháaquil chac ikal. 
15U ajawe' bíin xi'ic cajtal táanxel x tocoy lu'um, pa'ate' yéetel tuláacal le 
máaco'ob jach kabéeto'obo'. Yuumtzil a'alic. 

Amós 2 

1Yuumtzile' cu ya'alic: Le j moabitaobo' dzo'oc beetico'ob ya'abcach loobo'ob le 
t o'olale' ma' bíin in p'ato'ob x ma' jaadzili'; tumen tu tóocajo'ob u baaquelo'ob 
u ajawil Edom p'is tu suuto'ob ta'anil káake'. 
2Le t o'olale' bíin in tóoc u cajtalilo'ob u lu'umil Moab, le káako' bíin u nac káakt 
u jalach najilo'ob Queriot; ichil u yawatilo'ob ba'atel yéetel u juum jóopsaj 
paaxilo'obe', le j moabitaobo' bíin quíimico'ob. 
3¡Bíin in lukes le ajaw ti' le caajo'; bíin in quíims, pa'ate' yéetel u nuuquilo'ob! 
Yuumtzil a'alic. 

4Yuumtzile' bey u ya'alica': Judailo'obe' dzo'oc u beetico'ob yaabcach loobo'ob 
ma' bíin in p'ato'ob x ma' jaadzili'; tumen ma' tu éejemtajo'ob in ca'anbesajo'ob 
Yuumtzili' mix tu yu'ubajo'ob u a'almaj t'aano'obi', ba'ale' tu kultajo'ob láili' le 
beetbil kuob le kultajo'ob ca'ach u taataobo'. 
5Le t o'olale' bíin in t'ab u caajil Judá, le káako' bíin u tóoc u jalach najilo'ob 
Jerusalén. 

U p'is óolal Ku tu yóokol Israel 

6Bey u ya'alic Yuumtzila': Le j israelitaobo' dzo'oc u beetico'ob ya'abcach 
loobo'ob, ma' bíin in p'ato'ob x ma' jaadzili'; tumen cu conico'ob tu yo'olal 
taakin le j ma' si'ipilo' le máax óotzilo' cu conico'ob tu yo'olal jun dzáam xanab. 
7Cu yedzico'ob yéetel cu pajico'ob u subtal le óotzilo'obo', ma' tu yóoltico'ob u 
beeto'ob ba'ax no'oja'an tu yo'olal j caabal óolo'obo'. Taatatzil bey xan u paale' 
cu chitalo'ob yéetel jun túulil x co'olel, beyo' cu manba'alcuntico'ob in quili'ich 
kaaba'. 
8Cu jaytalo'ob tu yóokol nooko'ob tu kamajo'ob tu yo'olal páayil, táan u 
jaantico'ob janalo'ob kuba'an ti' le beetbil kuob; cu manico'ob vino yéetel u 
taakinil u bo'olal si'ipil ti' j ma' si'ipil, u ti'al u yuko'ob tu kulnaj u ku. 
9Ba'ale' tene' u ti'al in je'ic bej a ti'ale'exe' ca yanchaj in ch'éejsic le j amorreobo', 
tin ch'éejsajo'ob jun puli', quex tumen ca'analo'ob je'el bix kulche'ob yéetel 
mu'uka'ano'ob je'el bix le béeco'obo'. 
10Ba'ale' te'exe' tin jóokesaje'ex tu lu'umil Egipto, ca tin nu'uctaj a beele'ex 
cuarenta ja'abo'ob te x tocoy lu'umo' u ti'al ca in dzáa ti' te'ex u lu'umo'ob. 
11Israelita'ex tu páajtal a ma' jajcuntique'ex, wa ma' tin líiksaj wa jay túul aj 
bóobato'ob u láak nazareob. Yuumtzil j a'ale. 
12Ba'ale' te'exe' ta dzaje'ex vino u yuko'ob le j nazareobo', ta wet'aje'ex xan ti' le 
aj bóobato'ob u t'aanaco'ob tin kaaba'. 
13Wa beyo', teen xane' bíin in beet u yéech'bal le lu'um tu yáanal a wooque'exo', 
je'el bix u yep'ech jun p'éel bolan chuup yéetel trigoe'. 

14Quex buca'aj ca áalcanaco'obe' ma' bíin u jecho'obi'; le asab mu'uka'ano' bíin 
mina'anchajac u muuk, ma' bíin u tocubáa mix le jach j xiixib máaco'. 
15Le aj p'úunche'o', ma' bíin u tocujubái' mix séeba'an u yáalcabo', mix le cu 
púudzul ti' tzíimino'. 
16Ti' le kiino', tac le jach xiixib aj ba'atelo'ob bíin u p'at u nu'uculo'ob u ba'atel 
u ti'al ca páatac u púudzul. Yuumtzil a'alic. 

Amós 3 

U meyaj aj bóobat 

1Israelitaex, u'uye'ex ba'ax cu ya'alic Yuumtzil ti' le caaj tu jóokesaj tu lu'umil 
Egipto: 
2Chéen te'ex tin yéeyaje'ex ichil tuláacal u caajilo'ob lu'um. Le t o'olal bíin in 
káat ti' te'ex ca cáante'ex ti' teen tuláacal le loobo'ob dzo'oc a beetique'exo'. 
3Wa ca'a túul cu nupicuba'ob j xíimbale', lelo', tumen dzo'oc u tucultico'ob bey 
cu bino'ob j xíimbalo'; 
4wa león cu yáacam te j káaxo', tumen dzo'oc u dzoon; wa u chichnil cu looc u 
caal ichil le áactuno', lelo' tumen dzo'oc u chuquic wa ba'ax; 
5wa jun túul ch'íich' cu lúubul j lu'ume', lelo' tumen yaan ca'ach jun p'éel léech; 
wa jun p'éel léech cu síit' j lu'ume', lelo', tumen yaan ba'ax tu léechtaj; 
6wa cu juum u jóopsbil paaxil ba'atele' cu ja'akal u yóol caaj, wa ba'ax yaan 
kaas cu yúuchul ich caaje', lelo', tumen Yuumtzil tu ya'alaj ca úuchuc. 
7Mix jun téen cu beetic wa ba'ax Yuumtzil wa ma' tu dzáic ojéeltbil tumen u 
palitzilo'ob le aj bóobato'obo'. 
8¿Máax ma' tu quiquilaanquil tu yo'olal sajaquil, wa cu yáacam le leóno'? 
¿Máax ma' tu t'aan tu kaaba' Yuumtzil, wa leti' a'alic ca t'aanac? 

U xu'ulsajil Samaria 

9Ka'ayte'ex tu jalach najilo'ob Asdod bey xan tu jalach najilo'ob Egipto: 
Co'otene'ex tu pu'uquilo'ob Samaria; ile'ex le x wo'oquin yaan tu yóokolo' ile'ex 
xan le meyaj loobo'ob cu mukyajta'al te'elo'. 
10Yuumtzile' cu ya'alic: Leti'obe' ma' u yojelo'ob u beeto'ob ba'ax tu beeli'; u 
ta'acbesmajo'ob tu jalach najo'ob le ba'ax tu yocoltajo'ob yéetel meyaj loobo'. 
11Bey túuno', Ku Yuumtzile' cu ya'alic: Jun túul aj p'eeque' bíin u súut pacht le 
caajo'oba', bíin u jen a tuulumil, bíin xan oocolnac ta jalach najilo'ob. 
12Bey u ya'alic Yuumtzila': Je'el bix jun túul aj canan cu toquic tu chi' león ca'a 
dzíit ooco'ob wa jun chan xéet' u xiquin j tamane', bey bíin úuchuc ti' le 
israelitaob caja'ano'ob Samaria, le quéen púudzuco'obo' le máaxo'ob cu 
chitalo'ob ti' u co'ocoj káanche'ilo'ob Damasco. 
13Yuumtzil, Ku yaan tuláacal páajtalil ti'e' cu ya'alic: Te'exe' u'uye'ex, taque'ex 
u pool u caajil Jacob. 
14Tumen le kiin quéen in wa'al ti' Israel ca u cáant u kebano'obe', bíin in 
xiixcunt u multuunilo'ob kultaj tu caajil Betel; u baaco'ob le u multuunil 
kultajo' bíin ch'a'acaco'ob, bíin lúubuco'ob j lu'um. 
15Bíin in jen u najilo'ob u kiinilo'ob que'el, bey xan u najilo'ob yáax kiin, bíin 
in ch'éejs le najilo'ob marfil u ca'ajo'obo' bíin in p'at x caajil le nucuch jalach 
najo'obo'. Yuumtzil a'alic. 

Amós 4 

1U'uye'ex lela' u xunáan co'olelile'ex Samaria, máaxe'ex ca yedzique'exo'ob le 
óotzilo'obo', yéetel ca loobiltique'exo'ob le máaxo'ob yaj yanilo'obo', ca 
wa'alique'ex ti' a wíichame'exo'obe' ca u taaso'ob vino' u ti'al a wuke'ex. 
2Ku Yuumtzil tu yo'olal u quili'ichile' tu jalach t'aantaj: Táan u taal kiino'ob bíin 
jíilta'aque'ex yéetel jookob u ti'al a bisa'ale'ex, a paalale'exe' bíin jokobta'aco'ob 
yéetel x lu'utzubo'ob. 
3Bíin tzola'an jóokoco'ob ti' nu'ut' joolo'ob, u ti'al a wáalcabansa'ale'ex tu 
káaxilo'ob Ermón. Yuumtzil a'alic. 

Jun p'éel báaxal tzol xiquin 

4Xeene'ex Betel, xeene'ex xan Gilgal: ¡kebancuntaba'exi', ya'abcunte'ex a j ma' 
u'uyaj t'aanile'ex! Bise'ex a quíimsbil ba'alche'ob tu ja'atzcabil bise'ex xan a 
diezmo'ex amal óox p'éel kiin. 
5Tóoque'ex waajo'ob ma' paji' bey u ti'ibil óolalil a nib óolale'ex, ka'ayte'ex 
tuláacal tu'ux u junal óolalil ti'ibil óolal, bey tumen leti' utz ta t'aane'exo'. 
Yuumtzil a'alic. 

Quex táan u ja'adzale' Isarele' ma' tu kanbal 

6Tene' tin beetaj a mukyajtique'ex wi'ij ti' tuláacal a noj caajile'ex; tene' tin 
beetaj u mina'antal janal ti' tuláacal a cajtalile'ex, ¡ba'ale' te'exe ma' ta 
caxtene'exi'! Yuumtzil a'alic. 
7Bey xan tin beetaj u jáawal u káaxal cháac óox p'éel winalo'ob u bin u yiijtal 
u nalil le coolo'obo'. Ti' jun p'éel caaje' tin beetaj u káaxal cháac, ti' u láake' 
ma'; ti' jun p'éel coole' j káax cha'aqui', tu láak coole' tiji' tumen mina'anchaj 
ja'i'; 
8ti' cajal caaj cu bin ca'ach le máaco'ob u caxanto'ob ja'o', ba'ale' le dze'edzec tu 
caxtajo'obo' ma' tu máansaj u yukajilo'obi', ¡ba'ale' te'exe' ma' ta caxtene'exi'! 
Yuumtzil a'alic. 
9Tin jadzaje'ex Yéetel choco' iiko'ob bey xan yéetel báan quíimil, tin beetaj u 
chuchultal a pakale'ex bey xan u pakal uvaex, le sáako'obo' tu jaantajo'ob le x 
ko'ocho' yéetel le olivo'obo', ¡ba'ale' te'exe' ma' ta caxantene'exi'! Yuumtzil 
a'alic. 
10Tin túuxtaj ta wóokole'ex jun p'éel báan quíimil je'el bix le tin túuxtaj tu 
yóokol Egiptoe'; tin beetaj u quíimilo'ob u j táanquelem paalalo'ob tu'ux cu 
yúuchul ba'atel, tin cha'aj xan ca cha'abac u tzíimino'ob tumen u aj p'eeco'ob; 
tin beetaj a wu'uyique'ex u booc le quimeno'ob te tu cúuchil tu'ux je'ele'exe', 
¡ba'ale' te'exe' ma' ta caxantene'exi'! Yuumtzil a'alic. 

11Tin xu'ulsaje'ex yéetel jun p'éel báan quíimil je'el bix le tin túuxtaj tu yóokol 
Sodoma yéetel gomorrae'; p'áato'ob beyo'ob jun p'éel chúuc jóokesa'an ichil 
káake', ¡ba'ale' te'exe' ma' ta caxantene'exi'! Yuumtzil a'alic. 
12Le t o'olale' Israel, bin in ca'aj in beet bey xan ta wéetelo'; tu yo'olal yaan in 
beetique', ¡nu'ucbesabáa u ti'al a nactáanticabáa yéetel a Ku! 
13Yuumtzil, máax cu beetic nucuch pu'uco'ob, beetic xan le iiko', máax cu dzáic 
kaj óoltbil tumen wíinic le ba'ax yaan tu tuuculo', máax cu sutic éekjoch'e'enil 
le sáasilo', máax cu xíimbaltic u asab ca'anlil le lu'umo', Yahveh u Kuil tuláacal 
páajtalil, leti' u kaaba'o'. 

Amós 5 

Cu t'a'anal le israelitaob ca suunaco'ob ti' Ku 

1Israelita'ex u'uye'ex in t'aano'ob; táan óolte'ex le áacam okol quin kayic iquil 
in taquic a poole'ex: 
2Le x qui'ichpam yéetel x ma' si'ipil Israele' dzo'oc u lúubul; j lúub u ti'al ma' u 
ca'a líikil. J p'áat tudztal tu yóokol u lu'umil, mina'an mix máac u ti'al líiksic. 
3Bey u ya'alic Ku Yuumtzil ti' le j israelitaobo': Wa jun p'éel noj caaj cu túuxtic 
mil wíinico'ob j ba'atele', chéen cien bíin suunaco'ob cuxa'ano'obi'; wa jun p'éel 
noj caaj cu túuxtic ciene', chéen diez bíin suunaco'obi'. 
4Bey cu ya'alic Yuumtzil ti' le j israelitaobo': Caxtene'ex u ti'al ca cuxlaque'ex. 
5Ma' a bine'ex Betel, ma' a bine'ex Gilgal mix a máane'ex Beerseba, tumen 
Gilgale' ma' bíin jech u bisa'al táanxel lu'umil, yéetel Betele' x lab caaj bíin 
p'áatac. 
6Náadzene'ex ti' Yuumtzil, beyo' bíin cuxlaque'ex; wa ma' beyo' leti'e' bíin u 
túuxt káak tu yóokol u ajawil Israel, ma' bíin yanac túun tu caajil Betel máax 
tupiqui'. 
7¡Yaj a wanile'ex, tumen ca sutkesique'ex yaj óolalil le ti'ibil bejil, ca láalique'ex 
j lu'um le ba'ax no'oja'ano'! 

8-9Yuumtzil, máax beet le j tzáab bey xan le noj eeko', le máax xan sutic kiinil 
le áakabo', cux le kiino' máax beetic u suut jun p'éel éekjo'och'e'en áakab; máax 
t'anic u ja'il ka'anab u ti'al u wec tu yóokol lu'um; máax beetic u taal ch'éejsajil 
tu yóokol le tuulumo', dzo'ocole' cu beetic u kuchul tac yóokol le mu'uka'an 
najo'. Yahveh leti' u kaaba'. 
10¡Yaj a wanile'ex, tumen ca cha'a p'ectique'ex le máax cu t'aan utz tu yo'olal 
ba'ax no'oja'an, ca p'ectique'ex xan le máax cu jajcuntic ba'ax tu beel! 
11Tu yo'olal ca xanabcha'atique'ex le óotzilo' bey xan ca káatique'ex u patanil 
trigo ti'e', ma' bíin cajlaque'ex ti' le pakilnajo'ob dzo'oc a beetique'exo', mix bíin 
a wuke'ex u kaab le uva dzo'oc a pakique'exo'. 
12In kaj óoltmaj a ya'abcach meyaj loobe'ex bey xan a kebane'ex mina'an u xuul: 
ca yedzique'ex le aj ti'ibil bejo', ca kamique'ex u bo'olal tuus, tu múuch'ul aj p'is 
óolo'obe' ca beetique'ex u bin kaasil ti' le óotzilo'. 
13Le t o'olalo', aj ojéelaje' cu maquic u chi', tumen kiino'obo' kaastac. 
14Caxante'ex le utzo', ma' le kaaso', beyo' bíin cuxlaque'ex; bey bíin jaajac le 
ba'ax ca wa'alique'exo': Yuumtzil, Ku u yuumil tuláacal páajtal ti'e', ti' yaan ta 
wéetele'exe'. 
15¡P'ecte'ex le kaaso'! ¡yaabilte'ex le utzo'! Jach ma'alob ile'ex ca beeta'ac jach 
ba'ax tu beel tu múuch'ul p'is óol; beyo' Yuumtzil, Ku u yuumil tuláacal páajtalil 
ma' xan ca u ch'a'a óotzilil ti' le máaxo'ob j p'áato'ob cuxa'ano'ob tu caajil Israel. 
16Bey u ya'alic Yuumtzil, Ku u yuumil tuláacal páajtalila': Ti' tuláacal 
kíiwico'obe' bíin u'uya'ac okoli', ti' tuláacal bejo'obe' bíin anac u yawatilo'ob 
ki'inamil. Le j colnáalo'obo' bíin t'a'anco'ob u ti'al okom óolal, bey le cu 
meyajo'ob ti' kay quimeno' kaaynaco'ob. 
17Le quéen talaquen in jadzo'obe' ti' tuláacal u cúuchilo'ob paakal uvae' bíin 
úuchuc okoli'. Yuumtzil a'alic. 

18¡Yaj yanilo'ob le máaxo'ob cu yaayantico'ob ca kuchuc u kiinil Yuumtzil! ¿A 
wojele'ex bix bíin úuchuc ti' te'ex le kiino'? Bíin béeyac u kiinil éekjoche'enil, 
ma' u kiinil sáasili'. 
19Bey je'el bix le máax táan u yáalcabansa'al tumen jun túul león ca 
nactáanta'ac tumen jun túul osoe', wa je'el bix le máax cu yocol tu yotoch ca 
naclac ti' u pakil cu chi'ibil tumen jun túul caane'. 
20Bey, u kiinil Yuumtzile', u kiinil éekjoche'enil, ma' u kiinil sáasili'; u kiinil táaj 
éekjoche'enil, x ma' sáasilil. 
21Quin p'ectic yéetel quin kex óoltic le kinbesajo'ob ca beetique'exo'; cu 
chi'ichnaccuntiquen le qui' óotzil much'tal ca beetique'exo'. 
22Ma' in káat le tóocbil ba'alche' ca kubique'ex ti' in tzicbe'enilo', mix le u ti'ibil 
óolalil jana'albe'en neeko'obo'; ma' bíin in kam le mejen poloc wacaxo'ob ca 
kubique'ex quíimsbil u ti'al ca'a bisajbáilo'. 
23¡Náachcunte'ex ti' teen le u juum a kaaye'exo'! ¡Ma' in káat in wu'uy u paax 
le arpaobo'! 
24Ba'ale' ca yáalac le ti'ibil cuxtal bey u yáalal ja'e', bey xan le u beeta'al ba'ax 
tu beelo' ca béeyac jun p'éel sayab mina'an xu'upul ti'e'. 
25Israelitaex, ¿ti' le cuarenta ja'abo'ob ta máansaje'ex te x tocoy lu'umo' ta 
kubaje'ex wa ti' teen quíimsbil ba'alche'ob wa ti'ibil óolalo'ob? 
26Bejela'a' túune', bíin a cuche'ex a ajaw Sicut yéetel u eek Quiyún, u yoochel 
kuob te'ex beete'. 
27Yaan in pulique'ex táanxel lu'umil, náach ti' Damasco. Cu ya'alic Yuumtzil, le 
Ku yaan tuláacal páajtalil ti'o'. Bey u kaaba'o'. 

Amós 6 

U ch'éejsajil Israel 

1¡Yaj yanilo'ob le máaxo'ob cu bisico'ob jun p'éel binqui' cuxtal tu caajil Siono'! 
¡Yaj yanilo'ob le u dzaamajo'ob u alab óolalo'ob ti' Samariao', u nuuquilo'ob le 
nucuch múuch' caajo'obo', ti' máaxo'ob cu naquicuba'ob le j israelitaobo'! 

2Xeene'ex tu caajil Calne, ca paacatnaque'ex; cu dzo'ocole' ca máane'ex Hamat 
le nojoch caajo', ca wéemele'ex Gat u caajal le j filisteobo'. ¿Te'exe' ca 
tuculticaba'ex wa asab ma'alobe'ex ti' le caajo'obo'? ¿A caajale'exe' asab ma'alob 
ti' u caajalo'ob? 
3Te'exe' ma' a káate'ex a tuculte'ex le kaakas kiino', ba'ale' táan a beetique'ex u 
náadzal u ajawil le meyaj loobo'. 
4Chilicbale'ex ti' jadzutz u nu'uculo'ob wenel marfil u ca'ajo'ob, ca je'elsicaba'ex 
ta kaane'ex je'el bix a káate'exe'; ca much'tale'ex u ti'al a jaante'ex mejen j 
tamano'ob bey xan mejen poloc wacaxo'ob; 
5cu paxico'ob flauta chéen mina'an u nu'uc, táan u queticuba'ob ti' David, iquil 
u pat jo'oltico'ob u nu'uculo'ob pax; 
6cu yukico'ob vino ti' u nucuch nu'ucul ukul, cu qui'ibocunticuba'ob yéetel 
co'ocoj qui'iboc ba'alo'ob, ¡mix tu yaj óoltico'ob u yóotziltal le caajo'obo'! 
7Te'ex bíin yáax bisa'aque'ex palitzilil táanxel lu'umilo'ob, bey bíin xu'uluc u 
juum le a nucuch janale'exo'. 
8Yuumtzile' tu séeb chi'itaj tu báil; Yuumtzil, Ku u yuumil tuláacal páajtalil, cu 
ya'alic: In ch'a'a p'ectmaj u j ca'anal ichil u caajil Jacob; in ch'a'a p'ectmaj u 
jalach najilo'ob; bíin in kub tu kab u aj p'eeco'ob le noj caaja', pa'ate' yéetel 
tuláacal ba'ax yaan ichil. 
9Wa yaan diez máaco'ob ti' jun p'éel naje' tu diecil bíin quíimico'ob. 
10Tu yo'olal le jach nojoch sajaquilil bíin talaco', wa máax cu líikesic jun túul 
u láaktzil quimen u ti'al u jóokesic táancabe', yaan u ya'alic ti' u láak u yéet 
najil yaan ichil le najo': ¿Yaan wa u láak máac te'elo'? Bíin núuca'ac ti' tumen 
u láako': Mina'an. Le yáax t'aanajo' cu ya'alic, ¡Mac a chi' bic táabquech a máans 
ta chi' u kaaba' Yuumtzil! 
11Tumen Yuumtzile' bin u ca'aj u túuxt jadz tu yóokol nucuch najo'ob yéetel 
mejen najo'ob, tuláacal cu bin j p'áatal x lab pakil. 

12¿Cu páajtal wa u na'acal tzíimino'ob te j chaway tuuno'obo'? ¿Wa cu páajtal 
u bukla'al yóokol le ka'anabo'? ¡Ba'ale' te'exe' ta sutaje'ex quíimilil le ti'ibil 
bejilo' u ma'alobil xan le ti'ibil bejo' ta káajcuntaje'ex! 
13Ichil u tuusil u qui'imaquil a wóole'ex ca wa'alique'ex: Chéen yéetel c muuk t 
najmataj c páajtalil. 
14Israelita'ex qui'iqui' ile'ex; Yuumtzil Ku, u yuumil tuláacal páajtalile' cu 
ya'alic: Tene' quin taasic ta wóokole'ex jun p'éel nojoch múuch' caaj, leti'ob bíin 
yedzique'ex, likbal j xaman tac tu xuul j noojol. 

Amós 7 

U náayil j sáako'ob 

1Je'el le ba'ax tu ye'esaj teen Yuumtzila': Chéen p'el dzo'oquic u chúunic u 
jóokol le pachal pakalo', le cu beeta'al cu dzo'ocol u joochil u cool ajaw, tin 
wilaj Yuumtzil táan u beetic u tóop'ol j sáako'ob. 
2Le ca tin wilaj táan u xu'usa'al le xíiw tumen le j sáako'obo', tin wa'alaj: 
¡Yuumtzil, sa'ates c si'ipili'! ¿Bix bíin u mukyajt a caajal Jacob, wa jach 
chichan? 
3Yuumtzil túune' tu tucultaj ma' u najmal u beetic beyo' ca tu ya'alaj: ¡Lelo' ma' 
tu bin j úuchul! 

U náayil káak 

4Je'el ba'ax tu ye'esaj ti' teen Yuumtzila': Tin wilaj u túuxtic jun p'éel nojoch 
káak bey jaadze', tu láaj sap'aj le nojoch taamtam ka'anabo', le káako' táan 
ca'ach xan u tóoquic le káaxo'obo'. 
5Tene' tin wa'alaj: ¡Yuumtzil beet utz a jáawsic! ¿Bix cu bin u mukyajt a caajal 
Jacob wa jach chichan? 
6Yuumtzil túune' tu tucultaj ma' u najmal u beetic beyo': ¡Mix le bíin úuchuco'! 

U náayil p'iisil pak 

7Yuumtzile' tu ye'esaj ti' teen xan lela': Leti'e' ti' yaan ca'ach tu yicnal jun p'éel 
tuulume', u machmaj ca'ach jun p'éel u p'iis pakbal. 

8Ca tu káat chi'itaj ti' teen: ¿Ba'ax ca wilic Amós? Ca tin núucaj jun p'éel u p'iis 
j pakbal. Ca túun tu ya'alaj ti' teen: Yéetel le u p'iis j pakbale' bin in ca'aj in wil 
bix yanil u tojil u cuxtal in caajal Israel. Ma' bíin in sa'ats tu ca'a teni'. 
9U quili'ich najo'ob Isaaque' bíin u ju'utuco'ob, u kulnajo'ob Israele' bíin 
p'áataco'ob chéen jeenel pako'ob. ¡Bíin in líikes in máascab tu yóokol u 
yotochnáalo'ob Jeroboam! 

Amose' cu ya'alic u nu'uc ti' Amasías 

10Amasías, u aj kiin Betele' tu túuxtaj a'albil ti' Jeroboam, u ajawil Israel: 
Amose' táan u máan ichil u cajnáalilo'ob Israel, u ti'al u j mucul t'aan tu yo'olal 
a Tzicbe'enil. Le múuch' caajo'oba' dzo'oc u náacal u yóolo'ob u yu'ubico'ob le 
ba'ax cu ya'alico'. 
11Tumen táan u máan u ya'ale': Jeroboame' bíin quíimsa'ac yéetel u yej 
máascab, tuláacal bin u cajnáalilo'ob Israele' bíin bisa'aco'ob táanxel lu'umil. 
12Dzo'ocole', Amasíase' tu ya'alaj ti' Amós: ¡Aj bóobat tzelabáa waye'! Wa a káat 
a náajalt a cuxtal yéetel a tze'eque' xeen Judá; 
13ba'ale' ma' a suut j tze'ec Betel, tumen u quili'ich najil ajaw yéetel u noj kulnaj 
ajawil. 
14Ba'ale' Amose' tu núucaj ti': Tene' ma' aj bóobateni' mix in tucultmaj in 
beetiqui'. Tene' quin náajaltic in cuxtal ti' in canantic j tamano'ob yéetel in 
molic u káaxil higos, 
15ba'ale' Yuumtzile' tu lukesajen ti' in canan j taman, ca tu ya'alaj ti' teen: Xeen 
ti' in caajal Israel ca t'aanaquech tin kaaba'. 
16Le t o'olale', u'uy u t'aan Yuumtzil. Je'el ba'ax ca wa'alica': Ma' a wa'alic mix 
ba'al tu kaaba' Ku ca u beet kaas ti' Israel, mix a wa'alic mix ba'al ca u beet kaas 
ti' u ch'i'ibalo'ob Isaac. 
17Ba'ale' je'el ba'ax cu ya'alic Yuumtzila': A watane' bíin kaschajac chúumuc 
caaj, a j xibil paalal yéetel a x ch'upul paalale' bíin quíimico'ob tu yej máascab; 
a lu'umo'obe' bíin t'o'oxoc ich buul; bey xan teech bíin quíimiquech tu lu'umil 

ma' j ocsaj óolo'ob, le j israelitaobo' bíin bisa'aco'ob kala'ano'ob náach ti' u 
lu'umo'ob. 

Amós 8 

U xaaquil takan yich che' 

1Je'el ba'ax tu ye'esaj ti' teen Ku Yuumtzila': Yaan ca'ach jun p'éel u xaaquil 
takan u yich che', 
2leti'e' tu káat chi'itaj ti' teen: ¿Ba'ax ca wilic, Amós? ca tin núucaj: jun p'éel 
xaac u takan yich che'. Ca tu ya'alaj ti' teen Yuumtzil: Israele' dzo'oc u takantal; 
ma' bíin in sa'ats tu ca'a téeni'. 
3Ti' le kiino' u kaayilo'ob jalach naje' bíin suunaco'ob áacam okolo'ob. 
Ya'abcach máac bíin quíimic ichil ch'ench'enquil, bíin pu'ulco'ob táancab u 
quimen wíinclilo'ob. Yuumtzil a'alic. 

Cu náadzal u p'is óolal Israel 

4U'uye'ex lela', te'ex máaxe'ex ca yedzique'ex le j cabal óolo'obo' bey xan ca 
wóotzicuntique'ex u cajnáalilo'ob le lu'uma'; 
5te'ex máaxe'ex ca wa'alique'ex: ¿Ba'ax tiin quéen máanac u kiinbesajil 
túumben uj, u ti'al ca páatac c conic le trigoo? ¿Ba'ax kiin quéen máanac sábado 
u ti'al c conic neeko'ob co'ojo'ob, bey xan ma' c chucbesic u p'iisilo'obi'? 
6¡Bíin c nakal óotzilcunt le óotzilo'obo' tac quéen u conuba'ob ti' to'on beyo'ob 
palitzilo'ob u ti'al ca u bo'oto'ob u paaxo'ob, quex chéen ca'a dza'an xanab u 
p'axmajo'ob! ¡Bíin c con tac u coobil le trigoo! 
7Yuumtzile' tu jalach t'aantaj tu yo'olal u nojbe'enil Jacob: Mix bikin bíin in 
tu'ubs le ba'ax ta beetaje'exo'. 
8¿Ma' wa bíin quíilbalnac le lu'um tu yo'olal tuláacal lelo'? ¿Ma' wa bíin 
okolnaco'ob tuláacal u cajnáalilo'obi'? ¡Lu'ume' bíin na'acac yéetel bíin éemec, 
je'el bix u na'acal yéetel u yéemel u ja'ilo'ob le Niloo'! 
9Yuumtzile' cu ya'alic: Ti'ili'e' kiino' bíin in beet u t'úubul chúumuc kiin, ca'anal 
yaan kiin quéen in beet u yéekjoche'ental yóokolcaab. 

10Bíin in sut okolil a kinbesaje'ex ti' okol tu yo'olal le quimeno'obo', le kaayo'ob 
xano' bíin in sut u okom kaayilo'ob mucsaj; bíin in beet a búuquintique'ex u 
box nookil quíimil, ca kolistaba'ex xan tu yo'olal u chíiculal ki'inamil, Bíin 
okolnaque'ex je'el bix le máax dzo'oc u quíimil u jun túulili' paale', tuláacal bíin 
dzo'ococ ichil yaj óolal. 
11Yuumtzile' cu ya'alic: táan u taal kiino'ob in túuxtic wi'ij te j lu'umo'; ma' u 
wi'ijil waaji', mix u yukajil ja'i', ba'ale' u wi'ijil a wu'uyique'ex u t'aan Yuumtzil. 
12Le máaco'obo' bíin máanaco'ob x ma' beelil, táan u máan u caxto'ob u t'aan 
Yuumtzil, bíin xi'ico'ob ti' jun p'éel ti' u láak ka'anab, likbal j xaman tac j lakin, 
ba'ale' ma' bíin u nuptáanto'obi'. 
13X qui'ichpam ch'úupalalo'ob yéetel j xiixib táanquelemo'obo', ti' le kiino' Mix 
máac bíin jechic u p'is óolal Yuumtzil. 
14Le máaxo'ob cu jalach t'aano'ob tu yo'olal u beetbil kuob Samariae'; le 
máaxo'ob cu ya'alico'ob: Pactic ku, óotzlech Dan. Pactic u kuilo'ob Beerseba, 
bíin lúubuco'ob u ti'al mix bikin u ca'a líikilo'ob. 

Amós 9 

1Tin wilaj Yuumtzil tu tzéel le u multuunil kultaj táan ca'ach u ya'alic ti' teen: 
Kol u jo'ol yocmalo'ob le kulnajo' tac quéen péecnac u yocmal u jool najilo'ob; 
ca' lúubuc u xéexet'alo'ob tu yóokol le máaco'obo'. Le máaxo'ob ma' bíin 
quíimico'obe' bíin in quíimsico'ob yéetel u yej máascab: quex ca u yóolto'ob j 
púudzule', mix jun túul bíin u jechi'; 
2quex ca u ta'acbesuba'ob tu taamilo'ob le lu'umo', ti' bíin in jóokeso'obi'; quex 
ca na'acaco'ob tu ca'analil le ca'ano'obo', ti' bíin in wéenso'obi'. 
3Wa cu ta'acbescuba'ob tu ca'analil u pu'uquil Carmeloe', tac xan te'elo', ti' bíin 
xi'iquen in caxanto'obi'; wa cu ta'acbescuba'ob ti' teen tu taamil le ka'anabo', ti' 
bíin in túuxt u sajbe'en ba'alche'ilo'ob le ka'anabo', u ti'al ca xi'ico'ob u ti'al j 
xe'exe'et'bilo'ob tumeno'ob. 

4Wa ca chu'ucuco'ob j bisbilo'ob táanxel lu'umil tumen u aj p'eeco'obe', bíin in 
túuxt in x táadz máascab u ti'al ca xi'ic u quíimso'ob. ¡Bíin in ch'ic in paacat tu 
yóokolo'ob mantadz u ti'al kaas, ma' u ti'al utzi'! 
5Yuumtzil Ku, u yuumil tuláacal páajtalile', cu péedzkabtic le lu'umo', le lu'umo' 
cu yíibil, cu yokolo'ob tuláacal u cajnáalilo'ob. Le lu'umo' cu na'acal yéetel cu 
yéemel, je'el bix u na'acalo'ob yéetel u yéemelo'ob u ja'ilo'ob Niloe'. 
6Yuumtzile' tu dzaj u cajtalil te j ca'ano', tu dzaj xan u nak ca'an tu yóokol le 
lu'umo'; leti'e' cu t'anic u ja'ilo'ob le ka'anabo' cu dzo'ocole' cu wequic tu yóokol 
le lu'uma'. Yahveh, lela' leti' u kaaba'. 
7Je'el ba'ax cu jach a'alic Yuumtzila': Israelitaex, in ti'al tene' mina'an u jela'anil 
ichile'ex yéetel le j etiopeobo'. Je'el bix tin taasilaque'ex tu caajil Egiptoe', bey 
xan tin taasilaco'ob tac Creta le j filisteobo' likbal tu lu'umil Kire' tin taasaj le j 
Arameobo'. 
8Yuumtzile' cu pactic le j keban ajawila', cu ya'alic: Bíin in ca'aj in lukes ti' le 
lu'uma', ba'ale' ma' bíin in láaj xu'uls u yotochnáalo'ob Jacobi'. Teen Yuumtzil, 
Teen a'alic. 
9Bíin in ca'aj in wa'al ca líila'ac u yotochnáalo'ob Israel, je'el bix u péecsa'al 
trigo ti' jun p'éel cháachabe', ma' tu lúubul mix jun p'éel neek te j lu'umo'. 
10Tuláacal u aj kebanilo'ob in caajale' bíin quíimco'ob yéetel u yej máascab; 
tuláacal le máaxo'ob cu ya'alico'ob: Mix ba'al ti' lelo' bíin úuchuc ti' to'on; le 
kaaso' ma' bíin u chuco'oni'. 

Bix cu bin j utzquintbil Israel tu ca'a téen 

11Táan u taal u kiinil quéen in ca'a líikes u jeenel pasel David. Bíin in mac u 
joolo'ob, bíin in líikes u x lab pakilo'ob, bíin xan in wutzquiint je'el bix yanil 
ca'ach ti' le kiino'ob j máanja'ano'obo', 
12u ti'al beyo' le cu p'áatal ti' Edom yéetel tuláacal le lu'um in ti'al ca'acho', ca'a 
suunac ti' Israel. Yuumtzile' tu dzaj u t'aanil, bíin u dzo'ocbese. 

13Cu taal u kiino'ob ma'ili' dzo'ococ u jo'ochol trigoe', u kiinil u t'o'ol bukla'al le 
lu'umo', ma'ili' dzo'ococ u ye'edzel le uvao', ta'itac u kuchul u kiinil u pa'akal le 
trigoo. Ti' pu'uco'ob yéetel ti' jo'ol lu'umo'ob bíin áalcabnac le vinoo bey 
yáalcab ja'e'. 
14Bíin in taas túun in caajal Israel likbal te j lu'umo'ob tu'ux bisa'abo'obo'. Bíin 
u ca'a líikeso'ob le noj caajo'ob jeeneltaco'obo', u ti'al ca cajlaco'obi'; bíin u 
pako'ob uva, bíin u yuko'ob vino'; bíin u pako'ob jana'albe'en che'ob u ti'al u 
jaantico'ob u yich. 
15Tumen bíin in cajcunto'ob láili' tu lu'umo'obe', mix bikin xan bíin suunac 
lukesbilo'ob ti' u le lu'um tin dzaj ti'obo'. Ku Yuumtzil a'alic. 

Abdías 

Abdías 1 

Cu pa'ajal u subtal Edom 

1Bóobatil tu kamaj Abdías ti' Yuumtzil ich náayil. Dzo'oc c u'uyic jun p'éel u 
péectzil Yuumtzil; jun túul aj bisaj t'aane' dzo'oc u bin te j múuch' caajo'ob u 
ti'al u ya'alic ti'ob: ¡Xíimbalnene'ex! ¡cone'ex j ba'atelte'ex Edom! Ku Yuumtzile' 
cu ya'alic ti' Edom: 
2Bin in ca'aj in p'eexcuntech ichil le múuch' caajo'obo' yéetel xan in noj pajic a 
subtal. 
3A j ca'anal ichile' tu tusajech. Caja'anech tu cáap le chaway túuno'ob, ca'anal 
tu'ux caja'anech, le t o'olale' ca tucultique' mix máac cu páajtal u 
léench'intiquech. 
4Ba'ale' quex ca xiknalnaquech ca'anal bey jun túul j cóote' yéetel ca a beet a 
ku' te j eeko'obo', tac ti' bíin in beet ca lúubquecho'. Yuumtzile' cu ya'alic: 
5Wa ca talaco'ob le j oocolo'ob u yocoltecho'ob yéetel áakabe', ma' bíin u biso'ob 
tuláacali'; wa ca talaco'ob le j mol uvaobo' bíin u p'ato'ob dze'edzequi'. Ba'ale' 
a aj p'eeco'obe', mix u meendzulil bíin u p'ato'ob. 
6¡Esaú, dzo'oc a seen ocolta'al! ¡Dzo'oc u yocolta'al tac u yalab a taakin! 
7Tuláacal a wéet t'aano'obe' tu tusajecho'ob, ca tu tojolch'itajecho'ob ta lu'um. 
Tac a wéet bisajba'ob cu beetico'ob ti' teech kaas, a wéet t'aano'ob xane' tu 
t'inajo'ob léech ta beel. ¡Edome' mina'an u na'at! 
8Yuumtzile' cu ya'alic: Le quéen in jadz Edome', bíin in xu'uls tuláacal u aj 
ojéelajo'ob yéetel bíin in lukes le na'ato' ti' máaxo'ob caja'ano'ob te tu ca'anal 
lu'umilo'ob Esauo'. 
9U aj ba'atelo'ob Temane' bíin quiquilnaco'ob yéetel saajquil, ti' u ca'anal 
lu'umil Esaú xane' mix máac bíin p'áatac cuxa'ani'. 

U si'ipil Edom 

10Bíin pa'ajac a subtal, bíin xu'ulsa'aquech jun puli', tu yo'olal ta loobiltaj yéetel 
ta quiimsaj a wíidzin Jacob. 
11Le ca j taal le aj p'eeco'ob u jáanpayto'ob u ayikalil le caajo', le ca j taal le j 
táanxel lu'umilo'ob aj ba'atelo'ob u pa'ob u jool najilo'ob Jerusalene', ¡teche' ta 
dzajabáa jun tzéel! Le ca tu bulo'ob u nu'uculilo'ob u yoocolo'ob yéetel ca tu 
bisajo'ob u ayikalilo'obe', ¡teche' ta beetaj ba'ax tu beetajo'ob! 
12Ma' u najmal u qui'imactal a wóol le ca ta wilaj a wíidzin tu kiinil táan u bin 
kaasil ti'i', mix u najmal u qui'imactal a wóol le ca ta wilaj Judá tu kiinil u 
yóotzilali', mix u najmal ca'ach che'ejtic u kiinil u yaj óolali'. 
13Ma' u najmal a wocol ca'ach tin caajal tu kiinil u yaj óolali', mix u najmal 
ca'ach a che'ejtic tu kiinil u yóotzilili' mix tu kiinil binic kaas ti'i', mix u najmal 
a wocoltic ca'ach u ayikalil tu kiinil u noj yajili'. 
14Ma' u najmal a wa'atal ca'ach tu xa'ay u bejilo'ob u ti'al a quiims le máaxo'ob 
cu púudzulo'obo', mix u najmal a kubic ca'ach le j púudzo'ob tu kiinil le yaj 
óolal. 
15Le ba'ax ta beetaj ti' u láako'obe', bey xan bíin beeta'ac ta wéetelo': ¡bíin a 
kam ba'ax ca najmatic! 

U nojbe'encunsa'al Israel 

Dzo'oc u náadzal u kiinil Yuumtzil u ti'al tuláacal le múuch' caajo'obo'. 
16Je'el bix káajil le ukul ta wukaje'ex tin quili'ich jo'ol lu'umo', bey káajil xan le 
ukul cu bin j ukbil tumen le u láak múuch' caajo'obo'; bey bíin u yuko'ob jujun 
xúuchil. 
17Ba'ale' u witzil Sione' bíin béeyac jun p'éel quili'ich cúuchil tu'ux bíin páatac 
u ta'acbesicuba'ob dze'edzequi'. U ch'i'ibal Jacobe' bíin u ti'alinto'ob u lu'umo'ob 
tu ca'a téen; 
18u ch'i'ibalo'ob Jacob yéetel u ch'i'ibalo'ob Josee' bíin suunaco'ob káakil, bíin 
suunaco'ob xan tóoch'bal káakil, u ch'i'ibalo'ob Esaue' bíin suunaco'ob kuuchil 

kuuch cu bin láaj tóocbil tumen le káako'. ¡Mix jun túul ti' u ch'i'ibal Esaú cu 
bin u tocubáa! Téen Yuumtzil, teen j a'ale. 
19-20U israelitailo'ob Négueve' bíin cajlaco'ob tu pu'uquilo'ob Esaú, le j 
p'aatalo'ob te j táax lu'umo' bíin u ch'a'ob u lu'umilo'ob le j filisteobo'. Bey xan 
bíin u ch'a'ob u lu'umilo'ob Efraín yéetel u lu'umilo'ob Samaria, le j 
Benjaminilo'obo' bíin u ch'a'ob xan u lu'umilo'ob Galaad. U nojoch múuch'ul le 
j israelitaob j bisa'abo'ob táanxel lu'umilo' bíin u ch'a'ob u lu'umilo'ob le j 
cananeob tac Sarepta, yéetel le Jerusalenilo'ob j palitzilta'ano'ob Sefarado' bíin 
u ch'a'ob u noj caajilo'ob Néguev. 
21Bíin na'acaco'ob qui'imac u yóolo'ob tu witzil Sión u ti'al u xot kinto'ob le 
máaxo'ob caja'ano'ob te tu ca'anal lu'umilo'ob Esaú, Yuumtzil túune' leti' bíin 
ajawnac. 

Jonás 

Jonás 1 

Jonase' cu púudzul ti' Ku 

1Yuumtzile' tu t'anaj Jonás u paal Amitai, ca tu ya'alaj ti': 
2Xeen tu noj caajil Nínive u ti'al ca a tze'ect bin in ca'aj in xu'uls, tumen tac ti' 
téen dzo'oc u kuchul u péectzilil u kasa'anil. 
3Ba'ale' Jonase', u ti'al ma' u beetic ba'ax j a'ala'ab ti' tumen Yuumtzile', tu 
yóoltaj púudzul ti', ca j bin tu jáal u ka'anabil u caajil Jope, tu'ux tu núuptáantaj 
jun p'éel cheem ta'itac u jóokol u binbal Tarsis; tu bo'otaj u tojol u binbal te'elo' 
ca j ooc ichil le cheemo'. 
4Ba'ale' Yuumtzile' tu beetaj u yustaj jun p'éel ka'amcach iik, ca j líik tu'ux taam 
le ka'anabo' jun p'éel ka'amcach súusut iik, ca j ila'ab bey bin u ca'aj u 
xe'exet'pajal le cheemo'. 
5Le u aj meyjulo'ob le cheem chu'upo'ob yéetel sajaquil, tu jujun túulilo'ob jo'op' 
u payalchi'ob ti' u kuob. U ti'al u sáalcuntico'ob le cheemo' tu pulajo'ob tuláacal 
le cuuch ichil le ka'anabo'. Ca'aliquile' Jonase' ema'an tu cúuchil tu'ux cu 
ta'aca'al u cuuch le cheemo', te'elo' ti' j p'áat t'uubul j weneli'. 
6U nojochil túun le cheemo' j bin tac tu'ux cu wenel Jonase' ca tu ya'alaj ti': 
¿ba'ax ca beetic waye'? Chéen wenel ca beetic. ¡Líiken payalchi'inen ti' a Ku! 
Je'elajqui' ca u yóolt u beet utz ti' to'one'ex ca u toco'on. 
7Ca'aliquile' le u aj meyjulo'ob le cheemo' táan u ya'alico'ob tu baatzilo'ob: 
Co'ox buul u ti'al ca c ile'ex ti' máax yaan u si'ipilil le loob mukyajtica'. 
Buulnajo'obe' ca j lúub túun tu yóokol Jonás. 
8Ca túun tu ya'alajo'ob ti': A'al ti' to'on ba'ax o'olal j taal le kaas ti' to'ona'. ¿Ba'ax 
o'olal j taalech waye'? ¿Tu'ux a taal? ¿Tu'ux a caajal? ¿Ti' ba'ax ch'i'ibal a taal? 
9Jonase' tu núucaj: Hebreoen, quin dzáic kultajil ti' Yuumtzil, u Kuil ca'an, le 
máax beetmajil le ka'anaba', yéetel le lu'uma'. 

10-11Jonase' tu tzicbaltaj ti' u aj meyjulo'ob le cheemo' leti'e' táan ca'ach u 
púudzul ti' Yuumtzil, leti'obe', ca tu yu'ubajo'obe' éetel táan u yilico'ob bix u 
bin u bin u líikil u nucuch cuclil le ka'anabo', tu seen ch'a'ajo'ob sajaquil, ca tu 
káat chi'itajo'ob ti' Jonás: ¿Ba'axten ta beetaj le ba'al beya'? ¿Ba'ax u najmal c 
beetic ta wéetel u ti'al ca jéedzec le ka'anaba'? 
12Ca tu núucaj Jonás: pulene'ex te j ka'anabo', beyo' le ka'anabo' cu 
jedzcunticubáa. Tene' in wojel ti' teen yaan u si'ipilil úuchic u taal le nojoch 
chac ikal ta wóokole'exa'. 
13Le u aj meyjulo'ob le cheemo' ca jo'op' u báabtico'ob le cheem yéetel tuláacal 
u muuko'ob u ti'al u nadzico'ob tu jáal le ka'anabo', ba'ale' ma' j páatchaji', 
tumen le ka'anabo' táan u bin u bin líikil u nucuch cuclil. 
14Ca túun j payalchi'inajo'ob ti' Yuumtzil ca tu ya'alajo'ob: Yuumtzil ma' a cha'ic 
c quíimil tu yo'olal u si'ipil le máaca'. Wa mina'an u si'ipile' ma' a taquic c pool 
tu yo'olal u quíimil, tumen teche', Yuumtzil, ca beetic ba'ax je'el bix a wojelile'. 
15Le ca'aj dzo'oc u ya'alico'ob lela', tu léench'intajo'ob Jonás te j ka'anabo', le 
ka'anab túuno' jéedzi. 
16Le ca j ila'ab tumen le u aj meyjulo'ob le cheemo', tu yu'ubajo'ob jun p'éel 
nojoch tziiquil ti' Yuumtzil, ca tu kubajo'ob jun p'éel quíimsbil ba'alche' bey 
xan tu beetajo'ob séebchi'ob ti'. 
17Ca'aliquile', Yuumtzile' tu nu'ucbesaj jun túul nojoch cay u ti'al u lu'ukul 
Jonás. Jonás túune' tu máansaj óox p'éel kiin yéetel óox p'éel áakab tu jobnel 
le cayo'. 

Jonás 2 

U payalchi' Jonás 

1Jonás túune' j payalchi'inaj ti' Yuumtzil u Ku ichil u jobnel le cayo', 
2Ca tu ya'alaj: Ichil in yaayam óolale' j káat óolnajen ti' teech Yuumtzil; teche' 
ta núucajen. Likbal tu taamil le quíimilo' j káat óolnajen ti' teech, teche' ca ta 
wu'uyajen. 

3Ta pulajen tu asab taamil le ka'anabo', u muuk u yáalcab le ja'o' tu 
cuclajeno'ob. Le u nucuch cuclilo'ob le ka'anab ca túuxtico', cu máano'ob ca'ach 
tin wóokol. 
4Tin wu'uyajinbáa dzo'oc a tojolch'intiquen ta táan; ca tin tucultaje' ma' bíin in 
ca'a ila'a' a quili'ich kulnaji'. 
5Le ja'obo' tu láaj bablajeno'ob ca'achi'; u mucmajen ca'ach u sen taamil 
ka'anabo'; u xíiwilo'obe' cu sa'awanticuba'ob tin pool. 
6J búulen tac tu taamil le ka'anabo', ¡tene' tin wu'uyajinbáa mina'an u kiinil u 
cha'iquen! Ba'ale' teche', Yuumtzil in Ku, ta tocajen ti' le quíimilo'. 
7Le ca tin wu'uyaj táan u xu'ulul in cuxtale', ca j ka'ajech ti' teen Yuumtzil; in 
payalchi'e' j kuch ti' teech ta quili'ich kulnaj. 
8Le máaxo'ob cu bino'ob tu paach le beetbil kuobo' cu jáawal u chuca'antal u 
yóolo'ob ti' teech; 
9ba'ale' tene' yéetel u t'aanilo'ob nib óolale', bíin in kub quíimsbil ba'alche'ob; 
bíin in dzocbes le séebchi'ob tin beetaj ca'ach ti' techo'. ¡Chéen teech Yuumtzil 
cu páajtal a tocsaj! 
10Yuumtzil túune' tu beetaj ca xe'ebec Jonás tumen le cay te tu lu'umil u jáal le 
ka'anabo'. 

Jonás 3 

U cajnáalilo'ob Ninivee' cu kexpajal u tuuculo'ob 

1Yuumtzile', tu t'anaj Jonás tu ca'a téne' ca tu ya'alaj ti': 
2Xeen tu noj caajil Nínive ca a tze'ect le ba'ax bíin in wa'al ti' techa'. 
3-4Jonase' jóok u binbal tu caajil Nínive, je'el bix a'ala'abic ti' tumen Yuumtzile'. 
Nínivee' jun p'éel noj caaj, jach nojoch ca'achi, u ti'al ca páatac u xíimbata'al 
tuláacale' kabéet ca'ach óox p'éel kiin. Jonase' j ooc te j caajo' ca j xíimbalnaj 
túulis jun p'éel kiin, táan u ka'amcach a'alic: ¡Ichil cuarenta kiino'obe' bíin 
xu'ulsa'ac Nínive! 

5U cajnáalilo'ob le noj caajo', nuxibo'ob yéetel mejen paalale', tu yocsaj u 
yóolto'ob ti' Ku, tu ka'aytajo'ob su'ukin ca tu búuquintajo'ob to'otoch nooko'ob 
u chíiculal ki'inamil. 
6Le ca j kuch le péectzilil ti' u ajawil Nínivee', leti' xane' j líik tu jalach káanche' 
ca tu lukesaj u búuquilo'ob ajaw, ca tu búuquintaj to'otoch nooko'ob ca j culaj 
lu'um. 
7Cu dzo'ocole' ajaw yéetel u aj meyjulo'obe' tu dzajo'ob u yojéelt tuláacal le 
caajo', le a'almaj t'aana': Mix máac u najmal u jaantic mixba'al. Mix xan u 
najmal u dza'abal janal mix ja' ti' wacaxo'ob mix ti' u múuch'ulo'ob j 
tamano'obo'. 
8Ba'ale' tuláacale'exe' búucbesaba'ex yéetel to'otoch nooko'ob u chíiculal 
ki'inamil, yéetel payalchi'inene'ex xan ti' Ku yéetel tuláacal a wóole'ex. Tu jujun 
túule' u p'at u kaakas cuxtal bey xan le meyaj loob suuc a beetique'ex tac 
bejela'o'; 
9ma' xaan ca u kex u tuucul Kui', ca jáawac u p'uja'anil, beyo' ma' bíin 
quíimico'oni'. 
10Kue' tu yilaj ba'ax cu beetico'ob u cajnáalilo'ob Nínive yéetel bix tu 
p'áatilaco'ob u kaakas cuxtalo'ob, ca tu tucultaj ma' tu bin u beet le kaas tu 
ya'alaj ca'acho'. 

Jonás 4 

Cu kuuxil Jonás 

1J lúub kaas ti' Jonás ba'ax tu beetaj Ku, ca j seen j p'u'uji. 
2Bey túuno' j payalchi'inaj ti' Yuumtzil, ca tu ya'alaj: Ile, Yuumtzil, jach je'el bix 
tin wa'alaj cu bin j úuchul le ti'anen ca'ach tin lu'ume'. Le t o'olale' tin wóoltaj 
púudzul tu séebanil tac Tarsis, tumen tene' in wojel teche' jun túulech Ku ca 
yaacunaj yéetel ca ch'a'ic óotzilil, ma' ta séeb p'u'ujul, tumen jach nojoch a 
yaacunaj quex ca dzáic u péectzilil jun p'éel jaadze', cu dzo'ocole' cu sutkajal a 
wóol. 

3Le t o'olale' Yuumtzil quin káat óoltic ti' teech ca lukes in cuxtal. Asab ma'alob 
ca quíimiquen ma' ca xi'ic u bin in cuxtali'. 
4Ba'ale' Yuumtzile' tu núucaj ti': ¿Ca tucultic wa ma'alob ca kuuxilnaquech 
beyo'? 
5Jonase' jóoke' ca j je'el tu lakin le caajo'; te'elo' tu beetaj jun p'éel máacan ca j 
culaj tu bo'oy, u ti'al u pa'atic u yilic ba'ax cu bin j úuchul ti' le caajo'. 
6Ku Yuumtzil túune' tu beetaj u jóokol jun cúul x ko'och tu yóokol Jonás, u 
bo'oy túune' cu pixic ca'ach u pool u ti'al ca u yu'ububáa ma'alob yanil. Jonase' 
jach qui'imacchaj u yóol tu yo'olal le x ko'ocho'. 
7Ba'ale', le ca j sáaschaj tu láak kiine' Kue' tu beetaj ca néet'a'ac tumen jun túul 
x nookol le x ko'ocho', ca j tiji'. 
8Le ca jóok kiine' Kue' tu beetaj u yustaj jun p'éel u choco yiikal j lakin, tu 
yo'olal le u juul le kiin táan u lúubul tu jo'ol Jonás ca'ache', ca tu yu'ubaj táan 
u lúubul u muuk, ca tu dzíiboltaj u quíimil. Asab ma'alob ca quíimiquen ma' ca 
xi'ix u bin in cuxtali' cu ya'alic ca'achi. 
9Ba'ale' ca j núucaj ti' tumen Ku: ¿Ma'alob wa ca kuuxilnaquech chéen tumen 
dzo'oc u tijil le x ko'ocho'? Jonase' tu núucaj: ¡Ma'alob istac in tuucul beyo'! 
¡Jach p'uja'anen quin wu'uyiquinbáa! 
10Yuumtzil túune' tu ya'alaj ti': Ma' teech pak le x ko'ocho', mix teech beet xan 
u ch'íijili'; ti' jun p'éel áakabe' jóoki', ti' u láak áakabe' j quíimi. Ba'ale' teche' ca 
ch'a'ic óotzil ti'. 
11Ba'ale' tene' yaan ba'ax o'olal u najmal in seen ch'aic óotzilil ti' Nínive, le noj 
caaj tu'ux yaan maanal ciento veinte mil mejen paalal mix ba'al u yojelo'ob, 
yéetel ya'abcach ba'alche'ob. 

Miqueas 

Miqueas 1 

U p'is óolal Ku tu yóokol Samaria 

1Lela' leti' le túuchi' t'aan tu ya'alaj Yuumtzil ti' Miqueas j moresetil, bey xan le 
j e'esa'ab ti' tu yo'olal Samaria yéetel Jerusalén, tu kiinilo'ob u ajawilo'ob Jotán, 
Acaz yéetel Ezequías tu lu'umil Judá. 
2Caaje'ex, u'uye'ex tuláacale'ex lela'; u cajnáalile'ex tuláacal le lu'umo'oba', 
ch'en xiquinene'ex ma'alob. Yuumtzile', bíin u tac a poole'ex likbal tu kulnaj. 
3Yuumtzile' bíin jóokoc tu cúuchil tu'ux cajacbal bíin taalac xíimbalil tu yóokol 
u ca'analil le pu'uco'obo'. 
4Tu yáanal u yooco'ob bíin yíibic le pu'uco'obo' je'el bix u yíibil quib dza'an te 
j káako', le táax kóom lu'umo'ob xano' bíin je'epajac ca'a búujil je'el bix u bu'ujul 
tumen u yáalcab sen ya'ab ja'e'. 
5Tuláacal lela' bíin úuchuc tu yo'olal u dzu'uyil u pucsi'ikal u caajil Jacob, tu 
yo'olal u keebano'ob u ajawil Israel. ¿Tu'ux yaan u dzu'uy pucsi'ikalil Jacob? 
¡Ti' yaan tu caajil Samariae'! ¿Tu'ux yano'ob u kulnajilo'ob u beetbil kuob 
Jacob? ¡Ti' yano'ob jach Jerusalene'! 
6Le t o'olal cu ya'alic Yuumtzil: U caajil Samariae' bíin in sut jun p'éel x lab 
pakil, jun p'éel jáanil lu'um u ti'al u pa'akal uvaob. U tuunichilo'ob le caajo' bíin 
in ki'itbes te j táax kóom lu'umo' bíin in beet u chíicpajal u chuun pakilo'ob. 
7Bíin láaj xe'exet'pajac u beetbil kuob, bíin xan láaj tóoca'ac u quili'ich chuun 
che'ob. Bey tumen j beeta'abo'ob yéetel u tojol le x cáacbacho'obo', bíin 
suunaco'ob xan u tojol x cáacbacho'ob. 

Miquease' cu yáacam okol 

8Le t o'olal bíin okolnaquen tu yéetel nojoch óotzil óolal; Let o'olal bíin 
máanaquen x ma' xanabil yéetel x ma' nookil, táan in awat okol bey jun túul j 
káaxil peeke', táan xan in awat je'el bix u chichanil jun túul avestruse'. 

9Tumen u quimpaja'anil Samariae', mina'an dzaac u ti'al: dzooc u náacpachtic 
Judá, dzo'oc u kuchul tac Jerusalén, u caajil tu'ux caja'an in caajal. 
10Lela', ma' a wa'alique'ex ti' u cajnáalilo'ob Gat; ma' u jo'op'ol a wokole'ex. 
Bablaba'ex ichil u lu'umil Bet-le-afra, tu yo'olal ki'inamil. 
11¡U cajnáalile'ex safir, xeene'ex táanxel lu'umil, xene'ex chacnule'ex, chuupe'ex 
yéetel subtzilil! ¡U cajnáalilo'ob Zaanane' ma' bíin jóokoco'obi'! ¡Táan u sen 
úuchul okol Bet-esel, te'exe' bíin p'áataque'ex x ma' áantajil! 
12Le máaxo'ob cajnáalo'ob Marote', cu ch'o'och'oticuba'ob tu yo'olal ki'inamil 
tumen táan u yaayantico'ob u yu'ubicuba'ob utz, tumen Yuumtzile' dzo'oc u 
beetic u kuchul le loob tac tu jool caajilo'ob Jerusalén. 
13Te'exe' u cajnáalile'ex Laquis, ta dzu'uyquintaje'ex a wóole'ex je'el bix Israele', 
ta wo'olale'ex j kebanchaj Sión, leche'ex le tzíiminilo'ob tu bolano'obo'. 
14A'ale'ex tac mix bikin ti' Moreset-gat. U caajil Aczibe' bíin meyajnac x 
léechebil ti' u ajawilo'ob Israel. 
15Yuumtzile' cu ya'alic: Te'ex u cajnáalile'ex Maresae', bíin in ca'a túuxt jun túul 
j pa'a muuk ta wóokole'ex, u asab yéeya'an j xiixib máaquil Israel, bíin xi'ic u 
jupubáa ichil u yáactunil Adulam. 
16Teche' u caajil Sión, kolist a jo'ol u ti'al u yila'al táan a mukyaj, tu yo'olal le 
a paalal a sen yabiltmajo'obo'. Kolist a jo'ol tac quéen p'áatac táax bey u pool 
jun túul j ch'oome', tumen a paalale' bíin bisa'aco'ob táanxel lu'umil. 

Miqueas 2 

U páajtalil le máaxo'ob cu yedzico'ob óotzilo'ob 

1¡Yaj yanil le máaxo'ob quex ichil u wenelo'obe' bin u bin u jok jo'oltico'ob 
loobo'ob, cu dzo'ocole' chéen p'el u sáastale' cu béeycuntico'ob, tumen tu 
kabo'ob yaan le páajtalilo'! 
2Le quéen u dzíibolto'ob jun p'éel lu'ume' cu ch'a'ico'ob; le quéen u dzíibolto'ob 
najo'obe' cu yocoltico'ob. Cu yedzico'ob wíinico'ob, u yotochnáalo'ob bey xan 
u lu'umo'ob. 

3Le t o'olal Yuumtzile' cu ya'alic: Tene' xane' in tucultmaj ba'ax bíin in beet ti' 
te'ex. Bin in ca'aj in túuxt ta wóokole'ex jun p'éel yaj óolal ti' ba'ax ma' bíin 
páatac a jechique'ex mix a poole'exi', ma' bíin xíimbalnaque'ex yéetel x ca'anal 
ichili' tumen bíin u kiininto'ob noj yajilo'ob. 
4Ti' le kiino' bíin ka'ayac ti' te'ex u kaayilo'ob áacam okol. Bíin a'alac ti' te'ex: 
Dzo'oc u láaj xu'ulsa'al; c caajale', Yuumtzil u yuumile', dzo'oc u kéexel u 
yuumil, mina'an máax wet'ic; c kaaxo'obe' dzo'oc u t'oxláanta'al ichil le 
máaxo'ob jáanpayt ti' to'ono'. 
5Le t o'olal te'exe' ma' bíin yanac ti' te'ex ba'al a ti'ale'ex ichil u caajal Yuumtzili'. 

Loolob aj bóobato'ob 

6Cu ya'alico'ob: ¡Ma' a taale'ex yéetel bóobatilo'ob! ¡Le noj yajo' ma' bíin páatac 
u chucpachtico'oni'! 
7¿Loolob t'anta'an wa u caajil Jacobe'? ¿Kue' dzo'oc wa u náacal u yóol? ¿Bey 
wa suuc u beetic Yuumtzilo'? ¿Ma' wa tu beetic utz u t'aan Yuumtzil ti' máax 
toj u cuxtal? 
8Te'exe' dzo'oc a líikesique'ex a kabe'ex tu yóokol in caajal. Ca toquique'ex le 
co'ocoj nooko'ob ti' le máaxo'ob dzo'oc u suuto'ob ti' le ba'atelo'obo' tumen ca 
tucultique'ex dzo'oc a jechique'ex le loobo'. 
9U co'olelilo'ob in caajale' tu xáacch'intaje'exo'ob tu yaabilaj otocho'ob u mejen 
paalalo'obe' lukesico'ob ti'ob jun puli' le tziic dzo'oc in dzáic ti'obo'. 
10Líikene'ex, xíimbalnene'ex, tumen lela' ma' u cúuchil je'eleli'; tu yo'olal ya'ab 
kasa'anil yaan ichilo', dzo'oc u kastal mina'an utz p'aatal ti'. 
11Wa yaan máax cu patic tu pool tuuso'ob cu dzo'ocole' cu ya'alic: Tene' quin 
ka'aytic vino yéetel ukul cu cáalcunaj, le aj bóobat beyo' utz tu t'aan le caajo'. 

Kue' cu séeb chi'itic u toquic u caajal 

12Bin in ca'aj in láaj much'quint u caajil Jacob; bin in ca'aj in mol le jun p'íit u 
yalab Israel. Bíin in much'quinto'ob bey u múuch'ul j tamano'obe', bey jun 

múuch' j tamano'ob tu'ux yaan xíiw u jaanto'obe', bíin jumnaco'ob bey sen 
ya'abo'obe'. 
13Bíin xi'ic je'ebel u beelo'ob tumen Ku, leti'obe' xane' bíin xi'ico'ob tu paach u 
ti'al u jóokbalo'ob tu jool le caajo'. Yuumtzil u ajawilo'obe', bíin xi'ic táanil ti' 
tuláacalo'ob. 

Miqueas 3 

U péectzilil tac pool u ti'al j loolob aj méektáano'ob 

1U aj méektáane'ex yéetel u nuuquile'ex Israel, bejela'e' u'uye'ex, ¿ma' wa te'ex 
u najmal a wojéeltique'ex ba'ax u káat u ya'al ti'ibil bejil? 
2U jela'anile', ca p'ectique'ex ba'ax utz, ca yaabiltique'ex ba'ax kaas; ca 
p'e'estique'ex in caajal, ca p'atique'ex dzíilpaja'an u baaquelo'ob. 
3Ca jaantique'ex cuxa'an in caajal; ca dzíilique'ex u yoot'el ca ca'acachique'ex 
xan u baaquelo'ob; ca máaka'antique'ex bey bak u ti'al cha'acal ti' cuume'. 
4Jun p'éel u kiinile' bíin a t'ane'ex Yuumtzil, ba'ale' ma' bíin u núuque'exi'. Ti' 
le kiino' bíin u ta'acbesubáa ti' te'ex tu yo'olal le loolob ba'alo'ob ta beetaje'exo'. 
5In caajale' cu bin ti' u ma' jaajil bejo'ob tu yo'olal cu tu'usulo'ob tumen le aj 
bóobato'obo', Cu tze'ectico'ob jéedzel ti' máaxo'ob dzáic ba'al u jaanto'ob, ba'ale' 
cu ya'alico'ob u ba'ateltico'ob le máaxo'ob ma'atech u dzáico'ob janal u ti'al u 
na'ajcunticuba'ob. Yuumtzile' cu ya'alic ti' le aj bóobato'obo': 
6Ma' bíin ca'a yanac ti' te'ex u náayilo'ob bóobatil yéetel áakabi', mix bíin a 
caxante'ex éekjoch'e'enil u ti'al wa'alique'ex ba'axo'ob cu taal u kiinil. Le kiino' 
bíin t'úubuc u ti'al le aj bóobato'obo', bíin éekjoch'e'enchjac kiin ti'obo. 
7Le aj náayo'ob yéetel le aj chuchuc na'ato'obo' bíin p'áataco'ob paja'an u 
subtalo'ob. Tuláacalo'ob bíin p'áataco'ob maacal u chi'ob le quéen jáawac u 
núuca'al u káat chi'ob tumen Ku. 
8Ba'ale' tene', u pixan Yuumtzil cu chupiquen yéetel Muuk, yéetel ti'ibil cuxtal 
bey xan xiixib máaquil, u ti'al ca in wa'al tu táan u yich Israel u dzu'uy óolal 
yéetel u keban. 

9U j méektáane'ex yéetel u nuuquile'ex Israel u'uyene'ex bejela'e', te'exe' a 
p'ectmaje'ex ti'ibil cuxtal ca kechique'ex xan ba'ax no'oja'an, 
10ca líiksique'ex u pakilo'ob Jerusalén, u noj caajil u pu'uquil Sión tu yóokol 
quíimsaj wíinico'ob yéetel tu yóokol x ma' ti'ibil cuxtalil. 
11U aj ilaj ba'atelo'obo' cu p'is óolo'ob tu yo'olal taakin le aj kiino'obo' cu 
ca'ansajo'ob chéen tu yo'olal cu bo'otalo'ob bey xan le aj bóobato'obo' cu 
beetico'ob u bo'otalo'ob u ti'al ca u yaalo'ob ba'axo'ob cu taal u kiin cu 
ya'alico'ob táan u yáanta'alo'ob tumen Yuumtzil, cu ya'alico'ob: Yuumtzile' ti' 
yaan t éetele'; mix jun p'éel loob bíin úuchuc ti' to'on. 
12Bey túuno' ta wo'olale'exe', Jerusalén, u caajil u pu'uquil Sione' bin u ca'aj 
suut pocche'il, bin u ca'aj suut jun tucub jeenel najo'ob, u pu'uquil le kulnajo' 
bin u ca'aj lo'obol. 

Miqueas 4 

U jeedzel ajawil Yuumtzil 
(Is 2.2-4) 

1Ti' u pachalil le kiino'obo' bíin p'áatac ma'alob jeedzelil le pu'uc tu'ux yaan u 
kulnaj Yuumtzilo'. Leti' bíin u beet u asab ca'anal witzil ti' u láak witzo'ob. 
Tuláacal múuch' caajo'ob bíin talac tu yicnal; 
2ya'abcach caajo'ob bíin kuchuco'ob táan u ya'alico'ob: Co'otene'ex u ti'al ca 
na'acacone'ex tu witzil Yuumtzil, tu kulnaj u Ku Jacob, u ti'al ca u ca'anbes ti' 
to'on u beelo'ob u ti'al ca páatac xíimbal tu beelo'ob. Tumen tu witzil Sión bíin 
jóokoc u ca'anbesaj Yuumtzile', tu caajil Jerusalén bíin taalac u t'aan. 
3Yuumtzil bíin p'is óolnac ichil múuch' caajo'ob leti' bíin u dzáa u xuul ti' u 
ba'atelo'ob ya'abcach caajo'ob, tac le u asab náachtaquilo'obo'. Leti'obe' bíin u 
yibo'ob u máascabil u ba'atelo'obe' uti'al u sutico'ob nu'uculil u meyajta'al lu'um 
bey xan bíin u suto'ob lóobche'ilo'ob u lóomte'ob. Mix jun p'éel caaj bíin u ca 
mach u nu'ucul u ba'atel u ti'al u bin u ba'atelt u láak caaj, mix xan bíin 
nu'ucta'ac bix cu bin úuchuc ba'ateli'. 

4Tuláacalo'ob bíin cajlaco'ob x ma' sajaquil, tuláacalo'ob bíin páatac u 
je'elelo'ob tu bo'oy u pakal uva yéetel tu bo'oy u pakal higo. ¡Lelo'oba' u 
t'aano'ob Yuumtzil, u yuumil tuláacal páajtalil! 
5U chuucáan caajo'obo' cu yu'ubaj t'antico'ob u kuob, ba'ale' to'one' mantadz 
bíin c u'uyaj t'aant Yuumtzil c Ku. 

Yuumtzile' bíin u toc u caajal 

6-7Yuumtzile' cu ya'alic: Ti' le kiino' bíin in much'quint in j tamano'ob, le 
máaxo'ob tin jadzajo'ob ca'acho': le móochtaco'obo', le ca'anantaco'ob yéetel le 
ki'itpaja'ano'obo'. Tu yéetelo'obe' le je'enque'ex j p'aatalo'obo', bíin in beet jun 
p'éel mu'uka'an múuch' caajo'ob. Teen Yuumtzil, teen bíin in méektáant in 
caajal likbal tu witzil Sión, bejela'e' tac tu mina'an u xuul kiino'ob. 
8Teech túune', Jerusalén u witzil najil yéetel u tuulumil Sione', teche' bíin ca'a 
suunaquech a beet u noj caajil le ajawila', jun p'éel noj caaj je'el bix ca'ache'. 
9Bejela'a' túune' ¿ba'ax o'olal ca wawat bey jun túul co'olel yaan u ki'inamil 
síijsaje'? ¿Tu yo'olal wa mina'an ajaw ichil a cajtalil? ¿Wa tumen dzo'oc u láaj 
quíimilo'ob a aj tzol xiquino'ob? 
10U caajil Sión ch'o'och'otabáa yéetel awatnen je'el bix jun túul co'olel cu 
ch'o'och'oticubáa tu yo'olal u ki'inamil u síijsaje', tumen a cajnáalilo'obe' bíin 
jóokoco'ob cajtal ti' jéechcab cúuchil, cu dzo'ocole' bíin kuchuco'ob tac 
Babilonia. Ba'ale' Yuumtzile' bíin u toc u caajal te'elo'; bíin u toc tu kab u aj 
p'eeco'ob. 
11Bejela'e' ya'abcach caajo'ob dzo'oc u much'icuba'ob u beeto'ob loob ti' teech, 
táan u ya'alico'ob: ¡Cone'ex c dzáic utz ti' c iche'ex le quéen ila'a u 
manba'alcunajil Jerusalén! 
12Ba'ale' le múuch' caajo'obo', ma' u kaj óolo'ob u tuuculo'ob yéetel jok 
tuuculo'ob Kui'; ma' u yojelo'ob wa bin a ca'aje'ex much'quintbil je'el bix u 
much'quinta'al u kaxabilo'ob i'inaj ich coole'. 

13¡U caajil Sión líiken u ti'al ca xanabcha'anaquech! Tumen Yuumtzile' cu 
ya'alic: Tene' bíin in dzáa ti' teech u muuk jun túul wacax yéetel baaco'ob fierro 
u ca'ajo'ob yéetel maayo'ob bronce u ca'ajo'ob, u ti'al ca a xe'exe'et' ya'abcach 
caajo'ob. Teche' bíin a lukes ti'ob le ayikalilo'ob yocoltajo'obo', u ti'al ca a jun 
páaycunto'ob ti' teen, u Yuumtzilil tuláacal u yóokolcaab. 

Miqueas 5 

Kue' bíin u dzáa méektáano'ob ti' u caajil Israel 

1Ba'ale' bejela'e', Jerusalén, nu'ucbesabáa u ti'al a toquicabáa, tumen dzo'oc a 
bakpachta'al, bin u ca'aj chich jadzbil u méektáan Israel. 
2Ba'ale' teche', Belén Efrata, u chichanil ichil u cajtalilo'ob u yotochnáalo'ob 
Judae', ti' teech bíin jóokoc jun túul u aj méektáan Israel ti' u taal ti' jun p'éel 
úuchben ch'i'ibale'. 
3Bejela'e', Yuumtzile', cu p'atic le máaxo'ob u ti'alo', ba'ale' chéen tac quéen 
síijsajnac jun túul co'olel cu p'áatic u chan paal. Bíin u much'quintubáa túun 
yéet caajalo'ob le j israelitaob bisa'ano'ob táanxel lu'umilo'. 
4Le ajawo' bíin líikic u ti'al u táan óolt u caajal yéetel u páatalil bey xan u 
nojbe'enil u Ku, leti'obe' bíin cajlaco'ob ich jéedzelil, tumen Yuumtzile' bíin 
nojbe'encunsa'ac tac tu xuul yóokolcaab. 
5Leti' bíin taas jéedzel le quéen ococ j asiriob ichil caajalo'obe' yéetel ichil c 
jalach najo'ob, bíin c túuxt u ti'al j beetbil loob ti'ob, siete u nuuquilo'ob ba'atel 
yéetel ocho máaco'ob jach kabéeto'ob. 
6Leti'ob bíin méektáantic Asiria u múuch' caajilo'ob Nimrod, yéetel u yej 
máascab, bíin u toco'ono'ob tu kab le j asiriob cu bin u ch'acto'ob u jolch'aaquil 
c lu'umo'ob u ti'al u beet u cajtalo'ob ichil c lu'umo'ob. 
7Tu chúumuc túun ya'ab caajo'obe', u yalab u caajil Jacobe', bíin ila'ac je'el bix 
le ye'eb cu túuxta'al tumen Yuumtzilo', bíin ila'ac bey je'el bix le ja' cu káaxal 
tu yóokol xíiwe', ma' tu káaxal chéen tu yo'olal u káat wíiniqui'. 

8Bey túuno' tu chúumuc le ya'ab múuch' caajo'obo', le ba'ax cu yalabtic ti' u 
caajil Jacobe' bíin ila'ac bey jun túul león ichil káaxil ba'alche'obe', bey jun túul 
león tu chúumuc jun múuch' j tamano'ob, le quéen máanaco'obe' tzi'itzico'ob 
cu xe'exe'et'ico'ob xan, ma' tu cha'ic u púudzul mix jun túul cuxa'ani'. 
9Yuumtzil bey bíin a xu'uls tuláacal a aj p'eeco'ob. 
10Yuumtzile' cu ya'alic: Ti' le kiino' bíin in quiims a tziimino'ob bíin xan in 
kascunt u bolanilo'ob a ba'atele'ex; 
11bíin in sut x lab pakilo'ob a noj caajalo'ob bíin in jen xan tuláacal a 
tuulume'ex; 
12bíin in p'atech x ma' pulya'ajo'ob, bíin in p'atech x ma' j chuchuc na'ato'ob; 
13bíin in laj ch'éejse a beetbil kuob bey xan a quili'ich tuunicho'ob, tu yo'olal 
ma' a suut a ca'a kult le kuob ta beetaj ta kabilo'. 
14Bíin in joc a quili'ich che'ilo'ob bíin in láaj kascunt a caajalo'ob. 
15Ichil in p'uja'anile', bíin in sut u jeel loob ti' le múuch' caajo'ob ma' tu 
yóoltajo'ob u yu'ubaj t'anteno'obo'. 

Miqueas 6 

Kue' cu ya'alic u nu'uc ti' Israel 

1Bejela'e' u'uye'ex ba'ax cu ya'alic Yuumtzil: ¡Líiken a wa'al ti' le pu'uco'ob ba'ax 
cu yúuchul ti' teech, u ti'al ca u'uya'ac tumen le jo'ol lu'umo'ob ba'ax ca 
wa'alico'! 
2Pu'uque'ex ch'en xiquinte'ex, bey xan te'ex u chuno'ob u pakilo'ob lu'um; 
Yuumtzile' bin u ca'aj u tacpoolt u caajal, bin u ca'aj j ba'atel t'aan yéetel Israel. 
3Bey u ya'alic Yuumtzila': In caajal núuct le ba'ax quin káat chi'itic techa', ¿ba'ax 
tin beetaj u ti'al ca kuuxilnaquech? 
4Tene' tin jóokesajech Egipto le ca tocajech ti' palitzilil; teen tin túuxtajo'ob ti' 
teech, Moises Aarón yéetel María, u ti'al ca u nu'ucto'ob a beel 

5In caajal, bejela'e' ka'ajac ti' teech ba'ax tu jokjo'oltaj Balac u ajawil Moab, bey 
xan ba'ax núuca'ab ti' tumen Balaam u paal Beor. Ka'ajac ti' teech bix úuchic a 
ch'actic Sitim yéetel Gilgal, ila'a jaaj xan u dzáanche'etaj Yuumtzil. 

Ba'ax cu káatic Yuumtzil ti' wíinic 

6¿Ba'ax yéetel nib óolalil bíin xi'iquen in kult Yuumtzil, u Kuil le ca'analo'obo'? 
¿Bíin wa xi'iquen tu táan yéetel mejen ja'aben wacaxo'ob, u ti'al ca in kub ti' u 
ti'al j tóocbil? 
7¿Bíin wa qui'imacchajac u yóol Yuumtzil wa ca in kub mil j tamano'ob ti' wa 
diez mil u yáalal aceite? ¿Cux wa ca in kub in yáax paal u ti'al in bo'otic u 
dzu'uy in wóol yéetel in keban? 
8Wíinic Yuumtzile' dzo'oc u ya'alic ti' teech ba'ax utz ba'ax utzil xan u káat ca 
beete: beet ba'ax tu no'oja'an, yéetel ca yanac a chuca'an óolal yéetel ca wu'uyaj 
t'ant Ku yéetel cabal óolal. 
9Yuumtzile' táan u t'anic le caajo', utzil ba'al u yu'uba'al yéetel tzicbe'enil: Caaj, 
u'uye'ex bey xan te'ex j tzol xiquine'ex. 
10Tu yotoch j loolob máaque' yaan ocoltbil ayikalilo'obi', le ma' ti'ibil p'iso'obo' 
in p'ectmajo'ob. 
11¿Bix bíin in sa'ates u si'ipil máax cu meyaj tu yéetel u nu'ucul p'iiso'ob u 
péecsmaj, ma' ti'ibil u p'iiso'obi'? 
12Tuláacalo'ob u aj ayikalilo'ob le caaja' aj yedz wíinico'ob; tuláacal u 
cajnáalilo'obe', aj tuuso'ob yéetel aj táabsajo'ob. 
13Le t o'olal bin in ca'a in jadzech; bin in ca'aj in sutech x lab caajil tu yo'olal a 
kebano'ob. 
14Bíin janalquech, ba'ale' ma' bíin na'ajaquechi', bíin xi'ic u bin a mukyajtic 
wi'ij; bíin a mol u yich a meeyaj ba'ale' mix jun p'íit bíin p'áatac techi', wa ca 
p'áatac ti' teech jun p'íite' bíin in beet u kascunta'al ich ba'atel. 

15Bíin pakalnaquech, ba'ale' ma' bíin joochnaquechi'; bíin a juch' aceitunas 
ba'ale' ma' bíin a jaant u aceiteili'; bíin a yedz uvaob, ba'ale' ma' bíin a wuk u 
vinoili'. 
16Tumen teche' xi'ic u bin a beetic ba'axo'ob cu ya'alic yéetel ba'axo'ob cu beetic 
Omri yéetel u yotochnáalo'ob Acab, bey xan táan quetic ba'axo'ob cu 
beetico'ob. Le t o'olale', teech yéetel a cajnáalilo'obe' bíin in beet ti' teech yéetel 
ti' cajnáalilo'ob ca ila'aque'ex táaj kaasil yéetel ca p'a'asta'aque'ex u subtzilil in 
caajale' bíin taalac ta wóokol. 

Miqueas 7 

Israele' dzo'oc u seenquech kastal 

1¡Yaj in wanil! Beyen máax cu meendzul cu dzo'ocol u yúuchul jooche', ma' tin 
nuptáantic u meendzulilo'ob uvaob mix higo'ob quin dzíiboltic ca'ach u jaant 
u yicho'ob. 
2Way yóokolcaabe', bejela'e' ma' p'aatal wíinico'ob toj u cuxtalo'ob mix u 
kubmaj u yóolo'ob ti' Kui'; tuláacalo'ob táan u pa'atico'ob u kuchul u súutuquil 
u meyajta'al loobo'ob; tu jujun túulilo'ob cu dzáico'ob léecho'ob tu baatzilo'ob. 
3Leti'obe' u aj ca'anbesajilo'ob u beeta'al ba'ax kaas; U nuuquilo'ob le jalach 
najo', cu tzáico'ob bo'olal, le aj u'uyaj tac poolo'obo', cu kamico'ob bo'olal cu 
cha'ico'ob u ma'analo'ob, le máaxo'ob yaan páajtalil tu kabo'obo', cu beetico'ob 
le ba'ax cu taal tu poolo'obe', cu beetico'ob u kéechel u cuxtal caaj. 
4U asab utzilo'obe' beyo'ob jun p'éel ki'ixe'; le asab tu beel cu beetico' bey jun 
cúul x coj quéeje'. ba'ale' táan u taal u kiinil u bo'olaj p'aax, táan u taal u kiinil 
u ka'am awat le j canan caajo'. Bíin láaj sa'atac túun u yóol le caajo'. 
5Ma' a wocsaj óoltic ba'ax cu ya'alic a láak mix a táan óoltic mix jun túul a wéet 
bisajbáa; canant tac ba'ax ca wa'alic ti' a watan. 
6Tumen tac le paalal cu sutico'ob u paacho'ob ti' u taataob, le x ch'upul paalalo', 
ma' tu yóoltico'ob u tzico'ob u maamaob, le x ilibtzilo'obo' ma' xan tu 

tziquico'ob u maamaob u yíichamo'ob, u aj p'eeco'ob tu jujun túulile' u 
láaktzilo'ob. 
7Ba'ale' tene' Yuumtzil bíin in alab óolte; bíin pa'atalnaquen ti' Ku in aj tocsajil, 
tumen leti'e' bíin u ch'eb u xiquin u ti'al u yu'ubiquen. 

Israele' bíin dzáanche'etnac jun puli' 

8Múuch' caaj ma' in wéet bisajbáil, ma' u qui'imactal a wóol tu yo'olal in yaj 
óolal, quex tumen j lúubene', bíin ca'a líikiquen; quex ca u súut pachteen 
éekjoche'enil, Yuumtzile' leti' in sáasil. 
9Dzo'oc in kebanchajal ti' Yuumtzil, let o'olal bin in mukyajt u p'uja'anil; 
ca'aliquile' bíin u táan óolt ba'ax cu yúuchul ti' teen, leti' bíin u beet tin wo'olal 
ba'ax tu no'oja'an. Yuumtzile' bíin u bisen tu'ux yaan sáasil, bíin u beet in wilic 
u dzáanche'etajil. 
10Bíin xan ila'ac tumen in x aj p'eec, lelo' bíin u beet u chu'upul yéetel sublaquil. 
Leti'e' cu ya'alic ca'ach ti' teen: ¿Tu'ux yaan Yuumtzil a Ku? Ba'ale' bejela'e' bíin 
in qui' pact u yich xanabcha'ata'an bey u luukil bejo'obe'. 
11Jerusalén, táan u taal u kiinil quéen utzquinta'ac a tuulumo'ob yéetel quéen 
cóochquinta'ac a lu'umilo'ob. 
12Táan u taal u kiinil le quéen taalac caxantbilech tumen tuláacal u 
cajnáalilo'ob tuláacal cúuchil: likbal Asiria tac Egipto, likbal tu yáalcab ja'il 
Nilo' tac Éfrautes, ti' jun p'éel ka'anab tac tu láak ka'anab ti' jun p'éel witz tac 
tu láak witz. 
13Le lu'umo' bíin suunac x tocoyil tu yo'olal u si'ipil u cajnáalilo'ob, tu yo'olal 
tu beetajo'ob ba'axo'ob kaastac. 
14¡Yuumtzil canant a caajal, táan óolt u j tamanilo'ob ba'al a ti'al, le yano'ob tu 
juunalo'ob te j káax súut pachta'ano'ob tumen cáacab lu'umo'ob! Biso'ob janal 
je'el bix a bisico'ob úuch ca'ach tu'ux yaan xíiwilo'ob Basán yéetel Galaad. 
15Beet u yilico'ob máactzilo'ob, je'el bix le kiino'ob ca ta jóokesajo'ob Egiptoe'. 

16¡Ila'ac xan tumen u láak múuch' caajo'ob, u ti'al ca u sen ch'a'ob subtal quex 
tumen seen nojoch u páajtalilo'ob! ¡P'áataco'ob beyo'ob toot yéetel 
cóoctaco'obe'! 
17¡U léedzo'ob j lu'um je'el bix le caano'ob je'el bix xan u láak ba'alche'ob cu 
jíilticuba'obe'! ¡Jóokoco'ob tu ku'ob táan u quiquilaanquilo'ob, chuuptaco'ob 
yéetel sajaquilo'obe' káat óolnaco'ob ti' teech Yuumtzil c Ku! 

Kue' cu sa'ajsic u si'ipil u caajal 

18Mina'an u láak Ku je'el bix teche', tumen teche' ca sa'atsic kasa'anil yéetel ca 
tu'ubsic u dzu'uy óolal u yalab a caajal. Teche' ca we'esic ti' to'on a yaabilaj 
yéetel ma' tu xáantal a p'uja'anil. 
19Ch'a'a óotzilil ti' to'on tu ca'a téen muc xan c kasa'anilo'ob. Pul c kebano'ob 
tu asab taamil ka'anab. 
20¡Yuumtzil ma' a lukesic a chuca'an óolal yéetel le a yaabilaj ta úuch séeb 
chi'itaj ti' c máanja'an ch'i'ibalo'ob, Abraham yéetel Jacob! 

Nahúm 

Nahúm 1 

Kue' cu sutic u jeel loob yéetel tuláacal u p'uja'anil 

1U dzíibil u bóobato'ob Nahúm j Elcosi je'el bix chíicbesa'abic ti'e'. Lela' leti' le 
péectzil j túuxta'ab ti' u noj caajil Nínive. 
2Yuumtzile', jun túul Ku u p'eec u ke'exel yéetel cu sutic xan u jeel loob: cu 
sutic u jeel loob ti' máaxo'ob cu katbeltico'ob, cu kuuxtal ti' u aj p'eeco'ob. 
3Yuumtzile' xaan u p'u'ujul, ba'ale' sen nojoch u páajtalil, ma' bíin u p'at x ma' 
jaadzil máax yaan u si'ipili'. Yuumtzile' cu xíimbal tu yóokol chac ikal, le 
múuyalo'obo' leti' u ma'ay lu'umil u yooc. 
4Cu keyic le ka'anabo', cu sap'ic xan. Cu beetic u sa'ap'al tuláacal le áalcab 
ja'obo'. U káaxilo'ob Basán yéetel u pu'uquilo'ob Carmeloe' cu tijilo'ob, cu tijil 
xan u nicte'ilo'ob Líbano. 
5Tu táane' cu quiquilanquilo'ob le witzo'obo', cu yíibil xan le jo'ol lu'umo'obo'. 
Tuláacal yóokolcaab cu quíilbal le quéen u yile'; bey xan tuláacal le máaxo'ob 
cajnáalo'obo'. 
6¿Máax bíin páatac u p'áatal wa'atal tu táan u p'uja'anil? ¿Máax je'el páajtal u 
mukulmuuk yéetel u p'uja'anile'? U dzíiquile' cu yáalal bey káake', tu táane' cu 
búujul ca'a xóot'il le chaway tuuno'obo'. 
7Yuumtzile' utz; leti'e' jun p'éel ta'acbesaj tu kiinil yaj óolal: cu canantic 
máaxo'ob cu yocsaj óolto'ob. 
8Ba'ale' je'el bix le búulcabal tuláacal ba'al cu míistique', cu xu'ulsic le máaxo'ob 
cu katicuba'ob ti'e'; éekjoch'e'enil bíin náacpachtic u aj p'eeco'ob. 
9¿Ba'axi' ca jok jo'oltique'ex u ti'al a beetique'ex kaas ti' Yuumtzil? ¡Leti'e' bíin 
u láaj xu'ulse'ex! ¡Mix máac cu páajtal u mukulmuuk ca'a téen tu yéetel! 
10Beyo'ob sa'awa'an ki'ixe', beyo'ob tiquin sojol bíin láaj tóocaco'obe'. 
11Nínive, ti' teech jóok le máax jokjo'oltic ba'ax kaas tu yo'olal Yuumtzilo': jun 
túul j loolob tzol xiquin. 

12Le t o'olal cu ya'alic Yuumtzil ti' u caajal. Quex tumen sen mu'uka'ano'ob 
yéetel sen ya'abo'ob le j asiriobo' bíin láaj xu'ulsa'aco'ob yéetel bíin 
tu'ubsa'aco'ob. Tene' tin beetaj a mukyaj, ba'ale' ma' bíin in ca'a beet a mukyaji'. 
13Bíin in xe'exet' le yucalche' yaan ta caalo', bíin in cotz a jokenjookilo'ob. 
14U ajawil Nínive, Yuumtzile' dzo'oc u ya'alic ba'ax bíin úuchuc ti' teech: Ma' 
bíin yanac a ch'i'ibal u ti'al ca a dzáa a kaaba' ti'i'; bíin in jen u kulnaj a beetbil 
kuilo'ob bey xan a beetbil kuob yéetel u yoochelo'ob, ti' bíin in muquechi', 
tumen teche' p'ecbe'enech. 

U péectzilil u pa'abal u muuk Nínive 

15¡Pacte'ex! ¡Táan u taal tu yóokol le pu'uco'ob le u aj taasaj u t'aanil u 
péectzililo'ob jéedzeli'! Judá beet u kinbesajilo'ob a qui'imac óolo'ob; dzo'ocbes 
a séeb chi'ob. Mix bikin bíin ca'a niclaco'ob le loolob máaco'ob ta lu'umil; dzo'oc 
u jach xu'ulsa'alo'ob. 

Nahúm 2 

1Nínive, le aj xu'ulsajo' cu taal ta wóokol. ¡Dzáa u aj cananil a tuulum! ¡Ch'úuct 
le bejo'! ¡Kaxnakt a máascab! ¡Much'quint a aj ba'atelo'ob! 
2Tumen Yuumtzile' bin u ca'aj u ca'a beet u suut u nonoj caajil Jacob bey xan 
bíin u beet u suut u nonoj caajil Israel, je'el bix ca'ach ma'ili' láaj ocolta'aque' 
le ca j p'a'at bey u che'il uva mina'an u kabo'obe' 
3Chac u chimal u aj ba'atelo'ob chac xan u búuquil ba'atel u j báatabo'ob. ¡U 
nu'ucano'ob u ti'al u bino'ob j ba'atel! U bolano'obe' beyo'ob káake'; u 
tziimino'obe', táan u yaanyamo'ob. 
4Le bolano'obo' chich u yáalcabo'ob te j bejo'obo', cu bino'ob ti' u jujun 
tzéelilo'ob le kíiwico'obo', beyo'ob tajche'ob t'aba'antaco'ob cu ch'aacato'ob bey 
léenbalo'ob cháaque'. 
5Ajawe' cu t'anic u nuuquil u aj ba'atelo'ob, leti'obe' cu jéentanticuba'ob le 
quéen áalcabnaco'ob tu tojil le tuulumo', ti' u pakil u balicuba'ob beeta'an u 
ti'al ba'atelo'ob. 

6Cu je'epajal u maaco'ob le áalcab ja'o', le jalach najo' cu níiquil j lu'um. 
7Le x ajawo' cu bisa'al x palitzilil táanxel lu'umil; láakinta'an tumen u x koso'ob, 
cu yáacamo'ob beyo'ob sacpacalo'obe' cu yokolo'ob táan u loxico'ob u 
tzeemo'ob. 
8Je'el bix u chooj ja' ti' u teejel pakil jun chultune', bey u púudzul u cajnáalilo'ob 
Nínive. Cu yaawta'al ti'ob: ¡Wa'alene'ex! ¡Suunaque'ex! ba'ale' mix máac cu 
suut. 
9¡Ocolte'ex platai'! ¡Ocolte'ex oroi'! ¡U ayikalilo'ob Ninivee' mina'an xu'ulul 
ti'ob! 
10Ninivee', xiixcunta'an, x tocoycunta'an dzo'oc xan u pa'abal. le 
pucsi'ikalo'obo', cu quíimilo'ob tu yéetel sajaquil, Le píixo'obo' cu 
quiquilanquilo'ob, tuláacal máac cu mina'antal u muuk, cu sacpile'ental u táan 
yicho'ob. 
11¿Ba'ax p'aatal tu yáactun le leóno'obo', yéetel tu ku' u mejenilo'ob le leóno'? 
Te'e ca'acho' le león yéetel u mejenilo'obo', cu yu'ubicuba'ob ma'alob 
yanilo'obi'; mina'an ca'ach mix máac ja'akesic u yóolo'ob. 
12Le léono' cu quiimsic ca'ach ba'ax u jaante, cu t'oxic ti' le x ch'upul león yéetel 
ti' u mejenilo'obo', cu chupic ca'ach u yáactun yéetel ba'axo'ob u yocoltmaj. 

Cu jach xu'ulsa'al Nínive 

13Yuumtzil u yuumil tuláacal páajtalile' cu ya'alic: Je'elena' táan in taal in 
jadzech: bin in ca'aj in tóoc u bolanilo'ob a ba'atel bin in ca'aj suto'ob buudzil; 
bin in ca'aj in quiims a mejnilo'ob; bin in ca'aj in xu'uls le oocol cu yúuchul 
yóokolcaabo', ma' bíin ca'a u'uyac u t'aan aj bisaj t'aano'obi'. 

Nahúm 3 

1¡Yaj a wanil u caajil quíimsaj wíinic, chuupech tu yéetel tuus bey xan tu yéetel 
meyaj loob; mina'an xuul ti' a woocolo'ob! 
2¡U juum x jadzab, u juum x peten che'ob! ¡U juum u yáalcab tzíimino'ob yéetel 
u bin u síit' bolano'ob! 

3¡Toj yanil yóokol u tzíimin le aj ba'atelilo'! ¡U léedzbal u máascabil ba'atel 
yéetel jóopbal lóomte'! ¡Ya'abcach máaco'ob quimpaja'ano'ob nica'an xan 
quimeno'ob! ¡Mina'an u xooquil le quimeno'obo'! ¡Cu t'óochpajal le caaj tu 
yéetelo'obo'! 
4Tuláacal lelo', tu yo'olal u kasa'anilo'ob le x cáacbach cu qui'ichpamcunsicubáa 
u ti'al u lúubul utzil, ma'alob u yojel u beet u x wáayil, tumen tu yéetel u x 
cáacbachil bey xan u pulya'ajo'obe' cu táabsic caajo'ob bey xan múuch' caajo'ob. 
5Yuumtzil u yuumil tuláacal páajtalile', cu ya'alic: P'uja'anen ta wéetel: bin in 
ca'aj in síil a nook tac ta wich, u ti'al ca ila'ac a chacnulil tumen múuch' caajo'ob 
yéetel u ti'al ca ila'ac a subtalil tumen ajawilo'ob. 
6Bíin in láal ta' ta wóokol; bíin in chupech tu yéetel subtzilil bíin xan in beet a 
cha'anta'al. 
7Tuláacal máaxo'ob bíin iliqueche' bíin áalcabnaco'ob ti' teech táan u 
ya'alico'ob: ¡Ninivee', dzo'oc u ch'éejsa'al! ¿Máax bíin ch'a'ic óotzilil ti'? ¿Máax 
bíin yanac u ti'al qui'imacuntic u yóol? 
8¿Ca tucultic asab ma'alobech ti' Tebas, le caaj yaan tu jáal u áalcab ja'il Nilo, 
súutpachta'an tumen ya'abcach ja', le áalcab ja'o' bey káatabe' le ja'o' bey 
tuulume'? 
9Etiopía yéetel Egiptoe', leti'ob ca'ach u tuulum mina'an u xuul; le j Futilo'ob 
yéetel le j libiobo', leti'ob ca'ach u yéet t'aanno'ob. 
10Ba'ale' Tebase', j ma'ach bisbil táanxel lu'umil; u mejen palalilo'obe', j 
p'u'uchlajo'ob ti' u xu'uk bejo'ob; j beeta'ab u buulil u dzuulilo'ob, u jo'ol 
póopo'obe' j ka'axo'ob yéetel jokenjooko'ob. 
11Tac teche' bin a ca'aj cáalcuntbil; saatal a wóole' bíin xi'iquech a caxant tu'ux 
a ta'acbesicabáa ti' a aj p'eec. 
12Tuláacal a tuulumo'obe' beyo'ob u che'il higoe' piim yanil u muumun icho'ob, 
cu lúubla'alo'ob tu chi' le máax bíin jaantic le quéen tíita'aco'obe'. 

13U múuch'ulo'ob a aj ba'atelo'obe' bey u múuch'ul co'olelo'obe'; u jo'ol bejilo'ob 
múuch' le caajo'obo' je'ekab yanilo'ob u ti'al u yocol le aj p'eeco', le káako' 
dzo'oc u jabic a x kalabilo'ob. 
14Yanac ti' teech ya'ab ja' u ti'al ma' u lúubul a muuk kala'anil a paach; 
ya'abcunt a aj ba'atelo'ob canantiquecho'. Jupabáa ichil le luuko', pe'echakt le 
kato', ch'a'a u nu'ucul tu'ux cu pa'atal le pak lu'umo'. 
15Te'elo' ti' bíin u láaj tóoquech le káako', le máascabo' bíin u láaj jabech je'el 
bix u xu'ulsa'al sáako'obe'. ¡Ya'abcuntabáa je'el bix u ya'abil sáako'obe'! 
¡Ya'abcuntabáa je'el bix ya'abil le u máasilo'ob káaxe'! 
16A j man coonolo'obe' tu sen ya'abchajo'ob ti' u eekilo'ob ca'an. (Le sáako' le 
quéen u chuc u yo'oche' cu xiknal.) 
17A aj canano'obe' beyo'ob sáako'obe'; le máaxo'ob much'quintic a aj 
ba'atelo'obe' beyo'ob u múuch'ul yikelo'obe': le quéen u beet que'ele' cu 
taktalo'ob ti' pako'ob; le quéen jóokoc le kiino', cu bino'ob; mix máac ojéeltic 
tu'ux cu bino'ob. 
18¡U ajawil Asiria, buca'aj qui'il u wenelo'ob a aj canan j tamano'ob! A 
náacomo'obe' cu je'elelo'ob, a aj ba'atelo'obe' ki'itpaja'ano'ob te j káaxo', 
mina'an máax much'quintico'ob. 
19¡Mina'an dzaac u ti'al a yajil; a pokchaja'anile' mina'an utztal ti'! Tuláacal 
máaxo'ob u'uyic u ya'ala'al dzo'oc u yúuchul ti' tech loobe' cu papax kabo'ob tu 
yéetel qui'imac óolal, tumen, ¿máax jech u mukyajtic a kasa'anil? 

Habacuc 

Habacuc 1 

Cu tacpool Habacuc ti' Ku tu yo'olal keechel ba'alo'ob cu beeta'al 

1Lela' leti' le péectzil tu ye'esaj Ku ti' Habacuc. 
2Yuumtzil, ¿Ba'ax kiin bíin a ch'en xiquint in sen awat káat óolala'? ¿Ba'ax kiin 
bíin jáawac in payalchi' tu yo'olal le meyaj loob u ti'al ca talaquech a 
wáanto'on? 
3¿Ba'ax o'olal ca beetic in wilic sen ya'ab yaj óolal yéetel kasa'anil? 
Súutpachta'anen tumen meyaj loob bey xan tu yéetel ch'éejsaj; tuláacal tu'ux 
yaan x wo'oquin bey xan ba'atelo'ob. 
4Ma' táan u dzo'ocbesa'al a wa'almaj t'aan, yéetel cu xanabcha'ata'al ba'ax cu 
najmata'al, loolob máaque' cu ch'a'apachtic le utzul máaco' bey xan máax 
kechic ba'ax ti'ibil. 

Yuumtzile' cu núuquic u káat chi' Habacuc 

5Ilawile'ex le múuch' caajo'ob bakpachtmaile'exo'; pacte'ex chu'upuque'ex 
yéetel jak óolal. Ta'itac in beetic nucuch ba'alo'ob ba'ale' ma' bíin a wocsaj 
óolte'ex wa ca tzicbalta'ac ti' te'ex. 
6Bin in ca'aj in líikes u ti'al j ba'atelt le j caldeobo', leti'obe' j loolob máaco'ob 
mantadz u káato'ob u yáalcabto'ob tuláacal yóokolcaab tzéelmantzéel, u ti'al 
ca u ch'a'ob le lu'umo'ob ba'al a ti'ale'exo'. 
7Jakbe'eno'ob yéetel sajbe'entzilo'ob, ma' tu éejemtico'ob u láak a'almaj t'aan, 
chéen le u ti'alo'obo'. 
8U tzíimino'obe', asab chich u yáalcabo'ob ti' yáalcab j coj, asab dzíictaco'ob ti' 
u peekilo'ob x tocoy lu'um. U j nat' tzíimino'obe' ya'abo'ob u bin yáalcabo'ob, 
náach yanilo'ob quéen u puluba'ob j ba'atel je'el bix u pulicubáa jun túul cóot 
tu yóokol u yo'och. 

9Cu ch'éejsico'ob tuláacal ba'ax tu'ux cu máano'ob; tu'ux cu máano'obe' cu 
chupico'ob yéetel sajbe'entzilil le máaxo'ob cu bisa'alo'ob j kalbilo' asab 
ya'abo'ob je'el bix u sa'am lu'umil ka'anab. 
10Cu p'a'astico'ob u ajawilo'ob yéetel máaco'ob jach kabéeto'ob. Cu 
che'ejltico'ob le tuulumo'obo', tumen cu dzáico'ob u níixilo'obe' tu tzéelo'ob, cu 
ch'a'ic u ti'alto'ob. 
11Cu ch'aacato'ob je'el bix u ch'aacat jun p'éel chac ikale'; leti'obe' chéen u 
muuko'ob cu kuintico'ob. 

Habacuque' cu ca'a tac pool 

12Yuumtzil, ¿Ma' wa cuxa'anech u ti'al mina'an a xuuli', in Ku quili'ichech, 
mina'an quíimil xan ti' techi'? Yuumtzil in aj ta'acbesaj, teche' ta dzáa muuk le 
j caldeob u ti'al ca u beeto'ob a p'is óol. 
13Teche' jach láaj utz a wanil u ti'al ca a cha'a u beeta'al ba'ax kaas, bey xan u 
ti'al ca a wil u beeta'al loobil; ¿bix túun a cha'antic maacal a chi' le j quíimsaj 
wíinico'ob, ca maquic a chi' ca'aliquil le aj loobo' cu ch'éejsic máaxo'ob asab 
utzo'ob ti' leti'? 
14¿Ba'axten ca beetic ti' le j xiibo'ob je'el bix a beetic ti' u cayilo'ob le ka'anabo', 
bey ba'alche'ob mina'an máax méektáantico'ob? 
15Le j caldeobo', cu ch'a'ico'ob u láak múuch' caajo'ob je'el bix u chu'ucul cay 
tumen j caybalo'obe'; cu chuquic tu yéetel u lutzub wa tu yéetel u káanilo'ob 
caybal, le quéen u yil buca'aj nica'anile' cu sen qui'imachajal u yóol. 
16Le t o'olalo', le j chuc cayo' cu yaabiltic u lutzubo'ob yéetel u káanilo'ob u 
caybal, cu kubic quiimsbil ba'alche'ob, cu tóoquic xan poom ti' u tzicbe'enil, 
tumen tu yo'olalo'obe' yaan ya'ab ba'al u jaante. 
17Bey, ¿wa bíin xi'ic u chuquico'ono'ob le j caldeobo'? ¿Xi'ic u bin wa u 
quíimsico'ob wíinico'ob x ma' ch'a'a óotzilil? 

Habacuc 2 

Le ba'ax j e'esa'ab ti' Habacuc tumen Yuumtzil 

1Bíin in p'il ma'alob in wich u ti'al in paacat je'el bix yanil le j canan caajo' tu 
cúuchilil u ch'úuc, u ti'al in wu'uyic ba'ax bíin u ya'al ti' teen Yuumtzil tu yo'olal 
in payalchi'. 
2Yuumtzile' tu núucaj ti' teen: dzíibt ti' jun p'éel jaajay patbil kat le ba'ax quin 
in we'es ti' techa', u ti'al ca páatchajac u xo'ocol t'áalcab. 
3Yaan dze'edzec kiin u bin u ti'al ca béeyac le ba'ax dzo'oc a wilic ti' le náaya'; 
ba'ale' ma' bíin p'áatac ma' u yúuchuli'. Teche' pa'atej quex ca a wila'a' táan u 
xáantal, tumen bíin kuchuc jach u kiinil u béeytal. 
4Dzíibt, le j loolob wíinico'obo' ca'anal u yicho'ob, ba'ale' le aj ti'ibil bejo'obo' 
bíin cuxlaco'ob tumen ma' tu kexico'ob u Kuob. 

Bix bíin dzo'ococ le máax cu yeedzic u yéet wíinico'ob 

5Le j xiibo'ob ca'anal u yicho'obo' u káato'ob j méektáan; táan xan u caxtico'ob 
x ma' je'elelil mantadz u káato'ob u láak, quex tumen cu beetic kaas cúulpach 
le méektáanilo'. Cu japico'ob u chi'ob je'el bix u je'epajal mucnale'; ma' tu 
yu'ubico'ob u na'ajtalo'ob beyo'ob le quíimilo' le t o'olal cu pulicuba'ob u ch'a'ob 
múuch' caajo'ob ca'a tac múuch' caajo'ob. 
6Ba'ale' tuláacal le múuch' caajo'ob ch'a'ano'obo', bíin u p'a'asto'ob le máax j 
ch'a'obo', táan u kayic ti': ¡Yaj a wanil, teech ca ayikaltal yéetel ba'ax ma' a 
ti'ali'! ¿Tac tu'ux bíin kuchuc a nijcuntic le ayikalilo'ob a ch'a'amaj majanilo'? 
7Le máaxo'ob a p'axmajo'obo', bíin kuchuco'ob ti' le kiin ma' táan pa'atico'obe', 
bíin u p'il u yicho'ob le máaxo'ob beetico'ob ca'ach a mukyaje', bíin u 
p'atecho'ob chacnulil. 
8Le múuch' caajo'obo' bíin u nupuba'ob u beeto'ob ti' teech kaas bíin u 
yocoltecho'ob je'el bix úuchic a wocoltico'obe'. Bíin u beeto'ob a mukyajtic le 
loob ta beetaj ti'obe', le meyaj loob ta beetaj te j caajo'obo', ti' le caajo'ob yéetel 
ti' u cajnáalilo'ob. 
9¡Yaj a wanil tumen ta chupaj a wotoch yéetel ba'axo'ob a wocoltmaj u ti'al a 
jechic u chi' quíimil! 



2136 

 

Biblia Maya 
© 1992, Sociedades Bíblicas Unidas. 

 

 
 

 

10Beyo' dzo'oc a chupic a wotoch tu yéetel subtzilil, dzo'oc a caxtic a ch'éejsa'al 
tumen ta xu'ulsaj ya'abcach múuch' caajo'ob. 
11Tac u tuunichilo'ob le pako'ob yéetel u che'ilo'obe', bíin awat t'aanaco'ob u 
k'áatico'ob a jaadzil. 
12¡Yaj a wanil, tumen ca beetic caajo'ob yéetel a quíimsaj wíinic bey xan yéetel 
a j ma' ti'ibil bejilo'ob! 
13Yuumtzil u yuumil tuláacal páajtalile' bin u ca'aj u mix ba'alcunt a meyaj 
yéetel a xul óolo'ob, tuláacal ba'axo'ob a beetmaje' bíin ch'éejsa'ac tumen káak. 
14Yóokolcaabe' bíin chu'upuc yéetel u nojbe'enil Yuumtzil je'el bix chu'upul le 
ka'anab tumen le ja'o'. 
15¡Yaj a wanil tumen teche' ca cáalcuntic le máaxo'ob cajnáalo'ob naadz ti' 
techo', tumen ca dzáic u yuko'ob vino a xa'akbesmaj yéetel ba'alo'ob cu sat óol, 
u ti'al ca a cáalcunto'ob tu yo'olal a wilic u chacnulilo'ob! 
16Subtzilil bíin yanac ti' teech u jeelint tziiquil, tumen Yuumtzile' bin u ca'a u 
dzáa ti' teech jun p'éel ukul a wuke' u ti'al a we'esic ma' sut kupta'anechi', bíin 
u sut subtzilil a tziiquil. 
17Le meyaj loobo'ob ta beetaj ti' u pu'uquilo'ob Libanoe' bíin suunac kaasil ti' 
teech, bíin u ja'akes a wóol tumen bíin quíimsa'ac a waalak ba'alche'ob. Lelo' 
bíin úuchuc ti' teech tu yo'olal a quíimsaj wíinico'ob tu yo'olal xan le meyaj 
loobo'ob ta beetaj ti' le caajo'obo', ti' u caajilo'ob yéetel ti' u cajnáalilo'ob. 
18¿Ba'ax u biilal jun p'éel póolbilche' quéen dzo'ococ u beeta'al? ¿ba'ax u biilal 
jun p'éel oochel wa chéen bo'oy u ca'aj? Le beetbil kuobo' ma' tu páajtal u 
t'aano'ob; ¿bix je'el u páajtal u yocsic u yóol ti'ob, le máax beetico'obo'? 
19¡Yaj a wanil, tumen teche' ca wa'alic ti' jun p'éel ku beeta'an yéetel che' ca u 
p'il u yich, bey xan ca wa'alic ti' jun p'éel tuunich toot, ca wa'alac! ¿Je'el wa u 
páajtal u dzáico'ob wa ba'ax péectzilile'? ¡Ma' tu páajtal u dzáico'ob tumen 
mina'an cuxtal ti'ob quex tumen láaj bona'ano'ob yéetel oro bey xan yéetel 
plata! 

20Ba'ale' Yuumtzile' ti' yaan tu quili'ich kulnaje', ¡u mac u chi' tuláacal u 
yóokolcaab tu táan! 

Habacuc 3 

U payalchi' Habacuc 

1Lela' u payalchi' aj bóobat Habacuc. 
2Yuumtzil, le ba'ax quin wu'uyic ti' teech, yéetel tuláacal le ba'ax dzo'oc a 
beetico', cu chupiquen yéetel quili'ich tziiquil ti' teech. Beet tu yéetel c cuxtal 
le nucuch ba'alo'ob ta beetajo'ob úucho', u ti'al xan to'one', ca c kaj óoltech. E'es 
ti' to'on a ch'a'a óotzilil ichil a p'uja'anil. 
3Kue' ti' cu taal tu lu'umil Temane'; ti' u pu'uquil parán u taal quili'ich Ku. U 
nojbe'enile' cu xíit'il ti' tuláacal ca'an, tuláacal yóokolcaab cu chu'upul tu yéetel 
u qui'iqui' t'aanil. 
4Táan u taal bakpachta'an tumen jóopbal sáasjome'enil, u kabo'obe' cu jóokol 
u léembalo'ob sáasil cu ye'esic le páajtalil u balmubáa ti'o'. 
5Tu táane' cu kuchul le sajbe'en báan quíimilo'obo', tu paache' cu taal x elel 
chocwil. 
6Le quéen wa'alac leti'e' lu'ume' cu quíilbal; le múuch' caajo'ob cu péec u 
yóolo'ob quéen paacatnac; le úuchben witzo'obo' cu níiquilo'ob bey xan cu 
p'áatal mix ba'al le úuchben pu'uco'obo'; ba'ale' u beelo'ob Kue' bíin p'áataco'ob 
ti'al ja'abo'ob mina'an u xuul. 
7Tene' in wilmaj u cajnáalilo'ob Cusán t'uubulo'ob ichil yaj óolal, u cajnáalilo'ob 
Madiane' mot'ocbalo'ob tu yéetel sajacaquil. 
8¿Yuumtzil dzo'oc wa a kuuxtal ti' le áalcab ja'obo'? ¿Dzo'oc wa u léequel a 
p'uja'anil ti' le ka'anabo'obo'? ¿Le t o'olal ca nat'ic a tzíimino'ob yéetel ca na'acal 
tu bolanilo'ob a náajaltic ba'ateltico'ob? 
9A nu'ucbesmaj a x p'úunche' bey xan a x julubo'ob. Tu yéetel áalcab ja'obe' ta 
je'aj becano'ob te j lu'um. 

10Le pu'uco'obo' cu quiquilanquilo'ob le quéen u yilecho'ob; cu káaxal 
ka'amcach ja' taalbal te j ca'ano', taamtam ka'anabe' cu yu'uba'al u dzíiquil 
ca'aliquil cu líikil ca'anal u nucuch cuclilo'ob. 
11Le kiin yéetel le ujo', ma' tu jóokolo'ob tu'ux u ta'acbesmajuba'ob tu táan u 
léedzbal a x julubo'ob yéetel tu táan u sáas jope'enil u léenbal a lóomte'. 
12Ichil a p'uja'anile' ca láaj xíimbaltic le lu'umo'; ichil a p'uja'anile' ca 
xanabcha'atic le múuch' caajo'obo'. 
13Teche' dzo'oc a jóokol a wáant a caajal bey xan le ajaw teech ta yéeyajo'. 
Dzo'oc a jenic u yóok najil u yotoch le aj loolob máaco', dzo'oc a jéechcuntic 
tac u chuun pakilo'ob. 
14Ta quíimsaj u náacomil yéetel le x julubo'ob yaan tu kabo', le ca tu puljubáa 
bey chac ikal u aj ba'atelo'ob, tu puljuba'ob yéetel ca'anal ichil u ti'al u 
ki'itbeso'ob le máaxo'ob mina'an u yóolo'obo', u ti'al ca x mucul ch'éejso'ob. 
15Yéetel a tzíimino'ob ca wáalcabtic le ka'anabo', ca xíimbaltic tuláacal u 
cóochil le u yóomil le ja'obo'. 
16Le ca'aj tin wu'uyaj tuláacal lela' sajacchajen. Jo'op' u quiquilaanquil u 
bóoxelo'ob in chi', lúubla'aj u muuk in wooco'ob, tuláacal in wíinclil j p'áat 
mina'an u muuk. Quex beyo' bíin in pa'at joomol in wóol le u kiinil bíin u beet 
Ku u yantalo'ob ichil okom óolal u aj ba'atelo'ob máaxo'ob yedzico'on. 
17-18Bíin sen qui'imacchajac in wóol túun tu yo'olal Yuumtzil in aj tocsajil. Bíin 
in qui'iqui' t'ant quex ma' u lolanquil le x higo'obo' mix ca ch'éenec u dzic yich 
u paklilo'ob le uvaobo'; quex ca p'áatac ma' u yantal u joochil le coolo'obo'; 
quex ca xu'upuc u múuch'ul le j tamano'ob mix ca mina'anac wacaxo'ob te tu 
cúuchilo'obo'. 
19Tumen Yuumtzile' cu dzáic in muuk; cu beetic u séeba'antal in wáalcab je'el 
bix le quéejo' bíin u bisen te tu ca'analil tu'ux mix ba'al bíin úuchuc ti' teno'. 

Sofonías 

Sofonías 1 

Cu taal u kiinil u p'uja'anil Yuumtzil 

1Lela' leti' le péectzil tu dzaj Yuumtzil ti' Sofonías ti' u kiinilo'ob Josías u paal 
Amón u ajawil ca'ach Judá. Sofoniase' u paal ca'ach Cusi, Cusie' u paal ca'ach 
Gedalías, Gedalíase' u paal Amarías, Amaríase' u paal Ezequías. 
2Je'el ba'ax cu ya'alic Yuumtzila': Bin in ca'a in kascunt tuláacal ba'ax yaan tu 
yóokol lu'um. 
3Bíin in ch'éejs le wíinico'ob bey xan le ba'alche'obo', bíin in xu'uls ch'íich'o'ob 
yéetel cayo'ob, bíin in dzáa tu'ux u t'óochpajal le loolob máaco'obo' bíin in lukes 
xan wíinic tu yóokol lu'um. Bey u ya'alic Yuumtzila': 
4Bíin in tich' in kab u ti'al in jadzic Judá bey xan tuláacal u cajnáalilo'ob 
Jerusalén. Bíin in lukes ti' le cúuchila' u ka'ajsajil u le tuutus ku Baalo', bey xan 
u ka'ajsajil u aj kiino'ob. 
5Bíin in xu'uls le máaxo'ob cu na'acalo'ob tu yóokol najo'ob u kulto'ob le 
eeko'obo', bey xan cu xoltalo'ob jalach t'aan tin kaaba' yéetel tu kaaba' ku Milco. 
6Bíin in xu'uls xan le máaxo'ob cu tzelicuba'ob ti' teno', le máaxo'ob ma' tu 
caxtiqueno'ob mix teech u taalo'ob káat chi' ti' teen. 
7¡Mac a chi'ex tu táan Yuumtzil, tumen u kiinil Yuumtzile' táan u náadzal! 
¡Yuumtzile' dzo'oc u nu'ucbesic jun p'éel quíimsbil ba'alche', dzo'oc xan u jun 
páaycuntic le máaxo'ob u t'anmajo'obo'! 
8Tu kiinil le quíimsbil ba'alche'ob Yuumtzile' cu ya'alic: Bíin in jadz u 
nuuquilo'ob; u paalalo'ob ajaw yéetel tuláacal máaxo'ob búuquintico'ob jela'an 
nooko'ob. 
9Ti' le kiino' bíin xan in jadz le máaxo'ob cu síit'tico'ob jool najo'obo', bey xan 
le máaxo'ob cu chupico'ob yéetel meyaj loobo'ob bey xan yéetel tuusilo'ob u 
yotoch u dzuulilo'obo'. 

10Yuumtzile' bey u ya'alica': Ti' le kiino' bíin u'uyac u awatilo'ob káat áantaj 
líikbal ti' le u Jool najil Cayo'ob. Bíin awatnac le máaco'ob caja'ano'ob tu ca'a 
paach caajo' bíin u'uyac xan u Juum níiquil tuunicho'ob likbal te jo'ol 
lu'umo'obo'. 
11¡Awat okolnaque'ex u cajnáalile'ex u Paach Caajil Kut, tumen tuláacal le j 
man coonolo'obo' bíin j quíimico'ob, tuláacal le máaxo'ob u cuchmajo'ob 
taakino' bíin xu'ulsa'aco'ob! 
12Ti' le kiino' bíin in ch'a'a jun p'éel ch'uyub sáas u ti'al in xakaltic Jerusalén. 
Bíin in jadz túun le máaco'ob jeedzel u yu'ubicuba'ob je'el bix jeedzel acacbalil 
vinoe', je'el bix u ya'alic tu baatzilo': ¡Yuumtzile' mix ba'al bíin u beete, mix utz 
mix kaas! 
13Tu yo'olal lelo' bíin láaj ocolta'ac u ayikalilo'ob bey xan bíin láaj pa'abac u 
yotocho'ob. Bíin u beeto'ob najo'ob, ba'ale' ma' bíin cajlaco'obi'; bíin u pako'ob 
uvaob, ba'ale' ma' bíin u yuko'ob u kaabi'. 
14¡Dzo'oc u náadzal u noj kiinil Yuumtzil! ¡Dzo'oc u náadzal, séeba'an u taal! U 
quíilbal u taal Yuumtzile' bíin káajac: ¡tac u asab j xiixib máaquilo'ob bíin 
awatnaco'ob túun! 
15Le kiin bíin taalaco' u kiinil p'uja'anil, u kiinil yaamyamil yéetel yaj óolal, u 
kiinil óotzilcunaj yéetel láaj xu'ulsajil, u kiinil áakab yéetel éekjoche'enil u 
kiinil múuyalo'ob yéetel bo'oyil u yéekjo'och'e'ental; 
16u kiinil u jóopsa'al paax yéetel u kiinil awat káat óolal tu yo'olal tuulum 
caajo'ob, bey xan tu yo'olal witzil najo'ob. 
17Yuumtzile' cu ya'alic: Bíin in beet u yaamyam le máaco'obo'. Bíin 
xíimbalnaco'ob bey ch'óopo'obe', tumen j kebanchajo'ob ti' teen. U ki'ikelo'obe' 
bíin wéequec bey u ma'ay lu'ume', u bakelo'obe' bíin niclac bey ta'e'. 
18Le kiin p'uujul Yuumtzile', ma' bíin to'ococ wíinic mix tumen u plata mix 
tumen u oro, tumen u káakil u p'uja'anil Yuumtzile' bíin u tóoc tuláacal le 
caajo'obo'. ¡Tuláacal u cajnáalilo'ob yóokolcaabe' bíin xu'uluc jun súutuc! 

Sofonías 2 

1J ma' subtal wíinique'ex, nadzaba'ex much'quintaba'ex, 
2ma'ili' picta'aque'ex je'el bix u qui'is ixi'im cu samkajal jun p'éel kiine'; ma'ili' 
u taal ta wóokole'ex u sen p'uja'anil Yuumtzil; ma'ili' u lúubul ta wóokole'ex u 
kiinil u p'uja'anil Yuumtzili'. 
3Tuláacale'ex u cabal óolalile'ex yóokolcaabe' caxante'ex Yuumtzil, te'ex ca 
wu'uyaj t'antique'ex u ya'almaj t'aano'obo'. Meyajnene'ex tu beel yéetel cabal 
óolajil, ma' xan ca a caxte'ex tu'ux a ta'acbesicaba'ex ti' u kiinil u p'uja'anil 
Yuumtzile'. 

Le jaadz bíin u kamo'ob le múuch' caajo'ob 

4U caajil Gazae' bíin suunac x tocoyil, Ascalone' bíin láaj kascunta'ac; chúumuc 
ca'an yanil kiin quéen tojolch'inta'aco'ob le máaxo'ob cajnáalo'ob Asdodo', u 
cajnáalilo'ob Ecrone', bíin láaj jo'ococo'ob tac u mootzo'ob. 
5¡Yaj a wanile'ex, u cajnáalile'ex Creta, máaxe'ex cajnáale'ex tu jáalo'ob 
ka'anab! Kue' dzo'oc u ya'alic le xot kiin ta wóokole'exa': ¡Canaán u lu'umilech 
j filisteob, bin in ca'aj in ch'éejsech bíin in p'atech xan x ma' cajnáalilo'ob! 
6Le múuch' caajo'ob yano'ob tu jáalo'ob le ka'anabo', bíin suunaco'ob chéen u 
cúuchilo'ob xíiwo'ob tu'ux bíin much'laco'ob aj canan j tamano'ob, yéetel u 
colóojche'ilo'ob u ka'alal u múuch'ul j tamano'ob. 
7Le máaxo'ob bíin p'áataco'ob cuxa'ano'ob tu caajil Judae' bíin u ch'a'ob u ti'al 
u caajbesico'ob le lu'umo'ob le quéen talac áantbilo'ob tumen Yuumtzil u Kuob 
leti' quéen kéexec bix yanilo'ob. Te'elo' ti' bíin u cananto'ob u múuch'ul u j 
tamano'obi', tu yáakabilo'obe' ti' bíin je'eleco'ob tu najilo'ob Ascalone'. 
8-9Lela' leti' ba'ax cu ya'alic Yuumtzil u yuumil tuláacal páajtalil, u Kuil Israela': 
Dzo'oc in wu'uyic u pooch'ilo'ob le j moabitaobo' bey xan u poochil le j 
amonitaobo'. Tumen dzo'oc u poch'ico'ob in caajal dzo'oc xan u noj 
ba'alcunticuba'ob tu yo'olal u lu'umo'ob. Le t o'olal quin jalach t'antic tu yo'olal 
in cuxtal Moabe' bíin úuchuc ti' je'el bix úuchic ti' Sodomae', j Amonilo'ob xane' 
bíin p'áatac bey Gomorrae', bíin suunac ki'ixilo'ob a káaxilo'ob, jun p'éel u 

sayabil ta'ab, jun p'éel cúuchil mix máac cajacbali'. Le j p'áato'ob cuxa'ano'ob 
ti' in caajalo' bíin u yocolto'ob bey bíin p'áataco'ob tu lu'umo'obo'. 
10Lela' leti' le bo'ol bíin u kamo'ob Moab yéetel Amón tu yo'olal tu poch'ajo'ob 
u caajal Yuumtzil, tu yo'olal tu nojochcuntajuba'ob tu yéetel u caajal Yuumtzil 
u yuumil tuláacal páajtalil. 
11Yuumtzile' bíin sajbe'entzilchajac u ti'alto'ob. Bíin u láaj xu'uls u kuilo'ob le 
múuch' caajo'obo', leti' túune' bíin kulta'ac tuláacal tu'ux, bíin kulta'ac tac 
tumen u cajnáalilo'ob le peteno'obo'. 
12¡Bey xan te'ex, u cajnáalile'ex Etiopiae', bíin lúubuque'ex tu yáanal u máascab 
Yuumtzil! 
13Leti'e' bíin u tich' u kab tu tojil j xaman u ti'al u xu'ulsic Asiria, bíin u láaj 
kascunt u caajil Níinive, bíin u sut x tocoy tiquin lu'umil. 
14Bíin jo'ococo'ob u che'ilo'ob u najilo'ob, ti' bíin chilac u múuch'ul j tamano'obi' 
bey xan tuláacal u jejeláas káaxil ba'alche'obi'. Le xooch' yéetel le j ki'ixpach 
oocho' bíin weneco'ob tu ca'analil u yocomilo'ob, le j ch'oomo'obo', bíin 
kolobnaco'ob tu calom kiinilo'ob yéetel tu yáam u jool najilo'ob. 
15Lelo' leti' le caaj jedzecbal yanil ca'ach, chuup yéetel ca'anal ichil, cu 
ya'alico'ob ca'ach u cajnáalilo'ob mina'an bin u láak wíinico'ob je'el bixo'obe'. 
¡Bix dzo'oc u p'áatal láaj kascunta'an bey xan u cúuchil u cajtal dzíidzic 
ba'alche'obe'! Je'el jay túul máaco'ob bíin káataco'ob naadz ti'e', bíin 
xóobnaco'ob yéetel bíin p'a'asnaco'ob tumen mix ba'al u yilico'ob. 

Sofonías 3 

U keban yéetel u loojol Jerusalén 

1¡Yaj yanil Jerusalén, j dzu'uy óol caaj u kascuntmajubáa yéetel cu yedzic 
wíinico'ob! 
2Ma' tu yu'ubaj u t'aan Yuumtzili'; mix tu yóoltaj ca utzquinta'ac u cuxtali'; ma' 
tu yocsaj u yóol ti'i', mix bin u káat áantaj ti' Kui'. 

3U nuuquilo'obe' beyo'ob leóno'on cu yáacamo'obe'; u aj ilaj tacpoolilo'obe' 
beyo'ob u peekilo'ob x tocoy lu'um ma' tu p'atico'ob mix jun p'éel baac u ti'al 
sáamal. 
4U aj bóobato'obe' j ma' subtalo'ob yéetel j ca'a p'éel icho'ob; u aj kiino'obe' cu 
manba'alcuuntico'ob quili'ich naj yéetel cu mixba'alcuntico'ob u ya'almaj t'aan 
Yuumtzil. 
5Ba'ale' Yuumtzile' ti' yaan te j caajo'; leti'e' cu beetic ba'ax utz, ma' tu beetic 
ba'ax kaas. Sáamsamal tu ja'atzcab kiinil cu béeycuntic u p'is óol. Ba'ale' le j 
loolob máaco' mix u kaj óol subtali'. 
6Yuumtzile' cu ya'alic: Dzo'oc in ch'éejsic múuch' caajo'ob, dzo'oc in jáay jenic 
u wutzil najilo'ob u tuulumo'ob dzo'oc xan in p'atic x tocoyil u bejilo'ob, u 
mina'an mix máac ca máanaqui'. ¡Jach mix jun túul máac cu yila'al tu 
caajilo'ob! ma' p'aatal jach mix jun túul u cajnáalili' 
7Tin tucultaj: Beyo' Jerusalene' bíin u ch'a'a ti' teen sajaquil bíin u yóolt ca in 
tzol u xiquin; wa ma'e' bíin p'áatac láaj ch'éejsa'an u yotoch tu yo'olal u úuchic 
in jadzic. Ba'ale' leti'obe' tu séebcuntajo'ob u beeto'ob tuláacal jejeláasil 
loobo'ob. 
8Le t o'olale', pa'atene'ex ti' le kiin le quéen líikiquen u ti'al in xot kintique'ex. 
Teen Yuumtzil, tene' quin wa'alic: Dzo'oc in tucultic in much'quintic múuch' 
caajo'ob yéetel ajawilo'ob u ti'al in láalic tu yóokolo'ob in p'uja'anil, in táaj 
kuuxil. ¡Tuláacal lu'um bíin láaj jáabac tumen u káakil in p'uja'anil! 
9Le quéen kuchuc le kiino', bíin in wutzquint u t'aan le caajo'obo', u ti'al ca u 
ch'a'a chi'ito'ob in kaaba', u ti'al ca u meyajteno'ob chen yéetel jun p'éelili' 
tuucul. 
10Tu táanxel tzéelil u yáalcab u ja'ilo'ob Eti'opiae', in caajal ki'itpaja'ano'obo', 
bíin taalaco'ob yéetel káat óolal u taaso'ob teen ti'ibil óolal. 
11Ti' le kiino'obo', in caajale' ma' bíin u ch'a'a subtal tu yo'olal mix jun p'éel ti' 
le ba'axo'ob ta beetajo'ob ti' teen ichil a dzu'uy óolalo', ti' le kiino' bíin in lukes 

ta cajtalil le j nonoj báilo'ob yéetel le j ca'anal icho'obo', beyo' mix bikin bíin a 
ca'a e'es x ca'anal ichil tin quili'ich witzil. 
12Tene' bíin in p'at ichil a caajil máaco'ob cabal óolo'ob yéetel ma' nu'uc u 
yu'ubicuba'obi', leti'obe' bíin u yokes u yóolo'ob ti' in kaaba'. 
13Le máaxo'ob ma' bíin quíimsa'aco'ob tu caajil Israele' ma' bíin u beeto'ob 
ba'alo'ob ma' tu beeli', mix bíin ya'alo'ob tuuso'ob, mix bíin chu'upuc u chi'ob 
yéetel báaxal t'aano'obi'. Bíin páatac u tzéenticuba'ob x ma' sajaquil. 

U kaayil qu'imac óolal tu yo'olal Jerusalén 

14¡Kaaynen u caajil sión! ¡A'al ka'am u t'aanilo'ob qui'imac óolal, Israel! 
¡Qui'imacchajac a wóol Jerusalén, qui'imacchajac a wóol tu jaajil! 
15Yuumtzile' dzo'oc u lukesic le u xot kiinil a ja'adzalo', dzo'oc u xáacch'intic a 
aj p'eeco'ob. Yuumtzil, u ajawil Israele' ti' yaan ti' a chúumuc caaje' ma' bíin a 
ch'a'a mix jun p'íit sajaquili'. 
16Ti' le kiino', bíin a'ala'ac ti' Jerusalén: ¡Sión ma' ch'a'ic sajaquil, ma' a cha'ic u 
lúubul u muuko'ob a kab! 
17Yuumtzil a Kue' ti' yaan ti' a chúumuc caaje'; ¡leti'e' aj páajtalil, bíin u 
toquech, Yuumtzile', bíin qui'imacchjac u yóol ta wo'olal. Yéetel u yaabilaj bíin 
u dzáa ti' teech túumben cuxtal ichil u qui'imac óole' bíin kaaynac. 
18je'el bix tu kiinilo'ob kiin kuje'. Yuumtzile' cu ya'alic: Teen túune' bíin in 
toquech ti' le kaas cu sajbesiquecho', bíin in toquech ti' le subtzilil yaan ta 
wóokolo'. 
19Ti' le kiino' bíin péecnaquen, bíin in jadz le máaxo'ob yedziquecho'obo'. Bíin 
in wáant le j taman cu tonkalaanquilo' bey xan bíin in mol le saatalo'obo'; bíin 
in sutkes tziiquil tuláacal yóokolcaab, le p'a'asta'abico'obo'. 
20Ti' le kiino' bíin in taase'ex in much'quinte'ex bíin in kexbes a wanile'ex, bíin 
in beet ca úuchuc t'aan utz ta wo'olale'ex yéetel ca in dzáa ti' te'ex tziiquil ichil 
tuláacal u caajilo'ob u yóokolcaab. Teen Yuumtzil, teen a'alic. 

Hageo 

Hageo 1 

Cu tzol xiquinta'al ca ca'a líiksa'ac kulnaj 

1Tu ca'a ja'abil u méektáan Darío, ti' u yáax kiinil ti' u seis winalil, Yuumtzile' 
tu túuchi'itaj aj bóobat Hageo j t'aan tu yéetel Zorobabel u paal Salatiel u 
méektáan u lu'umil Judá, tu t'anaj xan Josué u paal Josadac u noojoch aj 
kiino'ob. 
2-3Lela' leti' ba'ax cu ya'alic Yuumtzil u yuumil tuláacal páajtalil tu chi' aj 
bóobat: Le wíinico'oba' cu ya'alico'ob ma' kuchuc u kiinil u yutzquinta'al in 
kulnaji'. 
4¿U kiinil wa túun a cajtale'ex ti' qui'ichquelem najo'ob, ca'aliquile' in kulnaje' 
chéen x lab pak? 
5Teen Yuumtzil u yuumil tuláacal páajtalil, tene' quin wa'alic ti' te'ex ca a 
tuculte'ex ma'alob bix a cuxtale'ex. 
6Te'exe' ya'ab ba'ax ca pakique'ex, ba'ale', chéen jun p'íit ba'ax ca jochique'ex; 
ca janale'ex, ba'ale' ma' ta na'ajtale'ex; ca wukule'ex, ba'ale' ma' tu máan a 
wukajile'ex; ca tep'caba'ex, ba'ale' ma' ta kíintale'ex; le máax cu con meyajo' ti' 
ba'ax joomol cu dzáic u náajal. 
7Teen Yuumtzil, u yuumil tuláacal páajtalil, tene' quin wa'alic ti' te'ex ca a 
tuculte'ex ma'alob bix a cuxtale'ex. 
8Xeene'ex te j pu'uco'obo' ca a taase'ex che' u ti'al a beetique'ex le túumben 
kulnajo'. Tene' bíin qui'imacchajac in wóoli', bíin in we'es xan in nojbe'enil. 
9Te'exe' ya'ab a caxane'ex, ba'ale' chéen jun p'íit ba'al ca nuptáantique'ex; cu 
dzo'ocole' le ba'axo'ob ca ta'aquique'ex ta wotoche'exo', tene' quin lukesic ti' 
te'ex yéetel jun p'éel ustajil. ¿Ba'ax o'olal? Tumen in wotoche' najile' chéen x 
lab pak, ba'ale' te'exe' chéen a najile'ex ca tucultique'ex a beetique'ex. Teen 
Yuumtzil, teen a'alic. 
10Le t o'olal ma' tu káaxal ja' ta lu'ume'ex, mix a pakale'ex cu dzáic u yich. 

11Teen máax j taas yáax kiinil tu yóokol a coole'ex yéetel tu yóokol le 
pu'uco'obo', bey xan tu yóokol trigo, tu yóokol pakal uva, tu yóokol u pakalil 
higoo, tu yóokol u joochilo'ob coolo'ob, tu yóokol wíinico'ob bey xan tu yóokol 
ba'alche'ob, bey xan tu yóokol tuláacal meyajo'ob. 
12Zorobabel, Josué yéetel u yalab le caajo', tu ch'a'ajo'ob sajaquil ca tu 
yu'ubajo'ob ba'ax cu ya'alic Yuumtzil tu chi' aj bóobat Hageo, tumen lelo' leti' j 
a'ala'ab ti' tumen Yuumtzil ca u ya'al. 
13Hageo u aj túuchi' túun Yuumtzile', j t'aanaj tu kaaba' Kue' ca tu ya'alaj ti'ob: 
Yuumtzile' cu ya'alic: Teen Yuumtzil, tene' quin wa'alic: tene' ti' yanen ta 
wéetele'exe'. 
14-15Beyo' Yuumtzile' tu dzaj tu yóol Zorobabel, u méektáan Judá, bey xan 
Josué tu dzaj nojochil ti' le aj kiino'ob bey xan ti' yalab le caajo', tu veinticuatro 
ti' u seis winal ti' u ca'a ja'abil u ajawil Darioe', ca jo'op' u yutzquinta'al u kulnaj 
Ku, u Yuumtzilil tuláacal páajtalil. 

Hageo 2 

U nojbe'enil túumben kulnaj 

1Tu veintiun kiinil ti' u siete winalil, Yuumtzile' tu ca'a t'anaj aj bóobat Hageoe', 
2ca tu ya'alaj ti' ca xi'ic u ya'al ti' Zorobabel, ti' Josué bey xan ti' u yalab le 
caajo'. 
3Le máaxo'ob j il u qui'ichquelmil le yáax kulnajo', u ya'alo'ob bix u yilico'ob le 
yaan to'one'ex bejela'a'. ¿Ma' wa mix ba'al a wilique'ex tu tzéel le yáaxo'? 
4¡Ba'ale' Zorobabel yanac a wóol! ¡Josué u j noojoch le aj kiino'obo' yanac a 
wóol! U cajnáalile'ex tuláacal le lu'umo'oba' yanac xan a wóole'ex. 
Meyajnene'ex tumen tene' ti' yanen ta wéetele'exe', Teen Yuumtzil, u yuumil 
tuláacal páajtalil, teen a'alic. 
5Je'el bix tin séeb chi'itajilac ti' te'ex le ca'aj jóoke'ex Egiptoe', yaan a 
láakinta'ale'ex tumen in pixan. Ma' a sajactale'ex. 

6Ichil jun p'íit kiin bíin in beet u quíilbal ca'an yéetel lu'um, ka'anab yéetel 
dzu'uy lu'um. 
7Bíin in beet u quiquilanquil tuláacal múuch' caajo'ob, bíin xan u taas u 
ayikalilo'ob, beyo' bíin chu'upuc in kulnaj yéetel nojbe'enil. Yuumtzil u yuumil 
tuláacal páajtalil, leti' a'alic: 
8In ti'al le plata yéetel le oroo'. 
9Le kulnaja' bíin asab qui'ichquelemchajac ti' le yáaxo'. Bíin túun in jedz ti' le 
cúuchila'. Teen Yuumtzil u yuumil tuláacal páajtalil, teen a'alic. 

Kue' cu keyic le j kex óol caajo' 

10Tu veinticuatro kiinil ti' u nueve winalil u méektáan Darioe', Yuumtzile' tu 
t'anaj aj bóobat Hageoe', 
11ca tu ya'alaj ti' ca u beet le káat chi'oba' ti' le aj kiino'ob tu yo'olal a'almaj 
t'aan: 
12Wáa jun túul máac cu bisic bak to'an ti' jun p'éel suyeme', wa le suyem cu 
táakal ti' waaj, wa ti' janal, wa ti' vino, wa ti' aceite, wa ti' je'el ba'alac janalile', 
¿cu p'áatal wa jun páaycuna'an le janalo'? Le aj kiino'obo' tu núucajo'ob ma' tu 
jun páaycunchajal. 
13Hageo túune' tu ca'a a'alaj: Cux túun wa yaan jun túul máac ma' utz yanil tu 
yo'olal tu machaj jun túul quimen, cu bin u mach jun p'éel ti' le ba'alo'oba': ¿ca 
tucultique'ex ma' bíin p'áataco'ob ma' utz yanilo'obi'? Le aj kiino'obo' tu 
núucajo'ob je'el u p'áatal ma' utz yanilo'obe'. 
14Hageo túune' tu ya'alaj: Bey u yúuchul yéetel le wíinico'oba': tuláacal ba'ax 
cu beetico'ob yéetel tuláacal ba'ax cu taasico'ob ti' tene', ma' utz yanilo'obi'. 
15Líikbal ti' le kiina', tuculte'ex ma'alob lela'. Ma' a chu'unse'ex a beetique'ex le 
kulnajo', 
16¿ba'ax ca'ach cu yúuchul ti' te'ex? Le quéen xi'ic wa máax tu yicnal veinte u 
múulul janalbe'en neeko'obe', cu nactáantic ca'ach chéen diezi'; le quéen xi'ic 

ca'ach wa máax tu'ux cu beeta'al vino u ti'al u jóokesic cincuenta u p'úulilo'obe', 
chéen veinte ca'ach cu jóokesiqui'. 
17Tene' tin xu'ulsaj yéetel báan quíimilo'ob, bey xan tu yéetel j bat tuláacal a 
meyaje'exe' ba'ale' ma' a kube'ex a wóole'ex ti' teni'. Teen Yuumtzil, teen a'alic. 
18Bejela'a' u kiinil veinticuatro ti' u nueve winal, dzo'oc u dzabalo'ob u chuun 
pakilo'ob in kulnaj. 
19Ma'alob túun, ilawile'ex líikbal bejela'e', ma' bíin p'áatac mina'an le jejeláas 
neeko'ob te tu ch'iilo'obo'. Ca'aliquil ma' ichnac le uvao', mix le higoo, mix le 
granadao', mix le olivoo'; ba'ale' líikbal bejela'e', bíin in qui' t'ante'ex. 

Yuumtzile' cu séeb chi' ti' Zorobabel 

20Ti'ili'e' kiino', Yuumtzile' tu ca'a t'anaj Hageo, 
21ca tu túuchi'itaj u ya'al ti' Zorobabel, u aj méektáan u caajil Judá: Tene' bíin 
in beet u quíilbal ca'an paate' yéetel le lu'uma'; 
22bíin in pa'a u muuk u ajawilo'ob yóokolcaab, bíin xan in pul j lu'um u péet 
jo'olo'ob; bíin in balkes u bolanilo'ob u ba'atelo'ob pa'ate' yéetel máaxo'ob cu 
bino'ob ichil, bíin quíimic u tzíiminilo'ob yéetel u aj nat' tzíiminilo'ob; tu jujun 
túulil bíin quíimic tu ch'aac u máascab u láaktzil. 
23Zorobabel in palitzil, ti' le kiino' bíin in canantech je'el bix in canantic u x 
dzipitil in x dzalabe', tumen teen tin yéeyajech. Teen Yuumtzil u yuumil 
tuláacal páajtalil, teen a'alic. 

Zacarías 

Zacarías 1 

Yuumtzile' cu t'anic u caajal 

1Tu ocho winalil, ti' u ca'a p'éel ja'abil u méektáan ajaw Darioe', Yuumtzile' tu 
ya'alaj le tze'eca' ti' Zacarías u paal Berequías, u yáabil Ido. Ca tu ya'alaj ti': 
2-3Teen Yuumtzil, u yuumil tuláacal páajtalile', sen kuuxchajen tu yéetel a 
máanja'an ch'i'ibale'ex. Le t o'olale', t'an le caaj tin kaaba'e', ca a wa'al ti'ob: 
Suunene'ex ti' teen, u ti'al ca suunaquen xan ti' te'ex. Teen Yuumtzil, teen a'alic. 
4Ma' a beetique'ex le ba'axo'ob tu beetajo'ob a máanja'an ch'i'ibale'exo'ob, ti' 
máaxo'ob j a'ala'ab tumen le úuchben aj bóobato'ob ca u p'ato'ob u kaakas 
cuxtalo'ob yéetel le kaakas ba'alo'ob cu beetico'obo', ba'ale' leti'obe' ma' tu 
yóoltajo'ob u ch'en xiquinteno'obi', mix tu táan óoltajeno'obi'. Teen Yuumtzil, 
teen a'alic. 
5Ba'ale' bejela'e', ¿tu'ux yano'ob le a j máanja'an ch'i'ibale'exo'? ¿Ca 
tucultique'ex mix bikin bíin quíimic le aj bóobato'obo'? 
6Ba'ale' tuláacal in t'aano'ob tin wa'alaj ti' in palitzilo'ob le aj bóobato'obo', j 
kuch tu xiquino'ob a máanja'an ch'i'ibale'exo'ob. Leti'obe' j suunajo'ob ti' teen, 
tu táan óoltajo'ob teen Yuumtzil u yuumil tuláacal páajtalil, tin dzaj xan ti'ob 
le ba'ax cu najmatico'ob bix cuxlajico'obe'. 

Zacaríase' cu yilic u náayil aj nat' tzíimino'ob 

7Lela' leti' le péectzil tin kamaj, teen Zacarías u paal Berequías u yáabil Ido, tin 
kamaj ti' Yuumtzil tu veinticatro kiinil, ti' u once winalil (le winal cu kaaba'intic 
Sebat) ti' u ca'a p'éel ja'abil u méektáan ajaw Darío. 
8Jun p'éel áakabe' tin wilaj jun p'éel náay: Tin wilaj jun túul aj nat' tzíimin tu 
yóokol jun túul j chac tzíimin. Wa'alacbal ca'ach ti' jun p'éel táax kóom tu 
chúumuc jujun cúul arrayano'ob, tu paache' yaan jun múuch' tzíimino'ob, yaan 
chactaco'obi', yaan éek kankantaco'obi' yéetel yaan sactaco'obi'. 

9Tene' tin káat chi'itaj: Yuumtzil, ¿máax le j nat' tzíimino'oba'? Le aj túuchi' cu 
t'aan tin wéetelo' tu núucaj ti' teen: Tene' bin in ca'aj in we'es ti' teech 
máaxo'obi'. 
10Le máax túun yaan ichil le arrayano'obo' tu ya'alaj ti' teen: Lelo'oba' leti' le 
máaxo'ob j túuchi'ita'abo'ob tumen Yuumtzil u xíimbalto'ob le lu'uma'. 
11Le j nat' tzíimino'ob túuno' tu ya'alajo'ob ti' u aj túuchi' Yuumtzil le máax yaan 
ichil le arrayano'obo': Dzo'oc c xíimbaltic tuláacal yóokolcaab, t ilaj láaj jeedzel 
yanilo'ob. 
12U aj túuchi' Yuumtzile' tu ya'alaj: Yuumtzil u yuumil tuláacal páajtalile', 
dzo'oc u chuquic setenta ja'abo'ob p'áataquech kuuxil ti' Jerusalén, bey xan 
yéetel u caajilo'ob Judá. ¿Buca'aj u láak kiino'ob bíin máanac u ti'al ca a ca'a 
ch'a'a' óotzilil ti' leti'ob? 
13Yuumtzile' tu núucaj yéetel u yutzul t'aanilo'ob dzaa óolal u káat chi'ob le aj 
túuchi' cu t'aan tin wéetelo', 
14cu dzo'ocole' le aj túuchi'o' tu ya'alaj ti' teen ca in tze'ecte: Je'el ba'ax cu ya'alic 
Yuumtzil u yuumil tuláacal páajtalila': Tene' in sen yaabilmaj u caajil Jerusalén 
bey xan u witzil Sión. 
15Le t o'olal dzo'oc u t'a'abal in p'uja'anil tu yóokol le múuch' caajo'ob mix ba'al 
cu tucultico'obo', tumen le ca'aj kas kuuxilchajene', leti'obe' tu yaabiltajo'ob le 
loobilo'. 
16Le t o'olale' teen Yuumtzile' quin wa'alic: Bejela'a' dzo'oc in ch'a'ic óotzilil ti' 
Jerusalén tu ca'a téen, bin in ca'aj in beet u yutzquinta'al kulnaj bey xan 
tuláacal le caajo'. 
17Le aj túuchi'o' tu ya'alaj xan ti' teen: tze'ect xan lela': Yuumtzil u yuumil 
tuláacal páajtalile' cu ya'alic: In caajilo'obe' bin in ca'aj in beet ca 
ayikalchajaco'ob tu ca'a téen; bin in ca'aj in beet u ca'a ch'a'ic u yóol Sión, bey 
xan bíin in ca'a tze'ect in yéeymaj Jerusalén. 

U náayil baaco'ob yéetel j meen máascabo'ob 

18Tin wilaj u láak jun p'éel náay tu'ux tin wilaj can p'éel baaco'ob. 
19Tin káat chi'itaj ti' le aj túuchi' cu t'aan tin wéetel ba'ax cu chíicultic le 
baaco'obo', ca tu núucaj ti' teen: le can p'éel baaco'oba' cu chíicultic le máaxo'ob 
ki'itbesa'ano'ob ti' tuláacal cúuchilo'ob u cajnáalilo'ob Judá, Israel yéetel 
Jerusalén. 
20Cu dzo'ocole' Yuumtzile' tu beetaj in wilic can túul j meen máascabo'ob. 
21Tene' tin káat chi'itaj: ¿Ba'ax taalaja'an u beeto'ob le j men máascabo'oba'? 
Leti'e' tu núucaj ti' teen: Je'el bix le baaco'ob cu chíicultic máaxo'ob ki'itbes 
Judá u ti'al ma' u páajtal u líikesic u pool mix máaque', le can túul j meen 
máascabo'oba' j taalo'ob u beeto'ob u quiquilanquilo'ob yéetel jak óolal, j 
taalo'ob xan u xoto'ob u baaco'ob le j múuch' caajo'ob tu kóokochajo'ob Judá, 
ca tu ki'itbesajo'ob u cajnáalilo'obo'. 

Zacarías 2 

U náayil u káanil p'iis 

1Yanchaj ti' teen u láak náay. Chíicpaj ti' teen jun túul máac u maachmaj u 
káanil p'iis. 
2Tin káat chi'itaj ti': ¿Tu'ux ca bin? Leti'e' tu núucaj ti' teen: Bin in ca'aj in p'is 
u caajil Jerusalén u ti'al ca in wojéelt buca'aj u chowaquil yéetel buca'aj u 
cóochil. 
3Teen túune' tin wilaj táan u bin le ángel cu t'aan ca'ach tin wéetele', ca jóok u 
láak jun túul ángel nuptáantic 
4táan ca'ach u ya'alic ti': Xeen áalcabil a wa'al ti' le j xi'ipal máax bisic u káanil 
le p'iiso': Jerusalene' yaan u ca'a yantal u cajnáalilo'ob, cu dzo'ocole' yaan u sen 
ya'abtal u cajnáalilo'ob bey xan u wacaxo'ob, tu yo'olal beyo' ma' bíin páatac u 
dza'abal u tuulumilo'obi'. 
5Ba'ale' Yuumtzile' cu ya'alic: Teen bíin in beet u tuulumil yéetel u káakil u 
bakpach Jerusalén, cu dzo'ocole' bíin in we'es in nojbe'enil tu chúumuc u caajil. 

Yuumtzile' bíin u toc u caajal 

6-7Yuumtzile' cu ya'alic: Tene' tin beetaj a ki'itbesa'ale'ex ti' táatanxel 
cúuchilo'ob. Ba'ale' bejela'e' quin wa'alic ti' te'ex: ¡Séeba'an púudzuque'ex ti' u 
lu'umilo'ob le j xamano'! ¡Púudzuque'ex ti' Babilonia, le tu'ux bisa'abe'ex cajtal 
le ca'a ki'itbesabe'ex le kiin tojolch'inta'abe'ex Siono'! Teen Yuumtzil, teen a'alic 
8-9Yuumtzil u yuumil tuláacal páajtalile', dzo'oc u túuxtiquen yéetel u péectzil 
tu yóokol le múuch' caajo'ob ocoltmaile'exo': Je'el máax ca u dzáa u kab tu 
yóokol in caajale', ti' u neek in wich cu beetic loob. Le t o'olal teen tin kabil 
bíin in ba'atel le múuch' caajo'obo', u ti'al ca in beet u yocolta'alo'ob tumen u 
palitzilo'ob. Beyo' bíin u ye'es u nojbe'enil Yuumtzil u yuumil tuláacal páajtalil, 
beyo' bíin a táan óolte'ex leti' j túuchi'iten. 
10Yuumtzile' cu ya'alic: ¡Kaaynene'ex tu yéetel qui'imac óolal u cajnáalile'ex 
Jerusalén, tumen tene' táan in taal cajtal ichile'ex! 
11Le quéen úuchuc lelo', ya'abcach múuch' caajo'ob bíin u nupuba'ob tu yéetel 
Yuumtzil. Leti'e' bíin u ya'al: Bíin in caajalt xan le múuch' caajo'oba'. Teen 
túune' bíin cajlaquen ichile'ex. Beyo' bíin a táan óolte'ex, Yuumtzil u yuumil 
tuláacal páajtalil túuchi'iten. 
12Yuumtzile' bíin u ca'a ch'a'a' Judá bey jun p'éel ba'al chéen u ti'al te j quili'ich 
lu'umo', bíin u ca'a a'al u caajil Jerusaléne' u yéeymaj. 
13¡U mac u chi' yóokolcaab tu táan Yuumtzil, tumen leti'e' táan u taal ichilo'on 
líikbal tu quili'ich cúuchil tu'ux cajacbal! 

Zacarías 3 

U náayil tu'ux cu ke'exel u búuco'ob Josué 

1Cu dzo'ocole' Yuumtzile' tu ye'esaj ti' teen jun p'éel náay, tin wilaj wa'alacbal 
Josué, u noojoch aj kiino'ob tu táan u ángel Yuumtzil. Tu x no'oj Josuee', ti' 
ca'ach yaan le ángel aj tacpoolo', táan u dzáicubáa u tac u pool. 
2U ángel Yuumtzil túune', tu ya'alaj ti' le ángel aj tacpoolo': ¡Ca u keyech 
Yuumtzil! ¡Yuumtzil máax yaabiltmajil Jerusalene' bíin u keyech! Tumen le j 
xiiba' bey jun p'éel t'aba'an chúuc jóokesa'an ichil náajche'obe'. 

3Josuee' u dzaamaj ca'ach nooko'ob jach éektaco'ob, ma' tu péec ca'ach tu táan 
u ángel Yuumtzil. 
4Le ángel túuno' tu ya'alaj ti' máaxo'ob áantic ca u pito'ob tu yóokol josué le 
nooko'ob éektaco'obo'. Cu dzo'ocole' tu ya'alaj ti': Il a wile, lela' u káat u ya'ale' 
dzo'oc in lukesic a kebano'ob. ¡Bejela'e', bin in ca'aj in beet u dza'abal a 
búuquint u nookilo'ob u kiinbesajil qui'imac óolal! 
5Tu séeblaquile' tu ya'alaj ti' máaxo'ob áantic ca u dza'ob jun p'éel sac j pix jo'ol 
tu yóokol u pool. Leti'obe' tu dzajo'ob tu pool. Cu dzo'ocole' u búucbes u 
nookilo'ob kiinbesajil. Ca'aliquil le ángelo' p'aatal ca'ach wa'alacbal. 
6Cu dzo'ocole' u ángel Yuumtzile' tu ya'alaj ti' Josué: 
7Lela' leti' ba'ax cu ya'alic Yuumtzil u yuumil tuláacal páajtalila': Xíimbalnen ti' 
in beelo'ob, beet tuláacal ba'axo'ob dzo'oc in túuchi'itic ti' teech ca a beete. Wa 
ca beetic beyo' teech bíin p'áataquech a canant in kulnaj. Bíin a canant pa'ate' 
yéetel u sujuy lu'umilo'ob, beyo' tene' bíin in dzáa ti' teech jun p'éel cúuchil 
ichil le ángelo'oba' máaxo'ob meyajtiquen. 
8Josué, teech u noojoch le aj kiino'obo', ch'en xiquinteni', u ch'en xiquinteno'ob 
xan a wéet aj kiinilo'obo' le cu much'icuba'ob ta wéetelo', tumen tuláacale'exe', 
beye'ex jun p'éel u chíicul bóobatile': Bin in ca'aj in taas in palitzil, le Túumben 
Ku'uko'. 
9Tene' dzo'oc in dzáic tu táan Josué jun p'éel tuunich siete u tzéelilo'ob, teen 
tin kabil bíin in dzíibt tu yóokol jun p'éel dzíib. Cu dzo'ocole' chéen jun p'éel 
kiin quéen in lukes u keban le lu'umo'oba'. 
10Le quéen kuchuc le kiino', je'el u páajtal a paclan t'anicabaex u ti'al a 
qui'imacuntique'ex a wóole'ex tu yéetel jéedzel, tu yáanal a pakal uvaex yéetel 
a pakal higoexe'. Teen Yuumtzil u yuumil tuláacal páajtalil, teen a'alic. 

Zacarías 4 

U náayil x t'uchub sáas yéetel olivo'ob 

1Suunaj túun tu ca'a téen le ángel cu t'aan ca'ach tin wéetelo', ca tu yajsajen 
je'el bix u yajsa'al jun túul máac cu wenele'. Ca tu káat chi'itaj ti' teen: 
2¿Ba'ax ca wilic? Tene' tin núucaj ti': Táan in wilic jun p'éel x t'uchub sáas oro 
u ca'aj, yaan u nu'ucul u dza'abal aceite tu yóokol. Tu ca'analile' yaan siete u 
sáaso'ob, cu kuchul u aceiteilo'ob ti' siete jalalo'ob. 
3Tu tzéel le x t'uchub sáaso' yaan ca'ach ca'a p'éel olivo'ob, jun p'éel tu x no'ojili' 
yéetel jun p'éel tu x dzíiquili'. 
4Tin káat chi'itaj ti' le ángel cu t'aan ca'ach tin wéetelo': In dzuulil, ¿ba'ax u 
káat u ya'al le ba'ala'? 
5Le ángelo' tu núucaj ti' teen: ¿Ma' wa a wojel ba'ax u káat u ya'ali'? Tene' tin 
wa'alaj ti': In dzuulil, ma' in wojeli'. 
6Leti'e', bin u bin u ya'alic: Lela' u péectzil Yuumtzil ti' Zorobabel: Ma' tu yéetel 
u múuch'ul aj ba'atelo'obi', mix tu yéetel u páajtal wíiniqui', ba'ale' chéen tu 
yéetel in Pixan, cu ya'alic Yuumtzil u yuumil tuláacal páajtalil. 
7¿Nojoch witz, teche' máaxech? ¡Bíin p'áataquech táax kóomil tu táan 
Zorobabel! Leti' bíin jóokesic le noj tuunich, ca'aliquil táan u yaawta'al tumen 
caaj: ¡Buca'aj jadzutzil! ¡Buca'aj jadzutzil! 
8Cu dzo'ocole' Yuumtzile' tu dzaj ti' teen u láak péectzil: 
9Zorobabele', dzo'oc u dzáic u chuunpakilo'ob le kulnaja', leti' xan bíin 
dzo'ocbesic. Beyo' bíin a táan óolte'exe' Yuumtzil u yuumil tuláacal páajtalil, 
máax túuchi'iten. 
10Le máaxo'ob tu bisajo'ob báaxalil tumen jujun p'íitil úuchic u cáajsa'ale', bíin 
qui'imacchajac u yóolo'ob le quéen u yilo'ob u dzo'ocsa'al tumen Zorobabel le 
meyajo'obo'. Cu dzo'ocol lela' le ángelo' tu ca'a a'alaj: Le siete sáaso'oba' u 
yicho'ob Yuumtzil, táan u yáalcabtico'ob tuláacal le lu'uma'. 
11Tene' tin káat chi'itaj ti': ¿Ba'axo'ob le ca'a p'éel olivo'ob yano'ob tu ca'a tzéel 
x t'uchub sáaso? 

12Tin káat chi'itaj xan ti': ¿Ba'ax u káat u ya'al le ca'a xa'ay olivo'ob dza'an jujun 
p'éel tu tzéelo'ob le jalalo'ob oro u ca'ajo'ob tu'ux cu yáalcab u aceiteil le 
sáaso'obo'? 
13Le ángelo' tu núucaj ti' teen: ¿Ma' wa wojel ba'ax u káat u ya'ali'? Tene' tin 
wa'alaj: Ma' in dzuulil. 
14Leti'e' tu núucaj ti' teen: Lelo'oba' leti'ob le ca'a túul dzo'oc u jun 
páaycunta'alo'ob u ti'al u meeyjulo'ob Yuumtzil tuláacal yóokolcaab. 

Zacarías 5 

U náayil u coodzil dzíibil ju'un 

1Yanchaj ti' teen u láak náay. Tin wilaj táan u bin tu yóol iike' jun p'éel u coodzil 
dzíibil ju'un. 
2Le ángelo' tu káat chi'itaj ti' teen: ¿Ba'ax ca wilic? Tene' tin núucaj ti': Táan in 
wilic jun p'éel u coodzil dzíibil ju'un cu bin tu yóol iik; nueve métros u 
chowaquil yéetel can p'éel ca tac táancoch u cóochil. 
3Tu ya'alaj túun ti' teen: Te'elo' ti' dzíibta'an le loolob t'aan cu najmatic tuláacal 
múuch' caajo'oba'. Je'el bix dzíibta'anil tu ca'a tzéele', mix máac bíin u jech le 
jaadz ichil le cu yoocolo'ob wa ca tus jalach t'aanac. 
4Yuumtzil u yuumil tuláacal páajtalile', cu ya'alic: Tene' quin túuchi'itic le 
loolob t'aana' u ti'al le máax cu yocol ich naj j oocol wa cu tuuz jalach t'aan tin 
kaaba'. Le loolob t'aana' bíin p'áataqui' tac quéen p'áatac x ma' jo'olnaj che'ob 
mix tuunicho'ob. 

U náayil p'isib yéetel co'olel 

5Cu dzo'ocole' jóok le ángel cu t'aan ca'ach tin wéetele' ca tu ya'alaj ti' teen: ¡Il 
a wil le ba'ax cu bin j chíicpajal ti' le súutuca'! 
6Tin káat chi'itaj ti': ¿Ba'ax lelo'? Leti'e' tu núucaj ti' teen: Jun p'éel x p'isib. U x 
p'isibil u keban le máaxo'ob cajnáalo'ob ti' le múuch' caajo'oba'. 
7Le x p'isibo' nup'a'an ca'ach tumen jun p'éel maac plomo u ca'aj. Ca líiksa'ab le 
maaco', ti' ca'ach culucbal jun túul x co'olel ichil le p'iiso'. 

8Le ángelo' tu ya'alaj ti' teen: Le co'olelo', leti' le kasa'anilo'. Ca tu léench'intaj 
ichil le x p'isibo', ca tu kalaj yéetel le maac plomo u ca'ajo'. 
9Paacatnajen tu ca'a téene' ca tin wilaj u chíicpajal ca'a túul co'olelo'ob. Yaan 
ca'ach u xiiko'ob le iiko' leti' na'acsico'ob ca'anal ca'achi. U xiiko'obe' bey 
xiiko'ob cigüeñae', cu dzo'ocole' táan u bisico'ob le x p'isib tu yóol iiko'. 
10Tin káat chi'itaj túun ti' le ángelo' cu t'aan ca'ach tin wéetelo': ¿Tu'ux cu bisa'al 
le x p'isibo'? 
11Leti'e' tu núucaj ti' teen: Bin u ca'aj beetbil jun p'éel kulnaj ti' tu lu'umil 
Babilonia. Le quéen dzo'ococ u beeta'al le kulnajo' bíin dza'abac tu yóokol jun 
p'éel x lat' ooc. 

Zacarías 6 

U náayil can p'éel u bolanilo'ob ba'atel 

1Yanchaj ti' teen u láak náay. Tin wilaj u chíicpajal can p'éel u bolanilo'ob 
ba'atel tu chúumuc ca'a p'éel pu'uco'ob bronce u ca'ajo'ob. 
2Le yáax bolano' cu jíilta'al ca'ach tumen j chac tzíimino'ob; u ca'a p'éele' tumen 
j box tzíimino'ob; 
3u yóox p'éele' tumen j sac tzíimino'ob; u can p'éele' cu jíilta'al tumen chúuquim 
tzíimino'ob. 
4Tin káat chi'itaj ti' le ángel cu t'aan tin wéetelo': In dzuulil, ¿ba'ax u káat u 
ya'al le ba'ala'? 
5Le aj túuchi'o' tu núucaj ti' teen: Lela' leti' le can p'éel iiko'ob cu jóokolo'ob tu 
táan Yuumtzil u yuumil tuláacal yóokolcaabo'. 
6Le bolan cu jíilta'al tumen j box tzíimino'obo', le cu bino'ob tu lu'umil j xaman; 
le cu jíilta'al tumen j sac tzíimino'obo', cu bin tu lu'umil j chikin; le xan cu 
jíilta'al tumen chúuquim tzíimino'obo' cu bin tu lu'umil j noojol. 
7Le ca jóok le j chúuquim tzíimino'obo' táan u yaayamtico'ob u yáalcabtico'ob 
tuláacal le lu'umo'. Le ángelo' tu ya'alaj ti'ob: Láaj áalcabte'ex le lu'uma'. 
Leti'obe' tu beetajo'ob beyo'. 

8Cu dzo'ocol lelo' le ángelo' tu yaawtaj a'alaj ti' teen: ¡Il a wile, le j bino'ob tu 
lu'umil j xamano', táan u bino'ob u jóomquinto'ob u yóol Yuumtzil ti' u p'uja'anil 
te j múuch' caajo'obo'! 

Cu dza'abal u péet jo'ol Josue' 

9Yuumtzile' tu dzaj ti' teen le péectzila': 
10Mol jun p'éel áantaj ichil le máaco'ob dzo'oc u suuto'ob ti' u ki'itbesajil 
Babiloniao': Heldai, Tobías yéetel Jedaías. Cu dzo'ocole' láili' ti' le kiino', xeen 
tu yotoch Josías u paal Sofonías. 
11Beet péet jo'olo'ob tu yéetel le plata tu yéetel xan le oro ta molajo', ca u dzáa 
jun p'éel tu pool Josué u aj noojoch aj kiino'ob u paal Josadac. 
12A'al ti': Yuumtzil u yuumil tuláacal páajtalile', cu ya'alic bíin utzquinta'ac u 
kulnaj Yuumtzil tumen le j xiib cu kaaba'intic ku'uk cu xíitil ti' u mootzo'obo'. 
13J bíin yutzquint u kulnaj Yuumtzil, bey xan bíin u kam nojbe'enilo'ob je'el bix 
u kamic jun túul ajawe'. Bíin culac tu jalach káanche' u ti'al u beet u méektáanil, 
cu dzo'ocole' tu tzéel u jalach káanche' bíin culac aj kiin, bíin yanac jéedzel 
ichil tu ca'a túulalo'ob. 
14Le péet jo'olo'obo' bíin p'áataco'ob tu kulnaj Yuumtzil u ti'al u ka'ajsa'al u 
kaaba' Heldai, Tobías Jedaías yéetel Josías u paal Sofonías. 
15Bíin talac máaco'ob ti' náanach cúuchilo'ob u ti'al áantaj u beeto'ob u kulnaj 
Yuumtzil, beyo' bíin túun a kaj óolte'ex Yuumtzil u yuumil tuláacal páajtalil 
túuxten. Lela' bíin úuchuc le kiin bíin a ch'en xiquinte'ex ba'ax cu ya'alic 
Yuumtzil u ti'al ca a wu'uyaj t'ante'exe'. 

Zacarías 7 

Ma' u jaajil su'ukini' 

1Tu can p'éel u kiin ti' u nueve winalil (cu kaaba'intic Quisleu) ti' u can p'éel u 
ja'abil u méektáan ajaw Darioe', Yuumtzile' tu ya'alaj le péectzil ti' aj bóobat 
Zacarías. 

2Ti' le kiino', u caajil Betele', dzo'oc ca'ach u túuxtic Sarezer yéetel Regem-
melec, láakinta'ano'ob tumen u aj ba'atelo'obe', u ti'al u káatico'ob u yáataj 
Yuumtzil 
3yéetel u ti'al u káat chi'ito'ob ti' aj bóobato'ob yéetel ti' u aj kiinilo'ob u kulnaj 
Yuumtzil u yuumil tuláacal páajtalil: ¿Kabéet wa c búuquintic u nookil okom 
óolal yéetel c su'ukin tu cinco winal tu jujun p'éelil ja'ab je'el bix suuc c beetic 
tac bejela'e'? 
4Yuumtzil u yuumil tuláacal páajtalil túune' tu t'anajene', ca tu ya'alaj ti' teen: 
5A'al ti' tuláacal u cajnáalilo'ob le lu'umo'ob yéetel ti' le aj kiino'obo': Te'exe' 
dzo'oc setenta ja'abo'ob jo'op'oc a su'ukine'ex yéetel a búuquintique'ex u nookil 
okom óolal ti' u cinco yéetel u siete winalil. Ba'ale' ma' u ti'al a tziquiquene'ex 
ca beetique'exi', 
6Tumen le quéen janaque'ex yéetel le quéen ukulnaque'exe', ca beetique'ex u 
ti'al a na'ajtale'ex. 
7¿Ma' wa láili' leti' le t'aano'ob tu ya'alaj Yuumtzil tu chi' le úuchben aj 
bóobato'ob, tu kiinilo'ob jejedzquil Jerusalén chuup tu yéetel u cajnáalilo'ob, 
bey xan u yanil le caajo'ob yaan tu bakpach, bey yanilo'ob xan Néguev yéetel 
le táax kóom lu'umo'? 

Le j ma' u'uyaj t'aanilo', cu taasic le ki'itbesajilo' 

8Yuumtzile' tu t'anaj aj bóobat Zacaríase' ca tu ya'alaj ti': 
9Lela' leti' ba'ax quin wa'alica': Tuuculnene'ex tu beel, yanac xan ti' te'ex utzil 
óolal yéetel ch'a'a óotzilil ta baatzile'ex. 
10Ma' a yedzique'ex le x quimen íichamo'obo', mix le j ma' taataobo', mix le 
táanxel lu'umilo'obo', mix le óotzilo'obo'. Ma' a tucultique'ex bix je'el a 
beetique'ex loob ta baatzile'exe'. 
11Ba'ale' le caajo' ma' tu yóoltajo'ob u yu'ubo'ob t'aani'. Tuláacalo'ob tu sutajo'ob 
u paacho'ob yéetel tu beetajo'ob u cóoquilo'ob. 

12Tu dzu'uyquintajo'ob u pucsi'ikalo'ob, bey dzu'uyil tooke', u ti'al ma' u 
yu'ubico'ob ba'axo'ob cu ya'alic Yuumtzil u yuumil tuláacal páajtalil le tu ya'alaj 
yéetel u pixane', bey xan tu chi' le úuchben aj bóobato'obo'. Le t o'olal 
Yuumtzile' sen kuuxchaji, 
13ca tu ya'alaj: Je'el bix leti'ob ma' tu yóoltajo'ob u ch'en xiquinteno'ob le ca tin 
t'anajo'ob ca'ache', mix teen bíin in ch'en xiquinto'ob le quéen payalchi'inaco'ob 
ti' teen. 
14Let o'olal tin ki'itbesajo'ob bey tu yéetel jun p'éel chac ikal ichil tuláacal le 
múuch' caajo'ob ma' u kaj óoltmajo'ob ca'acho', cu dzo'ocole' u lu'umo'obe' 
suunaj x tocoyil, tu'ux ma' tu páajtal u cajtal mix máaqui'. ¡Jun p'éel lu'um sen 
qui'ichquelme' tu sutajo'ob jun p'éel lu'um mix ba'al u biilal! 

Zacarías 8 

U séeb chi' Yuumtzil 

1Yuumtzil u yuumil tuláacal páajtalile' tu dzaj ti' teen le péectzila': 
2Tene' Yuuntzilen, u yuumilen tuláacal páajtalil, je'el ba'ax quin wa'alica': Quin 
wu'uyic nucuch dzíibolal tu yo'olal Sión, yéetel nojoch p'uja'anil tin dzíiboltaj. 
3Bíin suunaquen Jerusalén u ti'al in cajtal tu ca'a téeni'. Jerusalén túune' bíin 
dza'abac u kaaba'inte Kub Óolal Caaj, cu dzo'ocole' u pu'uc Yuumtzil u yuumil 
tuláacal páajtalile', bíin dza'abac u kaaba'int Quili'ich Pu'uc. 
4Nuxibo'ob yéetel x nuuco'ob bíin culaco'ob tu ca'a téen tu kíiwiquilo'ob 
Jerusalén, tu jujun túulilo'ob bíin xíimbalnaco'ob u machmajo'ob u xóolte'ob 
tu yo'olal sen úuchbentaco'ob. 
5Mejen xi'ipalal yéetel mejen x ch'úupalal bíin chupic u kíiwiquilo'ob le caaj u 
ti'al ca báaxalnaco'obi'. 
6Ti' le kiino'obo' u yalab le caaj p'aatalo', bíin u tuculto'ob ma' jaaj ba'ax cu 
yilico'obi'; ba'ale' tene' ma' bíin tuuculnaquen beyo'. Teen Yuumtzil, u yuumil 
tuláacal páajtalil, teen a'alic: 

7Tene' bíin in toc in caajal tu kab u lu'umilo'ob j lakin yéetel ti' u múuch' 
caajilo'ob j chikin, 
8bíin in taaso'ob Jerusalén u ti'al ca cajlaco'obi'. Leti'ob túune' bíin in caajalto'ob 
yéetel bíin u Kuinteno'ob yéetel ocsaj óolal bey xan yéetel toj p'is óolal. 
9Lela' leti' ba'ax cu ya'alic Yuumtzil u yuumil tuláacal páajtalil: 
Mukulmuuknene'ex, te'ex máaxe'ex ca wu'uyique'ex ti' le kiino'oba', le t'aano'ob 
cu ya'alico'ob le aj bóobato'ob, líikbal ti' le kiin j dzaab u chuunpakilo'ob u 
kulnaj Yuumtzil u yuumil tuláacal páajtalilo'. 
10Tumen tac bejela'e' ma' yanac ca'ach bo'ol u ti'al wíinico'ob mix u ti'al le 
ba'alche'obo'. Cu dzo'ocole' tu yo'olal le aj p'eeco', mina'an ca'ach jéedzel u ti'al 
u cajnáalilo'ob le caajo'; tene' dzo'oc ca'ach in beetic u ba'atelo'ob tu baatzilo'ob. 
11Ba'ale' bejela'e' ma' bíin in beet bey ti' le máaxo'ob p'aatalo'ob te j caaj le ba'ax 
tin beetaj ti' yáaxo'obo'. Teen Yuumtzil, u yuumil tuláacal páajtalil teen a'alic. 
12Tumen bíin yanac jéedzel ichilo'ob. Le pakbil uvaobo' bíin ch'úuyuc u 
yicho'ob; le lu'umo' bíin u dzáa u joochilo'ob; bíin yanac xan u ye'ebil ca'an. 
Tene' bíin in dzáa u ti'alinto'ob tuláacal le máaxo'ob bíin p'áataco'ob ti' le caajo'. 
13Je'el bix te'ex u cajnáalile'ex Judá yéetel Israel, j ila'abe'ex loolob t'aan ichil 
u chuucáan múuch' caajo'obe', bejela'e', bíin in toque'ex u ti'al ca ila'aque'ex 
qui' t'anta'ane'ex. ¡Ma' a sajactale'ex! ¡Mu'uka'anchajaque'ex! 
14Lela' leti' cu ya'alic Yuumtzil u yuumil tuláacal páajtalila': Tene' tin wóoltaj 
ca'ach in jadz a máanja'an ch'i'ibale'ex le ca tu beetajo'ob in p'u'ujule', cu 
dzo'ocole' ma' j kexpaj in wóol ti' ba'ax tin tucultajo'. 
15Ba'ale' bejela'e', dzo'oc in tucultic in beetic utz ti' Jerusalén yéetel ti' Judá. Le 
t o'olale' ma' ch'a'ique'ex sajaquil. 
16Je'el ba'ax u najmal a beetique'ex mantadza': U najmal a wa'alique'ex ba'ax 
jaaj ta baatzile'ex mantadz, p'is óolnaque'ex yéetel toj p'is óolal bey xan il a 
wile'ex u yantal jéedzel tu cúuchil u yúuchul p'is óolal; 

17ma' a loobilticaba'ex ta baatzile'ex mix a séeb chi'itique'ex chéen tuus. Tumen 
tene' in p'ectmaj tuláacal le ba'alo'obo'. Teen Yuumtzil, teen a'alic. 
18Yuumtzil u yuumil tuláacal páajtalile' tu t'anajene', ca tu ya'alaj ti' teen: 
19U su'ukinilo'ob le can p'éel winalo', u cinco winalo' yéetel u siete winalo', bíin 
suunac u kiinilo'ob qui'imac óolal yéetel kiinbesajo'ob u ti'al u ch'i'ibalo'ob 
Judá. ¡Yaabilte'ex ba'ax jaaj bey xan le jéedzel óolalo'! 
20Je'el ba'ax cu ya'alic Yuumtzil u yuumil tuláacal páajtalila': Ca'aliquile' bíin 
taalac wíinico'ob yéetel u cajnáalilo'ob nucuch caajo'ob. 
21U cajnáalilo'ob túun jun p'éel caaje' bíin xi'ico'ob ti' u láak caaj, u ti'al ca u 
ya'alo'ob ti': ¡To'one' táan c bin j caxant Yuumtzil U yuumil tuláacal páajtalil u 
ti'al ca u qui' t'anto'on! U láak caajo'ob xane' bíin u núuco'ob: ¡To'on xane' bíin 
xi'ico'on! 
22Bíin talaco'ob túun Jerusalén ya'abcach caajo'ob yéetel múuch' caajo'ob u ti'al 
u caxanto'ob Yuumtzil u yuumil tuláacal páajtalil, u ti'al u káat óolto'ob ca qui' 
t'anta'aco'ob. 
23Ti' le kiino'ob túuno' Diez j táanxel lu'umilo'obe' bíin u cháacho'ob jun túul 
Judío tu nook u ti'al ca u ya'alo'ob ti': To'one' c káat bin ta wéetele'ex tumen 
dzo'oc c u'uyic ti' yaan Ku ta wéetele'exe'. 

Zacarías 9 

Jaadz u ti'al caajo'ob naadz ti' Jerusalén 

1Lela' leti' le péectzil tu dzaj Yuumtzil tu yóokol u lu'umil Hadrac bey xan tu 
yóokol u caajil Damasco: U caajilo'ob Siria, ba'ax u ti'alo'ob Yuumtzil, bey xan 
tuláacal u múuch' cajtalil u yotochnáalo'ob Israel. 
2Amate' Ba'al u ti'al xan, caajo'ob yano'ob naadz ti' Tiro yéetel Sidón pa'ate' 
yéetel tuláacal u kaj óolalo'ob. 
3Tiroe', tu líikesaj tuulumo'ob, yéetel tu much'quintaj oro yéetel plata je'el bix 
u much'quinta'al kate'. 

4Ba'ale' bíin láaj lukesa'ac ti' tumen Yuumtzil, bíin u láaj pul ich ka'anab u 
ayikalil, bíin u láaj tóoc xan u noj caajil. 
5Le quéen ila'ac tumen u caajil Ascalón lelo', bíin sen ja'akac u yóol. Gazae' bíin 
sen mukyajnac xan, u alab óolal Ecrone' bíin lúubuc j lu'um. ¡Gazae' bíin p'áatac 
x ma' ajaw, Ascalón xane' bíin p'áatac x ma' cajnáalilo'ob! 
6Tu lu'umil Asdode' bíin cajlac jun p'éel ch'i'ibal u xa'aka'an u ki'ikel yéetel 
táanxel lu'umilo'ob, beyo' bíin in t'onquint u ca'anal ichil le j filisteobo'. 
7Bíin in lukes tu chi'ob le bak yéetel le ki'ik cu jaantico'obo', bíin in lukes tu 
yáam u cojo'ob le janalo'ob ma' utz u jaanta'alo'obo'. Ba'ale' ichil le wíinico'obo' 
bíin p'áatac dze'edzec ti'ob in ti'alinte; bíin jun p'éelac yéetel u caajil Judá, 
Ecrone' bíin béeyac je'el bix le jebuseobo'. 
8Tene' bíin in nu'ucbesimbáa u ti'al in toc le máaxo'ob in ti'alo'ob, tu táan je'el 
máax bíin máanac waye'. Ma' bíin ye'edzeco'ob tu ca'a téen tumen le máax cu 
yeedzo', tumen bejela'e' teen ti' in wichil quin canantico'ob. 

Máax bíin ajawac Israel 

9¡U caajil Sión sen qui'imacchajac a wóol! ¡U caajil Jerusalén kaaynen tu yéetel 
qui'imac óolal! A ajawe' táan u taal tu'ux yanech, aj ti'ibil bej yéetel aj pa'a 
muuk, ba'ale' aj cabal óol u nat'maj jun túul burro, jun túul chan burro u yaal 
jun túul x burra. 
10Leti' bíin xu'ulsic u bolano'ob Efraín yéetel u tzíiminilo'ob Jerusalén, bey xan 
u p'úunche'ilo'ob u yúuchul ba'atel. Bíin u ka'ayt jéedzel ti' múuch' caajo'ob bey 
xan bíin méektáanac ti' jun p'éel ka'anab ti' u láak ka'anab, líikbal Éfrautese', 
tac tu xuul yóokolcaab. 

Bíin ca'a utzquinta'ac Israel 

11Yuumtzile' cu ya'alic: Jerusalén, tu yo'olal u ki'ikel a nup t'aane', tene' bíin in 
jóokes ichil soj ch'e'ene' a cajnáalilo'ob kala'ano'ob ichilo'. 
12¡Te'ex, aj kala'an wíinique'ex ca walab óoltique'ex, a suute'ex ta tuulume'exe'! 
Quin wa'alic bin in ca'a in dzáa ti' te'ex ca'a máal u ya'abil qui' t'aano'ob ti' le 
ta mukyajtaje'exo'. 

13Tumen Judá u x p'úunche'il in ba'atele', dzo'oc in sinic, dzo'oc xan in dzáic u 
julubil, lelo' Efraín. Teche' Sión, bíin in sutech jun p'éel máascab ca'amat u yej, 
bíin in beet u bin a paalalo'ob u ba'atelto'ob u paalalo'ob Grecia. 
14Yuumtzile' bíin chíicpajac tu yóokol u caajal; bíin u tul u x julubo'ob je'el bix 
u jaadz cháaque'. Ku, Yuumtzile' bíin u jóops u trompeta, bíin xi'ic ichil u chac 
ikalo'ob j noojol. 
15Yuumtzil u yuumil tuláacal páajtalile', bíin u canant máaxo'ob u ti'al, leti'obe' 
bíin u xanabcha'at u tuunicho'ob le aj yúuntuno'obo', bíin u xu'ulso'ob u aj 
p'eeco'ob; bíin u yuko'ob u ki'ikel u aj p'eeco'ob je'el bix u yu'ukul vinoe', bíin 
na'ajchajaco'ob tu yéetel je'el bix u chu'upul jun p'éel nojoch laque', bey je'el 
bix u baaquilo'ob u multuunil kultaje'. 
16Ti' le kiino' Yuumtzil u Kuobe' bíin u toc u caajal je'el bix u to'ocol jun múuch' 
j tamano'obe', le máaxo'ob u ti'alo' bíin jóopbalnaco'ob tu caajalo'ob je'el bix u 
jóopbal jun p'éel péet jo'ol dza'an u jadzutz tuunichilo'obe'. 
17¡Buca'aj utzil yéetel buca'aj jadzutzil bíin p'áatac caajalo'ob! Tu yéetel sen 
ya'abil u trigo yéetel u vino', c xi'ipalilo'ob yéetel c ch'úupalalo'obe' t'a'aj bíin 
ch'íijico'ob. 

Zacarías 10 

U séeb chi'il jáalkabil 

1Káate'ex ti' Yuumtzil u cháaquil yáax kiin, beyo' Yuumtzil, máax beetic u jaadz 
le cháaque', bíin u beet u sen káaxal ja', beyo' ti' tuláacale'ex bíin u dzáa 
xíiwo'ob te j káaxo'. 
2U t'aan le beetbil kuobo', chéen tuus, ma' jaaj ba'ax cu paticuba'ob u yilo'ob le 
j meeno'obo'. Ba'ax cu ya'alico'ob cu taal u kiine' ma' u jaajil náayo'obi', u 
t'aanilo'ob u ti'al qui'imac óolcunsaje ma' tu béeytalo'ob. Le t o'olale' le caajo' 
chéen xi'ic u bin beyo'ob j tamano'ob mina'an tu'ux u je'elelo'obe', cu 
mukyajo'ob tumen mina'an máax canantico'ob. 

3Le t o'olal cu ya'alic Yuumtzil: Dzo'oc u léequel in p'uja'anil tu yóokol le aj 
canan j tamano'obo', bíin in jadz máaxo'ob nu'ucbesic u cuxtal in caajal. 
Yuumtzil u yuumil tuláacal páajtalil, máax canantic u j tamano'ob, ti' u 
ch'i'ibalo'ob Judae', bíin u beet u p'áatalo'ob bey u mu'uka'an tzíiminilo'ob 
ba'atele'. 
4Ti' leti'ob bíin jóokoc u tuunichil ti'itz pak, u Muk che'il Chuybil naj bey xan 
u P'unche'il Ba'atel. Ichilo'ob bíin jóokoc tuláacal u náacomilo'ob ba'atel. 
5Bíin p'áataco'ob beyo'ob aj ba'atelo'ob cu pepe'echa'atico'ob u luukil u bejilo'ob 
caaje'; bíin ba'atelnaco'ob tumen Yuumtzile' ti' yaan tu yéetelo'obe', bíin u 
pajo'ob u subtal le aj nat' tzíimino'obo'. 
6Yuumtzile' cu ya'alic: Tene' bíin in dzáa u muuk u ch'i'ibalo'ob Judá bíin in toc 
u ch'i'ibalo'ob José. bíin in beet u suto'ob tu lu'umo'ob, tumen in ch'a'amaj 
óotzilil ti'ob. Bíin ca béeyaco'ob je'el bixo'ob ca'ache', bey mix jun téen in 
tojolch'intmajo'obe', tumen tene' Yuumtzil u Kuob máax ch'en xiquint u 
payalchi'ob. 
7Efraine' bíin p'áatac bey jun túul aj ba'atele'. Bíin sen qui'imaccahajac u yóol 
bey táan u yukic vinoe', le quéen ila'ac bey tumen u paalalo'obo', bíin xan 
qui'imacchajac u yóolo'ob. ¡Bíin qui'imacchajac u yóol tu yo'olal Yuumtzil! 
8Teen bíin in t'aano'ob u ti'al ca in much'quinto'ob, tumen dzo'oc in toquico'ob. 
Bíin sen ya'abchajaco'ob tu ca'a téen je'el bix úuch ca'ache'. 
9Teen j ki'itbeso'ob ichil múuch' caajo'ob, ba'ale' bíin ka'ajaquen ti'ob quex 
náach yanilo'ob, bíin kuchuc u kiinil u suuto'ob yéetel u paalalo'ob. 
10Bíin in lukeso'ob Egipto u ti'al ca in suto'ob, bíin in lukeso'ob Asiria u ti'al ca 
in taaso'ob, bíin in biso'ob Galaad bey xan Líbano, bey tumen sen ya'abo'obo', 
ma' bíin yanac cúuchil u yantalo'obi'. 
11Bíin u ch'acto'ob u ka'anabil Egipto le quéen in jadz u ja'ilo'obe'. Bíin in 
tiquincunt Nilo tac tu taamil, bíin in xu'uls u x ca'anal ichil Asiria, bíin xan in 
mix ba'alcunt u mu'uka'anil Egipto. 

12Tene' bíin in mu'uka'ancunto'ob, bíin xi'ico'ob táanil tin kaaba' Teen Yuumtzil, 
teen a'alic. 

Zacarías 11 

1¡Líbano Je'ekabt u jool a bejil u ti'al ca tóoca'ac a kuulche'ilo'ob tumen káak! 
2¡Pino, okolnen tumen j lúub le kuulche'o', tumen le qui'ichquelem che'obo' 
dzo'oc u kascunta'alo'ob! ¡U béequile'ex Basán áacamnene'ex, tumen le káax 
piim u che'ilo'obo' dzo'oc u lúubsa'alo'ob! 
3Táan u yawat okol le aj canan j tamano'obo', tumen u jadzutzil u yo'och xíiw 
le ba'alche'obo' dzo'oc u kascunta'al. Cu yu'uba'al u jéemcal león, tumen dzo'oc 
u kascunta'al u piimil u káaxilo'ob Jordán. 

Ca'a túul aj canan j tamano'ob 

4Je'el ba'ax tu ya'alaj ti' teen Yuumtzil in Kua': Canant le j tamano'ob 
jóokesa'ano'ob u ti'al bisbil quiimsbilo'obo'. 
5Le j maan j tamano'obo' ma' tu yu'ubicuba'ob sipa'ano'ob iquil u quíimsico'ob, 
cu dzo'ocole' le máaxo'ob conico' cu ya'alico'ob: ¡Nib óolal ti' Yuumtzil tumen 
dzo'oc in ayikaltal! Ma' tu ch'a'abal óotzilil ti'ob mix tumen u aj canan j 
tamano'ob. 
6Bey xan bíin in beet teno', ma' bíin in ch'a'a óotzilil ti' le máaco'ob cajnáalo'ob 
ti' le lu'umo'oba', bin in ca'aj in kub tu jujun túulil tu kaab u yéet wíiniquil 
yéetel tu kab ajaw. Leti'ob bíin kascuntic le lu'umo'oba', mix máac bíin in toc 
ti' u kabo'ob. Teen Yuumtzil, teen a'alic. 
7Teen túune' jo'op' in canantic le j tamano'ob jóokesa'ano'ob u ti'al 
quíimsbilo'obo'. Tin éejemtaj in beet ic tu kaaba' le j maan coonolo'obo'. Tin 
caxtaj túun ca'a p'éel xóolte'ob: jun p'éele' tin dzaj u kaaba'int Utz yanil, u láake' 
Mooquil. 
8Chéen ichil jun p'éel winale' tin tojolch'intaj óox túul aj canan j tamano'ob 
dzo'oc u sen náacsico'ob in wóol yéetel dzo'oc u pektiqueno'ob. 

9Ti' le j tamano'obo' tin wa'alaj: ¡Ma' bíin suunaquen in canante'exi'! ¡Wa yaan 
u quíimil wa máax ti' te'exe', quíimic! ¡Wa yaan u quíimsa'ale', quíimsa'ac! ¡Le 
bíin p'áataco'ob xano' u jaantuba'ob tu baatzilo'ob! 
10Tin ch'a'aj túun in xóolte' cu kaaba'intic Utz yanile', ca tin cachaj u ti'al u 
chíiculal dzo'oc u p'áatal manba'alchaja'an le nup t'aan tu beetaj Ku tu yéetel 
tuláacal le múuch' caajo'oba'. 
11Ti' le kiino', j p'áat manba'alchaja'an le nup t'aano', le j man con j tamano'ob, 
tu na'atajo'ob Yuumtzil cu t'aan tu yéetel le ba'axo'ob quin beetico'. 
12Tin wa'alaj túun ti'ob: Wa ca tucultique'ex ma'alob ca a bo'ote'ex in meyaje', 
bo'ote'ex, wa ca tucultique'ex ma'e' p'ate'ex túun beyo'. Tu bo'otajo'ob teen 
treinta u taakinilo'ob plata u ca'ajo'ob, 
13Yuumtzile' tu ya'alaj ti' teen: Ch'a'a le taakino'ob u nojoch tojol le bo'ol dzo'oc 
u dzáico'ob teno', ca a dzáa ichil u taakinil le kulnajo'. 
14Cu dzo'ocole' tin cachaj xan le xóolte' cu kaaba'intic Mooquilo', ca p'áat 
pa'achaja'an u láaktzilil Judá yéetel Israel. 
15Yuumtzile' tu ya'alaj ti' teen: Bejela'e', beet je'el bix u beetic jun túul aj canan 
j taman cu bisic chéen báaxalil u meyaje'. 
16Tumen bin in ca'aj in dzáa tu yóokol le lu'uma' jun túul aj canan j taman, ma' 
bíin u dzáa u yóol tu yo'olal le j taman j kéech u beelo', mix bíin xi'ic u caxant 
le saatalo', mix bíin u dzac le ucha'an loob ti'o', mix bíin u tzéent le luba'an u 
muuko', ba'ale' bíin u jaant u bakel le asab poloctaco'obo', ma' bíin u p'at mix 
u maayo'obi'. 
17¡Yaj yanil le aj canan taman mix ba'al u biilal cu xúunp'attic u múuch'ul le j 
tamano'obo'! ¡Lúubuc le máascab tu yóokol u muuk u kab yéetel tu x no'oj ich! 
¡Jach tijic u muuk u kab yéetel jach ch'óopchajac u yich! 

Zacarías 12 

U jáalkabil Jerusalén 

1Lela' leti' u péectzil Yuumtzil tu yo'olal Israel. Yuumtzil le máax jaymail le 
ca'an bey xan u dzaamaj u chuuno'ob le lu'um yéetel u dzaamaj cuxtal ti' 
wíinique' cu ya'alic: 
2Tene' bíin in sutkes Jerusalén jun p'éel u nu'ucul u yu'ukul vino u ti'al ca u láaj 
cáalcunt le múuch' caajo'ob yano'ob tu tzéele'. Le quéen u bakpachto'ob 
Jerusalene', bíin ba'atelta'ac xan u láak u caajilo'ob Judá. 
3Ti' le kiino' bíin in sutkes Jerusalén bey jun p'éel tuunich sen a'al u ti'al tuláacal 
le múuch' caajo'obo'. Bíin u loobilt je'el máax ca u dzajubáa u ch'úuye'. Tuláacal 
múuch' caajo'ob bíin u much'uba'ob tu yóokol Jerusalén, 
4ba'ale' teen túune' bíin in ja'akes u yóol tuláacal le tzíimino'obo' bíin xan in 
p'at ma' tu yóolo'ob yano'ob u j nat' tzíiminilo'obi'. Bíin in canant u ch'i'ibalo'ob 
Judá, bíin xan in p'at láaj ch'óopo'ob u tzíimino'ob le múuch' caajo'obo'. 
5Le quéen ila'ac bey tumen u nuuquilo'ob Judao', bíin u ya'alo'ob tu baatzilo'ob: 
Yuumtzil u yuumil tuláacal páajtalile', leti' u Ku máaxo'ob cajnáalo'ob 
Jerusalén leti' xan dzáic muuk ti'ob. 
6Ti' le kiino' bíin in beet u p'áatal u nuuquilo'ob Judae' bey jun p'éel niquib 
chúuc t'aba'an ichil si'e', bey jun p'éel káak ichil u chúuchuch kaxabil i'ijo'obe'. 
Bíin tóoca'ac x no'ojil yéetel x dzíiquil tuláacal le múuch' caajo'ob yano'ob 
naadze', ba'ale' u cajnáalilo'ob Jerusalene', bíin cajlaco'ob te j caaj tu ca'a téeno'. 
7Ba'ale' yáax táanile', teen Yuumtzile', bíin in toc u yotochnáalilo'ob Judá, tu 
yo'olal ma' u yu'ubicubáa noj ba'alil David yéetel u cajnáalilo'ob Jerusalén tu 
yóokol u chuucáan u ch'i'ibalo'ob Judá. 
8Teen Yuumtzil bíin in canant le máaxo'ob cajnáalo'ob Jerusalene'. U asab j ma' 
óolilo'obe' bíin mu'uka'anchajaco'ob je'el bix ajaw Davide', u ch'i'ibalo'ob 
Davide' bíin p'áataco'ob bey Kue', bey je'el bix u ángel Yuumtzil cu bin táanil 
ti'obe'. 
9Ti' le kiino' bíin in xu'uls je'el ba'alac caajil bíin u puljubáa u ba'atelt 
Jerusalene'. 

10U ch'i'ibalo'ob David yéetel Jerusalene', bíin in beet u yantal u yóolo'ob u ti'al 
u beeto'ob utz bey xan u ti'al u payalchi'ob. Bíin túun ila'ac le máax j 
píitmáansa'ab u loomilo', bíin búuquinta'ac u nookil okom óolal tu yo'olal, bey 
xan bíin okolta'ac je'el bix u yokolta'al u quíimil le paal mina'an u láake', wa 
je'el bix u yokolta'al le yáax paalo'. 
11Bíin beeta'ac tu caajil Jerusalén jun p'éel nojoch okom óolal je'el bix le cu 
beeta'al tu yo'olal le ku Hadad-rimón tu táax kóom u witzil Meguidoe'. 
12Tu jujun túulil le otochnáalo'ob bíin u beeto'ob okom óolal tu baatzilo'ob ti' 
tuláacal le lu'umo': U ch'i'ibalo'ob David yéetel u yatano'ob: u ch'i'ibalo'ob 
Natán yéetel u yatano'ob; 
13u ch'i'ibalo'ob Leví yéetel u yatano'ob, bey xan u ch'i'ibalo'ob Semei yéetel u 
yatano'ob; 
14bey xan bíin u beet tu baatzilo'ob tuláacal u láak ch'i'ibalo'ob tu yéetel u 
yatano'ob. 

Zacarías 13 

1Ti' le kiino' bíin je'epajac jun p'éel sayab, u ti'al u p'o'ic u kebano'ob yéetel u 
ma' utz yanilo'ob u ch'i'ibalo'ob David yéetel u cajnáalilo'ob Jerusalén. 
2Ti' tuláacal le múuch' caaja' bíin in beet u tu'ubsa'al tac u kaaba'ob le beetbil 
kuobo', tu yo'olal u jáawal u yúuchul payalchi' ti' leti'ob. Bíin xan in lukes ti' le 
lu'uma' tuláacal aj bóobat yéetel tuláacal pixano'ob ma' utz yanilo'obi'. Teen 
Yuumtzil, teen dzáic u t'aanil. 
3Bey túuno' le quéen yanac wa máax u yóolt bóobate', u taata yéetel u maama 
bíin a'alic ti': ¡Teche' bíin quíimiquech tumen a káat a beet u yu'uba'al a tuus 
je'el bix u yu'uba'al u péectzil Yuumtzile'! ¡U taata yéetel u maama bíin quíimsic 
yéetel loom le quéen u beetjubáa bey aj bóobate'! 
4Ti' le kiino'obo' le aj bóobato'obo' bíin u ch'a'ob subtal ti' u náayo'ob le quéen 
tze'ecnaco'ob. Mix máac bíin tuusnac tumen cu búucbesicubáa yéetel u búuc aj 
bóobato'ob kéewel u ca'ajo'ob, 

5tumen tu jujun túulilo'ob bíin u ya'alo'ob: Tene' ma' aj bóobateni', tene' j 
colnáalen. Líikbal tin chichanil quin meyaj káax. 
6Ba'ale' wa cu káat chi'ita'al ti' tumen wa máax: ¿Ba'ax loobilo'ob le yaan ta 
wíinclilo'? leti'e' bíin u núucte: Lelo' j beeta'abo'ob ti' teen tu yotoch in wéet 
bisajba'ob. 

Yuumtzile' leti' in Ku 

7Yuumtzil u yuumil tuláacal páajtalile' cu ya'alic: ¡Máascab, líiken tu yóokol in 
aj canan j taman yéetel tu yóokol le máax áantiqueno'! ¡Quiims le aj canan j 
tamano' ca ki'itpajac le j tamano'obo', ca xi'iquen tu yóokol le mejen j 
tamano'obo'! 
8-9Bíin quíimic ca'a jaatz ti' u yóox jaatzil le máaxo'ob cajnáalo'ob ti' le lu'uma': 
chéen jun jaatz ti' óox jaatz bíin p'áataqui'. Cu dzo'ocole' ti' le jaatz bíin p'áataco' 
bíin in beet u máan ichil káak; bíin in máayt je'el bix u máayta'al le plata yéetel 
le oro. Leti'ob túune' bíin payalchi'inaco'ob ti' teen, tene' bíin in núuc u 
payalchi'ob. Bíin in dzáa u kaaba'into'ob in Caajal, leti'obe' bíin u núuco'ob: 
Yuumtzile' leti' c Ku. Teen Yuumtzil, teen dzáic u t'aanil. 

Zacarías 14 

U kiinil u taal Yuumtzil 

1Táan u kuchul u kiinil u taal Yuumtzil, tu kiinil u t'o'oxol tu chúumuc a caajil 
le ba'axo'ob ocolta'ano'ob ti' techo' Jerusalén. 
2Ti' le kiino' Yuumtzile' bíin u láaj much'quint le múuch' caajo'ob u ti'al u 
ba'atelto'ob Jerusaleno'. Bíin u ch'a'ob le caajo', bíin u láaj ocolto'ob ba'axo'ob 
yaan ichil u najilo'ob, bíin u beeto'ob óolaj ti' u co'olelilo'ob yéetel bíin u 
macho'ob táancoch u cajnáalilo'ob u ti'al u biso'ob u kalo'ob. 
3Ba'ale' cu dzo'ocol lelo' Yuumtzile' bíin jóokoc j ba'atel tu yéetel le múuch' 
caajo'ob je'el bix u jóokol tu kiinil ba'atele'. 
4Ti' le kiino', Yuumtzile' bíin u jedz u yooc tu yóokol u pu'uquil Olivo'ob, yaan 
actáan ti' Jerusalén tu lakino'. Jun p'éel nojoch táax kóom cu bin líikbal j lakin 

tac j chikine', leti' bíin jóokesic ca'a jaatz ti' u pu'uquil Olivo'ob. Táancoch ti' le 
pu'uc bíin xi'ic j xamano', yéetel táancoch bíin xi'ic j noojol, 
5te'exe' bíin púudzuque'ex ti' le táax kóom bíin p'áatac chúumuc ti' le pu'uco', 
le cu kuchul tac Azal, tu táanxel tzéelilo'. Bíin púudzuque'ex je'el bix úuchic u 
púudzulo'ob a máanja'an ch'i'ibale'ex le ca'a yanchaj le quíilbal lu'um tu 
kiinilo'ob u méektáanil ajaw Uzías tu lu'umil Judao'. Bíin túun talac Yuumtzil 
in Ku láakinta'an tumen tuláacal u aj ocsaj óolo'ob. 
6Ti' le kiino' ma' bíin yanac que'elil, mix síisil. 
7Chéen jun p'éel kiin bíin úuchuc beyo', chéen Ku ojéeltmail. Ti' le kiino', ma' 
bíin ojéelta'ac wa yéetel kiin wa yéetel áakab, ti' u kiinili', tumen tac yéetel 
áakabe' bíin yanac sáasil. 
8Bíin jóokoc túun síisis ja'ob Jerusalén, u ti'al áalcab tu kiinilo'ob que'el yéetel 
tu kiinilo'ob yáax kiin, táanchumuc ti'e' bíin xi'ic Quimen ka'anabi', yéetel 
táanchumuque' bíin xi'ic Mediteraaneo. 
9Ti' le kiino' bíin ajawnac Yuumtzil ti' tuláacal u yóokolcaab. Yuumtzile' bíin 
p'áatac chéen leti', chéen xan u kaaba' bíin p'áatac. 
10Tuláacal le múuch' caajo'oba' bíin suunaco'ob jun p'éel táax kóomilo', líikbal 
Geba tac Rimón, tu noojol Jerusalén. Jerusalene' bíin dza'abac noj caajil, bíin 
yanac u cajnáalilo'ob tu cúuchil, líikbal tu jool caajil cu kaaba'intic Benajamín 
tac ti' le joolcaaj cu kaaba'intic Ángulo (tu'ux yaan ca'ach le Úchben Jool caajo') 
bey xan líikbal tu witzil najil Hananeel tac tu cúuchil tu'ux cu ye'edzel aceite u 
ti'al ajaw. 
11Jerusalene' bíin yanac u cajnáalilo'ob tu ca'a téen, ma' bíin xu'ulsa'ac tu ca'a 
téeni'. U cajnáalilo'obe', bíin cajlaco'ob x ma' sajaquil. 
12Ba'ale' ti' le múuch' caajo'ob tu ba'ateltajo'ob Jerusalene', bíin chichich 
ja'adzaco'ob tumen Yuumtzil: bíin tu'uchajac u bakelo'ob ca'aliquil cuxa'ano'ob, 
bíin tu'uchajac u yicho'ob tu kóomilo'ob yéetel bíin tu'uchajac u yaako'ob tu 
chi'ob. 

13Bíin chu'upuco'ob tu yéetel sajaquil tu kiinil u taal Yuumtzil. Tu jujun 
túulilo'ob bíin u macho'ob u yéet wíiniquil u ti'al u ba'atelo'ob tu baatzilo'ob. 
14Judá túune' bíin ba'atelnac xan tu caajil Jerusalén, bíin u toco'ob ya'abcach u 
ayikalilo'ob plata, oro yéetel nooko'ob ti' le caajo'ob caja'ano'ob naadz ti'obo'. 
15Le jaadz bíin lúubuc tu yóokol le máaco'obo' leti' xan bíin lúubuc tu yóokol u 
tziimino'ob u mulaob, u camello'ob yéetel tuláacal u yalak ba'alche'ob le aj 
p'eec yaan ichil u cúuchil tu'ux cu je'elelo'obo'. 
16Cu dzo'ocole', le máaxo'ob bíin u jecho'ob le quíimil ti' le caajo'ob j ba'atelt 
Jerusaleno', bíin xi'ico'ob tuláacal ja'ab u kulto'ob Ajaw, Yuumtzil u yuumil 
tuláacal páajtalil u ti'al xan u kiinbesico'ob u qui'imac óolalil Máacano'ob. 
17Wa cu yantal jun p'éel ti' le múuch' caajo'ob yaan tu yóokolcaab ma' tu bin 
Jerusalén u kult Ajaw, Yuumtzil u yuumil tuláacal páajtalile', ma' bíin káaxac 
ja' tu lu'umili'. 
18Wa le j egipciob ma' tu bino'obo', bíin ja'adzaco'ob tumen Yuumtzil je'el bix 
je'el ba'alac múuch' caajil ma' tu bin u kiinbes u qui'imac óolil Máacano'obe'. 
19Lelo' leti' le jaadz bíin dza'abac ti' Egipto wa ti' je'el ba'alac múuch' caajil ma' 
tu bin u kiinbes u qui'imac óolalil Máacano'obe'. 
20Ti' le kiino' tac u mejen campanail le tzíimino'ob bíin yanac u dzíibil cu 
ya'alic: Jun páaycunta'ano'ob u ti'al Yuumtzil. U nucuch cuumilo'ob le kulnajo', 
bíin p'áatac jun páaycunta'ano'ob u ti'al Yuumtzil je'el bix le laco'ob yaan tu 
táan u multuunil le kultajo'. 
21Tuláacal u nucuch cuumilo'ob Jerusalén yéetel Judae', bíin p'áatac jun 
páaycunta'ano'ob u ti'al Yuumtzil u yuumil tuláacal páajtalil. Le máaxo'ob bíin 
xi'ico'ob u kubo'ob quíimsbil ba'alche'obe', bíin meyajnac ti'ob u ti'al u 
chaquico'ob u bakel le ba'alche'ob cu kubico'obo'. Ti' le kiino' ma' bíin yanac 
ya'ab aj coonolo'ob tu kulnaj Yuumtzil u yuumil tuláacal páajtalil. 
  



2172 

 

Biblia Maya 
© 1992, Sociedades Bíblicas Unidas. 

 

 
 

 

Malaquías 

Malaquías 1 

U yaabilaj Yuumtzil ti' Israel 

1Lela' leti' le péectzil tu ya'alaj Yuumtzil ti' u caajil Israel tu chi' aj bóobat 
Malaquías. 
2Yuumtzile' cu ya'alic: Tene' in yaabiltmaje'ex. Ba'ale' te'exe' ca wa'alique'ex: 
¿Bix je'el c ojéeltic wa a yaabiltmajo'one'? Yuumtzile' cu núuquic: Tene' in 
yaabiltmaje'ex tumen quex sucu'untzil yéetel íidzintzil Esaú yéetel Jacobe', 
tene' tin yaabiltaj Jacobe' 
3ca tin p'ectaj Esaú. U witzil lu'umo'ob Esaue', tin sutaj x tocoyil, u ma'alob 
lu'umo'ob u ti'al pakale', j p'áat chéen u ti'al u ba'alche'ilo'ob káax. 
4Wa le j edomitaob u ch'i'ibalo'ob Esaú cu ya'alico'ob: Dzo'oc c xu'ulsa'ale'ex, 
ba'ale' bíin c utzquinte'ex c múuch' caajalo'ob, Yuumtzil u yuumil tuláacal 
páajtalile' cu núuquic: Leti'obe' bíin u yutzquinto'ob, ba'ale' tene' bíin in ca'a 
ch'éejse. U lu'umo'obe' bíin u kaaba'into'ob u Lu'umilo'ob loob, bíin xan u 
kaaba'int U múuch' caajilo'ob u p'u'ujul Yuumtzil, u ti'al kiino'ob mina'an u 
xuul. 
5Te'exe' bíin a wile'ex ta wichile'ex u ti'al ca a wa'ale'ex: ¡Yuumtzile' sen nojoch, 
cu táadzmansic u jáal u lu'umilo'ob Israel! 

Yuumtzile' cu keyic aj kiino'ob 

6Yuumtzil u yuumil tuláacal páajtalile', cu ya'alic ti' aj le kiino'ob: Le paalalo'ob 
cu tziquico'ob u taataob, le palitzilo'ob cu tziquico'ob u dzuulilo'ob. Wa teen a 
Taataexe', ¿ba'axten ma' ta tziquiquene'ex? Wa teen a Dzuulile'exe', ¿ba'axten 
ma' ta tziquiquene'ex? Te'exe' ca cúulpachtiquene'ex, cu dzo'ocole' láili' ca káat 
chi'itique'ex: ¿Ti' ba'ax c cúupachtiquech? 
7Te'exe' ca taasique'ex tu multuunil kultaj waaj ma' utz yanili', cu dzo'ocole' 
láili' ca káat chi'itique'ex: ¿Ba'ax yéetel c pajic a subtal? Te'exe' ca pajique'ex in 
subtal iquil a tucultique'ex je'el u páajtal a pajique'ex u subtal u multuunil in 
kulta'ale' 

8bey xan ca tucultique'ex je'el u páajtal a taasique'ex ti' teen ba'alche'ob 
ch'óoptaco'ob, móochtaco'ob wa koja'antaco'ob. ¡Xeene'ex a bise'ex ti' a 
méektáane'ex! ¡Il a wile'ex wa qui'imac u yóolo'ob u kamico'ob siibalo'ob beyo'! 
9Káate'ex ti' Ku ca u ch'a'a to'on óotzilil. Ba'ale' wa ca bisique'ex ti'ibil óolo'ob 
beyo', ma' a tucultique'ex wa je'el u kamic ti' te'ex yéetel qui'imac óole'. 
Yuumtzil u yuumil tuláacal páajtalile' cu ya'alic: 
10¡Que'exi' wa yanac jun túul ti' te'ex u kal u jool najilo'ob le kulnaj, u ti'al ma' 
u ca'a suut t'a'abil káak chéen cunel tu yóokol u multuunil in kulta'ale'! Tumen 
tene' ma' qui' in wóol ta wéetele'exi', mix xan bíin in kam le ti'ibil óolo'ob ca 
taasique'exo'. 
11Ti' tuláacal u múuch' caajilo'ob u yóokolcaab quin tzi'iquil; tuláacal tu'ux cu 
tóoca'al poom tin nojbe'enil yéetel cu taasa'al ti' teen utzil ti'ibil óolo'ob. 
12Ba'ale' te'exe' ca pajique'ex in subtal, tumen ca tucultique'exe' u multuunil in 
kulta'al, in mayacche', je'el u páajtal u kex óolta'ale', bey xan ca tucultique'ex 
p'ecbe'en le janalo'ob yaan tu yóokolo'. 
13Te'exe' ca wa'alique'ex: ¡Dzo'oc u sen náacal c óol yéetel le ba'alo'oba'! Beyo' 
ca sutic a paache'ex ti' teen. Quex tumen ca tucultique'ex bíin qui'imacchajac 
in wóol le quéen taalaque'ex a kube'ex ti' teen le ba'alche' ocolta'an, wa jun túul 
wacax móoch wa koja'an. 
14¡Yáanal loolob t'aan yaan le máax cu séeb chi'itic u taasic jun túul u wacax 
láaj utz yanil u wíinclil, ba'ale' cu taasic le ma' láaj utz u wíinclilo'! Teen nojoch 
Ajaw, bey xan sajac ti' teen tuláacal múuch' caajo'ob. Bey u ya'alic Yuumtzil u 
yuumil tuláacal páajtalil. 

Malaquías 2 

1U'uye'ex, aj kiine'ex le t'aana' a ti'ale'ex: 
2Te'exe' bíin a wu'uyaj t'antene'ex u najmal xan a tziquiquene'ex tu jaajil a 
wóole'ex. Wa ma' ta beetique'ex beyo' tene' bíin in loolob t'ante'ex. Bey tumen 

ma' a dza'ex a wóole'ex a tziquiquine'exo', bíin in sut loolob t'aanil tac u meeyjul 
le aj kiinil ca beetique'exo'. Yuumtzil u yuumil tuláacal páajtalil a'alic. 
3Bin in ca'aj in lukes a páajtalile'ex bin in ca'aj xan in pul tu táan a wiche'ex u 
ta' le ba'alche'ob ca taasique'ex a kube'ex ti' teno'. ¡Ba'ale' pa'ate' yéetel le ta' 
bíin míista'aque'ex xano'! 
4Beyo' bíin a wojéelte'ex teen dzaamail u ti'al u p'áatal jeedzelil in nup t'aan tu 
yéetel Levio'. Lelo' Yuumtzil u yuumil tuláacal páajtalil a'alic. 
5In nup t'aane' cuxtal yéetel jéedzel ca'ach u ti'al Leví. Tene' tin dzáa ti' u ti'al 
ca u tziquen bey xan u ti'al ca yanac u sajaquil ti' teen, leti'e' tu ye'esaj ti' teen 
sajaquil yéetel tziiquil. 
6Levie' cu ca'anbesic ca'ach ba'ax jaaj, tumen mina'an tuus ca'ach tu chi'. 
Cuxa'an ca'ach yéetel u jaajil jéedzel tin wéetel, cu dzo'ocole' tu tzelaj ya'abcach 
máaco'ob ti' kaakas bej. 
7Le aj kiino'obo' u najmal u ca'anbesico'ob caaj u ti'al ca u kaj óolteno'ob, cu 
dzo'ocole' tuláacalo'ob u najmal u bino'ob tu yicnalo'ob u ti'al u kamo'ob tzol 
t'aano'ob, tumen leti'ob u aj bisaj t'aano'ob Yuumtzil u yuumil tuláacal páajtalil. 
8Ba'ale' aj kiine'ex te'exe', dzo'oc a p'atique'ex le tojil bejo'; ya'ab máaco'ob 
dzo'oc a beetique'ex u lúubulo'ob yéetel a ca'anbesaje'ex. Bey túuno' te'exe' 
dzo'oc a kascuntique'ex le nup t'aan in beetmaj tu yéetel Levio'. 
9Tu yo'olal ma' ta wu'uyaj t'antene'ex tumen xan ca ca'anbesique'ex le máaco'ob 
ma' u bisicuba'ob yéetel u láako'ob, bíin in beet ca ila'aque'ex mix ba'al a 
biilale'ex, ca xan u kex óolte'exo'ob. Yuumtzil u yuumil tuláacal páajtalil a'alic. 

U x ma' kub óolal Israel 

10¿Ma' wa chéen jun túulili' c taataex yaani', le Ku tu láaj beetajo'ono'? ¿Ba'ax 
ten túun c tusicaba'ex ta baatzile'ex, c manba'alcuntique'ex beyo' le nup t'aan 
tu beetaj Ku tu yéetel c máanja'an ch'i'ibale'exi'? 
11Judae' ma' u kubmaj u yóol ti' Kui', cu dzo'ocole' cu beeta'al ba'alo'ob sen 
kaastaco'ob Jerusalén yéetel Israel. Judae' dzo'oc u manba'alcuntic u quili'ichil 

le kulnaj yaabila'an tumen Yuumtzilo', cu dzo'ocole' u j xiibilo'ob Judae' j dzo'oc 
u beelo'ob tu yéetel co'olelo'ob cu kultico'ob ma' jaajil kuobi'. 
12¡Quexi' ca luksa'aco'ob ti' t caajal tumen Yuumtzil máaxo'ob beetic le ba'alo'ob 
beyo', je'el máaxo'obe', quex tumen leti' le máaxo'ob cu taasaj ti'ibil óolo'ob ti' 
Yuumtzil u yuumil tuláacal páajtalilo'! 
13Ba'ale' te'exe', asab ya'ab ba'ax ca beetique'ex: ca bulique'ex yéetel u ja'il a 
wiche'ex u multuunil u kulta'al Yuumtzil, ca sen beetique'ex yaayaj okolo'ob 
tumen ma' tu ka'amal a ti'ibil óole'ex tumen Yuumtzil. 
14¿Quex beyo' ca káat chi'itique'ex ba'ax o'olal? Lelo' tumen Yuumtzil jajcuntic, 
dzo'oc a manba'alcuntic le séeb chi' ta beetaj ti' le co'olel máax yéetel dzo'oc a 
beel ta táanquelmilo'. ¡Leti' ca'ach a watan, teche' ta séeb chi'itaj ti', ma' bíin a 
kexe! 
15¿Ma' wa chéen jun túul Ku beet le wíinclil bey xan le pixano'? ¿Ba'ax u káat 
Ku wa ma' ch'i'ibalo'ob u kubmajo'ob u yóolo'ob ti'? ¡Canante'ex a pixane'ex, 
ma' a manba'alcuntique'ex le séeb chi' ta beetaje'ex ti' a watane'ex ta 
táanquelemile'exo'! 
16Yuumtzil u Kuil Israel u yuumil tuláacal páajtalile' cu ya'alic: ¡Canant a 
pixane'ex, ma' a kexique'ex a watane'ex; tumen tene' quin p'ectic le máax cu 
p'atic u yatan, u ti'al u kascunticubáa yéetel le kasa'anilo'! 

17 U kiinil p'is óolal 

17Yuumtzile' dzo'oc u náacal u yóol u ch'en xiquinte'ex; cu dzo'ocole' te'exe' bin 
u bin a káat chi'itique'ex: ¿Ba'ax dzo'oc c a'alic u ti'al ca náacac u yóol u ch'en 
xiquinto'on? Te'exe' dzo'oc a wa'alique'ex utz u lúubul ti' Yuumtzil máaxo'ob 
beetic kaas, cu dzo'ocole' ca wa'alique'ex xan qui'imac u yóol tu yéetelo'ob. 
¡Te'exe' ma' ta táan óoltique'ex Kue' aj ti'ibil bej! 

Malaquías 3 

1Yuumtzil u yuumil tuláacal páajtalile' cu ya'alic: Bin in ca'aj in túuxt in aj bisaj 
t'aan u ti'al u nu'ucbes le bej ti' teno'. Yuumtzil le máax ca caxantique'exo', 

séeba'an bíin ococ ichil kulnaj. ¡Táan u kuchul u aj bisaj t'aanil le nup t'aan ca 
dzíiboltique'exo'! 
2Ba'ale' ¿máax je'el u páajtal u mukyatic u kiinil u taalbale'? ¿Máax túun je'el u 
páajtal u p'áatal wa'alacbale'? Bíin kuchuc je'el bix u kuchul káak u ti'al u 
yutzquint c anile'; bey jojolqui ja' cu lukesic c boonolile'. 
3Yuumtzile' bíin culac u yutzquint u yanil le aj kiino'ob u ch'i'ibalo'ob Leví, je'el 
bix u máayta'al oro yéetel plata ich káake'. Cu dzo'ocole' leti'obe' je'el u páajtal 
u táanbesico'ob u ti'ibil óolo'ob ti' Yuumtzil je'el bix u najmal u beetico'obo'. 
4Yuumtzil túune' bíin qui'imacchajac u yóol tu yo'olal u ti'ibil óolal Judá yéetel 
Jerusalén, je'el bix u qui'imacchajal u yóol úuch ca'ache'. 
5Yuumtzil u yuumil tuláacal páajtalile', cu ya'alic: Bíin taalaquen in p'is 
óolte'ex. Bíin xan in beet in aj tacpoolil ti' le máaxo'ob cu beetico'ob pulya'ajo', 
le cu nup kebantalo'obo', le ma' jaaj u séeb chi'obo', le máaxo'ob cu yedzico'ob 
u aj meyajo'obo', le máaxo'ob cu yedzico'ob x quimen íichamo'ob bey xan le j 
ma' taataobo', le máaxo'ob loolob t'antic le j táanxel lu'umilo'obo' yéetel le 
máaxo'ob ma' tu tziquiqueno'obo'. 

Diezmo'ob yéetel ti'ibil óolo'ob 

6Teen Yuumtzil. Ma' kexpajaqueni'. Le t o'olal ma' xu'ulsa'aque'exi' u 
ch'i'ibale'ex Jacob. 
7Te'exe' dzo'oc a náachcunticaba'ex ti' in wa'almaj t'aano'ob, je'el bix tu 
beetajilo'ob a máanja'an ch'i'ibale'exe', ma' a wóolte'ex a wu'uyaj t'ante'exo'obi'. 
Teen Yuumtzil u Yuumil tuláacal páajtalile' quin wa'alic: ¡Suunaque'ex ti' teen, 
teen xane' bíin suunaquen ti' te'ex! Ba'ale' te'exe' ca wa'alique'ex: ¿Ba'ax o'olal 
bíin suunaco'on ti' teech? 
8Tene' quin káat chi'itic: ¿Je'el wa u yocolta'al Ku tumen jun túul wíinique'? 
¡Te'exe' dzo'oc a wocoltiquene'ex! Quex beyo' ca káat chi'itique'ex: ¿Ba'ax ti' c 
ocoltiquech? ¡Ti' diezmos yéetel ti' ti'ibil óolalo'ob dzo'oc a wocoltiquene'ex! 

9Bey, tuláacal le caajo'ob, tuláacale'ex táan a wocoltiquene'ex, let o'olal bin in 
ca'aj in loolob t'ante'ex. Teen Yuumtzil u yuumil tuláacal páajtalile' quin wa'alic 
ti' te'ex: 
10Taase'ex a diezmoex tu cúuchil tu'ux cu dza'abal u taakin kulnaj, u ti'al ca 
yanac ba'ax janalta'al tin wotoch. Beete'ex u ti'al ca a wile'ex wa ma' tin je'ic u 
calom kiinilo'ob ca'an u ti'al in láalic ta wóokole'ex asab ya'ab ayikalil. 
11Ma' bíin in p'at u kuchul ikelo'ob u kascunto'ob a joche'ex mix u yich a pakal 
uvaexi'. 
12Tuláacal múuch' caajo'ob bíin u ya'alo'ob qui' a wóole'ex tumen te'exe' bíin 
yanac te'ex jun p'éel lu'um sen qui'ichquelem. Teen Yuumtzil u yuumil tuláacal 
páajtalil, teen j a'ale. 

U ch'a'a óotzilil Ku ti' u caajal 

13Yuumtzile' cu ya'alic: Te'exe' dzo'oc a kaakas t'antiquene'ex. Quex beyo' ca 
káat chi'itique'ex: ¿Ba'ax kaasil dzo'oc c a'alic ti' teech? 
14Je'el ba'ax dzo'oc a wa'alique'exa': Chéen cunel u meyajta'al Ku. ¿Ba'ax utzil 
bíin c kame'ex u ti'al u bo'olil ba'ax cu ya'alic, tu yo'olal c máan búuquintmaj u 
nookil okom óolal tu táan Yuumtzil u yuumil tuláacal páajtalil? 
15To'one' dzo'oc c ilic qui' u yóol le j ca'anal icho'obo', le j loolob máaco'ob xano' 
cu bin utzil ti'ob, cu túuntaj óoltico'ob Ku, cu dzo'ocole' ma' tu kamico'ob mix 
jun p'éel jaadz. 
16(Le máaxo'ob túun tziquic Kuo' j t'aanajo'ob tu baatzilo'ob, Yuumtzile' tu 
yu'ubaj ma'alob ba'axo'ob cu ya'alico'ob. Tu táan túun Yuumtzile' j dzíibta'ab ti' 
jun p'éel ju'un tu'ux cu ka'ajsa'al máaxo'ob tziquic yéetel táan óoltic Yuumtzil.) 
17Yuumtzil u yuumil tuláacal páajtalile' cu ya'alic: Táan in nu'ucbesic jun p'éel 
kiin u ti'al in caajaltico'ob tu ca'a téen. Je'el bix le taata cu ch'a'ic óotzilil ti' le 
paal meyajtique', bey bíin in ch'a'a óotzilil ti'ob. 
18Te'ex túune', bíin a kaj óolte'ex u jela'anil máax utz ti' máax kasa'an bey xan 
máax kultic Yuumtzil ti' máax ma' tu kultic. 

Malaquías 4 

Táan u náadzal u kiinil u taal Yuumtzil 

1Yuumtzil u Yuumil tuláacal páajtalile' cu ya'alic: Le kiin t'aba'an bey jun p'éel 
chujcabo' táan u náadzal, le j ca'anal icho'ob yéetel loolob máaco'obo', bíin 
eleco'ob bey sojol ichil káak t'aba'ane'. Bíin tóoca'aco'ob tumen le kiin bíin 
talaco'. Ma' bíin p'áatac mix ba'al ti'obi'. 
2Ba'ale' a ti'al te'ex máaxe'ex ca tziquiquene'exe', bíin jóopbalnac bey u juul kiin 
cu taasic toj óolale'. Te'exe' bíin síit'naque'ex bey mejen wacaxo'ob cu 
jóokolo'ob tu x kalab che'obe'. 
3Ti' le kiin quin nu'ucbesico' bíin a xanabcha'ate'ex le j loolob máaco'ob je'el 
bix u ma'ay lu'ume'. 
4Ka'ajac ti' te'ex le a'almaj t'aan tin dzaj ti' in palitzil Moisés tu pu'uquil Horebo'. 
¡Lelo'ob ca'acho' in tzol t'aano'ob yéetel in tzol xiquino'ob u najmal u yu'ubaj 
t'anta'alo'ob tumen Israel! 
5Ile'ex: Bin in ca'aj u túuxt aj bóobat Elías, táanil ti' u kiinil u kuchul Yuumtzil, 
sen nojoch yéetel sen sajbe'entzil. 
6Leti'e' bíin u beet u ca'a biscuba'ob taataob yéetel u paalalo'ob. Wa ma' tu 
beetico'ob beyo' bíin talaquen in jadzo'ob yéetel in xu'uls jumpuli' u lu'umo'ob. 

Maya, Yucatec  - All Bible 
 
 
 
 

San Mateo 

San Mateo 1 

U ch'i'ilancabilo'ob Jesús 

1Lelo'oba' leti'ob u ch'i'ilancabilo'ob Jesucristo, leti'e' máax j síij ti' u 
ch'i'ilancabil David yéetel ti' Abraham. 
2Abrahame' u taata Isaac, Isaaque' u taata Jacob, máax u taata Judá u taata xan 
u sucu'uno'ob yéetel u yíidzino'ob Judá. 
3Judae' u taata Fares yéetel Zara, u maamaobe' Tamar. Farese' u taata Esrom, 
Esrome' u taata Aram. 
4Arame' u taata Aminadab, Aminadabe' u taata Naasón, Naasone u taata 
Salmón. 
5Salmone' u taata Booz u maamae' Rahab. Boose' u taata Obed u maamae' Rut, 
Obede' u taata Isaí. 
6Isaí xane' u taata ajaw David. Ajaw Davide' u taata Salomón, u maamae' u 
yatan ca'ach Urías. 
7Salomone' u taata Roboam, Roboame' u taata Abías, Abiase' u taata Asa. 
8Asae' u taata Josafat. Josafate' u taata Joram. Jorame' u taata Uzías. 
9Uziase' u taata Jotam, Jotame' u taata Acaz. Acaze' u taata Ezequías. 
10Ezequiase' u taata Manasés. Manasese' u taata Amón. Amone' u taata Josías. 
11Josíase' u taata Jeconías yéetel u sucu'uno'ob, tu kiinilo'ob ca j bisa'ab le 
israelitaob tu lu'umil Babilonia. 
12Cu dzo'ocol u bisa'alo'ob Babiloniae', ca j síij Salatiel, u taatae' Jeconías. 
Salatiele' u taata Zorobabel. 
13Zorobabele' u taata Abiud. Abiude' u taata Eliaquim, Eliaquime' u taata Azor. 

14Azore' u taata Sadoc. Sadoque' u taata Aquim. Aquime' u taata Eliud. 
15Eliude' u taata Eleazar. Eliazare' u taata Matán. Matane' u taata Jacob. 
16Jacobe' u taata José, máax u yíicham María, lela' u maama Jesús, máax j 
a'ala'ab leti' le Cristoo'. 
17Bey túuno' cáajic ti' Abraham tac Davide' yaan catorce ch'i'ilancabilo'ob, yaan 
catorce xan cáajic ti' David tac ca j bisa'ab le israelitaob Babiloniao', yéetel u 
láak catorce tac ca j síij le Cristoo'. 

U síijil Jesucristo 
(Lc 2.1-7) 

18Bey úuchic u síijil Jesucristoa': María, u maamae', u nu'uctmaj u dzo'ocol u 
beel yéetel José ca'achi; ma'ili' túun u nupubáa yéetele' ca j yo'omchaj ti' chan 
paal tu yo'olal u páajtalil Quili'ich Pixan. 
19José u yíichame' tu yo'olal toj u cuxtale', ma' tu yóoltaj u tac u pool Maríai', 
ba'ale' tu tucultaj u x mucul p'atic. 
20Ca'aliquil táan u tucultique' tu wayaktaj u ya'ala'al ti' tumen jun túul u ángel 
Yuumtzil: José u ch'i'ilancabilech David, ma' a ch'a'ic sajaquil a kamic María a 
watan, tumen le chan paal cu bin j antal ti'o' ti' Quili'ich Pixan u taal. 
21Bíin anac u chan paal, JESÚS ca bin a dzáa u kaaba'. Bey cu bin u kaaba'into', 
tumen leti' bíin u toc u caajal ti' u kebano'ob. 
22Tuláacal lela' j úuch tu yo'olal u dzo'ocpajal le ba'ax a'ala'an tumen Yuumtzil 
je'el bix tu dzíibtaj le aj bóobato': 
23Jun túul sujuy x ch'úupale' bíin u ca'aj antal u chan pal, bíin dza'abac u 
kaaba'int Emanuel, u káat u ya'ale': Ku t éetel. 
24Josee' le ca j aaje' tu beetaj je'el bix a'alabic ti' tumen u ángel Yuumtzilo', ca 
tu kamaj María u yatan. 
25Ba'ale' mix ba'al yanchaj u yil x yéetel, p'is síijic u chan paal Maríae', ca tu 
dzaj u kaaba'int JESÚS. 

San Mateo 2 

Aj ojéelajo'ob j taalo'ob u yilo'ob Jesús 

1Jesuse' j síij tu caajil Belén tu lu'umil Judea tu kiinilo'ob ajaw Herodes. J 
kucho'ob túun tu caajil Jerusalén dze'edzec aj ojéelajo'ob, j lakin u taalo'ob, 
2ca tu káat chi'itajo'ob: ¿Tu'ux yaan u ajaw le judiób dzo'oc u síijilo'? Tumen t 
ilaj u eek te j lakino', ca j taalo'on u ti'al c kultic. 
3Ajaw Herodes, le ca tu yu'ubaj lela', j péecnaj u yóol jun múuch' yéetel tuláacal 
u cajnáalilo'ob Jerusalén. 
4Le ajaw túuno' tu t'anaj tuláacal u nuuctaquilo'ob le aj kiino'obo', bey xan u aj 
ca'anbesajilo'ob a'almaj t'aan, ca tu káat chi'itaj ti'ob tu'ux bíin síijic le Cristoo'. 
5Leti'obe' tu ya'alajo'ob ti': Tu caajil Belén, tu lu'umil Judea, tumen bey tu 
dzíibtajilac le aj bóobato': 
6Teche', Belén, ti' u lu'umil Judá, teche', ma' u jach chichanil ichil u nojochilo'ob 
le lu'umo', tumen ti' teech bíin jóokoc jun túul j canan u ti'al canantic Israel in 
caajal. 
7Herodese' tu x mucul t'antaj le aj ojéelajo'obo', ca tu káat chi'itaj ti'ob jach 
ba'ax kiin quéen chíicpaj le eeko'. 
8Ca tu túuxtajo'ob Belene' ca tu ya'alaj ti'ob: Xene'ex ca a káat chi'ite'ex tu'ux 
yaan le chan palo'. Le quéen kuchuque'ex tu'ux yane', dza'ex in wojéelte u ti'al 
ca xi'iquen in kult xan. 
9Le aj ojéelajo'obo', cu dzo'ocol u yu'ubico'ob ba'ax tu ya'alaj le ajawo', ca j 
bino'ob. Le eek tu yilajo'ob te j lakino' bin táanil ti'ob tac ca j kuch jach tu 
yóokol tu'ux yaan ca'ach le chan palo'. 
10Le aj ojéelajo'obo', le ca tu yilajo'ob le eeko', jach qui'imacchaj u yóolo'ob. 
11Le ca j ooco'ob ichil le najo' tu yilajo'ob le chan palo' yéetel María u maama; 
ca' túun j xolajo'obe' ca tu kultajo'ob le chan palo'. Ca tu jóokesajo'ob u 
ayikalilo'obe' ca tu dzajo'ob siibalo'ob ti': oro, incienso yéetel mirra. 
12Cu dzo'ocol tuláacal lela', ca j dza'ab u wayakto'obe' ma' u najmal u suuto'ob 
tu yicnal Herodesi', ca túun j suunajo'ob tu caajalo'ob ti' táanxel bejil. 

Binico'ob tu lu'umil Egipto 

13Cu dzo'ocol u bin le aj ojéelajo'obo', José tu wayaktaj u ya'ala'al ti' tumen jun 
túul ángel: Líiken, ch'a'a le chan pal yéetel u maamao', púudzen tu lu'umil 
Egipto, ti' a p'áatali', teen quin a'alic ti' teech ba'ax kiin quéen lukuquechi', 
tumen Herodese' yaan u dzáicuba u caxant le chan palo' u ti'al u quíimse. 
14Ca túun j líik Josee' ca tu ch'a'aj le chan pal yéetel u maamao', ca jóok yéetel 
áakab u ti'al u binbalo'ob Egipto. 
15Te'elo' ti' j p'áato'obi' tac ca j quíim Herodes. Lela' j úuch tu yo'olal u 
dzo'ocpajal ba'ax a'ala'an tumen Yuumtzil je'el bix tu dzíibtaj le aj bóobato': Tin 
t'aanaj in paal ti' u lu'umil Egipto. 

Herodese' cu túuxtic quíimsbil le mejen paalalo'obo' 

16Le ca tu yilaj Herodes dzo'oc u tu'usul tumen le aj ojéelajo'obo', jach sen j 
p'u'uji', tu túuxtaj túun quíimsbil tuláacal le mejen paalal yano'ob Belén yéetel 
tu bakpacho', le táant u síijilo'obo' tac ca'a p'éel u ja'abilo'obo', je'el bix tu 
na'atilac u kiinil chíicpajic le eeko' je'el bix a'alabic ti' tumen le aj ojéelajo'obo'. 
17Bey túuno' béeychaj ba'ax dzibta'an tumen aj bóobat Jeremías: 
18U'uya'ab jun p'éel t'aan tu caajil Rama, okol yéetel nucuch jajak iik. Raquel 
táan ca'ach u yokol tu yo'olal u paalal; ma' tu yóoltaj ca qui'imaccunsa'ac u 
yóoli', tumen dzo'oc u quíimilo'ob. 
19Ba'ale' cu dzo'ocol u quíimil Herodese', tu wayaktaj josé, táan u ya'ala'al ti' 
tumen jun túul u ángel Yuumtzil tu caajil Egipto: 
20Líiken, ch'a'a le chan pal yéetel u maamao' ca suunaquech tu lu'umil Israel, 
tumen dzo'oc u quíimil le máaxo'ob u káato'ob ca'ach u quíimso'ob le chan 
palo'. 
21J líik túun José, ca tu bisaj le chan pal yéetel u maamao' tu lu'umil Israel. 
22Ba'ale' Josee', le ca tu yojéeltaj Arquelao cu beetic u ajaw cu dzo'ocol u quíimil 
Herodes u taatae', j sajacchaj bini'; cu dzo'ocol túun u ya'ala'al ti' ichil wayake', 
ca j bin tu lu'umil Galilea. 

23le ca j kuuch te'elo' ca j bin cajtal tu caajil Nazaret. Lela' j úuch tu yo'olal u 
dzo'ocpajal le ba'ax a'ala'ab tumen le aj bóobato' Jesuse' bíin a'ala'ac j Nazaretil. 

San Mateo 3 

U tze'ec Juan Bautista 
(Mc 1.1-8; Lc 3.1-9,15-17; Jn 1.19-28) 

1Ti' le kiino'obo' j taal tze'ec Juan Bautista tu x tocoy lu'umil Judea. 
2Táan u ya'alic: ¡Kex a tuucule'ex tumen dzo'oc u náadzal u ajawil ca'an! 
3Tu yo'olal Juan t'anaj ca'ach aj bóobat Isaías ca tu dzíibtaj beya': Cu yu'uba'al 
u t'aan jun túul máac cu ka'am t'aan te x tocoy lu'umo'; Nu'ucte'ex u beel 
Yuumtzil; beete'ex jun p'éel toj bej ti'. 
4U nook Juane' beeta'an ca'ach yéetel u tzo'otzel camello, cu kaxic ca'ach yéetel 
jun p'éel kaxnak kéewel u ca'aj; u janale' sáak yéetel káaxil caab. 
5Taal u yu'ubo'ob ba'ax cu ya'alic ca'ach Juan le Jerusalenilo'obo', tuláacal 
Judeailo'ob yéetel tuláacal le yano'ob naadz ti' u ja'il Jordano'. 
6Le ca tu cáantaj u kebano'obe', ca j dza'ab u yocja'ob tumen Juan te j Jordano'. 
7Ba'ale' le ca tu yilaj Juan ya'ab ti' le fariseob yéetel seduceob cu taalo'ob ocja'o', 
ca tu ya'alaj ti'ob: ¡U ch'i'ibale'ex cano'ob! ¿Máax a'al ti' te'ex ca púudzuque'ex 
ti' le nojoch jaadz cu náadzalo'? 
8Beete'ex ba'al tu beel u ti'al ca ila'ac dzo'oc a kexic a tuucule'ex. 
9Ma' a nojba'alcunsicaba'ex táan wa'alique'ex ta báile'ex: To'one' u ch'i'ibalo'on 
Abraham, tumen quin wa'alic ti' te'exe' Kue' cu páajtal u jóokesic tac ti' le 
tuunicho'oba' u ch'i'ibalo'ob Abraham. 
10Le báato' dzo'oc u ja'abal u ti'al u ch'a'acal le che'obo'. Tuláacal che' ma' tu 
dzáic ma'alob iche' cu ch'a'acale' cu p'u'ulul ich káak. 
11Tene' tu jaajile' quin dzáic a wocja'ex yéetel ja'; lela' u chíiculal dzo'oc a 
kexique'ex a tuucule'ex, ba'ale' le máax cu taal paachil ti' teno' yaan u dzáic a 
wocja'ex yéetel Quili'ich Pixan bey xan yéetel káak. Leti'e' asab yaan u páajtalil 
ti' teen, ma' tin najmatic mix in nadzic u xaanab ti'. 

12Dzo'oc u machic u nu'uculil u ti'al u pictic le trigoo', u ti'al u jun páaycuntic 
ti' u sóol. Bíin u dzáa le trigo tu ch'ilo', ba'ale' le u sóolo' bíin u tóoc ti' jun p'éel 
káak mix bikin bíin tu'upuc. 

U yocja' Jesús 
(Mc 1.9-11; Lc 3.21-22) 

13Jesuse' luk tu lu'umil Galileae' ca j kuch tac tu ja'il Jordán, tu'ux yaan ca'ach 
Juan, u ti'al ca dza'abac u yocja'. 
14Yáaxe' Juane' ma' tu yóoltaji', ca tu ya'alaj ti': Teen kaabéet ca a dzáa in 
wocja'. ¿Teech wa túun ca taal ti' ten? 
15Jesuse' tu núucaj ti': Beet beyo', tumen u najmal ca c beet tuláacal ba'ax cu 
ya'alic Ku. Juan túune' tu beetaj ba'ax a'ala'ab ti' tumen Jesús. 
16Le ca j dzo'oc u dza'abal u yocja' Jesuse', jóok ti' le ja'o'. Ca j téec je'epaj le 
ca'ano', ca tu yilaj Jesús u yéemel u Quili'ich Pixan Yuum Ku bey jun túul 
palomae' táan u taal tu yóokol. 
17Ca jóok te j ca'ano' jun p'éel t'aan cu ya'alique': Lela' in paal in yaabilaj, tu 
yo'olal máax jach qui'imac in wóol. 

San Mateo 4 

Bix túunta'abic u yóol Jesús 
(Mc 1.12-13; Lc 4.1-13) 

1Cu dzo'ocole' ca j bisa'ab Jesús tumen le Pixan ti' jun p'éel x tocoy lu'um u ti'al 
ca túunta'ac u yóol tumen kasiba'al. 
2P'áat cuarenta kiino'ob yéetel cuarenta áakabo'ob x ma' janal, cu dzo'ocole' ca 
tu yu'ubaj wi'ij. 
3Kaasiba'al túune' tu nadzajubáe' ca tu ya'alaj ti' Jesús u ti'al u túuntic u yóol: 
Wa u paalech Kue' a'al ca suunac waajil le tuunicho'oba'. 
4Ba'ale' Jesuse' tu núucaj ti': Le Quili'ich Dzíibo' cu ya'alic: Ma' chéen yéetel 
waaj bíin cuxlac wíiniqui', tac yéetel tuláacal u t'aan Ku. 
5Le kaasiba'al túuno' tu bisaj Jesús tu quili'ich caajil Jerusalén, ca tu na'acsaj 
jach tu ca'analil kulnaj, 

6ca tu ya'alaj ti': Wa u paalech Kue', pulabáa; tumen le Quili'ich Dzíibo' cu 
ya'alic: Kue' yaan u túuxtic u ángelo'ob u ti'al u canantiquecho'ob. Yéetel u 
kabo'ob cu bin u machecho'ob u ti'al ma' a t'óochpajal ti' mix jun p'éel tuunich. 
7Jesuse' tu núucaj ti': Cu ya'alic xan le Quili'ich Dzíibo': Ma' a túuntic u yóol 
Yuumtzil a Ku. 
8Ca j bisa'ab tu ca' a téen tumen kasiba'al tu yóokol jun p'éel ca'anal pu'uc ca j 
e'esa'ab ti'e' tuláacal u nucuch caajilo'ob yóokolcaab, bey xan u ayikalilo'ob, 
9ca j a'ala'ab ti': Ti' teech bíin in dzáa tuláacal le ba'alo'oba' wa ca xoltal a 
kulten. 
10Ca túun j a'ala'ab ti' tumen Jesús: Xeen, Satanás, tumen cu ya'alic le Quili'ich 
Dzíibo': Kult Yuumtzil a Ku, meyajt xan chéen leti'. 
11Le kaasiba'al túuno' tu p'ataj Jesús, ca j taal le ángelo'ob meyajtico'. 

Jesuse' cu cáajsic u meyaj Galilea 
(Mc 1.14-15; Lc 4.14-15) 

12Ca tu yu'ubaj Jesús dzo'oc u ka'alal Juane', ca j bin tu lu'umil Galilea. 
13Ba'ale' ma' j p'áat Nazareti', j bin cajtal Capernaum, jun p'éel caaj yaan tu jáal 
u ka'anabil Galilea, tu lu'umil Zabulon yéetel Neftali. 
14Lela' j úuch tu yo'olal u dzo'ocpajal ba'ax tu dzíibtaj aj bóobataj Isaías: 
15U lu'umil Zabulón yéetel Neftalí, te j bej yaan tu jáal ka'anab tu j lakin 
Jordano': Galilea tu'ux caja'an le ma' judíobo'. 
16Le máaxo'ob yano'ob ich éekjoch'e'enile' tu yilajo'ob jun p'éel nojoch sáasil, 
bey xan le máaxo'ob cajacbalo'ob tu bo'oyil quíimile' sáasilcunsa'abo'ob tumen 
jun p'éel sáasil. 
17Ca tu cáajsaj u tze'ec Jesús, táan u ya'alic: Kex a tuucule'ex tumen u ajawil 
ca'ane' dzo'oc u náadzal. 

Jesuse' cu t'anic can túul j chuc cayo'ob 
(Mc 1. 16-20; Lc 5.1-11) 

18Táan ca'ach u máan Jesús tu jáal u ka'anabil Galileae', ca tu yilaj ca'a túul 
sucu'untzilo'ob: jun túule' Simón: máax cu kaaba'intic xan Pedro, le u láak jun 
túulo' Andrés. Leti'obe' j chuc cayo'ob ca'achi, táan ca'ach u pulico'ob u káanil 
chuc cay ichil le ja'o'. 
19Jesuse' tu ya'alaj ti'ob: tzay pachtene'exi' ca in beete'ex j chuc wíinique'ex. 
20Tu séeblaquil tu p'atajo'ob u káanil u chuc cayo'obe' ca j bino'ob tu yéetel. 
21Ca j xíimbalnaj Jesús u láak jun p'íite', ca tu yilaj u láak ca'a túul 
sucu'untzilo'ob: Santiago yéetel Juan, u paalal Zebedeo, ti' yano'ob ca'ach ichil 
le cheem yéetel u taataobo' táan ca'ach u yutzquintico'ob u káanil u chuc 
cayo'ob, j t'aano'ob túun tumen Jesús, 
22tu séeblaquil tu p'atajo'ob u taataobe' bey xan le cheemo' ca j bino'ob tu 
paach. 

Jesuse' cu ca'anbesic ya'abcach máaco'ob 
(Lc 6.17-19) 

23Jesuse' tu xíimbaltaj tuláacal u lu'umil Galilea, táan u ca'anbesaj ti' u 
sinagogailo'ob le caajo'. Táan u tze'ectic u ma'alob péectzilil u ajawil Ku, táan 
xan u dzaquic tuláacal koja'anilo'ob yéetel ki'inamil yaan ti' le máaco'obo'. 
24U péectzilil Jesuse' j ojéelta'ab ti' tuláacal u lu'umil Siria, ca j taasa'ab tu 
yicnale' tuláacal le máaxo'ob cu mukyajtico'ob jejeláas koja'anilo'ob yéetel 
yajilo'ob, bey xan máaxo'ob yaan kaakas pixan ti'obo', le máaxo'ob yaan léequel 
ti'obo' yéetel le túuch' u wíinclilo'obo'. Ca j tojquinta'ab u yóolo'ob tumen Jesús. 
25J tzay pachta'ab tumen ya'ab galileailo'ob, bey xan tumen u cajnáalilo'ob 
Decápolis, Jerusalén, Judea yéetel le máaxo'ob caja'ano'ob tu j lakin ti' u ja'il 
Jordan. 

San Mateo 5 

Jesús cu tze'ec te j pu'uco' 

1Jesuse' le ca tu yilaj le ya'ab máaco'obo' j na'ac te j pu'uco' ca j culaji. Ca j 
náadz u aj canbalo'obe', 
2ca jo'op' u ca'anbesico'ob beya': 

Máaxo'ob qui'imac u yóolo'ob u yóolo'ob 
(Lc 6.20-23) 

3Qui' u yóolo'ob le máaxo'ob cu kajóoltico'ob u yóotzilil u pixano'obo', tumen 
u ti'alo'ob u ajawil ca'an. 
4Qui' u yóolo'ob le máaxo'ob okom u yóolo'obo', tumen Ku bíin qui'imaccunsic 
u yóolo'ob. 
5Qui' u yóolo'ob le máaxo'ob cabal u yóol u pucsi'ikalo'obo', tumen bíin u 
ti'alto'ob le lu'uma'. 
6Qui' u yóolo'ob le máaxo'ob wi'ijo'ob yéetel ukajo'ob u ti'al u beetico'ob ba'ax 
utz tu t'aan Ku, tumen leti' cu bin áantico'ob u ti'al u beeto'ob beyo'. 
7Qui' u yóolo'ob le máaxo'ob cu ch'a'ico'ob óotzilil ti' u láak máaco'obo', tumen 
bíin ch'a'abac óotzilil ti'ob tumen Ku. 
8Qui' u yóolo'ob le máaxo'ob sac u pucsi'ikalo'obo', tumen leti'obe' bíin u yilo'ob 
Ku. 
9Qui' u yóolo'ob le máaxo'ob cu meyajo'ob u ti'al ca yanac jéedzel óolal ichil 
máaco'ob, tumen bíin a'ala'aque', leti'obe' u paalalo'ob Ku. 
10Qui' u yóolo'ob le máaxo'ob cu mukyajtico'ob ch'a'apachtajil tu yo'olal u 
beetico'ob ba'ax utz tu t'aan Ku, tumen u ti'alo'ob u ajawil ca'an. 
11Qui' a wóole'ex le quéen po'och'oque'ex tumen máaco'ob, quéen beeta'ac ti' 
te'ex ba'alo'ob kaastac, bey xan quéen líikesa'ac ta wóokole'ex tuláacal tuuso'ob 
tin wo'olal. 
12Qui'ichajac a wóole'ex, tumen bíin a kame'ex jun p'éel nojoch bo'olal te j 
ca'ano', tumen bey xan ch'a'apachta'abico'ob le aj bóobato'ob j taalo'ob táanil 
ti' te'exo'. 

Te'exe' u ta'abil yéetel u sáasilil yóokolcaab 
(Mc 9.50; Lc 14.34-35) 

13Te'exe' u ta'abile'ex yóokolcaab. Ba'ale' wa cu sa'atal u ch'óoch'il le ta'abo', 
¿bix cu bin ca'a ch'óoch'quinaj? Mix ba'al u biilal ba'ale' chéen u ti'al j pulbil 
yéetel u ti'al j pepe'echa'atbil tumen máaco'ob. 

14Te'exe' u sáasilil yóokolcaab. Jun p'éel nojoch caaj yaan yóokol jun p'éel 
pu'uque' ma' tu páajtal u ta'aca'al. 
15Mix cu t'a'abal jun p'éel sáasil u ti'al ca dza'abac yáanal jun p'éel muut; ba'ale' 
cu dza'abal ca'anal u ti'al ca u sáasilcunt tuláacal le máaxo'ob yano'ob ich najo'. 
16Bey xan te'ex il a wile'ex ca juulnac a sáasile'ex tu táan le máaco'obo', tumen 
beyo', le quéen u yilo'ob le utz ca beetique'exo', yaan u qui'iquit'antico'ob a 
Taataex yaan te j ca'ano'. 

Jesús cu ca'ansaj tu yo'olal le a'almaj t'aano' 

17Ma' a tucultique'ex wa j taalen in lukes u ya'almaj t'aan mix xan u ca'anbesaj 
le aj bóobato'obo': Ma' j taalen in lukesi' ba'ale' j taalen in we'es ba'ax jach u 
káat u ya'ale. 
18Tumen tu jaajil quin wa'alic ti' te'ex ca'aliquil yaan ca'an yéetel lu'ume' ma' 
bíin lukesa'ac mix u asab chichanil ti' le a'almaj t'aano' tac quéen dzo'ocpajac 
tuláacal le ba'ax o'olal dza'ano'. 
19Le beetique' le máax ma' tu dzo'ocbesic je'el máacalmáac ti' le a'almaj t'aano', 
quex le u jach chichanilo', yéetel ca u ca'anbes ti' máaco'ob beyo', jach chichan 
bíin ila'ac tu ajawil Ku. Ba'ale' le máax cu dzo'ocbesic yéetel cu ca'anbesic xan 
ti' máaco'ob u beeto'ob beyo', nojoch bíin ila'ac tu ajawil Ku. 
20Tumen quin wa'alic ti' te'exe', wa a cuxtale'ex ma' asab toj ti' u cuxtal u j 
ca'anbesajilo'ob le a'almaj t'aano' yéetel ti' u cuxtal le fariseobo', ma' bíin 
ocoque'ex tu ajawil Ku. 

Jesús cu ca'anbesaj tu yo'olal le p'u'ujulo' 
(Lc 12. 57-59) 

21Te'exe' a wu'uymaje'ex j a'ala'ab ti' le úuchben máaco'ob: Ma' a quíimsaj 
wíinic, tumen le máax cu quíimsaj wíinique' bíin p'is óolta'ac. 
22Ba'ale' tene' quin wa'alic ti' te'ex, le máax cu p'u'ujul yéetel u sucu'une', yaan 
u xot kinta'al. Le máax cu poch'ic u sucu'une' bíin p'is óolta'ac tumen u 
nuuctaquil le caajo'; le máax xan cu ya'alic j ma' na'at ti' u sucu'une', bíin u 
najmat u káakil metnal. 

23Bey túuno' wa ca bisic a ti'ibil óolal tu cúuchil kultajile', ba'ale' cu ka'ajal ti' 
teech, kuux teech a sucu'une', 
24p'at a ti'ibil óolal te'elo', xeen táanil a caxant qui'imac óolal yéetel a sucu'un. 
Cu dzo'ocole' cu páajtal a suut a kub a ti'ibil óolal. 
25Wa yaan máax cu taquic a pool ti' aj p'is óole', il a wil a caxtic qui'imac óolal 
tu yéetele', ca'aliquil ti' yane'ex te j bejo', tu yo'olal ma' u kubiquech ti' aj p'is 
óol, tumen le aj p'is óolo' je'el u kubiquech u ti'al ca ka'alaquech. 
26Tu jaajil quin wa'alic ti' teche', ma' bíin jáalkabta'aquech wa ma' p'is a láaj 
bo'otic tac u dzooc centavo. 

Jesús cu ca'anbesaj tu yo'olal le nupkebano' 

27Te'exe' a wu'uymaje'ex j a'ala'ab ti' le úuchben máaco'obo': Ma' a nup 
kebantal. 
28Ba'ale' tene' quin wa'alic ti' te'exe' je'el máaxac cu pactic jun túul co'olel u ti'al 
u dzíibolte' dzo'oc u nupkebantal tu pucsi'ikal tu yéetel. 
29Le beetique' wa a x no'oj ich cu beetic a lúubul ti' kebane' jóokes a pule, tumen 
asab ma'alob ca sa'atac jun xet' a wíinclile' ma' ca pu'uluc metnal tuláacal a 
wíinclil. 
30Bey xan wa a x no'oj kab cu beetic a lúubul ti' kebane', xot' a pule, tumen 
asab ma'alob ca sa'atac jun xéet' a wíinclile' ma' ca pu'uluc metnal tuláacal a 
wíinclil. 

Jesús cu ca'ansaj tu yo'olal le p'atbáilo' 
(Mt 19.9; Mc 10.11-12; Lc 16.18) 

31A'ala'ab xan úuche': Je'el máaxac cu xúump'atic u yatane' u najmal u dzáic u 
ju'unil p'atbáil ti'. 
32Ba'ale' tene' quin wa'alic ti' te'exe', le máax cu xúump'atic u yatan wa ma' tu 
yo'olal nupkebane', cu beetic u nupkebantal. Le máax cu dzo'ocol u beel yéetel 
le co'olel xúump'ata'ano' cu nupkebantal xan. 

Jesús cu ca'ansaj tu yo'olal jalach t'aan 

33Bey xan a wu'uymaje'ex a'ala'ab ti' le úuchben máaco'obo': Bic p'áatac ma' a 
dzo'ocbesic ba'ax a wa'almaj a beetic tu kaaba' Ku. 
34Ba'ale' tene' quin wa'alic, ma' u najmal a jalach t'aane'ex tu yo'olal chéen mix 
ba'ali'. Ma' u najmal xan a jalach t'aane'ex tu yo'olal ca'an, tumen u jalach 
káanche' Ku. 
35Mix tu yo'olal lu'umi', tumen u cúuchil tu'ux cu t'alcuntic u yooc; mix tu 
yo'olal Jerusalén, tumen u caajal nojoch Ajaw. 
36Mix u najmal a jalach t'aan tu yo'olal a pooli', tumen ma' tu páajtal a saccuntic 
wa a booxquintic mix jun cúul u tzo'otzel a pool. 
37Chéen u najmal a wa'alique'ex, bey, wa ma', tumen tuláacal ba'al cu máan 
tíip'il ti' lela', ti' kaasiba'al u taal. 

Jesús cu ca'anbesaj tu yo'olal le sut lobilo' 
(Lc 6.29-30) 

38Te'exe' a wu'uymaje'ex j a'ala'ab ti' le úuchen máaco'obo': Ich tu yo'olal Ich 
yéetel coj tu yo'olal coj. 
39Ba'ale' tene' quin wa'alic ti' te'ex: Ma' a sutique'ex le loob cu beetic jun túul 
kaakas máac, ba'ale' wa cu lajiquech ta x no'oj p'u'uque', suut le u láak a p'u'uc 
ti'o'. 
40Wa máax cu taquic a pool tumen u káat u ch'a'a ti' teech a nooke', cha'a u 
bisic xan a tep'. 
41Wa cu beeta'al a bisic jun p'éel cuuch yóokol táancoch lúube', bis yóokol stet 
lúub. 
42Je'el máaxac ca u káat ti' teech wa ba'axe', dzáa ti'; ma' a sutic a paach ti' jun 
túul máac cu káatic ti' teech u majant wa ba'ax. 

Yaacunaj ti' aj p'ec óolo'ob 
(Lc 6. 27-28,32-36) 

43Bey xan a wu'uymaje'ex j a'ala'ab úuche': Yaabilt a wéet bisajbáa yéetel p'ect 
a aj p'ec óolo'ob, 

44Ba'ale' tene' quin wa'alic ti' te'ex: yaabilt a aj p'eeco'ob, payalchi'inene'ex tu 
yo'olal le máaxo'ob poch'ique'exo' yéetel cu ch'apachtique'exo'. 
45Beyo' te'exe' bíin paalalta'aque'ex tumen a Taataex yaan te j ca'ano', tumen 
leti' beetic u jóokol kiin tu yóokol kaakas máaco'ob yéetel tu yóokol utzil 
máaco'ob; cu túuxtic cháac tu yóokol máaxo'ob toj u cuxtalo'ob yéetel tu yóokol 
máaxo'ob ma' toj u cuxtalo'obi'. 
46Tumen wa te'ex ca yaabiltique'ex chéen le máaxo'ob yaabiltique'exo', ¿ba'ax 
bo'olil bíin a kame'ex tu yo'olal lelo'? Tac le j kam patano'obo' bey u 
beetico'obo'. 
47Wa ca tziquique'ex xan chéen a sucu'une'exe', ¿ba'ax ma'alobil ca beetique'ex? 
Tac le máaxo'ob ma' ocsaj óolo'ob cu beetico'ob beyo'. 
48Te'ex túune' chuca'anchajac a wutzile'ex je'el bix a Taataex yaan te j ca'ano' 
chuca'an u yutzil. 

San Mateo 6 

Jesús cu ca'ansaj tu yo'olal le utzil meyajo'obo' 

1Ma' a beetique'ex a wutzil meyaje'ex tu táan máaco'ob chéen u ti'al ca u yilo'ob. 
Wa ca beetique'ex beyo', mix jun p'éel bo'olal bíin a kame'ex ti' a Taataex yaan 
te j ca'ano'. 
2Le beetique' le quéen a wáant le óotzilo'obo', ma' a beetic u yusta'al paax ta 
táan, je'el bix u beetic le j ca'a p'éel icho'ob te tu'ux cu muuch'talo'obo' yéetel 
te j kíiwico'obo', lelo'oba' cu beetico'ob beyo' u ti'al ca utzil t'antaco'ob tumen 
máaco'ob. Tu jaajil quin wa'alic te'exe', dzo'oc u kamico'ob u bo'olalo'ob beyo'. 
3Ba'ale' teche' le quéen a wáant le óotzilo'obo', il a wil ma' u yila'al mix tumen 
a jach ma'alob wéet óol; 
4ilawil a x mucul beetic. A Taata máax táan u yilic ba'ax ca x mucul beetique' 
leti' bíin u dzáa teech a bo'olal. 

Jesús cu ca'ansaj tu yo'olal le payalchi'o' 
(Lc 11.2-4) 

5Te'exe' le quéen payalchi'inaque'exe', ma' a béeytale'ex je'el bix le ca'a p'éel 
icho'obo' máaxo'ob utz tu t'ano'ob u wa'atalo'ob payalchi' te tu'ux cu 
muuch'talo'obo' yéetel te j noj bejo'obo' tu yo'olal u yila'alo'ob tumen máaco'ob. 
Tu jaajil quin wa'alic te'exe', dzo'oc u kamico'ob u bo'olalo'ob beyo'. 
6Ba'ale' teche' le quéen payalchi'inaqueche', ooquen ta wotoch, kal u jool naile' 
ca payalchi'inaquech ti' a Taata chéen ta juunal tu yéetel. A Taata máax táan u 
yilic ba'ax ca x mucul beetique', leti' bíin u dzáa teech a bo'olal. 
7Le quéen payalchi'inaqueche', ma' a babal a'alic ma' nu'uca'an t'aano'obi', je'el 
bix u beetic le máaxo'ob ma' u kaj óolo'ob Ku, tumen cu tucultico'obe' tu yo'olal 
u sen t'aano'obe' bíin u'uyaco'ob. 
8Ma' a béeytale'ex je'el bix leti'obo', tumen le Taatao' u yojel ba'ax kabéet te'ex 
ma'ili' a káate'ex ti'e'. 
9Te'exe' payalchi'inene'ex beya': C Yuum yanech te j ca'ano', quili'ichcunsa'ac a 
kaaba'. 
10Talac a ajawil. Beeta'ac ba'ax a káat way lu'ume' je'el bix u beeta'al te j ca'ano'. 
11Dzáa to'on bejela'e' le waaj kabéet ti' to'on sáamsamalo'. 
12Sa'ates to'on le kaas dzo'oc c beetico', je'el bix to'on c sa'atsic le máaxo'ob cu 
beetic to'on kaaso'. 
13Ma' a cha'ic c lúubul ti' túuntaj óolal, ba'ale' toco'on ti' kaas. Tumen a ti'al le 
ajawilo', le páajtalilo' yéetel le nojbe'enilo' u ti'al kiino'ob mina'an u xuul. 
Amen. 
14Tumen wa te'ex ca sa'atsique'ex le kaas cu beeta'al te'ex tumen máaco'obe', 
bey xan te'ex bíin sa'atsa'ac a si'ipile'ex tumen a Taataex yaan te j ca'ano', 
15ba'ale' wa ma' táan a sa'atsique'ex le máaxo'ob cu si'ipil ti' te'exo', bey xan a 
Taataex ma' bíin u sa'ates a si'ipile'exi'. 

Jesús cu ca'ansaj tu yo'olal le su'ukino' 

16Te'exe' le quéen su'ukinaque'exe' ma' a cha'ique'ex u okom óolta'al a wiche'ex 
je'el bix u beetic le j ca'a p'éel icho'obo'; tumen leti'obe' bey u beetico'obo' u ti'al 

ca ila'ac tumen máaco'ob táan u su'ukino'ob. Tu jaajil quin wa'alic te'exe', dzo'oc 
u kamico'ob u bo'olalo'ob beyo'. 
17Ba'ale' teche' le quéen su'ukinaqueche', p'o'o a wich yéetel qui'ibocquint a 
pool, 
18u ti'al ma' u kajóolta'al tumen máaco'ob wa táan a su'ukin. A Taata máax yaan 
tu juunal ta wéetelo', chéen leti' cun ilic, leti'e' bíin u dzáa teech a bo'olal. 

Ayikalilo'ob te j ca'ano' 
(Lc 12.33-34) 

19Ma' a much'quintique'ex ayikalilo'ob way lu'ume', tu'ux cu kascunaj kamas 
yéetel tu'ux cu cuuxumtal tuláacal ba'al, cu pa'abal najo'ob tumen j oocolo'ob 
u ti'al u yoocolo'ob. 
20Ba'ale' much'quinte'ex ayikalilo'ob te j ca'ano', tu'ux ma' tu kascunaj kamas 
mix cu cuuxumtal mix ba'al, mix xan tu pa'abal najo'ob tumen j oocolo'ob u 
ti'al u yoocolo'ob. 
21Tumen tu'ux yaan a ayikalile'exe', ti' bíin yanac a pucsi'ikale'exi'. 

U sáasilil Wíinclil 
(Lc 11.34-36) 

22A wicho'obe' bey jun p'éel sáasil ti' a wíinclile'; bey túuno' wa ma'alobtac a 
wicho'obe', tuláacal a wíinclile' yaan u yantal sáasil ti'; 
23ba'ale' wa ma' ma'alobtac a wicho'obe', tuláacal a wíinclil cun yantal ich 
éekjoch'e'enil. Le beetique' wa éekjoch'e'en le sáasil yaan techo', ¡Buca'aj túun 
booxil le éekjoch'e'enilo'! 

Ma' tu páajtal u meyajta'al ca'a túul dzul 
(Lc 16.13) 

24Mix máac cu páajtal u meyajtic ca'a túul dzuul, tumen bíin u p'ect jun tuli' 
yéetel bíin u yaabilt u láak; wa, bíin u bisubáa yéetel jun túule' yéetel bíin u 
cúulpachcunt u láak. Ma' tu páajtal a meyajtique'ex Ku wa táan a meyajtique'ex 
le taakino'. 

Kue' cu canantic u paalal 
(Lc 12.22-31) 

25Quin wa'alic túun te'exe': Ma' a sen tuucule'ex tu yo'olal a cuxtale'ex, ba'ax 
can a jaante'ex wa ba'ax can a wuke'ex, mix tu yo'olal a wíinclile'ex, ba'ax can 
a búuquinte'ex. ¿Ma' wa asab yaan u tojol le cuxtal ti' le janalo', bey xan le 
wíinclil ti' le nooko'? 
26Pacte'ex le ch'íich'o'ob cu xiknalo'obo', ma' tu paakalo'ob mix tu jocho'ob, mix 
teech u líikesico'ob u yich paakal ti' ch'iilo'ob, ba'ale' a Taata eex yaan te j 
ca'ano' leti' tzéentico'ob. ¿Ma' wa asab yaab a tojole'ex ti' le ch'íich'o'obo'? 
27¿Máax ti' ichile'ex je'el u páajtal u asab ca'analcunsic u wíinclil chéen iquil u 
sen tuucule'? 
28¿Ba'ax ten ca sen tucultique'ex ba'ax can a búuquinte'ex? Ile'ex bix u ch'íijil u 
nicte'ilo'ob káax, ma' tu meyajo'ob mix tu chuyo'ob. 
29Ba'ale' jach tu jaajil quin wa'alic te'exe', mix ajaw Salomón, yéetel tuláacal u 
co'ocoj nooko'obe' tu búucbesubáa je'el bix jun cúul ti' le nicte'obo'. 
30Wa Ku bey u búucbesic le xíiw bejela'e' ti' yaan te j káaxo', sáamal cu 
tóoca'ale'. ¿Ma' wa je'el u beetic asab yaab utz ti' te'ex, jun p'íit ocsaj óol 
wíinique'ex? 
31Le beetique' ma' a sen tuucule'ex táan a wa'alique'ex: ¿Ba'ax c bíin jaante?, 
wa ¿Ba'ax c bin uke? wa ¿Ba'ax c bin búuquinte? 
32Tumen u cajnáalilo'ob le yóokolcaaba' cu caxtico'ob tuláacal le ba'alo'oba', 
ba'ale' te'exe' yaan te'ex jun túul Taata te j ca'ano' u yojel kabéet te'ex tuláacal 
le ba'alo'oba'. 
33Bey túuno' caxte'ex táanil u ajawil Ku yéetel le toj cuxtal utz tu t'aan leti'o', 
tuláacal túun le ba'alo'oba' bíin dza'abac te'ex xan. 
34Ma' a sen tucultique'ex túun u kiinil sáamal, tumen u kiinil sáamale' yaan u 
kuchul yéetel sen tuuculilo'ob. Tuláacal kiine' cu kuchul yéetel yaayam 
óolalo'ob. 

San Mateo 7 

Ma' a p'is óoltique'ex u láak máaco'ob 

(Lc 6.37-38,41-42) 

1Ma' p'is óoltique'ex u láak máaco'ob tu yo'olal ma' a p'is óolta'ale'ex. 
2Tumen bíin p'is óolta'aque'ex tumen Ku je'el bix a p'is óoltique'ex u láak 
máaco'obe', bíin xan p'i'isique'ex yéetel le x p'isib iquil a p'isique'ex u láak 
máaco'obo'. 
3¿Bix anil cu páajtal a wilic le chan sojol yaan tu yich a sucu'uno' wa ma' táan 
u páajtal a wilic le che' yaan ta wich techo'? 
4Wa yaan jun p'éel che' ta wiche' ¿bix úuchac u páajtal a wa'alic ti' a sucu'un: 
cha'a in jóokesic le chan sojol yaan ta wicho'? 
5¡J ca'a p'éel ich! jóokes táanil le che' yaan ta wicho' tu yo'olal beyo' ca páatac 
a wilic ma'alob a jóokesic le chan sojol yaan tu yich a sucu'uno'. 
6Ma' a dzáique'ex le quili'ich ba'alo'ob ti' peeko'ob, bix úuchac ca u suticuba'ob 
ta wóokole'ex u ti'al u xe'exet'ique'ex. Mix a pulique'ex a perlaex ti' kéekeno'ob 
u ti'al ca u pepe'echa'ato'ob. 

Káatnene'ex, caxannene'ex, kopnene'ex 
(Lc 11.9-13; 6.31) 

7Káatnene'ex, bíin dza'abac te'ex tumen Ku; caxannene'ex, bíin a nuptáante'ex; 
koopnene'ex, bíin je'ebec te'ex le jool najo'. 
8Tumen máax cu káataje' cu kam; máax cu caxane' cu nuptáan; máax xan cu 
kope' cu je'ebel jool naj ti'. 
9¿Yaan wa máax ichile'ex je'el u dzáic jun p'éel tuunich ti' u paal le quéen 
káata'ac waaj ti'e'? 
10¿Wa ca u dzáa jun túul caan ti' le quéen kata'ac jun túul cay ti'e'? 
11Wa te'ex, quex kaakas máaque'ex, a wojele'ex a dza'ex ma'alob ba'alo'ob ti' a 
paalale'exe', a Taataex yaan te j ca'ano' asab je'el u dzáic ma'alob ba'alo'ob ti' 
máaxo'ob káatic ti'o'. 

12Bey túuno' beete'ex mantadz ti' u láak máaco'ob le ba'ax a káate'ex ca u 
beeto'ob ti' te'exo'; tumen le cu ca'ansic u ya'almaj t'aan Moisés yéetel u 
dzíibo'ob le aj bóobato'obo'. 

Le ca'a p'éel jool najo'obo' 
(Lc 13.24) 

13Ooquene'ex ti' le nu'unut' jool najo'. Tumen cóoch le jool naj bey xan le bej 
cu bíin ti' xu'ulsajilo', yéetel ya'ab máaco'ob cu yoclobi'; 
14ba'ale' nu'ut' le jool naj bey xan le bej cu bin ti' cuxtalo', yéetel jach jun p'íit 
máaco'ob nuptantico'ob. 

Jun cúul chee' cu kaj óolta'al tu yo'olal u yiich 
(Lc 6.43-44) 

15Canataba'ex ti' le tuus máaco'ob cu ya'alico'ob táan u t'aano'ob tu yo'olal Ku. 
Cu taalo'ob ti' te'ex je'el bix j tamano'obe', ba'ale' tu pucsi'ikalo'obe' beyo'ob 
chacmo'ole'. 
16Te'exe' je'el u páajtal a kaj óoltique'exo'obe' tu yo'olal ba'ax cu beetico'ob, 
tumen ma' teech u t'o'ocol uva ti' ki'ixo'ob, mix higo ti' tzacamo'ob. 
17Bey túuno', tuláacal ma'alob che'e' cu dzáic ma'alob ich, ba'ale' le kaakas che'e' 
kaakas ich cu dzáic. 
18Jun cúul ma'alob che'e ma' tu páajtal u dzáic kaakas ich, mix xan jun cúul 
kaakas che' cu páajtal u dzáic ma'alob ich. 
19Tuláacal che' ma' táan u dzáic ma'alob iche', cu ch'a'acale' cu tóoca'al ti' káak. 
20Le beetique', te'exe' je'el a kaj óoltiquexo'ob tu yo'olal ba'ax cu beetico'obe'. 

Ma' tuláacal máac bíin oococ tu ajawil Ku 
(Lc 13.25-27) 

21Ma' tuláacal le máaxo'ob cu ya'alico'ob ten: Yuumtzil, Yuumtzil, bíin ojco'ob 
tu ajawil Ku, ba'ale' chéen le máaxo'ob cu beetico'ob u alab óolal in Taata yaan 
te j ca'ano'. 
22Le quéen kuchuc le kiino', yaab máaxo'ob bíin u ya'alo'ob ten: Yuumtzil, 
Yuumtzil, to'one' j t'aanajo'ob ta kaaba', ta kaaba' xan t jóokesaj kaakas 
pixano'ob, ta kaaba' xan t mentaj ya'ab chíiculalo'ob. 

23Ba'ale' tene' bíin in wa'al ti'ob: Mix bikin in kaj óolte'ex; ¡tzelaba'ex tin táan, 
te'ex ta beetaje'ex ba'alo'ob kaastac! 

Ca' p'éel chuunpako'ob 
(Mc 1.22; Lc 6.47-49) 

24Le máax cu yu'ubic in t'aan yéetel cu beetic ba'ax quin wa'alique', bey jun 
túul máac yaan u na'at tu beetaj u yotoch tu yóokol tuuniche'. 
25J káax cháaque', áalcabnaj le ja'obo', j taal ka'amcach iik tu yóokol le najo', 
ba'ale' ma' j lúubi', tumen yóokol tuunich yaan u chunpakil. 
26Le máax cu yu'ubic in t'aan, ba'ale' ma' tu beetic ba'ax quin wa'alique', bey 
jun túul máac mina'an u na'at tu beetaj u yotoch tu yóokol le sa'am lu'umo'. 
27J káax cháaque', áalcabnaj le ja'obo', j taal ka'amcach iik tu yóokol le najo'. 
ca j lúubi, ¡Ca jach xu'ulsa'abi'! 
28Le ca j dzo'oc u t'aan Jesuse', le máaco'obo' jaka'an u yóolo'ob tu yo'olal u 
ca'ansaj; 
29tumen cu ca'ansaj bey jun túul máac yaan u páajtalile', ma' je'el bix u j 
ca'anbesajilo'ob le a'almaj t'aano'. 

San Mateo 8 

Jesús cu dzáic u toj óolal ti' jun túul máac yaan jaway ti' 
(Mc 1.40-45; Lc 5.12-16) 

1Le ca j éem Jesús ti' le pu'uco', ya'ab máaco'ob j bin tu paach. 
2Jun túul máac yaan jáaway ti'e' tu nadzubae', j xolaj tu táan Jesuse' ca tu 
ya'alaj ti': Yuumtzil, wa a káate' cu páajtal a dzáic in toj óolal. 
3Jesús túune' tu tich'aj u kabe' ca tu péedzkabtaj, táan u ya'alic: ¡In káati!. ¡Anac 
a toj óolal!. Tu séeblaquil utzchaj le máac yaan jáaway ti'o'. 
4Ca j a'ala'ab ti' tumen Jesús: Il a wil ma' a tzicbaltic ti' mix máac, ba'ale' xeen 
we'esabáa ti' le aj kiino', yéetel dzáa le ti'ibil óolal u ya'almaj Moisés, tu yo'olal 
u yojéelta'al tumen tuláacale' dzo'oc u toojtal a wóol. 

Jesuse' cu dzáic u toj óolal u palitzil jun túul centurion 
(Lc 7.1-10) 

5Le ca'a j ooc Jesús tu caajil Capernaume', jun túul centurione' tu nadzajubae' 
u ti'al u káat óoltic ti' Jesús, 
6táan u ya'alic: Yuumtzil, in palitzile' chilicbal tin taanaj, túuch' u wíinclil, táan 
u mukyajtic yaayaj ki'inamilo'ob. 
7Ca tu ya'alaj jesús: Je'el in bin in dzáa u tooj óolale'. 
8Le centuriono' tu núucaj: Yuumtzil, tene' ma' táan in najmatic ca ocoquech tin 
taanaj; chéen a'al le t'aano', beyo' cu tojtal u yóol in j palitzil. 
9Tumen ten xane' tu yáanal u páajtalil in nuuctaquilo'ob yanen, ba'ale' yaan aj 
ba'atelo'ob xan yáanal in páajtalil. Le quéen in wa'al ti' jun túul ca xi'ique' cu 
bin; wa quin wa'alic ti' u láak ca taalaque' cu taal; le quéen in wa'al ti' in palitzil 
ca u beet wa ba'axe', cu beetic. 
10Le ca tu yu'ubaj Jesús le núuca', ja'ak u yóol, ca tu ya'alaj ti' le máaxo'ob 
tzaypachtico': Tu jaajil quin wa'alic te'exe' ma' in wil ti' tuláacal Israel mix jun 
túul máac yaan u ya'ab ocsaj óolal je'el bix yaan ti' le máaca'. 
11Tene' quin wa'alic te'exe' yaan u taal ya'ab máaco'ob j lakinilo'ob yéetel j 
chikinilo'ob u ti'al ca culaco'ob janal yéetel Abraham, Isaac yéetel Jacob tu 
ajawil Ku; 
12ba'ale' le máaxo'ob unaj u yantalo'ob te j ajawilo' bíin jóokesa'aco'ob táancab 
tu'ux éekjoche'en, te'elo' bíin okolnaco'ob yéetel bíin jach' cojnaco'ob. 
13Ca tu ya'alaj Jesús ti' le centuriono': Xeen ta wotoch beetchajac le ba'ax ta 
wocsaj óoltajo'. Le palitzil túuno' toojchaj u yóol ti' le jun súutuco'. 

Jesuse' cu dzáic u toj óolal u suegra Pedro 
(Mc 1.29-31; Lc 4.38-39) 

14Jesuse' j bin tu yotoch Pedro, te'elo' tu yilaj chilicbal u suegra Pedro, tumen 
táan u chocwil. 
15Tu machaj tu kabe' ca j síischaj u chocwil. J líik túune' ca jo'op' u 
meyajtico'ob. 

Jesús cu dzáic u toj óolal ya'abcach koja'ano'ob 
(Mc 1.32-34; Lc 4.40-41) 

16Le ca j áakabchaje' j taasa'ab tu yicnal Jesús ya'ab máaco'ob yaan kaakas 
pixan ti'ob, ba'ale' yéetel jun p'éel t'aane' tu jóokesaj le kaakas pixano'obo', tu 
dzaj xan u toj óolal tuláacal le koja'ano'obo'. 
17Lela' úuch tu yo'olal u dzo'ocpajal ba'ax tu ya'alaj aj bóobat Isaías le ca tu 
ya'alaj: Leti'e' tu ch'a'aj c x ma' muukilo'ob yéetel tu bisaj c koja'anilo'ob. 

Le máaxo'ob u káato'ob u tzaypachto'ob Jesuso' 
(Lc 9.57-62) 

18Le ca tu yilaj Jesús bakpachta'an tumen ya'ab máaco'obe', tu ya'alaj ca 
máanaco'ob tu táanxel tzéelil le xéel ja'o'. 
19Jun túul u aj ca'anbesajil le a'almaj t'aano' tu nadzajubae' ca tu ya'alaj ti' 
Jesús: Aj ca'anbesaj, in káat bin ta paach je'el tu'uxac ca xi'iqueche'. 
20Ca j núuca'ab ti' tumen Jesús: Le ch'omaco'obo' yaan u yáactuno'ob. bey xan 
le ch'íich'o'obo' yaan u ku'ob, ba'ale' u Paal Maque' mina'an tu'ux u t'alcuntic u 
pool. 
21U láake', máax jun túul ti' u aj canbalo'obe', tu ya'alaj ti' Jesús: Yuumtzil. cha'a 
in bin táanil in muc in taata. 
22Jesuse' tu núucaj ti': Tzaypachteni', cha'a le quimeno'obo' u muquic u 
quimeno'ob. 

Jesús cu jedzcuntic chac ikal 
(Mc 4.35-41; Lc 8.22-25) 

23Jesuse' j ooc ti' le cheemo' ca j ooc xan u aj canbalo'ob tu yéetel. 
24Ca j taal te j ka'anabo' jun p'éel chac ikal, tu yo'olal u sen ka'amile' tac u cuclil 
le ja' cu yocol ichil le cheemo', ba'ale' Jesuse' táan ca'ach u wenel. 
25Ca j bin u aj canbalo'ob ajsic ca tu ya'alajo'ob ti': ¡Yuumtzil, toco'oni' tumen 
táan c búulul! 
26Leti'e' tu núucaj ti'ob: ¿Ba'ax ten sen sajaque'ex? ¿Ba'ax ten jach jun p'íit a 
wocsaj óolale'ex? J líik túune' ca tu keyaj le iiko' yéetel le ka'anabo'; tu 
séeblaquil p'áat tuláacal jach jejedzqui. 

27Le máaco'obo' ja'ak u yóolo'ob ca tu káat chi'ituba'ob: ¿Máax le máac cu 
yu'uba'al u t'aan tac tumen le iiko'ob yéetel ka'anabo'? 

Le ca'a túul Gadaraob yaan kaakas pixan ti'obo' 
(Mc 5.1-20; Lc 8.26-39) 

28Le ca j kuch Jesús tu lu'umil Gadara, tu táanxel tzéelil le xéel ja'o', jóok ca'a 
túul máaco'ob ichil le mucnalo'obo', ca tu nadzajuba'ob ti'. Tu ca'a túulilo'obe' 
yaan kaakas pixan ti'ob, tu yo'olal jach dzíictaco'obe' mix máac cu máan ca'ach 
te j bejo'. 
29Ca jo'op' u yawatico'ob: ¡Ma' a wocsicabáa t éetel, Jesús u Paal Yuum! ¿J 
taalech wa u ti'al a dzáa to'on yaayaj óolal ma'ili' kuchuc u kiinile'? 
30Ma' náach te'elo' yaan ya'ab kéekeno'ob cu máan janalo'obi'. 
31Le kaakas pixano'obo' tu káat óoltajo'ob ti' Jesús: Wa ca jóokesico'one', cha'a 
c ocol ti' le kéekeno'obo'. 
32Ca túun j a'ala'ab tumen Jesús: Ma'alob, ooquene'ex ti'ob, le kaakas pixano'ob 
túuno' jóoko'ob ti' le máaco'obo' ca j ooco'ob ti' le kéekeno'obo'; cu dzo'ocole' 
tuláacal le kéekeno'obo' tu puljuba'ob ti' jun p'éel tamcach cúuchil, j lúubo'ob 
ichil le ka'anabo' ca j búulo'ob. 
33Le máaxo'ob canantic le kéekeno'obo' j áalcabnajo'ob jaka'an u yóolo'ob. le 
ca j kucho'ob te j caajo', jo'op' u tzicbaltico'ob tuláacal le ba'alo'oba', yéetel le 
ba'ax j úuch ti' le máaco'ob yaan kaakas pixan ti'obo'. 
34Ca túun jóok tuláacal u cajnáalilo'ob le caajo' ca j bino'ob tu'ux yaan Jesús, 
le ca tu yilajo'obe', tu káat óoltajo'ob ti' ca lukuc ti' u lu'umo'ob. 

San Mateo 9 

Jesuse' cu dzáic u toj óolal ti' jun túul máac túuch' u wíinclil 
(Mc 2.1-12; Lc 5.17-26) 

1Jesuse' j ooc túun ti' jun p'éel cheeme', bin táanxel tzéelil le ka'anabo', ca j 
kuch tu caajal. 

2J taasa'ab ti' jun túul máac túuch' u wíinclil chilicbal ti' jun p'éel kóochche'; le 
ca tu yilaj Jesús u yocsaj óolalo'obe' tu ya'alaj ti' le koja'ano': Anac a wóol, in 
paal; sa'atsa'an a kebano'ob. 
3Dze'edzec túun ti' u aj ca'anbesajilo'ob le a'almaj t'aano' tu tucultajo'ob: Le 
máaca' táan u poch'ic Yuum Ku. 
4Tumen Jesús u yojel ba'ax cu tucultico'obe', tu ya'alaj ti'ob: ¿Ba'ax ten jach 
kaas a tuucule'ex?, 
5¿tumen ba'ax asab séeba'an u ya'ala'al: Sa'atsa'an a kebanoob, wa u ya'ala'al, 
Líiken, xíimbalnen? 
6Ma'alob túun, bin in ca'aj in we'es te'exe' u Paal Máaque' yaan u páajtalil ti' u 
ti'al u sa'atsic kebano'ob way yóokol le lu'uma'. Ca tu ya'alaj túun ti' le máac 
túuch' u wíinclilo': Líiken ch'a'a a kóochche'e, ca xi'iquech ta wotoch. 
7Le máac túuch' u wíinclilo' j líik túune' ca j bin tu yotoch. 
8Le máaco'obo', le ca tu yilajo'obe', j sajacchajo'ob, ca tu qui' t'antajo'ob Yuum 
Ku tumen tu dzáa ti' máaco'ob le páajtalila'. 

Jesús cu t'anic Mateo 
(Mc 2.13-17; Lc 5.27-32) 

9Jesuse' j luk te'elo', ca tu yilaj jun túul máac, cu kaaba'intic Mateo, culucbal tu 
cúuchil tu'ux cu bo'ota'al le patano'obo', ca tu ya'alaj ti': Tzaypachteni', j líik 
túun Mateoe' ca j bin tu paach. 
10Culucbal janal Jesús te j najo' ca j kuch ya'ab j kam patano'ob yéetel u láak j 
keban máaco'obe' ca j culajo'ob janal yéetel Jesús, bey xan u aj canbalo'ob. 
11Ba'ale' le j fariseobo', le ca tu yilajo'obe', tu káat chi'itajo'ob ti' u j canbalo'obo': 
¿Bix anil a j ca'anbesaje'exe' cu janal yéetel le j kam patano'obo' bey xan yéetel 
le j keban máaco'obo'? 
12Jesuse' tu yu'ubaj ca tu ya'alaj ti'ob: Ma' kabéet aj dzaac ti' le máaxo'ob toj u 
yóolo'obo', ba'ale' kaabéet ti' le máaxo'ob koja'ano'obo'. 

13Xene'ex ca a cane'ex ba'ax u káat u ya'al le Quili'ich Dzíiba': Tene' in káat ca 
ch'a'ex óotzilil, ma' ca kube'ex quíimsbil ba'alche'obi'. Tumen ma' taalaja'anen 
u ti'al in t'aan máaxo'ob utzo'obo', ba'ale' le máaxo'ob kebano'obo' u ti'al ca u 
kexo'ob u tuuculo'ob. 

Cu káat chi'ita'al ti' Jesús tu yo'olal le su'ukino' 
(Mc 2.18-22; Lc 5.33-39) 

14U j tzaypacho'ob Juan Bautistae' tu nadzajuba'ob ti' Jesús ca tu káat chi'ito'ob 
ti': ¿Ba'ax ten to'on yéetel le fariseobo' ya'ab c su'ukin, ba'ale' a aj canbalo'obe' 
ma' tu su'ukino'ob? 
15Jesuse' tu núucaj ti'ob: ¿Je'el wa u páajtal u okom óolta'al le máaxo'ob 
t'aana'ano'ob u ti'al jun p'éel dzo'ocol beel ca'aliquil ti' yaan le íichamtzil tu 
yicnalo'obo'? Ba'ale' bíin talac u kiinil quéen lukesa'ac le íichamtzil ti'obo'; le 
túun quéen su'ukinaco'ob. 
16Mix máac cu pakacoctic jun p'éel úuchben nook yéetel u xéet'el túumben 
nook, tumen le túumben nooko' cu móotzole' cu jatic le úuchben nooko', cu 
asab nojochtal túun u jaatlil. 
17Mix cu dza'abal túumben vino ti' úuchben kéewelo'ob; tumen wa cu beeta'al 
beyo', le úuchben kéewelo'obo' cu xíiquilo'obe' cu kastal le kéewelo'obo' bey 
xan le vinoo'. Le o'olale' kabéet u dza'abal le túunben vinoo' ti' túumben 
kéewelo'ob, beyo' cu p'áatal ma'alob tu ca'a p'éelilo'ob. 

U x ch'upul paal Jairo yéetel le co'olel tu péedzkabtaj u suyem Jesús 
(Mc 5.21-43; Lc 8.40-56) 

18Ca'aliquil táan u ya'alic Jesús le ba'alo'oba' j kuch jun túul u nojochil le 
judíobo', j xolaj tu táane' ca tu ya'alaj: In ch'upul paale' táant u quíimile', ba'ale' 
wa ca taal yéetel ca dzáic a kab tu yóokole' je'el u ca'a cuxtale'. 
19J líik Jesuse' ca j bíin tu yéetel; u aj canbalo'obe' bino'ob xan tu paach. 
20Jun túul koja'an co'olel, dzo'oc doce ja'abo'ob cáajac u mukyajtic u tuul ki'ik 
ti'e', tu nadzajuba pachil ti' Jesuse' ca tu péedzkabtaj u chi' u nook 
21Tumen tu tucultaj: Quex chéen ca páatac in péedzkabtic u chi' u nooke' quin 
wutztal. 

22Ba'ale' Jesuse' tu sutjubae', tu yilaj le co'olelo', ca tu ya'alaj ti': In paal yanac 
a wóol. Dzo'oc a wutztal tumen ocsaj óolnajech. Tu séeblaquil toojchaj u yóol 
le co'olelo'. 
23J kuch túun Jesús tu yotoch u nojochil le judíobo', le ca tu yilaj le máaxo'ob 
cu paaxo'ob u ti'al le mucsajo' yéetel le máaxo'ob táan u ka'am okolo'obo', 
24tu ya'alaj ti'ob: Tzelaba'ex waye' tumen le x ch'úupalo' ma' quimeni', chéen 
táan u wenel. Ca j che'ejta'ab tumen le máaco'obo', 
25ba'ale' Jesuse' tu beetaj u jóokolo'ob, j ooc túune' ca tu machaj le x ch'úupal 
tu kabo', ca j líik le x ch'úupalo'. 
26U péectzil le ba'ax úucha' t'i'itpaj ti' tuláacal le lu'umo'. 

Jesuse' cu dzáic u sáasil u paacat ca' túul ch'óopo'ob 

27Le ca j luk Jesús te'elo', ca'a túul ch'óopo'ob bino'ob tu paach táan u 
yawatico'ob: ¡U paal David, ch'a'a to'on óotzilil! 
28Le ca j ooc Jesús ich naje' le ch'óopo'obo' tu nadzajuba'ob ti'. Jesús túune' tu 
káat chi'itaj ti'ob: ¿Ca wocsaj óoltique'ex wa cu páajtal in beetic lela'? Leti'obe' 
tu ya'alajo'ob: C ocsaj óoltic, Yuumtzil. 
29Jesús túune' tu péedzkabtaj u yicho'obe' ca tu ya'alaj ti'ob: Beetchajac je'el bix 
ca wocsaj óoltique'exo'. 
30Ca yanji u sáasil u paacato'ob. Jesús túune' tu jach kubentaj ti'ob, táan u 
ya'alic: Il a wile'ex ma' u yojéelta'al tumen mix máac. 
31Ba'ale' jach le cu jóokolo'obe' ca tu tzicbaltajo'ob ti' tuláacal u cajnáalilo'ob le 
lu'umo', le ba'ax tu beetaj Jesuso'. 

Jesuse' cu dzáic u toj óolal jun túul tóot 

32Ca'aliquil táan u jóokolo'ob leti'obe', dze'edzec máaco'ob tu taasajo'ob ti' Jesús 
jun túul máac toot yaan jun túul kaakas pixan ti'. 
33Le ca jóokesa'ab le kaakas pixan tumen Jesuso', le tooto' jo'op' u t'aan. Le 
máaco'obo' ja'ak u yóolo'obe' ca tu ya'alajo'ob: Mix jun téen ila'ac tu lu'umil 
Israel jun p'éel ba'al je'el bix lela'. 

34Ba'ale' le fariseobo' tu ya'alajo'ob: Le máaca' cu jóokesic le kaakas pixano'obo' 
yéetel u páajtalil u nojochil le kaakas pixano'obo'. 

Jesuse' cu ch'a'ic óotzilil ti' le máaco'obo' 

35Jesuse' tu xíimbaltaj tuláacal le caajo'obo' yéetel le mejen cajtalilo'obo', táan 
u ca'ansaj ti' u jujun túulil u cúuchil u muuch'talo'ob. Táan u tze'ectic u ma'alob 
péectzilil u ajawil Ku, táan xan u dzaquic tuláacal koja'anilo'ob yéetel 
ki'inamilo'ob. 
36Le ca tu yilaj le máaco'obo' tu ch'a'aj óotzilil ti'ob tumen yaajtac u yóolo'ob 
yéetel luba'antac u yóolo'ob je'el bix j tamano'ob mina'an máax canantico'ob. 
37Ca tu ya'alaj túun ti' u aj canbalo'ob: Tu jaajile' le jocho' jach ya'ab, ba'ale' le 
j meyajo'obo' jach jun p'íito'ob. 
38Le o'olale' káat óolte'ex ti' u Yuumil le joocho' ca u túuxt j meyajo'ob u ti'al 
jochic. 

San Mateo 10 

Jesuse' cu yéeyic le doce aj canbalo'obo' 
(Mc 3.13-19; Lc 6.12-16) 

1Jesús túune' tu t'anaj u doce aj canbalo'obe' ca tu dzaj páajtalil ti'ob u ti'al u 
jóokesico'ob le kaakas pixano'obo' yéetel u ti'al u dzaquico'ob tuláacal 
koja'anilo'ob yéetel ki'inamilo'ob. 
2U kaaba' le doce aj canbalo'obo' leti' lelo'oba': Yáaxile' Simón, máax tu 
kaaba'inta'ab xan Pedro, yéetel Andrés u yíidzin; Jacobo Yéetel Juan u yíidzin, 
u paalalo'ob Zebedeo; 
3Felipe, Bartolomé, Tomás yéetel Mateo le j kam patano'obo'; Jacobo u paal 
Alfeo; Lebeo máax kaba'inta'ab xan Tadeo; 
4Simón, máax jun túul le cananita; yéetel Judas Iscariote le máax tu kubaj 
Jesuso'. 

Jesuse' cu túuxtic le aj canbalo'ob u ti'al u kayto'ob u ajawil Ku 
(Mc 6.7-13; Lc 9.1-6) 

5Jesuse' tu túuxtaj le docea' yéetel le tzol xiquino'oba': Ma' a bine'ex ti' le 
lu'umo'ob tu'ux caja'ano'ob le ma' ocsaj óolo'obo', mix a wocle'ex tu caajilo'ob 
Samaria, 
6xene'ex yáax táanil ti' u saatal j tamano'ob u caajil Israel. 
7Xene'ex a tze'ecte'ex dzo'oc u náadzal u ajawil ca'an. 
8Dza'ex u toj óolal ti' le máaxo'ob koja'ano'obo'; ca'a púut cuxquinte'ex le 
máaxo'ob quimeno'obo'; lukse'ex u koja'anil le máaxo'ob yaan jáaway ti'obo', 
jóokese'ex le kaakas pixano'obo'. Sibil ta kamjilaque'ex, si'ex túun. 
9Ma' a bisique'ex oro, mix plata, mix cobre, 
10mix sáabucan u ti'al le bejo', Bise'ex chéen jun p'éel a nooke'ex, yéetel ma' a 
bisique'ex xanab mix xóolte', tumen le j meyajo' cu najmatic u dza'abal u janal. 
11Le quéen kuchuque'ex ti' jun p'éel caaj wa ti' jun p'éel cajtalile', caxte'ex te'elo', 
jun túul máac cu najmatic a wantale'ex tu yotoch, p'áatene'ex te'elo' tac quéen 
lukuque'ex ti' le caajo'. 
12Le quéen ocoque'ex te j najo' tziiquilnene'ex táan a dzíiboltique'ex jéedzel. 
13Wa u cajnáalilo'ob le naj cu najmatico'obo', le jéedzela' cu p'áatal ti'ob; ba'ale' 
wa ma' tu najmatico'obe', cu suut ti' te'ex. 
14Wa ma' tu kamique'exo'ob mix u káato'ob u yu'ubexo'obe', jóokene'ex túun ti' 
le naj wa ti' le caajo' ca a tíite'ex u lu'umil a wooque'ex. 
15Tu jaajil quin wa'alic ti' te'exe', tu kiinil le xot kiino' le jaadz cun u bis le caajo' 
asab yaj ti' le cun u bis u cajnáalilo'ob Sodoma yéetel Gomorrao'. 

Ch'a'apachtajilo'ob 

16¡Ile'ex! Tene' táan in túuxtique'ex je'el bix j tamano'ob ichil loolob 
ba'alche'obe'. P'il a wiche'ex je'el bix le cano'obo', ba'ale' cabalchajac a wóole'ex 
je'el bix le sacpacalo'obo'. 
17Canantaba'ex, tumen le máaco'obo' yaan u kubique'exo'ob ti' u nojchilo'ob le 
caajo' yéetel yaan a ja'adzale'ex tu cúuchil muuch'tal, 

18bey xan bíin bisa'aque'ex tu táan jalacho'ob yéetel ajawo'ob tin wo'olal; beyo' 
je'el u páajtal a t'aane'ex tin wo'olal tu táano'ob yéetel tu táan j ma' ocsaj 
óolo'obo'. 
19Ba'ale' le quéen ku'ubuque'ex ti' le jalach wíinico'obo', ma' a sen tucultique'ex 
ba'ax can a wa'ale'ex wa bix can a wa'ale'ex, tumen le quéen kuchuc u suutuquil 
a t'aane'exe' Yuum Ku cu bin u dzáa ta tuucule'ex ba'ax can a wa'ale'ex. 
20Tumen ma' te'ex can t'aane'exi', ba'ale' u Quili'ich Pixan a Taataex cun t'aan 
ti' te'ex. 
21Le máaco'obo' yaan u kubico'ob u sucu'uno'ob u ti'al ca quiimsa'aco'ob, le 
taatatzilo'obo' yaan u kubico'ob u paalal; le paalalo'obo' yaan u suticuba'ob tu 
y óokol u taataob yéetel yaan u beetico'ob u quíimsa'alo'ob. 
22Yaan a p'ecta'ale'ex tumen tuláacal yóokolcaab tin wo'olal; ba'ale' le máax cu 
p'áatal ti' ten tac tu xuule', leti' bíin to'ococ. 
23Le quéen ch'a'apachta'aque'ex ti' jun p'éel caaje', xene'ex táanxel caaj; tumen 
tu jaajil quin wa'alic ti' te'exe', u Paal Máaque' yaan u taal ma'ili' dzo'ococ a 
xíimbaltique'ex tuláacal u caajilo'ob Israel. 
24Mix jun túul aj canbal asab ma'alob ti' ti' u aj ca'anbesaj, bey xan mix jun túul 
palitzil asab nojoch ti' ti' u dzuulil. 
25Le aj canbalo'obo' unaj u qui'imactal u yóol u kuchul béeytal je'el bix u aj 
ca'anbesajo', bey xan le palitzilo' je'el bix u dzuulile'. Wa u nojochil le naj cu 
ya'ala'al Belzebú ti'o', ¿ba'ax ma' je'el u ya'ala'al ti' u láaktzilo'obe'? 

Ti' máax unaj u ch'a'abal sajaquil 
(Lc 12.2-7) 

26Le o'olale', ma' a ch'a'ique'ex sajaquil ti' máaco'ob. Tumen mina'an mix jun 
p'éel ba'al muculta'an ca p'áatac ma' u yojéelta'al, bey xan mina'an mix ba'al 
ta'aca'an ca p'áatac ma' u caxta'al. 
27Le ba'ax quin wa'alic ti' te'ex ich éekjoch'e'enile', a'ale'ex tu sáasilil kiin; le 
ba'ax ca x mucul u'uyique'exo', awte'ex tu ca'anlil le najo'obo'. 

28Ma' a ch'a'ique'ex sajaquil ti' le máaxo'ob cu quíimsico'ob le wíinclilo', ba'ale' 
ma' táan u páajtal u quíimsico'ob le pixano'; ch'a'ex sajaquil ti' le máax cu 
páajtal u xu'ulsic le wíinclilo' bey xan le pixano' ich metnal. 
29¿Ma' wa tu co'onol ca'a túul mejen ch'íich'o'ob tu yo'olal jun p'éel chan 
taakini'? Ba'ale' mix jun túul ti' leti'ob cu lúubul lu'um wa ma' tu yóoltic a 
Taataex. 
30Tumen tac u tzo'otzel a poole'exe' láaj xoca'an tu jujun cúulil. 
31Ma' a ch'a'ique'ex sajaquil túun: te'exe' mas yaan a tojole'ex ti' ya'ab mejen 
ch'íich'o'ob. 

Le máax cu dzáicuba tu tzéel Jesucristoo' 
(Lc 12.8-9) 

32Tuláacal máax cu dzáicuba tin tzéel tu táan máaco'obe', bey xan teen yaan in 
dzáiquinba tu tzéel tu táan in Taata yaan te j ca'ano'; 
33ba'ale' le máax cu ya'alic tu táan máaco'ob ma' u kaj óolene', bey xan teen 
yaan in wa'alic tu táan in Taata yaan te j ca'ano' ma' in kaj óoli'. 

Jesuse' cu beetic u yaantal jatztáanba'il 
(Lc 12.51-53; 14.26-27) 

34Ma' a tucultique'ex wa taalaja'anen u ti'al in taas jéedzel way lu'ume', tumen 
ma' taalaja'anen in taas jéedzeli' ba'ale' ba'atelil. 
35J taalen u ti'al in beet u bin máac tu yóokol taata, le x ch'úupalo' tu yóokol u 
maama, yéetel le x ilibtzilo' tu yóokol u suegra; 
36beyo' jun túul máaque' yaan u p'ecta'al tumen u láaktzilo'ob. 
37Le máax cu yaabiltic u taata wa u maama asab ti' tene', ma' táan u najmatic 
in ti'alintic. Yéetel le máax cu yaabiltic u xiibil paal wa u x ch'upul paal asab 
ti' tene', ma' táan u najmatic in ti'alintic, 
38bey xan le máax ma' tu cuchic u cruz u ti'al u taal tin paache', ma' táan u 
najmatic in ti'alintic. 
39Le máax u káat u toc u cuxtale', bíin u sate; ba'ale' le máax cu satic u cuxtal 
tin wo'olale', bíin u toque. 

Sibalo'ob 
(Mc 9.41) 

40Le máax cu kamique'exe', teen cu kamiquen; le máax cu kamiquene' cu kamic 
le máax túuxteno'. 
41Le máax cu kamic jun túul aj bóobat tumen aj bóobate', bíin u kam jun p'éel 
bo'olal je'el bix le cu dza'abal ti' jun túul aj bóobate'. Le máax cu kamic jun túul 
utzil máac tumen utzil máaque', bíin u kam jun p'éel bo'olal je'el bix le cu 
dza'abal ti' jun túul utzil máaque'. 
42Bey xan je'el máaxac ca u dzáa quex chéen jun luuch síis ja' ti' jun túul ti' le 
mejen paalalo'ob tumen táan u tzaypachtiquene', tu jaajile' bíin u kam u bo'olal. 

San Mateo 11 

Le máaxo'ob túuxta'abo'ob tumen Juan Bautista 
(Lc 7.18-35) 

1Jesuse' le ca j dzo'oc u dzáic tzol xiquino'ob ti' u doce j canbalo'obe', j luk te'elo' 
ca j bin ca'ansaj yéetel tze'ec tu caajilo'ob le lu'umo'. 
2Juan máax kala'ane', j kuch u yojéelt ba'ax cu beetic Cristoe'. Tu túuxtaj túun 
dze'edzec ti' u j tzaypacho'obe' u yilo'ob Jesús, 
3u ti'al ca u káat chi'ito'ob ti': ¿Teech wa le Cristo bin talaco', wa unaj c pa'atic 
u yaanal? 
4Jesuse' tu núucaj ti'ob: Xene'ex ca a wa'ale'ex ti' Juan ba'ax ca wilique'ex yéetel 
ba'ax ca wu'uyique'ex. 
5Tzicbalte'ex ti' bix u paacat le ch'óopo'obo', bix u xíimbal le móocho'obo', bix 
cu yutztalo'ob ti' jáaway le koja'ano'obo', bix u yu'ubajo'ob le cóoco'obo', bix u 
ca'a púut cuxtal le quimeno'obo', yéetel ti' le otzilo'obo' cu tze'ecta'al u ma'alob 
péectzilil tocsajil. 
6Qui' yóol le máax ma' tu lúubul u yóol ti' tene'. 
7Le ca j bino'obe', Jesuse' jo'op' u t'aan tu yo'olal Juan ti' le máaco'obo', ca tu 
ya'alaj: ¿Ba'ax bine'ex a wile'ex te x tocoy lu'umo' jun cúul jalal cu yúunta'al 
tumen iik? 

8Wa ma' leti'e', ¿ba'ax bine'ex a wile'ex? ¿Jun túul máac u búuquintma co'ocoj 
nooko'ob? Te'exe' a wojele'ex le máaxo'ob cu búuquintico'ob co'ocoj nooko'obe' 
ti' yano'ob tu yotoch ajawo'obo'. 
9U dzo'oque' ¿ba'ax bine'ex a wile'ex? ¿Jun túul aj bóobat? Bey tu jaajil, jun 
túul máac asab nojoch ti' jun túul aj bóobat. 
10Juane' leti' le máax tu yo'olal cu ya'alic le quili'ich dzíibo': Tene' quin túuxtic 
in aj bisaj t'aan ta táan, u ti'al u nu'ucbes a beel. 
11Tu jaajil quin wa'alic ti' te'ex, ti' ichil tuláacal le máaxo'ob dzo'oc u síijilo'ob 
tac bejela'a', mix máac asab nojoch ti' Juan Bautista; ba'ale' le asab chichan tu 
ajawil ca'ane' asab nojoch ti' leti'. 
12Cáajic le kiin ca j taal Juan Bautista tac bejela'e', u ajawil ca'ane' cu ch'a'abal 
yéetel muuk, le máaxo'ob mu'uka'antaco'obo' u káato'ob u ti'alinto'ob. 
13Tuláacal le aj bóobato'obo' yéetel le a'almaj t'aano', j t'aanajo'ob tu yo'olal le 
ajawilo', tac ca j taal Juan; 
14wa te'ex a káate'ex a wocsaj óolte'exe', Juane' leti' le aj bóobat Elías unaj u 
taalo'. 
15Le máax yaan u xiquine' u'uyajnac. 
16¿Ba'ax yéetel bíin in quet u cajnáalilo'ob le kiino'oba'? Beyo'ob je'el bix le 
mejen paalal cu cutalo'ob báaxal te j kíiwico'obo' yéetel cu yawtico'ob ti' u yéet 
báaxalo'ob: 
17T paxaj ti' te'ex jalal, ba'ale' ma' óokotnaje'exi'; t kayaj ti' te'ex okom kayo'ob 
ba'ale' ma' okolnaje'exi'. 
18Tumen j taal Juan máax ma' tu janal mix tu yukule', te'ex túune' ca 
wa'alique'ex yaan jun túul kaakas pixan ti'. 
19Ca j taal u Paal Máac máax cu janal yéetel cu yukule', te'ex túune' ca 
wa'alique'ex jun túul máac jach ya'ab u janal yéetel u yukul, u yéet bisajbáa j 
kebano'ob yéetel j kam patano'ob. Ba'ale' u yojéelaj Kue' cu kaj óolta'al tu 
yo'olal ba'ax cu beetic. 

Le caajo'ob j ma' u'uyaj t'aano'ob 
(Lc 10.13-15) 

20Jesús túune' jo'op' u loolob t'antic le caajo'ob tu'ux tu beetaj asab ya'ab 
chíiculalo'obo', tumen u cajnáalilo'ob le cúuchilo'obo' ma' tu kexaj u 
cuxtalo'obi'. Jesuse' tu ya'alaj: 
21¡Yaj yanilech Corazín! ¡Yaj yanilech Betsaida! Tumen wa ca beeta'ac ca'ach 
tu caajilo'ob Tiro yéetel Sidón le chíiculalo'ob dzo'oc u beeta'al ichile'exo', 
bejela'a' dzo'oc ca'ach úuch kéexel u cuxtalo'obe', yéetel dzo'oc ca'ach u 
cutalo'ob ichil u ta'anil káak u búuquintmajo'ob tóotol nooke'. 
22Ba'ale' quin wa'alic ti' te'exe' tu kiinil p'is óole' te'exe' yaan a kamique'ex asab 
nojoch jaadz ti' le cun u kam u cajnáalilo'ob Tiro yéetel Sidono'. 
23Cux túun teech, Capernaum, ¿ca tucultic wa yaan a líikesa'al tac ca'an? ¡Yaan 
a wéensa'al tac metnal! Tumen wa ca beeta'ac ca'ach tu caajil Sodoma le 
chíiculalo'ob dzo'oc u beeta'al ichile'exo', le caajo' dzo'oc ca'ach u p'áatal tac ti' 
le kiino'oba'. 
24Ba'ale' quin wa'alic ti' te'exe' tu kiinil p'is óole' te'exe' yaan a kamique'ex asab 
nojoch jaadz ti' le cun u kam u cajnáalilo'ob u lu'umil Sodomao'. 

Co'otene'ex ti' teen ca a je'elsaba'ex 
(Lc 10.21-22) 

25Ti' le kiino'obo' Jesuse' tu ya'alaj: Quin qui'iqui' t'antiquech, in Yuum, u 
Yuumtzil ca'an yéetel lu'um, tumen ta we'esaj ti' le máaxo'ob cabal u yóolo'obo' 
le ba'axo'ob ta ta'acaj ti' le máaxo'ob aj ojéelajo'obo' yéetel yaan u na'ato'obo'. 
26Bey in Yuum, tumen bey ta wóoltilac teech. 
27In Taatae' dzo'oc u kubic ti' teen tuláacal ba'al. Mix máac u kaj óol tu jaajil le 
Paalo', chéen le Taatao'; mix máac xan u kaj óol tu jaajil le Taatao', chéen le 
Paalo', yéetel le máax dza'an ti' tumen le Paal ca u kaj óolto'. 
28Co'otene'ex ti' teen, tuláacale'ex máaxe'ex ca'anane'ex ti' a meyaje'ex yéetel 
máax aal a cuche'ex, teen bíin in beet a je'ele'ex. 

29Bise'ex in cuch ta wóokole'ex, yéetel canbalnene'ex ti' teen, tumen tene' 
chuca'an in wóol yéetel cabal u yóol in pucsi'ikal; beyo' bíin a caxte'ex je'elel u 
ti'al a pixane'ex. 
30Tumen in cuche' ma' aali' yéetel sáal u bisa'al. 

San Mateo 12 

Le aj canbalo'obo' cu yoxo'ontico'ob u yiij trigo tu kiinil sábado 
(Mc 2.23-28; Lc 6.1-5) 

1Ti' le kiino'obo' táan u xíimbal Jesús ichil pakalo'ob tu kiinil sábado. U aj 
canbalo'obe' j wi'ijchajo'obe' ca jo'op' u yoxo'ontico'ob u yiij trigo u ti'al u 
jaanto'ob. 
2Le fariseobo' le ca tu yilajo'obe', tu ya'alajo'ob ti' Jesús: Ile a j canbalo'obe' táan 
u beetico'ob jun p'éel meyaj ma' unaj u beeta'al tu kiinil sábadoi'. 
3Ba'ale' leti'e' tu núucaj ti'ob: ¿Ma' wa a xocmaje'ex ba'ax tu beetaj David jun 
téen le ca j wi'ijchaj leti' yéetel le máaxo'ob yano'ob yéetelo'? 
4J ooc tu najil Kue' ca tu jaantaj le waaj jun páaycunta'an u ti'al jaantbil chéen 
tumen le aj kiino'obo', le waaja' ma' unaj u jaantic leti'i mix le máaxo'ob yano'ob 
tu yéetelo'. 
5¿Ma' wa a xocmaje'ex ti' u a'almaj t'aan Moisés le aj kiino'ob yano'ob te j 
kulnajo' ma' táan u je'elelo'ob ti' u kiinil sábadoi', cu dzo'ocole' lela' ma' kebani'? 
6Quin wa'alic te'ex túune' waye' yaan ba'ax asab nojoch ti' le kulnajo'. 
7Te'exe' ma' a na'ate'ex ba'ax u káat u ya'al le Quili'ich Dzíiba': Tene' in káat ca 
a ch'a'ex óotzilil ma' ca a kube'ex quíimsbil ba'alche'obi'. Wa ca a na'ate'exe', 
bejela'a' ma' táan a xot kintique'ex le máaxo'ob ma' si'ipilnaco'obo'. 
8Tumen u Paal Máaque' yaan páajtalil ti' tu yóokol u kiinil sábado xan. 

Jun túul máac tiquin u kab 
(Mc 3.1-6; Luc 6.6-11) 

9Jesús túune' j luk te'elo' ca j ooc ti' jun p'éel sinagoga. 



2212 

 

Biblia Maya 
© 1992, Sociedades Bíblicas Unidas. 

 

 
 

 

10Te'elo' yaan jun túul máac tiquin u kab; tumen u káat u caxto'ob ba'ax o'olal 
u taquico'ob u pool Jesuse', tu káat chi'ito'ob ti': ¿Utz wa u dza'acal jun túul 
koja'an tu kiinil sábado? 
11Jesuse' tu núucaj ti'ob: ¿Máax ti' te'ex wa yaan jun túul u j taman ca lúubuc 
ti' jun p'éel ch'e'en tu kiinil sábadoe' ma' wa tu bin u jóokes? 
12¡Asab ya'ab u tojol jun túul máac ti' jun túul j taman! Bey túuno', ma'alob u 
beeta'al utz tu kiinil sábado. 
13Ca tu ya'alaj ti' le máaco': Tich' a kabo'. Le ca tu tich'aje' ca ma'alobchaj je'el 
bix le u láak u kabo'. 
14Jóok túun le fariseobo' ca jo'op' u tucultico'ob bix je'el u páajtal u quíimsico'ob 
Jesús. 

Jun túul Palitzil yéeya'an 

15Le ca tu yojéeltaj Jesuse', j luk te'elo', ya'ab máaco'ob j bino'ob tu paach. 
Jesuse' tu dzaj u toj óolal tuláacal le máaxo'ob koja'ano'obo', 
16ca tu jach kubentaj ti'ob ma' u ya'alico'ob máax leti'. 
17Lela' j úuch u ti'al u dzo'ocpajal ba'ax tu ya'alaj aj bóobat Isaías, ca tu ya'alaj: 
18Lela' in palitzil máax in yéeymaj, in yaabiltmaj, tu yo'olal máax qui'imac in 
wóol. Bin in ca'aj in dzáa in Quili'ich Pixan tu yóokol, yéetel bíin u tze'ect p'is 
óolal ti' le caajo'obo'. 
19Ma' bíin ba'atel t'aanaqui' mix bíin awatnaqui', mix bíin u'uya'ac u juum u 
t'aan tumen mix máac te j bejo'obo'. 
20Ma' bíin u cach le jalal oop'olo' mix bíin u tup le kuuch cu budzilanquilo', tac 
quéen u beet u dzáancha'ata'al le kaas tumen le utzo'. 
21Tuláacal le caajo'obo' bíin u dza'ob u alab óolal ti' leti'. 

Le fariseobo' cu ya'alico'ob u páajtalil kasiba'al yaan ti' Jesús 
(Mc 3.20-30; Lc 11.14-23; 12.10) 

22J bisa'ab túun ti' Jesús jun túul máac ch'óop yéetel toot, yaan xan jun túul 
kaakas pixan ti', j dzaab u toj óolal tumen Jesuse' ca j páatji u paacat yéetel j 
páatji' u t'aan. 
23Tuláacal le máaco'obo' ja'ak u yóolo'ob ca tu ya'alajo'ob: ¿U Paal David wa le 
máaca'? 
24Ba'ale' le j fariseobo' lela', ya'alajo'ob: Le máaca' cu jóokesic le kaakas 
pixano'obo' chéen yéetel u páajtallil Belzebú, u j nojoch le kaakas pixano'obo'. 
25Jesús tu yojéeltaj ba'ax cu tucultico'obe' ca tu ya'alaj ti'ob: Je'el ba'axac caajil 
ca u jatzláantubáa u ti'al ba'atel tu baatzile' cu xu'ulsicuba, wa jun p'éel caaj 
wa jun p'éel cajtalil cu jatzláanticubae' ma' tu páajtal u xáantal. 
26Bey xan, wa Satanás cu tojolch'intic Satanase' u jatzláantmubáa túun, ¿bix 
je'el u páajtal u xáantal u páajtalile'? 
27Te'exe' ca wa'alique'ex tene' táan in tojolch'intic le kaakas pixano'obo' yéetel 
u páajtalil Beelzebú; wa bey anilo', ¿máax dzáic ti' a paalale'ex u páajtalil u ti'al 
u tojolch'intico'ob? Le o'olale' leti'ob e'esic ma' toj a tuucule'exi'. 
28Ba'ale' tene' táan in tojolch'intic le kaakas pixano'obo' yéetel u páajtalil u 
Quili'ich Pixan Ku, lelo' u káat u ya'ale' dzo'oc u kuchul ti' te'ex u ajawil Ku. 
29Tumen: ¿Bix je'el u páajtal u yocol wa máax tu yotoch jun túul mu'uka'an 
máac u ti'al ca ocla'ac u ba'aluba'ob wa ma' tu ka'axal táanile'? Tumen chéen 
bey je'el u páajtal u yocla'al u yotoche'. 
30Le máax ma' tin wéetele', cu líikil tin wóokol; bey xan le máax ma' tu mol tin 
wéetele' cu ki'itbesaj. 
31Le o'olale' quin wa'alic ti' te'ex, tuláacal keban yéetel tuláacal ba'al kaas ca u 
ya'al máaque' cu páajtal u sa'atsa'al ti', ba'ale' wa cu ya'alic ba'al kaas tu yo'olal 
Quili'ich Pixane' lelo' ma' bíin sa'atsa'ac ti'i. 
32Bey xan je'el máax ca u ya'al ba'al kaas ti' u Paal Máaque' je'el u sa'atsa'ale'; 
ba'ale' le máax cu ya'alic ba'al kaas tu yo'olal Quili'ich Pixane', ma' bíin 
sa'atsa'aqui', mix ti' le kiino'oba', mix ti' le kiino'ob bíin talaco'. 

Jun cúul che'e cu kaj óolta'al tu yo'olal u yich 
(Lc 6.43-45) 

33Wa jun cúul che' ma'alobe' ma'alob u yich; Wa jun cúul che' ma' paatale' ma' 
paatal u yichi'. Tumen jun cúul che'e cu kaj óolta'al tu yo'olal u yich. 
34¡U ch'i'ibale'ex cano'ob! ¿Bix je'el u páajtal a wa'alique'ex ma'alob ba'alo'ob 
wa kasa'ane'exe'? Tumen ti' u chi' máac cu jóokol tuláacal ba'ax yaan tu 
pucsi'ikal. 
35Jun túul máac utze' cu ya'alic ma'alob ba'alo'ob tumen le utzo' ti' yaan tu 
pucsi'ikale', jun túul máac kasa'ane' cu ya'alic ba'alo'ob kaastac tumen le kaaso' 
ti' yaan tu pucsi'ikale'. 
36Tene' quin wa'alic ti' te'ex, tu kiinil le p'is óolo', tuláacal máac yaan u cáantic 
yo'olal tuláacal chéen cunel t'aano'ob ca u ya'ale. 
37Tumen yéetel a t'aano'ob bíin p'is óolta'aquech, yéetel bíin a'ala'ac wa yaan a 
si'ipil wa mina'an. 

Kaakas máaco'obe' cu káatico'ob jun p'éel chíiculal 
(Mc 8.12; Lc 11.29-32) 

38J a'ala'ab túun ti' Jesús tumen dze'edzec ti' le fariseob yéetel u aj 
ca'anbesajilo'ob le a'almaj t'aano': Aj ca'anbesaj t káat il a beetic wa ba'ax 
chíiculal. 
39Jesuse' tu núucaj ti'ob: Kaakas máaco'ob yéetel ma' ocsaj óol máaco'obe' cu 
káatico'ob jun p'éel chíiculal; ba'ale' ma' bíin dza'abac ti'ob u láak chíiculal wa 
ma' chéen u chíiculal aj bóobat Jonás. 
40Tumen je'el bix Jonás yanji tu jobnel le nojoch cay óox p'éel kiin yéetel óox 
p'éel áakabo', bey xan u paal máac yaan u yantal yáanal le lu'uma' óox p'éel 
kiin yéetel óox p'éel áakab. 
41Le máaxo'ob cajlajo'ob tu caajil Niniveo bíin líikico'ob tu kiinil p'is óol u ti'al 
u xotkintico'ob u cajnáalilo'ob le kiino'oba'; tumen le niniveobo' tu kexajo'ob u 
cuxtalo'ob ca tu yu'ubajo'ob u tze'ec Jonás; cu dzo'ocole' way yaan jun túul asab 
nojoch ti' Jonase'. 

42Bey xan u x ajawil j noojol bíin líikic tu kiinil p'is óol u ti'al u xot kiint u 
cajnáalilo'ob le kiino'oba', tumen leti'e' j luk ti' jun p'éel lu'um jach náache' ca j 
taal u yu'ub u ca'anbesaj Salomón, cu dzo'ocole' way yaan jun túul máax asab 
nojoch ti' Salomone'. 

Le kaakas pixan cu suuto'. 
(Lc 11.24-26) 

43Le quéen jóokoc jun túul kaakas pixan ti' jun túul máaque' cu máan ti' tiquin 
cúuchilo'ob u caxant je'elel. Wa ma' tu caxtaje', cu tucultic: 
44Bin in ca'aj suut tin wotoch tu'ux jóokeno'. Le quéen suunaque' cu yilic le 
máaco' bey jun p'éel naj tu'ux mix máac caja'ani', míista'an yéetel 
jadzutzquinta'an. 
45Cu bin túune' cu taasic u láak siete pixano'ob asab kasa'antaco'ob ti' leti'; cu 
láaj oclo'ob túun cajtal ti' le máaco', le máac túuno' cu asab kastal ti' le yanil 
ca'acho'. Bey cun úuchul ti' u kaakas cajnáalilo'ob le kiino'oba'. 

U maama yéetel u yíidzino'ob Jesús 
(Mc 3.31-35; Lc 8.19-21) 

46Ca'aliquil táan u ca'ansic le máaco'obo', j kuch u maama yéetel u yíidzino'ob 
Jesús. P'áato'ob táancab ca tu ya'alajo'ob u káato'ob t'aan tu yéetel. 
47A'alab ti' Jesús: A maama yéetel a wíidzino'obe' ti' yano'ob te j táancabo' u 
káato'ob t'aan ta wéetel. 
48Ba'ale' leti'e' tu núucaj ti' le máax tu taasaj le kuben t'aan ti'o': ¿Máax in 
maama yéetel máax in wíidzino'ob? 
49Ca tu tuch'ubtaj túun u aj canbalo'obe' ca tu ya'alaj: Lelo'oba' in maama yéetel 
in wíidzino'ob. 
50Tumen je'el máaxac ca u beet ba'ax u káat in Taata yaan te j ca'ano' leti' in 
wíidzin yéetel in maama. 

San Mateo 13 

U quet t'aanil le máac cu paakalo' 
(Mc 4.1-9; Lc 8.4-8) 

1Ti' le kiino' jóok Jesús ti' le najo' ca j culaj tu jáal ka'anab. 

2Tumen much'laj ya'abcach máaco'ob te tu'ux yano', Jesuse' j ooc cutal ti' jun 
p'éel cheem, ca j p'áat tuláacal le máaco'ob tu jáal le ja'o'. 
3Ca tu ca'ansaj ti'ob ya'abcach ba'alo'ob ichil quet t'aano'ob, táan u ya'alic: Jun 
túul máaque' jóok pakal. 
4Táan u paakale' dze'edzec ti' le i'inajo' j lúub tu tzéel le bejo', ca j taal le 
ch'íich'o'obo' ca tu lukajo'ob le i'inajo'. 
5U láak jun jaatze' j lúub ti' tzekelo'ob tu'ux ma' ya'ab lu'um yani'; le i'inajo' 
séeba'an jóokic tumen ma' taam u lu'umili', 
6ba'ale' le ca jóok le kiino' j tóoca'abi' ca j tiji' tumen mina'an u mootz. 
7U láak le i'inajo' j lúub ich ki'ixo'ob, le ki'ixo'ob túuno' j ch'íijo'obe' ca tu 
pech'ajo'ob le paakalo'. 
8Ba'ale' u láak jun jaatze' j lúub ti' ma'alob lu'um, ca j ichnaj ma'alob, yaan tu 
dzajo'ob ciento, u yichi' u láako'obe' sesenta, u láako'obe' treinta. 
9Wa te'ex yaan a xiquine'exe' ¡U'uyajnene'ex! 

U ba'ax o'olalil le quet t'aano'obo' 
(Mc 4.10-12; Lc 8.9-10) 

10Le aj canbalo'ob túuno' tu nadzajuba'ob ti' Jesuse' ca tu káat chi'ito'ob ti' ba'ax 
ten táan a ca'ansic le máaco'ob yéetel quet t'aano'obo'. 
11Jesuse' tu núucaj ti'ob: Ti' te'exe' Yuum Kue' cu dzáic a wojéelte'ex u ta'acbil 
ba'alo'ob u ajawil ca'an; ba'ale' ti' leti'obe' ma' dza'an u yojéelto'obi'. 
12Tumen le máax yaan ti'e' cu dza'abal u láak ti'e', cu yantal túun u asab ya'abil 
ti'; ba'ale' le máax mina'an ti'e' tac le jun p'íit yaan ti'o' cu lukesa'al ti'. 
13Le o'olal quin ca'ansico'ob yéetel quet t'aano'ob; tumen leti'obe' cu paacato'ob, 
ba'ale' cu p'áatal bey ma' tu yilico'obe'; cu yu'ubajo'ob, ba'ale' cu p'áatal bey ma' 
tu na'atico'obe', mix tu yu'ubico'ob. 
14Beyo' cu dzo'ocpajal ti' leti'ob ba'ax tu ya'alaj aj bóobat Isaías: Te'exe' tu 
jaajile' bíin a wu'uye'ex, ba'ale' ma' bíin a na'ate'exi' tu jaajile' bíin a pacte'ex, 
ba'ale' ma' bíin a wile'exi'. 

15Tumen u pucsi'ikal le máaco'oba' dzo'oc u chichtal, jach máacal u xiquino'ob 
yéetel muudzul u yicho'ob; u ti'al ma' u paacato'ob yéetel yicho'ob, mix u 
yu'ubajo'ob yéetel u xiquino'ob, mix u na'atajo'ob yéetel u pucsi'ikalo'ob, mix u 
suuto'ob ti' teen u ti'al ca in dzaco'ob. 
16Ba'ale' te'exe' qui' a wóole'ex, tumen ca paacate'ex yéetel a wiche'ex yéetel ca 
wu'uyaje'ex yéetel a xiquine'ex. 
17Tu jaajil quin wa'alic ti' te'exe' ya'ab aj bóobato'ob yéetel ma'alob máaco'ob 
tu yóoltajo'ob u yilo'ob le ba'alo'ob ca wilique'ex te'exa', ba'ale' ma' tu yilajo'obi'. 
Tu yóoltajo'ob u yu'ubo'ob le ba'alo'ob ca wu'uyique'ex te'exa', ba'ale' ma' tu 
yu'ubajo'obi'. 

Jesuse' cu tzolic u quet t'aanil le máac cu paakalo' 

18U'uye'ex túun ba'ax u káat u ya'al u quet t'aanil le máac cu paakalo': 
19Le máaxo'ob tu yu'ubajo'ob u tze'ecta'al u ma'alob péectzilil u ajawil ca'ano', 
ba'ale' ma' tu na'atajo'obe', beyo'ob le i'inaj j lúub tu tzéel le bejo'; cu taal 
kasilba'ale' cu lukesic le ma'alob péectzil j pa'ak tu pucsi'ikalo'obo'. 
20Le i'inaj j lúub ti' tzekelo' leti' le máaxo'ob cu yu'ubico'ob le ma'alob péectzilo' 
yéetel cu kamico'ob yéetel qui'imac óolal, 
21ba'ale' tumen mina'an u mootzo'obe' cu t'ililo'ob chéen dze'edzec kiin, le 
quéen u mukyajto'ob yaayaj óolal yéetel ch'a'apachtajil tu yo'olal le ma'alob 
péectzilo', cu lúubul u yóolo'ob. 
22Le i'inaj j pa'ak ich ki'ixo'obo', leti' le máaxo'ob cu yu'ubico'ob le ma'alob 
péectzilo', ba'ale' cu sen tucultico'ob u ba'alo'obil le yóokolcaaba' yéetel cu 
tu'usulo'ob tumen le ayikalilo'. Tuláacal lela' cu cupic yiik le ma'alob péectzilo' 
yéetel ma' táan u cha'ic u yichanquil ti' le máaco'oba'. 
23Ba'ale' le i'inaj j pa'ak ti' ma'alob lu'ume', leti' le máaxo'ob tu yu'ubajo'ob le 
ma'alob péectzilo' tu na'atajo'ob, yéetel cu dzáico'ob ich. Dze'edzeque' tu dzaj 
ciento u yich, u láako'obe' sesenta, u láako'obe' treinta. 

U quet t'aanil le kaakas xíiwo' 

24Jesuse' tu tzicbaltaj ti'ob le u láak quet t'aana': U ajawil ca'ane' bey je'el bix 
jun túul máac tu pakaj ma'alob trigo tu coole'; 
25ba'ale' ca'aliquil tuláacal táan u wenelo'obe' j taal jun túul u aj p'eec u yuumil 
le coolo' ca tu pakaj kaakas xíiwo'ob ichil le trigoo' ca j bini'. 
26Le ca j ch'íij le trigo ca yanji u yi'ije' ca j chíicpaj xan le kaakas xíiwo'. 
27Le j palitzilo'ob túuno' j bino'ob u ya'alo'ob ti' u yuumil le coolo': Dzuul ¿ma' 
wa ma'alob le trigo ta pakaj ta coolo'? ¿tu'ux túun u taal le kaakas xíiwo'? 
28U yuumil le coolo' tu ya'alaj ti'ob: Jun túul aj p'eec beet lela'. Le palitzilo'ob 
túuno' tu káat chi'ito'ob ti': ¿A káat ca xi'ico'on c joc le kaakas xíiwo'? 
29Ba'ale' leti'e' tu ya'alaj ti'ob: Ma', tumen bic a joque'ex le trigo pa'ate' yéetel 
kaakas xíiwo'. 
30Asab ma'alob ca a p'ate'ex u múuch' ch'íijilo'ob tac tu kiinil le jocho'; le kiin 
túuno' bíin in wa'al ti' le j meyajo'obo'; mole'ex táanil le kaakas xíiwo', ca a 
beete'ex u cúucuchal u ti'al tocbil, cu dzo'ocole' líikese'ex le trigo tin ch'iilo'. 

U quet t'aanil u neek mostaza 
(Mc 4.30-32; Lc 13.18-19) 

31Jesuse' tu tzicbaltaj ti'ob le u láak quet t'aana': U ajawil ca'ane' je'el bix jun 
p'éel u neek mostaza cu paakal tumen jun túul máac tu lu'ume'. 
32Tu jaajile' leti' u asab chichanil ichil tuláacal le neeko'obo'; ba'ale' le quéen 
ch'íijique', cu asab nojochtal ti' le pakalo'obo' yéetel cu béeytal je'el bix jun cúul 
che'e, tac le ch'íich'o'ob cu taalo'ob u beeto'ob u ku'ob tu kabo'obo'. 

U quet t'aanil le levadurao' 
(Lc 13.20-21) 

33Bey xan tu tzicbaltaj ti'ob le u láak quet t'aana': U ajawil ca'ane' je'el bix le 
levadurao', tu ch'a'aj u xa'akt jun túul co'olel yéetel óox p'éel u p'iisil harina u 
ti'al u beetic u líikil tuláacal le sacano'. 

Ba'ax teen cu ca'ansaj Jesús yéetel quet t'aano'ob 
(Mc 4.33-34) 

34Jesuse' tu ya'alaj tuláacal le ba'alo'ob ti' le máaco'obo' yéetel quet t'aano'ob, 
mix ba'al tu ca'ansaj ti'ob wa ma' yéetel quet t'aano'obi'. 

35Lela' j úuch u ti'al ca dzo'ocpajac ba'ax tu ya'alaj le aj bóobat le ca tu dzíibtaj: 
Bíin t'aanaquen yéetel quet t'aano'ob; bíin in wa'al ba'alo'ob ta'acanili' le ca j 
chu'unpaj yóokolcaabe'. 

Jesuse' cu tzolic u quet t'aanil le kaakas xíiwo' 

36Jesús túune' tu utzil túuxtaj le máaco'obo' ca j ooc ich naj, te'elo' tu 
nadzajuba'ob u aj canbalo'ob ti'e' ca tu ya'alajo'ob ti'; Tzol to'on u quet t'aanil 
le kaakas xíiw yanji te j coolo'. 
37Jesús túune' tu ya'alaj ti'ob: U Paal Máac máax pakic le ma'alob trigoo'; 
38le coolo' yóokolcaab. Le ma'alob trigoo' leti' le máaxo'ob yano'ob te j ajawilo', 
le kaakas xíiwo' leti' le máaxo'ob u ti'al kasilba'alo', 
39le aj p'eec tu pakaj le kaakas xíiwo', kaasiba'al. Le joocho' u káat ya'ale' u 
kiinil u xu'ulul yóokolcaab, le máaxo'ob cun u molo'ob le joocho' leti' le 
ángelo'obo'. 
40Bey je'el bix u mo'olol le kaakas xíiw u ti'al tocbil ti' káako', bey xan bíin 
úuchuc quéen xu'uluc yóokolcaab. 
41U paal Máaque' bíin u túuxt u ángelo'ob u ti'al u molo'ob ti' u ajawil tuláacal 
le máaxo'ob cu beetico'ob u kebantal u láak máaco'obo', bey xan le máaxo'ob 
cu beetico'ob le kaaso'. 
42U ti'al u pulo'ob ti' káak tu'ux cu yúuchul okol yéetel jach' coj. 
43Le máaxo'ob cu beetico'ob ba'ax u káat Kue', yaan u léenbalo'ob tu ajawil u 
Taataob je'el bix u léenbal le kiino'. Wa te'ex yaan a xiquine'exe' u'uyajnene'ex. 

U quet t'aanil le ayikalil muca'ano' 

44U ajawil ca'ane' bey je'el bix jun p'éel ayikalil muca'an ti' lu'ume'. Jun túul 
máaque' cu caxantic le ayikalilo', cu dzo'ocole' cu ta'aquic tu ca'a téen tu 
cúuchil; chuup u pucsi'ikal yéetel qui'imac óolale' cu bine' cu conic tuláacal 
ba'al yaan ti'e', cu dzo'ocole' cu manic le lu'umo'. 

U quet t'aanil jun p'éel perla ya'ab u tojol 

45U ajawil ca'ane' bey xan je'el bix jun túul j coonol cu máan u caxant 
qui'ichquelem perlaobe'. 
46Le quéen u caxant jun p'éel ya'ab u tojole' cu bine' cu conic tuláacal ba'al yaan 
ti'e', cu dzo'ocole' cu manic le perlao'. 

U quet t'aanil u káanil chuc cay 

47U ajawil ca'ane' bey xan je'el bix u káanil chuc cay cu pu'ulul ka'anabe' cu 
jóokesic tuláacal u jejeláasil cayo'ob. 
48Le quéen chu'upuc le u káanil chuc cayo', le j chuc cayo'obo' cu jóokesico'ob 
jáal ja', te' túuno' cu cutalo'ob u yéeyo'ob le cayo'; cu dzáico'ob le ma'alob cay 
ti' xaaco'obe', le ma' paatalo' cu pulico'ob. 
49Bey cun j úuchul tu xuul yóokolcaab: yaan u jóokolo'ob le ángelo'ob u jun 
páaycunt le máaxo'ob kasa'ano'obo', ti' le máaxo'ob utzo'obo', 
50bíin u pulo'ob le máaxo'ob kasa'ano'obo' ti' káak tu'ux cu yúuchul okol yéetel 
jach coj. 

Túumben ayikalil yéetel úuchben ayikakil 

51Jesús túune' tu káat chi'itaj ti'ob: ¿Ca na'atique'ex wa tuláacal le ba'alo'oba'? 
Leti'obe' tu ya'alajo'ob: C na'atic Yuumtzil. 
52Tu ya'alaj túun ti'ob: Jun túul u aj ca'anbesajil le a'almaj t'aano' le quéen u 
can u ba'alo'obil u ajawil ca'ane', cu kuchul béeytal je'el bix u yuumil jun p'éel 
naje', ti' le ayikalil yaan ti'o' u yojel u jóokes ba'alo'ob túumbentac yéetel 
ba'alo'ob úuchbentac. 

Jesuse' cu bin Nazaret 
(Mc 6.1-6; Lc 4.16-30) 

53Le ca tu dzo'ocsaj Jesús u ca'ansic le quet t'aano'oba', j luk te'elo' 
54ca j bin tu caajal, te'elo' jo'op' u ca'ansaj tu sinagogail caajo'. Le máaco'ob 
túuno' tumen jaka'an u yóolo'obe' tu ya'alajo'ob: ¿Tu'ux tu canaj le máac le 
ba'alo'oba'? ¿Bix u páajtal u beetic le chíiculalo'oba'? 
55¿Ma' wa leti' u paal le aj póolche'o? ¿Ma' wa María u maamai'? ¿Ma' wa leti' 
u sucu'un Jacobo, José, Simón yéetel Judasi'? 

56¿Ma' wa way caja'ano'ob xan ichilo'on u x ch'upul íidzino'obe'? ¿Tu'ux túun 
tu canaj tuláacal le ba'alo'oba'? 
57Le o'olale' ma' tu dzaj u yóolo'ob ti'i. Ba'ale' Jesuse' tu ya'alaj ti'ob: Tuláacal 
máaque' cu yaabiltic jun túul aj bóobat, chéen ba'ale' ma' tu yaabilta'al tumen 
u yéet caajalo'ob mix tumen u yéet otochnáalo'ob. 
58Ma' tu beetaj ya'ab chíiculalo'ob te'elo', tumen leti'obe' ma' tu yocsajo'ob u 
yóolo'ob ti'i. 

San Mateo 14 

Bix quíimic Juan Bautista 
(Mc 6.14-29; Lc 9.7-9) 

1Ti' le kiino'obo' Herodes, u jalachil Galileae', tu yu'ubaj u péectzilil Jesús, 
2ca tu ya'alaj ti' le máaxo'ob yano'ob tu yicnalo': Leti'e' Juan Bautista máax 
dzo'oc u ca'a púut cuxtal ti' le quíimilo'. Le o'olal yaan le nojoch páajtalil ti'o'. 
3Tumen Herodese' tu beetaj u ma'achal Juane' ca j ka'axe' c j bisa'ab kalbil. Tu 
beetaj lela' tu yo'olal Herodías u yatan Felipe u sucu'un, 
4tumen Juane' tu ya'alaj ti' Herodese': Ma' unaj a watantiqui'. 
5Herodese' u káat ca'ach u quíims Juan, ba'ale' sajac ti' le máaco'obo', tumen 
tuláacal máac tucultique' Juane' jun túul aj bóobat. 
6Ba'ale' Herodese' tu kinbesaj u kiin u kaaba', ti' le kiino' u x ch'upul paal 
Herodíase' jóok okot tu táan le u'ula'obo', lela' jach utzji tu yich Herodese', 
7ca tu ya'alaj ti': quin jalachtic tech je'el in dzáic teech je'el ba'alac ca a káate'. 
8Leti' túune', cu dzo'ocol u tzol xiquinta'al tumen u maamae' ca tu ya'alaj ti' 
Herodes: Dzáa teen u pool Juan Bautista ti' jun p'éel plato. 
9Lela' tu beetaj u okom óolta'al ajaw Herodes, ba'ale' tu yo'olal tu jalach t'aantaj 
ti', yéetel u'uya'ab xan tumen u yu'ulabo'obe', tu ya'alaj ca dza'abac ti'. 
10Tu túuxtaj túun cúul ch'actbil u pool Juan te j tu'ux kala'ano'; 

11cu dzo'ocole' ca j taasa'ab ti' jun p'éel platoe' ca j dza'ab ti' le x ch'úupalo', leti' 
túune' tu kubaj ti' u maama. 
12J kucho'ob túun u j tzaypacho'ob Juane' ca tu bisajo'ob u wíinclile' ca tu 
mucajo'ob; cu dzo'ocole' j bino'obe' ca tu ya'alajo'ob ti' Jesús. 

Jesuse' cu tzéentic cinco mil máaco'ob 
(Mc 6.30-44; Lc 9.10-17; Jn 6.1-14) 

13Le ca tu yojéeltaj Jesús le péectzila', j luk te'elo', j ooc ti' jun p'éel cheeme' ca 
j bin tu juunal tac jun p'éel cúuchil jun páayil. Ba'ale' ojéelta'ab tumen le 
máaco'obo', ca jóoko'ob ti' le caajo'obo' u ti'al u bino'ob xíimbalil tac tu'ux cu 
bin leti'. 
14Le ca jóok Jesús ti' le cheemo' tu yilaj yaan ya'abcach máaco'ob te'elo', ca tu 
ch'a'aj óotzilil ti'ob, ca tu dzaj u toj óolal le koja'ano'ob tu taasajo'obo'. 
15Tumen táan u yáakabtale' u aj canbalo'ob Jesuse' j taalo'obe' ca tu ya'alajo'ob 
ti': Táan u yáakabtal cu dzo'ocole' mix máac caja'an ti' le cúuchila'. Utzil túuxt 
le máaco'ob u ti'al ca xi'ico'ob ti' le cajtalilo'ob u máano'ob ba'al u jaanto'obo'. 
16Jesuse' tu ya'alaj ti'ob: Ma' kabéet u bino'obi', dza'ex te'ex ba'al u jaanto'ob. 
17Leti'obe' tu núucajo'ob ti': yaan to'on chéen cinco waaj yéetel ca'a túul cay. 
18Jesuse' tu ya'alaj ti'ob: Taase'ex ten waye'. 
19Tu túuxtaj túun ca culac le máaco'ob tu yóokol le su'uco'. Cu dzo'ocole' tu 
ch'a'aj tu kab le cinco waajo' yéetel le ca'a túul cayo', tu líiksaj u yich ca'ane' ca 
tu nib óoltaj Ku, tu xet'aj túun le waajo' ca tu dzaj ti' u aj canbalo'ob, leti'ob 
túune' ca tu t'oxajo'ob ichil le máaco'obo'. 
20Tuláacal jaano'ob tac ca na'ajchajo'ob, cu dzo'ocole' tu chupajo'ob doce 
xaaco'ob yéetel le u xéexet'al j p'áato'. 
21Le máaxo'ob jaano'obo' míin cinco mil máaco'ob, ma' xoca'an ichilo'ob le 
co'olelo'ob mix le paalalo'obo'. 

Jesuse' cu xíimbal yóokol ja' 
(Mc 6.45-52; Jn 6.16-21) 

22Cu dzo'ocole' Jesuse' tu beetaj u yocol u aj canbalo'ob ti' le cheemo' u ti'al ca 
xi'ico'ob táanil tac tu táanxel tzéelil le ka'anabo', ca'aliquil táan u yutzil túuxtic 
le máaco'obo'. 
23Cu dzo'ocol u yutzil túuxtico'obe', Jesuse' j na'ac payalchi' tu juunal te j 
pu'uco'. Le ca j áakabchaje' Jesuse' láili' tu juunal yanil te'elo', 
24ca'aliquil le cheemo' dzo'oc u kuchul chúumuc ka'anab. U cuclil le ja'o' táan 
u ja'ajadzicubáa ti' le cheemo' tumen le iiko' actáan ti'ob u taal. 
25Táan u taal u sáastale' ca tu nadzajubáa Jesús ti'ob táan u xíimbal yóokol le 
ja'o'. 
26Le aj canbalo'obo', le ca tu yilajo'ob táan u xíimbal tu yóokol le ja'o', 
sajacchajo'ob; tu yo'olal u sajaquilo'obe' tu yawtaj: ¡Jun túul ja'asaj óol! 
27Ba'ale' j t'a'ano'ob tumen Jesuse' ca j a'ala'ab ti'ob: ¡Yanac a wóole'ex; teen, 
ma' a ch'a'ique'ex sajaquil! 
28Pedro túune' j t'aanaje' ca tu ya'alaj ti': Yuumtzil wa teche', a'al teen ca 
xi'iquen tu yóokol le ja' tac tu'ux yanech'. 
29Jesuse' tu ya'alaj ti': Co'oten. Jóok túun Pedro ti' le cheemo' ca jo'op' u xíimbal 
tu yóokol le ja'o' u ti'al u binbal tac tu'ux yaan Jesús. 
30Ba'ale' le ca tu yilaj le ka'amcach iiko', sajacchaji; ca jo'op' u búulule', tu 
yawtaj: ¡Toqueni', Yuumtzil! 
31Tu séeblaquil j ma'ach tu kab tumen Jesuse' ca j a'ala'ab ti': ¡Jach jun p'íit a 
wocsaj óolal! ¿Ba'ax ten ca'a p'éelchaj a tuucul? 
32Le ca j na'aco'ob te j cheemo', jéedz le iiko'. 
33Le máaxo'ob yano'ob te j cheemo' xolajo'ob tu táan Jesuse' ca tu ya'alajo'ob: 
¡Tu jaajil teche' u Paalech Yuum Ku! 

Jesuse' cu dzáic toj óolal ti' dze'edzec Genesaretiloob 
(Mc 6.53-56) 

34Tu ch'acto'ob le ka'anabo' ca j kucho'ob tu lu'umil Genesaret. 

35Le ca j kaj óolta'ab Jesús tumen u cajnáalilo'ob le cúuchilo', tu t'i'it'besajo'ob 
u péectzilil ti' tuláacal le lu'umo'. Ca j taasa'ab tuláacal le máaxo'ob koja'ano'ob 
tac tu'ux yaan Jesuso'. 
36tu káat óoltajo'ob ti' ca u cha'a u péedzkabtico'ob quex chéen u chi' u nook; 
tuláacal le máaxo'ob tu pedzkabtajo'obo', utzchajo'ob. 

San Mateo 15 

Ba'ax kascuntic máac 
(Mc 7.1-23) 

1Tu nadzajuba'ob ti' Jesús dze'edzec fariseob yéetel u ca'anbesajilo'ob le a'almaj 
t'aano', máaxo'ob Jerusalén u taalo'ob, ca tu káat chi'ito'ob ti': 
2¿Ba'axten a aj canbalo'obe' ma' tu beetico'ob ba'ax tu ca'ansaj to'on c úuchben 
láako'ob? tumen ma' táan u p'o'ico'ob u kabo'ob u ti'al u janalo'ob. 
3Jesuse' tu káat chi'itaj ti'ob: ¿Ba'axten te'exe' ma' ta beetique'ex ba'ax cu ya'alic 
Ku, ba'ale' ca beetique'ex ba'ax tu ya'alaj le úuchben máaco'obo'? 
4Tumen Kue' tu ya'alaj: Tzic a taata yéetel a maama. Bey xan tu ya'alaj: Máax 
cu kaakas t'antic u taata wa u maamae' ca quíimic. 
5Ba'ale' te'exe' ca wa'alique'exe' jun túul máaque' je'el u páajtal u ya'alic ti' u 
taata wa ti' u maamae': Ma' tu páajtal in wáantiquech, tumen tuláacal ba'al 
yaan tene' in wa'almaj in dzáic ti' Yuum Ku, 
6je'el máaxac ca u ya'al beyo' mina'an u yáantic u taata wa u maama. Bey túuno' 
te'exe' dzo'oc a mixba'alcuntique'ex u ya'almaj t'aan Ku tumen ca beetique'ex 
ba'ax tu ya'alaj le úuchben máaco'obo'. 
7¡J ca'a p'éel iche'ex! Utz tu ya'alajilac ta wo'olale'ex aj bóobat Isaías le ca tu 
ya'alaj beya': 
8Le máaco'oba' chéen yéetel u bóoxel u chi'ob cu tzijqueno'ob, ba'ale' u 
pucsi'ikalo'obe' náach yanil ti' teen. 
9Chéen cunel u kultiqueno'ob, tumen u ca'ansajo'obe' chéen u ca'ansaj 
máaco'ob. 

10Tu t'anaj túun le máaco'obo' ca tu ya'alaj ti'ob: U'uye'ex ca a na'ate'ex. 
11Ma' le ba'ax cu yocol tu chi' máac kascuntico'. Ba'ale' le ba'ax cu jóokol tu chi' 
máaco' leti' kascuntic. 
12Le aj canbalo'ob túuno' tu nadzajuba'ob ti' Jesús ca tu ya'alajo'ob ti': ¿A wojel 
wa túune' le j fariseobo' kuuxilnajo'ob le ca tu yu'ubajo'ob ba'ax ta wa'alajo'? 
13Ba'ale' leti'e' tu núucaj ti'ob: Tuláacal pakal ma' paka'an tumen in Taata yaan 
te j ca'ano', bíin jo'ococ pa'ate' yéetel u mootz. 
14P'ate'exo'ob; leti'obe' ch'óopo'ob táan u bisico'ob u láak ch'óopo'ob. Wa jun 
túul ch'óop cu bisic u láak ch'óope' tu ca'a túulo'ob bíin lúubuco'ob ti' wa ba'ax 
joolil. 
15Pedroe' tu ya'alaj túun ti' Jesús: Tzool to'on le quet t'aana'. 
16Jesuse' tu ya'alaj ti': ¿Mix te'ex ca na'atique'ex? 
17¿Ma' wa ta na'atique'exe' tuláacal ba'al cu yocol tu chi' máaque' tu nak máac 
cu bin cu dzo'ocole' cu jóokol ti' le wíinclilo'? 
18Ba'ale' le ba'ax cu jóokol tu chi' máaque' tu pucsi'ikal u taal, leti' túun ba'ax 
kascuntic máac. 
19Tumen ti' le pucsi'ikal cu jóokol kaakas tuuculil, quíimsaj wíiniquil, nup 
kebanil, kaakas dzíibolal, oocolil, tuusil yéetel le a'alaj ba'alilo'. 
20Leti' le ba'alo'ob kascuntic máaco'; ba'ale' u janal máaque' quex ma' u 
cháalja'atic u kabe' ma' tu kascuntic máac. 

Jun túul x táanxel lu'umil co'olel tu yocsaj óoltaj Jesús 
(Mc 7.24-30) 

21J luk Jesús te'elo' ca j bin tu lu'umil Tiro yéetel Sidón. 
22Jun túul co'olel x cananeail caja'an te'elo' j taal ti' Jesús táan u yawtic: 
¡Yuumtzil U Paal David ch'a'aten óotzilil! In x ch'upul paale' yaan jun túul 
kaakas pixan ti', yéetel jach yaj u mukyaj. 

23Ba'ale' ma' núuca'ab mix ba'al ti' tumen Jesusi'. Le aj canbalo'ob túuno' tu 
nadzajuba'ob ti' Jesuse' ca tu káat óoltajo'ob ti': Táan óolte, tumen táan u taal 
u yawat t paach. 
24Jesuse' tu ya'alaj túun: Kue' tu túuchi'iten chéen u ti'al u saatal tamanilo'ob u 
caajil Israel. 
25Ba'ale' le co'olelo' tu nadzajubáe' ca xolaj tu táane' ca tu ya'alaj: ¡Yuumtzil, 
áanteni'! 
26Jesuse' tu ya'alaj ti': Ma' utz u lukesa'al u yo'och waaj le paalalo' u ti'al ca 
dza'abac ti' le peeko'obo'. 
27Quex beyo' leti'e' tu ya'alaj ti': Bey, Yuumtzil; ba'ale' tac le peeko'obo' cu 
jaantico'ob u xéexet'al le waaj cu lúubul yáanal u mayacche' u dzuulilo'obo'. 
28Jesús túune' tu ya'alaj ti': ¡Co'olel jach nojoch a wocsaj óolal! Úuchuc le ba'ax 
a káato'. Ti' le jun súutuco' utzchaj u x ch'upul paal. 

Jesuse' cu dzáic u toj óolal ya'ab koja'ano'ob 

29Jesuse' j luk te'elo' ca j máan tu jáal u ka'anabil Galilea; cu dzo'ocole' j na'ac 
ti' jun p'éel pu'uque' ca j culaji'. 
30Ya'ab máaco'ob j kucho'ob tac tu'ux yaan. Táan u taasico'ob móocho'ob, 
ch'óopo'ob, tooto'ob, nuumo'ob yéetel ya'ab u láak koja'ano'ob, tu dzajo'ob tu 
táan Jesús leti' túune' tu dzaj u toj óolalo'ob. 
31Le o'olale' le máaco'obo' ja'ak u yóolo'ob le ca tu yilajo'ob táan u t'aan le 
tooto'obo', táan u yutztal le nuumo'obo', táan u xíimbal le móocho'obo' yéetel 
táan u paacat le ch'óopo'obo'. Ca jo'op' u qui'iqui' t'antico'ob u Kuil Israel. 

Jesuse' cu tzéentic cuatro mil máaco'ob 
(Mc 8.1-10) 

32Jesuse' tu t'anaj u aj canbalo'obe' ca tu ya'alaj ti'ob: Quin ch'a'ic óotzilil ti' le 
máaco'oba' tumen dzo'oc óox p'éel kiin yanaco'ob way tin wéetele', cu 
dzo'ocole' mina'an ba'al u jaanto'ob. Ma' in káat in túuxto'ob tu yotocho'ob x 
ma' jaanlil, bic lúubuco'ob yéetel wi'ij te j bejo'. 

33U aj canbalo'obe' tu ya'alajo'ob ti': ¿Bix je'el u páajtal c caxtic janal u ti'al 
tuláacal le máaco'oba' way ti' le cúuchil tu'ux mix máac caja'ana'? 
34Jesuse' tu káat chi'itaj ti'ob: ¿Jay p'éel waaj yaan te'ex? Leti'obe' tu núucajo'ob: 
Siete waajo'ob yéetel dze'edzec mejen cayo'ob. 
35Tu túuxtaj túun ca culac lu'um le máaco'obo', 
36tu ch'a'aj tu kab le siete waajo'ob yéetel le cayo'obo' ca tu dzaj nib óolal ti' 
Yuum Ku. Cu dzo'ocole' tu xet'láantaje' ca tu dzáa ti' u aj canbalo'ob, leti'ob 
túune' tu t'oxláantajo'ob ichil le máaco'obo'. 
37Tuláacal jaano'ob ca j na'ajchajo'ob. Cu dzo'ocole' ca tu chupajo'ob siete 
xaaco'ob yéetel u xéexet'al j p'áato'. 
38Le máaxo'ob jaano'obo' míin cuatro mil máaco'ob, ma' xoca'an ichilo'ob le 
co'olelo'obo' mix le paalalo'obo'. 
39Cu dzo'ocole' Jesuse' tu yutzil túuxtaj le máaco'obo', j ooc ti' le cheemo' ca j 
bin tu lu'umil Magdala. 

San Mateo 16 

Fariseob yéetel le saduceobo' cu káatico'ob jun p'éel chíiculal 
(Mc 8.11-13; Lc 12.54-56) 

1Fariseob yéetel le j saduceobo' j bino'ob u yilo'ob Jesús, u ti'al u beetico'ob u 
lúubul ti' wa ba'ax kaasile' tu káatajo'ob ti' ca u ye'es ti'ob jun p'éel u chíiculalil 
ca'an. 
2Ba'ale' leti'e' tu núucaj ti'ob: Ocnaj kiine' te'exe' ca wa'alique'ex: Ma'alob kiin 
cun u beete tumen chac u nak ca'an; 
3ja'atzcab kiine' ca wa'alique'ex: Bejela'e' kaakas kiin cun u beete tumen chac u 
nak ca'an yéetel noocoy. J ca'a p'éel iche'ex. Te'exe' a wojel a kaj óolte'ex u yich 
ca'an, ba'ale' ma' a wojel a kaj óolte'ex u chíiculalo'ob le kiino'oba'. 
4Le kaakas yéetel ma' ocsaj óol máaco'oba' táan u káatico'ob jun p'éel chíiculal; 
ba'ale' ma' bíin dza'abac ti'ob u láak chíiculal wa ma' chéen u chíiculal Jonás. 
Tu p'atajo'ob túune' ca j bini. 

U levadura le j fariseobo' 
(Mc 8. 14-21) 

5Le ca j máan le aj canbalo'ob tu táanxel tzéelil le ka'anabo', tu'ub ti'ob u 
bisico'ob waaj. 
6Jesuse' tu ya'alaj ti'ob: Ile'ex, canantaba'ex ti' u levadura le fariseob yéetel le 
saduceobo'. 
7Le aj canbalo'obo' jo'op' u ya'alico'ob tu baatzilo'ob: táan u ya'alic lela' tumen 
ma' t taasaj waaji'. 
8Jesuse' tu kaj óoltaj lela', ca tu ya'alaj ti'ob: ¿Ba'axten ca wa'alique'ex mina'an 
te'ex waaj? ¡Jach jun p'íit a wocssaj óolale'ex! 
9¿Láili' ma' ta na'atique'ex, mix tu ka'ajal te'ex le cinco waajo'ob tin t'oxaj ichil 
cinco mil máaco'obo', jay p'éel xaaco'ob ta li'isaje'exi'? 
10¿Ma' tu ka'ajal te'ex le siete waajo'ob tin t'oxaj ichil cuatro mil máaco'obo', 
yéetel jay p'éel xaaco'ob ta li'isaje'exi'? 
11¿Ba'axten ma' ta na'atique'ex, tene' ma' táan in t'aan tu yo'olal le waaj le ca 
tin wa'alaj? ca a canantaba'ex ti' u levadura le fariseob yéetel le saduceobo'. 
12Tu na'atajo'ob túune', Jesuse' ma' tu ya'alaj ti'ob ca u canantuba'ob ti' u 
levadurail waaji', ba'ale' ti' u ca'ansaj le fariseob yéetel le saduceobo'. 

Pedroe' cu ya'alic Jesuse' leti' le Cristoo' 
(Mc 8.27-30; Lc 9.18-21) 

13Le ca j kuch Jesús tu lu'umil Cesarea ti' Filipoe', tu káat chi'itaj ti' u aj 
canbalo'ob: ¿Máax cu ya'alic le máaco'ob u Paal Máac? 
14Leti'obe' tu ya'alajo'ob: Dze'edzeque' cu ya'alico'obe' Juan Bautista; u 
láako'obe' cu ya'alico'obe' Elías, yaan xan u láako'obe' cu ya'alico'obe' Jeremías 
wa u láak aj bóobat. 
15Jesuse' tu ya'alaj ti'ob: Cux te'ex ¿Ba'ax ca wa'alique'ex? ¿Máaxen teen? 
16Simón Pedroe' tu ya'alaj túun ti': Teche' leti' le Cristo, u Paal le cuxa'an Kuo'. 

17Jesuse' tu núucaj ti': Qui' a wóol, Simón, u paal Jonás, tumen lela' ma' j 
e'esa'ab ti' teech tumen mix jun túul máaqui', ba'ale' tumen in Taata yaan te j 
ca'ano'. 
18Ten túune' quin wa'alic teech; teche' Pedroech, yéetel tu yóokol le cháaltuna' 
bíin in líikes in Iglesia. Ma' bíin dzáancha'ata'ac mix tumen u páajtalil metnal. 
19Ten quin in dzáa teech u llaveilo'ob u ajawil ca'an; le ba'ax can a kax way 
yóokolcaabe' yaan u ka'axal xan te j ca'ano', le ba'ax xan can a wach' way 
yóokolcaabe' yaan xan u wa'ach'al te j ca'ano'. 
20Jesús túune' tu kubentaj ti' u aj canbalo'obe' ma' u ya'alico'ob ti' mix máac wa 
leti' Cristoo'. 

Jesuse' cu ya'alic yaan u quíimsa'al 
(Mc 8.31,9.1; Lc 9.22-27) 

21Jo'op' túun u tzolic Jesús ti' u aj canbalo'obe' leti'e' yaan u bin Jerusalén, 
yéetel yaan u beeta'al u sen mukyaj tumen u nuuctaquilo'ob caaj, u nuuctaquil 
le aj kiino'obo', yéetel u j ca'anbesajili'ob le a'almaj t'aano'. Tu ya'alaj ti'obe' 
yaan u quíimsa'al, ba'ale' yaan u ca'a púut cuxtal tu yóox p'éel kiin. 
22Pedro túune' tu bisaj jun páayile' ca jo'op' u keyic táan u ya'alic: ¡Ma' u yóoltic 
Ku, Yuumtzil! ¡Mix bikin ca kuchuc úuchul ti' teech le ba'ala'! 
23Ba'ale' Jesuse' tu sutubáe' ca tu ya'alaj ti' Pedro: ¡Tzelabáa tin táan Satanás 
tumen teche' t'óochpajlech in ti'al! Teche' ma' ta tuucul je'el bix u tuucul Kue', 
ba'ale' ca tuucul je'el bix u tuucul máaco'obe'. 
24Jesús túune' tu ya'alaj ti' u aj canbalo'ob: Wa yaan máax u káat u 
tzaypachtene', unaj u tu'ubsicubáa yéetel u ch'a'ic u cruz ca u tzaypachten. 
25Tumen le máax u káat u toc u cuxtale', bíin u sate: ba'ale' le máax cu satic u 
cuxtal tin wo'olale', bíin u toque. 
26Tumen ¿Ba'ax u biil ti' máac wa cu náajaltic tuláacal yóokolcaab cu dzo'ocole' 
cu sa'atal u pixan? ¿Wa buca'aj je'el u bo'otic máac tu yo'olal u pixane'? 

27Tumen u Paal Máaque' yaan u taal yéetel u nojbe'enil u Taata bey xan yéetel 
u ángelo'ob, leti' le kiin túun quéen u bo'ot ti' u jujun túulil le ba'ax u beetmaje'. 
28Tu jaajil quin wa'alic ti' te'exe' yaan dze'edzec ti' le yano'ob waya', ma' túun 
quíimilo'ob wa ma' táanil yaan u yilico'ob u Paal Máac táan u taal tu ajawil. 

San Mateo 17 

U chica'anil Jesuse' cu jelpajal 
(Mc 9.2-13; Lc 9.28-36) 

1Cu dzo'ocol u máan seis kiino'obe' Jesuse' tu bisaj Pedro, Jacobo yéetel Juan 
u yíidzin Jacobo', ca j bin tu juunal yéetelo'ob ti' jun p'éel ca'anal pu'uc. 
2Te'elo' jelpaj u chica'anil tu táano'ob. U táan yiche' jo'op' u léenbal je'el bix le 
kiino', u nooke' sacchaji je'el bix le sáasilo'. 
3Leti'obe' tu yilajo'ob xan Moisés yéetel Elías táan u tzicbalo'ob yéetel Jesús. 
4Pedroe' tu ya'alaj ti' Jesús: Yuumtzil, ¡buca'aj ma'alobil ca p'áataco'on waye', 
wa a káate' cu páajtal c beetic óox p'éel paselo'ob! jun p'éele' a ti'ali', u láake' u 
ti'al Moisés u láake' u ti'al Elías. 
5Ca'aliquil táan u t'aan Pedroe', j pi'ixo'ob tumen jun p'éel sacjome'en múuyal; 
ti' le múuyalo' jóok jun p'éel t'aan tu ya'alaje': Lela' in yaabilaj Paal, tu yo'olal 
máax jach qui'imac in wóol. Leti' a wu'uye'ex u t'aan. 
6Le ca tu yu'ubajo'ob lela', le j canbalo'obo' j noclajo'ob lu'ume' ca jach 
sajacchajo'ob. 
7Jesús túune' tu nadzajuba ti'ob, tu péedz kabtajo'obe' ca tu ya'alaj ti'ob: 
Líikene'ex, ma' a ch'a'ique'ex sajaquil. 
8Le ca j paacatnajo'obe' mix máac u láak tu yilajo'ob, chéen Jesús. 
9Ca'aliquil táan u yéemelo'ob ti' le pu'uco', Jesuse' tu ya'alaj ti'ob: Ma' a 
tzicbaltique'ex ti' mix máac le ba'ax dzo'oc a wilique'exa', p'ate'ex tac quéen ca'a 
púut cuxlac u Paal Máac ti' ichil le quimeno'obo'. 
10Le aj canbalo'ob túuno' tu káat chi'ito'ob ti' Jesús: ¿Ba'ax ten u aj 
ca'anbesajilo'ob le a'almaj t'aano' cu ya'alico'ob yaan u taal yáax táanil Elías? 

11Jesuse' tu núucaj ti'ob: Tu jaajile' Eliase' yaan u taal yáax táanil, yéetel yaan 
u nu'ucbesic tuláacal ba'al. 
12Ten túune' quin wa'alic te'exe' Eliase' dzo'oc u taal, ba'ale' leti'obe' ma' tu kaj 
óolto'obi', yéetel tu beetajo'ob ti' tuláacal ba'ax tu yóoltajo'ob. Bey xan cun 
mukyaj u Paal Máac tu kabo'obo'. 
13Le aj canbalo'ob túuno' tu na'atajo'ob táan u t'aan tu yo'olal Juan Bautista. 

Jesuse' cu dzáic u toj óolal jun túul xi'ipal yaan jun túul kaakas pixan ti' 
(Mc 9.14-29; Lc 9.37-43) 

14Le ca j kucho'ob tac tu'ux yaan le máaco'obo', jun túul máaque' tu nadzajubáa 
ti' Jesús, xolaj tu táane' ca tu ya'alaj ti': 
15Yuumtzil, ch'a'a óotzilil ti' in paal, tumen cu léequel yéetel jach yaj u mukyaj; 
ya'ab u téenel cu lúubul ich káak wa ich ja'. 
16Tin taasaj ti' a aj canbalo'ob ba'ale' ma' páatji' u dzaquico'obi'. 
17Jesuse' tu ya'alaj: ¡Ma' ocsaj óol yéetel loolob wíinique'ex! ¿Tac ba'ax kiin 
kabéet in wantal ta wéetele'ex? ¿Tac ba'ax kiin yaan in mukyajtique'ex? 
Taase'ex way le xi'ipalo. 
18Jesús túune' tu keyaj le kaakas pixano' ca tu beetaj u jóokol ti' le xi'ipalo' 
máax utzchaj ti' le jun súutuco'. 
19Cu dzo'ocole' le aj canbalo'obo' j t'aanajo'ob jun páayil yéetel Jesús ca tu káat 
chi'ito'ob ti': ¿Ba'axten to'one' ma' páatji' c jóokesic le kaakas pixano'? 
20Jesuse' tu ya'alaj ti'ob: Tumen te'exe' jach jun p'íit a wocsaj óolale'ex. Tu jaajil 
quin wa'alic te'exe', wa yaan a wocsaj óolale'ex quexi' bey jun p'éel u neek 
mostazae', je'el a wa'alique'ex ti' le pu'uca': Lukesabáa te'ela' xeen táaxel tu'ux; 
le pu'uco' yaan u lukul. Tuláacal ba'al je'el u páajtal a beetique'ex wa yaan a 
wocsaj óolala'ex. 
21Ba'ale' le kaakas pixano'ob beyo'oba', chéen yéetel payalchi' yéetel su'ukin cu 
páajtal u jóoksa'alo'ob. 

Jesuse' cu ya'alic tu ca'a téen yaan u quíimsa'al. 

22Ca'aliquil táan u múuch' máano'ob tu lu'umil Galileae', Jesuse' tu ya'alaj ti'ob: 
U Paal Máaque' yaan u ku'ubul tu kab máaco'ob, 
23yéetel yaan u quíimsa'al, ba'ale' yaan u ca'a púut cuxtal tu yóox p'éel kiin. 
Jach okomchaj u yóolo'ob tu yo'olal le ba'ax a'ala'ab ti'oba'. 

U bo'olil le patan u ti'al le kulnaj 

24Le ca j kuch Jesús yéetel u aj canbalo'ob tu caajil Capernaume', le máaxo'ob 
cu kamico'ob le patano'ob u ti'al le kulnajo' j bino'ob u yilo'ob Pedroe' ca tu 
káat chi'ito'ob ti': ¿A aj ca'anbesaje'exe' ma' tu bo'otico'ob patano'ob u ti'al 
kulnaj? 
25Pedroe' tu núucaj: Cu bo'otic. Le ca j ooc Pedro ich naje', Jesuse' j t'anaj táanil 
táan u ya'alic ti': ¿Bix a wilic, Simón? ¿U ajawo'ob yóokolcaabe', máax ti'ob cu 
tzáico'ob le patano' yéetel le u láak bo'olalo'obo': ti' u yéet caajalo'ob wa ti' le 
táanxel lu'umilo'obo'? 
26Pedroe' tu núucaj ti': ti' le táanxel lu'umo'obo'. Jesuse' tu ya'alaj ti': U yéet 
caajalo'ob túune' ma' kabéet u bo'olalo'obi'. 
27Ba'ale' u ti'al ma' c beetic u kuuxil mix máaque', xeen te j ka'anabo', pul a x 
lutzube' ca a jóokes le yáax cay cun lúubulo'. Tu chi'e ti' can a wil jun p'éel 
taakin je'el u chúucpajal u ti'al a bo'otic in patan yéetel a ti'ale'; bise ca a bo'ote. 

San Mateo 18 

¿Máax u asab nojochil? 
(Mc 9.33-37; Lc 9.46-48) 

1Ti' le kiino' le aj canbalo'obo' tu nadzajuba'ob ti' Jesuse' ca tu káat chi'itajo'ob 
ti': ¿Máax u asab nojochil tu ajawil ca'an? 
2Jesuse' tu t'anaj túun jun túul chaan xi'ipale', tu dzaj chúumuc ti'obe', 
3ca tu ya'alaj: Tu jaajil quin wa'alic ti' te'exe', wa te'ex ma' ta kexic a tuucule'ex 
ca beychajque'ex je'el bix mejen paalalo'obe', ma' bíin ocoque'ex tu ajawil 
ca'ani'. 
4Bey túuno', u asab nojochil tu ajawil ca'ane' leti' le máax cu chichancunticubae' 
yéetel cu béeytal bey le chan xi'ipala'. 



2233 

 

Biblia Maya 
© 1992, Sociedades Bíblicas Unidas. 

 

 
 

 

5Le máax cu kamic tin kaaba' jun túul chan xi'ipal je'el bix lela', teen cu 
kamiquen. 

U sajbe'enil u lúubul máac ti' keban 
(Mc 9.42-48; Lc 17.1-2) 

6Je'el máaxac ca u beet u lúubul ti' keban jun túul ti' le mejen paalalo'ob u 
yoquesmaj u yóolo'ob ti' teno', asab ma'alob ti' ca bu'uluc tu taamil ka'anab 
yéetel jun p'éel u tuunichil juch' kaxa'an tu caal. 
7¡Buca'aj kaasil u ti'al yóokolcaab ca yanac ba'alo'ob cu beetic u kebantal máac! 
Mantadz cu bin antal, ba'ale' ¡óotzil le máac cu beetic u yantalo'! 
8Le o'olale', wa a kab wa a wooc cu beetic a lúubul ti' kebane', xot'e, pul náachil; 
tumen asab ma'alob ca ocoquech ti' le cuxtal nuumech wa móochech, wa ma' 
ca pulquech metnal chuca'an ca'a p'éel a kab wa ca'a p'éel a wooc. 
9Wa a wich cu beetic a lúubule', jóoye ca a puul náachil; tumen asab ma'alob 
ca ocoquech ti' le cuxtal chéen yéetel jun p'éel a wicho', wa ma' ca pu'ulquech 
metnal chuca'an ca'a p'éel a wich. 

U quet t'aanil le saatal j tamano' 
(Lc 15.3-7) 

10Ma' a cúulpachcuntique'ex mix jun túul ti' le mejen paalalo'oba'. Tumen quin 
wa'alic te'exe' te j ca'ano' u ángelo'obe' ti' yano'ob mantadz tu táan in Taata 
yaan te j ca'ano'. 
11Tumen u Paal Máaque' taal u toc le ba'ax saatalo'. 
12¿Bix a wilique'ex? Wa jun túul máac yaan cien j tamano'ob ti'e' wa ca sa'atac 
jun túul ti'obe', ¿ma' wa cu p'atic le noventa y nueve te j pu'uco' u ti'al ca xi'ic 
u caxant le j sa'ato'? 
13Wa ca u dzáa utz ti' ca u caxante', quin tuclique' asab cun qui'imactal u yóol 
tu yo'olal le jun túulo' ma' tu yo'olal le noventa yéetel nueve ma' j sa'ato'obo'. 
14Bey xan a Taataex yaan te j ca'ano' ma' u káat ca sa'atac mix jun túul ti' le 
mejen paalalo'oba'. 

Bix unaj u yúuchul sa'atsaj 
(Lc 17.3) 

15Wa a sucu'un cu beetic teech wa ba'ax kaase', t'aanen tu yéetel ta juunale'ex 
ca a beet u kaj óoltic le ba'ax kaas tu beetajo'. Wa cu yu'ubic a t'aane' dzo'oc a 
caxtic jéedzel yéetel a sucu'un. 
16Ba'ale' wa ma' tu yu'ubaj a t'aane', t'an u láak jun túul wa ca'a túul máac, u 
ti'al beyo' tuláacal tac poole' ca jaajcunta'ac tumen ca'a túul wa óox túul máac. 
17Wa ma' tu yu'ubic u t'aan mix leti'obe', a'al ti' u múuch'ul le j ocsaj óolalo'obo'; 
wa ma' tu yu'ubic u t'aan mix u múuch'ul le j ocsaj óolalo'obo', pact túun bey 
jun túul máac ma' tu yocsaj óoltic Kue', wa bey jun túul j kam patano'obo'. 
18Tu jaajil quin wa'alic te'exe' je'el ba'alac ca a kaxe'ex way yóokolcaabe' yaan 
u ka'axal xan te j ca'ano', je'el ba'alac xan ca a wach'e'ex way yóokolcaabe' yaan 
u wa'ach'al xan te j ca'ano'. 
19Bey xan quin wa'alic te'exe' wa ca'a túul ti' te'ex cu múuch' tucultico'ob way 
yóokolcaab u káatico'ob wa ba'ax ich payalchi'e' yaan u dza'abal ti'ob tumen in 
Taata yaan te j ca'ano'. 
20Tumen tu'ux yaan ca'a túul wa óox túul much'ucbal tin kaaba'e', ti' yanen 
chúumuc ti'obe'. 
21Pedro tu nadzajubae' ca tu káat chi'itaj ti' Jesús: ¿Yuumtzil, jay téen unaj in 
sa'atsic in sucu'un cu beetic ten wa ba'ax kaasil? ¿Tac siete u téenel? 
22Jesuse' tu núucaj ti': Ma' tin wa'alic teech tac siete u téenel, ba'ale' tac setenta 
u téenel siete. 

U quet t'aanil jun túul palitzil ma' tu yóoltaj sa'atsaji' 

23Le o'olale', u ajawil ca'ane' bey jun túul ajaw tu yóoltaj u tzáa u p'ax u 
palitzilo'obe'. 
24Táan u cáajsic u tzáique' ca j taasa'ab tu táane' jun túul palitzil u p'axmaj jach 
táaj ya'ab taakin. 
25Tumen le j palitzil ma' páatchaj u bo'otico', u dzuulile' tu ya'alaj ca co'onoc 
leti' u yatan yéetel u paalal, bey xan tuláacal ba'ax yaan ti' u ti'al ca bo'ota'ac 
le p'aaxo'. 

26Le j palitzil túuno' xolaj tu táan u dzuulile' ca tu káat óoltaj: In taata beet utz 
a pa'atic je'el in bo'otic teech tuláacale'. 
27U dzuulile' tu ch'a'aj óotzilil ti'e', ca tu sa'atsaj tuláacal u p'aaxe' ca tu 
jáalkabtaj. 
28Ba'ale' le ca jóok le palitzila' ca tu yilaj u láak u yéet palitzil máax p'axmajil 
jun p'íit taakin ti'. Tu machaje', ca jo'op' u bidzic u caal táan u ya'alic: ¡Bo'ot 
ten a p'aaxo'! 
29Le u yéet palitzil túuno' xolaj tu táane' ca tu káat óoltaj ti': Beet utz a pa'atic, 
je'el in bo'otic teech tuláacale'. 
30Ba'ale' le u láako' ma' tu yóoltaji', ca tu túuxtaj kalbil tac quéen u láaj bo'ot u 
p'aax. 
31Le u láak palitzilo'obo', le ca tu yilajo'obe jach yaaji tu yóolo'ob ca j bino'obe' 
ca tu tzicbaltajo'ob ti' u dzuulilo'ob le ba'ax úucha'. 
32Le dzuul túuno' tu túuxtaj t'anbil le palitzila' ca tu ya'alaj ti': ¡Kaakas palitzil! 
Tene' tin sa'atsaj teech tuláacal a p'aax tumen ta káat óoltaj ten. 
33Teech xane' unaj ca'ach a ch'a'ic óotzilil ti' a wéet palitzilo' je'el bix tin 
ch'a'ajilac óotzilil ti' techo'. 
34Le dzuulo' jach kuuxilnaje' ca tu túuxtaj jadzbil tac quéen u bo'ot tuláacal u 
p'aax. 
35Jesuse' tu dzo'ocsaj u ca'ansaj táan u ya'alic: Bey xan cun u beet ta wéetele'ex 
in Taata yaan te j ca'ano' wa ma' ta sa'atsique'ex yéetel tuláacal a pucsi'ikale'ex 
u si'ipilo'ob a sucu'une'ex. 

San Mateo 19 

Jesuse' cu ca'ansaj tu yo'olal le p'atbáilo' 
(Mc 10.1-12; Lc 16.18) 

1Cu dzo'ocol u ya'alic Jesús le ba'alo'oba', j luk Galileae' ca j kuch tu lu'umil 
Judea le yaan tu j lakin u ja'il Jordano'. 

2Ya'ab máaco'ob j bino'ob tu paach, te'elo' tu dzáa u toj óolal le máaxo'ob 
koja'ano'obo'. 
3Dze'edzec fariseob túune' tu nadzajuba'ob ti' Jesús u ti'al u beetico'ob u lúubul 
ti' kaas, ca tu káat chi'itajo'ob ti': ¿Cu cha'abal wa ti' jun túul máac u p'atic u 
yatan tu yo'olal je'el ba'alaque'? 
4Leti'e' tu núucaj ti'ob: ¿Ma' wa a xocmaje'ex ti' le Quili'ich Dzíibo', le máax 
beet wíinico'ob tu yáax chuune' tu beetaj xiib yéetel co'olel? 
5Tu ya'alaj xan: Tu yo'olal lela' jun túul xiibe' yaan u p'atic u taata yéetel 
maamae' u ti'al u nupicubáa yéetel u yatan, tu ca'a túulilo'ob bíin jun 
p'éelchajco'ob. 
6Beyo' ma' ca'a túulo'obi', ba'ale' jun túulilo'ob. Le o'olale' mix máac unaj u jatzic 
le ba'ax nupa'an tumen Kue'. 
7Tu káat chi'ito'ob túun ti': ¿Ba'ax ten túun Moisese' tu ya'alaj ca dza'abac ti' jun 
túul atantzil u ju'unil x p'atbáile' cu dzo'ocole' cu páajtal u tojolch'inta'al? 
8Jesuse' tu ya'alaj ti'ob: Tumen chich a pucsi'ikale'exe' Moisese' tu ya'alaj je'el u 
páajtal a p'atique'ex a watane'exe', ba'ale' tu yáax chuune' ma' beyi'. 
9Tene' quin wa'alic te'exe' le máax cu p'atic u yatan, wa ma' tu yo'olal 
nupkebane', yéetel cu dzo'ocol u beel yéetel jun túul co'olel p'ata'an tumen u 
yíichame', cu nupkebantal xan. 
10U aj canbalo'ob túune' tu ya'alajo'ob ti': wa bey anil jun túul máac yéetel u 
yatane', ma' unaj túun u dzo'ocol u beel máaqui'. 
11Jesuse' tu núucaj ti'ob: Ma' tuláacal máac cu páajtal u kamic lela', chéen le 
máaxo'ob dza'an ti'ob tumen Ku ca u kamo'obo'. 
12Yaan jejeláas ba'ax o'olal ma' tu páajtal u dzo'ocol u beel máac: yane' bey 
sijnalo'obo' ma' tu páajtal u dzo'ocol u beelo'ob; u láako'obe' ma' tu páajtal u 
dzo'ocol u beelo'ob tumen numquintano'ob tumen máaco'ob; u láako'obe' cu 
p'áatal ma' tu dzo'ocol u beelo'ob tu yo'olal u ajawil ca'an. Máax cu páajtal u 
kamic lela' u kame. 

Jesuse' cu qui'iqui' t'antic mejen paalal 
(Mc 10.13-16; Lc 18.15-17) 

13J taasa'ab túun dze'edzec mejen paalal ti' Jesús u ti'al u dzáa u kab tu 
yóokolo'ob yéetel ca payalchi'inac tu yo'olalo'ob; ba'ale' le aj canbalo'obo' jo'op' 
u keyico'ob le máaxo'ob taasico'obo'. 
14Ba'ale' Jesuse' tu ya'alaj: Cha'ex u taal le mejen paalalo'ob tin wicnalo', ma' a 
wet'ique'ex ti'ob; tumen u ajawil ca'ane' u ti'al máaxo'ob je'el bix leti'obo'. 
15Tu dzaj túun u kab tu yóokol le mejen paalalo'obo', cu dzo'ocole' ca j luk 
te'elo'. 

Jun túul táanquelem ayikal máac cu t'aan yéetel Jesús 
(Mc 10.17-31; Lc 18.18-30) 

16Jun túul táanquelem máaque' bin u yil Jesuse' ca tu káat chi'itaj ti': Utzil aj 
ca'anbesaj ¿ba'ax ma'alob meyaj unaj in beetic u ti'al ca yanac ten cuxtal 
mina'an u xuul? 
17Jesuse' tu ya'alaj ti': ¿Ba'axten ca wa'alic teen utzen? Chéen jun túulili' máax 
utz yaan, leti'e' Ku. Ba'ale' wa a káat ocol ti' le cuxtalo', dzo'ocbes le a'almaj 
t'aano'obo'. 
18Le máaco' tu ya'alaj ti': ¿Máacal máaco'obi'? Jesuse' tu ya'alaj ti': Ma' a 
quíimsic wíinic, ma' a nupkeban, ma' a woocol, ma' a tuus, 
19tzic a taata yéetel a maama. yaabilt a láak je'el bix a yaabiltce'. 
20Le táanquelem máaco' tu ya'alaj ti': Palili'en ca jo'op' in dzo'ocbesic tuláacal 
lela'. ¿Ba'ax u bin teen? 
21A'alab ti' tumen Jesús: Wa a káat utzil chuca'antale', xeen, con ba'ax yaan 
teche' ca a dzáa ti' le óotzilo'obo'; bey túuno' bíin yanac teech ayikalil te j 
ca'ano'; cu dzo'ocole' co'oten ca a tzaypachten. 
22Le ca tu yu'ubaj le táanquelem máaco', okomchaj u yóole' ca j bini', tumen 
jach ya'ab u ayikalil. 
23Jesuse' tu ya'alaj túun ti' u aj canbalo'ob: Tu jaajil quin wa'alic ti' te'exe', jach 
istiquia u yocol jun túul ayikal tu ajawil ca'an. 

24Quin wa'alic te'ex tu ca'a téene', asab séeba'an u máan jun túul camello' tu 
jool jun p'éel púudze' ma' ca ococ jun túul ayikal tu ajawil Ku. 
25Le ca tu yu'ubajo'ob u aj canbalo'obe' jach ja'ak u yóolo'ob, ca tu káat 
chi'itajo'ob tu baatzilo'ob: ¿Máax je'el u páajtal u to'ocole'? 
26Jesuse' tu pactajo'obe' ca tu ya'alaj ti'ob: Máaco'obe' ma' tu páajtal u 
beetico'ob, ba'ale' Kue' tuláacal ba'al cu páajtal u beetic. 
27Pedroe' tu ya'alaj túun ti': Yuumtzil to'one' t p'ataj tuláacal ba'ax yaan to'one' 
ca j taalo'on ta paach. ¿Ba'ax túun cun antal to'on? 
28Jesuse' tu núucaj ti'ob: Tu jaajil quin wa'alic te'exe', ti' le kiin quéen 
túumbenchajac tuláacal ba'ale' le quéen culac u Paal Máac tu nojbe'en jalach 
káanche'e, te'ex xan ta tzaypachtene'exe' yaan a cutale'ex ti' doce jalach 
káanche'ob u ti'al a p'is óoltique'ex u doce múuch' cajtalilo'ob u yotochnáalo'ob 
Israel. 
29Tuláacal máax dzo'oc u p'atic najo'ob, wa sucu'uno'ob, wa quiico'ob, wa taata, 
maama, wa atan, wa paalal, wa lu'umo'ob tin wo'olale', bin u kam ciento u 
téenel u asab ya'abil, yéetel bíin u kam xan le cuxtal mina'an u xuulo'. 
30Ba'ale' ya'ab ti' le máaxo'ob yano'ob táanil bejela'a' bíin p'áataco'ob paachil; 
bey xan ya'ab ti' le máaxo'ob yano'ob pachil bejela'a' bíin máanaco'ob táanil. 

San Mateo 20 

U quet t'aanil le j meyajo'obo' 

1U ajawil ca'ane' je'el bix u yuumil jun p'éel cajtalil jóok jach ja'atzcab kiin u 
ti'al u caxant j meyajo'ob u ti'al ca u yuxo'ob yich u pakal uva. 
2Tu ya'alaj u bo'otic ti'ob jun p'éel denario tu yo'olal jun p'éel kiin meyaj ca tu 
túuxtajo'ob jooch. 
3Cu dzo'ocole' jóok míin láas nueve kiine' ca tu yilaj u láak máaco'ob ti' yano'ob 
kíiwique' tumen mina'an meyaj ti'ob. 
4Ca tu ya'alaj ti'ob: Xene'ex tac te'ex meyaj ichil in pakalo'ob, cu dzo'ocole' je'el 
in dzáic te'ex le buca'aj unaj in bo'otic te'exe'. Ca j bino'ob. 

5Le dzuulo' jóok tu ca'a téen míin chúumuc kiin, bey xan míin las tres u binbal 
kiine', ca tu beetaj láili' beyo'. 
6Míin las cinco ocnaj kiine' jóok tu ca'a téen te j kíiwico' ca tu yilaj u láak 
máaco'ob yano'ob te'elo' mina'an meyaj ti'ob, ca tu ya'alaj ti'ob: ¿Ba'axten way 
yane'ex bul kiin x ma' meyajile'? 
7Tu ya'alajo'ob: Tumen mix máac t'ano'on meyaj. Tu ya'alaj túun ti'ob: Xene'ex 
tac te'ex meyaj ichil in pakalo'ob, cu dzo'ocole' je'el in dzáic te'ex le buca'aj unaj 
in bo'otic te'exe'. 
8Le ca j áakabchaje', le dzuulo' tu ya'alaj ti' le máax ilic le meyajo': T'aan le j 
meyajo'obo' ca a bo'oto'ob, cáajes yéetel le máaxo'ob j ooco'ob tu dzo'oco' ca a 
dzo'oques yéetel le máaxo'ob j ooco'ob táanilo'. 
9J taalo'ob túun le máaxo'ob j ooco'ob meyaj míin las cinco ocnaj kiine' ca tu 
kamo'ob u bo'olil jun p'éel túulis kiin meyaj, lela' jun p'éel denario. 
10Cu dzo'ocole' le ca j taalo'ob le máaxo'ob ooco'ob táanilo', tu tucultajo'ob asab 
ya'ab cun u kamo'obi'; ba'ale' tu kamajo'ob chéen xan jujun p'éel denario. 
11Le ca tu kamajo'obe' jo'op' u tututcchi'ob ti' u yuumil le meyajo', 
12tu ya'alajo'ob: Lelo'ob j kucho'ob tu dzo'oca' chéen jun p'éel hora meyaj tu 
beetajo'ob cu dzo'ocole' ta bo'otajo'ob láili' je'el bix ta bo'otajo'on to'ono' 
máaxo'on t mukyajtaj u meeyjul yéetel u yoxowil jun p'éel túulis kiin. 
13Ba'ale' le dzuulo' tu núucaj ca tu ya'alaj ti' jun túul ti'obi': In wéet óol, ma' 
táan in beetic teech mix jun p'éel ba'al kaas. ¿Ma' wa ta éejemtaj a náajaltic jun 
p'éel denario tu yo'olal jun p'éel kiin meyaji'? 
14Ch'a'a a bo'olale' ca xi'iquech. Tene' in káat in bo'ot le máax j ooc meyaj tu 
dzo'oco' je'el bix in bo'otiqueche', 
15¿ma' wa tu páajtal in beetic je'el ba'alac in káat yéetel in taakine'? ¿Wa cu 
yaatal a wóol tumen tene' utz in pucsi'ikal? 

16Bey túuno' le máaxo'ob paachil yano'obo' bíin máanaco'ob táanil, yéetel le 
máaxo'ob yano'ob táanile' bíin máanaco'ob paachil. Tumen ya'ab le máaxo'ob 
t'ana'ano'obo', ba'ale' jun p'íit le máaxo'ob yéeya'ano'obo'. 

Jesuse' cu ca'a a'alic yaan u quíimsa'al 
(Mc 10.32-34; Lc 18.31-34) 

17Le ca tu ch'a'aj Jesús u bejil Jerusalene', tu bisaj jun páayil u doce aj 
canbalo'obe' ca tu ya'alaj ti'ob: 
18Je'el bix a wilique'exo' táan c bin Jerusalén tu'ux bíin ku'ubuc u Paal Máac tu 
kab u nuuctaquil le aj kiino'obo' yéetel tu kab u aj ca'anbesajilo'ob le a'almaj 
t'aano', máaxo'ob cun xot' kiintic u ti'al ca quíimsa'ac; 
19cu dzo'ocole' cu kubico'ob ti' táanxel lu'umilo'ob u ti'al ca u p'a'asto'ob, ca u 
ja'ajadzo'ob, yéetel ca u sino'ob ti' cruz; ba'ale' yaan u ca'a púut cuxtal tu yóox 
p'éel kiin. 

Ba'ax tu káataj u maama Jacobo yéetel Juan 
(Mc 10. 35-45) 

20Tu nadzajubáa túun ti' Jesús u maama Jacobo yéetel Juan, u paalal Zebedeo, 
jun múuch' yéetelo'obe', j xolaj tu táan Jesús u ti'al u káatic jun p'éel ba'al ti'. 
21Jesuse' tu káat chi'itaj: ¿Ba'ax a káati'? Leti'e' tu ya'alaj: A'al ca culac le in ca'a 
túul paalalo'oba' jun túule' ta x no'oj, u láake' ta x dzíic, te ta ajawilo'. 
22Ba'ale' Jesuse' tu núucaj ti'ob: Te'exe' ma' a wojele'ex ba'ax ca káatique'exi'. 
¿Cu páajtal wa a wukique'ex le ukul bíin in wuko', yéetel a kamique'ex le ocja' 
bíin in kamo'? Leti'obe' tu ya'alajo'ob: C páajtal. 
23Leti'e' tu ya'alaj ti'ob: Tu jaajile' te'exe' yaan a wukique'ex le ukul bíin in wuko' 
yéetel yaan a kamique'ex le ocja' bíin in kamo'; ba'ale' le a cuxtale'ex tin x no'oj 
wa tin dzíico' ma' teen máax dzáiqui', ba'ale' le cúuchilo'oba' nu'ucbesa'an 
tumen in Taata u ti'al dzaabil ti' le máaxo'ob bíin dza'abaco'. 
24Le u láak diez aj canbalo'obo', le ca tu yu'ubajo'obe' j kuuxchajo'ob ti' le ca'a 
túul sucu'untzilo'oba'. 

25Ba'ale' j t'aano'ob tumen Jesuse' ca j a'ala'ab ti'ob: Je'el bix a wojelile'exe', u 
nuuctaquil le caajo'obo' cu béeytalo'ob bey dzuulo'ob tu yóokolo'obe' yéetel le 
u nuuctaquil ichilo'obo' cu ye'esico'ob u páajtalil tu yóokolo'ob. 
26Ba'ale' ichile'exe' ma' bey cun úuchuli'. Tumen le máax u káat u beet u 
nojochil ichile'exe', unaj u meyajtic le u láako'obo'; 
27je'el máaxac ti' te'ex u káat u táanilcuntubáe' unaj u palitzilta'al tumen le u 
láako'obo'. 
28Bey je'el bix u Paal Máac ma' j taal u ti'al ca meyajta'aqui', ba'ale' u ti'al u 
meyajtic máac, yéetel u ti'al u dzáa u cuxtal bey jun p'éel bo'ol u ti'al u 
jáalkabta'al ya'abcach máaco'obe'. 

Jesuse' cu dzáic u sáasilil yich ca'a túul ch'óopo'ob 
(Mc 10.46-52; Lc 18.35-43) 

29Ca'aliquil táan u jóokolo'ob tu caajil Jericoe' ya'abcach máaco'ob j bino'ob tu 
paach Jesús. 
30Te'elo' yaan ca'a túul ch'óopo'ob culucbalo'ob tu tzéel le bejo'; le ca tu 
yu'ubajo'ob táan u máan Jesuse' tu yawtaj: ¡Yuumtzil, u Paal David, ch'a'a to'on 
óotzilil! 
31J ke'eyo'ob tumen le máaco'obo' u ti'al ca u mac u chi'ob, ba'ale' leti'obe' asab 
ka'am tu yawto'ob: ¡Yuumtzil, u Paal David, ch'a'a to'on óotzilil! 
32Je'el túun Jesuse', tu t'anaj le ch'óopo'obo' ca tu káat chi'itaj ti'ob: ¿Ba'ax a 
káate'ex ca in beet ti' te'ex? 
33Leti'obe' tu núucajo'ob ti': Yuumtzil, ca yanac u sáasil c ich. 
34Jesús túune' tu ch'a'aj óotzil ti'obe' ca tu péedzkabtaj u yicho'ob. Ti' le jun 
súutuco' le ch'óopo'obo' yanji u sáasil yicho'obe' ca j bino'ob tu paach Jesús. 

San Mateo 21 

U yoocbal Jesús Jerusalén 
(Mc 11.1-11; Lc 19.28-40; Jn 12.12-19) 

1Le ca j náadzo'ob Jerusalén ca j kucho'ob tu caajil Betfagé, tu chuun u pu'uquil 
le Olivo'obo', Jesuse' tu túuxtaj ca'a túul u aj canbalo'obe', 

2ca tu ya'alaj ti'ob: Xene'ex ti' le cajtalil yaan te actáano'. Te can a wile'ex jun 
túul burra kaxa'ani' yéetel jun túul chan burro yaan tu yicnal. Wach'e'ex ca 
taase'exo'ob ti' teen. 
3Wa yaan máax cu ya'alic ti' te'ex wa ba'axe', a'ale'ex ti'e' kabéeto'ob ti' 
Yuumtzil, séeba'an cun u sutilo'ob. 
4Lela' j úuche' u ti'al ca dzo'ocpajac ba'ax tu ya'alaj le aj bóobato', le ca tu 
dzíibtaj: 
5A'ale'ex ti' u caajil Sión: Ile, a ajawe' táan u taal ti' teech cabal u yóol, u nat'maj 
jun túul burra, yéetel jun túul chan burro, u yaal jun túul ba'alche' cu cuuch. 
6J bino'ob túun le aj canbalo'obo' ca tu beetajo'ob je'el bix a'ala'ab ti'obo'. 
7Tu taasajo'ob le burra yéetel u yaalo' ca tu dzajo'ob nooko'ob tu yóokole', ca j 
na'at' tumen Jesús. 
8Le ya'abcach máaco'obo'. Tu jayláanto'ob u nooko'ob tu yóokol le bejo'; u 
láako'obe' tu ch'a'aclanto'ob u kab che'obe' ca tu dzaalanto'ob te j bejo'. 
9Le máaco'ob cu bino'ob táanilo' bey xan le cu taalo'ob paachilo' jo'op' u 
yawtico'ob: ¡Nojbe'enil ti' u Paal David! ¡Qui'iqui' t'antbil máax cu taal tu kaaba' 
Yuumtzil! ¡Nojbe'enil ti' Yuum Ku! 
10Le ca j ooc Jesús Jerusalene' wóoch'lantáanbanaj tuláacal le caajo', ya'ab 
máaxo'ob tu káat chi'itajo'ob: ¿Máax lela'? 
11Le máaco'obo' tu núucajo'ob: Lela' leti' le aj bóobat Jesuso', le máax 
Nazaretile' tu lu'umil Galilea. 

Jesuse' cu jóokesic le máaxo'ob cu coonolo'ob te j kulnajo' 
(Mc 11.15-19; Lc 19.45-48; Jn 2.13-22) 

12Cu dzo'ocole' Jesuse' j ooc tu kulnaj Kue' ca tu jóokesaj tuláacal le máaxo'ob 
cu coonolo'ob yéetel cu máano'ob te'elo'. Tu walkesaj u mesaob le máaxo'ob cu 
kexico'ob taakino', tu walkesaj xan u káanche' le máaxo'ob cu conico'ob 
palomaobo'; 

13ca tu ya'alaj ti'ob: Le Quili'ich Dzíibo' cu ya'alic: In wotoche' yaan u 
kaaba'inta'al u najil payalchi'; Ba'ale' te'exe' dzo'oc a sutique'ex u cúuchil j 
oocolo'ob. 
14Tu nadzajuba'ob ti' Jesús te j kulnajo', dze'edzec ch'óopo'ob yéetel móocho'ob, 
leti' túune' tu dzaj u toj óolalo'ob. 
15Ba'ale' u nuuctaquil le aj kiino'ob yéetel u aj ca'anbesajilo'ob le a'almaj t'aano' 
le ca tu yilajo'ob le chíiculalo'ob cu beetico', yéetel ca tu yu'ubajo'ob táan u 
yawato'ob le mejen paalalo'ob te j kulnaj táan u ya'alico'ob: ¡Nojbe'enil ti' u 
Paal David! j kuuxilnajo'obe' 
16ca tu ya'alajo'ob ti' Jesús: ¿Táan a wu'uyic ba'ax cu ya'alico'ob lelo'oba'? 
Jesuse' tu núucaj ti'ob: Bey táan in wu'uyic. Ba'ale' ¿ma' wa a xocmaje'ex le 
Quili'ich Dzíib tu'ux cu ya'ala'al le ba'ax cu yúuchula'? Cu ya'alic beya': ¡Ta 
beetaj u jóokol qui'iqui'i kayo'ob tu chi' le mejen paalalo'obo' yéetel tu chi' le 
cu chu'ucho'obo'! 
17Tu p'atajo'ob túune' ca j bin tu caajil Betania tu'ux tu máansaj áakab. 

Jesuse' cu beetic u tijil jun cúul Higuera 

18Le ca j suunaj Jesús Jerusalén tu ja'atzcabile', tu yu'ubaj wi'ij. 
19Tu yilaj jun cúul higuera tu tzéel le bejo' ca tu nadzubai', ba'ale' ma' tu caxtaj 
mix jun p'éel u yichi', chéen le'ob. Jesús túune' tu ya'alaj ti' le higuerao': ¡Mix 
bikin ca ichnaquech tu ca'a ten! Tu séeblanquil j tij le higuerao'. 
20Le j canbalo'obo', le ca tu yilajo'obe', ja'ak u yóolo'ob ca tu káat chi'itajo'ob ti' 
Jesús: ¿Bix úuchic u tijil séeba'an le higuerao'? 
21Jesuse' tu núucaj ti'ob: Tu jaajil quin wa'alic te'exe' wa yaan a wocsaj 
óolale'exe' yéetel wa mina'an ca'a p'éel óolal ti' te'exe', ma' chéen cu páajtal a 
beetique'ex le ba'ax tin beetaj yéetel le higueraa', ba'ale' je'el a wa'alique'ex ti' 
le witzo': Tzelabáa te'ela', pulabáa ka'anab: bey cun úuchulo'. 
22Yéetel je'el ba'alac ca a káate'ex ich payalchi'e', wa ca ocsaj óoltique'exe', yaan 
a kamique'ex. 

U Páajtalil Jesús 
(Mc 11.27-33; Lc 20.1-8) 

23Cu dzo'ocole', Jesuse' j ooc kulnaj. Ca'aliquil táan u ca'ansaj te'elo', tu 
nadzajuba'ob ti'e' u nuuctaquil le aj kiino'obo' yéetel u nuuctaquil le judíobo' 
ca tu káat chi'itajo'ob ti': ¿Yéetel ba'ax páajtalil ca beetic le ba'alo'oba'? ¿Máax 
dzáa teech le páajtalila'? 
24Jesuse' tu núucaj ti'ob: Bey xan teen bíin in ca'aj in káat chi'it te'ex jun p'éel 
ba'al: Wa ca núuquique'exe', teen xane' quin wa'alic ti' te'ex yéetel ba'ax 
páajtalil quin beetic le ba'alo'oba'. 
25¿Máax túuxt Juan u ti'al u dzáa ocja'? ¿Ku túuxte wa máaco'ob? Ba'ale' jo'op' 
u ba'atel t'aano'ob tu baatzilo'ob táan u ya'alico'ob: Wa c a'alic Ku túuxte' je'el 
u núuquic to'one' ¿ba'axten túun ma' ta wocsaj óolte'exi'? 
26Wa c a'alic chéen máaco'ob túuxte', sajaco'on ti' le máaco'oba'; tumen 
tuláacalo'ob ocsaj óoltique' Juane' jun túul aj bóobat. 
27Bey túuno' tu ya'alajo'ob ti' Jesús: Ma' c ojeli'. Leti' túune' tu ya'alaj ti'ob: Mix 
xan teen quin wa'alic te'ex yéetel ba'ax páajtalil quin beetic le ba'alo'oba'. 

U quet t'aanil le ca'a túul paalalo'obo' 

28Jesuse' tu ya'alaj ti'ob: ¿Ba'ax ca wa'alique'ex tu yo'olal le ba'ala'? Jun túul 
máaque' yanji ca'a túul u paalal; ca tu ya'alaj ti' jun túul ti' leti'obe': In paal, 
xeen meyaj ichil in paakal uvaob. 
29Le paalo' tu núucaj ti': Ma' in káati'. Ba'ale' cu dzo'ocole' tu kexaj u tuucule' 
ca j bin meyaj. 
30Le taatatzil túuno' bin u yil le u láako' ca tu ya'alaj láili' le ba'ax tu ya'alaj ti' 
le yáaxo'; lela' tu núucaj: ma'alob taat, je'el in bine', ba'ale' ma' j bini'. 
31¿Máacal máac ti' le ca'a túul tu beetaj ba'ax u káat u taataobo'? Leti'obe' ca tu 
ya'alajo'ob: Le yáaxo'. Jesús túune' tu ya'alaj ti'ob: Tu jaajil quin wa'alic ti' 
te'exe' le j kam patano'ob yéetel le x cáacbacho'obo' yaan u yoclo'ob tu ajawil 
Ku táanil ti' te'ex. 

32Tumen Juan Bautistae' j taal u ca'anse'ex bix unaj a cuxtale'ex ba'ale' te'exe' 
ma' ta wocsaj óolte'exi'; ba'ale' le j kam patano'ob yéetel le x cáacbacho'obo' tu 
yocsaj óoltajo'ob. Te'ex túune' quex ta wilaje'exe' ma' ta kexaj a tuucule'ex u 
ti'al ca a wocsaj óolte'exi'. 

U quet t'aanil le loolob j meyajo'obo' 
(Mc 12.1-12; Lc 20.9-19) 

33U'uye'ex le u láak quet t'aana': U yuumil jun p'éel cajtalile' tu paakaj uvaob 
tu lu'um, ca tu cotaj u bakpach; tu beetaj xan u cúuchil tu'ux u ye'edzel u kab 
le uvaobo', yéetel jun p'éel ca'anal cúuchil u ti'al u yantal máax canantic le 
pakalo'. Cu dzo'ocole' tu dzaj majnil le lu'um ti' dze'edzec j meyajo'obo' ca j bin 
náachil. 
34Le ca j kuch u kiinil u yéemsa'al u yich le pakalo', tu túuxtaj dze'edzec 
palitzilo'ob u ti'al u káatico'ob ti' le j meyajo'obo' le jaatz cu ti'alintico'. 
35Ba'ale' le j meyajo'obo' tu machajo'ob le j palitzilo'obo' tu jatzo'ob jun túuli', 
tu quíimsajo'ob u láak, yéetel u láake' tu muruxtuntajo'ob. 
36Le u yuumilo' tu túuxtaj u láak palitzilo'ob asab ya'ab ti' le tu yáax túuxtajo'; 
ba'ale' le j meyajo'obo' queet tu beetajo'ob ti'ob je'el bix ti' le yáaxo'obo'. 
37Tu dzooque' tu túuxtaj u paal, tumen tu tucultaje': Yaan u tziquico'ob in paal. 
38Ba'ale' le ca tu yilajo'ob le paalo', le j meyajo'obo' tu ya'alajo'ob tu baatzilo'ob. 
Lela' leti' le máax cun ti'alintic le lu'uma', co'ox quíimsic u ti'al ca p'áatac to'on. 
39Bey túuno' tu machajo'obe', tu jóokesajo'ob paachil ti' le lu'umo' ca tu 
quiimsajo'ob. 
40Jesús túune' tu káat chi'itaj ti'ob: Le quéen suunac u yuumil le lu'umo' ¿ba'ax 
cun u beet ti' le j meyajo'obo'? 
41Tu ya'alajo'ob ti': Bin u ca'aj u quíims x ma' ch'a'a óotzilil le loolob máaco'obo' 
yéetel bin u ca'aj u dzáa le lu'umo' ti' u láak meyajo'ob, máaxo'ob je'el u 
kubico'ob tu kiinil le jun jaatz u yich le pakal cu ti'alintico'. 

42Jesuse' tu ya'alaj ti'ob: ¿Mix jun téen a xocmaje'ex le Quili'ich Dzíibo'? Cu 
ya'alic beya': Le tuunich p'ecta'ab tumen le j pakbalo'obo', j kuch u beet u noj 
tuunichil le chuun pako'. Lela' j beeta'ab tumen Yuumtzil. To'one' c ilic bey jun 
p'éel jakbe'en ba'ale'. 
43Le o'olal quin wa'alic ti' te'exe' bin u ca'a j lukesbil ti' te'ex u ajawil Ku u ti'al 
ca dza'abac ti' le máaco'ob je'el u kubico'ob le u yich cu ti'alintic le ajawilo'. 
44Le máax bíin lúubuc tu yóokol le tuunicha' bíin xe'exet'a'ac, ba'ale' wa le 
tuunich cu lúubul yóokol wa máaxo', lela' bíin xiixcunta'ac. 
45U nuuctaquil le aj kiino'obo', yéetel le j fariseobo' le ca tu yu'ubajo'ob le quet 
t'aano'ob cu ca'ansic Jesuso', tu na'atajo'ob táan u ya'alic tu yo'olalo'ob. 
46Tu yóoltajo'ob túun u macho'ob ba'ale' sajacchajo'ob ti' le máaco'obo', tumen 
le máaco'obo' u dzaama tu yóolo'obe' Jesuse' jun túul aj bóobat. 

San Mateo 22 

U quet t'aanil dzo'ocol beelo' 
(Lc 14.15-24) 

1Jesuse' jo'op' u ca'ansaj tu ca'a téen yéetel quet t'aano'obe' ca tu ya'alaj ti'ob: 
2U ajawil ca'ane' bey jun túul ajaw tu beetaj jun p'éel kiinbesajil úuchic u 
dzo'ocol u beel u paal. 
3Tu túuxtaj u palitzilo'ob u ti'al u t'anico'ob le máaxo'ob a'ala'an ti'ob ca 
taaco'obo', ba'ale' lelo'oba' ma' tu yóoltajo'ob taali'. 
4Tu túuxtaj u láak palitzilo'ob, táan u ya'alic: A'ale'ex ti' le máaxo'ob t'aano'obo' 
dzo'oc in nu'uctic le janalo'. Dzo'oc in túuxtic quíimsbil in wacaxo'ob yéetel in 
poloc ba'alche'ob, tuláacal nu'ucta'an; co'otene'ex ti' le dzo'ocol beelo'. 
5Ba'ale' le máaxo'ob t'aano'obo' ma' tu dzáajo'ob u yóolo'ob ti'obi'. Jun túul ti' 
leti'obe' j bin tu lu'umo'ob, u láake' j bin tu coonolo'ob; 
6u láako'obe' tu machajo'ob u palitzilo'ob le ajawo' ca tu ja'ajadzo'ob tac ca tu 
quíimsajo'ob. 

7Le ajaw túuno' jach kuuxilnaje' ca tu túuxtaj u aj ba'atelo'ob u ti'al u quíimso'ob 
le j quíimsaj wíinico'obo' yéetel u ti'al u tóoco'ob u caajalo'ob. 
8Cu dzo'ocole' tu ya'alaj ti' u palitzilo'ob: Tuláacal nu'ucta'an u ti'al le dzo'ocol 
beelo', ba'ale' le máaxo'ob t'aana'ano'obo' ma' táan u najmatico'ob u taalo'ob. 
9Xeene'ex túun ti' le noj bejo'obo' ca a wa'ale'ex ti' je'el máaxac ca a wile'exe' ca 
talaco'ob ti' le dzo'ocol beelo'. 
10Le palitzilo'obo' jóoko'ob ti' le bejo'obo' ca tu much'quintajo'ob tuláacal le 
máaxo'ob tu yilajo'obo' kasa'ano'ob yéetel utzo'ob; bey túuno' le najo' j chu'up 
yéetel máaco'ob. 
11Le ajaw túuno' j ooc u yil le máaxo'ob t'a'ano'obo', ca tu yilaj jun túul máac 
ma' u búuquintma u nookil u ti'al jun p'éel dzo'ocol beeli', 
12Ca tu ya'alaj ti': In wet' xiibil ¿Bix ooquiquech waye' wa ma' a búuquintma u 
nookil u ti'al jun p'éel dzo'ocol beeli'? Ba'ale' le máaco' mix ba'al tu ya'alaj. 
13Le ajaw túuno' tu ya'alaj ti' le máaxo'ob táan óoltico'ob le mayacche'obo': 
Kaxe'ex u kabo'ob yéetel u yooco'obe' ca a jóokese'ex tu éekjoche'enil táancab, 
tu'ux bíin úuchuc okol yéetel jach' coj. 
14Tumen ya'ab le máaxo'ob t'ana'ano'obo' ba'ale' jun p'íit le máaxo'ob 
yéeya'ano'obo'. 

U bo'olal le patano'obo' 
(Mc 12.13-17; Lc 20.20-26) 

15Le fariseobo' j bino'ob túune', ca tu múuch' tucultajo'ob bix je'el u beetico'ob 
u ya'alic Jesús wa ba'ax ca u dzáa tu'ux u taquico'ob u pool. 
16Bey túuno' tu túuxtajo'ob dze'edzec ti' u j tzaypacho'ob jun múuch' yéetel u j 
tzaypacho'ob Herodese' u ti'al u ya'alico'ob ti' Jesús: J ca'anbesaj, c ojel ca 
wa'alic u jaajil yéetel ca ca'anbesic yéetel jaaj u bejil Ku, tumen ma' táan a 
cananticabáa ti' ba'ax cu ya'alic máaco'ob, tumen ma' táan a p'is óoltaj tu yo'olal 
u chica'anil wíinic. 

17A'al ti' to'on túun ba'ax ca tucultic: ¿Ma'alob wa ca c bo'ot patano'ob ti' Cesar 
wa ma'? 
18Ba'ale' Jesuse' tu kaj óoltaj u kaakas tuuculo'obe' ca tu ya'alaj ti'ob: J ca'a p'éel 
iche'ex ¿ba'ax ten a káat a túunte'ex in wóol? 
19E'ese'ex ten le taakin iquil u bo'ota'al le patano'obo'. Ca tu taasajo'ob jun p'éel 
denario ti'. 
20Jesuse' le ca tu yilaje' tu káat chi'itaj ti'ob: ¿Máax ti'alintic le ich yéetel le 
kaaba' dzíibta'ana'? 
21Tu núucajo'ob ti': U ti'al Cesar. Jesuse' tu ya'alaj túun ti'ob: Dza'ex túun ti' 
Cesar ba'ax u ti'al Cesar, dza'ex xan ti' Yuum Ku ba'ax u ti'al Ku. 
22Le ca tu yu'ubajo'ob le je'ela' ja'ak u yóolo'ob, ca tu p'atajo'obe' ca j bino'ob. 

U káat chi'il ca'a púut cuxtal 
(Mc 12.18-27; Lc 20.27-40) 

23Láili' ti' le kiino' dze'edzec saduceobe' j bino'ob u yilo'ob Jesús. Le saduceobo' 
cu ya'alico'obe' ma' táan u ca'a púut cuxtal le quimeno'obo'. Bey túuno' tu 
ya'alajo'ob ti' Jesús: 
24J ca'anbesaj, Moisese' tu ya'alaje' wa jun túul máac cu quíimil ba'ale' ma' 
yanchaj u paalal ti' u yatane', u yíidzine' unaj u dzo'ocol u beel yéetel le x 
quimen íichamo', u ti'al ca yanac u paalal u ti'al le sucu'untzilo'ob. 
25Yanchaj ichilo'on siete láaktzilo'ob; le yáaxo' dzo'oc u beel ca j quíimi'. Tu 
yo'olal ma' yanchaj u paalale' j p'áat le x quimen íicham ti' u yáax íidzin. 
26Bey úuchic ti' le ca'a túulo' bey xan ti' le u yóox túulo' tac tu sieteil. 
27Cu dzo'ocol u láaj quíimilo'obe' ca j quíim xan le co'olelo'. 
28Le quéen ca'a púut cuxlac le quimeno'obo', ¿máacal máac ti' le siete 
sucu'untzilo'ob cu bin atantic le co'olelo', tumen tu sieteil j dzo'oc u beelo'ob tu 
yéetel? 
29Jesuse' tu núucaj ti'ob: Te'exe' keechel a tuucule'ex tumen ma' a kajóole'ex le 
Quili'ich Dzíibo' mix u páajtalil Ku. 

30Tumen le quéen ca'a púut cuxlac le quimeno'obo', mix táan u dzo'ocol u 
beelo'ob, mix bíin u dza'ob u x ch'upul paalal u ti'al ca dzo'ococ u beelo'ob, 
ba'ale' bíin béeyaco'ob je'el bix u ángelo'ob Ku yano'ob te j ca'ano'. 
31Ba'ale' wa tu yo'olal u ca'a púut cuxtal le quimeno'obo', ¿ma' wa a xocmaje'ex 
ba'ax cu ya'alic ti' te'ex Kui' tu ya'alaj beya': 
32Teen u Ku Abraham, Isaac yéetel Jacob? Junab Kue' ma' u Ku quimeno'obi' 
ba'ale' u Ku ¡cuxa'ano'ob! 
33Le ca tu yu'ubajo'ob lela', le máaco'obo' ja'ak u yóolo'ob tu yo'olal u 
ca'anbesaj. 

U asab nojochil a'almaj t'aan 
(Mc 12.28-34) 

34Le fariseobo', le ca tu yojéeltajo'ob dzo'oc u ma'acal u chi'ob le saduceob 
tumen Jesuso' j much'lajo'ob. 
35Jun túul ti' leti'obe' máax u aj ca'anbesaj le a'almaj táano', tu yóoltaj u túunt 
u yóol Jesuse' ca tu ya'alaj ti': 
36Aj ca'anbesaj, ¿macalmáac u asab nojochil ichil le a'almaj t'aano'obo'? 
37Jesuse' tu ya'alaj ti': Yaabilt Yuumtzil a Ku Yéetel tuláacal a pucsi'ikal, yéetel 
tuláacal a wóol, yéetel tuláacal a na'at. 
38Le je'ela' u asab nojochil yéetel u yáaxil ichil le a'almaj t'aano'obo'. 
39U ca'a p'éele' chica'an ti', cu ya'alique': Yaabilt a láak je'el bix ca yaabiltcabáe. 
40Le ca'a p'éel a'almaj t'aano'oba' leti'ob u chun tuláacal u ya'almaj t'aan Moisés 
yéetel u ca'anbesaj le aj bóobato'obo'. 

¿U paal wa David le Cristoo'? 
(Mc 12.35-37; Lc 20.41-44) 

41Ca'aliquil much'ucbal le fariseobo' 
42Jesuse' tu káat chi'itaj ti'ob: ¿Ba'ax ca tucultique'ex tu yo'olal Le Cristoo'? ¿U 
paal máaxi'? Tu ya'alajo'ob ti': U paal David. 

43Jesuse' tu ya'alaj túun ti'ob: ¿Bix túun anil Davide' le ca'a t'aanaj péecsa'an 
tumen Quili'ich Pixane', tu ya'alaj Yuumtzil ti'? Tumen Davide' tu ya'alaj: 
44Yuumtzile' tu ya'alaj ti' in Yuumtzil: Culen tin x no'oj tac quéen in dzáa 
tuláacal a aj p'eeco'ob tu yáanal a wooc. 
45¿Bix je'el u páajtal u paalinta'al le Cristo tumen Davido' wa David cu ya'alic 
Yuumtzil ti'? 
46Mix máac páatji' u núuquic mix ba'al ti', líikbal ti' le kiino' mix máac taacchaj 
u beetic u láak káatchi' ti'. 

San Mateo 23 

Jesuse' cu taquic u pool le fariseobo' yéetel u j ca'anbesajilo'ob le a'almaj t'aano' 
(Mc 12.38-40; Lc 11.37-54; 20.45-47) 

1Tu y a'alaj túun Jesús ti' le máaco'obo' yéetel ti' u aj canbalo'ob: 
2U aj ca'anbesajilo'ob le a'almaj t'aano' yéetel le fariseobo' cu tucultico'ob yaan 
páajtalil ti'ob u ti'al u ya'alico'ob ba'ax cu ca'ansic u ya'almaj t'aan Moisés. 
3Le o'olale', u'uye'ex u t'aano'ob yéetel beete'ex tuláacal ba'al ca u ya'alo'ob 
te'ex; ba'ale' ma' a beetique'ex ba'ax cu beetico'ob, tumen leti'obe' cu ya'alico'ob 
jun p'éel ba'ale' cu dzo'ocole' cu beetico'ob yaanal ba'al. 
4Cu kaxico'ob cucho'ob jach táaj aaltac ma' tu páajtal u bisa'al, cu dzo'ocole' cu 
beetico'ob ca cu'uchuc tumen máaco'ob; ba'ale' leti'obe' ma' u káato'ob mix u 
péedzkabto'ob mix yéetel u yaal u kabo'obi'. 
5Tuláacal cu beetico'ob u ti'al ca ila'aco'ob tumen máaco'ob. Utz tu t'aano'ob u 
bisico'ob tu táanil u poolo'ob yéetel tu kabo'obe' u xóoxot'al le Quili'ich Dzíib 
dzíibta'an ti' cóochtac tzitzilal nooko'ob, yéetel u chowaccuntico'ob u nooko'ob 
asab ti' u láak máaco'obo'. 
6U káato'ob yantal ti' u asab ma'alobil cúuchilo'ob te tu'ux cu yúuchul janalo' 
bey xan tu káanche'ilo'ob nojbe'enil te tu'ux te j sinagogaobo'. 
7yéetel u káato'ob ca tzi'iquico'ob tumen máaco'ob te j bejo'obo' yéetel ca 
a'ala'ac aj ca'anbesaj ti'ob. 

8Ba'ale' te'exe' ma' a wóoltique'ex ca a'ala'ac te'ex j ca'anbesaj tumen máaco'ob, 
tumen te'exe' láaj sucu'untzile'ex yéetel yaan te'ex chéen jun túul j ca'anbesaj, 
leti' le Cristoo'. 
9Yéetel ti' mix máac a wa'alique'ex taata way yóokolcaabe', tumen yaan te'ex 
chéen jun túul Taata, Leti' le máax yaan te j ca'ano'. 
10Mix a wóoltique'ex ca a'ala'ac j nojoch ti' te'ex, tumen chéen Cristo a j 
nojoche'ex. 
11Le máax cu meyajtic u láako'obo' leti' u asab nojochil ichile'ex. 
12Tumen le máax cu ca'analcuntic u yóole' bíin cabalcunta'ac u yóol, ba'ale' le 
máax cu cabalcuntic u yóole' bíin ca'analcunta'ac u yóol. 
13¡Óotzile'ex, u ca'anbesajile'ex a'almaj t'aan yéetel fariseoex j ca'a p'éel iche'ex! 
tumen ca kalique'ex u jool najil u ajawil ca'an u ti'al ma' u yocol u láako'ob. 
Mix te'ex ca wocle'exi', mix ca cha'ique'ex u yoclo'ob le máaxo'ob u káato'ob 
oclo'. 
14¡Óotzile'ex u j ca'anbesajile'ex a'almaj t'aan yéetel fariseoex j ca'a p'éel iche'ex! 
Tumen ca lu'usique'ex u yotoch le x quimen íichamo'obo', cu dzo'ocole' u ti'al a 
balique'exe' ca beetique'ex chowac payalchi'ob. Tu yo'olal lela' asab nojoch 
jaadz can a bise'ex. 
15¡Óotzile'ex u j ca'anbesajile'ex a'almaj t'aan yéetel fariseoex, j ca'a p'éel 
iche'ex! Te'exe' ca máane'ex lu'um yéetel ka'anab u ti'al a beetique'ex u yocsaj 
óolal jun túul máac je'el bix a wocsaj óolale'ex te'exo', le quéen ocsaj óolnaque' 
ca beetique'ex u najmatic metnal le máaco' ca'a téen asab ti' te'ex. 
16¡Óotzile'ex ch'óop j nu'uctaj beele'ex! Ca wa'alique'ex: wa máax tu kaaba' le 
kulnaj cu ya'alic u beetic wa ba'axe', lelo' mix ba'al u biilal; ba'ale' wa tu kaaba' 
le oroo' yaan te j kulnaj cu ya'alic u beetic wa ba'axo', lelo' cu kaxic u t'aan. 
17¡J ma' na'ate'ex yéetel ch'óope'ex! ¿Máacalmáac u asab nojochil ti' lelo'oba': 
le oroo' wa le kulnaj cu beetic u quili'ichtal le oroo'? 

18Bey xan ca wa'alique'ex: Wa máax tu kaaba' u multuunil kultaj cu ya'alic u 
beetic wa ba'axe', lelo' mix ba'al u biilal; ba'ale' wa cu ya'alic u beetic wa ba'ax 
tu kaaba' ti'ibil óolal yaan tu yóokol le multuunil kultajo', lelo' cu kaxic u t'aan. 
19¡J ma' na'ate'ex yéetel ch'óope'ex! ¿Máacalmáac u asab nojchil ti' lelo'oba': le 
ti'ibil óolal wa le multuunil kultaj cu beetic u quili'ichtal le ti'ibil óolalo'? 
20Tumen le máax cu ya'alic u beetic wa ba'ax tu kaaba' le multuunil kultaje', 
ma' táan u ya'alic chéen tu kaaba' le multuunil kultajo' ba'ale' tu kaaba' tuláacal 
ba'al yaan tu yóokol. 
21Bey xan le máax cu ya'alic u beetic wa ba'ax tu kaaba' le kulnajo' ma' táan u 
ya'alic chéen tu kaaba' le kulnajo' ba'ale' tu kaaba' xan Ku máax caja'an te j 
kulnajo'. 
22Bey xan máax cu ya'alic u beetic wa ba'ax tu kaaba' ca'ane', táan u jalach t'aan 
tu kaaba' u Quili'ich káanche' Ku, yéetel tu kaaba' Junab Ku culucbali'. 
23¡Óotzile'ex u j ca'anbesajile'ex a'almaj t'aan yéetel fariseoex, j ca'a p'éel 
iche'ex! Te'exe' ca dzáique'ex ti' Ku u diezmoil menta, u neek ánis yéetel 
comino, ba'ale' ca p'atique'ex jun tzéelil le ca'ansajo'ob asab páaybe'en ti' le 
a'almaj t'aano', je'el bix le toj cuxtalo', le ch'a'a óotzililo' yéetel le ocsaj óolalo'. 
Lelo'oba' leti' páaybe'en a beetique'exa' yéetel ma' a p'atique'ex a beetique'ex le 
u láako'. 
24¡Te'exe', ch'óop j nu'uctaj beele'ex, ca máaytique'ex jun túul koxol ba'ale' ca 
lukique'ex jun túul camello'! 
25¡Óotzile'ex u j ca'anbesajile'ex a'almaj t'aan yéetel fariseoex j ca'a p'éel iche'ex! 
Tumen ca p'o'ique'ex u paach le vaso yéetel le platoo', ba'ale' ichilo'obe' 
chuuptac yéetel ba'ax yaan te'ex tu yo'olal a wocole'ex yéetel a dzu'utile'ex. 
26J ch'óop fariseo, p'o'o táanil ichil le vasoo' yéetel ichil le platoo', bey túuno' 
cu p'o'ochajal xan u paacho'ob. 
27¡Óotzile'ex u j ca'anbesajile'ex a'almaj t'aan yéetel fariseoex j ca'a p'éel iche'ex! 
Tumen beye'ex mucnalo'ob saccunsa'ano'obe', yo'ocabile' jadzutz u yila'alo'ob, 

ba'ale' ichile' chuup yéetel u baaquel quimeno'ob yéetel tuláacal ba'alo'ob 
tu'utaco'ob. 
28Te'exe' beye'exo': yo'ocabile' jach utz a wila'ale'ex tumen máaco'ob ba'ale' 
ichile' chupe'ex yéetel ca'a p'éel ichil bey xan yéetel kaasil. 
29¡Óotzile'ex u aj ca'anbesajile'ex a'almaj t'aan yéetel fariseoex, j ca'a p'éel 
iche'ex! te'ex beetic u mucnal le aj bóobato'obo', yéetel ca jadzutzquintique'ex 
le cúuchilo'ob beeta'an u ti'al u ka'ajsa'al le máaxo'ob utzo'obo', 
30cu dzo'ocole' ca wa'alique'ex: Wa ca cuxlaco'on tu kiinil le c úuchben 
láako'obo', ma' táan c bin c áant ca'ach u quíimso'ob le aj bóobato'obo'. 
31Yéetel lela' ca kaj óoltique'ex te'exe' u ch'i'ibale'ex le máaxo'ob tu quíimsajo'ob 
le aj bóobato'obo'. 
32¡Dzo'ocbese'ex túun a beetique'ex le ba'ax cáajsa'ab tumen a úuchben 
láake'exo'! 
33¡Caane'ex! ¡U ch'i'ibale'ex caan! ¿Bix can a jechile'ex u jaadzil metnal? 
34Le o'olale' bin in ca'aj in túuxt ti' te'ex aj bóobato'ob, aj na'ato'ob yéetel aj 
ca'anbesajo'ob. Ba'ale' dze'edzec ti'obe' bíin a quiimse'ex yéetel bíin a sine'ex ti' 
cruz, u láako'obe' bíin a jadze'ex te j sinagogaob yéetel bíin a 
ch'a'apachte'exo'ob caajal caajo'ob. 
35Beyo' ta wóokole'ex cun lúubul u si'ipilil iquil quíimsa'abico'ob tuláacal le 
máaco'ob utzo'obo', u cáajbal yéetel Abel, le máax toj u cuxtalo', cu dzo'ocol 
yéetel Zacarías u paal Berequías, le máax ta quíimsaje'ex actáan ti' le kulnaj 
yéetel naadz ti' le multuunil kultajo'. 
36Tu jaajil quin wa'alic te'exe', u si'ipil tuláacal le ba'alo'oba' bíin lúubuc tu 
yóokol u cajnáalilo'ob le kiino'oba'. 

Jesuse' cu yokol tu yo'olal Jerusalén 
(Lc 13.34-35) 

37¡Jerusalén, Jerusalén, teech ca quíimsic le aj bóobato'ob yéetel ca 
muruxtuuntic u aj bisaj t'aano'ob túuxta'abo'ob teech tumen Ku! ¡Jay téen tin 

wóoltaj in much'quint a paalal je'el bix le x caax cu much'quintic u mejnilo'ob 
yáanal u xiiko', ba'ale' ma' ta wóoltaji'! 
38Ile'ex túun a cajtalile'exe' yaan u x tocoy cúuchital; 
39tumen quin wa'alic ti' te'exe' ma' bíin a ca'a ilene'exi' tac quéen kuchuc u kiinil 
a wa'alique'exe': ¡Qui'iqui t'antbil le máax cu taal tu kaaba' Yuumtzilo'! 

San Mateo 24 

Jesuse' cu ya'alic yaan u pu'ucul le kulnajo' 
(Mc 13.1-2; Lc 21.5-6) 

1Jóok Jesús te j kulnajo', táan ca'ach u bine' ca tu nadzajuba'ob u j canbalo'obe', 
ca jo'op' u ye'esico'ob ti'e' u pakilo'ob le kulnajo'. 
2Ba'ale' Jesuse' tu ya'alaj ti'ob: ¿Ca wilque'ex wa tuláacal lela'? Tu jaajil quin 
wa'alic te'exe', te'ela' ma' túun p'áatal mix jun p'éel tuunich yóokol u láak 
tuunich. Tuláacal yaan u pu'ucul. 

Chiculalo'ob cu ye'esic naadz yanil u xuul 
(Mc 13. 3-23; Lc 21.7-24; 17.22-24) 

3J bino'ob túun tu pu'uquil le olivo'obo'; le ca j culaj Jesús te'elo', le j 
canbalo'obo' j bino'ob u x mucul a'alo'ob ti': A'al to'on ba'ax kiin quéen úuchuc 
le ba'alo'oba'. ¿Ba'ax chíiculal cu bin e'esic a taalbal yéetel quéen xu'uluc 
yóokolcaab? 
4Jesuse' tu núucaj ti'ob: Canantaba'ex, ma' a tu'usule'ex tumen mix máac. 
5Tumen ya'ab máax cun j taal tin kaaba' táan u ya'alico'ob: Teen le Cristoo; 
ya'ab máax cun u tuso'ob. 
6Te'exe' yaan a wu'uyique'ex u péectzil ba'atelo'ob waye' yéetel te'elo'; ba'ale' 
ma' u ja'akal a wóole'ex, tumen bey unaj u yúuchul, ba'ale' ma' u xuuli'. 
7Tumen jun p'éel caaje' yaan u bíin u ba'atel ti' u láak caaj, yéetel jun p'éel 
lu'ume' yaan u ba'atel ti' u láak lu'um; yéetel yaan u yantal wi'ijil, koja'anil 
yéetel quíilbal lu'um jejeláas tu'uxo'ob. 
8Tuláacal lela' chéen u cáajbalil le ba'ax cun mukyajtbilo'. 

9Bíin ku'ubuque'ex túun u ti'al ca loobilta'aque'ex yéetel bíin quíimsa'aque'ex, 
yéetel tuláacal yóokolcaab cun p'ectique'ex tin wo'olal. 
10Ti' le kiino'obo' ya'ab cun síistal u yocsaj óolali', yéetel yaan u 
ch'a'ap'ecticuba'ob, yéetel yaan u paaclan kubicuba'ob yéetel tuus. 
11Bíin taalac ya'abcach tuusil máaco'ob bíin u ya'alo'ob táan u t'aano'ob tu 
kaaba' Junab Ku, ya'abcach máaco'ob cu bin u tuuso'ob 
12Tu yo'olal le ya'ab kaasil cun antalo', ya'ab cun u jáws u yaabilticuba'obi'. 
13Ba'ale' le máax cu mu'uka'antal u yóol tac tu xuule', bíin to'ococ. 
14U ma'alob péectzil le ajawilo' bíin tze'ecta'ac ti' tuláacal yóokolcaab, u ti'al ca 
kaj óolta'ac tumen tuláacal caajo'ob; leti' túun quéen talac u xuul. 
15Aj bóobat Daniele' dzíibnaj tu yo'olal le ba'ax cu pa'apak yéetel cu kascunajo'. 
Le quéen a wile'ex dzo'oc u kuchul lela' tac te j quili'ich cúuchilo', le máax cu 
xooque' ca u na'ate', 
16le máaxo'ob túun yano'ob Judeao' unaj u púudzulo'ob tac te j pu'uco'obo'. 
17le máax yaan yóokol u yotoche' ma' u yéemel ca ococ u ch'a'a wa ba'ax, 
18le máax bija'an káaxe' ma' u suut mix u ch'a'a u nook. 
19¡Óotzil le co'olelo'ob koja'ano'ob ti' chan pal ti' le kiino'obo', wa táan u chu'uch 
u chan palo'obo'! 
20Káat óolte'ex ti' Yuum Ku ma' u yaantal a púudzule'ex tu kiinil que'el mix tu 
kiinil sábado; 
21tumen bíin yanac táaj ya'ab mukyaj je'el bix mix jun téen yanac cáajic 
yóokolcaab, mix bíin yanac u láak cu dzo'ocol le je'elo'. 
22Wa Ku ma' tu cóomquintic le kiino'obo', mix máac bíin to'ococ, ba'ale' bíin u 
cóomquint tu yo'olal u yaacunaj ti' le máaxo'ob u yéeymajo'. 
23Wa máax cu ya'alic te'ex túun: Ile'ex, way yaan le Cristoo', wa, ile'ex ti' yaan 
te'elo', ma' a wocsaj óoltique'ex. 

24Tumen yaan u taal tuusil máaco'ob cu ya'alicuba'ob cristo'ob yéetel yaan u 
ya'alico'ob táan u t'aano'ob tu kaaba' Junab Ku; yéetel yaan u beetico'ob 
ya'abcach chíiculalo'ob, yéetel jakbe'en ba'alo'ob u ti'al u tuusico'ob, wa ca 
páataque' tac le máaxo'ob yéeya'ano'ob tumen Ku. 
25Dzo'oc in wa'alic te'ex le ba'alo'oba' ma'ili' úuchuque'. 
26Le o'olale' wa cu ya'ala'al ti' te'exe': Ile'ex, ti' yaan te x tocoy lu'umo', ma' a 
bine'exi'; wa cu ya'ala'al ti' te'ex: Ile'ex, way yaan ich naje', ma' a wocsaj 
óoltique'ex. 
27Tumen je'el bix u léenbal cháac cu yila'al u sáasil j lakin tac j chikine', bey 
xan cun úuchul le quéen taalac u Paal Máac. 
28Je'el tu'uxac ca yanac le quimen wíinclilo', ti' xan cun much'tal le 
ch'oomo'obo'. 

Bix bíin taalac u Paal Máac 
(Mc 13.24-37; Lc 21.25-33; 17.26-30,34-36) 

29Tu séeblaquil le quéen máanac u kiinilo'ob le mukyajo', le kiino' bíin 
éekjoch'eenchajac, le ujo' ma' bíin u dzáa u sáasilil, le eeko'obo' bíin lúubuco'ob, 
tac u páajtalilo'ob ca'ane' bíin quiquilanquilnaco'ob. 
30Leti' túun quéen ila'ac te j ca'ano' u chíiculal u Paal Máac, tuláacal u caajilo'ob 
yóokolcaab bíin okolnaco'ob, yéetel bíin u yilo'ob u Paal Máac, táan u taal ti' u 
mukyajilo'ob ca'an yéetel nojoch páajtalil yéetel nojbe'enil. 
31Yéetel bíin u túuxt u ángelo'ob u ti'al u much'quint yéetel u ka'am juum 
trompetae' tuláacal le máaxo'ob u yéeymajo' ti' can tiitzil le lu'umo', ti' jun tzéel 
yóokolcaab tac ti' u láak jun tzéel. 
32Cane'ex le quet t'aana' ti' le higuerao': Le quéen munchajac u kabo'ob yéetel 
táan u tóop'ol u le'obe', te'exe' a wojele'ex naadz yanil u kiinil kíilcab. 
33Bey xano', le quéen a wile'ex tuláacal le ba'alo'oba', ojéelte'ex naadz yanil u 
xuul, ti' yaan tu jool naje'. 

34Tu jaajil quin wa'alic ti' te'exe' yaan u yúuchul tuláacal le ba'alo'oba' ma'ili' 
quíimico'ob u cajnáalilo'ob le kiino'oba'. 
35Ca'an yéetel lu'ume' bíin máanaco'ob, ba'ale' in t'aano'obe' ma' bíin 
máanaco'obi'. 
36Ba'ale' ba'ax kiin wa ba'ax hora quéen úuchuc, mix máac u yojel, mix u 
ángelilo'ob ca'an, mix u Paal Máac. Chéen Ku le Taata u yojelo'. 
37Je'el bix úuchic tu kiinilo'ob Noee', bey xan bíin úuchuc le quéen taalac u 
Paal Máac. 
38Ti' le kiino'obo', ma'ili' taalac le búulcabalo', le máaco'obo' táan u janalo'ob, 
táan u yukulo'ob, yéetel táan u dzo'ocol u beelo'ob tac le kiin ca j ooc Noé ichil 
le nojoch cheemo'; 
39ma' tu na'atajo'ob mix ba'ali' tac le kiin ca j taal le búulcabalo' ca j láaj 
bisa'abo'ob. Bey xan bíin úuchuc le quéen talac u Paal Máac. 
40Ti' le kiino' ca'a túul máaco'ob bíin yanaco'ob káax; jun túul cun bisbili' yéetel 
jun túul cun p'atbili'. 
41Ti' ca'a túul co'olelo'ob táan u juuch'o'obe', jun túul cun bisbili' yéetel jun túul 
cun p'atbili'. 
42P'il ichnene'ex, tumen ma' a wojele'ex ba'ax hora quéen taalac Yuumtzilo'. 
43Ba'ale' ojéelte'ex le ba'ala', wa u yuumil naj u yojel ba'ax hora quéen taalac le 
j oocolo', je'el u p'áatal x ma' wenlile' yéetel ma' bíin u cha'a u je'ebel u yotoch 
u ti'al ca ocla'ac. 
44Le o'olale' te'ex xane', nu'uctaba'ex; tumen le kiin ca tucultique'ex ma' túun 
taale', leti' quéen taalac u Paal Máac. 

Le palitzil chúucpaja'an u yóolo' yéetel le palitzil ma' chúucpaja'an u yóolo' 
(Lc 12.41-48) 

45¿Máax le palitzil chúucpaja'an u yóol yéetel yaan u na'at, cu p'a'atal tumen u 
dzuulil u ti'al u táan óolt le máaxo'ob otochnáalo'ob u ti'al ca u dzáa janal ti'ob 
tu yorailo'? 

46Qui' yóol le palitzilo' wa le quéen suunac u dzuulilo' cu yilic táan u beetic 
beyo'. 
47Tu jaajil quin wa'alic ti' te'exe' le dzuulo' bíin u dzáa u canant tuláacal ba'ax 
yaan ti'. 
48Ba'ale' wa le palitzil jun túul kaakas máaco' yéetel cu tucultic yaan u xáantal 
quéen suunac u dzuulile', 
49cu jo'op'ol túun u ja'aja'adzic le u láak palitzilo'obo' bey xan cu janal yéetel 
cu yukul yéetel le cala'ano'obo', 
50bíin suunac u dzuulil ti' le kiin ma' táan u pa'atique' yéetel ti' le hora ma' u 
yojelo' 
51bíin dza'abac túun u asab yajil jaadz ti', bíin u bis u jaadzil le j ca'a p'éel 
icho'obo'. Leti' túun quéen úuchuc okol yéetel jach' coj. 

San Mateo 25 

U quet t'aanil le diez x ch'úupalalo'obo' 

1U ajawil ca'an túune' bey diez x ch'úupalal tu ch'a'ajo'ob u x t'uchub sáasilo'obe' 
ca j bino'ob ti' jun p'éel dzo'ocol beel u ti'al u jóokolo'ob u kamo'ob u beel le 
íichamtzilo'. 
2Cinco ti' leti'obe' x ma' na'ato'ob u láak cincoe' jach yaan u na'ato'ob. 
3Le x ma' na'ato'obo', le ca tu ch'a'ajo'ob u xt'uchub sáasilo'obe', ma' tu 
ch'a'ajo'ob aceite u ti'al u chupico'ob tu ca'a téeni'; 
4ba'ale' le yaan u na'ato'obo' tu ch'a'ajo'ob aceite le ca tu ch'a'ajo'ob u x t'uchub 
sáasilo'. 
5Tumen xaanji u taal le íichamtzilo' tuláacal jach taacchaj u wenelo'obe', ca j 
weeno'ob. 
6Míin chúumuc áakabe' u'uya'ab jun p'éel awat: ¡Táan u taal le íichamtzilo' 
jóokene'ex a kame'ex! 

7Tuláacal le x ch'úupalalo'obo' líiko'obe' ca jo'op' u t'abico'ob u x t'uchub 
sáasilo'ob. 
8Le cinco x ma' na'ato'obo' tu ya'alajo'ob ti' le cinco yaan u na'ato'obo': Dza'ex 
to'on jun p'íit aceite tumen táan u tu'upul le c x t'uchub sáasilo'oba'. 
9Ba'ale' le x ch'úupalalo'ob yaan u na'ato'obo' tu ya'alajo'ob: Ma', tumen beyo' 
ma' túun chúucpajal mix ti' te'exi' mix ti' to'oni'. Asab ma'alob ca xi'ique'ex te 
tu'ux cu co'onolo' ca a mana'ex a ti'ale'exi'. 
10Ba'ale' ca'aliquil le cinco x ch'úupalalo'ob x ma' na'ato'ob bija'ano'ob u 
máano'ob aceiteo' j kuch le íichamtzilo'. Le cinco x ch'úupalalo'ob u 
nu'ucbesmuba'obo' j ooco'ob yéetel te j dzo'ocol beelo', ca j ka'al le jool najo'. 
11Cu dzo'ocole' j kuch le u láak x ch'úupalalo'obo', ca tu ya'alajo'ob: ¡In 
Yuumtzil, Yuumtzil! je'e to'on le jool najo'. 
12Ba'ale' leti'e' tu núucaj ti'ob: U jaajile' ma' in kaj óole'exi'. 
13Jesuse' tu ya'alaj túun ti'obe': Ma' a wenle'ex, tumen ma' a wojele'ex u kiinil 
mix u yorail quéen taalac u Paal Máac. 

U quet t'aanil le taakino' 
(Lc 19.11-27) 

14U ajawil ca'ane' je'el bix jun túul máac, ma'ili' jóokoc u binbal táaxel lu'ume', 
tu t'anaj u palitzilo'obe' ca tu kubentaj u taakin ti'ob. 
15Ti' jun túule' tu dzáa cinco mil taakino'ob, ti' u láake' dos mil, ti' u láake' mil, 
ti' tu jujun túulile' je'el bix cu páajtal u meyajtique'. Cu dzo'ocole' ca j bini'. 
16Le j palitzil tu kamaj cinco mil taakino'obe' meyajnaj yéetele' c a tu náajaltaj 
u láak cinco mil taakino'ob tu yóokol. 
17Bey xan le tu kamaj dos mil taakino'obo' tu náajaltaj u láak dos mil tu yóokol. 
18Ba'ale' le máax tu kamaj mil taakino'obo', j bine' ca tu ta'acaj u taakin u dzuulil 
ti' jun p'éel jool tu páanaj te j lu'umo'. 
19Cu dzo'ocol u máan ya'ab kiino'obe' j suunaj u dzuulil le j palitzilo'obo', ca 
jo'op' u káatic ti'ob ba'ax tu beetajo'ob yéetel le taakino'. 

20Táanile' j kuch le máax tu kamaj le cinco mil taakino'obo', ca tu kubaj ti' u 
dzuulil u láak cinco mil tu yóokol táan u ya'alic: Yuumtzil cinco mil taakino'ob 
ta dzaj ti' teen je'el u láak cinco mil tin náajaltaja'. 
21Le dzuulo' tu ya'alaj ti': Jach ma'alob, teche' jun túul palitzil utzech yéetel 
chuca'an a wóol; tumen chúucpaj a wóol tu yóokol le jun p'íita', bin in ca'aj in 
dzáech tu yóokol u ya'abil. Oquen, qui'imacchajac a wóol tin wéetel. 
22Cu dzo'ocole' ca j kuch le máax tu kamaj le dos mil taakino'obo', ca tu ya'alaj: 
Yuumtzil, dos mil taakino'ob ta dzaj ti' teen, je'el u láak dos mil tin náajaltaja'. 
23U dzuulile' tu ya'alaj ti': Jach ma'alob, teche' jun túul palitzil utzech yéetel 
chuca'an a wóol; tumen chúucpaj a wóol ti' le jun p'íita', bin in ca'aj in dzáech 
tu yóokol u ya'abil. Ooquen, qui'imacchajac a wóol tin wéetel. 
24Ba'ale' le ca j kuch le palitzil tu kamaj le mil taakino'obo', tu ya'alaj ti' u 
dzuulil: Yuumtzil tene' in wojel teche' jun túul máac chich a pucsi'ikal, ca jooch 
tu'ux ma' pakalnajechi' yéetel ca mol tu'ux ma' ta ki'itbesaj mix ba'ali'. 
25Le o'olal sajacchajene' ca j binen in ta'ac a taakin te j lu'umo'. Je'el ba'al a 
ti'ala'. 
26Le dzuulo' tu núucaj ti': Kaakas yéetel mákol palitzil, wa a wojel túun quin 
jooch tu'ux ma' pakalnajeni', yéetel quin mol tu'ux mix ba'al tin ki'itbesaje', 
27le o'olale' unaj a dzáic ca'ach in taakin te tu'ux cu beeta'al le meyajo' le quéen 
suunaquen túuno' cu páajtal ca'ach in kamic ba'ax in ti'al yéetel buca'aj tu 
náajaltajo'. 
28Ca tu ya'alaj ti' le máaxo'ob yano'ob te'elo': Lukese'ex le mil taakino'ob yaan 
ti'o' ca a dza'ex ti' le máax yaan diez mil ti'o'. 
29Tumen le máax yaan ti'o' bíin dza'abac u láak ti'e', u ti'al ca yanac u asabil ti'. 
Ba'ale' le máax mina'an ti'o', tac le jun p'íit yaan ti'o' bíin lukesa'ac ti'. 
30Le palitzil mix ba'al u bilala', pule'ex ti' u éekjoche'enil táancab, tu'ux bíin 
úuchuc okol yéetel jach' coj. 

U p'is óolil le caajo'obo' 

31Le quéen taalac u Paal Máac je'el bix ajawe', bakpachta'an tumen tuláacal u 
ángelo'obe', bíin culac tu jalach káanche'. 
32Bíin muuch'lac tu táane' u cajnáalilo'ob tuláacal caajo'ob, leti' túune' bíin u 
jatzláanto'ob jun túul ti' u láak je'el bix jun túul j canan taman cu jatzláantic u 
j tamano'ob ti' le yuuco'obo'. 
33Bíin u dzáa le j tamano'ob tu x no'oj kabo' yéetel le yuuco'ob tu x dzíic kabo'. 
34Ajaw túune' bíin u ya'al ti' le máaxo'ob yano'ob tu x no'oj kabo': Co'otene'ex 
te'ex máaxe'ex qui'iqui' t'anta'ane'ex tumen in Taata, kame'ex le ajawil 
nu'ucta'an a ti'ale'ex le ca tu beetaj Ku yóokolcaabo'. 
35Tumen wi'ijchajene' ca ta dzaje'ex teen ba'al in jaante'; ukajchajene' ca ta 
dzaje'ex teen ba'al in wuke; máanen bey táanxel lu'umilene' ca ta dzaje'ex teen 
tu'ux in kuchul. 
36Mina'anchaj in nooke' ca ta dzaje'ex teen nook; koja'anchajene' ca ta 
xíimbatene'ex; ka'alene' ca j taale'ex a wilene'ex. 
37Le máaxo'ob toj u cuxtalo'obo' bíin u ya'alo'ob: Yuumtzil, ¿ba'ax kiin t ilajech 
wi'ijech ca t dzaj ti' teech ba'al a jaante'? ¿Wa ba'ax kiin t ilajech ukajech ca t 
dza teech ba'al a wuke? 
38¿Wa ba'ax kiin t ilajech beyech j táanxel lu'umil ca t dzaj ti' tech tu'ux a 
kuchul, wa mina'an a nook ca t dzaj ti' teech nook a búuquinte? 
39¿Wa ba'ax kiin t ilajech koja'anech wa kala'anech j bino'on c ilech? 
40Ajaw túune' bíin u núuc ti'ob: Tu jaajil quin wa'alic te'exe' tuláacal ba'al ta 
beetaje'ex ti' jun túul u asab chichanil ti' le in sucu'uno'oba' ti' teen ta beetaje'ex. 
41Ajaw túuno' bíin u ya'al ti' le máaxo'ob yano'ob tu x dzíic kabo': Tzelaba'ex 
tin táan, te'ex máaxe'ex yane'ex yáanal kaakas t'aan; xeene'ex ti' le káak cu 
yéelel mantadz nu'ucta'an u ti'al kasiba'al yéetel u ángelo'ob. 
42Tumen wi'ijchajene', te'exe' ma' ta dzaje'ex ba'al in jaanti'; ukajchajene', ma' 
ta dzaje'ex teen ba'al in wuki'; 

43j máanen bey jun túul táanxel lu'umile' ma' ta dzaje'ex teen tu'ux in kuchuli'. 
Mina'anchaj in nooke', te'exe' ma' ta dzaje'ex teen nooki'; koja'anchajen yéetel 
ka'alene', te'exe' ma' taale'ex a xíimbatene'exi'. 
44Leti'obe' bíin u ya'alo'ob ti': Yuumtzil, ¿ba'ax kiin t ilajech wi'ijech, wa 
ukajech, wa beyech táanxel lu'umile', wa mina'an a nook, wa koja'anech, wa 
kala'anech, cu dzo'ocole' ma' t áantechi'? 
45Ajaw túune' bíin u núuc ti'ob: Tu jaajil quin wa'alic ti' te'exe', tuláacal ba'ax 
ma' ta beetaje'ex ti' jun túul u asab chichanil le máaco'oba', mix ti' teen ta 
beetaje'ex. 
46Cu dzo'ocole' lelo'oba' bíin xi'ico'ob ti' le mukyaj mina'an u xuulo', yéetel le 
máaxo'ob toj u cuxtalo'obo' bíin xi'ico'ob ti' le cuxtal mina'an u xuulo'. 

San Mateo 26 

Cu múuch' tuculta'al bix cun machbil Jesús 
(Mc 14.1-2; Lc 22.1-2; Jn 11.45-53) 

1Cu dzo'ocol u ya'alic Jesús tuláacal le ba'alo'oba', tu ya'alaj ti' u aj canbalo'ob: 
2Je'el bix a wojelile'exe', ichil ca'a p'éel kiine' u kiinbesajil le Táadz máanbalo': 
u Paal Máaque' bíin ku'ubuc túun u ti'al ca si'inic ti' Cruz. 
3Ti' le kiino'obo', u nuuctaquil aj kiino'ob, yéetel u nojchilo'ob le judíobo' j 
much'lajo'ob tu táancabil u yotoch Caifás, máax u nojoch le aj kiino'obo', 
4ca tu tucultajo'ob bix cun u machilo'ob Jesús yéetel tuus u ti'al u quíimso'ob. 
5Ba'ale' tu ya'alajo'ob: Ma' ichil u kiinilo'ob le kinbesajo', u ti'al ma' u 
wo'och'táanbal le máaco'obo'. 

Jun túul co'olel cu wequic qui'iboc ja' tu pool Jesús 
(Mc 14.3-9; Jn 12.1-8) 

6Ti' yaan Jesús Betaniae', tu yotoch Simón, le máax cu kaba'inta'al leproso; 
7ca tu nadzajubáa jun túul co'olel tu yicnal, táan u bisic jun p'éel qui'ichquelem 
frasco chuup yéetel qui'iboc ja' jach co'oj u tojol. Ca'aliquil culucbal Jesús te j 
mayacche'o', leti'e' tu wecaj le qui'iboc ja' tu pool Jesuso'. 

8Le aj canbalo'obo' le ca tu yilajo'ob lela', kuuxilnajo'ob ca jo'op' u ya'alico'ob: 
¿Ba'axten cu we'equel lela'? 
9Tumen cu páajtal ca'ach u co'onol tu yo'olal ya'abcach taakine' u ti'al u y 
áanta'al óotzilo'ob. 
10Jesuse' tu yu'ubaje' ca tu ya'alaj ti'ob: ¿Ba'axten ca kuuxile'ex ti' le co'olela'? 
Le ba'ax dzo'oc u beetic tena' jun p'éel ma'alob ba'al. 
11Tumen mantadz bíin yanaco'ob óotzilo'ob ichile'ex, ba'ale' tene' ma' mantadz 
bíin yanaquen ichile'exi'. 
12Le ba'ax dzo'oc u beetic le co'olel iquil tu wequilac le qui'iboc ja' tu yóokol in 
wíinclila', tu beetaj u ti'al nu'ucbesic in mu'ucul. 
13Tu jaajil quin wa'alic ti' te'exe', je'el tu'uxac ca tze'ecta'ac u ma'alob péectzil 
tocsajil ti' tuláacal yóokolcaabe', yaan u tzicbata'al xan le ba'ax tu beetaj le 
co'olela', u ti'al u ka'ajsa'al leti'. 

Judase' cu ya'alic u kubic Jesús 
(Mc 14.10-11; Lc 22.3-6) 

14Jun túul ti' le doce aj canbalo'obo', le máax Judas Iscariote u kaaba'o', j bin 
t'aan yéetel u nuuctaquil le aj kiino'obo' 
15ca tu ya'alaj ti'ob: ¿Bajux je'el a dzáique'ex teen wa quin kubic Jesús ti' te'exe'? 
Leti'ob túune' tu bo'otajo'ob ti' treinta u taakinil plata. 
16Ti' le je'elo' jo'op' u caxantic Judas bix je'el u páajtal u kubic Jesús tu 
kabo'obe'. 

U quili'ich janal Yuumtzil 
(Mc 14.12-25; Lc 22.7-23; Jn 13.21-30; 1 Co 11.23-26) 

17Tu yáax kiinil le kiinbesaj iquil u jaanta'al le waaj x ma' levadurao, le j 
canbalo'obo' tu nadzajuba'ob ti' Jesuse' ca tu káat chi'itajo'ob ti': ¿Tu'ux a káat 
ca c nu'ucbes u ti'al ca a jaant u jaanlil le Táadz máanbalo'? 
18Leti'e' tu ya'alaj ti'ob: Xeene'ex te j caajo', tu yotoch jun túul Máaque', ca a 
wa'ale'ex ti': Le aj ca'anbesajo' cu ya'alic: In kiinile' naadz yanil, ta wotoch quin 
in kinbes le Táadz máanbal yéetel in j canbalo'obo'. 

19Le aj canbalo'obo' tu beetajo'ob je'el bix a'ala'ab ti'ob tumen Jesuso', ca tu 
nu'ucbesajo'ob u jaanlil le táadz máanbalo'. 
20Le ca j áakabchaje' Jesuse' j culaj janal yéetel u doce aj canbalo'obo'. 
21Ca'aliquil táan u janalo'obe' Jesuse' tu ya'alaj ti'ob: Tu jaajil quin wa'alic ti' 
te'exe' jun túul ti' te'ex cun u kuben. 
22Leti'obe' jach okomchaj u yóolo'ob ca jo'op' u káat chi'itico'ob ti' tu jujun 
túulil: ¿Teen wa, Yuumtzil? 
23Jesuse' tu núucaj ti'ob: Le máax cu janal tin wéetel tin platoe' leti' le máax cu 
bin u kuben. 
24U Paal Máaque' táan u bin ti' le bej cu ya'alic le Quili'ich Dzíibo', ba'ale' ¡óotzil 
le máax kubico! Asab ma'alob ca'ach ti' le máac ma' u síijil ca'ache'. 
25J t'anaj túun Judas le máax kubico' ca tu ya'alaj ti': Aj ca'anbesaj, ¿teen wa? 
Jesuse' tu núucaj ti': Bey, teech. 
26Ca'aliquil táan u janalo'obe' Jesuse' tu ch'a'aj le waajo', tu dzaj nib óolal ti' 
Yuum Ku, cu dzo'ocol u xet'ique', ca tu dzaj ti' u aj canbalo'ob táan u ya'alic: 
Jaante'ex, lela' in wíinclil. 
27Cu dzo'ocole' tu ch'a'aj tu kab jun p'éel u nu'uculil ukule' ca tu dzaj nib óolal 
ti' Yuum kue', ca tu dzaj ti'ob táan u ya'alic: Ukulnene'ex tuláacale'ex ti' le 
nu'ucula', 
28tumen lela' in ki'ikel cu jaajcuntic le túumben nup t'aan yéetel cu we'equel tu 
yo'olal ya'abcach máaco'ob u ti'al u sa'atsajil u kebano'ob. 
29Ba'ale' quin wa'alic ti' te'exe' ma' bíin in wuk tu ca'a téen u kab le uvao' tac le 
kiin quéen in wuk ta wéetele'ex le túumben vino tu ajawil in Taatao'. 

Jesuse' cu ya'alic yaan u cúulpachcunta'al tumen Pedro 
(Mc 14.26-31; Lc 22.31-34; Jn 13.36-38) 

30Cu dzo'ocol u kayo'obe' j bino'ob tu pu'uquil le Olivo'obo'. 

31Jesús túune' tu ya'alaj ti'ob: Tuláacale'ex yaan u lúubul a wóole'ex tin wo'olal 
ti' le áakaba'; tumen le Quili'ich Dzíibo' cu ya'alic: Bíin in ca'aj in quíims le j 
canan tamano', le tamano'ob túuno' yaan u ki'itpajlo'ob. 
32Ba'ale' cu dzo'ocol in ca'a púut cuxtale', bíin xi'iquen táanil ti' te'ex tac Galilea. 
33Pedroe' tu núucaj túun ti': Quex tuláacal ca lúubuc u yóol ta wo'olale' tene' 
ma'. 
34Jesuse' tu ya'alaj ti': Tu jaajil quin wa'alic teche', ti' le áakaba', ma'ili' kaaynac 
le j t'eelo', yaan a wa'alic óoxten ma' a kajóoleni'. 
35Pedroe' tu ya'alaj ti': Quex ca yanac in quíimil ta wéetele', ma' bíin in wa'al 
ma' in kaj óolechi'. Tuláacal le aj canbalo'obo' tu ya'alajo'ob xan beyo'. 

Jesuse' cu payalchi' Getsemani 
(Mc 14.32-42; Lc 22.39-46) 

36Cu dzo'ocole' j bin Jesús yéetel u aj canbalo'ob ti' jun p'éel cúuchil cu 
kaaba'intic Getsemani, ca tu ya'alaj ti'ob: Culene'ex waye' ca'aliquil quin bin 
payalchi' te'elo'. 
37Ca tu bisaj Pedro yéetel ca'a túul u paalal Zebedeo, ca jo'op' u yu'ubic nojoch 
okom óolal yéetel yaayaj óolal. 
38Ca tu ya'alaj ti'ob: Táan in wu'uyic tin pixan u okom óolalil quíimil. 
P'áatene'ex waye' ca p'il ichnaque'ex tin wéetel. 
39Jesús túune' j bin jun p'íit asab táanile' ca j noclaj lu'ume' ca j payalchi'inaj ti' 
Yuum, táan u ya'alic: In Yuum, wa cu páajtale' toquen ti' le yaayaj óolala'; 
ba'ale' ma' u beetchajal le ba'ax in káat teno' ba'ale' ba'ax a káat teche'. 
40Ca j suunaj tu'ux yaan u aj canbalo'obe', ca tu yilaj táan u wenelo'ob. Ca tu 
ya'alaj ti' Pedro: ¿Ma' páatchaj a p'il iche'ex tin wéetel mix jun p'éel horai'? 
41P'il ichnene'ex yéetel payalchi'inene'ex u ti'al ma' a lúubule'ex ti' túuntaj óolal. 
Tu jaajile' le pixano' chuca'an u yóol ba'ale' le' wíinclilo' mina'an u muuk. 
42J bin tu ca'a téene' ca payalchi'inaj beya': In Yuum, wa ma' tu páajtal in jechic 
le yaayaj óolala', beeta'ac túun le ba'ax a káat techo'. 

43Cu dzo'ocole' j suunaj tu ca'a téene' ca tu ca'a ilaj táan u wenel u aj canbalo'ob, 
tumen táan u múudzul u yicho'ob tu yo'olal u jach taaquil u wenelo'ob. 
44Tu p'atajo'obe' ca j bin payalchi' tu yóox páacac, táan u ya'alic je'el bix dzo'oc 
u káat óoltico'. 
45J bin túun tac tu'ux yaan u j canbalo'obe' ca tu ya'alaj ti'ob: Beoraa' ma'alob, 
weenene'ex ca a je'elsaba'ex. Dzo'oc u kuchul u yorail iquil cun kubbil u Paal 
Máac tu kab le keban máaco'obo'. 
46Líikene'ex, cone'ex; táan u taal le máax cun kubiqueno'. 

Cu ma'achal Jesús u ti'al bisbil 
(Mc 14.43-50; Lc 22.47-53; Jn 18.2-11) 

47Ca'aliquil táan u t'aan Jesuse' ca j kuch Judas, máax jun túul ti' le doce j 
canbalo'obo', yéetel leti'e' j taal ya'abcach máaco'ob u machmajo'ob 
máascabo'ob yéetel che'ob. Túuxta'ano'ob tumen u nuuctaquil le aj kiino'obo' 
yéetel tumen u nuuquilo'ob le judíobo'. 
48Judas le máax kubic Jesuso', u dzaama ti'ob jun p'éel chíiculal, táan u ya'alic: 
Le máax bíin in dzu'udzo', leti'; mache'ex ca a bise'ex. 
49Tu nadzubáa ti' Jesuse' ca tu ya'alaj: ¡Qui'iqui' óolil ti' teech aj ca'anbesaj! Ca 
tu dzu'udzaj. 
50Jesuse' tu núucaj ti': In wet' bisajbáa, le ba'ax ca taal a beete Tu nadzajuba'ob 
túune', tu machajo'ob Jesuse' ca tu bisajo'ob. 
51Jun túul ti' u aj canbalo'ob Jesuse' tu jíilpaytaj u máascabe' ca tu ch'acaj jun 
p'éel u le' u xiquin u palitzil u nojoch le aj kiino'obo'. 
52Jesús túune' tu ya'alaj ti': Oques le a máascab tu piixo'. Tumen tuláacal le 
máaxo'ob cu ba'atelo'ob yéetel máascabe' yéetel máascab bíin quíimico'ob. 
53¿Ma' wa a wojel tene' cu páajtal in káat óolal ti' in Taatae', leti'e' je'el u túuxtic 
ten beoraa' maanal ti' doce u nojoch múuch'cabil ángelo'ob? 
54Ba'ale' wa beyo' ¿Bix cun dzo'ocpajal le Quili'ich Dzíib cu ya'alic unaj u 
yúuchul le ba'alo'oba'? 

55Jesús túune' tu káat chi'itaj ti' le máaco'obo': ¿Jóoke'ex yéetel máascabo'ob 
bey xan yéetel che'ob u ti'al a machiquene'ex, bey je'el bix u ma'achal jun túul 
j oocole'? Sáamsamal culajen ca'ansaj ichile'ex te j kulnajo', mix jun téen ta 
machene'ex. 
56Ba'ale' tuláacal lela' cu yúuchule' u ti'al ca dzo'ocpajac ba'ax tu ya'alaj le aj 
bóobato'ob ti' le Quili'ich Dzíibo'. Tuláacal túun le j canbalo'obo' tu p'atajo'ob 
Jesús tu juunale' ca j púudzo'ob. 

Jesús tu táan u múuch'ul u nuuctaquil le caajo' 
(Mc 14.53-65; Lc 22.54-55,63-71; Jn 18. 12-14,19-24) 

57Le máaxo'ob tu machajo'ob Jesuso' tu bisajo'ob tu táan Caifás, máax u nojoch 
le aj kiino'obo', Tu'ux much'ucbalo'ob u aj ca'anbesajilo'ob le a'almaj t'aano' 
yéetel le anciano'obo'. 
58Ba'ale' Pedroe' náach tu tzaypachtilac Jesús tac tu táancabil u yotoch u nojoch 
le aj kiino'obo'. J ooque' ca j p'áat cutal yéetel le máaco'ob cu canano'obo' u 
ti'al u yilic bix cun dzo'ocol tuláacal le ba'ax cu yúuchulo'. 
59U nuuctaquil le j kiino'obo', le anciano'obo', yéetel tuláacal u múuch'ul u 
nuuctaquil le caajo' táan u caxtico'ob tacpoolo'ob tu yóokol Jesús, quex chéen 
tuuso'ob, u ti'al u kubico'ob ti' quíimil, 
60ba'ale' ma' tu caxtajo'obi', quex tumen ya'abcach máaco'ob j taalo'ob u 
ya'alo'ob tuuso'ob tu yóokol. Tu dzo'oque' j taal ca'a túul j tuuso'ob 
61máaxo'ob tu ya'alajo'ob: Le máaca' tu ya'alaj: Tene' cu páajtal in jenic u kulnaj 
Ku yéetel in líikesic tu ca'a téen ichil óox p'éel kiin. 
62U nojoch le aj kiino'obo' j líike' ca tu ya'alaj ti' Jesús: ¿Ma' ta núuquic mix 
ba'al? ¿Ba'ax le ba'alo'ob cu ya'ala'al ta wo'olala'? 
63Ba'ale' Jesuse' ma' j t'aanaji'. U nojoch le aj kiino'obo' tu ya'alaj túun ti': Tu 
kaaba' cuxa'an Kue', quin káat óoltic teche' ca a wa'al to'on u jaajil. A'al to'on 
wa teech le Cristoo', u Paal Kue'. 

64Jesuse' tu ya'alaj ti': Teen je'el bix a wa'alico'. Bey xan quin wa'alic te'exe', 
yaan a wilique'ex u Paal Máac culucbal tu x no'oj Ku máax yaan páajtalil ti'o', 
yéetel táan u taal ti' u múuyalo'ob ca'an. 
65U nojoch aj kiino'ob túuno' tu jataj u nooke' ca tu ya'alaj: Le máaca' dzo'oc u 
poch'ic Ku; ¿Ba'ax u biilal to'on u láak j tacpoolo'ob? Te'exe' dzo'oc a 
wu'uyique'ex le kaakas t'aano'ob tu ya'alajo'; 
66¿bix a wilique'ex? Leti'obe' tu ya'alajo'ob: Yaan u si'ipil, unaj u quíimil. 
67Tu túubajo'ob túun u yiche' ca tu ja'ajadzo'ob. U láako'obe' tu lajo'ob tu táan 
yiche' 
68ca tu ya'alajo'ob ti': Bey teech le Cristoo' ¡Na'at máax tu lajech! 

Pedroe' cu ya'alic ma' u kaj óol Jesusi' 
(Mc 14.66-72; Lc 22.56-62; Jn 18.15-18,25-27) 

69Ca'aliquile' Pedroe' culucbal táancab. Jun túul x palitzile' tu nadzajubáa ti'e' 
ca tu ya'alaj ti': Teech xane' táan a máan ca'ach yéetel Jesús, le Galileailo'. 
70Ba'ale' Pedroe' tu ya'alaj tu táan tuláacal: Ma' in wojel ba'ax ca wa'aliqui'. 
71Bin u ca'aj jóokol ca'ach Pedroe' ca j ila'ab tumen u láak x palitzil; lela' tu 
ya'alaj ti' le máaxo'ob yano'ob te'elo': Le máaca' táan xan ca'ach u máan yéetel 
Jesús le j Nazaretilo'. 
72Tu ca'a téen Pedroe' tu ya'alaj: ¡Tu táan Kue' quin wa'alic ma' in kaj óol le 
máaco'! 
73Cu dzo'ocol u máan jun súutuque', le máaxo'ob yano'ob te'elo' tu nadzajuba'ob 
ti' Pedroe' ca tu ya'alajo'ob ti': Tu jaajil, teche' jun túulech ti' leti'ob, tumen cu 
kaj óolta'al tac ti' a t'aan. 
74Ca jo'op' túun u kaakas t'aan táan u ya'alic: ¡Ma' in kaj óol le máaco'! Ti' le 
súutuco' kaaynaj jun túul j t'eel. 
75Pedro túune' j ka'aj ti' ba'ax a'ala'ab ti' tumen Jesús: Ma'ili' kaaynac le j t'eelo', 
teche' yaan a wa'alic óox téen ma' a kaj óoleni'. Pedroe' jóoke' ca j okolnaj yéetel 
yaayaj óolal. 

San Mateo 27 

Jesuse' cu bisa'al tu táan Pilato 
(Mc 15.1; Lc 23.1-2; Jn 18.28-32) 

1Le ca sáaschaje', tuláacal u nuuctaquil le aj kiino'obo', yéetel u nuuctaquil le 
judíobo' tu múuch' tucultajo'ob bix cu bin u quiimsico'ob Jesús. 
2Kaxa'an tu bisilaco'ob ca tu kubajo'ob ti' Poncio Pilato le jalach wíinico'. 

Bix quíimic Judas 

3Judas le máax j kubo', le ca tu yilaj dzo'oc u xotkinta'al Jesús u ti'al quíimile 
yaji u yóole' ca tu sutaj le treinta u taakinil platao' ti' u nuuctaquil le aj 
kiino'obo' yéetel ti' u nuuctaquil le caajo' 
4ca tu ya'alaj ti'ob: Tene' kebanchajen iquil tin kubilac u ti'al ca quíimsa'ac jun 
túul máac mina'an u si'ipil. Ba'ale' leti'obe' tu núucajo'ob ti': ¿Ba'ax yaan c il 
to'on yéetel lelo'? ¡Teech a ca'acaj yéetel! 
5Judas túune' tu píicch'intaj le taakin te j kulnajo ca j bine' ca tu jich'aj u caal. 
6U nuuctaquil le aj kiino'obo' tu molajo'ob le taakino' ca tu ya'alajo'ob: Ma' tu 
páajtal c dzáic le takiina' tu cúuchil le ti'ibil óolalo' tumen u tojol ma'anic ki'ik. 
7Cu dzo'ocole' tu múuch' tucultajo'ob u manico'ob yéetel le taakino' u Lu'um le 
J patkato', u ti'al ca yanac jun p'éel cúuchil tu'ux u mu'ucul le j táanxel 
lu'umilo'obo'. 
8Le o'olale' cu kaaba'inta'al le lu'umo' tac tu kiinil bejela'e' U Lu'umil Ki'ik. 
9Bey dzo'ocpajic le ba'ax a'ala'ab tumen aj bóobat Jeremías: Tu ch'a'ajo'ob le 
treinta u taakinil platao' (le u tojol dza'ab ti' tumen le j israelitaobo'), 
10tu yéetele' tu manajo'ob u lu'um le j patkato', je'el bix tu ya'alajilac teen 
Yuumtzilo'. 

Jesuse' tu táan Pilato 
(Mc 15.2-5; Lc 23.3-5; Jn 18.33-38) 

11Jesuse' j bisa'ab tu táan le jalach wíinico', máax tu káatchi'itaj ti': ¿Teech wa 
u ajaw le j judíobo'? Jesuse' tu ya'alaj ti': Beyo', je'el bix dzo'oc a wa'alico'. 

12Le ca j ta'ac u pool tumen u nuuctaquil le aj kiino'obo' yéetel u nuuctaquil le 
caajo' Jesuse' ma' tu núucaj mix ba'ali'. 
13Pilato túune' tu ya'alaj ti': ¿Ma' wa ta wu'uyic buca'aj ba'alo'ob cu ya'ala'al ta 
wo'olalo'? 
14Ba'ale' Jesuse' mix ba'al tu núucaj ti'; le jalach wíinic túuno' sen ja'ak u yóol. 

Jesuse' cu ku'ubul u ti'al ca quíimsa'ac 
(Mc 15.6-20; Lc 23.13-25; Jn 18.38-19.16) 

15Tu kiinil u kiinbesajil le Táadz máanbalo' suucja'an ti' le jalach wíinico' u 
jáalkabtic jun túul máac kala'an, je'el máacalmáac ca u yéey le caajo'. 
16Yaan jun túul máax kala'an jach kaj óola'ane', u kaaba'e' Barrabás; 
17le ca j much'lajo'obe' Pilatoe' tu káat chi'itaj ti'ob: ¿Máax a káate'ex ca in 
jáalkabte, Barrabás wa Jesús máax cu ya'ala'al le Cristoo'? 
18Tumen dzo'oc u yilique' tu yo'olal u kaakas tuuculo'ob tu kubajo'ob Jesús ti'. 
19Ca'aliquil Pilato culucbal tu jalach káanche'e', u yatane' tu túuxtaj a'albil ti': 
Ma' a wocsicabáa yéetel le utzil máaco', tumen bejela'e' tin wayaktaj jakbe'en 
ba'alo'ob tu yo'olal leti'. 
20Ba'ale' u nuuctaquil le aj kiino'obo' yéetel u nuuctaquil le caajo' tu dzajo'ob 
tu tuucul le máaco'obo' ca u káato'ob ca jáalkabta'ac Barrabás yéetel ca 
quíimsa'ac Jesús. 
21Le jalach wíinico' tu káat chi'itaj ti'ob tu ca'a téen: ¿Máacal máac ti' le ca'a 
túul a káate'ex ca in jáalkabte'exo'? Leti'obe' tu ya'alajo'ob: Jáalkabt to'on 
Barrabás. 
22Pilatoe' tu káat chi'itaj ti'ob: ¿Ba'ax túun quin in beet yéetel Jesús le máax cu 
ya'ala'al le Cristoo'? Tuláacalo'ob tu núucajo'ob: ¡Sin ti' cruz! 
23Pilato túune' tu ya'alaj ti'ob: ¿Ba'ax kaasil u beetmaj? Ba'ale' leti'obe' tu sen 
awto'ob: ¡Sin ti' Cruz! 
24Le ca tu yilaj Pilato mix ba'al cu jo'osique', ba'ale' táan u wo'och'táanbal le 
máaco'obo', tu túuxtaj taasbil ja'e' ca tu p'o'aj u kab tu táan le máaco'obo' táan 

u ya'alic: Tene' mina'an in si'ipil iquil cun quíimil le utzil máaca', a ca'acaje'ex 
te'ex. 
25Tuláacal le máaco'obo' tu núucajo'ob: ¡Ca lúubuc u ki'ikel t óokol yéetel tu 
yóokol c paalal! 
26Pilato túune' tu jáalkabtaj Barrabás ti'ob; cu dzo'ocole' tu túuxtaj ja'aja'adzbi 
Jesuse' ca tu kubaj u ti'al ca si'inic ti' cruz. 
27Cu dzo'ocole' u aj ba'atelo'ob le jalach wíinico' tu bisajo'ob Jesús te j chúumuc 
najo', ca tu láaj much'juba'ob tu bakpach. 
28Cu dzo'ocole' tu pitajo'ob u nooke' ca tu búucbesajo'ob yéetel jun p'éel chac 
nook, 
29ca tu dzajo'ob tu pool jun p'éel péet jo'ol jit'a'an yéetel ki'ixo'ob, tu dzajo'ob 
xan jun p'éel che' tu x no'oj kab. Cu dzo'ocole' xolajo'ob tu táane', ca jo'op' u 
p'a'astico'ob, táan u ya'alico'ob ti': ¡Qui'iqui' óolil ti' u Ajaw le judíobo'! 
30Tu túubajo'ob xan, yéetel tu ch'a'ajo'ob le che' yaan tu kabo' ca tu 
ko'okolajo'ob u pool yéetel. 
31Cu dzo'ocol u p'a'astico'ob beyo', tu pitajo'ob le chac nook ti'o', ca tu 
búucbesajo'ob yéetel u nook, cu dzo'ocole' ca tu bisajo'ob u ti'al u sino'ob ti' 
cruz. 

Cu si'inil Jesús ti' cruz 
(Mc 15.21-32; Lc 23.26-43; Jn 19.17-27) 

32Táan u jóokolo'obe' ca tu yilajo'ob jun túul máax Cirenéil, u kaaba'e Simón, 
ca tu beetajo'ob u bisic u cruz Jesús. 
33Bey kuchico'ob ti' jun p'éel cúuchil u kaaba'e Gólgota, (lela' u káat u ya'ale' u 
Cúuchil u baaquel Pool) 
34te'elo' tu dzajo'ob u yuk Jesús vino xa'akta'an yéetel káaj; ba'ale' cu dzo'ocol 
u túuntique' Jesuse' ma' tu yóoltaj u yuki'. 

35Cu dzo'ocol u sinico'ob ti' cruze', le aj ba'atelo'obo' tu bulajo'ob u nook Jesús 
u ti'al u t'oxico'ob ichilo'ob. Bey dzo'ocpajic le ba'ax tu ya'alaj le aj bóobato': Tu 
t'oxajo'ob in nook ichilo'ob yéetel buul. 
36Cu dzo'ocole' j culajo'ob te'elo' u ti'al u cananto'ob Jesús. 
37Tu yóokol u poole' tu dzajo'ob jun p'éel dzíib cu ya'alic ba'ax o'olal si'in ti' 
cruz. Le dzíibo' cu ya'alic: Lela' Jesús, u ajaw le judíobo'. 
38Si'in xan ti' cruz ca'a túul j oocolo'ob tu yéetel, jun túule' tu x no'oj u láake' tu 
x dzíic. 
39Le máaxo'ob cu máano'obo' cu poch'ico'ob, táan u yúuntico'ob u poolo'ob 
yéetel 
40táan u ya'alico'ob: ¡Teech ca jenic kulnaj yéetel ca líikesic tu ca'a téen ichil 
óox p'éel kiine', tocabáa! ¡Wa u Paalech Kue' éemen ti' le cruzo'! 
41Bey xan, bey p'a'astabic tumen u nuuctaquil le aj kiino'obo', u ca'anbesajilo'ob 
le a'almaj t'aano', le j fariseobo' yéetel u nuuctaquil le caajo', táan u ya'alico'ob 
tu baatzilo'ob: 
42Tu tocaj u láako'ob, ba'ale' leti'e' ma' tu páajtal u toquicubáa. Wa tu jaajil u 
ajaw Israele', ¡éemec ti' le cruzo', u ti'al ca c ocsaj óolte! 
43Tu dzaj u alab óolal ti' Yuum Ku, ¡To'ococ túun bejela'a tumen Ku, wa tu jaajil 
u yaabiltmaj! tumen tu ya'alaje': U Paalen Ku. 
44J po'och' xan tumen le j oocolo'ob sina'ano'ob ti' cruz tu yéetelo'. 

Cu quíimil Jesús 
(Mc 15.33-41; Lu 23.44-49; Jn 19.28-30) 

45Ekjoch'e'enchaj túun tuláacal yóokolcaab, cáajic chúumuc kiine' tac láas tres 
u binbal kiin. 
46Ti' le horao' Jesuse' tu ka'am a'alaj: Eli, Eli, ¿Lama sabactaní? u káat ya'ale': 
In Ku, in Ku, ¿Ba'axten dzo'oc a p'atiquen? 
47Dze'edzec ti' le yano'ob te'elo' tu yu'ubajo'obe' ca tu ya'alajo'ob: Le máaca' 
táan u t'anic aj bóobat Elías. 

48Ti' le jun súutuco' jun túul ti' leti'obe' j bin áalcabil u taas jun p'éel esponja, 
cu dzo'ocol u ch'ulic yéetel su'udz vinoe', tu dzaj ti' jun p'éel chowac che'e ca 
tu nadzaj tu chi' u ti'al ca u yuke. 
49Ba'ale' le u láako'obo' tu ya'alajo'ob: P'ate, co'ox ilic wa cu taal Elías u ti'al 
toquic. 
50Jesús túune' ka'am awatnaj tu ca'a téene' ca j quíimi'. 
51Ti' le jun súutuco' u káasab nookil le kulnajo' jáat chúumuc, ca'anal tac cabal. 
Quíilbanaj le lu'umo', xíiclaj le tuunicho'obo' 
52yéetel je'epaj le mucnalo'obo'; tac u wíinclil ya'abcach u yocsaj óolalo'ob Ku 
dzo'oc ca'ach u quíimilo'obe' ca'a púut cuxquinta'abo'ob. 
53Lelo'oba' jóoko'ob ti' le mucnalo'obo', cu dzo'ocol u ca'a púut cuxtal Jesuse' ca 
j ooco'ob tu quili'ich caajil Jerusalén, tu'ux ila'abo'ob tumen ya'abcach 
máaco'ob. 
54Le centurion túuno' yéetel le máaxo'ob táan u canantico'ob Jesús tu yéetelo', 
le ca tu yilajo'ob u quíilbal le lu'umo' yéetel le u láak ba'alo'ob úucho', jach 
sajacchajo'obe' ca tu ya'alajo'ob: ¡Tu jaajil, le máaca' u Paal Ku! 
55Ya'abcach co'olelo'ob máaxo'ob j taalo'ob tu paach Jesús le ca j luk Galileae' 
yéetel tu yáantajo'obe', ti' yano'ob náachile' táan u pactico'ob le ba'alo'oba'. 
56Ichilo'obe' ti' yaan María Magdalena, María u maama Jacobo yéetel José, bey 
xan u maama u paalal Zebedeo. 

Cu mu'ucul Jesús 
(Mc 15.42-47; Lc 23.50-56; Jn 19.38-42) 

57Ti' le oca'an kiino' j taal jun túul ayikal máac, u kaaba'e' José Arimateail, 
máax u j tzaypach Jesús xan. 
58Leti' túune' j bin u yil Pilatoe' ca tu káataj u wíinclil Jesús ti'. Pilato' túune' tu 
ya'alaj ca dza'abac ti'. 
59Josee' tu ch'a'aj le wíinclilo' ca tu to'aj yéetel jun p'éel nojoch sac nooke', 

60ca tu dzaj ti' u túumben mucnal, u beetmaj u po'otol ti' le tuunicho'. Cu 
dzo'ocol u balkesic jun p'éel nojoch tuunich tu jool le mucnalo' ca j bini'. 
61Ti' yano'ob María Magdalena yéetel le u láak Mariao' culucbalo'ob tu táan le 
mucnalo'. 

Cu dza'abal máaco'ob u cananto'ob le mucnalo' 

62Tu láak kiine', u káat ya'ale', cu dzo'ocol u nu'uctajil u ti'al u kiinil sábadoe', 
u nuuctaquil le aj kiino'obo' yéetel le j fariseobo', bino'ob u yilo'ob Pilatoe 
63ca tu ya'alajo'ob ti': Yuumtzil, cu ka'ajal to'one' le j tuus wíinico' ca'aliquil 
cuxa'ane' tu ya'alaj: Yaan in ca'a púut cuxtal tu yóox p'éel kiin. 
64Le o'olale', túuxt canatbil le mucnal tac tu yóox p'éel, kiino', u ti'al ma' taal u 
canbalo'ob yéetel áakabe' ca u yocolto'ob le wíinclilo', cu dzo'ocole' ca u 
ya'alo'ob ti' máaco'obe': Dzo'oc u ca'a púut cuxtal ti' le quíimilo'. Wa cu yúuchul 
beyo', le dzo'oc tuusa' asab kaas ti' le yáaxo'. 
65Pilatoe' tu ya'alaj ti'ob: Je'el jun jaatz aj ba'atelo'ob, xene'exe' ca a wile'ex ca 
cananta'ac u asab ma'alobil ca páatac. 
66J bino'ob túune' ca tu yilajo'ob ca cananta'ac ma'alob le mucnalo', tu dzajo'ob 
jun p'éel chíiculal tu yóokol le tuunich yaan tu joolo' ca tu p'atajo'ob le aj 
ba'atelo'ob te'elo'. 

San Mateo 28 

U ca'a púut cuxtal Jesús 
(Mc 16.1-8; Lc 24.1-12; Jn 20.1-10) 

1Le ca j máan u kiinil je'elele', yéetel táan u sáastal u yáax kiinil le semanao', 
María Magdalena yéetel le u láak Mariao' j bin u yilo'ob le mucnalo'. 
2Ca téec quíilbanaj le lu'umo', tumen jun túul u ángel Yuumtzile' j éem ca'ane', 
ca j kuch tac tu'ux yaan le mucnalo' ca tu balkesaj le tuunicho' ca j culaj tu 
yóokol. 
3Sáasjome'en je'el bix u léenbal cháaque', yéetel u nooke' jach sac. 

4Le aj ba'atelo'obo' sajacchajo'obe' ca jo'op' u quiquilanquilo'ob ca j p'ato'ob bey 
quimeno'obe'. 
5Le ángel túuno' tu ya'alaj ti' le co'olelo'obo': Ma' a ch'a'ique'ex sajaquil tene' in 
wojel táan a caxtique'ex Jesús le máax si'in ti' cruzo'. 
6Mina'an waye', dzo'oc u ca'a púut cuxtal je'el bix tu ya'alajilaco'. Co'otene'ex a 
wile'ex le cúuchil tu'ux j dza'abo'. 
7Xeene'ex tu séeblaquil, ca a wa'ale'ex ti' u aj canbalo'ob: Leti'e' dzo'oc u ca'a 
púut cuxtal ti' le quimeno'obo' yéetel táan u bin Galilea táanil ti' te'ex; ti' can a 
wile'exi'. Dzo'oc in wa'alic ti' te'ex. 
8Le co'olelo'ob túuno' j luko'ob tu séeblaquil ti' le mucnalo' yéetel sajaquil ba'ale' 
yéetel nojoch qui'imac óolal xan; ca j bino'ob áalcabil u biso'ob le ma'alob 
péectzila' ti' le j canbalo'obo'. 
9Ti' lelo', Jesuse' tu dzajubáa tu táano'obe' ca tu ya'alaj: Jedzel óolil ti' te'ex. 
Leti'obe' tu nadzajuba'ob túun ti' Jesuse' ca tu kultajo'ob táan u méekico'ob u 
yooc, 
10Leti'e' tu ya'alaj ti'ob: Ma' a ch'a'ique'ex sajaquil. Xeene'ex a wa'ale'ex ti' in 
sucu'uno'obe' unaj u bino'ob tac Galilea, ti' cun u yileno'obi'. 

Ba'ax tu tzicbaltajo'ob le aj ba'atelo'obo' 

11Ca'aliquil táan u bin le co'olelo'obo', dze'edzec ti' le aj ba'atelo'ob j p'áato'ob 
canan ca'acho' j bino'ob tac te j caajo' ca tu tzicbaltajo'ob ti' u nuuctaquil le aj 
kiino'obo' tuláacal le ba'ax j úucho'. 
12Lelo'oba' j bino'ob t'aan yéetel u nuuctaquil le caajo' u ti'al ca yanac jun 
p'éelili' tuucul ti'ob. Ca tu dzajo'ob ya'ab taakin ti' le aj ba'atelo'obo' 
13ca tu ya'alajo'ob ti'ob: Te'exe' yaan a wa'alique'ex: Ca'aliquil táan c wenele', u 
aj canbalo'ob Jesuse' j taalo'ob yéetel áakabe' ca tu yocoltajo'ob u wíinclil. 
14Wa le jalach wíinic cu kuchul u yojéelte', to'one' je'el c t'aan tu yéetele' u ti'al 
c ilic ma' u beeta'al te'ex mix jun p'éel kaas. 

15Le aj ba'atelo'ob túuno' tu kamajo'ob le taakino', ca j bino'ob u beeto'ob le 
ba'ax a'ala'ab ti'obo'. Bey u tzolico'ob le judíob tac tu kiinil bejela'e'. 

U kuben t'aan Jesús ti' le j canbalo'obo' 
(Mc 16.14-18; Lc 24.36-49; Jn 20.19-23) 

16Bey túuno' le once aj canbalo'obo' j bino'ob tac Galilea, ti' le pu'uc a'ala'ab 
ti'ob tumen Jesuso'. 
17Le ca tu yilajo'ob Jesuse' tu kultajo'ob quex yaan dze'edzec ti'obe' ca'a p'éel u 
y óolo'obi'. 
18Jesús túune' tu nadzajubáe' ca tu ya'alaj ti'ob: Ti' ten dza'an tuláacal páajtalil 
ca'an yéetel lu'um. 
19Xeene'ex túun ti' u cajnáalilo'ob tuláacal caajo'obe' ca a beete'exo'ob aj 
canbalo'ob; yéetel dza'ex u yocja'ob tu kaaba' le Taatao, le Paalo' yéetel le 
Quili'ich Pixano', 
20yéetel ca'anse'exo'ob u dzo'ocbeso'ob tuláacal ba'ax in wa'almaj ti' te'ex. Yéetel 
ojéelte'exe tene' ti' yanen ta wéetele'exe' tuláacal kiino'ob tac tu xuul 
yokóolcaab. Amen. 

San Marcos 

San Marcos 1 

Juan Bautistae' cu tze'ec te x tocoy lu'umo' 
(Mt 3.1-12; Lc 3.1-9,15-17; Jn 1.19-28) 

1U ma'alob péectzilil Jesucristo u Paal Kue' j chu'unpaj beya'. 
2Aj bóobat Isaiase' tu dzíibtaj ba'ax tu ya'alaj Ku: Quin túuxtic in bisaj t'aan ta 
táan u ti'al ca u nu'uct a beel. 
3Táan u yu'uba'al u t'aan jun túul máac cu ka'am t'aan ti' jun p'éel x tocoy lu'um: 
Nu'ucte'ex u beel Yuumtzil, jolch'acte'ex jun p'éel toj bej ti'. 
4Bey taalic Juan u dzáa ocja' ti' le máaco'ob te x tocoy lu'umo', táan u ya'alic 
ti'ob unaj u kexic u tuuculo'ob yéetel ca ocja'anaco'ob u ti'al ca sa'atsa'ac u 
kebano'ob. 
5Tuláacal u cajnáalilo'ob u lu'umil Judea yéetel u cajnáalilo'ob Jerusalén 
jóoko'ob u yu'ubo'ob. Le ca tu cáantajo'ob u kebano'obe', j dza'ab u yocja'ob 
tumen Juan tu ja'il Jordán. 
6U nook Juane' beeta'an yéetel u tzo'otzel camello, u kaxnake' kéewel, u janale' 
sáak yéetel káaxil caab. 
7Tze'ecnaj ti' le máaco'obo', táan u ya'alic: Tin paache' táan u taal jun túul asab 
yaan u páajtalil ti' teen, ma' táan in najmatic in p'octal in wach' u táabil u 
xanab. 
8Tene' tin dzaj a wocja'ex yéetel ja', ba'ale' leti'e' bíin u dzáa a wocja'ex yéetel 
Quili'ich Pixan. 

Bix dza'abic u yocja' Jesús 
(Mt 3.13-17; Lc 3.21-22) 

9Ti' le kiino'obo' jóok Jesús ti' u caajil Nazaret tu lu'umil Galilea, ca j dza'ab u 
yocja' tumen Juan tu ja'il Jordán. 
10Jach le cu jóokol Jesús ti' le ja'o' ca tu yilaj u je'epajal le ca'ano' bey xan le 
Quili'ich Pixan táan u yéemel tu yóokol bey jun túul sacpacale'. 

11Ca j u'uya'ab jun p'éel t'aan te j ca'ano', táan u ya'alic: Teech in yaabilaj Paal 
jach qui'imac in wóol ta wo'olal. 

Bix túunta'abic u yóol Jesús 
(Mt 4.1-11; Lc 4.1-13) 

12Tu séeblaquil j bisa'ab Jesús tumen pixan te x tocoy lu'umo'. 
13Jesuse' yanchaj te'elo' cuarenta kiino'ob táan u cuxtal ichil dzíidzic 
ba'alche'ob, ca j túunta'ab u yóol tumen Satanás, ca j taal le ángelo'ob táan 
óoltico'. 

Jesuse' cu cáajsic u meyaj Galilea 

14Cu dzo'ocol u ka'alal Juane', Jesuse' j bin Galilea táan u tze'ectic u ma'alob 
péectzil u ajawil Ku. 
15Ca tu ya'alaj Jesús: Dzo'oc u kuchul u kiinil. Naadz yanil u ajawil Ku. Kex a 
tuucule'ex yéetel ocsaj óolte'ex u ma'alob péectzil tocsajil. 

Jesuse' cu t'anic can túul j chuc cayo'ob 

16Táan u xíimbal Jesús tu jáal u chan ka'anabil Galilea ca tu yilaj Simón yéetel 
Andrés u yíidzin. Lelo'oba' j chuc cayo'ob, táan u jayco'ob u káanil chuc cay te 
j ja'o'. 
17Ca j a'ala'ab ti'ob tumen Jesús: Tzaypachtene'exi' tu yo'olal in beetic a 
canique'ex chuc wíinic. 
18Tu séeblaquil tu p'atajo'ob u káanil u chuc cayo'obe' ca tu tzaypachtajo'ob. 
19Ca túun xíimbalnaj Jesús u láak jun p'íite' ca tu yilaj Jacobo yéetel Juan u 
yíidzin, u paalal Zebedeo, yano'ob ca'ach ti' jun p'éel cheem táan u 
yutzquintico'ob u káanil u chuc cayo'ob. 
20Ca j t'aano'ob tumen Jesús; leti'ob túune' tu p'atajo'ob Zebedeo u taataob te j 
cheemo' pa'ate' u j yáantajo'obo' ca j bino'ob yéetel. 

Jun túul máac yaan ca'ach kaakas pixan ti' 
(Lc 4.31-37) 

21J kucho'ob tu caajil Capernaum; ca j ooc Jesús ti' le sinagogao' tu kiinil sábado 
ca jo'op' u ca'ansaj. 

22Le máaco'obo' jaka'an u yóolo'ob tu yo'olal ba'ax cu ya'alic, tumen cu ca'ansaj 
yéetel páajtalil, ma' je'el bix u j ca'anbesajilo'ob le a'almaj t'aano'. 
23Yaan ca'ach tu sinagogail le caajo', jun túul máac yaan jun túul kaakas pixan 
ti'. Leti'e' j awatnaji': 
24¿Ba'axten ca wocsicabáa t éetel Jesús Nazaretil? ¿Talaja'anech a xu'ulso'on? 
Tene' in kaj óolech, in wojel teche' u Quili'ichilech Ku. 
25Jesuse' tu keyaj le kaakas pixano', ca tu ya'alaj ti': Mac a chi', xúump'at le 
máaca'. 
26Le kaakas pixano' tu beetaj u bablicubáa j lu'um le máaco', ca j awatnaj ka'am, 
ca jóok ti'. 
27Láaj ja'ak u yóolo'ob, ca tu káat chi'ito'ob tu baatzilo'ob: ¿Ba'ax lela'? ¿Ba'ax 
túumben ca'ansajil lela'? Le máaca' yaan u páajtalil ti' u keyic tac le kaakas 
pixano'obo' yéetel cu yu'uba'al u t'aan. 
28Tu séeblaquil j ojéelta'ab u péectzil Jesús ti' tuláacal u lu'umil Galilea. 

Jesuse' cu dzáic u toj óolal u suegra Simón Pedro 
(Mt 8.14-15 Lc 4.38-39) 

29Le ca jóoko'ob ti' le sinagogao', Jesús, Jacobo yéetel Juane' j bino'ob tu yotoch 
Simón yéetel Andrés. 
30U suegra Simone' chilicbal táan u chocwil, ca j a'alab tu séeblaquil ti' Jesús. 
31J náadz Jesús tu yicnale', ca tu machaj u kab, ca tu li'isaj; ti' le jun súutuco' j 
síischaj u chocwil, ca tu táan óoltajo'ob. 

Jesús cu dzáic u toj óolal ya'abcach koja'ano'ob 
(Mt 8.16-17; Lc 4.40-41) 

32Le ca j t'úub kiin, ca j áakabchaje', j taasa'ab yicnal Jesús tuláacal le 
koja'ano'obo', yéetel le máaxo'ob yaan kaakas pixan ti'obo'. 
33Tuláacal le cajnáalo'obo' much'lajo'ob tu jool naj. 

34Jesuse' tu dzaj u toj óolal ya'ab máaxo'ob yaan jejeláas koja'anil ti'ob, yéetel 
tu tojolch'intaj ya'abcach kaakas pixano'ob; ba'ale' ma' tu cha'aj u t'aan le 
kaakas pixano'obo', tumen lelo'oba' u yojelo'ob máax leti'. 

Jesús cu tze'ec Galilea 

35Táan u taal u sáastal, láili' éekjoche'ene', j líik Jesús ca jóok ti' le caajo', ca j 
bin payalchi' ti' jun p'éel x tocoy cúuchil. 
36Simón yéetel u yéet xíimbalo'obe' j bino'ob u caxto'ob; 
37le ca tu yilajo'obe' tu ya'alajo'ob ti': Tuláacalo'ob táan u caxtiquecho'ob. 
38Ba'ale' leti'e' tu ya'alaj ti'ob: Cone'ex ti' u láak cúuchilo'ob naadztaco'ob, u ti'al 
in dzáic xan ti'ob le ma'alob péectzilo', tumen le u biilal joka'anilen. 
39Bey túuno' Jesuse' tu láaj xíimbaltaj Galilea', táan u tze'ec caajal caaj ti' u 
cúuchil u sinagogailo'ob, yéetel táan u tojolch'intic le kaakas pixano'obo'. 

Jesús cu dzáic u toj óolal jun túul máac koja'an ti' jáaway 
(Mt 8.1-4; Lc 5.12-16) 

40Tu nadzajubáa ti' Jesús jun túul máac koja'an ti' jáaway, ca j xolaj tu táane', 
ca tu ya'alaj ti': Wa a káate' je'el u páajtal a dzáic in toj óolale'. 
41Jesuse' tu ch'a'aj óotzilil ti' ca tu péedzkabtaj, táan u ya'alic: In káati', quin 
dzáic a toj óolal. 
42Le ca tu ya'alaj lela', j luk le jáaway ti' le koja'ano', ca j tojchaj u yóol. 
43Jesús túune' tu utzil túuxtaj ca tu sen kuben t'antaj ti', táan u ya'alic: 
44Ile, ma' a wa'alic ti' mix máac, chéen xeen a we'esabáa ti' le aj kiino', yéetel 
dzáa a ti'ibil óolal tu yo'olal a toj óolal, je'el bix tu ya'almaj t'antaj Moisés. Beyo' 
tuláacal máac cu bin u yil dzo'oc u tojtal a wóol. 
45Ba'ale' le máaco' j bine' ca jo'op' u tzicbaltic ti' tuláacal máac ba'ax dzo'oc u 
yúuchul. Le o'olale' Jesuse' ma' páatji' u yocol tu táan u cajnáalilo'ob mix jun 
p'éel caaji'; chéen j máan ti' paach caajo'ob tu'ux mina'an mix máac, ba'ale' ti' 
tuláacal tu'uxo'ob jóok máaco'ob ca j taalo'ob u yilo'ob Jesús. 

San Marcos 2 

Jesús cu dzáic u toj óolal jun túul j túuch' wíinclil 
(Mt 9.1-8; Lc 5.17-26) 

1Cu dzo'ocol u máan dze'edzec kiino'obe', j ooc jesús tu ca'a téen tu caajil 
Capernaum, ca j ojéelta'ab ti' yaan ich naje'. 
2Tu séeblaquil j much'laj ya'abcach máaco'ob, ba'ale' ma' tuláacal yanchaj tu'ux 
u yantalo'ob mix tu jool najil. Leti' túune' tu tzicbaltaj ti'ob u ma'alob péectzil 
Ku. 
3J kuch túun can túul máaco'ob u cuchmajo'ob jun túul máac túuch' u wíinclil. 
4Ba'ale' tumen ma' j páatji' u kuchlo'ob tac tu'ux yaan Jesús tu yo'olal le 
ya'abcach máaco'obo', tu beetajo'ob jun p'éel jool tu yóokol le naj tu'ux yaan 
leti'o', ca tu yéemso'ob ti' le joolo' le koja'an chicunsa'an ti' jun p'éel kóochche'o'. 
5Le ca tu yilaj Jesús u yocsaj óolalo'obe', tu ya'alaj ti' le koja'ano': In paal 
sa'atsa'an a kebano'ob. 
6Ba'ale' dze'edzec ti' u ca'anbesajilo'ob le a'almaj t'aan culucbalo'ob te'elo' tu 
tucultajo'ob: 
7¿Ba'axten bey u t'aan le máaca'? Táan u ya'alic ba'al ti' Ku, tumen mix máac 
cu páajtal u sa'atsic kebano'ob wa ma' chéen Ku. 
8Ba'ale' Jesuse' tu séeblaquil tu na'ataj ba'ax cu tucultico'ob, ca tu ya'alaj ti'ob: 
¿Ba'axten ca tuucule'ex beyo'? 
9¿Ba'ax asab ma' talam u ya'ala'al ti' le koja'ano': sa'atsa'an a kebano'ob, wa u 
ya'ala'al ti': Líiken, ch'a a kóochche'il, xíimbalnen? 
10Le beetic túune', bin in ca'aj in we'es te'ex u Paal Máaque' yaan u páajtalil ti' 
u ti'al u sa'atsic kebano'ob way lu'ume'. Ca túun tu ya'alaj ti' le máac túuch' u 
wíinclilo': 
11Ti' teech quin wa'alic, líiken, ch'a' a kóochche'il, xeen ta wotoch. 
12Tu séeblaquil líik le koja'ano', ca tu ch'a'aj u kóochche'ile', ca jóok ti' le 
cúuchilo' tu táan tuláacal le máaco'obo'. Le o'olale' láaj ja'ak u yóolo'ob, ca tu 
qui'iqui' t'anto'ob Ku, táan u ya'alico'ob: Mix jun téen c il jun p'éel ba'al beya'. 

Jesuse' cu t'anic Leví 
(Mt 9.9-13; Lc 5.27-32) 

13Cu dzo'ocole' ca j bin Jesús tu ca'a téen jáal ja'. Le ca tu nadzajubáa tuláacal 
le máaco'ob tu yicnalo', ca tu ca'anbesajo'ob. 
14U máanbale', tu yilaj Leví u paal Alfeo culucbal tu cúuchil tu'ux cu bo'ota'al 
le páatano'obo', ca tu ya'alaj ti': Tzaypachteni'. J líik túun Leví ca j bin tu paach. 
15J culaj túun Jesús janal tu yotoch Leví, ca j culajo'ob janal yéetel u aj 
canbalo'ob, ya'abcach j kam páatano'ob yéetel u láak keban máaco'ob, tumen 
ya'ab máaco'ob cu bino'ob tu paach. 
16Ba'ale' u aj ca'anbesajilo'ob le a'almaj t'aano' yéetel le j fariseobo', le ca tu 
yilajo'ob táan u janal Jesús yéetel le máaco'obo', tu ya'alajo'ob ti' u aj canbalo'ob 
Jesús: ¿Bix yanil a aj ca'anbesajile'exe' cu janal yéetel cu yukul jun múuch' 
yéetel le j kam páatano' bey xan yéetel le j kebano'obo'? 
17Ca tu yu'ubaj Jesús lela', tu ya'alaj ti'ob: Le máaxo'ob toj u yóolo'ob yéetel 
ma'alob yanilo'obe' ma' kabéet aj dzaac ti'obi', ba'ale' kabéet ti' le máaxo'ob 
koja'ano'obo'. Tene' ma' j taalen in t'aan le máaxo'ob utzo'obo', ba'ale' le 
máaxo'ob j kebano'obo'. 

Cu káat chi'ita'al ti' Jesús tu yo'olal su'ukin 
(Mt 9.14-17; Lc 5.33-39) 

18Jun téene' táan u su'ukin u j tzaypacho'ob Juan yéetel u j tzaypacho'ob le 
fariseobo'. J taal túun dze'edzec máaco'ob tu yicnal Jesús ca tu káat chi'itajo'ob 
ti': ¿Ba'axten u j tzaypacho'ob Juan yéetel le fariseobo' cu su'ukino'ob, ba'ale' a 
aj canbalo'obe' ma' tu su'ukino'ob? 
19Jesuse' tu núucaj ti'ob: ¿Cu páajtal wa u su'ukin le máaxo'ob t'a'ano'ob u ti'al 
jun p'éel dzo'ocol beel ca'aliquil ti' yaan le íichamtzil yéetelo'obe'? Wa cula'an 
le íichamtzilo' ma' tu páajtal u su'ukino'ob. 
20Ba'ale' bíin taalac u kiinil quéen luksa'ac ti'ob le íichamtzilo', le túun quéen 
su'ukinaco'ob. 

21Mix máac cu pakacoctic jun p'éel úuchben nook yéetel jun xéet' túumben 
nook, tumen le quéen móotzoc le túumben nooko' cu jatic le xla' nooko', beyo' 
cu jach nojochtal u jaatlil. 
22Mixtech xan u láala'al túumben vino ti' úuchben kéewelo'ob, tumen le 
túumben vinoo' cu tejic le úuchben kéewelo'obo', cu wéequel túun le vinoo' 
yéetel cu kastal le kéewelo'obo'. Le o'olale' kabéet u láala'al le túumben vinoo' 
ti' túumben kéewelo'ob. 

Le aj cambalo'obo' cu jochico'ob trigo tu kiinil sábado 
(Mt 12.1-8; Lc 6.1-5) 

23Ti' jun p'éel u kiinil sábadoe' táan ca'ach u xíimbal Jesús ichil paakalo'ob, u 
aj canbalo'ob túune' ca jo'op' u ch'a'ico'ob u yi'ij trigo ca'aliquil táan u maano'ob. 
24Ca j a'ala'ab ti' tumen le fariseobo': ¿Ile, ba'axten a aj canbalo'obe' táan u 
beetico'ob meyaj ma' unaj u beeta'al ti' u kiinil sábadoi'? 
25Leti' túune' tu ya'alaj ti'ob: ¿Mix jun téen wa a xocmajex ba'ax tu beetaj David 
le ca j wi'ijchaj leti' yéetel u yéet xíimbalo'ob, tumen mina'anchaj ba'al u 
jaanto'ob? 
26J ooc David tu yotoch Ku, Ca'aliquil Abiatar u nojoch le aj kiino'obo', ca tu 
jaantaj le waaj jun páaycunta'an ti' Ku, unaj ca'ach u jaanta'al chéen tumen le 
aj kiino'obo', ca tu dzaj xan ti' le máaxo'ob yano'ob yéetele'. 
27Jesús tu ya'alaj xan ti'ob: U kiinil sábado j beeta'ab u ti'al máac. Ma' máac j 
beeta'ab u ti'al u kiinil sábadoi'. 
28Le o'olale' u Paal Máaque' yaan páajtalil ti' yóokol u kiinil sábado xan. 

San Marcos 3 

Jun túul máac yaan tiquin kabil ti' 
(Mt 12.9-14; Lc 6.6-11) 

1Ca j ooc Jesús tu ca'a téen ti' jun p'éel u sinagoga; ti' yaan ca'ach jun túul 
máaque' yaan x tiquin kabil ti'. 
2Táan u ch'úuctico'ob Jesús wa je'el u dzáic u toj óolal ti', tu kiinil sábadoe' tu 
yo'olal u taquico'ob u pool. 

3Jesuse' tu ya'alaj ti' le máac yaan x tiquin kabil ti'o': Líiken, wa'alen way 
chúumuque'. 
4Cu dzo'ocole' ca tu káataj ti' le u láak máaco'obo': ¿Ba'ax kambe'en u beeta'al 
ti' u kiinil sábado, le utzo' wa le kaaso'? ¿U to'ocol cuxtal wa u quíimsa'al? 
Ba'ale' leti'obe' ma' tu núucajo'obi'. 
5Bey túuno' Jesuse' tu pactajo'ob yéetel kuuxil bey xan yéetel yaayaj óolal, 
tumen ma' u káat u na'ato'obi'. Ca tu ya'alaj ti' le máaco': Tich' a kabo'. Leti'e' 
tu tich'aje' ca j utzchaj u kabo'. 
6Jóoko'ob túun le fariseobo' ca jo'op' u tucultico'ob jun múuch' yéetel u j 
tzaypacho'ob Herodes bix je'el u páajtal u quíimsico'ob Jesuse'. 

Ya'abcach máaco'ob tu jáal ja' 

7Ba'ale' Jesuse' j bin yéetel u canbalo'ob tu jáal le ka'anabo', ca j tzaypachta'ab 
tumen ya'abcach Galileailo'ob. 
8Le ca tu yojéelto'ob le nucuch ba'alo'ob cu beetico', j taalo'ob u yilo'ob Jesús 
ya'ab Judeailo'ob, Jerusaleno'ob, Idumeailo'ob, yéetel u cajnáalilo'ob u j lakin 
u áalcab ja'il Jordán yéetel u cajnáalilo'ob u lu'umilo'ob Tiro yéetel Sidón. 
9Le o'olale' Jesuse' tu kubentaj ti' u j canbalo'obe' ca u nu'ucto'ob jun p'éel 
cheem, u ti'al ma' u pe'ech'el tumen le ya'abcach máaco'obo'. 
10Tumen tu yo'olal tu dzajilac u toj óolal ya'abcach máaco'obe', tuláacal le 
máaxo'ob yaan koja'anil ti'obe' cu pulicuba'ob tu yóokol u ti'al u 
péedzkabtico'ob. 
11Yéetel le quéen ila'ac tumen le kaakas pixano'obo', cu xoltalo'ob tu táan yéetel 
cu yaawtico'ob: Teche' u Paalech Ku. 
12Ba'ale' Jesuse' tu jach kubentaj ti'ob ma' u ya'alico'ob máax leti'. 

Jesuse' cu yéeyic u doce j cambalo'ob 
(Mt 10.1-4; Lc 6.12-16) 

13Cu dzo'ocole' j na'ac Jesús ti' jun p'éel múul, tu t'anaj le máaxo'ob tu yóoltaje', 
ca j taalo'ob tu yicnal. 

14Ca tu yéeyaj doce ichilo'obe' u ti'al ca yanaco'ob tu yicnal, yéetel ca u 
túuxto'ob u tze'ecto'ob le ma'alob péectzilo'. 
15Tu dzaj ti'ob páajtalil xan u ti'al u dzaquico'ob koja'ano'ob yéetel u ti'al u 
jóokesico'ob kaakas pixano'ob. 
16Lelo'oba' leti'ob le docea': Simón, ti' máax tu dzaj xan u kaaba'int Pedro; 
17Jacobo yéetel Juan u yíidzin, u paalal Zebedeo, máaxo'ob tu kaaba'intajo'ob 
Boanerges, u káat u ya'ale', u Paalal u Quíilbal Cháac; 
18Andrés, Felipe, Bartolomé, Mateo, Tomás, Jacobo, u paal Alfeo; Tadeo, Simón 
cananita máaco'obo', 
19yéetel Judas Iscariote, le máax j kub Jesuso'. 

Cu ta'acal u pool Jesús táan u ya'ala'al yaan u páajtalil kasiba'al ti' 
(Mt 12.22-32; Lc 11.14-23; 12.10) 

20Cu dzo'ocole' ca j ooc Jesús yéetel u j canbalo'obe' ti' jun p'éel naj, ca j 
much'laj ya'abcach máaco'ob tu ca'a téen, ma' j páatji' mix u janalo'obi'. 
21Ca tu yojéeltajo'ob u láaktzilo'ob Jesuse' j taalo'ob u ti'al u biso'ob, tumen 
táan u ya'ala'al dzo'oc u chocotal u pool. 
22Bey xan u j ca'anbesajilo'ob le a'almaj t'aano', Jerusalén u taalo'obo' tu 
ya'alajo'ob: Le máaca' oca'an beelzebú ti', lela' u nojochil le kaakas pixano'obo'. 
Le o'olale' yéetel u páajtalil Beelzebú cu jokesic le kaakas pixano'obo'. 
23Ca túun j t'aan le máaco'ob tumen Jesuso', ca tu tzicbaltaj jun p'éel queet t'aan 
ti'ob, táan u ya'alic: ¿Bix je'el u jóokesa'al Satanás tumen Satanase'? 
24Wa jun p'éel caaj cu jatzicubáa u ti'al ba'atel tu baatzilo'obe', le caajo' ma' tu 
páajtal u xáantal. 
25Bey xan jun p'éel cajtalil wa cu jatzicubáa tu yo'olal ba'atelo'obe', ma' tu 
páajtal u xáantal. 
26Bey túuno' wa Satanás cu jatzicubáa u ti'al ba'atel tu baatzile', ma' tu páajtal 
u xáantal, ba'ale' lela' u xuul. 

27Mix máac cu páajtal u yocol tu yotoch jun túul mu'uka'an máac u ti'al u ch'a'ic 
u nu'uculo'ob, wa ma' tu kaxic táanil; chéen bey cu páajtal u lukesic u 
nu'uculo'obo'. 
28Tu jaajil quin wa'alic ti' te'ex, tuláacal keban cu páajtal u sa'atsa'al ti' 
máaco'ob, bey xan tuláacal kaas ca u ya'alo'ob, 
29ba'ale' le máax cu ya'alic kaakas t'aano'ob ti' Quili'ich Pixane' mix bikin bíin 
sa'atsa'ac ti', ba'ale' yaan u cuchic u si'ipil mantadz. 
30Bey tu ya'alaj tumen leti'obe' táan u ya'alico'ob: Yaan jun túul kaakas pixan 
ti'. 

U maama yéetel u yidzino'ob Jesús 
(Mt 12.46-50; Lc 8.19-21) 

31Cu dzo'ocole' j kuch u maama yéetel u yíidzino'ob Jesús ba'ale' j p'áato'ob 
táancab, ca tu túuxto'ob t'anbil. 
32Le máaxo'ob culucbalo'ob tu bakpach Jesuso' tu ya'alajo'ob ti': A maama 
yéetel a wíidzino'obe' ti' yano'ob te' táancabo', táan u caxtiquecho'ob. 
33Ba'ale' leti'e' tu ya'alaj ti'ob: ¿Máax in maama yéetel in wíidzino'ob? 
34Ca tu pactaj le máaxo'ob culucbalo'ob tu bakpacho', ca tu ya'alaj: Lelo'oba' in 
maama yéetel in wíidzino'ob. 
35Tumen je'el máaxac ca u dzo'ocbes u yóolaj Kue', leti' in wíidzin yéetel in 
maama. 

San Marcos 4 

U queet t'aanil jun túul j paakal 
(Mt 13.1-9; Lc 8.4-8) 

1Jo'op' u ca'ansaj Jesús tu ca'a téen tu jáal u ka'anabil Galilea, ca j much'laj 
ya'abacach máaco'ob tu'ux yaan leti'. Tu yo'olal jach táaj ya'abilo'obe', j ooc 
Jesús ti' jun p'éel cheem yaan te ja'o', ca j culaji. Tuláacal túun le máaco'obo' j 
p'áato'ob tu jáal le ja'o'. 
2Ya'abcach ba'alo'ob tu ca'ansaj ti'ob yéetel queet t'aano'ob; ichil u 
ca'ansajo'obe' tu ya'alaj ti'ob: 

3U'uye'ex lela': Jun túul j paakale' jóok pakal. 
4Táan u pakale', dze'edzec ti' le i'inajo' j lúub ti' le bejo' ca j lu'uk tumen le 
ch'íich'o'obo'. 
5U láak dze'edzeque' j lúub yóokol tzekelo'ob, tu'ux ma' ya'ab u lu'umile'. Le 
i'inajo' séeba'an jóokic tumen le lu'umo' ma' jach taami'. 
6Ba'ale' le ca jóok kiine', j tóoca'abi ca j tiji tumen mina'an u mootz. 
7U láak dze'edzeque' j lúub ich ki'ixo'ob; le ca j nuucchaj le ki'ixo'obo', ca j 
pe'ech'i; bey túuno' ma' tu dzaj u yichi'. 
8Ba'ale' u láak dze'edzeque' j lúub ti' ma'alob lu'um, jóok yich, yaan u cúulul tu 
dzaj treintai', yaan tu dzaj sesentai, yaan tu dzaj cientoi'. 
9Cu dzo'ocole' tu ya'alaj ti'ob: Le máax yaan u xi'iquene', u'uyajnac. 

Ba'ax o'olal ca'ansajnaj Jesús yéetel queet t'aano'ob 
(Mt 13.10-17; Lc 8.9-10) 

10Le ca j p'áat Jesús tu juunale', le máaxo'ob yano'ob naadz ti'e' jun múuch' 
yéetel le doce aj canbalo'obo' tu káat chi'itajo'ob ti' ba'ax u káat u ya'al le queet 
t'aano'. 
11Ca tu ya'alaj ti'ob: Ti' te'exe' Ku dzáic a wojéelte'ex u ta'acbil ba'alilo'ob u 
ajawil; ba'ale' ti' le u láako'obo' tuláacal cu ya'ala'al ti'ob yéetel quet t'aano'ob, 
12tu yo'olal le quéen paacatnaco'obe' cu p'áatal ma' táan u na'atico'obe', u ti'al 
ma' u sutkajal u tuuculo'ob, mix u sa'atsa'al u kebano'ob. 

Jesús cu tzolic u queet t'aanil le j pakalo' 
(Mt 13.18-23; Lc 8.9-10) 

13Tu ya'alaj xan ti'ob: ¿Ma' táan a na'atique'ex le queet t'aana'? ¿Bix túun can a 
na'ate'ex le u láak queet táano'obo'? 
14Le máax cu paakalo' bey je'el bix le máax cu tze'ectic le ma'alob péectzilo'. 
15Dze'edzec máaco'obe' beyo'ob je'el bix le i'inaj j lúub te j bejo': cu yu'ubico'ob 
le ma'alob péectzilo', ba'ale' cu dzo'ocol u yu'ubico'obe', cu taal Satanás u lukes 
le ma'alob péectzil j pa'ak tu pucsi'ikalo'obo'. 

16U láak máaco'obe' beyo'ob i'inaj j pa'ak yóokol tzekelo'obo': cu yu'ubico'ob le 
ma'alob péectzilo', cu kamico'ob xan yéetel qui'imac óolal, 
17ba'ale' ma' ma'alob u mootzo'obi'; le t o'olale' séeb u sa'atalo'ob; bey túuno', le 
quéen túunta'ac u yóolo'ob yéetel quéen ch'a'apachta'aco'ob tu yo'olal le 
ma'alob péectzilo', tu séeblaquil cu lúubul u yóolo'ob. 
18U láako'obe' beyo'ob je'el bix le i'inaj j pak ichil ki'ixo'obo'; cu yu'ubico'ob le 
ma'alob péectzilo', 
19ba'ale' cu sen tuclico'ob u ba'alilo'ob le yóokolcaaba', cu tu'usulo'ob tumen le 
ayikalilo', cu kuchulo'ob túun u dzíibolto'ob tuláacal jejeláas ba'alo'ob. Tuláacal 
lela' cu yocol tu pucsi'ikalo'ob u ti'al u pech'ic le ma'alob péectzilo', ma' tu cha'ic 
túun u dzáic u yich ichil le máaco'oba'. 
20Ba'ale' yaan dze'edzec cu yu'ubico'ob le ma'alob péectzilo' yéetel cu 
kamico'ob, cu dzáico'ob ma'alob ich xan, je'el bix le i'inaj j pak ti' le ma'alob 
lu'umo'. Yaan cu dzáic treinta u yichi', yaan cu dzáic sesentai yaan cu dzáic 
cientoil. 

U queet t'aanil jun p'éel sáasil 
(Lc 8.16-18) 

21Bey xan tu ya'alaj ti'ob: ¿Cu taasa'al wa jun p'éel sáasil u ti'al dzaabil yáanal 
jun p'éel káanche'? Ma', le sáasilo' cu t'uchquinta'al ca'anal u ti'al ca sáasilcunac. 
22Tumen mina'an mix ba'al ta'aca'an bíin p'áatac ma' u chíicbesa'al, yéetel 
mina'an mix ba'al mucul ta'an bíin p'áatac ma' u yojéelta'al. 
23Te'ex yaan a xiquine'exe', u'uyajnene'exi'. 
24Tu ya'alaj ti'ob xan: Dzáa a wóole'ex ti' ba'ax ca wu'uyque'ex. Je'el bix a 
p'ise'exe', bey bíin u p'ise'ex xan Ku. Ti' te'ex ca wu'uyque'ex lela' yaan u ti'ip'il 
ti' te'ex tumen Ku. 
25Tumen le máax yaan ti'e' cu dza'abal u láak ti'; ba'ale' le máax mina'an ti'e', 
yaan u luksa'al ti' tac le jun p'íit yaan ti'o'. 

U queet t'aanil i'inaj cu nojochtal 

26Jesuse' tu ya'alaj xan: U ajawil Kue' bey le ba'ax cu yúuchul ti' le i'inaj le 
quéen dza'abac ti' lu'um tumen jun túul máaco'. 
27Le máax pakalnajo' cu bin wenel. Cu dzo'ocol u chúunkintale' cu líikil. Le 
quéen máanac kiino'ob yéetel u yáakabilo'obe', le i'inajo' cu jóokol yéetel cu 
nojochtal, ba'ale' ma' u yojel bixi'. 
28Ba'ax cu yúuchule' le lu'umo' cu meyaj tu juunal; yáaxile' cu jóokol u sakabil, 
cu dzo'ocole' u yi'ij, tu dzooque' u neek u yi'ij. 
29Le quéen kanac u yiche', cu jóokol molbil, tumen dzo'oc u kuchul tu kiin. 

U queet t'aanil u neek mostaza 
(Mt 13.31-32; Lc 13.18-19) 

30Tu ya'alaj xan Jesús: ¿Ti' ba'ax chica'an u ajawil Ku, wa ba'ax yéetel queet 
t'aanil cu páajtal c quetbesic? 
31Bey jun p'éel u neek mostaza cu pa'akal ti' le lu'umo'. Leti' u asab chichnil ti' 
tuláacal le neeko'ob yaan way ti' le lu'uma'; 
32ba'ale' le quéen pa'akaque' cu ch'íijil yéetel cu asab nojochtal ichil tuláacal le 
pakalo'obo', cu jach nuuctal u kabo'obe' cu taal tac le ch'íich'o'ob je'elel yaanal 
u bo'oyo'. 

Jesús j ca'ansajnaj yéetel queet t'aano'ob 
(Mt 13.34-35) 

33Jesuse' tu ca'ansaj le ma'alob péectzil ti'obo' yéetel ya'abcach queet t'aano'ob 
je'el bix lelo'oba', tac tu'ux cu páajtal u na'atico'ob. 
34Ma' tu ya'alaj mix ba'al ti'ob wa ma' yéetel queet t'aani', ba'ale' cu tzolic 
tuláacal ti' u aj canbalo'ob. 

Jesuse' cu jedzcuntic le iiko' bey xan le ka'anabo' 
(Mt 8.23-27; Lc 8.22-25) 

35Le ca j áakabchaj ti' le kiino', Jesuse' tu ya'alaj ti' u aj canbalo'ob: Cone'ex ti' 
u láak jun tzéel le ka'anabo'. 
36Bey túuno' tu p'ato'ob le ya'abcach máaco'obo' ca j bino'ob yéetel Jesús ti' le 
cheem tu'ux yano'; yaan u láak cheemo'ob j bino'ob tu yéetel xan. 

37Ca j taal jun p'éel ka'amcach iik, ca jo'op' u yocol ja' ichil le cheemo' ca jo'op' 
u chu'upul. 
38Jesuse' táan u wenel te pachilo', u t'alcuntmaj u pool yóokol jun p'éel 
káamjo'ol; ca j ajsa'ab tumen u aj canbalo'ob, ca tu ya'alajo'ob ti': ¡aj Ca'anbesaj! 
¿Ma' wa táan a wilic táan c búulul? 
39J líik túun Jesuse' ca tu keyaj le iiko', ca tu ya'alaj ti' le ka'anabo': ¡Ch'en a 
juum! ¡Jedzlen! ca j ch'éen túun le iiko' ca j p'áat tuláacal jach jejedzqui. 
40Cu dzo'ocole' Jesuse' tu ya'alaj ti' u aj canbalo'ob: ¿Ba'ax teen jach sajque'ex? 
¿Bix yanil mina'an te'ex ocsaj óolal? 
41Leti'obe' jach ja'ak u yóolo'ob ca tu ya'alajo'ob tu baatzilo'ob: ¿Máax lela', cu 
yu'uba'al u t'aan tac tumen iik yéetel ka'anab? 

San Marcos 5 

Jun túul Gadarail yaan kaakas pixan ti' 
(Mt 8.28-34; Lc 8.26-39) 

1J kucho'ob tu láak jun tzéel le ka'anabo' ti' u lu'umil Gadara. 
2Cu dzo'ocol u jóokol Jesús ti' le cheemo', j taal tu yicnal leti' jun túul máac 
jóok ichil u mucnalo'obo', yaan jun túul kaakas pixan ti'. 
3Le máaca' ichil le mucnalo'ob caja'ano', mix máac cu páajtal u kaxic, mix yéetel 
cadena. 
4Ya'ab u téenel dzo'oc u ka'axal tu yooc yéetel tu kab yéetel cadena, ba'ale' 
mantadz cu t'oquic yéetel cu xe'exet'ic. Bey túuno' ma' táan u páajtal u 
jedzcunta'al tumen mix máac. 
5Bul kiin bul áakab táan u máan yawat ti' múulo'ob yéetel ichil mucnalo'ob, 
táan u ko'okolcubáa xan yéetel tuunicho'ob. 
6Ba'ale' ca tu yilaj ti' yaan Jesús te náachilo', j áalcabnaji ca j xolaj tu táan, 
7ca tu yaawtaj ti': ¿Ba'ax teen ca wocsicabáa tin wéetel, Jesús, u Paal Ca'anil 
Ku? Quin káat óoltic ti' teech tu yo'olal Ku ma' a beetic in mukyaj. 

8Tu ya'alaj lela' tumen Jesuse' táan u ya'alic ti'e': Kaakas pixan, ¡jóoken ti' le 
máaca'! 
9Jesuse' tu káataj ti': ¿Bix a kaaba'? Leti'e' tu núucaj: Legión in kaaba', tumen 
ya'abo'on. 
10Ca tu sen káat óoltaj ti' Jesús ma' u túuxta'al le pixano'ob ti' táanxel lu'umo'. 
11Yaan ca'ach te'elo' ya'abcach kéekeno'ob táan u janalo'ob naadz ti' le múulo'. 
12Le kaakas pixano'obo' tu káat óolto'ob túun ti': Túuxto'on ti' le kéekeno'obo'; 
cha'a c ocol ti'ob. 
13Bey túuno' Jesuse' tu cha'aj ti'ob. Le pixano'obo' jóoko'ob ti' le wíinico' ca j 
ooco'ob ti' le kéekeno'obo'. Yaan míin dos mil kéekeno'ob, ca j bin u puluba'ob 
ti' jun p'éel taamil cúuchil te j ka'anabo' ca j bulo'ob. 
14Le máaxo'ob canantic le kéekeno'obo' j áalcabnajo'ob tumen jaka'an u 
yóolo'ob, ca j bino'ob u tzicbalto'ob te j caajo' yéetel te j káaxo'. Ca j taal u 
cajnáalilo'ob u yilo'ob ba'ax dzo'oc u yúuchulo'. 
15Le ca j kucho'ob tu'ux yaan Jesuso', tu yilo'ob le xiib yaan ca'ach le kaakas 
pixano'ob tu wíinclilo', culucbal, u búuquintmaj u nook yéetel tu yóol yan; ca 
j sajacchajo'ob. 
16Tzicbalta'ab ti'ob tumen le máaxo'ob j ile' ba'ax j úuch ti' le j xiib yaan ca'ach 
le kaakas pixano'ob ti'o', bey xan le ba'ax j úuch ti' le kéekeno'obo'. 
17Bey túuno' j cáaj u káat óoltico'ob ti' Jesús ca jóokoc ti' u lu'umo'obo'. 
18Le ca j ooc Jesús ti' le cheemo', le wíinic yaan ca'ach le kaakas pixano'ob ti'o', 
tu káat óoltaj ti' ca u cha'a u bin tu yéetel. 
19Ba'ale' Jesuse' ma' tu ch'a'aj ti'i', chéen tu ya'alaj ti': Xeen ta wotoch tu yicnal 
a láaktzilo'ob, tzicbalt ti'ob tuláacal le ba'ax dzo'oc u beetic Yuumtzil ta 
wéetelo', bix tu ch'a'ajilac óotzilil ti' teech. 
20Le j máaco' j bine' ca jo'op' u tzicbaltic tu caajilo'ob Decápolis tuláacal le 
ba'axo'ob j beeta'ab ti' tumen Jesuso'. Ca láaj ja'ak u yóolo'ob. 

U x ch'upul paal Jairo yéetel le co'olel tu péedzkabtaj u nook Jesús 
(Mt 9.18-26; Lc 8.40-56) 

21Le ca j suunaj Jesús ti' cheem tu láak jun tzéelil le ka'anabo', j kuch ya'abcach 
máaco'ob tu'ux yaan. Leti'e' j p'a'at tu jáal le ka'anabo'. 
22J kuch túun jun túul u nojochil le sinagogao', u kaaba'e' Jairo; le ca tu yilaj 
Jesuse', j xolaj tu ni' yooc 
23ca tu sen káat óoltaj ti', táan u ya'alic: In x ch'úupale' táan u quíimil; co'oten 
a dzáa a kab tu yóokol u ti'al ca utzac yéetel ca cuxlac. 
24Ca túun j bin Jesús tu yéetel; chéen ba'ale' j tzaypachta'ab tumen ya'abcach 
máaco'ob, máaxo'ob táan u pech'ico'ob Jesús. 
25Ichil le máaco'obo' yaan ca'ach jun túul co'olel koja'an, yaan min doce 
ja'abo'ob cáajac u tuul ki'ik ti'. 
26Dzo'oc u mukyaj jach ya'ab tu kab ya'abcach aj dzac yajo'ob, yéetel dzo'oc u 
xupic tuláacal ba'ax yaan ca'ach ti'; ba'ale' mix jun p'íit utz tu caxtaj, chéen 
seten kaschaj u koja'anil. 
27Le ca tu yu'ubaj u tzicbalil táan u taal Jesuse', le co'olela' tu nadzajubáa 
paachil ti' ichil le máaco'obo', ca tu péedzkabtaj u nook Jesús. 
28Tumen táan u ya'alic: Chéen yéetel ca in péedzkabt u nooke', je'el in wutztale'. 
29Tu séeblaquil j xu'ul y jóokol ki'ik ti', ca tu yu'ubaj tu wíinclil dzo'oc u yutztal 
ti' u koja'anil. 
30Jesuse' tu na'ataj dzo'oc u dzáic toj óolal ti' wa máax yéetel u páajtalile', ca 
tu suutuba'e ca j paacatnaj ichil le máaco'obo', ca tu káat chi'itaj: ¿Máax 
péedzkabt in nook? 
31J a'ala'ab túun ti' tumen u aj canbalo'obe': Táan a wilic táan a pe'ech'el tumen 
le máaco'obo', cu dzo'ocole' ca káat chi'itic: ¿Máax péedz kabten? 
32Ba'ale' Jesuse' j paacatnaj tu bakpach u ti'al u yilic máax j péedz kabte. 

33Bey túuno' le co'olelo', táan u quiquilanquil tumen sajac, yéetel tumen u yojel 
ba'ax dzo'oc u yúuchul ti'e', j bine' ca j xolaj tu táan, ca tu ya'alaj ti' tuláacal u 
jaajil. 
34Jesuse' tu ya'alaj ti': Co'olel, dzo'oc u tojtal a wóol tumen ocsaj óolnajech. 
Xeen ti' jéedzel yéetel p'áatac toj a wóol ti' a koja'anil. 
35Ma'ili' dzo'ococ u t'aan Jesuse', dze'edzec u j palitzilo'ob j taalo'ob ti' u yotoch 
le u nojochil le sinagogao', ca tu ya'alajo'ob ti' u taata le x ch'úupalo': A x 
ch'úupale' dzo'oc u quíimil. ¿Ba'ax ti'al ca chi'ichnaccuntic le aj ca'anbesajo'? 
36Ba'ale' Jesuse' ma' tu dzaj tu yóol ba'ax j a'alabi', ca tu ya'alaj ti' u nojochil le 
sinagogao': Ma' a ch'a'ic sajaquil, chéen ocsaj óolnen. 
37Ma' tu cha'aj u bin u láak máaco'ob tu yéeteli', chéen Pedro, Jacobo yéetel 
Juan u yíidzin Jacobo. 
38Le ca j kucho'ob tu yotoch le u nojochil le sinagogao', tu yilaj le 
wo'och'lantáanbalo' yéetel le máaxo'ob cu yokolo'ob yéetel cu yawto'obo'. 
39Ca túun j ooc Jesuse' ca tu ya'alaj ti'ob: ¿Ba'axten ca juume'ex yéetel ca 
wokole'ex beyo'? Le x ch'úupala' ma' quimeni', chéen táan wenel. 
40Ba'ale' j che'ejta'abi, Jesuse' tu beetaj túun u láaj jóokolo'ob, ca tu bisaj le 
taatatzil yéetel le maamatzil yéetel le máaxo'ob j taalo'ob yéetele', ca j ooc tu'ux 
yaan le x ch'úupalo'. 
41Tu machaj tu kab ca tu ya'alaj ti': Talita, cumi u káat u ya'ale': x ch'úupal, ti' 
teech quin wa'alic, líiken. 
42Tu séeblaquil le x ch'úupal yaan doce ja'abo'ob ti'e', j líike' ca xíimbalnaji'. Le 
máaco'obo' j p'at jach jaka'an u yóolo'ob. 
43Ba'ale' Jesuse' tu sen kubentaj ti'ob ma' u ya'alico'ob ti' mix máac, ca tu ya'alaj 
ti'ob ca u dza'ob u janal le x ch'úupalo'. 

San Marcos 6 

Jesús cu bin Nazaret 
(Mt 13.53-58; Lc 4.16-30) 

1Jesuse' j luk te'elo' ca j suunaj tu lu'um, u aj canbalo'obe' j bino'ob yéetel. 
2Le ca j kuch u kiinil sábadoe', chu'unpaj u ca'ansaj te j sinagogao'. ya'ab ti' le 
máaxo'ob j u'uyo' ja'ak u yóolo'ob ca tu ya'alajo'ob: ¿Tu'ux tu canaj le máac 
tuláacal le ba'alo'oba'? ¿Ba'ax le sen na'at dza'an ti'a'? ¿Cux le chíiculalo'ob cu 
beetica'? 
3¿Lela' ma' wa leti' le carpintero u paal María yéetel u sucu'un Jacobo, José, 
Judas yéetel Simón? ¿Ma' wa way cajnáalo'ob xan ichilo'on u x ch'upul 
íidzino'obe? Le t o'olale' tu kéex óoltajo'ob. 
4Ba'ale' Jesuse' tu ya'alaj ti'ob: Jun túul aj bóobate' cu yaabilta'al tumen tuláacal 
máaco'ob, ba'ale' ma' tu yaabilta'al; tumen u yéet caajalo'ob, u láako'ob, mix 
tumen u yéet otochnáalo'ob. 
5Ma' j páatji u beetic mix jun p'éel chíiculal te'elo', chéen tu dzaj u kab yóokol 
dze'edzec koja'ano'ob ca tu dzaj u toj óolalo'ob. 
6Leti'e' jaka'an u yóol tumen leti'obe' ma' tu yocsaj óoltico'ob. Cu dzo'ocole' 
Jesuse' tu xíimbaltaj le mejen caajo'ob naadztaco'obo' táan u ca'anbesaji'. 

Jesús cu túuxtic u aj canbalo'ob u ti'al tze'ec 
(Mt 10.5-15; Lc 9.1-6) 

7Ca tu t'anaj le doce aj canbalo'obo', ca jo'op' u túuxtico'ob ca'a ca'a túulil, ca 
tu dzaj páajtalil ti'ob u ti'al u jóokesico'ob le kaakas pixano'obo'. 
8Ca tu ya'alaj ti'ob ma' u bisico'ob mix ba'al bej, chéen u xóolte'ob. Ma' u unaj 
u bisico'ob sáabucani', mix waaj, mix taakin. 
9Unaj u dzáico'ob xanab kéewel yéetel chéen jun wal u nook ma' ca'a p'éeli'. 
10Ca tu ya'alaj ti'ob: Le quéen ocoque'ex ti' jun p'éel naje', ti' a p'áatale'exi' 
ca'aliquil ma' xi'ique'ex táanxeli'. 
11Wa yaan tu'ux ma' ta ka'amle'ex, mix u káato'ob u yu'ubo'obe'exe', 
jóokene'exi', tíite'ex u lu'umil a wooque'ex u ti'al chíiculal ti'ob. Tu jaajil quin 
wa'alic ti' te'exe' tu kiinil p'is óole' asab ya'ab cu bin j mukyaj u cajnáalilo'ob le 
caajo' ti' sodomailo'ob yéetel gomorrailo'ob. 

12Leti'ob túune' jóoko'obe' ca tu tze'ectajo'ob kabéet u kexic u tuucul máaco'ob. 
13Tu jóokeso'ob xan ya'abcach kaakas pixano'ob, ca tu ji'ikabto'ob yéetel aceite 
ya'abcach koja'ano'obe', ca j tojchaj u yóolo'ob. 

Bix úuchic u quíimil Juan Bautista 
(Mt 14.1-12; Lc 9.7-9) 

14Ajaw Herodese' tu yojéeltaj lela', tumen u ma'alob péectzilil Jesuse' j ki'itpaj 
tuláacal tu'ux. Ca tu ya'alaj Herodes: Dzo'oc u ca'a púut cuxtal Juan Bautista ti' 
ichil le quimeno'obo'; le o'olale' yaan le páajtalil ti'a'. 
15U láak máaco'obe' cu ya'alico'ob: Lela' aj bóobat Elías. Yaan u láak máaco'obe' 
cu ya'alico'ob: Lela' jun túul aj bóobat je'el bix le úuchben aj bóobato'obo'. 
16Le ca tu yu'ubaj Herodes lela', tu ya'alaj: Lela' Juan, le máax tin túuxtaj 
cúulch'acbil u caale', bejela'e' dzo'oc u ca'a put cuxtal ti' ichil le quimeno'obo'. 
17Tumen Herodese' tu túuxtaj kalbil Juan, ca j ka'ax yéetel cadena ti' le kalabilo' 
tu yo'olal Herodías. Tumen Herodiase' u yatan ca'ach Felipe u sucu'un Herodes, 
ba'ale' Herodese' tu ch'a'aj u ti'al ca cajlac yéetel. 
18Juane' tu ya'alaj túun ti' Herodes: Ma' utz a cajtal yéetel u yatan u sucu'uni'. 
19Herodías túune' jach u ch'a'ap'ectmaj Juan yéetel u káat u quiimse, ba'ale' ma' 
j páatchaji', 
20tumen Herodese' u yojéeltmaje' Juane' jun túul máac toj yéetel quili'ich u 
cuxtal, le o'olal u ch'a'amaj sajaquil ti'. Le beetique' ma' tu cha'aj u loobilta'al 
tumen le co'olelo'. Herodese', quex ma' tu jach na'atic le ba'ax cu ya'alic Juane', 
cu yu'ubic yéetel qui'imac óolal. 
21Ba'ale' Herodiase' tu yilaj jun p'éel kiin jach ti'ibil le ca tu kiinbesaj Herodes 
u kiin u kaaba', tumen tu dzaj jun p'éel nojoch janal ti' tuláacal u jalachilo'ob, 
u nojocho'ob le aj ba'atelo'obo' yéetel u nojochilo'ob Galilea. 
22U x ch'upul paal Herodiase' j ooc ti' u cúuchil le nojoch janalo' ca j óokotnaji; 
le óokoto' j lúub jach utzil ti' Herodes yéetel ti' tuláacal le cu janalo'ob yéetelo'. 

Le ajawo' tu ya'alaj túun ti' le x ch'úupalo': Káat ti' teen je'el ba'alac a káate', 
tene' je'el in dzáic ti' teche'. 
23Ca tu jalach t'aantaj ti', je'el u dzáic je'el ba'alac ca u káate', tac táanchumuc 
le lu'um tu'ux cu beetic u jalachilo'. 
24Le x ch'úupalo' jóoke' ca tu ya'alaj ti' u maama: ¿Ba'ax je'el in káatic ti'e'? u 
maamae' tu ya'alaj ti': Káat u pool Juan Bautista ti'. 
25Tu séeblaquil j ooc le x ch'úupal tac tu'ux yaan le ajawo', ca tu ya'alaj ti': In 
káat u ca a dzáa ti' teen tu séeblaquil ti' jun p'éel platoe' u pool Juan Bautista. 
26Le ajaw túuno' jach j lúub u yóol; ba'ale' tumen u ya'almaj tu táan Ku yéetel 
u'uya'ab tumen u yu'ula'obe', ma' tu yóoltaj u ya'al ma'il ti' ba'ax káata'ab ti'i'. 
27Tu séeblaquil ajawe' tu túuxtaj jun túul aj ba'atel u ti'al taasic u pool Juan. 
28Le aj ba'atelo' j bin te j kalabilo', ca tu cúulch'actaj u caal Juan, ca tu dzaj ti' 
le x ch'úupalo', le x ch'úupalo' tu kubaj ti' u maama. 
29Le ca j ojéelta'ab tumen u j tzaypacho'ob Juane', tu ch'a'ajo'ob u wíinclil ca tu 
dzajo'ob ti' jun p'éel mucnal. 

Jesús cu tzéentic cinco mil máaco'ob 
(Mt 14.13-21; Lc 9.10-17; Jn 6.1-14) 

30Cu dzo'ocole' Le aj canbalo'obo' j much'lajo'ob yéetel Jesús ca tu tzicbaltajo'ob 
ti' tuláacal ba'ax tu beeto'ob yéetel ba'ax tu ca'ansajo'ob. 
31Jesuse' tu ya'alaj ti'ob: Co'otene'ex, co'ox je'elel jun p'íit ti' jun p'éel cúuchil 
jun páaycunta'an. Tumen ya'abcach máaco'ob cu bino'ob yéetel cu taalo'ob, 
mina'an u yorail mix u ti'al u janalo'ob. 
32Bey túuno' Jesús yéetel u aj canbalo'obe' j bino'ob tu juunalo'ob ti' jun p'éel 
cheem tac ti' jun páay cúuchil. 
33Ba'ale' ya'ab tu yilo'ob u bino'obe', ca tu kaj óoltajo'ob Jesús. Lelo'oba' 
jóoko'ob ti' tuláacal le caajo'obo' ca j bino'ob áalcabil tac te'elo', ca j kucho'ob 
táanil ti'ob. 

34Le ca jóok Jesús ti' le cheemo', tu yilaj ya'abcach máaco'ob, ca tu ch'a'aj 
óotzilil ti'ob, tumen beyo'ob j taman mina'an máax canantico'obe', ca jo'op' u 
ca'ansic ti'ob ya'abcach ba'alo'ob. 
35U ti'al u t'úubul kiine' u aj canbalo'obe' j taalo'ob ca tu ya'alajo'ob ti': Táan u 
t'úubul kiin, yéetel mix máac cajacbal ti' le cúuchila'. 
36Túuxt le máaco'obo' u ti'al ca xi'ico'ob ti' coolo'ob yéetel ti' mejen caajo'ob 
naadztaco'ob u ti'al u máano'ob waaj, tumen mina'an ba'al u jaanto'ob. 
37Ba'ale' Jesuse' tu núucaj ti'ob: Dza'ex ba'al u jaanto'ob. Leti'obe' tu ya'alajo'ob: 
¿Cu páajtal wa c bin c man doscientos denarios waaj, u ti'al c dzáic ba'al u 
jaanto'ob? 
38Jesuse' tu ya'alaj ti'ob: ¿Jay p'éel waaj yaan ti' te'ex? Le ca tu yojéeltajo'obe', 
tu ya'alajo'ob ti': cinco waajo'ob yéetel ca'a túul cayo'ob. 
39Ca túun tu ya'alaj ca culac le máaco'obo' jujun múuch'il yóokol le ya'ax 
su'uco'; 
40ca j culajo'ob jujun múuch' a cientoil yéetel a cincuentail. 
41Ca túun tu machaj Jesús le cinco waajo'ob yéetel le ca'a túul cayo'obo' ca tu 
dzáa nib óolal ti' Yuum Ku. Tu xet'aj le waajo' ca tu dzaj ti' u aj canbalo'ob u 
ti'al ca u t'oxo'ob ti' le máaco'obo'. Tu t'oxaj xan le ca'a túul cayo' ti' tuláacal. 
42Tuláacal jaano'ob ca j na'ajchajo'ob. 
43Cu dzo'ocole' tu chupo'ob doce xaaco'ob yéetel u xéexet'al le waaj yéetel le 
cay j p'áato'. 
44Le máaxo'ob tu jaanto'ob le waajo' míin cinco mil máaco'ob. 

Jesuse' cu xíimbal yóokol ja' 
(Mt 14.22-27; Jn 6.16-21) 

45Cu dzo'ocole' Jesuse' tu beetaj u yocol u aj canbalo'ob ti' le cheemo' u ti'al ca 
xi'ico'ob tac Betsaida táanil ti', tu táanxel tzéel le ka'anabo', ca'aliquil táan u 
yutzil túuxtic le máaco'obo'. 
46Le ca tu láaj utzil túuxtajo'obe' ca j bin paach pu'uc. 

47Le ca j áakabchaje', le cheemo' dzo'oc u kuchul chúumuc le ka'anabo', Jesuse' 
ti' yaan tu juunal lu'ume'. 
48Tu yilaj istiquiaj u bisico'ob le cheemo', tumen le iiko' actáan ti'ob u taal. U 
ti'al u sáastale' Jesuse' tu nadzajubáa ti'ob, táan u xíimbal yóokol le ja'o', óolac 
máanac táanil ti' leti'ob. 
49Le ca tu yilajo'ob táan u xíimbal yóokol le ja'o', tu tuclajo'ob jun túul ja'asaj 
óol, ca j awatnajo'ob; 
50tumen tuláacal j ile ca ja'ak u yóolo'ob. Ba'ale' leti'e' j t'aanaji' ca tu ya'alaj 
ti'ob: Yanac a wóole'ex, teen lela' ma' a sajactale'ex. 
51Ca j na'ac ti' le cheem tu'ux yano'obo', ca jedzlaj le iiko'. Leti'ob túune' j p'áat 
jaajap u chi'ob yéetel jaka'an u yóolo'ob. 
52Tumen ma' tu na'atajo'ob u chíiculalil le waajo', tumen láili' dzu'uy u 
pucsi'ikalo'obe'. 

Jesús cu dzáic u toj óolal dze'edzec máaco'ob Genezaret 

53Jóoko'ob táanxel tzéelil le ka'anabo' ca j kucho'ob tu lu'umil Genezaret, tu'ux 
tu káaxo'ob le cheem tu jáal ja'. 
54Jach le cu jóoklo'ob te j cheemo' ca j kaj óolta'ab Jesús tumen le máaco'obo'. 
55Ca j máano'ob ti' tuláacal le lu'umo', ca jo'op' u taasico'ob le koja'ano'ob ti' 
kóochche'ob tac tu'ux cu yu'ubico'ob u ya'ala'al ti' yaan Jesuso'. 
56Yéetel je'el tu'uxac ca ocoque', ti' mejen cajtalilo'ob, ti' caajo'ob wa ti' 
káaxo'obo', cu dza'abal le koja'ano'ob ti' le noj bejo' yéetel cu káat óoltico'ob ti' 
Jesús ca u cha'a u péedzkabto'ob quex chéen u chi' u nook; tuláacal túun le 
je'enquex tu péedzkabtajo'obo' j tojchaj u yóolo'ob. 

San Marcos 7 

Ba'ax kascutic máac 
(Mt 15.1-20) 

1Le fariseob yéetel dze'edzec ti' u aj ca'anbesajilo'ob le a'almaj t'aano' tu 
nadzajuba'ob tu yicnal Jesús, leti'obe' Jerusalén u taalo'ob. 



2299 

 

Biblia Maya 
© 1992, Sociedades Bíblicas Unidas. 

 

 
 

 

2Tu yilajo'ob túun dze'edzec ti' u aj canbalo'ob Jesús táan u janalo'ob quex ma' 
tu p'o'aj u kabo'ob je'el bix cu ya'alic le a'almaj t'aano'. Le o'olale' jo'op' u 
ya'alico'ob ba'al. 
3(Tumen le fariseob yéetel tuláacal le judíobo', cu beetico'ob ba'ax ca'ansa'an 
tumen u anciano'obo', ma' u janalo'ob wa ma' tu p'o'ic u kabo'ob ya'ab u téenel. 
4Le o'olale' le quéen suunaco'ob dzo'oc u lukulo'ob kíiwique', yaan u 
p'o'icuba'ob u ti'al u janalo'ob je'el bix ca'ansa'anil ti'obe'. Yaan xan u láak 
ba'alo'ob suuc u beetico'ob, je'el bix u p'o'ico'ob u luuchilo'ob ukul, le 
p'úulo'obo', ch'óoyo'ob yéetel u nu'ucul u wenelo'ob.) 
5Bey túuno' le fariseob yéetel u ca'anbesajilo'ob le a'almaj t'aano' tu káat 
chi'ito'ob ti': ¿Ba'ax teen a aj canbalo'obe' ma' tu dzo'ocbesico'ob u ya'almaj t'aan 
le anciano'obo'? ¿Ba'ax teen ma' tu p'o'aj u kabo'ob u ti'al u janalo'obi'? 
6Jesuse' tu núucaj ti'ob: Tu beel ba'ax tu ya'alaj aj bóobat Isaías te'exe' j ca'a 
p'éel iche'ex, le ca tu dzíibtaj beya': Le máaco'oba' cu tziquiqueno'ob chéen 
yéetel u bóoxel u chi'ob, ba'ale' u pucsi'ikalo'obe' náach yaan ti' teen. 
7Mix ba'al u biilal u tziquiqueno'ob, tumen u ca'ansajo'obe' chéen u ya'almaj 
t'aan máaco'ob. 
8Tumen te'exe' ca p'atique'ex u ya'almaj t'aan Ku u ti'al a beetique'ex u ya'almaj 
t'aan máaco'ob: je'el bix a p'o'ique'ex le p'úulo'obo' bey xan u luuchilo'ob, yéetel 
u láak ya'abcach ba'alo'ob je'el bix lelo'oba'. 
9Bey tu ya'alaj ti'ob: U ti'al a beetique'ex a wa'almaj t'aane'exe', ca p'atique'ex 
jun tzéelil u ya'almaj t'aan Ku. 
10Tumen Moisese' tu ya'alaj: Tzic a taata yéetel a maama, bey xan le máax cu 
ya'alic ba'al ti' u taata wa ti' u maamae', quíimic. 
11Ba'ale' te'exe' ca wa'alique'exe', jun túul máaque' cu páajtal u ya'alic ti' u taata 
wa ti' u maamae': Ma' tu páajtal in wáantiquech, tumen tuláacal ba'al yaan tene' 
corbán (u káat ya'ale' ti'ibil óolal ti' Ku); 

12Wa cu ya'alic beyo', te'exe' ca wa'alique'ex túune' mina'an u yáantic u taata 
mix u maama. 
13Bey túuno' te'exe' ca mixba'alcuntique'ex u ya'almaj t'aan Ku tu yo'olal le 
tzolbe'en t'aan ca ca'ansique'ex ta baatzile'exo'. Yéetel ca beetique'ex ya'abcach 
ba'alo'ob je'el bix lelo'oba'. 
14Jesuse' tu t'anaj tu ca'a téen le máaco'obo' ca tu ya'alaj ti'ob: U'uyene'ex 
tuláacale'ex, ca na'ate'ex: 
15Mix ba'al ti' le yo'ocabil ba'alo'ob cu yocol ti' máac cu páajtal u kascuntic 
máaco'. Le ba'ax cu jóokol te j pucsi'ikalo' le kaskuntic máac. 
16Te'ex yaan a xiquine'exe', u'uyajnene'ex. 
17Le ca tu p'ataj Jesús le máaco'obo', ca j ooc ich naje', u aj canbalo'obe' tu káat 
chi'itajo'ob ti' ba'ax u káat u ya'al le queet t'aano'. 
18Leti'e' ca tu ya'alaj ti'ob: ¿Mix te'ex ca na'atique'ex lela'? ¿Ma' wa táan a 
na'atique'ex tuláacal le yo'ocabil ba'alo'ob cu yocol ti' máaco' ma' tu páajtal u 
kascuntic máac, 
19tumen ma' táan u yocol tu pucsi'ikal, chéen ti' u nak, cu dzo'ocole' cu jóokol 
ti' u wíinclil? Beyo' tu yóoltaj u ya'ale' tuláacal janal ma'alob. 
20Tu ya'alaj xan: Ba'ax cu jóokol ti' máaque', lelo' cu kascuntic máac, 
21tumen ti' u pucsi'ikal máaco'ob cu jóokol le kaakas tuuculo'obo', 
22le oocolo'obo', u dzíibolta'al ba'ax u ti'al yaanal máaco', le loobilo'obo', le 
tuuso'obo', le kaakas cuxtalo', le u pochilta'al ba'alo'ob ma' unajo', le kaakas 
péectzilo'obo', le ca'anal ichilo', le x ma' na'atilo'. 
23Tuláacal le kaakas ba'alo'oba' ti' u pucsi'ikal máac cu jóokol, le o'olale' cu 
kascuntic máac. 

Jun túul táanxel lu'umil co'olel tu yocsaj óoltaj Jesús 
(Mt 15.21-28) 

24J luk Jesús te'elo' ca j bin tu lu'umil Tiro yéetel Sidón. J ooc ti' jun p'éel naj. 
Ma' u káat ca ojéelta'ac tumen mix máac wa ti' yaan te'elo', ba'ale' ma' j páatji 
u ta'acbesicubái'. 
25Tu séeblaquil u maama jun túul x ch'úupal yaan jun túul kaakas pixan ti'e' tu 
yojéeltaj ti' yaan te'elo', ca j taale' ca j xolaj tu táan Jesús. 
26Le co'olela' táanxel lu'umil, sirofenicia u ch'i'ibal. J taale' ca tu káat óoltaj ti' 
Jesús ca u jóokes le kaakas pixan yaan ti' u x ch'úupalo'. 
27Ba'ale' Jesuse' tu ya'alaj ti': Cha' u janal táanil le paalalo'obo', tumen ma' utz 
u lukesa'al le waaj ti' le paalalo'obo' u ti'al ca dza'abac ti' le mejen peeko'obo'. 
28Leti'e' tu núucaj: Bey, Yuumtzil: ba'ale' tac le mejen peeko'ob yano'ob yáanal 
le mesao' cu jaantico'ob u xéexet'al le waaj cu lúubul ti' le paalalo'obo'. 
29Jesuse' tu ya'alaj túun ti': Ba'al jaaj ta wa'alaj: xeen, le kaakas pixano' dzo'oc 
u jóokol ti' a x ch'úupal. 
30Le ca j kuch tu yotoche' tu yilaj chilicbal le x ch'úupalo', dzo'oc u jóokol le 
kaakas pixan ti'o'. 

Jesús cu dzáic u toj óolal jun túul máac cóoc yéetel toot 

31Jesuse' jóok tu ca'a téen tu lu'umil Tiro, j máan Sidón yéetel tu caajilo'ob u 
lu'umil Decapolis, ca j kuch tac tu ka'anabil Galilea. 
32J taasa'ab tu yicnal Jesús jun túul máac cóoc yéetel toot, ca j káat óolta'ab ti' 
ca u dzáa u kab tu yóokol. 
33Jesuse' tu bisaj jun tzéelil, jun páayil ti' le máaco'obo', ca tu yocsaj u yaal u 
kab tu xiquin le máaco', ca j túubnaji ca tu péedzkabtaj u yaak le máaco'. 
34Cu dzo'ocole' Jesús j paacatnaj ca'an, ca jajak iiknaji' ca tu ya'alaj ti': ¡Efata! 
u káat ya'ale': ¡Je'aba! 
35Tu séeblaquil je'epaj u xiquin le cóoco', ca j utzchaj u yaak, ca j páatji' u t'aan 
ma'alob. 

36Jesuse' tu kubentaj ti'ob ma' u ya'alico'ob ti' mix máac. Ba'ale' quex táan u sen 
kubentic ti'ob lela', láili' cu sen tzicbaltico'obe'. 
37Ca j sen ja'ak u yóolo'ob, ca tu ya'alajo'ob: Tuláacal ba'al ma'alob u beetic; cu 
beetic tac u yu'ubaj le cóoco'obo' yéetel u t'aan le tooto'obo'. 

San Marcos 8 

Jesús cu tzéentic cuatro mil máaco'ob 
(Mt 15.32-39) 

1Ti' le kiino'obo' j much'laj ya'abcach máaco'ob, cu dzo'ocole' mina'an ba'al u 
jaanto'ob. Jesuse' tu t'anaj túun u aj canbalo'obe' ca tu ya'alaj ti'ob: 
2Quin ch'a'ic óotzilil ti' le máaco'oba', tumen dzo'oc óox p'éel kiin yanaco'ob 
way tin wéetele', cu dzo'ocole' mina'an mix ba'al u jaanto'ob. 
3Wa ca in túuxto'ob tu yotocho'ob x ma' janlile', je'el u mina'antal u muuko'ob 
te j bejo', tumen yaan dze'edzec jach náach taalja'anil. 
4U aj canbalo'obe' tu núucajo'ob ti': ¿Bix je'el u páajtal túun u dza'abal ba'al u 
jaanto'ob way ti' le cúuchil tu'ux mix máac caja'ana'? 
5Jesús tu káat chi'itaj ti'ob: ¿Jai p'éel waaj yaan te'ex? Leti'obe' tu ya'alajo'ob: 
Siete. 
6Tu túuxtaj túun ca culac le máaco'ob te j lu'umo', ca tu ch'a'aj le siete 
waajo'obo', ca tu dzáa nib óolal ti' Yuum Ku. Cu dzo'ocole' tu xet'la'antaj, ca tu 
dzáa ti' u aj canbalo'ob, leti'obe' ca tu t'oxláanto'ob ichil le máaco'obo'. 
7Yaan ti'ob xan dze'edzec mejen cayo'ob; Jesuse' ca tu dzáa nib óolal xan ti' Ku 
tu yo'olalo'obe' ca tu túuxtaj t'oxbil. 
8Tuláacalo'ob jaano'ob ca j na'ajchajo'ob. Cu dzo'ocole' ca tu chupo'ob siete 
xaaco'ob yéetel u xe'exet'a'al j p'áato'. 
9Le jaano'obo' yaan míin cuatro mil máaco'ob. Jesuse' tu yutzil túuxtajo'obe', 
10ca j ooc ti' le cheem yéetel u aj canbalo'obo', ca j bin tu lu'umil Dalmanuta. 

Le fariseobo' cu káatico'ob jun p'éel nojoch chíiculal 
(Mt 16.1-4; Lc 12.54-56) 

11J taalo'ob túun le fariseobo' ca jo'op' u ba'atel t'aano'ob yéetel Jesús. U ti'al u 
túuntico'ob u yóole' tu káato'ob ti' ca u ye'es ti'ob jun p'éel nojoch chíiculal ca 
taalac te j ca'ano'. 
12Jesuse' tu ch'a'aj yiik, ca tu ya'alaj: ¿Ba'axten táan u káatico'ob jun p'éel 
nojoch chíiculal le máaco'oba'? Tu jaajil quin wa'alic te'exe' mix jun p'éel 
chíiculal bíin dza'abac ti'ob. 
13Ca tu p'ato'ob túune', ca j ooc tu ca'a téen ti' le cheemo', ca j bin táanxel tzéelil 
le ka'anabo'. 

U levadura le fariseobo' 
(Mt 16.5-12) 

14J tu'ub ti'ob u bisico'ob ba'al u jaanto'ob. Chéen jun p'éel waaj yaan ti'ob te j 
cheemo'. 
15Jesuse' tu ya'alaj ti'ob: Ile'ex canantaba'ex ti' u levadura le fariseobo' yéetel ti' 
u levadura Herodes. 
16Le aj canbalo'obo' j cáaj u ya'alico'ob tu baatzilo'ob: Cu ya'alic lela' tumen 
mina'an to'on waaj. 
17Jesuse' tu na'ataj ba'ax cu ya'alico'obe', ca tu káat chi'itaj ti'ob: ¿Ba'axten ca 
wa'alique'ex mina'an te'ex waaj? ¿Láili' ma' táan a na'atique'ex mix táan a 
wilaje'ex? ¿Jach wa chich a pucsi'ikale'ex? 
18¿Ma' táan wa a paacate'ex yéetel a wiche'ex, mix táan a wu'uyaje'ex yéetel a 
xiquine'ex? ¿Ma' táan wa u ka'ajal ti' te'ex? 
19Le ca tin t'oxaj le cinco waajo'ob ichil cinco mil máaco'obe', ¿jay p'éel xaac u 
xéexet'al ta mole'ex? Leti'obe' ca tu ya'alajo'ob: Doce u p'éelel. 
20Le ca tin t'oxaj le siete waajo'ob ichil cuatro mile', ¿jay p'éel xaac chuuptac ta 
mole'exi'? Tu ya'alajo'ob: Siete u p'éelel. 
21Ca túun tu ya'alaj ti'ob: ¿Láili' ma' táan a na'atique'exe'? 

Jesús cu dzáic u sáasilil u yich jun túul ch'óop Betsaidail 



2304 

 

Biblia Maya 
© 1992, Sociedades Bíblicas Unidas. 

 

 
 

 

22Cu dzo'ocole' j kucho'ob Betsaida, ca j taasa'ab jun túul ch'óop tu yicnal Jesús, 
táan u káat óoltico'ob ti' ca u péedzkabte. 
23Bey túuno', tu machaj u kab le ch'óopo', ca tu jóokesaj paachil ti' le caajo'. Ca 
tu ji'ikabtaj u yich yéetel túub, ca tu dzáa u kab tu yóokol, ca tu káataj ti' wa 
cu páajtal u yilic wa ba'ax. 
24Le ch'óopo' paacatnaje' ca tu ya'alaj: Táan in wilic le máaco'obo'. Táan in 
wilico'ob beyo'ob u cúuculal che'obe', chéen ba'ale' cu xíimbalo'ob. 
25Jesuse' tu dzáa tu ca'a téen u kab tu yóokol u yich le máaco', ca j ma'alobchaj 
u paacat, ca j utzchaji'. Tumen j sáasilchaj tuláacal ba'ax cu pactic. 
26Jesuse' ca tu túuxtaj tu yotoch, ca tu ya'alaj ti': Ma' a wocol te j caajo', mix a 
wa'alic lela' ti' mix máac. 

Cu ya'alic Pedroe' Jesuse' leti' le Cristoo' 
(Mt 16.13-20; Lc 9.18-21) 

27Cu dzo'ocole' j bin Jesús yéetel u aj canbalo'ob tac tu mejen caajilo'ob 
Cesareail Filipo. Te j bejo' tu káat chi'itaj ti' u aj canbalo'ob: ¿Máaxen cu ya'alic 
le máaco'obo'? 
28Leti'obe' ca tu núucajo'ob: Yaane' cu ya'alique' Juan Bautistaech, u láako'obe' 
cu ya'alico'ob Eliasech, yaan xan cu ya'alique' teche' wa máax u láak aj bóobat. 
29Tu káat chi'itaj ti'ob: Cux túun te'ex, ¿Máaxen ca wa'alique'ex? Pedroe' tu 
ya'alaj túun ti': Teche' leti' le Cristoo'. 
30Ba'ale' Jesuse' tu kuben t'antaj ti'ob ma' u ya'alico'ob ti' mix máac. 

Jesuse' cu ya'alic yaan u quíimsa'al 
(Mt 16.21-28; Lc 9.22-27) 

31Jo'op' túun u ca'ansic ti'obe' u Paal Máaque' kabéet u mukyaj jach ya'ab, yéetel 
ma' bíin ka'amac tumen u nuuquilo'ob, le u nojchilo'ob aj kiino'ob mix tumen 
u aj ca'anbesajilo'ob le a'almaj t'aano'. Tu ya'alaj ti'ob yaan u quíimsa'al, ba'ale' 
yaan u ca'a púut cuxtal tu yóox p'éel kiin. 
32Lela' jach t'áalcab tu ya'alajilac. Pedroe' tu bisaj túun Jesús jun tzéelil, ca 
jo'op' u keyic. 

33Ba'ale' Jesuse' tu sutajubae', ca tu pactaj u aj canbalo'ob, ca tu keyaj Pedro, 
táan u ya'alic ti': ¡Tzelabáa tin táan, Satanás! Tumen teche' ma' táan a tuucul 
je'el bix u tuucul Ku, chéen je'el bix u tuucul máaco'obe'. 
34Jesús tu t'anaj túun u aj canbalo'ob yéetel le máaco'obo' ca tu ya'alaj ti'ob: 
Wa yaan máax u káat taal tin paache', u tu'ubsubáa, u ch'a' u Cruz ca taalac tin 
paach. 
35Tumen le máax u káat u toc u cuxtale', bíin u sate; ba'ale' le máax cu satic u 
cuxtal tin wo'olal yéetel tu yo'olal le ma'alob péectzilo', bíin u toque. 
36¿Tumen ba'ax u biilal ti' máac u náajaltic tuláacal yóokolcaab wa cu satic u 
pixan? 
37Tumen ¿buca'aj je'el u páajtal u bo'otic jun túul máac u ti'al u toquic u 
pixane'? 
38Wa yaan máax cu sublactal tin wo'olal yéetel tu yo'olal in ma'alob péectzil tu 
táan le ma' ti'ibil óol yéetel j keban máaco'oba', bey xan teen u Paal Máac, yaan 
in sublactal ti' leti' le quéen taalaquen yéetel u qui'ichquelemil in Taata, yéetel 
xan le quili'ich ángelo'obo'. 

San Marcos 9 

1Tu ya'alaj xan Jesús ti'ob: Tu jaajil quin wa'alic ti' te'ex, yaan dze'edzec ti' le 
yano'ob waya', táanil cu bin u yilo'ob u ajawil Ku cu taal yéetel páajtalil, cu 
dzo'ocole' cu quíimilo'ob. 

U chica'anil Jesús cu jelpajal 
(Mt 17.1-13; Lc 9.28-36) 

2Cu dzo'ocol u máan seis kiino'obe', Jesuse' tu bisaj Pedro Jacob yéetel Juan, j 
bino'ob tu juunalo'ob tac yóokol jun p'éel ca'anal pu'uc. Te'elo' jelpaj u 
chica'anil tu táano'ob. 
3U nooke' j sáasjome'enchaji' yéetel jach j sacchaji'. Mix máac ti' le cu p'o'ico'ob 
nook ti' le lu'uma' cu páajtal u saccuntic beyo'. 
4Leti'obe' tu yilajo'ob Elías yéetel Moisés táan u tzicbalo'ob yéetel Jesús. 

5Pedroe' tu ya'alaj túun ti' Jesús: Aj ca'anbesaj, ¡jach ma'alob yanilo'on waye'! 
Ma'alob ca c beet óox p'éel pasel: jun p'éel a ti'ali', jun p'éele' u ti'al Moisés, 
yéetel jun p'éele' u ti'al Eliasi'. 
6Ba'ax úuche' jaka'an u yóol le aj canbalo'obo'; le o'olal Pedroe' ma' u yojel ba'ax 
cu ya'aliqui'. 
7J éem túun jun p'éel múuyal tu yóokolo'obe' ca j p'áato'ob ichil. Ti' le múuyalo' 
jóok jun p'éel t'aan táan u ya'alic: Lela' in yaabilaj Paal, u'uye'ex u t'aan leti'. 
8Ti' le jun súutuco', le ca j paacatnaj tu bakpacho'obe', mix máac u láak tu 
yilajo'ob tu yicnalo'ob, chéen Jesús. 
9Ca'aliquil táan u yéemelo'ob ti' le pu'uco', Jesuse' tu kubentaj ti'ob ma' u 
tzicbaltico'ob ti' mix máac le ba'ax dzo'oc u yilico'obo', wa ma' le quéen dzo'oc 
u ca'a púut cuxtal u Paal Máac ichil le quimeno'obo'. 
10Le o'olale' tu muclo'ob ichilo'ob lela', ba'ale' táan u káatico'ob tu baatzilo'ob 
ba'ax le ca'a púut cuxtal ichil le quimeno'obo'. 
11Tu káat chi'ito'ob túun ti' Jesús: ¿Ba'ax teen cu ya'alico'ob u aj ca'anbesajilo'ob 
le a'almaj t'aano' kabéet u taal Elías táanil? 
12Leti'e' tu núucaj ti'ob: Tu jaajile' Eliase' yaan u taal táanil, u ti'al u nu'uct 
tuláacal ba'al. ¿Ba'ax cu ya'alic le Quili'ich Dzíibo'ob tu yo'olal u Paal Máaco'? 
Cu ya'alique' yaan u mukyaj yéetel yaan u ch'a'ap'ecta'al. 
13Ba'ale' tene' quin wa'alic ti' te'exe' dzo'oc u taal Elías, tu beeto'ob xan ti' leti' 
tuláacal ba'ax tu yóoltajo'ob, jach je'el bix cu ya'alic le Quili'ich Dzíibo'ob bíin 
úuchuc ti'o'. 

Jesús cu dzáic u toj óolal jun túul xi'ipal yaan jun túul kaakas pixan ti' 
(Mt 17.14-21; Lc 9.37-43) 

14Cu dzo'ocol u yéemelo'ob ti' le pu'uco', j suunajo'ob tac tu'ux yaan le aj 
canbalo'obo', ca tu yilajo'ob ya'abcach máac tu bakpacho'ob; ti' yaan xan u aj 
ca'anbesajilo'ob le a'almaj t'aano' táan u ba'atel t'aano'ob yéetelo'ob. 



2307 

 

Biblia Maya 
© 1992, Sociedades Bíblicas Unidas. 

 

 
 

 

15Le ca tu yilajo'ob Jesuse', láaj ja'ak u yóolo'ob, ca j áalcabnajo'ob tu yicnal u 
ti'al u tzico'ob. 
16Leti'e' tu káat chi'itaj túun ti'ob: ¿Ba'ax ca ba'atel t'antique'ex yéetelo'ob? 
17Jun túul ti' le yano'ob te'elo' tu núucaj: Aj ca'anbesaj, tin taasaj teech in paal, 
yaan jun túul kaakas pixan ti'. Dzo'oc u tootquinta'al tumen le kaakas pixano'. 
18Je'el tu'uxac ca yanaque', le kaakas pixano' cu machique, cu lúubsic lu'um, te 
túuno' cu yóomanquil u chi' yéetel cu jach'ic u coj. Beya' táan u jach lúubul u 
muuk. Dzo'oc túun in káat óoltic ti' a aj canbalo'ob ca u jóokeso'ob le kaakas 
pixan ti'o', ba'ale' ma' j páatchajo'obi'. 
19Jesuse' tu núucaj: ¡J ma' ocsaj óol máaque'ex! ¿Tac ba'ax kiin quin wantal ta 
wéetele'ex? ¿Tac ba'ax kiin yaan in mukyajtique'ex? Taase'ex teen way le j 
xi'ipalo'. 
20Ca tu taaso'ob tu yicnal. Le ca j ila'ab Jesús tumen le kaakas pixano', tu beetaj 
u léequel le xi'ipalo', ca j lúub, táan u bablicubáa yéetel táan u yóomanquil u 
chi'. 
21Jesuse' tu káat chi'itaj ti' u taata: ¿Buca'aj kiin cáajac u yúuchul ti' lela'? Ca 
tu núucaj le taatatzilo': Tu chan xi'ipalil. 
22Ya'ab u téenel le kaakas pixano' cu beetic u lúubul ichil káak yéetel ichil ja' 
tu yo'olal u quíimsic. Bey túuno' wa cu páajtal a beetic wa ba'axe', ch'a' to'on 
óotzilil ca a wáanto'on, 
23Jesuse' tu ya'alaj ti': Wa cu páajtal a wocsaj óoltique', je'el ba'axaque' je'el u 
páajtal ti' máax cu yocsaj óolale'. 
24Ca túun tu ka'am a'alaj u taata le xi'ipalo': Quin wocsaj óoltic. ¡Áanten u ti'al 
in ya'abcuntic in wocsaj óolal! 
25Le ca tu yilaj Jesús táan u much'tal ya'abcach máaco'obe' ca tu keyaj le kaakas 
pixano', táan u ya'alic ti': Toot yéetel cóoc pixan, teen a'alic ti' teech ca 
jóokoquech. p'at le xi'ipala', ma' a suut ocol ti'. 

26Le kaakas pixano' j awatnaji', ca tu beetaj u léequel tu ca'a téene', ca jóoki. 
Ca tu p'ataj le xi'ipalo' bey quimene', ya'ab jo'op' u ya'alico'obe' dzo'oc u quíimil. 
27Ba'ale' Jesuse' tu machaj tu kabe', ca tu líikesaj. Le xi'ipal túuno' j wa'alaji'. 
28Jesuse' j ooc túun ti' jun p'éel naj, u canbalo'obe' tu káat chi'ito'ob ti' jun 
páayil: ¿Ba'ax teen ma' j páatchajac jóokesic le kaakas pixano'? 
29Ca tu ya'alaj ti'ob: Tumen le kaakas pixano'ob beyo'oba' chéen yéetel payalchi' 
yéetel su'ukin cu páajtal u jóoksa'alo'ob. 

Jesús cu ya'alic tu ca'a téen yaan u quíimsa'al 
(Mt 17.22-23; Lc 9.43-45) 

30Le ca j luko'ob te'elo', j máano'ob Galilea. Jesuse' ma' u káat ca ojéelta'ac 
tumen mix máaqui', 
31tumen táan ca'ach u ca'ansic ti' u aj canbalo'obe' u Paal Máaque' yaan u 
ku'ubul tu kab máaco'ob u ti'al ca quíimsa'ac. Ba'ale' tu yóox p'éel kiin 
quíimique yaan u ca'a púut cuxtal. 
32Ba'ale' leti'obe' ma' tu na'atajo'ob ba'ax tu ya'alaji', cu dzo'ocole' sajaco'ob xan 
u káato'ob ti'. 

¿Máax u asab nojochil? 
(Mt 18.1-5; Lc 9.46-48) 

33J kucho'ob túun tu caajil Capernaum; le ca j ooco'ob ich naje', Jesuse' tu káat 
chi'itaj ti'ob: ¿Ba'ax ca ba'atel t'antique'ex ca'ach te j bejo'? 
34Ba'ale' tu mac u chi'ob tumen te j bejo' tu ba'atel t'antajo'ob máax u asab 
nojochil ichilo'ob. 
35Jesuse' j culaje', ca tu t'anaj le doce aj canbalo'obo', ca tu ya'alaj ti'ob: Le máax 
u káat táanilcunsubae' unaj u pachilcunsicuba ti' tuláacal, bey xan u meyajtic 
tuláacal. 
36Cu dzo'ocole' ca tu machaj jun túul chan xi'ipale', ca tu dzaj chúumuc ti'ob, 
ca tu méekaj, táan u ya'alic ti'ob: 

37Le máax cu kamic tin kaaba' jun túul chan xi'ipal je'el bix lela', teen cu 
kamiquen. Le máax cu kamiquene', ma' chéen teen cu kamiqueni', ba'ale' cu 
kamic xan le máax j túuxteno'. 

Le máax ma' u p'eec óoltma'one' t éetel yaan 
(Mt 10.42; Lc 9.49-50) 

38Juane' tu ya'alaj ti': Aj ca'anbesaj, t ilaj jun túul máac táan u jóokesic kaakas 
pixano'ob ta kaaba'; ba'ale' t wet'aj ti' tumen ma' t éetel cu máani'. 
39Ba'ale' Jesuse' ca tu ya'alaj: Ma' a wet'ique'ex ti' tumen mina'an mix máac ca 
u beet jun p'éel chíiculal tin kaaba' cu dzo'ocole' ca páatac u t'aan kaas tin 
wo'olal. 
40Tumen le máax ma' u p'ec óoltma'one', t éetel yaan. 
41Je'el máaxac ca u dzáa te'ex quex chéen jun luuch ja' tin kaaba'e', tumen u 
ti'ale'ex Cristoe', tu jaajile' bíin bo'ota'ac ti'. 

U Yayaj óolalil u lúubul máac ti' keban 
(Mt 18.6-9; Lc 17.1-2) 

42Je'el máaxac ca u beet u lúubul ti' keban jun túul ti' le mejen paalal u 
yoquesmaj u yóolo'ob ti' teno', jach ma'alob ca ka'axac jun p'éel u nojoch 
tuunichil juch' tu caal, ca pu'uluc tu taamil ka'anab. 
43Wa a kab cu beetic a lúubul ti' kebane', ma'alob ca a xot'e; tumen asab ma'alob 
ca ocoquech ti' cuxtal chéen yéetel jun p'éel kab ma' ca xi'iquech metnal yéetel 
ca'a p'éel a kab, tu'ux yaan le káak ma'atech u tu'upulo', 
44tu'ux ma' tu quíimil u x nokolilo'ob mix u káakil bíin tu'upuc. 
45Wa a wooc cu beetic a lúubul ti' kebane', xot' xan, tumen asab ma'alob ca 
ocoquech yéetel jun p'éel a wooc ti' cuxtal ma' ca pu'ulquech metnal chuca'an 
ca'a p'éel a wooc, tu'ux ma' bíin tu'upuc u káakili', 
46tu'ux ma' tu quíimil u x nokolilo'ob mix u káakil bíin tu'upuc. 
47Wa u neek a wich cu beetic a lúubule', jóokes, tumen asab ma'alob ca 
ocoquech chéen yéetel jun p'éel a wich tu ajawil Ku, ma' ca pu'ulquech metnal 
yéetel ca'a p'éel wich, 

48tu'ux ma' tu quíimil u x nokolilo'ob mix u káakil bíin tu'upuc. 
49Tumen tuláacal máac yaan u nu'ucta'al yéetel káak, yéetel tuláacal ba'alche' 
cu quíimsa'al u ti'al kubbil ti' Kue' yaan u nu'ucta'al yéetel ta'ab. 
50Le ta'abo' ma'alob, ba'ale' wa cu p'áatal ma' ch'óoch'e', ¿bix je'el u páajtal u 
ma'alobquinta'al tu ca'a téene'? Yanac ta'ab ti' te'ex, yéetel cuxlene'ex ich 
jéedzel ta baatzile'ex. 

San Marcos 10 

U ca'ansaj Jesús yo'olal le x p'atbáilo' 
(Mt 19.1-12; Lc 16.18) 

1Jesuse' j luk Capernaum ca j bin tu lu'umil Judea yéetel ti' le lu'um yaan tu j 
lakin u ja'il Jordano'. J much'laj tu ca'a téen le máaco'obo' te tu'ux yaan leti'o', 
ca tu ca'ansajo'ob tu ca'a téen je'el bix suuc ti'e'. 
2Tu nadzajuba'ob túun dze'edzec ti' le fariseob tu yicnal Jesuso' tu yo'olal u 
beetico'ob u lúubul ti' kass. Ca tu káat chi'ito'ob ti' wa tu beel ca u p'at u yatan 
jun túul íichamtzil. 
3Leti' túune' tu núucaj ti'ob: ¿Ba'ax tu tzolbe'en t'antaj Moisés? 
4Leti'obe' tu ya'alajo'ob: Moisese' tu cha'aj u dza'abal ti' le atantzilo' u ju'unil 
p'atbáil, beyo' cu p'a'atal. 
5Jesús tu ya'alaj túun ti'ob: Moisese' tu dzaj te'ex le tzolbe'en t'aano' tumen 
chich a pucsi'ikale'ex. 
6Ba'ale' ti' u cáajbale', le ca tu beetaj Ku tuláacal ba'ale', tu beetaj xiib bey xan 
co'olel. 
7Le o'olale', le xiibo' yaan u p'atic u taata yéetel u maamae' u ti'al u nupcubáa 
yéetel u yatan, 
8tu ca'a túulil túun bíin jun p'éelchajco'ob. Bey túuno' ma' ca'a túulo'obi', ba'ale' 
chéen jun túulilo'ob. 
9Le o'olale', mix máac u najmal u jatzic ba'ax nupa'an tumen Ku. 

10Le ca j ooco'ob ich naje', u aj canbalo'obe' tu káat chi'itajo'ob ti' tu ca'a téen 
le ba'alo'oba'. 
11Jesuse' tu ya'alaj ti'ob: Le máax cu p'atic u yatan u ti'al u dzo'ocol u beel yéetel 
u láak co'olele', táan u núup keban. 
12Wa le co'olel cu p'atic u yíicham u ti'al u dzo'ocol u beel yéetel u láake', leti' 
xane' táan u núup keban. 

Jesús cu qui'iqui' t'antic mejen paalal 
(Mt 19.13-15; Lc 18.15-17) 

13J taasa'ab túun tu yicnal Jesús dze'edzec mejen paalalo'ob u ti'al ca u 
péedzkato'ob; ba'ale' u aj canbalo'obe' jo'op' u keyico'ob le máaxo'ob 
taasico'obo'. 
14Le ca tu yilaj Jesús lela', j kuxinaji' ca tu ya'alaj ti'ob: cha'ex u taal le mejen 
paalalo'ob tin wicnalo', ma' a wet'ique'ex ti'ob, tumen u Ajawil Kue' u ti'al le 
máaxo'ob je'el bix leti'obo'. 
15Tu jaajil quin wa'alic ti' te'exe', le máax ma' tu kamic u Ajawil Ku je'el bix u 
ka'amal tumen jun túul chaan pale', ma' bíin ocoqui'. 
16Ca tu méekajo'ob, ca tu qui'iqui' t'antajo'ob, táan u dzáic u kab tu yóokolo'ob. 

Jun túul ayikal máac cu t'aan yéetel Jesús 
(Mt 19.16-30; Lc 18.18-30) 

17Le ca jóok u binbal Jesuse', áalcabil taalic jun túul máac, ca j xolaj tu táan ca 
tu káat chi'itaj ti': Utzil aj ca'anbesaj, ¿ba'ax unaj in beetic u ti'al ca yanac teen 
le cuxtal mina'an u xuulo'? 
18Jesuse' tu ya'alaj ti': ¿Ba'axten ca wa'alic utzen? Chéen yaan jun túulili' máax 
utz, leti'e' Ku. 
19Teche' a wojel le a'almaj t'aano'obo': Ma' núup keban. Ma' a quíimsic wíinic. 
Ma' a woocol. Ma' a tus. Ma' a beetic kaas ti' mix máac. Tzic a taata yéetel a 
maama. 
20Le máaco' tu núucaj ti': Aj ca'anbesaj, palili'en ca jo'op' in dzo'ocbesic tuláacal 
lela'. 

21Jesuse' tu pactaj yéetel yaacunaj ca tu ya'alaj ti': Jun p'éel ba'al u bin teech: 
xeen, con tuláacal ba'ax yaan teche' ca a dzáa ti' le óotzilo'obo'; bey túuno' bíin 
yanac ti' teech ayikalil te j ca'ano'. Cu dzo'ocole', co'oten, ca taalaquech tin 
paach, quex u tojolt teech a cuxtal. 
22Ba'ale' le ca tu yu'ubaj lela', le máaco' jech jelpaj u yich ca j bin yéetel okom 
óolal, tumen jach ayikal. 
23Jesuse' j paacatnaj túun tu bakpache', ca tu ya'alaj ti' u aj canbalo'ob: ¡Jach 
istiquiaj u yocol le ayikalo'ob tu Ajawil ku! 
24Le aj canbalo'obo' ja'ak u yóolo'ob tu yo'olal le u t'aano'oba', ba'ale' Jesuse' tu 
ya'alaj ti'ob tu ca'a téen: Paalale'ex, ¡Jach istiquiaj u yocol tu ajawil Ku le 
máaxo'ob u dzaama u yóolo'ob ti' ayikalilo'obo'! 
25Asab séeba'an je'el u máan jun túul camello tu jool jun p'éel púudze', ma' ca 
ococ jun túul ayikal tu ajawil Ku. 
26Le ca tu yu'ubajo'ob lela', sen ja'ak u yóolo'ob ca tu káatajo'ob tu baatzilo'ob: 
Bey túuno'. ¿Máax je'el u páajtal u to'ocole'? 
27Ca j pacta'abo'ob tumen Jesuse' ca j a'ala'ab ti'ob: Máaco'obe' ma' tu yutztal u 
beetico'ob lela', ba'ale' Kue' je'ele'. Tumen mina'an mix ba'al talam u ti'al Ku. 
28Pedroe' tu ya'alaj ti' Jesús: Yuumtzil, to'one' dzo'oc c p'atic tuláacal ba'ax yaan 
to'on, yéetel dzo'oc c taal ta paach. 
29Jesuse' tu núucaj ti': Tu jaajil quin wa'alic te'ex, je'el máaxac ca u p'at u 
yotoch, wa u sucu'uno'ob, wa u quiico'ob, wa u taata, wa u maama, wa u yatan, 
wa u paalalo'ob, wa u lu'umo'ob tin wo'olale' wa tu yo'olal le u ma'alob 
péectzilil le tocsajilo', 
30yaan u kamic way yóokol le lu'um ti' le kiino'oba' ciento u téenel asab ya'abil: 
najo'ob, sucu'uno'ob, quiico'ob, maamaob, paalal yéetel lu'umo'ob, quex yéetel 
ch'a'apachtajilo'ob; yéetel ti' le ca'anil lu'um cu taalo' yaan u kamic cuxtal 
mina'an u xuul. 

31Ba'ale' ya'ab ti' le máaxo'ob táanilbe'eno'ob bejela'a' bíin p'áataco'ob tu dzo'oc; 
yéetel ya'ab ti' le máaxo'ob pachilcunta'ano'ob bejela'a', yaan u máano'ob táanil. 

Jesús cu ya'alic tu ca'a téen yaan u quíimsa'al 
(Mt 20.17-19; Lc 18.31-34) 

32Ti' yano'ob ti' le bejo' táan u bino'ob Jerusalén, Jesuse' táanil cu bin ti' le u aj 
canbalo'obo'. Leti'obe' jaka'an u yóolo'ob, táan u bino'ob tu paach yéetel 
sajaquilil. Bey túuno' Jesuse' tu ca'a t'aanaj le doce aj canbalo'obo', ca jo'op' u 
ya'alic ti'ob tu ca'a téen ba'ax cu bin úuchul ti'. 
33Tu ya'alaj ti'ob: Je'el bix ca wilique'exa', táan c bin Jerusalén, tu'ux cu bin 
kubbil u Paal Máac tu kab u nojchilo'ob le aj kiino'obo' yéetel ti' u aj 
ca'anbesajilo'ob le a'almaj t'aano'. Lelo'oba' leti'ob cu bin kubic u ti'al ca 
quíimsa'ac tumen le táanxel lu'umil máaco'ob. 
34Yaan u p'a'astico'ob, u jadzico'ob, u túubico'ob yéetel u quíimsico'ob. Ba'ale' 
tu yóox p'éel kiine' yaan u ca'a púut cuxtal ichil le quimeno'obo'. 

Ba'ax tu káatajo'ob Jacobo yéetel Juan 
(Mt 20.20-28) 

35Jacobo yéetel Juan, u paalalo'ob Zebedeoe', tu nadzajuba'ob tu yicnal Jesús 
ca tu ya'alajo'ob ti': Aj ca'anbesaj, c káat ca a beet to'on le utz c bin c káat techa'. 
36Leti' túune' tu ya'alaj ti'ob: ¿Ba'ax a káate'ex ca in beete'? 
37Tu ya'alajo'ob ti': Tu kiinil a kamic a Ajawile' beet ca culaco'on jun túule' ta 
x no'oj, u láake' ta x dzíic. 
38Jesuse' tu ya'alaj ti'ob: Te'exe' ma' a wojele'ex ba'ax ca káatique'exi'. ¿Cu 
páajtal wa a wukique'ex le ukul bíin in wuko', yéetel a kamique'ex le ocja' bíin 
in kamo'? 
39Leti'obe' tu núucajo'ob: C páajtal. Jesuse' tu ya'alaj ti'ob: Tu jaajile' yaan a 
wukique'ex le ukul bíin in wuko', y éetel yaan a kamique'ex le ocja' bíin in 
kamo'. 
40Ba'ale' le a cutale'ex tin x no'oj wa tin x dzíico', tene' ma' tu yutztal in dzáic, 
ba'ale' bíin dza'abac ti' máaxo'ob nu'uc ta'an u dza'abalo'. 

41Le u láak diez aj canbalo'obo', le ca tu yu'ubajo'ob lela', j kuuxilnajo'ob ti' 
Jacobo' yéetel Juan. 
42Ba'ale' j t'a'ano'ob tumen Jesús, ca j a'ala'ab ti'ob: Je'el bix a wojlile'exe', le 
máaxo'ob cu nojba'alcunticuba'ob te j caajo'obo' cu beticuba'ob u yuumil tu 
yóokolo'ob. Bey xan u nuuctaquil ichilo'obo' cu ye'esico'ob u páajtalil tu 
yóokolo'ob. 
43Ba'ale' ma' bey cu bin úuchul ichile'exi'. Tumen ichile'exe' le máax u káat u 
nojochcuntubae', unaj u meyajtic le u láako'obo'. 
44Le máax ti' ichile'ex u káat u tanilcuntubae', unaj u palitzilta'al tumen 
tuláacal. 
45Tumen tac u Paal Máaque' ma' j taal u ti'al ca meyajta'aqui', ba'ale' u ti'al 
meyaj yéetel u ti'al u dzáa u cuxtal bey jun p'éel bo'ol u ti'al tocsajil ti' ya'abcach 
máaco'obe'. 

Jesús cu dzáic u sáasilil yich Bartimeo 
(Mt 20.20-28) 

46J kucho'ob tac Jericó. Táan ca'ach u jóokol Jesús ti' le caaj yéetel u aj 
canbalo'ob yéetel xan ya'abcach máaco'ob. Culucbal tu tzéel le bejo' jun túul 
ch'óop, Bartimeo u kaaba', u paal Timeo, táan u káat yaatzil. 
47Le ca tu yu'ubaj táan u náadzal Jesús Nazaretile', le ch'óopo' jo'op' u yawat: 
Jesús, u Paal David, ch'a'aten óotzilil. 
48J ke'ekeya'ab tumen ya'abcach máaco'ob u ti'al ca u mac u chi', ba'ale' leti'e' 
láili' j awatnaj jach ka'ame': U Paal David, ch'a'aten óotzilil. 
49Je'el túun Jesuse' ca tu ya'alaj: T'ane'ex. Ca j t'a'an le ch'óopo' ca tu ya'alajo'ob 
ti': Yanac a wóol, líiken, tumen táan u t'anquech. 
50Leti' túune' tu píicch'intaj u teep'e' ca j síit'naje', ca tu nadzajubáa tu yicnal 
Jesús. 
51Jesuse' tu káat chi'itaj ti': ¿Ba'ax a káat ca in beet ti' teech? Le ch'óopo' ca tu 
núucaj ti': Aj ca'anbesaj, in káat paacat. 

52Jesuse' tu ya'alaj ti': Cu páajtal a bin. Dzo'oc a wutztal, tumen ocsaj óolnajech. 
Ti' le jun súutuco' le ch'óopo' j páatji u paacat ca bin tu paach Jesús ti' le bejo'. 

San Marcos 11 

Jesús cu yocol Jeruslén 
(Mt 21.1-11; Lc 19.28-40; Jn 12.12-19) 

1Le ca j náadzo'ob Jerusalén, tu paach u caajilo'ob Betfagé yéetel Betania, 
actáan ti' u pu'uquil Olivo'obe', Jesuse' tu túuxtaj ca'a túul ti' u aj canbalo'ob, 
2táan u ya'alic ti'ob: Xeene'ex ti' le chan caaj yaan actáano'; le quéen 
kuchuque'exe', yaan a wilique'ex jun túul burro kaxa'an, ma' nat'a'an jun puli' 
tumen mix máaqui'. Wach'e'ex ca taase'ex teen. 
3Wa máax cu káatic te'ex ba'axten ca beetique'exe', a'ale'ex ti'e': kabéet ti' 
Yuumtzil, cu dzo'ocole' sutic. 
4Leti'obe' j bino'ob, ca tu yilajo'ob le burro kaxa'an naadz ti' jun p'éel jool naj, 
táancab tu jáal le bejo', ca tu wach'o'ob. 
5Dze'edzec ti' le máaxo'ob yano'ob te'elo' tu ya'alajo'ob ti'ob: ¿Ba'ax ca 
beetique'ex? ¿Ba'axten ca wach'ique'ex le burroo'? 
6Leti'ob túune' tu núucajo'ob je'el bix a'alabic ti'ob tumen Jesuse' ca j cha'ab u 
bino'ob. 
7Cu dzo'ocole' tu bisajo'ob le burroo', ca j na'at' tumen Jesús. 
8Ya'ab tu jayaj u nooko'ob yóokol le bejo', u láako'obe' tu ch'acajo'ob u kab 
che'ob ca tu dzajo'ob tu yóokol le bejo'. 
9Le máaxo'ob cu bino'ob táanil yéetel le máaxo'ob cu taalo'ob paachile', jo'op' 
u ka'am a'alico'ob: ¡Hosanna! ¡Qui'iqui' t'anta'ac máax cu taal tu kaaba' 
Yuumtzil! 
10¡Qui'iqui' t'anta'ac le ajawil cu taalo', u ajawil c taata David! ¡Hosanna ti' 
Junab Ku! 

11Bey túuno' Jesuse' j ooc Jerusalén, bey xan ti' le kulnajo'. Cu dzo'ocol u pactic 
le ba'alo'ob tuláacal tu'uxo', j bin Betania yéetel le aj canbalo'obo', tumen táan 
u yéeksame'ental. 

Jesús cu kaakas t'antic jun cúul higo mina'an yich 
(Mt 21.18-19) 

12Tu jeel kiin, le ca jóoko'ob Betaniae', j wi'ijchaj Jesús. 
13Náach yaan ca tu yilaj jun cúul higo yaan u le', ca j bin u yila'a wa yaan u 
yich, ba'ale' ma' tu caxtaj mixba'ali' chéen le'ob, tumen ma' u kiinil u 
yichanquili'. 
14Jesuse' ca tu ya'alaj ti' le jun cúul higoo': Mix máac bíin u jaant a wich mix 
bikin. Lela' j u'uya'ab tumen u aj canbalo'ob. 

Bix jóoksa'abic le j coonolo'ob ti' ichil kulnajo' 
(Mt 21.12-17; Lc 19.45-48; Jn 2.13-22) 

15Cu dzo'ocole' j kucho'ob Jerusalén. Le ca j ooc Jesús ti' le kulnajo', j cáaj u 
tojolch'intic le máaxo'ob cu coonolo'ob yéetel cu máano'ob te'elo'. Tu balkesaj 
u mesa le cu kex taakino'obo' yéetel u káanche' le máaxo'ob cu conico'ob 
palomaobo'. 
16Ma' tu cha'aj u máan mix máac yéetel u cuuch ti' le kulnajo'. 
17Ca tu ca'ansaj ti'ob táan u ya'alic: Ti' le Quili'ich Dzíibo' cu ya'alic Ku: In 
wotoche' yaan u kaaba'intic u najil payalchi' u ti'al tuláacal caajo'ob, ba'ale' 
te'exe' dzo'oc a sutique'ex u sajcab j oocolo'ob. 
18U nuuctaquil le aj kiino'obo' yéetel u aj ca'anbesajilo'ob le a'almaj t'aano' tu 
yu'ubajo'ob lela' ca jo'op' u caxtico'ob bix je'el u quíimsico'obe', tumen sajco'ob 
ti' iquil u yilico'ob tuláacal máac jaka'an u yóol tu yo'olal u ca'ansajo'ob. 
19Ba'ale' le ca j áakabchaje', Jesuse' jóok ti' le caajo'. 

Le jun cúul higoo' cu tijil 
(Mt 21.20-22) 

20Ti' u ja'atzcabil tu jeel kiine', Jesús yéetel u aj canbalo'obe' j máano'ob ca tu 
yilajo'ob le jun cúul higoe' dzo'oc u tijil tac tu mootz. 

21J ka'aj túun ti' Pedroe' ca tu ya'alaj ti' Jesús: Aj ca'anbesaj, ile, le jun cúul higo 
ta kaakas t'aantaje' dzo'oc u tijil. 
22Jesuse' tu núucaj ti': Yanac a wocsaj óolale'ex ti' Ku. 
23Tumen tu jaajil quin wa'alic ti' te'ex, je'el máaxac ca u ya'al ti' le witza': 
Tzelabáa te'ela', pulabáa ka'anab, wa mina'an ca'a p'éel óolal ti' u pucsi'ikale', 
ba'ale' cu yocsaj óoltic yaan u yúuchul le ba'ax tu ya'alajo', bey túuno' cu 
yúuchul. 
24Le o'olale' quin wa'alic ti' te'ex, je'el ba'axac ca a káate'ex ich payalchi'e', wa 
ca wocsaj óoltique'ex dzo'oc a kamique'exe', yaan a kamique'ex. 
25Payalchi'inaque'exe', wa yaan ba'ax ca yaayaj óoltique'ex tu yo'olal wa máaxe' 
sa'atse'ex ti', u ti'al ca sa'atsa'ac xan a kebane'ex tumen a Taataex yaan te j 
ca'ano'. 
26Ba'ale' wa ma' ta sa'atsaje'exe', a Taataex yaan te j ca'ano' ma' bíin u 
sa'ateste'ex a kebane'exi'. 

U páajtalil Jesús 
(Mt 21.23-27; Lc 20.1-8) 

27J suunajo'ob túun Jerusalén. Ca'aliquil táan u máan Jesús te j kulnajo', ca tu 
nadzajuba'ob tu yicnale' u nuuctaquil le aj kiino'obo', u aj ca'anbesajilo'ob le 
a'almaj t'aano' yéetel anciano'obo' 
28ca tu káat chi'ito'ob ti': ¿Yéetel ba'ax páajtalil ca beetic le ba'alo'oba'? ¿Máax 
dzáa ti' teech páajtalil u ti'al a beetico'ob? 
29Jesuse' tu núucaj ti'ob: Bey xan teen bin in ca'aj in káat chi'ite'ex jun p'éel 
ba'al; wa ca núuquique'ex tene', quin wa'alic ti' te'ex xan yéetel ba'ax páajtalil 
quin beetic le ba'alo'oba'. 
30¿Máax túuxt Juan u ti'al u dzáa ocja'? ¿Ku wa chéen wíinico'ob? núuque'ex 
ti' teen. 
31Jo'op' túun u ba'atel t'aano'ob tu baatzilo'ob, táan u ya'alico'ob: Wa c a'alic Ku 
túuxte, yaan u núuquic ti' to'on: ¿Ba'axten túun ma' ta wocsaj óolte'exi'? 

32¿Unaj wa túun c a'alic chéen máaco'ob j túuxte? Ba'ale' sajaco'ob ti' le 
máaco'obo', tumen tuláacalo'ob u yocsaj óoltmajo'ob tu jaajil Juane' t'aanaj tu 
yo'olal Ku. 
33Bey túuno' tu ya'alajo'ob ti' Jesús: Ma' c ojeli'. Jesuse' ca tu ya'alaj ti'ob: Mix 
xan teen quin wa'alic te'ex yéetel ba'ax páajtalil quin beetic le ba'alo'oba'. 

San Marcos 12 

U queet t'aanil le loolob j meyajo'obo' 
(Mt 21.33-46; Lc 20.9-19) 

1Jesuse' jo'op' u ca'ansaj yéetel queet t'aano'ob, ca tu ya'alaj ti'ob: Yanji' jun túul 
máaque' tu xabla'antaj u paklil uva tu lu'um, ca tu cotaj u bakpach, tu beetaj 
xan u cúuchil tu'ux u ye'edzel u kaab le uvaobo', yéetel jun p'éel ca'anal cúuchil 
tac tu'ux cu páajtal u cananta'al tuláacal le pakalo'. Cu dzo'ocole' tu dzaj majnil 
ti' dze'edzec j meyajo'obe', ca j bin leti' náachil. 
2Le ca j kuch u kiinil u yéemsa'al u yiche', tu túuxtaj jun túul palitzil u ti'al u 
káatic ti' le j meyajo'obo' le jun jaatz le ich cu ti'alintico'. 
3Ba'ale' leti'obe' tu macho'ob, ca tu ja'ajadzo'ob, ca tu túuxto'ob mix ba'al yaan 
tu kab. 
4Le u yuumil túuno' ca tu túuxtaj u láak palitzil, ba'ale' lela' tu ch'i'inch'ino'ob, 
tu xicajo'ob u pool ca tu po'opoch'o'ob. 
5Le u yuumilo' tu túuxtaj túun u láak jun túul, ba'ale' lela' tu quíimso'ob. Cu 
dzo'ocole' tu túuxtaj ya'ab u láako'ob, ba'ale' yaan tu ja'ajadzo'obi', yaan xan tu 
quíimso'obi'. 
6P'aatal túun jun túul u paal, jach u yaabiltmaj; tu dzo'oque' ca tu túuxtaj leti', 
tumen tu tuclaj: Yaan u chíinpoltico'ob in paal. 
7Ba'ale' le j meyajo'obo' tu ya'alajo'ob tu baatzilo'ob: Lela' leti' cu bin ti'alintic 
le lu'uma'. Co'ox quíimsic ca p'áatco'on to'on u yuumil. 
8Bey túuno' tu macho'ob, ca tu quíimsajo'ob, ca tu jóokeso'ob u wíinclil paachil 
ti' u x péet pach uvaobo'. 



2319 

 

Biblia Maya 
© 1992, Sociedades Bíblicas Unidas. 

 

 
 

 

9Jesuse' tu káataj túun ti'ob: ¿Ba'ax cu bin u beet túun u yuumil le lu'umo'? Bíin 
taalac u quíims le j meyajo'obo', yéetel bíin u dzáa le lu'um ti' yaanalo'ob. 
10Te'exe' ¿ma' a xocmaje'ex le Quili'ich Dzíibo'? Cu ya'alic beya': Le tuunich j 
p'ecta'ab tumen j pakbalo'obe' j kuch béeytal u noj tuunichil le pako'. 
11Lela' j beeta'ab tumen Yuumtzil. To'one' c ilic bey jun p'éel jak óol ba'ale'. 
12Tu yóoltajo'ob túun u kalo'ob Jesús, tumen tu na'atajo'ob tu yo'olalo'ob tu 
dzaj le queet t'aana'. Ba'ale' tumen tu ch'a'ajo'ob sajaquil ti' le máaco'obo', tu 
p'atajo'ob Jesús ca j bino'ob. 

U bo'olil le páatano'obo' 
(Mt 22.15-22; Lc 20.20-26) 

13Cu dzo'ocole' j túuxta'ab tu yicnal Jesús dze'edzec fariseob yéetel dze'edzec ti' 
u j méektáano'ob Herodes u ti'al ca u beeto'ob u ya'alic wa ba'ax, tu yo'olal u 
taquico'ob u pool. 
14Lelo'oba' j taalo'ob ca tu ya'alajo'ob ti': Aj ca'anbesaj, to'one' c ojel teche' ca 
wa'alic u jaajil, x ma' sajaquil ti' je'elba'alac ca u ya'al máaco'obe', tumen ma' 
ta tuucul chéen tu yo'olal u táan yich máaco'ob, ba'ale' yéetel jaaj ca ca'ansic u 
beel Ku. ¿Utz wa c bo'otic páatan ti' u noj jalachil Roma wa ma'? ¿Unaj c bo'otic 
wa ma' unaji'? 
15Ba'ale' Jesuse' tu kaj óoltaj u ca'a p'éel ichilo'ob, ca tu ya'alaj ti'ob: ¿Ba'axten 
a káat a beete'ex in lúubul? Taase'ex teen jun p'éel taakin u ti'al in wile. 
16Ca tu taasajo'ob ti'. Le ca tu yilaje', Jesuse' tu káat chi'itaj ti'ob: ¿Máax ti'alintic 
le ich yéetel le kaaba' dzíibta'an te'ela'? Leti'obe' tu núucajo'ob: U ti'al César, u 
noj jalachil Roma. 
17Jesuse' tu ya'alaj túun ti'ob: Dza'ex ti' Cesar ba'ax u ti'al César, yéetel dza'ex 
ti' Ku ba'ax u ti'al Ku. Ca ja'ak u yóolo'ob tu yo'olal u núuc t'aan. 

U káatchi'il le caapúut cuxtalo' 
(Mt 22.23-33; Lc 20.27-40) 

18Dze'edzec saduceob bino'ob u yilo'ob Jesús. Lelo'oba' cu ya'alico'ob ma' táan 
u ca'a púut cuxtal le quimeno'obo'. Le o'olale' tu ya'alajo'ob ti' Jesús: 

19Aj ca'anbesaj, Moisese' tu dzíibtaj wa jun túul máac cu quíimil ba'ale' mina'an 
u paalal tu p'ataj ti' u yatane', u yíidzine' unaj u dzo'ocol u beel yéetel le atantzil 
j p'áato' tu yo'olal u yantal u paalal u ti'al le sucu'untzil j quíimo'. 
20J yanji túun siete paalal. Le yáaxo' j dzo'oc u beel, quíime' ma' j yanchaj mix 
jun túul u paali'. 
21U ca'a túule' j dzo'oc u beel yéetel le x quimen íichamo', ba'ale' ma' yanchaj 
xan u paalali', ca j quíimi'. Bey úuchic ti' u yóox túulo'. 
22Beyo' tu sieteilo'ob j dzo'oc u beelo'ob tu yéetel, ba'ale' mix jun túul j yanji u 
paalali'. Tu dzooque' ca j quíim tac le co'olelo'. 
23Bey túuno', le quéen ca'a púut cuxlaco'obe', ¿máax ichilo'ob cu bin atantic, 
tumen tu sieteilo'ob j dzo'oc u beelo'ob tu yéetel? 
24Jesuse' tu núucaj túun ti'ob: Te'exe' keechel a tuucule'ex, tumen ma' a kaj 
óole'ex le Quili'ich Dzíibo'obo' mix u páajtalil Ku. 
25Tumen le quéen ca'a púut cuxlac le quimeno'obo', mix táan u dzo'ocol u 
beelo'ob, mix xan cu bin u dza'ob u x ch'úupalal u ti'al dzo'ocol beel, tumen 
bíin béeychajco'ob je'el bix le ángelo'ob yano'ob te j ca'ano'. 
26Tu yo'olal wa jaaj cu ca'a púut cuxtal le quimeno'obo', ¿mix jun téen wa 
xocmaje'ex ba'ax tu dzíibtaj Moisés, bix t'a'anic tumen Ku ti' jun cúul che' táan 
u yelel? J a'ala'ab ti' beya': Teen u Ku Abraham, Isaac yéetel Jacob. 
27Junab Kue' ma' u Ku quimeno'obi', ba'ale' u Ku cuxa'ano'ob. Le t o'olal túune' 
te'exe' jach keechel a tuucule'ex. 

U asab nojochil a'almaj t'aan 
(Mt 22.34-40) 

28J kuch xan jun túul u aj ca'anbesajil le a'almaj t'aano', máax tu yu'ubaj u 
ba'atel t'aano'ob. Tumen u yojel ma'alob núuca'abic u t'aano'ob tumen Jesuse' 
ca tu káat chi'itaj ti': ¿Máacalmáac u yáaxil ichil ti' tuláacal le a'almaj 
t'aano'obo'? 

29Jesuse' tu núucaj ti': Le yáax a'almaj t'aan ichil tuláacalo' leti' lela': U'uye, 
Israel, Yuumtzil c Kue' chéen leti' Yuumtzil. 
30Yaabilt túun Yuumtzil a Ku yéetel tuláacal a pucsi'ikal, yéetel tuláacal a 
pixan, yéetel tuláacal a tuucul, yéetel tuláacal a muuk. Lela' leti' le yáax a'almaj 
t'aano'. 
31Le u ca'a p'éelo' chica'an ti' le yáaxo': Yaabilt a láak je'el bix ca yaabiltcaba'e'. 
Mina'an u láak asab nojoch a'almaj t'aan ti' lelo'oba'. 
32Bey túuno' u aj ca'anbesajil le a'almaj t'aano' tu ya'alaj ti': Jach ma'alob 
t'aanajiquech, aj ca'anbesaj. Jach tu jaajil ba'ax ca wa'alic. Yaan chéen jun 
túulili' Junab Ku, mina'an u láak wa ma' chéen leti'. 
33Yéetel u yaabilta'al Ku yéetel tuláacal pucsi'ikal, yéetel tuláacal na'at, yéetel 
tuláacal pixan, yéetel tuláacal muuk. bey xan u yaabilta'al c láak je'el bix u 
yaabilticubáa máaque', píitmanja'an u tojol yóokol tuláacal le quíimsbil 
siibalo'ob yéetel ti' tuláacal le siibalo'ob cu tóoca'alo'obo'. 
34Le ca tu yu'ubaj Jesús ma'alob núuca'abic ti' tumen u aj ca'anbesajil le a'almaj 
t'aano', tu ya'alaj ti': Ma' náach yanilech ti' u Ajawil Kui'. Mix máac túun tu 
yóoltaj u beet u láak káat chi' ti'. 

¿Máax u Taata le Cristoo'? 
(Mt 22.41-46; Lc 20.41-44) 

35Jesuse' táan u ca'anbesaj te j kulnajo', ca tu káat chi'itaj: ¿Bix yanil le u aj 
ca'anbesajilo'ob le a'almaj t'aano' cu ya'alico'ob le Cristoo' u Paal David? 
36Tumen Davide' le ca j t'aanaj ti' Quili'ich Pixane' tu ya'alaj: Yuumtzil tu ya'alaj 
ti' in Yuumtzil: Culen tin x no'oj ca'aliquil in dzáic a aj p'eeco'ob tu yaanal a 
wooc. 
37¿Bix je'el u páajtal u ya'ala'al u Paal David u Paal le Cristoo' wa David táan u 
ya'alic Yuumtzil ti'e'? Le ya'abcach máaco'obo' cu yu'ubico'ob yéetel qui'imac 
óolal. 

Jesuse' cu taquic u pool le u aj ca'anbesajilo'ob le a'almaj t'aano' 
(Mt 23.1-36; Lc 11.37-54; 20.45-47) 

38Jesuse' tu ya'alaj ti'ob ichil u ca'ansaj: Canantaba'ex ti' u aj ca'anbesjilo'ob le 
a'almaj t'aano', máaxo'ob utz tu t'ano'ob u máano'ob yéetel chowac nooko'ob, 
bey xan ca tzi'iquico'ob te j bej yéetel sajaquilo'. 
39Leti'obe' cu caxtico'ob le yáax cúuchilo'ob te j sinagogaobo', yéetel le ma'alob 
cúuchilo'ob te tu'ux cu yúuchul janalo'. 
40Cu lukesico'ob xan u yotoch le x quimen íichamo'obo'; u ti'al u balico'obe' cu 
beetico'ob chowac payalchi'ob. Leti'obe' bíin u kamo'ob táaj nojoch jaadz. 

U siibal le x quimen íichamo' 
(Lc 21.1-4) 

41Jun téene' culucbal Jesús te j kulnajo' actáan ti' u nu'ucul tu'ux cu dza'abal le 
ti'ibil óolalo'obo'. Táan u pactic bix u dzáico'ob u taakino'ob le máaco'obo'. Tu 
yilaj xan ya'abcach ayikalo'ob cu dzáico'ob ya'ab taakin. 
42Ti' lelo', ca j kuch jun túul óotzil x quimen íicham ca tu dzaj ca'a p'éel mejen 
box taakin jach jun p'íit u tojol. 
43Jesuse' tu t'anaj túun u aj canbalo'obe' ca tu ya'alaj ti'ob: Tu jaajil quin wa'alic 
ti' te'exe', le óotzil x quimen íichama' tu dzaj jun p'éel ti'ibil óolal asab nojoch 
tu yóokol tuláacal le u láako'ob tu dzajo'ob taakino'obo'. 
44Tumen tuláacalo'ob cu dzáico'ob chéen le cu yalabtic ti'obo', ba'ale' le 
co'olela', ichil u yóotzilile' tu dzáa tuláacal ba'ax yaan ca'ach ti' u ti'al u cuxtal. 

San Marcos 13 

Jesuse' cu ya'alic bíin pu'ucuc le kulnajo' 
(Mt 24.1-2; Lc 21.5-6) 

1Le ca jóok Jesús te j kulnajo', j a'ala'ab ti' tumen jun túul ti' u aj canbalo'ob: Aj 
ca'anbesaj, ¡Il le nucuch tuunicho'oba' yéetel le nucuch najo'oba'! 
2Ba'ale' Jesuse' tu núucaj ti': ¿Ca wilic le nucuch najo'oba'? Waye' ma' bíin p'átac 
mix jun p'éel tuunich yóokol u láaki'. Tuláacal yaan u láaj je'enel. 

Chíiculalo'ob cu bin ilbil ma'ili' xu'uluc yóokolcaab 

3J bino'ob túun tu múulil le Olivo'obo', le yaan actáan ti' le kulnajo'. Le ca j 
culaj Jesús te'elo', Pedro, Jacobo, Juan yéetel Andrese' tu x mucul a'alajo'ob ti': 

4A'al to'on ba'ax kiin quéen úuchuc le ba'alo'oba'. ¿Ba'ax chíiculal bíin ila'ac bin 
u ca'aj úuchul tuláacal le ba'alo'oba'? 
5Jesuse' tu núucaj ti'ob: Canantaba'ex, ma' a tu'usle'ex tumen mix máac. 
6Tumen ya'ab máax bíin taalac tin kaaba' táan u ya'alic: Teen le Cristoo', ya'ab 
máax cu bin u tuuso'ob. 
7Ba'ale' le quéen a wu'uye'ex u tzicbalil ba'atelo'ob yéetel p'ec óolal 
ba'atelo'obe', ma' a sajactale'ex, tumen bey unaj u yúuchul. Ba'ale' ma' leti' u 
xuuli'. 
8Tumen jun p'éel caaje' yaan u ba'atel yéetel u láak caaj, bey xan jun p'éel 
ajawile' yaan u ba'atel yéetel u láak ajawil. Ya'ab tu'ux yaan u quíilbal lu'um, 
yaan xan u yantal wi'ijilo'ob. yéetel x wo'oquino'ob. Le ba'alo'oba' jach chéen u 
cáajbal ti' le ba'alo'ob cu bin j mukyajtbilo'. 
9Ba'ale' canantaba'ex, tumen yaan a ku'ubule'ex ti' le jalacho'obo', yaan xan a 
ja'adzale'ex te j sinagogaobo'. Te'exe' yaan a bine'ex tu táan méektáano'ob 
yéetel tu táan ajawo'ob tin wo'olal. Beyo' cu páajtal a t'aane'ex tin wo'olal tu 
táano'ob. 
10Tumen táanil kabéet ca tze'ecta'ac le ma'alob péectzila' ti' tuláacal caajo'ob. 
11Le quéen bisa'aque'ex kubbil ti' le jalacho'obo', ma' a sen tuclique'ex ba'ax bíin 
a wa'ale'ex. A'ale'ex le ba'ax cu dzáic te'ex Ku a wa'alique'ex ti' le jun súutuco'. 
Tumen ma' te'ex can t'aane'exi', ba'ale' Quili'ich Pixan cu bin t'aan. 
12Máaco'obe' bíin u kub u sucu'uno'ob u ti'al quíimsbil, yéetel le taatatzilo'obo' 
bíin u kub u paalalo'ob. Le paalalo'obo' bíin u kéex óolt u taatao' yéetel bíin u 
beeto'ob u quíimsa'alo'ob. 
13Tuláacal yóokolcaab yaan u p'ectique'ex tin wo'olal, ba'ale' le máax ma' tu 
xu'ulul u yóol tac tu xuule' bíin to'ococ. 
14Aj bóobat Daniele' tu dzíibtaj tu yo'olal le p'ecbe'en ba'alo'ob le kascunajo'. Le 
quéen a wile'ex dza'an lela' tu'ux ma' unaj u yantale', le máax cu xooque', u 
na'ate, le máaxo'ob yano'ob Judeae' unaj u púudzulo'ob te j pu'uco'obo'. 

15Le máax yaan tu yóokol u yotoch ti' le kiino', ma' u yéemel u ti'al u yocol u 
jóokes wa ba'ax. 
16Le máax yaan j káaxe', ma' u suut mix u ti'al u ch'a'ic u nook. 
17Óotzil le co'olelo'ob koja'ano'ob ti' chaan pal ti' le kiino'obo' wa le yaan u 
chaan palo'ob táan chu'uchil. 
18Káat óolte'ex ti' Yuum Ku ma' u yantal a púudzule'ex ti' u kiinil que'el. 
19Tumen le kiino'obo' u kiinilo'ob yaayaj óolal je'el bix mix jun téen yanac 
cáajic ca tu beetaj Ku yóokolcaab, mix bíin yanac u láak cu dzo'ocol lelo'. 
20Wa Yuumtzil ma' tu cóomquintic le kiino'obo', mix máac je'el u to'ocole', 
ba'ale' u cóomquintmaj tu yo'olal u yaabilaj ti' le máaxo'ob u ti'alo', le máaxo'ob 
u yéeymajo'. 
21Wa máax cu ya'alic ti' te'ex túun: Ile'ex, way yaan le Cristoo', wa: Ile'ex ti' 
yaan te'elo', ma' a wocsaj óoltique'ex. 
22Tumen yaan u taal j tuus wíinico'ob yaan u beticuba'ob beyo'ob Cristoe' yéetel 
tuus wíinico'ob cu t'aano'ob tu yo'olal Ku. Yaan xan u beetico'ob chíiculalo'ob 
yéetel jakbe'en ba'alo'ob u ti'al u tuusico'ob, wa ca páataque', tac le 
yéeya'ano'ob tumen Ku. 
23Ba'ale' p'il a wiche'ex, tene' dzo'oc in wa'alic ti' te'ex tuláacal ma'ili' úuchuque'. 

Bix cu bin taal u Paal Máac 
(Mt 24.29-35,42,44; Lc 21.25-36) 

24Ba'ale' ti' le kiino'obo', cu dzo'ocol u máan u kiinilo'ob mukyaje', le kiino' yaan 
u éekjoch'e'ental, le lunao' ma' túun u dzáa u sáasilil; 
25le eeko'obo' yaan u lúubulo'ob ti' le ca'ano', yéetel tac le páajtalilo'ob yaan te 
ca'analo' yaan u quiquilanquilo'ob. 
26Yaan u yila'al túun u Paal Máac cu taal ti' le múuyalo'obo' yéetel nojoch 
páajtalil yéetel qui'ichquelemil. 

27Cu dzo'ocole' cu túuxtic u ángelo'ob u ti'al u much'quint le máaxo'ob u 
yéeymajo' ti' u can tzéelil yóokolcaab, cu cáajbal ti' u náachil le lu'umo' tac ti' 
u náachil le ca'ano'. 
28Cane'ex le queet t'aana' ti' u cúulul higo: wa muuntac u kabo'ob yéetel táan u 
tóop'ol u le', te'exe' a wojele'ex táan u taal u kiinil kíilcab. 
29Je'el bix lela', le quéen a wile'ex u yúuchul le ba'alo'oba', ojéelte'ex u xuule' 
dzo'oc u náadzal, ti' yaan tu jool naje'. 
30Tu jaajil quin wa'alic ti' te'ex, tuláacal le ba'alo'oba' yaan u yúuchul ma'ili' 
quíimic u cajnáalilo'ob le kiino'oba'. 
31Ca'an yéetel lu'ume' bíin máanaco'ob, ba'ale' in t'aano'obe' ma' bíin máanaqui'. 
32Ba'ale' u kiinil wa u yoraile' mix máac u yojel, mix u ángelilo'ob ca'an, mix u 
Paal Ku. Chéen le Taata u yojelo'. 
33Le o'olale', p'il ichnene'ex, paacatnene'ex yéetel payalchi'inene'ex, tumen ma' 
wojele'ex ba'ax kiin quéen kuchuc u yoraili'. 
34Bey jun túul máac cu bin xíimbal náachile', ma'ili' jóokoc u binbale', cu 
kubentic u yotoch ti' u palitzilo'ob yéetel cu t'oxic u meyajo'ob jujun túulil. Cu 
ya'alic xan ti' le j canan jool najo' ma' náayal u yóol. 
35Te'exe' ma' a wenele'ex, tumen ma' a wojele'ex ba'ax kiin quéen kuchuc u 
yuumil naji', wa quéen áakabchajac, wa chúumuc áakab, wa u ti'al u kaaybal j 
t'eel, wa u ti'al u sáastal. 
36Ma' xan ca séeb talaqui' ca u yil táan a wenele'ex. 
37Le ba'ax quin wa'alic ti' te'exa', ti' tuláacal quin wa'alic: Ma' a wenele'ex. 

San Marcos 14 

U múuch' tuuculil u ma'achal Jesús 
(Mt 26.1-5; Lc 22.1-2; Jn 11.45-53) 

1Ca'a p'éel kiin cu bineltic u kiinbesa'al le Táadz máanbalo' yéetel u qui'imac 
óolalil u jaanta'al le waaj x ma' levadurao'. U nuuctaquil le aj kiino'obo' yéetel 

u aj ca'anbesajilo'ob le a'almaj t'aano' táan u caxtico'ob bix je'el u machico'ob 
Jesús yéetel tuus u ti'al u quíimsico'ob. 
2Ba'ale' cu ya'alico'ob: Ma' unaj c beetic tu kiinil le kiinbesajo' tu yo'olal ma' u 
p'u'ujsa'al u yóol máaco'ob. 

Jun túul co'olel cu wequic qui'iboc aceite tu yóokol Jesús 
(Mt 26.6-13; Jn 12.1-8) 

3Ti' yaan Jesús Betaniae' tu yotoch Simón le yaan jáaway ca'ach ti'e'; ca'aliquil 
culucbal ti' le mesao', j kuch jun túul co'olel táan u taasic jun p'éel 
qui'ichquelem frasco chuup yéetel u qui'iboquil nardo, jach co'oj u tojol. Ca tu 
pa'aj le chan frascoo' ca tu wecaj le aceite tu pool Jesuso'. 
4Dze'edzec ti' le yano'ob te'elo' j kuuxilnajo'ob, ca tu ya'alajo'ob tu baatzilo'ob: 
¿Ba'axten cu we'equel le qui'iboc aceitea'? 
5Cu páajtal ca'ach u co'onol tu yo'olal maanal trescientos denarios u ti'al u 
yáanta'al óotzilo'ob. Ca j kuuxilnajo'ob ti' le co'olelo'. 
6Ba'ale' Jesuse' tu ya'alaj ti'ob: P'ate'ex, ¿Ba'axten ca kuuxile'ex ti'? Le ba'ax 
dzo'oc u beetic tena' jun p'éel ma'alob ba'al. 
7Tumen mantadz yaan óotzilo'ob ichile'ex, je'el u páajtal a beetique'ex utz ti'ob 
le kiin a káate'exe'. Ba'ale' tene' ma' tin antal mantadz ichile'exi'. 
8Le co'olela' tu beetaj le ba'ax j páatjie'. Dzo'oc u qui'ibocquintic in wíinclil u 
ti'al in mu'ucul. 
9Tu jaajil quin wa'alic ti' te'ex, je'el tu'uxac ca tze'ecta'ac u ma'alob péectzil 
tocsajil ti' tuláacal yóokolcaabe', yaan u tzicbalta'al xan le ba'ax tu beetaj le 
co'olela', u ti'al u ka'ajsa'al leti'. 

Judase' cu ya'alic u kubic Jesús 
(Mt 26.14-16; Lc 22.3-6) 

10Judas Iscariotee', jun túul ti' le doce aj canbalo'obo', j bin t'aan yéetel u 
nuuctaquil le aj kiino'obo' u ti'al u na'atcuba yéetelo'ob ca u kub Jesús tu 
kabo'ob. 

11Leti'obe' le ca tu yu'ubajo'ob lela', j qui'imacchaj u yóolo'ob, ca tu ya'alajo'ob 
u dzáico'ob taakin ti'. Bey túuno' Judase' jo'op' u caxtic bix je'el u páajtal u 
kubic Jesús ti'obe'. 

U quili'ich janal Yuumtzil 
(Mt 26.17-29; Lc 22.7-23; Jn 13.21-30; 1 Co 11.23-26) 

12U yáax kiinil le kiinbesaj iquil u jaanta'al le waaj x ma' levadurao', le quéen 
quíimsa'ac le u j tamanil le Táadz máanbalo', u aj canbalo'ob Jesuse' tu káat 
chi'ito'ob ti': ¿Tu'ux a káat ca xi'ico'on c máakant u ti'al a jaant u jaanlil le Táadz 
máanbalo'? 
13tu túuxtaj túun ca'a túul u aj canbalo'obe' ca tu ya'alaj ti'ob: Xeene'ex te j 
caajo', te'elo' yaan a nup táantique'ex jun túul máac táan u bisic jun p'úul ja'. 
Xeene'ex tu paach. 
14Je'el tu'uxac ca ocoque', a'ale'ex ti' u yuumil naj: Le aj ca'anbesajo' cu ya'alic: 
¿Tu'ux yaan le cúuchil tu'ux quin in jaant yéetel in aj canbalo'ob u jaanlil le 
Táadz máanbalo'? 
15Leti' túune' yaan u ye'esic te'ex jun p'éel nojoch cúuchil nu'uc ta'an tu ca'anlil 
le najo'. Máakante'ex c ti'al to'on te'elo'. 
16Le aj canbalo'obo' jóoko'ob ca j kucho'ob te j caajo', ca tu yilajo'ob tuláacal 
je'el bix j a'ala'ab ti'ob tumen Jesuse'. Ca tu máaka'anto'ob u jaanlil le Táadz 
máanbalo'. 
17Le ca j áakabchaje', j kuch Jesús yéetel u doce aj canbalo'ob. 
18Ca'aliquil táan u janalo'ob te j mesao', Jesuse' tu ya'alaj ti'ob: Tu jaajil quin 
wa'alic ti' te'ex, jun túul ti' te'ex cu janal tin wéetele' cu bin u kuben. 
19Leti'ob túune' j okomchaj u yóolo'ob, ca jo'op' u káatico'ob ti' jujun túulil: 
¿Teen wa? U láak xane' tu ya'alaj: ¿Teen wa? 
20Jesuse' tu núucaj ti'ob: Jun túul ti' le doceo', le máax in wéet janal ti' le platoa'. 

21Ma'alob túun, u Paal Máaque' táan u bin ti' le bej cu ya'alic le Quili'ich 
Dzíibo'obo'. ¡Ba'ale' óotzil le máac máax kubico'! Ma'alob ti' le máac ma' u síijil 
ca'acho'. 
22Ca'aliquil táan u janalo'obe' Jesuse' tu machaj le waajo', ca tu dzaj nib óolal, 
ca tu xet'aj, ca tu dzaj ti' u aj canbalo'ob, táan u ya'alic: Jaante'ex, lela' in 
wíinclil. 
23Tu ch'a'aj xan tu kab le ukulo', cu dzo'ocol u dzáic nib óolale', ca tu dzaj ti'ob. 
Tulácalo'ob túun tu yukajo'ob le ukulo'. 
24Ca tu ya'alaj ti'ob: Lela' in ki'ikel cu jaajcuntic le túumben nup t'aano', cu 
we'equel xan tu yo'olal ya'abcach máaco'ob. 
25Tu jaajil quin wa'alic ti' te'ex, ma' bíin in wuk tu ca'a téen u kab le uvao', tac 
quéen in wuk u túumbenil tu ajawil Ku. 

Jesús cu ya'alic ba'ax bíin úuchuc ti' le áakabo' 
(Mt 26.30-35; Lc 22.31-34; Jn 13.36-38) 

26Cu dzo'ocol u kaayo'obe', j bino'ob tu pu'uquil le Olivo'obo'. 
27Jesuse' tu ya'alaj túun ti'ob: Tuláacale'ex yaan u lúubul a wóole'ex tin wo'olal 
ti' le áakaba'. Tumen le Quili'ich Dzíibo' cu ya'alic: Yaan in quíimsic le j canan 
j tamano', le j tamano'ob túuno' yaan u ki'itpajlo'ob. 
28Ba'ale' cu dzo'ocol in ca'a púut cuxtale', yaan in bin táanil ti' te'ex tac Galilea. 
29Pedroe' tu ya'alaj túun ti': Quex ca lúubuc u yóol tuláacale', tene' ma'. 
30Ba'ale' Jesuse' tu ya'alaj ti': Tu jaajil quin wa'alic ti' teech, ti' le áakaba', ma'ili' 
kaaynac ca'a téen le j t'eelo', teche' óox téen bíin a wa'al ma' a kaj óoleni'. 
31Ba'ale' Pedroe' tu sen a'alaj ti': Quex ca yanac in quíimil ta wéetele', ma' bíin 
in wa'al ma' in kaj óolechi'. Bey tu ya'alajilo'ob tuláacalo'ob. 

Jesús cu payalchi' Getsemani' 
(Mt 26.36-46; Lc 22.39-46) 

32J kucho'ob túun ti' jun p'éel cúuchil u kaaba'e' Getsemani'; Jesuse' tu ya'alaj 
ti' u aj canbalo'ob: Culene'ex waye' ca'aliquil táan in payalchi'. 

33Ca tu bisaj Pedro, Jacobo yéetel Juan. Ca jo'op' u yu'ubic nojoch sajaquil 
yéetel yaayaj óolal. 
34Ca tu ya'alaj ti'ob: Táan in wu'uyic ti' in pixan u okom óolalil quíimil. 
P'áatene'ex waye', yéetel ma' a wenele'ex. 
35Jesuse' j bin túun jun p'íit táanile', ca j noclaj lu'um, ca tu káataj ti' Kue' wa 
ca páataque' ma' u yantal u mukyajtic le ba'ax cu bin úuchul ti'o' ti' le horao'. 
36Ichil u payalchi'e' tu ya'alaj: In Yuum, teche' tuláacal cu páajtal a beetic. 
Toquen ti' u mukyajil le yaayaj óolala'. Ba'ale' ma' u betchajal le ba'ax in káat 
tene', ba'ale' le ba'ax a káat teche'. 
37J bin túun te tu'ux yaan u aj canbalo'obe', ca tu yilaj táan u wenelo'ob. Ca tu 
ya'alaj ti' Pedro: Simón, ¿Táan a wenel? ¿Ma' páatji' wa a p'il ich quex jun p'éel 
horai? 
38Ma' a wenele'ex, payalchi'inene'ex, u ti'al ma' a luubule'ex ti' túuntaj óolal. Tu 
jaajile' le pixano' chuca'an u yóol, ba'ale' le wíinclilo' mina'an u muuk. 
39J bin tu ca'a téen ca j payalchi'inaj táan u ya'alic le t'aano'ob tu yáax a'alajo'. 
40J suunaj tu ca'a téen, ca tu ca'a ilaj táan u wenel u aj canbalo'ob, tumen u 
yicho'obe' táan u múudzul tu yo'olal jach tac u wenelo'ob. Leti'obe' ma' tu 
caxtajo'ob ba'ax u núuco'ob ti'. 
41J bin tu yóox páacac, ca tu ya'alaj ti'ob: Beoraa' wenene'ex, je'elsaba'ex. 
Dzoca'an, u yorail iquil cu bin ku'ubul u Paal Máac tu kab j keban máaco'obe' 
dzo'oc u kuchul. 
42Líikene'ex, cone'ex. Táan u taal le máax cu bin u kubeno'. 

Jesuse' cu ma'achal u ti'al bisbil 
(Mt 26.47-56; Lc 22.47-53; Jn 18.2-11) 

43Ma'ili' dzo'ococ u t'aan Jesuse' ca j kuch Judas, máax jun túul ti' le doce aj 
canbalo'obo'. Tu yéetele' j taal ya'abcach máaco'ob u machmajo'ob máascabo'ob 
yéetel che'ob. J túuxta'abo'ob tumen u nuuctaquil le aj kiino'obo', u aj 
ca'anbesajilo'ob le a'almaj t'aano' yéetel le anciano'obo'. 

44Judas le máax kubico', u dzaama ti'ob jun p'éel chíiculal, tumen tu ya'alaj: Le 
máax quin in dzu'udze' leti'. Mache'ex, yéetel bise'ex ma'alob canantbil. 
45Le ca j kuche', tu nadzajubáa ti' Jesús ca tu ya'alaj ti': Aj ca'anbesaj, aj 
ca'anbesaj. Ca tu dzu'udzaj. 
46Leti'ob túune' tu ma'alob machajo'ob Jesús. 
47Ba'ale' jun túul ti' le yano'ob te'elo' tu jíilpaytaj u máascab ca tu ch'acaj u le' 
u xiquin u palitzil u nojoch le aj kiino'obo'. 
48Jesuse' tu ya'alaj túun ti' le máaco'obo': ¿Jóoke'ex yéetel máascabo'ob yéetel 
che'ob u ti'al a machiquene'ex je'el bix u ma'achal jun túul j oocole'? 
49Sáamsamal yanen ca'ach ichile'ex, táan in ca'ansaj te j kulnajo', mix jun téen 
ta machene'ex u ti'al a bisene'ex. Ba'ale' lela' táan u yúuchul u ti'al u dzo'ocpajal 
le Quili'ich Dzíibo'obo'. 
50Tuláacal túun le aj canbalo'obo' tu p'atajo'ob Jesús tu juunal, ca j púudzo'ob. 

Le j táanquelem xi'ipal j púudzo' 

51Ba'ale' jun túul táanquelem xi'ipal cu bin tu paach Jesuse', u to'omubáa ca'ach 
chéen yéetel u teep'e', j ma'ach xan. 
52Leti' túune' tu p'ataj u tep'e' ca j púudz x ma' nookil. 

Jesús tu táan u múuch'ul le j nuuctaco'obo' 
(Mt 26.57-68; Lc 22.54-55,63-71; Jn 18.12-14,19-24) 

53J bisa'ab túun Jesús tu táan u nojoch le aj kiino'obo', ca j much'laj tuláacal u 
nuuctaquil le aj kiino'obo', le anciano'obo' yéetel u aj ca'anbesajilo'ob le a'almaj 
t'aano'. 
54Ba'ale' Pedroe', quex náach tu tzaypachtilac Jesuse', j taal tac tu táancabil u 
yotoch u nojoch le aj kiino'obo'. Ca j p'áat cutal yéetel le j canan máaco'obo', 
táan u kinticubáa tu tzéel le káako'. 
55U nuuctaquil le aj kiino'ob, yéetel tuláacal u múuch'ul u nuuctaquil le caajo', 
táan u caxtico'ob bix je'el u páajtal u taquico'ob u pool Jesús u ti'al u kubico'ob 
ca quíimsa'ac. Ba'ale' ma' tu kaxtajo'ob mix ba'ali'. 

56Ya'ab máaxo'ob tu li'iksajo'ob tuuso'ob tu yóokol, ba'ale' ma' jun p'éelili'ichaj 
ba'ax tu ya'alajo'obi'. 
57Yaan j líiko'obe' ca tu taco'ob u pool yéetel tuus, táan u ya'alico'ob: 
58To'one' u'uyaj u ya'alic: Tene' bin in ca'aj in jen le kulnaj j beeta'ab tumen 
máaco'oba', tu yóox p'éel kiine' bíin in líikes u láak kulnaj ma' beeta'an tumen 
máaco'obi'. 
59Ba'ale' mix bey jun p'éelchaj ba'ax tu ya'alajo'obi'. 
60U noojoch le aj kiino'obo' j líik chúumuc tuláacalo'obe' ca tu káat chi'itaj ti' 
Jesús: ¿Ma' táan a núuquic mix ba'al? ¿Ba'ax le ba'alo'ob cu ya'ala'al ta 
wo'olala'? 
61Ba'ale' Jesuse' tu macaj u chi'. Ma' tu núucaj mix ba'ali'. U nojoch le aj 
kiino'obo' tu káataj ti' tu ca'a téen, táan u ya'alic: ¿Teech wa le Cristoo', U Paal 
qui'iqui' t'antbil Ku? 
62Jesuse' tu ya'alaj ti': Bey, teen lelo'. Te'ex túune' yaan a wilique'ex u Paal Máac 
culucbal tu no'ojkabil le Ku yaan tuláacal páajtalil ti'o'. Yéetel yaan a wilque'ex 
xan táan u taal ti' u múuyalilo'ob ca'an. 
63U nojoch le aj kiino'obo' tu jataj u nook túun, ca tu ya'alaj: ¿Ba'ax u biilal 
to'on u láak j tac poolo'ob? 
64Te'exe' dzo'oc a wu'uyique'ex bix tu poch'ilac Ku yéetel u t'aano'ob. ¿Ba'ax ca 
tuclique'ex? Tuláacalo'ob tu tucultajo'ob u kubico'ob ti' quíimil. 
65Dze'edzec túune' jo'op' u túubico'ob, yéetel cu pixico'ob u yich Jesús, Cu 
dzo'ocole' cu ja'ajadzico'ob, táan u ya'alico'ob ti': Na'at máax jadzech. Bey xan 
le j canan máaco'obo' tu loxajo'ob tu táan yich. 

Pedroe' cu ya'alic ma' u kaj óol Jesusi' 
(Mt 26.69-75; Lc 22.56-62; Jn 18.15-18, 25-29) 

66Ca'aliquil ti' yaan Pedro táancab te caabalo', j kuch jun túul ti' u x palitzil u 
nojoch le aj kiino'obo'. 

67Ca tu yilaj táan u kinticuba Pedro naadz ti' le káako', tu sen pactaje' ca tu 
ya'alaj ti': Teech xane' táan a máan ca'ach yéetel Jesús le Nazaretilo'. 
68Pedroe' tu núucaj, táan u ya'alic: Ma' in kaj óoli', mix in wojel ba'ax ca 
wa'aliqui'. Ca jóok táancab tu jool bej. Ca j kaaynaj túun jun túul j t'eel. 
69Le x palitzilo' tu pactaj Pedro tu ca'a téen, ca jo'op' u ya'alic ti' le máaxo'ob 
yano'ob te'elo': Le máaca' jun túul ti' leti'obi'. 
70Ba'ale' leti'e' tu ya'alaj tu ca'a téen ma' jaji'. Ca j máan jun súutuque', le 
máaxo'ob yano'ob te'elo' tu ya'alajo'ob tu ca'a téen ti' Pedro: Tu jaajile', teche' 
jun túul ti' leti'ob, tumen teche' galileailech, yéetel ca t'aan je'el bix u t'aan 
leti'obe'. 
71Pedroe' jo'op' túun u kaakas t'anticubáa yéetel u ch'a'achi'itic u kaaba' Junab 
Ku, táan u ya'alic: Ma' in kaj óol le máac ca wa'alique'exo'. 
72Ti' le jun súutuco' le j t'eelo' j kaaynaj tu ca'a téen. Ca ka'aj ti' Pedro le ba'ax 
j a'ala'ab ti' tumen Jesús: Ma'ili' kaaynac ca'a téen le j t'eelo', teche' óox téen 
bíin a wa'al ma' a kaj óoleni'. Le ca tu tucultaj lela', ca jo'op' u yokol. 

San Marcos 15 

Jesús tu táan Pilato 
(Mt 27.1-2,11-14; Lc 23.1-5; Jn 18.28-38) 

1Le ca j sáasjie', u nuuctaquil le aj kiino'obo' tu much'uba'ob yéetel le 
anciano'obo', u aj ca'anbesajilo'ob le a'almaj t'aano' yéetel tuláacal u yéet 
nuuctaquilo'obo'. Ca tu bisajo'ob Jesús kaxa'an, ca tu kubajo'ob ti' Pilato'. 
2Pilatoe' tu káat chi'itaj ti': ¿Teech wa u ajaw le judíobo'? Jesuse' tu núucaj ti': 
Beyo', je'el bix ta wa'alajo'. 
3Le u nuuctaquil le aj kiino'obo' tu tacajo'ob u pool tu yo'olal ya'abcach 
ba'alo'ob. 
4Bey túuno' Pilatoe' tu ca'a káat chi'itaj ti', táan u ya'alic: ¿Ma' ta núuquic mix 
ba'al? Il tu yo'olal buca'aj ba'alo'ob cu taquico'ob a pool. 

5Ba'ale' Jesuse' ma' tu núucaj mixba'ali'. Bey túuno' Pilatoe' ma' tu caxtaj ba'ax 
u tuculti'. 

Jesuse' cu ku'ubul u ti'al ca quíimsa'ac 
(Mt 27.15-31; Lc 23.13-25; Jn 18.38, 19.16) 

6Suuca'an ti' Pilato u jáalkabtic jun túul máac kala'an ti' u kiinilo'ob le 
kiinbesajo', je'el máacalmáac ca káata'ac tumen le máaco'obo'. 
7Kala'an túun jun múuch' yéetel u láak máaco'obe' jun túul máac u kaaba'e' 
Barrabás; lelo'oba' u quíimsmajo'ob wíinico'ob ti' jun p'éel líiksaj óolal. 
8Le máaco'obo' j taalo'ob ca jo'op' u káatico'ob ti' Pilato ca u beet je'el bix 
sucja'anil ti'e'. 
9Pilatoe' tu núucaj ti'ob: ¿A káate'ex ca in jáalkabt u Ajaw le Judiobo'? 
10Tumen leti'e' táan u yilic j ku'ub Jesús tu yo'olal u p'eca'anil tumen le u 
nuuctaquil le aj kiino'obo'. 
11Ba'ale' u nuuctaquil le aj kiino'obo' tu p'u'ujsajo'ob u yóol le máaco'obo' u ti'al 
ca u káato'ob ca jáalkabta'ac Barrabás. 
12Pilatoe' tu káataj ti'ob tu ca'a téen: ¿Ba'ax a káate'ex ca in beet yéetel le ca 
wa'alique'ex u ajaw le judíobo'? 
13Leti'ob túune' tu yawat núucajo'ob: ¡Quiimsa'ac ti' cruz! 
14Pilatoe' tu ya'alaj ti'ob: ¿Ba'ax kaasil u beetmaj? Ba'ale' leti'obe' tu yawat 
a'alo'ob tu ca'a téen: ¡Quíimsa'ac ti' Cruz! 
15Pilatoe' tu yóoltaj túun yantal ma'alob tu táan le máaco'obo' ca tu jáalkabtaj 
Barrabás. Cu dzo'ocol u túuxtic jadzbil Jesuse', tu kubaj u ti'al ca quíimsa'ac ti' 
cruz. 
16Le aj ba'atelo'ob túuno' tu bisajo'ob Jesús tu táancabil le chúumuc najo' ca tu 
láaj much'ajuba'ob tu yicnal. 
17Ca tu búucbesajo'ob yéetel jun p'éel chacjome'en nook, bey xan tu dzajo'ob 
tu pool jun p'éel péet jo'ol jit'a'an yéetel ki'ix. 
18Ca jo'op' u yawtico'ob ti': ¡Papaxkabta'ac u ajaw le judíobo'! 

19Cu dzo'ocole' tu ko'okolajo'ob u pool yéetel jun p'éel che', yéetel tu túubajo'ob; 
xolajo'ob xan tu táan u ti'al u chíinpoltico'ob. 
20Cu dzo'ocol u p'a'astico'obe' tu lukesajo'ob le chacjome'en nook ti'o' ca tu 
dzajo'ob u nook. Cu dzo'ocole' tu jóokesajo'ob u ti'al u quíimsico'ob ti' cruz. 

Si'inic Jesús ti' cruz 
(Mt 27.32-44; Lc 23.26-43; Jn 19.17-27) 

21Jun túul cireneil máac, Simón u kaaba', u taata Alejandro yéetel Rufoe', táan 
u yúul káax, ca tu beetajo'ob u cuchic u cruz Jesús. 
22Tu bisajo'ob Jesús ti' jun p'éel cúuchil u kaaba'e' Golgota, u káat ya'ale' u 
Cúuchil Baaquel Pool. 
23Ca tu dzajo'ob vino ti' xa'akta'an yéetel Mirra, ba'ale' Jesuse' ma' tu yukaji'. 
24Ca tu sinajo'ob Jesús ti' cruz. Le aj ba'atelo'obo' tu bulajo'ob ichilo'ob u nook 
Jesús, u ti'al ca u yilo'ob ba'ax cu bin u ti'alint jujun túulil. 
25Las nueve kiin ca tu sinajo'ob ti' cruz. 
26J dzaab tu yóokol le cruzo' jun p'éel dzíib iquil u tzo'olol ba'ax o'olal cu 
quíimsico'ob. Le dzíibo' cu ya'alic beya': U ajaw le judíobo'. 
27yéetel leti'e' tu sinajo'ob ti' cruz ca'a túul j oocolo'ob, jun túul tu x no'oji', u 
láake' tu x dzíic. 
28Bey dzo'ocbesa'abic le Quili'ich Dzíib cu ya'alic beya': J xo'oc ichil le kaakas 
máaco'obo'. 
29Le máaxo'ob cu máano'obo' cu poch'ico'ob Jesús, cu yúuntico'ob u poolo'ob, 
táan u ya'alico'ob: ¡Je'elo'! Teech ca jenic le kulnajo', yéetel ca líikesic tu ca'a 
téen ichil óox p'éel kiine', 
30tocabáa, éemen ti' le cruzo'. 
31Bey xan u nuuctaquil le aj kiino'obo' yéetel u aj ca'anbesajilo'ob le a'almaj 
t'aano' tu p'a'astajo'ob, táan u ya'alico'ob tu baatzilo'ob: Tu tocaj u láako'ob, 
ba'ale' leti'e' ma' tu páajtal u toquicubáa. 

32Wa le Cristo u ajaw le judíobo', c ilic u yéemel ti' le cruz beoraa', bey túuno' 
je'el c ocsaj óoltique'. J po'och' xan tumen le sina'ano'ob ti' cruz tu yéetelo'. 

Quimic Jesús 
(Mt 27.45-56; Lc 23.44-49; Jn 19.28-30) 

33Le ca j kuch chúumuc kiine', éekjoch'e'enchaj tuláacal lu'um tac las tres u 
binbal kiin. 
34Ti' le horao' Jesuse' tu ka'am a'alaj: Eloi, Eloi, ¿Lama sabactaní? u káat ya'ale': 
In Ku, in Ku. ¿Ba'axten dzo'oc a p'atiquen? 
35Dze'edzec ti' le yano'ob te'elo' tu yu'ubajo'ob lela' ca tu ya'alajo'ob: U'uye'ex, 
táan u t'anic aj bóobat Elías. 
36Jun túul ti' leti'obe' áalcabnaj túun, cu dzo'ocol u ch'ulic jun p'éel esponja 
yéetel su'udz vinoe, tu dzaj ti' jun p'éel chowac che'e, ca tu nadzaj ti' u ti'al u 
yuke, táan u ya'alic: Cha'ex, co'ox ilic wa cu taal Elías éemsic. 
37Jesuse' j ka'am awatnaje' ca j quíimi'. 
38U cortinail le kulnajo' jáat chúumuc, ca'anal tac cabal. 
39Le máax cu canano' wa'alacbal actáan ti' Jesuse', le ca tu yu'ubaj bix awatnajic 
yéetel bix quíimique', tu ya'alaj: Tu jaajile' le máaca' u Paal Ku. 
40Bey xan yaan dze'edzec co'olelo'ob táan u pactico'ob náachil, le ba'ax cu 
yúuchulo'; ichilo'obe' ti' yaan María Magdalena, Salomé, yéetel María u maama 
Jacobo le chichano' yéetel José. 
41Le co'olelo'oba' tu tzaypachtajo'ob, yéetel tu yáantajo'ob Jesús le ca'ach táan 
u xíimbaltic Galileao'. Bey xan yaan ca'ach te'elo' u láak ya'abcach co'olelo'ob j 
bino'ob yéetel Jesús tac Jerusalén. 

Mu'uquic Jesús 
(Mt 27.57-61; Lc 23.50-56; Jn 19.38-42) 

42Ti' le oca'an kiino', tumen u kiinil le nu'uctajilo', u káat u ya'ale', naadz yanil 
u kiinil sábado, 

43J taal José Arimateail, jun túul máac nojoch ichil le u múuch'ul le 
nuuctaquilo'obo', máax táan u pa'atic u ajawil Ku. Ca j ooc x ma' sajaquil tac 
tu'ux yaan Pilato, ca tu káataj u wíinclil Jesús ti'. 
44Pilatoe' ja'ak u yóol ca tu yu'ubaj dzo'oc u quíimil Jesús, ca tu t'anaj le aj 
ba'atelo' u ti'al u káat chi'itic ti' wa tu jaajil beyo'. 
45Le ca j a'ala'ab tumen le aj ba'atel jaaj dzo'oc u quíimile', Pilatoe' tu dzaj le 
wíinclil ti' Joseo'. 
46Josee' tu manaj túun jun p'éel ma'alob sac nooke', ca tu yéemsaj le wíinclilo', 
ca tu to'aj yéetel. Cu dzo'ocole' tu dzaj ti' jun p'éel mucnal pota'an ti' tuunich, 
ca tu balkesaj jun p'éel tuunich tu jool le mucnalo'. 
47María Magdalena yéetel María u maama Josee' tu yilajo'ob tu'ux j mu'uqui. 

San Marcos 16 

U caapúut cuxtal jesús 
(Mt 28.1-10; Lc 24.1-12; Jn 20.1-10) 

1Le ca j máan u kiinil sábadoe', María Magdalena, Salomé yéetel María u 
maama Jacoboe' tu manajo'ob qui'iboc ja' u ti'al u ji'ikabtico'ob u wíinclil Jesús. 
2Jach tu ja'atzcabil u yáax kiinil le semanao', j kucho'ob te j mucnalo', 
dzo'oquili' u jóokol kiine'. 
3Táan u ya'alico'ob tu baatzilo'ob: ¿Máax cu bin lukesic le tuunich yaan tu jool 
le mucnalo'? 
4Ba'ale' le ca tu pactajo'obe' tu yilajo'ob le nojoch tuunich iquil maca'anil ca'ach 
le mucnalo' mina'an tu cúuchil. 
5J ooco'ob te j mucnalo', ca tu yilajo'ob jun túul táanquelem máac culucbal tu 
x no'ojil le mucnalo', u búuquintmaj jun p'éel chowac sac nook, ca ja'ak u 
yóolo'ob. 
6Ba'ale' le ti'e' tu ya'alaj ti'ob: Ma' u ja'akal a wóole'ex. te'exe' táan a 
caxantique'ex Jesús Nazaretil máax j quíimsa'ab ti' cruz. Ba'ale' leti'e' dzo'oc u 
ca'a púut cuxtal. mina'an waye'. Ile'ex le cúuchil tu'ux j dzaabo'. 

7Xeene'ex ca a wa'ale'ex ti' u aj canbalo'ob yéetel ti' Pedroe' leti'e' táan u bin 
táanil ti' te'ex tac Galilea. Ti' can a wile'exi', je'el bix tu ya'alaj te'exo'. 
8Le co'olelo'ob túuno' j bino'ob táan u púudzulo'ob ti' le mucnalo', tumen táan 
u quiquilanquilo'ob jaka'anil u yóolo'ob. Ma' tu ya'alajo'ob mix ba'al ti' mix 
máaqui', tumen j sajacchajo'ob. 

Jesús cu chíicpajal ti' María Magdalena 
(Jn 20.11-18) 

9Cu dzo'ocol u ca'a púut cuxtal Jesús tu ja'atzcabil u yáax kiinil le semanao', j 
chíicpaj táanil ti' María Magdalena, ti' máax tu jóokesaj siete kaakas pixano'ob. 
10Leti'e' j bine' ca tu dzaj u péectzil ti' le máaxo'ob j máano'ob yéetel Jesús, 
máaxo'ob okomtac u yóolo'ob yéetel táan u yokolo'obo'. 
11Le ca tu yu'ubajo'ob cuxa'an Jesús, yéetel dzo'oc u yila'al tumen María 
Magdalenae', ma' tu yocsaj óolto'obi'. 

Jesús cu chíicpajal ti' ca'a túul u aj canbalo'ob 
(Lc 24.13-35) 

12Cu dzo'ocol lela', Jesuse' chíicpaj jela'an ti' ca'a túul u aj canbalo'ob táan u 
bino'ob xíimbalil káax. 
13Leti'obe' j bino'ob ca tu dzajo'ob u péectzilil ti' le u láak j canbalo'obo'. Ba'ale' 
mix u t'aan leti'ob ocsaj óolta'abi'. 

Jesuse' cu dzáic meyaj ti' u aj canbalo'ob 
(Mt 28.16-20; Lc 24.36-49; Jn 20.19-23) 

14Cu dzo'ocole' Jesuse' chíicpaj ti' u once aj canbalo'ob, ca'aliquil culucbalo'ob 
te j mesao'. Ca tu keyajo'ob tu yo'olal u x ma' ocsaj óolalilo'ob yéetel tu yo'olal 
u chichil u pucsi'ikalo'ob, tumen ma' tu yocsaj óoltajo'ob u t'aan le máaxo'ob 
dzo'oc u yilico'ob leti'e' ca'a púut cuxa'an. 
15Ca tu ya'alaj ti'ob: Xeene'ex ti' tuláacal yóokolcaab, yéetel tze'ecte'ex u 
ma'alob péectzil le tocsajila' ti' tuláacal máac. 
16Le máax cu yocsaj óoltic yéetel cu yocja'e, cu to'ocol. Ba'ale' le máax ma' tu 
yocsaj óoltique', cu xot kinta'al. 

17Le chíiculalo'ob cu bin ilbil ti' le máaxo'ob tu yocsaj óolo'obo', leti' lelo'oba': 
Tin kaaba' bíin u jóokeso'ob kaakas pixano'ob; yaan u t'anico'ob túumben 
t'aano'ob; 
18wa cu machico'ob caano'ob yéetel wa cu yukico'ob loolob ukule', ma' táan u 
yúuchul mix jun p'éel loob ti'ob. Bey xan yaan u dzáic u kabo'ob yóokol le 
koja'ano'obo', lelo'oba' cu yutztalo'ob. 

Jesús cu bin ca'an 

19Cu dzo'ocol u t'aan yéetelo'obe', Yuumtzil Jesuse' j bisa'ab ca'an, ca j culaj tu 
x no'oj kabil Ku. 
20Leti'ob túune' jóoko'ob, ca tu tze'ecto'ob le ma'alob péectzil tuláacal tu'uxo', 
Yuumtzile' tu yáantajo'ob, bey xan tu jaajcuntaj le ma'alob péectzilo' yéetel le 
chíiculalo'ob tu beetajo'. Ca béeyac. 

San Lucas 

San Lucas 1 

Dzíib u ti'al Teófilo 

1Ya'ab máaco'ob dzo'oc u yóoltico'ob u dzíibtico'ob tu tzoolol le ba'ax úuchla'aj 
ichilo'ona', 
2je'el bix tu ca'ansijilac to'on le máaxo'ob, tu yilajo'ob tu yáax chuun, yéetel 
áantajnajo'ob xan ti' u tze'equil le ma'alob péectzilo'. 
3Bey xan teen dzo'oc in láaj káat péectziltic yéetel jaj óolal tu yáax chuun, 
yéetel ma'alob in wilic xan in dzíibtic tu tzoolol ti' a tzicbe'enil, Teófilo, 
4tu yo'olal a ma'alob kaj óoltic u jaajil le ba'ax dzo'oc u ca'ansa'al techo'. 

Jun túul ángel cu dzáic u péectzil u síijbal Juan 

5Ca'aliquil Herodes u ajawil Judea, cuxa'an ca'ach jun túul aj kiin Zacarías u 
kaaba', ti' yaan ti' u múuch'cabil Abiase'. U yatane' Elizabet u kaaba', ti' u 
ch'i'ibal aj kiin Aarón u taal xan. 
6Tu ca'a túulalo'ob toj u cuxtalo'ob tu táan Ku, yéetel xan cu dzo'ocbesico'ob u 
túuchi'i t'aan yéetel u ya'almaj t'aano'ob Yuumtzil; bey túuno' ti' mixba'al cu 
páajtal u si'ipilcunta'alo'ob. 
7Ba'ale' Mina'an u paalalo'ob, tumen Elizabete' ma' tu páajtal ca'ach u yantal u 
paal, cu dzo'ocol xane' tu ca'a túulalo'ob dzo'oc u jach nuxibtalo'ob. 
8Le ca j kuch u kiinil u meyaj Zacarías ti' aj kiinil tu táan Ku, 
9je'el bix suucja'anil ichil le aj kiino'obo', Zacaríase' tu jóokesaj ti' bul u yocol 
tu kulnaj Yuumtzil u ti'al u tóoquic poom. 
10Ca'aliquil táan u tóoca'al le poomo', tuláacal le máaco'obo' táan u payalchi'ob 
táancab. 
11Chíicpaj túun ti' Zacarías jun túul u ángel Yuumtzil, wa'alacbal tu x no'oj u 
cúuchil tu'ux cu tóoca'al poom. 

12Le ca tu yilaj le ángelo', Zacaríase' ma' tu caxtaj ba'ax u beeti', yéetel sen 
sajacchaji'. 
13Ba'ale' le ángelo' tu ya'alaj ti': Zacarías, ma' a ch'a'ic sajaquil tumen Kue' dzo'oc 
u yu'ubic a payalchi', a watan Elizabete' bíin u ca'aj yantal u chaan pal, Juan 
bíin a dzáa u kaaba'inte. 
14Yaan u yantal teech nojoch qui'imac óolal, yéetel ya'ab máaco'ob bíin 
qui'imacchajac u yóolo'ob tu yo'olal u síijbal. 
15Tumen a paale' bíin nojochchajac tu táan ku. Ma' bíin u yuk vinoi' mix anis, 
bíin chu'upuc yéetel Quili'ich Pixan ma'ili' síijique'. 
16Yaan u beetic u sutkajal ya'ab u máaquilo'ob Israel tu yicnal Yuumtzil u Dios 
leti'ob. 
17Juane' yaan u bin táanil ti' Yuumtzil, yaan u yantal u Pixan yéetel u páajtalil 
aj bóobat Elías ti'. Beyo' bíin u dzáa ti' Taatatzilo'ob jéedzel óolal yéetel u 
paalal, tu yo'olal xan le ma' u'uyaj t'aano'obo' ca u cano'ob u yu'ubo'ob t'aan. 
Bey cun u nu'uctil ti' le máaco'obo' u ti'al u kamico'ob Yuumtzil. 
18Zacaríase' ca tu káat chi'itaj ti' le ángelo': ¿Bix je'el u páajtal in jach ojéeltic 
lela'? Tumen tene' jach ch'ija'anen, bey xan in watan. 
19Le ángelo' ca tu núucaj ti': Ten Gabriel, tu meeyjul Ku yanen, leti' túuchi'iten 
u ti'al in t'anech ca in dzáa teech le ma'alob péectzila'. 
20Ba'ale' tumen ma' ta wocsaj ta wóol ba'ax tin wa'alaj teche' bin a ca'aj p'áatal 
tootech, ma' túun páajtal a t'aan tac quéen síijic a paal, lela' bíin dzo'ocpajac 
jach tu kiinil. 
21Ca'aliquile' le máaco'obe' ti' yano'ob te táancabo' táan u pa'atico'ob Zacarías, 
jaka'an u yóolo'ob dzo'oc u sen xáantal ichil le kulnajo'. 
22Le ca jóok Zacaríase', ma' páatji u t'aan yéetelo'obi', ca tu na'ato'ob túune' tu 
yilaj jun p'éel chíiculal ichil le kulnajo', chéen yéetel béebech' kab cu t'aan 
yéetelo'ob, tumen dzo'oc u p'áatal tootil. 
23Le ca j chúucpaj u kiinilo'ob u meyaj Zacarías te j kulnajo' bin tu yotoch. 

24Cu dzo'ocol lela' Elizabet u yatane' koja'anchaj ti' chaan pal, ma' jóok cinco 
meses ichil u yotochi', tumen táan u tucultic: 
25Yuumtzile' tu beetaj teen lela' ti' le kiino'oba' tu yo'olal ma' in 
cúulpachcunta'al tumen máaco'ob. 

Jun túul ángel cu dzáic u péectzilil u síijbal Jesús 

26Tu seis mesese', Kue' tu túuxtaj ángel Gabriel ti' jun p'éel u caajil Galilea, 
Nazaret u kaaba', 
27u ti'al u xíimbalt jun túul sujuy x ch'úupal, María u kaaba', leti'e' u núucmaj 
u dzo'ocol u beel yéetel jun túul xiib, José u kaaba', ti' u ch'i'lancabil Ajaw 
David. 
28Le ángelo' j ooc te tu'ux yano' ca tu ya'alaj ti': ¡Quin tziquiquech, jach x 
kambe'enchaja'anech! Yuumtzil yaan ta wéetel, Ku dzo'oc u qui' t'antiquech 
ichil tuláacal co'olelo'ob. 
29Ba'ale' leti'e' le ca tu yilaj le ángelo', ja'ak yóol tu yo'olal le ba'axo'ob cu 
ya'alico', ca jo'op' u tucultic ba'axten cu tzi'iquil beyo'. 
30Le ángelo' ca tu ya'alaj ti': María, ma' a sajactal, tumen dzo'oc a lúubul utzil 
tu táan Ku. 
31Je'el túuna' bin a ca'aj koja'antal ti' chaan pal yéetel yaan u yantal jun túul a 
j xibil paal, Jesús can a dzáa u kaaba'inte. 
32Leti'e' yaan u jach nojochtal, bíin t'aanac xan u paal Ku le j sen ca'analo', 
yéetel xan Ku Yuumtzil cun j beetic ajawi je'el bix David u taatae', 
33tu yo'olal u beetic jalachil yóokol Israel mantadz. U jalachile' mix bikin bíin 
xu'uluc. 
34María túune' ca tu káat chi'itaj ti' le ángelo': ¿Bix túun bíin úuchuc lela'? 
Tumen mina'an in wíicham. 
35Le ángelo' ca tu núucaj ti': Quili'ich Pixan cun taal ta woocol, u páajtalil sen 
ca'anal Junab Ku to'iquech bey yéetel jun p'éel múuyale'. Le beetic xane' le 
quili'ich chaan pal cun síijilo' yaan u t'aanal u Paal Ku. 

36Bey xan a láak Elizabet bíin u ca'aj yantal u chaan pal quex tumen dzo'oc u 
ch'íijil. Je'el túuna' le máax cu ya'ala'al ca'ach ma' tu páajtal u yantal u paalale' 
dzo'oc seis meses koja'anchajac ti' chaan pal. 
37Tumen mixba'al talam ti' Yuum Ku. 
38María tu ya'alaj túun: Tene' u x palitzilen Yuumtzil; u beet Ku tin wéetel je'el 
bix dzo'oc a wa'alic tena'. Cu dzo'ocol lela' ca j bin le ángelo'. 

María cu xíibaltic Elizabet 

39Ti' le kiino'obo' j bin María tu séeblaquil ti' jun p'éel caaj yaan tu pu'uquil 
Judea, 
40ca j ooc tu yotoch Zacaríase' ca tu dzicaj Elizabet. 
41Le ca tu yu'ubaj Elizabet u tzi'iquile', le chaan palo' j péecnaj ichil leti', ca j 
chu'up xan tumen Quili'ich Pixan. 
42Ca túun jach ka'am t'aanaje' ca tu ya'alaj: Dzo'oc u jach qui' t'antiquech Ku 
ichil tuláacal co'olelo'ob, yéetel dzo'oc xan u qui' t'antic a paal cun síijilo'. 
43¿Máaxen teen u ti'al ca taalac u xíimbalten u maama in Yuumtzil? 
44Tumen chéen p'elac úuchic in wu'uyic a tziquiquene', in paale' j péecnaj yéetel 
qui'imac óolal ichilen. 
45Qui' a wóol teech tumen ocsaj óolnajech, tumen bíin u ca'aj a dzo'ocbesic 
ba'ax u ya'almaj Yuumtzil. 
46Je'el túuna' tu ya'alaj María: In pixane' cu qui' t'antic Yuumtzil. 
47in pucsi'ikal xane' cu qui'imactal u yóol ti' Ku in Tocsajil. 
48Tumen Kue' dzo'oc u pactic u yóotzilil u x palitzil, bejela'a' túune' tuláacal 
máaco'ob ti' tuláacal kiine' yaan u ya'alico'ob jach qui'imac in wóol; 
49Tumen le j páajtalil Kue' dzo'oc u beetic nucuch ba'alo'ob ti' teen. ¡Quili'ich u 
kaaba'! 
50Mantadz yaan u ch'a'ic óotzilil ti' máaxo'ob sajaco'ob ti' leti'. 

51Nucuch meyajo'ob dzo'oc u beetic; tu ki'itbesaj le máaxo'ob cu nojba'alcunsic 
yóol u pucsi'ikalo'obo', 
52tu luksaj le páajtalilo'ob tu cúuchilo'obo', ca tu líikesaj le cabal u yóolo'obo'. 
53Tu na'ajcuntaj le wi'ijo'obo' yéetel ma'alob ba'alo'ob, ca tu túuxtaj le 
ayikalo'obo' yéetel mixba'al. 
54Tu yáantaj u caajil Israel u palitzil, j ka'aj u ch'a'ic óotzilil ti'. 
55Je'el bix tu dzáaj u t'aan ti' c taataobe', ti' Abraham yéetel u ch'i'ilancabil u 
ti'al mantadz. 
56Ca j p'áat María yéetel Elizabet míin óox p'éel winal, cu dzo'ocole' ca j suunaj 
tu yotoch. 

U síijbal Juan Bautista 

57Ca j kuch u kiinil ti' Elizabet u síijsaje', ca j yanchaj u chaan pal. 
58Le caja'ano'ob naadz ti', bey xan u láaktzilo'obe', qui'imacchaj yóolo'ob yéetel 
leti' le ca tu yojéelto'ob Ku dzo'oc u ye'esic ti' u jach utzil. 
59Tu ocho kiino'ob ti' le chaan palo' ca j bino'ob u súutkupto'ob. U káato'ob 
ca'ach u dza'ob u kaaba' Zacarías ti', tumen bey u kaaba' u taata. 
60Ba'ale' u maama tu ya'alaj: Ma'. Juan cun u kaaba'inte. 
61Leti'ob túune' ca tu ya'alajo'ob: ¿Ba'axten? Mix máac ichil a láaktzilo'ob bey 
u kaaba'o'. 
62Ca j káata'ab túun yéetel béebech' kab ti' u taata le chaan palo' tu yo'olal u 
yojéeltico'ob ba'ax kaaba'il u káat u dzáa ti'. 
63U taata túune' ca tu káataj jun xóot' jajay che' u ti'al u dzíib, ca tu dzíibtaj: U 
kaaba'e Juan. Tuláacalo'ob ja'ak u yóolo'ob tu yo'olal lela'. 
64Tu séeblaquil Zacaríase' páatchaj u t'aan tu ca'a téen, ca jo'op' u qui'iqui' 
t'antic Ku. 
65Tu yo'olal lela' tuláacal le caja'ano'ob naadz ti'obe' ja'ak u yóolo'ob, ca jo'op' 
u tzicbalta'al ti' tuláacal u lu'umil u pu'uquil Judea le ba'ax dzo'oc u yúuchula'. 

66Tuláacal le máaxo'ob tu yu'ubajo'ob lela' tu sen tucultajo'ob ca tu káato'ob tu 
baatzilo'ob: ¿Máax túun le chan xi'ipala'? Tumen jach qui' t'anta'an tumen 
Yuumtzil. 

U kay zácarias 

67Zacarías u taata Juane', chuup yéetel Quili'ich Pixane', T'aanaj je'el bix 
dza'abic ti' tumen Ku ca t'aanaque': 
68Qui'iqui' t'anta'ac Yuumtzil u Ku Israel, tumen dzo'oc u taal ti' to'on u caajal 
yéetel dzo'oc u toquico'on. 
69Dzo'oc u dzáic ti' to'on jun túul tocsajil, nojoch u páajtalil ichil u 
ch'i'ilancabilo'ob David u palitzil. 
70Bey úuchic u ya'alic yéetel u quili'ich aj bóobato'ob ti' le úuchben kiino'obo'. 
71Yaan u toquico'on ti' c aj p'eeco'ob yéetel ti' tuláacal le máaxo'ob ch'a'a 
p'ectico'ono'. 
72Yaan xan u ch'a'ic óotzilil ti' c úuchben láako'ob yéetel ma' bíin tu'ubuc ti' u 
quili'ich t'aani'. 
73Lela' leti' le t'aan tu dzáaj Ku ti' Abraham c taata. 
74Tumen bíin u ca'aj u toco'on ti' c aj p'eeco'ob u ti'al ma' c ch'a'ic sajaquil c 
meyajtic, 
75ich quili'ichil yéetel kub óolal tuláacal u kiinilo'ob c cuxtal. 
76Teche' in paal, bíin t'aanaquech u aj bóobat le j sen ca'anal Junab Kuo', tumen 
bíin xi'iquech táanil ti' Yuumtzil u ti'al a nu'ucbesic u beelo'ob, 
77yaan a beetic xan u kaj óolta'al tumen u caajal le tocsajil tu yo'olal u sa'atsajil 
kebano'ob. 
78Tumen ti' u yaacunaj yéetel u ch'a'a óotzilil c Kue' cu dzáic to'on u kiinil jun 
p'éel túumben sáastal ti' ca'an u taal, 
79u ti'al u sáasilcuntic le yano'ob ichil éekjoch'e'enil bey xan ti' u bo'oyil 
quíimilo', yéetel u ti'al u dzáic c ooc tu bejil jéedzel óolal. 

80Le túun le chan xi'ipalo' táan u nojochtal yéetel táan u sen yantal u muuk u 
pixan. yéetel cajlaj ti' x tocoy lu'umo'ob tac ca j kuch u kiinil u ye'esicubáa ti' 
u caajil Israel. 

San Lucas 2 

Síijic jesús 
(Mt 1.18-25) 

1Ti' le kiino'obo' Augusto tu ya'alaj ca beeta'ac jun p'éel censo ti' tuláacal le 
lu'um tu'ux leti' emperadoro'. 
2Le yáax censoa' beeta'ab ca'aliquil Cirenio u jalachil Siria. 
3Tuláacal máax yanji' u bin tu caajal u ti'al ca dzíibta'ac u kaaba'i. 
4Le o'olal túune' Josee' jóok Nazaret, jun p'éel u caaj tu lu'umil Galilea, ca j bin 
tu lu'umil Judea tu caajil Belén tu'ux sijnal David, tumen Josee' ti' u 
ch'i'ilancabil David u taal. 
5J bin Belén ca dzíibta'ac u kaaba' yéetel María le máax núucmail dzo'ocol beel 
yéetele', máax xan koja'an ti' chaan pal. 
6Ca'aliquil ti' yano'ob Belene' j kuch u kiinil u síijsaj María. 
7Te'elo' tu síijsaj u yáax paal ca tu báadz tep'taj yéetel jajay nook, ca tu 
chicunsaj tu'ux cu tzéenta'al wacax, tumen ma' yanchaj cúuchil u ti'alo'ob tu 
najil u'ula'obi'. 

Angelo'ob yéetel j canan tamano'ob 

8Yaan ca'ach j canan tamano'ob naadz Belén cu máansico'ob áakab te j káaxo' 
tu'ux cu canatico'ob u j tamano'ob. 
9Tu séeblaquil chíicpaj ti'ob jun túul u ángel Yuumtzil yéetel léembalnaj xan u 
nojbe'enil Yuumtzil tu bakpacho'ob ca jach sajacchajo'ob. 
10Ba'ale' le ángelo' tu ya'alaj ti'ob: Ma' a sajactale'ex, tumen táan in taasic te'ex 
jun p'éel ma'alob péectzil, lela' bíin u qui'imaccuns yóol tuláacal máac: 
11Bejela'e' j síij tu caajal David jun túul j tocsajil a ti'ale'ex, Cristo Yuumtzil. 

12U chíiculale' bíin a wile'ex le chaan palo' báadz tep'ta'an yéetel jajay nook, 
chicunsa'an tu'ux cu tzéenta'al wacax. 
13Tu séeblaquil ca j chíicpaj tu tzéel le ángelo' ya'ab u ángelilo'ob ca'an, táan 
ca'ach u qui'iqui' t'antico'ob Ku, táan u ya'alico'ob: 
14Nojbe'enil ti' Yuum Ku tu ca'anilo'ob, yéetel ti' lu'ume' jéedzel óolal ti' 
wíinico'ob máaxo'ob cu qui'imaccunsa'al yóolo'ob yéetel u yutzil. 
15Le ca'aj suunaj túun le ángelo'ob te j ca'ano', le j canan tamano'obo' ca tu 
ya'alaj tu baatzilo'ob: Co'one'ex tac Belén ca c il ba'ax dzo'oc u yúuchula', le xan 
dzo'oc u beetic x ojéeltic Yuumtzila'. 
16Áalcabil binico'ob ca tu yilajo'ob María yéetel José yéetel le chaan pal 
chilicbal te tu'ux cu tzéenta'al wacaxo'. 
17Le ca tu yilajo'obe', tu tzicbalto'ob le ba'ax a'ala'ab ti'ob tumen le ángel tu 
yo'olal le chaan palo', 
18tuláacal túun le máaxo'ob tu yu'ubo'ob le ba'ax tu ya'alaj le j canan 
tamano'obo' ja'ak u yóolo'ob. 
19Ba'ale' Maraíe' tu ta'acaj tuláacal le ba'alo'obo' tu pucsi'ikal táan u tuucul tu 
yo'olal. 
20Le túun le j canan tamano'obo' j suunajo'ob táan u nojbe'encunsico'ob Ku 
yéetel táan u qui'iqui' t'antico'ob tu yo'olal tuláacal le ba'alo'ob tu yu'ubajo'ob 
yéetel tu yilajo'obo', tumen tuláacal j úuch je'el bix a'ala'abic ti'obe'. 

Yáax bisa'abic Jesús ti' kulnaj 

21Tu ocho kiino'ob síijic le chaan palo' súutkupta'abi', ca j dza'ab xan u kaaba'e 
Jesús, je'el bix tu ya'alaj le ángel ma'ili' koja'anchajac María ti' chaan pale'. 
22Le ca j kuch u kiinil u yutztalo'ob je'el bix u ya'almaj t'aan Moisese', j bisa'ab 
le chaan palo' tu caajil Jerusalén u ti'al dza'abal tu táan Yuumtzil. 
23Tu beeto'ob lela' tumen tu ya'almaj t'aan Yuumtzile' dzíiba'an: Tuláacal yáax 
j xibil paal cu síijile' yaan u jun páaycunsa'al u ti'al Yuumtzil. 

24J bino'ob túun u dza'ob le siibal cu ya'alic u ya'almaj t'aan Yuumtzil: ca'a túul 
mucuy wa ca'a túul tzuutzuy. 
25Cajacbal Jerusalén ti' le kiino'obo' jun túul máac, Simeón u kaaba'. Jun túul 
máac jach utz, cu kultic Ku táan xan u pa'atic u to'ocol u caajil Israel. Quili'ich 
Pixan ti' yaan yéetel Simeone', 
26u ya'almaj ti'e' ma' bíin quíimic ma'ili' u yil Cristo le máax bíin túuxta'ac 
tumen Yuumtzil. 
27Le máaca' dza'ab tu tuucul tumen Quili'ich Pixan ca xi'ic kulnaj; Le ca j 
taasa'ab Jesús tumen u taataob te kulnaj u ti'al u beeta'al ti' je'el bix u ya'alic le 
a'almaj t'aano', 
28Simeone' tu ch'a'aj le chaan pal u méeko', ca tu qui'iqui' t'antaj Ku, táan u 
ya'alic: 
29Yuumtzil bejela'e' cu páajtal a cha'ic in quíimil ti' jéedzele', tumen dzo'oc a 
dzo'ocbesic ba'ax a wa'almaj ti' teen a palitzil. 
30Dzo'oc in wilic yéetel in wicho'ob le j tocsajil 
31ta túuxtaj tu táan tuláacal máaco'obo'. 
32Leti' le sáasil bíin u sáasilcunt le máaxo'ob ma' Israel u caajalo'obi', bey xan 
bíin u dzáa nojbe'enil ti' a caajal Israel. 
33José yéetel u maama Jesuse' ja'ak u yóolo'ob tu yo'olal le ba'ax tu ya'alaj 
Simeón tu yo'olal le chaan palo'. 
34Simeón túune' tu dzáaj u qui' t'aanil ti'ob yéetel tu ya'alaj xan ti' u maama 
Jesús: Ile, le chaan pala' dza'an u ti'al u beet u lúubul wa u líikil ya'ab máaco'ob 
ti' Israel. Leti'e' jun p'éel chíicul ma' túun j kambil tumen ya'ab máaco'ob; 
35bey túuno' bíin ojéelta'ac ba'ax cu tucultic jun túul máac tu pucsi'ikal. A ti'al 
teche' tuláacal le ba'alo'oba' bey jun p'éel táadz máascab u ti'al u táadzmáans a 
pixan. 

36Te'elo' ti' yaan ca'ach jun túul co'olel cu dzáic ojéeltbil ba'ax u káat Ku, Ana 
u kaaba', u x ch'úupal Fanuel ti' u ch'i'ibal Aser. Dzo'oc u ch'íijil. J dzo'oc u beel, 
ba'ale' siete ja'abo'ob cajlaj yéetel u yíicham. 
37Bejela'a' túune' ochenticuatro ja'abo'ob quíimic u yíicham. Ma'atech u jóokol 
ti' le kulnajo', ba'ale' yéetel kiin yéetel áakab táan ca'ach u meyajtic Yuumtzil 
yéetel su'ukin yéetel payalchi'. 
38Anae' j taal jach tu yorail, ca tu dzáaj nib óolal ti' Yuum Ku yéetel t'aanaj tu 
yo'olal le chaan pal ti' tuláacal le máaxo'ob cu pa'atico'ob ca'ach u tocsajil 
Jerusaleno'. 

Sutbal Nazaret 

39Le ca j dzo'oc u dzo'ocbesico'ob ba'ax cu ya'alic u ya'almaj t'aan Yuumtzile', 
ca j suunajo'ob Galilea tu caajil Nazaret u caajalo'ob. 
40Le túun le chaan palo' táan u nojochtal, táan u jach antal u muuk bey xan u 
na'at, yéetel táan u qui' t'anta'al tumen Ku. 

Chan xi'ipal Jesús cu bin kulnaj 

41U taataob Jesuse' cu bino'ob ca'ach Jerusalén tuláacal ja'abo'ob u ti'al u 
kiinbesico'ob Pascua. 
42Le ca j yanchaj doce ja'abo'ob ti' Jesuse', tuláacalo'ob j bino'ob Jerusalén je'el 
bix suuquil u kiinbesico'obe'. 
43U ti'al u suutbalo'ob leti'ob dzo'oc le kiinbesajo', Jesuse' j p'áat Jerusalén, mix 
u maama mix José tu yojéeltajo'ob. 
44Tu tuclajo'obe' táan ca'ach u taal Jesús ichil le ya'ab máaco'obo'. Bey túuno' 
xíimbalnajo'ob jun p'éel kiin, ba'ale' le ca tu yóoltajo'ob u caxto'ob ichil u 
láaktzilo'ob yéetel u kaj óolalo'obe', 
45ma' tu yilajo'obi', ca túun suunajo'ob u caxto'ob Jerusalén, 
46Tu yóox p'éel kiin ca tu nuptanto'ob te j kulnajo', culucbal ichil u aj 
ca'anbesajilo'ob le a'almaj t'aano', táan u yu'ubic ba'ax cu ya'alico'ob yéetel táan 
u káat chi'itico'ob. 

47Tuláacal le tu yu'ubajo'ob u t'aano' ja'ak u yóolo'ob, tumen jach sen yaan u 
na'at, yéetel tu yo'olal u nuuquil le káat chi'ob beeta'ab ti'o'. 
48Le ca j ila'ab tumen u taataobe', ja'ak u yóolo'ob; u maama túune' tu ya'alaj 
ti': in j xibil paal, ¿ba'axten ta beetaj to'on lela'? A taata yéetel tene' dzo'oc c 
sen caxtiquech yéetel yaayaj óolal. 
49Jesús tu ya'alaj ti'ob: ¿Ba'axten ca caxtiquene'ex? ¿Ma' wa a wojele'ex ti' u 
ba'alilo'ob in Taata unaj in wantali'? 
50Ba'ale' leti'obe' ma' tu na'atajo'ob le ba'ax tu ya'alajo'. 
51Ca túun j suunaj tu yéetelo'ob tac Nazaret, láili' cu sen u'uyaj t'antico'obe'. U 
maamae' táan u ta'aquic tu pucsi'ikal tuláacal le ba'alo'oba'. 
52Ca'aliquile' táan u bin u nojochtal Jesús ti' u wíinclil yéetel ti' u yojéelaj, 
kambe'en xan tu táan Ku yéetel tu táan máaco'ob. 

San Lucas 3 

Juan Bautista cu tze'ec te x tocoy lu'umo' 
(Mt 3.1-12; Mc 1.1-8; Jn 1.19-28) 

1Tu quince ja'abil u jalachil emperador Tiberio, Poncio Pilato u jalachil Judea, 
Herodes u jalachil Galilea, Felipe u sucu'une' u jalachil Iturea yéetel Traconite, 
Lisanias u jalachil abilinia. 
2Anas yéetel Caifase' u nojochilo'ob le aj kiino'obo'. Kue' tu dzaj jun p'éel 
péectzil te x tocoy lu'umo' ti' Juan u paal Zacarías. 
3Juane' máan tuláacal tu'ux tu jáal u ja'il Jordán, táan u ya'alic ti' le máaco'obo' 
unaj u yocja'ob yéetel u kexic u tuuculo'ob tu yo'olal u sa'atsa'al u si'ipilo'ob. 
4Lela' j úuch je'el bix tu dzíibtaj aj bóobat Isaías: Cu yu'ubal u t'aan jun túul 
máac cu ka'am t'aan x tocoy lu'um: Nu'ucte'ex u beel Yuumtzil, beete'ex jun 
p'éel toj bej ti'. 
5Tuláacal cabal lu'um bíin bu'ut'uc, tuláacal pu'uc yéetel ca'anal lu'ume' bíin 
éemsa'ac, le looloch bejo'obo' bíin tojquinta'aco'ob, le koklemac bejo'obo' bíin 
táaxcunta'aco'ob. 

6Yéetel tuláacal yóokolcaab cun u yil le tocsajil cu dzáic Kuo'. 
7Le quéen jóokoc ca'ach le máaco'ob u ti'al u dza'abal ocja' ti'ob tumen Juane', 
leti'e' cu ya'alic ti'ob: ¡U ch'i'ibale'ex cano'ob! ¿Máax a'al te'ex ca púudzuque'ex 
ti' le nojoch jaadz cu náadzalo'? 
8Xíimbalnene'ex tu beel u ti'al ca ila'ac jach tu jaajil dzo'oc a kexic a tuucule'ex, 
chéen ba'ale' ma' a wa'alique'ex: To'one' u paalalo'on Abraham. Tumen tu jaajil 
quin wa'alic te'exe' tac ti' le tuunicho'oba' Kue' je'el u páajtal u líiksic paalalo'ob 
u ti'al Abraham. 
9Le báato' dzo'oc u ja'abal u ti'al u ch'a'acal le che'obo'. Tuláacal che' ma' tu 
dzáic ma'alob icho'obe', cu ch'a'acale' cu tóoca'al ti' káak. 
10Le máaco'ob túuno' tu káato'ob ti': ¿Ba'ax túun unaj c beetic? 
11Juan tu núucaj ti'ob: Le máax yaan ca'a p'éel u nooke', unaj u dzáic jun p'éel 
ti' le máax mina'an mix jun p'éel ti'o'; bey xan le máax yaan ba'al u jaante', unaj 
u múul jaantic yéetel le máax mina'an ti'o'. 
12J taalo'ob xan dze'edzec ti' le j kam páatan u ti'al ca dza'abac ocja' ti'ob, ca tu 
káat chi'ito'ob ti' Juan: Aj ca'anbesaj, ¿ba'ax unaj c beetic to'on? 
13Juane' ca tu ya'alaj ti'ob: Tza'ex chéen le cu ya'alic le a'almaj t'aano'. 
14Bey xan dze'edzec soldado'ob tu káat chi'ito'ob ti': Cux to'on, ¿ba'ax unaj c 
beetic? Leti'e' tu núucaj ti'ob: Ma' a luksique'ex mixba'al ti' mix máac, mix tu 
yo'olal yaayaj t'aan mix yéetel tacpool tu yo'olal ba'ax ma' u beeti', yéetel 
qui'imacchajac a wóole'ex yéetel a bo'olale'ex. 
15Le máaco'ob túuno' táan u sen tucultico'ob ca'ache' wa Juane' leti' Cristo, 
16ba'ale' Juane' ca tu ya'alaj ti' tuláacalo'ob: Tene' tu jaajile' quin dzáic te'ex 
ocja' yéetel ja', ba'ale' táan u taal jun túul bíin u dzáa te'ex ocja' yéetel Quili'ich 
Pixan yéetel káak. Leti'e' maanal tip'a'anil u páajtalil ti' teen, ti' máax ma' táan 
in najmatic in wach'ic u táab u xanab. 
17U machmaj u x piquit u ti'al u pictic trigo tu yo'olal u tzelic ti' u sóol. Bíin u 
dzáa le trigo tu ch'iilo', ba'ale' bíin u tóoc u sóol ti' káak mix bikin bíin tu'upuc. 

18Bey túuna' yéetel u láak ya'abcach tzol xiquino'obe', Juane' táan u tze'ectic le 
ma'alob péectzil ti' le máaco'obo'. 
19Tu keyaj xan jalach Herodes tumen cajacbal yéetel Herodías u yatan Felipe u 
sucu'un, yéetel tu yo'olal u láak ba'alo'ob kaastac u beetmaj ca'achi'. 
20Ba'ale' Herodese' tu beetaj u láak ba'al jach kaas: tu kalaj Juan ti' kalab naj. 

Bix úuchic u yocja' Jesús 
(Mt 3.13-17; Mc 1.9-11) 

21Ma'ili' úuchuc le je'ela', ca'aliquil táan u dzáic ocja' Juan ti' tuláacal le 
máaco'obo', taal xan Jesús ca j dza'ab ocja' ti', ca'aliquil túun táan u payalchi'e', 
le ca'ano' je'ekabchaji. 
22Le túun le Quili'ich Pixano' j éem tu yóokol bey jun túul palomae', ila'abi 
yéetel j u'uya'ab jun t'aan te j ca'ano', táan u ya'alic: Teech in yaabilaj Paal, jach 
qui'imac in wóol ta wo'olal. 

U ch'i'ilancabilo'ob Jésucristo 
(Mt 1.1-17) 

23Yaan míin treinta ja'abo'ob ti' Jesús ca tu cáajsaj u meyaj. Leti'e' tuculta'ab 
ca'ache' u paal José, Josee' u paal Elí, 
24u paal Matat, u paal Leví, u paal Melqui, u paal Jana, u paal José, 
25u paal Matatías, u paal Amós, u paal Nahum, u paal Esli', u paal Nagai, 
26u paal Maat, u paal Matatías, u paal Semei, u paal José, u paal Judá, 
27u paal Joanán, u paal Resa, u paal Zorobabel, u paal Salatiel, u paal Neri, 
28u paal Melqui, u paal Adi, u paal Cosam, u paal Elmodam, u paal Er, 
29u paal Josué, u paal Eliezer, u paal Jorim, u paal Matat, 
30u paal Leví, u paal Simeón, u paal Judá, u paal José, u paal Jonam, u paal 
Eliaquim, 
31u paal Melea, u paal Matata, u paal Natán, 
32u paal David, u paal Isai, u paal Obed, u paal Booz, u paal Salmón, u paal 
Naasón, 

33u paal Aminadab, u paal Aram, u paal Esrom, u paal Fares, u paal Judá, 
34u paal Jacob, u paal Isaac, u paal Abraham, u paal Taré, u paal Nacor, 
35u paal Serug, u paal Ragau, u paal Peleg, u paal Heber, u paal Sala, 
36u paal Cainan, u paal Arfaxad, u paal Sem, u paal Noe', u paal Lamec, 
37u paal Matusalén, u paal Enoc, u paal Jared, u paal Mahalaleel, u paal Cainan, 
38u paal Enos, u paal Set, u paal Adán, u paal Ku. 

San Lucas 4 

U túuntaj óolil Jesús 
(Mt 4.1-11; Mc 1.12-13) 

1Jesús chuup yéetel Quili'ich Pixane' j luk tu áalcab ja'il Jordano' ca j bisa'ab x 
tocoy lu'um tumen le pixano'. 
2Ti' yanchaj cuarenta kiino'obi' táan u túunta'al u yóol tumen kasilba'al. Ma' 
jaan ti' le kiino'obo', le beetique' tu yu'ubaj wi'ij. 
3Le kasilba'alo' ca túun tu ya'alaj ti': Wa tumen u Paalech Kue', a'al ca suunac 
waajil le tuunicha'. 
4Jesús tu núucaj ti': Le quili'ich Dzíibo' cu ya'alic: Ma' chéen yéetel waaj bíin 
cuxlac wíiniqui', ba'ale' tac xan yéetel tuláacal u t'aan Ku. 
5Cu dzo'ocole' le kasilba'alo' tu bisaj Jesús ti' jun p'éel ca'anal múul, jun súutuc 
ca tu ye'esaj ti' tuláacal u caajilo'ob yóokolcaab, 
6le kasilba'alo' ca tu ya'alaj ti': Tene' je'el in dzáic teech tuláacal le páajtalila' 
yéetel u nojbe'enil le caajo'oba'. Tumen tene' in kamaj tuláacal lela', yéetel quin 
dzáic ti' le máax bíin in wóolte'. 
7Wa teech ca xoltal a kultene' tuláacal bíin a ti'alinte. 
8Ba'ale' Jesús tu núucaj ti': Tzelabáa tin táan, kasilba'al, tumen le Quili'ich 
Dzíibo' cu ya'alic: Kult Yuumtzil a Ku yéetel meyajt chéen leti'. 
9Cu dzo'ocole' le kasilba'alo' tu bisaj Jesús tu caajil Jerusalén ca tu na'acsaj tu 
yóokol le kulnajo', ca tu ya'alaj ti': Wa tumen u Paalech Kue', pulabáa lu'um, 

10tumen ti' le Quili'ich Dzíibo' cu ya'alic: Kue' yaan u ya'alic ti' u ángelo'ob ca u 
canantecho'ob. 
11Yaan u kamiquecho'ob tu kabo'ob tu yo'olal ma' a kolic a wooc ti' tuunich. 
12Jesús tu núucaj ti': Cu ya'alic xan le Quili'ich Dzíibo': Ma' a túuntic u yóol 
Yuumtzil a Ku. 
13Le ca tu yilaj le kasilba'al ma' tu caxtic bix u túuntic u yóol Jesuse', ca j 
náachchaj ti' leti' dze'edzec kiin. 

Jesús cu cáajsic u meyaj Galilea 
(Mt 4.12-17; Mc 1.14-15) 

14Jesuse' suunaj Galilea chuup yéetel u páajtalil Quili'ich Pixan, yéetel cu 
yúuchul tzicbal tu yo'olal ti' tuláacal le lu'umo'. 
15Ca'ansajnaj cajal caaj tu sinagogailo'ob yéetel nojbe'encunsa'ab tumen 
tuláacal máaco'ob. 

Jesús tu caajil Nazaret 
(Mt 13.52-58; Mc 6.1-6) 

16Ca j bin Jesús Nazaret le caaj tu'ux ch'íiji'. Tu kiinil sábado j ooc sinagoga 
je'el bix suuquile', ca j wa'alaj u xoc le Quili'ich Dzíibo'. 
17Ca j dza'ab ti' le dzíibil ju'un tu beetaj aj bóobat Isaíaso'. Ca tu je'aj ca tu 
caxtaj le tu'ux dzíibta'an beya': 
18U pixan Yuumtzile' ti' yaan tin wóokole', tumen u jun páaycunsmajen u ti'al 
in dzáa ma'alob péectzil ti' le óotzilo'obo', u túuxtmajen in dzáa toj óolal ti' le 
cu mukyaj u pucsi'ikalo'obo', u ti'al in ka'ayt jáalkabil ti' le kala'ano'obo', u ti'al 
in dzáa u sáasil le ch'óopo'obo', u ti'al in jáalkabt le loobilta'ano'obo', 
19yéetel u ti'al in tze'ect u ma'alob kiinil Yuumtzil. 
20Jesús ca tu nup'aj le dzíiba'an ju'uno' ca tu dzáaj ti' u j áantajil le sinagogao' 
ca j culaji'. Tu yo'olal láili' táan u pacta'al tumen tuláacal le máaco'ob yano'ob 
ca'ach te j sinagogao', 
21leti'e' t'aanaje' ca tu ya'alaj: Bejela'e' dzo'ocpaja'an ta táane'ex le dzíibo'oba'. 

22Tuláacalo'ob táan u yutzil t'aano'ob tu yo'olal Jesús, yéetel jaka'an u yóolo'ob 
tu yo'olal le t'aano'ob jach jadzutztac cu ya'alico'. Táan xan u káatico'ob tu 
baatzilo'ob: ¿Ma' wa u paal José lela'? 
23Jesuse' tu ya'alaj ti'ob: Jach in wojel bíin in ca'aj a wa'ale'ex teen le queet 
t'aana': J dzacyaj, dzacabáa ta juunal. Yéetel yaan a wa'alique'ex tene': Le ba'ax 
t u'uyaj ta beetaj Capernaume', beet xan way ta lu'ume'. 
24Ca túun tu ya'alaj: Jach tu jaajil quin wa'alic te'ex mina'an aj bóobat cu yutzil 
ka'amal tu caajal. 
25Tu jaajil quin wa'alic te'ex, ya'ab x quimen íichamo'ob, yaan ca'ach tu caajil 
Israel tu kiinilo'ob aj bóobat Elías le ca j p'áat ma' tu káaxal ja' ichil óox p'éel 
ja'abo'ob ca'a tac táan chúumuc, yéetel yanchaj ca'ach wi'ij ti' tuláacal le 
lu'umo', 
26ba'ale' Kue' ma' tu túuxtaj Elías tu yicnal mix jun túul ti' le x quimen 
íichamo'ob yano'ob ca'ach tu caajil Israelo' ba'ale' tu yicnal chéen jun túul 
cajacbal ca'ach Sarepta, naadz ti' u caajil Sidón. 
27Yaan xan ca'ach Israel ya'ab koja'ano'ob ti' jáaway tu kiinilo'ob aj bóobat 
Eliseo, ba'ale' mix jun túul ti' leti'ob dza'aqui', chéen Naamán leti'e' Siria u taal. 
28Le ca tu yu'ubajo'ob le ba'alo'oba', tuláacal le yano'ob te j sinagogao' sen 
kuuxilnajo'ob. 
29Ca j líiko'obe' ca tu jóokesajo'ob Jesús te j caajo' ca tu biso'ob tu xuul ca'anlil 
le múul tu'ux yaan le caajo' u ti'al u léench'intico'ob ca'ach te'elo'. 
30Ba'ale' Jesuse' j máan chúumuc ti'obe' ca j bini. 

Jun túul máac yaan ca'ach kaakas pixan ti' 
(Mc 1.21-28) 

31Ca j bin Jesús Capernaum, jun p'éel caaj ti' Galilea, te'elo' tu ca'ansaj le 
máaco'ob tu kiinil sábadoo'. 
32Jaka'an yóolo'ob ca'ach ti' bix u ca'ansaj, tumen cu t'aan yéetel páajtalil. 
33Te j sinagogao' yaan ca'ach jun túul máac yaan kaakas pixan ti'e' ca j awatnaji: 

34P'ato'oni'. ¿Ba'axten ca wocsicabáa t éetel, Jesús Nazaretil? ¿Taalech wa u 
ti'al a xu'ulso'on? Tene' in kaj óolech, in wojel xan teech u Quili'ich Ku. 
35Jesús tu keyaj le kaakas pixano', táan u ya'alic: ¡Mac a chi' yéetel p'at le 
máaca'! Le kaakas pixan túuno' ca tu lúubsaj lu'um le máac actáan ti' leti'obo', 
ca jóok ti' leti' mix tu beetaj loob ti'i'. 
36Tuláacal ja'ak u yóolo'ob, táan u ya'alico'ob ca'ach tu baatzilo'ob: ¿Ba'ax 
t'aanil le beyo'oba'? Tumen le máaca' yéetel nojoch páajtalil cu ya'alic ca jóokoc 
le kaakas pixano'obo', leti'ob xane' cu jóokolo'ob. 
37Bey túuno' jóok u tzicbalil Jesús ti' tuláacal u bakpach le caajo'. 

Jesús cu tojquintic u yóol u suegra Simón Pedro 
(Mt 8.14-15; Mc 1.29-31) 

38Jesús jóok ti' le sinagogao' ca j ooc tu yotoch Simón. U suegra Simone' jach 
koja'an ca'ach yéetel chocwil, ca j káat óolta'ab ti' Jesús tu yo'olal leti'. 
39Jesús j chinlaj tu yóokole' ca tu keyaj le chocwilo' ca tu luksaj ti'. Tu séeblaquil 
j líik le co'olelo' ca jo'op' u meyajtico'ob. 
40U ti'al u bin kiine' tuláacal le máaxo'ob yaan u koja'ano'ob ti' jejeláas 
koja'anilo'obo' tu taaso'ob tu yicnal Jesús. Leti' túune' tu dzáaj u kab tu yóokol 
jujun túulilo'obe' ca tu tojquintaj u yóolo'ob. 
41Te ichil le koja'ano'obo' jóok xan ya'abcach kaakas pixano'obe' táan u 
yawato'ob yéetel táan u ya'alico'ob: Teech u paalech Ku. Ba'ale' Jesús tu keyaj 
le kaakas pixano'obo' yéetel ma' tu cha'aj u t'aano'obi', tumen leti'obe' u 
yojelo'ob leti'e' Cristo. 

Jesús cu tze'ec Galilea 
(Mc 1.35-39) 

42U ti'al u sáastale' jóok Jesús ti' le caajo' ca j bin ti' jun p'éel táanxel cúuchil. 
Ba'ale' jo'op' u caxta'al tumen le máaco'obo' yéetel j kucho'ob te tu'ux yano', 
tumen ma' u káato'ob ca xi'iqui', 
43ba'ale' jesús tu ya'alaj ti'ob: Kaabéet in dzáic u ma'alob péectzilil u ajawil Ku 
ti' u láak caajo'ob xan, tumen le u biilal túuxta'abilaquen. 

44Bey túun máanic Jesús táan u tze'ec ti' u sinagogailo'ob Galilea. 

San Lucas 5 

Jesús cu t'anic u yáax aj canbalo'ob 
(Mt 4.18-22; Mc 1.16-20) 

1Jun téene' ti' yaan Jesús tu jáal u ka'anabil Genesaret, táan u ya'ach'al tumen 
ya'abcach máaco'ob. Lelo'oba' j kucho'ob u yu'ubo'ob u tze'equil u t'aan Ku. 
2Tu yilaj Jesús ca'a p'éel cheem tu jáal le ka'anabo'; le j chuc cayo'obo' dzo'oc u 
jóokolo'ob, táan u p'o'ico'ob u káanil u chuc cayo'ob. 
3Ca túun j ooc Jesús ichil jun p'éel ti' le cheemo'obo', le ca'ach u ti'al Simón, ca 
tu ya'alaj ti' ca u chan náachcunt jun p'íit ti' u jáal le ja'o'. j culaj túun Jesús te 
j cheemo' ca jo'op' u ca'ansic le máaco'obo'. 
4Le ca j dzo'oc u ca'ansaje'. ca tu ya'alaj ti' Simón: Bis le cheem tu taamil le ja'o', 
ca pul u káanil a chuc caye'ex, ca chuc caynaque'ex. 
5Simón tu núucaj ti': Aj ca'anbesaj, j meyajnajo'on bul áakab, mixba'al t chucaj, 
ba'ale' bey teech a'alica' bíin in ca'aj in pul le u káanil chuc caya'. 
6Le ca tu beeto'obe', ti' jach ya'abil cay tu chuco'obe', tac u káanil u chuc cayo'ob 
óolac jáatac. 
7Ca túun tu béech' kabto'ob u yéet meyajo'ob yano'ob te tu láak cheemo' tu 
yo'olal ca taalac áantbilo'ob. Ca j taalo'obe' ca tu chupo'ob tu ca'a p'éelal le 
cheemo'obo'. Ti' jach chuupilo'obe' ta'aytac u búululo'ob ca'achi. 
8Le ca tu yilaj Simón Pedro lela', xolaj tu táan Jesús ca tu ya'alaj ti': P'aten, in 
Yuum, tumen tene' j keban wíiniquen. 
9Tumen Simón Pedroe' jaka'an u yóol ca'achi', bey xan tuláacal le yano'ob 
ca'ach yéetelo', tu yo'olal le chuc cay dzo'oc u beetico'obo'. 
10Bey xan Jacobo yéetel Juan u paalalo'ob Zebedeo, u yéet meyajo'ob simón, 
jaka'an u yóolo'ob. Ba'ale' Jesús tu ya'alaj ti' Simón: Ma' a ch'a'ic sajaquil, 
bejela'e' bíin a ca'aj a chuc wíinico'ob. 

11Le ca túun tu biso'ob le cheemo'ob te j lu'umo', tu p'ato'ob tuláacale' ca j 
bino'ob yéetel Jesús. 

Jesús cu dzáic u yoj óolal jun túul leproso 
(Mt 8.1-4; Mc 1.40-45) 

12Ca'aliquil ti' yaan Jesús ti' jun p'éel le caajo'obo' j kuch jun túul máac koja'an 
ti' jáaway, le ca tu yilaj Jesuse' xolaje' ca tu takaj u yich lu'um, táan u ya'alic: 
Yuumtzil, wa a káate', je'el u páajtal a dzáic in toj óolale'. 
13Jesús túune' ca tu dzáalkabtaj, táan u ya'alic: In káati. Quin dzáic a toj óolal. 
Tu séeblaquil j luk le jáaway ti' le koja'ano'. 
14Jesús tu kuben t'antaj ti' ma' u tzicbaltic ti' mix máac lela'. Ba'ale' xeen, 
e'esabáa ti' le aj kiino'obo', kub xan tu yo'olal a toj óolal le siibal u ya'almaj 
Moisés, u ti'al ca ila'ac tumen máaco'ob dzo'oc a wutztal. 
15Ba'ale' sen ki'itpaj u yutzil péectzilil Jesús, yéetel ya'ab máaco'ob cu 
much'talo'ob ca'ach u ti'al u yu'ubo'ob u ca'ansaj yéetel tu yo'olal u tojquinta'al 
u yóolo'ob ti' u koja'anilo'ob. 
16Ba'ale' Jesuse' bin tu'ux mixmáac yaan u ti'al ca payalchi'inac. 

Jesús cu dzáic u toj óolal jun túul j túuch' wíinclil 
(Mt 9.1-8 Mc 2.1-12) 

17Jun p'éel kiine' táan u ca'ansaj Jesús, ti' culucbal ca'ach dze'edzec fariseobi' 
yéetel u aj ca'anbesajilo'ob le a'almaj t'aano'. Lelo'oba' taalaja'ano'ob ti' tuláacal 
u mejen caajilo'ob Galilea yéetel Judea, bey xan ti' Jerusalén. U páajtalil Kue' 
táan u ye'esicubáa ti' Jesús iquil u dzáic u toj óolal le koja'ano'obo'. 
18Ca túun j kuch dze'edzec máaco'ob u cuchmajo'ob jun túul máac ti' kóochche' 
tumen tu'uch' u wíinclil. U káato'ob ca'ach u yocso'ob ichil le najo' tu yo'olal u 
dzáico'ob tu táan Jesús, 
19ba'ale' ma' tu caxtajo'ob tu'ux u yocsico'obi', tumen jach ya'ab máac yani'. Ca 
túun j na'aco'ob yóokol le najo', ca tu jolo'obe' ca tu yéemsajo'ob le koja'an yanil 
tu kóochche'ilo' chúumuc ti' le máaco'obo', tu táan Jesús. 

20Le ca tu yilaj Jesús u yocsaj óolalo'obe', tu ya'alaj ti' le koja'ano': Wíinic, 
sa'atsa'an a kebano'ob. 
21Je'el túuna' le u aj ca'anbesajilo'ob le a'almaj t'aano' yéetel le fariseobo' jo'op' 
u tucultico'ob: ¿Máax le máac cu ya'alic ba'al ti' Yuum Ku iquil u t'aan beya'? 
Mix máac cu páajtal u sa'atsic kebano'ob wa ma' chéen Ku. 
22Ba'ale' Jesuse' u yojel ba'ax cu tucultico'ob, ca tu ya'alaj ti'ob: ¿Ba'ax teen ca 
tuucule'ex beyo'? 
23¿Ba'ax asab séeba'an u ya'ala'al: Sa'atsa'an a kebano'ob, wa u ya'ala'al: Líiken 
xíimbalnen? 
24Ja'alibe' bíin in ca'aj túun in we'es te'ex yaan páajtalil ti' u Paal Máac u ti'al u 
sa'atsic kebano'ob. Ca túun tu ya'alaj ti' le máac tu'uch' u wíinclilo': Ti' teech 
quin wa'alic: líiken, ch'a'a kóochche'ilo', xeen ta wotoch. 
25Tu séeblaquil le máac tu'uch' u wíinclilo' j líik tu táano'ob ca tu ch'a'aj le 
kóochche' tu'ux chilicbal ca'acho' ca j bin tu yotoch táan u qui'iqui' t'antic Ku. 
26Tuláacalo'ob jaka'antac u yóolo'ob, ca tu qui'iqui' t'antajo'ob Ku. Ichil u 
sajaquilo'obe' tu ya'alajo'ob: Bejela'e' dzo'oc c ilic jak óolal ba'alo'ob. 

Jesús cu táanic Leví 
(Mt 9.9-13; Mc 2.13-17) 

27Cu dzo'ocol lela' jóok Jesuse' ca tu yilaj jun túul máac cu kamic páatano'ob, 
Leví u kaaba', culucbal te tu'ux cu bo'ota'al le páatano'obo', ca tu ya'alaj ti': 
Tzaypachteni'. 
28J líik túun Leví, ca tu p'ataj tuláacale' ca j bin tu paach Jesús. 
29Cu dzo'ocole' tu beetaj leví jun p'éel nojbe'en janal tu yotoch u ti'al Jesús. 
Culucbalo'ob xan janal tu yéetelo'ob ya'abcach máaxo'ob cu kamico'ob 
páatano'ob, yéetel u láak máaco'ob. 
30Ba'ale' le fariseobo' yéetel u aj ca'anbesajilo'ob le a'almaj t'aano' jo'op' u 
ch'inch'in t'aano'ob tu contra u aj canbalo'ob Jesús, táan u ya'alico'ob: ¿Ba'axten 

ca janale'ex yéetel ca wukule'ex tu yéetel le j kam páatano'obo' bey xan tu 
yéetel le j kebano'obo'? 
31Jesuse' tu núucaj ti'ob: Ma' kaabéet dzaac ti' le máaxo'ob toj yóolo'obo', ba'ale' 
ti' le máaxo'ob koja'antaco'obo'. 
32Tene' ma' taalaja'anen in t'aan le máaxo'ob utzo'obo' ba'ale' le máaxo'ob 
kebano'obo' tu yo'olal u kexic u tuuculo'ob. 

Cu káata'al ti' Jesús tu yo'olal su'ukin 
(Mt 9.14-17; Mc 2.18-22) 

33Je'el túuna' leti'obe' tu káat chi'ito'ob ti' Jesús: ¿Ba'axten u aj canbalo'ob 
Juane' cu su'ukino'ob yéetel cu sen payalchi'ob, bey xan le u aj canbalo'ob le 
fariseobo', ba'ale' a aj canbalo'obe' mantadz táan u janalo'ob yéetel táan u 
yukulo'ob? 
34Jesús tu núucaj ti'ob: ¿Je'el wa a beetique'ex u su'ukin le máaxo'ob 
t'ana'ano'ob u ti'al jun p'éel dzo'ocol beel ca'aliquil le íichamtzil ti' yaan tu 
yéetelo'obo'? 
35Ba'ale' bíin taalac u kiinil le quéen luksa'ac le íichamtzil ichilo'obo', le túun 
quéen su'ukinaco'ob. 
36Tu ya'alaj ti'ob xan le queet t'aana': Mixmáac cu xotic jun xéet' túumben nook 
u ti'al u pakacoctic jun p'éel úuchben nook. Wa cu beetic beyo' cu kascuntic le 
túumben nooko', cu dzo'ocol xane' le túumben nooko' ma' ma'alob u yila'al 
yéetel le úuchben nooko'. 
37Mixmáac xan cu láalic túumben vino ti' úuchben kéewelo'ob. Wa cu beetic 
beyo', le túumben vinoo' cu tejic le kéewelo'obo', le vinoo' cu wéequel, le 
kéewel xano'' cu kastal. 
38Le beetique' kaabéet u láala'al le túumben vinoo' ti' túumben kéewelo'ob; 
beyo' mix jun p'éel cu kastali'. 
39Mixmáac túun cu dzo'ocol u yukic le úuchben vinoo' cu yóoltic u yuk le 
túumbeno', tumen yaan u ya'alic: Asab ma'alob le úuchbeno'. 

San Lucas 6 

U aj canbalo'ob Jesús cu cachico'ob u yi'ij trigo tu kiinil sábado 
(Mt 12.1-8; Mc 2.23-28) 

1Jun p'éel u kiinil sábadoe', ca'aliquil táan u xíimbal Jesús ichil pakalo'obe', u 
aj canbalo'obe' táan u bin u cachico'ob u yi'ij trigo. Cu dzo'ocole' cu 
yoxo'ontico'ob u ti'al u jaanto'ob. 
2Dze'edzec túun ti' le fariseobo' tu káato'ob ti'ob: ¿Ba'axten ca beetique'ex meyaj 
ma' utz u beeta'al tu kiinil sábadoi'? 
3Jesús tu núucaj ti'ob: ¿Ma' wa a xocmaje'ex ba'ax tu beetaj David le ca'aj 
wi'ijchaj leti' yéetel le máaco'ob yaan tu yéetele'? 
4J ooc tu kulnaj Ku ca tu ch'a'aj le quili'ich waajo'obo' ca tu jaantaj ca tu dzáaj 
xan ti' le máaco'ob yaan yéetele', quex chéen aj kiino'ob utz u jaantico'ob le 
waajo'. 
5Tu ya'alaj xan ti'ob: U Paal Máaque' yaan xan páajtalil ti' tu yóokol sábado. 

Jun túul máac tiquin u kab 
(Mt 12.9-14; Mc 3.1-6) 

6Tu láak sábadoe' j ooc Jesús sinagoga ca jo'op' u ca'ansaj. Te'elo' ti' yaan jun 
túul máaque' tiquin u x no'oj kabil. 
7Le túun u aj ca'anbesajilo'ob le a'almaj t'aano' yéetel le fariseobo' táan ca'ach 
u ch'úuctico'ob Jesús u ti'al ca u yilo'ob wa je'el u tojquintic u yóol sábadoe', tu 
yo'olal u yantal ba'ax u taquico'ob u pool. 
8Ba'ale' leti'e' u yojel ca'ach ba'ax cu tucultico'obe', ca tu ya'alaj ti' le máaco': 
Wa'alen way chúumuque'. Le máaco' j líike' ca j wa'alaji'. 
9Ca túun tu ya'alaj Jesús ti' le u láak máaco'obo': Bin in ca'aj in beet te'ex jun 
p'éel káat chi': ¿Ba'ax unaj u beeta'al sábado, ba'ax utz wa ba'ax kaas? ¿U to'ocol 
cuxtal wa u luksa'al? 
10Jesuse' tu pactaj túun tuláacal le máaco'ob yaan tu bakpacho', ca tu ya'alaj ti' 
le máaco': Tich' a kabo'. Le máaco' tu beetaj beyo' ca j utzchaj u kabo'. 

11Ba'ale' le u láak máaco'obo' kuuxilnajo'ob ca jo'op' u káatic tu baatzilo'ob ba'ax 
je'el u páajtal u beetico'ob ti' Jesuse'. 

Jesuse' cu yéeyic u doce aj canbalo'ob 
(Mt 10.1-4; Mc 3.13-19) 

12Ti' le kiino'obo' j bin Jesús payalchi' ti' jun p'éel múul. Bul áakab táan u 
payalchi' ti' Yuum Ku. 
13Cu sáastale' tu t'anaj u aj canbalo'ob ca tu yéeyaj doce ichilo'obe', apóstolo'ob 
úuchic u t'anico'ob. 
14Leti' le je'elo'oba': Simón, le máax dzaab xan u kaaba'int Pedro; Andrés, u 
yíidzin Simón; Jacobo yéetel Juan, Felipe yéetel Bartolomé; 
15Mateo yéetel Tomás; Jacobo u paal Alfeo; Simón, le máax oca'an ca'ach ichil 
cananistaob; 
16Judas u sucu'un Jacobo; Yéetel Judas Iscariote, le máax j kub Jesuso'. 

Jesús cu ca'ansic ya'ab máaco'ob 
(Mt 4.23-25) 

17Jesús j éem ti' le múul yéetelo'obo' ca je'el ti' jun p'éel táax lu'um yéetel u aj 
canbalo'ob. Te'elo' ya'ab máaco'ob taalaja'ano'ob ti' tuláacal u lu'umilo'ob 
Judea, Jerusalén yéetel tu jal u ka'anabil Tiro yéetel Sidón. Le je'elo'oba' 
kucha'ano'ob u ti'al u yu'ubo'ob u ca'ansaj Jesús, yéetel u ti'al ca dza'acaco'ob 
ti' u koja'anilo'ob. 
18Le máaxo'ob cu mukyajo'ob ca'ach ti' kaakas pixano'obo' cu tojquinta'al 
yóolo'ob xan. 
19Tuláacal máac u káat ca'ach u dzáalkabt Jesús, tumen leti'e' cu dzáic toj óolal 
yéetel u páajtalil. 

Qui' óolal yéetel x ma' qui' óolalil 
(Mt 5.1-12) 

20Ca tu pactaj Jesús u aj canbalo'obe' ca tu ya'alaj ti'ob: Qui' a wóole'ex te'ex 
óotzile'ex, tumen a ti'ale'ex u ajawil Ku. 
21Qui' a wóole'ex te'ex bejela' wi'ije'exe', tumen bíin na'ajcunsa'aque'ex. Qui' a 
wóole'ex te'ex bejela' ca wokole'exe', tumen cu dzo'ocole' yaan a che'eje'ex. 

22Qui' a wóole'ex te'ex le quéen ch'a'a p'ecta'aque'ex tumen máaco'ob, le quéen 
jóokesa'aque'ex, le quéen po'och'oque'ex, le quéen cúulpachcunsa'ac a kaaba'ex 
bey jun p'éel ba'al kaas tu yo'olal u Paal Máac. 
23Ba'ale' te'exe' sen qui'imacchajac u yóol a pucsi'ikale'ex ti' le kiino'ob le quéen 
beeta'ac ti' te'ex le ba'alo'oba', tumen yaan u yantal te'ex jun p'éel nojoch bo'olal 
te j ca'ano'. Tumen bey úuchic u beeta'al ti' le aj bóobato'ob tumen u úuchben 
láaktzilo'ob le máaco'obo'. 
24Ba'ale' óotzile'ex te'ex ayikale'ex, tumen dzo'oc u yantal a qui'imac óolalile'ex. 
25Óotzile'ex le na'aje'ex bejela'a', tumen bíin wi'ijchajque'ex. Óotzile'ex le ca 
che'eje'ex bejela'a', tumen bíin okolnaque'ex yéetel yaayaj óolal. 
26Óotzile'ex le quéen qui'iqui' t'anta'aque'ex tumen tuláacal máac, tumen bey 
tu beetajo'ob u úuchben láaktzilo'ob ti' le ma' jaajil aj bóobato'obo'. 

Yaacunaj ti' aj p'eeco'ob 
(Mt 5.38-48; 7.12) 

27Ba'ale' ti' te'ex ca wu'uyiquene'exe' quin wa'alic: Yaabilte'ex a aj p'eeco'ob, 
beete'ex utz ti' le máaxo'ob cu ch'a'a p'ectique'exo'. 
28Utzil t'ante'ex le máaxo'ob tu ya'alic te'ex ba'al kaaso', payalchi'inene'ex tu 
yo'olal le máaxo'ob cu poch'ique'exo'. 
29Wa yaan wa máax cu lajiquech ti' jun tzéel a wiche', suut xan le u láak jun 
tzéel ti'o'. Wa xan máax cu toquic teech a pimpim nooke', p'at xan u yáalal a 
nook ti'. 
30Je'el máax ca u káat teech wa ba'axe', dzáa ti', yéetel ti' le máax xan cu luksic 
teech ba'al a ti'ale' ma' a káatic ti'. 
31Beete'ex ti' u láak máaco'ob le ba'ax a káate'ex ca u beeto'ob leti'ob ti' te'exe'. 
32Wa te'ex ca yaacuntique'ex chéen le máaxo'ob yaacuntmaile'exo', ¿ba'ax u 
ma'alobil ca beetique'ex? Tumen tac le kaakas máaco'obo' bey u beetico'obo'. 
33Wa xan ca beetique'ex utz chéen ti' le máaxo'ob beetic te'ex utzo', ¿ba'ax u 
ma'alobil ca beetique'ex? Tumen le kaakas máaco'obo' bey xan u beetico'obo'. 

34Wa xan ca dzáique'ex majnil wa ba'ax chéen ti' le máaxo'ob ca tucultique'ex 
a kamique'ex wa ba'axe', ¿ba'ax utzil ca beetique'ex? Tumen le kaakas 
máaco'obo' cu dzáico'ob majnil ti' le kaakas máaco'obo' u ti'al u kamico'ob xan 
wa ba'ax ti' leti'ob. 
35Ba'ale' te'exe' unaj a yaacuntic a p'ec óolale'ex, unaj a beetique'ex utz yéetel 
a dzáique'ex majan quex ma' a pa'atique'ex u su'utul te'ex u jeel. Beyo' bíin a 
kame'ex jun p'éel nojoch bo'olal yéetel bíin paalalta'aque'ex tumen Junab Ku 
yaan te j ca'ano'. Tumen leti' xane' cu ch'a'ic óotzilil ti' le chich u pucsi'ikalo'obo' 
yéetel ti' le kaakas máaco'obo'. 
36ch'a'ex óotzilil je'el bix a Taataex cu ch'a'ic óotzilile'. 

Ma' a p'is óoltique'ex u láak, máaco'ob 
(Mt 7.1-5) 

37Ma' a p'is óoltique'ex mix máac; beyo' ma' táan a p'is óolta'ale'ex tumen Ku. 
Ma' a xot kiine'ex, beyo' ma' táan a xot kinta'ale'ex tumen Ku. Sa'atsajnene'ex, 
beyo' bíin sa'atsa'aque'ex tumen Ku. 
38Dza'ex ti' u láak máaco'ob beyo' bíin dza'abac ti' te'ex tumen Ku. Bíin u dzáa 
te'ex jun p'éel ma'alob p'isib, chuca'an, chíicta'an yéetel chuup. Bíin meyajnac 
ti' Yuum Ku le p'isib cu meyaj ti' te'ex u ti'al a p'isique'ex u láak máaco'ob. 
39Jesús tu ya'alaj le queet t'aan ti'oba': ¿Cu páajtal wa u bisa'al jun túul ch'óop 
tumen u láak ch'óop? ¿Ma' wa tu ca'a túulalo'ob je'el u lúubulo'ob tu joomlil 
lu'umi'? 
40Mix jun túul aj canbal tip'a'an ti' u aj ca'anbesaj, ba'ale' le quéen dzo'ococ u 
canbale' bíin béeyac je'el bix ti' u aj ca'anbesajo'. 
41¿Bix anil cu páajtal a wilic le chan sojol yaan tu yich a sucu'uno', Ba'ale' ma' 
táan a wilic le che' yaan ta wicho? 
42Wa ma' ta wilic le che' yaan ta wicho, ¿Bix je'el u páajtal a wa'alic ti' a 
sucu'une': Sucu'un, cha'aten in jóokesic le chan sojol yaan ta wicho'? ¡J ca'a 
p'éel ich! Jóokes táanil le che' yaan ta wich techo', ca páatac a wilic ma'alob le 
chan sojol yaan tu yich a sucu'uno'. 

Yéetel u yich cu kaj óolta'al jun cúul che' 
(Mt 7. 17-20; 12. 34-35) 

43Mina'an mix jun cúul ma'alob che' cu dzáic kaakas icho'ob, mina'an xan jun 
cúul kaakas che' cu dzáic ma'alob icho'ob. 
44Tumen yéetel u yich cu kaj óolta'al jun cúul che'. Ma'atech u t'o'ocol higo'ob 
ti' ki'ixo'ob, mix xan uvaob ti' j muc. 
45Jun túul máac utze' ba'alo'ob ma'alobtac cu ya'alic, tumen le utzo' ti' yaan tu 
pucsi'ikale'; bey xan jun túul máac kasa'ane' cu ya'alic ba'alo'ob kaastac, tumen 
le kaaso' ti' yaan xan tu pucsi'ikale'. Tumen cu ya'alic yéetel u chi'e' le ba'ax 
chupmajil u pucsi'ikalo'. 

Ca'a p'éel chumpako'ob 
(Mt 7.24-27) 

46¿Ba'axten ca wa'alique'ex teen: Yuumtzil, Yuumtzil, cu dzo'ocole' ma' táan a 
beetique'ex le ba'ax quin wa'alico'? 
47Bin in ca'aj in wa'al te'ex ti' máax chica'an le máax cu taal ti' tene', cu yu'ubic 
yéetel cu beetic le ba'axo'ob quin wa'alico': 
48Chica'an ti' jun túul máac tu beetaj jun p'éel naj, chéen ba'ale' táanile' tu 
páanaj jach taame' ca tu dzáaj u chuunpakil yóokol tuunich. Le ca'aj píitmáan 
u ca'anlil u ja'il le áalcab ja'o', le ja'o' j bin yéetel muuk tu yóokol le najo', ba'ale' 
ma' j páatchaj u péecsiqui', tumen yóokol tuunich yaan u chuunpakil. 
49Le máax cu yu'ubic ba'ax quin wa'alic ba'ale' ma' tu beetique' chica'an ti' jun 
túul máac tu beetaj u yotoch chéen yóokol lu'um, ma' tu dzáaj u chuunpakili'. 
Le ca'aj píitmáan u ca'anlil u ja'il le áalcab ja'o' ca bin tu yóokol le naj yéetel 
muuko', ca tu jenaj ca j p'áat mixba'al u biilal. 

San Lucas 7 

Jesús cu dzáic u toj óolal u palitzil jun túul centurión 
(Mt 8.5-13) 

1Le ca j dzo'oc u ca'ansic Jesús le máaco'obo', j bin Capernaum. 
2Yaan ca'ach te'elo' jun túul centurión yaan jun túul u aj meyaj jach u 
yaacuntmaj, ta'aytac u quíimil tumen koja'an. 

3Le ca tu yu'ubaj le centurión u yúuchul t'aan tu yo'olal Jesuse', tu túuxtaj 
dze'edzec u anciano'ob le judíobo' u ti'al u káat óolto'ob ti' Jesús ca taalac u 
dzáa toj óolal ti' le u j meyajo'. 
4Leti'obe' tu nadzajuba'ob tu yicnal Jesús ca jo'op' u jach káat óoltico'ob ti', táan 
u ya'alico'ob: Le centuriona' cu najmaltic ca a wáante. 
5Tumen jach u yaabiltmaj c caajal, leti' xan túuxt ca beeta'ac c sinagoga. 
6Jesús túune' ca j bin tu yéetelo'ob. Ba'ale' le ca j náadz ti' le najo', le centuriono' 
tu túuxtaj dze'edzec u amigo'ob u ti'al a'alic ti' Jesús: Yuumtzil, ma' a ch'a'ic u 
meeyjul a taal, tumen ma' táan in najmatic ca ocoquech tin wotoch. 
7Le beetique' mix tin wóoltaj j bin teen in caxantechi'. Chéen a túuchi'itic u 
t'aanile', cu yutztal le in j meyajo'. 
8Tumen tene' tu yáanal páajtalil yanen xan, chéen ba'ale' yaan xan in 
soldado'ob tu yáanal in páajtalil. Le quéen in wa'al ti' jun túul ti'ob ca xi'ique' 
cu bin, le quéen in wa'al ti' u láak ca taalaque' cu taal, le quéen xan in wa'al ti' 
in aj meyaj ca u beet wa ba'axe', cu beetic. 
9Le ca tu yu'ubaj Jesús lela', ja'ak u yóol tu yo'olal le máaco'; ca tu pactaj le 
máaco'ob tzaypachtico' ca tu ya'alaj: Jach tu jaajile' mix ichil u cajnáalilo'ob 
Israel in wilmaj sen nojoch ocsaj óolal je'el bix le yaan ti' le máaca'. 
10Le ca j suunajo'ob tu yotoch le centurión le máaxo'ob j túuxta'abo'obo' tu 
yilajo'ob dzo'oc u yutztal le aj meyajo'. 

Jesús cu ca'a púut cuxquintic u paal jun túul x quimen íicham 

11Cu dzo'ocol lela', Jesuse' táan u bin ti' jun p'éel caaj, Naín u kaaba'. U yéet bin 
xan u apóstolo'ob yéetel u láak ya'ab máaco'ob. 
12Le ca j náadz ti' le caajo', tu yilaj táan u bisa'al j mucbil jun túul quimen. Lela' 
jun túulili' paal ti' u maama, máax quimen u yíicham. Ya'ab u máaquilo'ob le 
caaj cu bino'ob yéetelo'. 
13Le ca j ila'ab tumen Yuumtzile' ch'a'ab óotzilil ti', ca j a'ala'ab ti': Ma' a wokol. 

14Ca túun j náadz Jesuse', ca tu dzáalkabtaj le caajao'. Ca j wa'alaj le máaxo'ob 
cuchmajilo'. Ca tu ya'alaj Jesús ti' le quimeno': Xi'ipal, teen a'alic teech: ¡Líiken! 
15Le máax quimen ca'acho' j culaji' ca jo'op' u t'aan. Jesús túune' ca tu kubaj ti' 
u maama. 
16Le ca tu yilajo'ob lela', láaj sajacchajo'ob, ca jo'op' u qui'iqui' t'antico'ob Ku, 
táan u ya'alico'ob: Jun túul nojoch aj bóobat dzo'oc u chíicpajal ichilo'on. Tu 
ya'alajo'ob xan: Ku dzo'oc u taal u ti'al u yáant u caajal. 
17Ti' tuláacal Judea Yéetel tu bakpacho'obe' ojéelta'ab ba'ax dzo'oc u beetic 
Jesús. 

U J túuchi'ob Juan Bautista 
(Mt 11.2-19) 

18Juane' tu yojéeltaj tuláacal le ba'alo'oba', tumen u j tzaypacho'obe' tu 
tzicbaltajo'ob ti'. Ca tu t'anaj ca'a túul ti'obe'. 
19Ca tu túuxtajo'ob tu yicnal Jesús u ti'al u káato'ob ti' wa jach jaj leti' le Cristo 
bíin taalaco' wa unaj u pa'atico'ob u yaanal. 
20U j túuchi'ob Juane' tu nadzajuba'ob tu yicnal Jesús, ca tu ya'alajo'ob ti': Juan 
Bautistae' tu túuxtajo'on u ti'al káatic teech wa teech le Cristo bíin taalaco' wa 
unaj c pa'atic u yaanal. 
21Jach ti' le súutuc kuchico'obo' Jesuse' tu dzáaj u toj óolal ya'abcach máaco'ob 
ti' u koja'anilo'ob bey xan ti' pakbe'en koja'anilo'ob; tu jóokesaj kaakas 
pixano'ob, tu dzáaj xan u sáasilil yich ya'ab ch'óopo'ob. 
22Jesuse' tu núucaj ti'ob: Xeene'ex ca a wa'ale'ex ti' Juan le ba'ax dzo'oc a 
wilique'ex yéetel dzo'oc a wu'uyique'exo'; tzicbalte'ex ti'e' le ch'óop'obo' cu 
paacato'ob, móoch ooco'obo' cu xíimbalo'ob, le yaan jáaway ti'obo' cu 
tojquinta'al u yóolo'ob, le cóoco'obo' cu yu'ubajo'ob, le quimeno'obo' cu ca'a 
púut cuxquinta'alo'ob, yéetel ti' le óotzilo'obo' cu tzicbalta'al u péectzil tocsajil. 
23Utz yanil máax ma' tu lúubul u yóol tin wo'olal. 

24Le ca j bino'ob le máaxo'ob j túuxta'abo'ob tumen Juano', cáaj u t'aan jesús tu 
yo'olal Juan, táan u ya'alic: ¿Ba'ax bine'ex a wile'ex te x tocoy lu'umo'? ¿Jun 
cúul jalal cu yúumta'al tumen iik? 
25Wa ma'e', ¿ba'ax j bine'ex a wile'ex? ¿Jun túul máac u búuquintmaj co'ocoj 
nooko'ob? Te'exe' a wojele'exe' le máaxo'ob cu búuquintico'ob co'ocoj 
nooko'obe' yéetel cuxa'ano'ob ich ayikalile' ti' yano'ob tu najil ajawo'obe'. 
26Tu dzooque' ¿ba'ax j bine'ex a wile'ex? ¿Jun túul aj bóobat? Bey, jach jaj, jun 
túul máac asab nojoch ti' jun túul aj bóobat. 
27Tu yo'olal Juan cu ya'alic le Quili'ich Dzíibo': Quin túuxtic in aj bisaj t'aan 
táanil ti' teech u ti'al u nu'ucbes a beel. 
28Quin wa'alic te'exe', ichil tuláacal máaque', ma' yanac aj bóobat asab nojoch 
ti' Juan Bautistai. Ba'ale' le máax asab chichan tu ajawil Kue' asab nojoch ti' 
Juan. 
29Tuláacal le máaco'obo' yéetel le j kam páatano' tu kamajo'ob ocja' ti' Juane', 
le ca tu yu'ubajo'ob lela' tu kaj óolto'ob Kue' jach toj. 
30Ba'ale' le j fariseob yéetel u aj ca'anbesajilo'ob le a'almaj t'aano', le máaxo'ob 
ma' dza'an ocja' ti'ob tumen Juane', tu dzajo'ob jun tzéelil ba'ax tu yóoltaj u 
beet Ku tu yo'olalo'ob. 
31Yuumtzile' tu ya'alaj: ¿Ba'ax yéetel quin in quetbes u máaquilo'ob le 
kiino'oba'? ¿Ti' ba'ax chica'ano'ob? 
32Chíica'ano'ob ti' le mejen paalal cu cutalo'ob j báaxal te j kíiwico' yéetel cu 
paclan yaawticuba'ob: T paxaj te'ex le jalalo', ma' óokotnaje'exi'; okom 
kaaynajo'on, ma' okolnaje'exi'. 
33Tumen j taal Juan Bautista ma'atech u jaantic waaj mix u yukic vino, te'exe' 
ca wa'alique'exe' yaan kaakas pixan ti'. 
34Cu dzo'ocole' ca j taal u Paal Máac, máax cu janal yéetel cu yukul; te'exe' ca 
wa'alique'exe' jach ya'ab u janal yéetel u yukul; cu biscubáa yéetel j kebano'ob 
bey xan yéetel j kam páatano'ob. 

35Ba'ale' u yojéelaj Kue' cu yila'al ti' le máaxo'ob yaan u na'ato'obo'. 
Jesús tu yotoch Simón le fariseo' 

36Jun túul ti' le fariseobo' tu káat óoltaj ti' Jesús ca taalac janal tu yéetel. Jesús 
túune' j taal tu yotoch le fariseo' ca j culaj tu cúuchil janal. 
37Jun túul co'olel kaas u cuxtal cajacbal xan ti' le caajo', le ca tu yojéeltaj dzo'oc 
u bin Jesús tu yotoch le fariseo', j kuch túun táan u taasic jun p'éel chan p'úul 
chuup yéetel qui'iboc aceite. 
38Táan u yokol ca tu nadzubáa tu yooc Jesús ca tu ch'ulaj yéetel u ja'il u yich. 
Cu dzo'ocole' tu tiquincunsaj yéetel u tzo'otzel u pool, tu dzu'udzaj, ca tu wecaj 
xan le qui'iboc aceite' tu yóokolo'. 
39Le fariseo' máax t'anmail janal Jesuse' tu yilaj lela' ca tu tucultaj: Le máaca' 
wa jaj jun túul aj bóobate' je'el u na'atic máax machic yéetel ba'ax co'olelil lela', 
tumen jun túul co'olel kaas u cuxtal. 
40Ca túun j a'ala'ab ti' le fariseo tumen Jesuso'; Simón, yaan in wa'alic teech jun 
p'éel ba'al. Le fariseo túune' ca tu núucaj: A'al teen aj ca'anbesaj. 
41Jesús tu ya'alaj: Ca'a túul máaco'obe' u p'axmajo'ob taakin ti' jun túul máac 
cu dzáic taakin majantbil. Jun túule' quinientos taakino'ob u p'axmaj ti'; le u 
láako' cincuenta. 
42Ba'ale' mix jun túul páatji' u bo'otic u p'axi'. Le máac túun p'axa'ano' tu sa'atsaj 
u p'ax tu ca'a túulal. A'al teen: ¿Máacalmáac ti' le ca'a túulo'ob cun asab 
yaabiltico'? 
43Simone' tu núucaj: Bey in wóol leti' le máax asab ya'ab sa'atsa'ab ti'o'. Jesuse' 
tu ya'alaj ti': Jaj a t'aan. 
44Jesús túune' tu pactaj le co'olelo' ca tu ya'alaj ti' Simón: ¿Táan wa a wilic le 
co'olela'? J ooquen ta wotoche', ma' ta dzáaj teen ja' u ti'al in wooqui', ba'ale' le 
co'olela' dzo'oc u ch'ulic yéetel u ja'il u yich, dzo'oc xan u tiquincunsic yéetel u 
tzo'otzel u pool. 
45Ma' ta dzu'udzajeni', ba'ale' leti'e' ma' xu'uluc u dzu'udzic in wooqui'. 

46Ma' ta dzáaj aceite' tin pooli', ba'ale' leti'e' tu wecaj qui'iboc aceite' tin wooc. 
47Le beetic xan quin wa'alic ti' teech, u nojoch yaacunaj le co'olela' cu ye'esic u 
ya'abil u kebano'obe' sa'atsa'an; ba'ale' le máax jun p'íit cu sa'atsa'al ti'e', jun 
p'íit u yaacunaj cu ye'esic. 
48Ca tu ya'alaj ti' le co'olelo': Sa'atsa'an a kebano'ob. 
49Le máaxo'ob túun t'ana'ano'ob, culucbalo'ob tu yéetel te'elo', jo'op' u 
ya'alico'ob tu baatzilo'ob: ¿Máax ta t'aan le máaca' cu sa'atsic tac kebano'ob? 
50Ba'ale' Jesús tu ya'alaj ti' le co'olelo': Dzo'oc a to'ocol tumen ocsaj óolnajech. 
Xeen yéetel jéedzel. 

San Lucas 8 

Co'olelo'ob tu yáantajo'ob Jesús 

1Cu dzo'ocol lela', Jesuse' máan ti' ya'abcach caajo'ob yéetel ti' mejen 
cajtalilo'ob, táan u tze'ec yéetel táan u dzáic kaj óoltbil u ajawil Ku. U doce aj 
canbalo'obe' táan u máano'ob yéetel. 
2J máano'ob xan dze'edzec co'olelo'ob tu yéetel, máaxo'ob j dzaab u toj 
óolalo'ob tumen luksa'ab kaakas pixano'ob yéetel koja'anilo'ob ti'ob. Ichilo'obe' 
j bin María, u kaaba'intmaj Magdalena, ti' máax jóokesa'ab siete kaakas 
pixano'ob. 
3Bey xan Juana, u yatan Chuza, le máax canantic u ba'aluba'ob Herodes; Susana 
yéetel ya'ab u láak co'olelo'ob, táan u yáantico'ob Jesús yéetel ba'ax yaan ti'ob. 

U queet t'aanil jun túul j pakal 
(Mt 13.1-9; Mc 4.1-9) 

4Ya'ab máaco'ob jóoko'ob ti' le caajo'obo' u ti'al u yilo'ob Jesús. Le ca j much'laj 
ya'ab máaco'obe' tu tzicbaltaj ti'ob jun p'éel queet t'aan. Tu ya'alaj ti'ob: 
5Jun túul j pakale' jóok u pak u yi'inaj. Táan u pakale' ca j lúub dze'edzec ti' le 
i'inajo' yóokol le bejo', ca j pepe'echa'ata'abij ca j lu'uk tumen ch'íich'o'ob. 
6U láak dze'edzeque' j lúub yóokol tzekel; le ca jóok túun le i'inajo' j tiji' tumen 
ma' ch'ul tu'ux yani'. 

7U láak dze'edzeque' j lúub ichil ki'ix, ca j pe'ech' tumen le ki'ixo'ob nuucchaj 
pa'ate' yéetelo'. 
8Ba'ale' u láak dze'edzeque' j lúub ti' ma'alob lu'um; le ca túun j nuucchaje' tu 
dzáaj ma'alob ich, tac cien neeko'ob u p'éelel. Le ca j dzo'oc u tzicbaltic jesús 
lela', tu ka'am a'alaj ti'ob: Le máax yaan u xiquine', u'uyajnac. 

Jesús cu tzolic le queet t'aano' 
(Mt 13.10-17; Mar 4.10-12) 

9Ca túun j káata'ab ti' tumen u aj canbalo'ob ba'ax u káat u ya'al le queet t'aana'. 
10Ca tu ya'alaj ti'ob: Ti' te'exe' Ku cu dzáic a wojéeltique'ex u ta'acbil ba'alo'ob 
u ajawil; ba'ale' yaan in t'aan yéetel le u láako'obo' ich queet t'aano'ob, tu yo'olal 
le quéen paacatnaco'obe' cu p'áatal bey ma' tu paacato'obe'; le quéen 
u'uyajnaco'obe' cu p'áatal bey ma' tu na'atico'obe'. 
11Lela' leti' ba'ax u káat u ya'al le queet t'aano'; Le i'inajo' u t'aan Ku. 
12Le dze'edzec i'inaj lúub yóokol le bejo' leti' le máaxo'ob cu yu'ubico'ob le 
t'aano', ba'ale' cu taal le kasilba'alo', cu luksic tu pucsi'ikalo'ob le t'aano' tu 
yo'olal ma' u yocsaj óolalo'ob ca to'oco'ob. 
13Le i'inaj lúub yóokol tzekelo' leti' le máaxo'ob cu yu'ubico'ob le t'aano', cu 
kamico'ob yéetel qui'imac óolal. Ba'ale' ma' jach yaan u mootzi', u yocsaj 
óolalo'obe' cu xáantal chéen dze'edzec kiin; tu kiinil le túuntaj óolalo' cu 
náachcunsicuba'ob. 
14Le i'inaj j lúub ichil ki'ixo'obo', leti' le máaxo'ob cu yu'ubico'ob le t'aano', 
ba'ale' láili' cu xíimbalo'ob tu beelo'obe' yéetel cu p'atico'ob u pe'ech'elo'ob 
tumen le sen tuuculo', le ayikalilo' yéetel le chéen cunel qui'imac óolalo'. Bey 
túuno' mix bikin cu dzáico'ob ich. 
15Ba'ale' le i'inaj lúub ti' ma'alob lu'ume' leti' le máaxo'ob cu yu'ubico'ob le 
t'aano' yéetel ma'alob pucsi'ikal bey xan yéetel chuca'an óolal. Le t'aano' cu 
p'átal tu pucsi'ikalo'ob; bey túuno' cu dzáico'ob ma'alob ich. 

U quet t'aanil le lamparáo' 
(Mc 4. 21-25) 



2371 

 

Biblia Maya 
© 1992, Sociedades Bíblicas Unidas. 

 

 
 

 

16Mix máac cu t'abic jun p'éel lampara u ti'al ca u nup' yéetel wa ba'ax, wa u 
ti'al ca u dzáa yáanal jun p'éel káanche', ba'ale' cu t'uchquintic ca'anal, tu yo'olal 
beyo' tuláacal le máax bíin ocoque' ca sáasicunta'ac u beel. 
17Tumen mina'an mixba'al ta'aca'an ca p'áatac ma' u yila'al, mixba'al xan mucul 
ta'an ca p'áatac ma' u yojéelta'al yéetel u chíicbesa'al. 
18Táan óolte'ex túun bix a wu'uyaje'ex, tumen le máax yaan ti'e' bíin dza'abac 
u láak ti'; ba'ale' le máax mina'an ti'e', tac le ba'ax cu tucultic yaan ti'o' bíin 
luksa'ac ti'. 

U maama yéetel u yíidzino'ob Jesús 
(Mt 12.46-50 Mc 3.31-35) 

19J kucho'ob túun u maama yéetel u yíidzino'ob Jesús tac te j tu'ux yano', ba'ale' 
ma' páatji' u nadzicuba'ob tu yicnali', tumen ya'ab máaco'ob yaan ca'achi'. 
20Yaan máax a'al ti' Jesús: A maama yéetel a wíidzino'obe' ti' yano'ob te 
táancabo' u káat u yilecho'ob. 
21Ba'ale' Jesuse' tu ya'alaj ti'ob: Le máaxo'ob cu yu'ubico'ob u ya'almaj t'aan Ku 
yéetel cu dzo'ocbesico'obe', leti'ob in maama yéetel in wíidzino'ob. 

Jesús cu jedzcuntic le iiko' bey xan le ka'anabo' 
(Mt 8.23-27; Mc 4.35-41) 

22Jun p'éel kiine' j ooc jesús yéetel u aj canbalo'obe' ichil jun p'éel cheem, ca tu 
ya'alaj ti'ob: Co'one'ex tu táanxel tzéelil le ka'anaba'. Ca j bino'ob. 
23Ca'aliquil táan u bino'obe' Jesuse' j weeni. Ca j téec taal te' ka'anabo' jun p'éel 
sen ka'amcach iik, ca jo'op' u chu'upul le cheem yéetel ja'o', jach chéen ta'aytac 
u búululo'ob. 
24Ca j bin u yajso'ob Jesús, ca tu ya'alajo'ob ti': ¡Aj ca'anbesaj! ¡Aj ca'anbesaj! 
¡Táan c búulul! Jesús túune' j líike' ca tu keyaj le iiko' bey xan le ka'anabo', ca 
j p'áat jejedzqui tuláacal. 
25Ca tu ya'alaj ti' u aj canbalo'ob: ¿Ba'ax j úuch yéetel a wocsaj óolale'ex? Ba'ale' 
leti'obe' sajacchajo'ob yéetel ja'ak u yóolo'ob, ca tu káat chi'ituba'ob tu 

baatzlilo'ob: ¿Máax ta t'aan le máaca'? Cu ya'almaj t'aantic tac le iiko' bey xan 
le ja'o', Yéetel cu yu'ubal u t'aan. 

Jun túul Gadaráil yaan kaakas pixan ti' 
(Mt 8.28-34; Mc 5.1-20) 

26Cu dzo'ocole' j kucho'ob tu lu'umil Gadara ti' yaan tu táanxel tzéeli; le 
ka'anabo', actáan ti' Galilea. 
27Le ca tu pe'echa'aktaj lu'um Jesuse', j náadz tu yicnal jun túul u máaquil le 
caajo'. Lela' jach úuch yanac kaakas pixano'ob ti', ma'atech u búuquintic nook 
mix cu cajtal ti' naj, ba'ale', chéen ti' mucnalo'ob. 
28Le máaca', le ca tu yilaj Jesuse', j xolaj tu táan ca tu yaawtaj: ¿Ba'axten ca 
wocsicabáa tin wéetel, Jesús u paal ca'anil Ku? Quin káat óoltic teech ma' a 
beetic in mukyaj. 
29Tu ya'alaj lela', tumen Jesuse' táan u ya'alic ti' le kaakas pixano' ca jóokoc ti'. 
Ya'ab u téenel j ma'ach le máaco' tumen le kaakas pixano'; le máaco'obo' tu 
kaxo'ob u kab bey xan u yooc yéetel cadena'ob tu yo'olal u canantico'ob 
ma'alob, ba'ale' leti'e' cu t'oquic. Cu beeta'al xan u púudzul tumen le kaakas 
pixano' u ti'al ca xi'ic ti' x tocoy lu'umo'ob. 
30Jesús tu káataj ti': ¿Bix a kaaba'? Leti'e' tu núucaj: Legion in kaaba'. Tu ya'alaj 
lela' tumen ya'abcach kaakas pixano'ob oca'an ti'. 
31Le kaakas pixano'obo' tu káat óoltajo'ob ti' Jesús ma' u túuxta'alo'ob ti' u sen 
taamil lu'um. 
32Yaan ca'ach ya'abcach kéekeno'ob táan u janalo'ob tu yóokol le pu'uco'. Le 
kaakas pixano'obo' tu káat óoltajo'ob ti' Jesús ca cha'abac u yooclo'ob ti' le 
kéekeno'obo'; Jesuse' tu cha'aj túun ti'ob. 
33lelo'ob túuna' tu láaj puluba'ob ti' jun p'éel; taamcach cúuchil ca j lúubo'ob 
ichil le ka'anabo' ca j búulo'ob. 
34Le máaxo'ob canantic ca'ach le kéekeno'obo', le ca tu yilajo'ob ba'ax dzo'oc u 
yúuchule' j áalcabnajo'ob jaka'an u yóolo'ob, ca j bino'ob u tzicbalto'ob le ba'ax 
úucha' te j caajo' yéetel tu cajtalil coolo'ob. 

35Le máaco'ob túuno' jóoko'ob u yilo'ob le ba'ax dzo'oc u yúuchulo'. Le ca j 
kucho'ob tu'ux yaan Jesuse', tu yilajo'ob le máax dzo'oc u jóokesa'al le kaakas 
pixano'ob ti'o' culucbal tu ni' yooc Jesús, u búuquintmaj u nook yéetel tu yóol 
yaan, ca túun j sajacchajo'ob. 
36Tzicbalta'ab túun tumen le máaxo'ob j ilo' bix úuchic u dza'abal u toj óolal le 
máac yaan kaakas pixan ti' ca'acho'. 
37Tu yo'olal lela', tuláacal u máaquilo'ob u lu'umil Gadara tu káat óoltajo'ob ti' 
Jesús ca xi'ic táanxelil, tumen jach sajacchajo'ob. Bey túuno' j ooc Jesús ti' le 
cheemo' ca j bini. 
38Le máac ti' máax jóok le kaakas pixano'obo' tu káat óoltaj ti' Jesús ca u cha' 
u bin tu yéetel, ba'ale' Jesuse' ma' tu cha'aj ti'i', ca tu ya'alaj ti': 
39Suunen ta wotoch ca a tzicbalt buca'aj nucuch ba'alo'ob dzo'oc u beetic Ku ti' 
teech. Le máaco' j bini ca tu tzicbaltaj ti' tuláacal le caajo' buca'aj ba'alo'ob 
beeta'ab ti' tumen Jesús. 

U x ch'úupal Jairo yéetel jun túul co'olel tu péedzkabtaj u nook Jesús 
(Mt 9.18-26; Mc 5.21-43) 

40Le ca j suunaj Jesús tu táanxel tzéelil le ka'anabo' ka'am yéetel qui'imac óolal 
tumen le ya'abcach máaco'obo', tumen tuláacalo'ob táan u pa'atico'ob. 
41J kuch túun jun túul máac, Jairo u kaaba', le máax u nojochil le sinagogao'. 
Le máaca' j xolaj tu ni' yooc Jesús ca tu káat óoltaj ti' ca xi'ic tu taanaj. 
42Tumen yaan chéen jun túul u x ch'úupal, míin doce ja'abo'ob yaan ti', táan 
ca'ach u quíimil. Ca'aliquil táan u bin Jesuse', jo'op' u pe'ech'el tumen le 
ya'abcach máaco'obo'. 
43Ichilo'obe' yaan ca'ach jun túul co'olel koja'an, dzo'oc doce ja'abo'ob cáajac u 
mukyajtic u sen tuul ki'ik ti', dzo'oc xan u láaj xupic tuláacal ba'ax yaan ti' 
úuchic u bo'otic doctoro'ob, ba'ale' mix jun túul j páatji' u dzaquiqui'. 
44Leti'e' tu nadzajubáa paachil ti' Jesuse' ca tu péedzkabtaj u chi' u nook Jesús. 
Tu séeblaquil j xu'ul u tuul le ki'ik ti'o'. 

45Jesuse' tu káat chi'itaj túun: ¿Máax péedzkabten? Ba'ale' tumen mix máac a'al 
wa leti'e', Pedro yéetel le u láak aj canbalo'obo' tu ya'alajo'ob: Aj ca'anbesaj, le 
máaco'obo' táan u pech'iquecho'ob, cu dzo'ocole' ca káatic wa túun: ¿Máax 
péedzkabten? 
46Ba'ale' Jesuse' tu ya'alaj: Yaan máax péedzkabten, tumen tin wu'uyaj yaan ti' 
máax tin dzáaj u toj óolal yéetel in páajtalil. 
47Le co'olelo', le ca tu yilaj dzo'oc u yojéelta'al ba'ax tu beetajo', tu nadzajubáa 
táan u quiquilanquil, ca j xolaj tu táan Jesús. Tu ya'alaj xan tu táan tuláacal le 
máaco'obo' ba'ax o'olal tu péedzkabtaj u nook Jesús, yéetel bix úuchic u yutztal 
tu séeblaquil. 
48Jesuse' tu ya'alaj ti': Co'olel, dzo'oc a wutztal tumen j ocsaj óolnajech, xeen 
jedzel a wóol. 
49Ca'aliquil táan u t'aan jesuse' ca j kuch jun túul máac, ti' u taalbal tu yotoch 
Jairoe', u nojochil le sinagogao', ca tu ya'alaj ti' Jairo: A x ch'úupale' dzo'oc u 
quíimil; ma' a chi'ichnaccunsic le aj ca'anbesajo'. 
50Ba'ale' le ca tu yu'ubaj Jesús lela', ca tu ya'alaj ti' Jairo: Ma' a ch'a'ic sajaquil, 
chéen ocsaj óolnen, a x ch'úupale' bin u ca'aj utztal. 
51Le ca j kuch te j najo', mix máac tu cha'aj u yocol tu yéeteli, chéen Pedro, 
Jacobo, Juan, bey xan u taata yéetel u maama le chan x ch'úupalo'. 
52Tuláacalo'ob táan u yokolo'ob yéetel táan u yáacamo'ob tu yo'olal le chan x 
ch'úupalo', ba'ale' Jesuse' tu ya'alaj ti'ob: Ma' a wokole'ex, le chan x ch'úupalo' 
ma' quimeni', ba'ale' chéen táan u wenel. 
53Ba'ale' tu che'ejtajo'ob Jesús, tumen u yojelo'ob quimen le x ch'úupalo'. 
54Jesús túune' tu machaj tu kab ca tu ka'am a'alaj ti': X ch'úupal, líiken. 
55Leti' túune' ca j suunaj u cuxtal; tu séeblaquil j líiki', ca j a'ala'ab tumen Jesús 
ca dza'abac u janal. 
56U taata yéetel u maamae' jaka'an u yóolo'ob, ba'ale' Jesuse' tu ya'alaj ti'ob ma' 
u ya'alico'ob ti' mix máac le ba'ax dzo'oc u yúuchulo'. 

San Lucas 9 

Jesús cu túuxtic le doce aj canbalo'obo' 
(Mt 10.5-15; Mc 6.7-13) 

1Jesús tu much'quintaj u doce' aj canbalo'obe' ca tu dzáaj páajtalil ti'ob u ti'al 
u jóoksico'ob tuláacal kaakas pixan yéetel u dzaquico'ob tuláacal koja'anil. 
2Tu túuxtajo'ob u ti'al u tze'ecto'ob u péectzil u ajawil Ku, yéetel u ti'al u 
dzáico'ob toj óolal ti' le koja'ano'obo'. 
3Ca tu ya'alaj ti'ob: Ma' a bisique'ex mixba'al bej, mix xóolte', mix sáabucan, 
mix waaj, mix taakin; bise'ex chéen jun dzáan nook, ma' ca'a p'éeli'. 
4Je'el tu'uxac najil ca kuchuque'exe', p'áatene'exi', tac a lukbale'ex te cúuchilo'. 
5Je'el tu'uxac ma' táan a ka'amle'exe', jóokene'ex ti' le caajo', tíite'ex xan u 
lu'umil a wooque'ex u ti'al chíiculil ti'ob 
6Leti'obe' jóoko'ob ca j bino'ob ti' tuláacal le mejen cajtalilo'obo' táan u 
tze'ectico'ob u péectzil tocsajil yéetel táan u dzáico'ob toj óolal ti' koja'ano'ob. 

Bix úuchic u quíimil Juan Bautista 
(Mt 14.1-12; Mc 6.14-29) 

7Jalach Herodes, le ca tu yojéeltaj le ba'alo'ob cu beetic Jesuso', ma' tu caxtaj 
ba'ax u tuculti', tumen dze'edzec cu ya'alique' Juane' dzo'oc u ca'a púut cuxtal. 
8U láako'obe' cu ya'alico'ob aj bóobat Elías dzo'oc u chíicpajal, u láako'obe' cu 
ya'alico'ob wa máax úuchben aj bóobat dzo'oc u ca'a púut cuxtal. 
9Ba'ale' Herodese' tu ya'alaj: Ten tin túuxtaj cúulch'acbil u caal Juan. ¿Máax 
túun le máac quin wu'uyic u ya'ala'al ba'alo'ob tu yo'olala'? Herodes túune' jach 
u káat u yile. 

Jesuse' cu tzéentic cinco mil máaco'ob 
(Mt 14.13-21; Mc 6.30-44; Jn 6.1-14) 

10Le ca j suunaj le apóstolo'obo' tu tzicbaltajo'ob ti' Jesús ba'ax tu beetajo'ob. 
Leti' túune' ca tu bisajo'ob jun páayil táanxel tu'ux naadz ti' u caajil Betsaida. 
11Ba'ale' le máaco'obo', le ca tu yojéeltajo'obe', tu tzaypachtajo'ob Jesús. Leti' 
túune' tu kamajo'ob ca tu tzicbaltaj ti'ob u ajawil Ku, bey xan tu dzáaj toj óolal 
ti' le máaxo'ob koja'ano'obo'. 

12Le ca tu yilajo'ob táan u bin kine', le doce apóstolo'obo' tu nadzajuba'ob tu 
yicnal Jesús, ca tu ya'alajo'ob ti': A'al ti' le máaco'obo' ca xi'ico'ob je'elel yéetel 
u caxto'ob janal ti' le mejen cajtalilo'obo' yéetel ti' le cúuchilo'ob 
naadztaco'obo', tumen ti' le cúuchil tu'ux yano'ona' mix ba'al yaan. 
13Ba'ale' Jesuse' tu ya'alaj ti'ob: Dza'ex ba'al u jaanto'ob. leti'obe' tu ya'alajo'ob 
ti': Mixba'al u láak yaan to'on chéen cinco waaj yéetel ca'a túul cay, ja'ali' ca 
xi'ico'on c man janal u ti'al tuláacal le máaco'oba'. 
14Tumen yaan míin cinco mil xiibo'ob. Ba'ale' jesús tu ya'alaj ti' u aj canbalo'ob: 
Beete'ex u cutalo'ob jujun múuch'il a cincuentail. 
15Bey tu beetilo'ob, ca j culajo'ob. 
16Ca túun tu machaj Jesús le cinco waajo' yéetel le ca'a túul cayo', ca tu líiksaj 
u yich ca'an ca tu dzáaj nib óolal tu yo'olalo'ob, ca tu xet'aj; cu dzo'ocole' ca tu 
dzáaj ti' u aj canbalo'ob, leti'ob túune' ca tu t'oxajo'ob ti' le máaco'obo'. 
17Tuláacalo'ob jaano'ob ca j na'ajchajo'ob. Cu dzo'ocole' tu chupajo'ob doce 
xaaco'ob yéetel u xéexet'al j p'áato'. 

Cu ya'alic Pedroe' Jesuse' leti' le Cristoo' 
(Mt 16.13-19; Mc 8.27-29) 

18Jun téene' táan u payalchi' Jesús tu juunal, ti' yaan xan u aj canbalo'ob tu 
yicnale' ca tu káat chi'itaj ti'ob: ¿Máaxen cu ya'alic le máaco'obo'? 
19Leti'obe' tu núucajo'ob: Yaan cu ya'alique' teech Juan Bautista, u láako'obe' 
cu ya'alico'ob teech Elías, u láako'ob xane' cu ya'alico'obe' jun túulech ti' le 
úuchben aj bóobato'ob dzo'oc u ca'a púut cuxtalo'. 
20Ca tu káataj túun ti'ob: Cux túun te'ex, ¿Máaxen ca wa'alique'ex? Ca tu ya'alaj 
Pedro: Teeche' u Cristoech Ku. 

Jesuse' cu ya'alic yaan u quiimsa'al 
(Mt 16.20-28; Mc 8.30-9.1) 

21Ca jach kubenta'ab ti'ob tumen jesús ma' u ya'alico'ob ti' mixmáac. 
22Ca tu ya'alaj ti'ob: U Paal Máaque' yaan u sen mukyaj, yaan u 
cúulpachcunta'al tumen le anciano'obo', tumen u nojochilo'ob le aj kiino'obo', 

yéetel tumen u aj ca'anbesajilo'ob le a'almaj t'aano'. Yaan u quiimsa'al, ba'ale' 
tu yóox p'éel kiine' yaan u ca'a púut cuxtal. 
23Cu dzo'ocole' tu ya'alaj ti' tuláacalo'ob: Wa yaan wa máax u káat u 
tzaypachtene', u tu'ubsubae' yéetel u ch'a'a u cruz sáansamale' ca u tzaypachten. 
24Tumen le máax u káat u toc u cuxtale', bíin u sate; ba'ale' le máax cu satic u 
cuxtal tin wo'olale' bíin u toque. 
25Tumen ¿ba'ax u biilal ti' jun túul máac u náajaltic tuláacal yóokolcaab, cu 
dzo'ocole' cu sa'atal wa cu xu'ulsicubáa leti'? 
26Le beetique' wa yaan máax cu sublacchajal tin wo'olal yéetel tu yo'olal in 
ma'alob péectzile', bey xan u Paal Máac bíin sublacchajac tu yo'olal leti' le 
quéen taalac je'el bix jun túul Ajaw yéetel u qui'ichquelemil u Taata yéetel u 
qui'ichquelemil u quili'ich ángelo'obo'. 
27Tu jaajil quin wa'alic ti' te'exe', yaan dze'edzec ti' le yano'ob waya' ma' bíin 
quíimico'ob wa ma' u yilico'ob táanil u ajawil Ku. 

U chica'anil Jesús cu jelpajal 
(Mt 17.1-8; Mc 9.2-8) 

28Míin ocho kiino'ob u ya'al le ba'alo'oba' ca j na'ac Jesús ti' jun p'éel pu'uc u 
ti'al payalchi', u yéet binac Pedro, Jacobo yéetel Juan. 
29Ca'aliquil táan u payalchi' Jesuse', ca jelpaj u chica'anil u yich, bey xan u nook 
j p'áat jach sac yéetel léembalnac. 
30Ca túun j chíicpaj ca'a túul máaco'ob táan u tzicbalo'ob yéetel; lelo'oba' 
Moisés yéetel Elías, 
31máaxo'ob bakpachta'ano'ob tumen jun p'éel qui'ichquelem sáasil, táan u 
t'aano'ob tu yo'olal le quíimil cun u mukyajt Jesús Jerusaleno'. 
32Quex tumen Pedro yéetel le yano'ob tu yicnal jach taacji u wenelo'obe', ma' j 
weeno'obi'; ca tu yilajo'ob u qui'ichquelemil Jesús bey xan le ca'a túul máaco'ob 
yano'ob yéetelo'. 

33Le ca jo'op' u náachtal le máaco'ob ti' Jesuso', Pedro tu ya'alaj ti': aj ca'anbesaj, 
buca'aj ma'alobil ca p'áataco'on waye'. Co'ox beetic óox p'éel pasel, jun p'éele' 
ati'ali', jun p'éel u ti'al Moisesi' yéetel u láak jun p'éele' u ti'al Elías. Ba'ale' 
Pedroe' ma' u yojel ba'ax cu ya'aliqui'. 
34Ca'aliquil táan u t'aane' ca j taal jun p'éel múuyal pixico'ob, ca túun jach 
sajacchajo'ob, tumen j p'áato'ob ichil le múuyalo'. 
35Ichil le múuyalo' j u'uya'ab jun p'éel t'aan tu ya'alaj: Lela' in yaabilaj Paal, 
u'uye'ex u t'aan leti'. 
36Cu dzo'ocol u yu'uba'al le táano', ca tu yilajo'obe' Jesuse' tu jun yanil. Leti'obe' 
p'áat mixba'al cu ya'alico'ob, yéetel ma' tu tzicbaltajo'ob ti' mixmáac le ba'ax tu 
yilajo'obo'. 

Jesús cu dzáic u toj óolal jun túul xi'ipal yaan kaakas pixan ti' 
(Mt 17.14-21; Mc 9.14-29) 

37Tu láak kiine', le ca j éemo'ob ti' le pu'uco', ya'ab máaco'ob jóoko'ob u 
pa'ato'ob u beel Jesús. 
38Je'el túuna' jun túul máac ichil le máaco'obo' tu ka'am a'alaj ti': Aj ca'anbesaj, 
beet utz a wilic in paal, tumen chéen le jun túul yaan teno'. 
39Cu ma'achal tumen jun túul pixane' cu beeta'al u yawat, cu léequel, yéetel cu 
yóomanquil u chi'. Cu sen loobilta'al yéetel ma' táan u cha'abal. 
40Dzo'oc in káat óoltic ti' a j canbalo'ob ca u jóokeso'ob le kaakas pixan ti'o', 
ba'ale' ma' j páatchajo'obi'. 
41Jesuse' tu núucaj: Ma' ocsaj óol yéetel kaakas wíinique'ex, ¿tac ba'ax kiin quin 
antal ta wéetele'ex? ¿Tac ba'ax kiin quin in mukyajte'ex? Taas teen a paal 
waye'. 
42Le ca tu nadzubáa le xi'ipalo', beeta'ab u lúubul lu'um tumen le kaakas pixano' 
ca j léec tu ca'a téen. Ba'ale' Jesuse' tu keyaj le kaakas pixano', tu dzáaj u toj 
óolal le xi'ipalo' ca tu sutaj ti' u taata. 
43Tuláacalo'ob ja'ak u yóolo'ob tu yo'olal u nojoch páajtalil Ku. 

Jesús cu ca a'alic yaan u quiimsa'al 

(Mt 17.22-23; Mc 9.30-32) 

Ca'aliquil láaj jaka'an u yóolo'ob le máaco'ob tu yo'olal tuláacal le ba'axo'ob cu 
beetic Jesuso', leti'e' tu ya'alaj ti' u aj canbalo'ob: 
44U'uye'ex ma'alob lela' yéetel ma' u tu'ubul te'ex; u Paal Máaque' bin u ca'aj 
kubbil tu kab máaco'ob. 
45Ba'ale' le aj canbalo'obo' ma' tu na'atajo'ob ba'ax tu ya'alaji', tumen ma' 
cha'abac ti'ob ca'ach u na'atico'obi'. Sajaco'ob xan u káato'ob ti' jesús ca u tzol 
ti'ob le ba'ax dzo'oc u ya'alico'. 

¿Máax u asab nojochil? 
(Mt 18.1-5; Mc 9.33-37) 

46Le aj canbalo'ob túuno' jo'op' u ba'atel t'antico'ob tu baatzilo'obe' máax 
ichilo'ob u asab nojochil. 
47Ba'ale' Jesuse' tu kaj óoltaj ba'ax cu tucultico'obe', ca túun tu ch'a'aj jun túul 
chan xi'ipale', tu dzáaj tu tzéele', 
48ca tu ya'alaj ti'ob: Le máax kamic le chan xi'ipal tin kaabaa' teen cu kamiquen. 
Le máax cu kamiquene' cu kamic xan le máax j túuxteno'. Tumen le máax asab 
chichan ichil tuláacale'exe', leti' u asab nojochil ichile'ex. 

Le máax ma' u p'ec óoltma'one' t éetel yaan 
(Mc 9.38-40) 

49Ca j a'ala'ab ti' tumen Juan: Aj ca'anbesaj, dzo'oc c ilic jun túul máac cu 
jóokesic kaakas pixano'ob ta kaaba', to'one' t wet'aj ti', tumen ma' t éetel cu 
maani'. 
50Jesuse' tu ya'alaj ti': Ma' a wet'ique'ex ti', tumen le máax ma' u p'ec óoltma'one' 
t éetel yaan. 

Jacobo yéetel Juane' cu ke'eyelo'ob tumen Jesús 

51Le ca j náadz u kiinil u binbal Jesús ca'ane', chúucpaj u yóol u ti'al ca xi'ic 
Jerusalén. 
52Ca túun tu túuxtaj j bisaj t'aano'ob ca xi'ico'ob táanil. Lelo'oba' j bino'ob ti' 
jun p'éel u caajil Samaria u ti'al u caxanto'ob tu'ux u kuchul Jesús. 

53Ba'ale' le Samariailo'obo' ma' tu yóoltajo'ob u kamo'obi', tumen tu yilajo'ob 
táan u bin Jerusalén. 
54Jacobo yéetel Juan u aj canbalo'obe', le ca tu yilajo'ob lela', tu ya'alajo'ob ti': 
Yuumtzil, ¿a káat wa ca c túuxt ca káaxac ca'anil káak tu yóokolo'ob u ti'al ca 
xu'ulsa'aco'ob, je'el bix tu beetaj aj bóobat Eliase'? 
55J pacta'abo'ob tumen Jesuse' ca j ke'eyo'ob ca j a'ala'ab ti'ob: Te'exe' ma' a 
wojele'ex ti' ba'ax pixanil a wanile'exi'. 
56Tumen u Paal Máaque' ma' j taal u xu'uls u cuxtal máaco'obi', ba'ale' u ti'al u 
toque. Ca j bino'ob túun ti' u láak caaj. 

Máaxo'ob u káato'ob u tzaypachto'ob Jesús. 
(Mt 8.19-22) 

57Ca'aliquil táan u bino'obe', jun túul máac tu ya'alaj ti' Jesús te j bejo': 
Yuumtzil, in káat in tzaypachtech je'el tu'uxac ca xi'iqueche'. 
58Jesuse' tu núucaj ti': Le ch'omaco'obo' yaan u áactuno'ob, le ch'íich'o'obo' yaan 
u ku'ob, ba'ale' u Paal Máaque' mina'an tu'ux u t'alcuntic u pool. 
59Ca tu ya'alaj Jesús ti' u láak máac: tzaypachteni'. Ba'ale' le máaco' tu ya'alaj: 
Yuumtzil, cha' in bin táanil in muc in taata. 
60Jesús tu núucaj ti': P'at ti' le quimeno'obo' u muquico'ob u quimeno'ob; ba'ale' 
teche', xeen a tze'ec u ma'alob péectzilil u ajawil Ku. 
61U láak jun túule' tu ya'alaj ti' Jesús: Yuumtzil, in káat in tzaypachtech, ba'ale' 
cha' in bin táanil tin wotoch in wa'al ti'ob: Táan in bin. 
62Ba'ale' jesuse' tu ya'alaj ti': Le máax cu machic u nu'ucul pakal cu dzo'ocole' 
cu paacat paachile', ma' paatal u ti'al u ajawil Kui' 

San Lucas 10 

Jesús cu túuxtic u láak setenta yéetel ca'a p'éel 

1Cu dzo'ocol lela', Yuumtzil tu yéeyaj xan u láak setenta yéetel ca'a túul aj 
canbalo'ob, ca tu túuxtajo'ob ca'aca'a túulil táanil ti' u ti'al u xíimbalto'ob 
tuláacal le caajo'ob yéetel le cúuchilo'ob tu'ux yaan u bino'. 

2Ca tu ya'alaj ti'ob: Jach tu jaajile' sen ya'ab le cool kaabéet u jo'ocholo', ba'ale' 
le j meyajo'obo' jach jun p'íito'ob. Le beetique' káat óolte'ex ti' u yuumil le coolo' 
ca u túuxt u láak meyajo'ob u ti'al joch. 
3Xeene'ex; je'el túuna' tene' táan in túuxtique'ex bey j tamano'ob ichil j 
chacmo'olo'ob. 
4Ma' a bisique'ex sáabucan mix taakin, mix xanab, mix a wa'atale'ex a tzique'ex 
mix máac te j bejo'. 
5Le quéen ocoque'ex ti' jun p'éel naje', a'ale'ex táanil: Jéedzel ti' le naja'. 
6Wa yaan máax cuxa'an ich jéedzel te'elo', cu kamic le jéedzelo', ba'ale' wa 
mina'ane' cu suut ti' te'ex. 
7P'áatene'ex chéen te j najo', jaante'ex yéetel uke'ex le ba'ax cu dza'abal te'exo', 
tumen jun túul j meyaje' unaj u bo'ota'al. Ma' a máane'ex chi'ichi' naj. 
8Le quéen kuchuque'ex ti' jun p'éel caaj cu kamique'exe', jaante'ex le ba'ax cun 
dzaabil te'exo'. 
9Dza'ex u toj óolal le máaxo'ob koja'ano'ob te'elo' yéetel a'ale'ex ti'ob: U ajawil 
Kue' dzo'oc u náadzal ti' te'ex. 
10Ba'ale' wa ca kuchle'ex ti' jun p'éel caaj tu'ux ma' táan a ka'amale'exe', 
jóokene'ex tu noj beelilo'ob ca a wa'ale'ex: 
11Tac u lu'umil a caajale'ex dzo'oc u takal ti' c ooque' c púustic ta táane'ex. 
Ba'ale' ojéelte'ex lela', u ajawil Kue' dzo'oc u náadzal ti' te'ex. 
12Quin wa'alic te'exe', tu kiinil juicioe' asab yaan u p'is mukyajil le jaadz cun u 
kam u caajil Sodomao' ti' le cun u kam le caajo'. 

Ma' u'uyajt'aan caajo'ob 
(Mt 11.20-24) 

13¡Óotzile'ex Corazín! ¡Óotzile'ex Betsaida! Tumen wa ca beeta'ac ca'ach ti' u 
caajilo'ob Tiro yéetel Sidón le chíicula'alo'ob beeta'ab ichile'exa' bejela'a' úuch 
u kex u tuuculo'obe' yéetel dzo'oc ca'ach u cutalo'ob ichil u ta'anil káak u 
búuquintmajo'ob tóotoch nook. 

14Ba'ale' tu kiinil juicioe' asab yaan u p'is mukyajil le jaadz cun u kam u 
caajilo'ob Tiro yéetel Sidón ti' le can a kame'exo'. 
15Cux túun teech, Capernaum, ¿Táan wa a tucultic bin líiksa'aquech tac ca'an? 
Ma', ba'ale' tac metnal bíin éemsa'aquech. 
16Tu ya'alaj xan ti' u aj canbalo'ob: Le máax u'uyique'exe' teen cu yu'ubiquen; 
le máax ma' tu kamiquene' ma' tu kamic le máax túuxteno'. 

Sunajic le setentáo' yéetel ca'a túul 

17Le setenta yéetel ca'a túul aj canbalo'obo' suunajo'ob yéetel qui'imac óolal, 
táan u ya'alico'ob: Yuumtzil, tac le kaakas pixano'ob cu yu'ubico'ob c t'aan ta 
kaaba'. 
18Jesuse' tu ya'alaj ti'ob: Bey, tene' tin wilaj u lúubul satanas bey u léembal 
cháac cu yéemel ca'ane'. 
19Tene' dzo'oc in dzáic te'ex páajtalil u ti'al a pe'echa'aktique'ex cano'ob yéetel 
síina'ano'ob, yéetel u ti'al a t'onquinsique'ex máax p'ecmaile'ex. Mixba'al cu 
páajtal u beetic te'ex kaas. 
20Ba'ale' ma' u qui'imacchajal a wóole'ex tumen le kaakas pixano'ob cu 
yu'ubico'ob a t'aane'exo', ba'ale' qui'imacchajac a wóole'ex tumen dzíiba'an a 
kaaba'ex te j ca'ano'. 

Cu qui'imacchajal u yóol Jesús 
(Mt 11.25-27; 13.16-17) 

21Ti' le jun súutuco' sen qui'imacchaj u yóol Jesús tu yo'olal Quili'ich Pixane' ca 
tu ya'alaj: Quin qui'iqui' t'antiquech in Taata, u Yuumtzil ca'an yéetel lu'um, 
tumen le ba'alo'ob ta we'esaj ti' le mejen paalalo'obo' ta ta'acaj ti' le aj 
caanbalnajo'ob yéetel ca'anal u na'ato'obo'. Bey úuchic in Taata, tumen bey ta 
wóoltilac teech. 
22In Taatao' dzo'oc u kubic teen tuláacal ba'al. Mix máac kaj óoltmail máax le 
Paalo' wa ma' chéen le Taatao', mix máac xan kaj óoltmail máax le Taatao' wa 
ma' chéen le Paalo' yéetel le máaxo'ob cun u yóolt le Paal u dzáa u kaj 
óolto'obo'. 

23Ca túun tu pactaj le aj canbalo'obo' ca tu ya'alaj chéen ti' leti'ob: Qui' yóol le 
máaxo'ob cu pactico'ob yéetel u yicho'obe' ba'alo'ob ca wilique'ex te'exa'; 
24tumen quin wa'alic ti' te'exe' ya'ab aj bóobato'ob yéetel ajawo'ob tu yóoltaj u 
yilo'ob le ba'alo'ob ca wilique'ex te'exa', ba'ale' ma' tu yilajo'obi'; tu yóoltaj u 
yu'ubo'ob le ba'alo'ob ca wu'uyique'ex te'exa', ba'ale' ma' tu yu'ubajo'obi'. 

U quet t'aanil jun túul samariail jach utz 

25Ca j wa'alaj jun túul u aj ca'anbesajil le a'almaj t'aano'. U ti'al u túuntic u yóol 
Jesuse' ca tu káataj ti': Aj ca'anbesaj, ¿ba'ax unaj in beetic u ti'al ca yanac teen 
cuxtal mina'an u xuul? 
26Jesuse' tu núucaj ti': ¿Ba'ax dzíiba'an ti' le a'almaj t'aano'? ¿Bix a xoquic? 
27U aj ca'anbesajil le a'almaj t'aano' tu núucaj: Yaabilt Yuumtzil a Ku yéetel 
tuláacal a pixan, yéetel tuláacal a muuk, yéetel tuláacal a na'at; yaabilt a láak 
je'el bix ca yaabiltcaba'e'. 
28Ca túun j a'ala'ab ti' tumen Jesús: jach tu beel ta núuquilac. Wa ca beetic 
beyo', bíin yanac teech cuxtal. 
29Ba'ale' u aj ca'anbesajil le a'almaj t'aano' tu yóoltaj ba'atel t'aane', ca tu ya'alaj 
ti' Jesús: ¿Máax túun in láak? 
30Ca j núuca'ab ti' tumen Jesús: Jun túul máac luk Jerusalene' táan ca'ach u bin 
Jerico, ca j lúub tu kab j ocolo'ob, ca j luksa'ab tuláacal ba'ax yaan ti', 
lo'oloxa'abe' ca j p'a'at kas quimen. 
31Ti' lelo' j máan jun túul aj kiin te j bejo' ba'ale' chéen tu yilaje' ca j táadzmáani'. 
32Bey xan jun túul levita kuch te cúuchilo', le ca tu yilaje' j táadzmáan xan. 
33Ba'ale' jun túul Samariail cu máan xan te j bejo', le ca tu yilaje' tu ch'a'aj 
óotzilil ti'. 
34Tu nadzajubáa tu yicnal le máaco', tu dzáaj aceite yéetel vino tu yajilo'obe', 
ca tu kaxláantaj. Cu dzo'ocole' tu na'acsaj yóokol u yalak ba'alche', tu bisaj ti' 
jun p'éel u najil u'ula'obe' ca tu canantaj. 

35Tu láak kiin, u ti'al u binbal le Samariailo', tu jóokesaj ca'a p'éel taakine', tu 
dzáaj ti' u yuumil le najo', ca tu ya'alaj ti': Canant le máaca'; wa ca xupic u 
masile', le quéen suunaquene' quin sutic teech. 
36Ma'alob túun, ¿bix a wilic? ¿máacalmáac ti' le óox túul máaco'ob u láak le 
máax lúub tu kab le j ocolo'obo'? 
37U aj ca'anbesajil le a'almaj t'aano' tu ya'alaj: Le máax tu ch'a'aj óotzilil ti'e'. 
Ca j a'ala'ab ti' tumen Jesús: Xeen, beet teech xan beyo'. 

Marta Yéetel Maríae' cu xíimbata'alo'ob tumen Jesús 

38Ca'aliquil táan u bino'obe', j kuch Jesús ti' jun p'éel chan caaj. Te'elo' jun túul 
co'olel, Marta u kaabae', tu kamaj Jesús tu yotoch. 
39Martae' yaan jun túul u yíidzin, María u kaaba', máax j culaj tu ni' yooc Jesús 
u yu'ub u ca'ansajo'ob. 
40Ba'ale' Martae' saatal yóol ti' u sen meyaj, ca j taal tu yicnal Jesuse' ca tu 
ya'alaj ti': Yuumtzil, ¿ma' wa táan a wilic in wíidzine' u p'atmajen tin juunal 
yéetel tuláacal le meyaja'? A'al ti' ca u yáanten. 
41Ba'ale' Jesuse' tu núucaj ti': Marta, Marta, ya'abcach ba'alo'ob satic a wóol 
yéetel cu dzáic teech yaayaj óolal. 
42Ba'ale' chéen yaan jun p'éel ba'al jach kabéet. Maríae' u yéeymaj u jach 
ma'alobil, lela' ma' bíin luksa'ac ti'i'. 

San Lucas 11 

Jesús cu ca'ansic bix unaj u yúuchul payalchi' 
(Mt 6.9-15; 7.7-11) 

1Jun téene' j payalchi'inaj Jesús ti' jun p'éel cúuchil. Le ca j dzo'oc u payalchi'e', 
a'ala'ab ti' tumen jun túul ti' u aj canbalo'ob: Yuumtzil, ca'anso'on payalchi' je'el 
bix tu ca'ansaj Juan u aj canbalo'obe'. 
2Ca j a'ala'ab ti'ob tumen Jesús: Le quéen payalchi'inaque'exe' a'ale'ex beya': C 
Yuum yanech te j ca'ano', quili'ichcunta'ac a kaaba'. Talac a ajawil. Beeta'ac a 
wóol way lu'ume' je'el bix te j ca'ano'. 

3Dzáa to'on bejela'e' le waaj kaabéet to'on u ti'al le kiina'. 
4Sa'ates to'on c keban, tumen to'on xane' c sa'atsic tuláacal máaco'ob cu beetic 
to'on kaas. Ma' a cha'ic c lúubul ti' túuntaj óolal, ba'ale' toco'on ti' kaas. 
5J a'ala'ab ti'ob xan tumen Jesús: Co'ox tucultique' jun túul ti' te'exe' táan 
chúumuc áakabe' cu bin tu yotoch jun túul u amigoe', cu ya'alic ti': Amigo, dzáa 
teen óox p'éel waaj in páaye. 
6Tumen jun túul in amigo yaan u bin u xíimbale' jelecbal tin wotoch, ba'ale' 
mixba'al yaan teen in dzáa u jaante. 
7Co'ox tucultic xane' le máax yaan ichil le najo' cu núuquic ti': Ma' a beetic in 
p'u'ujul, le jool najo' kala'an, múul chilicbalen yéetel in mejen paalal, ma' tu 
páajtal in líikil in dzáa teech mixba'al. 
8Tu jaajil quin wa'alic te'exe', quex ma' u líikil u dzáa wa ba'ax ti' tumen u 
amigoe', ba'ale' tumen táan u sen káatal ti'e', yaan u líikil u ti'al u dzáa tuláacal 
ba'ax kaabéet ti'. 
9Bey túuno' tene' quin wa'alic te'ex: Káatnene'ex, bíin dza'abac te'ex tumen Ku; 
caxanene'ex, bíin a nuptáante'ex; koopnene'ex, bíin je'ebec te'ex jool naj. 
10Tumen le máax cu káataje', cu kam; le máax cu caxane', cu nuptáantaj; le 
máax cu kope', cu je'ebel jool naj ti'. 
11¿Máax taatatzil ichile'ex je'el u chúucpajal u yóol u dzáa jun p'éel tuunich ti' 
u paal le quéen u káat waaje'? ¿Wa ca u dzáa jun túul caan ti' le quéen u káat 
jun túul caye'? 
12¿Wa ca u dzáa jun túul síina'an ti' le quéen u káat jun p'éel je'? 
13Bey túuno' wa te'ex, quex kaakas máaque'ex, a wojel a dza'ex ma'alob 
ba'alo'ob ti' a paalale'exe', jach tu jaajil a Taataex yaan te j ca'ano' bíin u dzáa 
le Quili'ich Pixan ti' le máaxo'ob káatic ti'e'. 

Bix jo'oksa'abic kaakas pixano'ob tumen Jesús 
(Mt 12-22-30; Mc 3.20-27) 

14Jesuse' táan u jóokesic jun túul pixan u tootquintmaj jun túul máac; le ca jóok 
le kaakas pixano' j páatchaj u t'aan le máaco'. Láaj ja'ak u yóol le máaco'obo' tu 
yo'olal lela'. 
15Ba'ale' dze'edzec ti'obe' tu ya'alajo'ob: Le máaca' cu jóokesic kaakas pixano'ob 
yéetel u páajtalil Beelzebú, tumen lela' u noojocho'ob. 
16U láako'obe', u ti'al u túuntico'ob u yóole', tu káatajo'ob ti' Jesús jun p'éel 
chíiculil ca'an. 
17Ba'ale' leti'e' tu kaj óoltaj ba'ax cu tucultico'obe' ca tu ya'alaj ti'ob: Tuláacal 
ajawil cu jáatzpajale', cu xu'ulsicubáa xan. 
18Bey xan wa satanas cu jáatzpajal tu baatzile', ¿bix cun xáantal u páajtalil? 
Quin wa'alic lela' tumen táan a wa'alique'exe' yéetel u páajtalil Beelzebú quin 
jóokesic kaakas pixano'ob. 
19Wa beyo', ¿máax dzáic páajtalil ti' le máaxo'ob tzaypachtique'ex u ti'al u 
jóokesico'ob? Le beetique' leti'ob e'esic te'ex kaas ba'ax ca wa'alique'ex. 
20Ba'ale' wa yéetel u páajtalil Ku quin jóokesic kaakas pixano'ob, lela' u káat 
ya'ale' u ajawil Kue' dzo'oc u kuchul ta wicnale'ex. 
21Wa jun túul mu'uka'an máac cu machic u nu'ucul ba'atel u ti'al u canantic u 
yotoche', ma'alob yanil tuláacal ba'ax yaan tu yotoch. 
22Ba'ale' wa cu dzáancha'ata'al tumen u láak máac asab mu'uka'an ti' leti'e', cu 
to'ocol tuláacal le u nu'uculo'ob ba'atel u alab óoltmajo' yéetel cu luksa'al ti' 
tuláacal le u ba'aluba'ob. 
23Le máax ma' tin wéetel yane' tin contra yaan, bey xan le máax ma' tu mol tin 
wéetele' cu ki'itbesaj. 

Bix u suut jun túul kaakas pixan 
(Mt 12.43-45) 

24Le quéen jóokoc jun túul kaakas pixan ti' jun túul máaque' cu máan ti' tiquin 
cúuchilo'ob táan u caxtic je'elel. Wa ma' tu caxtaje' cu tucultic: Bin in ca'aj suut 
tin wotoch tu'ux jóoken. 

25Le quéen suunaque' cu yilic le máaco' bey jun p'éel naj míista'an yéetel 
jadzutzquinta'ane'. 
26Cu bin túune' cu taasic u láak siete pixano'ob asab kasa'ano'ob ti' leti'e', cu 
láaj ocolo'ob cajtal ti' le máaco', cu p'áatal u yalab u cuxtal le máaco' asab jach 
kaas ti' u cáajbal. 

Máaxo'ob yaan qui'imac óolal ti'ob 

27Ca'aliquil táan u ya'alic Jesús le ba'alo'oba' jun túul co'olel tu ka'am a'alaj ichil 
le máaco'obo': ¡Qui' yóol le co'olel tu síijsajecho' yéetel tu tzéentajecho'! 
28Ba'ale' leti'e' tu ya'alaj: ¡Asab qui'imac yóol le máaxo'ob cu yu'ubico'ob yéetel 
cu beetico'ob ba'ax cu ya'alic Ku! 

Le kaakas máaco'obo' cu káatico'ob jun p'éel chíicul 
(Mt 12.38-42; Mc 8.12) 

29Ca'aliquil táan u much'tal le máaco'ob tu bakpach Jesuse', leti'e' jo'op' u 
ya'alic: U máaquilo'ob le kiino'oba' kasa'ano'ob yéetel cu káatico'ob jun p'éel 
chíicul. Ba'ale' ma' bíin dza'abac chíicul ti'ob wa ma' chéen u chíiculil aj bóobat 
Jonasi'. 
30Tumen je'el bix Jonás j dza'ab bey jun p'éel chíicul ti' le máaco'ob cajlajo'ob 
Níniveo', bey xan u Paal máac bíin dza'abac bey jun p'éel chíicul ti' u 
máaquilo'ob le kiino'oba'. 
31Tu kiinil juicioe', le x ajaw luk j noojol ti' jun p'éel lu'um jach náach ca j taal 
u yu'ub u ca'ansaj Salomone', bíin líikic u ti'al u xot kint u máaquilo'ob le 
kiino'oba', tumen le máax yaan waya' asab nojoch ti' Salomón. 
32Le máaxo'ob cajlajo'ob Níniveo' bíin líikico'ob tu kiinil juicio u ti'al u xot 
kinto'ob u máaquilo'ob le kiino'oba', tumen le Niniveilo'obo' tu kex u cuxtalo'ob 
le ca tu yu'ubajo'ob u tze'ec Jonás, ba'ale' le máax yaan waya' asab nojoch ti' 
Jonás. 

U sáasil wíinclil 
(Mt 5.15; 6.22-23) 

33Mix máac cu t'abic jun p'éel sáasil, cu dzo'ocole' ca u ta'aque wa ca u dzáa 
yáanal jun p'éel muut, ba'ale' cu t'uchquintic ca'anal u ti'al u sáalsilcunt tuláacal 
le máaxo'ob cu yocolo'ob ich najo'. 
34U neek a wiche' u sáasilil a wíinclil; wa ma'alobe', tuláacal xan a wíinclile' 
chuup yéetel sáasil; ba'ale' wa kaase', a wíinclil xane' ichil éekjoch'e'enil yaan. 
35Canant ma' u éekjoch'e'ental le sáasil yaan ti' techo'. 
36Tumen wa mina'an mix jun p'íit éekjoch'e'enil ti' a wíinclil ba'ale' chuup yéetel 
sáasile', tuláacal ba'al bíin a wil je'el bix jun p'éel sáasil cu sáasilcuntiqueche'. 
Jesús cu taquic u pool le fariseobo' yéetel u aj ca'anbesajilo'ob le a'almaj t'aano' 

(Mt 23.1-36; Mc 12.38-40; Lc 20.45-47) 

37Le ca j dzo'oc u t'aan Jesuse', káat óolta'ab ti' tumen jun túul fariseo ca taalac 
janal tu yéetel. Ooc túun Jesús tu yotoch le fariseo'. 
38Le fariseo' ja'ak u yóol le ca tu yilaj u cutal Jesús janal quex ma' tu p'o'aj u 
kabi'. 
39Ba'ale' Jesuse' tu ya'alaj ti': Te'ex fariseoexe', ca p'o'ique'ex chéen u paach le 
luucho' bey xan le laco', ba'ale' a pucsi'ikale'exe' chuup yéetel ocol bey xan 
yéetel kaas. 
40¡J ma' na'ate'ex! ¿Ma' wa a wojele'ex le máax j beet le ba'ax yaan yo'ocabilo' 
leti' j beet xan le ba'ax yaan ichilo'? 
41Ba'ale' si'ex le ba'ax yaan te'ex ichilo', beyo' ma'alob p'o'anil cun p'áatal 
tuláacal. 
42¡Yaj a wanile'ex, fariseoex!, tumen ca dzáique'ex ti' Yuum Ku u diezmoil 
menta, ruda yéetel u láak jejeláas xíiwo'ob, ba'ale' ca dzáique'ex jun tzéelil le 
toj cuxtalo' bey xan a yaacunaje'ex ti' Yuum Ku. Leti' le ba'alo'ob unaj a 
beetique'exa'. Bey xan kaabéet a beetique'ex le u láak ba'alo'obo'. 
43¡Yaj a wanile'ex, fariseoex!, tumen a káate'ex cutal ti' u yáax cúuchilo'ob le 
sinagogaobo' bey xan a káate'ex ca tzi'iquique'ex te j kíiwico'obo'. 

44¡Yaj a wanile'ex u aj ca'anbesajile'ex le a'almaj t'aan yéetel fariseoex, ca'a p'éel 
iche'ex tumen beye'ex le mucnalo'ob ma' tu yila'alo'obo', le o'olale' le máaxo'ob 
cu máano'ob tu yóokolo'obe' ma' u yojelo'obi'! 
45Jun túul u aj ca'anbesajil le a'almaj t'aano' tu ya'alaj ti': Aj ca'anbesaj, iquil a 
wa'alic le ba'alo'oba' tac ti' to'on ca wa'alic ba'al. 
46Ba'ale' Jesuse' tu ya'alaj ti': ¡Yaj a wanile'ex, tac te'ex u aj ca'anbesajile'ex 
a'almaj t'aan! tumen ca dzáique'ex u cuuch u láak máaco'ob, cucho'ob mix máac 
cu páajtal u bisic, ba'ale' te'exe' ma' a káat a péedzkabte'exi' mix yéetel jun p'éel 
u yaal a kabe'ex. 
47¡Yaj a wanile'ex! tumen ca jadzutzquintique'ex u mucnal le aj bóobato'ob j 
quiimsa'abo'ob tumen le a úuchben taataexo'obo'. 
48Beyo' ca we'esique'ex utz ta t'aane'ex ba'ax tu beetajo'ob le a úuchben 
taataexo'obo', tumen leti'ob j quiimso'ob ba'ale' te'ex jadzutzquintic u 
mucnalo'ob. 
49Le beetique' Kue' tu ya'alaj yéetel na'at: Bíin in túuxt aj bóobato'ob yéetel 
apóstolo'ob ti'ob, dze'edzeco'obe' bíin u quiimso'ob yéetel bíin u ch'a'apachto'ob 
u láako'ob. 
50Tumen Kue' bíin dzáa u cuuch u máaquilo'ob le kiino'oba' u ki'ikel tuláacal le 
aj bóobato'ob quiimsa'abo'ob líikbal ca j beeta'ab yokóolcaab, 
51cu cáajal yéetel u ki'ikel Abel cu dzo'ocol yéetel u ki'ikel Zacarías, máax 
quiimsa'ab naadz ti' u cúuchil quiimsbil siibalo'ob actáan ti' kulnaj. Le beetique' 
quin wa'alic te'exe', Kue' bíin u dzáa u cuuch u máaquilo'ob le kiino'oba' 
quiimsa'abic le aj bóobato'obo'. 
52¡Yaj a wanile'ex, u aj ca'anbesajile'ex a'almaj t'aan! tumen dzo'oc a kalique'ex 
u joonajil na'at, mix te'ex ca woocle'exi' mix ca cha'ique'ex u yocol le máaxo'ob 
u káato'ob oclo'. 

53Le ca j a'ala'ab ti'ob tumen Jesús le ba'alo'oba', u aj ca'anbesajilo'ob le a'almaj 
t'aan yéetel le fariseobo' kuuxilnajo'ob ti', ca jo'op' u sen káatico'ob u chi' u ti'al 
u satico'ob u yóol, 
54tumen tu yóoltajo'ob ca u ya'al wa ba'ax kaas u ti'al ca páatac u taquico'ob u 
pool 

San Lucas 12 

Jesuse' cu ca'ansic ma' ma'alob le ca'a p'éel ichilo' 

1Ca'aliquil táan u t'aano'obe' ya'abcach máaco'ob, tu yo'olal jach ya'abo'obe', 
jo'op' tac u lelench'inticuba'ob tu baatzilo'ob. Tu ya'alaj Jesús yáax táanil ti' u 
aj canbalo'ob: Canantaba'ex ti' u levadura le fariseobo', u káat ya'ale' ti' u ca'a 
p'éel ichilo'ob. 
2Tumen mixba'al mucul ta'an bíin p'áatac ma' u yojéeta'al, mixba'al xan 
ta'aca'an bíin p'áatac ma' u caxta'al. 
3Le beetique' tuláacal ba'al a wa'almaje'ex ich éekjoch'e'enile' bíin u'uya'ac tu 
sáasil kiin, le ba'ax xan a mucul a'almaje'ex tu'ux kala'an jool naje' bíin awta'ac 
tu yóokol najo'ob. 

Ti' máax unaj u ch'a'abal sajaquil 
(Mt 10.26-31) 

4Amigoex, ti' te'ex quin wa'alic ma' a ch'a'ique'ex sajaquil ti' le máaxo'ob cu 
quiimsico'ob le wíinclilo' cu dzo'ocole' mixba'al u láak cu páajtal u beetico'ob. 
5Ba'ale' bin in ca'aj in wa'al ti' te'exe' ti' máax unaj a ch'a'ique'ex sajaquil: Cha'ex 
sajaquil ti' le máax, cu dzo'ocol u luksic le cuxtalo', yaan xan páajtalil ti' u ti'al 
u pulic metnal. Tu jaajil ch'a'ex sajaquil ti' leti'. 
6¿Ma' wa cu co'onol cinco mejen ch'íich'o'ob tu yo'olal ca'a p'éel mejen taakini'? 
Ba'ale' Kue' ma'atech u tu'ubsic mix jun túul ti' leti'obi'. 
7Tumen tac u tzo'otzel a poole'exe' láaj xoca'antac. Ma' a ch'a'ique'ex sajaquil, 
tumen te'exe' asab yaan a tojole'ex ti' ya'abcach mejen ch'íich'o'ob. 

Maxo'ob cu kubicubáo'ob ti' Jesucristo tu táan máaco'ob 
(Mt 10.32-33; 12.32; 10.19-20) 

8Quin wa'alic ti' te'exe' tuláacal le máaxo'ob cu utzil t'aano'ob tin wo'olal tu 
táan máaco'obe', bey xan u Paal Máac bíin utzil t'aanac tu yo'olalo'ob tu táan u 
ángelo'ob Ku. 
9Ba'ale' le máaxo'ob ma' tu utzil t'aano'ob tin wo'olal tu táan máaco'obe', ma' 
bíin utzil t'anta'ac tu táan u ángelo'ob Kui'. 
10Tuláacal máax cu ya'alic ba'al tu yo'olal u Paal Máaque' bíin sa'atsa'ac ti', 
ba'ale' le máax cu ya'alic ba'al tu yo'olal Quili'ich Pixane', ma' bíin sa'atsa'aco'ob 
ti'i'. 
11Le quéen bisa'aque'ex te j sinagogaob wa tu táan le juezo'ob yéetel tu táan le 
jalacho'obo', ma' a sen tucultique'ex bix can a núuquile'ex u t'aano'ob wa ba'ax 
can a wa'ale'ex. 
12Tumen le quéen kuchuc u kiinil a t'aane'exe', Quili'ich Pixane' cun ca'ansic 
te'ex ba'ax unaj a wa'alique'ex. 

Ba'ax cu taasic u dzíibolta'al ayikalil 

13Jun túul ti' le máaco'obo' tu ya'alaj ti' Jesús: Aj ca'anbesaj, a'al ti' in sucu'un 
ca u jatz tin wéetel le ba'ax p'ata'an to'ono'. 
14Ba'ale' ca j a'ala'ab ti' tumen Jesús: Máac, ¿Máax dzáen ta wóokole'ex je'el bix 
jun túul juez wa je'el bix jun túul máax cu páajtal u jatzic ba'ax ati'ale'ex? 
15Tu ya'alaj xan: Ile'ex, canantaba'ex ti' u dzíibolta'al ayikalil, tumen u cuxtal 
máaque' ma' tu taal ti' u ya'abil le ba'alo'ob yaan ti'o'. 
16Tu ya'alaj túun ti'ob le quet t'aana': Yaan ca'ach jun túul ayikal máaque', u 
lu'umo'obe' tu dzáajo'ob ya'abcach ich. 
17Le ayikal máac túuno' jo'op' u sen tucultic: ¿Ba'ax quin in beete? Tumen 
mina'an tu'ux in líiksic u yich in pakalo'obi'. 
18Tu tuclaj túun: In wojel ba'ax quin in beete. Bin in ca'aj in pa'aj in ch'iilo'obe' 
u ti'al ca in beet asab nuuctaco'ob, ti' quin in líikes tuláacal u yich in pakalo'obe' 
yéetel tuláacal le ba'alo'ob yaan teno'. 

19Cu dzo'ocole' bíin in wa'al ti' in pixan: Pixan, ya'ab ba'alo'ob a líikesmaj u ti'al 
ya'ab ja'abo'ob; je'elen, jaanen, ukulnen, qui'imaccunt a wóol. 
20Ba'ale' j a'ala'ab ti' tumen Ku: J ma' na'at wíinic, yaan a quíimil ti' le áakaba'; 
le ba'alo'ob a líikesmajo', ¿máax bíin ti'alintic? 
21Bey u yúuchul ti' le máax cu much'quintic ayikalilo'ob chéen u ti'alint leti', 
ba'ale' óotzil tu táan Ku. 

Kue' cu canantic u paalal 
(Mt 6.25-34) 

22Cu dzo'ocole' tu ya'alaj Jesús ti' u aj canbalo'ob: Quin wa'alic te'exe' ma' a sen 
tucultique'ex ba'ax can a jaante'ex u ti'al a cuxtale'ex, mix le nook can a 
búuquinte'exo'. 
23Le cuxtalo' asab yaan u tojol ti' le janalo', bey xan le wíiclilo' asab yaan u tojol 
ti' le nook cu búuquinta'alo'. 
24Pacte'ex le j ka'awo'obo': ma'atech u pakalo'ob mixtech u jocho'ob, mina'an 
xan u cúunche'ob mix u ch'iilo'ob, ba'ale' cu tzéenta'alo'ob tumen Ku. ¿Ma' wa 
asab yaan a tojole'ex ti' le ch'íich'o'obo'? 
25¿Máax ti' te'ex cu páajtal u yantal jun náab asab ti' u ca'anlil u wíinclil tu 
yo'olal u sen tuclique'? 
26Le beetique' wa ma' tu páajtal a beetique'ex mix le ba'ax chichana', ¿ba'axten 
túun ca sen tuclique'ex le u láak ba'alo'obo'? 
27Tucle'ex bix u ch'íijil le nicte'obo', ma'atech u meyajo'ob mixtech u chuyo'ob, 
ba'ale' quin wa'alic te'exe' mix ajaw Salomón, quex buca'aj ya'abil u ayikalile', 
ma' tu búuquintaj jadzutz nooko'ob mix je'el bix jun p'éel le nicte'obo'. 
28Wa Ku bey u búucbesic le xíiwo'ob yano'ob bejela'a' te j káaxo', ba'ale' 
sáamale' cu tóoca'alo'obe', asab bíin u beet Ku u ti'al u búucbesique'ex te'ex, jun 
p'íit ocsaj óol wíinique'ex. 
29Le beetique' ma' a chi'ichnactale'ex tu yo'olal ba'ax bíin a jaante'ex wa ba'ax 
bíin a wuke'ex. 

30Tumen u máaquilo'ob yóokolcaabe' táan u caxantico'ob tuláacal le ba'alo'oba', 
ba'ale' te'exe' yaan te'ex jun túul Taata u yojel kaabéet te'ex le ba'alo'oba'. 
31Caxte'ex túun u ajawil Ku, beyo' bíin a kame'ex tuláacal le ba'alo'oba'. 

Ayikalil te j ca'ano' 
(Mt 6.19-21) 

32In j tamane'ex, ma' a ch'a'ique'ex sajaquil, quex tumen jun p'íite'ex; ba'ale' a 
Taataex utz tu t'aan u dzáic le ajawil ti' te'exo'. 
33Cone'ex ba'ax yaan te'exe' ca yanac ba'al a dza'ex ti' le óotzilo'obo'. Líikse'ex 
taakin ti' nu'uculo'ob ma'atech u la'abal; líikse'ex te j ca'ano' ayikalil mina'an 
kastal ti', tu'ux ma' tu páajtal u kuchul le j ocolo', mix u jaanta'al tumen kamas. 
34Tumen tu'ux a líikesmaje'ex a ayikalile'exe' ti' bíin yanac a pucsi'ikale'exi'. 

Kaabéet u nu'ucbesicubáa máac 

35Nu'ucbesaba'ex, p'ate'ex t'ablil a sáasile'ex. 
36Béeychajque'ex je'el bix palitzilo'ob táan u pa'atico'ob u suut u dzuulilo'ob ti' 
jun p'éel dzo'ocol beele'; u ti'al quéen taalac yéetel quéen koopnaque', tu 
séeblaquil ca je'ebec jool naj ti'. 
37Qui' yóol le palitzilo'ob le quéen kuchuc u dzuulilo'ob ca u yila'e' ma' táan u 
wenelo'obi'. Tu jaajil quin wa'alic te'exe' le dzuulo' cu dzáic u kaxnake' cu beetic 
u cutalo'ob janale' cu dzo'ocole' cu dzáic u yo'ocho'ob. 
38Quex ca kuchuc chúumuc áakab wa táan u taal u sáastal, wa cu yilic ma' táan 
u wenelo'obe' qui' yóol le palitzilo'obo'. 
39Ojéelte'ex lela', wa u yuumil naj yojel ba'ax súutuc quéen kuchuc le j oocolo', 
yaan u p'áatal ma' táan u wenel. Ma' túun u cha'a u je'ebel u yotoch u ti'al ca 
ocolta'ac. 
40Bey xan te'ex, nu'ucbesaba'ex, tumen bic taalac u Paal Máac ti' le kiin ma' 
táan a pa'atique'exe'. 

Jun túul ma'alob palitzil yéetel jun túul lolob palitzil 
(Mt 24.45-51) 

41Ca j káata'ab ti' tumen Pedro: Yuumtzil, ¿ta dzáaj wa le ca'ansaj chéen c ti'al 
to'ona' wa ta dzáaj u ti'al tuláacal? 
42Ca tu ya'alaj Yuumtzil: ¿Máax le palitzil chuca'an yóol yéetel yaan u na'at 
p'a'at tumen u dzuulil u ti'al u canan tu yotoch yéetel ca u dzáa u janal le u 
láak palitzilo'ob jach tu yorailo'? 
43Qui' yóol le palitzil le quéen taalac u dzuulil ca u yila'e' táan u beetic beyo'. 
44Tu jaajil quin wa'alic te'exe', yaan u dza'abal u canant tuláacal ba'ax yaan ti' 
u dzuulilo'. 
45Ba'ale' wa le palitzil, tu yo'olal u tucultic yaan u xáantal u kuchul u dzuulil, 
cu cáajal u jadzic le u láak palitzilo'obo', bey xan le x meyajo'obo', cu jo'op'ol 
xan u yukul, u janal yéetel u cáaltale', 
46le u dzuulil túuno' bíin taalac ti' jun p'éel kiin ma' táan u pa'ata'al tumen le 
palitzilo' yéetel ti' jun p'éel hora ma' u yojeli'; le palitzilo' bíin u kam jun p'éel 
nojoch jaadz yéetel bíin túuxta'ac tu cúuchil le j ma' ocsaj óolo'obo'. 
47Le palitzil u yojel ba'ax u káat u dzuulil, ba'ale' ma' tu nu'ucbesicubáa mix tu 
yu'ubic t'aane', bíin sen ja'ajadza'ac. 
48Ba'ale' wa le palitzil tumen ma' u yojel ba'ax u káat u dzuulil, cu beetic 
ba'alo'ob cu najmatic jadze', chéen jun p'íit bíin ja'adzac. Ti' le máax ya'ab ba'al 
cu ku'ubul ti'e', ya'ab xan bíin káata'ac ti'; ti' le máax ya'ab ba'al cu kubenta'al 
ti'e', asab ya'ab xan bíin tza'abac ti'. 

Tu yo'olal Jesuse' cu jáatzpajal máaco'ob 
(Mt 10.34-36) 

49Tene' j taalen in t'ab káak way yóokolcaabe'. ¡Buca'aj utzil tin t'aan wa bejela' 
táan u tóoch'bale'! 
50Yaan in kamic jun p'éel ocja'. ¡Buca'aj in mukyaj tac quéen úuchuc! 
51¿Táan wa a tucultique'ex j taalen in taas jéedzel way yóokolcaabe'? Tu jaajil 
quin wa'alic te'exe' ma', ba'ale' j taalen in taas jatzlantáanbáil. 

52Tumen bejela' cun cáajal le jatzlantáanbáilo'; wa yaan cinco máaco'ob ti' jun 
p'éel naje', óox túule' bíin xi'ic tu contra ca'a túuli', ca'a túule' bíin xi'ic tu contra 
óox túuli'. 
53Le taatatzilo' ma' bíin u bisubáa yéetel u paali', mix le paal yéetel u taatao'; 
le maamatzilo' ma' bíin u bisubáa yéetel u x ch'upul paali', mix le x ch'upul paal 
yéetel u maamao'; le suegrao' ma' bíin u bisubáa yéetel u yilibi', mix le x 
ilibtzilo' yéetel u suegrao'. 

U chíiculalo'ob le kiino'obo' 
(Mt 16.1-4; Mc 8.11-13) 

54Tu ya'alaj xan Jesús ti' le máaco'obo': Te'exe' le quéen a wile'ex táan u líikil 
múuyalo'ob j chikine', ca wa'alique'exe': Táan u taal ja'. Bey xan u yúuchul. 
55Le quéen u beet j noojol iike' ca wa'alique'exe': Bin u ca'aj cáajal ooxowil. Cu 
cáajal xan. 
56¡J ca'a p'éel iche'ex! te'exe' a canmaje'ex a kaj óolte'ex u táan ca'an bey xan 
lu'um. ¿Ba'axten túun ma' ta kaj óoltique'ex le kiino'ob cuxlique'exa'? 

Can a bisaba yéetel máax p'ecmailech 
(Mt 5.25-26) 

57¿Ba'axten ma' ta kaj óoltique'ex tu juunal a wóole'ex ba'ax toj? 
58Wa yaan máax cu taquic a pool ca a wéet binet tu táan méektáane', ilawil a 
caxtic jéedzel tu yéetel ca'aliquil táan a bine'ex, u ti'al ma' u bisiquech tu táan 
juez, tumen le juezo' je'el u kubiquech ti' policiáe', le policía túuno' cu 
kaliquech. 
59Tu jaajil quin wa'alic teche' ma' bíin jóokoquech te'elo' wa ma' ta láaj bo'otic 
tac u dzo'oc centavo'. 

San Lucas 13 

Ba'ax o'olal kaabéet u kexic u tuucul máac 

1Ti' le kiino'obo' j taal tu yicnal Jesús dze'edzec máaco'ob ca tu tzicbalto'ob ti' 
bix quíimsa'abic wa jay túul Galileailo'ob tumen Pilato yéetel bix xa'akta'abic 
u ki'ikelo'ob yéetel u ki'ikel le ba'alche'ob u quiimsmajo'ob u ti'al siibalo'obo'. 



2396 

 

Biblia Maya 
© 1992, Sociedades Bíblicas Unidas. 

 

 
 

 

2Ca túun j a'ala'ab ti'ob tumen Jesús: ¿Táan wa a tucultique'exe' lela' j úuch ti' 
le máaco'obo' tumen asab kebano'ob ti' le u láak Galileailo'obo'? 
3Quin wa'alic te'exe'; ma'. Wa ma' ta kexic a tuucule'exe', tuláacale'ex bíin 
xu'ulsa'aque'ex xan. 
4¿Táan wa a tucultique'exe' le dieciocho máaco'ob quíimo'ob le ca j lúub u 
torreil Siloé yóokolo'obo' asab yaan u si'ipilo'ob ti' le u láak u cajnáalilo'ob 
Jerusaleno'? 
5Quin wa'alic te'exe'; ma'. Wa ma' ta kexic a tuucule'exe', tac tuláacalile'ex bíin 
xu'ulsa'aque'ex xan. 

U quet t'aanil jun cúul higo ma'atech u yichanquil 

6Jesuse' tu ya'alaj le quet t'aan ti'oba': Jun túul máaque' u pakmaj jun cúul higo 
tu lu'um. Ca j bin u yil wa yaan u yich, ba'ale' mix jun p'éel tu caxtaji'. 
7Ca tu ya'alaj ti' le máax canantic le lu'umo': Ile, tu yáam óox p'éel ja'ab quin 
taal in wil wa yaan u yich le che'a', ba'ale' mix jun téen tu dzáaj u yich. Ch'aque, 
¿ba'ax u biilal yanil te j lu'uma'? 
8Ba'ale' le máax canantic u lu'umo' tu núucaj ti': In dzuul p'at chéen ti' le ja'aba'. 
Bin in ca'aj in péecs u lu'umil yéetel bíin in ca'aj in dzáa u ta' tzíimin tu chuun. 
9Yéetel lelo' wa cu dzáic u yiche', ma'alob; wa ma'e', ca ch'aquic túun. 

Jesús cu dzáic u toj óolal jun túul co'olel tu kiinil sábado 

10Jun téene' u ti'al sábadoe' táan u ca'ansaj Jesús ti' jun p'éel sinagoga. 
11Te'elo' ti' yaan jun túul co'olel, dieciocho ja'abo'ob koja'anchajac tumen jun 
túul kaakas pixan p'atmajil p'uup'us u pu'uch; jun puli' ma' tu páajtal u 
tojquintic u wíinclil. 
12Le ca j ila'ab tumen Jesuse' t'aani' ca j a'ala'ab ti': Co'olel, dzo'oc u p'atiquech 
a koja'anil. 
13Jesuse' tu dzáaj u kab tu yóokol, tu séeblaquil tojchaj u wíinclil le co'olelo', 
ca jo'op' u qui'iqui' t'antic Ku. 

14Ba'ale' u nojochil le sinagogao' j kuuxilnaji' tumen Jesuse' tu dzáaj u toj óolal 
le co'olelo' tu kiinil sábado. Ca tu ya'alaj ti' le máaco'obo': Seis kiino'ob yaan u 
ti'al u yúuchul meyaj, ca taaque'ex ti' le kiino'obo' u ti'al ca dza'abac a toj 
óolale'ex, ma' tu kiinil sábadoi'. 
15Ca túun j núuca'ab ti' tumen Yuumtzil: J ca'a p'éel iche'ex, je'el máaxac ti' 
te'exe', ¿ma' wa cu wach'ic u wacax wa u tzíimin sábado yéetel cu luksic tu'ux 
cu janalo' u ti'al u bis u yuk ja'? 
16Cux túun le co'olela' máax ti' u ch'i'ilancabil Abraham u taale', dzo'oc 
dieciocho ja'abo'ob ka'axac tumen satanase', ¿ma' wa unaj u wa'ach'al sábadoi'? 
17Le ca tu ya'alaj Jesús lela', tuláacal u enemigoe' tu ch'a'ajo'ob subtal, ba'ale' 
tuláacal le máaco'obo' qui'imacchaj u yóolo'ob, tumen tu yilajo'ob le nucuch 
meyajo'ob tu beetaj Jesuso'. 

U quet t'aanil u neek mostaza 
(Mt 13.31-32; Mc 4.30-32) 

18Ca túun tu ya'alaj Jesús: ¿Ti' ba'ax chica'an u ajawil Ku? ¿Ba'ax yéetel je'el u 
páajtal in quetique'? 
19Bey je'el bix jun p'éel u neek mostaza cu pa'akal lu'um tumen jun túul 
máaque'. Cu nojoch che'etal; tu yo'olal u nojochile', tac le ch'íich'o'ob cu 
beetico'ob u ku'ob tu kabo'. 

U quet t'aanil levadura 
(Mt 13.33) 

20Ca tu ya'alaj xan: ¿Ba'ax yéetel je'el u páajtal in quetic u ajawil Kue'? 
21Bey je'el bix le levadura cu xa'akta'al tumen jun túul co'olel yéetel óox p'éel 
u p'iisil harina, u ti'al u beetic u líikil tuláacal le sacano'. 

Le nu'unut' jonao' 
(Mt 7.13-14,21-23) 

22Jesuse', ca'aliquil táan u bin Jerusalene', ca'ansajnaj ti' le caajo'ob yéetel ti' le 
mejen cajtalilo'ob tu'ux j máano'. 
23J káata'ab ti' tumen jun túul máac: Yuumtzil, ¿jun p'íit wa le máaxo'ob cu 
to'ocolo'obo'? Jesuse' tu núucaj: 

24Ilawil a woocle'ex ti' le nu'unut' jool najo', tumen quin wa'alic te'exe' ya'ab 
máaco'ob cun u yóolto'ob ocli' ba'ale' ma' bíin páatchajco'obi'. 
25Cu dzo'ocol u líikil u yuumil naj u kal le jool najo', te'ex ti' yane'ex táancabe' 
bíin koopnaque'ex yéetel bíin a wa'ale'ex: Yuumtzil, je'e to'on jool naj, ba'ale' 
leti' bíin u núuc ti' te'ex: Ma' in wojel tu'uxile'exi'. 
26Bíin cáajac túun a wa'alique'ex: Jaano'on yéetel ukulnajo'on ta wéetel, j 
ca'ansajnajech xan tu noj bejilo'ob c caajal. 
27Ba'ale' leti' bíin u núuc ti' te'ex: Dzo'oc in wa'alic te'exe' ma' in wojel 
tu'uxile'exi'; tuláacale'ex ca beetique'ex kaase', náachcuntaba'ex ti' teen. 
28Ti' bíin okolnaque'exi' yéetel bíin jach'cojnaque'exi' le quéen a wile'ex 
Abraham, Isaac, Jacob yéetel tuláacal le aj bóobato'ob yano'ob tu ajawil Ku, 
ba'ale' te'exe' p'áate'ex táancab. 
29Tumen bíin taalac máaco'ob j xaman, j noojol, j lakin yéetel j chikin, bíin 
culaco'ob janal tu ajawil Ku. 
30Bey túuno' dze'edzec ti' le yano'ob paachil bejela'a' bíin máanaco'ob táanil, 
yéetel dze'edzec ti' yano'ob táanilo' bíin máanaco'ob paachil. 

Jesús cu yokol tu yo'olal Jerusalén 
(Mt 23.37-39) 

31Ti' le kiino' j kuch dze'edzec fariseobe' ca tu ya'alajo'ob ti' Jesús: 
Náachcuntabáa ti' le cúuchila', tumen Herodese' u káat u quiimsech. 
32Ba'ale' j núuca'ab ti'ob tumen Jesús: Xeene'ex a wa'ale'ex ti' le j tuusil caaj 
wíinico': Ile, bejela'e' yéetel sáamale' quin jóokesic kaakas pixano'ob yéetel quin 
dzáic u toj óolal koja'ano'ob, ca'abeje' quin dzo'ocsic. 
33Ba'ale' unaj in xíimbal bejela'e', sáamale' yéetel ca'abej, tumen ma' tu páajtal 
u quíimil jun túul aj bóobat náach ti' Jerusalén. 
34¡Jerusalén, Jerusalén ca quíimsic le aj bóobato'obo' yéetel ca ch'i'inch'inic le 
máaxo'ob cu túuxta'al teech tumen Kuo'! ¡Buca'aj u téenel tin wóoltaj in 

much'quint a paalalo'ob je'el bix jun túul x caax cu much'quintic u mejnilo'ob 
tu yáanal u xiike', ba'ale' ma' ta wóoltaji'! 
35Ilawile'ex yaan u x tocoy cúuchiltal a cajtalile'ex, yéetel quin wa'alic te'exe', 
ma' bíin a ca'a ilene'exi' tac quéen kuchuc u kiinil a wa'alique'exe': Qui'iqui' 
t'anbil le máax cu taal tu kaaba' Yuumtzilo'. 

San Lucas 14 

Jesús cu dzáic u toj óolal jun túul máac chuup u wíinclil 

1Ti' jun p'éel sábadoe' j bin Jesús janal tu yotoch jun túul u nojochil le 
fariseobo'. Le u láak fariseobo' táan ca'ach u ch'úuctico'ob Jesús. 
2Yanchaj actáan ti' leti'e' jun túul máac chuup u wíinclil. 
3Ca tu káataj Jesús ti' u aj ca'anbesajilo'ob le a'almaj t'aano' yéetel ti' le 
fariseobo': ¿Utz wa u dza'abal u toj óolal jun túul máac sábado wa ma'? 
4Ba'ale' leti'obe' ma' tu núucajo'obi'. Jesús túune' tu machaj le koja'ano', tu dzáaj 
u toj óolale' ca tu ya'alaj ca xi'ic tu yotoch. 
5Ca tu ya'alaj ti' le fariseobo': ¿Máax ti' ichile'ex, wa cu lúubul u burro wa u 
wacax ichil jun p'éel ch'e'ene' ma' tu bin tu séeblaquil u jóokes, quex sábado? 
6Ma' páatchaj u núuquico'ob mixba'al ti'i'. 

Máaxo'ob t'aano'ob u ti'al jun p'éel dzo'ocol beel 

7Le ca tu yilaj Jesús le máaxo'ob t'ana'ano'ob ti' jun p'éel dzo'ocol beel táan u 
téetico'ob le yáax cúuchilo'ob tu yicnal le mayacche'o', tu dzaj le tzol xiquin 
ti'oba': 
8Le quéen t'aanaquech tumen wa máax ti' jun p'éel dzo'ocol beele', ma' a cutal 
ti' le yáax cúuchilo', tumen ma' xan ca kuchuc u láak máac asab yaan u 
nojbe'enil ti' teche'. 
9Cu taal túun le máax t'aane'ex tu ca'a túulile'exo', cu ya'alic ti' teech: Dzáa le 
cúuchil ti' le u láak jun túulo'. Bey túuno', quex sublaqueche', yaan a bin cutal 
tu dzo'oc cúuchil. 

10Le o'olale' le quéen t'aanqueche', culen tu dzo'oc cúuchil, beyo' le quéen taalac 
le máax j t'aane'exo', cu ya'alic ti' teech: Amigo, máanen ti' le yáax cúuchilo'; 
beyo' ca nojbe'encunta'al tu táan tuláacal le yano'ob ta wéetel te j mayacche'o'. 
11Tumen le máax cu nojbe'encunticubae' bíin mixba'alcunta'ac, le máax xan cu 
mixba'alcunticubae' bíin nojbe'en cunta'ac. 
12Ca tu ya'alaj xan ti' le máax j t'aano': Le quéen a dzáa jun p'éel noj janal yéetel 
kiin wa yéetel áakabe', ma' a t'anic a amigo'ob, mix a sucu'uno'ob, mix a 
láako'ob, mix le ayikalo'ob cajacbalo'ob naadz techo', tumen leti'ob xane' bíin 
u t'anecho'ob janal, bey túuno' ca kamic a bo'olal. 
13Ba'ale' le quéen a beet jun p'éel kiinbesaje', t'aan le óotzilo'obo', le 
nuumo'obo', le móocho'obo' yéetel le ch'óopo'obo'. 
14Beyo' bíin qui'imacchajac a wóol, tumen leti'obe' ma' tu páajtal u 
bo'otiquecho'ob, ba'ale' teche' bíin a kam a bo'olil tu kiinil u ca'a púut cuxtal le 
máaxo'ob utzo'obo'. 

U quet t'aanil jun p'éel noj janal 
(Mt 22.1-10) 

15Jun túul ti' le máaco'ob culucbalo'ob janalo' tu yu'ubaj lela', ca tu ya'alaj ti' 
Jesús: Qui'imac yóol le máax cu jaantic waaj tu ajawil Kuo'. 
16Ca túun tu ya'alaj Jesús ti': Jun túul máaque' tu dzáaj jun p'éel noj janale' ca 
tu túuxtaj t'anbil ya'ab máaco'ob. 
17Tu yorail le janalo' tu túuxtaj u palitzil u ya'al ti' le máaxo'ob t'ana'ano'obo': 
Co'otene'ex, tumen dzo'oc u nu'ucbesa'al tuláacal. 
18Ba'ale' tuláacalo'ob jo'op' u caxtico'ob ba'al u ya'alo'ob. Yáax jun túule' tu 
ya'alaj: Jach táant in manic jun p'éel lu'ume' kaabéet in bin in wilej, quin káat 
óoltic teech ca sa'ates teen. 
19U láak jun túule' tu ya'alaj: Jach táant in manic cinco u ca'aca'a túulil wacaxe', 
bíin in ca'aj in wil bix u meyajo'ob, beet utz a sa'atsic teen. 

20U láak jun túul xane' tu ya'alaj: Jach táant u dzo'ocol in beele', le o'olale' ma' 
tu páajtal in bin. 
21Le ca j suunaj le palitzilo', tu tzolaj tuláacal ti' u dzuulil. Le dzuul túuno' j 
kuuxilnaji ca tu ya'alaj ti' u palitzil: Xeen tu séeblaquil tu noj bejilo'ob yéetel 
tu yáam bejilo'ob le caaja', ca a taas waye' le óotzilo'obo', le nuumo'obo', le 
móocho'obo' yéetel le ch'óopo'obo'. 
22Mas ca'acate' tu ya'alaj le palitzilo': In dzuul, dzo'oc in beetic je'el bix ta 
wa'alaj tene', ba'ale' láili' yaan cúuchile'. 
23Ca tu ya'alaj le dzuul ti' u palitzilo': Xeen te j bejo'ob yéetel ti' le t'úut'ul 
bejo'obo' ca a beet u yocol u láak máaco'ob u ti'al ca chu'upuc in wotoch. 
24Tumen tu jaajil quin wa'alic ti' te'exe', mix jun túul ti' le máaxo'ob tin yáax 
t'aano' bíin u jaanto'ob in janal. 

U tojol u tzaypachta'al Cristo 
(Mt 10.37-38) 

25Ya'abcach máaco'ob tzaypachtic ca'ach Jesús, leti' túune' tu sutubae' ca tu 
ya'alaj ti'ob: 
26Wa yaan máax cu taal tin paach ba'ale' ma' tu p'ectic u taata, u maama, u 
yatan, u paalal, u sucu'uno'ob, u quiico'ob yéetel u cuxtal leti'e', ma' tu páajtal 
u beeticubáa in aj canbal. 
27Le máax xan ma' tu cuchic u cruz ca taalac tin paache', ma' tu páajtal u 
beeticubáa in aj canbal. 
28Wa yaan jun túul ti' te'ex u káat u beet jun p'éel torree', ¿ma' wa tu cutal 
táanil u tucult bajux cun u tojolt ti', tu yo'olal u yilic wa chuca'an u tojol ti' u 
ti'al u dzo'ocsic? 
29Tumen wa cu dzáic u chuun pakil, cu dzo'ocol ma' tu páajtal u dzo'ocsique', 
yaan u p'a'asta'al tumen tuláacal le máaxo'ob cun ilico'. 
30Cun a'albile': Le máaco' j cáaj u beetic jun p'éel torre, ba'ale' ma' j páatchaj u 
dzo'ocsiqui'. 

31Wa xan jun túul ajaw yaan u ba'atel yéetel u láak ajaw, ¿ma' wa táanil kaabéet 
u cutal u tucult wa je'el u páajtal u bin yéetel diez mil soldado'ob u ti'al ba'atel 
tu contra le cu taal yéetel veinte milo'? 
32Ba'ale' wa cu yilic ma' tu páajtale', ca'aliquil náach yanil le u láak ajawo', cu 
túuxtic káatbil jéedzel ti'. 
33Bey túuno' je'el máaxac ti' te'ex ma' tu p'atic tuláacal ba'al yaan ti'e' ma' tu 
páajtal u beeticubáa in aj canbal. 

Ta'ab cu p'atic u ch'óoch'il 
(Mt 5.13; Mc 9.50) 

34Ta'abe' ma'alob, ba'ale' wa cu p'áatal ma' ch'óoch'e', ¿Bix cun ch'óoch'quinta'al 
tu ca'a téen? 
35Ma' paatal u ti'al lu'umi', mix u ti'al xa'akta'al yéetel ta' tzíimin, ba'ale' chéen 
u ti'al pulbil. Le máax yaan u xiquine', u'uyajnac. 

San Lucas 15 

U quet t'aanil jun túul saatal j taman 
(Mt 18.10-14) 

1Tuláacal le j kam páatan yéetel le j kebano'obo' cu nadzicuba'ob tu yicnal Jesús 
u ti'al u yu'ubo'ob u t'aan. 
2Tu yo'olal lela' le fariseob yéetel u aj ca'anbesajilo'ob le a'almaj t'aano' jo'op' u 
tutucchi'ob táan u ya'alico'ob: Le máaca' cu kamic j keban wíinico'ob, cu janal 
xan yéetelo'ob. 
3Jesús túune' tu dzáaj le quet t'aan ti'oba': 
4¿Máax ti' te'ex, wa yaan cien j tamano'ob ti'e', ca kuchuc sa'atal jun túul ti'obe', 
ma' tu p'atic le noventa y nueve te j káaxo' ca xi'ic u caxant le j sa'ato' tac quéen 
u caxte? 
5Cu dzo'ocol u caxtique' cu dzáic tu queléembal yéetel qui'imac óolal. 
6Le quéen kuchuc tu yotoche' cu much'quintic u amigo'ob yéetel le máaxo'ob 
cajacbalo'ob naadz ti'o', cu ya'alic xan ti'ob: Qui'imacchajac a wóole'ex tin 
wéetel, tumen dzo'oc in caxtic le in j taman sa'atten ca'acho'. 

7Quin wa'alic ti' te'exe' bey xano' yaan mas qui'imac óolal te j ca'ano' tu yo'olal 
jun túul j keban wíinic cu kexic u tuucule' que tu yo'olal noventa y nueve utzil 
wíinico'ob ma' kaabéet u kexic u tuuculo'obi'. 

U quet t'aanil jun p'éel taakin cu sa'atal 

8Wa ¿Máax co'olelil yaan diez taakino'ob ti'e', wa cu satic jun p'éele', ma' tu 
t'abic jun p'éel sáasil, yéetel cu míistic le najo', iquil u dzaamail u yóol u ti'al u 
caxantic tac quéen u caxte? 
9Cu dzo'ocol u caxtique' cu much'quintic u amigaob yéetel le co'olelo'ob 
cajacbal naadz ti'o', cu ya'alic xan ti'ob: Qui'imacchajac a wóole'ex tin wéetel 
tumen dzo'oc in caxtic le taakin sa'at teen ca'acho'. 
10Bey túuno' quin wa'alic te'exe' yaan xan qui'imac óolal ichil u ángelo'ob Ku 
tu yo'olal jun túul j keban wíinic cu kexic u tuucul. 

U quet t'aanil jun túul saatal paal 

11Jesuse' tu ya'alaj xan: Jun túul máaque' yaan ca'a túul u paalal. 
12U chichnil ichilo'obe' tu ya'alaj ti' u taata: Taat, dzáa teen le jun jaatz le 
ayikalil quin ti'alintico'. Le taatatzil túuno' tu t'oxaj le ayikalil ti'obo'. 
13Le ca j máan dze'edzec kiino'obe', le íidzintzilo' tu molaj tuláacal u ayikalile' 
ca j bin náachil ti' táanxel lu'um, tu'ux tu láaj xupaj u taakin ti' jun p'éel kaakas 
cuxtal. 
14Ba'ale' le ca j dzo'oc u laj xupique' j taal jun p'éel nojoch wi'ij te j lu'umo' ca 
jo'op' u mukyajtic wi'ij. 
15Tu yo'olal lela' j bin u caxant meyaj tu yicnal jun túul u máaquil le lu'umo', 
máax túuxt u canant kéekeno'ob tu cajtalil. 
16U káat u jaant ca'ach le ba'ax cu jaantic le kéekeno'obo', ba'ale' mix máac 
dzáic ti'. 
17Ca túun ka'aj yiike' ca tu tuclaj: Buca'aj j meyajo'ob yaan tu yotoch in taatae' 
yaan ti'ob ya'ab ba'al u jaanto'ob, ba'ale' tene' táan in quíimil yéetel wi'ij waye'. 

18Bin in ca'aj suut tu yicnal in taata ca in wa'al ti': Taat, dzo'oc in kebanchajal 
tu táan Ku yéetel ta táan. 
19Ma' tin najmatic ca a'ala'ac wa a paalen; beeten je'el bix jun túul a j 
meyajo'obe'. 
20Ca túun j líike' ca j suunaj tu yotoch u taata. Ca'aliquil náach yanile' j ila'ab 
tumen u taata. Le taatatzilo' tu ch'a'aj óotzilil ti', j bin áalcabil u nuptáante, tu 
méekaje' ca tu dzu'udzaj. 
21Le paalo' tu ya'alaj: Taat, dzo'oc in kebanchajal tu táan Ku yéetel ta táan; ma' 
tin najmatic ca a'ala'ac wa a paalen. 
22Ba'ale' le taatatzilo' tu ya'alaj ti' u palitzilo'ob: Séebcunsaba'ex, taase'ex u mas 
ma'alobil nook ca a taaque'ex ti'; dza'ex jun p'éel anillo tu yaal u kab, yéetel 
dza'ex xanab tu yooc. 
23Taase'ex le poloc wacaxo' ca a quiimse'ex. ¡Co'one'ex janal, co'one'ex 
qui'imaccuntic c óol! 
24Tumen le in paala' j quíim ca'achi', ba'ale' dzo'oc u ca'a cuxtal; sa'at ca'achi', 
ba'ale' dzo'oc u chíicpajal. Ca jo'op' u qui'imactal u yóolo'ob. 
25Ca'aliquile' u nojoch paale' bija'an ich cool. Le ca j suunaj ca tu nadzubáa tu 
yicnal le najo', tu yu'ubaj u juum le paxo' yéetel u yúuchul óokot. 
26Ca tu t'anaj jun túul ti' le xi'ipalo'obo' ca tu káat chi'itaj ti' ba'ax cu yúuchul. 
27Ca j a'ala'ab ti' tumen le xi'ipalo': Dzo'oc u suut a wíidzin; le o'olale' a taatae' 
tu túuxtaj quiimsbil le poloc wacaxo', tumen toj yóol suunajic. 
28Ba'ale' le sucu'untzilo' j kuuxilnaji yéetel ma' tu yóoltaj ocli'. Ca j yanchaj u 
jóokol u taata kat óoltic ti' ca ococ. 
29Leti' túune' tu ya'alaj ti' u taata: Buca'aj ja'abo'ob dzo'oc in meyajtiquech, mix 
jun téen p'áatac ma' in beetic ba'ax ca wa'alic, ba'ale' mix jun téen a dzáa teen 
quex jun túul chan j taman u ti'al in qui'imaccuntic in wóol yéetel in amigo'ob. 

30Ba'ale' le ca j suunaj le a paal, dzooc u xu'uxu'upic a taakin yéetel x kaakas 
co'olelo'obe', ca ta quiimsaj tu yo'olale' le poloc wacaxo'. 
31Le taatatzil túuno' tu ya'alaj ti': In paal, teche' mantadz ti' yanech tin wéetele', 
yéetel tuláacal ba'al yaan tene' a ti'al. 
32Ba'ale' bejela'e' jach unaj ca qui'imacchajac c óol, tumen le a wíidzina' quíim 
ca'achi', ba'ale' dzo'oc u ca'a cuxtal, sa'at ca'achi', ba'ale' dzo'oc u chíicpajal. 

San Lucas 16 

U quet t'aanil jun túul kaakas j canan ayikalil 

1Tu ya'alaj xan Jesús ti' u aj canbalo'ob: Yanji jun túul dzuule' tu dzáaj jun túul 
máac canantic u ayikalil, ba'ale' tzicbalta'ab ti'e' táan u xu'uxupa'al u ayikalil 
tumen le máaco'. 
2Lela' j t'aan tumen u dzuulile' ca j a'ala'ab ti': ¿Ba'ax le cu ya'ala'al teen ta 
wo'olala'? Kub teen le meyaj a beetmajo', tumen bin u ca'aj xu'ulul a canantic 
in ayikalil. 
3Le j canan ayikalil túuno' jo'op' u tucultic: Bey táan u luksa'al ti' teen le meyaj 
tumen in dzuulila'. ¿Ba'ax quin in beet bejela'e'? Mina'an in muuk u ti'al in 
meyajtic lu'um. Sublaquen xan in káat máatan. 
4In wojel ba'ax quin in beet u ti'al ca yanac máaxo'ob kamiquen tu yotocho'ob 
quéen p'áatac mina'an teen meyaj. 
5Ca jo'op' u t'anláantic jujun túulil tuláacal le máaxo'ob yaan u p'aaxo'ob ti' u 
dzuulilo'. Ti' yáax jun túule' tu káat chi'itaj ti': ¿Buca'aj a p'aax ti' in dzuulil? 
6Leti'e' tu núucaj: Cien barrilo'ob aceite. Ca j a'ala'ab ti' tumen le j canan 
ayikalilo': Ch'a'a u ju'unil a p'aax. Culen tu séeblaquil ca a beet u jeel tu yo'olal 
chéen cincuenta. 
7Cu dzo'ocole' tu káat chi'itaj ti' u láak jun túul: Cux túun teech, ¿buca'aj a 
p'axmaj ti'? Ca tu núucaj: Cien u p'iisil trigo. Ca túun tu ya'alaj ti': Ch'a'a u 
ju'unil a p'aax. Beet u jeel tu yo'olal chéen ochenta. 

8Le dzuulo' tu kaj óoltaje' le kaakas j canan ayikalilo' tu beetaj le ba'alo'oba' 
yéetel na'at, tumen u máaquilo'ob yóokolcaabe' cu beetic u ba'aluba'ob tu 
baatzilo'obe' yéetel asab na'at ti' le máaxo'ob yano'ob ichil sáasilo'. 
9Tene' quin kuben t'antic ti' te'exe' ca meyajnac te'ex le lu'umcabil ayikalil u 
ti'al a caxtique'ex amigo'ob, tu yo'olal le quéen mina'anchajac le ayikalilo' ca 
yanac máax kamique'ex ti' le cajtalilo'ob mina'an u xuulo'. 
10Le máax chuca'an u yóol u meyajt jun p'íit ba'ale' chuca'an u yóol xan u meyajt 
ya'ab ba'alo'ob; le máax ma' tu chúucpajal u yóol u meyajt jun p'íit ba'ale', mix 
ti' u ya'abil cu chúucpajal u yóol. 
11Bey túuno', wa ma' tu chúucpajal a wóole'ex a meyajtique'ex le lu'umcabil 
ayikalilo', ¿máax cun u dzáa a canante'ex le jaajil ayikalilo'? 
12Wa xan ma' chuca'an a wóole'ex a meyajte'ex ba'al ma' a ti'ale'exe', ¿máax cun 
dzáic te'ex le ba'al a ti'ale'exo'? 
13Mix jun túul palitzil cu páajtal u meyajtic ca'a túul dzuul; tumen wa cu p'ectic 
jun túule' cu yaabiltic u láak, wa cu biscubáa yéetel jun túule' cu 
cúulpachcuntic u láak. Ma' tu páajtal a meyajtique'ex Ku yéetel a meyajtique'ex 
taakin. 
14Le fariseobo', tumen jach utz tu yicho'ob taakine', le ca tu yu'ubajo'ob tuláacal 
le ba'alo'oba', jo'op' u p'a'astico'ob Jesús. 
15Ca j a'ala'ab ti'ob tumen Jesús: Te'exe' jach utz a we'esicaba'ex tu táan 
wíinico'ob, ba'ale' Kue' u kaj óol a pucsi'ikale'ex; tumen le ba'ax jach ya'ab u 
tojol u ti'al máaco'obe' mixba'al u tojol u ti'al Ku. 

Le a'almaj t'aano' yéetel u ajawil Ku 

16U ya'almaj t'aan Moisés yéetel u ca'ansaj le aj bóobato'obo' yanchaj tac tu 
kiinilo'ob Juan. Ti' le kiino'obo' jo'op' u tzicbalta'al u ma'alob péectzilil u ajawil 
Ku, tuláacal máaco'obe' cu mukulmuko'ob u ti'al u yooclo'obi'. 
17Asab úuchac u xu'ulul ca'an yéetel lu'ume' ma' ca p'áatac ma' u dzo'ocbesa'al 
tuláacal le ba'alo'ob dzíiba'an ti' le a'almaj t'aano'. 

Jesús cu ca'ansaj tu yo'olal le p'atbáilo' 
(Mt 19.1-12; Mc 10.1-12) 

18Le máax cu xúump'attic u yatan u ti'al u dzo'ocol u beel yéetel yaanal co'olele', 
cu nup kebanchajal; le máax cu dzo'ocol u beel yéetel le co'olel xúump'atta'ano', 
cu nup kebanchajal xan. 

Le ayikal máaco' yéetel Lázaro 

19Yaan ca'ach jun túul máac jach ayikale' cu búuquintic nooko'ob jach co'ojtac 
yéetel jach jadzutztac, sáamsamal xan cu dzáic noj janalo'ob. 
20Yaan xan ca'ach jun túul máac jach óotzile' Lázaro u kaaba', pokchaja'an 
tuláacal u wíinclil yéetel yajil, cu cutal lu'um tu jool u yotoch le ayikalo'. 
21Le óotzil máaco' u káat ca'ach u jaant u xe'exet'al le waaj cu lúubul yáanal u 
mayacche' le ayikalo'; tac le peeko'ob cu náadzalo'ob u léedzo'ob u yajilo'. 
22Jun p'éel kiine' j quíim le óotzil máaco' ca j bisa'ab tumen u ángelo'ob tu 
yicnal Abraham. J quíim xan le ayikalo' ca j mu'uqui'. 
23Ca'aliquil táan u mukyaj le ayikal te j metnalo' tu líikesaj u yiche' ca tu yilaj 
Abraham yaan te náachilo' yéetel Lázaro tu yicnal. 
24Ca tu ka'am a'alaj: Taata Abraham, ch'a'a teen óotzilil. Túuxt Lázaro u ch'ul 
u ni' u yaal u kab ti' ja'e', ca taalac u síiscunt in waak, tumen táan in sen mukyaj 
ichil le káaka'. 
25Ba'ale' Abraham tu ya'alaj ti': In paal, ka'ajac teche' j bin teech utzil tuláacal 
u kiinil a cuxtal, Lázaroe' kaas binic ti'; leti' túune' táan u kamic utz waye', 
teche' táan a mukyaj. 
26Tu yóokol tuláacal lela', yaan jun p'éel taamcach jóomcab lu'um 
jatzcuntico'on ti' te'ex; le beetique' mix jun túul ti' le yano'ob te'elo' cu páajtal 
u taalo'ob waye'. 
27Ca túun tu ya'alaj le ayikalo': Taata Abraham, quin káat óoltic teech túune' 
ca a túuxt Lázaro tu yotoch in taata, 
28tu'ux yaan cinco in wíidzino'ob, u ti'al t'aan yéetelo'ob tu yo'olal ma' u taalo'ob 
leti'ob xan way tu cúuchil le mukyaja'. 

29Ba'ale' j a'ala'ab ti' tumen Abraham: Ti' leti'obe' yaan le ba'ax dzíibta'an tumen 
Moisés yéetel le aj bóotabo'obo'. ¡U yu'ubo'ob ba'ax cu ya'alico'ob! 
30Ca tu núucaj le ayikalo': Bey, taata Abraham, ba'ale' wa jun túul máac ti' ichil 
le quimeno'ob ca xi'ic tu yicnalo'obe' je'el u kexic u tuuculo'obe'. 
31Ba'ale' j a'ala'ab ti' tumen Abraham: Wa ma' tu yu'ubico'ob ba'ax cu ya'alic 
Moisés yéetel le aj bóobato'obo', ma' bíin ocsaj óolnaco'ob quex ca'a púut cuxlac 
jun túul máac ti' ichil le quimeno'obo'. 

San Lucas 17 

Otzil máax cu beetic kaas 
(Mt 18.6-7,21-22; Mc 9.42) 

1Tu ya'alaj Jesús ti' u aj canbalo'ob: Mantadz yaan ba'alo'ob beetic u 
kebanchajal máac, ba'ale' óotzil máax beetic u taal le kebano'. 
2Mas ma'alob ca pu'uluc ka'anab yéetel jun p'éel u tuunichil juuch' kaxa'an tu 
caal ma' ca u beet u lúubul ti' keban jun túul ti' le mejen paalalo'oba'. 
3Canantaba'ex. Wa cu si'ipil a sucu'un ti' teche', a'al u nu'uc ti'; wa cu kexic u 
tuucule', sa'atse. 
4Quex siete u téenel ti' jun p'éel kiin ca si'ipic ti' teche', ca taalac siete u téenel 
u ya'al teech: Ma' tin suut in beete, unaj a sa'atsic. 

U páajtalil ocsaj óolal 

5Ca j a'ala'ab ti' Yuumtzil tumen u aj canbalo'obo': Ya'abcunt c ocsaj óolal. 
6Yuumtzile' tu ya'alaj ti'ob: Wa ca yanac te'ex ocsaj óolal quex je'el bix u neek 
mostazae', je'el u páajtal a wa'alique'ex ti' le jun cúul che'a': Jocabáa waye' ca 
pakabáa te ka'anabo', le che' túuno' cu beetic beyo'. 

U meyaj jun túul palitzil 

7Wa jun túul ti' te'ex yaan jun túul u palitzil cu yu'ul ich cool wa ti' u canan 
tamane', ¿cu ya'alic wa ti': Máanen, culen janal? 
8ma', ba'ale' cu ya'alic ti': Nu'ucbes in janal, ilawil a meyajtiquen ca'aliquil táan 
in janal yéetel táan in wukul; cu dzo'ocole' ca janal yéetel ca wukul teech. 

9¿Cu dzáic wa nib óolal ti' le palitzil tumen tu beetaj le ba'ax a'ala'ab ti'o'? Quin 
tuclique' ma'. 
10Bey xan te'ex, le quéen dzo'ococ a beetique'ex tuláacal le ba'ax cu ya'alic Kue', 
a'ale'ex: Palitzilo'on mixba'al c biilal, tumen t beetaj chéen le ba'ax unaj c 
beetique'. 

Jesús cu dzáic u toj óolal diez aj jáawayo'ob 

11U ti'al u binbal Jesús Jerusalene', j máan tu lu'umilo'ob Samaria yéetel 
Galilea. 
12Le ca j kuch ti' jun p'éel cajtalile', jóok ilbil tumen diez máaco'ob yaan jáaway 
ti'ob, ba'ale' náach p'áatico'ob ti'. 
13Ca tu yaawtajo'ob: ¡Jesús, aj ca'anbesaj, ch'a'a to'on óotzilil! 
14Le ca j ila'abo'ob tumen Jesuse', j a'ala'ab ti'ob: Xeen a we'esaba'ex ti' le aj 
kiino'obo'. Ca'aliquil táan u bino'obe' ca j tojchaj u yóolo'ob. 
15Jun túul ti'obe', le ca tu yilaj dzo'oc u tojtal u yóole', j suunaj táan u qui'iqui' 
t'antic Ku yéetel ka'am t'aan. 
16Ca j xolaj tu táan Jesús ca j chinlaj tac lu'um u ti'al u dzáic nib óolal ti'. Le 
máaca' samariail. 
17Ca tu ya'alaj Jesús: ¿Ma' wa diez le máaco'ob j tojchaj u yóolo'obo'? ¿Tu'ux 
yano'ob le u láak nueveo'? 
18¿Chéen wa le j táanxel lu'umil máac j suunaj u qui'iqui' t'ant Kua'? 
19Ca tu ya'alaj ti' le máaco': Líiken, xeen; dzo'oc u tojtal a wóol tumen ocsaj 
óolnajech. 

Bix cun taal u ajawil Ku 
(Mt 24.23-28,36-41) 

20Le fariseobo' tu káat chi'ito'ob ti' Jesús ba'ax kiin quéen taalac u ajawil Ku. 
Leti' túune' tu núucaj ti'ob: U taalbal u ajawil Kue' ma' jun p'éel ba'al cu páajtal 
u yila'ali'. 
21Ma' túun a'albile': Way yane', wa te yano'. Tumen u ajawil Kue' ichile'ex yaan. 

22Ca tu ya'alaj Jesús ti' u aj canbalo'ob: Bíin taalac u kiinil a dzíiboltique'ex a 
wile'ex quex chéen jun p'éel u kiinilo'ob u Paal Máaque', ba'ale' ma' bíin a 
wile'exi'. 
23Bíin a'ala'ac te'ex: Way yane', wa te yano'. Ba'ale' ma' a bine'exi' mix a 
tzaypachtique'exo'ob. 
24Tumen je'el bix u yila'al u léembal cháac ti' jun tzéel tac tu láak jun tzéel 
ca'ane', bey bíin taalac u Paal Máac le quéen kuchuc u kiine'. 
25Ba'ale' táanile' yaan u sen mukyaj yéetel yaan u cúulpachcunta'al tumen u 
máaquilo'ob le kiino'oba'. 
26Je'el bix úuchic tu kiinilo'ob Noe', bey xan bíin úuchuc tu kiinilo'ob quéen 
taalac u Paal Máac. 
27Cu janalo'ob, cu yukulo'ob, cu dzo'ocol u beelo'ob tac le kiin ooquic Noé ichil 
le cheemo'. Le búulcabalo' j taale' ca j láaj j quíimo'ob. 
28Bey xan úuchic tu kiinilo'ob Lot: cu janalo'ob, cu yukulo'ob yéetel cu mano'ob 
yéetel cu coonolo'ob, cu pakalo'ob yéetel cu beetico'ob najo'ob. 
29Ba'ale' le ca jóok Lot ti' u caajil Sodomae' Kue' tu beetaj u káaxal káak yéetel 
azufre ca j láaj quiimsa'abo'ob. 
30Bey bíin úuchuc tu kiinil quéen chíicpajac u Paal Máac. 
31Ti' le kiino', wa yaan jun túul máac yóokol naje', ba'ale' u nu'uculo'obe' ti' 
yaan ich naje', ma' u yéemel u ch'a'e; wa jun túul máac káax yane', ma' u suut 
tu yotoch. 
32Ka'ajac te'ex u yatan Lot. 
33Le máax u káat u toc u cuxtale' bíin u sate, ba'ale' le máax cu satique' bíin u 
toque. 
34Quin wa'alic te'exe' ti' le áakabo' ti' ca'a túul múul chilicbalo'obe', jun túule' 
bíin bisa'ac, jun túule' bíin p'a'atac. 

35Ti' ca'a túul co'olelo'ob cu múul juucho'obe' jun túule' bíin bisa'ac, jun túule' 
bíin p'a'atac. 
36Ti' ca'a túul máaco'ob yano'ob káaxe', jun túule' bíin bisa'ac, jun túule' bíin 
p'a'atac. 
37Le ca tu yu'ubajo'ob lela', tu káatajo'ob ti': ¿Tu'ux bíin úuchuc lela', Yuumtzil? 
Leti'e' tu núucaj ti'ob: Tu'ux yaan le quimen wíinclilo', ti' bíin much'lac le 
ch'oomo'obo'. 

San Lucas 18 

U quet t'aanil jun túul x quimen íicham yéetel jun túul juez 

1Jesuse' tu dzáaj jun p'éel quet t'aan ti'ob u ti'al u ca'ansico'ob unaj payalchi'ob 
mantadz x ma' lúubul óolil. 
2Tu ya'alaj ti'ob: Yaan ca'ach ti' jun p'éel caaje' jun túul j pís óol ma' sajac ti' Ku 
mix ti' wíiniqui'. 
3Yaan xan ca'ach ti' le caajo' jun túul x quimen íicham cu bin ya'ab u téenel u 
yil le j p'is óolo', u ti'al ca beeta'ac ba'al tu beel tu yo'olal jun p'éel ba'atel yaan 
ti' yéetel u aj p'eec. 
4J máan ya'abcach kiino'ob ma' táan óolta'ab tumen le j p'is óolo', ba'ale' cu 
dzo'ocole' le j p'is óolo' tu tucultaj: Quex ma' sajaquen ti' Yuum Kue' mix ti' 
wíiniqui', 
5tumen le x quimen íicham táan u sen káatic teen ca in beet ba'al tu beel ti'e', 
bin in ca'aj in beete u ti'al u xulic u taal u náacs in wóol. 
6Yuumtzile' tu ya'alaj: Bey tu ya'alaj le kaakas j p'is óolo'. 
7Cux túun Ku, ¿ma' wa bíin u toc xan le máaxo'ob u yéeymajo' máaxo'ob táan 
u káat óolalo'ob ti' bul kiin yéetel bul áakab? ¿Yaan wa u xáantal u yáantico'ob? 
8Quin wa'alic te'exe' yaan u toquico'ob tu séeblaquil. Ba'ale' le quéen taalac u 
Paal Máaque', ¿bíin wa u yil ocsaj óolal way lu'ume'? 

U quet t'aanil jun túul fariseo yéetel jun túul j kam páatan 

9Jesuse' tu ya'alaj u láak jun p'éel quet t'aan u ti'al le máaxo'ob cu 
tuuculticuba'ob utzo'obo' yéetel cu p'ectico'ob u láak máaco'ob. Tu ya'alaj: 
10Ca'a túul máaco'obe' j bino'ob kulnaj payalchi'. Jun túule' fariseo, u láak jun 
túule' j kam páatano'ob. 
11Wa'alacbal le fariseo' payalchi'inaj beya': Ku, quin dzáic teech nib óolal, 
tumen ma' beyen je'el bix le u láak máaco'obo', máaxo'ob j ocolo'ob, kasa'ano'ob 
yéetel j nup kebano'ob; mix xan beyen je'el bix le j kam páatano'obo'. 
12Suuc in su'ukin ca'a téen tu yáam jun p'éel semana, quin dzáic xan u diezmoil 
tuláacal in náajal. 
13Ba'ale' le j kam páatano' náach p'áatic, mix tu yóoltaj u líikes u yich ca'ani', 
chéen tu loxaj u tzeem ca tu ya'alaj: ¡Ku, ch'a'a teen óotzilil, tumen j kebanen! 
14Quin wa'alic te'exe' le j kam páatano' utz p'áatic tu táan Ku le ca j suunaj tu 
yotocho'; ma' bey le fariseo', tumen je'el máaxac cu nojba'alcunticubae' bíin 
mixba'alcunta'ac, ba'ale' je'el máaxac cu mixba'alcunticubae' bíin 
nojba'alcunta'ac. 

Jesuse' cu dzáic u kab yóokol mejen paalal 
(Mt 19.13-15; Mc 10.13-16) 

15Taasa'ab xan mejen paalal ti' Jesús u ti'al ca u dzáa u kab tu yóokolo'ob. Le 
aj canbalo'obo', le ca tu yilo'ob lela', jo'op' u keyico'ob le máaxo'ob taasico'obo'. 
16Ba'ale' Jesuse' tu t'anaj le mejen paalalo'obo' ca tu ya'alaj: Cha'ex u taal le 
mejen paalal ti' teno', ma' a wet'ique'ex ti'ob, tumen u ajawil Kue' u ti'al le 
máaxo'ob je'el bix leti'obo'. 
17Tu jaajil quin wa'alic te'exe' le máax ma' tu kamic u ajawil Kue' je'el bix u 
ka'amal tumen jun túul chaan pale' ma' bíin ocoquii'. 

Jun túul ayikal máac cu t'aan yéetel Jesús 
(Mt 19.16-30; Mc 10.17-31) 

18Jun túul ti' u nojochil le judíobo' tu ya'alaj ti' Jesús: Utzil aj ca'anbesaj, ¿ba'ax 
unaj in beetic u ti'al ca yanac teen cuxtal mina'an u xuul? 

19Jesuse' tu ya'alaj ti': ¿Ba'axten ca wa'alic utzen? Chéen jun túulili' máax utz, 
lelo' Yuum Ku. 
20Teche' a wojel le a'almaj t'aano'obo', ma' a nup keban, ma' a quiimsaj wíinic, 
ma' a wocol, ma' a tuus, tzic a taata yéetel a maama. 
21Ca j a'ala'ab ti' tumen le máaco': Tin paalil jo'op' in dzo'ocbesic tuláacal lela'. 
22Le ca tu yu'ubaj Jesús lela', tu ya'alaj ti': Yaan jun p'éel ba'al cu binetic teech: 
con tuláacal ba'ax yaan teche' ca a dzáa ti' le óotzilo'obo'; beyo' bíin yanac teech 
ayikalil te j ca'ano'. Cu dzo'ocole' ca taaquech a tzaypachten. 
23Ba'ale' le máac ca tu yu'ubaj lela' jach yajchaj tu yóol, tumen sen ayikal. 
24Le ca tu yilaj Jesús yajchaj u yóol le máaco', tu ya'alaj: Jach istiquiaj u yocol 
le ayikalo'ob tu ajawil Ku. 
25Asab séeba'an je'el u máan jun túul camello tu joolil jun p'éel púudze' ma' ca 
ococ jun túul ayikal tu ajawil Kui'. 
26Le máaxo'ob j u'uy lela' ca tu ya'alajo'ob: Bey túuno', ¿máax je'el u páajtal u 
to'ocole'? 
27Ca j a'ala'ab ti'ob tumen Jesús: Le ba'axo'ob ma' tu páajtal u beeta'al tumen 
wíinico'obe' je'el u páajtal u beeta'al tumen Kue'. 
28Ca j a'ala'ab ti' tumen Pedro: Yuumtzil, to'one' t p'ataj tuláacal ba'ax yaan 
to'on u ti'al c tzaypachtiquech. 
29Ca j núuca'ab ti'ob tumen Jesús: Tu jaajil quin wa'alic te'exe', je'el máaxac ca 
u p'at u yotoch, wa u taata yéetel u maama, wa u sucu'uno'ob, wa u yatan, wa 
u paalal tu yo'olal u ajawil Kue', 
30yaan u kamic u asab ya'abil way yóokolcaabe' bey xan yaan u kamic cuxtal 
mina'an u xuul ti' le kiino'ob bíin taalaco'. 

Jesús cu ya'alic tu ca'a téen yaan u quiimsa'al 
(Mt 20.17-19; Mc 10.32-34) 

31Jesuse' tu t'anaj jun páayil u doce aj canbalo'obe' ca tu ya'alaj ti'ob: Bejela'e' 
táan c bin Jerusalén tu'ux cun dzo'ocpajal tuláacal ba'ax dzíib ta'an tumen le aj 
bóobato'ob tu yo'olal u Paal Máaco'. 
32Tumen yaan u ku'ubul tu kab táanxel lu'umilo'ob, yaan u p'a'asta'al, yaan u 
po'och'ol yéetel yaan u túuba'al. 
33Yaan u ja'ajadza'al, cu dzo'ocole' cu quiimsa'al, ba'ale' tu yóox p'éel kiine' yaan 
u ca'a púut cuxtal. 
34Le aj canbalo'obo' mixba'al tu na'atajo'ob ti' lela' mix tu yojéeltajo'ob ba'ax tu 
ya'alaji'. Ma' páatchaj u na'atico'obi' tumen le ba'alo'oba' ta'aca'an ti'ob. 

Jesús cu dzáic u sáasil yich jun túul Jericoil 
(Mt 20.29-34; Mc 10.46-52) 

35Le ca j náadz Jesús tu caajil Jericoe', tu jáal le bejo' culucbal jun túul ch'óop 
táan u káat máatan. 
36Le ch'óopo', le ca tu yu'ubaj táan u máan ya'abcach máaco'obe', tu káat chi'itaj 
ba'ax cu yúuchul. 
37Ca j a'ala'ab ti'e' táan u máan Jesús Nazaretil te'elo'. 
38Ca tu yaawtaj: ¡Jesús u Paal David, ch'a'a teen óotzilil! 
39J ke'ey tumen le cu bino'ob táanilo' u ti'al ca u mac u chi', ba'ale' leti'e' tu 
yaawtaj asab ka'am: ¡U Paal David, ch'a'a teen óotzilil! 
40Ca je'el Jesuse' ca tu ya'alaj ca taasa'ac le ch'óop tu yicnalo'. Le ca j kujsa'ab 
tu yicnale' ca tu káat chi'itaj ti': 
41¿Ba'ax a káat ca in beet ti' teech? le ch'óopo' tu núucaj: Yuumtzil, in káat in 
kam u sáasil in wich. 
42Ca túun j a'ala'ab ti' tumen Jesús: ¡Kame! Dza'ab a toj óolal tumen ocsaj 
óolnajech. 
43Ti' le jun súutuco' le ch'óopo' paacatnaji', ca tu tzaypachtaj Jesús, táan u 
qui'iqui' t'antic Ku. Tuláacal le máaxo'ob tu yilajo'ob lela' tu qui'iqui' t'antajo'ob 
xan Ku. 

San Lucas 19 

Jesús yéetel Zaqueo 

1J ooc Jesús Jericoe' táan ca'ach u káatal ti' le caajo'. 
2Te'elo' ti' yaan jun túul ayikal máaque', Zaqueo u kaaba', leti'e' u nojochil le j 
kam páatano'obo'. 
3Le Zaqueoa' tu yóoltaj u kaj óolt Jesús, ba'ale' ma' páatchaj u yilic ichil le 
ya'abcach máaco'ob yaan te'elo', tumen leti'e' jach cabal u baaquel. 
4Áalcabnaj túun táanil ca j na'ac tu kab jun cúul che' yaan naadz te tu'ux cun 
máan Jesuso' u ti'al ca páatac u yilic ma'alob. 
5Jesuse', le ca j máan te'elo', tu líikesaj u yich ca tu ya'alaj ti': Zaqueo, éemen 
tu séeblaquil, tumen yaan in p'áatal ta wotoch bejela'e'. 
6Zaqueoe' j éem tu séeblaquil ca tu kamaj Jesús yéetel qui'imac óolal. 
7Tuláacal le máaco'ob, le ca tu yilajo'ob lela', jo'op' u tutucchi'ob, táan u 
ya'alico'ob j bin Jesús tu yotoch jun túul j keban wíinic. 
8Ca j wa'alaj Zaqueoe' ca tu ya'alaj ti' Yuumtzil: Yuumtzil, bin in ca'aj in dzáa 
táancoch in ayikalil ti' le óotzilo'obo'. Wa in wocoltmaj wa máax yéetel tuuse' 
bin in ca'aj in suut ti' can téen u tip'a'anil. 
9Ca túun j a'ala'ab ti' tumen Jesús: Bejela'e' dzo'oc u kuchul tocsajil ti' le naja' 
tumen le máaca' ti' u ch'i'ibal Abraham u taal xan. 
10Tumen u Paal Máaque' j taal u caxant yéetel u toc le ba'ax saatale'. 

U quet t'aanil le taakin t'o'oxo' 
(Mt 25.14-30) 

11Ca'aliquil le máaco'ob táan u yu'ubico'ob le ba'alo'oba', Jesuse' tu ya'alaj jun 
p'éel quet t'aan ti'ob, tumen tu yo'olal dzo'oc u náadzal Jerusalene' le 
máaco'obo' tu tucultajo'obe' séeba'an cun kuchul u ajawil Ku. 
12Tu ya'alaj ti'ob: Yaan ca'ach jun túul dzuule' j bin táanxel lu'um u ti'al ca 
beeta'ac ajawil tu lu'um, cu dzo'ocole' cu suut. 

13Ma'ili' jóokoc u binbale', tu t'anaj diez u palitzilo'ob, tu kubaj jujun p'éel 
co'ocoj taakin ti'obe', ca tu ya'alaj ti'ob: Meyajnene'ex yéetel le taakina' 
ca'aliquil in suut. 
14Ba'ale' p'ecta'an tumen u yéet caajalo'ob, máaxo'ob tu túuxtajo'ob dze'edzec 
máaco'ob u ti'al a'alic: Ma' c káat ca u beet u ajawil le máac t óokola'. 
15Ba'ale' j beeta'ab ajaw, cu dzo'ocole' j suunaj tu lu'um. Le ca j kuche' tu túuxtaj 
t'anbil le palitzilo'ob tu kubaj taakin ti'obe', tu yo'olal u yilic buca'aj tu náajaltaj 
jujun túul. 
16Yáax jun túule' j taale' ca tu ya'alaj: Dzuul a taakine' tu náajaltaj u láak diez. 
17Le ajawo' tu ya'alaj ti': Sen ma'alob, jach ma'alob palitzilech; tumen ma'alob 
meyajnajiquech yéetel le jun p'íito', quin beetiquech jalachil tu yóokol diez 
caajo'ob. 
18J taal u láak jun túule' ca tu ya'alaj: Dzuul, a taakine' tu náajaltaj u láak cinco. 
19Ti' lela' tu núucaj xan: Teche' yaan in beetiquech jalachil yóokol cinco 
caajo'ob. 
20J taal túun u láak jun túule' ca tu ya'alaj: Dzuul, je'el a taakina', tin to'aj yéetel 
jun xéet' nook. 
21Sajacchajen ti' teech, tumen in wojel dzíidzic máaquech, ca molic ba'alo'ob 
ma' ta dzáaji' yéetel ca joch tu'ux ma' pakalnajechi'. 
22Ca j a'ala'ab ti' tumen le ajawo': Kaakas palitzil, yéetel a t'aano'ob quin p'is 
óoltiquech. Wa a wojel dzíidzic máaquen, quin molic ba'alo'ob ma' tin dzáaje' 
yéetel quin joch tu'ux ma' pakalnajene', 
23¿ba'axten túun ma' ta dzáaj in taakin tu'ux cu beeta'al u meyajo'ob u ti'al 
beyo', le quéen taalaquene', ca in kam yéetel le buca'aj tu náajaltaje'? 
24Ca tu ya'alaj ti' le yano'ob te'elo': Lukse'ex le taakin ti'o' ca a dza'ex ti' le máax 
yaan diez ti'o'. 
25Leti'obe' tu ya'alajo'ob ti': Dzuul, ti' leti'e' yaan diez taakino'ob. 

26Le ajawo' tu núucaj: Quin wa'alic te'exe', le máax mina'an ti'e' tac le jun p'íit 
yaan ti'o' bíin luksa'ac ti'. 
27Le máaxo'ob u p'ectmajeno'ob ma' u káato'ob ca'ach ca in beet in ajawile', 
taase'exo'ob waye' ca a quiimse'exo'ob tin táan. 

Jesús cu yocol Jerusalén 
(Mt 21.1-11; Mc 11.1-11; Jn 12.12-19) 

28Cu dzo'ocol u ya'alic lela', Jesuse' j máan táanil u ti'al u binbal Jerusalén. 
29Le ca j kuch ti' le pu'uc cu kaaba'intic Olivo'obo', naadz tu caajilo'ob Betfagé 
yéetel Betaniae', tu túuxtaj ca'a túul u aj canbalo'ob, 
30táan u ya'alic ti'ob: Xeene'ex ti' le chan cajtalil yaan naadzo'; le quéen 
kuchuque'ex te'elo', yaan a wilique'ex jun túul burro kaxa'an, mix jun téen 
na'at'ac tumen mixmáac; wach'e'ex, taase'ex teen. 
31Wa yaan máax cu káatic te'ex ba'ax o'olal ca wach'ique'ex le burroo', a'ale'ex 
ti'e' kaabéet ti' Yuumtzil. 
32Le aj canbalo'obo' j bino'obe' ca tu yilajo'ob je'el bix a'ala'abic ti'ob tumen 
Jesuse'. 
33Ca'aliquil táan u wach'ico'obe', j káata'ab ti'ob tumen u yuumilo'ob le burroo': 
¿Ba'axten ca wach'ique'ex? 
34Leti'obe' tu núucajo'ob: Tumen kaabéet ti' Yuumtzil. 
35Ca tu bisajo'ob ti' Jesús, tu dzáajo'ob u nooko'ob tu yóokol le burroo' ca tu 
na'acso'ob Jesús cutal yóokol. 
36Ca'aliquil táan u bin Jesuse', táan u jayico'ob u nooko'ob te j bejo'. 
37Le ca j náadz tu níix u pu'uquil le Olivo'obo', tuláacal u múuch'ul le ocsaj 
óolo'ob tzaypachtico' jo'op' u ka'am qui'iqui' t'antico'ob Ku yéetel qui'imac óolal 
tu yo'olal tuláacal le chíiculalo'ob dzo'oc u yilico'obo'. 
38Táan u ya'alico'ob: ¡Qui'iqui' t'anta'ac le ajaw cu taal tu kaaba' Yuumtzilo'! 
¡Jéedzel te j ca'ano' yéetel nojbe'encunta'ac Ku! 

39Dze'edzec túun ti' le fariseob yano'ob ichil le máaco'obo' tu ya'alajo'ob ti': Aj 
ca'anbesaj key a aj canbalo'obo'. 
40Ba'ale' Jesuse' tu núucaj ti'ob: Quin wa'alic te'exe' wa cu maquic u chi' 
lelo'oba', bíin ka'am t'aanac le tuunicho'obo'. 
41Le ca j kuch naadz Jerusalén, ca tu yilaj le caajo', j okolnaj Jesús tu yo'olal, 
42táan u ya'alic: Quexi' ca a na'at quex chéen ti' le a kiinila' le ba'ax cu páajtal 
u dzáic teech jéedzel óolalo', ba'ale' lelo' ta'aca'an bejela'e', ma' tu páajtal a 
wilic. 
43Tumen yaan u taal kaakas kiino'ob ta wóokol le quéen beeta'ac jun p'éel 
ca'anal pak ta bakpach tumen a aj p'eeco'ob. Yaan u bakpachtiquecho'ob u ti'al 
u loobiltiquecho'ob tuláacal tzéel. 
44Yaan a lúubsa'al lu'um. Yaan u quiimsa'al a cajnáalilo'ob. Ti' teche' ma' bíin 
p'áatac tuunich yóokol tuunichi', tumen ma' ta kaj óoltaj u kiinil ca j taal Ku u 
xíimbaltechi'. 

Jesús cu jóokesic le máaxo'ob cu coonolo'ob kulnaj 
(Mt 21.12-17; Mc 11.15-19; Jn 2.13-22) 

45Ca túun j ooc Jesús kulnaj, ca jo'op' u jóokesic le máaco'ob cu coonolo'ob 
yéetel cu mano'ob te'elo', 
46ca tu ya'alaj ti'ob: Ti' le Quili'ich Dzíibo'obo' cu ya'alique': In wotoche' u najil 
payalchi', ba'ale' te'exe' dzo'oc a sutique'ex u cúuchil j ocolo'ob. 
47Sáansamal cu ca'ansaj ca'ach Jesús te j kulnajo'. U nojochilo'ob le aj kiino'obo' 
yéetel u aj ca'anbesajilo'ob le a'almaj t'aano' bey xan u nojochilo'ob le caajo' 
táan u yilico'ob bix úuchac u quiimsico'ob. 
48Ba'ale' ma' tu caxtico'ob bix u beetico'ob, tumen tuláacal le máaco'obo' táan 
ca'ach u yutzil u'uyico'ob ba'ax cu ya'alic. 

San Lucas 20 

U páajtalil Jesús 
(Mt 21.23-27; Mc 11.27-33) 



2419 

 

Biblia Maya 
© 1992, Sociedades Bíblicas Unidas. 

 

 
 

 

1Jun téene' ti' yaan Jesús kulnaje' táan ca'ach u ca'ansic le máaco'obo', táan xan 
u tze'ectic ti'ob u ma'alob péectzilil tocsajil. U nojochilo'ob le aj kiino'obo' 
yéetel u aj canbalo'ob le a'almaj t'aano' j kucho'ob jun múuch' yéetel le 
anciano'obo', 
2ca tu ya'alajo'ob ti': A'al to'on yéetel ba'ax páajtalil ca beetic le ba'alo'oba'. 
¿Máax dzáa teech le páajtalila'? 
3Ca j a'ala'ab ti'ob tumen Jesús: Bey xan teen bin in ca'aj in káat te'ex jun p'éel 
ba'al. Núuque'ex teen: 
4¿Máax túuxt Juan u ti'al dzáic ocja'? ¿Ku wa wíinico'ob? 
5Ba'ale' jo'op' u tucultico'ob tu baatzilo'ob, táan u ya'alico'ob: ¿Ba'ax je'el c 
a'alique'? Wa c a'alic Ku túuxte', yaan u núuquic to'on: ¿Ba'ax teen ma' ta wocsaj 
óolte'exi'? 
6Wa xan c a'alic chéen wíinico'obe', tuláacal le máaco'oba' je'el u quiimsico'on 
yéetel ch'iine', tumen leti'obe' u dzaama tu yóolo'obe' Juan jun túul aj bóobat. 
7Ca tu núucajo'obe' ma' u yojelo'ob máax túuxt Juan u ti'al dzáic ocja'i'. 
8Ca túun j a'ala'ab ti'ob tumen Jesús: Mix teen quin wa'alic te'ex yéetel ba'ax 
páajtalil quin beetic le ba'alo'oba'. 

U quet t'aanil le lolob j meyajo'obo' 
(Mt 21.33-44; Mc 12.1-11) 

9Jo'op' u ca'ansic Jesús le máaco'obo' ca tu dzáaj jun p'éel quet t'aan ti'ob: Jun 
túul máaque' tu xabla'antaj u paklil uvaob tu lu'um, cu dzo'ocole' ca tu dzáaj 
meyajtbil tumen dze'edzec máaco'obe' ca j bin leti' táanxelil ya'abcach kiino'ob. 
10Le ca j kuch u kiinil u yéemsa'al u yich le pakalo', tu túuxtaj jun túul u palitzil 
u ti'al u káatic ti' le j meyajo'obo' le jun jaatz u yich le pakal cu ti'alintico', 
ba'ale' leti'obe' tu loobiltajo'obe' ca tu túuxto'ob mix ba'al yaan tu kab. 
11U yuumil le lu'umo' tu túuxtaj u láak jun túul palitzil, ba'ale' leti' xane' j 
po'opo'och'a'abe', j beeta'ab loob ti'e', ca j túuxta'ab xan mixba'al yaan tu kab. 

12U yuumil le lu'umo' tu túuxtaj u láak jun túul, ba'ale' le j meyajo'obo' tu 
beetajo'ob loob ti' xane' ca tu tojolch'intajo'ob. 
13U dzooque' u yuumil le lu'umo' tu ya'alaj: ¿Ba'ax quin in beete? Bin in ca'aj 
in túuxt le in paal in yaabiltmajo'. Le quéen u yilo'obe' úuchac u tziquico'ob. 
14Ba'ale' le j meyajo'obo', le ca tu yilajo'obe', tu ya'alajo'ob tu baatzilo'ob: Lela' 
leti' máax cun ti'alintic le ba'alo'oba'; co'one'ex quíimsic u ti'al ca p'áatac to'on 
le ba'alo'oba'. 
15Ca tu jóokesajo'ob paachil ti' le lu'umo' ca tu quíimsajo'ob. Ca j káata'ab ti'ob 
tumen Jesús: ¿Ba'ax ta t'aane'ex cun j beetbil ti'ob tumen u yuumil le lu'umo'? 
16Le quéen taalaque' bíin u quiims le meyajo'obo' yéetel bíin u dzáa xan le lu'um 
ti' yaanalo'obo'. Le máaco'obo', le ca tu yu'ubajo'ob lela', tu ya'alajo'ob: ¡Mix u 
yóoltic Ku! 
17Ba'ale' j pacta'abo'ob tumen Jesuse' ca j a'ala'ab ti'ob: ¿Ba'ax u káat ya'al le 
ba'ax yaan ti' le Quili'ich Dzíibo'obo'? Cu ya'alic beya': Le tuunich p'ecta'ab 
tumen le j pakbalo'obo' j kuch u beet u noj tuunichil le pako'. 
18Le máax bíin lúubuc yóokol le tuunicha' bíin xe'exet'a'ac, ba'ale' le máax bíin 
lúubuc le tuunich tu yóokola' bíin xi'ixcunta'ac. 

U bo'olal le páatano'obo' 
(Mt 22.15-22; Mc 12.13-17) 

19U nojochilo'ob le aj kiino'obo' yéetel u aj ca'anbesajilo'ob le a'almaj t'aano' tu 
yóoltajo'ob u macho'ob Jesús ti' le jun súutuco', tumen tu na'atajo'ob tu 
yo'olalo'ob tu ya'alaj le quet t'aano', ba'ale' sajacchajo'ob ti' le máaco'obo'. 
20Ca tu túuxtajo'ob ch'úuctbil tumen máaco'ob cu beeticuba'ob bey jach 
utzo'obe', u ti'al u beetico'ob u ya'alic wa ba'ax ca yanac tu'ux u kubico'ob ti' u 
jalachil le caajo'. 
21Le máaxo'ob túuxta'abo'obe' tu ya'alajo'ob ti' Jesús: Aj ca'anbesaj, c ojel ca 
wa'alic yéetel ca ca'ansic ba'ax toj yéetel ma' táan a wilic chéen le ba'ax yaan 
tu yo'ocabil máaque', ba'ale' yéetel jaajil ca ca'ansic u beel Ku. 

22A'al to'on: ¿Utz wa c bo'otic páatano'ob ti' César, u noj jalachil Roma, wa ma'? 
23Ba'ale' Jesuse' tu kaj óoltaj u kaakas tuuculo'obe' ca tu ya'alaj ti'ob: ¿Ba'axten 
ca túuntique'ex in wóol? 
24E'ese'ex teen jun p'éel taakin. ¿Máax ti'alintic le ich yéetel le kaaba' 
dzíibta'ana'? Leti'obe' tu núucajo'ob: U ti'al César. 
25Ca tu ya'alaj Jesús ti'ob: Dza'ex ti' César ba'ax u ti'al César, dza'ex xan ti' Ku 
ba'ax u ti'al Ku. 
26Ma' páatji' u beetico'ob u lúubul ti' mix jun p'éel kaas ti' ba'ax cu ya'alic tu 
táan le máaco'obo'. Ja'ak u yóolo'ob yéetel ba'ax tu núucaj, ca tu máac u chi'ob. 

U káatchi'il le ca'a púut cuxtalo' 
(Mt 22.23-33; Mc 12.18-27) 

27Cu dzo'ocole' j bin dze'edzec saduceob u yilo'ob Jesús. Le saduceobo' cu 
ya'alico'obe' ma' tu ca'a púut cuxtal le quimeno'obo'. Bey túuno' tu ya'alajo'ob 
ti' Jesús: 
28Aj ca'anbesaj, Moisese' tu dzíibtaj to'on beya': Wa jun túul máac cu quíimil 
ba'ale' ma' yanchaj u paalal ti' u yatane', u yíidzin le máaco' unaj u dzo'ocol u 
beel yéetel le x quimen íichamo' tu yo'olal u yantal u paalal u ti'al le sucu'untzil 
j quíimo'. 
29Yanji' siete sucu'untzilo'ob. Le yáax jun túulo' j dzo'oc u beele' ba'ale' ma' 
yanchaj u paalal, ca j quíimi. 
30Le u ca'a túulo' j dzo'oc u beel yéetel le x quimen íichamo' ba'ale' ma' yanchaj 
xan u paalal, ca j quíimi. 
31Le u yóox túulo' j dzo'oc u beel xan tu yéetel. Bey tu beetilaco'ob xan le u 
láako'obo'. Tu sieteilo'ob ma' yanchaj u paalalo'ob ca j quíimo'obi'. 
32Tu dzooque' j quíim xan le co'olelo'. 
33Le quéen ca'a púut cuxlaco'obe', ¿máacalmáac ti'ob cun atantic le co'olelo'? 
tumen u sieteilo'ob j dzo'oc u beelo'ob tu yéetel. 
34Ca túun j núuca'ab ti'ob tumen Jesús: Way yóokolcaabe' yaan dzo'ocol beel, 

35ba'ale' le máaxo'ob cun u najmato'ob u ca'a púut cuxtalo'ob yéetel u 
kuchulo'ob ca'ane', te'elo' ma' bíin dzo'ococ u beelo'obi'. 
36Ma' tu páajtal u quíimilo'ob tu ca'a téen, tumen beyo'ob ángelo'obe', yéetel u 
paalalo'ob xan Ku, tumen dzo'oc u ca'a púut cuxtalo'ob. 
37Tac Moisés cu ca'ansic to'on cu ca'a púut cuxtal le quimeno'obo', tumen ti' le 
dzíib tu'ux cu chíicpajal le jun cúul chan che' cu yelele' cu ya'alique' Yuumtzil 
u Ku Abraham, Isaac yéetel Jacob. 
38Ba'ale' Kue' ma' u ku quimeno'obi', ba'ale' u Ku cuxa'ano'ob, tumen u ti'al leti'e' 
tuláacal cuxa'antaco'ob. 
39Ca j a'ala'ab ti' tumen dze'edzec u aj ca'anbesajilo'ob le a'almaj t'aano': Aj 
ca'anbesaj, jach ma'alob ba'ax ta wa'alaj. 
40Ma' tu yóoltajo'ob u káat chi'ito'ob tu ca'a téeni'. 

¿U Paal wa David le Cristoo'? 
(Mt 22.41-46; Mc 12.35-37) 

41Ca j a'ala'ab ti'ob tumen Jesús: ¿Bix u ya'ala'al Cristoe' u paal David? 
42Tumen David cu ya'alic ti' u dzíibil ju'unil Salmo'obe': Yuumtzile' tu ya'alaj ti' 
in Yuumtzil: Culen tin x no'oj kab, 
43ca'aliquil in dzáic a aj p'eeco'ob tu yáanal a wooc. 
44¿Bix je'el u páajtal u paalinta'al Cristo tumen David wa David cu ya'alic 
Yuumtzil ti'e'? 

Jesuse' cu taquic u pool u aj ca'anbesajilo'ob le a'almaj t'aano' 
(Mt 23.1-36; Mc 12.38-40; Lc 11. 37-54) 

45Tuláacal máac tu yu'ubaj u ya'alic Jesús ti' u aj canbalo'ob: 
46Canantaba'ex ti' u aj ca'anbesajilo'ob le a'almaj t'aano', tumen utz tu t'aan u 
máano'ob yéetel chowac nooko'ob, u káato'ob xan ca tzi'iquico'ob yéetel ca 
chíinpolta'aco'ob te j kíiwico'obo', cu yéeyico'ob xan le cúuchilo'ob te j 
sinagogaobo' yéetel le ma'alob cúuchilo'ob te j tu'ux cu yúuchul janalo'. 

47Cu luksico'ob xan u yotocho'ob le x quimen íichamo'obo'; u ti'al u balico'obe' 
cu beetico'ob chowac payalchi'ob. Leti'obe' bíin u kamo'ob táaj nojoch jaadz. 

San Lucas 21 

U siibal jun túul otzil x quimen íicham 
(Mc 12.41-44) 

1Te j kulnajo' tu yilaj Jesús le ayikal máaco'obo' táan u dzáico'ob taakin tu 
nu'uculil siibalo'ob. 
2Tu yilaj xan jun túul óotzil x quimen íichame' tu dzáaj ca'a p'éel mejen taakin. 
3Ca tu ya'alaj Jesús: Tu jaajil quin wa'alic ti' te'exe' le óotzil x quimen íichama' 
asab ya'ab le siibal tu dzáajo' ti' le tu dzáaj le u láako'obo'; 
4tumen tuláacal le máaco'oba' tu dzáajo'ob chéen le ba'ax tu yalabtaj ti'obo', 
ba'ale' le co'olela' ichil u yóotzile' tu dzáaj tuláacal le ba'ax yaan ti' ca'ach u ti'al 
u cuxtale'. 

Jesús cu ya'alic bíin pu'ucuc le kulnajo' 
(Mt 24.1-2; Mc 13. 1-2) 

5Dze'edzec máaco'obe' táan ca'ach u t'aano'ob tu yo'olal le kulnajo', bix 
jadzutzquinta'anil yéetel qui'ichquelem tuunicho'ob bey xan yéetel ba'alo'ob 
siibla'anta'ano', ca tu ya'alaj Jesús: 
6Bíin taalac u kiinil u pu'ucul tuláacal le ba'axo'ob ca wilique'exa'. Mix jun p'éel 
tuunich bíin p'áatac tu yóokol u láak. 

Chíiculalo'ob cu ye'esic táan u náadzal u xuul 
(Mt 24.3-28; Mc 13.3-23) 

7Ca túun káata'ab ti' Jesús: Aj ca'anbesaj, ¿ba'ax kiin quéen úuchuc lela'? ¿Ba'ax 
chíiculal cun e'esic bin u ca'aj úuchul le ba'alo'oba'? 
8Jesuse' tu ya'alaj: Canantaba'ex yéetel ma' a cha'ic a tu'usule'ex. Tumen bíin 
taalac máaco'ob tin kaaba' cun u ya'alo'obe': Ten le Cristoo', yéetel: Bejela'e' u 
kiinil. Ba'ale' ma' a bine'ex tu paacho'ob. 
9Le quéen a wu'uye'ex u péectzil ba'atelo'ob yéetel u líikil máaco'obe', ma' u 
ja'akal a wóole'ex, tumen kaabéet u yúuchul táanil le ba'alo'oba', ba'ale' ma' tu 
séeblaquil quéen kuchuc u xuuli'. 

10Jesuse' tu ya'alaj túun ti'ob: Jun p'éel caaje' yaan u ba'atel yéetel u láak caaj, 
bey xan jun p'éel ajawil yaan u ba'atel yéetel u láak ajawil. 
11Bíin yanac nucuch quíilbal lu'umo'ob, wi'ijilo'ob yéetel koja'anilo'ob ti' 
jejeláas cúuchilo'ob, bey xan nucuch chíiculalo'ob yéetel ba'alo'ob cu taasic 
ja'asaj óolal bíin ila'ac tu táan ca'an. 
12Ba'ale' ma'ili' úuchuc lela', te'exe' bíin chu'ucuque'ex, bíin 
ch'a'apachta'aque'ex, bíin ku'ubuque'ex te j sinagogaobo', bíin ka'alque'ex yéetel 
bíin bisa'aque'ex tu táan ajawo'ob yéetel tu táan jalach wíinico'ob tu yo'olal in 
kaaba'. 
13Lela' bíin u dzáa tu'ux a t'aane'ex tin wo'olal. 
14Ilawile'ex túun ma' a sen tucultique'ex táanil ba'ax can a wa'ale'ex u ti'al a 
núuquiqu'ex u t'aano'ob, 
15tumen teen quin in dzáa te'ex u t'aanilo'ob na'at mix jun túul a enemigoex 
cun páajtal u xachicubáa mix u káat núuctic te'ex. 
16Ba'ale' te'exe' bíin ku'ubuque'ex tac tumen a taataex, a sucu'une'ex, a láake'ex 
bey xan tumen a amigoex; dze'edzec ti' te'exe' bíin quíimsa'aque'ex; 
17bin ch'a'a p'ecta'aque'ex xan tumen tuláacal máac tin wo'olal. 
18Ba'ale' mix jun cúul u tzo'otzel a póole'ex bíin sa'atac. 
19Wa cu chúucpajal a wóole'ex, bíin yanac te'ex le jaajil cuxtalo'. 
20Le quéen a wile'ex bakpachta'an u caajil Jerusalén tumen soldado'obe', 
ojéelte'ex dzo'oc u náadzal u kiinil u xu'ulsa'al. 
21Le máaxo'ob yano'ob Judeao' púudzuco'ob te j pu'uco'obo', le yano'ob ichil u 
caajil Jerusaleno' jóokoco'obi', le yano'ob xan káaxo' ma' unaj u suuto'ob te j 
caajo'. 
22Tumen lelo'obo' u kiinilo'ob yaayaj óolal, u ti'al ca dzo'ocbesa'ac tuláacal le 
ba'ax cu ya'alic le Quili'ich Dzíibo'obo'. 

23¡Yaj yanil le co'olelo'ob koja'ano'ob ti' chaan paal wa táan chu'uchil u chaan 
palo'ob ti' le kiino'obo'! tumen yaan u taal nojoch yaj óolal yóokolcaab yéetel 
jun p'éel yaayaj jaadz tu yóokol le máaco'oba'. 
24Dze'edzeque' bíin quíimsa'ac ti' ba'ateltáanbail, u láako'obe' bíin ma'achac 
bisbilo'ob ti' tuláacal caajo'ob; le j táanxel lu'umilo'obo' bíin u pepe'echakto'ob 
u caajil Jerusalén tac quéen kuchuc le kiin a'ala'an ti'obe'. 

Bix bíin taalac u Paal Máac 
(Mt 24.29-35,42-44; Mc 13.24-37) 

25Bíin yanac chíiculalo'ob ti' le kiino', ti' le ujo' bey xan ti' le eeko'obo'. Way 
lu'ume' le caajo'obo' yaan u sa'atal u yóolo'ob; yaan xan u ja'akal u yóolo'ob tu 
yo'olal u quíilbal u cuclilo'ob le ka'anabo'. 
26Máaco'obe' yaan u lúubul u muuko'ob yéetel sajaquil le quéen u tuculto'ob 
ba'ax cun úuchul yóokolcaab, tumen tac u páajtalilo'ob ca'ane' yaan u 
quiquilanquilo'ob. 
27Bíin ila'ac túun u Paal Máac táan u taal ti' jun p'éel múuyal yéetel páajtalil 
bey xan yéetel qui'ichquelemil. 
28Le quéen cáajac u yúuchul le ba'alo'oba', yanac a wóole'ex, líikes a poole'ex 
tumen séeba'an can jáalkabtbile'ex. 
29Tu ya'alaj xan ti'ob le quet t'aana': Ile'ex jun cúul higoo' wa je'el ba'alac 
che'ile'. 
30Le quéen a wile'ex táan u tóop'ol u le'e, te'exe' a wojele'exe' táan u náadzal u 
kiinil u beetic kíilcab. 
31Bey xano' le quéen a wile'ex táan u yúuchul le ba'alo'oba', ojéelte'ex u ajawil 
Kue' naadz yanil. 
32Tu jaajil quin wa'alic te'exe' tuláacal le ba'alo'oba' yaan u yúuchul ma'ili' 
quíimic tuláacal u máaquilo'ob le kiino'oba'. 
33Ca'an yéetel lu'um bíin máanaco'ob, ba'ale' in t'aano'obe' ma' bíin 
máanaco'ob'. 

34Canantaba'ex, ma' a cha'ic u chichtal a pucsi'ikale'ex tu yo'olal kaakas cuxtal, 
cáaltal yéetel u táan óolal u ba'alubáa le cuxtala', u ti'al ma' u taasic ja'ak óolal 
ti' te'ex le kiino' 
35bey jun p'éel léech cu ka'alale', tumen bey bíin taalac le kiino' tu yóokol 
tuláacal u cajnáalilo'ob yóokolcaab. 
36P'il a wiche'ex túun yéetel payalchi'inene'ex mantadz u ti'al ca páatac a 
wantale'ex tu táan u Paal Máac. 
37Yéetel kiine' Jesuse' cu ca'ansaj kulnaj, yéetel áakabe' cu bíin u ti'al p'áatal te 
j pu'uc cu kaaba'intic Olivo'ob. 
38Tuláacal le máaco'obo' cu kuchulo'ob kulnaj jach ja'atzcab kiin u ti'al u 
yu'ubico'ob u ca'ansaj Jesús. 

San Lucas 22 

Bix múuch' tuculta'abic u chu'ucul Jesús 
(Mt 26.1-5,14-16; Mc 14.1-2, 10-11, Jn 11. 45-53) 

1Nadza'an u kiinil u kiinbesa'al u jaanta'al le waaj x ma' levadurao', u káat u 
ya'ale' u kiinbesajil le Pascuao'. 
2U nojochilo'ob le aj kiino'obo' yéetel u aj ca'anbesajilo'ob le a'almaj t'aano' táan 
ca'ach u caxtico'ob bix je'el u páajtal u quiimsico'ob Jesús, tumen sajaco'ob ti' 
le máaco'obo'. 
3Ca túun j ooc Satanas tu pucsi'ikal Judas, le máax cu kaaba'intic xan Iscariote, 
leti'e' jun túul ti' le doce aj canbalo'obo'. 
4Lela' j bin u yil u nojochilo'ob le aj kiino'obo' yéetel u nojochilo'ob le kulnajo', 
ca tu ya'alaj ti'ob bix je'el u kubic Jesús tu kabo'obe'. 
5Leti'obe' qui'imacchaj u yóolo'ob ca tu ya'alajo'ob u dzáico'ob taakin ti'. 
6Judas tu éejemtaje' ca jo'op' u caxtic bix cun u kubic ti'ob le quéen 
mina'anchajac mix máaque'. 

U quili'ich janal Yuumtzil 
(Mt 26.17-29; Mc 14.12-25; Jn 13.21-30; 1 Co 11.23-26) 

7J kuch u kiinil u jaanta'al le waaj x ma' levadurao', u kiinil u quiimsa'al u j 
tamanil le Pascuao'. 
8Jesuse' tu túuxtaj Pedro yéetel Juan, táan u ya'alic: Xeene'ex a nu'ucbese'ex 
to'on u janalil le Pascuao'. 
9Leti'obe' tu káat chi'ito'ob ti': ¿Tu'ux a káat ca c nu'ucbesej? 
10Ca j núuca'ab ti'ob tumen Jesús: Le quéen ocoque'ex ichil le caajo', yaan a 
wilique'ex jun túul máac táan u bisic juum p'uul ja'. Xeene'ex tu paach tac te j 
naj tu'ux cun ocolo', 
11ca a wa'ale'ex ti' u yuumil le najo': Le aj ca'anbesajo' cu ya'alic teech: ¿Tu'ux 
yaan le cúuchil tu'ux quin in jaant u janalil le Pascua yéetel in aj canbalo'obo'? 
12Leti' túune' yaan u ye'esic te'ex jun p'éel nojoch cúuchil nu'uc ta'an tu ca'anlil 
le najo'; máakante'ex le janal te'elo'. 
13Leti'obe' j bino'obe' ca tu yilajo'ob tuláacal je'el bix a'ala'abic ti'ob tumen 
Jesuse', ca tu máaka'anto'ob u janalil le Pascuao'. 
14Le ca j kuch u yoraile' Jesuse' j culaj janal yéetel u aj canbalo'ob. 
15Ca tu ya'alaj ti'ob: Buca'aj in dzíiboltmail in jaantic ta wéetele'ex u janalil le 
Pascua' ma'ili' mukyajnaquene'. 
16Tumen quin wa'alic te'exe' ma' bíin in jaant tu ca'a téeni' p'is le quéen 
dzo'ocpajac tu ajawil Kue'. 
17Ca tu ch'a'aj tu kab le ukulo', tu dzáaj nib óolal ca tu ya'alaj: Ch'a'ex lela', 
t'oxe'ex ichile'ex; 
18tumen quin wa'alic te'exe' ma' bíin in wuk tu ca'a téen u kab uvao' p'is le 
quéen taalac u ajawil Kue'. 
19Cu dzo'ocole' tu machaj le waajo', tu dzáaj nib óolal, tu xet'aje', ca tu dzáaj 
ti'ob, táan u ya'alic: Lela' in wíinclil kuba'an ti' quíimil ta wo'olale'ex. Beete'ex 
lela' u ti'al a ka'ajsiquene'ex. 

20Bey xan tu beetaj yéetel le ukulo' le ca j dzo'oc le janalo', ca tu ya'alaj: Le 
ukula' leti' le túumben nup t'aan jajcuna'an yéetel in ki'ikel weca'an ta 
wo'olale'ex. 
21Ba'ale' u kab le máax cun kubiqueno' ti' yaan yéetel in kab tu yóokol le 
mayacche'a'. 
22U Paal Máaque' táan u bin ti' le bej dza'an ti' u xíimbalto', ba'ale' ¡Yaj yanil le 
máax kubico'! 
23Le aj canbalo'ob túuno' jo'op' u káatic tu baatzilo'obe' máax ichilo'ob cun 
kubic. 

¿Máax u mas nojochil? 

24Ca jo'op' u ba'atel t'antico'ob tu baatzilo'obe' máax ichilo'ob u mas nojochil. 
25Ba'ale' ca j a'ala'ab ti'ob tumen Jesús: U ajawo'ob caajo'obe' cu beetic u 
jalachilo'ob yéetel páajtalil tu yóokolo'ob, le xan u nuuctaquilo'obo' cu ya'alale' 
máaco'ob cu beetico'ob utz. 
26Te'exe' ma' unaj a béeytale'exo', ba'ale' le máax mas nojoch ichile'exe' yaan u 
beeticubáa bey u mas chichanile'; le máax nojpoole' yaan u beeticubáa bey le 
máax cu meyajo'. 
27Tumen ¿máax mas nojoch, le máax cu cutal janalo' wa le máax meyajtico'? 
¿Ma' wa leti' le máax cu cutal janalo'? Ba'ale' tene' ti' yanen ichile'ex bey le 
máax cu meyajo'. 
28Te'ex máax yanchaja'ane'ex tin wéetel mantadz ti' in túuntaj óolalo'ob. 
29Le beetique' teen quin dzáic te'ex jun p'éel ajawil je'el bix dza'anil ti' teen 
tumen in Taatae', 
30u ti'al ca yanaque'ex yéetel ca ukulnaque'ex tin wéetel tin ajawil, bey xan u 
ti'al ca culaque'ex ti' jalach káanche'ob u ti'al ca p'is óolte'ex u doce 
chi'ibalilo'ob Israel. 

Jesús cu ya'alic ba'ax cun u beet Pedro 
(Mt 26.31-35; Mc 14.27-31; Jn 13.36-38) 

31Yuumtzile' tu ya'alaj xan: Simón, ilawile satanase' dzo'oc u káatique'ex u ti'al 
u tíite'ex je'el bix u beeta'al ti' trigoe', 
32ba'ale' tene' dzo'oc in payalchi' ta wo'olale' u ti'al ma' u mina'antal a wocsaj 
óolal. Teech túune', le quéen suunaqueche'; áant a sucu'uno'ob u ti'al ca jéedzec 
u yóolo'ob. 
33Ca j a'ala'ab ti' tumen Simón: Yuumtzil, tene' in dzaama in wóol u ti'al ca 
ka'alaquen ta wéetel wa tac u ti'al ca quíimiquen ta wéetel. 
34Ca j a'ala'ab ti' tumen Jesús: Pedro, quin wa'alic teche', ma'ili' kaaynac le j 
t'eel bejela'o', teche' óoxten bíin a wa'al ma' a kaj óoleni'. 

Táan u náadzal u yorail mukyaj 

35Ca túun j káata'ab ti'ob tumen Jesús: Le ca tin túuxtaje'ex x ma' sáabucanil, x 
ma' taakinil, x ma' xanabile', ¿yaan wa ba'ax tu binetaj te'ex? Leti'obe' tu 
ya'alajo'ob: Mixba'al. 
36Ca tu ya'alaj ti'ob: Bejela'e' ma' beyi'; le máax yaan sáabucan ti'e' u bise, bey 
xan taakin; le máax mina'an táadz máascab ti'e' u con u búuque' ca u mane. 
37Tumen quin wa'alic te'exe' yaan u dzo'ocpajal ti' teen le ba'ax cu ya'alic le 
Quili'ich Dzíibo'obo': Ichil kaakas máaco'ob xo'oqui. Tumen tuláacal le 
ba'axo'ob dzíibta'an tin wo'olalo' yaan u dzo'ocpajal. 
38Leti'ob túune' tu ya'alajo'ob: Yuumtzil, je'el ca'a p'éel táadz máascaba'. Leti'e' 
tu núucaj: Yaan yéetel lelo'. 

Jesús cu payalchi' Getsemani 
(Mt 26.36-46; Mc 14.32-42) 

39Ca jóok Jesuse' ca j bin tu pu'uquil Olivo'ob je'el bix suuquil ti'e', ca j bin u aj 
canbalo'ob tu paach. 
40Le ca j kuch te'elo' tu ya'alaj ti'ob: Payalchi'inene'ex tu yo'olal ma' a lúubule'ex 
ti' túuntaj óol. 
41Cu dzo'ocole' ca j náachchaj Jesús ti'ob: u náachile' bey tac tu'ux cu náacal u 
ch'in jun túul máaque', ca j xolaj payalchi'. 

42Tu ya'alaj: In yuum, wa a káate' toquen ti' le mukyaja', ba'ale' ma' u beeta'al 
le ba'ax in káat tene', ba'ale' le ba'ax a káat teche'. 
43Ca túun j chíicpaj jun túul u ángel ca'an u ti'al dzáic muuk ti'. 
44Ca'aliquil táan u sen mukyaje' tu asab dzáaj u yóol ti' u payalchi', ca j ch'áaj 
u kíilcab bey u nucuch ch'áajal ki'ik cu lúubul ju'ume'. 
45Cu dzo'ocol u payalchi'e' líike' ca j bin tu'ux yaan u aj canbalo'obe', ca tu 
yilaje' táan u wenelo'ob, luba'an u muuko'ob tu yo'olal yaayaj óolal. 
46Ca tu ya'alaj ti'ob: ¿Ba'axten táan a wenele'ex? Líikene'ex, payalchi'inene'ex 
tu yo'olal ma' a lúubule'ex ti' túuntaj óol. 

Bix ku'ubic Jesús u ti'al bisbil 
(Mt 26.47-56; Mc 14.43-50; Jn 18.2-11) 

47Ca'aliquil táan u t'aan Jesuse' j kuch ya'ab máaco'ob. Táanil ti' leti'obe' j taal 
Judas lela' jun túul ti' le aj canbalo'obo', ca tu nadzajubáa ti' Jesús u ti'al u 
dzu'udze. 
48Ca túun j a'ala'ab ti' tumen Jesús: Judas, ¿Yéetel jun p'éel dzu'udz ca kubic u 
Paal Máac? 
49Le máaxo'ob yano'ob yéetel Jesuso', le ca tu yilajo'ob ba'ax cu yúuchule', tu 
káatajo'ob ti': Yuumtzil, ¿c kamico'ob wa yéetel máascab? 
50Jun túul ichilo'obe' tu beetaj loob ti' u palitzil u nojoch le aj kiino'obo', tu 
ch'acaj u le' u x no'oj xiquin. 
51Ba'ale' tu ya'alaj Jesús: P'áate'ex, yaan yéetel lelo'. Ca tu péedzkabtaj Jesús u 
xiquin le palitzilo' ca tu dzacaj. 
52Cu dzo'ocole' tu ya'alaj ti' u máaquilo'ob le aj kiino'ob, ti' u nuuctaquil le 
kulnajo', yéetel ti' le anciano'obo', le máaxo'ob j taalo'ob u ti'al bisico': ¿Dzo'oc 
wa a jóokole'ex yéetel máascabo'ob bey xan yéetel che'ob, bey u ti'al a 
chuquique'ex jun túul j ocole'? 

53Le ca'ach ti' yanen ta wéetele'ex láaj kiin te j kulnajo', mix ta tich'aj a kabe'ex 
u ti'al a machquene'exi'; ba'ale' lela' a hora'ex bey xan u ti'al u páajtalil le 
éekjoch'e'enilo'. 

Pedroe' cu ya'alic ma' u kaj óol Jesúsi' 
(Mt 26.57-58,69-75; Mc 14.53-54, 66-72; Jn 18.12-18, 25-27) 

54Ca túun ma'ach Jesuse' ca j bisa'ab tu yotoch u nojochil le aj kiino'obo'. 
Pedroe', quex náach tu tzaypachtilaque', j kuch tac tu'ux j bisa'abi. 
55Chúumuc táancabe' j t'a'ab jun p'éel káake', ca j culajo'ob tu bakpach; Pedroe' 
j culaj xan ichilo'ob. 
56Jun túul x palitzile', le ca tu yilaj ti' culucbal Pedro tu chuun le káako', tu jach 
pactaje' ca tu ya'alaj: Bey xan le máaca' ti' yaan ca'ach yéetel Jesuse'. 
57Ba'ale' Pedroe' tu ya'alaj ma' jaaji, táan u ya'alic: Co'olel, tene' ma' in kaj óoli'. 
58Ca j máan jun súutuque' j ila'ab tumen jun túul máaque', ca j a'ala'ab ti' tumen: 
Teche' jun túulech ti'obi'. Ba'ale' Pedroe' tu ya'alaj: Ma', wíinic, ma' teni'. 
59Cu dzo'ocol u máan míin jun p'éel horae', u láak jun túul máaque' tu sen a'alaj: 
Jach tu jaajile' le máaca' ti' yaan ca'ach tu yéetele' tumen Galileail xan. 
60Ca túun tu ya'alaj Pedro: Wíinic, mix in wojel ba'ax ca wa'aliqui'. Jach ti' le 
súutuco', ca'aliquil táan u t'aan Pedroe', j kaaynaj jun túul j t'eel. 
61Yuumtzile' tu sutaj u yiche' ca tu pactaj Pedro. Pedro túune' j ka'aj ti' ba'ax j 
a'ala'ab ti' tumen Yuumtzil: Ma'ili' kaaynac le j t'eel bejela'a' óox téen bíin a 
wa'al ma' a kaj óoleni'. 
62Ca jóok Pedroe' ca okolnaj yéetel yaayaj óolal. 

Cu p'a'asta'al Jesús 
(Mt 26.67-68; Mc 14.65) 

63Le máaxo'ob canantic Jesuso' tu sen p'a'astajo'ob yéetel tu ja'ajadzo'ob. 
64Tu pixajo'ob u yiche', tu lajo'obe', ca tu ya'alajo'ob ti': ¡Na'at máax lajech! 
65Tu ya'alajo'ob xan ya'abcach ba'alo'ob u ti'al u poch'ico'ob. 

Jesús tu táan u múuch'ul le j nuctaco'obo' 
(Mt 26.59-66; Mc 14.55-64; Jn 18.19-24) 

66Le ca j sáaschaje', j much'laj u ancianoilo'ob le judíobo', u nojochilo'ob le aj 
kiino'obo' yéetel u aj ca'anbesajilo'ob le a'almaj t'aano', ca j bisa'ab Jesús tu 
táano'obe'; ca tu káat chi'ito'ob ti': 
67A'al to'on, ¿teech wa le Cristoo'? Leti'e' tu núucaj ti'ob: Wa quin wa'alic te'ex 
tene', ma' táan a wocsaj óolte'ex. 
68Wa xan quin káatic a chi'exe', ma' táan a núuque'ex teen mix táan a 
cha'iquene'ex. 
69Ba'ale' líikbal bejela'e' u Paal Máaque' yaan u cutal tu x no'oj Ku máax yaan 
tuláacal páajtalil ti'. 
70Tuláacalo'ob tu káatajo'ob ti': ¿Teech wa túun u Paal Ku? Ca tu núucaj Jesús 
ti'ob: Bey, teen, je'el bix dzo'oc a wa'alique'exo'. 
71Leti'ob túune' tu ya'alajo'ob: ¿Ba'ax u biilal to'on u láak j tacpoolo'ob? To'on 
dzo'oc c u'uyic u jóokol tu chi'. 

San Lucas 23 

Jesús tu táan Pilato 
(Mt 27.1-2, 11-14; Mc 15.1-5; Jn 18. 28-38) 

1Láaj líiko'ob túune' ca tu biso'ob Jesús tu táan Pilato. 
2Te'elo' jo'op' u taquico'ob u pool, táan u ya'alico'ob: T ilaj le máaca' táan u 
p'u'ujsic c caajal. Cu ya'alique' ma' unaj c bo'otic páatano'ob ti' Cesari', yéetel 
táan xan u sen a'alique' leti' le Cristoo', u káat ya'ale' jun túul ajaw. 
3Pilatoe' tu káat chi'itaj ti': ¿Teech wa u ajawil le judíobo'? Jesuse' tu núucaj: 
Beyo', je'el bix dzo'oc a wa'alico'. 
4Pilato túune' tu ya'alaj ti' u nojochilo'ob le aj kiino'obo' yéetel ti' le máaco'obo': 
Mix jun p'éel si'ipil quin wilic ti' le máaca'. 
5Ba'ale' leti'obe' tu sen a'alajo'ob: Táan u p'u'ujsic caaj, iquil u ca'ansaj ti' 
tuláacal Judea. Lela' tu cáajsaj Galilea, bejela'e' táan u beetic tac waye'. 

Jesús tu táan Herodes 

6Le ca tu yu'ubaj Pilato lela', tu káataj wa Galileail le máaco'. 

7Le ca tu yojéeltaj ti' u taale', tu túuxtaj Jesús ti' Herodes, tumen lela' u jalach 
wíiniquil Galilea, máax ti' yaan xan Jerusalén ti' le kiino'obo'. 
8Herodese', ca tu yilaj Jesuse', jach qui'imacchaj u yóol, tumen jach úuch 
taacchaj u yilic, tumen dzo'oc u yu'ubic u tzicbalil tu yo'olal Jesús yéetel túun 
dzíiboltic ca'ach u yilic u beetic quex jun p'éel chíiculal. 
9Tu beetaj ya'abcach káat chi'ob ti', ba'ale' Jesuse' mixba'al tu núucaj ti'. 
10Te'elo ti' yaan xan u nojochilo'ob le aj kiino'obo' yéetel u aj ca'anbesajilo'ob 
le a'almaj t'aano' táan u sen taquico'ob u pool. 
11Herodes yéetel u soldado'obe' tu jach cúulpachtajo'ob Jesús, yéetel u ti'al u 
p'a'astico'obe' tu taco'ob jun p'éel jadzutz nook ti' bey u nook jun túul ajawe'. 
Cu dzo'ocole' Herodese' tu túuxtaj Jesús ti' Pilato tu ca'a téen. 
12Ti' le Kiino' Pilato yéetel Herodese' cáaj u bisicuba'ob ma'alob, tumen u paclan 
p'ectmuba'ob ca'achi'. 

Jesuse' cu ku'ubul u ti'al ca quíimsa'ac 
(Mt 27.15-26; Mc 15.6-15: Jn 18.39-19. 16) 

13Pilato túune' tu much'quintaj u nojochilo'ob le aj kiino'obo', u jalachilo'ob le 
caajo', bey xan le máaco'obo', 
14ca tu ya'alaj ti'ob: Te'exe' ta taase'ex teen le máaca' táan a wa'alique'ex táan u 
p'u'ujsic caaj, ba'ale' dzo'oc in káatic u chi' ta táane'ex yéetel ma' in wil mix jun 
p'éel u si'ipil ti' le ba'axo'ob ca taquique'ex u poolo'. 
15Mix xan Herodes: le beetique' tu sutaj to'on. Ile'ex túune' mixba'al u beetmaj 
u ti'al ca u najmat u quíimsa'al. 
16Bin in ca'aj in jadzej, cu dzo'ocole' quin jáalkabtic. 
17Ichil le kiinbesajo', Pilatoe', je'el bix suucja'anile', yaan u jáalkabtic ti'obe' jun 
túul máac kala'an. 
18Ba'ale' jo'op' u múuch' awtico'ob: ¡Quiims le máaca'! ¡Jáalkabt to'on Barrabás! 
19Le Barrabasa' kala'an tu yo'olal jun p'éel p'u'ujsajil tu beetaj te j nojoch caajo' 
yéetel tu yo'olal úuchic u quíimsic máac. 

20Pilatoe' u káat ca'ach u jáalkabt Jesús, le o'olale' j t'aanaj tu ca'a téen 
yéetelo'ob; 
21ba'ale' leti'obe' asab ka'am awatnajo'ob: ¡Quíims ti' cruz! ¡Quíims ti' cruz! 
22Pilatoe' tu ya'alaj ti'ob tu yóox téen: ¿Ba'ax kaas u beetmaj? Tene' mixba'al 
quin wilic ti' ca u najmat u quíimsa'al. Bin in ca'aj in jadze, cu dzo'ocole' quin 
jáalkabtic. 
23Ba'ale' leti'obe' ma' xu'ul u yawat káatico'ob ca quíimsa'ac ti' cruzi'. Tu yo'olal 
úuchic u sen awato'ob leti'ob yéetel u nojochilo'ob le aj kiino'obo', j béeychaj 
ba'ax tu káatajo'ob. 
24Pilato túune' tu ya'alaj ca beeta'ac le ba'ax tu káato'obo'. 
25Ca tu jáalkabtaj le máac tu yéeyajo'obo', le máax kala'an ca'ach tu yo'olal 
p'u'ujsajil yéetel tu yo'olal úuchic u quíimsic máac, ca tu kubaj Jesús tu kabo'ob. 

Si'inic Jesús ti' cruz 
(Mt 27.32-44; Mc 15.21-32; Jn 19.17-27) 

26Ca'aliquil táan u bisico'ob Jesús u sino'ob ti' cruze', tu macho'ob jun túul 
Cireneil, Simón u kaaba', táan u yu'ul ca'ach tu meyaj, ca tu beeto'ob u cuchic 
le cruzo' u ti'al u bis tu paach Jesús. 
27Ya'ab máaco'ob j bino'ob tu paach, ichilo'obe' ya'ab co'olelo'ob táan u 
yokolo'ob yéetel táan u yawato'ob yéetel yaayaj óolal tu yo'olal leti'. 
28Ba'ale' Jesuse' tu pactajo'obe' ca tu ya'alaj ti'ob: U co'olelile'ex Jerusalén, ma' 
a wokole'ex tin wo'olal, ba'ale' okolnene'ex ta wo'olale'ex yéetel tu yo'olal a 
paalale'ex. 
29Tumen yaan u taal u kiinil u ya'ala'ale': Qui' yóol le co'olelo'ob ma' tu páajtal 
u yantal u paalalo'obo', bey xan le ma' yanchaj u chaan palo'obo' yéetel le ma' 
tze'ecnajo'obo'. 
30Ti' le kiino' le máaco'obo' yaan u cáajal u ya'alico'ob ti' le pu'uco'obo': 
Lúubene'ex t óokol, yaan xan u ya'alico'ob ti' le múulo'obo': Ta'aco'oni'. 

31Tumen wa ti' le áak che' cu beeta'al tuláacal le ba'alo'oba', ¿ba'ax ma' bíin 
beeta'ac ti' le tiquino'? 
32Táan u bisico'ob xan ca'a túul kaakas máaco'ob u ti'al u quíimso'ob yéetel 
Jesús. 
33Le ca j kucho'ob te j cúuchil cu kaaba'intic u Baaquel Poolo', tu sino'ob Jesús 
ti' cruz, bey xan le ca'a túul kaakas máaco'obo', jun túule' tu x no'oj kabil, u 
láake' tu x dzíic kabil. 
34Ca tu ya'alaj Jesús: In Yuum, sa'ates ti'ob, tumen ma' yojelo'ob ba'ax cu 
beetico'obi'. Le soldado'obo' buulnajo'ob u ti'al u t'oxico'ob ichilo'ob u nook 
Jesús. 
35Le máaco'ob yano'ob te'elo' táan ca'ach u pactico'ob ba'ax cu yúuchul, le 
jalach wíinico'obo' táan xan u p'a'astico'ob Jesús, táan u ya'alico'ob: Tu tocaj 
yaanal máaco'ob; bejela'e' u tocubáa leti' wa tu jaajil leti' le Cristoo' le máax 
yéeyan tumen Kue'. 
36Le soldado'obo' tu p'a'astajo'ob xan, iquil tu nadziluba'obe' u dza'ob su'udz 
vino u yukej, 
37táan u ya'alico'ob ti': Wa teech u ajawil le judíobo', tocabáa. 
38Yaan jun p'éel dzíib dza'an tu yóokol le cruzo dzíiba'an ich griego, latín yéetel 
hebreo, cu ya'alique': Lela' u ajawil le judíobo'. 
39Jun túul ti' le kaakas máaco'obo' sina'an ti' cruz te'elo' táan xan u p'a'astic, 
táan u ya'alic: Wa teech le Cristoo', tocabáa ca toco'on xan. 
40Ba'ale' ke'ey tumen le u láak kaakas máaco' ca j a'ala'ab ti': ¿Ma' ta ch'a'ic 
sajaquil ti' Yuum Ku quex ti' yanech xan yáanal le jaadza'? 
41To'one' jach tu jaajile' c najmatic le mukyaja', tumen táan c bo'otic le ba'ax c 
beetmaje', ba'ale' le máaca' mixba'al kaas u beetmaj. 
42Ca túun tu ya'alaj ti' Jesús: Ka'ajsen le quéen taalaquech ta ajawil. 

43Jesús tu núucaj ti': Tu jaajil quin wa'alic ti' teech, bejela' can wantal tin wéetel 
tu cúuchil qui'imac óolal. 

Quíimic Jesús 
(Mt 27.45-56; Mc 15.33-41; Jn 19. 28-30) 

44Le ca j kuch míin chúumuc kiine' éekjoch'e'enchaj tuláacal lu'um tac míin las 
tres u bimbal kiin. 
45Le kiino' éekjoch'e'enchaji, le káasab nook yaan ich kulnajo' búuj tu 
táanchúumuc. 
46Ca tu ka'am a'alaj Jesús: In Yuum, ta kab quin kubentic in pixan. Le ca tu 
ya'alaj lela' ca j quíimi. 
47Le centuriono', le ca tu yilaj ba'ax dzo'oc u yúuchule' tu qui'iqui' t'antaj Ku, 
táan u ya'alic: Jach tu jaajile' mina'an u si'ipil le máaca'. 
48Tuláacal le máaco'ob yano'ob ca'ach te'elo', le ca tu yilajo'ob ba'ax j úucho', j 
luko'ob te'elo' táan u loxic u tzeemo'ob. 
49Ba'ale' tuláacal u kaj óolalo'ob Jesús, bey xan le co'olelo'ob j taalo'ob tu paach 
le ca j luk Galileao', p'ato'ob náach u pacto'ob le ba'alo'oba'. 

Mu'uquic Jesús 
(Mt 27.7-61; Mc 15.42-47; Jn 19.38-42) 

50Yaan ca'ach jun túul máac jach utz yéetel toj u cuxtal, u kaaba'e' José, u 
caajale' Arimatea le yaan Judeao'. Lela' jun túul ti' le u múuch'ul u 
nuuctaquilo'ob le judíobo'. 
51Le Josea' táan u pa'atic u ajawil Ku; le beetique' ma' tu quetaj ba'ax tu beetaj 
u múuch'ul le nuuctaco'obo'. 
52Leti' túune' j bin u yil Pilatoe' ca tu káataj u wíinclil Jesús. 
53Cu dzo'ocol u luksic ti' le cruzo', tu to'aj yéetel jun p'éel sac nooke' ca tu dzáaj 
ti' jun p'éel mucnal jola'an ti' tuunich tu'ux mixmáac mu'ucuqui'. 
54U kiinil u nu'ucbesa'al u kiinil je'elel, tumen lela' ta'aytac u cáajal. 

55Le co'olelo'ob j taalo'ob tu paach Jesús le ca j luk Galileae' j bino'ob ca tu 
yilo'ob le mucnalo' yéetel bix dza'abic u wíinclil. 
56Le ca j suunajo'ob tu taanajo'obe', tu nu'ucbeso'ob qui'iboc xíiwo'ob yéetel 
qui'iboc aceite. Ca tu je'elsuba'ob sábado je'el bix u ya'alic le a'almaj t'aano'. 

San Lucas 24 

U ca'a púut cuxtal Jesús 
(Mt 28.1-10; Mc 16.1-8; Jn 20.1-10) 

1Tu yáax kiinil le semanao' le co'olelo'obo' j suunajo'ob te j mucnalo', táan u 
píikil, táan u bisico'ob le qui'iboc xíiwo'ob tu nu'ucbeso'obe'; yaan u láak 
co'olelo'ob j bino'ob xan yéetelo'ob. 
2Le ca j kuhco'obe' tu yilo'ob mina'an tu cúuchile' le tuunich macmajil ca'ach le 
mucnalo'. 
3Ca j ooco'obi', ba'ale' ma' tu yilajo'ob u wíinclil Yuum Jesusi'. 
4Sa'at u yóolo'ob tu yo'olal lela', tu yilajo'ob túun ca'a túul xiibo'ob táan u 
léembal u búuco'ob wa'alacbalo'ob tu yicnalo'ob. 
5Ba'ale' tumen chinlajo'ob tac lu'um yéetel sajaquilile', j a'ala'ab ti'ob tumen le 
xiibo'obo': ¿Ba'axten ca caxtique'ex ichil quimeno'ob máax cuxa'an? 
6Mina'an waye', tumen dzo'oc u ca'a púut cuxtal. Ka'ajac te'ex ba'ax tu ya'alaj 
te'ex ca'aliquil ti' yaan Galileae', 
7táan u ya'alique' u Paal Máaque' yaan u ku'ubul tu kab keban máaco'ob, yaan 
u químsa'al ti' cruz, ba'ale' tu yóox p'éel kiine' yaan u ca'a púut cuxtal. 
8Ka'aj túun ti'ob ba'ax u ya'almaj Jesús. 
9Cu dzo'ocol túun u lukbalo'ob te j mucnalo', tu tzicbaltajo'ob tuláacal lela' ti' 
le once aj canbalo'obo' bey xan ti' le u láako'obo'. 
10María Magdalena, Juana, María u maama Jacobo yéetel u láak co'olelo'ob 
leti'ob bis le péectzil ti' le aj canbalo'obo'. 
11Ba'ale' le aj canbalo'obo' tu yu'ubajo'ob bey chocojo'olal le ba'ax tu ya'alaj le 
co'olelo'obo', le o'olale' ma' tu yocsaj óolto'obi'. 



2438 

 

Biblia Maya 
© 1992, Sociedades Bíblicas Unidas. 

 

 
 

 

12Ba'ale' Pedroe' jóoke' ca j bin áalcabil tac te mucnalo'. Le ca j paacatnaj ichile' 
tu yilaj le sac nook dza'an jun tzéelo', ca j bin tu yotoch jaka'an yóol tu yo'olal 
le ba'ax dzo'oc u yúuchulo'. 

Tu bejil Emaus 
(Mc 16.12-13) 

13Ti' le kiino' ca'a túul le aj canbalo'obo' táan u bino'ob tu caajil Emaús, míin 
óox lúub tu caajil Jerusalén. 
14Táan u tzicbaltico'ob tuláacal le ba'ax dzo'oc u yúuchulo'. 
15Ca'aliquil táan u tzicbaltico'ob yéetel táan u t'anal t'aano'obe', Jesuse' tu 
nadzubáa tu yicnalo'obe' ca jo'op' u xíimbal yéetelo'ob. 
16Ba'ale' quex tu yilajo'obe' yaan ba'ax beetic ma' u kaj óoltico'ob máaxi'. 
17Ca túun j káata'ab ti'ob tumen Jesús: ¿Ba'ax ca t'anal t'antique'ex ca'aliquil 
táan a xíimbale'ex te j beja'? ¿Ba'axten jach luba'an a wóole'ex? 
18Cleofas, jun túul ti'obe' tu núucaj ti': ¿Chéen wa teech ichil le u'ulabo'ob ma' 
a wojel ba'ax dzo'oc u yúuchul Jerusalén ti' le kiino'oba'? 
19Jesuse' tu ya'alaj ti'ob: ¿Ba'ax dzo'oc u yúuchul? Ca tu núucajo'ob ti': Le ba'ax 
j úuch ti' Jesús Nazaretilo', jun túul aj bóobat nojoch u páajtalil tu táan Ku 
yéetel tu táan tuláacal máaco'ob ti' ba'ax cu beetic yéetel ti' ba'ax cu ya'alic. 
20J ku'ub tumen u nojchilo'ob le aj kiino'obo' yéetel tumen c jalach wíinico'ob 
u ti'al ca xot kinta'ac ti' quíimil yéetel u ti'al ca si'inic ti' cruz. 
21To'one' t tucultaje' leti' le máax cun toquic ca'ach u caajil Israel. Bejela'e' tu 
yóokol tuláacal lela' dzo'oc óox p'éel kiin úuchuc le ba'alo'oba'. 
22Quex tumen dze'edzec co'olelo'ob ichilo'one' dzo'oc u ja'asico'ob c óol, tumen 
j bino'ob táan u taal u sáastal te j mucnalo', 
23ba'ale' tumen ma' tu yilajo'ob u wíinclile' j taalo'ob u tzicbalt to'one' chíicpaj 
ti'ob ángelo'ob táan u ya'alico'obe' cuxa'an Jesús. 
24Cu dzo'ocole' dze'edzec ti' to'one' j bino'ob te j mucnalo' ca tu yilajo'ob bey 
je'el bix tu ya'aljilac le co'olelo'obo', ba'ale' ma' tu yilajo'ob Jesusi'. 

25Ca túun j a'ala'ab ti'ob tumen Jesús: ¡Jach mina'an wa a na'ate'ex, buca'aj 
dzo'oc u xáantal a wocsaj óoltique'ex tuláacal ba'ax a'ala'an tumen le aj 
bóobato'obo'! 
26¿Ma' wa unaj ca u mukyajt le Cristoo' tuláacal le ba'alo'oba' ma'ili' 
nojbe'encunsa'aque'? 
27Ca túun jo'op' u tzolic ti'ob le ba'ax cu ya'alic tuláacal le Quili'ich Dzíibo'ob 
tu yo'olal leti'o', cáaj yéetel u dzíibo'ob Moisés ca tu dzo'ocsaj yéetel u dzíibo'ob 
tuláacal le aj bóobato'obo'. 
28Le ca j kucho'ob te j caaj tu'ux cu bino'obo', Jesuse' tu beetaj bey yaan u bin 
u xíimbale'. 
29Ba'ale' leti'obe' tu sen káat óoltajo'ob ti' ca p'áatac, táan u ya'alico'ob: P'áaten 
t éeteel, tumen táan u bin kiin yéetel ta'aytac u yáakabtal. Ca túun j ooc Jesús 
p'áatal yéetelo'ob. 
30Le ca j culaj janal yéetelo'obe', tu ch'a'aj le waajo', tu dzáaj nib óolal, tu xet'aje' 
ca tu dzáaj ti'ob. 
31Ti' le súutuco' sáasilchaj u yicho'obe' ca tu kaj óoltajo'ob, ba'ale' leti'e' j sa'at 
tu táan yicho'ob. 
32Ca tu ya'alajo'ob tu baatzilo'ob: ¿Ma' wa jaj bey jun p'éel káak j t'a'ab ti' c 
pucsi'ikal le ca j t'aanaj t éetel te j bejo', ca'aliquil táan u tzolic to'on le Quili'ich 
Dzíibo'obo'? 
33Tu séeblaquil líiko'ob túune' ca j suunajo'ob Jerusalén, tu'ux tu yilajo'ob 
much'ucbal le once aj canbalo'obo' bey xan le u láako'ob yano'ob yéetelo'obo'. 
34Lelo'oba' tu ya'alajo'ob ti'ob: Tu jaajil dzo'oc u ca'a púut cuxtal Yuumtzil, 
dzo'oc u chíicpajal ti' Simón. 
35Leti'ob túune' tu tzicbaltajo'ob ba'ax j úuch ti'ob te j bejo', bix úuchic u kaj 
óoltico'ob Jesús le ca tu xet'aj le waajo'. 

Jesús cu chíicpajal ti' le aj canbalo'obo' 
(Mt 28.16-20; Mc 16.14-18; Jn 20.19-23) 

36Ca'aliquil táan u t'aano'ob tu yo'olal le ba'alo'oba', Jesuse' j chíicpaj chúumuc 
ti'ob, táan u ya'alic: Jéedzel ti' te'ex. 
37Leti'obe' ja'ak u yóolo'ob yéetel sen sajacchajo'ob ca tu tucultajo'obe' táan u 
yilico'ob jun túul pixan. 
38Ba'ale' ca j a'ala'ab ti'ob tumen Jesús: ¿Ba'axten jaka'an a wóole'ex? ¿Ba'axten 
yaan ca'a p'éel óolal ta pucsi'ikale'ex? 
39Ile'ex in kabo'ob yéetel in wooco'ob. Jach tu jaajil teen. Machene'exi' yéetel 
pactene'exi', tumen jun túul pixane' mina'an u bakel mix u baaquel je'el bix a 
wilique'ex yaan ti' tena'. 
40Le ca tu ya'alaj lela' tu ye'esaj u kabo'ob yéetel u yooco'ob ti'ob. 
41Ba'ale' tumen leti'obe' láili' ma' táan u yocsaj óoltico'ob, tu yo'olal u sen 
qui'imac óolalo'ob yéetel u jaka'anil yóolo'obe', ca j a'ala'ab ti'ob tumen Jesús: 
¿Yaan wa ba'al jaantbil waye'? 
42Ca túun dza'ab jun xéet' ka'abil cay ti', bey xan jun p'íit caab. 
43Leti'e' tu ch'a'aje' ca tu jaantaj tu táano'ob. 
44Cu dzo'ocole' ca tu ya'alaj ti'ob: Le ba'ax j úuch tena' leti' le ba'ax tin wa'alaj 
te'ex ca'aliquil yanen ca'ach ta wéetele'exe': kaabéet u dzo'ocbesa'al tuláacal 
ba'ax dzíiba'an tin wo'olal tu ya'almaj t'aan Moisés, tu dzíibo'ob le aj 
bóobato'obo' yéetel ti' le Salmo'obo'. 
45Ca túun tu je'aj u tuuculo'ob u ti'al u na'atico'ob le Quili'ich Dzíibo'obo'. 
46Ca tu ya'alaj ti'ob: Bey dzíiba'anil, le Cristoo' kaabéet u mukyaj, ba'ale' tu yóox 
p'éel kiine' yaan u ca'a púut cuxtal ichil le quimeno'obo'; 
47tu kaaba' xan bíin úuchuc tze'ec ti' tuláacal caajo'ob, lela' Jerusalén cun 
chúucpajal. Yaan u ya'ala'al ti'obe' unaj u kexic u tuuculo'ob u ti'al ca sa'atsa'ac 
u kebano'ob. 
48Te'ex can jajcuntic le ba'alo'oba'. 

49Ile'ex tene' bíin in túuxt ta wóokole'ex le ba'ax u ya'almaj in Taatae', ba'ale' 
p'áatene'ex way tu caajil Jerusalén tac quéen a kame'ex le páajtalil ca'an u 
taalo'. 

Jesús cu bin j ca'an 
(Mc 16.19-20) 

50Ca túun j bisa'abo'ob tumen Jesús tac Betania, ca tu líiksaj u kabo'obe' ca tu 
qui'iqui' t'antajo'ob. 
51Ca'aliquil táan u qui'iqui' t'antico'obe', tu jun páaycunsubáa ti'obe' ca j bisa'ab 
ca'an. 
52Leti'obe', cu dzo'ocol u kultico'obe', suunajo'ob Jerusalén, jach qui'imac u 
yóolo'ob. 
53Ti' yano'ob kulnaj mantadze', táan u qui'iqui' t'antico'ob Yuum Ku. Amén. 

San Juan 

San Juan 1 

Le t'aano' tu beetubáa máaquil 

1Le ca j chu'unpaj tuláacale', yanili' le t'aano'. Le t'aano' ti' yanili' tu yicnal Kue', 
leti'e' Kuli'e'. 
2Ti' u cáajbal túune', leti'e' ti' yanili' tu yicnal Kue'. 
3Tu yo'olal leti'e' Kue' tu beetaj tuláacal ba'al. Ti' le ba'alo'ob yano' mixba'al 
beeta'ab wa ma' tu yo'olal leti'. 
4Ti' leti' yanili' le cuxtalo', le cuxtalo' tu taasaj sáasil ti' máaco'ob. 
5Le sáasilila' cu léembal ich éekjoch'e'enil, le éekjoch'e'enilo' ma' páatac u 
tupqui'. 
6Yanji' jun túul máac túuxta'ab tumen Ku, u kaaba'e' Juan. 
7J taal u ti'al u ya'al u jaajil tu yo'olal le sáasilo', u ti'al ca ocsaj óolnac tuláacal 
máac tu yo'olal ba'ax cu ya'alic. 
8Juane' ma' leti' le sáasilo'. Leti'e' chéen jun túul máac túuxta'ab u ti'al t'aan tu 
yo'olal le sáasilo'. 
9Le jaajil sáasilo', le cu sáasilcuntic tuláacal máaco'obe', táan u kuchul 
yóolkolcaab. 
10Le T'aano' ti' yaan yóokolcaabe'. Quex tumen Ku tu beetaj yóokolcaab tu 
yo'olal leti'e', u máaquilo'ob yóokolcaabe' ma' tu kaj óoltajo'obi'. 
11J taal ti' jun p'éel yóokolcaab u ti'al, ba'ale' ma' j ka'am tumen le u ti'alo'obo'. 
12Ba'ale' yaan dze'edzec tu kamajo'ob yéetel tu yocsaj u yóolo'ob ti'. Tu dzaj 
páajtalil ti'ob u béeychajlo'ob u paalalo'ob Ku. 
13Lelo'oba' ma' beyo'ob je'el bix u paalalo'ob máac, cu síijilo'ob ti' u bakel 
máaque' wa tu yo'olal u dzíibolal wa máax máaquil, ba'ale' u paalalo'ob Ku. 

14Le t'aano' tu beetubáa máaquil ca j cajlaj ichilo'on. To'one' t ilaj u 
qui'ichquelemil, u qui'ichquelemil u jun túulili' u Paal le Taatao', chuup yéetel 
yaacunaj yéetel jaaj. 
15Juane' j t'aanaj tu yo'olal, ca tu ya'alaj: Lela' leti' le máax t'aanajen tu yo'olal, 
le ca tin wa'alaj: Le máax cu taal paachal ti' tene' leti' táanil ti' teen, tumen 
yanili'e' ma'ili' yanaquen tene'. 
16Tuláacalo'on dzo'oc c kamic ti' u ya'abcach ayikalilo'ob, siibal utzil yóokol 
siibal utzil. 
17Le a'almaj t'aano' j dza'ab tu yo'olal Moisés, le yaacunaj yéetel le jaajilo' j 
taalo'ob tu yo'olal Jesucristo. 
18Mix jun téen ila'ac Ku tumen mixmáac; ba'ale' u jun túulili' Paal, ti' yaan 
naadz tu pucsi'ikal le Taatao', leti' dzo'oc u ca'ansic to'on bix Ku. 

Juan Bautistae' cu t'aan tu yo'olal Jesucristo 
(Mt 3.11-12; Mc 1.7-8; Lc 3.15-17) 

19U judíoilo'ob Jerusalene' tu túuxtajo'ob aj kiino'ob yéetel levitaob u ti'al u 
káato'ob ti' Juan: ¿Teche' máaxech? 
20Leti'e' jach t'áalcab tu ya'aljilac: Ma' teen le Cristoo'. 
21Tu káat chi'ito'ob ti' tu ca'a téen: ¿Máaxech túun? ¿Teech wa aj bóobat Elías? 
Juane' ca tu ya'alaj: Ma' teni'. Cu dzo'ocole' ca tu káat chi'ito'ob ti': ¿Teech wa 
le aj bóobat bíin taalaco'? Leti'e' tu núucaj: Ma'. 
22Ca túun tu ya'alajo'ob ti' ¿Máaxech túun? Yaan c a'alic ba'ax ta núucaj to'on 
ti' le máaxo'ob túuxto'ono'. ¿Ba'ax ca wa'alic to'on ta wo'olal? 
23Juane' ca tu núucaj ti'ob: Tene' jun túul máax cu ka'am a'alic te x tocoy 
cúuchilo: Nu'ucbese'ex jun p'éel toj bej ti' Yuumtzil, je'el bix tu ya'alaj aj bóobat 
Isaiase'. 
24Le máaxo'ob j bino'ob t'aan yéetel Juane' j túuxta'abo'ob tumen le fariseobo', 
25ca tu káatajo'ob ti': Wa ma' teech le Cristoo', mix Elías, mix le aj bóobat, 
¿ba'axten túun ca dzáic ocja'? 

26Juanae' tu ya'alaj ti'ob: Tene' quin dzáic ocja' yéetel ja', ba'ale' ichile'exe' yaan 
jun túul máac ma' a kaj óolexi'. 
27Paachil ti' teen cu taal, quex leti' táanil ti' teen. Tene' ma' táan in najmatic in 
wach'ic mix u táabil u xaanab. 
28Tuláacal lela' j úuch ti' le cúuchil cu kaaba'intic Betábara yaan tu j lakin u 
ja'il Jordán, tu'ux cu dzáic ocja' Juano'. 

Jesús u j taman Yuum Ku 

29Ti' u jeel kiine' Juane' tu yilaj Jesús táan u náadzal tu yicnal, ca tu ya'alaj: 
Ile'ex, lela' u j taman Ku, máax cu lukesic u keban yóokolcaab. 
30Tu yo'olal leti' t'aanajen le ca tin wa'alaj: Paachil ti' teen cu taal jun túul máac 
leti' táanil ti' teen, tumen leti' yáax anchaj ma'ili' yanaquene'. 
31Tene' ma' in wojel ca'ach máaxi'. Ba'ale' taalaja'anen in dzáa ocja' yéetel ja' u 
ti'al ca kaj óolta'ac tumen u caajil Israel. 
32Juane' tu ya'alaj xan: Tene' tin wila u je'epajal ca'ane' yéetel u yéemel Quili'ich 
Pixan bey jun túul palomae' ca j p'áat tu yóokol. 
33Tene' la'ili ma' in wojel ca'ach máaxi', ba'ale' le máax j túuxten in dzáa ocja' 
yéetel ja'e' tu ya'alaj teen: Le quéen a wil u yéemel Quili'ich Pixan yéetel u 
p'atal yóokol jun túul máaque', leti' le máax cu dzáic ocja' yéetel Quili'ich 
Pixano'. 
34Tene' dzo'oc in wilic, le beetic quin jaajcuntique' leti' u Paal Ku. 

U yáax aj canbalo'ob Jesús 

35Tu jeel kiine', Juane' ti' yaan tu ca'a téen te'elo' yéetel ca'a túul u aj 
tzaypacho'ob. 
36Le ca tu yilaj u máan Jesuse' tu ya'alaj: Ile'ex, leti' u j taman Ku. 
37Le ca'a túul u aj tzaypacho'ob Juano' tu yu'ubajo'ob u ya'alic lela', ca j bino'ob 
tu paach Jesús. 

38Jesuse' j paacatnaj paachil, le ca tu yilaj táan u tzaypachta'al tumeno'obe', ca 
tu ya'alaj ti'ob: ¿Ba'ax ca caxtique'ex? Leti'obe' tu ya'alajo'ob ti': Aj ca'anbesaj, 
¿tu'ux caja'anech? 
39Jesuse' tu núucaj ti'ob: Co'otene'ex a wile'ex. J bino'ob túune' ca tu yilajo'ob 
tu'ux caja'an, ca tu máanso'ob u yala' le kiin tu yéetelo', tumen ta'aytac u bin 
kiin. 
40Ti' le ca'a túul tu yu'ubajo'ob Juane', tu tzaypachto'ob Jesús, jun túule' Andrés, 
u yíidzin Simón Pedro. 
41Ba'ax tu yáax beetaj Andrese' j bin u caxant Simón u sucu'une' ca tu ya'alaj 
ti': Dzo'oc nuptáantic le Mesíaso' (u káat u ya'ale' le Cristoo'). 
42Cu dzo'ocole' Andrese' tu bisaj Simón tac tu'ux yaan Jesús. Le ca j ila'ab tumen 
Jesuse' ca j a'ala'ab ti': Teche' Simonech, u paal Jonás, ba'ale' yaan a kaaba'intic 
Cefas (U káat ya'ale' Pedro). 

Jesuse' cu t'anic Felipe yéetel Natanael 

43Tu jeel kiine' tu yóoltaj bin Jesús tu lu'umil Galilea, ca tu yilaj Felipee' ca tu 
ya'alaj ti': Tzaypach teni'. 
44Le Felipea' Betsaida u caajal, tu'uxilo'ob xan Andrés yéetel Pedro. 
45Felipee' j bin u caxant Natanael ca tu ya'alaj ti': Dzo'oc c ilic le máac tu yo'olal 
máax dzíibnaj Moisés ti' u dzíiba'an ju'unil le a'almaj t'aano', tu yo'olal máax 
dzíibnajo'ob xan le aj bóobato'obo'. Leti'e' Jesús, u paal José, ti' u caajil Nazaret. 
46Natanaele' tu ya'alaj: ¿Je'el wa u páajtal u jóokol ba'al ma'alob ti' u caajil 
Nazarete'? Felipee' tu núucaj ti': Co'oten a wile. 
47Le ca tu yilaj Jesús táan u nadzcubáa Natanaele' tu ya'alaj: Je'el cu taal jun 
túul jach Israelita, ti' máax mina'an tuus. 
48Natanaele' tu káataj túun ti': ¿Bix a kaj óolilen? Jesuse' tu ya'alaj ti': Ma'ili' u 
t'anech Felipee' tin wilajech culucbalech ca'ach yaanal jun cúul higo. 
49Natanaele' tu ya'alaj túun ti': Aj ca'anbesaj, teech u Paal Ku, teech u Ajawil 
Israel. 

50Jesuse' tu núucaj ti': ¿Ca wocsaj óoltiquen chéen tu yo'olal úuchic in wa'alic 
teech tin wilajech yáanal jun cúul higo? Bíin a ca'aj a wil ba'alo'ob mas nuuctac 
ti' lela'. 
51Jesuse' tu ya'alaj xan: Tu jaajil quin wa'alic ti' te'exe' yaan a wilique'ex je'ekab 
le ca'ano' yéetel u ángelo'ob Ku táan u na'acalo'ob yéetel táan u yéemelo'ob tu 
yóokol u Paal Máac. 

San Juan 2 

Jun p'éel dzo'ocol beel Caná ti' Galilea 

1Tu yóox p'éel kiine' yanji jun p'éel dzo'ocol beel tu caajil Caná, ti' u lu'umil 
Galilea. U maama Jesuse' ti' yaan te'elo', 
2Jesús yéetel u aj canbalo'obe' j t'a'ano'ob xan te j dzo'ocol beelo'. 
3Xu'up le vinoo', ca j a'ala'ab ti' Jesús tumen u maama: Mina'an vino ti'ob. 
4Ba'ale' Jesuse' tu núucaj ti': Co'olel, ¿ba'ax teen ca wa'alic teen lelo'? Ma' 
kuchuc in kiinili'. 
5Ba'ale' u maamae' tu ya'alaj ti' le cu meyajo'obo' beete'ex tuláacal ba'ax cun u 
ya'al ti' te'ex. 
6Yaan te'elo' seis u p'éelel cáat tuunich, je'el bix le cu meyaj ti' le judíobo' u ti'al 
u p'o'icuba'obo'. Ti' jun p'éel cáate' je'el u bin míin ochenta wa cien litros ja'e'. 
7Jesuse' tu ya'alaj ti' le j meyajo'obo': Chupe'ex yéetel ja' le cáato'oba'. Ca tu 
túul chupto'ob. 
8Jesuse' tu ya'alaj túun ti'ob: Beora' jóokse'ex jun p'íiti', ca a bise'ex ti' u noj 
poolil le qui'imac óolalo'. Bey tu beetilo'ob. 
9U noj poolil le qui'imac óolalo' tu túuntaj le ja' dzo'oc u suut vinoilo', quex ma' 
u yojel tu'ux taali; chéen le j meyajo'ob u yojelo'obo', tumen leti'ob tu 
jóoksajo'ob le ja'o'. Bey túuno' le noj poolo' tu t'anaj le íichamtzilo' 

10ca tu ya'alaj ti': Tuláacal máaque' cu t'oxic táanil le ma'alob vinoo', le quéen 
ukulnac ya'ab le u'ula'obo', cu t'oxic le x ma' paatal vinoo'. Ba'ale' teche' a 
ta'acmaj le ma'alob vino tac bejla'. 
11Le ba'ax tu beetaj Jesús tu caajil Caná le Galileao' leti' le yáax chíiculal tu 
beetaj, táan u ye'esic u nojbe'enil; u aj canbalo'ob túune' tu yocsaj u yóolo'ob 
ti'. 
12Cu dzo'ocol lela', j bin tu caajil Capernaum, j láakinta'ab tumen u maama, u 
yíidzino'ob yéetel u aj canbalo'ob. Ca j yanji'ob dze'edzec kiin te'elo'. 

Jesús cu Jóokesisc le j coonolo'ob ti' le kulnajo' 
(Mt 21.12-13; Mc 11.15-18; Lc 19.45-46) 

13Tumen táan u náadzal u kiinbesajil u pascua le judíobo', Jesuse' j bin tu caajil 
Jerusalén. 
14Te'elo' tu yilaj te j kulnajo' le máaxo'ob táan u conico'ob wacaxo'ob, 
tamano'ob yéetel palomaob, bey xan tu yilaj le máaxo'ob culucbalo'ob tu 
cúuchil tu'ux cu kexico'ob taakin ti' le máaco'obo'. 
15Le ca tu yilaj lela', Jesuse' tu beetaj jun p'éel u suumil jadz ca tu láaj 
tojolch'intajo'ob ti' le kulnajo', pa'ate' yéetel u tamano'ob yéetel u wacaxo'ob. 
Ti' le máaxo'ob cu kexico'ob taakino' tu kitaj u taakino'obe' yéetel tu walkesaj 
u mayacche'ob. 
16Ti' le máaxo'ob cu conico'ob palomaobo' tu ya'alaj ti'ob: ¡Lukese'ex way le 
ba'alo'oba'! ¡Ma' a sutique'ex u najil in Taatae' jun p'éel u najil coonol! 
17J ka'aj túun ti' u aj canbalo'ob le Quili'ich Dzíib cu ya'alic beya': In yaacunaj 
tu yo'olal a najile' tu t'abaj in wóol. 
18Le judíob túuno' tu káatajo'ob ti': ¿Ba'ax chíiculal ca we'esic to'on u ti'al c kaj 
óoltic tu jaajil yaan teech páajtalil a beetic le ba'alo'oba'? 
19Jesuse' tu núucaj ti'ob: Jene'ex le kulnaja', ichil óox p'éel kiine' tene' quin 
líikesic tu ca'a téen. 

20Le judíobo' tu ya'alajo'ob túun ti': Cuarenta y seis ja'abo'ob dzo'oc u man táan 
u beeta'al le kulnaja'. ¿Teche' bíin ca'aj wa túun a líikes ichil chéen óox p'éel 
kiino'ob? 
21Ba'ale' le kulnaj cu ya'alic Jesuso' leti' le wíinclilo'. 
22Le o'olale' le ca j ca'a púut cuxlaj Jesús ti' le quimeno'obo' j ka'aj ti' u aj 
canbalo'ob le ba'ax tu ya'alaja', ca tu yocsaj óoltajo'ob le Quili'ich Dzíibo' bey 
xan le t'aano'ob u ya'almaj Jesús ti'obo'. 

Jesuse' u kaj óol tuláacal máac 

23Le ca yanji' Jesús Jerusalén ti' u kiinbesajil le Pascuao', ya'ab máaco'ob tu 
yocsaj u yóolo'ob ti', le ca tu yilajo'ob le chíiculalo'ob cu beetico'. 
24Ba'ale' Jesuse' ma' tu kubaj u yóol ti'obi', tumen u láaj kaj óolo'ob. 
25Ma' kaabéet ca a'ala'ac ti' tumen mixmáac bix le máaco'obo', tumen leti'e' u 
yojel ba'ax yaan tu pucsi'ikal máac. 

San Juan 3 

Jesús yéetel Nicodemo 

1Yanji jun túul fariseo u kaaba'e' Nicodemo, lela' jun túul ti' u nuuctaquil le 
judíobo'. 
2Nicodemoe' j bin u xíimbalt Jesús yéetel áakab, ca tu ya'alaj ti': Aj ca'anbesaj, 
c ojel Ku túuxtmailech u ti'al ca'ansaj, tumen mixmáac cu páajtal u beetic 
chíiculalo'ob je'el bix ca beetic techo' wa mina'an Ku tu yéetel. 
3Jesuse' tu ya'alaj ti': Tu jaajil, quin wa'alic ti' teche', le máax ma' tu síijil tu ca'a 
téene' ma' tu páajtal u yilic u ajawil Ku. 
4Nicodemoe' tu káat chi'itaj ti': ¿Bix je'el u páajtal u síijil tu ca'a téen jun túul 
máac dzo'oc u nojochtale'? ¿Je'el wa u páajtal u yocol tu jobnel u maama u ti'al 
u síijil tu ca'a téene'? 
5Jesuse' tu núucaj ti': Tu jaajil quin wa'alic ti' teche', le máax ma' tu síijil ti' ja' 
yéetel ti' Quili'ich Pixane' ma' tu páajtal u yocol tu ajawil Ku. 

6Le ba'ax cu síijil ti' lu'umcabil taataobe', lu'umcabil; le ba'ax cu síijil ti' Quili'ich 
Pixane', pixan. 
7Ma' u ja'akal a wóol tumen tin wa'alaj teech: Kaabéet a síijile'ex tu ca'a téen. 
8Le iiko' cu jóopsaj je'el tu'uxac u káate'; ca wu'uyic u juum, ba'ale' ma' a wojel 
tu'ux u taali' mix tu'ux cu bini'. Bey tuláacal le cu síijilo'ob ti' Quili'ich Pixano'. 
9Nocodemoe' tu káat chi'itaj tu ca'a téen: ¿Bix je'el u páajtal u yúuchul lela'? 
10Jesuse' tu núucaj ti': Teche' jun túul u nojoch aj ca'anbesajil Israel ¿ma' a 
wojel le ba'alo'oba'? 
11Tu jaajil tu jaajil quin wa'alic ti' teche', to'one' c a'alic le ba'ax c ojelo', yéetel 
c jaajcuntic le ba'ax c ilmao', ba'ale' te'exe' ma' táan a wocsaj óoltique'ex le ba'ax 
c a'alic ti' te'exo'. 
12Wa ma' ta wocsaj óoltiquene'ex le quéen in wa'al ti' te'ex u ba'alo'obil le 
yóokolcaaba' ¿bix can a wocsaj óoltene'ex le quéen in wa'al ti' te'ex u ba'alo'obil 
ca'an? 
13Mix máac na'ac te j ca'ano', chéen le máax éem ti' le ca'ano', u Paal Máac, le 
máax yaan te j ca'ano'. 
14Bey je'el bix Moisés tu líikesaj le can te x tocoy lu'umo', bey xan u Paal Máac 
yaan u líiksa'al, 
15u ti'al tuláacal le máax cu yocsic u yóol ti'e' ma' u sa'atal, ba'ale' ca yanac 
cuxtal mina'an u xuul ti'. 

U yaacunaj Ku u ti'al yóokolcaab 

16Tumen Kue' tu sen yaabiltaj le yóokolcaaba, ca tu dzaj u jun túulili' a Paal, u 
ti'al tuláacal le máax cu yocsic u yóol ti'e' ma' u sa'atal, ba'ale' ca yanac cuxtal 
mina'an u xuul ti'. 
17Kue' tu túuxtaj u Paal yóokolcaab ma' u ti'al u xot kinti', ba'ale' u ti'al u toque. 

18Le máax cu yocsic u yóol ti' u Paal Kue', ma' xot kinta'ani', ba'ale' le máax ma' 
tu yocsaj óoltique', dzo'oc u xot kinta'al, tumen ma' tu yocsaj óoltaj u jun túulili' 
u Paal Kui'. 
19Le máaxo'ob ma' tu yocsaj óolalo'obe' dzo'oc u xot kinta'alo'ob, tumen le ca j 
taal le sáasil yóokolcaabo', asab utzchaj tu t'aano'ob le éekjoch'e'enilo' ti' le 
sáasilo', tumen táan u beetico'ob ba'al kaas. 
20Tuláacal le máax cu beetic ba'al kaase' cu p'ectic le sáasilo', yéetel ma' tu 
náadzal ti' le sáasilo', u ti'al ma' u chíicpajal le ba'al kaas cu beetico'. 
21Ba'ale' le máax cuxa'an tu bejil le jaajilo' cu náadzal ti' le sáasilo', u ti'al ca 
ila'ac ti' yaan Ku ti' ba'ax cu beetique'. 

Juan Bautistae' cu t'aan tu ca'a téen tu yo'olal Jesús 

22Cu dzo'ocol lela', j bin Jesús yéetel u aj canbalo'ob tac tu lu'umil Judea. Tu 
beetaj dze'edzec kiin yéetelo'ob te'elo' táan u dzáic ocja'. 
23Bey xan Juan táan u dzáic ocja' Enón, naadz ti' Salim, tumen yaan ya'abcach 
ja' te'elo' cu taalo'ob le máaco'obo', cu dza'abal ocja' ti'ob. 
24Lela' j úuch ma'ili' ka'alac Juani'. 
25Dze'edzec túun ti' u j tzaypacho'ob Juane' jo'op' u ba'atel t'aano'ob yéetel 
dze'edzec judíob tu yo'olal le p'o'obailo'. 
26J bino'ob túun u ya'alo'ob ti' Juan: Aj ca'anbesaj, le máax yaan ca'ach ta 
wéetel tu lakin u ja'il Jordane', le máax ta wa'alaj to'one', beoraa' táan u dzáic 
ocja'; táan xan u láaj bino'ob tu paach. 
27Juane' tu ya'alaj ti'ob: Mix máac cu páajtal u yantal ba'al ti' wa ma' tu dza'abal 
ti' tumen Ku. 
28Te'exe' ta wu'uye'ex in t'áalcab a'alic ma' teen Cristoo' tene' chéen jun túul 
máac túuxta'anen tu táan leti'. 
29Ti' jun p'éel dzo'ocol beele' le máax kamic le atantzilo' leti' le íichamtzilo'. U 
amigo le íichamtzil yaan te'elo' yéetel cu yu'ubic ba'ax cu ya'alique' cu jach 

qui'imacchajal u yóol iquil cu yu'ubic. Bey xan teen cu qui'imacchajal in wóol 
bejela'e'. 
30Leti'e' yaan u nojochtal láaj kiin, ba'ale' tene' yaan in chichantal. 

Le máax ca'anal u taale' 

31Le máax ca'anal u taale' yóokol tuláacal yaan. Le máax yóokolcaabile', 
lu'umcabil, yéetel cu ya'alic lu'umcabil ba'alo'ob. Ba'ale' le máax ca'an u taale' 
yóokol tuláacal yaan, 
32yéetel cu ya'alic ba'ax u yilmaj yéetel u yu'ubmaj, ba'ale' mixmáac ocsaj óoltic 
ba'ax cu ya'alic. 
33Ba'ale' wa yaan máax ocsaj óoltique', cu béeycuntic tan u ya'ala'al u jaajil 
tumen Ku. 
34Tumen le máax túuxta'an tumen Kue' cu ya'alic u t'aano'ob Ku, tumen Kue' cu 
dzáic u Quili'ich Pixan x ma' P'iisil. 
35Le Taatao' u yaabiltmaj le Paalo', yéetel u dzaamaj tuláacal ba'al tu kab. 
36Le máax cu yocsic u yóol ti' le Paalo' yaan cuxtal mina'an u xuul ti'. Ba'ale' le 
máax ma' u káat u yocsaj óolt le Paalo', ma' bíin yanac cuxtal ti'i', ba'ale' bíin u 
kam u yaayaj jadz Ku. 

San Juan 4 

Jesús yéetel jun túul co'olel Samariail 

1Le fariseobo' kuch u yojéelto'ob mas ya'ab u aj tzaypacho'ob Jesús cu dza'abal 
ocja' ti'obe' que u aj tzaypacho'ob Juan. 
2Quex tu jaajile' Jesuse' ma' tu dzáic ocja', chéen u aj canbalo'ob. 
3Le ca tu yojéeltaj Jesús lela', jóok Judeae' u ti'al u binbal Galilea. 
4U ti'al u binbale' yanchaj u máan tu lu'umil Samaria. 
5J kuch túun ti' jun p'éel u caajil Samaria u kaaba'e' Sicar, naadz ti' le lu'um tu 
dzaj Jacob ti' José u paal. 

6Ti' yaan le ch'e'en cu ya'ala'al u ch'e'en Jacob. Jesuse' j culaj tu chi' le ch'e'eno' 
tumen ca'ana'an ti' u xíimbal míin chúumuc kiin. 
7J kuch túun ti' le ch'e'eno' jun túul co'olel u ti'al u jóoksic ja'. Jesuse' tu ya'alaj: 
Síiten ja' in wukej. 
8Le aj canbalo'obo' j bino'ob te j caajo' u ti'al u mano'ob janal. 
9Le co'olel samariailo' tu ya'alaj túun ti' Jesús: ¿Bix anil teech judíoeche' ca 
káatic ja' ti' teen samariailen? (Tumen le judíobo' ma'atech u biscuba'ob yéetel 
le samariailo'obo') 
10Jesuse' tu núucaj túun ti': Wa ca wojéelt ba'ax cu dzáic Kue', yéetel máax le 
cu káatic teech ja'e', jach tu jaajile' je'el a káatic ja' ti' tene', teen túune' je'el in 
dzáic teech cuxa'an ja'e'. 
11Le co'olelo' tu ya'alaj ti': Yuumtzil taam le ch'e'ena' mina'an teech ba'ax yéetel 
a jóoksic le ja'a'. ¿Tu'ux can a jóokes le cuxa'an ja' u ti'al a dzáic teno'? 
12C úuchben láak Jocobe' tu p'ataj to'on le ch'e'ena', tu'ux tu yukaj ja' leti', u 
paalal yéetel u yalak ba'alche'ob. ¿mas nojochech wa ti' leti'? 
13Jesuse' tu núucaj ti': Tuláacal le máaxo'ob cu yukico'ob le ja'a', yaan u ca'a 
ukajchajlo'ob. 
14Ba'ale' le máax cu yukic le ja' quin dzáic ti'o', yaan u tuul bey jun p'éel sayab 
ichil leti'e', u ti'al u dzáic cuxtal mina'an u xuul ti'. 
15Le co'olelo' tu ya'alaj túun ti': Yuumtzil, dzáa teen le ja'o', u ti'al ma' in ca'a 
ukajchajal, mix u yantal in suut way ti' le ch'e'ena' u ti'al in jóoksic ja'. 
16Jesuse' tu ya'alaj ti': Xeen a t'aan a wíichame', cu dzo'ocole' ca taaquech waye'. 
17Le co'olelo' tu núucaj ti': Mina'an in wíicham. Jesuse' tu ya'alaj túun ti': Jaj a 
t'aan. Mina'an a wíicham, 
18tumen cinco a wíichamo'ob dzo'oc u yantal, ba'ale' le máax yéetel yanech 
bejela'e' ma' a wíichami'. Jaaj ba'ax ta wa'alaj. 

19Le co'olelo' le ca tu yu'ubaj lela', tu ya'alaj ti': Yuumtzil táan in wilique' teche' 
aj bóobatech. 
20C úuchben láako'obe' tu kultajo'ob Ku way yóokol le pu'uca', ba'ale' te'exe' ca 
wa'alique'exe' Jerusalén u cúuchil tu'ux unaj u kulta'al. 
21Jesuse' tu núucaj ti': Co'olel ocsaj óolteni', táan u taal u kiinile' mix te pu'uca' 
mix Jerusalén can a kulte'ex le Taatao'. 
22Te'ex samariaile'exe' ma' a wojele'ex ba'ax ca kultique'exi', ba'ale' to'one' c ojel 
ba'ax c kultic, tumen le tocsajilo' ti' le judíob u taalo'. 
23Ba'ale' táan u taal u kiinil, lela' dzo'oc xan u kuchul, le quéen kulta'ac le 
Taatao' ti' Pixan yéetel ti' jaaj, tumen le máaxo'ob jach tu jaajil yóolo'ob cu 
kultico'obo'. Le Taata xano' bey u káat ca u beet le máaxo'ob kultico. 
24Kue' Pixan, le máaxo'ob kultic túuno' unaj u kultico'ob ti' pixan yéetel ti' jaaj. 
25Le co'olelo' tu ya'alaj ti': Tene' in wojel yaan u taal le Mesíaso', u káat ya'ale' 
le Cristoo'. Le quéen taalaque' yaan u ca'ansic to'on tuláacal ba'al. 
26Jesuse' tu ya'alaj ti': Teen, lelo' máax táan in t'aan ta wéetel. 
27Ti' le súutuca' j kucho'ob u aj canbalo'ob, ca ja'ak u yóolo'ob tumen táan u 
t'aan yéetel jun túul co'olel. Ba'ale' mix jun túul tu yóoltaj u ya'al ti' le co'olelo': 
¿Ba'ax a káati'? wa ti' Jesús: ¿Ba'ax ca tzicbaltic tu yéetel? 
28Le co'olel túuno' tu p'ataj u p'uule' ca j bin ti' le caajo', ca tu ya'alaj ti' le 
máaco'obo': 
29Co'otene'ex a wile'ex jun túul máac dzo'oc u ya'alic teen tuláacal ba'ax in 
beetmaj. ¿Ma' leti' wa le Cristoo'? 
30Jóoko'ob túun ti' le caajo' ca j bino'ob tac tu'ux yaan Jesús. 
31Ca'aliquile' le aj canbalo'obo' tu káat óoltajo'ob ti' Jesús, táan u ya'alico'ob: Aj 
ca'anbesaj, jaant wa ba'ax. 
32Ba'ale' leti'e' tu ya'alaj ti'ob: Tene' yaan ba'al in jaant ma' a wojele'exi'. 

33Le aj canbalo'obo' jo'op' u káaticuba'ob tu baatzilo'ob: ¿Dzo'oc ta t'aan u 
taasa'al ba'al u jaant tumen wa máax? 
34Ba'ale' Jesuse' tu ya'alaj ti'ob: In janale' in beetic u yóolal le máax túuxteno', 
yéetel in dzo'ocsic u meyaj. 
35Te'exe' ca wa'alique'ex: Cu bineltic can p'éel winal u ti'al u yúuchul jooch; 
ba'ale' tene' quin wa'alic te'ex: Ile'ex, pacte'ex le pakalo'obo', tumen dzo'oc u 
kantalo'ob u ti'al jochbil. 
36Le máax cu jocho' cu kamic u bo'ol, yéetel le ba'ax cu jochico' u ti'al cuxtal 
mina'an u xuul, u ti'al ca múuch' qui'imacchajac u yóolo'ob le máax cu pakalo' 
bey xan le máax cu joocho'. 
37Tumen ba'al jaaj cu ya'alic le t'aana': yaanal máax cu pakal, yaanal máax cu 
jooch. 
38Tene' dzo'oc in túuxtique'ex jooch tu'ux ma' pakalnaje'exi'; tumen yaanal le 
meyajnajo'obo', te'ex túune' táan a ch'a'ique'ex u yutzil u meyajo'ob. 
39Ya'ab ti' u cajnáalilo'ob le caaj yaan Samariao', tu yocsaj u yóolo'ob ti' Jesús, 
tu yo'olal le ba'ax a'ala'ab ti'ob tumen le co'olelo', le ca tu ya'alaj: Tu ya'alaj 
teen tuláacal ba'ax in beetmaj. 
40Bey túuno', le ca j taal le samariailo'obo' tu káat óoltajo'ob ti' ca p'áatac tu 
yéetelo'ob, ca j p'áat Jesús ca'a p'éel kiin te'elo'. 
41Ya'ab u láak máaxo'ob ocsaj óolnajo'ob, le ca tu yu'ubajo'ob ba'ax cu ya'alic 
Jesús. 
42Ca tu ya'alajo'ob túun ti' le co'olelo': Beoraa' c ocsaj óoltic, ma' chéen tu yo'olal 
ba'ax ta wa'alaj to'oni', ba'ale' tumen to'one' t xiquinil dzo'oc u'uyic ba'ax cu 
ya'alic leti', yéetel c ojel jach tu jaajil leti' le Cristoo', u aj tocsaj yóokolcaab. 

Jesús cu dzáic u toj óolal u paal jun túul jalach wíinic 

43Cu dzo'ocol u máan ca'a p'éel kiine', jóok Jesús Samariaie u ti'al u binbal tac 
tu lu'umil Galilea. 

44Tumen je'el bix tu ya'alaj Jesuse' jun túul aj bóobate' ma' tu yaabilta'al tu 
caajal. 
45Le ca j kuch te'elo' ka'am ma'alob tumen u cajnáalilo'ob Galilea, tumen j 
bino'ob xan ti' u kiinbesajil le Pascua tac Jerusaleno', te'elo' tu yilajo'ob tuláacal 
ba'ax tu beetaj Jesús tu kiinilo'ob le kiinbesajo'. 
46J suunaj Jesús Caná tu lu'umil Galilea, tu'ux tu sutaj vinoil le ja'o'. Jun túul u 
jalachil le ajawo', yaan jun túul u paal koja'an Capernaum. 
47Le jalacho' le ca tu yojéeltaj dzo'oc u kuchul Jesús Galilea lukic Judeae', j bin 
u yila'e', ca tu káat óoltaj ti' ca xi'ic tac tu yotoch ca u dzáa u toj óolal u paal, 
tumen ta'aytac u quíimil. 
48Jesuse' tu ya'alaj túun ti': Te'exe' ma' ta wocsaj óolale'ex wa ma' ta wilique'ex 
chíiculalo'ob yéetel jakbe'en meyajo'ob. 
49Ba'ale' le jalacho' tu ya'alaj ti': Yuumtzil co'oten tu séeblaquil, ma'ili' quíimic 
in paale'. 
50Jesuse' tu ya'alaj túun ti': Suunen ta wotoch. A paale' cuxa'an. Le máaco' tu 
yocsaj óoltaj ba'ax tu ya'alaj Jesuse' ca j bini. 
51Ta'aytac u kuchul tu yotoche', ca jóok u palitzilo'ob nuptáantique', ca tu 
ya'alajo'ob ti': Cuxa'an a paal. 
52Tu káataj túun ti'ob u yorail ca'aj jo'op' u yutztal u paal, ca j a'ala'ab ti': 
Jo'oljeac, míin launa kiin ca j síischaj u chocwil. 
53Le taatatzilo' tu yilaj túune' lela' u yorail iquil a'ala'abic ti' tumen Jesús: A 
paale' cuxa'an. Leti' yéetel tuláacal u yotoche' tu yocsaj óoltajo'ob túun Jesús. 
54Lela' u ca'a p'éel chíiculal tu beetaj Jesús le ca j suunaj Galilea líikic Judeae'. 

San Juan 5 

Jesús cu dzáic u toj óolal jun túul máac túuch' u wíinclil yaan Betesda 

1Cu dzo'ocol lela' le judíobo' tu beetajo'ob jun p'éel kiinbesaj, ca j suunaj Jesús 
Jerusalén. 

2Ti' le caajo', naadz ti' le jool naj cu kaaba'intic u Jool naj le j tamano'obo', yaan 
jun p'éel u cúuchil ja' u kaaba' ich hebreoe' Betesda, yaan cinco u jool najilo'ob. 
3Yaan te'elo' ya'abcach koja'ano'ob chilicbalo'ob lu'um, ch'óopo'ob, móocho'ob 
yéetel paralitico'ob, táan u pa'atico'ob u péecsa'al le ja'o'. 
4Tumen yaan u kiinil cu yéemel jun túul ángel u péeques le ja'o'; le máax cun 
yáax ocol ichil le ja' cu dzo'ocol u péecsa'alo', cu yutztal ti' je'el ba'axac koja'anil 
yaan ti'e'. 
5Yaan túun te'elo' jun túul máac dzo'oc treinta y ocho ja'abo'ob koja'anchajac. 
6Jesuse' le ca tu yilaj le máac chilicbalo' ca tu na'ataj dzo'oc u yúuchtal anac 
beyo', ca tu káat chi'itaj ti': ¿A káat utztal? 
7Le koja'ano' tu núucaj ti': Yuumtzil, mina'an máax ocsiquen ichil le ja' quéen 
péecsa'aco'. Mantadz cu yúuchul le quéen in wóolt ocle', u láak cu yocol táanil 
ti' teen. 
8Jesuse' tu ya'alaj ti': Líiken, ch'a'a u nu'ucul a chital, xíimbanen. 
9Ti' le jun súutuco' utzchaj le máaco', tu ch'a'aj u nu'ucul u chitale' ca jo'op' u 
xíimbal. Ba'ale' tumen sábadoe' 
10le judíobo' tu ya'alajo'ob ti' le máax dza'ab u toj óolalo': Bejela'e' sábado; ma' 
utz a cuchic u nu'ucul a chitali'. 
11Le máaco' tu núucaj ti'ob: Le máax dzáa in toj óolalo' tu ya'alaj teen: Ch'a'a u 
nu'ucul a chital, xíimbanen. 
12Tu káatajo'ob túun ti': ¿Máax a'al teech: ch'a'a u nu'ucul a chital xíimbanen? 
13Ba'ale' me máaco' ma' u yojel máax dzáa u toj óolali', tumen yaan ya'abcach 
máaco'ob te'elo', Jesús xane' dzo'oquili' u bine'. 
14Cu dzo'ocole' j ila'ab tumen Jesús te j kulnajo', ca j a'ala'ab ti': Ile, beora' dzo'oc 
a wutztala', ma' a suut kebanchajal, u ti'al ma' u yúuchul teech u láak ba'al asab 
kaas. 
15Le máaco' j bine' ca tu ya'alaj ti' le judíobo' Jesús máax dzáa u toj óolal. 

16Le o'olale' le judíobo' jo'op' u ch'a'apachtico'ob Jesús yéetel tu yóoltajo'ob u 
quiimso'ob, tumen tu beetaj le ba'alo'oba' u ti'al sábado. 
17Ba'ale' Jesuse' tu ya'alaj ti'ob: In Taatae' tac bejela' táan u meyaja', bey xan 
teen táan in meyaj. 
18Le o'olale' le judíobo' jach tu tucultajo'ob u quiimso'ob, tumen ma' chéen cu 
dzáic jun tzéel u ya'almaj t'aanil sábadoi', ba'ale' cu queticubáa xan yéetel Ku 
iquil u ya'alic Ku u Taata. 

U páajtalil u Paal Ku 

19Jesuse' tu ya'alaj túun ti'ob: Tu jaajil, tu jaajil quin wa'alic ti' te'exe', u Paal 
Kue' ma' tu páajtal u beetic mixba'al chéen túun jun yóolal. Chéen cu beetic le 
ba'ax cu yilic u beetic u Taatao'. Tuláacal ba'ax cu beetic le Taatao', bey xan le 
Paalo' cu beetic. 
20Tumen le Taatao' u yaabiltmaj le Paalo', le o'olale' cu ye'esic ti'e' tuláacal ba'ax 
cu beetic; yéetel bíin u ye'es ti'e' ba'alo'ob mas nuuctaco'ob, bíin ja'akac a 
wóole'ex tu yo'olal le ba'alo'oba'. 
21Tumen je'el bix le Taata cu caapúut cuxquintic le quimeno'ob yéetel cu dzáic 
cuxtal ti'obo', bey xan le Paalo' cu dzáic cuxtal ti' le máaxo'ob u káat u dzáe'. 
22Le Taatao' ma' tu p'is óoltic mix máac, tumen u dzaamaj ti' le Paalo' tuláacal 
páajtalil u ti'al u p'is óol, 
23u ti'al ca tzi'iquic le Paal tumen tuláacal máaco' je'el bix cu tziquico'ob le 
Taatao'. Le máax ma' tu tziquic le Paalo', ma' táan u tziquic le Taata máax 
túuxto'. 
24Tu jaajil tu jaajil, quin wa'alic ti' te'exe' le máax cu ch'en xiquint le ba'ax quin 
wa'alica' yéetel cu yocsaj óoltic máax túuxtene' yaan cuxtal mina'an u xuul ti': 
yéetel ma' bíin xot kinta'aqui', tumen dzo'oc u lukul ti' quíimil u ti'al u máan ti' 
cuxtal. 

25Tu jaajil tu jaajil quin wa'alic ti' te'exe', táan u taal u kiinil, dzo'oc xan u 
kuchul, le quéen u'uya'ac u t'aan u Paal Ku tumen le quimeno'obo'; le máaxo'ob 
cu yu'ubico'ob u t'ane' bíin cuxlaco'ob. 
26Tumen le Taatao' yaan páajtalil ti' u dzáic cuxtal, bey xan u dzaamaj páajtalil 
ti' le Paalo' u ti'al u dzáic cuxtal. 
27Dza'an xan páajtalil ti' u ti'al u p'is óol, tumen leti'e' u Paal Máac. 
28Ma' u ja'akal a wóole'ex tu yo'olal lela', tumen bíin kuchuc u kiinil le quéen 
u'uya'ac u t'aan tumen tuláacal le quimeno'obo' 
29yéetel bin jóokoco'ob ti' le mucnalo'obo'. Le máaxo'ob tu beetajo'ob utze', bin 
caapúut cuxlaco'ob u ti'al u yantal cuxtal ti'ob; ba'ale' le máaxo'ob tu beetajo'ob 
kaase', bíin caapúut cuxlaco'ob u ti'al ca xot kinta'aco'ob. 
30Tene' ma' tu páajtal in beetic mixba'al chéen tu juunal in wóol. Tene' quin p'is 
óol je'el bix cu ya'alic teen Kue' yéetel in p'is óole' ma'alob, tumen ma' táan in 
beetic le ba'ax in káate' ba'ale' le ba'ax u káat le Taata máax túuxteno'. 
31Wa teen jaajcuntic ba'ax quin wa'alique', le ba'ax quin wa'alico' ma' ma'alob 
jaajcunta'anili'. 
32Ba'ale' yaan u láak máax jaajcuntic tin wo'olal, tene' in wojel le ba'ax cu 
ya'alic tin wo'olalo' jach u jaajil. 
33Te'exe' ta túuxtaje'ex káatbil u chi' Juan, le ba'ax tu núucaj leti'o' jaaj. 
34Ba'ale' tene' ma' táan in kamic u jaajcunaj wa máax máaquil, chéen quin 
wa'alic lela' u ti'al ca páatac a to'ocle'ex. 
35Juane' bey jun p'éel sáasil cu yelel yéetel cu sáasilcunaje', te'ex túune' ta 
wóoltaje'ex a qui'imaccuns a wóole'ex ti' u sáasilil tu yo'olal jun p'íit kiino'ob. 
36Ba'ale' tene' yaan tin wo'olal jun p'éel jaajcunaj asab ma'alob ti' le tu ya'alaj 
Juano'. Le ba'alo'ob quin beetico', leti'e' ba'alo'ob tu kubentaj teen le Taata ca 
in beeto', leti'ob jaajcuntic jach tu jaajil túuxta'aben tumen le Taatao'. 

37Bey xan le Taata túuxteno' cu dzáic jaajcunaj tin wo'olal, quex mix jun téen 
a wu'uyme'ex u t'aan mix a wilme'exi'. 
38Ba'ale' u t'ane' ma' ococ ta pucsi'ikale'exi', tumen ma' ta wocsaj óoltique'ex le 
máax túuxta'an tumen le Taatao'. 
39Te'exe' ca xakaltique'ex le Quili'ich Dzíib yéetel chuca'an óolalo', tumen ca 
pa'atique'ex a caxtique'ex ti'obe' le cuxtal mina'an u xuulo', ba'ale' leti' le 
Quili'ich Dzíibo'ob cu t'aano'ob tin wo'olalo'. 
40Cu dzo'ocole' ma' a káate'ex taal ti' teen u ti'al ca yanac te'ex le cuxtalo'. 
41Tene' ma' táan in kamic tziquil cu taal ti' máaco'ob. 
42U láak ba'ale', tene' in kaj óole'ex yéetel in wojel ma' a yaabiltma'ex Kui'. 
43Tene' taalaja'anen tu kaaba' in Taata, ba'ale' te'exe' ma' táan a kamique'ex; wa 
ca taalac u láak máax chéen ti' u kaaba'e', leti'e' je'el a kamique'exe'. 
44¿Bix je'el u páajtal u yantal te'ex ocsaj óolal, wa ca kamique'ex tziquil cu taal 
chéen ta baatzile'exe' yéetel ma' táan a caxtique'ex le tziquil cu taal ti' le jun 
túulili' Kuo'? 
45Ma' a tuclique'ex wa teen quin in tac a poole'ex tu táan in Taata; máax taquic 
a poole'exe' Moisés, ti' máax a dzaamajex a alab óolale'ex. 
46Tumen wa ca wocsaj óolte'ex ba'ax tu ya'alaj Moisese', je'el xan a wocsaj 
óoltiquene'exe', tumen Moisese' dzíibnaj tin wo'olal. 
47Ba'ale' wa ma' táan a wocsaj óoltique'ex ba'ax tu dzíibtaj leti'e', ¿bix can a 
wocsaj óolte'ex ba'ax quin wa'alic teen? 

San Juan 6 

Jesús cu tzéentic cinco mil máaco'ob 
(Mt 14.13-21; Mc 6.30-44; Lc 9.10-17) 

1Cu dzo'ocol lela', Jesuse' j bin tu táanxel tzéelil u ka'anabil Galilea, lela' láili' 
u ka'anabil Tiberiase'. 
2Ya'abcach máaco'ob j bin tu paach, tumen tu yilajo'ob le jakbe'en chíiculalo'ob 
tu beetaj, le ca tu dzaj u toj óolal le koja'ano'obo'. 

3J na'ac túun Jesús ti' jun p'éel pu'uque' ca j culaj yéetel u aj canbalo'ob te'elo'. 
4Dzo'oc u náadzal u kiinil le Pascuao', u kiinbesaj le judíobo'. 
5Le ca j paacatnaj Jesús ca tu yilaj ya'abcach máaco'ob cu taalo'ob tu paache', 
tu ya'alaj ti' Felipe: ¿Tu'ux je'el c manic janal u ti'al tuláacal le máaco'oba'? 
6Ba'ale' tu ya'alaj lela' u ti'al u yu'ubic ba'ax cun u ya'al Felipe, tumen Jesuse' u 
yojel ba'ax cun u beete. 
7Felipee' tu núucaj túun: Doscientos denarios waaje' ma' tu dzáic mix u ti'al ca 
u kamo'ob quex chéen jun p'íiti'. 
8Andrés, u láak jun túul ti' u aj canbalo'obe' máax u yíidzin Simón Pedroe' tu 
ya'alaj ti': 
9Je'el jun túul chan xi'ipal yaan cinco u waajil cebada ti'a' yéetel ca'a túul cay; 
ba'ale' lela', ¿ba'ax u biilal u ti'al buca'aj máaco'ob? 
10Jesuse' tu ya'alaj túun: A'ale'ex ti' tuláacal ca culaco'ob. Yaan ya'abcach su'uc 
ti' le cúuchilo', ca j culajo'ob míin cinco mil máaco'ob. 
11Jesuse' tu ch'a'aj túun le waaj tu kabo', cu dzo'ocol u dzáic nib óolal ti' Kue', 
tu dzaj ti' u aj canbalo'ob, u aj canbalo'obe' túune' tu t'oxajo'ob ichil le máaxo'ob 
culucbalo'obo'. Bey tu beetilac yéetel le cayo'obo', ca tu dzáa ti'ob je'el buca'aj 
u káato'obe'. 
12Le ca j na'ajchajo'obe' Jesuse' tu ya'alaj ti' u aj canbalo'ob: Mole'ex le u 
xéexet'al j p'áato', u ti'al ma' u pu'ulul mix ba'al. 
13Tu molajo'ob, ca tu chupajo'ob doce xaaco'ob yéetel u xéexet'al j p'áat ti' le 
cinco u waajil cebadao'. 
14Le máaco'ob túuno', le ca tu yilajo'ob le jakbe'en chíiculal tu beetaj Jesuso', 
tu ya'alajo'ob: Tu jaajil le máaca' leti' le aj bóobat unaj u taal yóokolcaaba'. 
15Ba'ale' le ca tu kaj óoltaj Jesús jach u káat bisbil yéetel muuk tumen le 
máaco'ob u ti'al beetbil ajawo' ca j bin tu juunal tu ca'a téen ti' u ca'anlil le 
pu'uco'. 

Jesús cu xíimbal yóokol ja' 
(Mt 14.22-27; Mc 6.45-52) 

16Le ca j áakabchaje' u aj canbalo'ob Jesuse' j éemo'ob tac tu jáal le ka'anabo', 
17j ooco'ob ti' jun p'éel cheeme' ca jo'op' u ch'actico'ob le ka'anabo' u ti'al u 
bino'ob tac Capernaum. Dzo'oc u éekjoch'e'enchajal, láili' ma' suunac Jesusi'. 
18Cáaj túun u jóopsaj jun p'éel ka'amcach iik yéetel u líikil u cuclil le ja'o'. 
19Cu dzo'ocol u náachtalo'ob míin jun lúub ca'a tac táancoche', tu yilajo'ob táan 
u náadzal Jesús ti' le cheemo', xíimbalil u taal tu yóokol le ja'o', ca 
sajacchajo'ob. 
20Ba'ale' leti'e' tu ya'alaj ti'ob: ¡Teen, ma' a ch'a'ique'ex sajaquil! 
21Leti'obe' tu kamajo'ob yéetel qui'imac óolal te j cheemo', séeba'an túun 
kuchico'ob tac ti' le lu'um tu'ux cu bino'obo'. 

Le máaco'obo' cu caxtico'ob Jesús 

22Tu jeel kiine' le máaco'obo' j p'áato'ob ti' u láak jun tzéel le ka'anabo' tu 
yilajo'ob u bin le aj canbalo'ob ti' le jun p'éelili' cheem yaan ca'ach te'elo', tu 
yilajo'ob xan ma' j bin Jesús tu yéetelo'obi'. 
23Ca'aliquile' u láak cheemo'ob Tiberias u taalo'obe' j kucho'ob naadz ti' le 
cúuchil tu'ux tu jaantajo'ob le waaj cu dzo'ocol u dza'abal nib óolal tumen 
Yuumtzilo'. 
24Bey túuno', le ca tu yilaj le máaco'ob mina'an Jesús mix u aj canbalo'ob te'elo', 
j ooco'ob ti' le cheemo'oba' ca j bino'ob tac Capernaum u caxto'ob Jesús. 

Jesús u waajil cuxtal 

25Le ca j kucho'ob ti' u láak jun tzéel le ka'anabo', tu caxtajo'ob Jesús ca tu káat 
chi'ito'ob ti': Aj ca'anbesaj, ¿Ba'ax kiin ca j kuchech waye'? 
26Ba'ale' Jesuse' tu ya'alaj ti'ob: Tu jaajil, tu jaajil, quin wa'alic ti' te'exe' táan a 
caxtiquene'ex tumen na'ajchaje'ex le ca jaane'exe', ma' tumen dzo'oc a 
na'atique'ex le jakbe'en chíiculalo'obo'. 



2462 

 

Biblia Maya 
© 1992, Sociedades Bíblicas Unidas. 

 

 
 

 

27Ma' a meyaje'ex tu yo'olal le janal cu xu'ululo' ba'ale' tu yo'olal le janal cu 
xáantalo' yéetel cu dzáic te'ex cuxtal mina'an u xuul. Lela' leti' le janal bíin u 
dzáa te'ex u Paal Máac, tumen Ku le Taatao' tu dzáa u páajtalil tu yóokol le 
Paalo'. 
28Tu káatajo'ob túun ti': ¿Ba'ax unaj c beetic u ti'al c dzo'ocbesic le ba'alo'ob u 
káat Ku ca c beeto'? 
29Jesuse' tu núucaj ti'ob: Le ba'ax u káat Ku ca a beete'exo', leti' lela', ca a wocsaj 
óolte'ex le máax u túuxtmao'. 
30Tu káatajo'ob túun ti': ¿Ba'ax chíiculal cu páajtal a we'esic ti' to'on u ti'al ca c 
ila'e' yéetel ca c ocsaj óoltech? ¿Ba'ax ba'alil ca beetic? 
31C úuchben láako'obe' tu jaantajo'ob le mana' te x tocoy lu'umo' je'el bix cu 
ya'alic le Quili'ich Dzíibo': Kue' tu dzáa u waajil ca'an u jaanto'ob. 
32Jesuse' tu núucaj ti'ob: Tu jaajil tu ja'il quin wa'alic ti' te'ex: Moisese' ma' tu 
dzáa te'ex u waajil ca'ani', ba'ale' in Taata máax dzáic te'ex u jaajil waajil ca'an. 
33Tumen le waaj cu dzáic Kuo' leti' le waaj ca'an u taalo' yéetel cu dzáic cuxtal 
ti' le yóokolcaabilo'obo'. 
34Tu ya'alajo'ob túun ti': Yuumtzil, dzáa to'on mantadz le waajo'. 
35Jesuse' tu ya'alaj ti'ob: Teen le waaj cu dzáic cuxtalo'. Le máax cu taal ti' tene', 
mix bikin bíin wi'ijchajac. Yéetel le máax cu yocsic u yóol ti' tene' mix bikin 
bíin ukajchajac. 
36Ba'ale' je'el bix dzo'oc in wa'alic ti' te'exe', te'exe' ma' táan a wocsic ta wóole'ex 
quex dzo'oc a wilquene'ex. 
37Tuláacal ba'ax cu dzáic teen le Taatao' cu taal ti' teen; yéetel le máax cu taal 
ti' tene' ma' táan in tojolch'intic. 
38Tumen tene' ma' j luken ca'an ca taalaquen in beet ba'ax in káati', ba'ale' u 
ti'al in beet ba'ax u káat le máax túuxteno'. 

39Le ba'ax u káat in Taata máax túuxteno' ma' ca in sat mix jun túul ti' tuláacal 
le máaxo'ob u dzaamaj teno', ba'ale' ca in ca'a púut cuxquinto'ob tu dzo'oc kiin. 
40Ba'ax u káat le máax túuxteno' leti' lela', tuláacal le máaxo'ob cu pactico'ob u 
Paal Ku yéetel cu yocsic u yóolo'ob ti'e' ca yanac cuxtal mina'an u xuul ti'ob. 
Teen túune' yaan in caapúut cuxquintico'ob tu dzooc kiin. 
41Tu yo'olal lela', le judíobo' cáaj u ya'alico'ob ba'al ti' Jesús, tumen tu ya'alaj: 
Tene' leti' le waaj ca'an u taalo'. 
42Ca tu ya'alajo'ob: ¿Lela' ma' wa Jesús u paal José? To'one' c kaj óol u taata 
yéetel u maama. ¿Bix túun u ya'alic ca'an u taal? 
43Jesuse' tu ya'alaj túun ti'ob: P'at a wa'alique'ex ba'al. 
44Mix máac cu páajtal u taal ti' teen wa ma' tu taasa'al tumen le Taata máax 
túuxteno'; tene' yaan in caapúut cuxquintic tu dzo'oc kiin. 
45Ti' u dzíibo'ob le aj bóobato'obo' cu ya'ala'al beya': Bíin ca'ansa'ac tuláacal 
máac tumen Ku. Bey túuno' tuláacal máac cu yu'ubic u t'aan le Taatao', yéetel 
cu canbal ti' leti'e', cu taal ti' teen. 
46Ma' tumen wa yaan máax dzo'oc u yilic le Taatao'; le jun túulili' máax ilmaile' 
leti' le máax ti' Ku u taalo'. 
47Tu jaajil tu jaajil quin wa'alic te'ex, le máax cu yocsic u yóol ti' tene' yaan 
cuxtal mina'an u xuul ti'. 
48Teen le waaj cu dzáic cuxtalo'. 
49A úuchben láake'exe' tu jaantajo'ob le mana' te x tocoy lu'umo', ba'ale' quex 
beyo' j quíimo'ob. 
50Ba'ale' tene' táan in t'aan tu yo'olal le waaj ca'an u taalo', u ti'al ma' u quíimil 
le máax jaantico'. 
51Teen le cuxa'an waaj ca'an u taalo' le máax cu jaantic le waaja' bíin cuxlac 
mantadz. Le waaj quin in dzáo' in wíinclil. Quin in dza'e' u ti'al u cuxtal 
yóokolcaab. 

52Le judíob túuno' jo'op' u ba'atel t'aano'ob tu baatzilo'ob, táan u ya'alico'ob: 
¿Bix je'el u páajtal le máaca' u dzáic to'on jach u wíinclil u ti'al ca c jaante? 
53Jesuse' tu ya'alaj ti'ob: Tu jaajil, tu jaajil quin wa'alic ti' te'ex, wa ma' ta 
jaantique'ex u wíinclil u Paal Máac yéetel ca wukique'ex u ki'ikele', mina'an 
cuxtal ti' te'ex. 
54Le máax cu jaantic in wíinclil yéetel cu yukik in ki'ikele' yaan cuxtal mina'an 
u xuul ti', yéetel tene' bíin in caapúut cuxquint tu dzo'oc kiin. 
55Tumen in wíinclile' u jaajil janal, yéetel in ki'ikele' u jaajil ukul. 
56Le máax cu jaantic in wíinclil yéetel cu yukik in ki'ikele' cuxa'an mantadz ti' 
teen, bey xan teen ti' leti'. 
57Le Taata máax túuxteno' yaan cuxtal ti', tene' cuxa'anen tu yo'olal. Bey xan le 
máax cu jaantiquene' bíin cuxlac tin wo'olal. 
58Táan in t'aan tu yo'olal le waaj ca'an u taalo'. Leti' le waaj ma' je'el bix le 
mana' tu jatajo'ob le a úuchben láake'exo', tumen quex tu jaantajo'obe' j 
quíimo'ob. Le máax cu jaantic le waaja' bíin cuxlac mantadz. 
59Jesuse' tu ca'ansaj le ba'alo'oba' tu sinagogail Capernaum. 

U t'aanilo'ob cuxtal mina'an u xuul 

60Le ca tu yu'ubajo'ob le ca'ansaja' ya'ab ti' u tzaypacho'ob Jesuse' tu ya'alajo'ob: 
Le ba'ax cu ya'alica' jach talam u ka'amal. ¿Máax je'el u páajtal u yu'ubique'? 
61Jesuse' tu kaj óoltaj táan u tutuc chi'ob tu yo'olal ba'ax tu ca'ansaje', ca tu 
ya'alaj ti'ob: ¿Kaas u lúubul ti' te'ex lela'? 
62¿Ba'ax je'el u yúuchul túun wa ca a wile'ex u na'acal u Paal Máac tac tu'ux 
yaan ca'acho'? 
63Le pixano' leti' cu dzáic cuxtal, le bako' mix ba'al u biilal. Le ba'alo'ob dzo'oc 
in wa'alic ti' te'exa' u ba'alo'obil pixan cu dzáico'ob cuxtal. 

64Ba'ale' láili' yaan dze'edzec ti' te'ex ma' táan a wocsaj óolale'exe'. Tumen 
Jesuse' u yojlili' tu yáax chuun máaxo'ob le ma' tu yocsaj óolalo'obo', bey xan 
máax cun kubic. 
65Ca tu ya'alaj: tu yo'olal lela' tin wa'alaj ti' te'ex mix máac cu páajtal u taal ti' 
teen wa ma' táan u taasa'al tumen le Taatao'. 
66Ti' le kiino', ya'ab ti' máaxo'ob cu tzaypachtico'ob ca'ach Jesuso' tu 
cúulpachcuntajo'ob ca jáaw u máano'ob tu yéetel. 
67Jesuse' tu káat chi'itaj ti' u doce aj canbalo'obe': ¿Tac wa te'ex a káate'ex bin? 
68Ba'ale' Simón Pedroe' tu núucaj ti': Yuumtzil, ¿Ti' máax je'el u páajtal c bine'? 
A t'aano'obe' u t'aanilo'ob cuxtal mina'an u xuul. 
69To'one' dzo'oc c ocsaj óoltic, yéetel c ojel teche; leti' le Cristoo', u Paal le 
cuxa'an Kuo'. 
70Jesuse' tu núucaj ti'ob: ¿Ma' wa teen yéeye'ex ta doceile'exi'? Cu dzo'ocole' 
jun túul ti' te'exe' kasilba'al. 
71Le ca tu ya'alaj lela', Jesuse' j t'aanaj tu yo'olal Judas Iscariote, tumen Judas 
cun kubic, quex leti' jun túul ti' le doce aj canbalo'obo'. 

San Juan 7 

U yíidzino'ob Jesuse' ma' tu yocsic u yóolo'ob ti' 

1Cu dzo'ocol lela', Jesuse' xíimbalnaj Galilea. Ma' tu yóoltaj yantal Judeai', 
tumen te'elo' u káat quiimsbil tumen le judíobo'. 
2Ba'ale' naadz u kiinil u kiinbesico'ob cajlajico'ob ti' máacano'obe', lela' jun p'éel 
ti' u kiinbesajilo'ob le judíobo'. 
3Le o'olale' u yíidzino'obe' tu ya'alajo'ob ti': Ma' a p'áatal waye'. Xeen Judea, u 
ti'al ca ila'ac ba'ax ca beetic tumen le aj canbalo'ob yano'ob te'elo'. 
4Tumen wa yaan máax u káat ca kaj óolta'aque' ma' tu muclic ba'ax cu beetic. 
Wa táan a beetic le ba'alo'oba', beet tu táan tuláacal yóokolcaab. 
5Tumen mix u yíidzino'ob u yocsmaj u yóolo'ob ti' leti'. 

6Jesuse' tu ya'alaj túun ti'ob: In kiinile' ma' kuchuqui', ba'ale' a ti'al te'exe' je'el 
máacalmáac kiinile' ma'alob. 
7Yóokolcaabe' ma' tu páajtal u ch'a'ap'ectique'ex, ba'ale' tene' cu ch'a'a 
p'ectiquen, tumen tene' quin beetic u yila'al jach kaas ba'ax cu beetic. 
8Xeene'ex te'ex te j kiinbesajo'; tene' ma' táan in bini', tumen ma' kuchuc in 
kiinili'. 
9Cu dzo'ocol u ya'alic ti'ob lela', j p'áat Galilea. 

Jesuse' cu bin ti' u kiinbesajil le macano'obo' 

10Ba'ale' cu dzo'ocol u bin u yíidzino'obe', Jesuse' j bin xan ti' le kiinbesajo', 
quex ma' tu táan máaco'obi' ba'ale' ta'acbe'enbáil. 
11Le judíobo' jo'op' u caxantico'ob Jesús te j kiinbesajo', táan u ya'alico'ob: 
¿Tu'ux yaan le máaco'? 
12Ichil le máaco'obo' ya'ab táan u t'aano'ob tu yo'olal Jesús. Dze'edzeque' cu 
ya'alico'ob: Leti'e' jun túul ma'alob máac, ba'ale' u láako'obe' cu ya'alico'ob: Ma' 
beyi', tumen táan u tusic máaco'ob. 
13Ba'ale' mix máac cu jéechcab t'aan tu yo'olal, tumen sajaco'ob ti' le judíobo'. 
14Tu táan chúumuc anil le kiinbesajo' ca j ooc Jesús kulnaj, ca jo'op' u ca'ansaj. 
15Le judíobo' jaka'an u yóolo'ob táan u ya'alico'ob: ¿Bix u yojéeltmail buca'aj 
ba'alo'ob le máaca' quex ma' xoocnaja'ani'? 
16Jesuse' tu núucaj ti'ob: In ca'ansaje' ma' in ti'ali' ba'ale' u ti'al le máax 
túuxteno'. 
17Wa yaan máax u káat u beet le ba'ax u káat Kue', bíin u kaj óolt wa ti' Ku cu 
taal in ca'ansaj wa chéen tu juunal in wóol quin t'aan. 
18Le máax cu t'aan chéen tu juunal u yóole', cu beetic chéen u ti'al ca tzi'iquic 
tumen máaco'ob, ba'ale' le máax cu beetic u tzi'iquil le máax túuxto', leti'e' cu 
ya'alic ba'al jaaj, yéetel mina'an tuus ti' leti'. 

19¿Ma' wa jaaj Moisés dzáa te'ex le a'almaj t'aano'? Cu dzo'ocole' mix jun túul 
ti' te'ex dzo'ocbesic le a'almaj t'aano'. ¿Ba'axten a káat a quiimsene'ex? 
20Le máaco'obo' tu núucajo'ob ti': Oca'an kaakas pixan ti' teech. ¿Máax u káat 
u quiimsech? 
21Jesuse' tu ya'alaj ti'ob: Tu yo'olal chéen jun p'éel ba'al tin beetaj ti' sábadoe', 
ca láaj ja'akal a wóole'ex. 
22Ba'ale' Moisese' tu dzaj ti' te'ex le súutkuptajo' (quex ma' leti' cáajsi', ba'ale' a 
úuchben láakale'ex); le o'olale' te'exe' ca súut kutique'ex jun túul chaan pale' 
quex ti' sábado. 
23Le beetique' u ti'al ma' u mamba'alcunta'al u ya'almaj t'aan Moisese' te'exe' ca 
súut kuptique'ex jun túul chaan pale' quex sábado, ¿ba'axten túun ca kuuxile'ex 
tin wéetel tumen tin dzáa toj óolal tuláacal u wíinclil jun túul máac ti' sábado? 
24Ma' a p'is óole'ex chéen tu yo'olal le ba'ax cu yila'al tu yóok cabil ba'alo'ob, 
ba'ale' p'is óolnene'ex yéetel toj tuucul. 

Jesuse' cu ya'alic tu'ux u taal 

25Dze'edzec túun ti' le máaxo'ob caja'ano'ob Jerusaleno' jo'op' u káatico'ob: ¿Ma' 
wa leti' le máax táan u caxta'al u ti'al quiimsbilo'? 
26Tumen táan u ca'ansaj tu táan caaj te'elo', cu dzo'ocole' mix máac a'alic 
mixba'al ti'. ¿Dzo'oc ta t'aan u kaj óoltic le jalach wíinico'obo' jach tu jaajil le 
máaca' leti' le Cristoo'? 
27Ba'ale' to'one'; c ojel tu'ux u taal lela', u jela'anile', le quéen taalac le Cristoo', 
mix máac cun ojéeltic tu'ux u taal. 
28Jesuse' táan u ca'ansaj te j kulnajo', ca tu ka'am a'alaj: ¡Bey túuno' a kaj 
óolene'ex yéetel a wojele'ex tu'ux in taal! Ba'ale' ma' taalaja'anen chéen tu 
juunal in wóoli', j taalen tumen túuxta'aben tumen jun túul máax chuca'an u 
yóol, le máaxa' te'exe' ma' a kaj óole'exi'. 
29Tene' in kaj óol, tumen leti' in taal, yéetel leti' túuxten. 

30Tu yóoltajo'ob túun u bis u kalo'ob, ba'ale' mix máac mache tumen ma' 
kuchuc u kiini'. 
31Ba'ale' ya'ab máaco'ob tu yocsaj u yóolo'ob ti', ca tu ya'alajo'ob: Le quéen 
taalac le Cristoo' ¿bin u ca'aj u beet asab ya'ab chíiculalo'ob ti' le cu beetic le 
máaca'? 

Le fariseobo' tu túuxtajo'ob palitzilo'ob u ti'al machic Jesús 

32Le fariseobo' tu yu'ubajo'ob ba'ax cu ya'alic le máaco'ob tu yo'olal Jesuso', ca 
tu nupuba'ob yéetel le u nuuctaquil le aj kiino'obo' ca tu túuxtajo'ob palitzilo'ob 
u ti'al machic Jesús. 
33Jesuse' tu ya'alaj túun ti'ob: Bin in ca'aj antal ta wéetele'ex chéen jun p'íit 
kiino'ob, cu dzo'ocole' yaan in suut ti' le máax túuxteno'. 
34Te'exe' bíin a caxtene'ex, ba'ale' ma' bíin wilene'exi', tumen ma' tu páajtal a 
bine'ex tac tu'ux quin bin. 
35Le judíob túuno' jo'op' u káatico'ob tu baatzilo'ob: ¿Tu'ux je'el u bin le máaca' 
u ti'al ma' c caxtique'? ¿Je'el wa u bin ti' le judíob t'i'it'paja'ano'ob ichil le 
griego'obo', u ti'al u ca'ansic le griego'obo'? 
36¿Ba'ax u káat u ya'al le tu ya'alaj to'ono': Bíin a caxtene'ex, ba'ale' ma' bíin a 
wilene'exi', tumen ma' tu páajtal a bine'ex tac tu'ux quin bin? 

U sayabilo'ob cuxa'an ja' 

37U dzo'oc kiin le kiinbesajo' lela' leti' u asab nojochil. Ti' le kiino' j wa'alaj 
Jesuse' ca tu ka'am a'alaj: Wa yaan máax ukaje', taalac ti' teen ca ukulnac. 
38Je'el bix cu ya'alic le Quili'ich Dzíibo' yaan u yantal u sayabilo'ob cuxa'an ja' 
tu pucsi'ikal le máax cu yocsaj óoltiqueno'. 
39Jesuse' tu yóoltaj u ya'al lelo', bíin u kamo'ob Quili'ich Pixan tuláacal le 
máaxo'ob cu yocsic u yóolo'ob ti' leti'e'. Tumen ma'ili' taalac le Quili'ich Pixano'; 
tumen Jesuse' ma' nojbe'encunta'aqui'. 

Le máaco'obo' cu jatzicuba'ob 

40Dze'edzec ti' le máaco'obo', le ca tu yu'ubajo'ob lela', tu ya'alajo'ob: Tu jaajile' 
le máaca' leti' le aj bóobat unaj u taalo'. 
41U láako'obe' tu ya'alajo'ob: Lela' leti' le Cristoo'. Ba'ale' u láako'obe' tu 
ya'alajo'ob: ¿Galilea wa bíin taalac le Cristoo'? 
42Le Quili'ich Dzíibo' cu ya'alique' le Cristoo' ti' u ch'i'ibal David bíin taalac 
yéetel Belén bíin síijic, tumen lela' u caajal David. 
43Bey túuno' le máaco'obo' tu jatzláantuba'ob tu yo'olal Jesús. 
44Yaan dze'edzec ti'obe' tu yóoltajo'ob u mach u biso'ob, ba'ale' mix máac beete. 

Le jalach wíinico'obo' ma' táan u yocsic u yóolo'ob ti' Jesús 

45Le palitzilo'obo' j suunajo'ob tac tu'ux yaan le fariseobo' yéetel u nuuctaquil 
le aj kiino'obo', lelo'oba' tu káat chi'ito'ob ti'ob: ¿Ba'axten ma' ta taase'exi'? 
46Le palitzilo'obo' tu núucajo'ob: Mix jun téen t'aanac mix máac je'el bix u t'aan 
le máaco'. 
47Le fariseobo' tu ya'alajo'ob túun ti'ob: ¿Tac te'ex dzo'oc a cha'ique'ex a 
tu'usule'ex? 
48¿Dzo'oc wa u yocsaj óolta'al tumen wa máax ti' le c nuuctaquilo'obo', wa ti' 
le fariseobo'? 
49Ba'ale' le máaco'oba', tumen ma' u kaj óolo'ob le a'almaj t'aano', yáanal loolob 
t'aan yano'ob. 
50Nicodemo' jun túul ti' le fariseobo' le máax j bin u yil Jesús yéetel áakabe', tu 
ya'alaj: 
51C a'almaj t'aane' cu ya'alique' ma' tu páajtal c xot kintic jun túul máac, wa ma' 
táanil kaabéet c u'uyic u ti'al c ojéeltic ba'ax u beetmaj. 
52Tu núucajo'ob túun ti': ¿Galileailech wa xan? Xakalt le Quili'ich Dzíibo'obo' 
ca a wila'e' mix jun túul aj bóobat taalaja'an ti' Galilea. 

Le nupkeban co'olelo' 

53Bey túuno' jujun túule' j bin tu yotoch. 

San Juan 8 

1Ba'ale' Jesuse' j bin tu pu'uquil Olivo'ob. 
2Ti' u jeel kiine le ca j sáaschaje', j suunaj kulnaj. Tuláacal le máaco'obo' tu 
nadzuba'ob ti', leti'e' j culaji' ca jo'op' u ca'ansico'ob. 
3U aj ca'anbesajilo'ob le a'almaj t'aano' yéetel le fariseobo' tu taasajo'ob jun túul 
co'olel j chu'uc tan u nup keban. Tu dzajo'ob chúumuc ti' le máaxo'ob yano'ob 
te'elo' 
4ca tu ya'alajo'ob ti' Jesús: aj ca'anbesaj, le co'olela' j chu'uc jach tu yorail táan 
u nup kebanchajal. 
5U ya'almaj t'aan Moisese' cu ya'alic to'on ca muruxtunta'ac le co'olelo'ob 
beyo'oba'. Teche' ¿Ba'ax ca wa'alic? 
6Lela' tu ya'alajo'ob táan u túuntico'ob u yóol, u ti'al ca yanac ba'ax o'olal u 
taquico'ob u pool. Jesuse' j chinlaj túun ca jo'op' u dzíib te j lu'umo' yéetel u 
yaal u kab. 
7Ba'ale' tumen láili' táan u káatico'ob ti'e', tu líiksaj u yiche' ca tu ya'alaj ti'ob: 
Je'el máacalmáac ti' te'ex mina'an u kebane', u ch'in u yáax tuunich tu yóokol. 
8Ca j chinlaj dzíib tu ca'a téen te j lu'umo'. 
9Ba'ale' leti'obe', le ca tu yu'ubajo'ob lela', lúub u yóolo'ob tumen tu tuclajo'ob 
ba'ax u beetmo'ob, ca jóoko'ob jujun túulil, cáajic yéetel u mas nuxibilo'ob. Le 
ca láaj jóoko'obe', Jesuse' j p'áat chéen tu juunal yéetel le co'olelo', máax 
wa'alacbal te'elo'. 
10Le ca tu líiksaj u yich Jesuse', mix máac u láak tu yilaj chéen le co'olelo' ca tu 
ya'alaj ti': Co'olel, ¿Tu'ux yano'ob le máaxo'ob cu taquico'ob a pool ca'acho'? 
¿Mix jun túul tu xot kintechi'? 
11Leti'e' tu ya'alaj ti': Ma', Yuumtzil, mix jun túul. Jesuse' tu ya'alaj túun ti': Mix 
teen quin xot kintiquech. Xeen ma' a suut kebanchajal. 

Jesús u sáasil yóokolcaab 

12Jesuse' t'aanaj tu ca'a téen yéetel le máaco'obo' ca tu ya'alaj ti'ob: Teen u sáasil 
yóokolcaab, le máax cu tzaypachtiquene' bíin yanac sáasil cu dzáic cuxtalo', 
yéetel mix bikin bíin máanac ti' éekjoch'e'enil. 
13Le fariseobo' tu ya'alajo'ob túun ti': Teche' táan a t'aan chéen ta wo'olal, a 
t'ane' mixba'al u biilal. 
14Jesuse' tu núucaj ti'ob: In t'ane' yaan ba'ax u biilal, quex teen ca in wa'al tin 
wo'olal. Tumen tene' in wojel tu'ux taalen yéetel tu'ux quin bin. Ba'ale' te'exe' 
ma' a wojele'ex tu'ux taalen mix tu'ux quin bin. 
15Te'exe' ca p'is óole'ex je'el bix u p'is óol yóokolcaabe'. Tene' ma' táan in p'is 
óoltic mix máac. 
16Ba'ale' wa quin p'is óole', tu beel quin in beete tumen ma' táan in p'is óol tin 
juunal, le Taata máax túuxteno' cu p'is óol jun múuch' tin wéetel. 
17Ti' a wa'almaj t'aane'exe' dzíiba'an wa ca'a túul jaajcunajo'ob cu ya'alico'ob 
jun p'éelili' ba'ale', unaj u yocsaj óolta'al ba'ax cu ya'alico'ob. 
18Ma'alob túun, tene' jun túulen ti' le jaajcunajo'ob tin wo'olalo', le Taata máax 
túuxteno' leti' le u láak jun túul jaajcunajo'. 
19Tu káat chi'ito'ob túun ti': ¿Tu'ux yaan a Taata? Jesuse' tu núucaj ti'ob: Te'exe' 
ma' a kaj óolene'exi', mix in Taata a kaj óole'ex. Wa ca kaj óoltene'exe', je'el xan 
a kaj óoltique'ex in Taatae'. 
20Jesuse' tu ya'alaj le ba'alo'oba' ca'aliquil táan u ca'ansaj te j kulnajo', tu'ux 
dza'an u nu'uculilo'ob siibalo'ob. Ba'ale' mix máac mache, tumen ma' kuchuc u 
kiinili'. 

Te tu'ux quin bino' te'exe' ma' tu páajtal a bine'exi' 

21Jesuse' tu ya'alaj ti'ob tu ca'a téen: Tene' táan in bin, te'ex túune' bíin a 
caxtene'ex, ba'ale' bíin quíimque'ex ichil a kebane'ex. Tumen te tu'ux quin bino' 
te'exe' ma' tu páajtal a bine'exi'. 
22Le judíobo' tu ya'alajo'ob túun: ¿Bin u ca'aj wa u quiimsubáa, le o'olal cu 
ya'alic: Te tu'ux quin bino' te'exe' ma' tu páajtal a bine'exi'? 

23Jesuse' tu ya'alaj ti'ob: Te'exe' cabalile'ex, tene' ca'analilen. Te'exe' 
yóokolcaabile'ex, ba'ale' tene' ma' yóokolcaabileni'. 
24Le o'olal tin wa'alaj ti' te'exe' bin quíimque'ex ichil a kebane'ex, tumen wa ma' 
ta wocsaj óoltique'ex wa teen le máaxen teno', bíin quíimque'ex ichil a 
kebane'ex. 
25Tu káatajo'ob túun ti': ¿Máaxech teech? Jesuse' tu núucaj ti'ob: Dzo'oc in 
wa'alic ti' te'ex tu yáax chuun. 
26Ya'ab ba'alo'ob yaan in wa'al yéetel in p'is óolt ta wo'olale'ex, ba'ale' le máax 
túuxteno' cu ya'alic ba'al jaaj. Le ba'alo'ob in wu'uymaj u ya'alic leti'o' le quin 
wa'alic ti' yóokolcaab. 
27Ba'ale' leti'obe' ma' tu na'atajo'ob wa tan u t'aan tu yo'olal le Taatao'. 
28Le o'olal tu ya'alaj ti'ob: Le quéen a líikese'ex u Paal Máaque', bíin túun a kaj 
óolte'ex máaxen teen. Bíin a wile'ex xan tu jaajil tene' ma' tin beetic mixba'al 
chéen tu juunal in wóolal. Ba'ale' quin wa'alic chéen le ba'ax tu ca'ansaj teen le 
Taatao'. 
29Tumen le máax túuxteno' ti' yaan tin wéetele'. In Taatae' ma' u p'atmajen tin 
juunali', tumen tene' mantadz quin beetic le ba'ax utz tu t'ano'. 
30Le ca tu ya'alaj Jesús lela', ya'ab máaxo'ob tu yocsaj u yóolo'ob ti'. 

U paalalo'ob Ku yéetel u palitzilo'ob le kebano' 

31Jesuse' tu ya'alaj túun ti' le judíob dzo'oc u yocsic u yóolo'ob ti'o': Wa ca 
p'áatale'ex ti' le ba'axo'ob quin wa'alic ti' te'exa', jach tu jaajile' te'exe' in aj 
canbale'ex. 
32Bíin a kaj óolte'ex le jaajo', le jaaj túuno' bíin u jáalkabte'ex. 
33Leti'obe' tu núucajo'ob ti': To'one' u ch'i'ibalo'on Abraham yéetel mix jun téen 
palitzilta'aco'on tumen mix máac. ¿Bix a wa'alic teech yaan c jáalkabta'al? 
34Jesuse' tu ya'alaj ti'ob: Tu jaajil tu jaajil quin wa'alic ti' te'ex, tuláacal máax 
cu kebanchajle' palitzilta'an tumen le kebano'. 

35Jun túul palitzile' ma' tu p'áatal mantadz ichil láaktzilo'ob. 
36Bey túuno' wa le Paal cu jáalkabtique'exe' jach tu jaajil jáalkabe'ex. 
37In wojel te'exe' u ch'i'ibale'ex Abraham, ba'ale' a káat a quiimsene'ex, tumen 
ma' táan a kamique'ex ba'ax quin wa'alic ti' te'ex. 
38Tene' quin wa'alic le ba'ax u ye'esmaj teen in Taatae', te'exe' ca beetique'ex le 
ba'ax cu ya'alic te'ex a taataexo'. 
39Leti'obe' tu núucajo'ob ti': C taatae' Abraham. Jesuse' tu ya'alaj ti'ob: Wa tu 
jaajil Abraham a taataexe', je'el a beetique'ex le ba'ax tu beetaj leti'o'. 
40Ba'ale', quex dzo'oc in wa'alic ti' te'ex le jaaj tu ca'ansaj teen Kuo', te'exe' a 
káat a quiimsene'ex. ¡Abrahame' mix jun téen tu beetaj ba'al beyo'! 
41Te'exe' ca beetique'ex le ba'ax cu beetic a taataexe'. Leti'ob túune' tu 
ya'alajo'ob ti': To'one', ma' síijo'on ti' nupkebani' jun túulili' taata yaan ti' to'on, 
lela' Ku. 
42Jesuse' tu ya'alaj túun ti'ob: Wa tu jaajil Ku a taataexe' je'el a 
yaabiltiquene'exe', tumen tene' taalaja'anen ti' Yuum Ku yéetel way yanene'. 
Ma' j taalen chéen tu juunal in wóolali' ba'ale' Ku túuxten. 
43¿Ba'axten ma' tu páajtal a na'atique'ex ba'ax quin wa'alic? Tumen ma' a káat 
a wu'uye'ex in ca'ansaji'. 
44Te'exe' u ti'ale'ex kasilba'al, tumen leti' a taataex. Le o'olale' a káat a beete'ex 
le ba'ax u káat leti'o'. Kasilba'ale' jun túul quiimsaj wíinic tu yáax chuun, Mix 
jun téen u ch'a'a u muuk ti' le jaajo', yéetel mix bikin cu ya'alic u jaajil. Le quéen 
tuusnaque' cu t'aan je'el bix leti'e', tumen leti'e' jun túul j tuus yéetel u taata le 
tuuso'. 
45Ba'ale' tumen táan in wa'alic u jaajile' te'exe' ma' ta wocsaj óoltiquene'ex. 
46¿Máax ti' te'ex cu páajtal u ye'esic wa yaan wa ba'ax kebanil ti' teen? Wa táan 
in wa'alic u jaajile' ¿Ba'axten ma' ta wocsaj óoltiquene'ex? 

47Le máax u ti'al Kue' cu yu'ubic u t'aan Ku. Te'exe' ma' a káat a wu'uye'ex u 
t'aani' tumen ma' u ti'ale'ex Kui'. 

Cristoe' yanji' táanil ti' Abraham 

48Le judíobo' tu ya'alajo'ob túun ti': Ti' u jaajil yano'on le ca t a'alaj samariailech 
yéetel yaan jun túul kaakas pixan ti' teech. 
49Jesuse' tu núucaj ti'ob: Mina'an mix jun túul kaakas pixan ti' teen. Ba'ax quin 
beetique' in tziquic in Taata, te'ex túune' ma' ta tziquiquene'ex. 
50Tene' ma' in káat ca a tziquiltene'exi', quex yaan máax u káat ca 
tziquilta'aquen, leti' xan cu p'is óol. 
51Tu jaajil tu jaajil quin wa'alic ti' te'ex, le máax cu dzáic u yóol ti' ba'ax quin 
wa'alique' mix bikin cun quíimil. 
52Le judíobo' tu núucajo'ob túun ti': Bejela' jach tu jaajil c ojel yaan jun túul 
kaakas pixan ti' teech. Abraham yéetel tuláacal le aj bóobato'obo' j quíimo'ob, 
ba'ale' teche' ca wa'alic: Le máax cu dzáic u yóol ti' ba'ax quin wa'alique' mix 
bikin cun quíimil. 
53¿Mas nojochech wa ti' c taata Abraham? leti'e' j quíimi, le aj bóobato'obo' j 
quíimo'ob xan. ¿Máaxech ca tuclicabáa? 
54Jesuse' tu núucaj ti'ob: Wa teen quin tzijquinbáa tin juunale' in tziquile' 
mixba'al u biilal. In Taata máax tziquiquen, le máax ca wa'alique'ex a Kue'exo'. 
55Ba'ale' te'exe' ma' a kaj óole'exi'. Tene' in kaj óol. Wa ca in wa'al ma' in kaj 
óole', táan in tuus je'el bix te'exe'. Ba'ale' tene' jach tu jaajil in kaj óol, yéetel 
quin dzáic in wóol ti' ba'ax cu ya'alic. 
56Abraham le a úuchben láake'exo', j qui'imacchaj u yóol tumen bin u ca'aj u 
yil in kiinil. Tu yilaj xan, ca j chu'up u pucsi'ikal yéetel qui'imac óolal. 
57Le judíobo' tu ya'alajo'ob túun ti' Jesús: Mina'an mix cincuenta a ja'abilo'ob 
¿cu dzo'ocole' ca wa'alic ta wila Abraham? 
58Jesuse' tu núucaj ti'ob: Tu jaajil tu jaajil quin wa'alic ti' te'ex, ma'ili' síijic 
Abrahame', yanili'en tene'. 

59Tu ch'a'ajo'ob tuunicho'ob túun u ti'al u ch'inico'ob Jesús, ba'ale' leti'e' tu 
baluba'e' ca jóok ti' le kulnajo'. Ca j máan chúumuc ti'obe', ca j bini'. 

San Juan 9 

Jesuse' cu dzáic u paacat jun túul máac ch'óop síijic 

1Ca'aliquil táan u máan Jesuse' tu yilaj jun túul máac ch'óop síijic. 
2U aj ca'anbesajo'ob túune' tu káat chi'ito'ob ti': Aj ca'anbesaj ¿Ba'axten ch'óop 
síijic le máaca'? ¿Tu yo'olal u keban u taataob, wa tu yo'olal u keban leti'? 
3Jesuse' tu núucaj ti'ob: Ma' tu yo'olal u kebani' mix tu yo'olal u keban u 
taataobi'. Ba'ale' j úuch lela' u ti'al ca chíicbesa'ac ti' leti'e' le ba'ax cu páajtal u 
beetic Kue'. 
4Ca'aliquil yéetel kiine', tene' yaan in beetic u meyaj le máax túuxteno', tumen 
táan u taal le áakabo' quéen p'áatac mix máac cu páajtal u meyaj. 
5Ca'aliquil ti' yanen way yóokolcaabe', teen u sáasil yóokolcaab. 
6Cu dzo'ocol u ya'alic lela', Jesuse' j túubnaj lu'um, ca tu beetaj jun p'íit luk 
yéetel le túubo', ca tu ji'ikabtaj tu yich le ch'óopo'. 
7Ca tu ya'alaj ti': Xeen a p'o'abáa tu cúuchil u ja'il Siloé, jun p'éel kaaba' u káat 
u ya'ale' Túuxta'an. Le ch'óopo' j bini' ca tu p'o'ojubáa; le ca suunaje' cu páajtal 
u paacat. 
8Le caja'ano'ob naadzo' yéetel le máaxo'ob u yilmajo'ob ch'óope tu ya'alajo'ob: 
¿Ma' wa leti' le máax cu cutal ca'ach u káat siibalo'obe'? 
9Yaan dze'edzec cu ya'alique': Bey leti'. U láako'obe' cu ya'alico'obe': Ma' leti'i, 
ba'ale' chica'an ti'. Ba'ale' le máaco' tu ya'alaj: Bey, leti'en. 
10Ca tu káatajo'ob ti': ¿Bix yanil cu páajtal a paacat? 
11Leti'e' tu núucaj: Le máac Jesús u kaaba'e' tu beetaj luk, ca tu ji'ikabtaj tin 
wich ca tu ya'alaj teen: Xeen tu cúuchil u ja'il Siloé ca a p'o'abáa. J binen túun, 
le ca tin p'o'inbae' ca j páatji' in paacat. 
12Káata'ab túun ti': ¿Tu'ux yaan le máaco'? Leti'e' tu ya'alaj ti'ob: Ma' in wojeli'. 

Le fariseobo' cu kático'ob u chi'le máac ch'óop ca'acho' 

13J bisa'ab túun le máac ch'óop ca'acho' tu táan le fariseobo'. 
14Ba'ale' le kiin tu beetaj le luk ca tu dzáa u toj óolal le j ch'óopo' ti' u kiinil 
sábado. 
15Tu ca'a káato'ob túun le fariseob ti' le máaco' bix yanil cu páajtal u paacat. 
Leti'e' tu ya'alaj ti'ob: tu dzáa luk tin wicho'ob ca tin p'o'inbáa, bejela'e' quin 
paacat. 
16Dze'edzec túun ti' le fariseobo' tu ya'alajo'ob: Le máac tu beetaj lela' ma' ti' Ku 
taalaja'ani, tumen ma' tu kiinbesic sábadoi. Ba'ale' u láako'obe' tu ya'alajo'ob: 
¿Bix je'el u páajtal u beetic le nucuch chíiculalo'ob wa jun túul keban máac? 
Ca yanji' jatzlantáambail ichilo'ob. 
17Ca tu ca'a káato'ob ti' le máac ch'óop ca'acho': ¿Teche', ba'ax ca wa'alic tu 
yo'olal le máac tu dzaj ti' teech u sáasil a wicho'? Leti'e' tu ya'alaj: Tene' quin 
wa'alique' jun túul aj bóobat. 
18Ba'ale' le judíobo' ma' u káat u yocsaj óolto'ob wa tu jaajil ch'óop síijic le 
máaco' yéetel cu páajtal u paacat bejela'e', ca tu t'anajo'ob u taataob le máac 
ch'óop ca'acho' 
19ca tu káat chi'ito'ob ti'ob: ¿Leti' wa le a paal ca wa'alique'ex ch'óop síijica? 
¿Bix yanil cu páajtal u paacat bejela'e'? 
20Le taatatzilo'obo' tu núucajo'ob: To'one; c ojel c paal lela' yéetel ch'óop síijic, 
21ba'ale' ma' c ojel bix yanil cu páajtal u paacat bejela'e', mix c ojel máax dzac 
u yichi'. Káate'ex ti', dzo'oc u nojoch máactal, leti' je'el u páajtal u ya'alic te'exe'. 
22U taataobe' tu ya'alajo'ob lela' tumen sajaco'ob, Tumen le judíobo' dzo'oc u 
múuch' tucultico'obe' u jóoksico'ob ti' le sinagogao' je'el máax ca u ya'al Jesús 
le Cristoo'. 
23Le o'olale' u taataobe' tu ya'alajo'ob: Káate'ex ti', tumen dzo'oc u nojoch 
máactal. 

24Le judíob túuno' tu ca'a t'aano'ob le máac ch'óop ca'acho' ca tu ya'alajo'ob ti': 
A'al to'on u jaajil tu táan Ku, to'one' c ojel j keban le máaco'. 
25Leti' túune' tu núucaj ti'ob: Tene' ma' in wojel wa j kebani' wa ma'. Chéen jun 
p'éel ba'al in wojel tene' ch'óopen ca'achi, bejela'e' quin paacat. 
26Tu káatajo'ob ti' tu ca'a téen: ¿Ba'ax tu beetaj teech? ¿Bix tu beetil u ti'al u 
dzáic teech u sáasil a wich? 
27Tu núucaj ti'ob: Dzo'oc in wa'alic ti' te'ex, ba'ale' ma' ta wóoltaj a wu'uye'exi'; 
¿Ba'ax teen a káate'ex ca in wa'al tu ca'a téen? ¿A káate'ex xan a beetaba'ex u 
aj canbalo'ob? 
28Tu loolob t'antajo'ob túun ca tu ya'a'lajo'ob ti': Teche' u aj canbalech le 
máaco', ba'ale' to'one' u aj canbalo'on Moisés. 
29To'one' c ojel Kue' t'aanaj yéetel Moisés, ba'ale' lela' mix c ojel tu'uxili'. 
30Le máac túuno' tu núucaj ti'ob: ¡Jach jela'an le ba'ax ca wa'alique'exa'! te'exe' 
ma' a wojele'ex tu'uxili', cu dzo'ocole' ti' tene' tu dzáa in paacat. 
31jach ma'alob c ojlil Kue' ma' tu yu'ubic le j keban máaco'obo', chéen cu yu'ubic 
le máaxo'ob tziquico' yéetel cu beetico'ob ba'ax u káati'. 
32Ti' buca'aj kiin cáajac yóokolcaabe' mix jun téen u'uya'ac u dza'abal u sáasil 
u paacat jun túul máac ch'óop síijic. 
33Wa le máac ma' taalaja'an ti' Kua', mixba'al je'el u páajtal u beetique'. 
34Tu ya'alajo'ob túun ti': Teche' síijech chuupech yéetel keban. Cu dzo'ocole' ¿A 
káat a ca'anso'on? Ca tu jóokeso'ob ti' le Sinagogao'. 

Máaco'ob ch'óopo'ob ti' u pixano'ob 

35Jesuse' tu yojéeltaj dzo'oc u jóokesa'al le máac ch'óop ca'acho', ca j bin u 
caxante ca tu ya'alaj ti': ¿Ca wocsic a wóol ti' u Paal Ku? 
36Le máaco' tu ya'alaj ti': Yuumtzil, a'alten máaxi', u ti'al ca in woques in wóol 
ti'. 
37Jesuse' tu núucaj ti': Dzo'oc a wilic, leti' le máax cu t'aan ta wéetela'. 

38Le máac túuno' tu ya'alaj ti': Yuumtzil, quin wocsic in wóol ti', ca j xolaj tu 
táan Jesús. 
39Cu dzo'ocole' Jesuse' tu ya'alaj: Tene' taalen ti' le yóokolcaaba' u ti'al ca p'is 
óolta'ac máaco'ob, u ti'al ca paacatnaco'ob le ch'óopo'obo', yéetel u ti'al ca 
ch'óopaco'ob le cu paacato'obo'. 
40Dze'edzec túun ti' le fariseob yano'ob tu yicnale', le ca tu yu'ubajo'ob lela', tu 
káato'ob ti': ¿Tac wa to'on ch'óopo'on beya'? 
41Jesuse' tu núucaj ti'ob: Wa ch'óope'exe' bejela'a' mina'an a cuche'ex tu yo'olal 
a kebane'exe'. Ba'ale', tumen ca wa'alique'ex ca paacate'exe' yaan a si'ipile'ex. 

San Juan 10 

U queet t'aanil u cúuhcil tu'ux cu ka'ala'al j tamano'ob 

1Tu jaajil, tu jaajil, quin wa'alic ti' te'ex, le máax ma' tu yocol tu jool najil tu'ux 
cu ka'alal j tamano'obe', ba'ale' cu yocol táanxel tu'uxe', jun túul j ocol yéetel 
loolob máac. 
2Ba'ale' le máax cu yocol tu jool najile' leti' le máax canantic le j tamano'obo'. 
3Le j canan jool najo' cu je'ic le jool naj ti'o' u ti'al ca ococ, bey xan le j 
tamano'obo' cu kaj óoltico'ob u t'aan. Cu t'anic u j tamano'ob yéetel u kaaba'ob 
u ti'al u jóokesico'ob. 
4Cu dzo'ocol u jóokesic tuláacal u j tamano'obe' cu xíimbal táanil ti'ob; le j 
tamano'obo' cu bino'ob tu paach tumen u kaj óolo'ob u t'aan. 
5Ba'ale' ma' tu bino'ob tu paach jun túul máac ma' u kaj óolo'obi'; ba'ax cu 
beetico'obe' cu púudzulo'ob ti', tumen ma' u kaj óolo'ob u t'aan yaanal máaqui'. 
6Jesuse' tu ya'alaj ti'ob le queet t'aana', ba'ale' leti'obe' ma' tu na'atajo'ob ba'ax 
tu jo'oltaj u ya'ali'. 

Jesús le ma'alob aj canan tamano' 

7Jesuse' tu ca'a a'alaj ti'ob túun: Tu jaajil, tu jaajil quin wa'alic ti' te'ex: Teen le 
jool naj tu'ux cu yocol le j tamano'obo'. 

8tuláacal le j taalo'ob táanil ti' tene' j oocolo'ob yéetel loolob máaco'ob, ba'ale' 
ma' u'uya'ab u t'aano'ob tumen le j tamano'obo'. 
9Teen le jool najo'; le máax cu yocol ti' tene' bíin to'ococ, yéetel bíin béeychajac 
je'el bix jun túul j taman cu yocol yéetel cu jóokol u ti'al u caxtic u janal. 
10Le j oocolo' chéen cu taal u ti'al oocol, quiimsaj yéetel xu'ulsaj, ba'ale' tene' 
taalaja'anen u ti'al ca yanac cuxtal ti'ob, cuxtal ca jach ya'abac ti'ob. 
11Teen le ma'alob aj canan tamano'. Le ma'alob aj canan tamano' cu dzáic u 
cuxtal tu yo'olal u j tamano'ob. 
12Ba'ale' le máax cu meyaj chéen tu yo'olal le bo'olalo', le quéen u yil u taal le 
kaakas ba'alche'o' cu p'atic le j tamano'obo' u ti'al u púudzul, tumen ma' leti' le 
aj canan tamano' yéetel le j tamano'obo' ma' u ti'ali'. Bey túuno' le kaakas 
ba'alche'o' cu jáanpaytic yéetel cu t'i'it'besic le j tamano'obo'. 
13Le máaca' cu púudzul tumen chéen cu meyaj tu yo'olal le bo'olalo', u ti'al 
leti'e' mixba'al le j tamano'obo'. 
14Teen le ma'alob aj canan tamano'. In kaj óol in tamano'ob, le in ti'alo'obo' u 
kaj óoleno'ob xan, 
15je'el bix in Taata u kaj óoleno', yéetel in kaj óol in Taatao'. Tene' quin dzáic 
in cuxtal tu yo'olal le j tamano'obo'. 
16Yaan teen xan u láak j tamano'ob mina'ano'ob ti' le cúuchila': yaan in 
taasico'ob xan. Leti'obe' yaan u yu'ubico'ob in t'aan, yaan u yantal jun p'éelili' 
u múuch'ul j tamano'ob yéetel jun túulili' aj canan taman. 
17Le Taatao' u yaamaen tumen quin dzáic in cuxtal u ti'al in kamic tu ca'a téen. 
18Mix máac cu lukesic in cuxtal ba'ale' teen dzáic tu juunal in wóolal. Yaan teen 
páajtalil in dzáic bey xan yaan teen páajtalil u ti'al in kamic tu ca'a téen. Bey 
tu ya'aljilac teen in Taata. 
19Le judíobo' le ca tu yu'ubajo'ob le t'aano'oba' tu jatzuba'ob tu ca'a téen. 

20Ya'ab ichilo'obe' tu ya'alajo'ob: Yaan jun túul kaakas pixan ti' yéetel choco u 
pool. ¿Ba'axten ca wu'uyique'ex u t'aan? 
21Ba'ale' u láako'obe' tu ya'alajo'ob: Mix máac ca yanac jun túul kaakas pixan 
ti' cu páajtal u t'aan beya'. ¿Cu páajtal wa jun túul kaakas pixan u dzáic u paacat 
le ch'óopo'obo'? 

Le judíobo' cu cúulpaachcuntico'ob Jesús 

22U kiinilo'ob que'elil, táan túun u kiinbesa'al Jerusalene' u kiinil cáajic u 
kulta'al Yuum Ku te j kulnajo'. 
23Táan u xíimbal Jesús te j kulnajo' ti' u Portalil Salomón 
24ca bakpachta'ab tumen le judíobo' ca tu káat chi'ito'ob ti': ¿Tac ba'ax kiin can 
a p'ato'on yéetel ca'a p'éel óolal? Wa teech le Cristoo' a'al to'on tu jaajil a wóol 
jun puli'. 
25Jesuse' tu núucaj ti'ob: Dzo'oc in wa'alic ti' te'ex, ba'ale' ma' ta wocsaj 
óolte'exi'. Le meyajo'ob quin beetic tu yo'olal u páajtalil in Taatae' jach sáasil u 
t'aano'ob tin wo'olal. 
26Ba'ale' te'exe' ma' ta wocsaj óolale'ex tumen ma' in j tamane'exi', je'el bix tin 
wa'alaj te'exo'. 
27In tamano'obe' cu kaj óoltico'ob in t'aan, tene' in kaj óolo'ob yéetel cu taalo'ob 
tin paach. 
28Teen dzáic cuxtal mina'an u xuul ti'ob, mix bikin bíin quíimico'ob, yéetel ma' 
bíin jáanpayta'aco'ob tin kab tumen mix máaqui'. 
29Dza'ano'ob ti' teen tumen in Taata, leti'e' mas nojoch ti' tuláacal, mix máac cu 
páajtal u jáanpaytico'ob tu kab leti'. 
30Teen yéetel le Taatao' jun túulili'on. 
31Le judíobo' tu ch'a'ajo'ob tuunich tu ca'a téen u ti'al u muruxtuntico'ob Jesús. 

32Jesuse' tu ya'alaj túun ti'ob: Dzo'oc in beetic ya'ab ba'alo'ob ma'alobtac ta 
táane'ex yéetel u páajtalil in Taata. ¿Tu yo'olal máacalmáac ti' le ba'alo'ob can 
a muruxtuntene'exo'? 
33Le judíobo' tu núucajo'ob ti': Ma' táan c muruxtuntiquech tu yo'olal mix jun 
p'éel ma'alob ba'al a beetmaj, ba'ale' tumen dzo'oc a wa'alic ba'al ti' Yuum Ku. 
Teche' chéen jun túul máaquech, ba'ale' táan a beetcabáa Kuil. 
34Jesuse' tu ya'alaj túun ti'ob: Ti' a wa'almaj t'aane'exe' dzíiba'ane' Kue' tu 
ya'alaj: Te'exe' kue'ex. 
35C ojel ma' tu páajtal u mixba'alcunta'al ba'ax cu ya'alic le Quili'ich Dzíibo'obo'; 
Kue' tu ya'alaj kuo'ob le máaxo'ob tu kamajo'ob u t'aano'. 
36Wa Ku tu jun páaycunten ca tu túuxtajen yóokolcaabe', ¿bix je'el u páajtal a 
wa'alique'ex táan in wa'alic ba'al ti' Ku tumen tin wa'alaj: Tene' u Paalen Ku? 
37Wa ma' tin beetic le ba'alo'ob cu beetic in Taatae' ma' a wocsaj óoltiquene'ex. 
38Ba'ale' wa táan in beetique', quex ma' a wocsaj óoltiquene'exe' ocsaj óolte'ex 
le ba'alo'ob quin beetico', u ti'al ca a wojéelte'ex jun puli'e' le Taatao' ti' yaan ti' 
tene', yéetel tene' ti' yanen ti' le Taatao'. 
39Tu yóoltajo'ob tu ca'a téen u mach u biso'ob, ba'ale' Jesuse' púudz ti'ob. 
40Jesuse' j suunaj túun tu lakin u áalcab ja'il Jordán ca j p'at te'elo', ti' le cúuchil 
tu'ux dza'ab ocja' tumen Juano'. 
41Ya'abcach máaco'ob bin ilic ca tu ya'alajo'ob: Tu jaajile' quex Juan ma' tu 
beetaj mix jun p'éel nojoch chíiculale', jaaj tuláacal ba'ax tu ya'alaj tu yo'olal le 
máaca'. 
42Ya'ab máaco'ob tu yocsaj óolto'ob Jesús ti' le cúuchilo'. 

San Juan 11 

U quíimil Lázaro 

1Yanji; jun túul máac koja'ane' u kaaba'e' Lázaro, Betaniail. Betaniae' u caajal 
María yéetel Marta u quiic. 

2María, u yíidzin Lázaroe', leti' le máax tu láalaj qui'iboc aceite tu yooc 
Yuumtzile' ca tu tiquincuntaj yéetel u tzo'otzel u pool. 
3Bey túuno' le u yíidzino'oba' tu túuxtajo'ob a'albil ti' Jesús: Yuumtzil le máax 
a yaamae' koja'an. 
4Jesuse' le ca tu yu'ubaje' tu ya'alaj: Le koja'anila' ma' u ti'al quíimili', chéen u 
ti'al u chíicbesa'al u nojbe'enil Ku, bey xan u ti'al u chíicbesa'al u nojbe'enil u 
Paal Ku. 
5Jesuse', quex jach u yaamaj Marta, María u yíidzin yéetel Lázaroe', 
6le ca j a'ala'ab ti' koja'an Lazaroe' j p'at u láak ca'a p'éel kiin te tu'ux yaan 
ca'acho'. 
7Cu dzo'ocole' tu ya'alaj ti' u aj canbalo'ob: Co'one'ex Judea tu ca'a téen. 
8Le aj canbalo'obo' tu ya'alajo'ob ti': aj ca'anbesaj, ma' úuche' u judíolo'ob le 
cúuchilo' tu yóoltajo'ob u muruxtuntecho'ob, ¿táan wa túun a bin tu ca'a téen 
te'elo'? 
9Jesuse' tu ya'alaj ti'ob: ¿Ma' wa doce u yorailo'ob jun p'éel kiini'? Wa jun túul 
máac cu xíimbal yéetel kiine', ma' tu t'óochpajal, tumen cu yilic u sáasil le 
yóokolcaaba'. 
10Ba'ale' wa jun túul máac cu xíimbal yéetel áakabe' cu t'óochpajal tumen 
mina'an sáasil ti'. 
11Cu dzo'ocole' tu ya'alaj Jesús ti'ob: C amigo Lázaroe' táan u wenel, ba'ale' bin 
in ca'aj in wajse. 
12Le aj canbalo'ob túuno' tu ya'alajo'ob ti': Yuumtzil, wa táan u wenele', u káat 
u ya'ale' táan u ma'alobtal. 
13Ba'ale' Jesuse' tu yóoltaj u ya'ale' dzo'oc u quíimil Lázaro; u aj canbalo'obe' tu 
tuclajo'obe' táan u t'aan tu yo'olal le wenel u ti'al je'elelo'. 
14Jesuse' tu ya'alaj túun ti'ob jach t'áalcab: Lazaroe' dzo'oc u quíimil. 

15Cu qui'imactal in wóol tumen ma' anjien te'elo', tumen beyo' utz a ti'al te'ex, 
u ti'al ca ocsaj óolnaque'ex. Ba'ale' co'one'ex tu yicnal. 
16Tomase' le máax cu ya'ala'al Dídimo ti'e' tu ya'alaj ti' le u láak aj canbalo'obo': 
Co'one'ex tac to'on u ti'al c much' quíimil tu yéetel. 

Jesue' leti' le caapúut cuxtalo' yéetel le cuxtalo' 

17Le ca j kuch Jesuse' tu yilaj dzo'oc can p'éel kiin mu'ucuc Lázaro. 
18Betaniae' naadz yanil ti' Jerusalén, míin jun p'íit maanlil ti' táancoch lúub. 
19Ya'ab ti' le judíobo' j bino'ob u xíimbalto'ob Marta yéetel María u ti'al u 
qui'imaccunsic u yóolo'ob tu yo'olal quíimic u sucu'uno'ob. 
20Le ca tu yojéeltaj Marta táan u kuchul Jesuse', jóok u kame, ba'ale' Mariae' j 
p'áat ich naj. 
21Martae' tu ya'alaj ti' Jesús: Yuumtzil wa ca yanaquech waye', ma' tu quíimil 
ca'ach in sucu'une'. 
22Ba'ale' tene' in wojel je'el u dzáic teech Ku je'el ba'alac ca c káat ti'e'. 
23Jesuse' tu ya'alaj ti': A sucu'une' yaan u ca'a cuxtal. 
24Martae' tu ya'alaj ti': Bey, tene' in wojel yaan u ca'a cuxtal le quéen caapúut 
cuxlac le quimeno'ob ti' u dzo'oc kiino'. 
25Jesuse' tu ya'alaj túun ti': Teen leti' le caapúut cuxtalo' yéetel le cuxtalo'. Le 
máax cu yocsic u yóol ti' tene' quex quíimique', yaan u cuxtal, 
26Bey xan tuláacal le máax cuxa'an yéetel cu yocsic u yóol ti' tene' mix bikin 
cun quíimil. ¿Ca wocsaj óoltic lela'? 
27Leti'e' tu ya'alaj ti': Bey, Yuumtzil, tene' quin wocsaj óoltic teech leti' le 
Cristoo', u Paal Ku, máax yaan u taal yóokolcaab. 

Jesuse' cu yokol tu tzéel u mucnal Lázaro 

28Cu dzo'ocol u ya'alic lela' Martae' bin u t'aan María u yíidzin, ca tu x mucul 
a'alaj ti': Le aj ca'anbesajo' wayane' yéetel tu túuxtaj t'anbilech. 
29Le ca tu yu'ubaj lela' tu séeblaquil j líik Mariae' ca j bin u yil Jesús. 

30Jesuse' ma'ili' ococ ich caaje', ti' yaan te j cúuchil tu'ux ila'ab tumen Martae'. 
31Le judíob yano'ob ti' le najo', máaxo'ob táan u qui'imaccunsico'ob u yóol 
Mariae' le ca tu yilajo'ob u líikil yéetel u séeb jóokole', j bino'ob tu paach, tumen 
tu tuclajo'obe' táan u bin te j mucnal u ti'al u yokol te'elo'. 
32Mariae' le ca j kuch tu'ux yaan Jesuse' tu yilaje' ca j xolaj tu ni' yooc ca tu 
ya'alaj ti': Yuumtzil, wa ca yanaquech waye' ma' tu quíimil ca'ach in sucu'une'. 
33Le ca tu yilaj Jesús táan u yokol María pa'ate' yéetel le judíob j taalo'ob tu 
paacho', j okomchaj u yóol ca j péecnaj u yóol u pucsi'ikal. 
34Tu káataj túun ti'ob: ¿Tu'ux ta muque'ex? Ca j a'ala'ab ti': Yuumtzil, co'oten a 
wile. 
35Ca j okolnaj Jesús. 
36Le judíobo' tu ya'alajo'ob túun: Il a wile'ex buca'aj u yaabiltmail. 
37Ba'ale' dze'edzec ti'obe' tu ya'alajo'ob: Lela' leti' máax tu dzáa u paacat le 
ch'óopo' ¿ma' páatji' wa u beetic wa ba'ax u ti'al ma' u quíimil Lázaroi'? 

Bix caapúut cuxtquinta'abic Lázaro 

38Jesuse' jach péecnaj u yóol tu ca'a téen, ca j náadz te j mucnalo'. Lela' jun 
p'éel áactun maca'an u jool yéetel jun p'éel tuunich. 
39Jesuse' tu ya'alaj: Lukese'ex le tuunicho'. Martae' u yíidzin le quimeno' tu 
ya'alaj: Yuumtzil, dzo'oc u tu'utal u boc, tumen dzo'oc can p'éel kiin mu'ucuc. 
40Ba'ale' Jesuse' tu ya'alaj ti': ¿Ma' wa tin wa'alaj teche' wa ca wocsaj óolale' 
yaan a wilic u nojbe'enil Ku? 
41Lukesa'ab túun le tuunicho'. Jesuse' tu líikesaj u yich ca'an ca tu ya'alaj: In 
Yuum, quin dzáic teech nib óolal tumen dzo'oc a wu'uyiquen. 
42Tene' in wojel mantadz ca wu'uyiquen, ba'ale' tin wa'alaj lela' u ti'al u yutzil 
le máaco'ob yano'ob waya', u ti'al ca u ocsaj óolto'ob teech túuxten 
43Cu dzo'ocol u ya'alic lela', ca tu ka'am a'alaj: ¡Lázaro, jóoken te'elo'! 

44Le quimeno' jóoki, kaxa'antac u kabo'ob bey xan u yooco'ob yéetel u tzíitzilal 
nooko'ob, to'an xan u yich yéetel jun p'éel nook. Jesuse' tu ya'alaj ti'ob: 
Wach'e'ex ca cha'ex u bin. 

Cu múuch' tuculta'al u quiimsa'al Jesús 
(Mt 26.1-5; Mc 14.1-2; Lc 22.1-2) 

45Yéetel lela', ya'ab ti' le judíob binja'ano'ob u láakinto'ob Mariae' le ca tu 
yilajo'ob ba'ax tu beetaj Jesuse' tu yocsaj u yóolo'ob ti'. 
46Ba'ale' dze'edzec ti'obe' bin u yilo'ob le fariseobo' ca tu tzicbalto'ob ti'ob ba'ax 
tu beetaj Jesús. 
47Le fariseob túuno' yéetel u nuuctaquil le aj kiino'obo' much'lajo'ob yéetel u 
nuuctaquil le caajo' ca tu ya'alajo'ob: ¿Ba'ax bin c beete'? Le máaca táan u beetic 
ya'ab noj chíiculalo'ob. 
48Wa c p'atic beyo', tuláacal cun u yoques u yóol ti', bíin taalac túun u 
nuuctaquil le romano'obo' u ti'al u xu'ulso'ob c kulnaj bey xan c caajal. 
49Ba'ale' jun túul ti' leti'obe', Caifás u kaaba'e', máax u nojochil le aj kiino'ob ti' 
le ja'abo', tu ya'alaj ti'ob: Te'exe' ma' a wojele'ex mixba'ali', 
50mix táan a wilque'ex wa ma'alob c ti'al to'on ca quíimic jun túulili' máac tu 
yo'olal le caajo' que ca xu'ulsa'ac tuláacal le caajo'. 
51Ba'ale' Caifase' ma' tu ya'alaj lela' chéen tu juunal u yóoli', ba'ale' tumen leti' 
u nojochil le aj kiino'ob ti' le ja'abo' Ku dzáa tu tuucule' ca u ya'al yaan u quíimil 
Jesús tu yo'olal le judíobo'. 
52Ma' chéen tu yo'olal le judíobo', ba'ale' u ti'al u much'quintic xan tuláacal u 
paalalo'ob Ku t'i'it'paja'ano'obo'. 
53Bey túuno', ti' le kiino' u nuuctaquil le judíobo' ca tu múuch' tucultico'ob bix 
cun u quíimso'ob Jesús. 
54Le o'olale' Jesuse' jáaw u máan tu táan caaj ichil le judíobo', ba'ale' jóok ti' u 
lu'umil Judea ca j bin ti' jun p'éel cúuchil naadz te x tocoy lu'umo', ti' jun p'éel 
caaj Efraín u kaaba'. Ti' j p'áat yéetel u aj canbalo'obi'. 

55Nadz yanil u kiinil u kiinbesa'al u Pascua le judíobo'. Ya'ab máaco'ob ti' le 
caajo'obo' j bino'ob tac Jerusalén u ti'al le x p'o'obáilo' ma'ili' cáajac le Pascuao'. 
56Jo'op' túun u caxtico'ob Jesús. Ti' yano'ob kulnaje' ca tu káatajo'ob tu 
baatzilo'ob: ¿Bix ca tucultique'ex? ¿Je'el u taal ti' le kiinbesajo' wa ma'? 
57Le fariseob yéetel u nuuctaquil le aj kiino'obo' u ya'almajo'ob wa yaan máax 
u yojel tu'ux yaan Jesuse' u ya'ale, u ti'al ca ma'achac kalbil. 

San Juan 12 

Cu ji'ikabta'al Jesús tumen jun túul co'olel 
(Mt 26.6-13; Mc 14.3-9) 

1Seis kiin u bin u kuchul le Pascuao' ca j bin Jesús Betania tu'ux caja'an Lázaro 
le máax caapúut cuxquinta'ab tumen Jesús ti' le quimeno'obo'. 
2Te'elo' j beeta'ab jun p'éel janal u ti'al u tzi'iquil Jesús. Martae' táan u táan 
óoltic le janalo', Lazaroe' jun túul ti' le máaxo'ob culucbalo'ob janal yéetel 
Jesuso'. 
3Mariae' tu taasaj túun míin táancoch litro qui'iboc aceite qui'ibocquinta'an 
chéen yéetel u nicte'il nardo, jach ya'ab u tojol, ca tu ji'ikabtaj tu yooc Jesús ca 
tu tiquincuntaj yéetel u tzo'otzel u pool. Tuláacal le najo' chu'up yéetel u 
qui'iboquil le aceiteo'. 
4Judas Iscariotee', u paal Simón, le máax jun túul ti' u aj canbalo'ob Jesuse' 
yéetel le máax cun kubique', tu ya'alaj túun: 
5¿Ba'axten ma' j co'on le qui'iboc aceitea' u ti'al ca dza'abac ti' óotzilo'ob? tumen 
je'el u tojoltic trecientos denariose'. 
6Judase' tu ya'alaj lela', ma' tumen jach cu táan óoltic le óotzilo'obo', ba'ale' 
tumen j oocol, tumen leti' dza'an u canant le taakino' ba'ale' cu yoclic le ba'ax 
cu dza'abalo'. 
7Jesuse' tu ya'alaj túun ti: p'ate, tumen u ta'acmaj lela' u ti'al u kiinil in mu'ucul. 
8Mantadz cun yantal óotzilo'ob ta wéetele'ex, ba'ale' tene' ma' mantadz quin 
wantal ta wéetele'exi'. 

Cu múuch' tuculta'al u quiimsa'al Lázaro 

9Ya'ab ti' le judíobo' j kuch u yojéelto'ob ti' yaan Jesús Betaniae' ca j bino'ob 
te'elo', ma' chéen u ti'al u yilico'ob Jesusi', ba'ale' u ti'al u yilico'ob xan Lázaro, 
máax caapúut cuxquinta'ab tumen Jesús ti' le quimeno'obo'. 
10U nuuctaquil le aj kiino'obo' tu múuch' tucultajo'ob túun u quiimsico'ob tac 
Lázaro 
11tumen tu yo'olale' ya'ab ti' le judíobo' táan u tzelcuba'ob ti' le aj kiino'obo' u 
ti'al u yocsaj óoltico'ob Jesús. 

Jesuse' cu yocol Jerusalén 
(Mt 21.1-11; Mc 11.1-11; Lc 19.28-40) 

12Ya'ab máaco'ob binja'ano'ob Jerusalén u ti'al u kiinbesajil le Pascuao'. Tu jeel 
kiine' tu yojéeltajo'ob yaan u kuchul Jesús ti' le caajo'. 
13Tu ch'a'ajo'ob u le' xa'an ca jóoko'ob u kamo'ob Jesús táan u ka'am a'alico'ob: 
¡Hosanna! ¡Qui'iqui' t'anta'ac máax cu taal tu kaaba' Yuumtzil! ¡Qui'iqui' 
t'anta'ac u ajaw israel! 
14Jesuse' tu yilaj jun túul burroe' ca tu nat'aj, je'el bix cu ya'alic le Quili'ich 
Dzíibo': 
15Ma' a sajactal, u caajil Sión; je'el túuna' táan u taal a Ajaw, culucbal yóokol 
jun túul burro. 
16Ti' le kiino; u aj canbalo'obe' ma' tu na'atajo'ob le ba'alo'oba', ba'ale' cu 
dzo'ocol u nojbe'encunta'al Jesuse', ka'aj ti'ob dzíiba'an tuláacal le ba'alo'ob tu 
yo'olala', yéetel bey xan úuchic ti'. 
17Le máaco'ob yano'ob ca'ach yéetel Jesús le ca tu t'anaj Lázaro ti' le mucnalo' 
yéetel ca tu caapúut cuxquintajo', táan u tzicbaltico'ob le ba'ax tu yilajo'obo'. 
18Le o'olale' le máaco'obo' jóoko'ob u yilo'ob Jesús, tumen tu yojéeltajo'ob le 
nojoch chíiculal tu beetajo'. 
19Le fariseob túuno' tu ya'alajo'ob tu baatzilo'ob: Il a wile'ex, ma' táan u páajtal 
u beeta'al mixba'al. Ile'ex tuláacal yóokolcaab táan u bin tu paach. 

Dze'edzec griego'ob cu caxtico'ob Jesús 

20Ichil le máaco'ob j bino'ob Jerusalén u ti'al kultaj ti' le kiinbesajo', yaan 
dze'edzec griego'obi'. 
21Lelo'oba' tu nadzuba'ob ti' Felipe, máax Betsaidail tu lu'umil Galileae', ca tu 
káat óoltajo'ob táan u ya'alico'ob ti': Dzuul to'one' j káat c il Jesús. 
22Felipe j bine' ca tu ya'alaj ti' Andrés. Ca j bino'ob tu ca'a túulilo'ob u 
tzicbalto'ob ti' Jesús. 
23Jesuse' tu ya'alaj túun ti'ob: Dzo'oc u kuchul u yorail cun nojbe'encunta'al u 
Paal Máac. 
24Tu jaajil tu jaajil, quin wa'alic ti' te'ex, wa jun p'éel u neek trigo ma' tu lúubul 
lu'um u ti'al ca quíimique', cu p'áatal láili' chéen jun p'éel neeke', ba'ale' wa cu 
quíimile' ya'ab u yich cu dzáic. 
25Le máax cu yaabiltic u cuxtale' bíin u sate, ba'ale' le máax cu p'ectic u cuxtal 
way ti' le yóokolcaaba', cu canantic u ti'al cuxtal mina'an u xuul. 
26Wa yaan máax u káat u meyajtene' u tzaypachten. Je'el tu'uxac ca yanaquene' 
ti' cun yantal xan le máax cu meyajtiqueno'. Wa yaan máax cu meyajtiquene' 
yaan u tzi'iquil tumen in Taata. 

Jesuse' cu ya'alic bix cun quíimil 

27Beora' péecnaja'an in wóol. ¿Ba'ax túun quin in wa'ale? ¿Yaan wa in wa'alic: 
In Yuum, toquen ti' le ba'ax cun úuchul tena'? Ba'ale' taalaja'anen u ti'al lela'. 
28In Yuum, nojbe'encunt a kaaba'. U'uya'ab túun jun p'éel t'aan te j ca'ano' táan 
u ya'alic: Dzo'oc in nojbe'encuntic yéetel yaan in nojbe'encuntic tu ca'a téen. 
29Le máaco'ob yano'ob te'elo' le ca tu yu'ubajo'obe' yaan tu ya'alaje' cháac 
quíilbanaji, u láako'obe' tu ya'alajo'obe': Jun túul ángel t'ane. 
30Jesuse' tu ya'alaj túun ti'ob: Ma' tin wo'olal j u'uya'ab le t'aana', ba'ale' ta 
wo'olale'ex. 
31Beora' u yorail le quéen p'is óolta'ac yóokolcaaba', beora' yaan u tojolch'inta'al 
le máax cu tusbel way yóokolcaabe'. 

32Le quéen líikesa'aquen tu yóokol le lu'uma', yaan in taasic tuláacal máac ti' 
teen. 
33Yéetel lela' táan u dzáic na'ata'al bix cun quíimil. 
34Le máaco'obo' tu núucajo'ob ti': C u'uymaj u xo'ocol ti' le a'almaj t'aano' leti' 
le Cristoo' yaan u cuxtal mantadz. ¿Bix túun a wa'alic teech yaan u líikesa'al u 
Paal Máac? ¿Máax le u Paal Máaca'? 
35Jesuse' tu ya'alaj ti'ob: Chéen jun p'íit kiin cun yantal le sáasil ichile'exo'. 
Xíimbanene'ex túun ca'aliquil yaan ti' te'ex le sáasila', u ti'al ma' u yáakabchajal 
te'ex, tumen le máax cu máan ti' le éekjoch'e'enilo' ma' u yojel tu'ux cu bini'. 
36Ocsaj óolte'ex le sáasilo' ca'aliquil ti' yaan ta wéetele'exe', u ti'al ca 
beetchajque'ex u paalale'ex sáasil. Cu dzo'ocol u ya'alic le ba'alo'oba' Jesuse' j 
bini ca tu ta'acajubáa ti'ob. 

Ba'axten le judíobo' ma' tu yocsaj óolto'ob Jesusi' 

37Quex tu beetaj Jesús ya'abcach nojoch chíiculalo'ob tu táano'obe', ma' tu 
yocsaj u yóolo'ob ti'i', 
38tumen yanchaj u dzo'ocpajal le ba'ax tu dzíibtaj aj bóobat Isaías: Yuumtzil, 
¿Máax dzo'oc u yocsaj óoltic c tze'ec? ¿Ti' máax dzo'oc u ye'esic Yuumtzil u 
páajtalil? 
39Bey túuno' ma' páatji' u yocsaj óolalo'obi', tumen Isaiase' tu dzíibtaj xan: 
40Beeta'abo'ob ch'óopo'ob yéetel chich u pucsi'ikalo'ob tumen Ku, u ti'al ma' u 
paacato'ob yéetel u yicho'ob, mix ca u na'ato'ob yéetel u pucsi'ikalo'ob, mix u 
suuto'ob ti' teen u ti'al ca in dzáa u toj óolalo'ob. 
41Isaiase' tu ya'alaj lela' tumen tu yilaj u qui'ichquelemil Jesús yéetel t'aanaj tu 
yo'olal leti'. 
42Quex beya', ya'ab ti' le judíobo' tu yocsaj u yóolo'ob ti' Jesús, tac dze'edzec ti' 
le u nuuctaquilo'obo', ba'ale' ma' tu ya'alajo'ob tu táan máaco'obi', tumen 
sajacchajo'ob ti' le fariseobo', u ti'al ma' u jóokesa'alo'ob ti' le sinagogao'. 

43Tumen mas utz tu t'ano'ob le tziquil cu dzáic máaco'obo' ti' le tziquil cu dzáic 
Kuo'. 

U t'aano'ob Jesús bíin u p'is óolt máaco'ob 

44Jesuse' ka'am tu ya'aljilac ti'ob: Le máax cu yocsic u yóol ti' tene' ma' táan u 
yocsic u yóol chéen ti' teen ba'ale' tac ti' le Taata máax túuxteno'. 
45Le máax cu yilquene' cu yilic xan le máax túuxteno'. 
46Teen le sáasilo' j taalen way yóokolcaabe' u ti'al tuláacal le máax cu yocsic u 
yóol ti' tene' ma' u p'áatal ti' éekjoch'e'enil. 
47Ba'ale' wa yaan máax cu yu'ubic in t'aan ba'ale' ma' tu dzo'obesique', ma' teen 
máax cun xot kintiqui', tumen tene' ma' taalaja'anen u ti'al in xot kint 
yóokolcaabi', ba'ale' u ti'al in toque. 
48Le máax ma' tu kamiquene' yéetel ma' tu dzo'ocbesic in t'aano'obe', yaan máax 
xot kintic: Le máax cun xot kintic tu dzo'oc kiino' leti' le in t'aano'ob dzo'oc in 
wa'alico'. 
49Tumen tene' ma' tu juunal in wóolal quin t'aani', le Taata máax túuxteno' u 
ya'almaj teen ba'ax unaj in wa'alic yéetel ba'ax unaj in ca'ansic. 
50In wojel xan u ya'almaj t'aan in Taatae' u ti'al cuxtal mina'an u xuul. Bey 
túuno' le ba'ax quin wa'alica' quin wa'alic je'el bix u ya'almaj teen in Taatae'. 

San Juan 13 

Jesuse' cu p'o'ic u yooc u aj canbalo'ob 

1Lela' leti' le kiin cu taal táanil ti' u kiinbesajil le Pascuao'. Jesuse' u yojel dzo'oc 
u kuchul u kiinil u p'atic le yóokolcaaba' u ti'al u bin ti' le Taatao'. Je'el bix tu 
yaabiltaj le máaxo'ob u ti'alo'ob yano'ob way yóokolcaaba', tu yaabiltajo'ob tac 
tu xuul. 
2Jesús yéetel u aj canbalo'obe' culucbalo'ob janal. Kasilba'ale' dzo'oc u yocsic 
tu pucsi'ikal Judas Iscariote, u paal Simón, u tuuculil u kubic Jesús. 
3Jesuse' u yojel dza'an tuláacal páajtalil ti' tumen u Taata u yojel xan ti' Ku 
taalaja'an, yéetel ti' Ku cu bin. 

4J líik túun ti' le mayacche'o', tu pitaj jun yáal u nooke' ca tu kaxnaktubáa 
yéetel jun p'éel x cho'obol ja'. 
5Tu dzáa ja' ti' jun p'éel cáat kate' ca jo'op' u p'o'ic u yooc u aj canbalo'ob yéetel 
u tiquincuntic yéetel le x cho'obol ja' u kaxnaktmajo'. 
6Le ca tu yóoltaj u p'o'o u yooc Simón Pedroe', lela' tu ya'alaj ti': Yuumtzil 
¿Teech p'o'ic in wooc? 
7Jesuse' tu núucaj ti': Bejela'e' ma' ta na'atic ba'ax quin beetic, ba'ale' cu 
dzo'ocole' yaan a na'atic. 
8Ba'ale' Pedroe' tu ya'alaj ti': Mixbikin bíin a p'o'o in wooc. Jesuse' tu núucaj ti': 
Wa ma' tin p'o'ic a wooque' mixba'al yaan a wil tin wéetel. 
9Simón Pedroe' tu ya'alaj ti': Yuumtzil, wa beyo', ma' chéen in wooqui', p'o'o 
tac in kab bey xan in pool. 
10Jesuse' tu ya'alaj ti': Le máax dzo'oc u yichquile', chéen kaabéet u p'o'ic u 
yooc, tumen láaj p'o'an. Te'exe' p'o'ane'ex quex ma' tuláacale'exi'. 
11Tu ya'alaj: Ma' p'o'ane'ex tuláacale'exi', tumen u yojel máax cun kubic. 
12Cu dzo'ocol u p'o'oic u yooco'obe' Jesuse' tu ca'a búuquintaj u nooke', culaj tu 
ca'a téen ti' le mayacche'o' ca tu ya'alaj ti'ob: ¿Ca na'atique'ex ba'ax dzo'oc in 
beetic ti' te'exa'? 
13Te'exe' ca wa'alique'ex teen aj ca'anbesaj yéetel Yuumtzil, u jaajil ba'ax ca 
wa'alique'ex tumen leti'en. 
14Bey túuno', wa teen quex aj ca'anbesajen yéetel Yuumtzilen dzo'oc in p'o'ic a 
wooque'exe', bey xan te'ex unaj a p'o'ic a wooque'ex ta baatzile'ex. 
15Tumen dzo'oc in we'esic te'ex bix u beeta'al, u ti'al ca a beete'ex je'el bix dzo'oc 
in beetic ti' te'exo'. 
16Tu jaajil, tu jaajil quin wa'alic ti' te'ex mix jun túul palitzil mas nojoch ti' u 
dzuulil, yéetel mix jun túul j túuchi'il mas nojoch ti' le máax túuchi'ito'. 

17Wa ca na'atique'ex le ba'alo'oba' yéetel ca beetique'exe', yaan u yantal te'ex 
qui'imac óolal. 
18Ma' táan in t'aan tu yo'olal tuláaclile'ex. Tene' in wojel máaxo'ob in yéeymaj. 
Ba'ale' yaan u dzo'ocpajal ba'ax cu ya'alic le Quili'ich Dzíibo': Le máax cu janal 
tin wéetele', dzo'oc u suticubáa tin contra. 
19Táan in wa'alic te'ex ma'ili' úuchuque'; lela' beyo' le quéen úuchuque' ca 
wocsaj óolte'exe' tene' teen. 
20Tu jaajil tu jaajil quin wa'alic ti' te'ex, le máax cu kamiquene' cu kamic máax 
túuxten. 

Jesuse' cu ya'alic Judas cun kubic 
(Mt 26.20-25; Mc 14.17-21; Lc 22.21-23) 

21Cu dzo'ocol u ya'alic lela' Jesuse' jach péecnaj u yóol tac tu taamil u pucsi'ikal 
ca tu ya'alaj jach t'áalcab: Tu jaajil, tu jaajil quin wa'alic ti' te'ex, jun túul ti' 
te'exe' cun kubiquen. 
22U aj canbalo'ob túune' jo'op' u pacticuba'ob tu baatzilo'ob, tumen ma' u 
yojelo'ob máax o'olalil tu ya'alaj lela'. 
23Jun túul ti' le aj canbalo'obo', le máax jach yaabilta'an tumen Jesuse', culucbal 
janal tu tzéel Jesús. 
24Simón pedroe' tu béech'kabtaj u ti'al ca u káat ti' Jesús máax o'olalil tu ya'alaj 
lela'. 
25Leti' túune' tu jach nadzubáa ti' Jesuse' ca tu káataj ti': Yuumtzil ¿Máaxi'? 
26Jesuse' tu núucaj ti': Bin in ca'aj in ch'ul jun xet' waaj, ti' le máax quin in dzáe' 
leti'. Bey túuno' tu ch'ulaj jun xet' waaje' ca tu dzaj ti' Judas Iscariote, u paal 
Simón. 
27Le ca tu kamaj Judas le waajo', tu séeblaquil ooc Satanás tu pucsi'ikal, Jesuse' 
tu ya'alaj túun ti': Le ba'ax can a beeto', beet séeba'an. 
28Ba'ale' mix jun túul ti' le máaxo'ob culucbalo'ob janal tu na'ataj ba'axten tu 
ya'alaj ti' lela'. 

29Tumen Judase' leti' máax canantic u bolsail le taakino'; le o'olale' yaan tu 
tucultajo'obe' táan u ya'ala'al ti' tumen Jesuse' ca u man wa ba'ax kaabéet u ti'al 
le kiinbesajo', wa ca u dzáa dze'edzec taakin ti' le óotzilo'obo'. 
30Judase', cu dzo'ocol u kamic le waajo', jóoki'. Dzo'oc u yáakabtal. 

Le tumben a'almaj t'aano' 

31Cu dzo'ocol u jóokol Judase', Jesuse' tu ya'alaj ti'ob: Beora' cu chíicpajal u 
nojbe'enil u Paal Máac, yéetel u nojbe'enil Kue' cu chíicpajal ti' leti'. 
32Wa u Paal Máac cu ye'esic u nojbe'enil Junab Kue', Ku túune' yaan u ye'esic 
u nojbe'enil u Paal Máac, yéetel séeba'an cun u beetil. 
33In paalale'ex, chéen dze'edzec kiino'ob mas quin wantal ta wéetele'ex. Te'exe' 
yaan a caxtiquene'ex, ba'ale' je'el bix tin wa'alaj ti' le judíobo' quin wa'alic ti' 
te'ex beora': Ma' tu páajtal a taale'ex te tu'ux quin bino'. 
34Quin dzáic ti' te'ex le túumben a'almaj t'aana': Yaabiltaba'ex ta baatzile'ex. 
Je'el bix in yaabiltma'exe' te'exe' unaj a yaabiltcaba'ex ta baatzile'ex. 
35Wa ca yaabiltcaba'ex ta baatzile'exe' tuláacal yóokolcaab cun u kaj óolte' 
te'exe' in aj canbale'ex. 

Jesuse' cu ya'alic yaan u cúulpachcunta'al tumen Pedro 
(Mt 26.31-35; Mc 14.27-31; Lc 22.31-34) 

36Simón Pedroe' tu káat chi'itaj ti' Jesús: Yuumtzil ¿Tu'ux ca bin? Jesuse' tu 
núucaj ti': Tu'ux quin bine' ma' tu páajtal a taal tin paach beora', ba'ale' cu 
dzo'ocole' yaan a taal tin paach. 
37Pedroe' tu ya'alaj túun ti': Yuumtzil, ¿ba'axten ma' tu páajtal in taal ta paach 
beora'? Chuca'an in wóol in dzáa in cuxtal ta wo'olal. 
38Jesuse' tu núucaj ti': ¿Tu jaajil chuca'an a wóol a dzáa a cuxtal tin wo'olal? 
Tu jaajil, tu jaajil quin wa'alic ti' teech, ma'ili' kaaynac le t'eelo' quéen a wa'al 
óox téen ma' a kaj óoleni'. 

San Juan 14 

Jesús u bejil ti' le Taatao' 

1Ma' u jach sa'atal a wóole'ex. A wocsmaj a wóole'ex ti' Kue' ocs a wóole'ex xan 
ti' teen. 
2Tu yotoch in Taatae' yaan ya'abcach cúuchilo'ob tu'ux cu yúuchul cajtal. Wa 
ma' bey anilo', tene' dzo'oc in wa'alic ti' te'exe'. Bey túuno' bin in ca'aj in nu'uct 
jun p'éel cúuchil a ti'al te'ex. 
3Cu dzo'ocol in bin yéetel in nu'uctic te'ex jun p'éel cúuchile' yaan in suut tu 
ca'a téen u ti'al ca in bise'ex tin wéetel, u ti'al ca yanaque'ex ti' le cúuchil tu'ux 
quin wantal teno'. 
4Te'exe' a wojele'ex tu'ux quin bin yéetel a wojele'ex u bejil. 
5Tomase' tu ya'alaj ti': Yuumtzil, ma' c ojel tu'ux ca bini' ¿Bix je'el u páajtal c 
ojéeltic u bejile'? 
6Jesuse' tu núucaj ti': Teen le bejo', teen le jaajo' yéetel teen le cuxtalo'. Chéen 
tin wo'olale' cu páajtal u taal máac ti' le Taatao'. 
7Wa ca kaj óoltiquene'exe' bey xan ca kaj óoltique'ex in Taata. Beora' dzo'oc a 
kaj óoltique'ex tumen táan a wilique'ex. 
8Felipe' tu ya'alaj túun ti': Yuumtzil, e'es to'on le taatáo, yéetel lelo' cu 
qui'imactal c óol. 
9Jesuse' tu núucaj ti': Felipe, buca'aj kiin yanaquen ta wéetele'ex ¿ma' páatac 
wa a kaj óoltiqueni'? Le máax cu yilquen tene' cu yilic le Taatao', ¿Ba'axten 
túun ca káatic teen ca in we'es te'ex le Taatao'? 
10¿Ma' ta wocsaj óoltic wa ti' yanen ti' le Taatao' Yéetel le Taatao' ti' yaan ti' 
tene'? Le ba'alo'ob quin wa'alic ti' te'exa' ma' táan in wa'alic tu juunal in wóoli'. 
Le Taata cuxa'an teno', leti' máax cu meyaj. 
11Ocsaj óolte'ex tene' ti' yanen ti' le Taatao' bey xan le Taatao' ti' yaan ti' tene'. 
Wa ma' ta wocsaj óoltique'ex lela', ocsaj óoltene'ex tu yo'olal ba'ax quin beetic. 
12Tu jaajil, tu jaajil quin wa'alic ti' te'ex, le máax ocsaj óoltiquene' yaan u beetic 
xan le ba'alo'ob quin beetico', ba'alo'ob mas nuuctac cun u beete, tumen tene' 
táan in bin tu'ux yaan le Taatao'. 

13Tuláacal ba'ax ca a káate'ex tin kaaba'e' bíin in beete, u ti'al ca e'esa'ac u 
nojbe'enil le Taatao' tumen le Paalo'. 
14Tene' bíin in beet je'el ba'alac ca káate'ex tin kaaba'e'. 

Jesuse' cu ya'alaic yaan u túuxtic le Quili'ich Pixano' 

15Wa a yaabiltmaene'exe' dzo'ocbese'ex in wa'almaj t'aano'ob. 
16Teen túune' yaan in káat óoltic ti' le Taatao' ca u túuxt ti' te'ex u láak máax 
áantique'ex yéetel u dzáic a wóole'ex, u ti'al ca yanac mantadz ta wéetele'ex: 
17u Pixanil le jaajo', le máaxo'ob yóokolcaabilo'obo' ma' tu páajtal u kamico'ob, 
tumen ma' tu yilico'ob mix u kaj óolo'obi'. Ba'ale' te'exe' a kaj óole'ex tumen 
leti'e' ti' yaan ta wéetele'ex yéetel yaan u p'áatal mantadz ti' te'ex. 
18Ma' táan in xúump'attique'ex. Yaan in suut u ti'al c yanaquen ta wéetele'ex. 
19Ichil jun p'íit kiine' ma' tin ilbil tumen máaco'ob, ba'ale' te'exe' yaan a 
wiliquene'ex; tumen cuxa'anen tene', te'exe' yaan a cuxtale'ex xan. 
20Ti' le kiino; te'exe' yaan a kaj óoltique'ex tene' ti' yanen ti' in Taatae', te'exe' 
ti' yane'ex ti' tene' yéetel tene' ti' yanen ti' te'exe'. 
21Le máax u yojel yéetel cu dzo'ocbesic in wa'almaj t'aano'obe' táan u ye'esic 
jach tu jaajil u yaamaen. In Taatae' yaan u yaabiltic le máax u yaamaene', teen 
xane' yaan in yaabiltic yéetel yaan in we'esiquimbáa ti'. 
22Judas ma' Iscarioteil tu ya'alaj ti': Yuumtzil ¿Ba'axten can a we'esabáa ti' to'on, 
ba'ale' ma' ti' u máaquilo'ob yóokolcaabi'? 
23Jesuse' tu núucaj ti': Le máax u yaabiltmaene' cu dzo'ocbesic ba'ax quin 
wa'alic. Bíin yaabilta'ac tumen in Taata, in Taata yéetel tene' bíin taalaco'on 
cuxtal tu yéetel. 
24Le máax ma' u yaabiltmaene' ma' tu dzo'ocbesic ba'ax quin wa'alic. Le t'aan 
ca wu'uyque'exa' ma' in ti'ali', u ti'al le Taata máax túuxteno'. 
25Táan in wa'alic te'ex tuláacal le ba'alo'oba' ca'aliquil ti' yanen ta wéetele'exe'. 

26Ba'ale' le Quili'ich Pixan cun u túuxt le Taata tin kaaba'o', u ti'al ca u yáante'ex 
yéetel u dzáic a wóole'exe', leti' cun u ca'ans te'ex tuláacal ba'al, yéetel yaan u 
ka'ajsic te'ex tuláacal le ba'alo'ob dzo'oc in wa'alic te'exo'. 
27Táan in bin, p'áatene'ex ich jéedzel. In jéedzel quin dzáic ti' te'ex. Ba'ale' ma' 
táan in dzáic je'el bix cu dzáic jéedzel le máaxo'ob yóokolcaabilo'. Ma' u sa'atal 
a wóole'ex mix a sajactale'ex. 
28Dzo'oc a wu'uyique'ex in wa'alic táan in bin yéetel yaan in suut u ti'al ca 
yanaquen ta wéetele'ex tu ca'a téen. Wa tu jaajil a yaabiltmaene'exe' dzo'oc 
ca'ach u qui'imactal a wóole'ex le ca ta wojéeltaje'ex táan in bin ti' le Taatao', 
tumen leti'e' mas nojoch ti' teen. 
29Táan in wa'alic te'ex lela' ma'ili' úuchuque', beyo' le quéen úuchuque' ca 
wocsaj óolte'ex. 
30Ma' ya'ab t'aan quin in beet ta wéetele'exi, tumen táan u taal le máax cu tusbel 
way yóokolcaabe', quex mina'an mix jun p'íit páajtalil ti' tin wóokol. 
31Bey unaj, u ti'al ca u yojéelt yóokolcaabe' tene' in yaabiltmaj le Taatao' yéetel 
táan in beetic le ba'ax tu ya'alaj ca in beeto'. Líikene'ex. Co'one'ex lukul waye'. 

San Juan 15 

Jun cúul uva yéetel u kabo'ob 

1Tene' leti' le jun cúul jaajil uvao, in Taatae' leti' le máax canantic le pakalo'. 
2je'el máacalmáac ti' in kabo'ob ma' tu yichanquile' cu lukesic; ba'ale' cu p'éep'ic 
u kaasil le in kabo'ob cu yichanquilo'obo', u ti'al ca mas ya'abac u yich. 
3Te'exe' lukesa'an a kaasile'ex tu yo'olal le ca'ansajo'ob in dzaamaj te'exo'. 
4P'áatac mantadz a nupmaba'ex ti' teen, je'el bix teen in nupminbáa mantadz 
ta wéetele'exe'. U kab jun cúul che'e ma' tu páajtal u yichanquil tu juunal wa 
ma' u nupmubáa mantadz ti' u che'il, bey xan te'ex ma' tu páajtal a dzáique'ex 
ich wa ma' a nupmaba'ex mantadz ti' teen. 
5Teen leti' le jun cúul che'o', te'exe' u kabo'ob. Le máax cu p'áatal mantadz u 
nupmubáa ti' tene' bey xan teen in nupminbáa tu yéetele', jach ya'ab u 



2497 

 

Biblia Maya 
© 1992, Sociedades Bíblicas Unidas. 

 

 
 

 

yichanquil, tumen mixba'al cu páajtal a beetique'ex wa jun páay yanile'ex ti' 
teen. 
6Le máax ma' tu p'áatal mantadz u nupmubáa ti' tene', yaan u pu'ulul táancab 
yéetel yaan u tijil, je'el bix u kabo'ob le che' cu mo'olol u ti'al ca tóoca'ac ti' 
káako'. 
7Wa te'ex ca p'áatale'ex mantadz a nupmaba'ex ti' tene', bey xan in ca'ansajo'ob 
ca p'áataco'ob ti' te'exe', je'el ba'alac ca a káate'exe' yaan u dza'abal ti' te'ex. 
8In Taatae' nojoch tziiquil cu kamic le quéen a dza'ex ya'ab ich, tumen beyo' ca 
béeychajle'ex tu jaajil in aj canbale'ex. 
9Tene' in yaabiltma'ex bey je'el bix u yaabiltma'en le Taatao'. P'áatene'ex túun 
ti' in yaacunaj. 
10Wa ca dzo'ocbesique'ex in wa'almaj t'aano'obe' bíin p'áataque'ex ti' in 
yaacunaj, je'el bix teen quin dzo'ocbesic u ya'almaj t'aan in Taatae' yéetel 
p'aatlen ti' u yaacunaj. 
11Tene' táan in t'aan ta wéetele'ex beya' u ti'al ca yanac in qui'imac óolal ti' te'ex 
yéetel u ti'al ca chúucpajac a qui'imac óolale'ex. 
12In wa'almaj t'aane' leti' lela': Yaabiltaba'ex ta baatzile'ex, je'el bix in 
yaabiltma'exe'. 
13U mas nojochil yaacunaj cu páajtal u yantal ti' jun túul máaque' leti' lela': u 
dzáic u cuxtal tu yo'olal u amigo'ob. 
14Te'exe' in amigoex wa ca beetique'ex le ba'ax quin wa'alic te'exo'. 
15Ma' táan in wa'alic wa palitzile'ex, tumen le palitzilo' ma' u yojel ba'ax cu 
beetic u dzuulili'. Táan in wa'alic te'exe' in amigoex, tumen dzo'oc in dzáic a 
wojéelte'ex tuláacal ba'ax tu ya'alaj teen in Taata. 
16Ma' te'ex ta yéeyajene'exi', teen tin yéeyaje'ex ca tin kubentaj te'ex ca 
xi'ique'ex u ti'al ca a dza'ex ya'ab ich yéetel ca p'áatac mantadz a wiche'ex. Bey 
túuno' le Taatao' je'el u dzáic te'ex tuláacal ba'ax ca a káate'ex ti' tin kaaba'e'. 

17Le ba'ax quin wa'alic ti' te'exa' leti' lela' yabiltaba'ex ta baatzile'ex. 
Jesús yéetel le máaxo'ob u ti'alo'obo' p'ectano'ob tumen yóokolcaab. 

18Wa yóokolcaab cu p'ectique'exe' ojéelte'exe' teen táanil tu p'ectajen. 
19Wa te'ex yóokolcaabile'exe', u máaquilo'ob yóokolcaabe' je'el u 
yaabiltique'exe' je'el bix u yaabiltico'ob le máaxo'ob u ti'alo'obo'. Ba'ale' tene' 
tin yéeyaje'ex ti' ichil u máaquilo'ob yóokolcaab, le o'olale' yóokolcaabe' u 
p'ecmajex, tumen ma' yóokolcaabile'exi'. 
20Ka'ajac te'ex le ba'ax tin wa'alaj ti' te'exo': Mix jun túul palitzil mas nojoch ti' 
u dzuulil. Wa teen tu ch'a'apachteno'obe' bey xan te'ex yaan a 
ch'a'apachta'ale'ex; wa tu dzo'ocbeso'ob in ca'ansaje' bey xan yaan u 
dzo'ocbesico'ob a ca'ansaje'ex. 
21Tuláacal lela' yaan u beeta'al ti' te'ex tin wo'olal tumen ma' u kaj óolo'ob máax 
túuxteni'. 
22Ma' bíin yanac ca'ach u si'ipilo'ob wa ma' in taal ca'ach in t'aano'obi'. Ba'ale' 
beora' mixba'al yaan u ya'alo'ob tu yo'olal u kebano'ob, 
23tumen le máaxo'ob u p'ecmajeno'obe' u p'ecmajo'ob xan in Taata. 
24Ma' bíin yanac ca'ach u si'ipilo'ob wa ma' in beetic ichilo'ob ba'alo'ob mix jun 
láak máac beetmail. Dzo'oc u yilico'ob le ba'alo'oba', cu dzo'ocole' quex beyo' u 
p'ecmajeno'ob yéetel u p'ecmajo'ob xan in Taata. 
25Ba'ale' le ba'alo'oba' cu yúuchul tumen ka'ana'an ca dzo'ocpajac le t'aano'ob 
dzíiba'an ti' u ya'almaj t'aano'obo': Tu p'ectajeno'ob quex mina'an ba'ax o'olal. 
26Ba'ale' le quéen taalac le máax cun u yáante'exo' yéetel cun u dzáa a 
wóole'exo', u Pixanil le jaajo' le máax bíin in túuxt te'exo', le máax ti' le Taata 
u taalo' leti' cun t'aan tin wo'olal. 
27Te'ex xane' yaan a táane'ex tin wo'olal, tumen yanji'ex tin wéetel tu yáax 
chuun. 

San Juan 16 

1Quin wa'alic ti' te'ex le ba'alo'oba' u ti'al ma' u lúubul a wóole'ex. 
2Yaan a jóoksa'ale'ex ti' le sinagogaobo', yéetel bíin kuchuc u kiinil le quéen 
quíimsa'aque'ex tumen wa máaxe' bíin u tucult táan u meyajtic Ku beyo'. 
3Lela' yaan u beetico'ob tumen ma' u kaj óolto'ob mix le Taatao' mix teen. 
4Quin wa'alic ti' te'ex lela', u ti'al beyo', le quéen úuchuque' ca ka'ajac te'ex 
dzo'oc in wa'alic ti' te'ex. 

Ba'ax cu beetix Quili'ich Pixan 

Lela' ma' tin wa'alaj ti' te'ex tu yáax chuni' tumen ti' yaanen ca'ach ta 
wéetele'exe'. 
5Ba'ale' beora' táan in bin u ti'al in wantal yéetel máax túuxten, ba'ale' mix jun 
túul ti' te'ex cu katic teen tu'ux quin bin; 
6chéen dzo'oc u okomtal a wóole'ex tumen tin wa'alaj ti' te'ex le ba'alo'oba'. 
7Tene' quin wa'alic ti' te'ex u jaajil, asab ma'alob a ti'al te'ex ca xi'iquen. Tumen 
wa ma' tin bine' ma' túun taal u ti'al antal ta wéetele'ex le máax áantique'ex 
yéetel cu dzáic a wóole'exo', ba'ale' wa quin bine' yaan in túuxtic. 
8Le quéen taalaque' yaan u beetic u kaj óoltic u máaquilo'ob yóokolcaabe' yaan 
u kebano'ob, yaan xan jun p'éel ma'alob bej, yéetel Ku xan cun p'is óoltico'ob. 
9Leti'obe' j kebano'ob tumen ma' táan u yocsaj óoltiqueno'ob. 
10Yaan u kaj óoltico'ob máacalmáac le ma'alob bejo' tumen tene' táan in bin tac 
tu'ux yaan le Taatao', yéetel ma' bíin a wilene'exi'. 
11Yéetel yaan u kaj óoltico'ob u p'is óolal Ku tumen dzo'oc u xot kinta'al le máax 
cu tusbel way yóokolcaaba'. 
12Ya'ab u láak ba'alo'ob yaan u ti'al in wa'al te'ex, ba'ale' ma' táan u páajtal a 
na'atique'ex beora'. 
13Le quéen taalac u Pixan le jaajo' leti' cun ca'ansic te'ex tuláacal le jaajo', tumen 
ma' túun t'aan tu juunal yóol, ba'ale' yaan u ya'alic tuláacal le ba'ax cun u 
yu'ube' yéetel yaan u beetic a wojéeltique'ex tuláacal le ba'alo'ob bíin úuchuco'. 

14Leti'e' yaan u nojbe'encuntiquen tumen yaan u kamic ba'ax in ti'ale', u ti'al u 
dzáic a wojéelte'ex. 
15Tuláacal ba'ax yaan ti' le Taatao' in ti'al xan, le o'olal tin wa'alaj yaan u kamic 
le Pixan ba'ax in ti'alo' u ti'al u dzáic a wojéelte'ex. 

Le yaayaj óolalo' yaan u suut qui'imac óolalil 

16Ichil jun p'íit kiine' ma' bíin a wilene'exi', ba'ale' le quéen máanac u láak jun 
p'íit kiine' bíin a wilene'ex tu ca'a téen, tumen tene' táan in bin tac tu'ux yaan 
le Taatao'. 
17Dze'edzec túun ti' u aj canbalo'obe' tu káat chi'ito'ob tu baatzilo'ob: ¿Ba'ax u 
káat u ya'al lela'? Cu ya'alic ti' to'one': Ichil jun p'íit kiine' ma' bíin a wilene'exi', 
ba'ale' le quéen máanac u láak jun p'íit kiine' bíin a wilene'ex tu ca'a téen tumen 
tene' táan in bin tu'ux yaan le Taatao. 
18¿Ba'ax u káat u ya'al Ichil jun p'íit kiin? Ma' táan c na'atic ba'ax cu ya'alic. 
19Jesuse' tu kaj óoltaj yaan ba'ax u káat u káato'obe' ca tu ya'alaj ti'ob: Tene' tin 
wa'alaj ti' te'exe' ichil jun p'íit kiine' ma' bíin a wilene'exi', ba'ale' le quéen 
máanac u láak jun p'íit kiine' bíin a wilene'ex tu ca'a téen. ¿Leti' wa le ca 
káatique'ex ta baatzile'exo'? 
20Tu jaajil, tu jaajil quin wa'alic ti' te'exe' yaan a wokole'ex yéetel yaan u yantal 
te'ex yaayaj óolal, ba'ale' u máaquilo'ob yóokolcaabe' yaan u qui'imacchajal u 
yóolo'ob. Bey túuno', quex yaan te'ex yaayaj óolale', a yaayaj óolale'exe' yaan 
u suut qui'imac óolalil. 
21Le quéen kuchuc u kiinil u síijsaj jun túul co'olele' cu mukyaj tumen dzo'oc u 
kuchul u kiinil u ki'inamtal; ba'ale' cu dzo'ocol u síijil le chaan palo' ma' táan u 
ka'ajal ti' u ki'inamil tu yo'olal u qui'imac óolalil iquil síijic jun túul chaan pal 
way yóokolcaabe'. 
22Bey xan te'ex táan a mukyaje'ex beora', ba'ale' yaan in suut in wile'ex; le quéen 
suunaquene' yaan u chu'upul a pucsi'ikale'ex yéetel qui'imac óolal, jun p'éel 
qui'imac óolal mix máac cun páajtal u lukesic te'ex. 

23Ti' le kiino' mixba'al can a káate'ex ti' teen. Tu jaajil, tu jaajil quin wa'alic ti' 
te'ex, tuláacal ba'ax ca a káate'ex tin kaaba' ti' le Taatao', bíin u dzáa te'ex. 
24Tac beora' mix ba'al a káate'ex tin kaaba'; káate'ex ca a kame'ex, u ti'al ca 
chu'upuc a pucsi'ikale'ex yéetel qui'imac óolal. 

Jesuse' u dzáanche'etmaj yóokolcaab 

25Dzo'oc in wa'alic te'ex le ba'alo'oba' ichil queet t'aano'ob, ba'ale' yaan u taal u 
kiinil in t'aan ta wéetele'ex x ma' queet t'aanilo'ob, tumen jach t'áalcab bíin 
t'aanaquen ta wéetele'ex tu yo'olal le Taatao'. 
26Ti' le kiino' te'exe' bíin káat óolnaque'ex tin kaaba'. Ma' táan in wa'alic ti' te'ex 
wa bíin káat óolnaquen ta wo'olale'ex ti' le Taatao', 
27tumen le Taatao' u yaabiltma'ex. U yaabiltma'ex tumen te'exe' a 
yaabiltmaene'ex yéetel dzo'oc a wocsaj óoltique'ex ti' Ku taalaja'anen. 
28Ti' u táan le Taatao' jóoken u ti'al in taal way yóokolcaabe', ba'ale' beora' táan 
in p'atic le yóokolcaaba' u ti'al in suut ti' le Taatao'. 
29U aj canbalo'obe' tu ya'alajo'ob túun ti': Beora' jach t'áalcab a t'aan, x ma' 
queet t'aanilo'ob. 
30Beora' táan c ilique' a wojel tuláacal ba'al, ma' kaabéet ca káatac a chi' tumen 
mix máaqui'. Le o'olale' c ocsaj óoltic ti' Ku taalaja'anech. 
31Jesuse' tu núucaj ti'ob: ¿Bey túuno' beora' ca wocsaj óolale'ex? 
32Táan u taal u kiinil, lela' dzo'oc u kuchul, le quéen t'i'it'besa'aque'ex jujun 
túulil táanxel tzéelilo'ob, yéetel yaan a p'atiquene'ex tin juunal. Ba'ale' ma' tin 
juunal in wanili', tumen le Taatao' ti' yaan tin wéetele'. 
33Táan in wa'alic ti' te'ex tuláacal le ba'alo'oba' u ti'al ca yanac ti' te'ex jéedzel 
le quéen a nupaba'ex ti' teen. Ti' le yóokolcaabo' te'exe' yaan a mukyaje'ex, 
ba'ale' yanac a wóole'ex, tumen tene' dzo'oc in dzáanche'etic yóokolcaab. 

San Juan 17 

Jesuse' cu payalchi' tu yo'olal u aj canbalo'ob 

1Cu dzo'ocol u ya'alic le ba'alo'oba', Jesuse' j paacatnaj ca'ane' ca tu ya'alaj: In 
Yuum, dzo'oc u kuchul u yorail. Nojbe'encunt a Paal, u ti'al ca u 
nojbe'encuntech xan a Paal. 
2Tumen teche' a dzaamaj páajtalil ti' a Paal yóokol tuláacal máac, u ti'al ca u 
dzáa cuxtal mina'an u xuul ti' tuláacal le máaxo'ob ta kubaj ti'o'. 
3Le cuxtal mina'an u xuulo' leti' lela': ca u kaj óolto'ob teech chéen jun túulili' 
Ku, yéetel ca u kaj óolto'ob Jesucristo le máax ta túuxtajo'. 
4Tene' dzo'oc in nojbe'encuntiquech way yóokolcaabe'. Dzo'oc in dzo'ocsic le 
meyaj ta túuxtajen in beeto'. 
5Beora', in Yuum, dzáa teen ta táan le nojbe'enil yaan ti' teen ca'ach ta wicnal 
ma'ili' yanac le yóokolcaaba'. 
6Le máaxo'ob ta yéeyaj ti' ichil le yóokolcaabilo' u ti'al a kubo'ob ti' teno', tin 
beetaj u yojéeltico'ob máaxech teech. A ti'alo'ob ca'achi', ca ta kubo'ob ti' teen, 
dzo'oc xan u yu'ubico'ob a t'aan. 
7Beora' u yojéelo'obe' tuláacal ba'ax ta dzaj ti' tene' ti' teech u taal. 
8Tumen dzo'oc in dzáic ti'ob le ma'alob péectzil ta dzaj ti' teno', dzo'oc xan u 
kamico'ob. Dzo'oc u yilico'ob jach tu jaajil ti' teech taalaja'anen, yéetel dzo'oc 
u yocsaj óoltico'ob teech túuxten. 
9Tene' táan in káat óolal tu yo'olalo'ob; ma' táan in káat óolal tu yo'olal le 
yóokolcaabilo'obo', ba'ale' tu yo'olal le máaxo'ob ta kubaj ti' teno', tumen a 
ti'alo'ob. 
10Tuláacal ba'ax in ti'ale', a ti'al; yéetel le ba'ax a ti'ale', in ti'al; yéetel in 
nojbe'enile' cu yila'al ti' leti'ob. 
11Tene' ma' táan in p'áatal way yóokolcaabe', ba'ale' leti'obe' yaan u p'áatalo'ob 
way yóokolcaabe'. Tene' táan in bin u ti'al in wantal ta wicnal. In Quili'ich 
Yuum, canant yéetel u páajtalil a kaaba' le máaxo'ob ta kubaj teno', u ti'al ca 
jun p'élili'chajco'ob je'el bix to'one'. 

12Le ca yanjien tu yéetelo'ob way yóokolcaabe' tin canantaj yéetel u páajtalil a 
kaaba' le máaxo'ob ta kubaj teno', tin toco'ob xan ti' kaas. Mix jun túul ti'ob 
sa'ati', chéen le máax sa'atalili'e, u ti'al ca dzo'ocpajac ba'ax cu ya'alic le 
Quili'ich Dzíibo'. 
13Beora' táan in bin tac tu'ux yanecho', ba'ale' ca'aliquil ti' yanen yóokolcaabe' 
quin wa'alic le ba'alo'oba', u ti'al ca chu'upuc u pucsi'ikalo'ob yéetel qui'imac 
óolal yaan ti' teno'. 
14Tene' dzo'oc in dzáic ti'ob a ma'alob péectzil, ba'ale' p'ecta'ano'ob tumen 
yóokolcaab tumen ma' yóokolcaabilo'obi' je'el bix teen ma' yóokolcaabilene'. 
15Ma' táan in káatic teech ca a lukeso'ob ti' le yóokolcaaba', táan in káatic ca a 
toco'ob ti' kasilba'al. 
16Je'el bix ma' yóokolcaabilene' bey xan leti'ob ma' yóokolcaabilo'obi'. 
17Jun páaycunto'ob a ti'al teech yéetel le jaajo', a ma'alob péectzile' leti' le jaajo'. 
18Je'el bix ta túuxtilaquen yóokolcaabe', bey xan teen táan in túuxtico'ob 
yóokolcaab. 
19Tu yo'olalo'obe' táan in jun páaycuntquinbáa a ti'al teech, u ti'al ca jun 
páaycunta'aco'ob leti'ob xan a ti'al teech yéetel le jaajo'. 
20Ba'ale' ma' táan in káat óolal ti' teech chéen tu yo'olal lelo'oba', ba'ale' tac tu 
yo'olal le máaxo'ob bíin u yocsaj óolteno'ob tu yo'olal u tze'ec lelo'oba'. 
21Quin káatic teech ca jun p'éelili'ichajac tuláacalo'ob, ca jun p'éelili'ichajco'ob 
jun múuch' t éetel, in Yuum, je'el bix teech yanech ti' teen yéetel teen yanen ti' 
teech. Ca jun p'éelili'ichajco'ob u ti'al ca ocsaj óolta'ac tumen yóokolcaabe' 
teech túuchi'itmailen. 
22Dzo'oc in dzáic ti'ob le nojbe'enil a dzaamaj teno' u ti'al ca jun 
túulili'ichajco'ob je'el bix to'on jun túulili'one'. 
23Teen ti' leti'ob yéetel teech ti' teen, u ti'al ca jach jun túulili'ichajco'ob, beyo' 
ca ila'ac tumen yóokolcaabe' teech túuchi'itmailen, yéetel a yaabiltma'ob je'el 
bix a yaabiltma'ene'. 

24In Yuum, teech kubo'ob ti' teen; in káat túune' ca yanaco'ob tin wéetel tu'ux 
quin j antal, u ti'al ca u yilo'ob le nojbe'enil a dzaamaj teno', tumen ta yaabilten 
ma'ili' beeta'ac yóokolcaabe'. 
25In Yuum, ca beetic tuláacal ba'al tu beel, le máaxo'ob yóokolcaabilo'obo' ma' 
u kaj óolecho'obi', ba'ale' tene' in kaj óolech, yéetel lelo'oba' dzo'oc u 
yojéeltico'ob teech túuchi'itmailen. 
26Tin dzáa u yojéelto'ob máaxech, la'ili' yaan in dzáiquech kaj óoltbile', u ti'al 
ca yanac ti'ob le yaacunaj yaan teech ti' teno' u ti'al ca yanaquen ti'ob xan. 

San Juan 18 

Cu ku'ubul yéetel cu ma'achal Jesús 
(Mt 26.47-56; Mc 14.43-50; Lc 22.47-53) 

1Cu dzo'ocol u ya'alic le ba'alo'oba' Jesuse' jóok yéetel u aj canbalo'ob u ti'al u 
binbal ti' u láak jun tzéelil u ja'il Cedrón. Yaan ca'ach jun p'éel huerto te'elo' 
tu'ux j ooc Jesús yéetel u aj canbalo'ob. 
2Bey xan Judas, le máax kubico', u kaj óol le cúuchilo', tumen Jesuse' ya'ab u 
téenel tu much'ubáa yéetel u aj canbalo'ob te'elo'. 
3Bey túuno' Judase' j kuch te'elo' yéetel jun múuch' soldado'ob yéetel dze'edzec 
u aj cananilo'ob kulnaj j túuxta'abo'ob tumen u nuuctaquil le aj kiino'obo' yéetel 
le fariseobo'. U ch'a'amo'ob u nu'ucul ba'atel, táan xan u bisico'ob tzuubo'ob 
yéetel tajche'ob. 
4Ba'ale' tumen Jesús u yojel tuláacal ba'ax cu úuchule', jóok tu táano'obe' ca tu 
káat chi'itaj ti'ob: ¿Máax ca caxtique'ex? 
5Leti'obe' tu núucajo'ob ti': Jesús Nazaretil. Jesuse' tu núucaj ti'ob: Teen lelo'. 
Judase', le máax kubico', ti' yaan tu yicnalo'obe'. 
6Le ca tu ya'alaj Jesús: Teen lelo', j bino'ob paachil ca j lúubo'ob lu'um. 
7Jesuse' tu káataj ti'ob tu ca'a téen. ¿Máax ca caxtique'ex? Leti'obe' tu 
ya'alajo'ob: Jesús Nazaretil. 

8Jesuse' tu ya'alaj túun ti'ob: Dzo'oc in wa'alic ti' te'ex teen lelo'. Wa teen ca 
caxtiquene'exe', cha'ex u bin lelo'oba'. 
9Lela' j úuch u ti'al ca dzo'ocpajac le t'aan tu ya'alaj Jesús: Ti' le máaxo'ob 
ku'ubo'ob teen, tumen le Taatao' mix jun túul sa'ati'. 
10Simón Pedroe', tumen yaan u máascabe', tu jíilpaytaj ca tu ch'acaj u le' u x 
no'oj xiquin jun túul máac, Malco' u kaaba', lela' u palitzil u nojoch le aj 
kiino'obo'. 
11Ba'ale' Jesuse' tu ya'alaj ti' Pedro: Oques le máascab tu pixo'. Wa le Taata u 
káat ca máanaquen ti' le yaayaj óolala', ¿ma' wa unaj ca náaqueni'? 

Jesús tu táan u nojoch le aj kiino'obo' 
(Mt 26.57-58; Mc 14.53-54; Lc 22.54) 

12Le soldado'ob túuno' yéetel u nojchilo'obe' jun múuch' yéetel le aj canano'ob 
j túuxta'abo'ob tumen le judíobo' tu macho'ob Jesuse' ca tu kaxo'ob. 
13Cu dzo'ocole' ca tu biso'ob tu yotoch Anas, tumen Caifás, máax u nojoch le aj 
kiino'ob ti' le ja'abo'obo' u ja'an Anas. 
14Le caifasa' leti' máax tu ya'alaj ti' le judíobo' mas ma'alob ca quíimic jun 
túulili' máac tu yo'olal le caajo'. 

Pedroe' cu ya'alic ma' u kaj óol Jesusi' 
(Mt 26.69-70; Mc 14.66-68; Lc 22.55-57) 

15Simón Pedro yéetel u láak jun túul aj canbale' j bino'ob tu paach Jesús. Le u 
láak jun túul aj canbalo' kaj óola'an tumen u nojoch le aj kiino'obo', le o'olale' 
j ooc yéetel Jesús tac tu táancabil u yotoch u nojoch le aj kiino'obo'. 
16Ba'ale' Pedroe' j p'áat paachil, tu jool naj. Le o'olale' le aj canbal kaj óola'an 
tumen u nojoch le aj kiino'obo' Jóoke' ca j t'aanaj yéetel le x canan jool najo' 
ca tu yocsaj Pedro. 
17Le x canan jool najo' tu káataj túun ti' Pedro: ¿Ma' wa teech jun túul ti' u aj 
canbalo'ob le máaco'? Pedroe' tu núucaj: Ma', tene' ma'. 

18Tumen táan u beetic que'ele', le palitzilo'ob yéetel le aj canano'obo' tu t'abo'ob 
káake' ca j wa'alajo'ob u kíintuba'obi'. Ti' wa'alacbal xan Pedro yéetelo'obi' táan 
u kíinticubáa tu tzéel le káako'. 

U nojoch le aj kiino'obo' cu káatic u chi' Jesús 
(Mt 26.59-66; Mc 14.55-64; Lc 22.66-71) 

19U nojoch le aj kiino'obo' jo'op' u káat chi'itic ti' Jesús máax u aj canbalo'ob 
yéetel ba'ax cu ca'ansic. 
20Jesuse' tu ya'alaj ti': Tene' t'aanaja'anen tu táan tuláacal máaco'ob. Mantadz 
ca'ansajnajen te j sinagogaobo' yéetel te j kulnajo', tu'ux cu much'tal tuláacal le 
judíobo'. Bey túuno' mixba'al in mucult a'almaj. 
21¿Ba'axten ca káatic ti' teen? Káat ti' le máaxo'ob tu yu'ubajeno'obo', ca u 
ya'alo'ob teech ba'ax tin wa'alaj ti'ob. Leti'obe' u yojelo'ob ba'ax in wa'almaj. 
22Le ca tu ya'alaj Jesús lela', jun túul u aj cananilo'ob kulnaj yaan te'elo', tu lajaj 
tu yich ca tu ya'alaj ti': ¿Bey a núuquic u t'aan u nojoch aj kiino'obo'? 
23Jesuse' tu núucaj ti': Wa tin wa'alaj ba'al kaase', a'al tu'ux yaan u kaasil. Ba'ale' 
wa ma'alob ba'ax tin wa'alaje', ¿ba'axten ca lajiquen? 
24Anas túune' tu túuxtaj Jesús kaxa'an tu táan Caifás u nojoch le aj kiino'obo'. 

Pedore' cu ya'alic tu ca'a téen ma' u kaj óol Jesusi' 
(Mt 26.71-75; Mc 14.69-72; Lc 22.58-62) 

25Ca'aliquil táan u yúuchul lela', Pedroe' láili' wa'alacbal táan u kíinticubáa tu 
tzéel le káako', ca j a'ala'ab ti': ¿Ma' wa teche' jun túul ti' u aj canbalo'ob le 
máaco'? Pedroe' tu núucaj, táan u ya'alic: Ma', tene' ma'. 
26J káata'ab túun ti' tumen jun túul u palitzilo'ob u nojoch, le aj kiino'obo', jun 
túul u láaktzil le máax ch'a'ac u xiquin tumen Pedroo': ¿Ma' wa tin wilajech te 
j huerto tu yéetelo'? 
27Pedroe' tu ca'a a'alaj: Ma', ti' le jun súutuc túuno' j kaaynaj le j t'eelo'. 

Jesús tu táan Pilato 
(Mt 27.1-2,11-14; Mc 15.1-5; Lc 23.1-5) 

28J lukesa'ab túun Jesús tu yotoch Caifase' ca j bisa'ab tac tu chúumuc naj le 
jalach wíinico'. Táan u taal u sáastal, le o'olale' le judíobo' ma' j ooco'ob te j 

chúumuc najo' u ti'al ma' u kascunticuba'ob u ti'al ca páatac u jaantico'ob le 
Pascuao'. 
29Le o'olale' jóok Pilato j t'aan yéetelo'ob, ca tu ya'alaj ti'ob: ¿Ba'ax tacpoolil ca 
taasique'ex tu yóokol le máaca'? 
30Leti'obe' tu núucajo'ob: Wa ma' jun túul kaakas máaque' bejela' ma' táan c 
kubic teche'. 
31Pilatoe' tu ya'alaj túun ti'ob: Bise'ex ca a p'is óolte'ex yéetel a wa'almaj 
t'aane'ex. Le judíobo' tu núucajo'ob ti': To'on judíone' ma' tu cha'abal c quíimsic 
mix máac. 
32Bey dzo'ocpajic ba'ax tu ya'alaj Jesús tu yo'olal bix cun quíimil. 
33Pilatoe' j ooc tu ca'a téen te j chúumuc najo', tu t'anaj Jesuse' ca tu káataj ti': 
¿Teech wa u ajaw le judíobo'? 
34Jesuse' tu ya'alaj ti': ¿Táan a káatic tu juunal a wóol lela', wa j a'ala'ab teech 
tin wo'olal tumen u láako'ob? 
35Pilatoe' tu núucaj ti': ¿Judíoen wa? A wéet caajalo'ob yéetel u nuuctaquil le 
aj kiino'ob kubecho'ob ti' teno'. ¿Ba'ax a beetmaj? 
36Jesuse' tu núucaj túun ti': In ajawile' ma' yóokolcaabili'. Wa yóokolcaabile' in 
tzaypacho'obe' dzo'oc ca'ach u ba'atelo'obe' u ti'al ma' in ku'ubul ti' le judíobo'. 
Ba'ale' in ajawile' ma' wayile'. 
37Pilatoe' tu ya'alaj túun ti': ¿Bey túuno' teche' ajawech? Jesuse' tu núucaj ti': 
Ajawen, je'el bix dzo'oc a wa'alico'. Tene' j síijen yéetel j taalen way 
yóokolcaabe' u ti'al in t'aan tu yo'olal le jaajo'. Tuláacal máax cu yu'ubic le 
jaajo', cu yu'ubic in t'aan. 
38Pilatoe' tu ya'alaj ti': ¿Ba'ax le jaajo'? 

Jesuse' cu xot kinta'al u ti'al quíimil 
(Mt 27.15-31; Mc 15.6-20; Lc 23.13-25) 

Cu dzo'ocol u káatic lela', Pilatoe' jóok t'aan tu ca'a téen yéetel le judíobo' ca tu 
ya'alaj ti'ob: Mix jun p'éel si'ipil quin wilic ti' le máaca'. 

39Ba'ale' suuca'an ti' te'ex in jáalkabtic jun túul kala'an wíinic ichil u kiinbesajil 
le pascuao'. ¿A káate'ex wa ca in jáalkabt u ajaw le judíobo'? 
40Tuláacalo'ob tu ca'a yaawtajo'ob: ¡Lela' ma'! ¡Jáalkabt Barrabás! Le Barrabasa' 
jun túul j ocol. 

San Juan 19 

1Pilato tu túuxtaj túun jadzbil Jesús. 
2Le soldado'obo' tu jit'ajo'ob jun p'éel péet jo'ol yéetel ki'ix ca tu dzajo'ob tu 
pool Jesús, ca tu beeto'ob u búuquintic jun p'éel box chac nook. 
3Cu dzo'ocole' tu nadzuba'ob ti', táan u ya'alico'ob: ¡Te'escun ti' u ajaw le 
judíobo'! Ca tu la'alajo'ob xan tu yich. 
4Pilatoe' jóok tu ca'a téen ca tu ya'alaj ti'ob: Ile'ex, táan in jóokesic waye' u ti'al 
ca a wojéelte'ex mix jun p'éel si'ipil quin wilic ti' le máaca'. 
5Ca jóok Jesús yéetel le péet jo'ol jit'a'an yéetel ki'ix dza'an tu poolo', u 
búuquintmaj xan le box chac nooko', Pilatoe' tu ya'alaj túun ti'ob: ¡Je'el le j 
xiiba'! 
6Le ca j ila'ab tumen u nuuctaquil le aj kiino'obo' yéetel le aj canano'obo', jo'op' 
u yaawtico'ob: ¡Sin ti' cruz! ¡Sin ti' cruz! Pilatoe' tu ya'alaj ti'ob: Bise'ex te'ex ca 
sine'ex ti' cruz, tumen tene' ma' tin wilic mix jun p'éel si'ipil ti'. 
7Ba'ale' le judíobo' tu núucajo'ob ti': To'one' yaan to'on jun p'éel a'almaj t'aan. 
Cu ya'alic le a'almaj t'aano' leti'e' unaj u quíimil tumen tu beetubáa u Paal Ku. 
8Le ca tu yu'ubaj Pilato lela' ca mas sajacchaji'. 
9Ca j ooc tu ca'a téen te j chúumuc najo' ca tu káataj ti' Jesús: ¿Tu'uxilech? 
Ba'ale' Jesuse' mixba'al tu núucaj ti'. 
10Pilatoe' tu ya'alaj túun ti': ¿Ma' ta núuquic in t'aan? ¿Ma' wa a wojel yaan 
teen páajtalil u ti'al in siniquech ti' cruz yéetel yaan teen páajtalil u ti'al in 
jáalkabtiquechi'? 

11Jesuse' tu núucaj ti': Mix jun p'éel páajtalil je'el u yantal teech tin wóokol, wa 
ma' tu dza'abal teech tumen Kui'. Le o'olale' le máax tu kubajen teche' mas 
nojoch u keban ti' teech. 
12Tu yo'olal lelo' Pilatoe' jo'op' u caxtic bix je'el u páajtal u jáalkabtic Jesuse', 
ba'ale' le judíobo' tu yaawtajo'ob ti': ¡Wa ca jáalkabtique'; ma' amigoech yéetel 
Cesari'! Je'el máaxac ca u beetubáa ajawe' u aj p'eec César. 
13Pilatoe' le ca tu yu'ubaj lela' tu túuxtaj jóokesbil Jesuse' ca j culaj ti' le jalach 
káanche' yaan ti' le cúuchil cu kaaba'intic Gabata ich hebreo, lela' u káat u 
ya'ale' máaka'anta'an yéetel póolbil tuunich. 
14Míin chúumuc kiin ti' le kiin cu taal táanil ti' le Pascuao'. Pilatoe' tu ya'alaj 
túun ti' le judíobo': ¡Je'el a ajawe'exa'! 
15Ba'ale' leti'obe' tu yaawtajo'ob: ¡Quíimic! ¡Sin ti' cruz! Pilatoe' tu ya'alaj ti'ob: 
¿Yaan wa in sinic ti' cruz a ajawe'exa'? Ba'ale' u nuuctaquil le aj kiino'obo' tu 
núucajo'ob ti': To'one' mina'an to'on u láak ajaw chéen César. 
16Yéetel lela' Pilatoe' tu kubaj Jesús ti'ob u ti'al ca si'inic ti' cruz. Leti'ob túune' 
tu bisajo'ob. 

Si'inic Jesús ti' cruz 
(Mt 27.32-44; Mc 15.21-32; Lc 23.26-43) 

17Jesuse' jóok túun táan u bisic u cruz u ti'al u binbal te j cúuchil cu kaaba'intic 
u Baaquel pool, ich hebreoe' u kaaba'e' Gólgota. 
18Te j si'in ti' cruz yéetel u láak ca'a túul máaco'ob, Jesuse' chúumuc, leti'obe' 
tu tzéelo'ob. 
19Pilatoe' tu túuxtaj dzaabil tu yóokol le cruzo' jun p'éel dzíib cu ya'alic beya': 
Jesús Nazaretil, u Ajaw le judíobo'. 
20Ya'ab ti' le judíob tu xoco'ob le dzíibo', tumen le cúuchil tu'ux si'in Jesús ti' 
cruzo' naadz ti' le caajo'. Le dzíibo' dzíiba'an ich hebreo, griego yéetel latín. 

21Le o'olale' u nuuctaquil u aj kiino'ob le judíobo' tu ya'alajo'ob ti' Pilato: Ma' a 
dzíibtic: u Ajaw le judíobo', unaj a dzíibtic: Le máax cu ya'alicubáa u Ajaw le 
judíobo'. 
22Ba'ale' Pilatoe' tu núucaj ti'ob: Le ba'ax dzo'oc in dzíibtico' bey cun p'áatalo'. 
23Le soldado'obo' cu dzo'ocol u sinico'ob Jesús ti' cruze' tu ch'a'ajo'ob u nooke' 
ca tu jóokeso'ob can jatz ti', jun jatz u ti'al jujun túul soldado'. Tu ch'a'ajo'ob 
xan u búuc, ba'ale' mina'an u chuuyil, tumen jun p'éelili' jit'a'anil ca'anal tac 
cabal. 
24Le soldado'obo' tu ya'alajo'ob tu baatzilo'ob: Ma' c jatic. Co'ox bulic u ti'al ca 
c il máax cun ti'altic. Bey dzo'ocbesa'abic le Quili'ich Dzíib cu ya'alic beya': Tu 
t'oxajo'ob in nook yéetel buulnajo'ob tu yóokol in búuc. Le soldado'ob j beet 
lela'. 
25Tu yicnal u cruz Jesuse' ti' yaan u maama, u quiic u maama, María u yatan 
Cleofas yéetel María Magdalena. 
26Jesuse', le ca tu yilaj u maama yéetel le aj canbal jach u yaabiltmaj wa'alacbal 
te'elo', tu ya'alaj ti' u maama: Co'olel, je'el a paalo'. 
27Cu dzo'ocole' ca tu ya'alaj ti' le aj canbalo': Je'el a maamao'. Le aj canbal 
túuno' tu kamaj tu yotoch. 

Quíimic Jesús 
(Mt 27.45-56; Mc 15.33-41; Lc 23.44-49) 

28Cu dzo'ocol lela', tumen u yojel Jesús dzo'ocpaja'an tuláacale', u ti'al ca 
dzo'ocpajac le Quili'ich Dzíibo', tu ya'alaj: Ukajen. 
29Ti' yaan ca'ach te'elo' jun p'úul su'udz vino, tu ch'ulajo'ob túun jun p'éel 
esponja yéetel le su'udz vinoo', tu dzajo'ob ti' jun p'éel u kab hisopoe', ca tu 
nadzajo'ob tu chi'. 
30Jesuse' tu yukaj le su'udz vinoo', cu dzo'ocole' tu ya'alaj: Dzoca'an tuláacal. 
Ca tu chinaj u poole' ca j quíimi. 

Jun túul soldado' cu lomic u ch'ala'atel Jesús 

31Lela' leti' le kiin cu taal táanil ti' le Pascuao', le o'olale' le judíobo' ma' u 
káato'ob ca p'áatac le wíinclilo'ob te j cruzo'ob sábadoo', tumen le sábadoo' jun 
p'éel kiin jach quili'ich. Le o'olale' tu káatajo'ob ti' Pilato' ca u túuxt cachbil u 
yooco'ob le máaxo'ob sina'ano'ob ti' cruzo' u ti'al ca lukesa'ac u wíinclilo'ob 
te'elo'. 
32Le soldado'obo' j bino'ob túun ca tu cacho'ob u yooc yáax jun túuli', bey xan 
ti' le u láak sina'an ti' cruz yéetel Jesuso'. 
33Ba'ale' le ca tu nadzuba'ob ti' Jesuse', tu yilajo'ob dzo'oc u quíimil, le o'olale' 
ma' tu cachajo'ob u yooqui'. 
34Ba'ale' jun túul ti' le soldado'obo' tu lomaj u ch'ala'atel Jesús yéetel jun p'éel 
lóomte', ca jóok ki'ik yéetel ja'. 
35Le máax tzicbaltic lela' tu yilaj yéetel táan u ya'alic u jaajil; leti'e' u yojel táan 
u ya'alic u jaajil, u ti'al ca ocsaj óolnaque'ex tac te'ex. 
36Tumen le ba'alo'oba' j úucho'ob u ti'al ca dzo'ocpajac le Quili'ich Dzíib cu 
ya'alic: Ma' bíin ca'achac mix jun p'éel u baaqueli'. 
37Yaan xan u láak Quili'ich Dzíib cu ya'alique': Yaan u pactico'ob máax tu 
lomajo'ob. 

Mu'uquic Jesús 
(Mt 27.57-61; Mc 15.42-47; Lc 23.50-56) 

38Cu dzo'ocol lela' José Arimateail tu káataj ti' Pilato ca cha'abac ti' u bisic u 
wíinclil Jesús. Josee' jun túul u aj tzaypach Jesús, quex u mucultmaj tumen 
sajac ti' le judíobo'. Pilatoe' tu ya'alaj ma'alobil ti', Josee' j bine' ca tu bisaj u 
wíinclil Jesús. 
39Bey xan Nicodemo', le máax bin tzicbal tu yicnal Jesús yéetel áakabe', j kuch 
yéetel míin treinta kilos qui'iboc xíiwo'ob lela' mirra xa'akta'an yéetel sáabila. 
40José yéetel Nicodemoe' tu to'ajo'ob u wíinclil Jesús yéetel nooko'ob 
qui'iboquinta'ano'ob yéetel le xíiwo'obo', je'el bix suuca'an u mu'ucul le 
quimeno'ob tumen le judíobo'. 

41Ti' le cúuchil tu'ux si'in Jesús ti' le cruzo' yaan ca'ach jun p'éel huerto'; ti' le 
huerto' yaan jun p'éel túumben mucnal tu'ux mix máac dza'abaqui'. 
42Ti' j dza'ab u wíinclil Jesusi', tumen le mucnalo' naadz yanil yéetel ta'aytac u 
cáajal sábado u ti'al le judíobo'. 

San Juan 20 

U caapúut cuxtal Jesús 
(Mt 28.1-10; Mc 16.1-8; Lc 24.1-12) 

1Tu yáax kiin ti' le winalo', láili' éekjoch'e'ene' ma'ili' píik sáasaque' j bin María 
Magdalena te j mucnalo', ca tu yilaj lukesa'an le tuunich cu maquic u jool le 
mucnalo'. 
2Áalcabil j binic tac tu'ux yaan Pedro yéetel le u láak aj canbal jach yaabilta'an 
tumen Jesuso', ca tu ya'alaj ti'ob: Dzo'oc u lukesa'al Yuumtzil ti' le mucnalo', 
ma' c ojel tu'ux dza'abi'. 
3Pedro yéetel le u láak aj canbalo' jóoko'ob túune', ca j bino'ob te j mucnalo'. 
4Tu ca'a túulalo'ob queet u yáalcabo'ob ca'achi' ba'ale' le u láak aj canbalo' mas 
chich áalcabnajic ti' Pedro ca j kuch te j mucnalo'. 
5Tu ch'enebtaj ca tu yilaj le nooko'ob dza'an te'elo', ba'ale' ma' j ooqui'. 
6Paachil ti'e' j kuch Simón Pedro, lela' j ooc te j mucnalo'. Tu yilaj xan le 
nooko'ob dza'an te'elo'. 
7Tu yilaj xan le nook meyajnaj u ti'al u to'obol u pool Jesuse' ma' dza'an yéetel 
le u láak nooko'obo', ba'ale' to'an jun páayil. 
8Ooc túun xan le u láak aj canbalo', le máax j kuch táanil te j mucnalo', ca tu 
yilaj le ba'ax j úucho, ca j ocsaj óolnaji'. 
9Tumen ma' u na'ato'ob ca'ach le Quili'ich Dzíibo'obo', wa kaabéet u caapúut 
cuxtal Jesús ti' le quimeno'obo'. 
10Le aj canbalo'ob túuno' j suunajo'ob tu yotocho'ob. 

Jesuse' cu chicbesicuba ti' María Magdalena 
(Mc 16.9-11) 

11Ba'ale' Maraie' j p'áat táancab táan u yokol tu tzéel le mucnalo'. Ca'aliquil 
táan u yokole' j chinlaj u ti'al paacat ichil le mucnalo', 
12ca tu yilaj ca'a túul ángelo'ob sactac u nooko'ob, culucbalo'ob tu'ux dza'an 
ca'ach u wíinclil Jesús; jun túule' tu'ux yanji' u pool, u láake' tu'ux yanji' u yooc. 
13Le ángelo'obo' tu káat chi'ito'ob ti': Co'olel, ¿ba'axten táan a wokol? Leti'e' tu 
ya'alaj ti'ob: Tumen dzo'oc u bisa'al in Yuumtzil, cu dzo'ocole' ma' in wojel tu'ux 
dza'abi'. 
14Le ca tu ya'alaj lela', tu sutaj u yiche' ca tu yilaj Jesús ti' yaan te'elo', ba'ale' 
ma' u yojel wa Jesusi'. 
15Jesuse' tu káat chi'itaj ti': co'olel, ¿ba'axten táan a wokol? ¿Máax ca caxtic? 
Leti'e' tu tuclaje' leti' le máax canantic le huerto' ca tu ya'alaj ti': Dzuul wa teech 
bise', a'alten tu'ux ta dzáa, u ti'al ca in bise. 
16Jesuse' tu ya'alaj túun ti': ¡María! Leti'e' tu sutubae' ca tu ya'alaj ti' ich hebreo: 
¡Raboni! U káat u ya'ale' aj ca'anbesaj. 
17Jesuse' tu ya'alaj ti': Ma' a machiquen, tumen ma' na'acquen tac tu'ux yaan in 
Taata máax a Taataex xan, in Kue' Junab, a Kue'ex xan. 
18María Magdalenae' j bin túun u ya'al ti' le aj canbalo'obo' leti'e' dzo'oc u yilic 
Yuumtzil máax a'al le ba'alo'ob ti'a'. 

Jesuse' cu chíicbesicubáa ti' le aj canbalo'obo' 
(Mt 28.16-20; Mc 16.14-18; Lc 24.36-49) 

19Láili' ti' le kiino', u yáax kiin le semanao', le ca j áakabchaje'; j much'laj le aj 
canbalo'obo' ca tu kalo'ob le jool najo'obo' tumen sajaco'ob ti' le judíobo'. 
Jesuse' j ooque' a yanji' chúumuc ti' le aj canbalo'obo', ca tu ya'alaj ti'ob: Yanac 
te'ex jéedzel. 
20Cu dzo'ocol u ya'alic lela', tu ye'esaj ti'ob u kabo'ob yéetel u ch'ala'atel. Leti'ob 
túune', le ca tu yilajo'ob Yuumtzile' qui'imacchaj u yóolo'ob. 
21Jesuse' tu ya'alaj ti'ob tu ca'a téen: Yanac te'ex jéedzel. Je'el bix tu 
túuxtilaquen le Taatao' bey xan quin túuxtique'ex te'ex. 

22Ca jóopsajnaj tu yóokolo'ob ca tu ya'alaj ti'ob: Kame'ex le Quili'ich Pixano'. 
23Ti' le máaxo'ob ca sa'atsique'ex u kebano'obe', sa'atsa'an ti'ob. Ti' le máaxo'ob 
ma' táan a sa'atsique'ex u kebano'obe', ma' sa'atsa'an ti'obi'. 

Tomase' cu yilic le caapúut cuxa'an Yuumtzilo' 

24Ba'ale' Tomase', jun túul ti' le doce aj canbalo'obo', le máax cu ya'ala'al Dídimo 
ti'e', mina'an tu yéetelo'ob le ca j taal Jesuso'. 
25Le u láak aj canbalo'ob tu ya'alajo'ob ti': Dzo'oc c ilic Yuumtzil. Ba'ale' Tomase' 
tu ya'alaj ti'ob: Wa ma' tin wilic tu kabo'ob u jool le clavo'obo', yéetel ca in 
woques u yaal in kabo'ob tu'ux ooc le clavo'obo', yéetel ca in woques in kab tu 
ch'ala'atele', ma' tu páajtal in wocsaj óoltic. 
26Cu dzo'ocol u máan ocho kiino'obe', much'ucbal le aj canbalo'ob tu ca'a téen 
ti' jun p'éel naj, ti' yaan Tomás túun, tu yéetelo'obe'. Quex kala'an le jool 
najo'obo', Jesuse' j ooqui' ca tu dzáajubáa chúumuc ti'ob, ca tu ya'alaj ti'ob: 
Yanac te'ex jéedzel. 
27Cu dzo'ocole' ca tu ya'alaj ti' Tomás: Oques u yaal a kab te'ela', pact in 
kabo'ob; tich' a kabo' ca a woques tin ch'ala'atel. Xu'uluc a ca'a p'éel óolal, ocsaj 
óolnen. 
28Tomase' tu núucaj ti': ¡In Yuumtzil, in Ku! 
29Jesuse' tu ya'alaj ti': Tomás, tumen ta wiljene' ocsaj óolnajech. Qui'imac u 
yóolo'ob le máaxo'ob ocsaj óolnajo'ob quex ma' tu yiljeno'obi'. 

Ba'ax o'olal dzíibta'ab le dzíibil ju'una' 

30Jesuse' tu beetaj u láak ya'abcach chíiculalo'ob tu táan u aj canbalo'ob ma' 
dzíibta'ano'ob ti' le dzíibil ju'una'. 
31Ba'ale' lelo'oba' dzíibta'ano'ob u ti'al ca a wocsaj óolte'ex Jesuse' leti' le 
Cristoo', u Paal Ku, yéetel u ti'al ca yanac te'ex cuxtal le quéen a wocsaj 
óolte'exe'. 

San Juan 21 

Jesuse' cu chíicbesicubáa ti' siete u aj canbalo'ob 

1Cu dzo'ocol lela' Jesuse' tu chíicbesubáa tu ca'a téen ti' u aj canbalo'ob tu jal u 
ka'anabil Tiberias. Tu chíicbesubáa beya'. 
2Much'ucbalo'ob Simón Pedro, Tomás le máax cu ya'ala'al Dídimo' ti'e', 
Natanael máax Canail ti' Galilea, u paal Zebedeo yéetel u láak ca'a túul u aj 
canbalo'ob Jesús. 
3Simón Pedroe' tu ya'alaj ti'ob: Tan in bin chuc cay. Leti'obe' tu ya'alajo'ob ti': 
To'on xane' táan c bin ta wéetel. J bino'ob ca j na'aco'ob ti' jun p'éel cheem, 
ba'ale' ti' le áakabo' ma' tu chucajo'ob mix ba'ali'. 
4Táan u taal u sáastale' Jesuse' tu chíicbesubáa tu jáal le ja'o', ba'ale' le aj 
canbalo'obo' ma' u yojelo'ob wa leti'i. 
5Tu ya'alaj túun ti'ob: Xi'ipale'ex, ¿mixba'al a chuque'ex? Leti'obe' tu núucajo'ob 
ti': Mixba'al. 
6Jesuse' tu ya'alaj túun ti'ob: Pule'ex le u káanil chuc cay tu x no'oj le cheemo', 
u ti'al ca chuc caynaque'ex. Bey tu beetilo'ob, cu dzo'ocole' ma' páatji' u 
jóokesico'ob u káanil chuc cay ti' le ja'o' tu yo'olal le bajun cay tu chucajo'obo'. 
7Le aj canbal jach yaabilta'an tumen Jesuso', tu ya'alaj ti' Pedro: ¡Leti' le 
Yuumtzilo'! Le ca tu yu'ubaj Simón Pedro leti' le Yuumtzilo', tu kaxnaktaj u 
nooke' (tumen u pitmaj ca'achi') ca tu pulubáa te ja'o'. 
8Le u láak aj canbalo'obo' j kucho'ob tu jáal ja' yéetel le cheemo', táan u 
jíiltico'ob u káanil chuc cay chuup yéetel cayo'ob, tumen míin can dzáac ca'a 
tac táacoch yanilo'ob tu jáal le ja'o'. 
9Le ca j éemo'ob lu'ume', tu yilajo'ob t'aba'an chúuc, yéetel jun túul cay dza'an 
tu yóokol; tu yilajo'ob xan waaj te'elo', 
10Jesuse' tu ya'alaj ti'ob: Taase'ex dze'edzec ti' le cayo'ob táant a chuquique'exo'. 
11Simón Pedroe' j na'ac ti' le cheemo' ca tu jíiltaj tac tu jáal ja' le u káanil chuc 
cayo' chuup yéetel ciento cincuenta yéetel tres nucuch cayo'ob. Quex jach 
ya'abe' le u káanil chuc cayo' ma' jáati'. 

12Jesuse' tu ya'alaj túun ti'ob: Co'otene'ex ukul. Mix jun túul ti' le aj canbalo'ob 
tu yóoltaj u káat ti': Teche' ¿Máaxech? Tumen u yojelo'ob leti' le Yuumtzilo'. 
13Cu dzo'ocole' Jesuse' tu nadzuba'e', tu ch'a'aj le waajo', ca tu dzáa ti'ob, bey 
tu beetil xan yéetel le cayo'. 
14Lela' u yóox páac u chíicbesicubáa Jesús ti' u aj canbalo'ob cu dzo'ocol u 
caapúut cuxtal ti' le quimeno'obo'. 

Jesuse' cu t'aan yéetel Simón Pedro 

15Cu dzo'ocol u yukulo'obe', Jesuse' tu káataj ti' Simón Pedro: Simón, u paal 
Jonás, ¿asab a yaabiltmaen ti' lelo'oba'? Pedroe' tu núucaj ti': Bey Yuumtzil, 
teche' a wojel in yaabiltmaech. Jesuse' tu ya'alaj ti': Canant túun in j tamano'ob. 
16Tu káataj ti' tu ca'a téen: Simón, u paal Jonás, ¿a yaabiltmaen? Pedroe' tu 
núucaj ti': Bey, Yuumtzil, teche' a wojel in yaabiltmaech. Tu ya'alaj ti': Canant 
túun in mejen j tamano'ob. 
17Tu yóox téen tu káataj ti': Simón, u paal Jonás, ¿a yaabiltmaen? Pedroe' yaji 
tu yóol tumen káata'ab ti' tu yóox téen wa u yaabiltmae', ca tu ya'alaj ti': 
Yuumtzil, teche' tuláacal ba'al a wojel. Teche' a wojel in yaabiltmaech. Jesuse' 
tu ya'alaj ti': Canant túun in j tamano'ob. 
18Tu jaajil quin wa'alic ti' teech, le ca'ach táanquelmeche' ca búuquintic a 
nooke' yéetel ca bin je'el tu'uxac a káate'. Ba'ale' le quéen nuxibaqueche' yaan 
a tich'ic a kab u ti'al ca ta'acac teech a nook tumen yaanal máac, yéetel ca u 
bisech tu'ux ma' a káat bini'. 
19Le ca tu ya'alaj lela', Jesuse' táan u dzáic ojéeltbile' bix cun quíimil Pedro u 
ti'al ca u nojbe'encunt Ku beyo'. Cu dzo'ocole' tu ya'alaj ti': ¡Tzaypachteni'! 

Le aj canbal yabilta'ano' 

20Le ca tu sutjubáa Pedroe', tu yilaj táan u taal tu paacho'obe' le aj canbal jach 
yaabilta'an tumen Jesuse', le máax yanchaj tu tzéel Jesús le ca jaano'ob tu 
dzoocaque' yéetel tu káataj ti' Jesús: Yuumtzil, ¿máax cun kubiquecho'? 

21Pedroe' le ca tu yilaje' tu káataj ti' Jesús: Yuumtzil, cux túun lela' ¿Ba'ax bíin 
úuchuc ti'? 
22Jesuse' tu núucaj ti': Wa in káat ca p'áatac tac quéen suunaquene', ¿ba'ax a 
káat ti'? ¡Teche' tzaypachteni'! 
23Jóok u tzicbalil ichil le sucu'uno'obo' le aj canbalo' ma' bíin quíimiqui'. Ba'ale' 
Jesuse' ma' tu ya'alaj ti' wa ma' bíin quíimiqui', ba'ax tu ya'alaje': Wa in káat ca 
p'áatac tac quéen suunaquene' ¿Ba'ax a káat ti'? 
24Lela' leti' le aj canbal cu jaajcuntic le ba'alo'oba', yéetel dzo'oc u dzíibtic. C 
ojel táan u ya'alic u jaajil. 
25Yaan xan u láak ya'abcach ba'alo'ob tu beetaj Jesús, wa ca láaj dzíibta'ac jujun 
p'éelile', quin tuclique' le libro'ob tu'ux cun dzíibtbilo' mix ti' tuláacal 
yóokolcaab je'el u páajtal u yantal tu'ux u dza'abalo'obe'. Amén. 

Hechos 

Hechos 1 

Jesuse' cu ya'alic yaan u taal Quili'ich Pixan 

1Ti' le yáax libroe', in yaabilaj Teófilo, tin dzíibtaj tuláacal ba'ax tu beetaj yéetel 
tu ca'ansaj Jesús tu yáax chuun 
2tac le kiin ca j na'ac ca'ano'. Ma'ili' xi'ic ca'ane', tu yéeyaj u apóstolo'ob, yéetel 
túun Quili'ich Pixane' tu ca'ansajti'ob ba'ax unaj u beetico'ob. 
3Jesuse' cu dzo'ocol u quíimile' j chíicpaj ti'ob; ichil cuarenta kiino'ob táan u 
chíicbesicubáa ti'ob, táan u dzáic u ma'alob ojéelto'ob leti'e' cuxa'an; yéetel táan 
u tzolic ti'ob bix u ajawil Ku. 
4Ma'ili' lukuc tu yicnal le apóstolo'obo', Jesuse' tu jach kubentaj ti'ob ma' u 
lukulo'ob tu caajil Jerusalén. Tu ya'alaj ti'ob: Pa'ate'ex u dzo'ocpajal le t'aan u 
dzaamaj ti' te'ex in taatao', je'el bix in wa'almaj ti' te'exo'. 
5Tu jaajile' Juane' tu dzaj ocja' yéetel ja', ba'ale' ichil dze'edzec kiino'obe' te'exe' 
yaan u dza'abal a wocja'ex yéetel Quili'ich Pixan. 

Jesuse' cu na'aca'al ca'an 

6Le ca j much'lajo'ob tu yéetel Jesuse' tu káatajo'ob ti': ¿Yuumtzil, ti' wa le 
kiino'ob le quéen a dzáa ti' u caajil Israel u páajtalil u ajawil tu ca'a téeno'? 
7Jesuse' tu núucaj ti'ob: Ma' dza'an ti' te'ex u páajtalil a wojéeltique'ex ba'ax 
kiin quéen u beet le taatao' le ba'alo'ob chéen leti' cu páajtal u beetico'; 
8ba'ale' le quéen taalac le Quili'ich Pixan ta wóokole'exe', yaan a kamique'ex 
páajtalil u ti'al ca jóokoque'ex a tze'ecte'ex in kaaba' Jerusalén, ti' tuláacal Judea 
yéetel Samaria, tac le cúuchilo'ob yaan tu xuul yóokolcaabo'. 
9Le ca'a dzo'oc u ya'alic lela', ca'aliquil leti'ob táan u pactico'obe', Jesuse' j 
líiksabij ca j bisa'ab ca'an; ca j taal jun p'éel múuyale' ca j ba'ali, ma' túun tu 
yilajo'ob tu ca'a téeni'. 
10Táan u paacato'ob ca'an ca'aliquil táan u na'acal Jesuse', ca j chíicpaj tu 
tzéelo'obe' ca'a túul máaco'ob sac u nooko'ob. 

11Lelo'oba' tu ya'alajo'ob ti'ob: Galileaile'ex, ¿ba'axten táan a paacate'ex ca'an? 
Leti' le Jesusa', máax luk ichile'ex ca j na'ac ca'ano', yaan u taal tu ca'a téen je'el 
bix ta wilaje'ex u bino'. 

Cu yéeya'al Matiás u ti'al u jeelint Judas 

12J luko'ob túun ti' le pu'uc u kaaba'intmaj Olivo'obo', ca j suunajo'ob Jerusalén, 
ma' ya'ab tu xíimbaltajo'obi', chéen le cu ya'alic le a'almaj t'aan cu páajtal u 
xíimbalta'al sábadoo'. 
13Le ca j kucho'ob ich caaje', j na'aco'ob tu ca'anlil le naj tu'ux caja'ano'obo'. 
Ichilo'obe' ti' yaan Pedro, jacobo, Juan, Andrés, Felipe, Tomás, Bartolomé, 
Mateo, Jacobo u paal alfeo, Simón, máax jun túul ti' u múuch'ul le j 
cananitaobo' yéetel Judas u yíidzin Jacobo'. 
14Tuláacal le lo'oba' mantadz cu múuch' payalchi'ob yéetel u yíidzino'ob Jesús; 
yéetel María u maama bey xan yéetel le u láak co'olelo'obo'. 
15Ti' le kiino'obo', wa'alchaj Pedro chúunuc ti' le sucu'uno'obo', tuláacalo'obe' 
míin ciento veinteob, ca tu ya'alaj ti'ob: 
16Sucu'une'ex ka'abéetchaj u dzo'ocpajal ba'ax tu ya'alaj Quili'ich Pixan ti' le 
quili'ich dzíibo', le ca j t'aana tu chi' David tu yo'olal Judas, le máax tu nu'uctaj 
u beel le máaxo'ob tu mach u biso'ob Jesuso'. 
17Judase' jun túul ti' to'on ca'achi yaan ba'al u beet ca'ach ti' le meyaja'. 
18Ba'ale' j bine' ca tu manaj jun p'éel lu'um yéetel le taakin bo'ota'abic u 
kasa'anilo'; cu dzo'ocole' ca j lúub chinchinpoolil ca j xíic u jobnel ca j tuulnaj 
u choochel. 
19Le ca j ojéeta'ab tumen u cajnáalilo'ob Jerusalén le ba'ax úucha' ca tu dzajo'ob 
u kaaba' le lu'umo' Acéldama, lela' u káat u ya'al ichil u t'aano'obe' u lu'umil 
ki'ik. 
20Tumen u libroil Salmo'obe' cu ya'alic beya': X tocoychajac u yotoch, ma' u 
yantal máax cajtali'. Cu ya'alic xane': Ch'a'abac u meyaj tumen yaanal. 

21Yaan way ichilo'one' máaco'ob tu láakinto'ono'ob yanchaj Yuumtzil Jesús 
ichilo'ono', 
22cáajic le kiin ca j dzaab u yocja' tumen Juane' tac le kiin ca j na'ac ca'ano'. 
Kabéet túune' jun túul ti' leti'obe' ca nu'upuc t éetel u ti'al u jaajcuntic u ca'a 
púut cuxtal Jesús. 
23Ca tu yéeyajo'ob ca'a túul ti' leti'obi': Jun túule' José máax cu kaba'intic 
Barsabás bey xan cu ya'ala'al Justo ti'; u láak jun túule' Matías. 
24Ca j payalchi'inajo'ob beya': Yuumtzil, teech a kaj óol u pucsi'ikal 
tuláacalo'obe', e'es to'on máacalmáac a yéeymaj ti' le ca'a túula' 
25u ti'al ca u beet u meyjul aj túuchi', le meyaj tu p'ataj Judas tu yo'olal u 
kebano', le ca'aj bin ti'; le cúuchil tu najmato'. 
26Bey túuno' ca j buulnajo'ob u ti'al u yilico'ob máax yéeya'an ti' le ca'a túula', 
ca tu jóokesaj matías. Ti' le kiin túuno' Matíase' j nu'up ti' le once apóstolo'obo'. 

Hechos 2 

U taalbal Quili'ich Pixan 

1Le ca'a j kuch u kiinil Pentecostese', láaj much'ucbal le ocsaj óolo'ob ti' jun 
p'éelili' cúuchil. 
2Ca j téec u'uya'ab túun jun p'éel ka'am juum cu taal te j ca'ano', je'el bix u taal 
u juum jun p'éel ka'amcach iike' ca tu chupaj tuláacal le naj tu'ux 
culucbalo'obo'. 
3Ca j chíicpaj ti'ob bey u tóoch'bal káake', t'oxa'an tu yóokol jujun túulilo'ob. 
4Ca láaj chu'upo'ob yéetel Quili'ich Pixan, ca jo'op' u t'aano'ob ichil jejeláas 
t'aano'ob, je'el bix u beeta'al u t'aano'ob tumen quili'ich Pixane'. 
5Ti' le kiino'obo', ti' yano'ob Jerusalén Judíob cu dzo'ocbesico'ob ba'ax cu ya'alic 
le a'almaj t'aano', taalja'ano'ob ti' tuláacal u lu'umilo'ob u yóokolcaab. 

6Le ca j u'uya'ab le juumo', j much'laj le máaco'obo', ma' tu caxtico'ob ba'ax u 
tuculto'ob, tumen tu jujun túulile' táan u yu'ubico'ob u yúuchul t'aan le t'aan 
síijico'obo'. 
7Jaka'an túun u yóolo'ob táan u ya'alico'ob tu baatzilo'ob: ¿Ma' wa j 
galileailo'ob tuláacal le máaco'oba'? 
8¿Bix túun anil táan c u'uyic u t'aano'ob ti' le t'aano'ob síijico'ono'? 
9Waye' yaan Partiailo'ob, Mediailo'ob, Elamilo'ob, Mesopotamiailo'ob, 
Judeailo'ob, Capadociailo'ob, Pontoilo'ob, yaan xan u taalo'ob ti' u lu'umil 
Asiae', 
10Frigia yéetel Panfilia, Egipto yéetel ti' le u caajilo'ob Africa yaan paachil ti' 
Cireneo', bey xan yaan Romailo'ob caja'ano'ob waye', dze'edzec ti'obe' judíob 
sijnalo'ob, u láako'obe' chéen tu kamajo'ob u ocsaj óolal le judíobo'. 
11Yaan xan máaxo'ob Cretailo'ob yéetel Arabiailo'ob; ba'ale' tuláacalo'on t 
u'uyaj u tzicbaltico'ob u qui'ichquelem meyajo'ob Ku ichil le t'aan síijico'ono'. 
12Láaj jaka'an u yóolo'ob, ma' táan u caxtico'ob ba'ax u tuculto'ob, tu káatajo'ob: 
¿Ba'ax u káat ya'al le ba'ala'? 
13Ba'ale' u láako'obe' jo'op' u p'a'aso'ob táan u ya'alico'ob: Ba'ax cu yúuchule' 
cala'ano'ob. 

Ba'ax tu ya'alaj Pedro ti' le máaco'obo' 

14Wa'alchaj túun Pedro yéetel le u láak once apóstolo'obo', ca j ka'am t'aanaj ca 
tu ya'alaj: U cajnáalile'ex Judea yéetel tuláacal le caja'ane'ex Jerusaleno', 
ojéelte'ex lela' yéetel u'uye'ex ma'alob le ba'ax quin in wa'al ti' te'exa'. 
15Le máaco'oba' ma' cala'ano'obi' je'el bix ca tucultique'exo', tumen táant u dzáic 
las nueve kiine'. 
16U jaajile' lela' leti' le ba'ax tu tze'ectaj le profeta Joel le ca tu ya'alaje': 
17Ti' le u dzooc kiino'obo', cu ya'alic Ku, bin in ca'aj in wec in Pixan tu yóokol 
tuláacal máaco'ob; le xi'ipalalo'ob yéetel le x ch'úupalalo'obo' yaan u t'aano'ob 

tin wo'olal, le táanquelem máaco'obo' yaan u ya'alico'ob ca'anilbe'en ba'alo'ob, 
le nuxibo'obxano' yaan u wayaktico'ob náayo'ob. 
18Ti' le kiino'obo' yaan in wequic in Pixan tu yóokol in j palitzilo'ob yéetel in x 
palitzilo'ob, u ti'al ca t'aanaco'ob tin wo'olal. 
19Yaan in we'esic jakbe'en ba'alo'ob te j ca'ano', yéetel yaan in dzáic 
chíiculalo'ob way lu'ume': kiik, káak yéetel u múuyalilo'ob buudz. 
20Le kiino' yaan u éekjoche'enchajal yéetel le ujo' yaan u suut bey ki'ike' ma'ili' 
kuchuc u kiinil Yuumtzil, tumen le kiino' jun p'éel nojoch yéetel qui'ichquelem 
kiin. 
21Tuláacal túun le máax cun u ch'a'a chi'it u kaaba' Yuumtzile' yaan u to'ocol. 
22U'uye'ex túun, u cajnáalile'ex Israel, le ba'ax quin in wa'ala': Jesús Nazaretile', 
jun túul j xiib jaajcunta'ab tumen Ku ta táane'ex, tumen yéetel u kabe' Kue' tu 
beetaj nucuch jakbe'en chíiculalo'ob ichile'ex je'el bix ma'alob a wojelile'exo'. 
23Mix yéetel beyo' le ca j ku'ub ti' te'ex je'el bix tu tucultaj yéetel tu nu'uctaj Ku 
ma'ili' úuchuque', te'exe' ta mache'ex yéetel ta quiimsaje'ex, tumen ta sinaje'ex 
ti' cruz yéetel u kab kaakas máaco'ob. 
24Ba'ale' Kue' tu ca'a púut cuxquintaj, ca tu tocaj ti' u páajtalil le quíimilo', 
tumen ma' páatji u dzáancha'ata'al tumen le quíimilo'. 
25Je'el bix tu ya'alaj ajaw David le ca j t'aanaj tu yo'olal Jesús: Mantadz táan in 
wilic Yuumtzil tin táan, leti'e' ti' yaan tin x no'oje', u ti'al ma' u beeta'al in 
quiquilanquil ti'olal mix ba'al. 
26Le o'olale' chuup yéetel qui'imac óol in pucsi'ikal, beyxan tin wa'alaj u 
t'aanilo'ob qui'imac óolal. Le o'olal xane' in wíinclile' yaan u je'elel ich alab 
óolal; 
27tumen teche' ma' bíin a p'at in pixan ichil le quimeno'obo', mix bíin a cha'a u 
kastal u wíinclil le a palitzil a yaabiltmaja'. 
28Ta we'esaj teen u bejilo'ob cuxtal, bíin xan a chupen yéetel qui'imac óolal 
tumen yaan a wantal tin wéetel. 

29Sucu'une'ex, jun p'éel ba'al jach t'áalcab yanil, le c úuchben láakal Davido' j 
quíimi ca j mu'uqui, u mucnale' ti' yaan ichilo'on tac bejela'e'. 
30Ba'ale' Davide' jun túul bóobat, yéetel u yojele' a'ala'an ti' tumen Ku yéetel 
kax t'aane' jun túul ti' u ch'i'ibale' bíin culac tu jalach káanche' lela' leti' le 
Cristo'. 
31Le o'olal Davide', j t'aanaj bey táan u yilic ma'ili' úuchuque', j t'aanaj tu yo'olal 
u ca'a púut cuxtal Cristoe' ca tu ya'alaj: Ma' j p'a'at u pixan ti' u cúuchil le 
quimeno'obo' mix kaschaj u wíinclili'. 
32Kue' tu ca'a púut cuxquintaj Jesús, lela' tuláacalo'on c jaajcuntic, 
33Bey túuno' j líiksa'ab tumen u x no'oj kabil Ku, ca tu kamaj ti' le taatao' le 
Quili'ich Pixan a'ala'ab u dza'abalo'; yéetel tuláacal le ba'alo'ob dzo'oc a 
wilique'ex yéetel a wu'uyique'ex ti' leti' u taal. 
34Tu jaajile' ma' David máax na'ac ca'ani'; tumen leti'e' tu ya'alaj: Yuumtzile' tu 
ya'alaj ti' in Yuumtzil: Culen tin x no'oj, 
35tac quéen in dzáa a aj p'eeco'ob tu yáanal a wooc. 
36Tuláacal u cajnáalilo'ob Israel unaj u yojéeltico'ob, x ma' ca'a p'éel óolalil, le 
Jesús máax ta sinaje'ex ti' cruze', beeta'ab Yuumtzil yéetel Cristo tumen Ku. 
37Le ca tu yu'ubajo'ob lela', yaachaj u yóol u pucsi'ikalo'ob, ca tu káat 
chi'itajo'ob ti' Pedro yéetel ti' u láak apóstolo'ob: C sucu'une'ex ¿ba'ax unaj c 
beetic? 
38Pedroe' tu núucaj ti'ob: Kex a tuucule'ex tu táan Junab Ku, yéetel 
ocja'anene'ex tu jujun túulile'ex tu kaaba' Jesucristo, u ti'al ca sa'atsa'ac a 
kebane'ex; bey túuno' Kue' bíin u dzáa te'ex xan le Quili'ich Pixano'. 
39Le ba'ax a'ala'ana' a ti'ale'ex yéetel u ti'al a paalale'ex, u ti'al xan tuláacal le 
máaxo'ob náach yanilo'obo'; u ti'al tuláacal le máaxo'ob u káat c Yuum Ku u 
t'aano'obo'. 
40Yéetel le t'aano'oba' bey xan yéetel u láak t'aano'obe', Pedroe' tu tzolaj u 
xiquino'ob, táan u ya'alic: Tzelaba'ex ti' u loolob wíiniquilo'ob kiino'oba'. 

41Bey túuno' le máaxo'ob tu yu'ubajo'ob u tze'eque' ocja'anajo'ob; ti' le kiino' 
yanchaj míin tres mil máaco'ob u nupuba'ob ti' le ocsajóolo'obo'. 
42Tuláacalo'ob j p'áato'ob yéetel chuca'an óolal ti' le ba'ax cu ca'ansico'ob le 
apóstolo'obo'. cuxlajo'ob yéetel nup óolal tu baatzilo'ob, yéetel cu much'talo'ob 
u ti'al payalchi' bey xan u ti'al u xet'o'ob le waajo'. 

Bix cuxlajico'ob le yáax j ocsaj óolo'obo' 

43Tuláacalo'ob láaj jaka'an u yóolo'ob, tu yo'olal le ya'ab jakbe'en ba'alo'ob bey 
xan le chíiculalo'ob j beeta'ab tumen le apóstolo'obo'. 
44Tuláacal le ocsaj óolo'obo' jun múuch' yanilo'ob yéetel cu múuch' ti'alintico'ob 
u ba'aluba'ob. 
45Cu conico'ob u lu'umo'ob yéetel tuláacal ba'ax yaan ti'obe', cu dzo'ocole' cu 
t'oxico'ob u taakinil je'el bix kabéetil ti'jujun túulile'. 
46Sáamsamal cu múuch'taalo'ob kulnaj yéetel jun p'éelili' tuucul; te j najo'obo' 
cu xet'ico'ob waaj cu múuch' jantico'ob xan u janalo'ob ich qui'imac óolal yéetel 
cabal óolal. 
47Cu qui'iqui' t'antico'ob Yuum Ku, utz u yila'alo'ob xan tumen tuláacal máac. 
Yuumtzil túune' sáamsamal cu nupic ti' le iglesiao' le máaxo'ob cu to'ocolo'obo'. 

Hechos 3 

Jun túul móoch ooc cu dzabal u toj óolal 

1Jun p'éel kiine', Pedro yéetel Juane' j bino'ob kulnaj las tres u chíinil kiin, u 
yorail le payalchi'o'. 
2Ti' yaan sáamsamal jun túul máac móoch u yooc síijic. Cu bisa'al kulnaje', cu 
culquinta'al tu jool naj cu kaaba'intic Qui'ichquelem joolnaj, u ti'al u káat 
yaatzil ti' le máaxo'ob cu yoclo'ob te'elo'. 
3Le j móoch ooco', le ca tu yilaj Pedro yéetel Juan bin u ca'ajo'ob j ocol kulnaje', 
tu káataj jun p'éel yaatzil ti'ob. 
4Ca j pacta'ab tumen Pedro yéetel Juan, ca a'ala'ab ti' tumen Pedro: Pacto'oni'. 

5Le máaco' tu pactajo'ob, táan u tuclic bin u ca j dzaabil wa ba'ax ti'. 
6Ba'ale' Pedroe' tu ya'alaj ti': Mina'an teen plata mix oro, ba'ale' le ba'ax yaan 
teno' quin dzáic teech: tu kaaba' Jesucristo nazaretile', líiken, xíimbalnen. 
7Pedroe' tu machaj túun le máac tu x no'oj kabe' ca tu líiksaj; ti' le jun súutuco' 
yanchaj u muuk u yooc yéetel u caal u yooc. 
8Le máac túuno' síit'naj ca wa'alchaji', ca jo'op' u xíimbal, ca jooc templo tu 
yeetelo'ob te'táan u xíimbal, taan p'iit, táan xan u qui'iqui' t'antic Yuum Ku. 
9Tuláacal le máaco'obo' tu yilajo'ob u xíimbal yéetel u qui'iqui' t'antic Ku. 
10Jach ja'ak u yóolo'ob yéetel jach sajacchajo'ob tu yo'olal le ba'ax úuch ti' le 
máaco', tumen u kaj óolo'ob yéetel u yojelo'ob leti' le máax cu cutal ca'ach 
kulnaj u káat yaatzil te tu jool kul naj, tu joolnajil cu kaaba'intic 
Qui'ichqueleme'. 

U tze'ec Pedro tu noj Portalil Salomón 

11Le máax dzo'oc u dza'abal u toj óolalo' ma' tu jáalkabtic Pedro mix Juan. 
Tuláacal túun le máaco'obo' áalcabnajo'ob jaka'an u yóolo'ob tac tu tzéelil le 
kulnaj cu kaaba'intic u Portalil Salomón tu'ux yano'obo'. 
12Pedroe', le ca tu yilaj lela', tu ya'alaj ti' le máaco'obo': U cajnáalile'ex Israel, 
¿ba'axten cu ja'akal a wóole'ex? ¿Ba'axten ca pactico'one'ex? ¿Ca tucultique'ex 
wa to'on t beetaj u xíimbal le máaca' yéetel c páajtalil, wa tu yo'olal c kub óolal 
ti' Ku? 
13Jun puli' ma' beyi', ba'ale' u Ku c úuchben láako'ob Abraham, Isaac yéetel 
Jacobe', dzo'oc u dzáic nojoch tzicbe'enil ti' Yuum Jesús u paal, leti' le máax ta 
kubaje'ex ti' le jalach wíinico'obo'. Le ca j óolta'ab jáalkabtbil tumen Pilatoe', 
te'exe' ma' ta wóoltaje'exi'. 
14Ma' ta káataje'ex ca jáalkabta'ac le máax quili'ich yéetel mina'an u si'ipilo', 
ba'ale' ta káataje'ex ca jáalkabta'ac jun túul quiimsaj wíinic. 
15Bey ta quiimsajile'ex le máax cu dzáic cuxtalo'. Ba'ale' Kue' tu ca'a púut 
cuxquintaj. Ti' lela' tuláacalo'on aj jaajcunajo'on. 

16U yocsaj óolalil u kaaba' le Yuum Jesusa' leti' tu dzaj muuk ti' le máac ca 
wilique'exa' yéetel ca kaj óoltique'exa'. U yocsajóolalil Jesús ba'ax dzáa u 
chuca'an toj óolal le máac yaan tu táan tuláacale'exa'. 
17Dzo'oc in wojéeltic, láakale'ex, te'ex yéetel a j nojchile'ex, le ca ta quíimse'ex 
Jesuse', ta beetaje'ex tumen ma' ta wojéeltaje'ex tu jaajil ba'ax ca beetique'exi'. 
18Ba'ale' Kue' tu dzo'ocbesaj beyo' ba'ax u ya'almaj tu chi' u aj bóobato'ob: U 
Cristoe' unaj u mukyaj. 
19Le o'olale' kex a tuucule'ex yéetel suunene'ex ti' Ku, uti'al ca luksa'ac a 
kebane'ex. Bey túuno' Yuumtzile' cu páajtal u túuxtic ti' te'ex ma'alob kiino'ob, 
20yéetel yaan u túuxtic Jesús le Cristoo', máax dza'anili' a ti'al te'exe'. 
21Quex tumen bejela'e' Jesucristoe' unaj u p'áatal te j ca'ano' tac quéen tzo'oloc 
tuláacal ba'al tumen Ku, je'el bix tu ya'aljilac tu chi' u quili'ich aj bóobato'ob 
cuxlajo'ob ti' le úuchben kiino'obo'. 
22Bey túuno', Moisese' tu ya'alaj ti' c úuchben j láako'ob: Le Yuumtzil a Junab 
Kuexe' bin u ca'aj u túuxt ti' te'ex jun túul aj bóobat je'el bix tene' jóokesa'an ti' 
ichil a sucu'une'ex. U'uye'ex u t'aan ti' tuláacal ba'al cun u ya'al ti' te'ex, 
23tumen tuláacal máax ma' tu yu'ubic ba'ax cu ya'alic le aj bóobato' bíin 
dza'abac jun tzéel ti' u caajil Israel u ti'al ca xu'ulsa'ac. 
24Bey túuno', tuláacal le aj bóobato'obo', cáajic yéetel Samuel tac bejela'e', j 
t'aanajo'ob tu yo'olal le kiino'oba'. 
25Le ba'ax tu ya'alaj Ku tu chi' le aj bóobato'obo' a ti'ale'ex, u ti'al xan a 
wutzile'exe' Kue' tu beetaj jun p'éel nup t'aan yéetel le c úuchben láako'obo', le 
ca tu ya'alaj ti' Abraham: Tuláacal u cajnáalilo'ob yóokolcaab yaan u qui'iqui' 
t'anta'alo'ob tu yo'olal u ch'i'ibalo'ob. 
26Kue', le ca tu ca'a púut cuxquintaj u paale', tu túuxtaj yáax t'aanil ti' te'ex, u 
ti'al u qui'iqui' t'ante'ex, tu yo'olal táan u p'atique'ex ta jujun túulile'ex a 
kasa'anile'ex. 

Hechos 4 

Pedro yéetel Juan tu táan le jalach wíinico'obo' 

1Ca'alilquil Pedro yéetel Juan táan u t'aano'ob yéetel le máaco'obo' j taalo'ob le 
kiino'obo' yéetel u noojoch máaxo'ob canantic le kulnaj yéetel xan le 
saduceobo'. 
2Táan u kuuxilo'ob tumen Pedro yéetel Juane' táan u ca'ansico'ob le máaco'obo', 
táan xan u ya'alico'obe' le ca'a púut cuxtalo' dzo'oc u jaajcunta'al yéetel u ca'a 
púut cuxtal Jesús. 
3Ca tu machajo'ob Pedro yéetel Juane' ca tu bisajo'ob u kalo'ob tac tu jeel kiin, 
tumen ta'itac u bin kiin. 
4Ba'ale' ya'abo'ob ti' le máaxo'ob tu yu'ubajo'ob le ma'alob péectzilo' ocsaj 
óolnajo'ob; le máaxo'ob ocsaj óolnajo'obo', wa cu xo'ocol chéen u j xiibilo'obe', 
yaan míin cinco mil. 
5Tu jeel kiine' tu much'juba'ob u nuuctaquilo'ob le judíobo', le anciano'obo' 
yéetel u j ca'anbesajilo'ob le a'almaj t'aano'. 
6Ti' yaan xan Anás, máax u j noojoch le j kiino'obo', Caifás, Juan, Alejandro, 
yéetel tuláacal u láaktzilo'ob u nuuctaquil le jkiino'obo'. 
7Lelo'oba' tu túuxtajo'ob taasbil Pedro yéetel Juane' tu dzajo'ob chúumuque' ca 
tu káatajo'ob ti'ob: ¿Yéetel ba'ax páajtalil wa tu kaaba' máax ta beetaje'ex lela'? 
8Pedro túune' chuup yéetel Quili'ich Pixane', tu ya'alajti'ob: U nuuctaquile'ex le 
caaja', yéetel u ancianoile'ex Israel: 
9bey táan káatique'ex ti' to'on tu yo'olal jun p'éel utz beeta'ab ti' jun túul máac 
koja'an, u ti'al a wojéeltique'ex bix úuchic u yantal u toj óolale'. 
10Ojéelte'ex tumen tuláacale'ex yéetel ojéelta'ac tumen tuláacal u cajnáalilo'ob 
Israele', le máac yaan ta táane'exa' yaan tojóolal tu yo'olal u kaaba' Jesucristo 
nazaretil, le máax ta sinaje'ex ti' cruz yéetel máax ca'a púut cuxquinta'ab tumen 
Ku. 
11Le Jesusa' leti' le tuunich, te'ex j pakbale'ex tap'ectaje'exo', ba'ale' j kuch u 
beet u noj tuunichil le chuun pako'. 

12Mina'an u láak máac cu dzáic tocsajil; tumen ma' dza'an ti' máaco'ob u láak 
kaaba' way yóokolcaabe', u ti'al ca páatac u yantal to'on tocsajil. 
13Le jalach wíinico'obo', le ca tu yilajo'ob le kub óolal iquil u t'aano'ob Pedro 
yéetel Juane', ja'ak u yóolo'ob tumen kajóolta'abo'ob ma' xoocnaja'ano'obi' bey 
xan chéen ichil meyajil máaco'ob u taalo'ob. Tu yojéeltajo'ob túune' leti'obe' j 
máano'ob yéetel Jesús. 
14Le máac xan dzaab u toj óolalo' wa'alcbal tu yicnal Pedro yéetel Juan te'elo', 
le o'olale' ma' tu páajtal u mix ba'alcunta'al u t'aano'ob. 
15A'ala'ab ti'ob ca jóokoco'ob; le jalach wíinico'ob túuno'j p'áato'ob táan u t'anal 
t'aano'ob tu baatzilo'ob. 
16Ca tu ya'alajo'ob: ¿Ba'ax bíin c beet yéetel le máaco'oba'? Tumen tuláacal le 
máaxo'ob cajnáalo'ob Jerusaleno' u yojelo'ob dzo'oc u beetico'ob le jakbe'en 
chíiculala', cu dzo'ocole' ma' tu páajtal c mixba'alcuntic. 
17Ba'ale' u ti'al ma' u bin u t'i'it'pajal ichil máaco'ob le ba'ala', co'ox ja'asic u 
yóolo'ob, u ti'al ma' u suut u tzicbalto'ob u kaaba' Jesús ti' mix máac. 
18J ta'ano'ob túune' ca j a'ala'ab ti'ob ma' u suuto'ob j t'aan, mix u ca'ansajo'ob 
jun puli' tu kaaba' Jesús. 
19Ba'ale' Pedro yéetel Juane' tu núucajo'ob: Tuculte'ex ba'ax ma'alob tu táan Ku: 
c u'uyic a t'aane'ex wa c u'uyic u t'aan Yuum Ku. 
20Tumen to'one' ma' tu páajtal u jáawal c a'alic le ba'alo'ob c ilmaj yéetel c 
u'uymajo'. 
21Cu dzo'ocol u ke'ekeya'alo'ob u ti'al u ja'asa'al u yóolo'ob tumen le jalach 
wínico'obo', jáalkabta'abo'ob. Ma' caxta'ab ba'ax o'olal je'el u páajtal u 
ja'adzalo'obe' tumen tuláacal le máaco'obo' táan u qui'iqui' t'antico'ob Junab Ku 
tu yo'olal le ba'ax dzo'oc u yúuchulo'. 
22Le máac j dza'ab u toj óolal yéetel le chíiculala' maanal cuarenta u ja'abil. 

Le j ocsaj óolo'obo' cu káat óoltico'ob kub óolal yéetel xan páajtalil 

23Pedro yéetel Juane', cu dzo'ocol jáalkabta'alo'obe', j bino'ob tac tu'ux yaan u 
yéet j canbalo'obe' ca tu tzicbaltajo'ob tuláacal ba'ax j a'ala'ab ti'ob tumen u 
nuuctaquil le j kiino'obo' yéetel le anciano'obo'. 
24Le ca tu yu'ubajo'obe', túulacalo'ob jun múuch' payalchi'inajo'ob ti' Ku, táan 
u ya'alico'ob: C Yuumtzil teech leti' le Junab Ku ta beetaj le ca'ano', le lu'uma', 
le ka'anabo' bey xan tuláacal ba'al. 
25Teche', yéetel a Quili'ich Pixane' tu chi' a palitzil Davide' ta wa'alaj: ¿Ba'axten 
cu wo'och'lantáanbal le caajo'obo', yéetel chéen cunel ba'alo'ob cu tuclic le 
máaco'obo'? 
26J líiko'ob u ajawilo'ob yóokolcaab, yéetel j much'laj u nuuctaquil le caajo'obo' 
tu contra Yuumtzil yéetel tu contra u Cristo. 
27Tu jaajile' Herodes yéetel Poncio Pilatoe' j much'lajo'ob way caaje' yéetel le 
táanxel lu'umilo'obo', tu contra Jesús a quili'ich Paal, máax a yéeymaj. 
28Yéetel lelo' tu beetajo'ob tuláacal ba'al a tucultmaj yéetel a dzaamaj ca 
úuchuc. 
29Beora', Yuumtzil, il a wil bix u káato'ob u ja'aso'ob c óol, dzáa túun a kub 
óolal ti' a palitzilo'ob u ti'al ca u tze'ecto'ob a ma'alob péectzil x ma' sajaquil; 
30yéetel túun a páajtalile' ca u dza'ob toj óolal ti' le kebano'obo', yéetel ca u 
beeto'ob chíiculalo'ob yéetel jakbe'en ba'alo'ob tu kaaba' Jesús a quili'ich paal. 
31Le ca j dzo'oc u payalchi'obe', le cúuchil tu'ux much'ucbalo'obe' quíilbanaji, 
ca láaj chu'upo'ob yéetel Quili'ich Pixan, ca tu tze'ecto'ob yéetel kub óolal u 
ma'alob péectzil Ku. 

Tuláacal ba'al u ti'al tuláacal 

32Tuláacal le dzo'oc u yocsaj óolo'obo' jun p'éelili' u tuuculo'ob jun p'éelili' xan 
u pucsi'ikalo'ob. Mix jun túul cu ya'alic wa chéen u ti'al u ba'aluba'ob, ba'ale' 
tuláacal ba'ax yaan ti'obe' u ti'al tuláacalo'ob. 

33Le apóstolo'obo' láili' táan u tze'ectico'ob u ca'apúutcuxtal Yuumtzil Jesús 
yéetel nojoch páajtalil; tuláacalo'ob túune' táan u sen qui'iqui' t'anta'alo'ob 
tumen Ku. 
34Ichilo'obe' mix máac cu bineltic wa ba'ax ti'; 
35tumen tuláacal le yaan u lu'umo'ob wa u yotocho'obo' cu conico'obe' beyo' cu 
taasico'ob u tojol u ti'al u kubo'ob ti' le apóstolo'obo'; cu dzo'ocole' cu t'o'oxol 
ichil tuláacal je'el bix káabetil ti'obe'. 
36Ichilo'obe' yaan jun túul levitae' u kaaba'e' José, máax sijnal Chipre, máax 
pa'at u kaaba' Bernabé tumen le apóstolo'obo', lela' u káat u ya'ale' máax cu 
qui'imaccunsaj óol; 
37Le máaca' tu conaj jun p'éel lu'um yaan ti'e', tu taasaj u tojole' ca tu kubaj ti' 
le apóstolo'obo'. 

Hechos 5 

U keban Ananías yéetel Safira 

1Ba'ale' jun túul máac Ananías u kaaba'e' yéetel Safira u yatane', tu conajo'ob 
jun p'éel lu'um. 
2Le máaca' j p'áat yéetel dze'edzec u tojol le lu'umo' ca tu bisaj u yalab ti' le 
apóstolo'obo'. U yatane' u yojel xan lela'. 
3Pedroe' tu ya'alaj túun ti': Ananías ¿ba'axten j chu'up a pucsi'ikal tumen 
Satanás ca tu beetaj a tusic Quili'ich Pixan u ti'al ca p'áatac teech dze'edzec le 
taakin bo'ota'ab teech tu yo'olal le lu'umo'? 
4¿Ma' wa a ti'al le lu'umo'? cu dzo'ocol a conique' ¿ma' waa ti'al u taakinili'? 
¿Ba'axten ta tucultaj a beetic lela'? Ku ta tusaj, ma' wíinico'obi'. 
5Ananíase' le ca tu yu'ubaj lela' j lúub quimen. Tuláacal le máaxo'ob kuch u 
yojéelto'ob lela', jach sajacchajo'ob. 
6Ca j taal dze'edzec táanquelem xi'ipalalo'obe', tu to'ajo'ob le wíinclilo' ca tu 
bisajo'ob u muco'ob. 

7Cu dzo'ocol u máan óox p'éel orae' ca j ooc u yatan Ananías, ba'ale' ma' tu 
yojéeltaj ba'ax dzo'oc u yúuchuli'. 
8Pedroe' tu káat chi'itaj ti': A'al teen, ¿ta conaje'ex le lu'um ti' le tojol ta 
wa'alaje'exo'? Leti'e' tu núucaj: beyo', bey t conajilo'. 
9Pedroe' tu ya'alaj ti': ¿Ba'axten queetchaj a tuucule'ex u ti'al a túuntique'ex u 
yóol u Quili'ich Pixan Yuutzil? Je'el yano'ob táancab le máaxo'ob tu biso'ob u 
muco'ob a wíichamo'; beoraa' binuca'ajo'ob u bisecho'ob u muquecho'ob tac 
teech. 
10Ti' le súutuco' j lúub quimen Safira tu ni' u yooc Pedro. Le ca j ooc le 
táanquelem xi'ipalalo'obo' tu yilajilo'ob quimen, tu jóokesajo'obe' ca tu muco'ob 
tu tzéel u yíicham. 
11Tuláacal u máaquilo'ob le iglesiao', yéetel tuláacal le máaxo'ob tu 
yojéeltajo'ob le ba'alo'oba' jach sajacchajo'ob. 

Ya'ab jakbe'en ba'alo'ob yéetel chíiculalo'ob 

12Le apóstolo'obo' tu beetajo'ob ya'abcach chíiculalo'ob yéetel jakbe'en 
ba'alo'ob ichil le máaco'obo'. Láaj much'lajo'ob yéetel jun p'éelili' tuucul tu jool 
caajil Salomón. 
13Mix jun túul ti' le u láak máaco'ob tu yóoltaj u much'ubáa yéetelo'obi', ba'ale' 
jach utzil t'aanajico'ob le máaco'obo'. 
14Ya'ab máaxo'ob tu yocsaj óoltajo'ob Yuumtzil, ichilo'obe' yaan xiibo'ob bey 
xan co'olelo'ob. 
15Tac le máaxo'ob koja'ano'obo' cu jóokesa'alo'ob tu yóokol le bejo'obo' cu 
dza'abalo'ob ti' kóoch che'ob yéetel ti' póopo'ob, u ti'al beyo' le quéen máanac 
Pedroe' quex chéen u yoochel ca máanac yóokol wa máacal máac ti'obi'. 
16Bey xan ya'abcach ti' u cajnáalilo'ob le caajo'ob naadztaco'obo' j taalo'ob 
Jerusalén, táan u taasico'ob u j kooja'ano'ob yéetel le máaxo'ob cu beeta'al u 
mukyajo'ob tumen kaakas pixano'obo'; tuláacalo'ob j dza'ab u toj óolalo'ob. 

Pedro yéetel Juane' cu ch'a'apachta'alo'ob 



2532 

 

Biblia Maya 
© 1992, Sociedades Bíblicas Unidas. 

 

 
 

 

17U noojoch le j kiino'ob yéetel tuláacal u tzaypacho'ob le saduseob yano'ob tu 
yicnalo', j chu'upo'ob yéetel loolob tuucul, 
18ca tu mach u biso'ob le apóstolo'obo' ca tu kalajo'ob ti' u najil chúumuc caaj. 
19Ba'ale' jun túul u ángel Yuumtzile' tu je'ekabtaj u jool najilo'ob le naj yéetel 
áakabe' ca tu jóokeso'ob, táan u ya'alic ti'ob: 
20Xeene'ex, wa'alene'ex kulnaj ca a tzicbalte'ex ti' le máaco'obo' tuláacal u 
t'aanilo'ob le túumben cuxtala'. 
21Le ca tu yu'ubajo'ob lela', jach u ti'al u sáastal tu jeel kiine' j bino'ob kulnaj 
ca jo'op' u ca'ansajo'ob. Ca'aliquile' u noojoch le j kiino'obo' yéetel le máaxo'ob 
yano'ob tu yéetelo' tu much'quintajo'ob u nuuquilo'ob le caajo', lelo'oba' 
tuláacal u ancianoilo'ob u caajil Israel, ca tu túuxtajo'ob ch'a'abil le 
apóstolo'obo' te j naj tu'ux kala'ano'obo'. 
22Ba'ale' le ca j kuch le j canan máaco'ob te j najo' mix máac tu yilajo'obi' ca j 
suunajo'ob yéetel u péectzilil, 
23táan u ya'alico'ob: T ilaj le naj tu'ux dza'ano'obo' jach ma'alob kala'anil, le aj 
ba'atelo'ob xano' ti' yano'ob tu jool le kalab najo' táan u canantico'ob ma'alob; 
ba'ale' le ca t je'aje', mix máac t ilaj ichil. 
24U noojoch le máaxo'ob cu canantico'ob le kulnaj', yéetel u nuuctaquil le j 
kiino'obo', le ca tu yu'ubajo'ob lela', jo'op' u tucultico'ob tac tu'ux cun kuchul 
tuláacal le ba'alo'oba'. 
25Ti' le súutuco' j kuch jun túul máaque' ca tu ya'alaj ti'ob: Le máaco'ob ta 
kale'exo', ti' yano'ob kulnaje' táan u ca'ansico'ob le caajo'. 
26U noojoch le j canano'obo' bin tu yéetel le j canano'obo' ca tu taasajo'ob le 
apóstolo'obo', ba'ale' x ma' mukulmuukili', tumen sajac u muluchtuunta'alo'ob 
tumen le máaco'obo'. 
27Le ca j taasa'abo'obe' j dzaabo'ob tu táan u nuuctaquil le caajo'. U noojoch le 
j kiino'obo' tu ya'alajo'ob túun ti'ob: 

28To'one' jach tu jaajil t a'alaj ti' te'ex ma' a ca'ansaje'ex ti'le kaaba'o'. ¿Ba'ax 
túun dzo'oc a beetique'ex? Dzo'oc a chupque'ex Jerusalén yéetel a ca'ansaje'ex, 
a káat a dza'ex xan t óokol u ki'ikel le máaco'. 
29Pedro yéetel u láak apóstolo'obo' tu núucajo'ob: Unaj c u'uyic u t'aan Ku, ma' 
u t'aan máaco'obi'. 
30U Ku le c úuchben láako'obo' tu ca'a púut cuxquintaj Jesús, máax ta 
quiimsaje'ex le ca ta sinaje'ex te j cruzo'. 
31Kue' dzo'oc u dzáic ca'anal, tu x no'oj kab, u ti'al ca u beet u j nojochil yéetel 
j tocsajil, u ti'al u dzáic ti' u caajil Israele' kex tuucul yéetel sa'atsaj si'ipil. 
32To'one' u jaajcunajo'on ti' lela', bey xan le Quili'ich Pixano', máax dza'an 
tumen Yuum Ku ti' tuláacal le máaxo'ob cu yu'ubico'ob u t'aano'. 
33U nuuctaquil le caajo', le ca tu yu'ubajo'ob lela', j kuuxilnajo'ob ca tu 
yóoltajo'ob u quiimso'ob. 
34Ba'ale' ti' yaan ichilo'obe' jun túul fariseo u kaaba'e' Gamaliel, lela' jun túul u 
ca'anbesajil le a'almaj t'aano', máax jach tzica'an tumen le máaco'obo'. 
Wa'alaje', ca tu ya'alaj, ca jóokesa'aco'ob táancab jun súutuc le apóstolo'obo'. 
35Cu dzo'ocole' tu ya'alaj ti'ob: U cajnáalile'ex Israel, tuculte'ex ma'alob ba'ax 
can a beete'ex yéetel le máaco'oba'. 
36Ka'ajac te'exe' ti' le kiino'ob dzo'oc u máano'obo' j líik Teudas táan u 
ya'alicubáa nojoch máac, tu paache' j bino'ob míin cuatrocientos wíinico'ob. 
Ba'ale' j quiimsabe' ca láaj ki'itpaj tuláacal le máaxo'ob j tzaypachto' ca j xu'ul 
tuláacal. 
37Cu dzo'ocole' tu kiinilo'ob ca j beeta'ab le censo', j líik Judas le j Galileaile', 
ca j bin ya'ab máaco'ob xan tu paach; j quiimsa'ab xane' ca láaj ki'itpaj le 
máaco'ob j tzaypachto'. 
38Le o'olale', p'ate'ex le máaco'oba', ma' a wocsicaba'ex tu yéetelo'ob, tumen le 
ba'ala' wa ti' máaco'ob u taale' yaan u xu'ulul; 

39ba'ale' wa ti' Ku u taale' ma' tu páajtal a xu'ulsique'ex. Canantaba'ex bic 
úuchuc wa táan a ba'atele'ex tu contra Ku. 
40Tuláacalo'ob tu chíinpooltajo'ob lela'. T'a'an túun le apóstolo'obo' 
ja'ajadza'abo'obe' ca j a'ala'ab ti'ob ma' u suuto'ob t'aan tu kaaba' Jesús, cu 
dzo'ocole' ca jáalkabta'abo'ob. 
41Le apóstolo'obo' jach qui'imac u yóolo'ob úuchic u lukulo'ob tu táan le jalach 
wíinico'obo' tumen Kue' tu yóoltaj ca u mukyajto'ob sublaquil tu kaaba' Jesús. 
42Ma' jáaw u ca'ansico'ob yéetel u tze'ectico'ob u kaaba' Jesucristoi', sáamsamal 
te j kulnaj bey xan te j najo'obo'. 

Hechos 6 

Cu yéeya'al le siete diacono'ob 

1Ti' le kiino'obo', tu yo'olal táan u ya'abtal le j canbalo'obo', le máaxo'ob griego 
u t'aano'obo', jo'op' u kuuxilo'ob ti' le máaxo'ob hebreo u t'aano'obo', tumen 
táan u ya'alico'obe' u x quimen íicha'amo'obe' ma' tu táan óolta'alo'ob ma'alob 
le quéen t'o'oxoc le ba'ax kabéet sáamsamalo'. 
2Le doce apóstolo'ob túuno' tu much'quintajo'ob tuláacal le j canbalo'obo' ca tu 
ya'alajo'ob ti'ob: Ma' utz ca c p'at u ma'alob péectzil Kui' u ti'al c táan óoltic le 
mayac che'obo'. 
3Sucu'une'ex, le o'olale' caxante'ex siete j xiibo'ob ichile'exe', máaco'ob cu 
yúuchul t'aan ma'alo'ob tu yo'olalo'ob, yaan u na'ato'ob yéetel chuup u 
cuxtalo'ob yéetel Quili'ih Pixan, u ti'al ca c kubent ti'ob le meyaja'. 
4To'on túune; c kubicbáa u ti'al c payalchi' yéetel u ti'al c ca'ansic u ma'alo'ob 
péectzil Ku. 
5Tuláacalo'ob tu yutzil éejemto'ob le ba'ax a'alabo', ca tu yéeyajo'ob Esteban 
jun túul j xiib chuup u pucsi'ikal yéetel ocsaj óolal bey xan yéetel Quili'ich 
Pixan; tu yéeyajo'ob xan Felipe, Prócoro, Nicanor, Timón, Parmenas yéetel 
Nicolás jun túul antioquíal máax u kamaj ca'ach u yocsaj óolal le Judíobo'. 

6Cu dzo'ocole' tu taasajo'ob tac tu'ux yaan le apóstolo'obo', lelo'oba' j 
payalchi'inajo'obe' ca tu dzaj u kabo'ob tu yóokolo'ob. 
7U ma'alob péectzil Kue' táan u t'i'it'pajal, yéetel u múuch'ul j canbalo'obo' táan 
u jach ya'abtal Jerusalén, ya'ab xan ti' le jkiino'ob judíob tu kamajo'ob le ocsaj 
óolalo'. 

Estebane' cu ma'achal u ti'al j bisbil 

8Estebane' jun túul máac chuup yéetel páajtalil beyxan yéetel u yutzil Kue', 
táan u beetic jakbe'en ba'alo'ob yéetel chíiculalo'ob ichil le máaco'obo'. 
9Dze'edzec túun ti' le máaxo'ob yano'ob ti' le Sinagoga cu kaaba'inta'al 
palitzilo'ob jáalkabo'ob, bey xan dze'edzec Cireneilo'ob, Alejandriáilo'ob, 
Ciliciailo'ob yéetel Asiailo'obe' jo'op' u ba'atel t'aano'ob yéetel Esteban. 
10Ba'ale' ma' páatji u mixba'alcuntico'ob u t'aani', tumen táan u t'aan yéetel le 
na'at cu dza'abal ti' tumen Quili'ich Pixan. 
11Bey túuno' tu bo'otajo'ob dze'edzec máaco'obe' u ti'al ca u ya'alo'obe' dzo'oc u 
yu'ubico'ob u ya'alic Esteban kaakas t'aano'ob tu contra Moisés yéetel tu contra 
Ku. 
12Bey túuno' tu p'u'usajo'ob le máaco'obo', bey xan le anciano'ob yéetel u 
ca'anbesajilo'ob le a'almaj t'aano'; ca j téec taalo'obe' ca tu machajo'ob 
Estebane', ca tu bisajo'ob tu táan u nuuctaquil le caajo'. 
13Tu caxtajo'ob máaco'ob j tuuso'ob u ti'al u ya'alo'ob: Le máaca' ma' tu jáawal 
u poch'ic le quili'ich kulnaja' bey xan le a'almajt'aano'. 
14Dzo'oc c u'uyic u ya'alique' le Jesús Nazaretilo' bin u ca'aj u jen le kulnaja' 
yéetel bin u ca'aj u kex le ba'alo'ob suuc c beetico' je'el bix u ya'almaj to'on 
Moiseso'. 
15Le jalach wíinico'ob túuno' yéetel tuláacal le máaxo'ob culucbalo'ob te'elo', le 
ca tu pactajo'ob Estebane', tu yilajo'ob u táan iche' bey jun túul angele'. 

Hechos 7 

U tze'ec Esteban 

1U noojoch le j kiino'obo' tu káat chi'itaj ti' Esteban: ¿Jaaj wa tuláacal le 
ba'alo'oba'? 
2Leti' túune' tu núucaj: In yaabilaj sucu'une'ex yéetel taataex, u'uyene'ex. C 
qui'ichquelem Kue' tu chíicbesubáa ti' c taata Abraham ca'aliquil ti' yaan tu 
lu'umil Mesopotamiae' ma'ili' xi'ic cajtal tu lu'umil Harane', 
3ca tu ya'alaj ti': P'at le lu'um bey xan a láaktzilo'obe' caxi'iquech ti' le lu'um 
quin in we'es techo'. 
4Ca jóok Abraham tu lu'umil Caldeae' ca j bin cajtal tu lu'umil Harán. Cu 
dzo'ocol u quíimil u taatae', Abrahame' j taasa'ab tumen Ku tac ti' le lu'uma', 
tu'ux caja'ane'ex te'ex bejla'a'. 
5Ba'ale' ma' dzaab mix jun xéet' le lu'um ti'a' mix u ti'al u t'alcuntic u yooqui'; 
ba'ale' a'ala'ab ti'e' yaan u dza'abal ti', cu dzo'ocol u quíimile' yaan u ti'alinta'al 
tumen u paalal, quex ti' le kiino' Abrahame' ma' yanac u paalali'. 
6Kue' tu ya'alaj ti' xan: A ch'i'ibalo'obe' yaan u cajtalo'ob je'el bix táanxel 
lu'umilo'ob ti' jun p'éel lu'um ma' u ti'alo'obi', yéetel yaan u palitzilta'alo'ob bey 
xan yaan u loobilta'alo'ob cuatrocientos ja'abo'ob. 
7Ba'ale' Kue' tu ya'alaj xan: Tene' yaan in p'is óoltic le caaj cun palitziltico'obo', 
cu dzo'ocole' yaan u jóokolo'ob te'elo' u ti'al u meyajtiqueno'ob ti' le cúuchila'. 
8Kue' tu beetaj jun p'éel nup t'aan yéetel Abrahame' ca tu dzaj le súutkuptaj 
ti'o', u chíiculal le nup t'aano'. Le o'olale' le ca j síij Isaac u paale', Abrahame' tu 
súut kuptaj tu ocho kiinil síijic, bey xan tu beetil Isaac yéetel u paal Jacob, bey 
tu beetil xan Jacob yéetel u paalalo'ob máaxo'ob u doce taatatzilo'ob u caajil 
Israel. 
9Le u paalalo'ob Jacobe' máaxo'ob úuchben láako'obe', yanchaj ti'ob kaakas 
tuuculo'ob tu yo'olal José u yíidzino'ob, ca tu conajo'ob u ti'al ca bisa'ac tu 
lu'umil Egipto. Ba'ale' Yuum Kue' ti' yaan tu yéetel Josee', 

10ca tu tocaj ti' tuláacal u yaayaj óolalo'ob. Tu dzaj na'at ti' ca tu beetaj u lúubul 
utzil tu táan faraón u ajwil Egipto; le ajawa' tu beetaj José jalachil yóokol u 
lu'umil Egipto bey xan yóokol u yotoch. 
11J taal túun jun p'éel wi'ij yéetel nojoch yaayaj óolal yóokol Egipto je'el bix 
xan yóokol Canaán; c taataob túune' mina'anchaj ba'al u jaanto'ob. 
12Ba'ale' le ca tu yojéeltaj Jacob yaan trigo tu lu'umil Egiptoe' tu túuxtaj u 
paalalo'ob te'elo', máaxo'ob c úuchben láako'ob. Lela' u yáaxil binico'obi'. 
13Le ca j bino'ob tu ca'a téene' Josee' tu ye'esubáa ti' u sucu'uno'ob. U ajawil 
Egiptoe' tu yojéeltaj beyo' ti' ba'ax caajil u taal José. 
14Josee' tu túuxtaj túun taasbil Jacob u taata, yéetel u láaktzilo'ob, 
tuláacalo'obe' setentaicinco'ob. 
15Bey úuchic u bin Jacob cajtal tu lu'umil Egipto, tu'ux quíimij, tu'ux quíim xan 
c úuchben láako'ob. 
16Dzo'oc u máan kiine' ca j bisa'ab u baaquelo'ob tac Siquem, tu'ux mu'uc ti' le 
mucnal tu manaj Abraham ti' u paalalo'ob Hamor te j Siquemo'. 
17Le ca náadz u kiinil u dzo'ocpajal ba'ax u ya'almaj Ku ti' Abrahame', u caajil 
Israele' nojochchaji ca jach ya'abji'ob Egipto. 
18J chu'unpaj u beetic u jalachil Egipto jun túul ajaw ma' u kaj óol Josei'. 
19Le ajawa' tu tu'utusaj c caajal, tu loobiltaj le c úuchben láako'obo', tu beetaj 
xan u p'atic u paalalo'ob táant u síijilo'obo' u ti'al ca quíimico'ob. 
20Ti' le kiino'obo' síij Moisés. Lela' jun túul chaanpal lúub utzil tu táan Ku. 
Cananta'ab túun tumen u taataob tu yotocho'obe' óox p'éel winalo'ob. 
21Le ca yanchaj u p'atico'obe' u x ch'upul paal u ajawil Egiptoe' tu cha'aj u 
canant bey u paale'. 
22Le o'olale' j ca'ansa'ab Moisés ti' tuláacal le ba'ax u yojel le egiptoilo'obo', 
nojochchaj u páajtalil ti' tuláacal ba'ax cu ya'alic yéetel ba'ax cu beetic. 

23Le ca yanchaj cuarenta ja'abo'ob ti' Moisese' leti'e' tu yóoltaj u xíimbalt u 
caajal, lela' leti' le israelitaobo'. 
24Te'elo' tu yilaj jun túul Egiptoil táan u loobiltic jun túul u yéet caajal Moises. 
U ti'al u toquic yéetel u ti'al u sutic u jeel loob beeta'ab ti' u yéet caajalo' tu 
quíimsaj le egiptoilo'. 
25Tumen tu tucultaje' le israelitaob, u yéet caajalo'obe', je'el u na'atico'ob bin u 
ca'aj jáalkabtbilo'ob tumen Ku yéetel u kab leti'e', ba'ale' ma' tu na'atajo'obi'. 
26Tu jeel kiine' Moisese' tu yilaj ca'a túul israelitaob táan u ba'atelo'ob; tu 
yóoltaj túun u jatzo'obe' ca tu ya'alaj ti'ob: Te'exe' sucu'untzile'ex, ¿ba'axten ca 
loobilticaba'ex ta baatzile'ex? 
27Le máax túun loobiltic u yéet meyajo' tu léemch'intaj Moisese' ca tu ya'alaj 
ti': ¿Máax dzáech u ti'al ca a beet a nojochil tóokol yéetel u ti'al ca p'is óolto'on? 
28¿A káat wa xan a quiimsen je'el bix ta quiimsilac le egiptoil jo'olji'aco? 
29Moisese' le ca tu yu'ubaj lela' j púudze' ca j bin tu lu'umil Madián, tu'ux cuxlaj 
bey jun túul táanxel lu'umile'. Ti' yanchaj xan ca'a túul u paalali'. 
30Le ca j máan cuarenta ja'abo'obe', jun túul ángel tu chíicbesubáa ti' Moisés 
ichil u káakil jun cúul che' táan u yelel, te xtocoy lu'umo', naadz ti' u pu'uquil 
Sinaí. 
31Moisese' ja'ak u yóol tu yo'olal le ba'ax tu yilajo', le ca tu nadzubáa u ti'al u 
yil jach ma'alo'obe' tu yu'ubaj u t'aan Yuumtzil táan u ya'alic: 
32Teen U Junab Ku a wúuchben taataex, u Ku Abraham, Isaac yéetel Jacob. 
Moisés túune' jo'op' u quiquilanquil tu yo'olal u sajaquilil. Ma' yanchaj u yóol 
u ti'al u pactiqui', 
33Yuumtzil tu ya'alaj ti': Lukes a xanab ta wooc, tumen quili'ich lu'um le cúuchil 
tu'ux yanecho'. 
34Tene' dzo'oc in wilic u mukyaj in caajal tu lu'umil Egipto, dzo'oc in wu'uyic u 
yáacamo'ob dzo'oc túun in wéemel u ti'al in toco'ob. Co'oten túun; bin in ca'aj 
in túux tech Egipto. 

35Le Moisés p'ecta'ab yéetel a'ala'ab ti': ¿Máax dzáech u ti'al a beetic a nojochil 
yéetel a p'is óolile'? Leti' túuxta'ab tumen Ku je'el bix jun túul nojoch yéetel jun 
túul tocsaj, tu yo'olal le ángel j chíicpaj ti' te jun cúul che'o'. 
36Moisés máax jóokes le c úuchben láako'ob tu lu'umil Egiptoo' leti' máax beet 
xan jakbe'en ba'alo'ob yéetel chíiculalo'ob te j lu'umo', te Chac Ka'anabo', yéetel 
te x tocoy lu'umo' tu yáam cuarenta ja'abo'ob. 
37Moisés máax a'al xan ti' le israelitaobo': Kue' bíin u ca'aj túuxt jun túul aj 
bóobat je'el bix tene' jóokesa'an ti' a sucu'une'ex. U'uye'ex u t'aan. 
38Moisés xan máax anji ichil le x tocoy lu'umo', bey xan yéetel le ángel j t'aanaj 
tu yéetel tu pu'uqui Sinaio', bey xan yéetel c úuchben taataobo'; leti' xan máax 
kam u t'aanilo'ob cuxtal u ti'al u dzáa ti' to'on. 
39Ba'ale' le c úuchben taataobo' ma' tu yóoltajo'ob u yu'ubo'ob u t'aani', ba'ax tu 
beetajo'obe' tu cúulpachcunto'obe' ca tu yóoltajo'ob suut Egipto. 
40Ca tu ya'alajo'ob túun ti' Aarón: C káat ca a beetto'on kuo'ob ca xi'ico'ob táanil 
ti' to'on, tumen ma' c ojel ba'ax úuch ti' le Moisés tu jóokesajo'on tu lu'umil 
Egipto'. 
41Tu ch'a'ajo'ob oroe' ca tu beetajo'ob jun túul wacax u ti'al u kulto'ob, ca tu 
quiimsajo'ob ba'alche'o' u ti'al u síob ti', ca qui'imacchaj u yóolo'ob tu yéetel 
ba'ax tu beetajo'ob yéetel u kabo'ob. 
42Ku túune' tu tzeljubáa ti'ob, ca tu cha'aj ti'ob u kultico'ob u eekilo'ob ca'an. 
Bey dzíiba'anil tumen le aj bóobato'obo': Te'ex, u cajnáalile'ex Israel, ¿ta 
quiimsaje'ex wa ti' teen ba'alche'ob u ti'al a síex ti' teen ca'aliquil ti'ane'ex 
cuarenta ja'abo'ob te x tocoy lu'umo? 
43Ma' beyi', ba'ale' ta bisaje'ex u najil ku Moloc, yéetel u eekil ku Renfán, kuo'ob 
ta beetaje'ex yéetel a kabe'ex u ti'al a kultique'ex. Le o'olale' yaan a 
jóokesique'ex ti' a lu'ume'ex u ti'al a túuxtique'ex paachil ti' Babilonia. 

44Te x tocoy lu'umo', c úuchben taataobe' yaan ca'ach ti'ob u quili'ich najil le 
a'almaj t'aano'. Le naja' j meenta'ab je'el bix tu ya'aljilac Ku ti' Moisés, le ca tu 
ya'alaj ti' ca u beet je'el bix e'esabic ti'o'. 
45Le c úuchben taataobo' tu kamajo'ob le quili'ich naja' ca tu taasajo'ob tu 
yéetelo'ob le ca j taalo'ob yéetel máaxo'ob jóokesa'abo'ob tumen Ku u ti'al ca 
dza'abac le lu'um ti'obo'. Bey p'áatic tac tu kiinilo'ob David. 
46Ajaw Davide' lúub utzil tu táan Kue' ca tu yóoltaj u beet jun p'éel naj u ti'al u 
Ku Jacob; 
47ba'ale' Salomón máax beet u najil Ku. 
48Quex tumen le Ca'anil Kuo' ma' tu yantal ti' najo'ob beeta'ab tumen 
wíinico'ob. Je'el bix tu ya'alaj le aj bóobato': 
49Le ca'ano' u cúuchil tu'ux quin cutal, le lu'umo' u cúuchil tu'ux quin t'alcuntic 
in wooc. ¿Bix le naj ca bin a beete'ex teno'? cu ya'alic Yuumtzil, wa 
¿máacalmáac le cúuchil tu'ux cu páajtal in je'elelo'? 
50¿Ma' wa in kab beet tuláacala' le ba'alo'oba'? 
51Ba'ale' te'exe', mantadz chich a pucsi'ikale'ex; a xiquine'ex bey xan a 
pucsi'ikale'exo' a kalmaje'ex ti' u t'aan Ku. Mantadz yane'ex tu contra Quili'ich 
Pixan. Queete'ex yéetel le a úuchben taataexo'. 
52¿Máacalmáac ti' le aj bóobato'ob ma' j ch'a'apachta'ab tumen le a wúuchben 
taataexo'? Leti'obe' tu quiimsajo'ob le máaxo'ob tu ya'alajo'ob bíin taalac le 
máax quili'icho', bejela'a' dzo'oc u taale', te'exe' kuch a wóole'ex a kube'ex ti' 
quíimil, bey ta quiimsilaque'exo'. 
53Te'ex ta kamaje'ex le a'almaj t'aan dzaab te'ex tumen le ángelo'obo', ma' ta 
dzo'ocbesique'ex. 

Bix quíimic esteban 

54Leti'obe' le ca tu yu'ubajo'ob le ba'alo'oba', j chu'up u pucsi'ikalo'ob yéetel 
kuuxil ca jo'op' u jach' cojo'ob tu contra Esteban. 

55Ba'ale' Estebane', chuup yéetel Quili'ich Pixane', paacatnaj ca'ane' ca tu yilaj 
u qui'ichquelemil Ku, ca tu yilaj xan Jesús wa'alacbal tu x no'oj Yuum Ku. 
56Ca tu ya'alaj túun: táan in wilic je'ekab le ca'ano', yéetel u paal máac 
wa'alacbal tu x no'oj Ku. 
57Ba'ale' leti'obe' tu macaj u xiquino'obe', jo'op' u ka'am awato'obe' ca tu láaj 
puljuba'ob tu yóokol Estebán. 
58Tu jóokesajo'ob paach caaje' ca tu muluxtuuntajo'ob: le tuusil máaco'ob tu 
beeto'ob lela' tu p'atajo'ob u nooko'ob u ti'al ca cananta'ac tumen jun túul 
táanquelem máac u kaaba'e' Saulo. 
59Ca'aliquil táan u ch'i'inch'inico'obe', Estebane' payalchi'inaj táan u ya'alic: 
Yuumtzil Jesús kam in pixan. 
60Cu dzo'ocole' xolaje' ca tu ka'am a'alaj: Yuumtzil ma' a dzáic ti'ob u cucho'ob 
le kebana'. Cu dzo'ocol u ya'alic lela' j quíimij. 

Hechos 8 

Sauloe' cu ch'a'apaachtic le iglesiao' 

1Sauloe' qui'imac u yóol quiimsa'abic Esteban. Ti' le kiino' cáaj jun p'éel nojoch 
ch'a'apachtajil tu contra le iglesia yaan Jerusaleno'. Tuláacal láaj t'i'it'pajo'ob 
tac tu lu'umilo'ob Judea yéetel Samaria, chéen le apóstolo'ob ma' j 
ch'a'apachta'abo'obi'. 
2Dze'edzec utzil máaco'obe' tu mucajo'ob Esteban ca tu jach okoltajo'ob. 
3Ca'aliquile' Sauloe' táan u yóoltic u xu'uls le iglesiao', táan u yocol jooltaqui 
naj u ti'al u jíilt jóokesic máaco'ob yéetel co'olelo'ob u ti'al ca u túuxt kalbilo'ob. 

Cu tze'ecta'al le ma'alob péectzil samariao' 

4Ba'ale' le máaxo'ob yanji u jóokolo'ob Jerusaleno' tu tze'ectajo'ob u péectzilil 
tocsajil je'el tu'uxac bino'obe'. 
5Felipe máax jun túul ti' leti'obe', j bin tu caajil Samariae' ca jo'op' u tze'ectic 
Cristo ti'ob. 

6J much'laj le máaco'obo'; tuláacalo'obe' tu ch'enxiquinto'ob ba'ax cu ya'alic 
Felipe. Tu yilajo'ob xan le chíiculalo'ob tu beetajo'. 
7Tumen ya'ab máaxo'ob yaan kaakas pixan ti'obe' dzaab u tojóolalo'ob, le 
kaakas pixano'obo' táan u yawato'ob ca'aliquil táan u jóokolo'ob ti' le 
máaco'obo'. Ya'ab máaxo'ob tu'uch' u wíinclilo'ob yéetel móoch u yooco'obe' 
dzaab u tojóolalo'ob xan. 
8Tu yo'olal lelo' yanji nojoch qui'imac óolal te j caajo'. 
9Ba'ale' yaan jun túul máac u kaaba' Simone', cu beetic ca'ach u pulya'ajil te j 
caajo', táan u tusic u cajnáalilo'ob Samaria, tumen cu ya'alique' leti'e' nojoch 
ba'al. 
10Tuláacal máac u'uyic yéetel kub óolal, u asab chichanilti'obe' tac u asab 
nojochil, tumen cu ya'alico'obe': Le máaca' leti' u nojoch páajtalil Ku. 
11Cu yu'ubico'ob u t'aane' tumen tusa'ano'ob ca'ach ya'ab kiino'ob yéetel le 
pulya'ajo'. 
12Ba'ale' le ca j tze'ecta'ab ti'ob tumen Felilpe u ma'alob péectzilil u ajawil Ku 
yéetel u kaaba' Jesucristoe' tu yocsaj óoltajo'ob ca j ocja'anajo'ob xiibo'ob bey 
xan co'olelo'ob. 
13Tac Simón ocsaj óolnaj ca j ocja'anaji, ca jo'op' u láakintic Felipe, tumen 
jaka'an u yóol tu yo'olal le nucuch chíiculalo'ob yéetel le jakbe'en ba'alo'ob cu 
beeta'alo'. 
14Le ca ojéelta'ab tumen le apóstolo'ob yano'ob Jerusalén dzo'oc u ka'amal le 
ma'alob péectzil tumen le Samriailo'obo', tutúuxtajo'ob Pedro yéetel Juan u ti'al 
ca xi'ico'ob te'elo'. 
15Le ca j kucho'obe' payalchi'inajo'ob tu yo'olal le ocsaj óolo'ob yano'ob 
Samariao' u ti'al ca u kamo'ob Quili'ich Pixan. 
16Tumen tu yóokol mix jun túul ti'ob taalac le Quili'ich Pixano'. Chéen dzo'oc 
u yocja'ob tu kaaba' Yuumtzil Jesús. 

17Pedro yéetel Juan túune' tu dzaj u kaabo'ob tu yóokolo'obe' ca tu kamajo'ob 
Quili'ich Pixan. 
18Le ca tu yilaj Simón cu taal Quili'ich Pixan le quéen u dzáa u kab le 
apóstolo'obo', tu tich'aj taakin ti'ob, 
19táan u ya'alic Dza'ex xan teen le páajtalila', u ti'al beyo' le quéen in dzáa in 
kab tu yóokol je'el máaxaque' ca u kam Quili'ich Pixan. 
20Pedro túune' tu ya'alaj ti': Xu'ulsa'ac a taakin pa'ate' ta wéetel, tumen ta a 
tucultique' u siibal Kue' cu páajtal u ma'anal yéetel taakine'. 
21Teche' ma' táacpaja'anech bey xan mix ba'al yaan a wil yéetel le meyaja' 
tumen a pucsi'ikale' ma' toj tu táan Kui'. 
22Xúump'at le kasa'anila', ca a káat ti' Ku wa úuchac u sa'atsic teech le ba'ax ta 
tucultaj ta pucsi'ikalo'. 
23Tumen táan in wilique' chuupech yéetel káakaj óolalil yéetel kaxa'anech 
tumen le kaaso'. 
24Simone' tu núucaj túun: Payalchi'inene'ex ti' Yuumtzil tin wo'olal, u ti'al ma' 
u yúuchul teen mix ba'al ti' le ba'alo'ob dzo'oc a wa'alique'exa'. 
25Cu dzo'ocol u jaajcunajo'ob yéetel u tzicbaltico'ob u t'aan Kue', le apotolo'obo' 
tu tze'ectajo'ob le ma'alo'ob péectzil ti' ya'abcach u mejen caajilo'ob Samariao', 
cu dzo'ocole' ca j suunajo'ob Jerusalén. 

Felipe yéetel jun túun j Etiopiail 

26Cu dzo'ocol lela' jun túul u ángel Yuumtzil tu ya'alaj ti' Felipe: Líiken ca 
xi'iquech j noojol, ti' le bej cu yéemel Jerusalén tac Gasao'. Lela' leti' le x tocoy 
bejo'. 
27Felipe' j líike' ca j bini; ti' le bejo' táan u bin xan jun túul Etiopiail, lela' jun 
túul máac nuumquinsa'an nojoch jalach yéetel u j canan taakin Candace, u x 
ajawil Etiopía, j bin Jerusalén u ti'al u kultic Ku. 
28Le máaca' táan u suut tu lu'um, culucbal tu bolan táan u xoquic u dzíib aj 
bóobat Isaías. 

29Quili'ich Pixane' tu ya'alaj ti' Felipe: nadzabáa ti' le bolano'. 
30Le ca tu nadzuba'e', Felipee' tu yu'ubaj táan u xoquic u dzíib aj bóobat Isaías, 
ca tu káataj ti': ¿Ca ch'a'anu'utic wa le ba'ax ca xoquico'? 
31Le máaco' tu núucaj ti': ¿Bix túun je'el u páajtal in ch'a'anu'uctic wa mina'an 
mix máac tzolic tene'? Ca u ya'alaj ti' Felipe ca na'acac u ti'al j cutal tu tzéel. 
32Le jun jaatz dzíib cu xoquico' leti' lela': Bisa'ab ti' quíimil je'el bix jun túul j 
tamane'; je'el bix le j taman cu maquic u chi' tu táan le máaxo'ob kosic u 
tzo'otzelo', bey xan leti'e' ma' tu je'aj u chi'i'. 
33Ichil u cabal óolale' ma' j beeta'ab ba'al toj tu yéeteli'; u ch'i'ilancabile' ¿máax 
je'el u páajtal u tzicbal tu yo'olali'? Tumen luksa'ab u cuxtal ti' le lu'uma'. 
34Le jalach wíinico' tu káataj ti' Felipe: Quin káatóoltic teech ca a wa'al teen, 
¿tu yo'olal máax cu ya'alic le aj bóobat le ba'alo'oba', tu yo'olal leti', wa tu 
yo'olal yaanal máac? 
35Felipe túune' yéetel le dzíib cu xoquic le máaco', tu cáajsaj u tzicbaltic ti' u 
ma'alob péctzilil Jesús. 
36Le ca j máano'ob ti' jun p'éel cúuchil tu'ux yaan ja'e' le jalach wíinico' tu 
ya'alaj: je'el ja'a'. ¿Je'el wa u páajtal in wocja'e'? 
37Felipee' tu ya'alaj ti': Je'el u páajtale', wa ca wocsajóol yéetel tuláacal a 
pucsi'ikale'. Le máaco' tu núucaj: Quin wocsaj óoltic Jesucristo u paal Ku. 
38Ca tu ya'alaj ca wa'acunsa'ac le bolano', ca éemo'ob tu ca'a túulilo'ob tu'ux 
yaan le ja'o', ca j dzaab u yocja' tumen Felipe. 
39Le ca j na'aco'ob u ti'al u lukbalo'ob tu'ux yaan le ja'o', Quili'ich Pixane' tu 
bisaj Felipe. Le jalach wíinico' ma' j suunaj u yil Felipei', ba'ale' j bin yéetel 
qui'imac óolal. 
40Felipee' yanchaj Azoto, ca j máan cajal caaj táan u tzicbaltic le ma'alob 
péectzilo'ob tac ca j kuch Cesarea. 

Hechos 9 

U kex tuucul Saulo 

1Ca'aliquile' Sauloe' ma' jáaw u taasic sajbe'entzilo'ob beyxan quíimil tu yóokol 
u yocsaj óolo'ob Yuumtzil. Le o'olale' j bin u yil u noojoch le j kiino'obo', 
2u ti'al u káatic dzíibil ju'uno'ob tu'ux cu dza'abal páajtalil ti' ca xi'ic tac tu 
sinagogailo'ob Damasco u caxant le máaxo'ob u kammajo'ob le ma'alob 
péectzilo' u ti'al u kax u taaso'ob Jerusalén, xiibo'ob bey xan co'olelo'ob. 
3Ca'aliquil táan u bin tu bejil Damascoe', le ca j náadz ti' le caajo', téec 
léembalnaj tu bakpach jun p'éel sáasilil ca'an u taal. 
4Saulo' túune' j lúub lu'ume' ca tu yu'ubaj jun p'éel t'aan, táan u ya'alic ti'; Saulo, 
Saulo, ¿ba'axten ca ch'a'apachtiquen? 
5Sauloe' tu káat chi'itaj túun: ¿Máaxech Yuumtzil? Le t'aano' tu núucaj: Teen 
Jesús le máax ca ch'a'apachtico'. Táan a loobilticabáa teech, je'el bix u beetic 
le wacax le quéen u co'ococha'at le lom che'o'. 
6Saulo túune' táan u quiquilanquil tumen sajaque', ca tu ya'alaj: Yuumtzil, 
¿ba'ax a káat ca in beete? Yuumtzile' tu ya'alaj ti': Líiken ooquen te j caajo'. Ti' 
cu bin a'albil teech ba'ax unaj a beetique'. 
7Le máaco'ob u yéet bino'ob Saulo' jach ja'ak u yóolo'ob, tumen tu yu'ubajo'ob 
le t'aano' ba'ale' mix máac tu yilajo'ob. 
8Cu dzo'ocole'; j líik Saulo', ba'ale' le ca tu p'ilaj u yiche' ma' páatchaj u yilic 
mix ba'ali'. Bey túuno' j ma'ach u kabe' ca j bisa'ab Damasco. 
9Óox p'éel kiin p'áat ma' tu páajtal u paacat, ma' jaani' mix tu yukaj mix ba'ali'. 
10Caja'an Damasco jun túul j canbal Ananías u kaaba', ti' máax tu chíicbesubáa 
Yuumtzile' ca tu ya'alaj ti': Ananías. Leti'e' tu núucaj: Je'elena', Yuumtzil. 
11Yuumtzil túune' tu ya'alaj ti': Líiken xeen ti' le bej cu kaaba'intic Toj Bej, tu 
yotoch Judase' káat péectzilt jun túul máac Tarsoil, Saulo' u kaaba'. Táan u 
Payalchi'. 
12Dzo'oc u yilic u chíicpajal ti'e' jun túul máac Ananías u kaaba', táan u yocol 
yéetel táan u dzáic u kab tu yóokol u ti'al ca paacatnac tu ca'a téen. 

13Ananíase', le ca tu yu'ubaj lela', tu ya'alaj: Yuumtzil ya'ab máaxo'ob dzo'oc u 
tzicbaltico'ob ti' teen tu yo'olal le máaca', yéetel buca'aj loob dzo'oc u beetic 
Jerusalén ti' le máaxo'ob u yocsmaj óoltmajo'ob a kaaba'o'. 
14Bejela'e' j taal waye' yéetel u páajtalil u noojoch le j kiino'obo' u ti'al u kax u 
bis tuláacal le máaxo'ob cu ch'a'achi'itico'ob a kaaba'e'. 
15Ba'ale' Yuumtzile' tu ya'alaj ti': Xeen, tumen le máaco' in yéeymaj u ti'al ca u 
tzicbalt in kaaba' ti' u cajnáalilo'ob yaanal lu'umo'ob, ti' ajawo'ob, ti' le 
Israelilo'ob xano'. 
16Teen quin in we'es ti' buca'aj ba'alo'ob unaj u mukyaj tin wo'olal. 
17Ananías túune' j bin tac ti' le naj tu'ux yaan Sauloo'. Le ca j ooque' tu dzaj u 
kab tu yóokole' ca tu ya'alaj ti': Sucu'un Saulo, Yuumtzil Jesuse', le máax tu 
chíicbesjubáa ti' teech te j bej le tu'ux taalecho' tu túuxtajen u ti'al ca 
paacatnaquech tu ca'a téen yéetel u ti'al ca chu'upuquech yéetel Quili'ich Pixan. 
18Tu séeblaquil ti' u yiche' júut ba'alo'ob bey u séel ixi'ime' ca j páatji u paacat 
tu ca'a téen. Sauloe' j líik túune'ca j ocja'anaji. 
19Cu dzo'ocole' jaani ca yanchaj u muuk tu ca'a téen. Ca j p'áat dze'edzec 
kiino'ob tu yicnal le ocsaj óolo'ob yaan Damasco'. 

Sauloe' cu tze'ec Damascoo' 

20Cu dzo'ocole' Sauloe' jo'op' u tze'ec te j sinagogaobo' táan u ya'alique' Jesuse' 
leti' u Paal Junab Ku. 
21Tuláacal le máaxo'ob u'uyico' ja'ak u yóolo'ob táan u ya'alico'ob: ¿Ma' wa leti' 
le máac ch'a'apachtic le máaxo'ob cu ch'a'achi'itico'ob u kaaba' Jesús tu caajil 
Jerusaleno'? ¿Ma' wa leti' le máax taal way u ti'al u kax u biso'ob yéetel u 
kubo'ob ti' u nuuctaquil le j kiino'obo'? 
22Ba'ale' Sauloe' tze'ecnaj yéetel nojoch páajtalil, táan u ya'alique' Jesuse' leti' 
le Cristo', ca tu sa'asataj u yóol le judíob yano'ob Damascoo'. 

Sauloe' cu púudzul ti' le judíobo' 

23Cu dzo'ocol u máan ya'abcach kiino'obe', le judióbo' tu múuch' tucultajo'ob u 
quiimsico'ob Saulo'; 
24ba'ale' leti'e' j kuch u yojéelte. Bul kiin yéetel bul áakab táan u pa'atico'ob tu 
jool najilo'ob le caajo' u ti'al u quiimsico'ob, 
25ba'ale' le j ocsaj óolo'obo' tu dzajo'ob ti' jun p'éel nojoch xaaque' ca tu 
yéemso'ob yéetel áakab paachil ti le tuulumil bakpachtic le caajo'; bey 
púudzico'. 

Sauloe' cu bin Jerusalén 

26Le ca j kuch Saulo Jerusalene' tu yóoltaj u nupubáa yéetel le ocsaj óolo'obo', 
ba'ale' tuláacalo'obe' sajacchajo'ob ti' tumen ma' tu yocsaj tu yóolo'ob wa tu 
jaajil dzo'oc u yocsaj óol ti' Yuum Jesúsi'. 
27J bisa'ab túun tumen Bernabé tu táan le apóstolo'obo'. Tu tzicbaltaj ti'ob bix 
úuchic u yila'al Yuum Jesús tumen Saulo te j bejo', bix xan t'a'anic tumen 
Yuumtzil, bix xan t'aanajic Saulo yéetel tuláacal kub óol tu caajil Damasco. 
28Sauloe' j p'áat túun Jerusalén táan u máan yéetelo'ob. 
29Táan u t'aan yéetel kub óolal tu kaaba' Yuumtzil táan u tzicbal yéetel táan u 
ba'atel t'aan yéetel le judíob cu t'aano'ob ich griegoo', ba'ale' lelo'oba' táan u 
yilico'ob bix je'el u quiimsico'obe'. 
30Le sucu'uno'obo' le ca tu yilajo'ob lela', tu bisajo'ob Saulo tac cesarea, te túuno' 
tu túuxtajo'ob tac tarso. 
31Tuláacal le iglesiaob tu lu'umil Judea, Galilea yéetel Samariae', yaan jéedzel 
ti'ob yéetel taan u ch'a'ico'ob muuk. Cuxa'ano'ob ti' u sajaquilil Yuumtzil, bey 
xan táan u ya'abtalo'ob yéetel u yáantaj Quili'ich Pixan. 

Cu dza'abal u toj óolal Eneas 

32Le ca j máan Pedro u xíimbalt le sucu'uno'obo' j bin xan u yil le ocsaj óolo'ob 
cajacbalo'ob Lida. 
33Te'elo' tu yilaj jun túul máac u kaaba'e' Eneas, ocho ja'abo'ob chilac tumen 
tu'uch' u wíinclil. 

34Pedroe' tu ya'alaj ti' Eneas, Jesucristoe' cu dzáic a toj óolal. Líiken nu'ucbes u 
nu'ucul a chital. Tu séeblaquil j líik Eneas. 
35J ila'ab tumen tuláacal le máaxo'ob caja'ano'ob Lida yéetel Sarono', tu yocsaj 
óolto'ob Yuumtzil. 

Cu ca'a púut cuxquinta'al Dorcas 

36Ti' le kiino'obo' yanchaj tu caajil Jope jun túul x ocsajóol u kaaba'e' Tabita, 
ich griegoe' cu ya'ala'al Dorcas. Le co'olela' mantadz táan u beetic utz yéetel 
táan u yáantic le óotzilo'obo'. 
37Ti' le kiino'obo' Dorcase' koja'anchaje' ca j quíimi; cu dzo'ocol u p'o'obol u 
wíinclile' ca j dza'ab ti' jun p'éel u ca'anal káasabil le najo'. 
38Jope' naadz yanil ti' Lida, le caaj tu'ux yaan Pedroe'. Le ca ojéelta'ab tumen 
le ocsaj óolo'ob ti' yaan te'elo', tu túuxtajo'ob ca'a túul máaco'ob u ya'alo'ob ti': 
Co'oten Jope tu séeblaquil. 
39Pedroe' j bin tu yéetelo'ob. Le ca j kuche', j bisa'ab te j naj le tu'ux dza'an le 
wíinclilo'. Tuláacal túun le x quimen íichamo'obo' tu bakpachto'ob Pedro táan 
u yokolo'ob táan xan u ye'esico'ob ti'e' le nooko'ob beeta'ab tumen Dorcas 
ca'aliquil cuxa'ano'. 
40Cu dzo'ocole' Pedroe' tu beetaj u láaj jóokolo'ob. J xolaje' ca j payalchi'inaji'; 
tu pactaj le co'olel quimeno' ca tu ya'alaj: Tabita líiken. Le co'olel túuno' tu 
p'ilaj u yih, tu pactaj Pedroe' ca j culaji. 
41Leti' túune' tu machaj tu kabe' ca tu líiksaj; cu dzo'ocole' tu t'anaj le 
sucu'uno'ob yéetel le x quimen íicha'amo'obo', ca tu kubaj cuxa'an ti'ob. 
42Lela' j kuch ojéeltbil ti' tuláacal u caajil jope, ya'ab túune' tu yocsaj óoltajo'ob 
Yuumtzil. 
43Pedroe' j p'áat dze'edzec kiino'ob te j caajo', tu yotoch cu meyajtic kéewel u 
kaaba'e' Simón. 

Hechos 10 

Pedro yéetel Cornelio 

1Tu caajil Cesareae' yaan ca'ach jun túul máaque' u kaaba'e' Cornelio, leti'e' u 
náacom jun múuch' aj ba'atelo'ob cu kaaba'inta'al le Italianoo'. 
2Lela' jun túul máac cu kultic Ku jun múuch' yéetel tuláacal u yotoch yéetel cu 
tziquic xan. Bey xan cu dzáic ya'ab taakin u ti'al u yáanta'al le judíobo', yéetel 
mantadz cu payalchi' ti' Ku. 
3Jun p'éel kiine', míin las tres u binbal kiine', j e'esa'ab jun p'éel chíiculal ti': tu 
yilaj u yocol jun túul u ángel Ku tac tu'ux yano', ca j a'ala'ab ti' ¡Cornelio! 
4Cornelioe' p'áat táan u pactic le ángel yéetel nojoch sajaquil, ca tu káat chi'itaj 
ti': ¿Ba'axi' Yuumtzil? Le ángel túuno' tu ya'alaj ti': Kue' dzo'oc u kamic a 
payalchi'ob bey xan ba'ax dzo'oc a beetic u ti'al a wáantic le óotzilo'obo'. 
5Túuxt máaco'ob tac tu caajil Jope u ti'al u t'anic Simón, u láak u kaaba'e' Pedro. 
6Lela' kucha'an tu yotoch u láak máac, Simón u kaaba' xan, jun túul máac cu 
meyajtic kéewel, cajacbal tu jáal ka'anab. Leti' máaxcun a'alic teech ba'ax unaj 
a beetic. 
7Le ca j bin le ángel t'aanaj yéetelo', Cornelioe' tu t'anaj ca'a túul u palitzilo'ob, 
bey xan ichil le máaxo'ob meyajtico' jun túul aj ba'atel yaan u sajaquil Ku ti'. 
8Tu tzicbaltaj tuláacal ti'obe' ca tu túuxtajo'ob Jope. 
9Tu jeel kiine' ca'aliquil táan u bino'ob te bejo' yéetel dzo'oc u naadz yanilo'ob 
tu caajil Jope, Pedroe' j na'ac tu yóokol le najo' óoli' chúumuc kiin u ti'al u 
payalchi'. 
10Jach wi'ijchaje' ca tu yóoltaj janal; ba'ale' ca'aliquil táan u nu'ucta'al le janalo' 
tu yilaj jun p'éel chíiculal. 
11Tu yilaj u je'epajal le ca'ano' yéetel táan u yéemel jun p'éel ba'al bey jun p'éel 
nojoch nooke', kaxa'an tu can ti'itzil. 
12Ti' le nooko' yaan jejeláas ba'alche'ob can dzíit u yooco'ob, yaan xan caano'ob 
yéetel ch'íich'o'obi'. 

13Tu yu'ubaj túun jun p'éel t'aan táan u ya'alic ti': Líiken, Pedro, quiimsajnen 
ca janaquech. 
14Ba'ale' Pedroe' tu núucaj: Ma' Yuumtzil; mix jun téen in jaant ba'al ma' utz u 
jaanta'ali' mix wa ba'ax ma' kambe'eni'. 
15Le t'aano' tu ya'alaj túun ti' tu ca'atéen: Le ba'ax ma'alob quinta'an tumen Kue' 
ma' wa'alic, ma' utzi'. 
16Lela' j úuch óox téen, cu dzo'ocole' le nooko'j na'acsa'ab tu ca'a téen. 
17Ca'aliquil Pedro táan u sen tucultic ba'ax tu yilajo', j kucho'ob jool naj le 
máaco'ob túuxta'abo'ob tumen Cornelio', táan u káat péectziltico'ob tu'ux yaan 
u yotoch Simón. 
18Le ca j kucho'obe' tu káat péectzilto'ob wa ti' kucha'an jun túul máac Simón 
u kaaba', máax cu ya'ala'al xan Pedro ti'. 
19Tumen Pedroe' láili' táan u tucultic le ba'ax tu yilajo', a'ala'ab ti' tumen 
quili'ich Pixan: Ile, óox túul máaco'ob, caxtiquech. 
20Líiken j éemen ca xi'iquech yéetelo'ob. Ma' u ca'a p'éeltal a wóolal tumen teen 
túuxto'ob. 
21Pedroe' j éem túun tac tu'ux yaan le máaco'ob túuxta'ano'ob tumen Cornelio' 
ca tu ya'alaj ti'ob: Teen wa le máax ca caxtique'exo'. ¿Ba'ax taale'ex a beete'ex? 
22Leti'obe' tu núucajo'ob: Túuxta'abo'on tumen náacom Cornelio, jun túul máac 
toj u cuxtal, yéetel yaan u sajaquil Ku ti', máax yaabilta'an xan tumen tuláacal 
le judíobo'. Jun túul u ángel Yuum Ku a'alti' unaj u túuxtic t'anbilech u ti'al ca 
xi'iquech tu yotoch, u ti'al ca u yu'ub ba'ax yaan a wa'al ti'. 
23Pedroe' tu beetaj u yocolo'obe' ca j p'áto'ob tu yicnal ti' le áakabo'. Tu jeel 
kiine' Pedroe' j bin yéetelo'ob, j bin xan yéetelo'obe' dze'edzec ti' le sucu'uno'ob 
cajacbalo'ob Jopeo'. 
24Tu jeel kiine' j kucho'ob Cesarea, tu'ux táan u pa'atalo'ob tumen Cornelio 
yéetel jun múuch' u láaktzilo'ob bey xan le máaxo'ob jach utz u biscuba'ob tu 
yéetele', máaxo'ob j t'a'ano'ob tumen Cornelio. 

25Le ca j kuch Pedro te j najo', Cornelioe' jóok u kame' caj xolaj tu táan u ti'al 
u kulte. 
26Ba'ale' líiksa'ab tumen Pedroe' ca a'ala'ab ti': Wa'alen, tumen teen xane' 
wíiniquen je'el bix techo'. 
27Ca'aliquil táan u t'aan yéetele' j ooque' ca tu yilaj ya'ab máaco'ob 
much'ucbalo'ob. 
28Pedro túune' tu ya'alaj ti'ob: Te'exe' a wojele'ex wet'a'an ti' jun túul judío tu 
yo'olal u yocsaj óolale' u bisicubáa yéetel jun túul táanxel lu'umil wa u yocol 
tu yotoch. Ba'ale' Kue' dzo'oc u ca'ansic ti' tene' ma' unaj in wa'alic ti' mix máac 
kaas yanil wa mix kambe'eni'. 
29Le o'olale' le ca j t'a'anene' mix ba'al tin wa'alaj, ca j taalen. In káat túun in 
wojéelte' ba'ax o'olal ta t'anjene'ex. 
30Cornelio túune' tu núucaj: Míin can p'éel kiino'ob bejela'e', míin walquila', ti' 
yanen way tin wotoche' táan in su'ukin yéetel táan in payalchi', las tres u binbal 
u t'úubul kiine' ca chíicpaj teen jun túul j xiib u búuquintmaj jun p'éel nook cu 
léembal. 
31Ca tu ya'alaj teen: Cornelio, Kue' dzo'oc u yu'ubic a payalchi' yéetel dzo'oc u 
ka'ajsic ba'ax ca beetic u ti'al a wáantic óotzilo'ob. 
32Túuxt túun ch'a'abil tu caajil Jope jun túul Simón, máax xan Pedro u kaaba'. 
Kucha'an tu yotoch Simón, lela' jun túul j bon kéewel, caja'an tu jáal ka'anab. 
Le quéen taalaque' yaan u t'aan ta wéetel. 
33Bey túuno' tin túuxtaj cha'abilech tu séebalquil, ta beetaj utz a taal. Bejla'e' 
tuláacalo'on ti'ano'on tu táan Kue', c káat u'uy tuláacal le ba'ax u ya'almaj teech 
Yuumtzil ca a wa'al to'ono'. 

U tze'ec Pedro tu yotoch Cornelio 

34Pedroe' j chu'unpaj u t'aane' ca tu ya'alaj: Bejla'e' quin na'atique' Kue' mix 
máac jela'an u pactic, 

35ba'ale' ti' je'el ba'alac caajile' cu kamic le máax tziquique' yéetel cu beetic 
ba'ax utzo'. 
36Kue' tu t'anaj u ch'i'ibal Israel, táan u tze'ectic ma'alob péectzilil tu yo'olal 
Jesucrito, lela' u Yuumtzil tuláacal. 
37Te'exe' ma'alob a wojelile'x ba'ax úuch tuláacal u lu'umil judíobo', lela' cáaj 
Galilea, cu dzo'ocol u tze'ec yéetel u dzáic ocja' Juan. 
38A wojele'ex bix Yuum Kue' tu dzaj páajtalil Quili'ich Pixan ti' Jesús Nazaretil, 
bix máanic xan leti' táan u beetic utz yéetel táan u dzáic toj óolal ti' tuláacal le 
máaxo'ob cu mukyajo'ob yáanal u páajtalil kaasil ba'alo'. Lela' tu beetaje' tumen 
Kue' ti' yaan tu yéetele'. 
39To'one' jajcunajo'on ti' tuláacal ba'axo'ob tu beetaj Jesuso', ma' chéen tu 
lu'umil Judeai' ba'ale' tac tu caajil Jerusalén. Cu dzo'ocole' ca tu quiimsajo'ob 
úuchic u sinico'ob ti' jun p'éel cruz. 
40Ba'ale' Kue' tu ca'a púut cuxquintaj tu yóox p'éel kiine' ca tu beetaj u chíicpajal 
ti' to'on. 
41Ma' chíicpaj ti' tuláacal máaqui', ba'ale' ti' to'on máaxo'on yéeya'ano'on tumen 
Ku tu yáax chuun u ti'al jaacunaj. To'one' jaano'on, ukulnajo'ob xan tu yéetel 
cu dzo'ocol u ca'a púutcuxtal ichil le quimeno'obo'. 
42Ca tu ya'alaj to'on ca tze'ecnaco'on ti' le máaco'obo'; yéetel u ti'al ca c a'ale' 
Kue' dzo'oc u dzáic Jesús je'el bix jun túul Aj p'is óol tu yóokol cuxa'ano'ob 
yéetel quimeno'ob. 
43Bey xan, ma'ili' úuchuque', tuláacal le aj bóobato'obo' j t'aanajo'ob tu yo'olal 
Jesús, táan u ya'alico'obe' tuláacal le máaxo'ob cu yocsic u yóolo'ob ti'e' cu 
kamico'ob sa'atsaj si'ipil tu kaaba'. 

Cu kamico'ob Quili'ich Pixan le máaxo'ob ma' Judi'obo' 

44Láili' táan u t'aan Pedroe', ca j taal Quili'ich Pixan tu yóokol tuláacal le 
máaxo'ob u'uyic u tze'eco'. 

45Le ocsaj óolo'ob judíob j taalo'ob yéetel Pedroe' ja'ak u yóolo'ob tumen dza'ab 
Quili'ich Pixan tac ti' le máaxo'ob ma' Judíobo'. 
46Tumen tu yu'ubajo'ob u t'aano'ob ichil jejeláas t'ano'ob yéetel u qui'iqui' 
t'antico'ob Ku. 
47Pedro túune' tu ya'alaj ti'ob: ¿Je'el wa túun u páajtal u we'et'el u yocja' le 
máaxo'ob dzo'oc u kamico'ob Quili'ich Pixan jeel bixto'one'? 
48Ca tu túuxtaj ca ocja'anaco'ob tu kaaba' Jesucristo. Cudzo'ocole' ca tu káat 
óoltajo'ob ti' Pedro ca p'áatac tu yicnalo'ob u láak dze'edzec kiino'ob. 

Hechos 11 

Pedroe' cu ya'alic ti' u iglesiai Jerusalén ba'ax tu beetaj 

1Le apóstolo'ob yéetel le sucu'uno'ob yano'ob Judeao' tu yu'ubajo'ob u tzicbalil 
dzo'oc u ka'amal u ma'alob péectzil Ku tac tumen le máaxo'ob ma' Judíobo'. 
2Le ca j suunaj Pedro Jerusalene', j a'ala'ab ba'al ti' tumen le máaxo'ob ti' u 
ch'i'ibal le judíob u taalo'obo'. 
3Tu ya'alajo'ob ti': ¿Ba'axten j binech a xíimbalt le máaxo'ob ma' judíob yéetel 
jaanech tu yéetelo'ob? 
4Pedro túune' tu tzicbaltaj ti'ob tu tzoolol ba'ax úuchi, ca tu ya'alaj ti'ob: 
5Tene' ti' yanen tu caajil Jope, táan ca'ach in payalchi'e'ca tin wilaj u chíicpajal 
teen bey jun p'éel nojoch nook cu yéemel ca'an kaxa'an tu can ti'itzil ca j kuch 
tac tu'ux yanen. 
6Le ca tin pactaj ma'alob u ti'al in wilic ma'alob ba'ax yaan ichile' tin wilaj 
ba'alche'ob can dzíit u yooco'ob, dzíidzic ba'alche'ob, caano'ob yéetel 
ch'íich'o'ob. 
7Ca tin wu'uyaj jun p'éel t'aan tu ya'alaj ti' teen: Líiken, Pedro, quiimsajnen ca 
janaquech. 
8Ba'ale' tin wa'alaj: Ma', Yuumtzil, tumen mix jun téen ococ tin chi' ba'alo'ob 
ma' utzi' wa ma' janalbe'eni'. 

9Le t'aan j taal ca'ano' tu ya'alaj teen tu ca'a téen: Le ba'ax utzquinta'an tumen 
Kue' ma' a wa'alic wa kaas. 
10Lela' óox téen úuchic, cu dzo'ocole' j na'acsa'ab ca'an tu ca'a téen. 
11Ti' le súutuco' j kuch óox túul máaco'ob te j naj tu'ux yaneno', Cesarea u 
lukbalo'ob iquil taalico'ob u caxteno'ob. 
12Quili'ich Pixane' tu ya'alaj teen ca xi'iquen yéetelo'ob jun óolal. J bino'ob xan 
tin wéetel seis sucu'uno'ob. Tuláacalo'on j ooco'on tu yotoch jun túul máac, 
13máax tu tzicbaltaj to'one' bix tu yiljilac jun túul ángel wa'alacbal tu yotoch, 
ca j a'ala'ab ti': Túuxt máaco'ob tu caajil Jope u ti'al u t'aano'ob Simón, u láak 
u kaaba'e' Pedro, 
14leti' cun a'alic teech bix je'el u páajtal yantal tech tocsajile', teech yéetel 
tuláacal a wotoch. 
15Le ca jo'op' in t'aan yéetelo'obe', j taal Quili'ich Pixan tu yóokolo'ob je'el bix t 
óokol yáax chuune'. 
16Ca j ka'aj túun teen ba'ax tu ya'alaj Yuumtzil: U jaajile' Juane' tu dzaj ocja' 
yéetel ja', ba'ale' te'exe' bíin dza'abac a wocja'ex yéetel Quili'ich Pixan. 
17Wa Ku tu dzaj ti'ob le ba'ax u dzaamaj to'on máaxo'on dzo'oc c ocsaj óoltic 
Yuumtzil Jesucristo, ¿máaxen teen u ti'al in katic u beel Yuum Ku? 
18Le sucu'uno'ob yano'ob Jerusaleno' le ca tu yu'ubajo'ob le ba'alo'oba', 
jéedzo'obe' ca tu qui'iqui' t'anto'ob Junab Ku, táan u ya'alico'ob: Bey túuno' Kue' 
dzo'oc u dzáic kex tuuculil tac ti' le máaxo'ob ma' judíobo' u ti'al ca yanac ti'ob 
cuxtal mina'an u xuul. 

U iglesiail Antioquía 

19Le ca j quíimsa'ab Estebane', jo'op' u ch'a'apachta'al xan le u láak ocsaj 
óolo'obo'. Dze'edzec ti'obe' yanchaj u bino'ob tac Fenicia, Chipre, yéetel 
Antioquía. Te'elo' tu tze'ectajo'ob le ma'alob péectzilo', chéen ti' le judíobo', ti' 
u láak máaco'obe' ma'. 

20Ba'ale' dze'edzec ocsaj óolo'ob Chipreilo'ob yéetel Cireneilo'obe' j kucho'ob tu 
caajil Antioquíae' ca tu tze'ectajo'ob u ma'alob péectzil Jesús Yuumtzile' tac ti' 
le máaxo'ob ma' judíobo'. 
21U páajtalil Yuumtzile' ti' yaan tu yéetelo'obe', bey túuno' ya'ab ti'obe' tu 
p'atajo'ob u úuchben ocsaj óolo'obe' ca tu yocsaj óolto'ob Yuumtzil. 
22Le ca j kuch ojéeltbil le ba'alo'ob tumen u iglesiail Jerusalene', tu túuxtajo'ob 
Bernabé u ti'al ca xi'ic Antioquía. 
23Le ca j kuch Bernabee' tu yilaj bix dzo'oc u qui'iqui' t'anta'alo'ob tumen Ku, 
ca jach qui'imacchaj u yóol. Ca tu tzolaj u xiquino'ob u ti'al ca u jéedzec u 
tuuculo'ob ti' Yuumtzil yéetel tuláacal u pucsi'ikalo'ob. 
24Tumen Bernabee' jun túul j xiib utz, chuup yéetel Quili'ich Pixan yéetel ocsaj 
óolal. Bey túuno' ya'ab máaco'ob sutkaj u yóolo'ob ti' Yuumtzil. 
25Cu dzo'ocol lela' Bernabe' j bin Tarzo u caxant Saulo; le ca tu nup táantaje' tu 
bisaj Antioquía; 
26túulis jun ja'ab yanji'ob yéetel le iglesia te'elo', táan u ca'ansico'ob ya'abcach 
máaco'ob. Antioquía tu'ux yáax a'ala'ab Cristiano'ob ti' le j ocsaj óolo'obo'. 
27Ti' le kiino'obo' dze'edzec aj bóobato'ob j bino'ob Antioquía, Jerusalén u 
lukbalo'ob. 
28Jun túul ti' leti'obe', Agabo u kaaba'e' wa'alchaj ichil le sucu'uno'obo', tu 
yo'olal u sáasilil Quili'ich Pixane', tu ya'alaj yaan u taal jun p'éel nojoch wi'ij ti' 
le lu'umo', lela' tu jaajil j úuch tu kiinilo'ob nojoch j méektáan Claudio. 
29U yocsaj óolilo'ob Antioquíae' tu tucultajo'ob u túuxtico'ob jun p'éel áantaj ti' 
le sucu'uno'ob cajacbalo'ob Judeaob, je'el buca'aj ca páatac u dzáic tu jujun 
túulilo'obe'. 
30Bey tu beetilaco'ob, ca tu túuxtajo'ob jun p'éel ti'ibil óolal ti' u nuuquilo'ob u 
iglesiail Judea, lela' j bisa'ab tumen Bernabé yéetel Saulo. 

Hechos 12 

Bix quíimsa'abic Jacobo yéetel bix ka'alic Pedro 

1Ti' le kiino'obo' ajaw Herodese' jo'op' u ch'a'apachtic dze'edzec ti' le iglesiao'. 
2Tu beetaj u quíimsa'al Jacobo u sucu'un Juane' yéetel u táadz máascab. 
3Le ca tu yilaj utz tu t'aan le Judíob ba'ax tu beetajo' ca tu machaj Pedro u kal 
xan. Lela' úuch tu kiinilo'ob iquil u jaanta'al le x ma' le vadurail waajo'. 
4Cu dzo'ocol u machic Pedroe', Herodese' tu kalaj tu'ux cananta'an tumen can 
jaatz aj ba'atelo'ob, can túul aj ba'atelo'ob yaan ti' jun jaatz. Táan u tucultic u 
taasic tu táan le caajo' le quéen dzo'ococ le Pascuao'. 
5Bey túuno' Pedroe' cananta'an ma'alo'ob te tu'ux kala'ano', ba'ale' le iglesiao' 
táan u payalchi' yéetel tuláacal u pucsi'ikal ti' Yuum Ku tu yo'olal. 

Kue' cu jáalkabtic Pedro 

6Ti' le áakabo' ma'ili' sáasac le kiin u tucultmaj Herodes u jóokesic Pedro tu 
táan le caajo', Pedroe' táan u wenel chúumuc ti' can túul aj ba'atelo'ob, kaxa'an 
yéetel ca'a p'éel cadena, bey xan tu joolnaje' yaan u láak aj ba'atelo'ob táan u 
canantico'ob le najo'. 
7Tec taal jun túul u ángel Yuumtzile' ca j chu'up le naj yéetel u sáasilo'. Le 
ángelo' tu péedzkabtaj Pedro tu ch'ala'atele', tu yajsaje' ca tu ya'alaj ti': Líiken 
séeba'an. Le cadenaob túuno'j luko'ob tu séeblaquil tu kab Pedro. 
8Le ángel túuno' tu ya'alaj ti': Kax ma'alob a kaxnak yéetel dzáa a xanab ta 
wooc. Le ca tu beetaj Pedro lela', le ángelo' tuya'alaj ti': Búuquint a sayum, 
tzaypachteni'. 
9Pedroe' jóok tu paach le ángelo', quex ma' u yojel wa jaaj wa ma' jaaj ba'ax cu 
beetic le ángelo'. Tu tucultaje' chéen táan u yilic jun p'éel náay cu ye'esa'al ti' 
tumen Ku. 
10Ba'ale' j máano'ob tu yicnalo'ob le j canano'ob yano'ob yáaxo', cu dzo'occole' 
tu yicnal le ca'a jaatz canano'obo'; le ca j kucho'ob tu yicnal le jool naj beeta'an 
yéetel hierro tu'ux cu jóokol máac calleo' je'epaj tu juunal. Jóoko'obe' ca tu 
xíimbalto'ob jun p'éel calle, cudzo'ocole' le ángelo' tu p'ataj Pedro tu juunal. 

11Pedro túune' tu kaj óoltaj ba'ax cu yúuchule' ca tu ya'alaj: Bejela'e' quin wilic 
jach tu jaajil Yuumtzile' tu túuxtaj u ángel u ti'al toquiquen tu kab Herodes 
yéetel ti' tuláacal le ba'ax u káat u beeto'ob teen le judíobo'. 
12Ca'aliquil táan u tucultic lela', Pedroe' j bin tu yotoch María, u maama Juan 
Marcos, tu'ux much'ucbal ya'abcach máaco'ob u ti'al j payalchi'. 
13Le ca j koopnaj tu jool najil táancabe', jun túul x ch'úupal Rode u kaaba'e', 
jóok u yil máaxi'. 
14Ba'ale' le ca tu kaj óoltaj u t'aan Pedroe' ma' tu je'aj le jool najo', ba'ale' tu 
yo'olal u sen qui'imac óolale' áalcabnaj ich naj u ti'al u ya'ale' ti' yaan Pedro tu 
jool naje'. 
15A'ala'ab túun ti': ¡Choco a pool! Ba'ale' leti'e' tu sen a'alaj jach jaaj. Leti'obe' 
tu ya'alajo'ob: Ma' leti', u ángel. 
16Ca'aliquile' Pedroe' láili' táan u kopic le jool najo': le ca tu je'ajo'ob le jool naj 
le ca tu yilajo'obe' ja'ak u yóolo'ob. 
17Ba'ale' leti'e' tu beetaj u kab ti'ob u ti'al ca u maco'ob u chi'ob, ca tu tzicbaltaj 
ti'ob bix úuchic u jáalkabta'al tumen Yuumtzil; ca tu ya'alaj ti'ob; Tzicbalte'ex 
lela' ti' Jacobo bey xan ti' le sucu'uno'obo'. Jóok túune' ca j bin táanxel tu'ux. 
18Le ca sáasjie' yanchaj jun p'éel nojoch sat óolal ichil le aj ba'atelo'obo' tumen 
ma' u yojelo'ob ba'ax úuch ti' Pedroi'. 
19Herodese' tu túuxtaj caxantbil, ba'ale' tu yo'olal ma' páatji u caxta'ale' tu 
káataj u chi' le j canano'obo' ca tu túuxtaj quiimsbilo'ob. Cu dzo'ocole' Herodese' 
jóok Judeae' ca j bin cajtal Cesarea. 

Bix quíimic Herodes 

20Herodese' kuux yéetel u cajnáalo'ob Tiro yéetel Sidono', ba'ale' leti'obe' tu 
múuch' tucultajo'ob u taalo'ob tu táan. Páatji u lúubulo'ob utzil tu táan Blasto, 
jun túul u noojoch u j meyajo'ob ajaw Herodes, tu chi' lela' tu káatajo'ob 
jéedzel, tumen u lu'umo'obe' cu kamic ba'al jaantbil ti' u lu'um le ajawo'. 

21Herodese' tu t'anajo'ob u ti'al ca talaco'ob ti' jun p'éel kiin. Ti' le kiino' tu 
búuquintaj u nookil u kamic u'ula', culaj tu cúuchil le xot kiino' ca j t'aanaj 
yéetelo'ob. 
22Le máaco'ob túuno' jo'op' u ka'am a'alico'ob: ¡Le máax cu t'aana' ma' wíiniqui' 
ba'ale' jun túul ku! 
23Ti' le súutuco' jun túul u ángel Kue' tu beetaj u lúubul Herodes ti' koja'anil 
tumen ma' tu nojbe'encunsaj Kui'; bey túuno' j quíim jaanta'an tumen x nookol. 
24Ba'ale' u ma'alob péectzilil Kue' táan u bin u t'i'it'pajal táan xan u tze'ecta'al 
tuláacal tu'ux. 
25Bernabé yéetel Saulo le ca j dzo'oc u meyajo'obe' j luko'ob Jerusalén táan u 
bisico'ob Juan marcos yéetelo'ob. 

Hechos 13 

Bernabé yéetel Sauloe' cu cáajsico'ob u meyajo'ob 

1Ti' le iglesia yaan Antioquíao' yaan aj bóobato'ob yéetel j ca'anbesajo'ob. 
Lelo'oba' Bernabé, Simón (máax cu ya'ala'al xan ti'e' j Boox), Lucio Cireneil, 
Manaén (máax yéet ch'íijac Herodes u jalachil Galilea) yéetel Saulo'. 
2Jun p'éel kiine', ca'aliquil táan u kultico'ob Yuumtzil táan u su'ukino'obe', 
Quili'ich Pixane' tu ya'alaj: Dza'ex teen jun páayil Bernabé yéetel Saulo u ti'al 
le meyaj ti' ba'ax o'olal tin t'aano'obo'. 
3Cu dzo'ocol túun u payalchi'ob yéetel u su'ukino'obe', tu dzáalanto'ob u 
kabo'ob tu yóokol Bernabé yéetel tu yóokol Sauloe' ca tu utzil túuxtajo'ob. 

Le j canbalo'obo' cu tze'eco'ob tu petenil Chipre 

4Cu dzo'ocole', Bernabé yéetel Sauloe', túuxta'abo'ob tumen Quili'ich Pixane', 
ca j bino'ob Seleucia; te'elo' j ooco'ob ti' jun p'éel cheeme' ca j bino'ob tac tu 
petenil chipre. 
5Le ca j kucho'ob te'elo', tu caajil Salaminae', jo'op' u tze'ectico'ob u ma'alob 
péectzil Ku tu sinagoagaob le judíobo'. Juane' cu bin tu yéetelo'ob bey jun túul 
áantaje'. 

6Tu xíimbalto'ob tuláacal le peteno' ca j kucho'ob Pafos. Te tu yilo'ob jun túul 
judío Barjesús u kaaba', lela' j meen, jun túul j tuusil wíinic, cu ya'alic táan u 
t'aan tu kaaba' Ku. 
7Le meeno' ti' yaan tu yicnal jalach Sergio Pauloe', jun túul máac jach yaan u 
na'at. Le jalacho' tu túuxtaj t'anbil Bernabé yéetel Saulo, tumen u káat u yu'ub 
u ma'alob péectzil Ku. 
8Ba'ale' le j meeno', u kaaba'e' j Elimas, tu dzajubáa ba'atel yéetelo'ob, tumen 
tu yóoltaj u wet' ca ocsaj óolnac le jalacho'. 
9Saulo túune', Pablo xan u kaaba', chuup yéetel Quili'ich Pixane', tu jach 
pactaje' 
10ca tu ya'alaj ti': ¡J tuusil wíinic, loolob máac, u paalech kaasil ba'al, u aj p'eec 
tuláacal ba'ax utz! ¿Ba'axten ma' ta p'atic a lo'olochic u toj bejilo'ob le 
Yuumtzilo'? 
11Bejla' túune', Yuumtzile' bin u ca'aj u jadzech; bin a ca'aj ch'óoptal, dze'edzec 
kiino'obe' ma' bíin a wil mix u sáasil kiini'. Tu séebalquil j p'áat ich 
éekjoche'enil, ca jo'op' u caxantic máax bisic tu kab, tumen ma' táan u páajtal 
u paacat. 
12Le ca tu yilaj le jalach lela', ocsaj óolnaji, tumen jaka'an u yóol tu yo'olal u 
ca'ansajil Yuumtzil. 

Pablo yéetel Bernabé cu bino'ob Antioquía tu lu'umil Pisidia. 

13Pablo yéetel le máaxo'ob láakintique' j luko'ob tu caajil Pafos ti' jun p'éel 
cheeme' ca j bino'ob tac Perge tu lu'umil Panfilia, ba'ale' Juane' j luk tu 
yicnalo'obe' ca j suunaj Jerusalén. 
14Cu dzo'ocole' leti'obe' j máano'ob Perge, ca j bino'ob tu caajil Antioquía tu 
lu'umil Pisidia. Te'elo' ti' u kiinil sábadoe' j ooco'ob ti' le sinagogao' ca j 
culajo'ob. 
15Bey túuno', cu dzo'ocol u yúuchul xooc tu dzíibil le a'almaj t'aan yéetel le aj 
bóobato'obo', u nuuctaquil le sinagogao' tu túuxtajo'ob a'albil ti'ob: Sucu'une'ex 

wa yaan tzol xiquino'ob a dza'ex ti' le máaco'oba', cu páajtal a wa'alique'ex 
bejla'e'. 
16Pablo' túune' ca tu beetaj yéetel u kab ca u mac u chi'ob, ca tu ya'alaj: u'uye'ex 
j israelile'ex, bey xan te'ex ti' máaxe'ex yaan u sajaquilil Junab Ku: 
17U Ku u caajil Israele' tu yéeyaj c úuchben taataobe' ca tu beetaj jun p'éel 
nojoch caaj tu yéetelo'ob, ca'aliquil caja'ano'ob tu lu'umil Egiptoe' beyo'ob j 
táanxel lu'umilo'obe'. Cu dzo'ocole' tu jóokesajo'ob te j lu'umo' yéetel u páajtalil. 
18Kue' tu mukyajtaj ba'ax tu beetajo'ob te x tocoy lu'umo' míin cuarenta 
ja'abo'ob, 
19ca tu xu'ulsaj siete caajo'ob yano'ob tu lu'unil Canaane' u ti'al u dzáic u 
lu'umo'ob ti' c úuchben ch'i'ilancabilo'ob. 
20Cu dzo'ocole' ichil cuatrocientos cincuenta ja'abo'obe' tu beetaj u jalachil tu 
yóokolo'ob yéetel jueso'ob tac tu kiinilo'ob aj bóobat Samuel. 
21Leti'ob túune' tu káatajo'ob jun túul ajaw u ti'al u beet u jalachil tu yóokolo'ob, 
Ku túune' tu dzaj ti'ob u ti'al cuarenta ja'abo'obe' jun túul ajaw u kaaba'e' Saul, 
u paal Cis, jun túul máac taalaja'an ti' u chi'ibalil Benjamín. 
22Cu dzo'ocole' ca tu lu kesaj Saul tu cúuchile', ca tu dzaj Davide' ajawil tu 
yóokolo'ob tu yo'olal máax tu ya'alaj: Dzo'oc in caxtic David, u paal Isaí, jun 
túul máac cu lúubul teen utzil yéetel máax cu bin beet tuláacal ba'ax in káate'. 
23Jun túul ti' u ch'i'ibal Davide' Jesús máax líikesa'ab tumen Ku u ti'al u toc 
Israel je'el bix u ya'almaje'. 
24Ma'ili' taalac Jesuse' Juane' tze'ecnaj ti' tuláacal u máaquilo'ob Israel, táan u 
ya'alic ti'ob kabéet u kexic u tuuculo'ob yéetel kabéet u yocja'ob. 
25Le ca j náadz u xuul u cuxtal Juane', leti'e' tu ya'alaj: Ma' teen le máax ca 
tucultique'ex teno'; ba'ale' tin paache' táan u taal jun túul máax ma' táan in 
najmatic in wach'ic mix u táabil u xanab. 

26Sucu'une'ex, paalale'ex a taalbale'ex tu chi'ibal Abraham, yéetel le máaxo'ob 
ichile'ex yaan u sajaquilil Ku ti'obo', ti' te'ex túuxta'ab le ma'alob péectzil u ti'al 
tocsajila'. 
27Tumen le máaxo'ob cajnáalo'ob Jerusaleno' yéetel u nuuctaquilo'obo' ma' u 
yojelo'ob máax Jesusi', mix táan u na'atico'ob u t'aan le aj bóobato'ob cu xo'ocol 
ti' le sinagogaob ti' sábadoo'; beyo' leti'ob tu dzo'ocbesajo'ob ba'ax cu ya'alic le 
Quili'ich Dzíibo'ob le ca tu xot kintajo'ob Jesuso'. 
28Quex ma' tu caxtajo'ob ba'ax o'olal u quiimsico'obe', tu káatajo'ob ti' Pilato ca 
u túuxt quíimsbil. 
29Bey túuno', le ca j dzo'oc u beetico'ob tuláacal le ba'ax cu ya'ala'al tu yo'olal 
leti' te j Quili'ich Dzíibo', tu yéemsajo'ob ti' le cruzo' ca tu mucajo'ob. 
30Ba'ale' Kue' tu líiksaj ti' le quíimilo'. 
31Ti' ya'abcach kiino'ob Jesuse' tu chíicbesajubáa ti' le máaxo'ob láakint 
ca'aliquil tu xíimbal ti' Galilea tac Jerusaleno', bejla'e' leti'ob máaxo'ob cu 
t'aano'ob tu yo'olal leti' ti' le máaco'obo'. 
32Bey túuno', to'one' táan c dzáic ti' te'exe' u ma'alob péectzilil le ba'ax tu ya'alaj 
Ku ti' c úuchben taataobo'. 
33Tumen ti' to'on, máaxo'ob u paalalo'one', leti'e' dzo'oc u dzo'ocbesic ba'ax tu 
ya'alaj iquil u ca'a púut cuxquintilac Jesús, je'elbix dzíibanil ti' le u ca'a p'éel 
salmo': Teche' in paalech; tene' dzo'oc in dzáic teech cuxtal bejela'e'. 
34Kue' u ya'almaje' yaan u ca'a púut cuxquintic, beyo' ma' tu kastal u wíinclil 
je'el bix tu ya'alaj te Quili'ich dzíibo': Bin in ca'aj in dzáa ti' te'exe' siibalo'ob tin 
wa'alaj ti' David. 
35Le o'olal xan cu ya'alic ti' u láak salmoe': Ma' bíin in cha'a u kastal u wíinclil 
le a palitzil a yaabilmajo'. 
36U jaajile' Davide' tu meyajtaj le yéet kiinilo'obo' je'el bix a'ala'ab ti' tumen Ku, 
cu dzo'ocole' ca j quíimi, ca j much'laj yéetel u taataob, ca j tu'uji u wíinclil. 
37Ba'ale' u wíinclil le máax ca'a púut cuxquinta'ab tumen Kuo' ma' j tu'uchaji'. 

38Sucu'une'ex te'exe' unaj a wojéeltique'exe', u sa'atsajil le kebano'obo' cu 
tze'ecta'al ti' te'exe' tu yo'olal Jesús. 
39Tu yo'olal leti'e', tuláacal le cu yocsaj óolo'obo' cu sa'atsa'alo'ob ti' tuláacal le 
ba'ax ma' páajtji u sa'atsa'alo'ob tu yáanal u ya'almaj t'aan Moisesi'. 
40Canantaba'ex ma' lúubul ta wóokole'ex le ba'ax tu dzíibtaj le aj bóobato'ob, 
le ca tu ya'alajo'ob: 
41Ile'ex, j p'a'as máaque'ex, ja'akac a wóole'ex yéetel sa'ataque'ex, tumen tene', 
Junab Kuen, quin beetic nucuch ba'alo'ob ta kiinile'ex ma' bíin a wocsaj 
óolte'exi', quex ca dzíibta'ac te'ex tumen wa máax. 
42Le ca jóok Pablo yéetel le máaxo'ob yano'ob ti' u sinagoga le judíobo', le 
máaxo'ob ma' sijnalo'ob judíobe' tu káat óoltajo'ob ti'ob ca tzicbalta'ac le 
ba'alo'ob ti'oba' ti' le u láak sábado cu taalo'. 
43Le ca dzo'oc u jóokolo'ob ti' le much'tal te sinagogao', ya'ab ti' le judíobo' bey 
xan ti' le máaxo'ob u kammajo'ob u yocsaj óolal le judíobo' yéetel táan u 
beetico'ob yéetel chuca'an óolale' j bino'ob tu paach Pablo yéetel Bernabé. 
Lelo'oba' tu tzolaj u xiquino'ob u ti'al ca p'áataco'ob mantadz ti' u yaacunaj Ku. 
44Ti' u láak semanae', ti' sábadoe', j much'laj óoli' tuláacal u cajnáalilo'ob le 
cúuchilo' u ti'al u yu'ubico'ob u ma'alob péectzilil Ku. 
45Ba'ale' le judíobo', le ca tu yilajo'ob buca'aj máaco'ob much'laje', tu yaj 
óoltajo'ob, ca jo'op' u káakat t'antico'ob u t'aan Pablo bey xan cu poch'ico'ob. 
46Pablo yéetel Bernabe' j t'aanajo'ob yéetel páajtalile' ca tu ya'alaj ti'ob: kabéet 
u tze'ecta'al u ma'alo'ob péectzil Ku yáaxil ti' te'ex judíoex; ba'ale' bey ma' a 
káat a kame'exo' yéetel táan a tucultique'ex ma' táan a najmatique'ex le cuxtalo' 
mina'an u xuulo', bejela'e' táan c bin ti' le máaxo'ob ma' judíobo'. 
47tumen bey tu túuxtilaco'on Yuumtzil, táan u ya'alic: In dzaamajech bey 
sáasilil ti' le caajo'obo', yéetel u ti'al a bis tocsajil tac tu xuul yóokolcaab. 

48Le ca tu yu'ubajo'ob lela', le máaxo'ob ma'judíobo', qui'imacchaj u yóolo'ob 
ca jo'op' u ya'alico'obe' jach ma'alob u péectzil Ku. Ca j ocsaj óolnajo'ob tuláacal 
le yéeya'ano'ob u ti'al ca yanac ti'ob cuxtal mina'an u xuulo'. 
49Bey tze'ecta'abic u ma'alob péectzil Yuumtzil ti' tuláacal le lu'umo'. 
50Ba'ale' le judíobo' j t'aanajo'ob yéetel dze'edzec co'olelo'ob ma'alob u 
cuxtalo'ob yéetel yaan u tzicbe'enilo'obe' bey xan yéetel u nuuctaquilo'ob le 
caajo', ca tu líikesajo'ob u yóolo'ob tu yóokol Pablo yéetel ti' Bernabé ca tu 
ch'a'apachtajo'ob tu yo'olal u jóokesico'ob te j lu'umo'. 
51Leti'ob túune' tu tíitajo'ob u lu'umil u yooco'ob bey jun p'éel chíiculal u ti'al 
le máaco'obo', ca j bino'ob tu caajil Iconio. 
52Ba'ale' le ocsaj óolo'obo' jach qui'imac u yóolo'ob yéetel chuupo'ob xan yéetel 
Quili'ich Pixan. 

Hechos 14 

Pablo yéetel Beranbé j bino'ob tu caajil Iconio 

1Tu caajil Iconioe' Pablo yéetel Bernabee' j ooco'ob tu sinagoga le judíobo'. 
Tumen j t'aanajo'ob yéetel páajtalile', ya'ab máax ocsaj óolajo'ob, ichil le 
judíobo' bey xan ichil le máaxo'ob ma' judíobo'. 
2Ba'ale' le judíob ma' ocsaj óolnajo'obo' tu líiksaj u yóol le máaxo'ob ma' 
judíobo' ca tu beetajo'ob u tuuculo'ob kaas tu yóokol le sucu'uno'obo'. 
3Tu yo'olal lela' j p'áato'ob ya'abcach kiino'ob te'elo' ca j t'aanajo'ob yéetel 
páajtalil, u dzaamajo'ob u alab óolalo'ob ti' Yuumtzil. Yuumtzile' cu béeycuntic 
le ba'ax cu ya'alico'ob tu yo'olal u yaacunaj Ku iquil u dzáic páajtalil ti'ob u ti'al 
u beetico'ob jakbe'en ba'alo'ob yéetel chíiculalo'ob. 
4Ba'ale' u yuumilo'ob le caajo' u jatzmajuba'ob, dze'edzeco'obe' ti'ano'ob yéetel 
le judíobo', u láako'obe' yéetel le j canbalo'obo'. 
5Le judíobo' tu much'juba'ob yéetel le ma' judíobo' ca j t'aanajo'ob yéetel u 
jalachilo'ob le caajo' u ti'al u po'opoch'ico'ob yéetel u muluxtuuntico'ob le j 
canbalo'obo'. 

6Ba'ale' Pablo yéetel Bernabe' tu yojéeltajo'obe' caj púudzo'ob tu caajilo'ob 
Listra yéetel Derbe, lelo'oba' ti' yano'ob tu lu'umil Licaoniae' bey ti' le lu'umo'ob 
yaan tu bakpacho', 
7tu'ux tu tze'ectajo'ob xan le ma'alob péectzilo'. 

Cu muluxtuunta'al Pablo tu caajil Listra 

8Tu caajil Listrae' yaan jun túul máac ma' tu páajtal u xíimbal. Culucbal te'elo' 
tumen j móoch ooc sijnalil, mix jun téen xíimbalnac. 
9Le máaca' táan u yu'ubic ba'ax cu ya'alic Pablo, Pabloe' tu pactaje' ca tu yilaj 
yaan ocsaj óolal u ti'al u yutztal. 
10Ca tu ka'am a'alaj ti': Wa'alen. Le máaco' síit' wa'alaje' ca jo'op' u xíimbal. 
11Le máaco'obo', le ca tu yilajo'ob ba'ax tu beetaj Pabloe', jo'op' u yawato'ob ti' 
licoaniail táan u ya'alico'ob: ¡Kuob chica'ano'ob ti' máaco'ob dzo'oc u 
yéemelo'ob ti' to'on! 
12Táan u ya'alico'obe' Bernabé ku Júpiter yéetel Pabloe' ku Mercurio, tumen 
leti' máax cu t'aan. 
13U yuum j kiinil u kulnajil Júpiter, le yaan jool caajo', tu taasaj wacaxo'ob 
yéetel julbil nicte'ob; leti' yéetel le máaco'obo' tu yóoltajo'ob u kulto'ob Pablo 
yéetel Bernabé táan quiimsico'ob le wacaxo'ob bey quíimsbil ti'ibil óolalo'obe'. 
14Ba'ale' le j canbalo'ob le ca tu yilajo'ob lela', tu jatajo'ob u nooko'obe' ca j 
ooco'ob ichil le máaco'obo' táan u yaawtico'ob: 
15Máaque'ex, ¿ba'ax teen ca beetique'ex lela'? To'one' máaco'on je'el bix te'exe', 
j taalo'on u ti'al ca c a'al te'exe' ca a p'ate'ex le ba'alo'ob mix ba'al u biilala' 
yéetel ca xi'ique'ex tu paach cuxa'an Junab Ku tu beetaj le ca'ano', le lu'uma', 
le ka'anabo' yéetel tuláacal le ba'alo'ob yano'obo'. 
16Ti' le úuchben kiino'obo' tu p'ataj u xíimbal máaco'ob je'el bix tu yóoltajo'obe', 
17quex mantadz táan u ye'esic ti'ob máax leti', tu yo'olal le utz cu beetic ti'obo'. 
Leti' túuxtic to'on le cháaco' yéetel le ma'alob ichanquilo', yéetel cu dzáic to'on 
tuláacal ba'ax kabéetto'on u ti'al c jaant yéetel u ti'al qui'imacchajal c óol. 

18Ba'ale' quex tu ya'alajo'ob le ba'alo'oba', jach talam tu luksilaco'ob tu tuucul 
le máaco'obo' u quiimsico'ob le wacaxo'ob u ti'al u kulta'alo'obo'. 
19J kucho'ob túun dze'edzec judíob j luko'ob Antioquía yéetel Iconioe', tu 
yocsajo'ob tu tuucul le máaco'obo', ca tu muluxtuunto'ob Pablo. Le ca tu 
tucultajo'ob dzo'oc u quiimsico'obe' tu jíiltajo'obe' ca tu bisajo'ob paach caaj. 
20Ba'ale' le ca j much'laj le ocsaj óolo'ob tu bakpach Pabloe', leti'e' ca j líike' ca 
j ooc tu ca'a téen ich caaj; tu jeel kiine' j bin yéetel Bernabé tac Derbe. 
21Cu dzo'ocol u tze'ectico'ob le ma'alob péectzil tu caajil Derbee', tu'ux yanji 
ya'abcach ocsaj óolo'obe', suunajo'ob Listra, Iconio yéetel Antioquía. 
22Ti' le cúuchilo'oba' tu cux óoltaj le j ocsajóolo'obo' ca tu kubentajo'ob ti'obe' 
ca p'áataco'ob ti' le ocsaj óolo', ca tu ya'alajo'ob ti'obe' u ti'al ca ococ máac tu 
ajawil Kue' kabéet u máan ti' ya'abcach mukyajilo'ob. 
23tu dzajo'ob xan anciano'ob ti' le iglesiaobo'. Cu dzo'ocol u payalchi'ob yéetel 
u su'ukino'obe' tu kubentajo'ob ti' Yuumtzil dzo'oc u yocsaj óoltico'obo'. 

Pablo yéetel Bernabee' cu suuto'ob Antioquía tu lu'umil Siria 

24Cu dzo'ocole' j máano'ob tu lu'umil Pisidia ca j kucho'ob tu lu'umil Panfilia. 
25Tu tze'ectajo'ob le ma'alob péectzil tu caajil Pergeo', caj bino'ob tac Atalia. 
26Te'elo' j ooco'ob ti' jun p'éel cheeme' ca j bino'ob tac Antioquía, leti' le caaj 
tu'ux kubenta'ano'ob ti' u yaacunaj Kuo' u ti'al u beetico'ob le meyaj táant u 
dzo'ocsico'obo'. 
27Le ca j kucho'ob Antioquíae' tu much'quintajo'ob le iglesiao' ca tu 
tzicbaltajo'ob tuláacal le ba'alo'ob tu beetaj Ku tu yéetelo'obo', yéetel bix tu 
je'ejilac jool naj Yuumtzil u ti'al le máaxo'ob ma'judíobo' u ti'al ca páatac u 
yocsaj óolo'ob tac leti'ob. 
28Pablo yéetel Bernabee' j p'áato'ob ya'abcach kiino'ob te'elo' yéetel le ocsaj 
óolo'obo'. 

Hechos 15 

Le j canbalo'obo' cu muchtalo'ob Jerusalén 

1Ti' le kiino'obo' dze'edzec máaco'ob j luko'ob Judea ca j bino'ob Antioquíae' 
jo'op' u ca'ansico'ob le sucu'uno'obo', táan uya'alico'ob: Wa ma' ta súut 
kuptcaba'ex je'el bix tu ya'alajil Moisese' ma' tu páajtal a to'ocole'ex. 
2Pablo yéetel Bernabee' sen t'anal t'aanajo'ob tu yéetelo'ob; u dzooque' ca 
yéeya'ab Pablo yéetel Bernabé yéetel u láak dze'edzeque' u ti'al ca xi'ico'ob tac 
Jerusalén tu yicnal le apóstolo'obo' yéetel le anciano'ob yano'ob te j caajo' u 
ti'al u yu'ubo'ob bix anil le ba'alo'oba'. 
3U iglesiail Antioquía j túuxto'ob. U ti'al u binbalo'obe' j máano'ob tu lu'umil 
Fenicia yéetel Samaria táan u tzicbaltico'obe' bix le máaxo'ob ma' judíobo' tu 
p'atajo'ob u yúuchben ocsaj óolalo'ob u ti'al u bino'ob tu paach Ku. Tuláacal le 
sucu'uno'obo' jach qui'imac u yóolo'ob tu yo'olal le péectzila'. 
4Le ca j kuch Pablo yéetel Bernabé tac Jerusalene' j ka'amo'ob tumen le iglesiao' 
yéetel tumen le apóstolo'obo' yéetel tumen le anciano'ob, ca tu tzicbaltajo'ob 
ba'ax dzo'oc u beetic Yuum Ku tu yéetelo'ob. 
5Ba'ale' dze'edzec ti' le fariseob dzo'oc u yocsajóolo'obe' j wa'alajo'obe' ca tu 
ya'alajo'ob; kabéet u súut kupta'al le ocsaj óolo'ob ma' judíobo' yéetel u 
túuxta'al ti'ob ca u dzo'ocbeso'ob u ya'almaj t'aan Moisés. 
6Ca j much'laj túun le apóstolo'ob yéetel anciano'ob u ti'al u tuculto'ob bix cun 
p'áatal le ba'ala'. 
7Cu dzo'ocol u sen t'anal t'aano'obe' j líik Pedroe' ca tu ya'alaj ti'ob: Sucu'une'ex 
te'exe' a wojele'exe' dzo'oc u máan kiine' tu yéeyajen Ku ichile'ex u ti'al in tze'ect 
u ma'alob péectzil le tocsajila' ti' le máaxo'ob ma' judíobo', u ti'al ca ocsaj 
óolnaco'ob xan. 
8Ku máax u kaj óol le pucsi'ikalo'obo' tu ye'esaj cu kamico'ob xan, iquil tu 
dzajilac Quili'ich Pixan ti'ob je'el bix ti' to'one'. 
9Kue' tu ye'esaj mina'an u jela'anilo'ob ti' to'on, tumen tu p'oa' xan u 
pucsi'ikalo'ob tu yo'olal le ocsaj óolalo'. 



2567 

 

Biblia Maya 
© 1992, Sociedades Bíblicas Unidas. 

 

 
 

 

10Bejla'a' túune' ¿ba'axten ca ca'a p'éel óoltique'ex ba'ax tu beetaj Ku, yéetel ca 
dzáique'ex tu yóokol le sucu'uno'oba' cuucho'ob mix to'on mix c úuchben 
taataob c páatac u bisic? 
11Ma' bey unaji', ba'ale' to'one' c ocsaj óoltique' c to'ocol tu yo'olal u yutzil 
Yuumtzil Jesús, bey xan leti'ob. 
12Tuláacalo'ob tu macaj u chi'obe' ca tu yu'ubajo'ob u tzicbalta'al tumen 
Bernabé yéetel Pabloe' le chíiculalo'ob yéetel le jakbe'en ba'alo'ob tu beetaj Ku 
tu yo'olalo'ob ichil le ma' judíobo'. 
13Le ca j dzo'oc u t'aano'obe', Jacoboe' tu ya'alaj: Sucu'une'ex u'uyene'exi': 
14Simón Pedroe' dzo'oc u tzicbaltic to'on bix yáax beeta'abic utz ti' le máaco'ob 
ma' judíob tumen Kuo', bix xan tu yéeyajil ichilo'obe' jun p'éel caaj u ti'alinte. 
15Lela' tu beel yanil yéetel le ba'ax tu dzíibtaj le aj bóobato'obo' je'el bix cu 
ya'alic le Quili'ich Dzíibo'obo': 
16Cu dzo'ocol lela' bíin suunaquen yéetel bíin líikes tu ca'a téen u yotoch David 
luba'ano'; bíin in wutzquint u juutlilo'ob, yéetel bíin in líikes tu ca'a téen, 
17u ti'al ca caxta'ac Yuumtzil tumen tuláacal le u láak máaco'obo', bey xan 
tumen tuláacal le ca'ajo'obo', tu yóokol máaxo'ob ch'a'achi'ita'an in kaaba'. 
18Bey cu ya'alic Yuumtzil máax úuch u dzáa ojéeltbil le ba'alo'oba'. 
19Le o'olale' teen quin wa'alique' ma' unaj u xa'akta'al u tuucul le máaxo'ob ma' 
judíobo' máaxo'ob cu p'atico'ob u yúuchben ocsajóolo'obe' u ti'al u bino'ob tu 
paach Ku. 
20Chéen yéetel ca dzíibta'ac ti'obe' ma' u yantal mixba'al u yilo'ob yéetel 
ba'alo'ob kascunta'ano'ob tu yo'olal beetbil kuo'ob, ma' u nup kebano'ob yéetel 
ma' u jaantico'ob u bakel ba'alche'ob cup iikil quíimico'ob mix u jaantico'ob 
ki'ik. 
21Tumen úuch suucac u tze'ecta'al cajal caaj u ya'almaj t'aan Moisés yéetel u 
xo'ocol ti' le sinagogaobo' u ti'al sábado. 

22Le apóstolo'ob yéetel le anciano'ob yéetel tuláacal le iglesiao', tu tuclajo'ob u 
yéeyico'ob dze'edzec ti' ichilo'obe' u ti'al u túuxtico'ob Antioquía yéetel Pablo 
yéetel Bernabé. Tu yéeyajo'ob Judas u láak u kaaba'e' Barsabás; bey xan Silas, 
máaco'ob nuuctaco'ob ichil le sucu'uno'obo'. 
23Tu túuxtajo'ob yéetel leti'obe' le dzíiba': Le apóstolo'obo', le anciano'ob, yéetel 
le sucu'uno'obo' utz kaj óola'anilo'ob tumen le sucu'uno'ob ma' judíob 
caja'ano'ob Antioquía yéetel tu lu'umilo'ob Siria yéetel Cilicia. 
24Dzo'oc cojéeltique' dze'edzec máaco'ob jóoko'ob waye', ba'ale' ma' to'on 
túuxto'obi', dzo'oc u xa'akbesic a tuucule'ex yéetel u t'aano'ob bey xan dzo'oc u 
satic a wóole'ex, táan u ya'alico'obe' unaj a súutkuptcaba'ex yéetel a beetique'ex 
ba'ax cu ya'alic u ya'almaj t'aan Moisés. 
25Le o'olal t ilaj ma'alobe' ca t múuch' tucultaj c yéeyic dze'edzec sucu'uno'ob 
ichilo'on u ti'al ca xi'ico'ob u yile'exo'ob, jun múuch' yéetel le c jach yaabilaj 
sucu'uno'ob Bernabé yéetel Pablo, 
26máaxo'ob u kubmaj u cuxtalo'ob tac u ti'al j quíimil tu yo'olal c Yuumtzil 
Jesucristo. 
27Bey túuno' c túuxtic te'ex Judas yéetel silas, leti'ob cu bin tzol te'ex tuláacal 
le ba'alo'oba'. 
28Tumen ma'alob tu yiljilac Quili'ich Pixan, bey xan to'on ma'c dzáic te'ex u 
láak cuuch wa ma' chéen le ba'alo'ob jach ka'abéeta': 
29Ma' jaantique'ex u bakel ba'alche'ob quiimsa'ano'ob tu táan mentbil kuo'ob; 
bey xan ma' a jaantique'ex ki'ik, mix u bakel ba'alche'ob cup iikil quíimico'ob, 
yéetel ma' a nup kebane'ex. Wa ca cananticaba'ex ti' le ba'alo'oba', utz ba'ax ca 
beetique'ex. Ca xi'ic te'ex utzil. 
30Leti'obe' le ca j túuxta'abo'obe', j bino'ob Antioquía. Te'elo' tu 
much'quintajo'ob le sucu'uno'obo' ca tu kubajo'ob le dzíib tubiso'obo'. 
31Le sucu'uno'obo' le ca tu xoco'obe', jach qui'imacchaj u yóolo'ob tu yo'olal le 
jéedzel óolal cu dza'abal ti'obo'. 

32Tumen Judas yéetel Silase' yaan páajtalil ti'ob u ya'alico'ob péectzilo'ob cu 
kamico'ob ti' Ku, yéetel u t'aano'obe' tu dzajo'ob ya'ab jéedzel óolal yéetel tu 
cux óolto'ob le sucu'uno'obo'. 
33Cu dzo'ocol u beetico'ob dze'edzec kiino'ob te'elo', utzil túuxta'abo'ob tumen 
le sucu'uno'obo' yéetel jeedzel t'aano'ob u ti'al ca suunaco'ob ti' le máaxo'ob 
túuxto'obo'. 
34Ba'ale' silase' tu tucultaj u p'áatali'. 
35Bey xan Pablo yéetel Bernabé j p'áato'ob Antioquía; jun múuch' yéetel ya'ab 
u láako'obe' tu dzaj u yóolo'ob u ca'ansico'ob yéetel u tze'ectico'ob u ma'alo'ob 
péectzil Yuumtzil. 

Pabloe' cu jóokol tze'ec tu ca'a téen ti' táanxel lu'umo'ob 

36Cu dzo'ocol u máan dze'edzec kiino'obe' Pabloe' tu ya'alaj ti' Bernabé: Co'ox 
xíimbaltic tu ca'a téen le sucu'uno'ob ti' tuláacal le caajo'ob tu'ux dzo'oc c 
tze'ectic u ma'alo'ob péectzil Yuumtzilo' u ti'al c ilic bix yanilo'ob. 
37Bernabee' tu yóoltaj u bis Juan marcos tu yéetelo'ob, 
38ba'ale' Pabloe' tu tucultaj ma' ma'alob ca u biso'obi', tumen j p'a'ato'ob tumen 
Marcos tu caajil Panfilia, yéetel ma' bin tu yéetelo'ob te j meyajo'. 
39Jach t'anal t'aanajo'ob tu yo'olal lela', ca tu jatzjuba'ob jun túul ti' u láak; 
Bernabee' tu bisaj marcos, ca c ooc ti' jun p'éel cheem u ti'al u binbal chipre. 
40Pablo túune' tu yéeyaj Silase', ca jóok u binbal cu dzo'ocol u kubenta'al ti' u 
yaacunaj Yuumtzil tumen le sucu'uno'obo'. 
41J máan ti' Siria yéetel ti' Cilicia táan u cux óoltic u sucu'unilo'ob le iglesiaobo'. 

Hechos 16 

Timoteoe' cu láakintic Pablo yéetel Silas 

1Pablo yéetel Silase' u kucho'ob tu caajilo'ob Derbe yéetel Listra, tu'ux tu 
yilajo'ob jun túul j ocsaj óol, u paal jun túul co'olel judía x ocsaj óol, ba'ale' u 
taatae' Greciail. 

2Le sucu'uno'ob cajacbalo'ob Listra yéetel Iconioe' cu ya'alico'ob ba'ax utz tu 
yo'olal. 
3Pabloe' tu yóoltaj ca láakinta'ac tumen Timoteo, ca tu beetaj u súut kuptcubáa 
u ti'al ma' u beetic u kuuxil le judíob cajacbalo'ob ti' le cúuchilo'obo', tumen 
tuláacalo'ob u yojéeltmajo'ob greciail u taata. 
4Ti' tuláacal le caajo'ob tu'ux máano'obo' tu ya'alajo'ob ti' le sucu'uno'ob le tzol 
xiquino'ob tu dzaj le apóstolo'ob yéetel le anciano'ob yano'ob Jerusaleno' u ti'al 
ca u dzo'ocbeso'ob. 
5Bey túuno' le iglesiaobo' mu'uka'anchajo'ob ti' u yocsaj óolalo'ob yéetel 
sáamsamal cu bin u ya'abtalo'ob. 

Cu chíicpajal ti' Pablo jun túul máac Macedoniail 

6Quili'ich Pixane' ma' tu cha'aj ti'ob u tze'ectico'ob le ma'alob péectzil tu lu'umil 
Asiai. Le o'olale' tu ch'actajo'ob u lu'umil Frigia yéetel Galaciae' 
7ca j kucho'ob tac tu lu'umil Misia. Te'elo' tu tu cultajo'ob u yoclo'ob tu lu'umil 
Bitinia ba'ale' Quili'ich Pixane' ma' tu cha'aj ti'obi'. 
8Táadz máano'ob túun Misiae' ca j taalo'ob Troas. 
9Te'elo' j chíicpaj jun p'éel náay yéetel áakab ti' Pabloe' jun túul máac 
Macedoniail, wa'alacbal táan u káat óoltic ti': Máanen Macedonia ca a 
wáanto'oni'. 
10Cu dzo'ocol u yilic Pablo le chíiculala', tu séeblaquil t líiksabáa u ti'al c binbal 
Macedonia, tumen t ojéeltaj beyo' Kue' táan u t'anico'on u ti'al c tze'ectic ti'ob 
le ma'alob péectzilo'. 

Pablo yéetel Silase' ti' yano'ob Filipoe' 

11J ooco'on ti' jun p'éel cheem yaan tu caajil Troase' ca j bino'on jun taadz tac 
tu petenil Samatrocia, tu jeel kiine' ca j kucho'on tac Neápolis. 
12J luko'on te'elo' ca j bino'on Filipos, lela' ti' yaan yáanal u páajtalil Romae', 
bey xan u noj caajil le jun tzéelil u lu'umil Macedoniao'. Ti' anchajo'on 
dze'edzec kiino'obi'. 

13Jun p'éel u kiinil sábadoe' jóoko'on tu paach le caajo', tu jáal le áalcab ja', 
tu'ux suuca'an u bin máac payalchi'i'. J culajo'on te'elo' ca t tzicbaltaj le 
ma'alo'ob péectzil ti' le co'olelo'ob much'lajo'obo'. 
14jun túul ti' leti'obe', Lidia u kaaba', Tiatira u caajal, jun túul x coon bonbil 
nook. Le co'olela' máax cu kultic Kue', táan u yu'ubic ba'ax cu ya'ala'al, je'eb 
túun u pucsi'ikal tumen Yuumtzil u ti'al ca u yocsaj óolt ba'ax tu ya'alaj Pablo. 
15Ocja'anaj yéetel u láaktzilo'ob, cu dzo'ocole' tu káatóoltaj to'on: Wa ca 
tucultique'ex tu jaajil in wóol dzo'oc in wocsajóoltic Yuumtzile', co'otene'x 
je'elel tin wotoch. Ca tu beetaj c p'áatali'. 
16J úuch jun téene' ca'aliquil táan c bin tu'ux cu yúuchul le payalchi'o', t ilaj jun 
túul x ch'úupal, ti' máax oca'an jun túul pixan cu na'at. Leti'e' jun túul x palitzil, 
cu náajaltic xan ya'ab taakin u ti'al u yuumilo'ob iquil u na'at. 
17Le x ch'úupala' jo'op' u taal tu paach Pablo yéetel t paach, táan u yaawtic: Le 
máaco'oba' táan u meyajtico'ob le Ca'anil Kuo' yéetel táan u tze'ectic te'ex u 
bejilo'ob tocsajil. 
18Ya'ab kiino'ob tu beetaj lela', tac ca j kuuxilnaj Pabloe', ca tu sutubae', ca tu 
ya'alaj ti' le pixan oca'an ti' le x ch'úupalo'; tu kaaba' Jesucristoe' quin wa'alic 
teech ca jóokoquech ti'. Tu séebalquil j p'a'at tumen le pixano'. 
19Ba'ale' u yuumilo'ob le x ch'úupalo', le ca tu yilajo'ob ma' tu páajtal 
náajaltico'ob u láak taakin tu yéetele', tu machajo'ob Pablo yéetel Silase' ca tu 
jíilt u biso'ob tu táan jalach wíinico'ob yano'ob chúumuc kíiwico'. 
20Tu taasajo'ob tu táan le j p'is óolo'obo' ca tu ya'alajo'ob: Le máaco'oba' judíob, 
táan u p'u'ujsico'ob u yóol c caajal, 
21táan u ca'ansico'ob ba'alo'ob ma' tu páajtal c kamic mix c beetic, tumen to'one' 
Romailo'on. 
22Le caajo' j líik tu yóokolo'ob. Le p'is óolo'ob túuno' tu ya'alajo'ob ca pi'itic u 
nooko'obe' yéetel ca ja'adzaco'ob yéetel jíil. 

23Cu dzo'ocol u sen ja'adzalo'obe', ca j ka'alo'ob, ca j a'ala'ab ti' le máax canantic 
le najo', ca u cananto'ob jach ma'alo'ob. 
24Le j canano' le ca tu kamaj le kuben t'aana', tu bisajo'ob tu jach taamil le najo' 
ca tu jep'aj u yooco'ob ti' jolbil che'ob. 
25Ba'ale' míin chúumuc áakabe', táan u payalchi' Pablo yéetel Silas yéetel táan 
u kayico'ob kaayo'ob ti' Kue', táan u yu'ubalo'ob tumen u láak máaco'ob 
kala'ano'obo'. 
26Ca téec taal jun p'éel nojoch quíilbal lu'um ca tu péecsaj tac u chuun pakil le 
najo'. Ti' le súutuco' je'epaj tuláacal le jool najo'obo' yéetel cha'apaj tuláacal u 
cadenailo'ob le máaxo'ob kala'ano'obo'. 
27Le ca j aaj le j canano', ca tu yilaj je'ekab u jool najilo'ob le najo', tu jíilpaytaj 
u táadz máascabe' ca tu yóoltaj u quiimsubáa, tumen tu tucultaj tuláacal le 
máaxo'ob kala'ano'obo' dzo'oc u púudzulo'ob. 
28Ba'ale' Pabloe' tu yaawtaj ti': Ma' a loobilticabáa tumen tuláacalo'one' 
wayano'one'. 
29Le j canano' tu káataj jun p'éel sáasile', j ooc áalcabile', táan u quiquilanquil 
tu yo'olal u sajaquile' ca j noclaj tu ni' u yooc Pablo yéetel Silas, 
30ca tu káataj ti'ob: taate'ex, ¿ba'ax úuchac in beetic u ti'al ca to'ocoquen? 
31Leti'obe' tu núucajo'ob: Ocsaj óolt Yuumtzil Jesucristo ca to'ocoquech yéetel 
tuláacal a wotoch. 
32Ca tu tze'ectajo'ob u ma'alob péectzil Yuumtzil ti' leti' yéetel ti' tuláacal le 
máaxo'ob yano'ob tu yotocho'. 
33Ti'ili' le áakabo' le j canano' tu p'o'aj u yajilo'ob Pablo yéetel Silase' ca ocja'anaj 
leti' yéetel tuláacal u láaktzilo'ob. 
34Cu dzo'ocole' ca tu bisajo'ob tu yotoche' ca tu dzaj ba'al u jaanto'ob, leti' yéetel 
tuláacal u láaktzilo'obe' jach qui'imac u yóolo'ob tumen dzo'oc u yocsaj 
óoltico'ob Ku. 

35Le ca j sáasjie' le p'is óolo'obo' tu túuxtajo'ob j canan máaco'ob u ti'al a'alique' 
ca jáalkabta'aco'ob. 
36Le j canano' tu ya'alaj ti' Pablo: Dzo'oc u ya'ala'al tene' ca in jáalkabte'ex. Le 
o'olale' je'el u páajtal a jóokole'ex yéetel utze'. 
37Ba'ale' Pabloe' tu ya'alaj ti' le j canan máaco'obo': To'on Romailo'on ja'adzo'on 
tu táan caaj quex tumen mina'an c si'ipil, cu dzo'ocole' ca j ka'alo'on. ¿Bejela'e' 
x mucul c jáalkabta'al wa? ¡Lelo' ma'! Talaco'ob leti'ob u ti'al jóoksico'on. 
38Le j canan máaco'obo' tu tzicbaltajo'ob lela' ti' le j p'is óolo'obo', leti'ob túune' 
sajacchajo'ob le ca tu yojéeltajo'ob Romailo'ob. 
39J bino'ob túun u káato'ob sa'atsaj ti' Pablo yéetel ti' Silase' ca tu káat óoltajo'ob 
ti'ob ca jóokoco'ob te j caajo'. 
40Le ca jóoko'ob te j naj tu'ux kala'ano'ob ca'acho', j bino'ob tu yotoch Lidia. Cu 
dzo'ocol u yilico'ob le sucu'uno'ob yéetel u cux óoltico'obe' ca j bino'ob. 

Hechos 17 

Cu p'u'ujul u yóol u cajnáalilo'ob Tesalónica 

1Ca'aliquil táan u bino'obe', Pablo yéetel Silase' j máano'ob Anfípolis yéetel 
Apolonia; cu dzo'ocole' j kucho'ob tu caajil Tesalónica, tu'ux yaan jun p'éel u 
sinagoga le judíobo'. 
2Pablo, je'el bix suuc u beetique', j bin te j sinagogao' ca j t'aanaj tu yéetelo'ob 
ti' óox p'éel sábado. 
3Tu tzolaj ti'ob yéetel le Quili'ich Dzíibo'obo' le Cristoo' kabéetchaj u mukyaj, 
cu dzo'ocol u quíimile' yanchaj u ca'a púut cuxtal. Tu ya'alaj ti'ob: Le Jesús quin 
tze'ectic ti' te'exa' leti' le Cristoo'. 
4Dze'edzec túun ti' le judíobo' ocsaj óolnajo'ob, ca tu nupajuba'ob ti' Pablo 
yéetel Silas. Bey xan ocsaj óolnaj ya'abcach griego'ob máaxo'ob cu kultico'ob 
Ku, bey xan ya'abcach xuunáano'ob. 
5Ba'ale' tu yo'olal lela' yaachaj u yóol le judíob ma' ocsaj óolnajo'obo', máaxo'ob 
tu much'quintajo'ob dze'edzec kasa'an máaco'ob chéen táan u máanno'ob 

xíimbal ich caaj, ca tu beetajo'ob jun p'éel wo'och'lantáanbail ca tu p'u'ujsajo'ob 
u yóol le caajo'. J ooco'ob tu yotoch Jasón táan u caxtico'ob Pablo yéetel Silas 
u ti'al u jóoksico'ob ca u kubo'ob ti' le caajo'. 
6Ba'ale' tumen ma' tu caxtajo'obe' tu jíiltajo'ob Jasón yéetel u láak dze'edzec 
sucu'uno'obe' tac tu táan u jalach wíiniquilo'ob le caajo', ca tu yaawtajo'ob: Le 
máaco'oba', máaxo'ob dzo'oc u p'u'ujsico'ob u yóol tuláacal u yóokolcaabe', 
dzo'oc u kuchulo'ob tac waye'. 
7Dzo'oc u ka'amalo'ob tumen Jasón tu yotoch. Tuláacalo'ob táan u beetico'ob 
jela'an ti' ba'ax cu ya'alic u ya'almaj t'aan César, tumen táan u ya'alico'obe' yaan 
u láak ajaw, u kaaba'e' Jesús. 
8Le ca tu yu'ubajo'ob lela', le máaco'ob yéetel le jalach wíinico'obo' j p'u'ujo'ob. 
9Ba'ale' Jasón yéetel le u láako'obe' j bo'olnajo'obe' ca jáalkabta'abo'ob. 

Pablo yéetel Silase' cu bino'ob Berea 

10Tu séeblaquil le sucu'uno'obo' tu beetajo'ob u jóokol Pablo yéetel Silas yéetel 
áakabe' u ti'al u bino'ob Berea. Le ca j kucho'obe' j bino'ob tu sinagoga le 
judíobo'. 
11Le judíoba' mas utz u pucsi'ikalo'ob ti' le yano'ob Tesalonicao', tumen tu 
kamajo'ob le ma'alo'ob péectzilo' yéetel qui'imac óolal, táan u caxtico'ob 
sáamsamal ti' le Quili'ich Dzíibo'obo' u ti'al u yilico'ob wa jaaj ba'ax cu ya'ala'al 
ti'obo'. 
12Bey túuno' ya'ab ti' leti'ob ocsaj óolnajo'ob, bey xan ichil le griego'obo' ya'ab 
ocsaj óolnajo'obi', xuunáano'ob bey xan j xiibo'ob. 
13Ba'ale' le judíob yano'ob Tesalonicao', le ca tu yojéeltajo'ob táan u tze'ectal u 
ma'alob péectzil Ku Berea tumen Pabloe', j bino'ob te'elo' ca tu p'u'ujsajo'ob u 
yóol le máaco'obo'. 
14Ba'ale' le sucu'uno'obo' tu túuxtajo'ob Pablo tu séeblaquil u ti'al ca xi'ic tu jáal 
ja', ca'aliquil Silas yéetel Timoteoe' j p'áato'ob Berea. 

15Le máaxo'ob tu láakintajo'ob Pabloe' tu bisajo'ob tac tu caajil Atenas. Cu 
dzo'ocole' j suunajo'ob yéetel kuben t'aano'ob u ti'al ca u nupuba'ob Silas yéetel 
Timoteo tu yéetel tu séeblaquil. 

Pabloe' cu meyaj Atenas 

16Ca'aliquil Pablo táan u pa'atic Silas yéetel Timoteo Atenase', jach yaachaj u 
yóol le ca tu yilaj le caaj chuup yéetel beetbil kuob. 
17Le o'olale', j t'aanaj yéetel le judíob te j sinagogao' bey xan yéetel u láako'ob 
cu kultico'ob Ku, t'aanaj xan sáamsamal yéetel le máaxo'ob cu much'icuba'ob 
kíiwico'. 
18Dze'edzec ti' u j ca'anbesajil le epicúreobo', yéetel ti' le estoico'obo', jo'op' u 
t'aano'ob tu yéetel. Yane' tu ya'alaj: ¿Ba'ax u káat u ya'al to'on le máac ya'ab u 
t'aana'? U láako'obe' tu ya'alajo'ob: Bey jun túul máac cu tze'ectic u láak kuobe'. 
Lela' tu ya'alajo'obe' tumen Pabloe' táan u tze'ectic ti'ob u ma'alob péectzil Jesús 
yéetel le ca'a púut cuxtalo'. 
19Tu bisajo'ob túun ti' jun p'éel cúuchil cu kaaba'intic Aereópago, tu'ux suuc u 
much'talo'ob u ti'al tzicbale', ca tu káat chi'tajo'ob ti': ¿Cu páajtal wa c ojéeltic 
ba'ax le túumben ca'ansajo'ob ca taasica'? 
20tumen táan a wa'alic to'on ba'alo'ob jela'antac, le o'olale' c káat ojéelt ba'ax u 
káat u ya'al le ba'alo'oba'. 
21Tumen tuláacal le yano'ob Atenaso', bey xan le táanxel lu'umilo'ob yano'ob 
te'elo', ma' tu dzáic u yóolo'ob ti' u láak ba'al wa ma' chéen u yu'ubico'ob yéetel 
u ya'alico'ob wa ba'ax túumben. 
22Pablo túune' wa'alaj chúumuc ti'ob te j Aereópago, ca tu ya'alaj ti'ob: 
Atenasile'ex, ti' tuláacal ba'al quin wilique' te'exe' jach a dzaamaj a tuucule'ex 
ti' le kuobo'. 
23Tumen le ca j máanen in wil le cúuchilo'ob tu'ux ca kultaje'exo', tin wilaj jun 
p'éel u cúuchil kultaj tu'ux dzíibta'an le t'aano'oba': Ti' le Ku ma' kaj óola'ano'. 
Le Ku ca kultique'ex quex ma' a kajóole'exo', leti' le Ku quin tze'ectic ti' te'exo'. 

24Le Ku máax beet yóokolcaab yéetel tuláacal le ba'alo'ob yano'obo', leti' u 
yuumil ca'an yéetel lu'um. Ma' caja'an ti' najo'ob beeta'an tumen máaco'obi. 
25Mix kabéet ti'e' le ba'axo'ob cu páajtal u beetic wíinic tu yo'olali', tumen leti' 
máax dzáic to'on le cuxtalo', le iiko', yéetel tuláacal ba'al. 
26Ti' jun p'e'elili' ki'ik tu beetaj tuláacal máaco'ob, u ti'al ca cajlaco'ob ti' tuláacal 
yóokolcaab, yéetel tu dzaj le kiino'ob yéetel le cúuchilo'ob tu'ux unaj u 
cajtalo'ob, 
27u ti'al u caxtico'ob Ku, wa cu páajtal u caxtico'ob táan u t'at'alkabo'obe', quex 
tu jaajile' Kue' ma' náach yanil ti' jujun túul ti' to'oni'. 
28Tumen ti' Ku cuxa'ano'on, ti' leti' c péec yéetel ti' leti' yano'on; je'el bix xan tu 
ya'alaj wa jay túul ti' a j kay t'aane'exe': To'one' u ch'i'ibalo'on xan Ku. 
29Wa u ch'i'ibalo'on Kue' ma' unaj c tucultic wa Kue' bey je'el bix wa ba'ax 
beeta'an tumen máaco'ob yéetel oro, plata wa tuunich, je'el bix cu 
tucultico'obe'. 
30Kue' tu mukyajtaj u x ma' na'atil máaco'ob ti' le úuchben kiino'obo', ba'ale' 
bejela'e' cu ya'alic ti' tuláacal máac ti' tuláacal tu'uxe', ca u kex u tuuculo'ob. 
31Tumen Kue' u dzaamaj jun p'éel kiin iquil cu bin u p'isóolt yóokolcaab yéetel 
tojil, tu yo'olal jun túul máac u yéeymaj; lela' tu jaajcuntaj tu táan tuláacal 
máac iquil tu ca'a púut cuxquintilac ichil le quimeno'obo'. 
32Le ca tu yu'ubajo'ob u t'aan tu yo'olal le ca'a púut cuxtalo', dze'edzeque' tu 
p'a'astajo'ob, u láako'obe' tu ya'alajo'ob: je'el c u'uyic a t'aan tu yo'olal lela' tu 
láak kiine'. 
33Pablo túune' tu p'atajo'ob. 
34Ba'ale' dze'edzec máaco'ob j bino'ob tu paach ca ocsajóolnajo'ob. Ichilo'obe' 
ti' yaan Dionicio, máax jun túul ti' le cu much'talo'ob ti' le Aereópago', bey xan 
jun túul co'olel u kaaba'e' Dámaris, yéetel u láak dze'edzec máaco'ob. 

Hechos 18 

Pablo cu meyaj Corinto 

1Cu dzo'ocol lela', Pabloe' j luk tu caajil Atenase' ca j bin tu caajil Corinto. 
2Te tu yilaj jun túul Judío u kaaba'e' Aquila máax Pontoil. Aquila yéetel Priscila 
u yatane' táant u kuchulo'obe'. J luko'ob Italiae' tumen Claudio u noj 
méektáanile' tu ya'alaj ca láaj jóokoc le judíob ti' u noj caajil Roma. Pabloe' j 
bin u xíimbalto'ob, 
3ca p'áat tu yéetelo'ob u ti'al u múuch' meyajo'ob, tumen le meyaj cu 
beetico'obo' u yojel u beet Pablo xan, u meeyjul u beeta'al pasel nooko'ob. 
4Ti' u kiinil sábadoe' Pabloe' cu bin Sinagogao', tu'ux cu t'aan yéetel cu sutic u 
tuuculo'ob le judíob bey xan le máaxo'ob j ma' judíobo'. 
5Le ca j kucho'ob Silas yéetel Timoteo tac Macedoniae', Pabloe' tu dzaj u yóol 
u tze'ect le ma'alob péectzilo' yéetel u ya'alic jach t'áalcab ti' le judíobo' Jesuse' 
leti' le Cristo cu pa'atico'obo'. 
6Ba'ale' leti'obe' jo'op' u ba'atel t'aantico'ob yéetel u pooch'ico'ob. Pablo túune' 
tu tíitaj u nook bey jun p'éel u chíiculal ma' utz ba'ax cu beetico'obe', ca tu 
ya'alaj ti'ob: Te'ex ca bin a cuche'ex u si'ipil a quíimile'ex, tene' mina'an in si'ipil 
ti' lelo', bejela'e' bin in ca'aj ti' le máaxo'ob ma' judíobo'. 
7Jóok ti' le sinagogao', ca j bin tu yotoch jun túul máac u kaaba'e' Justo, ti' 
caja'an tu tzéel le sinagogao'; leti'e' cukultic Junab Ku. 
8Crispo u nojochil le sinagogao' yéetel tuláacal u láaktzilo'obe' tu yocsaj 
óolto'ob Yuumtzil. Bey ya'ab ti' u cajnáalilo'ob Corinto, le ca tu yu'ubajo'ob le 
ma'alob péectzilo', tu yocsaj óolto'ob, caj ocja'anajo'ob. 
9Ti' jun p'éel áakabe' Yuumtzile' chíicpaj ti' Pabloe' ca tu ya'alaj ti': Ma' a ch'a'ic 
sajaquil, tze'ecnen, ma' a maquic a chi'. 
10Tumen tene' ti' yanen ta wéetele' yéetel mix máac cu páajtal u beetic teech 
loob, tumen ya'ab máaco'ob yaan teen te j caaja'. 
11Bey túuno' Pabloe' j p'áat Corinto jun ja'ab ca'atac táancoch, táan u ca'ansic 
ichilo'ob u ma'alob péectzil Ku. 

12Ba'ale' tu kiinilo'ob Galión, le ca tu beetaj u méektáanil tu caajil Acayae' le 
judíobo' tu much'juba'ob tumen ma' utz u yóolo'ob tu yo'olal Pabloi'. Ca tu 
bisajo'ob te tu cúuchil p'is óolo' 
13ca tu ya'alajo'ob ti' le j méektáano': Le máaca' táan u kexic u tuucul le 
máaco'obo', tumen táan u ya'alique' unaj u kulta'al Ku jela'an ti' le bix cu ya'alic 
le a'almaj t'aano'. 
14Bin u ca'aj t'aan ca'ach Pablo, ca tu ya'alaj Galión ti' le judíobo': Judíoex, wa 
tu yo'olal wa ba'ax nojoch si'ipile', je'el in wu'uyique'exe'; 
15ba'ale' tumen chéen tu yo'olal t'aano'ob yéetel kaaba'ob, yéetel u 
ba'alubáilo'ob a wa'almaj t'aane'exe', lelo' ile'ex te'ex, tumen tene' ma' in káat 
in wocsinbáa ti' le ba'alo'oba'. 
16Ca tu tojolch'intajo'ob ti' le cúuchil p'is óolo'. 
17Tuláacal le griego'ob túuno'tu machajo'ob Sóstenes u nojochil le sinagogao' 
ca tu ja'ajadzo'ob te'elo' tu táan le j méektáano'. Ba'ale' Galione' ma' tu táan 
óoltaj mix ba'al ti' lela'. 

Pabloe' cu suut Antioquía yéetel cu jóokol yóox páacac 

18Pabloe' láili' j p'áat ya'abcach kiin te'elo'. Cudzo'ocole' tu ya'alaj ti' le 
sucu'uno'obo': Táan in bin. Ca j bin ti' cheem tac tulu'umil Siria, yéet binac 
Priscila yéetel Aquila, tu caajil Cencreae', ma'ili' ococ ti' le cheemo' tu kosaj u 
tzo'otzel u pool, u ti'al u dzo'ocbesic ba'ax u ya'almaj u beetic. 
19Le ca j kucho'ob tu caajil Efesoe', Pabloe' tu p'ataj Priscila yéetel Aquilae' ca j 
bin te j sinagogao' ca j t'aanaj yéetel le judíob cu much'talo'ob te'elo'. 
20Leti'obe' tu káat óoltajo'ob ti' ca p'áatac u láak kiino'obi', ba'ale' leti'e' ma' tu 
yóoltaji'. 
21J luk tu yicnalo'ob táan u ya'alic: Yaan in wantal Jerusalén u ti'al in kiinbes 
le kiinbesaj cu taalo'; ba'ale' yaan in suut in wile'ex tu ca'a téen, wa Ku u káate. 
J ooc ti' le cheemo' ca j luk Efeso. 

22Le ca j kuch cesareae', Pabloe' j bin Jerusalén u ti'al u te'escunt le yano'ob te 
j iglesiao', cu dzo'ocole' ca j bin Antioquía. 
23Cu dzo'ocol u beetic dze'edzec kiino'ob te'elo', jóok tu ca'a téen u xíimbalt 
jujun p'éelil tuláacal u caajilo'ob Galacia yéetel Frigia, u ti'al u cux óoltic le 
ocsaj óolo'obo'. 

Apolose' cu tze'ec Efeso 

24Ti' le kiino'obo' j kuch Efeso jun túul Judío u kaaba'e' Apolos, Alejandría u 
caajal, lela' jach ma'alo'ob u tze'ec yéetel u kajóol jach ma'alo'ob le Quili'ich 
Dzíibo'obo'. 
25Caanbalnaja'an ti' u bejilo'ob Yuumtzil, cu t'aan yéetel chuca'an óolal, jach 
t'áalcab u ca'ansaj tu yo'olal Jesús, quex chéen u kaj óol u dzaa ocja' Juan. 
26Apolose' tu dzajubáa t'aan ti' le sinagogao' yéetel chuca'an óolal; ba'ale' le ca 
j u'uya'ab tumen Priscila yéetel Aquilae', j bisa'ab jun páayile' ca j tzo'ol t'áalcab 
u bejilo'ob Ku ti'. 
27Bey túuno' le ca tu yóoltaj Apolos, bin tu lu'umil Acayae', le sucu'uno'obe' tu 
tac mukto'obe' ca tu dzíibtajo'ob jun p'éel ju'un u ti'al le j ocsaj óolo'ob yano'ob 
te'elo' u ti'al ca u kamo'ob ma'alob. Le ca j kuch Acayae', tu yáantaj jach ya'ab 
le máaxo'ob dzo'oc u yocsajóolo'ob tu yo'olal u yutzil Kuo', 
28tumen tu ye'esaj tu táan tuláacalo'obe' u tuuso'ob le judíobo', yéetel 
ca'ansajo'ob ma' tu páajtal u mix ba'altal tumeno'ob, táan u jaajcuntic yéetel le 
Quili'ich Dzíibo'obo' Jesuse' leti' le Cristo cu pa'atico'obo'. 

Hechos 19 

Pabloe' cu meyaj Efeso 

1Ca'aliquil ti' yaan Apolos Corintoe', Pabloe' j máan ti' le caajo'ob yaano'ob te j 
pu'uco'obo' ca j kuch Efeso', tu'ux tu yilaj dze'edzec j ocsaj óolo'ob. 
2Ca tu káat chi'itaj ti'ob: ¿Ta kamaje'ex wa Quili'ich Pixan le ca j ocsaj 
óolnaje'exo'? Ca tu núucajo'ob ti': Mix c u'uymaj wa yaan Quili'ich Pixani'. 

3Pablo túune' tu káat chi'itaj ti'ob: ¿Ba'ax ocja'il ta kamaje'ex? Leti'obe' tu 
núucajo'ob: u dzaa ocja' Juan. 
4Pabloe' tu ya'alaj ti'ob: Bey; Juane' tu dzáa u yocja' ti' le máaxo'ob tu kexaj u 
tuuculo'obo', ba'ale' tu ya'alaj ti'obe' unaj u yocsajóoltico'ob le máax cu taal 
paachil ti'ob; u káat u ya'ale' Jesús le Cristo'. 
5Le ca tu yu'ubajo'ob lela', ocja'anajo'ob tu kaaba' Yuumtzil Jesús. 
6Le ca tu dzaj Pablo u kab tu yóokolo'obe', Quili'ich Pixane' j taal tu yóokolo'ob, 
ca j t'aanajo'ob ti' jejeláas t'aano'ob ca tu tzicbaltajo'ob péectzilo'ob tu 
kamajo'ob ti' Ku. 
7Tu láacalo'obe' míin doce máaco'ob. 
8Tu yáam óox p'éel winalo'ob j bin Pablo te j sinagogao' tu'ux tze'ecnaj yéetel 
kuba'an óolal, tu'ux t'aanaj yéetel tu beetaj u yila'al ma'alo'ob u ajawil Ku tumen 
le máaco'obo'. 
9Ba'ale' dze'edzec tu dzu'uyquintajo'ob u pucsi'ikalo'ob, ma' tu yóoltajo'ob u 
yocsaj óolto'obi'; ba'ale' j t'aanajo'ob kaas tuyo'olal le ma'alob péectzilo' tu táan 
le máaco'obo'. Pablo túune' tu tzelubáa ti'obe' ca tu bisaj le ocsaj óolo'obo' tu 
najil tu'ux cu ca'ansaj jun túul máac u kaaba'e' Tirano', te j t'aanaj sáamsamali'. 
10Bey tu beetilac ca'a p'éel ja'abo'ob. Bey túuno' tuláacal le máaxo'ob 
caja'ano'ob Asiao' tu yu'ubajo'ob u ma'alob péectzil Jesús le judíobo' bey xan le 
ma' judíobo'. 
11Kue' tu beetaj nojoch chíiculalo'ob tu kab Pablo', 
12tac le mejen nooko'ob wa le búuco'ob u cóojol tu wíinclilo' cu bisa'alo'ob ti' 
le koja'ano'obo', le lo'oba' cu yutztalo'ob, tac le kaakas pixano'ob cu jóokolo'ob 
ti'ob 
13Ba'ale' dze'edzec chéen máanel judíob cu jóoksico'ob kaakas pixano'ob ti' 
máaco'obe', tu yóoltajo'ob u t'aano'ob u kaaba' Yuumtzil Jesús u ti'al u 
jóokesico'ob. Tu ya'alajo'ob ti' le kaakas pixano'obo': Quin wa'alic ti' te'ex ca 
jóokoque'ex tu kaaba' Jesús le máax cu tze'ecta'al tumen Pabloo'. 

14Bey cu beetico'ob u siete paalalo'ob jun túul judío u kaaba'e' Esceba, máax u 
nojochil le j kiino'obo'. 
15Ba'ale' le ca tu beetajo'obe', le kaakas pixano' tu núucaj ti'ob: In kaj óol Jesús, 
in wojel máax Pablo; ba'ale' te'exe' ¿máaxe'ex? 
16Yéetel lela' le máax yaan le kaakas pixan ti'o' tu pulajubáa tu yóokolo'obe' ca 
tu láaj lúubsajo'ob yéetel muuk, ca tu ko'okolajo'ob yéetel nojoch kuuxile' ca 
yanji u púudzulo'ob ti' le najo', x ma' nookil yéetel quimbesa'ano'ob. 
17Tuláacal le caja'ano'ob Efeso', judíob yéetel ma' judíobo', tu yojéeltajo'ob lela', 
ca tu ch'a'ajo'ob nojoch sajaquil, ca tu nojbe'encunso'ob u kaaba' Yuumtzil 
Jesús. 
18Bey xan ya'ab ti' le cu yocsaj óolo'obo' j taalo'ob táan u cáantico'ob le kaakas 
ba'alo'ob cu beetico'ob ca'acho'. 
19Bey xan ya'ab ti' le máaxo'ob j pulya'ajo'ob ca'acho' tutaasajo'ob u ju'unilo'ob 
le pulya'ajo' ca tu tóocajo'ob tu táan tuláacal. Le ca j ila'ab buca'aj u tojol le 
ju'uno'obo', j kuch yáam míin cincuenta mil u taakinil plata. 
20Bey cu bin u jaycubáa u t'aan Yuumtzil yéetel cu ye'esic páajtalil. 
21Cu dzo'ocol le ba'alo'oba' Pabloe' tu tucultaj u xíimbaltic u lu'umilo'ob 
Macedonia yéetel Acaya, ca j bin tac Jerusalén. Bey xan tu ya'alaj: Cu dzo'ocol 
in bin Jerusalene' unaj in bin xan tac Roma. 
22Tu túuxtaj túun Mecedonia ca'a túul u yáantajo'ob, Timoteo yéetel Erasto, 
ca'aliquil u p'áatal leti' dze'edzec kiino'ob Asia. 

Le wo'och'táanbal yanji Efesoo' 

23Ti' le kiino' yanji jun p'éel nojoch wo'och' táanbal tu yo'olal le péectzilo'. 
24Lela' beeta'ab tumen jun túul máac u kaaba'e' Demetrio, máax cu meyajtic 
plata. Le máaca' cu beetic mejen kulnajo'ob yéetel plata je'el bix u kulnaji x 
co'olebil Dianae', lela' cu dzáic ya'ab náajal ti' le máaxo'ob cu meyajo'ob tu 
yéetelo'. 



2582 

 

Biblia Maya 
© 1992, Sociedades Bíblicas Unidas. 

 

 
 

 

25Tu much'quintaj túun le máaxo'ob cu meyajo'ob tu yéetelo' bey xan le 
máaxo'ob cu beetico'ob meyajo'ob je'el bix leti'obo', ca tu ya'alajo'ob ti'ob: 
Xiibe'ex, te'exe' a wojele'ex yéetel le meyaja' ma'alob c cuxtal; 
26ba'ale' je'el bix a wilique'ex yéetel a wu'uyique'exe' le j Pabloa' táan u máan u 
ya'ale' le kuo'ob cu beeta'al tumen wíinico'obe' ma' kuobi'; bey túuno' dzo'oc u 
beetic u kexic u tuucul ya'abcach máaco'ob ma' chéen way Efesoe' ba'ale' míin 
tac tuláacal u lu'umil Asia. 
27Lela' jach sajbe'entzil, tumen le c meyaja' cu páajtal u kastal to'on, bey xan u 
kulnajil le le nojoch x co'olebil Dianao' cu páajtal u sa'atal u nojochil, bey túuno' 
cu páajtal u p'ecta'al u nojochil le x co'olebila' cu kulta'al ti' tuláacal u lu'umil 
Asia yéetel ti' u túulisil u yóokolcaab. 
28Le ca tu yu'ubajo'ob lela', jach p'u'ujo'obe' ca jo'op' u yaawtico'ob: ¡Nojoch u 
Dianail le Efesioio'obo'! 
29Sa'at u yóol tuláacal le caajo'. Tu puljuba'ob tu yóokol Gallo yéetel Aristarco, 
ca'a túul Macedonioilo'ob tu láakintajo'ob Pablo, ca tu jíiltajo'ob tac te j cúuchil 
tu'ux cu much'tal le caajo'. 
30Pabloe' tu yóoltaj ocol te'elo' u ti'al j t'aan tu yéetel le máaco'obo', ba'ale' le 
ocsaj óolo'obo' ma' tu cha'ajo'ob ti'. 
31Bey xan dze'edzec ti' u jalach nuuquilo'ob Asiae', máaxo'ob ma'alob u 
bisicuba'ob yéetel Pabloe', tu túuxtajo'ob a'albil ti'e' ma' unaj u yocol te'elo'. 
32Ca'aliquile', le tu'ux much'ucbalo'obo', dze'edzeque' cu yaawtico'ob jun p'éel 
ba'al, u láako'obe' cu yaawtico'ob u láak ba'al, tumen le máaco'obo' p'uujul u 
yóolo'ob, yéetel u jach ya'abile' mix u yojelo'ob ba'ax óolal much'lajo'obi'. 
33Ba'ale' dze'edzec ti' le yano'ob ichil le máaco'obo' tu tzolajo'ob ti' Alejandroe' 
le ba'ax cu yúuchulo', máax léech'inta'ab tumen le judíobo' tu táan tuláacal, 
Alejandroe' tu beetaj u kab ti' le máaco'obo' u ti'al ca u mac u chi'ob, tumen tu 
yojéeltaj j t'aan tu yo'olal le judiobo'. 

34Ba'ale' le ca tu kaj óoltajo'ob judíoe', tuláacal j awatnajo'ob tu yo'olal míin 
ca'a p'éel hora: ¡Nojoch u Dianail le Efesioobo'! 
35U aj dzíibil le caajo' le ca páajtji u jedzic u yóolo'ob le máaco'obo' tu ya'alaj: 
U cajnáalile'ex Efeso, tuláacal yóokolcaab u yoojel le u caajil Efesoa' dza'an u 
ti'al u canant u kulnajil le nojoch x co'olebil Dianao' yéetel le u yoochel ca'an 
u taalo'. 
36Tumen mix máac cu páajtal u ya'alic wa ma' jaaj lela'. Jedzcuntaba'ex túun 
yéetel ma' a beetique'ex mix ba'al ma' a ma'alob tucultmaje'exi'. 
37Tumen le máaco'ob dzo'oc a taasique'exa', ma' u poch'o'ob mix t'aanaco'ob 
kaas tu contra a kuexi'. 
38Wa Demetrio yéetel le máaxo'ob cu meyajo'ob tu yéetel yaan ti'ob wa ba'ax 
tu contra wa máaxe', le o'olal yaan u kiinilo'ob p'isóolal, yaan xan jalach 
wíinico'ob cu páajtal u t'aano'ob tu táano'obe' u ti'al u ya'alo'ob ba'ax u káato'ob. 
39Wa yaanal ba'ax a káate'exe' unaj u yila'al ti' jun múuch' caa, ca beeta'ac tu 
beel. 
40tumen sajbe'entzil u ta'acal c pool ca a'ala'ac j líiksaj ba'atelo'on tu yo'olal le 
ba'al dzo'oc u yúuchul bejela'o', tumen mina'an mix ba'al c a'al tu yo'olal le 
wo'och'táanbala'. 
41Cu dzo'ocol u ya'alic lela' tu ya'alaj ti'ob ca xi'ico'ob. 

Hechos 20 

Pabloe' cu bin Macedonia yéetel Grecia 

1Le ca j dzo'oc le wo'och'táanbalo', Pabloe' tu t'anaj le j ocsaj óolo'obo' u ti'al u 
tzolic u xiquino'ob; cu dzo'ocole' tu méekajo'obe' ca j bin Macedonia. 
2Tu xíimbaltaj tuláacal le caajo'obo' táan u cux óoltic le sucu'uno'ob yéetel u 
t'aano'ob, cu dzo'ocole' j kuch Grecia. 
3J p'áat óox p'éel winal te'elo'. Bin u ca'aj ocol ca'ach cheem u ti'al u binbal 
Siriao' ca tu yojéeltaje' le judíobo' yaan ba'ax cu tucultico'ob u beetic ti'. Le 
o'olale' j suunaj xíimbalil, ca j máan tu ca'a téen Macedonia. 

4Láakinta'ab tumen Sopater Bereail, Aristarco yéetel Segundo, Tesalonicailo'ob, 
Gallo Derbeil, Timoteo, bey xan Tíquico' yéetel Trófimo', máaxo'ob ti' u lu'umil 
Asia u taalo'ob. 
5Le sucu'uno'oba' j bino'ob táanile' ca tu pa'atajo'ob Troas. 
6To'one' cu dzo'ocol le kiinbesaj ma' tu jaanta'al paj sacan waaje', j luko'on 
Filipos ti' cheeme' ca t chucpachto'ob Troas cu dzo'ocol u máan cinco kiino'ob, 
j p'áato'on siete kiino'ob te'elo'. 

Pabloe' cu xíimbaltic troas 

7Tu yáax kiin le semanao' j much'lajo'on u ti'al c xet'ic le waajo', Pabloe' táan u 
ca'ansic le ocsaj óolo'obo'. Tumen yaan u jóokol tu jeel kiine', j t'aanaj tac 
chúumuc áakab. 
8Much'ucbalo'ob ti' jun p'éel cúuchil tu ca'anlil le najo' tu'ux yaan ya'ab 
sáasilo'ob t'aba'antac; 
9jun túul táanquelem xi'ipal Eutico u kaaba'e' culucbal ti' jun p'éel calon iik. Tu 
yo'olal chowacchaj u tze'ec Pabloe' jach taacchaj u wenel le j xi'ipalo', le ca j 
t'úub u wenele' j lúub tu yóox yáal le najo' ca j líiksa'abe' quimen. 
10J éem túun Pabloe' ca noclaj tu yóokole' ca tu méekaj, ca tu ya'alaj ti' le 
sucu'uno'obo': ma' u ja'akal a wóole'ex; tumen cuxa'an. 
11Pablo túune' j na'ac tu ca'a téen; tu xet'aj le waajo', jaane', ca jo'op' u t'aan tu 
ca'a téen tac ca sáasji, cu dzo'ocole' ca j bini. 
12Le xi'ipalo' cuxa'an bisa'abic, tuláacalo'ob túun qui'imacchaj u yóolo'ob. 

Pabloe' j luk Troase' ca j bin Mileto 

13To'one' j máano'on táanile' ca j bino'on ti' cheem tac tu caajil Asón u ti'al c 
ch'a'ic Pablo te'elo', je'el bix tu ya'aljilacto'ono', tumen leti'e' tu yóoltaj j bin 
yóok lu'um. 
14Le ca t ilaj Pablo tu lu'umil Asone' j ooc t éetel ti' le cheemo' ca j bino'on 
Mitilene. 

15Jóoko'on te'elo', j máano'on tu jeel kiine' actáan Quío, tu láak kiine' j kucho'on 
tu jáal ka'anabil Samos. Je'elo'on tu chan caajil Trojilio, tu jeel kiine' j kucho'on 
Mileto. 
16Bey beeta'abic, tumen Pabloe' u ti'al ma' u yantal ya'abcach kiino'ob Asiae' 
ma' tu yóoltaj j bin Efesoi'; tumen u káat séeb kuchul Jerusalén u ti'al u yantal 
tu kiinil Pentecostés te'elo', wa ca p'áataco'. 

U tzol xiquin Pablo ti' u ancianailo'ob Efeso 

17Ca'aliquil ti' yaan Miletoe' Pabloe' tu túuxtaj t'anbil u ancianilo'ob Efeso; 
18le ca j taalo'obe' tu ya'alaj ti'ob: Te'exe' a wojele'ex bix in cuxtal ichile'ex cáajic 
tu yáax kiin ca j kuchen way Asiae'. 
19Sáamsamal anjien ichile'ex táan in meyajtic Yuumtzil yéetel tuláacal cabal 
óolal, yéetel u ja'il in wich bey xan ich ya'abcach túuntaj óolalo'ob taal ti' teen 
tu yo'olal le ba'ax u káat u beeto'ob teen le judíobo'. 
20Ba'ale' ma' jáaw in tze'ectic te'ex le ba'alo'ob u ti'al a wutzile'exo', táan in 
ca'ansique'ex tu táan máaco'ob yéetel ta wotoche'ex. 
21Ti' le judíobo' bey xan ti' le ma' judíobo' dzo'oc in wa'alic ti'ob unaj u kexico'ob 
u tuuculo'ob tu táan Ku yéetel u yocsaj óoltico'ob Yuumtzil Jesucristo. 
22Bejela'a' túune' táan in bin Jerusalén, tumen táan u bisiquen Quili'ich Pixan, 
ma' in wojel ba'ax je'el u páajtal u yúuchul teen te'elo'. 
23Chéen ba'ax in wojele', ti' tuláacal caaj tu'ux ca xi'iquene' Quili'ich Pixane' cu 
ya'alic tene' ba'ax cu pa'atiquene' in ka'alal yéetel in sen mukyaj. 
24Ba'ale' mix ba'al ti' le ba'alo'ob quin táan óoltica', mixin cuxtal yaan u tojol in 
ti'al teen, tu yo'olal ca páatac in wáalcabtic in beel yéetel qui'imac óolal tac tu 
xuul, yéetel in dzo'ocsic in meyaj tu kubentaj teen Yuumtzil Jesús u ti'al in 
tze'ectic u ma'alob péectzilil Ku. 
25Bejla'ae' in wojel mix jun túul ti' te'ex, ichil máaxo'ob in tze'ecmaj u ajawil 
Kuo', bíin u yilen tu ca'a téen. 

26Le o'olal in káat in wa'al te'ex bejela'e' quin wu'uyic mina'an teen si'ipil ta 
wóokole'ex, 
27tumen in tze'ecmaj te'ex tuláacal u tzolbe'en t'aan Ku, mix ba'al tin ta'acaj 
te'ex. 
28Le o'olale' canantaba'ex te'ex, canante'ex xan u múuch'ul le ocsaj óolo'obo', tu 
yóokol máaxo'ob dza'ane'ex tumen Quili'ich Pixan je'el bix j canane'ex u ti'al a 
táan óolte'ex u iglesia Yuumtzil, le tu manaj yéetel u ki'ikelo'. 
29Tumen in wojel le quéen xi'iquene' yaan u taal yaanal máaco'ob bíin u 
yóolto'ob u xu'ulso'ob le iglesiao', je'el bix le dzíidzic ba'alche'ob cu xu'ulsico'ob 
le j tamano'obo'. 
30Bey xan ichile'ex yaan u líikil dze'edzec máaco'ob cu bin u ca'anso'ob tuso'ob 
u ti'al ca tzaypachta'aco'ob tumen le j ocsaj óolo'obo'. 
31Canantaba'ex túun, ka'ajac ti' te'exe' tu yáam óoxp' éel ja'abo'ob bul kiin yéetel 
bul áakabe' ma' jáaw in tzolic a xiquine'ex ta jun túulile'ex yéetel u ja'il in wich. 
32Bejla'e', Sucu'une'ex, quin kubentique'ex tu kab Yuum Ku yéetel ti' u t'aanil u 
yaacunaj, le yaan páajtalil ti' u ti'al u dzáic a muuke'exo' yéetel u ti'al u dzáic 
te'ex jun p'éel cúuchil ichil tuláacal le máaxo'ob u kubmajuba'ob ti'o'. 
33Ma' in dzíiboltmaj u taakin mix u nook mix máaqui'. 
34A wojele'ex ma'alobe' meyajnajen yéetel in kabo'oba' uti'al ca yanac ba'ax 
kabéet ti' teen yéetel ti'le máaxo'ob yano'ob tin wéetelo'. 
35Mantadz in ca'ansmaj ti' te'exe' bey unaj u yúuchul meyaj u ti'al u yáantal le 
máaxo'ob kabéet wa ba'ax ti'obo', yéetel a ka'ajsique'ex u t'aano'ob Yuumtzil 
Jesús, máax tu ya'alaj: Yaan asab qui'imacóolal u dza'abal wa ba'ax ti' u ca 
ka'amal wa ba'ax. 
36Cu dzo'ocol u ya'alic lela', Pabloe' j xolaje' ca j payalchi'inaj yéetel 
tuláacalo'ob. 
37tuláacalo'ob okolnajo'ob ca tu méekajo'ob yéetel tu dzu'udzajo'ob Pablo. 

38Jach okomchaj u yóolo'ob tumen tu ya'alaj ti'ob ma' bíin u yilo'ob tu ca'a 
téeni'. Cu dzo'ocole' ca tu láakintajo'ob tac tej cheemo'. 

Hechos 21 

Pabloe' cu bin Jerusalén 

1Le ca t p'ataj le sucu'uno'obo', j ooco'on ti' le cheemo' ca j bino'on jun táadz tac 
Cos, tu jeel kiine' tac Rodas, cu dzo'ocole' tac Pátara. 
2Pátarae' t ilaj jun p'éel cheem táan u bin tac Fenicia, j ooco'oni' ca j bino'on. 
3U ti'al c máanbale' t ilaj u petenil Chipre t p'ataj x dzíic kabile' ca j bino'on tac 
Siria. Tumen le cheemo' yaan u pa'atic cuuch tu jáal ka'anbil Tiroe' j ooco'on 
te'elo'. 
4T ilaj le ocsaj óolo'obo' ca p'áato'on siete kiino'ob tu yéetelo'ob; leti'ob túune', 
tu yo'olal j dzaab u yojéelto'ob tumen Quili'ich Pixane' tu ya'alajo'ob ti' Pablo 
ma' unaj u bin Jerusaleni'. 
5Ba'ale' le ca j máan le siete kiino'obo' jóoko'on. Tuláacal le ocsaj óolo'obo', 
yéetel u yatano'ob bey xan u paalalo'obe', tuláakinto'ono'ob tac jo'ol caaj; te tu 
jáal le ja'o' xolajo'one' ca j payalchi'inajo'on. 
6Cu dzo'ocole' t méeko'ob jujun túulile' ca j na'aco'on te j cheemo', leti'ob túune' 
j suunajo'ob tu taanajo'ob. 
7J luko'on Tiroe' ca j bino'on ti' cheem tac Tolemaida, te'elo' t tzicaj le 
sucu'uno'obo' ca j p'áato'on jun p'éel kiin yéetelo'ob. 
8Tu jeel kiine' Pablo yéetel máaxo'on yano'on yéetelo' jóokone' ca j bino'on tu 
caajil Cesarea. Te'elo' j ooco'on tu yotoch Felipe le aj tze'ec ma'alob péectzilo', 
jun túul ti' le siete diacono'obo', ca j p'áato'on tu yéetel. 
9Felipee' yaan can túul u ch'upul paalal ma' dzoca'an u beelo'obi', máaxo'ob cu 
dzáico'ob péectzilo'ob cu kamico'ob ti' Ku. 
10Cu dzo'ocol c antal dze'edzec kiino'ob te'elo' j kuch jun túul profeta Judea u 
taal, u kaaba'e' Agabo', 

11ca j taal u xíimbalto'on. Tu ch'a'aj u kaxnak Pabloe' ca tu kaxaj u yooco'ob 
bey xan u kaabo'ob tu yéetel, táan u ya'alic: Quili'ich Pixane' cu ya'alique' bey 
cu bin j kaxbil tu noj caajil Jerusalén tumen le judíob u yuumil le kaxnaka', cu 
dzo'ocole' cu kubico'ob tu kab táanxel lu'umil máaco'ob. 
12Le ca t u'uyaj lela', to'on yéetel le Cesareailo'obo' tu káat óoltajo'ob ti' Pablo 
ma' u bin Jerusalén. 
13Ba'ale' Pabloe' tu núucaj: ¿Ba'axten ca wokole'ex yéetel ca okom 
óolquintiquene'ex? Tumen tene' in dzaamaj in wóol u ti'al ma' chéen ca 
kaxa'aqueni', ba'ale' tac u ti'al quíimil Jerusalén tu yo'olal Yuumtzil Jesús. 
14Tumen ma' páatchaj c kexic u tuucule', t p'ataj táan c a'alic: Beetchajac u 
yóolal Yuumtzil. 
15Cu dzo'ocol lela' t líiksabae' ca j bino'on Jerusalén. 
16Tu láakinto'on dze'edzec j ocsaj óolo'ob Cesareailo'ob, ichilo'one' ti' yaan jun 
túul máac Chipreil Mnasón u kaaba', leti'e' dzo'oc u máan kin ocsaj óolnac, tu 
yotoch cu bin j dzaabil to'on tu'ux c je'elel. 

Pabloe' cu xíimbaltic Jacobo 

17Le ca j kucho'on Jerusalene' j ka'amo'on yéetel qui'imac óol tumen le 
sucu'uno'obo'. 
18Tu jeel kiine' Pabloe' j bin t éetele' u xíimbalt Jacobo, ti' yano'ob xan tuláacal 
le anciano'obo'. 
19Pabloe' tu tzicajo'obe' ca tu tzicbaltaj ti'ob jujun p'éelil le ba'alo'ob tu beetaj 
Ku tu yo'olal leti'o' ichil le máaco'ob ma' judíobo'. 
20Le ca tu yu'ubajo'obe' tu qui'iqui' t'anto'ob Ku. Tu ya'alajo'ob túun ti' Pablo: 
Ma'alob, sucu'un, ba'ale' táan a wilique' ichil le judíobo' táaj ya'ab dzo'oc u ocsaj 
óolo'obi', ya'ab ichilo'obe' táan u ya'alico'obe' kabéet u dzo'ocbesa'al u ya'almaj 
t'aan Moisés. 
21Dzo'oc u yu'ubico'ob u ya'ala'ale' tech bine' táan a ca'ansic ti' le judíob 
caja'ano'ob táanxel lu'umo'obe', ma' u dzo'ocbesico'ob ba'ax tu ya'alaj Moisés, 

ca wa'alic bin xan ti'obe' ma' unaj u súut kuptic u paalalo'obi', mix u beetico'ob 
ba'ax suuca'an u beetic le judíobo'. 
22¿Bix yanil le ba'alo'oba'? Tumen le máaco'obo' yaan u much'talo'ob le quéen 
u yojéelto'ob dzo'oc a taal. 
23Beet túun le ba'ax quin in wa'al techa': Yaan way ichilo'one' can túul máaco'ob 
bin u ca'aj u tzocbeso'ob ba'ax u ya'almajo'ob u beetico'ob. 
24Biso'ob ta wéetel, p'o'abáa yéetelo'ob ca a bo'ot le ba'ax cun u xupo'obo', cu 
dzo'ocole' leti'obe' cu páajtal u ko'osol u poolo'ob. Beyo' tuláacal cun ilic ma' 
jaaj le ba'ax cu ya'ala'al ta wo'olalo', ba'ale' yaan u ya'alico'ob tac teech ca beetic 
le ba'ax cu ya'alic le a'almajt'aano'. 
25Ba'ale' ti' le máaxo'ob ma' judíobo' yéetel le dzo'oc u yocsaj óolo'obo', dzo'oc 
c dzíibtic ti'obe' ma' kabéet ca u beeto'ob le ba'alo'oba', chéen ma' u jaantico'ob 
bak dzo'oc u dza'abal tu táan beetbil kuo'ob, mix ki'ik, mix u bakel ba'alche'ob 
cup iikil quíimico'ob, yéetel mix máac ca nup kebanchajac. 

Cu ma'achal Pablo te j kulnajo' 

26Pabloe' tu bisaj túun le can túul máaco'obo'; tu jeel kiine' tu p'o'ojubáa 
yéetelo'ob, cu dzo'ocole' j ooc ich kulnaje' u ti'al ca u ya'al ba'ax kiin quéen 
dzo'ococ le p'o'obáilo', u káat u ya'ale' ba'ax kiin quéen u taaso'ob u siibalo'ob 
tu jujun túulilo'ob. 
27Ba'ale' táan u taal u dzo'ocol le siete kiino'obo', cajila'ab Pablo tumen 
dze'edzec judíob u taalo'ob tu lu'umil Asia, ca tu p'u'usajo'ob u yóol tuláacal le 
máaco'obo'. Tu puljuba'ob tu yóokol Pabloe', 
28ca tu yaawtajo'ob: ¡U cajnáalile'ex u lu'umil Israel áanto'one'exi'! Lela' leti' le 
máac cu máan tuláacal tu'ux táan u ca'ansic máaco'ob tu contra c caajal, tu 
contra u ya'almaj t'aan Moisés yéetel tu contra le kulnaja'; tu yóokol lela' dzo'oc 
u yocsic ich kulnaj dze'edzec griego'ob, beyo' táan u kascuntic le quili'ich 
cúuchila'. 

29Tu ya'alajo'ob lela' tumen tu yilalajo'ob táan u máan Pablo ich caaj yéetel 
Trófimo, jun túul Efesoil, ca tu tucultajo'obe' dzo'oc u yocsic ich kulnaj xan. 
30Tuláacal le caajo' j p'u'uj u yóol j taalo'ob áalcabile', tu machajo'ob Pabloe' ca 
tu jíiltajo'ob paachil ti' le kulnaj, ca tu tzáan kalto'ob le jool najo'ob tu 
séeblaquilo'. 
31Tu yóoltajo'ob u quiimso'ob, le ca j kuch u péectzilil le ba'alo'ob tu xiquin u 
méektáan le aj ba'atelo'obo', tu yojéeltaje' tuláacal Jerusalén p'u'uj u yóol. 
32U méektáan le aj ba'atelo'obo' tu t'anaj u aj ba'atelo'ob yéetel u yáantajo'obe' 
ca j bin áalcabil tac tu'ux yaan le máaco'obo'. Leti'obe' le ca tu yilajo'ob u 
méektáan le aj ba'atelo'ob yéetel u aj ba'atelo'obe' ca j xu'ul u jadzico'ob Pablo. 
33U méektáan le aj ba'atelo'obo' tu nadzubae', tu machaj Pabloe' ca tu ya'alaj ca 
ka'axac yéetel ca'a p'éel cadena; cu dzo'ocole' tu káataj máaxi' yéetel ba'ax u 
beetmaj. 
34Ba'ale' le máaco'obo' tu yaawtajo'ob jejeláas ba'alo'ob, le o'olale' u méektáan 
le aj ba'atelo'obo' ma' páajtji u na'atic mix ba'ali'. Tu yo'olal táan u sen 
yawato'obe', tu túuxtaj ca bisa'ac Pablo tu chúumuc le najo'. 
35Le ca j kucho'ob tac te tu'ux cu na'acal máac te j najo', le aj ba'atelo'obo' 
yanchaj u cuchico'ob Pablo tu yo'olal u sen p'uja'anil le máaco'obo'; 
36tumen tuláacalo'ob táan u taalo'ob paachil táan u yaawtico'ob: ¡Quíimsa'ac! 

Pabloe' cu t'aan tu táan le máaco'obo' 

37Bin u ca'aj ocsbil Pablo te chúumuc le najo', ca tu ya'alaj ti' u méektáan le aj 
ba'atelo'obo': ¿Cu páajtal in wa'alic wa ba'ax? U méektáan le aj ba'atelo'obo' tu 
núucaj ti': ¿A wojel t'aan ich griego? 
38Bey túuno' ¿Ma' teech wa le Egiptoil tu cáajsaj jun p'éel ba'atel ma' úuch'ia' 
ca tu jóokesaj cuatro mil quiimsaj wíinico'ob te x tocoy lu'umo? 
39Pablo túune' tu ya'alaj ti': Tene' judíoen, u cajnáalilen Tarso, jun p'éel nojoch 
caaj ti' u lu'umil Cilicia; beet utz a cha'ic in t'aan yéetel le máaco'oba'. 

40U méektáan le aj ba'atelo'obo' tu cha'aj ti'; ca wa'aljaj Pablo te tu'ux cu na'acal 
máaco', ca tu beetaj u kab ti' le máaco'obo' u ti'al ca u maco'ob u chi'ob. Le ca 
tu mac u chi'obe' t'aanaj tu yéetelo'ob ich hebreo, táan u ya'alic: 

Hechos 22 

1Sucu'une'ex yéetel c taata'ex, u'uye'ex ba'ax yaan in wa'al te'ex tin wo'olal. 
2Le ca tu yu'ubajo'ob táan u t'aan ich hebreoe', tu jach macajo'ob u chi'ob; 
Pabloe' tu ya'alaj ti'ob: 
3Tene' judíoen. J síijen Tarso tu lu'umil Cilicia, ba'ale' j ch'íijen way Jerusalene' 
yéetel xoocnajen yáanal u tzol xiquin Gamaliel, je'el bix u ca'ansic u ya'almaj 
t'aan le c úuchben taataobo'. Mantadz in dzaamaj in wóol u ti'al in meyajtic Ku 
yéetel tuláacal in pucsi'ikal, je'el bix a beetique'ex tuláacale'ex bejela'e'. 
4Tene' tin ch'a'apachtaj ca'ach le máaxo'ob u kammajo'ob le ma'alob péectzilo', 
u ti'al in quiimsico'ob. Tin machaj j xiibo'ob yéetel co'olelo'ob ca tin bisajo'ob 
u ti'al kalbil. 
5U noojoch le j kiino'ob yéetel le anciano'obo' leti'ob cu páajtal u ya'alico'ob 
jaaj tu dzajo'ob teen dzíiba'an ju'uno'ob u ti'al le sucu'uno'ob yano'ob 
Damascoo'. J binen te'elo' in caxant le ocsaj óolo'obo' u ti'al in taasico'ob way 
Jerusalene' u ti'al jadzbilo'ob. 

Pabloe' cu tzicbaltic bix tu kexilac u tuucul 

6Ba'ale' ca'aliquil táan in bin te j bejo', ta'itac in kuchul Damascoe', míin 
chúumuc kiine', ca j téec léembanaj tin bakpach jun p'éel nojoch sáasil, ca'an u 
taalbal. 
7J lúuben j lu'um. Cu dzo'ocole' tin wu'uyaj jun p'éel t'aan tu ya'alaj teen: Saulo, 
Saulo, ¿ba'axten ca ch'a'apachtiquen? 
8Ca tin káataj túun: ¿Máaxech Yuumtzil? Ca tu ya'alaj: Ten Jesús Nazaretil, le 
máax ca ch'a'apachtico'. 
9Le máaxo'ob yano'ob ca'ach tin wéetelo' tu yilajo'ob le sáasilo, ca j ja'ak u 
yóolo'ob, ba'ale' ma' tu yu'ubajo'ob u t'aan le máax t'aniqueno'. 

10Tene' tin wa'alaj túun: ¿Ba'ax unaj in beetic Yuumtzil? Yuumtzile' tu ya'alaj 
teen: Líiken, xeen Damasco, ti' cu bin a'albil teech tuláacal ba'ax unaj a beetico'. 
11Tumen tu ch'óopquintajen le sáasilo, in láakinajo'obe' tu macheno'ob tin kabe' 
ca tu biseno'ob Damasco. 
12Yaan ca'ach te'elo' jun túul máac Ananías u kaaba', máax cu dzo'ocbesic 
ma'alob u ya'almaj t'aan Moisés, tuláacal le judíob caja'ano'ob Damascoe', jach 
utz u t'aano'ob tu yo'olal. 
13Ananíase' j taal u yilen, le ca j kuche' tu ya'alaj ti' teen: Sucu'un Saulo kam tu 
ca'a téen u sáasil a wich. Ti' le súutuco' tin kamaj tu ca'a téen u sáasil in wiche' 
ca j páatji in wilic leti'. 
14Tu ya'alaj teen: U Ku a taataobe' úuch u yéeyech u ti'al a k aj óoltic u yóolaj, 
yéetel u ti'al a wilic le máax tojo' yéetel u ti'al a wu'uyic le t'aan cu jóokol tu 
chi'o'. 
15tumen teech can t'aan tu yo'olal leti' tu táan tuláacal máaco'ob yéetel a 
tzicbaltic ba'ax dzo'oc a wilic yéetel a wu'uyic. 
16Bejla'e' ¿ba'axten ca xáantal? Líiken ca ocja'anaquech, dzáa xan a wocsaj óolal 
ti' u kaaba' Yuumtzil u ti'al u p'o'ic a kebano'ob. 

Pabloe' cu tzicbaltic bix túuxtabic ti' le máaxo'ob ma' judíobo' 

17Le ca j suunajen Jerusalene', j binen kulnaj payalchi' ca tin wilaj jun p'éel 
chíiculal. 
18J chíicpaj teen Yuumtzile' ca tu ya'alaj teen: Lep' a wóoli', jóoken tu séeblaquil 
Jerusalén, tumen ma' túun u kamo'ob le ba'ax ca wa'alic tin wo'olalo'. 
19Teen túune' tin wa'alaj ti': Yuumtzil leti'obe' u yojelo'obe' tene' quin bin ca'ach 
ti' tuláacal le sinagogaobo' u ti'al in bisic kalbil le máaxo'ob cu yocsaj 
óoltiquecho'obo', yéetel quin jadzico'ob, 
20le ca j we'ec u ki'ikel a palitzil Esteban le máax t'aanaj ta wo'olale', tene' ti' 
yanen te'elo', táan in quetic ca quiimsa'ac, tin canantaj xan u nook le máaxo'ob 
quiimso'. 

21Ba'ale' Yuumtzile' tu ya'alaj teen: Xeen, tumen bin in ca'aj in túuxtech náachil 
ichil le máaxo'ob ma' judíobo'. 

Pabloe' j p'áat tu kab u méektáan le aj ba'atelo'obo' 

22-23Tu yu'ubajo'ob tac te'ela', cu dzo'ocole' ca jo'op' u yaawtico'ob: ¡Quiimsa'ac 
le máaco'! ¡Ma' unaj u cuxtali'! tumen láili' táan u yawato'ob yéetel táan u 
pulico'ob u nooko'ob bey xan lu'um ca'anale', 
24u méektáan le aj ba'atelo'obo' tu ya'alaj ca ocsa'ac Pablo tu chúumuc le najo', 
ca tu túuxta'al u ti'al ca ja'adzac u ti'al u beeta'al u t'aan, u ti'al u yojéeltico'obe' 
ba'ax o'olal táan u yawat le máaco'ob tu yo'olalo'. 
25Ba'ale' le ca j ka'ax u ti'al jadzbile', Pabloe' tu ya'alajti'; le náacom yaan te'elo': 
¿Yaan wa te'ex u páajtalil a jadzique'ex jun túul romail cu dzo'ocole' mix a 
wile'ex wa yaan u si'ipili'? 
26Le ca tu yu'ubaj le náacomo' le t'aana'j bin u ya'al ti' u méektáan le aj 
ba'etelo'obo': Canantabáa yéetel ba'ax can a beete tumen le máaca' romail. 
27U méektáan le aj ba'atelo'obo' tu nadzubáa ti' Pabloe' ca tu káataj ti': ¿Jaaj 
wa romailech? Pabloe' tu núucaj: Leti'en. 
28Tene' ya'ab taakin tu tojoltaj teen in beetinquinbáa j romail. Pabloe' tu ya'alaj: 
tene' sijnalen beyo'. 
29Yéetel lela' le máaxo'ob cu bin u jadzo'ob Pablo ca'acho' tu tzeluba'obi'; tac u 
náacom le aj ba'atelo'obo', le ca tu yilaj j romaile', tu ch'a'aj sajaquil tu kaxilac. 

Pablo tu táan u nuuctaquil le judíobo' 

30Tu jeel kiine' u náacom le aj ba'atelo'obo', tu yo'olal u káat u yojéelt ba'ax 
teen cu ta'acal u pool Pablo tumen le judíobe', tu luksaj le cadenaob iquil 
kaxa'anilo', ca tu ya'alaj ca much'lac u nojochilo'ob lej kiino'obo' yéetel tuláacal 
u nuuctaquil le judíobo'. Cu dzo'ocole' tu yocsaj Pablo ca tu dzaj tu táano'ob. 

Hechos 23 

1Pabloe' tu pactaj u múuch'ul u nuuctaquil le judíobo' ca tu ya'alaj ti'ob: 
Sucu'une'ex, jeedzel in tuucul cuxliquen tac bejela'a' tu táan Ku. 

2Ananías túune', máax u noojoch le j kiino'obo', tu ya'alaj ti' le máaxo'ob 
yano'ob naadz ti' Pabloe' ca u lajo'ob tu chi'. 
3Ba'ale' Pabloe' tu núucaj ti': ¡Ku cu bin jadziquech, teech ca'a p'éel ich! 
¿Culucbalech te'elo' u ti'al a p'is óoltiquen je'el bix u ya'alic le a'almaj t'aano'? 
¿Ba'axten ca wa'alic ca la'ajaquen wa ma' bey u ya'alic le a'almaj t'aano'? 
4Le máaxo'ob yano'ob te'elo' tu ya'alajo'ob ti': ¿Bey wa a poch'ic u noojoch j kiin 
Kuo'? 
5Pabloe' tu ya'alaj: Sucu'une'ex ma' in wojel ca'ach wa leti' u noojoch le j 
kiino'obo'; tumen cu ya'alic le Quili'ich dzíibo': Ma' a t'aan kaas tu yo'olal jun 
túul u jalachil a caajal. 
6Pablo túune' tu yilaj dze'edzec ti' le much'a'ano'obo' saduceob, u láak 
dze'edzeque' fariseob, ca tu ka'am a'alaj: Sucu'une'ex, tene' fariseoen, u paalen 
fariseob; táan in p'is óolta'ale' tumen táan in pa'atic u ca'a púut cuxtal le 
quimeno'obo'. 
7Le ca tu ya'alaj lela' le fariseob yéetel saduceobo' jo'op' u ba'atel t'aano'ob ca 
jáatzpaj le máaxo'ob much'ucbalo'obo'. 
8Tumen le saduceobo' cu ya'alico'obe' ma' táan u ca'a púut cuxtal le 
quimeno'obo', yéetel mina'an ángelo'ob mix pixano'ob. Ba'ale' le fariseobo' cu 
yocsaj óoltico'ob le ba'alo'oba'. 
9Ca jo'op' u yawat t'aano'ob. Ca j líik dze'edzec ti' u j ca'anbesajilo'ob le a'almaj 
t'aano', máaxo'ob yano'ob tu tzéel le fariseobo', ca tu ya'alajo'ob: Mix ba'al kaas 
c ilic ti' le máaca'; wa dzo'oc u t'a'anal tumen jun túul ángel wa jun túul pixane', 
ma' unaj c xachicbáa ti' Kui. 
10Tumen jach ya'abchaj u ba'atel t'aano'obe', u noojoch le aj ba'atelo'obo' 
sajacchaj ca u xe'exet'a'ac Pablo. Bey túuno' tu ya'alaj ca taalac aj ba'atelo'ob u 
ti'al u jóokso'ob Pablo ti' ichilo'ob yéetel ca u ca'a biso'ob te chúumuc najo'. 

11Tu jeel áakabe' chíicpaj Yuumtzil ti' Pabloe' ca tu ya'alaj ti': Anac a wóol, 
Pablo, tumen je'el bix dzo'oc a t'aan tin wo'olal way Jerusalene', bey xan yaan 
a t'aan tin wo'olal tu caajil Roma. 

Bix tuculta'abic u quiimsa'al Pablo 

12Tu jeel kiine', dze'edzec judíob tu múuch' tuculto'ob u quiimsico'ob Pablo, ca 
tu jalacht'aanto'ob u ti'al xotkinaj ca tu ya'alico'ob ma' tun janalo'ob mix tu bin 
j ukulo'ob wa ma' p'iis u quiimsico'obe'. 
13Máanal cuarenta le máaco'ob tu múuch' tu cultajo'ob lela'. 
14J bino'ob túun ti' u nojochilo'ob le j kiino'obo' yéetel ti' le anciano'obo' ca tu 
ya'alajo'ob: To'one' dzo'oc c ch'a'achi'itic u kaaba' Ku u ti'al xotkiinil t óokol ma' 
bíin c jaant mix ba'al ca'aliquil ma' c quiims Pabloi'. 
15Beoraa' te'exe' yéetel u láako'ob u nuuctaquil le caajo', káate'ex ti' u noojoch 
le aj ba'atelo'obo'; ca u taas sáamal ta táane'ex, ca wa'alique'ex ti'e' a káate'ex a 
ma'alob ojéelte'ex ba'ax u beetmaj. To'on túune' c líiksicbáa u ti'al c quiims 
ma'ili' kuchuc waye'. 
16Ba'ale' u paal u quiic Pabloe' j kuch u yojéelt le ba'alo'oba' ca j bin te chúumuc 
najo' u ti'al u ya'al ti'. 
17Pablo túune' tu t'anaj jun túul ti' le náacomo'obo' ca tu ya'alaj ti': Bis le j xi'ipal 
ti' u noojoch le aj ba'atelo'obo' tumen yaan ba'al kabéet u ya'alic ti'. 
18Le náacomo' ca tu bisaj ti' u noojoch le aj ba'atelo'obo' ca tu ya'alaj ti': Pablo 
le máax kala'ano' tu t'anajene' ca tu káat óoltaj teen ca in taas le j xi'ipal waya', 
tumen yaan ba'ax kabéet u ya'alic teech. 
19U náacom le aj ba'atelo'obo' tu machaj tu kab le xi'ipalo', ca tu bisaj jun 
páayile' ca tu káataj ti': ¿Ba'ax a káat a wa'al teen? 
20Le xi'ipal túuno' tu ya'alaj ti': Le judíobo' dzo'oc u múuch' tucultico'obe' ca u 
káato'ob teech Pablo sáamal tu táan u múuch'ul u nuuctaquil le caajo'; u ba'ax 
o'olalil cu bin u ya'alo'obe' tumen u káato'ob u ma'alob ojéelto'ob ba'ax u 
beetmaj. 

21Ba'ale' ma' a wocsaj óoltic ba'ax cu bin u ya'alo'ob, tumen maanal cuarenta 
máaco'ob u tacmuktmuba'ob u ti'al pa'atic, máaxo'ob u ch'a'achi'itmajo'ob u 
kaaba' Ku u ti'al xot kiin tu yóokolo'ob ma' túun janalo'ob mix túun yukulo'ob 
wa ma' p'iis u quíimsico'ob Pabloe'; bejla'e' u líiksmuba'ob, chéen táan u 
pa'atico'ob ba'ax can a núuque. 
22U noojoch le aj ba'atelo'ob túuno' tu ya'alaj ti' le j xi'ipal ca xi'ico' yéetel ma' 
u tzicbaltic ti' mix máac wa dzo'oc u ya'alic le ba'alo'ob ti'a'. 

Cu túuxta'al pablo tu táan jalach Felix 

23U noojoch le aj ba'atelo'ob túuno' tu t'anaj ca'a túul náacomo'obe', ca tu ya'alaj 
ti'obe' ca u nu'ucbeso'ob docientos aj ba'atelo'ob cu bino'ob xíimbalil, sesenta 
cu bino'ob yóokol tzíimino'obi' yéetel docientos yaan u lóomte'ob u ti'al u 
bino'ob tac Cesarea las nueve áakab. 
24tu túuxtaj xan ca nu'ucbesa'ac tzíimino'ob u ti'al Pablo, ca tu ya'alaj ca bisa'ac 
tac tu táan jalach Felix ma'alob cananta'an u ti'al ma' u yúuchul mix jun p'éel 
loob ti'. 
25Yéetelo'obe' tu túuxtaj le dzíibil ju'una'; 
26Claudio Lisias cu tziquic u nojbe'enil nojoch Felix. 
27Le judíobo' dzo'oc ca'ach u kalico'ob le máaca', bin u ca'aj u quiimso'ob xan. 
Ba'ale' le ca tin wojéeltaj Romanoe', j binen yéetel in aj ba'atelo'obe' ca tin tocaj 
tu kabo'ob. 
28Tumen tin wojéeltaj ba'ax o'olal cu taquico'ob u poole', tin bisaj tu táan u 
múuch'ul u nuuctaquil le judíobo' 
29ca tin wojéeltaje' chéen táan u taquico'ob u pool tu yo'olal u ba'alilo'ob u 
ya'almaj t'aano'ob, le o'olale' mina'an ba'ax o'olal u ti'al u quiimsa'al mix u ti'al 
u ka'alal. 
30Ba'ale' tumen tin wojéeltaj le judíob táan u tucultico'ob u quiimsico'obe', je'el 
quin túuxtic techa', dzo'oc xan in káatic ti' le máaxo'ob taquic u poolo', ca u 
ya'alo'ob ta táane' ba'ax o'olal cu taquico'ob u pool. Ca xi'ic teech utzil. 

31Le aj ba'atelo'ob túuno', je'el bix a'ala'ab ti'obo', tu macho'ob Pabloe' ca tu 
bisajo'ob yéetel áakab tac tu caajil Antípatris. 
32Tu jeel kiine' le aj ba'atelo'ob xíimbal ooc u bino'obo' j suunajo'ob te j 
chúumuc najo', le yóokol tzíimin cu bino'obo' tu láakintajo'ob Pablo. 
33Le ca j kucho'ob Cesareae' tu dzajo'ob le ju'uno' ti' jalach Felix, ca tu kubajo'ob 
xan Pablo ti'. 
34Cu dzo'ocol u xoquic le ju'uno', le jalach wíinico' tu káataj tu'uxil Pablo; le ca 
tu yojéeltaj Ciliciaile', 
35tu ya'alaj ti': Bin in ca'aj in wu'uyech le quéen talac le máaxo'ob taquic a 
poolo'. Ca tu ya'alaj ca cananta'ac tu jalach najil Herodes. 

Hechos 24 

Pablo tu táan Felix 

1Cu dzo'ocol u máan cinco kiino'obe', Ananías, u noojoch le j kiino'obo', j kuch 
Cesarea yéetel dze'edzec ti' le anciano'obo' bey xan yéetel jun túul abogado 
Tértulo u kaaba'. Lelo'oba' j taalo'ob tu táan le jalach wíinico' u ti'al u taquico'ob 
u pool Pablo. 
2Le ca j taasa'ab Pabloe', Tértuloe' j cáaj u taquic u pool, táan u ya'alic ti' Felix: 
Nib óolal ti' teech nojoch jalach, tumen ta wo'olale' yaanto'on nojoch jéedzel, 
bey xan ya'ab ba'al ma'alobtac cu beeta'al tu yo'olal a wojéelajil. 
3Nib óolal ti' a nojoch tzicbe'enil Felix tu yo'olal le ba'alo'ob c kamic mantadz 
tuláacal tu'uxo'. 
4Ba'ale' u ti'al ma' c náacsic a wóole', quin káat óoltic teech ca a beet utz a 
wu'uyico'on jun súutuc. 
5Tumen dzo'oc c ilique' le máaca' jun túul meyaj kaas, yéetel tuláacal 
yóokolcaab cu líiksic ba'atelilo'ob ichil le judíobo', leti' xan u nojochil le 
nazareno'obo'. 
6Tu yóoltaj xan u kascunt le kulnajo', to'on túune' t machaje' ca t óoltaj p'is óolt 
yéetel c a'almaj t'aan: 

7ba'ale' Lisiase', u náacom le aj ba'atelo'obo', tu jupubae'ca tu tocaj to'on yéetel 
nojoch muuk, 
8ca tu ya'alaje' le máaxo'ob cu taquico'ob u poole' kabéet u taalo'ob ta táan. 
Teche' cu páajtal a káatic u chi' u ti'al ca a wojéel tu jaajil tu yo'olal le ba'alo'ob 
ba'ax o'olal c taquic u poolo'. 
9Le judíob yano'ob te'elo' tu ya'alajo'ob xan bey anil tuláacal le ba'alo'oba'. 
10Le jalach wíinic túuno' tu beetaj u kab ti' Pablo u ti'alca t'aanac, Pablo túune' 
tu ya'alaj: Yéetel nojoch qu'imac óolal quin j t'aanta táan, tumen in wojel úuch 
jo'op'oc a p'is óoltic le caaja'. 
11Je'el bix cu páajtal a káat péectziltique' chéen doce kiino'ob kuchuquen 
Jerusalén u ti'al in kultic Ku. 
12Ma' tu yileno'ob wa táan in t'anal t'aan yéetel wa máaxi', mix táan in líiksic u 
yóolo'ob le máaco'ob kulnaj, mix ich caaj. 
13Le máaco'oba' ma' tu páajtal u ye'esico'ob wa jaaj le ba'alo'ob ba'ax o'olal cu 
taquico'ob in poolo'. 
14Ba'ax quin wa'alique' tene' táan in meyajtic u Ku in taataob je'el bix cu ca'ansic 
to'on le túumben bejo' lela' cu ya'alico'obe' jun p'éel secta, tumen quin wocsaj 
óoltic tuláacal ba'ax dzíiba'an ti'le a'almaj t'aano' yéetel ti' le aj bóobato'obo'. 
15Yéetel quin alab óoltic Ku je'el bix leti'obe', tumen quin wocsaj óoltic yaan u 
ca'a púut cuxtal le quimeno'ob', le utztaco'obo' bey xan le kasa'ano'obo'. 
16Le o'alale' mantadz quin wilic ma' u yantal in si'ipil tu táan Ku yéetel tu táan 
máaco'ob. 
17Cu dzo'ocol in máan dze'edzec ja'abo'ob táanxel tu'uxo'obe', j suunajen tin 
lu'um u ti'al in dzáic siibalo'ob. 
18Le quin beetic ca tu yilajeno'ob kulnaj dze'edzec u judíoilo'ob Asia, cu 
dzo'ocol in p'o'iquinbáa je'el bix u ya'alic le a'almajt'aano', ma' yéetel ya'ab 
máaco'obi', mix yéetel líiksaj óolali'. 

19Leti'ob unaj u taalo'ob ta táan u ti'al u taquico'ob in pool wa yaan ba'ax kaas 
tu yilajo'ob tin beetaj. 
20Wa ma'e' le yano'ob waya' ca u ya'alo'ob wa yaan in si'ipil tu caxtajo'ob le ca 
j yanjien tu táan u múuch'ul u nuuctaquil le judíobo'. 
21Ja'ali' wa táan u taquico'ob in pool tumen tin wa'alaj le ca j yanjien ichilo'obe': 
Bejela'e' táan a p'is óol tiquene'ex tumen quin wocsaj óoltic yaan u ca'a púut 
cuxtal le quimeno'obo'. 
22Felix le ca tu yu'ubaj lela', tumen ma'alob u yojelil ba'ax cu beetic le 
Cristiano'obo', tu p'ataj u ti'al u láak kiin le ba'ala', ca tu ya'alaj ti'ob: Le quéen 
taalac Lisias u náacom le aj ba'atelo'obo' bíin in wojéelt u láak ba'alo'ob tu 
yo'olal le ba'ax ca wa'alique'exa'. 
23Felix túune; tu ya'alaj ti' le náacomo' ma' u jáalkabta'al Pablo, ba'ale' ma' u 
jach kalic yéetel ca u cha'a u xíimbalta'al beyxan u táan óolta'al tumen u yéet 
bisajba'ob. 
24Le ca j máan dze'edzec kiino'obe' j kuch tu ca'a téen felix yéetel Drusila u 
yatan, lela' judía, ca tu túuxtaj t'anbil Pabloe', ca tu yu'ubaj u tzicbaltic u yocsaj 
óolalil Jesucristo. 
25Ba'ale' le ca j t'aanaj Pablo tu yo'olal jun p'éel toj cuxtal, bix unaj u 
cananticubáa máac, bey xan tu yo'olal le p'is óol bíin taalaco', ja'ak u yóol ca 
tu ya'alaj ti': bejela'e' xeen, le quéen páataque' quin t'aniquech tu ca'a téen. 
26Felix xane' táan u pa'atic u dza'abal taakin ti' tumen Pablo u ti'al ca u 
jáalkabte. Le o'olale' ya'ab u téenel tu t'anaj u ti'al u tzicbal tu yéetel. 
27Ca'a p'éel ja'abo'ob máan beyo', Felix túune' tu p'ataj u beetic u jalachile' ca j 
ooc Porcio Festo u jeelinte. Tumen Felix tu yóolaj j p'áatal ma'alo'ob tu táan le 
judíobo', ma' tu jáalkabtaj Pabloi'. 

Hechos 25 

Pablo tu táan Festo 

1J kuch túun Festo u kam u jalachil. Cu dzo'ocol u máan óoxp' éel kiine' ca j 
luk Cesareae' ca j bin Jerusalén. 
2Te'elo' u nuuctaquilo'ob le j kiino'ob yéetel u nuuctaquilo'ob le judíobo' tu 
tacajo'ob u pool Pablo ti'. 
3Tu káatajo'ob ti' bey jun p'éel meyaj utze', ca u taas Pablo Jerusalén. U 
tuuculo'obe' u túuxtico'ob quiimsbil te j bejo'. 
4Ba'ale' Festoe' tu núucaj ti'obe': Pabloe' kala'an Cesarea, táan in tucultic in bin 
te'elo' ichil jun p'íit kiino'ob. 
5Le o'olale' le máaxo'ob ichile'ex yaan páajtalil ti'obe' unaj u bino'ob tin wéetel 
Cesarea. Wa le máac yaan u si'ipilo' cu páajtal a taquique'ex u pool. 
6Festoe' ti'anji Jerusalén chéen ocho wa diez kiino'ob, cu dzo'ocole' j suunaj 
Cesarea. Tu jeel kiine' j culaj tu cúuchil u p'isóole' ca tu túuxtaj t'anbil Pablo. 
7Le ca j ooc Pabloe' le judíob j luko'ob Jerusalén caj taalo'ob Cesareae' tu 
nadzuba'obe' ca jo'op' u taquico'ob u pool tu yo'olal ya'abcach nucuch ba'alo'ob, 
ba'ale' mix ba'al páajtji u ye'esico'ob wa jaaji'. 
8Pablo túune' tu ya'alaj: Tene' ma' si'ipa'anen mix ti' u ya'almaj t'aan le judíobo', 
mix ti' kulnaji', mix ti' Cesar sipa'aneni'. 
9Ba'ale' tumen Festo u káat p'áatal ma'alob tu táan le judíobo', tu káataj ti' 
Pablo: ¿A káat bin Jerusalén u ti'al ca in p'isóoltech te'elo'? 
10Pabloe' tu núucaj: Ti' yanen tu cúuchil u p'isóol Cesare' tu'ux unaj in p'is 
óolta'al. Je'el bix ma'alob a wojelile', ma' sipa'anen ti' le judíobo'. 
11Wa in beetmaj wa ba'ax cu najmatic in quiimsa'ale', ma' táan in púudzul ti' le 
quíimilo', ba'ale' wa ma' jaaj le ba'alo'obo'ob tu yo'olal ba'ax cu taquico'ob in 
poolo', mix máac cu páatal u kubiquen ti'ob. Quin káatic ca p'is óolta'aquen 
tumen César. 
12Bey túuno', cu dzo'ocol u t'aan yéetel u j tzolxiquino'obe', Festoe' tu ya'alaj ti': 
Bey dzo'oc a káatic ca p'is óolta'aquech tumen Cesaro', yaan a bin tu táan César. 

Pablo tu táan ajaw Agripa 

13Cu dzo'ocol u máan dze'edzec kiino'obe', ajaw Agripa yéetel Berenice' j 
bino'ob Cesarea u tzico'ob Festo. 
14Tumen anji'ob ya'abcach kiino'ob te'elo', Festoe' tu tzicbaltaj ti' le ajaw ba'ax 
ucha'an yéetel Pablo, ca tu ya'alaj ti': Way yaan jun túul máac p'áat kala'an 
tumen Felix. 
15Le ca j anjieen Jerusalene' u nuuctaquil le j kiino'obo' yéetel u ancianoil le 
judíobo' tu taco'ob teen u pool, táan u káatico'ob tene' ca in xot kinte. 
16Tene' tin núucaj ti'obe' u jalachilo'ob Romae' ma' suucti'ob u xot kintico'ob 
mix máac wa ma' táanile' le máax cu ta'acal u poolo' ca u yilubáa yéetel le 
máaxo'ob taquic u poolo' u ti'al ca páatac u t'aan wa yaan ba'ax u káat u ya'alej. 
17Le o'olale', le ca j taalo'ob waye', tu séebalquil tu jeel kiine' j culajen tu cúuchil 
in p'is óole' ca tin túuxtaj taasbil le máaco'. 
18Ba'ale' le máaxo'ob j taalo'ob taquic u poolo' mix ba'al tu ya'alajo'ob ti' le 
ba'axo'ob tin tucultajo'. 
19Chéen ba'ax tu ya'alajo'ob u ti'al u taquico'ob u poole' ba'alo'ob tu yo'olal u 
ocsaj óolo'ob yéetel tu yo'olal jun túul máac Jesús u kaaba', máax dzo'oc u 
quíimil, ba'ale' Pabloe' cu ya'alique' cuxa'an. 
20Tumen tene' ma' in wojel ba'ax unaj in beetic ti' jun p'éel ba'al beya', tin káataj 
ti' Pablo wa u káat bin Jerusalén u ti'al ca p'isóolta'ac tu yo'olal le ba'alo'obo'. 
21Ba'ale' tumen leti' tu káataj ca p'is óolta'ac tumen César Augustoe', tin wa'alaj 
ca ka'alac tac quéen páatac in túuxtic tu táan. 
22Agripa túune' tu ya'alaj ti' Festo: Tac teen in káat in wu'uy le máaco'. Festoe' 
tu núucaj ti': Sáamal a wu'uyic. 
23Tu jeel kiine', le ca j kucho'ob Agripa yéetel Berenice', j ooco'ob yéetel nojoch 
nonojbáil te j cúuchilo' yéetel u méektáano'ob le aj ba'atelo'obo', bey xan u 
táanilbe'en tatichilo'ob le caajo'. Festoe' tu túxtaj taasbil Pablo, 
24cu dzo'ocole' tu ya'alaj: Ajaw Agripa yéetel tatiche'ex yane'ex way 
much'ucbale'exe' t éetele', je'el le máaca'. Ya'ab ti' le judíobo' dzo'oc u taquico'ob 

u pool Jerusalén bey xan way Cesareae', ma' tu jáawal u ya'alico'obe' unaj u 
quíimil. 
25Ba'ale' tene' quin wilique' mix ba'al u beetmaj cu najmatic u quiimsa'al; ba'ale' 
tumen leti' tu káataj ca p'is óolta'ac tumen César Augustoe', in tucultmaj yaan 
in túuxtic tu táan. 
26Tumen mix ba'al yaan in dzíibt ti' u tzicbe'enil César tu yo'olal, quin taasic ta 
táane'ex, yóokol tuláacale' ta táan, ajaw Agripa, u ti'al ca a káat u chi' u ti'al ca 
yanac ba'ax in dzíibte. 
27Tumen quin tucultique' ma' ma'alob in túuxtic jun túul máac kala'ane', ma' in 
wa'alic ba'ax ti' cu ta'acal u pool. 

Hechos 26 

Pabloe' cu t'aan tu táan Agripa 

1Agripa túune' tu ya'alaj ti' Pablo: Cu páajtal a t'aan ta wo'olal. Pabloe' tu líiksaj 
u kabe' ca jo'op' u t'aan beya': 
2Jach qui'imac in wóol tumen cu páajtal in t'aan tatáan, ajaw Agripa, u ti'al in 
tocquinbáa ti' tuláacal u tac poolo'ob le judíobo', 
3tu yóokol tuláacale' tumen teche' a kaj óol tuláacal le ba'ax suuc c beetic ichil 
le judíobo' yéetel le ba'axo'ob c ba'atelt'antico'. Le o'olale' quin káatic ti' teech 
ca a wu'uyen yéetel chuca'an óolal. 

U cuxtal Pablo ma'ili' u kex u tuucule' 

4Tuláacal le judíob u yojelo'ob bix cuxlajiquen ichilo'ob tin lu'um bey xan 
Jerusalén cáajic tin paalil. 
5Leti'ob xane' u yojelo'ob, yéetel cu páajtal u ya'alico'ob wa u káato'obe', cáajic 
tin táanquelmile' fariseoen, lela' leti' le múuch'ul jach talam ichil c ocsaj óolalo'. 
6Bejla'e' tu taasajeno'ob u ti'al p'is óoltbile' tu yo'olal le alab óolal yaan ti' tena', 
tumen Kue' yaan u ca'a púut cuxquintic le quimeno'obo' je'el bix tu ya'aljilac ti' 
c úuchben taataobe'. 

7U doce chi'ibalilo'ob Israele' táan u pa'atico'ob u yilico'ob le ba'ax a'ala'ana'; le 
o'olale' cu kultico'ob Ku yéetel cu meyajtico'ob bul kiin yéetel bul áakab. Tu 
yo'olal le alab óolala', ajaw Agripa, le judíobo' cu taquico'ob in pool bejela'a. 
8¿Ba'axten te'exe' ma' ta wocsaj óoltique'ex wa Ku cu páajtal u ca'a púut 
cuxquintic le quimeno'ob'? 

Bix u ch'a'apachtic Pablo ca'ach le Cristiano'obo' 

9Tene' tin tucultaj ca'ache' kabéet in beetic ya'ab ba'alo'ob tu contra u kaaba' 
Jesús Nazaretil; 
10bey xan tin beetilac Jeruslén. Yéetel u páajtalil u nuuctaquil le j kiino'obo', 
tin kalaj, ya'ab ti' le ocsaj óolo'obo'; yéetel le quéen quiimsaco'obe' tene' quin 
quetic. 
11Ya'ab u téenel tin ja'ajadzo'ob u ti'al ca u cúulpachcunto'ob u yocsaj óolo'ob. 
Lela' tin beetaj ti' tuláacal le sinagogaobo', jach kuuxilnajen ti'obe' le o'olal tin 
ch'a'apachto'ob tac ti' le táanxel lu'umo'obo'. 

Pabloe' cu tzicbaltic tu ca'a téen bix tu kexilac u tuucul 

12Tu yo'olal lela' j binen túun caajil Damasco. Dzaabteen páajtalil yéetel 
túuxta'aben tumen u nuuctaquil le j kiino'obo'. 
13Ba'ale' te j bejo', ajaw Agripa, chúumuc kiine' tin wilaj jun p'éel sáasil, ca'an 
u taalbal u léembale' maanal ti' u léembal kiin, sáasilchaj tin bakpach yéetel tu 
bakpach le máaxo'ob cu bino'ob tin wéetelo'. 
14Tuláacalo'on j lúubo'ob j lu'um, ca tin wu'uyaj jun p'éel t'aan táan u ya'alic 
teen ich hebreo: Saulo, Saulo, ¿ba'ax ten ca ch'a'apachtiquen? Táan a 
loobilticabáa teech, je'el bix u beetic le wacax le quéen u co'ococha'at le lóom 
che'o'. 
15Tin wa'alaj túun: ¿Máaxech Yuumtzil? Yuumtzile' tu ya'alaj teen: Teen Jesús, 
le máax ca ch'a'apachtico'. 
16Ba'ale' líiken. wa'alen tumen chíicpajen ti' teech u ti'alca a meyajten, u ti'al 
ca a jaajcunt le ba'ax dzo'oc a wilic bejela'a yéetel le ba'ax bíin in we'es techo'. 

17Yaan in canantiquech ti' le judíobo' bey xan ti' Je'el táanxel lu'umilo'obo', ti' 
máaxo'ob quin túuxtiquech bejla'e'. 
18Quin túuxtiquech ti'obe' u ti'al ca a p'il u yicho'ob, uti'al ma' xíimbalo'ob ti' 
éekjoch'e'enil ba'ale' ti' le sáasilo', u ti'al ma' u yantaalo'ob yáanal u páajtalil 
Satanás ba'ale' yáanal upáajtalil Ku, yéetel u ti'al ca u yocsaj óolteno'ob, u ti'al 
ca u kamo'ob beyo' sa'atsaj si'ipil bey xan jun p'éel cúuchil ichil le máaxo'ob 
jun páay cu bin ta'ano'ob tumen Kuo'. 

Pabloe' cu yu'ubic u t'aan Jesús 

19Bey túuno', ajaw Agripa, ma' tin beetaj in j ma' u'uyajt'aanil ti' le ba'ax e'esa'ab 
teen ca'ano', 
20ba'ale' tin tze'ectaj le ma'alob péectzilo' táanile' ti' le máaxo'ob yano'ob 
Damascoo', cu dzo'ocole' ti' le yano'ob Jerusalen yéetel ti' tuláacal u lu'umil 
Judea, bey xan ti' le máaxo'ob ma'judíobo', táan in káat óoltic ti'obe' ca u kex 
u tuuculo'ob yéetel ca suunaco'obti' Ku, ca u beeto'ob xan meyaj cu ye'esic 
dzo'oc u kexic u cuxtalo'ob. 
21Tu yo'olal lela' le judíobo' tu macheno'ob kulnaje' ca tu yóoltajo'ob u 
quiimseno'ob. 
22Ba'ale' yéetel u yáantaj Kue' ma'alob in wanil tac bejela'e', táan in tze'ectic u 
kaaba' Ku ti' tuláacal, ti' mejentaco'ob yéetel ti' nuuctaco'ob. Mix jun téen tin 
wa'alaj mix ba'al jela'an ti' le ba'axo'ob tu ya'alaj le aj bóobato'ob yéetel Moisés 
bíin úuchuco', 
23u káat u ya'ale', le Cristoo' yaan u mukyaj, cu dzo'ocol u quíimile' leti' yáax 
máax bíin ca'a púut cuxlac ti' le quíimilo', yéetel yaan u tze'ectic u sáasilil le 
tocsajilo' ma' chéen ti' c éet caajalo'obi' ba'ale' tac ti' le táanxel caajilo'obo'. 

Pabloe' u káat u yoques tu pool Agripae' ca u beetubáa Cristianoil 

24Le ca tu ya'alaj Pablo le ba'alo'oba', Festoe' tu yaawtaj: ¡Choco a pool, Pablo! 
Iquil a sen xooque' dzo'oc u chocoltal a pool. 
25Ba'ale' Pabloe' tu núucaj: Ma' choco in pooli', a tzicbe'enil Festo; tumen le 
ba'ax quin wa'alica' toj yéetel jaaj xan. 



2605 

 

Biblia Maya 
© 1992, Sociedades Bíblicas Unidas. 

 

 
 

 

26Way yaan ajaw Agripae', máax u kaj óol ma'alob le ba'alo'oba', le o'olal quin 
t'aan yéetel kub óolal tu táan; tumen in wojel leti'e' u yojel tuláacal le 
ba'alo'oba', tumen ma' ba'alo'ob beeta'ab ti' jun p'éel ta'acbil cúuchili'. 
27¿Ca wocsaj óoltic, ajaw Agripa, le ba'ax tu ya'alaj le aj bóobato'obo'? Tene' in 
wojel ca wocsaj óoltic. 
28Agripae' tu ya'alaj: Jun p'íit tu binetaj a wocsic tin pool in betiquinbáa 
cristianoil. 
29Pabloe' tu ya'alaj: Tu yo'olal jun p'íit wa tuyo'olal ya'ab, ca u yóolt Ku ma' 
chéen techi', ba'ale' tuláacal le máaxo'ob táan u yu'ubiqueno'ob bejela'e', ca 
béeychajco'ob je'el bix tena', quex ma' yéetel le cadenaoba'. 
30Cu dzo'ocol u ya'alic Pablo lela', líik le ajawo' bey xan le jalach wíinico' jun 
múuch' yéetel Berenice yéetel tuláacal le máaxo'ob culucbalo'ob te'elo', 
31ca j bino'ob jun páayil u ti'al u t'aano'ob tu yóokol le ba'alo'oba'. Ca tu 
ya'alajo'ob tu baatzilo'ob: Le máaca'; ma' u beetmaj mixba'al u ti'al ca u najmat 
u quiimsa'ali'. 
32Agripae' tu ya'alaj ti' Festo: Cu páajtal ca'ach u jáalkabta'al le máaca', wa ma' 
úuchic u káatic ca p'is óolta'ac tumen César. 

Hechos 27 

Pabloe' cu túuxta'al Roma 

1Le ca tu tucultajo'ob u túuxtico'ob Italiae', Pablo yéetel le u láak máaxo'ob 
kala'ano'obo' j ku'ubo'ob ti' jun túul náacom, Juliou kaaba', lela' ti' yaan tu 
múuch'ul le soldado'ob cu kaaba'intic Augusto'. 
2J oocon túun ti' jun p'éel cheem tu jáal ka'anabil Adramitio, tumen ta'itac u j 
óokol u binbal tu jáal ka'anabil Asia, ti' yaan xan ticnal Aristarcoe', máax 
Macedoniail, Tesalónica u caajal. 
3Tu jeel kiine' j kucho'on tu puertoil Sidón. Te'ela' Julioe' tu beetaj utz ti' Pablo, 
tumen tu cha'aj u xíimbaltic u amigo'ob yéetel ca táan óolta'ac tumeno'ob. 

4Le ca j ooco'on Sidone' t p'ataj Chipre x dzíic kabil tumen actáan yanilo'on ti' 
le iiko'. 
5T ch'a'aj le ka'anab actáan ti' Cilicia yéetel Panfiliae' ca j kucho'on tac Mira, 
jun p'éel u caajil Licia. 
6Te'elo' le náacomo' tu yilaj jun p'éel cheem Alejandríail táan u bin Italiae', ca 
tu beetaj c oocoli' u ti'al c bini'. 
7Tu yo'olal dze'edzec kiino'ob j bino'on cháambelil, yéetel istiquiail kuchico'on 
tac Gnido. Tumen láili' actáan yanil to'on le iiko', j máano'on actáan ti' Salmón, 
táan c bakpachtic u petenil Creta. 
8Istiquiail binico'on naadz chi' ka'anab ca j kucho'on tac jun p'éel cúuchil cu 
kaaba'intic Buenos Puertos, naadz ti' u caajil Lasea. 
9Ya'ab kiino'ob chéen bey máanico'obo', tu chi' quíimil xan u bin máac yóokol 
ka'anab, tumen táan u náadzal u kiinil que'elil. Le o'olale' Pabloe' tu tzolaj u 
xiquino'ob, 
10táan u ya'alic: Tatiche'ex, quin wilique' le iquil c bine'exa' jach sajbe'entzil, 
tumen je'el u páajtal u búulul le cheema' bey xan u cuuch, yéetel je'el u páajtal 
c búulul tac to'one'. 
11Ba'ale' le náacomo' tu dzaj xiquintaj ti' ba'ax tu ya'alajo'ob u yuumil yéetel u 
nojochil le cheemo' ti' le ba'ax tu ya'alaj Pabloo'. 
12Tumen le puerto tu'ux yano'ono' ma' ma'alob u ti'al u máansa'al u kiinil 
que'elili', óoli' tuláacalo'ob tu tucultajo'ob u lukulo'ob te'elo', u ti'al u yilico'ob 
wa cu páajtal u kuchulo'ob tac Fenice, jun p'éel u jáal ka'anabil Creta, cu paacat 
j xaman j chikin yéetel j noojol j chikin, u ti'al u máansico'ob u kiinil que'elil 
te'elo'. 

Le chac ikal te j ka'anabo' 

13Tumen jo'op' u yustaj jun p'éel u cháambel iikil noojol; ca jóok u binbalo'ob, 
tu tucultajo'obe' je'el u páajtal u bino'obe'. Jóoko'ob túune' ca j bino'ob naadz 
tu jáal u lu'umil Creta. 

14Ma' xáanji'e' ca jo'op' u ja'adzal le cheem tumen jun p'éel ka'amcach iik, u 
kaaba'e' j xaman j lakin iik, 
15cáaj túun u bisic le cheemo'. Tumen ma' páajtchaj c bin ti' actáan le iiko', 
yanji c p'atic u bisico'on. 
16J máano'on tu paachil jun p'éel chan peten Claudia u kaaba', tu'ux ma' jach 
ka'an le iiko', jach istiquia' páatji t na'acsilac u chan cheemil tocsajil, le cu jíiltic 
paachilo'. 
17Cu dzo'ocol c na'acsic ti' le cheemo', tu kaxo'ob suumo'ob uti'al u dzáico'ob u 
muuk le cheemo'. Cu dzo'ocole' tu yo'olal sajaco'ob ca xi'ico'ob ocol tu cabalil 
le ja' cu kaaba'inta'al Sirteo', tu yéemsajo'ob u nookilo'ob le cheemo' ca tu 
cha'ajo'ob u bisa'alo'ob tumen le iiko'. 
18Tu jeel kiine' tumen láili' ka'am le chac ikalo', jo'op' u pulico'ob j ka'anab u 
cuuch le cheemo'. 
19Tu yóox p'éel kiine', yéetel c kabile' t pulaj ka'anab u ba'aluba'ob le cheemo'. 
20Ya'abcach kiino'ob ma' t ilaj mix le kiino' mix le eeko'obo', tu yo'olal xan le 
nojoch chac ikal jadzico'ono', dzo'oc c luksic ti' c tuucul wa je'el u páatal c 
cuxtal. 
21Tumen dzo'oc u máan ya'abcach kiino'ob ma' jaanco'oni', Pabloe' wa'alaj 
chúumuc ti'obe' ca tu ya'alaj: Tatiche'ex, ma'alob ca'ach ca a wu'uye'ex ca'ach 
in t'aan, u ti'al ma' c jóokol Creta, beyo' ma' táan c mukyajtic ca'ach le loob 
yéetel le yaayaj óolala'. 
22Ba'ale' beoraa' ma' u lúubul a wóole'ex, tumen mix jun túul ti' te'ex cu bin 
quíimili', quex yaan u búulul le cheema'. 
23Tumen ti' le áakaba' j chíicpaj teen jun túul ángel, túuxta'an tumen Ku máax 
ti'altiquen leti' xan quin meyajtic. 
24Le ángelo' tu ya'alaj teen: Pablo, ma' a ch'a'ic sajaquil, tumen yaan a wantal 
tu táan César tu caajil Roma, ta wo'olale' Kue' yaan u toquic ti' quíimil tuláacal 
le máaxo'ob yano'ob ta wéetel ti' le cheema'. 

25Bey túuno', tatiche'ex, yanac a wóole'ex, tumen tene' quin wocsaj óoltic Yuum 
Ku yéetel jach in wojel bey cun úuchul je'el bix tu ya'aljilac teen le ángelo'. 
26Ba'ale' yaan c pu'ulul ti' jun p'éel peten. 
27Jun p'éel áakabe', cu dzo'ocol u máan ca'a p'éel winale' táan c bine', ti' yano'on 
ti' u ka'anabil Adrian táan c yúunta'al tumen le iiko', míin chúumuc áakabe' u 
j meyajilo'ob le cheemo' tu yilajo'ob táan c náadzal ti' lu'um. 
28Tu p'isajo'ob le ja'o' ca tu yilajo'obe' yaan veinte u sáapal; jun p'íit táanile' tu 
p'isajo'ob tu ca'a téene' ca tu yilajo'obe' yaan quince u sáapal. 
29Tumen sajaco'ob u kolcubáa le cheem ti' le tuunicho'obo', ca tu pulajo'ob ca'a 
p'éel anclaob tu paach le cheemo', cu dzo'ocole' yéetel sajaquilil tu pa'atajo'ob 
u sáastal. 
30Ca'aliquile' u j meyajilo'ob le cheemo' tu tucultajo'ob u púudzulo'ob ti' le 
cheemo'; u ti'al u beetico'ob lelo' jo'op' u jalkesico'ob ka'anab u chan cheemil le 
tocsajilo', táan u beetico'ob bey bin u ca'aj u pulo'ob le anclaob táanil ti' le 
cheemo'. 
31Ba'ale' Pabloe' tu t'anaj le náacomo' yéetel le aj ba'atelo'obo' ca tu ya'alaj ti'ob: 
Wa le máaco'ob ma' tu p'áatalo'ob ti' le cheema', ti' te'exe' ma' tu bin te'ex utzil. 
32Le aj ba'atelo'ob túuno' tu xotajo'ob u chan suumille chan cheemo' ca tu 
cha'ajo'ob u lúubul ichil u ja'il le ka'anabo'. 
33Táan u taal u sáastale', Pabloe' tu kubentaj ti' tuláacalo'obe' ca u jaanto'ob wa 
ba'ax, ca tu ya'alaj: Dzo'oc ca'a p'éel semana ma' weenque'exi' mix jaanque'exi'. 
34Quin káat óoltic te'ex ca a jaante'ex wa ba'ax. Lela' kabéet u ti'al ca 
cuxlaque'ex, tumen mix jun túul cu bin u sat mix u tzo'otzel u pooli' 
35Le ca tu ya'alaj lela', Pabloe' tu ch'a'aj tu kab jun p'éel waaje' ca tu dzaj nib 
óolal ti' Ku tu táan tuláacalo'ob. Tu xet'aj túune' ca jo'op' u janal. 
36Cu dzo'ocole' tuláacalo'ob yanji u yóolo'obe' ca jaano'ob xan. 
37Tuláacal le yano'ob ti' le cheemo' yaan docientos setentaiseis máaco'ob. 



2609 

 

Biblia Maya 
© 1992, Sociedades Bíblicas Unidas. 

 

 
 

 

38Cu dzo'ocol u jaantico'ob je'el buca'aj u káato'obe' tu pulajo'ob te ka'anab le 
trigo u ti'al u sáalcuntico'ob le cheemo'. 

Cu búulul le cheemo' 

39Le ca j sáaschaje', u j meyajilo'ob le cheemo' ma' tu kajóoltajo'ob le lu'umo', 
ba'ale' tu yilajo'ob jun p'éel cúuchil tu'ux yaan u jáal jun p'éel ka'anabe' ca tu 
tucultajo'ob u yilico'ob wa cu páajtal u nadzico'ob le cheem te'elo'. 
40Tu xotajo'ob u suumil le anclaobo' ca tu p'atajo'ob te j ka'anabo', ca tu 
jáalkabtajo'ob u suumil iquil u kaxmilo'ob u nu'ucul u tojtáantico'ob le cheemo'. 
Tu líiksajo'ob túun ti' iik le u nookil le chéen yaan táanilo' ca jo'op' u náadzal 
le cheem te j lu'umo'. 
41Ba'ale' j kuch ti' jun p'éel cúuchil tu'ux yaan ca'a p'éel áalcab ja'ob, ca j dzóop 
le cheem te j sa'am lu'umo'. U ni' le cheemo' j dzóop te j sa'am lu'umo', ca p'áat 
ma' tu páajtal u péec jun puli, yéetel u paachil le cheemo' jo'op' u xe'exet'pajal 
tu yo'olal u muuk u cuclil le ja'o'. 
42Le aj ba'atelo'ob túuno' tu yóoltajo'ob u quiimso'ob le j kalbil máaco'obo' u 
ti'al ma' u púudzulo'ob báabil. 
43Ba'ale' u náacom le aj ba'atelo'obo', tumen tu yóoltaj u toc Pabloe' ma' tu 
cha'aj ti'obi', ba'ale' tu ya'alaje' le máaxo'ob u yojelo'ob báabe' u puljuba'ob 
táanil ichil le ja'o' u ti'al u chuquico'ob lu'um, 
44le u láako'obo' ca xi'ico'ob yóokol che'ob wa u xéexet'al le cheema'. Bey úuchic 
u láaj chuquico'ob lu'um yéetel utzo'. 

Hechos 28 

Pablo tu petenil Malta 

1Le ca j kucho'on j lu'ume' t ojéeltaj Malta u kaaba' le peteno'. 
2Le máaxo'ob cajnáalo'ob te'elo', jach ma'alob tu bisajuba'ob t éetel, tumen tu 
t'abo'ob jun p'éel nojoch káak tu yo'olal le que'el yéetel le cháac cu káaxalo' ca 
tu t'anajo'on tuláacalo'on u ti'al c kíinticbái'. 

3Pablo túune' tu molaj jun p'íit tiquin si', táan ca'ach u dzáic te j káako' ca jóok 
jun túul loolob caan táan u púudzul ti' le káako' ca j chi'ib u kab, ti' j p'áat 
ch'uytal le j loolob caano'. 
4Le máaxo'ob cajnáalo'ob te'elo', le ca tu yilajo'ob le loolob caan ch'uyucbal tu 
kab Pabloo', tu ya'alajo'ob tu baatzilo'ob: Tu jaajile' le máaca' jun túul quiimsaj 
wíinic, quex tumen mix ba'al úuch ti' te j ka'anabo', u ti'bil bejilo'ob kuo'obe' 
ma' táan u cha'ic u cuxtal. 
5Ba'ale' Pabloe' tu tíitaj le loolob caan te j káako', cu dzo'ocole' mix ba'al úuch 
ti'. 
6Tuláacalo'ob táan ca'ach u pa'atico'ob ca chu'upuc wa ca lúubuc quimen. Cu 
dzo'ocol u sen pa'atajo'obe', le ca tu yilajo'ob mix ba'al cu yúuchul ti'e', tu 
tucultajo'ob yaanal ba'al, ca jo'op' u ya'alico'obe' Pabloe'jun túul ku. 
7Naadz ti' le cúuchilo' ti' yaan u lu'umo'ob u nojochil le peteno', u kaaba'e' 
Publio, lela' tu kamajo'on yéetel tu táan óoltajo'on ma'alob óox p'éel kiino'ob. 
8U taata Publioe' chilicbal tumen koja'an, táan u chocwil yéetel yaan ki'ik nakil 
ti'. Pabloe' j ooc u yilej; cu dzo'ocol u payalchi'e', tu dzaj u kab tu yóokole' ca j 
utzchaji. 
9Yéetel lela', j taalo'ob xan le u láak koja'ano'ob caja'ano'ob te j peteno' ca j 
dzaab u toj óolalo'ob. 
10Jach ya'ab utz tu beetajo'ob to'on; cu dzo'ocole' le ca jóoko'on u ti'al c binbale', 
tu dzajo'ob tuláacal ba'ax kabéet to'on. 

Pabloe' cu kuchul Roma 

11Cu dzo'ocol c antal óox p'éel winalo'ob te j peteno' j oocon ti' jun p'éel cheem 
tu máansaj u kiinilo'ob que'el te'elo', le cheema' Alejandríail táan u bisic tu 
táanile' u yoochel kuob Castor yéetel Pólux. 
12J kucho'on tu ka'anabil Siracusa tu'ux j p'áato'on óox kiin. 
13J luko'on te'elo' ca j bino'on naadz jáal ja' tac ca j kucho'on Regio. Tu jeel 
kiine' j taal jun p'éel noojol iik, tu ca'a p'éel kiine' j kucho'on tac Puteoli. 

14Te'elo' t ilaj dze'edzec sucu'uno'ob, máaxo'ob tu káat óoltajo'ob to'on ca 
p'áataco'on tu yéetelo'ob jun p'éel semana, cu dzo'ocole' ca j bino'on Roma. 
15Le sucu'uno'ob yano'ob Romao' tu yojéeltajo'ob táan c bin. Bey túuno' j 
óoko'ob u ch'a'ob c beel tac tu kíiwiquil Apio, yéetel ti' le cúuchil cu kaaba'intic 
óox p'éel najil u'ula'. Le ca tu yilajo'obe' Pabloe' tu dzaj nib óolal ti' Ku, ca 
yanchaj u yóol. 
16Le ca j kucho'on Romae' le náacomo' tu kubaj le j kal máaco'obo' ti' u noojoch 
le j canan máaco'obo', ba'ale' Pabloe' j cha'ab u cajtal jun páayil, canatbil tumen 
jun túul aj ba'atel. 

Pabloe' cu tze'ec Roma 

17Cu dzo'ocol u máan óox p'éel kiin kuchuque' Pabloe' tu túuxtaj t'anbil u 
nuuctaquilo'ob le judíob yano'ob Romao'. Le ca j much'lajo'obe' tu ya'alaj ti'ob: 
In láake'ex, quex ma' tin beetaj mix jun p'éel kaas ti' le judíob mix ti' le ba'ax 
tu ca'ansajo'ob to'on le c úuchben taataobo', j ku'uben Jerusalén tu kab le 
Romailo'obo'. 
18Le ca tu káato'ob in chi'e', leti'obe' tu yóoltajo'ob u jáalkabteno'ob, tumen ma' 
tu caxtajo'ob ba'ax o'olal in quiimsa'ali'. 
19Ba'ale' le judíobo' ma' tu yóoltajo'obi' ca yanchaj in káat óoltic ca p'is 
óolta'aquen tumen César, quex mina'an ba'ax o'olal in taquic u pool in wéet 
caajalo'ob. 
20Le o'olale' tin t'aanaje'ex u ti'al in wilque'ex yéetel in t'aan ta wéetele'ex, 
tumen tu yo'olal le alab óolal yaan ti' to'on le Israelitaone' kaxa'anen yéetel le 
cadenaoba'. 
21Tu ya'alajo'ob túun ti': To'one' ma' j kam mix junp' éel ju'un ti' Judea ta 
wo'olali'; mix jun túul xan ti' le c láako'ob judíob j luko'ob Judea u ti'al u 
taalo'ob waya' u ya'alo'ob wa ba'ax kaas ta wo'olali'. 
22C káat c ojéelt ba'ax ca tucultic teech, tumen c ojele' tuláacal tu'ux táan u 
yúuchul t'aan tu yo'olal le túumben ca'ansaja'. 

23Bey túuno' tu yéeyajo'ob jun p'éel kiine' ca j bin ya'abcach máaco'ob tac tu'ux 
kucha'an Pablo. Cáajic ja'atzcab kiin tac u binbal kiine' tu tzicbataj u ajawil 
Junab Ku ti'ob, táan u p'is muktic u beetic u yilico'obe' ti' Yuum Jesús cu 
chucpajal u ya'almaj t'aan Moisés bey xan u dzíibo'ob le aj bóobato'obo'. 
24Dze'edzec ti'obe' tu kamajo'ob ba'ax tu ya'alaj Pablo, ba'ale' u láako'obe' ma' 
tu yocsaj óolto'obi'. 
25Tumen ma' queet u tuuculo'ob ichilo'obe' jo'op' u bino'ob. Pablo túune' tu 
ya'alaj ti'ob: Ma'alob t'aanajic Quili'ich Pixan ti' c úuchben taataob tu chi' Aj 
bóobat Isaías, táan u ya'alic: 
26Xeen a wa'al ti' le caaja': Te'exe' bíin a wu'uye'ex ba'ale' ma' bíin a na'ate'exi'. 
Bíin a wile'ex ba'ale' ma' bíin a kaj óolte'exi', 
27tumen u pucsi'ikal le caaja' dzo'oc u chichtal, yéetel jach kaas u yu'ubajo'ob 
yéetel muudzul u yicho'ob; u ti'al ma' u paacato'ob yéetel u yicho'ob, mix u 
yu'ubajo'ob yéetel u xiquino'ob, mix u na'atajo'ob yéetel u pucsi'ikalo'ob, mix u 
suuto'ob ti' teen u ti'al ca in dzáa u tojóolalo'ob. 
28Ojéelte'ex túune', bejela'e' le u tocsajil Kua' cutúuxta'al ti' le máaxo'ob ma' 
judíobo', leti'obe' bíin u yu'ubo'ob 
29Le ca tu ya'alaj Pablo lela', le judíobo' j bino'ob táan u sen t'anal t'aano'ob tu 
baatzilo'ob. 
30Pabloe' j p'áat ca'a p'éel túulis ja'ab te j naj cu majanbo'otico', tu kamaj xan 
tuláacal le máaxo'ob cu bin ilico'. 
31Mix máac wet' ti' u tze'ectic u ajawilil Ku, yéetel u ca'ansaj tu yo'olal Yuumtzil 
Jesucristo. 

Romanos 

Romanos 1 

Pabloe' cu dzíib ti' Romailo'ob 

1Teen, Pabloe', palitzilen ti' Jesucristo. Kue' tu t'anajen yéetel tu jun páaycunten 
je'el bix jun túul apóstole' u ti'al ca in tze'ect u ma'alob péectzil. 
2Kue' úuch u dzáa ojéeltbil le ma'alob péectzila' ichil le Quili'ich Dzíibo'ob 
dzíibta'an tumen u aj bóobato'obo'. 
3Leti' le ma'alob péectzil cu t'aan tu yo'olal Jesucristo', u paal Ku. Tu yo'olal u 
lu'umcabil wíinclile' Jesucristoe' ti' u ch'i'ibal ajaw David sijnal. 
4Ba'ale' tu yo'olal u pixan quili'iche', e'esa'ab leti' u paal Ku yéetel páajtalil, iquil 
ca'a púut cuxlajic ti' le quíimilo'. 
5Tu yo'olal Jesucristoe', Kue' tu dzaj u qui'imac óolalil c túuxta'al tu kaaba', u 
ti'al ca yanac ichil tuláacal caajo'obe' máaxo'ob ca ocsaj óolnaco'ob yéetel ca 
u'uyaj t'aanaco'ob. 
6Ichilo'obe' ti' yane'ex te'exi', máaxe'ex t'ana'ane'ex xan tumen Ku u ti'al ca 
ti'alinta'aque'ex tumen Jesucristo. 
7Quin dzíib túun ti' te'ex tuláacale'ex máaxe'ex caja'ane'ex tu caajil Roma, 
máaxe'ex yaabilta'ane'ex tumen Ku yéetel t'ana'ane'ex u ti'al jun p'éel quili'ich 
cuxtal. Kame'ex siibal yéetel jéedzel ti' Ku c taata bey xan ti' c Yuumtzil 
Jesucristo. 

Pabloe' u káat u xíimbalt Roma 

8Yáax táanile', tu yo'olal Jesucristoe' quin dzáic nib óolal ti' Ku tu yo'olal 
tuláacale'ex, tumen ti' tuláacal tu'ux cu yúuchul t'aan tu yo'olal a wocsaj 
óolale'ex. 
9Ku, máax quin meyajtic yéetel tuláacal in pucsi'ikal iquil in tze'ectic u ma'alob 
péectzil u Paale', leti' u yojel bix in ka'ajsique'ex mantadz ti' in payalchi'ob. 
10Mantadz quin káat óoltic ti' Ku, wa leti' u káate', ca páatac in bin in 
xíimbalte'ex. 

11Tumen in káat in wile'ex u ti'al ca in dzáa te'ex wa ba'ax áantajil ti' a 
pixane'ex, u ti'al ca mas mu'ukanchajac a wóole'ex, 
12in káat in wa'ale', u ti'al ca paaclan cuxlac c óol yéetel le ocsaj óolal yaan ti' 
te'exo' bey xan yaan ti' teno'. 
13Sucu'une'ex, in káat ca a wojéelte'exe' ya'ab jun téenel tin tucultaj in bin in 
wile'ex, ba'ale' tac bejela'e' ma' páataqui'. In káat bin u ti'al ca yanac u yich in 
meyaj ichile'ex, je'el bix dzo'oc u yantal u yich ti' u láak tu'uxo'ob yóokolcaabo'. 
14Tumen tene' tuláacal máax in p'axmaj, quex griego'ob wa ma' griego'obi', 
quex canbalnaja'ano'ob wa ma' canbalnaja'ano'obi'. 
15Bey túuno' tene' táan in jach dzíiboltic in tze'ectic le ma'alob péectzil tac ti' 
te'ex caja'ane'ex Romao'. 

U páajtalil le ma'alob péectzilo' 

16Tene' ma' tin ch'a'ic subtal tu yo'olal le ma'alob péectzilo', tumen lelo' u 
páajtalil Ku u ti'al toquic tuláacal le máax cu yocsaj óolo', le judíob yáax 
táanilo', bey xan le ma' judíobo'. 
17Tumen le péectzila' cu ye'esic to'one' bix u dzáico'on Ku ma'alob tu táan: Tu 
yo'olal ocsaj óolal, chéen tu yo'olal ocsaj óolal. Bey u ya'alic le Quili'ich Dzíibo': 
Le máax dza'an tumen Ku ma'alobil tu táane' bíin cuxlac tu yo'olal le ocsaj 
óolalo'. 

U cuuch máaco'ob 

18C ilique' u nojoch jaadz Kue' ca'an u taal tu yóokol tuláacal le máaxo'ob ma' 
ti'ibil u cuxtalo'ob yéetel kasa'ano'obo', máaxo'ob tu yo'olal u kasa'anilo'obe' ma' 
tu cha'ico'ob u kaj óolta'al le jaajo'. 
19U yojelo'ob ma'alob le ba'ax cu páajtal u kaj óolta'al ti' Kuo', tumen Kue' tu 
ye'esaj ti'ob: 
20Tumen le ba'ax ma' tu páajtal u yila'al ti' Kuo' cu páajtal u kaj óolta'al tu 
yo'olal le ba'alo'ob u beetmajo'. J chu'unpaj u yila'al jach sáasil le ca j beeta'ab 

yóokolcaabe', leti'e' Ku yéetel yaan páajtalil mantadz ti'; bey túuno' mina'an 
tu'ux u ya'alico'ob wa mina'an u si'ipilo'ob. 
21Tumen quex u kaj óolo'ob Kue', ma' tu nojbe'encunso'ob bey Kue' mix tu 
dzajo'ob nib óolal ti'i'. Ba'ale' tu tucultajo'ob ba'alo'ob mina'an u biilal, bey xan 
u ma' na'at pucsi'ikalo'obe' j p'áat ich éekjoche'enil. 
22Quex táan u ya'alico'ob yaan u na'ato'obe', cu chíicpajal mina'an u na'ato'ob; 
23tumen dzo'oc u kexico'ob u nojbe'enil Ku, máax ma' tu quíimile', yéetel u 
yoochel máac, máax cu quíimil, bey xan yéetel u yoochel ch'íich'o'ob, caano'ob 
yéetel ba'alche'ob can dzíit u yooco'ob. 
24Le o'olale' Kue' tu xúump'attajo'ob ti' le kaakas dzíibolalo'ob yaan ti'obo', bey 
túuno' tu beetajo'ob tu baatzilo'obe' ba'alo'ob jach subtziltaco'ob. 
25Tumen ma' tu yocsaj óolto'ob le jaaj ti' Ku u taalbalo' ba'ale' tu yocsaj óolto'ob 
le tuuso', bey xan tu nojbe'encunto'ob yéetel tu kultajo'ob le ba'alo'ob 
beeta'ano'ob tumen Kuo', ma' le máax beeto'obo', máax unaj u qui'iqui' t'anta'al 
tu yo'olal kiino'ob mina'an u xuul. Amén. 
26Le o'olale' Kue' tu xúump'attajo'ob ti' dzíibolalo'ob subtziltaco'ob; tumen tac 
le co'olelo'obo' dzo'oc u kexico'ob ba'ax ma'alob yéetel le wíinclilo' yéetel le ma' 
ma'alob u beeta'alo'. 
27Bey xan le xiibo'obo' dzo'oc u p'atico'ob u nupicuba'ob yéetel le co'olelo'obo' 
tumen chuupo'ob yéetel kaakas dzíibolalo'ob tu baatzilo'ob. Le xiibo'obo' cu 
beetico'ob tu baatzilo'ob ba'alo'ob subtziltaco'ob; le o'olale' cu kamico'ob tu 
wíinclilo'obe' u bo'olil u kebano'ob. 
28Tumen ma' u káato'ob u kaj óolto'ob Kui', leti'e' tu xúump'attajo'ob ti' u kaakas 
tuuculo'ob, u ti'al ca u beeto'ob ba'ax ma' unaji'. 
29Chuupo'ob yéetel jejeláas ma' ti'ibil ba'alo'obi'; kaakas cuxtalil, kasa'anil, 
dzíibol ayikalil yéetel loobil. Leti'obe' chuupo'ob xan yéetel dzíibol loobil, 
quiimsaj wíiniquil, ba'atelil, tuusil, kasa'anil yéetel bisaj tuusil. 



2616 

 

Biblia Maya 
© 1992, Sociedades Bíblicas Unidas. 

 

 
 

 

30Cu t'aano'ob kaas tu yo'olal u láak máaco'ob, cu p'ectico'ob Ku, kaas u chi'ob, 
ca'anal u yicho'ob yéetel noj ba'al u taasicuba'ob. Cu pat jo'oltico'ob kaakas 
ba'alo'ob, ma' tu yu'ubico'ob u t'aan u taataob, 
31ma' u káato'ob na'ataji', ma' tu beetico'ob ba'ax cu ya'alico'ob, ma' tu 
yaabiltico'ob mix máac, ma' u yojelo'ob sa'atsaji', ma' tu ch'a'ico'ob óotzilil ti' 
mix máac. 
32Leti'obe' ma'alob u yojelilo'ob ba'ax u ya'almaj Ku; u yojelo'ob le máaxo'ob cu 
beetico'ob le ba'alo'oba' cu najmatico'ob quíimil; quex beyo' ma' chéen cu 
beetico'obi', ba'ale' qui' u yóolo'ob yéetel le máaxo'ob beetico'ob xano' 

Romanos 2 

Kue' cu p'is óol yéetel jaaj 

1Le o'olal mina'an tu'ux a tzelicabáa ti' a si'ipil, teech ca p'is óoltic u yaanal, 
je'el máaxeche'. Tumen le quéen a p'is óolt u láake', táan a xot kinticabáa ta 
juunal, tumen táan a beetic xan le ba'alo'ob ca p'is óoltico'. 
2C ojele' Kue' cu p'is óol yéetel jaaj le quéen u xot kint le máaxo'ob cu beetico'ob 
le ba'alo'oba'. 
3Teech, máax ca p'is óoltic u láak máaco'ob cu dzo'ocole' ca beetic le ba'alo'oba', 
¿Ca tucultic wa yaan a jechic u xot kiinil Ku? 
4¿Ca p'ectic wa u ayikalil u yutzil Ku, yéetel u chowac óolal? ¿Ma' wa táan a 
wilique' u yutzile' táan u bisiquech u ti'al a kexic a tuucul? 
5Ba'ale' teche' chich a pucsi'ikal, le o'olal ma' a káat a kex a tuuculi'. Le o'olal 
táan a nijcuntic jaadz ta wóokol u ti'al u kiinil jaadz le quéen u chíicbesubáa 
Ku u ti'al u p'is óol yéetel jaaj, 
6le quéen u bo'ot tu jujun túulil je'el bix cu najmatic u meyajo'obo'. 
7Bíin u dzáa cuxtal mina'an u xuul ti' le máaxo'ob cu caxtico'ob nojbe'enil, 
tziiquil yéetel x ma' kastalil iquil u beetico'ob mantadz le utzo'; 

8ba'ale' yaan u yaayaj jadzic le máaxo'ob chich u pucsi'ikalo'obo' yéetel ma' u 
káato'ob u yu'ubo'ob u t'aan le jaajo', ba'ale' chéen cu yu'ubico'ob u t'aan le 
kaaso'. 
9Yaan u yantal yaayaj óolal yéetel mukyajil u ti'al tuláacal le máaxo'ob cu 
beetico'ob le kaaso', yáax táanile' le judíobo', bey xan le máaxo'ob ma' judíobo'. 
10Ba'ale' Kue' yaan u dzáic nojbe'enil, tziiquil yéetel jedzel óolal ti' tuláacal le 
máaxo'ob cu beetico'ob le utzo', yáax táanile' le judíobo', bey xan le ma' 
judíobo'. 
11Tumen tu táan Kue' mina'an u jela'anil máaco'ob. 
12Tumen tuláacal máaxo'ob cu kebantalo'ob tumen mina'an u t'aan Moisés 
ti'obe', yaan u xu'ulsa'alo'ob quex mina'an le a'almaj t'aan ti'obo'. Le máaxo'ob 
cu kebantalo'ob quex yaan u ya'almaj t'aan Moisés ti'obe', yaan u p'is óoltalo'ob 
yéetel le a'almaj t'aano'. 
13Tumen ma' ma'alob yanilo'ob tu táan Ku le máaxo'ob chéen cu yu'ubico'ob le 
a'almaj t'aano', ba'ale' máaxo'ob dzo'ocbesico'. 
14Ba'ale' le máaxo'ob ma' judíob mina'an le a'almaj t'aan ti'obo', le quéen u 
beeto'ob tu juunaj u yóolo'ob le ba'ax cu ya'alic le a'almaj t'aano', leti'obe' 
a'almaj t'aan u ti'alo'ob, 
15tumen yéetel u cuxtalo'obe' táan u ye'esico'ob dzíiba'an le a'almaj t'aan tu 
pucsi'ikalo'obo'. U tuuculo'ob e'esic lela', yéetel yaan u ta'acal u poolo'ob wa 
yaan u to'ocolo'ob tumen ba'ax cu tucultico'ob, 
16le kiin quéen p'is óolta'ac tumen Ku u ta'acbil ba'alo'ob tuláacal máac tu 
yo'olal Jesucristoe', je'el bix cu ya'alic le ma'alob péectzil le tocsajil quin 
tze'ectica'. 

Le judíobo' yéetel u ya'almaj t'aan Moisés 

17Ba'ale' teche' ca wa'alique' Judíoech, yéetel ca ch'a'ic a muuk ti' u ya'almaj 
t'aan Moisés, bey xan ca'anal a wich ti' Ku. 

18A wojel ba'ax u káat Ku, bey xan le a'almaj t'aano' cu ca'ansic teech a yéey u 
ma'alobil. 
19Ca wu'uyicabáa jach ma'alobech u ti'al a bis le máaxo'ob ch'óopo'obo', bey 
xan u ti'al a sáasilcunt le máaxo'ob yano'ob ich éekjoch'e'enilo'. 
20Ca tucultic a wojel a ca'ans le máaxo'ob mix ba'al u yojelo'obo' yéetel a tzol 
u xiquin le máaxo'ob táant u yocsaj óolo'obo', tumen ti' le a'almaj t'aano' yaan 
teech u nuuctaquil le kaj óolalilo' yéetel le jaajilo'. 
21Teech ca ca'ansic u láako'obe' ¿ma' ta ca'ansicabáa teech? Teech ca tze'ectic 
ma' unaj u yúuchul oocole'. ¿Ma' ta woocol teech? 
22Teech ca wa'alic ma' unaj u nupkebantal máaque' ¿ma' ta nupkebantal teech? 
Teech ca p'ectic le beetbil kuo'obo' ¿ma' ta wocoltic u ayikalil le u templo'ob? 
23Ca'anal a wich tu yo'olal le a'almaj t'aano', ba'ale' ma' ta tziquic Ku tumen ma' 
ta dzo'ocbesic le ba'ax cu ya'alic le a'almaj t'aano'. 
24Jaaj ba'ax cu ya'alic le Quili'ich Dzíiba': Le máaxo'ob ma' judíobo' cu t'aano'ob 
kaas tu contra Ku ta wo'olale'ex. 
25Jaaj le súutkuptajo' yaan u biilal a ti'alt wa dzo'ocbesic u ya'almaj t'aan 
Moisés; ba'ale' wa ma' ta dzo'ocbesique' cu yúuchul bey ma' súut 
kupta'ane'eche'. 
26Wa le ma' súutkupta'an cu beetic le ba'ax cu ya'alic le a'almaj t'aano', cu 
ka'amal bey súutkupta'ane', quex ma'. 
27Le máax ma' súutkupta'an tu wíinclile' ba'ale' cu dzo'ocbesic le a'almaj t'aano', 
yaan u p'is óoltiquech teech, tumen ma' ta dzo'ocbesic, quex yaan teech u 
dzíibil le a'almaj t'aano' yéetel súutkupta'anech. 
28Tumen ma' judío le máax judío yóokcabile' bey xan ma' súutkuptajil le cu 
beeta'al yóokcabil ti' le wíinclilo'. 
29Ba'ale' judío jach tu jaajile' le máax judío tu pucsi'ikale', yéetel le jaajil 
súutkuptajo' leti' le beeta'an tu pucsi'ikal máaco' lelo' ma' tu ch'a'ic u muuk ti' 

dzíibo'ob ba'ale' ti' le pixano'. Le máax beyo' cu qui'iqui' t'aanta'al ma' tumen 
máaco'obi', ba'ale' tumen Ku. 

Romanos 3 

1Bey túuno', ¿ba'ax cu núumyatic jun túul Judío? ¿Wa ba'ax u ma'alobil le 
súutkuptajo'? 
2Ya'ab, yéetel ya'ab xan u ba'ax o'olalil. yáax táanile' Kue' tu kubentaj u ma'alob 
péectzil ti' le judíobo'. 
3¿Ba'ale' ba'ax cu yúuchul wa dze'edzec ti'ob ma' tu yocsaj óolo'ob? ¿Le o'olal 
ma' túun dzo'ocpajal ba'ax u ya'almaj Ku? 
4¡Tu jaajile' ma' beyi'! Kue' cu beetic tuláacal ba'al jaaj, quex tuláacal máac cu 
tuus; le Quili'ich Dzíibo' cu ya'alic: Yaan a ka'amal je'el bix jun túul máac toj ti' 
ba'ax ca wa'alique', yéetel yaan a jóokol tu beel le quéen p'is óolta'aquech. 
5Ba'ale' wa c kasa'anil cu meyaj u ti'al u ye'esic u tojil Kue' ¿ba'ax je'el c 
a'alique'? ¿Ma' toj Ku tumen cu jadzico'oni'? (Táan in t'aan je'el bix u t'aan 
máaco'obe'.) 
6¡Tu jaajile' ma' beyi'! Tumen wa ma' toj Kue', ¿bix je'el u páajtal u toj p'is óoltic 
yóokolcaabe'? 
7Ba'ale' wa in tuus cu meyaj u ti'al u nojbe'encunta'al mas u jaajil Kue', ¿ba'axten 
quin p'is óolta'alo bey jun túul j kebane'? 
8Wa beyo' ¿ba'axten ma' táan c beetic le kaaso' u ti'al ca taalac le utzo'? Lela' 
leti' cu ya'alico'ob dze'edzec máaco'ob yéetel kaakas tuucule', táan c ca'ansic 
to'on; ba'ale' le máaco'obo' cu najmatico'ob xot kinaj. 

Tuláacalo'on yaan c si'ipil 

9¿Ba'ax túun? ¿To'on judíone' asab ma'alobo'on wa ti'ob? ¡Tu jaajile' ma'! 
Tumen dzo'oc c e'esic ma'alobe' le judíob je'el bix xan le ma' judíobo' ti' yano'ob 
tu yáanal u páajtalil le kebano'. 
10Le Quili'ich Dzíibo' cu ya'alic: Mina'an mix máac utz, mix chéen jun túul; 

11mina'an mix máac u káat na'ataj, mina'an mix máac caxantic Ku. 
12tuláacal saatal u máano'ob, tuláacal dzo'oc u bino'ob ti' kastalil. Mina'an mix 
máac ca u beet le utzo', mina'an mix jun túuli. 
13U jool u caalo'obe' bey jun p'éel mucnal je'ekabe'; cu tuuso'ob yéetel u 
yaako'ob. U kaab u chi' caano'ob yaan tu chi'ob; 
14chéen kaakas t'aano'ob yéetel ba'alo'ob káajtac cu ya'alico'ob. 
15Séeba'an u yáalcab u yooco'ob u ti'al quiimsaj; 
16xu'ulsaj yéetel óotzilil cu yantal je'el tu'uxac ca xi'ico'obe', 
17yéetel ma' u kaj óolo'ob u bejil jéedzel óolali'. 
18Mina'an u sajquilil Ku tu tuuculo'ob. 
19C ojel tuláacal ba'ax cu ya'alic le úuchben a'almaj t'aano', cu ya'alic ti' le 
yano'ob tu yáanal le a'almaj t'aano', u ti'al ca u mac u chi' tuláacal máac, yéetel 
u ti'al ca yanac tuláacal u yóokolcaab tu yáanal u p'is óolal Ku: 
20tumen mix máac cun dzaabil ma'alob tu táan Ku tu yo'olal tu beetilac ba'ax 
tu ya'alaj le a'almaj t'aano', tumen le a'almaj t'aano' cu meyaj chéen u ti'al u 
beetic c kaj óoltique' to'one' j kebano'on. 

Le tocsajilo' cu taal tu yo'olal le ocsaj óolalo' 

21Ba'ale' bejela'e', p'atbil jun tzéelil le a'almaj t'aano', Kue' dzo'oc u dzáic 
ojéeltbil u dzáico'on ma'alob tu táan. Lela' cu yila'al iquil u xo'ocol u dzíibilo'ob 
le a'almaj t'aano' yéetel le aj bóobato'obo'. 
22Kue' cu dzáico'on ma'alob tu táane' tu yo'olal u ocsaj óolil Jesucristo; lela' cu 
beetic yéetel tuláacal le máaxo'ob cu ocsaj óolo'obo', tumen mina'an u jela'anil 
máac tu táan, 
23tumen tuláacalo'ob dzo'oc u kebantalo'ob yéetel náach yanilo'ob ti' u 
nojbe'enil Ku. 
24Ba'ale' Ku tu yo'olal u siibal utzile' cu dzáico'on ma'alob tu táan x ma' bo'olil, 
tumen dzo'oc u toquico'on tu yo'olal Cristo jesús. 

25Cristoe', tu yo'olal u quíimile', j beeta'ab u nu'uculil sa'atsaj tumen Ku. Tumen 
dzo'oc u tu'ubsic le úuchben kebano'obo' tu yo'olal u chowac óolal. 
26J úuch xane' u ti'al u ye'esic u tojil Ku ti' le kiino'oba', u káat u ya'ale', láili' 
toj Kue', bey xan leti' máax dzáic ma'alob tu táane' le máaxo'ob cu yocsaj 
óoltico'ob Jesuso'. 
27¿Ba'ax úuch túun yéetel u ca'anal ichil máac? J p'áat jun tzéelil. ¿Ba'ax o'olal? 
Tumen u dzo'ocbesa'al le a'almaj t'aano' je'el u taasic ca'anal ichile', ba'ale' le 
ocsaj óolalo' ma'. 
28Dzo'oc c e'esic túune' Kue' cu dzáic ma'alob tu táane' le máax yaan ocsaj óolal 
ti'o', ma' tu yilic wa u mentmaj wa ma' u mentmaj le ba'ax cu ya'alic le a'almaj 
t'aano'. 
29¿Kue' chéen wa u Ku le judíobo'? ¿Ma' wa u Ku xan le ma' judíobo'? Tu jaajile' 
u ti'al leti'ob xan, 
30tumen yaan chéen jun túulili' Ku; leti' le Junab Ku cu dzáic utzil tu táano' le 
máaxo'ob yaan ocsaj óol ti'obo', ma' tu yilic wa súutkupta'ano'ob wa ma'. 
31Bey túuno', ¿táan c beetic u meyaj le ocsaj óolalo' u ti'al c luksic páajtalil ti' 
le a'almaj t'aano'? ¡Tu jaajile' ma'! U jaajile' táan c dzáic páajtalil ti' le a'almaj 
t'aano'. 

Romanos 4 

U queet t'aanil Abraham 

1Ba'ale' co'ox a'alic tuun: ¿ba'ax tu náajaltaj Abraham, c úuchben láak? 
2Tu jaajile' wa ca dza'abac leti' ma'alob tu táan Ku tu yo'olal ba'ax tu beetaje', 
yaan ba'ax yo'olal u ca'analtal u yich, ba'ale' ma' tu táan Kui'. 
3Tumen ¿ba'ax cu ya'alic le Quili'ich Dzíibo'? Abrahame' tu yocsaj óoltaj Ku, tu 
yo'olal u yocsaj óolale' j ka'am tumen Ku je'el bix máac toje'. 
4Bey túuno', wa jun túul máac cu beetic jun p'éel meyaje', u bo'olale' ma' tu 
dza'abal ti' bey jun p'éel siibale' ba'ale' bey jun p'éel ba'al p'axa'an ti'e'. 

5Ba'ale' wa yaan jun túul máac quex ma' tu beetic mix ba'al, ba'ale' cu yocsic u 
yóol ti' Yuum Ku máax cu kamic le j kebano'obo', cu ka'amal tumen Ku je'el bix 
jun túul máac toje' tu yo'olal u yocsaj óolal. 
6Davide' j t'aanaj tu yo'olal u qui'imac óolal jun túul máac cu ka'amal tumen 
Ku je'el bix jun túul máac toje' quex ma' u yila'al ba'ax u meentmaj. 
7Davide' tu ya'alaj: Qui'imac u yóolo'ob le máaxo'ob cu sa'atsa'al u loobilo'ob 
tumen Kuo', yéetel cu tu'ubsa'al u kebano'obo'. 
8Qui'imac u yóol le máac ma' tu dza'abal u si'ipil u keban tu yóokol tumen 
Yuumtzil. 
9¿Le qui'imac óola' chéen wa u ti'alo'ob le máaxo'ob súutkupta'ano'obo', wa u 
ti'al xan le máaxo'ob ma'o'? Dzo'oc c a'alique' Kue' tu kamaj Abraham je'el bix 
jun túul máac toje' tu yo'olal u yocsaj óolal. 
10Ba'ale' ¿ba'ax kiin ca tu kamaj? ¿Cu dzo'ocol u súutkupta'al Abraham wa 
ma'ili'e'? Ma' cu dzo'ocoli', ba'ale' ma'ili'e'. 
11Cu dzo'ocole' Abrahame' tu kamaj le súutkuptajo' bey jun p'éel chíiculal wa 
jun p'éel ba'ax iquil u kaj óolta'al dzo'oc u ka'amal tumen Ku bey jun túul máac 
toje' tu yo'olal tu yocsaj óolal ma'ili' súut kupta'aque'. Tu yo'olal lela' Abrahame' 
j kuch u beetjubáa taata ti' tuláacal le máaxo'ob yaan ocsaj óolal ti'obo' quex 
ma' u kamajo'ob le súutkuptajo', bey túuno' cu ka'amalo'ob xan tumen Ku bey 
máaco'ob tojtaco'obe'. 
12Tu jaajile' Abrahame' leti' u taata le máaxo'ob súutkupta'ano'obo', ba'ale' tu 
yóokol lelo' cu bino'ob tu bejil le ocsaj óolal yanji ti' c taata Abraham, ma'ili' 
súut kupta'aco'. 

Le dzaabilt'aano' cu dzo'ocbesa'al tu yo'olalle ocsaj óolalo' 

13Kue' tu ya'alaj ti' Abraham yéetel ti' u ch'i'ibale' yaan u ti'alintico'ob le 
yóokolcaaba'; ba'ale' le t'aana' dzaab ti'obe' ma' tumen tu dzo'ocbesaj Abraham 
le a'almaj t'aano' ba'ale' tumen tu yocsaj u yóol ti' Ku; Ku túune' tu kamaj je'el 
bix jun túul máac toje'. 

14Tumen wa chéen le máaxo'ob cu dzo'ocbesico'ob le a'almaj t'aan cu kamico'ob 
le ayikalilo', bey túuno' chéen cunel le ocsaj óolalo', bey xan le t'aan tu dzaj 
Kuo', mix ba'al u biilal. 
15Tumen le a'almaj t'aano' cu taasic jaadz; ba'ale' tu'ux mina'an a'almaj t'aane', 
bey xan mina'an táadz máansajo'ob ti' le a'almaj t'aano'. 
16Le o'olale' u ti'al ca jéedzec le t'aan dzaab ti' Abraham u ti'al tuláacal u 
chi'ibale', yanchaj u béeytal bey jun p'éel siibal jedzecbal ti' le ocsaj óolalo'. U 
káat u ya'ale' le dzaabil t'aano', ma' chéen u ti'al le máaxo'ob cu dzo'ocbesico'ob 
le a'almaj t'aano', ba'ale' u ti'al xan tuláacal le máaco'ob cu yocsaj óolalo'obo' 
je'el bix ocsaj óolnajic Abrahame'. Leti' túune', cu kuchul u beetubáa taatatzilil 
ti' to'on tuláacalo'on 
17tu táan Ku, máax ocsaj óolta'ab tumen leti'. Je'el bix cu ya'alic le Quili'ich 
Dzíibo': Dzo'oc in beetiquech u taatatzil ya'abcach máaco'ob. tumen Kue' cu 
dzáic cuxtal ti' le quimeno'obo', yéetel cu beetic u yantal le ba'alo'ob ma' 
yano'obo'. 
18Quex mina'an alab óolale', Abrahame' ocsaj óolnaje' ca yanchaj alab óolal ti', 
bey túuno' j kuch u beetubáa taatatzil ti' ya'abcach máaco'ob, je'el bix a'ala'ab 
ti' tumen Kue': Bey cun kuchul u ya'abil a ch'i'ibalo'obo'. 
19Abrahame' ma' j lúub u muuk u yocsaj óolali', quex míin ciento u ja'abilo'ob, 
yéetel táan u yilic leti' je'el bix Sarae' ta'itac u quíimilo'ob yéetel dzo'oc u jach 
nuxibtalo'ob u ti'al ca yanac u paalalo'ob. 
20Ma' tu ca'a p'éel óoltaj mix tu kex óoltaj u t'aan Kui', ba'ale' yanchaj ya'ab 
ocsaj óolal ti' yéetel alab óolal. Tu qui'iqui' t'aantaj Ku, 
21tumen tu dzaj tu yóole' jach jaaj Junab Kue' yaan páajtalil ti' u ti'al u beetic 
tuláacal ba'ax cu ya'alic. 
22Tu yo'olal lela' j ka'am tumen Ku je'el bix jun túul máac toje' tu yo'olal u 
yocsaj óolal. 

23Le ka'amic tumen Ku je'el bix jun túul máac toj tu yo'olal u yocsaj óolale', ma' 
dzíibta'ab chéen tu yo'olal Abrahami'; 
24dzíibta'ab xan t o'olal. Tumen tu yo'olal c ocsaj óolale' Kue' cu kamico'on tac 
to'on je'el bix toj máaco'obe' le máaxo'ob c ocsaj óoltic le máax tu ca'a púut 
cuxquintaj Jesús, c Yuumtzil, ti' le quimeno'obo', 
25máax ku'ub ti' quíimil tu yo'olal c kebano'ob yéetel ca'a púut cuxquinta'ab u 
ti'al ca dza'abaco'on ma'alob tu táan Yuum Ku. 

Romanos 5 

Ba'ax cu yúuchul le quéen tojquinta'ac máac tumen Ku 

1Bey túuno', cu dzo'ocol c dza'abal ma'alob tu táan Ku tu yo'olal ocsaj óolale', 
yaan to'on jéedzel yéetel Ku tu yo'olal c Yuumtzil Jesucristo. 
2Tumen tu yo'olal Cristoe' dzo'oc c oocol ti' le siibal utzila' tu yo'olal le ocsaj 
óolalo'. Ti' le siibal utzila' jeedzel anilo'on yéetel cu qui'imacchajal c óol ti' u 
alab óolalil u nojbe'enil Junab Ku. 
3Ma' chéen lela', ba'ale' bey xan cu qui'imacchajal c óol ti' le mukyajo'; tumen 
c ojele' le mukyajo' cu dzaíc to'on chuca'an óolal, 
4yéetel le chuca'an óolalo' cu beetic c ka'amal ma'alob, yéetel le quéen 
ka'amaco'on ma'alobe' yaan to'on alab óolal. 
5Le alab óolala' ma' tu p'atico'on kaasil, tumen Kue' dzo'oc u chupic c pucsi'ikal 
yéetel u yaacunaj tu yo'olal Quili'ich Pixan dzo'oc u dzáic ti' to'ono'. 
6Tumen le ca'ach ma' tu páajtal c toquicbáa ti' le kebano', Cristoe' jach tu kiinile' 
j quíim tu y o'olal le j kasa'ano'obo'. 
7Jach talam ca quíimic wa máax tu yo'olal u láak máac, mix tu yo'olal jun túul 
máac toj; ba'ale' tu yo'olal jun túul máac jach tu jaajil utze' míin je'el u yantal 
wa máax quíimil tu yo'olale'. 
8Ba'ale' Kue' cu ye'esic to'on tu jaajil u yaabilbtmajo'on iquil quíimic Cristo t 
o'olal quex láili' kebano'on ca'ache'. 



2625 

 

Biblia Maya 
© 1992, Sociedades Bíblicas Unidas. 

 

 
 

 

9Ba'ale' tumen dzo'oc c dza'abal ma'alob tu táan Ku tu yo'olal quíimic Cristoe', 
tu jaajile' yaan c to'ocol ti' le dzooc jaadzo' tu yo'olal leti'. 
10tumen wa Ku tu dzajo'on ma'alob tu táan leti' tu yo'olal u quíimil u Paal quex 
enemigo'on ca'ach ti'e', jach u tojil ca c tuculte' je'el u toquico'on tu yo'olal u 
cuxtale', tumen yaan to'on jéedzel tu yéetel. 
11Ma' chéen lela', ba'ale' bey xan cu qui'imacchajal c óol ti' Ku tu yo'olal c 
Yuumtzil Jesucristo, tumen tu yo'olal Cristoe' dzo'oc u yantal to'on jéedzel 
yéetel Ku. 

Adan yéetel Cristo 

12Bey túuno' je'el bix tumen jun túulili' máac j ooc le keban ti' le yóokolcaaba' 
ca tu taasaj yéetele' le quíimilo', bey xan máanic xan le quíimilo' ti' tuláacal 
máaco'ob tumen tuláacal kebanchajo'ob. 
13Ma'ili' yanac le a'almaj t'aano' yanili' keban way yóokolcaabe'; quex ma' tu 
yila'al le kebano' wa mina'an a'almaj t'aan. 
14Quex beyo', le quíimilo' yanji páajtalil ti' tu yóokol le máaxo'ob 
kebanchajo'obo' cáajic tu kiinilo'ob Adán tac tu kiinilo'ob Moisés, quex ma' 
kebanchajo'ob tu yo'olal x ma' u'uyaj t'aanil je'el bix tu beetilc Adane': Adane' 
u yoochel le máax bíin taalaco'. 
15Ba'ale' u si'ipil Adane' ma' tu páajtal u quetbesa'al yéetel le siibal cu dzáic 
to'on Kuo'. Tumen tu yo'olal u si'ipil jun túulili' máaque' ya'ab quíimo'obi', 
ba'ale' le siibal utzil cu síic to'on Ku tu yo'olal jun túulili' máac, Jesucritoe', mas 
táaj nojoch, bey xan u ti'al yutzil ya'abcach máaco'ob. 
16U keban jun túulili' máaque' ma' tu páajtal u que'etel yéetel le siibal cu dzáic 
to'on Kuo', tumen le ba'ax úuch tu yo'olal le kebano', le xot kiino' j taale' tu 
yo'olal jun p'éelili' si'ipil, ba'ale' le ba'ax úuch tu yo'olal le siibalo', máaco'obe' 
quex ya'ab u si'ipilo'obe' cu dza'abalo'ob ma'alob tu táan Ku. 
17Tumen wa le quíimil yanji páajtalil ti' tu yo'olal u si'ipil jun túulili' máaque', 
jach ma'alob ca c tuculte' le máaxo'ob cu dza'abalo'ob ma'alob tumen Ku tu 

táane', yaan u yantal páajtalil ti'ob ti' le túumben cuxtala', tu yo'olal jun túulili' 
máac, Jesucristo. 
18Je'el bix u si'ipil Adan tu dzaj tuláacal máac yáanal xot kiino', bey xan le toj 
meyaj tu beetaj Jesucristo tu taasaj ti' tuláacal máaco'obe' jun p'éel cuxtal 
tzela'an ti' xot kinaj. 
19U káat u ya'ale', tu yo'olal u ma' u'uyaj t'aanil jun túul máaque' ya'ab 
beeta'abo'ob j kebano'obi'; ba'ale' queet yéetel lela', tu yo'olal u yu'ubaj t'aanil 
jun túul máaque', ya'ab cun dzaabilti'ob t táan Kui'. 
20U jaajile' le a'almaj t'aano' j taale' u ti'al ca ya'abchajac le kebano'; ba'ale' le 
tu'ux ya'abchaj le kebano' asab ya'abchaj u siibal Ku. 
21Bey túuno je'el bix yanji páajtalil ti' le keban u ti'al u taasic quíimilo', bey xan 
le ca j yanchajo'on ma'alob tu táan Kue', u siibal utzile' yanji páajtalil ti' u ti'al 
u dzaíc to'on cuxtal mina'an u xuul tu yo'olal c Yuumtzil Jesucristo. 

Romanos 6 

Quimeno'on u ti'al le kebano' ba'ale' cuxa'ano'on ti' Cristo 

1¿Ba'ax bin c a'al túun? ¿Bíin p'áataco'on wa ti' le kebano' u ti'al ca sen ya'abac 
u siibal utzil Ku? 
2¡Tu jaajile' ma'! To'one' dzo'oc c quíimil u ti'al le kebano'; ¿bix túun je'el u 
páajtal c cuxtal láili' ti' le kebano'? 
3¿Ma' a wojele'ex te'exe' le ca j nu'upo'on yéetel Cristo Jesús tu yo'olal le ocja'o, 
j nu'upo'on tu yéetel ti' u quíimil? 
4Tumen tu yo'olal le ocja'o' j mu'uco'on yéetel Cristo, ca j quíimo'on, u ti'al ca 
ca'a púut cuxquinta'aco'on yéetel ca yanac to'on jun p'éel túumben cuxtal, je'el 
bix ca'a púut cuxlajic Cristo ti' le quíimilo' tu yo'olal u nojbe'en páajtalil le 
taatao'. 
5Tumen wa j nu'upo'on ti' Cristo ti' jun p'éel quíimil je'el bix le tu bisaj leti'o', 
bey xan yaan c nu'upul tu yéetel ti' u ca'a púut cuxtal. 

6C ojel le c úuchben wíinico' j si'in ti' cruz yéetel Cristo, u ti'al ca xu'ulsa'ac u 
wíinclil le kebana' yéetel ca jáawac c palitzilta'al tumen le kebano'. 
7Tumen le máax dzo'oc u quíimile' dzo'oc u to'ocol ti' le kebano'. 
8Wa to'on dzo'oc c quíimil yéetel Cristoe', c ocsaj óoltic yaan c cuxtal xan tu 
yéetel. 
9Tumen c ojele' Cristoe', cu dzo'ocol u ca'a púut cuxtal ti' le quíimilo', mix bikin 
cun quíimil tu ca'a te'en; le quíimilo' mina'an u páatalil tu yóokol. 
10Tumen le ca j quíim Cristoe', j quíim jun puli' u ti'al le kebano'; ba'ale' le ca j 
cuxlaje', cu cuxtal u ti'al Ku. 
11Bey xan te'ex, tuculte'exe' quimene'ex u ti'al le kebano', ba'ale' cuxa'ane'ex u 
ti'al Ku jun múuch' yéetel Cristo Jesús c Yuumtzil. 
12Le o'olale', ma' a cha'ique'ex u yantal u páajtalil le keban yóokol a wíinclile'ex 
cu quíimilo', u ti'al ma' a beetique'ex u dzíibolalo'ob le wíinclilo'. 
13Ma' a kubique'ex a wíinclile'ex ti' le kebano' je'el bix u nu'uculil u beeta'al 
kaase'. Ba'ale' kubaba'ex ti' Ku je'el bix máaco'ob quimeno'ob ca'ache' ba'ale' 
dzo'oc u ca'a púut cuxtalo'ob. Kube'ex a wíinclile'ex ti' Ku je'el bix u nu'uculil u 
ti'al u beeta'al utze'. 
14Tumen le kebano' ma' túun yantal u páajtalil ta wóokole'ex, tumen 
mina'ane'ex tu yáanal le a'almaj t'aano' ba'ale' ti' yane'ex tu yáanal u siibal utzil 
Kue'. 

Jun p'éel queett'aan ch'a'an ti' le palitzilo' 

15¿Ba'ax túun? ¿Binel ca'aj kebanchajal tumen mina'ano'on tu yáanal le a'almaj 
t'aano' ba'ale' ti' yano'on tu yáanal u siibal utzil Kue'? ¡Tu jaajile' ma'! 
16Te'exe' jach ma'alob a wojelile'exe' wa ca kubicaba'ex je'el bix palitzil ti' jun 
túul dzuul u ti'al a wu'uyique'ex u t'ane', palitzile'ex túun ti' le dzuulo' unaj a 
wu'uyique'ex u t'aan. Bey túuno' wa ca wu'uyique'ex u t'aan le kebano', lela' u 
ti'al quíimil, wa ca wu'uyique'ex u t'aan Kue' lela' u ti'al a bisique'ex jun p'éel 
toj cuxtal. 

17Nib óolal ti' Kue', te'ex palitzile'ex ca'ach ti' le kebano', dzo'oc a wu'uyique'ex 
yéetel tuláacal pucsi'ikal u t'aan le ca'ansaj ti' ba'ax j ku'ubexo'. 
18Le ca j to'oque'ex ti' u palitzil le kebano', j ooque'ex a meyajte'ex jun p'éel toj 
cuxtal. 
19(Táan in t'aan je'el bix u t'aan máaco'obe', tumen beyo' mas t'áalcab a 
na'atique'ex le ba'alo'oba'.) Bey túuno' je'el bix ta kubilaque'ex a wíinclile'ex u 
ti'al a meyajte'ex le keban yéetel le kaaso', u ti'al a beetique'ex ba'ax kaase', bey 
unaj a kubique'ex a wíinclile'ex bejela'e' u ti'al a meyajtique'ex jun p'éel toj 
cuxtal, u ti'al a bisique'ex jun p'éel cuxtal kuba'an jun puli' ti' Yuum Ku. 
20Le ca'ach láili' palitzile'ex ti' le kebano', mina'ame'ex ti' u meeyjul jun p'éel toj 
cuxtal; 
21ba'ale' ¿ba'ax ta náajalte'ex ti' le ba'alo'ob cu beetic a ch'a'ique'ex subtal 
bejela'e' tumen chéen cu bisico'ob máac ti' quíimil?. 
22Ba'ale' bejela'e', toca'ane'ex ti' u palitzil le kebano', dzo'oc a wocle'ex ti' u 
meeyjul Ku. Lela' cu dzáic te'ex jun p'éel ma'alob náajal, tumen cu taasic jun 
p'éel cuxtal tu jaajil kuba'an ti' Ku, yéetel tu dzooque' le cuxtal mina'an u xuulo'. 
23Tumen u bo'olil le kebano' quíimil, ba'ale' le siibal cu dzáic Kuo' cuxtal 
mina'an u xuul tu yo'olal Cristo Jesús c Yuumtzil. 

Romanos 7 

Jun p'éel queett'aan ti' le dzo'ocol beelo' 

1Sucu'une'ex te'ex a kaj óole'ex le a'almaj t'aano' a wojele'ex le a'almaj t'aano' 
yaan u páajtalil tu yóokol jun túul máaque' chéen ca'aliquil cuxa'an le máaco'. 
2Tumen jun túul co'olel dzoca'an u beele' nupa'an tumen le a'almaj t'aan ti' u 
yíichamo' ca'aliquil cuxa'an u yíicham; ba'ale' wa le íichamtzil cu químilo', le 
co'olelo' jáalkab u p'áatal ti' le a'almaj t'aan nupic ca'acho'. 
3Bey túuno' wa leti' cu nupicubáa yéetel u láak máac ca'aliquil cuxa'an u 
yíichame', táan u nup kebantal; ba'ale' wa cu quíimil u yíichame', leti'e' jáalkab 

u p'áatal ti' le a'almaj t'aano'; je'el u páajtal u dzo'ocol u beel yéetel u láak 
máaque' tumen ma' nupkebani'. 
4Bey xan te'ex, in sucu'une'ex, dzo'oc a quíimile'ex u ti'al le a'almaj t'aano' tu 
yo'olal u wíinclil Cristo, u ti'al ca a nupaba'ex yéetel u yaanal. Bejela'e' u ti'ale'ex 
Cristo, máax ca'a púut cuxquinta'ab ti' le quíimilo'. Lela' úuch u ti'al ca ichnac 
c cuxtal tu táan Ku. 
5Tumen ca'alquil ca'ach táan c cuxtal je'el bix u káat le lu'umcabil wíinclila', le 
a'almaj t'aano' meyajnaje' u ti'al u yajsic le kaakas dzíibolalo'ob ti' c wíinclilo', 
lela' tu bisajo'on ti' quíimil. 
6Ba'ale' bejela'e' dzo'oc c quíimil u ti'al le a'almaj t'aan tu'ux yano'on ca'ach 
yáanal u páajtalilo', bey túuno' jáalkabo'on u ti'al c meyajtic Ku ti' le túumben 
cuxtal cu dzáic Quili'ich Pixano', ma' yáanal le úuchben a'almaj t'aan 
dzíiba'ano'. 

Le keban yaan ti' teno' 

7¿Ba'ax túun bin c a'ale'? ¿Keban le a'almaj t'aano'? ¡Tu jaajile' ma'! ba'ale' quex 
beyo', tene' ma' táan in wojéeltic ba'ax ca'ach le kebano', wa ma' tu yo'olal le 
a'almaj t'aano'. Bey túuno' ma' tin in wojéelt ca'ach ba'ax u dzíibolal ba'al u ti'al 
yaanal máac, wa ma' u ya'alic le a'almaj t'aano': Ma' a dzíiboltic ba'al u ti'al 
yaanal máac. 
8Ba'ale' le kebano' tu ch'a'a u muuk yóokol le a'almaj t'aano' ca tu yajsaj ti' teen 
tuláacal u jejeláasil kaakas dzíibolalo'ob. Tumen jun páayil ti' le a'almaj t'aano' 
le kebano' jun p'éel ba'al quimen. 
9Yanchaj kiino'ob ca'ach mina'an a'almaj t'aane', tene' cuxa'anen ca'achi. Ba'ale' 
le ca j taal le a'almaj t'aano', le kebano' cuxlaj tu ca'a téene' ca j quíimen teen. 
10Bey túuno' le a'almaj t'aan unaj u dzáic cuxtal ca'acho' tu bisajen ti' quíimil, 
11tumen le kebano' tu ch'a'aj u muuk ti' le a'almaj t'aano' ca tu tusajen, tu yo'olal 
le a'almaj t'aan túuno' tu quiimsajen. 
12Tu jaajile' le a'almaj t'aano' quili'ich, le tzolbe'en t'aano' quili'ich yéetel utz. 

13Bix yanil túun, ¿le ba'ax utza' tu bisajen ti' quíimil? ¡Tu jaajile' ma'! ¡Le 
kebano' leti' tu beetaj in quíimil, beyo' tu ye'esaje' leti'e' keban: lela' tu beetaj 
yéetel le ba'ax utzo', beyo' le tzolbe'en t'aano' tu ye'esaj u sen kaasil le kebano'! 
14C ojel le a'almaj t'aano' pixanbe'en ba'al, tene' quíimilbe'en máaquen 
cona'anen u ti'al paltzilta'al tumen le kebano'. 
15Tumen tene' ma' táan in na'atic ba'ax cu yúuchul teen, tumen ma' táan in 
beetic ba'ax in káati, ba'ale' le ba'ax in p'ecmajo' leti' quin beetic. 
16Ba'ale' wa le ba'ax ma' leti' in káat quin beetico' quin kaj óoltic beyo' ma'alob 
le a'almaj t'aano'. 
17Bey túuno', ma' teen beetiqui', ba'ale' le keban yaan ti' teno' leti' beetic. 
18Tumen in wojel ti' tene', in káat in wa'ale', ti' in lu'umcabil wíinclile', mina'an 
mix ba'al utz; tumen yaan ti' teen u dzíibolal in beetic ba'ax ma'alob ba'ale' ma' 
tu páajtal in beetic. 
19Ma' táan in beetic le ba'ax ma'alob in káato', ba'ale' táan in beetic le ba'ax 
kaas ma' in káato'. 
20Bey túuno', wa quin beetic le ba'ax ma' in káat in beeto', ma' teen máax 
beetiqui', ba'ale' le keban yaan ti' teno'. 
21Bey túuno' cu yúuchul teen lela': le quéen in wóolt in beet le utzo', chéen quin 
wilic ti' teen le kaaso'. 
22In pucsi'ikale' cu qui'imactal u yóol tu yo'olal u ya'almaj t'aan Ku; 
23ba'ale' quin wilique' ti' in wíinclile' yaan ba'ax cu bin tu contra in tuucul; lela' 
u ya'almaj t'aan le keban yaan ti' in wíinclilo' yéetel u palitziltmaen. 
24¡Jach óotzilen! ¿Máax toquiquen ti' le wíinclil cu bisiquen ti' le quíimilo'? 
25Chéen Yuum Ku, tu yo'olal c Yuumtzil Jesucristo. ¡Nib óolal ti' Ku! Bey túuno' 
tene' quin na'atic unaj in wantal yáanal u ya'almaj t'aan Ku, ba'ale' tu yo'olal in 
lu'umcabil wíinclile' palitzilen ti' u ya'almaj t'aan le kebano'. 

Romanos 8 

Le cuxtal cu taal ti' le Quili'ich Pixano' 

1Bejela'a' túune' mina'an mix jun p'éel xot kiin u ti'al le máaxo'ob nupa'ano'ob 
ti' Cristo Jesus, le máaxo'ob ma' tu cuxtalo'ob je'el bix u ya'alic u lu'umcabil 
wíinclilo'obo' ba'ale' cu cuxtalo'ob je'el bix u ya'alic le Quili'ich Pixano'. 
2Tumen u ya'almaj t'aan Pixan cu dzáic cuxtal tu yo'olal le nup óolal yéetel 
Cristo Jesusuo', dzo'oc u toquiquen ti' u ya'almaj t'aan le keban cu taasic 
quíimilo'. 
3Tumen Kue' dzo'oc u beetic le ba'ax ma' páatji u beetic u ya'almaj t'aan 
Moiseso', tumen le a'almaj t'aano' j lúub u muuk tu yo'olal le lu'umcabil 
wíinclilo'. Kue' tu beetaj lela' iquil tu túuxtilac u Paal beeta'an máaquil je'el bix 
jun p'éel quiimsbil siibal tu yo'olal le kebano'; u káat u ya'ale' tu túuxtaj u Paal 
chica'an ti' keban máac, bey túuno' tu xot kintaj le kebano' ti' le lu'umcabil 
wíinclilo'. 
4Le je'ela' tu beetaje' u ti'al ca páatac c beetic le ba'axo'ob cu ya'alic u ya'almaj 
t'aano', tumen ma' táan c xíimbal je'el bix u ya'alic le lu'umcabil wíinclilo' 
ba'ale'; je'el bix u ya'alic le Quili'ich Pixano'. 
5Tumen le máaxo'ob cu xíimbalo'ob je'el bix u ya'alic le lu'umcabil wíinclilo' 
chéen ti' u ba'alubáilo'ob le wíinclilo'ob cu dzáic u yóolo'obo'; ba'ale' le 
máaxo'ob cuxa'ano'ob je'el bix cu ya'alic le Quili'ich Pixano' cu dzáic u yóolo'ob 
ti' u ba'alo'obil e Pixano'. 
6U dzáic u yóol máac chéen ti' u ba'alo'obil le wíinclilo' cu bisic máac ti' quíimil; 
ba'ale' u dzáic u yóol máac ti' u ba'alo'obil Pixano' cu bisic máac ti' cuxtal yéetel 
ti' jéedzel óolal. 
7Le máaxo'ob cu dzáic u yóolo'ob chéen ti' u ba'alo'obil le wíinclilo' u 
p'ecmajo'ob Ku, tumen ma' u káato'ob mix tu páajtal u yantalo'ob yáanal u 
ya'almaj t'aan Kui'. 
8Le o'olale' le máaxo'ob cuxa'ano'ob chéen u ti'al le lu'umcabil wíinclilo' ma' tu 
páajtal u lúubulo'ob utzil ti' Ku. 

9Ba'ale' te'exe' ma' cuxa'ane'ex chéen u ti'al le lu'umcabil wíinclilo, tumen 
nupa'ane'ex ti' le Quili'ich Pixano', wa tu jaajil cuxa'an ti' te'ex u Quili'ich Pixan 
Junab Ku. Le máax mina'an u Quili'ich Pixan Cristo ti'e', ma' u ti'al Cristoi'. 
10Ba'ale' wa cuxa'an Cristo ti' te'exe', le Pixano' cuxa'an tumen dzo'oc u dza'abal 
ma'alob tu táan Ku quex dzo'oc u quíimsa'al le wíinclil tumen le kebano'. 
11Wa cuxa'an ti' te'ex u quili'ich Pixan le máax tu ca'a púut cuxquintaj Cristo 
Jesús ti' le quíimilo', le Ku ca'a púut cuxquinto' leti' cun u dzáa túumben cuxtal 
ti' a wíinclile'ex cu quíimilo' tu yo'olal le u Quili'ich Pixan caja'an ti' te'exo'. 
12Bey túuno' sucu'une'ex yaan to'on jun p'éel cuuch, ba'ale' ma' u ti'al ca 
cuxlaco'on je'el bix cu ya'alic le lu'umcabil wíinclilo'. 
13Tumen wa te'ex ca cuxtale'ex chéen je'el bix cu ya'alic le lu'umcabil wíinclilo', 
yaan a quíimile'ex, ba'ale' wa tu yo'olal le quili'ich Pixan ca beetique'ex u 
quíimil le ba'ax cu beetic le lu'umcabil wíinclilo', yaan a cuxtale'ex. 
14Tuláacal le máaxo'ob cu nu'ucta'al u beelo'ob tumen u quili'ich Pixan Kue' 
leti'obe' u paalalo'ob Ku. 
15Tumen le Quili'ich Pixan ta kamaje'exo' ma' u Pixanil palitzil ca u beet a 
ch'a'ique'ex sajaquil tu ca'a téeni', ba'ale' le Quili'ich Pixan cu beetique'ex u 
paalale'ex Kuo'. Le Quili'ich Pixana' cu beetic c a'alic: ¡C taata ti' Junab Ku! 
16Le Quili'ich Pixana' cu nupicubáa yéetel c pixane' u ti'al u ya'alic to'one' u 
paalalo'on Ku. 
17Tumen u paalalo'one', yaan xan ba'al c il yéetel le ayikalil u ya'almaj Ku u 
dzáic ti' to'ono', lela' bíin c kam jun múuch' yéetel Cristo, wa c mukyaj bejela'a' 
tu yéetel u ti'al ca páatac c antal tu nojbe'enil. 
18Bejela'e' túune' quin tucultique' le ba'ax c mukyajtic ti' le kiino'oba' mix ba'al 
wa c quetic yéetel le nojbe'enil bíin chíicbesa'ac ti' to'ono'. 
19Yéetel ya'ab dzíibolal yéetel alab óolale', tuláacal le ba'alo'ob u beetmaj Kuo' 
táan u pa'atico'ob u kiinil le quéen páatac u kaj óolta'al u paalal Ku. 

20Tumen tuláacal ba'ax beeta'ane' xot kinta'ab u ti'al kastal, lelo' ma' tumen bey 
tu yóoltilaqui', ba'ale' tumen bey tu ya'aljilac Ku; ba'ale' yaan mantadz alab 
óolalil. 
21Tuláacal ba'ax beeta'ane' yaan u to'ocol ti' le palitzililo' yéetel ti' le xu'ulsajilo', 
u ti'al ca yanac ba'al u yil ti' u nojbe'en jáalkabtajil u paalalo'ob Ku. 
22C ojel tac bejela'e' tuláacal le ba'alo'ob u beetmaj Kuo' cu yáacan yéetel cu 
mukyaj je'el bix jun túul co'olel táan u síijsaje'. 
23Ma' chéen le ba'alo'ob beeta'an cu mukyajo', ba'ale' tac to'on quex yaan to'on 
le Quili'ich Pixan je'el bix le yáax jaatz ti' le ba'axo'ob bin c kamo'. C u'uyic jun 
p'éel ki'inamil jach taam, yéetel c pa'atic u kiinil le quéen ka'amaco'on je'el bix 
u paalalo'ob Kuo', yéetel lelo' cu jáalkabta'al c wíinclil. 
24Tumen tu yóokol alab óolal to'oco'on; ba'ale' wa yaan máax táan u yilic ba'ax 
cu pa'atique', lelo' ma' alab óolali'. Ba'ax táan u yila'ale', mina'an ba'ax óolal u 
p'a'atal. 
25Ba'ale' wa táan c pa'atic jun p'éel ba'al ma' táan u páajtal c ilique'; yaan c 
pa'atic yéetel chuca'an óolal. 
26Bey xano' le Quili'ich Pixano' cu yáantico'on ti' c ma' muuk óolalil. Tumen 
ma' c ojel payalchi' je'el bix unaje', ba'ale' le Quili'ich Pixano' cu káat óolal ti' 
Ku t o'olal, yéetel áacamo'ob ma' tu páajtal u ya'ala'al yéetel t'aano'ob. 
27Ku máax cu xakaltic le pucsi'ikalo'obo', u yojel ba'ax u káat u ya'al le Quili'ich 
Pixano'; tumen le Quili'ich Pixano' cu káat óolal je'el bix u káat Kue' tu yo'olal 
máaxo'ob u ti'alo'obo'. 

U tuucul yéetel u yaacunaj Ku 

28C ojel Kue' cu beetic tuláacal ba'ale' u ti'al u yutzil le máaxo'ob yaabiltique', 
máaxo'ob dzo'oc u t'anic je'el bix u tucultmajile'. 
29Tumen le máaxo'ob kaj óoltano'ob tumen Ku tu yáax chuuno', j dzaabo'ob tu 
yáax chuun tumen leti'e' u ti'al ca béeychajco'ob bey je'el bix u Paale', u ti'al 
beyo' u Paale' ca p'áatac yáaxil ichil ya'abcach sucu'untzilo'ob. 

30Le máaxo'ob tu yéeyaj Ku tu yáax chuune', tu t'anajo'ob xan; le máaxo'ob tu 
t'anajo'obe', bey xan tu dzajo'ob ma'alob tu táan; le máaxo'ob tu dzajo'ob 
ma'alob tu táane', tu nojbe'encunsajo'ob xan. 
31¿Ba'ax túun je'el c a'alic tu yo'olal lela'? Wa Junab Ku ti' yaan t éetele', ¿máax 
je'el u páajtal u yantal t contrae'? 
32Kue' ma' tu ya'alaj to'on ma' u dzaíc u Paali', ba'ale' tu kubaj u ti'al j quíimil t 
o'olal tuláacalilo'on; ¿bix túun ma' u dzáic to'on xan tuláacal ba'al yéetel u Paal? 
33¿máax je'el u páajtal u taquic u pool le máaxo'ob yéeyano'ob tumen Kuo'? Ku 
máax a'al mina'an u si'ipilo'ob; 
34¿Máax túun je'el u páajtal u xot kintico'obe'? Cristo máax quíimi, bey xan leti' 
máax ca'a púut cuxquinta'abi' yéetel ti' yaan tu x no'oj kab Kue', táan u káat 
óolal t o'olal. 
35¿Máax túun je'el u páajtal u tzelico'on ti' u yaacunaj Cristoe'? ¿Je'el wa u 
páajtal u beetic le mukyajo', wa le talam ba'alo'obo', wa le ch'a'apachtajilo', wa 
le wi'ijilo', wa le wa le x ma' nookilo', wa le sajbe'entzililo', wa le quíimilo'? 
36Je'el bix u ya'alic le Quili'ich Dzíibo': Ta wo'olale' ti' yano'on tu táan quíimil 
bul kiine'; c táan óolta'al je'el bix j tamano'ob cu bisa'alo'ob u ti'al 
quiimsbilo'obe'. 
37Ba'ale' ti' tuláacal le ba'alo'oba' c jóokol yéetel máan tip'a'anil utz tu yo'olal le 
máax tu yaabiltajo'ono'. 
38Bey túuno', ma'alob in wojelil mina'an mix ba'al cu páajtal u tzelico'on ti' u 
yaacunaj Ku. Mix le quíimilo', mix le cuxtalo', mix le ángelo'obo', mix ca'anilben 
páajtalilo' yéetel u muuko'obo', mix le bejla'aben ba'alo'oba', mix le ba'alo'ob 
bíin taalaco', 
39mix le ca'analo', mix le taamilo', mix u láak ti' le ba'alo'ob beeta'ano'ob tumen 
Kuo', ti' le yaacunaj tu ye'esaj to'on Cristo Jesús c Yuumtzil. 

Romanos 9 

Ku yéey le j israelilo'obo' 

1Táan in wa'alic u jaajil, tumen ti' yanen ti' Cristoe', ma' táan in tuus. Tumen in 
tuucule' nu'uta'an u beel tumen Quili'ich Pixane', cu ya'alic teen jach u jaajil. 
2Jach okom in wóol yéetel mantadz yaan yaayaj óolal tin pucsi'ikal. 
3Tumen tene' in káat yantal tu yáanal kaakas t'aan, jun páaycunta'an ti' Cristo, 
wa lela' je'el u suut utzil ti' in sucu'uno'ob, le máaxo'ob in wéet ki'ikelo'obo'. 
4Leti'obe' u ch'i'ibalo'ob Israel, j kamo'ob tumen Ku bey u paalalo'obe'. Kue' j 
anji ichilo'ob yéetel u nojbe'enil, bey xan tu dzaj ti'ob le nup t'aano'obo', u 
ya'almaj t'aan Moisés, u kultajil le temploo' yéetel le dzaabil t'aano'obo'. 
5Leti'obe' u ch'i'ibalo'ob le c úuchben taataobo', ti' leti'ob tu ch'a'aj Cristo u 
wíinclil; Cristoe' Ku tu yóokol tuláacal ba'al, qui'iqui' t'anta'ac tu yo'olal kiino'ob 
mina'an u xuul. Amén. 
6Ba'ale' ma' u káat u ya'ale' wa ma' dzo'ocbesa'ab u dzaabil t'aan Ku ti' Israeli', 
ba'ax ucha'ane' ma' tuláacal u ch'i'ibal Israel jach tu jaajil u caajal israeli'. 
7Mix tuláacal u ch'i'ibal Abraham jach tu jaajil u paalalo'obi'; tumen Kue' tu 
ya'alaj ti': Tu yo'olal Isaac cun antal a ch'i'ibal. 
8Lela' cu dzáic c na'ate' mix máac u paal Ku chéen tu yo'olal le ki'ik iquil u 
síijilo'; ba'ale' chéen cu páajtal u ya'ala'al jach tu jaajil u ch'i'ibalo'obe' le 
máaxo'ob paalalo'ob tu yo'olal u dzo'ocpajal u dzaabil t'aan Kuo'. 
9Tumen le dzaabil t'aan tu ya'alaj Ku ti' Abrahame' leti' lela': Ti' le kiin a'alano' 
bíin taalaquen, Sara túune' bíin yanac u paal. 
10Lela' ma' tuláacali'. Le ca'a túul u paalal Rebecae' jun túulili' u taatao', c 
úuchben taata Isaac; 
11tumen ma'ili' síijico'obe' mix u beeto'ob mix ba'ali', mix utz mix kaas, u ti'al 
ca p'áatac u yóolal le Ku tu yéeyajo', ma' tu yo'olal ba'ax cu beetic máaqui' 
ba'ale' tu yo'olal le máax t'anico', 
12j a'ala'ab ti' Rebeca: Le u asab nojochilo' yaan u meyajtic le asab chichano'. 

13Lela' queet yanil le Quili'ich Dzíib cu ya'alic: Tin yaabiltaj Jacob ba'ale' tin 
p'ectaj Esaú. 
14¿Ba'ax túun je'el c a'alique'? ¿Ma' toj ba'ax cu beetic Kui'? ¡Tu jaajile' ma' táan 
c a'alic lelo'! 
15Tumen tu ya'alaj ti' Moisés: Bíin in ch'a'a óotzilil ti' le máax in káat in ch'a'a 
óotzilil ti'o', yéetel bíin p'éecnac in wóol tu yo'olal le máax in káat in p'eques 
in wóole'. 
16Bey túuno' ma' tu yúuchul tumen u káat máac wa tu yo'olal u mukul muukil, 
ba'ale' tu yo'olal u ch'a'a óotzilil Ku. 
17Tumen ti' le Quili'ich Dzíibo' cu ya'alic ti' u ajawil Egipto: Tin beetajech ajaw 
u ti'al ca in we'es ti' teech in páajtalil, yéetel in dzáic kaj óoltbil in kaaba' ti' 
tuláacal u yóocolcaab. 
18Bey túuno' Kue' cu ch'a'ic óotzilil ti' le máax u káat u ch'a'a óotzililo', bey xan 
cu chichcuntic u pucsi'ikal le máax u káat u chichicunt u pucsi'ikalo'. 
19Ba'ale' je'el a wa'alic teen túune': Wa beyo', ¿ba'axten túun cu si'ipilcunta'al 
máac tumen Ku?, tumen ¿máax je'el u páajtal u bin tu contra ba'ax u káate'? 
20¡Ba'ale', máac! ¿Máaxech teech u ti'al a kakat núuctic u t'aan Ku? ¿Je'el wa u 
páajtal u ya'alic le cuum kat ti' máax beeto'? ¿Ba'axten ta beetajen beya'? 
21Tumen le j pat kato' yaan u páajtalil ti' u beetic yéetel le kato' je'el ba'ax u 
káate'; cu páajtal u beetic yéetel le kato' jun p'éel cuum u ti'al j meyaj ti' wa 
ba'ax jun páaycunta'an, bey xan cu páajtal u beetic u láak u ti'al j meyaj ti' je'el 
ba'alaque'. 
22¿Ba'ax túun, wa Ku, u ti'al u dzáic ilbil bix u jaadz, yéetel u ti'al u ye'esic u 
páajtalile' tu mukyajtaj yéetel chuca'an óolal le máaxo'ob cu najmatico'ob 
ca'ach le jaadzo', yéetel yaan u xu'ulsa'alo'ob ca'acho'? 
23Tu beetaje' u ti'al u ye'esa'al u ayikalil u nojbe'enil ti' le máaxo'ob tu ch'a'aj 
óotzililo', máaxo'ob xan tu nu'uctaj tu yáax chuun u ti'al u kamo'ob le 
nojbe'enila'. 

24Tumen Kue' tu t'anajo'on, ma' chéen ichil le judíobo', ba'ale' tac ichil xan le 
máaxo'ob ma' judíobo'. 
25Je'el bix cu ya'alic ti' u libroil Oseas: Le máaxo'ob ma' in caajalo', yaan in 
wa'alic ti'ob in caajal, yéetel le máax ma' yaabila'an ca'acho', yaan in wa'alic ti' 
in yaabiltmaj. 
26Ti' le cúuchil tu'ux a'ala'ab ti'ob: Te'exe' ma' in caajale'exi', ti' cun a'albil ti'ob 
u paalalo'ob le cuxa'an Kuo'. 
27Ba'ale' tu yo'olal le Israelitaobo', Isaíase' tu ya'alaj: Quex u ch'i'ibal Israel jach 
táaj ya'ab je'el bix u sa'am lu'umil le ka'anabo' chéen u yalabo'ob bíin 
to'ococo'ob, 
28tumen séeba'an yéetel chuca'an bíin u dzo'ocbes Yuumtzil u t'aan yóokolcaab. 
29Je'el bix tu ya'alaj xan Isaíase': Wa le Yuumtzil ti' máax yaan tuláacal páajtlil 
ma' u p'atic to'on ch'i'ibale', je'el bix u caajilo'ob Sodoma yéetel Gomorra bíin 
p'áataco'on ca'acho'. 

Le judíobo' yéetel le ma'alob péectzilo' 

30¿Ba'ax bin c a'al túun? Le máaxo'ob ma' judíob mix táan u caxtico'ob u 
dza'abalo'ob ma'alob tu táan Kuo', leti'ob máax dzo'oc u dza'abalo'ob ma'alob 
tu táan Ku tu yo'olal le ocsaj óolalo'. 
31Ba'ale' le Israelitaob cu caxtico'ob u yantalo'ob ma'alob tu táan Ku iquil u 
bino'ob tu paach jun p'éel a'almaj t'aane' ma' páatac u dzo'ocbesico'ob le a'almaj 
t'aano'. 
32¿Ba'axten? Tumen ma' tu dzaj yóolo'ob u dzabalo'ob tu táan Ku tu yo'olal le 
ocsaj óolalo', ba'ale' tu yo'olal le ba'ax cu beetico'ob leti'obo'. Le o'olale' j 
t'óochpajo'ob ti' le u tuunichil t'óochpajal 
33cu ya'ala'al ti' le Quili'ich Dzíibo': Tene' táan in dzáic ti' Sión jun túul máax u 
tuunichil t'óochpajal yéetel nojoch tuunich cu beetic u lúubul máac; le máax 
cu yocsic u yóol ti'e', ma' bíin lúubuc u yóoli'. 

Romanos 10 

1In sucu'une'ex in dzíibolal yéetel in payalchi' tu yo'olal le israelitaobo' leti' 
lela': ca to'ococo'ob. 
2Tumen quin wa'alic tu yo'olalo'obe' yaan ti'ob jun p'éel nojoch kub óolal ti' Ku, 
chéen ba'ale' u kub óolalo'obe' ma' u ch'a'amaj u muuk ti' jun jun p'éel chuca'an 
kaj óolali'. 
3Tumen ma' u yojelo'ob bix u beetic Ku u ti'al u dzáic máaco'ob ma'alob tu 
táani'; táan u caxtico'ob tu juunal u yóolo'ob bix u yantalo'ob ma'alob tu 
yéetele', quex ma' u yantalo'ob yáanal le bix u ya'almail Kuo'. 
4Tumen Cristoe' leti' u xuul u ya'almaj t'aan Moisés yéetel cu beetic u yantalo'ob 
ma'alob tu táan Ku tuláacal le máaxo'ob cu yocsico'ob u yóol ti'e'. 
5U ti'al ca dza'abac máac ma'alob tu táan Ku tu yo'olal le a'almaj t'aano', 
Moisese' tu dzíibtaj beya': Le máax cu dzo'ocbesic le a'almaj t'aano': cu cuxtal 
tu yo'olal. 
6Ba'ale' u ti'al ca dza'abac máac ma'alob tu táan Ku tu yo'olal le ocsaj óolalo' cu 
ya'alic beya': Ma' a wa'alic ta pucsi'ikal: ¿Máax cun na'acal ca'an? Lela' u ti'al u 
beeta'al u yéemel Cristo; 
7Mix a wa'alic: ¿Máax cun j éemel tu sen taamil lu'um? Lela' u ti'al u beeta'al u 
líikil Cristo ichil quimeno'ob. 
8¿Ba'ax túun cu ya'alic? Naadz ti' teech yaan le t'aano', ti' a chi' yéetel ti' a 
pucsi'ikal. Lela' leti' le u t'aanil ocsaj óolal c tze'ectico'. 
9Wa yéetel a chi' ca cáantic Jesús bey a Yuumtzile' yéetel ca wocsaj óoltic ta 
pucsi'ikal líiksa'ab ti' le quíimil tumen Kuo', bíin yanac teech tocsajil. 
10Tumen yéetel le pucsi'ikalo' cu yúuchul ocsaj óolal u ti'al ca dza'abac máac 
ma'alob tu táan Ku, yéetel le chi' túuno' cu cáanta'al Jesucristo u ti'al ca yanac 
tocsajil ti' máac. 
11Le Quili'ich Dzíibo' cu ya'alic: Tuláacal le máax cu yocsic u yóol ti'e' mix bikin 
bíin pa'ajac u subtal. 

12Mina'an u jela'anil le judíob yéetel le ma' judíobo', tumen Yuumtzile' u 
Yuumtzil tuláacal, utz xan u pucsi'ikal yéetel le máaxo'ob ch'a'a chi'itic u 
kaaba'o'. 
13Tumen bey u ya'alic: Tuláacal le máax ch'a'a chi'itic u kaaba' Yuumtzile' bíin 
to'ococ. 
14Ba'ale' ¿bix cun u ch'a'a chi'ito'ob u kaaba' wa ma' yocsaj óolto'obi'? ¿Bix cun 
u yocsaj óolto'ob wa ma' u yu'ubo'ob u yúuchul t'aan tu yo'olali'? ¿Bix cun u 
yu'ubilo'ob wa mina'an mix máac u ti'al tze'ectic ti'ob le ma'alob péectzilo'? 
15¿Bix cu bin u tze'ectico'ob le ma'alob péectzilo' wa mina'an mix máac 
túuxtico'ob? Je'el bix cu ya'alic le Quili'ich Dzíibo': ¡Buca'aj jadzutzil u yooco'ob 
le máaxo'ob taasico'ob u péectzilil jedzel óolal, yéetel cu tze'ectico'ob le ma'alob 
péectzilo'! 
16Ba'ale' ma' tuláacal táan óoltic u ma'alob péectzilil le tocsajilaa'. Bey je'el bix 
cu ya'alic Isaíase': Yuumtzil, ¿máax dzo'oc u yocsaj óoltic le ma'alob péectzil c 
tze'ectica'? 
17Bey túuno' le ocsaj óolalo' cu taal tu yo'olal le u'uyajo', le ba'ax cu yu'uba'alo' 
u ma'alob péectzil Cristo. 
18Ba'ale' quin wa'alic: ¿Ma' tu yu'ubajo'ob wa le ma'alob péectzilo'? ¡Tu jaajile' 
tu yu'ubajo'ob! Le Quili'ich Dzíibo' cu ya'alic: Le ba'ax cu ya'alico'obo' dzo'oc u 
yu'uba'al ti' tuláacal lu'um, yéetel u t'aano'obe' dzo'oc u kuchul tac tu dzooc 
cúuchilo'ob yóokolcaab. 
19Ba'ale' quin ca'a a'alic: ¿Je'el wa u yúuchul ma' u na'ato'ob le israelitaob lela'? 
Yáax táanile' Moisese' cu ya'alic: Tene' bíin in beet a nich'bale'ex tu yo'olal jun 
p'éel caaj ma' caaji'; bíin in beet a kuuxile'ex tu yo'olal jun p'éel caaj ma' u káat 
na'ataji'. 
20Cu dzo'ocole' Isaíase' chúucpaj u yóol u ya'ale': Le máaxo'ob ma' tu 
caxtiqueno'obo' tu nuptáantajeno'ob; yéetel tin chíicbesinbáa ti' le máaxo'ob 
ma' u káato'ob in péectzili'. 

21Le ca j t'aanaj tu yo'olal le j israelitaobo', Isaíase' tu ya'alaj: Bul kiin tin je'aj 
in kab ti' jun p'éel caaj x ma' u'uyaj t'aan yéetel chich u pucsi'ikal. 

Romanos 11 

Le israelitaob toca'ano'obo' 

1Bejela'e' túuna' quin wa'alic: ¿Dzo'oc wa ta t'aan u cúulpachcuuntic Ku u 
caajal? ¡Ma' bey ucha'anili'! Tumen tene' israelitaen, ti' u ch'i'ibal Abraham, ti' 
u chi'ibalil Benjamín. 
2Kue' ma' u cúul pachcuntmaj le israelitaob máaxo'ob tu yéeyaj tu yáax 
chuuno'. ¿Ma' a wojele'ex ba'ax cu ya'alic le Quili'ich Dzíib ti' u cuxtal aj bóobat 
Elías, bix leti' ichil u payalchi' ti' Kue' tu tacaj u pool le israelitaobo'? Tu ya'alaj 
Beya': 
3Yuumtzil dzo'oc u quiimsico'ob a aj bóobato'ob yéetel dzo'oc u jenico'ob u 
cúuchilo'ob tu'ux ca kulta'al, chéen teen p'aatlen, yéetel u káat u quiimseno'ob 
xan. 
4Ba'ale' Kue' tu núucaj ti': Dzo'oc in jun páaycuntic in ti'al teen siete mil 
máaco'ob ma' xolaco'ob tu táan beetbil ku Baal. 
5Bey xan bejela'e', p'aatal dze'edzec ti'ob, máaxo'ob yéeyano'ob tumen Ku tu 
yo'olal u yutzil. 
6Wa tu yo'olal u yutzil Kue' ma' túun tu yo'olal ba'ax cu beetic máac tu juunal 
yóoli'; tumen wa beyo', u siibal Kue' ma' túun siibal utzili'. 
7¿Ba'ax túun? Le israelitaobo' ma' yanchaj ti'ob ba'ax cu caxtico'obi', ba'ale' le 
máaxo'ob yéeya'ano'ob tumen Kue'; yanji ti'ob. Le u láako'obo' chichcunta'ab u 
pucsi'ikalo'ob 
8je'el bix cu ya'alic le Quili'ich Dzíibo': Beeta'abo'ob tumen Ku síisa'an u 
pixano'ob; dzaab ich ti'ob ma' tu paacato'ob yéetel xiquin ma' tu yu'ubajo'ob, 
beyo'ob tac bejela'e'. 
9Bey xan cu ya'alic David: U noj Janalo'obe' ca suunac léechilo'ob yéetel 
núup'tajilo'ob, u ti'al ca lúubuco'ob yéetel ca ja'adzaco'ob. 

10Ca ch'óopchajac u yicho'ob u ti'al ma' u paacato'ob, yéetel ca wúudzuc u 
pu'ucho'ob u ti'al kiino'ob mina'an u xuul. 

U tocsajil le máaxo'ob ma' judíobo' 

11Bejela'e' quin wa'alic: ¿Lúubo'ob wa jun puli' le judíob ca j t'óochpajo'obo'? 
¡Tu jaajile' ma'! Tumen le ca tu beetaj u x ma' u'uyaj t'aan le judíobo', páatji u 
yantal tocsajil ti' le ma' judíobo', u ti'al ca yanac u yóol le israelitaobo' u yóolil 
u quetico'ob. 
12Bey túuno', wa u si'ipil le judíob suunaj u ti'al u yutzil yóokolcaabe', wa le 
ba'ax jóok kaasil ti'ob jóok u ti'al u yutzil le ma' judíobo', ¡buca'aj utzil cun 
yantal le quéen líiksa'ac tu ca'a téen tuláacal le judíobo'! 
13Ba'ale' yaan ba'al in wa'al ti' te'ex ma' judíoexi'. Tumen Ku u túuxmajen ti' le 
máaxo'ob ma' judíobo', quin jach táanilcuntic in meyaj. 
14In káat beyo' dze'edzec ti' in wéet caajalo'obe' ca u dzíibolto'ob u quete'exo'ob, 
u ti'al ca to'ococo'ob beyo'. 
15Tumen wa tu yo'olal cúulpachcunta'ab le judíob, páatji u yóokolcaab u 
bisicubáa tu ca'a téen yéetel Ku, ¿ba'ax ma' je'el u yúuchul le quéen 
ka'amaco'obe'? Mix ba'al u láak wa ma' cuxtal u ti'al le máaxo'ob quimeno'obo'. 
16Tumen wa jun páaycunta'an u ti'al Ku le yáax waaj beeta'an yéetel le sacano', 
bey xan jun páaycunta'an tuláacal le sacano'. Wa u mootz jun cúul che' jun 
páaycunta'an u ti'al Kue', jun páaycunta'ab xan u kabo'ob. 
17Dze'edzec ti' le judíob je'el bix u jach kabo'ob le olivoo', j ch'a'aco'ob u ti'al ca 
t'a'abaquech teech máaxech bey u kab le olivo'. Bey kuchiquech táccpajal ti' u 
mootz yéetel ti' u cuxtal le olivo'. 
18Ba'ale' ma' a tucultic mas ma'alobech ti' le máaxo'ob jach u kabo'ob le olivoo'. 
Wa ca tuculticabáa mas ma'alobeche', ka'ajac teche' ma' teech tzéentic le 
mootzo', ba'ale' le mootz tziquiquecho'. 
19Je'el wa a wa'alique': Bey, ba'ale' le kabo'ob ch'a'aco'obe' u ti'al ca ta'abaquen 
ti' le olivoo'. 

20Ma'alob; ba'ale' ch'a'aco'obe' tumen mina'an u yocsaj óolo'ob, yéetel teche' 
yaan a cúuchile' chéen tumen yaan teech ocsaj óolal. Bey túuno' ma' u ca'analtal 
a wich ba'ale' canantabáa. 
21Tumen wa Ku ma' tu sa'atsaj le máaxo'ob jach u kabo'ob le olivoo'; máax teech 
bíin u sa'astsech 
22Il a wil, túun, buca'aj utzil Ku, ba'ale' jach toj xan. Jach toj yéetel máaxo'ob 
luubulo'obo', ba'ale' utz ta wéetel. Ba'ale' yaan a p'áatal ti' u yutzil, tumen wa 
ma'e' tac teech yaan a ch'a'acal. 
23U láak ba'ale', wa le judíob cu ca'a ocsaj óolo'obo', yaan u ta'ablo'ob tu ca'a 
téen; tumen Kue' yaan páajtalil ti' u ti'al u ca'a tabico'ob. 
24Tumen wa teech ma' judioech, luksa'abech ti' jun cúul káaxil olivo, u ti'al ca 
ta'abaquech ti' le ma'alob olivo quex táanxelil a taalo', ¡buca'aj mas le judíobo', 
máaxo'ob jach u kabo'ob le ma'alob olivo', bíin ta'abaco'ob tu ca'a téen ti' le 
olivo' tu'ux u taalo'obo'! 

Le israelitaobo' bíin to'ococo'ob 

25Sucu'une'ex, in káat ca a wojéelte'ex le ta'acbil ba'ala', u ti'al ma' a 
tucultique'ex jach yaan a na'ate'ex: Le israelitaobo' tu chichcuntajo'ob jun p'íit 
u pucsi'ikalo'obe', ba'ale' lela' chéen tac quéen chíicpajac le máaxo'ob 
yéeyano'ob ichil le ma' israelitaobo'. 
26Le quéen úuchuc beyo', tuláacal Israel cun to'ocol túun, tumen le Quili'ich 
Dzíibo' cu ya'alic: Le j tocsajo' ti' Sión bíin jóokoc, yéetel bíin u lukes u kasa'anil 
Jacob. 
27Lela' leti' in nup t'aan tu yéetelo'ob, quéen in lukes u kebano'ob. 
28Tu yo'olal u ma'alob péectzilil le tocsajilo', le judíobo' ch'a'ano'ob bey u aj 
p'eeco'ob Kue' u ti'al u dza'abal tu'ux a wantale'ex te'ex; ba'ale' láili' 
yaabilta'ano'ob tumen Kue' tumen tu yéeyaj u úuchben taataob. 
29Tumen le ba'ax cu dzáic Kue' ma' tu luksic, mix cu mixba'alcuntic úuchic u 
t'anico'on. 

30Te'ex ca'ache' ma' ta wu'uyaje'ex u t'aan Kui' ba'ale' bejela'e' tu yo'olal u x ma' 
u'uyaj t'aanil le judíobo' Kue' dzo'oc u ch'a'aic óotzilil ti' te'ex. 
31Bey xan bejela'e' leti'obe' ma' tu yu'ubajo'ob u t'aan Kui', ba'ale' chéen u ti'al 
ca ch'a'abac óotzilil ti'ob tumen Ku je'el bix tu ch'a'ajil óotzilil ti' te'exo'. 
32Tumem Kue' queet tu dzajilac tuláacal máac yáanal x ma' u'uyaj t'aanil, u ti'al 
ca u ch'a'a óotzilil ti' tuláacal. 
33¡Buca'aj taamil u ayikalil Ku, yéetel u kaj óolalil bey xan u na'at! Ma' tu páajtal 
c tzolic ba'ax cu tucultic u beetic, mix cu páajtal c ch'a'a nu'uctic u beelo'ob. 
34Tumen ¿máax dzo'oc u ch'a'a nu'uctic u tuucul Yuumtzil? ¿Wa máax tzol u 
xiquin? 
35¿Máax tu dzaj táanil wa ba'ax ti' Yuumtzil u ti'al cu dzo'ocole' ca u kam u 
bo'olil? 
36Tumen ti' Ku u taal tuláacal ba'al, beeta'ab xan tumen leti' yéetel u ti'al leti'. 
¡Nojbe'enil ti' Ku u ti'al kiino'ob mina'an u xuul! Amén. 

Romanos 12 

Le cuxtal junpáacunta'an u ti'al Kuo' 

1Bey túuno' sucu'une'ex, quin káat óoltic te'ex tu yo'olal u ch'a'a óotzilil Kue', 
ca a kub a wíinclile'ex bey jun p'éel cuxa'an siibal, jun páaycuna'an yéetel 
kambe'en tu táan Ku. Lela' leti' u jaajil kultajil unaj a dzáique'exo'. 
2Ma' a cuxtale'ex je'el bix u ya'alic le yóokolcaaba'; ba'ale' kexe'ex a tuucule'ex 
u ti'al ca túumbenchajac a cuxtale'ex. Beyo' je'el a wojéeltique'ex máacalmáac 
u yóolal Kue', u káat u ya'ale' le ba'ax ma'alobo', ba'ax utz tu t'aano' yéetel ba'ax 
jach tu beel. 
3Tu yo'olal le siibal utzil dza'an teen tumen Kuo', quin wa'alic ti' tuláacale'exe', 
mix jun túul ca u tucult tu yo'olale' maanal ti' le unaj u tucultico'. Tu jujun 
túule' unaj u tuucul yéetel cabal óolal, je'el bix u p'i'isil le ocsaj óolal dza'an ti' 
tumen Kuo'. 

4Tumen je'el bix ti' jun p'éelili' wíinclil yaan to'on ya'ab xéexet'ale', ba'ale' ma' 
ti' jun p'éelili' ba'al cu meyaj le xéexet'alo'obo', 
5bey xan to'on quex ya'abo'one', chéen jun p'éelili' wíinclil nupa'ano'on ti' 
Cristo, bey xan nupa'ano'on t baatzile' je'el bix u xéexet'al jun p'éelili' wíinclile'. 
6Kue' u dzaamaj to'on jejeláas páajtalilo'ob, je'el bix tu yóoltaj u dzáa ti' cada 
jun túule'. Unaj c beetic u meyaj ma'alob le páajtalilo'obo'. Wa Ku u dzaamaj 
to'on u páajtalil c tze'eque', unaj c beetic je'el bix le ocsaj óolal yaan ti' to'ono'; 
7wa u dzaamaj to'on u páajtalil c meyajtic u láako'obe', unaj c meyajtico'ob 
ma'alob. Le máax u yojel ca'ansaje' unaj u meyaj ti' ca'ansaj; 
8le máax u yojel u líikes u yóol u láako'obe', unaj u beetic lelo'. Le máax cu 
dzáic wa ba'axe', ma' unaj u pa'atic u su'utul u jeel ti'. Le máax cu nu'uctic bix 
unaj u beeta'al wa ba'axe', unaj u canantic bix unaj u nu'uctaj. Le máax cu ch'a'a 
óotzilile' unaj u beetic yéetel qui'imac óolal. 

Bix unaj u cuxtal jun túul Cristiano 

9Yanac te'ex yaacunaj x ma' ca'a p'éel ichil ta baatzile'ex. P'ecte'ex le kaaso', 
beete'ex le utzo'. 
10Unaj a yaabilticaba'ex ta baatzile'ex yéetel u yaacunajil sucu'untzilo'ob, ca a 
táanilcunte'ex u láako'ob yéetel ca a te'escuntaba'ex ta baatzile'ex. 
11Mukulmuknene'ex, ma' a ma' óolta'ale'ex, meyajte'ex Yuumtzil yéetel tuláacal 
a pucsi'ikale'ex. 
12Cuxlene'ex yéetel qui'imac óolal tu yo'olal le alab óolal yaan te'exo'; yanac 
te'ex chuca'an óolal quéen mukyajnaque'ex. Payalchi'inene'ex mantadz. 
13Áante'ex le ocsaj óolo'obo' yéetel ba'ax kabéet ti'obo'; Kame'ex ma'alob le 
máaxo'ob cu xíimbaltique'exo'obo'. 
14Qui'iqui' t'aante'ex le máaxo'ob ch'a'apachtique'exo'obo'. Qui'iqui' t'aante'ex, 
ma' a loolob t'aane'ex. 
15Qui'imacchajac a wóole'ex yéetel le máaxo'ob qui'imac u yóolo'obo', yéetel 
okolnene'ex yéetel máaxo'ob cu yokolo'obo'. 

16Bisajba'ex ma'alob ta baatzile'ex. Ma' u ca'analtal a wiche'ex, ba'ale' 
quetaba'ex yéetel le máaxo'ob cabal u yóolo'obo'. Ma' a tucultique'ex jach 
canbalnaja'ane'ex. 
17Ma' a bo'otique'ex kaas yéetel kaas ti' mix máac. Il a wile'ex a beetique'ex 
ba'al utz tu táan tuláacal máac. 
18Je'el bix cu pa'ata'al ti' te'exo', beetex tac tu'ux cu páajtal a cuxtale'ex ich 
jéedzel yéetel tuláacal máac. 
19In yaabilaj sucu'une'ex, ma' a sutique'ex le loob cu beeta'al te'exo', ba'ale' 
p'ate'ex u bo'olil tu kab Ku; tumen le Quili'ich Dzíibo' cu ya'alic: Teen unaj in 
jaadz, teen quin bo'ol, cu ya'alic Yuumtzil. 
20Cu ya'alic xane': Wa a aj p'eec wi'ije' dzáa ba'al u jaante, wa ukaje', dzáa ja' u 
yuke'; tumen le quéen a beet beyo', ca beetic u sublactal u yich. 
21Ma' a cha'ic u dzáancha'atiquech le kaaso'. Ba'ale' dzáancha'at le kaas yéetel 
le utzo'. 

Romanos 13 

1Tuláacal máac unaj u yantal tu yáanal u páatalil le jalach wíinico'obo'. Tumen 
mina'an páajtalil wa ma' ti' Junab Ku u taali', yéetel le jalach wíinico'ob 
yano'obo' dza'ano'ob tumen Ku. 
2Bey túuno' le máax ma' tu yu'ubic u t'aan le jalach wíinico'obo', táan u bin tu 
contra ba'ax a'ala'an tumen Ku. Le máaxo'ob ma' tu yu'ubaj t'aano'obe' yaan u 
si'ipilo'ob le o'olale' bíin ja'adza'aco'ob. 
3Tumen le jalach wíinico'obo' ma' dza'ano'ob u ti'al u dzáico'ob sajquilil ti' le 
máaxo'ob cu beetico'ob utzo', ba'ale' ti' le máaxo'ob cu beetico'ob kaaso'. ¿A 
káat wa cuxtal x ma' sajquilil ti' le jalach wíinico'? Beet le ba'ax utzo', le jalach 
wíinic túuno' yaan u kamiquech ma'alob, 
4tumen táan u meyajtic Ku u ti'al a wutzil. Ba'ale' wa ca beetic ba'ax kaase' unaj 
a ch'a'ic saajquil túun; tumen ma' chéen cunel yaan páajtalil ti' le jalach wíinic 

u ti'al u jaadzo', tumen táan u meyajtic Ku u ti'al u dzáic le jaadz cu najmatic 
le máax cu beetic kaaso'. 
5Le o'olal unaj u yantal máac tu yáanal u páajtalil le jalach wíinico'obo', ma' 
chéen u ti'al ma' u taal le jaadzo', ba'ale' tumen bey unaj u toj tucultic máac u 
beetic. 
6Bey xan tu yo'olal lela' ca bo'otique'ex le páatano'obo'; tumen le jalach 
wíinico'obo' táan u meyajtico'ob Ku yéetel u dzaamaj u yóolo'ob ti' le meyaja'. 
7Bo'ot ti' tuláacal máaque' le ba'ax unaje'. Ti' máaxo'ob unaj a bo'otique'ex le 
áantajo'obo', bo'ote'ex le áantajo'obo'; ti' máax unaj a bo'otique'ex le 
páatano'obo', bo'ote'ex le impuesto'obo', máax unaj a tziquiltique'exe', 
tziquilte'ex: máax unaj a chíin pooltique'exe' chíin poolte'ex. 
8Ma' a p'axique'ex mix ba'al ti' mix máac, wa ma' chéen le u p'aaxil yaacunaj a 
p'axme'ex ta baatzile'exo'; tumen le máax u yaabiltmaj u láake', yéetel lelo' 
dzo'oc u beetic le ba'ax cu ya'alic le a'almaj t'aano'. 
9Le a'almaj t'aano' cu ya'alic: Ma' a nupkebantal, ma' a quiimsic wíinic, ma' a 
woocol, ma' a líiksic tuus tu yo'olal mix máac, ma' a dzíiboltic ba'ax u ti'al 
yaanal, ba'ale' lela' yéetel u láak a'almaj t'aano'obo' jun p'éelcunta'an ti' le 
t'aano'oba': Yaabilt a láak je'el bix a yaabilticabáa teche'. 
10Le máax yaan u yaacunaj ti'e' ma' tu beetic kaas ti' u láak, bey túuno' le a'almaj 
t'aano' cu dzo'ocbesa'al ma'alob yéetel le yaacunajo. 
11Ti' tuláacal lela', il a wile'ex le kiino'ob cuxlico'ona', yéetel ojéelte'exe' dzo'oc 
u p'iistal c ajal ti' c wenel. Tumen c tocsajile' mas naadz bejela'e' ti' le ca yáax 
ocsaj óolnajo'one'. 
12Le áakabo' ta'itac u máan, táan u náadzal le kiino'; le o'olal unaj c p'atic le 
ba'ax cu beeta'al ichil éekjoche'enilo', yéetel c búuquintic u nookil ba'atel je'el 
bix le soldado'ob cu máanelo'ob ti' le sáasilo'. 

13Co'ox máan tu beel je'el bix unaj u máan máac yéetel kiine'. Ma' c cuxtal ti' le 
cáaltalilo'ob mix ti' patan janalo'ob, mix ti' kaakas cuxtal yéetel ba'alo'ob 
kaastac cu suuctal u beeta'al, mix ti' ba'atelilo'ob yéetel kaakas tuuculo'ob. 
14Ba'ax unaj a beetique'exe', búucbesaba'ex yéetel Yuumtzil Jesucristo bey je'el 
bix u nookil ba'atele', yéetel ma' a tucultique'ex a beetique'ex ba'ax cu dzíiboltic 
le wíinclila'. 

Romanos 14 

Ma' a p'is óoltic a sucu'un 

1Wa yaan máax luba'an u muuk u yocsaj óolale', kame'ex x ma' ba'atel t'aanil 
tu yóokol le ba'alo'ob ma' jach sáasil oje'elanilo'obo'. 
2Je'el bix lela' yaan máax cu tucultique' cu páajtal u jaantic tuláacal ba'al, yaan 
u láake', máax luba'an u muuk tu yo'olal u yocsaj óolale', cu jaantic chéen 
janalbe'en xíiwo'ob. 
3Le máax cu jaantic je'el ba'alaque', ma' u p'ectic le máax cu tucultic yaan 
ba'axo'ob ma' unaj u jaanta'alo'obi'. Bey xan le máax cu tucultic yaan ba'ax ma' 
unaj u jaanta'alo' ma' u p'is óoltic le máax cu jaantic je'el ba'alaque', tumen Kue' 
dzo'oc u kamic le máaco'. 
4¿Máaxech teech u ti'al a p'is óolt le máax táan u meyajtic yaanal máaco'? 
Tumen wa utz wa kaas u p'áatale', lelo' u dzuulil máax unaj u ya'alic. Yéetel 
utz cun p'áatal, tumen Yuumtzile' yaan páajtalil ti' u ti'al u beetic u p'áatal utzil. 
5U láak ba'al je'el bix lela': Yaan máax cu táanilcunsic jun p'éel kiin ti' u láak, 
yaan máax xane' cu tucultique' queet tuláacal le kiino'obo'. Cada jun túule' unaj 
u jéedzel ma'alob ti' ba'ax cu tucultic. 
6Le máax cu táanilcuntic jun p'éel kiine' cu beetic u ti'al u tziquic Yuumtzil; le 
máax ma' tu táanilcuntic jun p'éel kiine' cu beetic u ti'al u tziquic Yuumtzil xan. 
Bey xan le máax cu jaantic je'el ba'alaque', cu beetic xan u ti'al u tziquic 
Yuumtzil tumen cu dzáic nib óolal ti' Ku. Le máax ma' tu jaantic je'el ba'alaque', 
ma' tu jaantique' u ti'al u tziquic Yuumtzil yéetel cu dzáic nib óolal ti' Ku xan. 

7Tumen mix jun túul ti' to'on cuxa'an chéen u ti'al tu juunal, mix cu quíimil u 
ti'al tu juunal. 
8Tumen wa cuxa'ano'one', cuxa'ano'on u ti'al Yuumtzil, wa c quíimile', c quíimil 
u ti'al Yuumtzil. Bey túuno', wa cuxa'ano'one' wa quimeno'one' u ti'alo'on 
Yuumtzil. 
9Tumen Cristoe' j quíimi, yéetel ca'a púut cuxlaj u ti'al ca u beetubáa u Yuumtzil 
le quimeno'ob yéetel le cuxa'ano'obo'. 
10¿Ba'ale' teche', ba'axten ca p'is óoltic a sucu'un? ¿wa ba'axten ca p'ectic? 
Tumen tuláacalo'on yaan c antal tu táan Cristo u ti'al ca p'is óolta'aco'on tumen 
leti'. 
11Tumen le Quili'ich Dzíibo' cu ya'alic: Jach tu jaajil je'el bix cuxa'anecho', cu 
ya'alic Yuumtzil, tuláacal bíin xolac tin táan, yéetel tuláacal bíin u nojbe'encunt 
Ku tu táan máaco'ob. 
12Bey túuno' cada jun túul ti' to'one' yaan u tzolic ti' Ku ba'ax u beetmaj. 

Ma' a beetic u t'óochpajal a sucu'un 

13Le o'olale', ma' unaj c p'is óolticbáa t baatzili'. Ba'ax unaj a beetique'exe' a 
dzáic a wóole'ex u ti'al ma' a beetique'ex tu'ux cu páajtal u t'óochpajal a 
sucu'une'ex, wa ca u beet u lúubul ti' keban. 
14Tene' in wojel mina'an mix ba'al cu kastal wa ma' yaan ba'ax kascuntic; lela' 
jach in wojel je'el bix jun túul u yocsaj óolal Yuumtzil Jesuse'; ba'ale' wa yaan 
máax cu tucultic ka'asa'an wa ba'axe', u ti'al leti'e' kasa'an. 
15Wa tu yo'olal wa ba'ax ca jaantic cu yaatal u yóol a sucu'une', bey túuno' ma' 
táan a beetic yéetel yaacunaj. Ma' a beetic u sa'atal mix jun túul tu yo'olal máax 
quíim Cristo, chéen tumen teche' a káat a jaant wa ba'ax. 
16Ma' a dzáique'ex tu'ux u t'aan kaas mix máac tu yo'olal le ba'ax ca 
tucultique'ex utzo'. 

17Tumen u aja'awil Kue' mix ba'al yaan u yil yéetel janal wa ukul, ba'ale' yaan 
ba'al u yil yéetel jun p'éel toj cuxtal, jéedzel óolal yéetel qui'imac óolal, 
ba'alo'ob yaan to'on tu yo'olal le Quili'ich Pixano'. 
18Le máax cu meyajtic Cristo beya', cu lúubul utzil tu táan Ku, yéetel cu ka'amal 
ma'alob tumen máaco'ob. 
19Bey túuno', cox caxantic le ba'alo'ob cu taasic jéedzel óolalo', le ba'alo'ob cu 
páajtal u yáantico'ono' u ti'al u ch'íijil c pixan. 
20Ma' a kascuntic u meyaj Ku tu yo'olal ba'ax ca jaantic. Tu jaajile' tuláacal le 
janalo'obo' ma'alobtac, u kaasile' u jaanta'al wa ba'ax ca u beet u lúubul ti' 
keban máaco'ob. 
21Ma'alob ma' a jaantic bak, mix a wukic vino, mix a beetic mix ba'al ca u beet 
u t'óochpajal a sucu'un, wa ca u beet u lúubul ti' keban, wa ca u beet u 
mina'antal u muuk u yocsaj óolal. 
22Le ocsaj óolal yaan ti' techo', unaj u yantal teech tu táan Ku. ¡Qui' u yóol le 
máax ma' tu ta'acal u pool tu yo'olal ba'ax cu beetic tumen cu tucultic ma'alobo'! 
23Ba'ale' le máax cu jaantic wa ba'ax yéetel le quéen u jaante' yaan u si'ipil, 
tumen ma' tu jaanta yéetel ocsaj óolali'; tuláacal ba'ax ma' tu beetaj yéetel ocsaj 
óolale' keban. 

Romanos 15 

Ca lúubuquech utzil ti' a láak 

1Máaxo'on mu'ukano'on ti' c ocsaj óolale', unaj c áantic u bis u cuucho'ob le 
máaxo'ob luubul u muuko'obo', ma' unaj c lúubul utzil chéen ti' to'oni'. 
2Jujun túul ti' to'one' unaj u lúubul utzil tu táan u láak ti' je'el ba'alac u ti'al u 
yutzil u láake' yéetel u ti'al u ch'íijil ti' u yocsaj óolal. 
3Tumen mix Cristo j lúub utzil chéen tu táan leti'i', ba'ale' ti' leti'e' úuch le 
ba'alo'ob cu ya'alic le Quili'ich Dzíibo': U pooch'ilo'ob le máaxo'ob poch'ico'ono' 
j lúub tin wóokol. 

4Tumen tuláacal ba'ax a'ala'ab ti' le Quili'ich Dzíibo', dzíibta'an u ti'al ca 
canbalnaco'on, u ti'al ca yanac to'on alab óolal tu yo'olal le chuca'an óolal yéetel 
le qui'imac óolal c ilic te j dzíibo'obo'. 
5Ku máax cu dzáic chuca'an óolal yéetel qui'imac óolale', u yáante'ex u ti'al ca 
cuxlaque'ex ma'alob ta baatzile'ex, je'el bix u ca'ansic Cristo Jesuso', 
6u ti'al beyo' tuláacalile'ex jun múuch'e'e, ti' jun p'e'elili' t'ane', ca a qui'iqui' 
t'ante'ex u Ku yéetel u taata c Yuumtzil Jesucristo. 

Le ma'alob péectzilo' u ti'al xan le máaxo'ob ma' judíobo' 

7Bey túuno' kamaba'ex ta baatzile'ex, je'el bix tu kamajo'on Cristo xane', u ti'al 
u nojbe'enil Ku. 
8Tumen ba'ax quin wa'alique' Cristoe' j taal u meyajt le judíobo' u ti'al u 
dzo'ocbesic ba'ax tu ya'alaj Ku ti' c úuchben taataob, yéetel u ye'esic beyo' Kue' 
cu dzo'ocbesic ba'ax cu ya'alic. 
9J taal xane' u ti'al ca qui' t'aanta'ac Ku tumen le ma' judíobo' tu yo'olal u ch'a'a 
óotzilil, je'el bix cu ya'alic le Quili'ich Dzíibo': Le o'olal bíin in qui'iqui' t'antech 
ichil le caajo'obo', yéetel bíin in kay kaayo'ob ti' a nojbe'enil. 
10Ti' u láak tu'uxe' le quili'ich Dzíibo' cu ya'alic: Qui'imacchajac a wóole'ex, 
caaje'ex, yéetel le máaxo'ob u ti'alo'ob Kuo'. 
11Ti' u láak tu'uxe' cu ya'alic: Qui'iqui' t'anta'ac Ku tumen tuláacal caajo'ob, 
yéetel nojbe'encunta'ac tumen tuláacal máaco'ob. 
12Isaíase' tu dzíibtaj xan: Bíin ku'ukchajnac u mootz Isaí, máax cun líikil u ti'al 
u beetic u noojochil tu yóokol le caajo'obo'; leti'ob xane' bíin u dzáa u alab óolal 
ti'. 
13Ku máax dzáic to'on alab óolale', ca u chupe'ex yéetel qui'imac óolal yéetel 
jéedzel óolal le quéen a wocsaj óolte'exe' u ti'al ca u chupe'ex yéetel alab óolal 
tu yo'olal u páajtalil le Quili'ich Pixano'. 
14In sucu'une'ex jach in wojel te'exe' chuupe'ex yéetel utzil bey xan yéetel 
tuláacal kaj óolalil, yéetel a wojele'ex a tzol a xiquine'ex ta baatzile'ex. 

15Ba'ale' ti' le ju'una' yanji teen u pucsi'ikalil in dzíib tu jaajil in wóol tu yo'olal 
le ba'alo'oba' u ti'al ma' u tu'ubul ti' te'ex. Lela' quin beetic tu yo'olal le kuben 
tu beetaj teen Ku ichil u yutzilo', 
16ca in meyajt Jesucristo ichil le máaxo'ob ma' judíobo'. Le meyaj quin beetico' 
leti' lela': in tze'ectic u ma'alob péectzilil le tocsajil u ya'almaj Kuo', u ti'al ca in 
taas ti' Ku le máaxo'ob ma' judíobo' bey jun p'éel siibal ca u kame', máaxo'ob 
jun páaycuntano'ob tumen Quili'ich Pixan. 
17Je'el bix jun túul u yocsaj óol Cristo Jesuse' yaan teen ba'ax o'olal u 
qui'imactal in wóol iquil in meyajtic Ku, 
18tumen ma' tu kuchpajal in wóol, in wa'alic mix ba'al wa ma' chéen le ba'ax 
dzo'oc u beetic Cristo tin wo'olalo', u ti'al u beetic ca u'uya'ac u t'aan Ku tumen 
le máaxo'ob ma' judíobo'. Lela' beeta'ab yéetel t'aano'ob bey xan yéetel 
meyajo'ob, 
19tu yo'olal u páatalil u chíiculalo'ob yéetel jakbe'en ba'alo'ob, bey xan tu yo'olal 
u páajtalil Quili'ich Pixan. Beya' in láaj chupmaj yéetel ma'alob péectzil le 
tocsajil cu dzáic Cristo', u cáajbal Jerusalén yéetel tuláacal tu'uxo'ob tac tu 
lu'umil Ilírico'. 
20Bey tin dzaj in wóol in tze'ectic le tocsajila' tu'ux ma' u'uya'ac jun puli' u 
kaaba' Cristoi', u ti'al ma' in meyaj tu yóokol u meyaj yaanali', 
21ba'ale' je'el bix cu ya'alic le Quili'ich Dzíibo': Bíin paacatnac le máaxo'ob mix 
jun téen kuchuc ti'ob u péectzilil leti'o' yéetel bíin na'atnac le máaxo'ob mix jun 
téen u yu'ubo'ob u yúuchul t'aan tu yo'olal leti'o'. 

Pabloe' cu tucultic u bin Roma 

22Tu yo'olal lela' ma' páatac in bin in xíimbalte'exi', quex ya'ab u téenel tin 
wóoltaj bin. 
23Ba'ale' bey dzo'oc in meyaj ti' le lu'umo'oba', yéetel tumen dzo'oc u máan 
ya'abcach ja'abo'ob in dzíibolt antal ta wéetele'exe', 

24táan in tucultic in máan in xíimbalte'ex le quéen xi'iquen Españae'. Cu 
dzo'ocol u yantal teen u qui'imac óolil in wilique'exe', quin p'atic ca a 
wáantene'ex u ti'al ca xi'iquen te'elo'. 
25Ba'ale' bejela'e' táan in bin Jerusalén, tumen táan in bisic jun p'éel áantaj u 
ti'al le sucu'uno'ob yano'ob te'elo'. 
26Tumen le Macedoniailo'ob yéetel le Acayailo'obo' dzo'oc u tucultico'ob u 
dzáico'ob siibalo'ob u ti'al u túuxto'ob ti' le sucu'uno'ob óotzilo'ob yano'ob 
Jerusaleno'. 
27Ma'alob tu yiljilaco'ob u beetico'ob lela', tumen je'el bix le judíob ocsaj óolo'ob 
tu dzajo'ob u ca'anil ayikalilo'ob ti' le máaxo'ob ma' judíobo', lelo'ob túuna'; 
unaj u yáantico'ob le judíob ocsaj óolo'obo' yéetel u lu'umcabil ayikalilo'ob. 
28Bey túuno' le quéen in dzo'oques le ba'ala', yéetel le quéen in kub ti'ob le 
siibala', bin in ca'aj jóokol u ti'al in binbal España, yéetel u ti'al in xíimbalte'ex 
le quéen máanaquene'. 
29Jach in wojel le quéen xi'iquen te'elo', bíin kuchuquen chuupen yéetel u 
qui'iqui' t'aanil u ma'alob péectzil Cristo. 
30Sucu'une'ex, quin káat óoltic te'ex tu yo'olal c Yuumtzil Jesucristo, yéetel tu 
yo'olal le yaacunaj cu dzáic to'on le Quili'ich Pixano', ca a nupaba'ex ti' teen 
yéetel a payalchi'ex ti' Ku tin wo'olal. 
31Káat óolte'ex ti' Ku ca u toquen ti' le máaxo'ob mina'an u yocsaj óolo'ob 
yano'ob Judeao', yéetel ca ka'amac ma'alob le áantaj quin bisic ti' le sucu'uno'ob 
yano'ob Jerusaleno', 
32u ti'al beyo', wa Ku u káate', ca kuchuquen yéetel qui'imac óolal in wile'ex 
yéetel u ti'al ca je'elequen le quéen in xíimbalte'exo'. 
33U Kuil jéedzel óolal ca yanac yéetel tuláacale'ex. Amén. 

Romanos 16 

1Quin kubentic te'ex c quiic Febe, máax diaconisa tu iglesiail Cencrea. 



2653 

 

Biblia Maya 
© 1992, Sociedades Bíblicas Unidas. 

 

 
 

 

2Kame'ex ma'alob tu kaaba' Yuumtzil, je'el bix unaj u ka'amal le ocsaj óolo'obo', 
yéetel áante'ex ti' je'el ba'alac ca kabéetchajac ti'e', tumen leti'e' ya'ab máaxo'ob 
u yáantmaj, tac teen u yáantmajen. 
3Te'escunte'ex Priscila yéetel Aquila, máaxo'ob in wéet meyajo'ob ti' u meeyjul 
Cristo Jesús. 
4Leti'obe' tu dzaj u cuxtalo'ob tu táan káak tin wo'olal; bey túuno' quin dzáic u 
nib óolalil ti'ob, ma' chéen teni', ba'ale' tuláacal u iglesiailo'ob le ma' judíobo'. 
5Te'escunte'ex xan le sucu'uno'ob cu much'talo'ob tu yotoch Priscila yéetel 
Aquilao'. Te'escunte'ex in amigo Epeneto, máax jach in yaabiltmaj, leti' máax 
tu yáax ocsaj óoltaj Cristo tu lu'umil Acaya. 
6Te'escunte'ex María máax ya'ab meyaj dzo'oc u beetic ichile'ex. 
7Te'escunte'ex in wéet caajalo'ob Andrónico yéetel Junias, máaxo'ob j ka'alo'ob 
tin wéetel; leti'obe' nuuctaco'ob ichil le apóstolo'obo', yéetel tu yocsaj óolto'ob 
Cristo táanil ti' teen. 
8Te'escunte'ex in amigo Amplias, máax in yaabiltmaj ti' Yuumtzil. 
9Te'escunte'ex Urbano, máax c éet meyaj ti' Cristo Jesús, bey xan Estaquis máax 
in yaabiltmaj. 
10Te'escunte'ex Apeles, máax dzo'oc u beetic ya'abcach ba'alo'ob u ti'al u ye'esic 
u yocsaj óolal ti' Cristo, bey xan le máaxo'ob u láako'ob Aristóbuloo'. 
11Te'escunte'ex in wéet caajal Herodión, bey xan le máaxo'ob u láako'ob 
Narcisoo', máaxo'ob cu yocsaj óoltico'ob Yuumtzil. 
12Te'escunte'ex Trifena yéetel Trifosa, máaxo'ob táan u meyajo'ob ti' u meeyjul 
Yuumtzil, bey xan c quiic Pérsida máax c jach yaabiltmaj, máax ya'ab meyaj u 
beetmaj ti' u meeyjul Yuumtzil. 
13Te'escunte'ex Rufo, máax nojoch ichil u yocsaj óolo'ob Yuumtzil, bey xan u 
maama, máax bey jun túul maamatzil in ti'alte'. 

14Te'escunte'ex Asíncrito, Flegonte, Hermas, Patrobas, Hermes, bey xan le 
sucu'uno'ob yaan tu yéetelo'obo'. 
15Te'escunte'ex xan Filólogo yéetel Julia Nereo yéetel u quiic, bey xan Olimpas 
yéetel tuláacal le sucu'uno'ob ti' le ocsaj óolal yano'ob tu yéetelo'obo'. 
16Te'escuntaba'ex ta baatzile'ex yéetel jun p'éel quili'ich dzu'udz. Tuláacal u 
iglesiaob Cristo cu túuxtic te'ex te'escunajo'ob. 
17Sucu'une'ex quin káat óoltic te'ex ca a wile'ex le máaxo'ob cu beetico'ob 
jatzlantáambailo'obo' yéetel cu dzáico'ob tu'ux u t'óochpajal máaco', tumen lela' 
ti' yaan tu contra le ca'ansajo'ob ta canaje'exo'. Tzelaba'ex ti'ob, 
18tumen le máaco'obo' ma' táan u meyajtico'ob c Yuumtzil Jesucristoi', ba'ale' 
táan u meyajtico'ob u dzíibolalo'ob, yéetel muumun ch'ujuc t'aano'obe' cu tusic 
u pucsi'ikal le máaxo'ob cabal u yóolo'obo'. 
19Tuláacal u yojelo'ob bix ta wu'uyile'ex t'aan; le o'olale' cu qui'imactal in wóol, 
yéetel in káate' ca a dzáa a wóole'ex u ti'al a beetique'ex le utzo', ma' u ti'al a 
beetique'ex le kaaso'. 
20U Kuil jéedzele' séeba'an bíin u dzáancha'at Satanás yáanal a wooque'ex. U 
siibal c utzil c Yuumtzil Jesucristoe' ca yanac ti' te'ex. 
21Cu túuxtic te'ex te'escunajo'ob Timoteo, máax in wéet meyaj, bey xan Lucio, 
Jasón yéetel Sosipater in wéet caajalo'ob. 
22Teen, Tercio, máax táan in dzíibtic le ju'una', bey xan quin túuxtic te'ex 
te'escunajo'ob tu kaaba' Yuumtzil. 
23Cu te'escuntique'ex Gayo. Ti' kucha'anen tu yotoche', ti' xan cu much'tal 
tuláacal le iglesiao'. Bey xan cu te'escuntique'ex Erasto, máax canantic u 
ayikalil le caaja', bey xan sucu'un Cuarto. 
24U siibal C Yuumtzil Jesucristo ca yanac ti' tuláacale'ex. Amén. 

U dzooc qui'iqui'it'aano'ob 

25Bejela'e', co'ox qui'iqui' t'antic Ku, le máax cu páajtal u beetic u yantal a 
muuke'ex, je'el bix cu ya'alic le ma'alob péectzil tocsajil quin tze'ectica' yéetel 

u ca'asajilo'ob Jesucristo. Lela' queet yanil yéetel le ba'axo'ob dzo'oc u dzáic Ku 
u ti'al ojéeltbilo' ba'ax u ta'acmaj ca'ach ma'ilil cáajac u yóokolcaabe', 
26ba'ale' bejela'e' dzo'oc u dza'abal u ti'al ojéeltbil tu yo'olal le Quili'ich 
Dzíibo'ob tu p'atal le aj bóobato'obo', je'el bix tu ya'aljilac Ku mina'an u xuulo'. 
Le u ta'acbil tuucul Kua' dzo'oc u dza'abal ojéeltbil bejela'e' ti' tuláacal le 
caajo'obo' u ti'al ca ocsaj óolnaco'ob yéetel ca u yu'ubo'ob u t'aan. 
27¡Ti' Ku, máax chéen leti' yaan u na'at, yanac nojbe'enil tu yo'olal Jesucristo 
mantadz! Amén. 

1 Corintios 

1 Corintios 1 

Pabloe' cu dzíib ti' u iglesiail Corinto 

1Teen, Pablo, T'ana'anen u ti'al ca in beet in apóstolil ti' Jesucristo, tumen bey 
tu yóoltil Kue', yéetel in sucu'un Sóstenese' 
2ti' u sucu'unilo'ob u iglesia Ku yaan tu caajil Corinto, máaxo'ob u ti'alo'ob Ku 
tumen u nupmajuba'ob yéetel Cristo Jesús. Kue' tu t'anajo'ob u ti'al u bisico'ob 
jun p'éel ma'alob cuxtal jun múuch' yéetel tuláacal le máaxo'ob cu ch'a'a 
chi'itico'ob u kaaba' c Yuumtzil Jesucristo tuláacal tu'uxo', máax u Yuumtzil 
leti'ob yéetel c ti'al xan. 
3Kame'ex siibal utzil yéetel jéedzel óolal ti' Junab Ku leti' máax c taata, bey xan 
ti' Yuumtzil Jesucristo. 

Sibal utzil tu yo'olal Jesucristo 

4Mantadz quin dzáic Nib óolal ti' Yuum Ku ta wo'olale'ex, tu yo'olal le siibal 
utzil dzo'oc u dzáic te'ex tu yo'olal Cristo Jesuse'. 
5Tumen a nupmaba'ex yéetel Cristo Kue' dzo'oc u dzáic te'ex jejeláas 
ayikalilo'ob, ti' tuláacal ba'ax ca wa'alique'ex yéetel ti' tuláacal ba'ax a 
wojele'ex. 
6Bey túuno', le ba'ax a'ala'an tu yo'olal Cristoe' dzo'oc u jaajtal ti' te'ex. 
7Le o'olale' mix ba'al cu bineltic te'ex ti' le ba'axo'ob cu dzáic Kuo', ca'aliquil 
táan a pa'atique'ex u chíicpajal Yuumtzil Jesucristo. 
8Leti' cun u beet a t'íilile'ex tac tu xuul, u ti'al ma' u ta'acal a poole'ex ti' mix 
ba'al tumen mix máac le quéen taalac c Yuumtzil Jesucristo. 
9Kue' mantadz cu dzo'ocbesic ba'ax cu ya'alic, leti' máax t'ane'ex u ti'al ca a 
nupaba'ex yéetel u Paal, Jesucristo c Yuumtzil. 

Jatzlantáanbail ichil le iglesiao' 

10Sucu'une'ex, quin káat óoltic ti' tuláacale'ex tu kaaba' c Yuumtzil Jesucristoe', 
ca queet tuuculnaque'ex yéetel ma' a jatzcaba'ex. Cuxlene'ex ti' jun múuch' óolal 
yéetel jun p'éelili' tuucul bey xan jun p'éelili' óol. 
11Quin wa'alic lela', in sucu'une'ex, tumen u láaktzilo'ob Cloe' tu ya'alajo'ob 
tene' yaan ba'atelo'ob ichile'ex. 
12Yéetel lela' in káat in wa'ale' cada jun túul ti' te'exe' jela'an ba'ax cu ya'alic; 
yaan cu ya'alique': Tene' u ti'alen Pablo; u láako'obe' cu ya'alico'obe': Tene' u 
ti'alen Apolos, u láako'obe': Tene' u ti'alen Pedro, yéetel u láako'obe': Tene' u 
ti'alen Cristo. 
13Ba'ale' ¿dzo'oc wa u xe'exet'a'al Cristo? ¿Si'in wa Pablo ti' cruz ta wo'olale'ex? 
¿Ocja'anaje'ex wa tu kaaba' Pablo? 
14Quin dzáic gracias ti' Ku ma' tin dzaj u yocja' mix jun túul ti' te'exi', chéen tin 
dzaj u yocja' Crispo yéetel Gallo. 
15Beyo' mix máac cu páajtal u ya'alique' wa ocja'anaje'ex tin kaaba'. 
16Bey tin dzaj xan u yocja' u láaktzilo'ob Estéfanas, ba'ale' ma' kaja'an teen wa 
tin dzaj u yocja' u láak wa máaxi'. 
17Tumen Cristoe' ma' tu túuxten u ti'al in dzáa ocja'i', ba'ale' tu túuxten u ti'al 
in tze'ect tocsajil, ba'ale' ma' yéetel qui'ichquelem t'aano'obi' u ti'al ma' u mix 
ba'alcunta'al u cruz Cristo. 

Cristoe' u páajtalil yéetel u yojéelaj Yuum Ku 

18U péectzilil quíimic Cristo ti' le cruzo' bey chéen báaxal t'aan u ti'al le 
máaco'ob cu sa'atalo'obo'; ba'ale' c ti'al to'on yaan to'on tocsajile' le péectzila' u 
páajtalil Ku, 
19je'el bix cu ya'alic le Quili'ich Dzíibo': Bíin in xu'uls u na'at le j na'ato'obo' 
yéetel bíin in cúulpachcunt u ch'a'a nu'ucta'al le j ch'a'a' nu'uctajo'obo'. 
20¿Ba'ax u biilal le na'ato', wa le ca'anbesajo', wa le máax u yojel ba'atel t'aan 
tu yo'olal u ba'alilo'ob le yóokolcaaba'? Tumen Kue' dzo'oc u mixba'alcuntic u 
na'atil le yóokolcaaba'. 

21Kue' máax u yojel ba'ax cu beetique', ma' tu cha'aj u kaj óolta'al tumen 
yóokolcaabilo'ob yéetel chéen u na'at máaco'obi'; tumen tu yóoltaj u toc yéetel 
u péectzile' le máaxo'ob alab óoltico', quex chíicpajac le péectzila' bey báaxal 
t'aan ti' u láak máaco'obo'. 
22Le judíobo' u káat u yilo'ob nucuch chíiculalo'ob, le griego'obo' táan u 
caxtico'ob na'at; 
23ba'ale' to'one' c tze'ectic Cristo máax si'in ti' Cruz. Le judíobo' sublaco'ob ti' le 
tze'eca', le máaxo'ob ma' judíobo' bey báaxal t'aan u yu'ubico'obe'; 
24ba'ale' u ti'al le máaxo'ob t'ana'ano'ob tumen Kuo', quex judíob wa griego'obe', 
Cristoe' u páajtalil yéetel u na'at Ku. 
25Tumen le ba'ax cu yu'uba'al tumen máaco'ob bey u báaxal t'aan Kue', mas 
nojoch u na'atil ti' u na'at máaco'ob; yéetel le ba'ax cu yilico'ob bey u x ma' 
muukil Kue' mas mu'uka'an ti' u muuk máaco'ob. 
26Sucu'une'ex, unaj a kaj óoltique'ex t'ana'ane'ex tumen Ku, quex chéen wa jay 
túul ti' te'ex j na'ato'ob je'el bix u na'ata'al tumen wíinique' bey xan le páajtalil 
ti'ob tu yóokol u yéet máaquilo'obo' yéetel le cu taalo'ob ti' u ch'i'ibal 
dzuulo'obo'. 
27Ba'ale' Kue' tu yéeyaj le máaxo'ob tuculta'an tumen yóokolcaabe' j ma' 
na'ato'ob, u ti'al u sublanccuntic le j na'ato'obo'; yéetel tu yéeyaj le máaxo'ob 
tuculta'an tumen yóokolcaab mina'an u muuko'obo', u ti'al u sublaccuntic le 
mu'uka'antaco'obo'. 
28Kue' tu yéeyaj le máaxo'ob cúulpachcunta'ano'ob yéetel p'ecta'ano'ob wa 
yóokolcaabe', u káat u ya'ale', le máaxo'ob mixba'alcunta'ano'obo', u ti'al u 
xu'ulsic le máaxo'ob cu tucultico'ob yaan u biilalo'obo'; 
29beyo' mix máac cu páajtal u ca'analtal u yich tu táan Ku. 
30Ba'ale' Kue' dzo'oc u nupique'ex ti' Cristo jesús. Dzo'oc u beetic xane' Cristoe' 
leti' c na'at. Tu dzajo'on xan ma'alob tu táane' tu yo'olal Cristo; bey xan tu 
yo'olal Cristo kuba'ano'on ti' yéetel toca'ano'on. 



2659 

 

Biblia Maya 
© 1992, Sociedades Bíblicas Unidas. 

 

 
 

 

31Bey túuno' je'el bix cu ya'alic le Quili'ich Dzíibo': Wa yaan máax u káat u 
yu'ububáa jach nojoche', u yu'ububáa jach nojoch tu yo'olal Yuumtzil. 

1 Corintios 2 

U péectzilil Cristo máax quíim ti' cruz 

1Ba'ale' sucu'une'ex, le ca j binen in tze'ect ti' te'ex le jaaj cu taal ti' Kuo', ma' 
tin tze'ecta yéetel talan t'aano'obi'. 
2Tumen le ca j yanchajen ichile'exe', ma' tin wóoltaj in wojéelt u láak ba'al wa 
ma' chéen Jesucristo, le máax si'in ti' cruzo'. 
3J taalen ta táane'ex yéetel x ma' muuk óolal, táan in quiquilanquil tumen 
sajaquen, 
4yéetel le ca j t'aanajen le ca tin tze'ectaj te'ex le ma'alob péectzilo', ma' tin 
wóoltaj in tzol xiquinte'ex yéetel u t'ano'ob máaco'ob canbalnaja'ano'obi'. 
Ba'ale' tin tzol xiquinte'ex yéetel Quili'ich Pixan bey xan yéetel u páajtalil Ku, 
5u ti'al ca jéedzec a wocsaj óolale'ex yóokol u páajtalil Ku, ma' yóokol u na'at 
máaco'obi'. 

Kue' cu dzáicuba kaj óoltbil tu yo'olal u Quili'ich Pixan 

6Ba'ale' c a'alic t'aano'ob chuup yéetel na'at ichil le máaxo'ob dzo'oc u ch'íijilo'ob 
ti' u yocsaj óolo'obo'. Ba'ale' le na'ata' ma' u yóokolcaabili' mix joka'an ti' u 
nuuctaquil le yóokolcaaba', máaxo'ob séeba'an u mina'achajlo'ob. 
7Táan c t'aan tu yo'olal u ta'acbil na'at Ku, tu yo'olal le ta'acbil tuucul yanji ti' 
Ku, ma'ili' u beet u yóokolcaabe' u ti'al u toquico'on u ti'al kiino'ob mina'an u 
xuul. 
8Mix jun túul ti' u jalachilo'ob yóokolcaab tu na'ataj lela', tumen wa ca u 
na'ato'obe' ma' táan ca'ach u sinico'ob ti' cruz le nojbe'en Yuumtzilo'. 
9Ba'ale' je'el bix cu ya'alic le Quili'ich Dzíibo': Kue' u nu'uctmaj, u ti'al le 
máaxo'ob u yaabiltmao' Kuo', ba'alo'ob ma' ila'an mix u'uya'an, mix tuculta'an 
tumen mix máaqui'. 

10Leti' le ba'alo'ob tu beetaj Ku c kaj óoltic tu yo'olal u Quilich Pixano', tumen 
le Quili'ich Pixano' cu xaklic tuláacal, tac u jach ta'acbil ba'alo'ob Ku. 
11Ichil máaco'obe', ¿máax je'el u yojéeltic ba'ax yaan tu pucsi'ikal máac wa ma' 
chéen le pixan yaan ti'o'? Bey xan chéen u Quili'ich Pixan Ku cu páajtal u 
yojéeltic ba'ax yaan ti' Yuum Ku. 
12To'one' ma' t kamaj u pixan yóokolcaabi' ba'ale' le pixan cu taal ti' Kuo', u ti'al 
ca c na'at le ba'alo'ob u dzaamaj to'on Ku ichil u yutzilo'. 
13To'one' c a'alic le ba'alo'oba' yéetel t'aano'ob u ca'ansmaj to'on u Quili'ich 
Pixan Ku, ma' yéetel t'aano'ob c canmaj chéen yéetel na'ati'. Bey c tzoolic le 
pixanbe'en ba'alo'obo' ti' le máaxo'ob yano'ob ti' le Pixano'. 
14Le máax mina'an ti' le pixano' ma' tu kamic le ba'alo'ob cu taal ti' u Quili'ich 
Pixan Kuo', tumen u ti'al leti'e' chéen báaxal t'aano'ob. Ma' tu páajtal u na'atic 
xan tumen le ba'alo'oba' kabéet u na'ata'al yéetel pixanbe'en tuucul. 
15Ba'ale' le máax yaan Quili'ich Pixan ti'e' cu páajtal u xakaltic bix yanil tuláacal 
ba'al, ba'ale' leti'e' ma' tu páajtal u xakalta'al u tuucul tumen mix máac. 
16Tumen le Quili'ich Dzíibo' cu ya'alic: ¿Máax dzo'oc u na'atic u tuucul 
Yuumtzil? ¿Máax cu páajtal u ca'ansic Ku? Ba'ale' yaan to'on u tuucul Cristo. 

1 Corintios 3 

U j meyajo'ob Ku 

1Bey túuno' sucu'une'ex, ma' páatji in t'anique'ex je'el bix máaxo'ob cu 
bisa'alo'ob tumen Quili'ich Pixani', ba'ale' je'el bix lu'umcabil máaco'obe' je'el 
bix chaan palo'ob ti' u ba'alo'obil Cristo. 
2Tin dzaj te'ex ca'ansajo'ob ma' talamo'obi', je'el bix jun túul chaan pal chéen 
chu'uch cu dzaabal ti'e' tumen ma' tu páajtal u jaantic chichich janal; tumen 
te'exe' ma' páatji a jaantique'ex le chichich janalo'. Mix bejela'a' cu páajtal a 
jaantique'exe', 

3tumen láili' jach lu'umcabil máaque'exe'. Ca'aliquil yaan ti' te'ex kaakas 
dzíibolalo'ob, kuxiltáanbail yéetel jadzlantáanbailo'obe' jach lu'umcabil 
máaque'ex yéetel táan a beetique'ex le ba'axo'ob cu beetic tuláacal máaco'obo'. 
4Tumen le quéen u ya'al wa máax: Tene' u ti'alen Pablo, u láake' cu ya'alic: 
Tene' u ti'alen apolos, ¿ma', táan a quetcaba'ex yéetel le chéen lu'umcabil 
máaco'obo'? 
5Tumen ¿máax Pablo? ¿máax Apolos? chéen u palitzilo'ob Ku, máaxo'ob 
meyajnajo'ob u ti'al ca a wocsaj óolte'ex Yuumtzil. Tu jujun túule' tu beetaj le 
meyaj dzaab ti' tumen Yuumtzil ca u beeto'. 
6Teen j pak le i'inajo', Apolos jóoyabte', ba'ale' Ku beet u ch'íijil. 
7Bey túuno' le máax cu pakalo' yéetel le máax cu jóoyao' mix ba'alo'ob, ba'ale' 
Kue' leti' tuláacal, tumen leti' beetic u ch'íijil le pakalo'. 
8Le máax cu pakalo' queet yéetel le máax cu jóoyabo', quex tumen Ku cun 
bo'otic ti' cada jun túule' le meyaj tu beetajo'. 
9Éet meyajo'ob u ti'al c meyajtic Ku, te'ex túune' beye'ex le lu'um cu meyajta'al 
tumen Kuo'. Wa beye'ex bey jun p'éel pakilnaj cu líikesa'al tumen Kue'. 
10Tene' beyen u nojochil le j pakalo'ob máax t'a'an tumen Ku u ti'al u dzáa u 
yáax tuunichil, u láako'obe' táan u líiksico'ob le pak tu yóokolo'. Ba'ale' cada 
jun túule' yaan u canantic bix u meyaj. 
11Tumen mix máac cu páajtal u dzáic u láak yáax tuunich jela'an ti' le dzo'oc u 
dza'abalo', lela' Jesucristo. 
12Ba'ale' yaan máax cu páajtal u meyajtic yóokol le yáax tuunicha' oro, plata, 
qui'ichquelem tuunicho'ob, che', su'uc yéetel sakab. 
13U meyaj cada jun túule' yaan u chíicbesa'al tu kiinil, tumen le kiino' yaan u 
taal yéetel káak, le káak túuno' yaan u ye'esic bix le meyaj tu beetaj cada jun 
túulo'. 
14Wa yaan wa máax tu beetaj jun p'éel naj ma' tu yelele', cu bo'ota'al ti'. 

15Ba'ale' wa le naj tu beetaj cu yelelo', cu láaj sa'atal, quex tumen leti'e' yaan u 
to'ocol, ba'ale' bey jun túul máac cu púudzul ti' káake'. 
16¿Ma' wa a wojele'ex te'exe' u najile'ex Kui', yéetel cajacbal ti' te'exe' u quili'ich 
Pixan Ku? 
17Wa jun túul ti' te'ex cu xu'ulsic u najil Kue', leti' xane' yaan u xu'ulsa'al tumen 
Ku, tumen u najil Kue' quili'ich, te'ex u najil Ku. 
18Mix máac ca u tusubáa. Wa yaan máax ichile'ex cu tucultic jach yaan u na'at 
je'el bix u na'atil yóokolcaabe', unaj u beeticubáa bey jun túul mix ba'al u 
yojele', u ti'al ca yanac u na'at jach tu jaajil. 
19Tumen u na'at le yóokolcaaba' mix ba'al u biilal tu táan Ku. Le quili'ich Dzíibo' 
cu ya'alic: Kue' cu beetic u lúubul le j na'ato'obo' ti' le kaas tu tuclajo'ob u 
beetico'obo'. 
20Cu ya'alic xan: Yuumtzile' u yojel mix ba'al u biilal u tuucul le j na'ato'obo'. 
21Le o'olale', mix máac unaj u ca'analcuntic u yich tu yo'olal ba'ax cu páajtal u 
beetic wa máax máaquil, tumen tuláacal a ti'ale'ex: 
22Pablo, Apolos, Pedro, yóokolcaab, cuxtal, quíimil, bejela'e', sáamal, tuláacal 
a ti'ale'ex; 
23te'exe' u ti'ale'ex Cristo, Cristoe', u ti'al Ku. 

1 Corintios 4 

U meyaj le apóstolo'obo' 

1Bey túuno' te'exe' unaj a kamico'one'ex chéen je'el bix u yáantajo'ob Cristo, 
máaxo'ob kubenta'an ti'ob ca u ca'anso'ob u ta'acbil ba'alo'ob Ku'. 
2Bey túuno' le máax kubenta'an wa ba'ax ti'e' unaj u ye'esic u kubmaj u yóol ti' 
ba'ax kubenta'an ti'. 
3Ba'ale', in ti'al tene', mix ba'al u káat u ya'al ba'ax ca p'is óoltique'ex tin wo'olal, 
wa ba'ax cu p'is óoltico'ob u jalachilo'ob u yóokolcaab. Mix teen quin p'is 
óoltiquinbáa; 

4tumen quex in tuucul ma' táan u taquic in pool ti' mix ba'ale', lela' ma' u káat 
u ya'ale' wa mina'an in si'ipil. Yuumtzil máax p'is óoltiquen. 
5Bey túuno', ma' a p'is óoltique'ex mix ba'al ma'ili' kuchuc u kiinili'; pa'ate'ex u 
taal Yuumtzil, u ti'al ca u jóokes ti' sáasil le ba'ax ta'aca'an ti' ich éekjoch'e'enilo'. 
Yuumtzil cun u beet u kaj óolta'al ba'ax u dzíibolal tuláacal pucsi'ikal, Ku túun 
cun u dzáa ti' cada jun túule' ba'ax cu najmatic. 
6Sucu'une'ex, táan in wa'alic te'ex le ba'alo'oba' u ti'al a wutzile'ex. Táan c 
dzáicbáa ta táane'ex Apolos bey xan tene' u ti'al ca a quetaba'ex t éetel. Táan 
in wa'alic lela' u ti'al ca cane'ex ti' le ba'ax ca wa'alique'ex ti' to'ono', ma' a píit 
máane'ex ti' le ba'ax dzíiba'ano', yéetel mix máac ca u ca'analcunt u yich tu 
yo'olal jun túule' mix ca u p'ect u láak. 
7Tumen ¿máax tu asab ma'alobquintech tu yóokol u láak? ¿Ba'ax yaan ti' teech 
wa ma' Ku dzáa ti' techi'? Wa Ku dzáa ti' teche' ¿ba'axten cu ca'analtal a wich 
bey ma' kambil ta beetilaque'? 
8Dzo'oc a ayikaltale'ex yéetel dzo'oc u yantal te'ex tuláacal ba'ax cu páajtal a 
dzíiboltique'ex. Ajaw a wu'uycaba'ex, to'on túune' dzo'oc a p'atico'one'ex jun 
tzéelil. ¡Quexi' wa ajawe'exe' u ti'al ca páatac c táacpajal ti' a ajawile'ex! 
9Tumen táan in wilique' to'on apóstolo'one' Kue' u p'atmajo'on tu dzooc cúuchil. 
Beyo'on máaco'on xot kinta'ano'on u ti'al j quíimile'; dzo'oc c kuchul béeytal 
bey dzaa cha'ano'ob u ti'al tuláacal yóokolcaab, tu táan le ángelo'obo' bey xan 
tu táan máaco'ob. 
10cu tuculta'ale' to'one' j ma' na'ato'on tu yo'olal Cristo, ca'aliquil te'exe' jach 
yaan a na'ate'ex ti' u ba'aluba'ob Cristo. To'one' luubul c muuk, ca'aliquil te'exe' 
yaan a muuke'ex. To'one' táan c p'ecta'al tumen máaco'ob, ca'aliquil te'exe' táan 
a tziquilta'ale'ex. 
11Tac bejela'e' táan c mukyajtic wi'ij, ukaj yéetel x ma' nookil. C loobilta'al 
tumen máaco'ob, mina'an c otoch, 

12yéetel c ca'anal iquil c meyaj yéetel áakab. C po'och'ol tumen máaco'ob ba'ale' 
c núuquic ti'ob yéetel utzil t'aano'ob. Cu ch'a'apachtico'ono'ob, ba'ale' c 
mukyajtic. 
13Cu t'aano'ob kaas t o'olal, ba'ale' c tzolic u xiquino'ob yéetel chuca'an óolal. C 
queetbesa'al yéetel u sojolil yóokolcaab, bey wíinico'ob mix ba'al u biilalo'obe' 
tac tu kiinil bejela'e'. 
14Ma' tin dzíib beya' u ti'al a ch'a'iquex subtal, ba'ale' u ti'al in tzolic a 
xiquine'ex, bey je'el bix in paalal jach in yaabiltmajo'obe'. 
15Tumen quex yanac te'ex diez mil ca'anbesajo'ob u ti'al ca'ansique'ex u 
ba'aluba'ob Cristoe', mina'an te'ex ya'abcach taataob. Tumen tu yo'olal le 
ma'alob péectzil tin dzaj te'exo', teen a taataex ti' ocsaj óolal yaan te'ex ti' Cristo 
Jesuso'. 
16Bey túuno', quin káat óoltic ti' te'ex ca a beete'ex ba'ax quin we'esic ti' te'ex. 
17Le o'olale' táan in túuxtic te'ex Timoteo, in yaabilaj paal chuca'an u yóol ti' 
Yuumtzil. Leti' cun u ka'ajes te'ex bix in cuxtal je'el bix jun túul u ocsaj óol 
Cristo, je'el bix in ca'ansic tuláacal tu'uxo' ti' tuláacal le iglesiaobo'. 
18Dze'edzec ti' te'exe' dzo'oc u ca'analtal u yicho'ob, tumen táan u tucultico'obe' 
ma' bíin xi'iquen in xíimba'alte'exi'; 
19ba'ale' yaan in bin séeba'an in wile'ex, wa Yuumtzil u káati. Leti' túun quéen 
in wil ba'ax cu páajtal u beetic le máaxo'ob ca'analtac u yicho'obo', ma' chéen 
ba'ax cu ya'alico'obi'. 
20Tumen u ajawil Kue' ma' chéen t'aano'obi', ba'ale' páajtalil. 
21¿Ba'ax túun a káate'ex? ¿Ca xi'iquen in wile'ex yéetel jaadz wa yéetel yaacunaj 
bey xan yéetel muumun óolal? 

1 Corintios 5 

Cu p'is óolta'al jun p'éel nojoch keban 

1Dzo'oc u yojéelta'ale' jun túul ti' te'exe' cajacbal yéetel u yatan u taata. Lela' 
jun p'éel keban jach nojoch ma' tu cha'abal u beeta'al mix ichil le máaxo'ob ma' 
u kaj óolo'ob Kuo'. 
2¡Cu dzo'ocole' láili' jach ca'anal a wiche'exe'! ¡Unaj u yaatal a wóole'ex! Le 
máac beet le ba'ax jach kaasa' unaj u luksa'al ichile'ex. 
3Tumen quex mina'anen ichile'ex yéetel in wíinclile' ti' yanen ichile'ex yéetel in 
pixane'. Dzo'oc in p'is óoltic le máax tu beetaj le nojoch kebana' bey ti' yanen 
ichile'exe'. 
4Much'aba'ex tu kaaba' c Yuumtzil Jesucristo, teen xane' yaan in wantal 
ichile'ex ti' in pixan, bey xan u páajtalil Yuumtzil Jesús yaan u yantal ta 
wéetele'ex. 
5Bey túuno' le máaco' unaj u ku'ubul ti' Satanás u ti'al ca quíimic u wíinclil 
yéetel ca to'ococ u pixan le quéen taalac Yuumtzil Jesuso'. 
6Te'exe' ma' unaj u ca'analtal a wiche'ex tu yo'olal ba'ax ca beetique'exi'. ¿Ma' a 
wojele'exe' jun p'íit levadurae', cu pajcuntic tuláacal le sacano'? 
7Jóokse'ex túun le úuchben levadura kascuntique'exo', u ti'al ca béeyaque'ex 
je'el bix le waaj cu jaanta'al tu kiinil Pascuao', beeta'an yéetel túumben sacan 
x ma' levadurail, je'el bix tu jaajil beeta'ane'exo'. Tumen Cristoe' máax u j 
tamanil c Pascuae' dzo'oc u quíimil. 
8Bey túuno' unaj c kiinbesic c Pascua yéetel x ma' ca'a p'éel ichil bey xan yéetel 
jaajil, tumen lelo'oba' bey je'el bix le waaj x ma' levadurao'. Ma' unaj c kiinbesic 
yéetel loob wa yéetel kaakas tuuculo'ob ba'axo'ob beyo'ob le úuchben 
levadurao'. 
9Ti' le u láak ju'un tin túuxtaj te'exo' tin wa'alaj te'exe' ma' unaj u yantal mix 
ba'al a wile'ex yéetel le j nuup kebano'obo'. 
10Ma' tin wóoltaj in wa'al ca a tzelaba'ex jun puli' ti' le yóokolcaabilo'ob nup 
kebano'obo', wa le dzíibol taakino'obo', wa le j oocolo'obo', wa le máaxo'ob cu 

kultico'ob beetbil kuo'obo', tumen wa beyo' kabéet a jóokole'ex ti' le 
yóokolcaaba'. 
11Ba'ax tin wóoltaj in wa'al te'exe' ma' u yantal mix ba'al a wile'ex yéetel le 
máax cu ya'alicubáa sucu'un, cu dzo'ocole' j nup keban, wa dzíibol taakin, wa 
cu kultic beetbil kuo'ob, wa cu ya'alic ba'al, wa cu cáaltal, wa cu yoocol. Ma' 
unaj mix a janale'ex yéetel le máax beyo'. 
12-13Tumen tene' mina'anen u ti'al in p'is óolt le máaxo'ob ma' ichilo'on 
yano'obo'. Leti'obe' Ku máax cun p'is óoltico'ob. Ba'ale' te'exe' yaan a p'is 
óoltique'ex le máaxo'ob ichilo'on yano'obo'. Le o'olale' lukse'ex le keban máac 
ichile'exo'. 

1 Corintios 6 

Ba'ate'elo'ob tu táan juezo'ob ma' ocsaj óolo'obi' 

1Le quéen yanac ti' wa máax ichile'ex jun p'éel kuuxil yéetel u láake', ¿bix u bin 
tac pool tu táan máaco'ob ma' c éet ocsaj óolo'obi'? ¿Bix ma' tu bin tu táan u 
caajal Kuo'? 
2¿ma' wa a wojele'ex le máaxo'ob u ti'alo'ob Ku cun u p'is óolto'ob le 
yóokolcaabo'? Wa te'ex cun p'is óoltic yóokolcaabe' ¿ma' wa tu páajtal a p'is 
óoltique'ex le mejen ba'alo'oba'? 
3¿Ma' a wojele'ex yaan c p'is óoltic tac le ángelo'obo'? ¡Cux túun u ba'alilo'ob le 
cuxtala'! 
4Wa yaan te'ex ba'atelo'ob tu yo'olal u ba'alo'obil le cuxtala' ¿ba'axten ca 
dzáique'ex le máaxo'ob mix ba'al yaan u yilo'ob yéetel le iglesiao' u ti'al ca u 
p'is óolto'obo'? 
5Lela' quin wa'alic u ti'al ca a ch'a'ex subtal. ¿Mina'an wa ichile'ex quex jun túul 
ca u yojéelt bix u p'is óoltic le ba'alo'ob ichil sucu'uno'oba'? 
6¿Jach kabéet wa ca u bis jun túul sucu'un u tac pool tu táan Jueso'ob ma' ocsaj 
óolo'obi'? 

7Tu jaajile' kaas u yantal ba'atelilo'ob ta baatzile'ex. ¿Ba'axten ma' táan a 
mukyajtique'ex u beeta'al te'ex kaas? ¿Ba'axten ma' ta cha'aique'ex a 
wocla'ale'ex? 
8Ba'ale' te'ex beetic le kaaso' yéetel ca woclique'ex tac a wéet sucu'une'ex. 
9-10¿Ma' wa a wojele'ex le máaxo'ob cu beetico'ob kaaso' ma' bíin u ti'alto'ob u 
ajawil Kui'? Ma' a tuscaba'ex, tumen ma' bíin u ti'alto'ob u ajawil Ku le 
máaxo'ob cu kaakas cuxtalo'obo', mix le cu kultico'ob beetbil kuo'obo', mix le 
cu nup kebano'obo', mix le cu nup kebantcuba'ob yéetel u yéet xiibilo'obo', mix 
le cu yoocolo'obo', mix le cu dzíiboltico'ob taakino', mix le cu cáaltalo'obo', mix 
le cu ya'alico'ob ba'alo', mix le cu tuuso'obo'. 
11Dze'edzec ti' te'exe' beye'ex ca'acho', ba'ale' dzo'oc a p'o'obole'ex, jun 
páaycunta'ane'ex u ti'al Ku, yéetel dzo'oc a wantale'ex ma'alob tu táan, tu 
yo'olal u kaaba' c Yuumtzil Jesús yéetel tu yo'olal u quili'ich Pixan c Yuum Ku. 

U quili'ichil le wíinclilo' 

12Cu ya'ala'ale': Jun túul máaque' je'el u beetic je'el ba'alac u káate'. U jaajil, 
ba'ale' ma' tuláacal ba'al utz u beetiqui'. Bey anil, jun túul máaque' je'el u beetic 
je'el ba'alac u káate', ba'ale' ma' unaj u cha'ic u lúubsa'al tumen mix ba'ali'. 
13Jaaj ba'ax cu ya'alico'ob, le janalo' u ti'al le nako', le nako' u ti'al le janalo', 
ba'ale' Kue' yaan u xu'ulsic tu ca'a p'éelal. Ba'ale' ma' jaaj wa le wíinclilo' u ti'al 
u nup kebantal máaqui', tumen le wíinclilo' u ti'al Yuumtzil, yéetel Yuumtzile' 
u ti'al le wíinclilo'. 
14Je'el bix Ku tu ca'a púut cuxquintaj Yuumtzile', bey xan cun u ca'a púut 
cuxquinto'on yéetel páajtalil. 
15¿Ma' a wojele'ex u wíinclil cada jun túul ti' te'exe' jun xéet' u wíinclil Cristo? 
¿Je'el wa in ch'a'ic u wíinclil Cristo u ti'al in nupic yéetel jun túul kaakas 
co'olele'? ¡Jun puli' ma'! 
16¿Jach tu jaajil ma' a wojele'ex le quéen u nupubáa jun túul máac yéetel jun 
túul kaakas co'olele', tu ca'a túulalo'ob cu béeytalo'ob bey jun p'éel wíinclile'? 

Tumem le Quili'ich Dzíibo' cu ya'alique': Tu ca'a túulalo'ob bíin béeychajco'ob 
bey jun p'éelili' wíinclile'. 
17Ba'ale' le quéen u nupubáa wa máax yéetel Yuumtzile', tu ca'a túulalo'ob cu 
jun p'éelili'ichajo'ob ti' pixan. 
18Púudzene'ex, túun ti' le nup kebano'. Je'el máacalmáac u láak kebanil ca u 
beet máaque', yo'ocabil ti' u wíinclil cu beetic. Ba'ale' le máax cu nup kebane' 
cu kebancuntic u wíinclil. 
19¿Ma' a wojele'ex a wíinclile'exe' u najil Quili'ich Pixan dza'an ti' te'ex tumen 
Ku, yéetel le Quili'ich Pixano' caja'an ti' te'ex? Te'exe' ma' u yuumile'ex a 
wíinclile'exi', 
20tumen nojoch u tojol ma'anique'ex. Le o'olale', unaj a nojbe'encuntique'ex Ku 
yéetel a wíinclile'ex bey xan yéetel a pixane'ex, tumen tu ca'a p'éelal u ti'al Ku. 

1 Corintios 7 

Tzolxiquino'ob tu yóokol le dzo'ocol beelo' 

1Bele' bin in ca'aj in núuc le káat chi'ob ta dzíibtaje'ex teno'. Tu jaajil utz u ti'al 
máac ma' u dzo'ocol u beel, 
2ba'ale' tumen jach ya'ab nup keban yane', unaj u yantal u yatan máac bey xan 
co'olele' unaj u yantal u yíicham. 
3Le íichamtzilo' unaj u dzo'ocbesic ba'ax unaj u beetic jun túul íichamtzil yéetel 
u yatan, bey xan le atantzilo' unaj u dzo'ocbesic ba'ax unaj u beetic jun túul 
atantzil yéetel u yíicham. 
4Le atantzilo' ma' u yuumil u wíinclili', ba'ale' u ti'al u yíicham. Bey xan le 
íichamtzilo' ma' u yuumil u wíinclili', ba'ale' u ti'al u yatan. 
5Ma' a wa'alique'ex ma'il ta baatzile'ex, ja'ali wa dzo'oc a múuch' tuclique'ex 
ma' a nupicaba'ex dze'edzec kiino'ob, u ti'al a kubicaba'ex payalchi'. Cu 
dzo'ocole' unaj a nupicaba'ex tu ca'a téen, u ti'al ma' u túunta'al a wóole'ex 
tumen Satanás tu yo'olal u dzíibolal a bakele'ex. 

6Quin wa'alic te'ex lela' jun p'éel ba'al cu páajtal u beeta'al ma' tumen kabéet u 
beeta'ali'. 
7Teen, tu juunal in wóole', in káat tuláacal ca béeyaco'ob je'el bixene'. Ba'ale' 
Kue' u dzaamaj ti' cada jun túule' jejeláas páajtalilo'ob, ti' dze'edzeque' beya', ti' 
u láako'obe' jela'an. 
8Ti' le ma' dzoca'an u beelo'obo' yéetel ti' le quimen u yíicha'amo'obo', quin 
wa'alic ti'obe' ma'alob ma' u dzo'ocol u beelo'ob, je'el bix teno'. 
9Ba'ale' wa ma' tu páajtal u dzáancha'atico'ob u dzíibolalo'ob u bakelo'obe', 
dzo'ococ u beelo'ob, tumen ma'alob ca dzo'ococ u beelo'ob ma' ca xu'ulsa'aco'ob 
tumen u dzíibolalo'obi'. 
10Le máaxo'ob dzoca'an u beelo'obo' quin wa'alic ti' le atantzilo' ma' u p'atic u 
yíicham. Lela' tu jaajile' ma' teen a'aliqui', Yuumtzil a'alic. 
11Ba'ale' wa le atantzil cu p'atic u yíicha'amo' ma' unaj u ca'a dzo'ocol u beeli', 
wa suunac yéetel u yíicham. Bey xan le íichamtzilo' ma' unaj u p'atic u yatani'. 
12Ti' le u láako'obo' quin wa'alic teen, ma' Yuumtzili', wa jun túul sucu'un yaan 
u yatan ma' x ocsaj óoli', ba'ale' wa le co'olel utz tu t'aan u yantal tu yéetele', le 
sucu'una' ma' unaj u p'atiqui'. 
13Wa u yíicham jun túul co'olel ma' ocsaj óoli', ba'ale' wa le máac utz tu t'an u 
yantal tu yéetele', le co'olela' ma' unaj u p'atiqui'. 
14Tumen le íichamtzil ma' ocsaj óolna'aco', dzo'oc u ku'ubul ti' Ku tu yo'olal u 
nupmubáa yéetel jun túul co'olel ocsaj óolnaja'an. Bey xan le atantzil ma' ocsaj 
óolnaco' dzo'oc u ku'ubul ti' Ku tumen u nupmubáa yéetel jun túul íichamtzil 
sucu'un ti' ocsaj óolal. Wa ma' beyo' a paalale'exe' yaan u béeytalo'ob je'el bix 
u paalalo'ob le ma' ocsaj óolnaco'obe'. Ba'ale' beya' kuba'ano'ob ti' Ku. 
15Ba'ale' wa le íichamtzil wa le atantzil ma' ocsaj óolnac u káat u xúump'attaje', 
u beete. Ti' lela' le sucu'un wa le quiico' mina'an mix jun p'éel kaas, tumen Kue' 
u t'anmajo'on u ti'al jéedzel. 

16Tumen ¿bix je'el a wojéeltic, teech atantzilech, wa je'el u páajtal a toquic a 
wíichame'? ¿wa bix je'el a wojéeltic, teech íichamtzilech, wa je'el u páajtal a 
toquic a watane'? 
17Je'el bixaque', cada jun túule' unaj u cuxtal je'el bix dza'an ti' tumen Kue', 
yéetel je'el bix yanili' ca'ach le ca j t'a'an tumen Kue'. Bey in ca'ansic ti' tuláacal 
le iglesiaobo'. 
18Wa Ku cu t'anic jun túul máac súut kupta'ane', ma' u muclic wa súutkupta'an. 
Wa cu t'anic jun túul máac ma' súutkupta'ane', ma' unaj u súutkupta'ali'. 
19Mix ba'al ti' wa súutkupta'an wa ma'. Ba'ax kabéete' u dzo'ocbesa'al u ya'almaj 
t'aan Ku. 
20Tu jujun túule' unaj u p'áatal je'el bix ca j t'a'an tumen Kue'. 
21Wa palitzilech le ca j t'a'aneche', ma' a sen tuclic lelo', ba'ale' wa cu páajtal a 
jáalkabta'ale', ma' unaj u cha'ic u máan u kiinili'. 
22Tumen máax palitzil le ca j t'a'an u yocsaj óolt Yuumtzile', bejela'e' jáalkab u 
ti'al u meyajtic Yuumtzil. Bey xan le máax jáalkab le ca j t'a'ano', bejela'e' u 
palitzil Cristo. 
23Tumen jach nojoch u tojol ma'anique'ex. Ma' a cha'ique'ex a palitzilta'ale'ex 
tumen máaco'ob. 
24Bey túuno', sucu'une'ex, cada jun túule' je'el bix yanil le ca j t'a'ano', bey unaj 
u p'áatal tu táan Ku. 
25Tu yo'olal le máaxo'ob ma' dzoca'an u beelo'obo' mina'an mix jun p'éel t'aan 
dza'an teen tumen Yuumtzil, ba'ale' quin wa'alic ba'ax quin tuclic, je'el bix jun 
túul máac cu najmatic u alab óolta'al tu yo'olal u ch'a'a óotzilil Yuumtzile'. 
26In ti'al tene' ma'alob ca p'áatac máaque' je'el bix yanilo', tu yo'olal u talamil 
le kiino'ob cuxa'anilo'ona'. 
27Wa yaan a watane' ma' a tuclic a p'atic. Wa mina'an a watane', ma' a caxantic. 

28Ba'ale' wa cu dzo'ocol a beele' ma' a kebantal. Wa jun túul x ch'úupal cu 
dzo'ocol u beele', ma' tu kebantal xan. Ba'ale' le máaxo'ob cu dzo'ocol u 
beelo'obo' yaan u yantal yaayaj óolal ti'ob ti' le cuxtala', teen túune' in káat in 
tzelo'ob ti' le yaaya óolalo'. 
29Sucu'une'ex ba'ax in káat in wa'ale' leti' lela': Chéen jun p'íit kiin p'aatal to'on. 
U cáajbal bejela'e', le máaxo'ob dzoca'an u beelo'obo' unaj u cuxtalo'ob bey je'el 
bix wa ma' dzoca'an u beelo'obe'. 
30Le máaxo'ob yaj u yóolo'obe', unaj u cuxtalo'ob bey mina'an yaayaj óol ti'obe'. 
Le máaxo'ob qui'imac u yóolo'obe' unaj u cuxtalo'ob bey mina'an qui'imac óolal 
ti'obe'. Le máaxo'ob cu máano'obo' unaj u cuxtalo'ob bey mix ba'al yaan ti'obe'. 
31Le máaxo'ob táan u náajaltico'ob u ba'alo'obil yóokolcaabe' unaj u cuxtalo'ob 
bey ma' táan u náajaltico'obe', tumen le yóokolcaab c ilica' táan u xu'ulul. 
32Ma' in káat ca yanac te'ex sesen tuuculo'obi'. Le máax ma' dzoca'an u beele', 
cu táan óoltic u ba'aluba'ob Yuumtzil yéetel bix cun lúubul utzil ti'. 
33Ba'ale' le quéen dzo'ococ u beele', yaan u táan óoltic u ba'aluba'ob yóokolcaab 
yéetel bix cun lúubul utzil ti' u yatan. 
34Bey xan yaan u jela'anil ichil le co'olel dzoca'an u beelo' yéetel le mina'an u 
yíichamo'. Le ma' dzoca'an u beelo', cu táan óoltic u ba'aluba'ob Yuumtzil, u 
ti'al u quili'ichtal ti' u wíinclil bey xan ti u pixan. Ba'ale' le dzoca'an u beelo' cu 
táan óoltic u ba'aluba'ob yóokolcaab yéetel bix cun lúubul utzil ti' u yíicham. 
35Quin wa'alic le ba'alo'oba' u ti'al a wutzile'ex, ma' u ti'al in katic a beele'exi', 
ba'ale' u ti'al ca cuxlaque'ex ma'alob, táan a meyajtique'ex Yuumtzil yéetel 
tuláacal a pucsi'ikale'ex. 
36Ba'ale' wa yaan máax cu tuclic asab ma'alob ca dzo'ococ u beel u x ch'úupal, 
tumen tu máan u x lo'obaynile' wa le kabéet u beeta'ala', u beet túun ba'ax cu 
tuclic asab ma'alob, cu páajtal u dzo'ocol u beel tumen ma' kebani'. 
37Ba'ale' wa yaan máax tu juunal u yóol, u dzaamaj tu pucsi'ikal u tuuculil ma' 
u dzo'ocol u beel u x ch'úupale', utz ba'ax cu beetic. 

38Bey túuno', le máax cu kubic u ti'al dzo'ocol u beele', utz ba'ax cu beetic; le 
máax ma' tu kubic u ti'al dzo'ocol u beele', asab ma'alob ba'ax cu beetic. 
39Le co'olel dzoca'an u beele' nupa'an ti' u yíicham tumen le a'almaj t'aano', 
ca'aliquil cuxa'an u yíicham. Ba'ale' wa le íichamtzil cu quíimilo' le co'olelo' cu 
páajtal u dzo'ocol u beel yéetel je'el máaxac u káate' ichil le ocsaj óolo'obo'. 
40Ba'ale' mas je'el u qui'imactal u yóol wa ma' tu ca'a dzo'ocol u beele'. Lela' 
teen a'alic, tumen quin tucultique' yaan teen xan u Quili'ich Pixan Ku. 

1 Corintios 8 

Le janal kuba'an ti' le beetbil kuo'obo' 

1Beleoraa' bin in ca'aj t'aan tu yo'olal le janal cu ku'ubul ti' le beetbil kuo'obo'. 
Tu jaajile' tuláacalo'on c ojel le ba'alo'oba', ba'ale' le ba'ax c ojelo' cu beetic u 
ca'analtal c ich, ca'aliquil le yaacunajo' cu beetic c ch'íijil c pixan. 
2Wa yaan máax cu tuclic u yojel wa ba'axe', tu jaajile' mix ba'al u yojel je'el bix 
unaj u yojéeltique'. 
3Ba'ale' wa yaan máax u yaabiltmaj Kue', leti'e' kaj óolta'an tumen Ku. 
4Bey túuno' tu yo'olal le u jaanta'al le janal kuba'an ti' le beetbil kuo'obo', tu 
jaajile' le beetbil kuo'obo' mix ba'al u biilalo'ob way yóokolcaabe', tumen chéen 
jun túulili' Ku yaan. 
5Tumen quex yaan te j ca'ano' yéetel way lu'ume' le máaxo'ob cu ya'ala'al 
kuo'obo', le o'olale' cu tuculta'al yaan ya'abcach kuo'ob yéetel ya'abcach 
yuumtzilo'obe', 
6ba'ale' c ti'al to'one' chéen jun túulili' Ku yaan, le Taatao'. Le Taatao' tu beetaj 
tuláacal ba'al, to'one' yano'on u ti'al leti'. Yaan xan chéen jun túulili' Yuumtzil, 
Jesucristo. Tu yo'olal leti'e' yaan tuláacal ba'al, tac to'one'ex xan. 
7Ba'ale' ma' tuláacal máac u yojel lela'. Le máaxo'ob suuca'an ti'ob u kultico'ob 
ca'ach le beetbil kuo'obo' bey jun p'éel ba'al kuba'an ti' le beetbil kuo'obo'. U 
tuuculo'ob túune', tumen luba'an u yóole', cu beetic u yu'ubicuba'ob u 
kascuntmuba'ob tu yo'olal le beetbil kuo'obo'. 



2673 

 

Biblia Maya 
© 1992, Sociedades Bíblicas Unidas. 

 

 
 

 

8Tu jaajile' le ba'ax c jaantico' ma' tu beetic c ka'amal tumen Ku; tumen ma' 
táan c mas ma'alobtal tumen táan c janal. 
9Ba'ale' ilawile'ex le páajtalil yaan te'ex a beetique'ex ma' u beetic u lúubul ti' 
keban le máaxo'ob luba'an u muuk u yocsaj óolo'obo'. 
10Teche' a wojel le ba'alo'oba' cu dzo'ocole' ca cutal janal ti' jun p'éel cúuchil 
kuba'an ti' le beetbil kuo'obo', ca wila'al túun tumen jun túul sucu'un luba'an u 
muuk u yocsaj óolal, le sucu'un túuno' cu bine' cu jaantic le ba'ax kuba'an ti' le 
beetbil kuo'obo'. 
11Bey túuno', teech tumen a wojel le ba'alo'oba', ca beetic u sa'atal le sucu'un 
luba'an u yóolo', máax o'olal j quíim Cristo xan. 
12Bey túuno', iquil a loobiltique'ex u tuucul le sucu'uno'ob luba'an u muuk u 
yocsaj óolalo'obe', táan a kebanchajle'ex tu contra Cristo. 
13Le o'olale', wa teen quin beetic u lúubul ti' keban in sucu'un tu yo'olal ba'ax 
quin jaantique', asab ma'alob ma' in jaantic bak mix bikin, u ti'al ma' in beetic 
u lúubul ti' keban. 

1 Corintios 9 

Ba'ax cu najmatic jun túul apóstol 

1¿Ma' wa jáalkabeni? ¿ma' wa apóstoleni? ¿ma' wa dzo'oc in wilic Jesús c 
Yuumtzili? ¿ma' wa te'ex u yich in meyaj ti' u meeyjul Yuumtzil? 
2Je'el u yúuchul ma' in kaj óolta'al bey je'el bix jun túul apóstol tumen yaanal 
máaco'obe', ba'ale' te'exe' unaj a kaj óoltiquene'ex, tumen dzo'oc a wocsaj 
óoltique'ex Yuumtzile' te'ex u chíiculal jach tu jaajil apóstolen. 
3Lela' in núuc t'aan ti' le máaxo'ob cu ya'alico'ob teen ba'alo'. 
4¿Ma' wa c najmatic u dza'abal to'on ba'al c jaant yéetel ba'al c uke'? 
5¿Ma' wa c najmatic c bisic t éetel jun túul x ocsaj óol atan, bey je'el bix u 
beetico'ob u láak apóstolo'obo', u yíidzino'ob Yuumtzil bey xan Pedro? 
6¿Wa ca tucultique'ex chéen teen yéetel Bernabé unaj c meyaj yéetel áakab? 

7¿Máax cu beetic u soldadoil yéetel cu tojoltic ti' xan ba'ax cu xupic? ¿Máax cu 
pakic uva cu dzo'ocole' ma' tu jaantic u yich? ¿Máax cu canantic j tamano'ob 
cu dzo'ocole' ma' tu yukik u kaab u yiim le j tamano'obo'? 
8Ma' a tuclique'ex wa táan in wa'alic lela' bey chéen jun p'éel u tuucul 
máaco'obe', tumen u ya'almaj t'aan Moisese' cu ya'alic xan. 
9Tumen dzíiba'an tu libroil le a'almaj t'aano': Ma' a dzáic jok ni' ti' wacax cu 
meyaj tu nu'uculil u yoxo'omta'al le joocho'. Tu jaajile' Kue' ma' tu ya'alaj lela' 
tumen táan u canantic le wacaxo'obo', 
10ba'ale' bey jun p'éel queett'aan c ti'al to'one'exe'. Le a'almaj t'aana' dzíibta'ab 
u ti'al c utzil, tumen le máax cu pakalo' yéetel le máax cu yoxo'ontic le joocho' 
cu beetico'ob u ti'al ca dza'abac jun jaatz le jooch ti'obo'. 
11Bey túuno', wa to'on dzo'oc c pakic ichile'ex jun p'éel ca'anilbe'en pakale'. 
¿Jach wa ya'ab ca wa'alique'ex ca c jooch ti' te'ex le lu'umcabil ba'alo'obo'? 
12Wa u láak máaco'ob yaan páajtalil ti'ob ta wóokole'exa', buca'aj asab to'on. 
Ba'ale' ma' c kabéetcunt le páajtalil yaan ti' to'ona', tumen táan c mukyajtic 
tuláacal u ti'al ma' c dzáic mix ba'al katic u beel u tze'ecta'al u ma'alob péectzil 
Cristo. 
13Te'exe' a wojele'ex le máaxo'ob cu meyajo'ob temploo', ti' le ba'axo'ob yano'ob 
templo cuxa'ano'obo'. U káat u ya'ale', le máaxo'ob cu táan óoltico'ob le cúuchil 
tu'ux cu dza'abal le quíimsbil siibalo', cu jaantico'ob u bakel le ba'alche'ob cu 
quiimsa'alo'ob te'elo'. 
14Bey xan tu beetaj le Yuumtzil yéetel le máaxo'ob cu tze'ectico'ob le ma'alob 
péectzilo', ca j cuxlajo'ob ti' le meyaja'. 
15Ba'ale' tene' mix jun téen in kabéetcunt le páajtalila', mix xan táan in dzíibtic 
lela' u ti'al ca a dza'ex teen wa ba'ax. ¡Asab ma'alob ca quíimquen que ca 
luksa'ac teen le qui'imac óolal yaan tena'! 
16In ti'al tene' ma' u ti'al ca'anal ichil in tze'ectic le ma'alob péectzilo', tumen 
jach unaj in beetic. ¡Óotzilen wa ma' tin tze'ectic le ma'alob péectzilo'! 

17Le o'olale', wa quin beetic tu juunal in wóole' yaan u bo'olil. Ba'ale' wa quin 
beetic chéen tumen táan u dza'abal tene', quex beya' lelo' jun p'éel ba'al 
kubenta'an teen tumen Ku. 
18Bey túuno', le bo'olal yaan teno' leti' u qui'imac óolil in tze'ectic x ma' bo'olil 
le ma'alob péectzilo'; in káat in wa'ale', quex ma' in ka'abetcuntic le páajtalil 
yaan teno' u ti'al ca cuxlaquen ti' u meyajil in tze'ec. 
19Quex ma' u palitzilen mix máaqui', dzo'oc in beetiquinbáa u palitzilen 
tuláacal, u ti'al in taasic u láak máaco'ob ti' Cristo. 
20Le quéen yanaquen ichil le judíobo', quin beetiquinbáa je'el bix jun túul 
judíoe', u ti'al in taasico'ob xan. In káat in wa'ale', u ti'al le máaxo'ob 
cuxa'ano'ob yáanal u ya'almaj t'aan Moisese', tene' quin dzáiquinbáa tu yáanal 
le a'almaj t'aano' u ti'al in taasico'ob ti' Cristo, quex tu jaajile' tene' mina'anen 
tu yáanal le a'almaj t'aano'. 
21U ti'al in taasico'ob xan le máaxo'ob ma' cuxa'ano'ob yáanal u ya'almaj t'aan 
Moiseso', quin betiquinbáa je'el bix jun túul ti' leti'obe', quex tu jaajile' ti' yanen 
tu yáanal u ya'almaj t'aan Kue' tumen ti' yanen tu yáanal u ya'almaj t'aan 
Cristoe'. 
22Le que yanaquen tu yicnal le máaxo'ob luubul u yóolo'ob ti' le ocsaj óolalo', 
quin beetic bey luubul in wóole', u ti'al in taasico'ob xan. In káat in wa'ale', 
dzo'oc in beetiquinbáa je'el bix cada jun túule' u ti'al in toquic dze'edzec ti'ob 
je'el bix ca páataque'. 
23Quin beetic tuláacal le ba'alo'oba' tu yo'olal le ma'alob péectzilo', u ti'al ca 
yanac teen wa ba'ax ti' le ayikalil cu taasic le ma'alob péectzilo'. 
24A wojele'ex te'exe' jun p'éel queetlan áalcabile' tuláacal cu yáalcabo'ob, ba'ale' 
chéen jun túul cu kamic le siibalo'. Áalcabnaque'ex u ti'al ca kame'ex le siibalo'. 
25Tuláacal le máaxo'ob cu táan óoltico'ob u yoclo'ob ti' jun p'éel báaxalo', cu 
tzelicuba'ob ti' tuláacal je'el ba'ax cu páajtal u beetic loob ti'obe'. Leti'obe' cu 
beetico'ob chéen u ti'al u kamico'ob jun p'éel u sibalil péet jo'ol beeta'an yéetel 

u le' laurel, jun puli' ma' tu xáantal. Ba'ale' to'one' táan c ba'atel u ti'al c kamic 
jun p'éel siibal cu xáantal u ti'al kiino'ob mina'an xuul. 
26Tene' ma' táan in wáalcab ich éekjoche'enili', mix táan in ba'atel u ti'al in 
jadzic iiki'. 
27Ma' beyi', tene' quin jadzic in wíinclil yéetel quin beetic u yu'ubic in t'aan bic 
úuchuc ma' in ka'amal teen cu dzo'ocol in ca'ansic u láak máaco'ob. 

1 Corintios 10 

Tzolxiquino'ob u ti'al ma' u kulta'al beetbil kuo'ob 

1In káat ca a wojéelte'ex sucu'une'ex, tuláacal c úuchben taataobe' anji'ob tu 
yáanal le múuyalo' yéetel tuláacalo'ob j máano'ob tu chúumuc le ka'anabo'. 
2Beyo' tuláacalo'ob ocja'anajo'ob yéetel Moisés ti' le múuyalo' bey xan ti' le 
ka'anabo'. 
3Bey xan tuláacalo'ob tu jaanto'ob le ca'anil waajo' 
4yéetel tuláacalo'ob tu yukajo'ob le ca'anil ukulo'. Tumen tu yukajo'ob le ja' cu 
jóokol ti' le ca'anil tuunich láakintico'ob ca'aliquil táan u bino'obo'. Le tuunicho' 
Cristo. 
5Quex beyo' u asab ya'abil ti'obe' ma' lúubo'ob utzil ti' Kui', le o'olale' j quíimo'ob 
te x tocoy lu'umo'. 
6Tuláacal lela' j úuche' bey jun p'éel ca'ansaj c ti'ale', u ti'al ma' c dzíiboltic 
kaakas ba'alo'ob, je'el bix tu dzíiboltajo'ob leti'obe'. 
7Le o'olale' ma' a kultique'ex beetbil kuo'ob je'el bix tu beetajo'ob dze'edzec 
leti'obe', je'el bix cu ya'alic le Quili'ich Dzíibo': Le máaco'obo' j culajo'ob janal 
yéetel ukul, cu dzo'ocole' ca j líiko'ob u beeto'ob cha'ano'ob. 
8Ma' unaj c nup kebantali', je'el bix tu beetajo'ob dze'edzec ti'obe', ca j quíim 
veintitres mil máaco'ob ti' jun p'éelili' kiin. 
9Mix unaj c túuntic u yóol Yuumtzil je'el bix tu beetajo'ob dze'edzec ti'obe' ca j 
quíimo'ob tumen j chi'ibo'ob tumen le ca'ano'obo'. 

10Mix a tutuc chi'ex tu contra Ku, je'el bix tutuc chi'inajo'ob dze'edzec ti'ob ca j 
quiimsa'abo'ob tumen u angelil le quíimilo'. 
11Tuláacal lela' j úuch ti' c úuchben taataob ca j dzaab ti' le Quili'ich Dzíibo' u 
ti'al jun p'éel ca'ansaj ti' to'on cuxa'ano'on ti' le u dzooc kiino'oba'. 
12Bey túuno' le máax cu tuclic wa'alacbal ma'alo'obe' u canant ma' u lúubul. 
13Le túuntaj óolalo'ob ca mukyajtique'exo' queet yéetel le cu mukyajtic tuláacal 
máaco'. Ba'ale' te'exe' cu páajtal a alab óoltique'ex Ku, tumen bíin u dzáa xan 
bix je'el u páajtal a jóokole'exi', u ti'al ca páatac a mukyajtique'ex. Ba'ale' le 
quéen talac le túuntaj óole' Ku túune' bíin u dzáa xan bix je'el u páajtal a 
jóokole'exi' 
14Le o'olale', in yaabilaj Ba'ale quen taalac le túuntaj óole Kue'tume' bíin u dzaa 
xan bix je'el u páajtal a jóok'le'exi' sucu'une'ex, púudzene'ex ti' u kultajil le 
beetbil kuo'obo'. 
15Táan in t'anique'ex je'el bix máaco'ob yaan u na'ato'obe', te'ex túune' cu 
páajtal a p'is óoltique'ex ba'ax quin wa'alic te'ex. 
16Le quéen c uk le ukul qui'iqui' t'anta'an iquil c dzáic gracias ti' Ku tu yo'olale', 
táan c ukic u ki'ikel Cristo, le quéen c jaant le waaj c xet'ico' táan c jaantic u 
wíinclil Cristo. 
17Quex sen ya'abo'one' tuláacalo'on c janal ti' jun p'éelili' waaj, le o'olale' jun 
p'éelili' wíinclilo'on. 
18Il a wile'ex u caajal Israel; le máaxo'ob cu jaantico'ob le quíimsbil sibalo'obo' 
cu táacpajalo'ob ti' u cúuchilo'ob kultaj. 
19Ma' in káat in wa'ale' wa yaan u tojol le beetbil kuo', mix wa le janal dza'an 
tu táan le beetbil kuo' asab ma'alob ti' u láak janal. 
20Ba'ax quin wa'alique' le máaxo'ob ma' u kaj óolo'ob kuo' le quéen u dza'ob wa 
ba'axe' cu dzáico'ob ti' le kaakas pixano'obo' ma' ti' Kui'. Le o'olale' ma' in káat 
ca yanac ba'al a wile'ex yéetel le kaakas pixano'obo'. 

21Ma' tu páajtal a wukique'ex u yukul Yuumtzil, wa ca wukique'ex u yukul le 
kaakas pixano'obo'. Mix cu páajtal a janale'ex tu mayacche' Yuumtzil, wa ca 
janale'ex tu mayacche' le kaakas pixano'obo'. 
22¿A káate'ex wa a p'uje'ex Yuumtzil? ¿Asab wa mu'uka'ano'on ti' leti'? 

Le jáalkabilo' yéetel u yaacunaj jun túul ocsaj óol 

23U jaajil ba'ax cu ya'ala'al, jun túul máaque' jáalkab u ti'al u beet je'el ba'alac 
u káate', ba'ale' ma' tuláacal ba'al cu taasic utzi'. Bey, jun túul máaque' jáalkab 
u ti'al u beetic jeel ba'alac u káate', ba'ale' ma' tuláacal ba'al cu yantal u ti'al u 
ch'íijil máac ti' u pixani'. 
24Mix máac ca u caxant utz u ti'al tu juunal, ba'ale' unaj u caxantic utz u ti'al u 
láak máaco'ob. 
25Man a jaante'ex je'el ba'alac ca co'onoc kíiwique', ma' a káatique'ex mix ba'al 
tu yo'olal u tuucul máac, 
26tumen le lu'uma' yéetel tuláacal le ba'ax yaan te j lu'uma' u ti'al Yuumtzil. 
27Wa jun túul máac ma' ocsaj óol cu t'anique'ex janale', wa a káate'ex bine', 
jaante'ex je'el ba'alac ca dza'abac te'exe', ma' a káatique'ex tu yo'olal u tuucul 
máac. 
28Ba'ale' wa yaan máax cu ya'alic te'exe': Le baka' j dzaab tu táan beetbil kuo'ob, 
ma' a jaantique'ex túun, u ti'al ma' a loobiltique'ex le máax a'alo', tu yo'olal u 
tuucul máac. 
29Táan in wa'alic u tuucul le u láako' ma' a tuucul techi'. Ba'ale' yaan máax cu 
páajtal u káatic: ¿Ba'ax teen bíin p'is óolta'ac ba'ax quin beetic tu yo'olal u 
tuucul yaanal máac? 
30Tumen wa quin dzáic nib óolal ti' Ku tu yo'olal ba'ax quin jaantique', 
¿ba'axten bíin a'ala'ac teen ba'al tumen táan in jaantic? 
31Ma'alob túun wa ca janale'ex, wa ca wukule'ex, wa ca beetique'ex u láak wa 
ba'axe', beete'ex tuláacal u ti'al u nojbe'enil Ku. 

32Ma' a dzáique'ex ti' mix máac ba'al o'olal u lúubul: mix ti' le judíobo', mix ti' 
le máaxo'ob yano'ob tu iglesia Kuo'. 
33Tene' táan in dzáic in wóol in lúubul utzil tu táan tuláacal máac ti' je'el ba'alac 
ca in beete'. Ma' táan in caxtic in wutzil tin juunal ba'ale' u yutzil u láak 
máaco'ob u ti'al ca to'ococo'ob. 

1 Corintios 11 

1Cuxlene'ex je'el bix in cuxtal teno', je'el bix tene' táan in cuxtal je'el bix u cuxtal 
Cristoe'. 

Le co'olelo'ob te j kultajo' 

2Sucu'une'ex, quin qui'iqui' t'antique'ex tumen mantadz ca ka'asiquene'ex yéetel 
ca beetique'ex ba'ax tin ca'ansaj te'ex. 
3Ba'ale' in káat ca a na'ate'exe' Cristoe' u pool tuláacal máac, yéetel le íichamo' 
u pool u yatan, je'el bix Kue' u pool Cristo. 
4Wa jun túul máac cu pixic u pool ca'aliquil táan u payalchi' wa ca'aliquil táan 
u tze'eque' subtzil u ti'al u pool. 
5Ba'ale' wa jun túul co'olel ma' tu pixic u pool ca'aliquil táan u payalchi' wa 
ca'aliquil táan u tze'eque' subtzil u ti'al u pool. Lelo' queet wa cu kos u tzo'otzel 
u pool. 
6Wa jun túul co'olel ma' tu pixic u poole' ma'alob ca u kos tuláacal u tzo'otzel 
u pool jun puli'. Ba'ale' wa cu tuclic subtzil u ti'al jun túul co'olel ca u kos u 
tzo'otzel u pool wa ca norochquinta'ac u poole', u pix u pool túun. 
7Jun túul j xiibe' ma' unaj u pixic u pooli' tumen leti'e' u yoochel Ku yéetel cu 
ye'esic u nojbe'enil Ku. Ba'ale' jun túul co'olele' cu ye'esic u nojbe'enil máac. 
8Tumen le ca tu beetaj Ku le j xiibo', ma' tu beetaj ti' co'oleli', ba'ale' co'olele' tu 
beetaj ti' j xiib. 
9Co'olele' j beeta'ab tu yo'olal j xiib, ma' j xiib beeta'ab tu yo'olal co'oleli'. 

10Le o'olale' le j co'olelo' unaj u yantal tu yóokol u poole' jun p'éel u chíiculal 
ti' yaan yáanal u páajtalil yíichame' tu yo'olal le ángelo'obo'. 
11Tu jaajile', ti' le cuxtal yaan to'on ti' Cristoa', jun túul j xiibe' ma' tu páajtal u 
yantal wa ma' tu yo'olal le co'olelo', mix jun túul co'olel cu yantal wa ma' tu 
yo'olal le j xiibo'. 
12Tumen quex co'olel beeta'ab ti' xiibe', bey xan xiibe' cu síijil ti' co'olel. Ba'ale' 
tuláacal lela' ti' Ku u taal. 
13A'ale'ex te'ex wa toj u payalchi' jun túul co'olel ti' Ku quex ma' u pixmaj u 
pooli'. 
14Le cuxtalil anilo'ona' cu ca'ansic to'one' subtzil u ti'al jun túul xiib ca u cha'a 
u chowactal u tzo'otzel u pool, 
15ba'ale' jun p'éel tzicbe'enil ti' co'olel u chowactal u tzo'otzel u pool, tumen 
dzaab ti' ca úuchuc beyo' u ti'al u pixic u pool. 
16Wa yaan máax u káat ba'atel t'aan tu yo'olal lela', unaj u yojéeltique' mix u 
iglesiaob Ku suuc u beetic yaanal ba'al. 

Ba'alob kascuntic le quili'ich janalo' 

17Ba'ale' ma' tu páajtal in qui'iqui' t'antique'ex tu yo'olal le ba'ax quin in dzíibt 
ti' te'ex beoraa', tumen ca much'caba'ex u ti'al kaas, ma' u ti'al utzi'. 
18Tumen yáax táanile' cu ya'ala'al tene' le quéen much'laque'ex u ti'al kultaje', 
yaan jatztáanbail ichile'ex. Quin tuclique' yaan ba'ax jaaj ti' tuláacal le ba'ax cu 
ya'alalo'. 
19Tumen kabéet ca yanac jatztáanbail ichile'ex u ti'al ca kaj óolta'ac máaxo'ob 
u yoquesmaj u yóolo'ob tu jaajil ti' Cristo. 
20Tu yo'olal le jatztáanbailo', le janal ca jaantique'ex le quéen much'laque'exo' 
ma' jaaj wa u quili'ich janal Yuumtzili'. 
21Tumen tu yorail le janalo', cada jun túule' cu jaantic u janal. Ca'aliquil jun 
túul wi'ije' u láake' cala'an. 

22¿Mina'an a wotoche'ex u ti'al a janale'ex yéetel a wukule'ex? Beya' táan a 
p'ectique'ex u iglesia Ku yéetel táan a pajique'ex u subtal le máaxo'ob mina'an 
mix ba'al ti'obo'. ¿Ba'ax quin in wa'al te'ex? ¿unaj in qui'iqui' t'antique'ex? ¡Ti' 
lela' ma'! 

U quili'ich janal Yuumtzil 

23Tumen tene' tin kamaj ti' Yuumtzil le ca'ansaj tin dzaj ti' te'exa': Ti' le áakab j 
ku'ubic Yuumtzile', tu ch'a'aj le waaj tu kabo', 
24cu dzo'ocol u dzáic gracias ti' Kue', tu xet'aje' ca tu ya'alaj: Jaante'ex, lela' in 
wíinclil, xet'a'an ta wo'olale'ex. Beete'ex lela' u ti'al a ka'asiquene'ex. 
25Bey xan, cu dzo'ocol u janalo'obe', tu ch'a'aj tu kab le u nu'ucul le ukulo' ca 
tu ya'alaj: Le ukula' leti' le nup t'aan jaajcunta'an tumen in ki'ikelo'. Je'el jay 
téen ca wuke'exe', beete'ex u ti'al a ka'asiquene'ex. 
26Bey túuno' je'el jay téen ca a jaante'ex le waaja' yéetel ca a wuke'ex le ukula' 
táan a dzáique'ex kaj óoltbil u quíimil Yuumtzil tac quéen taalac. 

Bix unaj u jaanta'al u quili'ich janal Yuumtzil 

27Bey túuno', je'el máaxac ca u jaant le waaja' wa ca u yuk u yukul Yuumtzil 
ma' je'el bix unaje' táan u kebantal tu contra u wíinclil yéetel u ki'ikel Yuumtzil. 
28Le o'olal cada jun túule' unaj u xaklic u tuucul ma'ili' u jaant le waajo' wa u 
yuk le ukulo'. 
29Tumen wa cu janal yéetel cu yukul ba'ale' ma' tu na'atic wa u wíinclil 
Yuumtzile', cu janal yéetel cu yukul u ti'al u p'is óolta'al. 
30Le o'olale', ya'ab ti' te'ex koja'antac yéetel luubul u muuko'ob, yéetel yaan 
dze'edzec dzo'oc u quíimilo'ob. 
31Ba'ale' wa ca c na'at ma'alobe', Yuumtzile' ma' tu p'is óoltico'on beyo'. 
32Ba'ale' le quéen u p'is óolto'on Yuumtzile', cu jadzico'on, u ti'al ma' c xot 
kinta'al yéetel le yóokolcaabilo'obo'. 
33Bey túuno', in sucu'une'ex, le quéen a much'jaba'ex u ti'al a jaante'ex le 
quili'ich janalo', pa'ataba'ex u ti'al ca múuch' janaque'ex. 

34Wa yáam máax wi'ije' janac tu yotoch, u ti'al ma' a p'is óolta'ale'ex tumen Ku 
iquil ma' ta much'caba'ex tu beeli'. Le u láak ba'alo'obo' teen quin ilic le quéen 
xi'iquen in wile'exe'. 

1 Corintios 12 

Páajtalilo'ob cu dza'abal tumen quili'ich Pixan ti' cada jun túul 

1Sucu'une'ex yaan dze'edzec ba'alo'ob in káat ca a wojéelte'ex tu yo'olal le 
páajtalilo'ob cu dza'abal tumen Quili'ich Pixan ti' cada jun túulo'. 
2Te'exe' ma'alob a wojelile'ex le ca'ach ma'ili' ocsaj óolnaque'exe', ca cha'ique'ex 
a jíiltale'ex tu paach le toot beetbil kuo'obo'. 
3Le o'olale', in káat ca wojéelte'ex beoraa' mix máac ca u ya'al: ¡Kaakas t'anta'ac 
Jesús! wa táan u t'aan tu yo'olal u páajtalil Quili'ich Pixan. Mix máac xan cu 
páajtal u ya'alic: ¡Jesuse' Yuumtzil! wa ma' táan u t'aan tu yo'olal u páajtalil 
Quili'ich Pixan. 
4Yaan jejeláas páajtalilo'ob cu páajtal u kamic máac, ba'ale' jun túulili' Pixan 
máax dzáic. 
5Yaan xan jejeláas meyajo'ob cu páajtal u beetic máac, ba'ale' jun túulili' 
Yuumtzil máax c meyajtic. 
6Yaan xan jejeláasil bix u beeta'al ba'al, ba'ale' jun túulili' Ku máax beetic 
tuláacal le ba'alo'oba' ti' tuláacal máac. 
7Kue' cu dzáic ti' cada jun túule' u chíiculalil ti' yaan Quili'ich Pixan tu yicnale', 
u ti'al u yutzil tuláacal. 
8Tu yo'olal u quili'ich Pixane' cu dzáic ti' jun túule' u páajtalil u t'aan yéetel 
na'at, ti' u láake', tu yo'olal u Quili'ich Pixane' cu dzíic ti' u páajtalil u t'aan 
yéetel jun p'éel nojoch kaj óolalil. 
9U láake' cu kamic ocsaj óolal tu yo'olal láili' Quili'ich Pixane', u láake' cu kamic 
páajtalil u ti'al u dzáic toj óolal ti' le koja'ano'obo'. 
10Yane'e' cu kamic páajtalil u ti'al u beetic chíiculalo'ob, u láake' cu kamic 
páajtalil u ti'al u tze'ec, ti' u láake', Kue' cu dzáic na'at u ti'al u kaj óoltic 

máacalmáac le kaakas pixano'obo' yéetel máacalmáac le Quili'ich Pixano'. U 
láake' cu kamic páajtalil u ti'al u t'aan ich jejeláas t'aano'ob. Bey xan máax cu 
kamic páajtalil u ti'al u tzolic ba'ax a'ala'ab yéetel jejeláas t'aano'obo'. 
11Ba'ale' tuláacal le ba'alo'oba' chéen jun túulili' Quili'ich Pixan máax beetico'; 
leti' xan t'oxic le jejeláas páajtalilo'obo' ti' cada jun túul je'el bix u káate'. 

Tuláacal yano'ob ti' jun p'éelili' wíinclil 

12Tumen Cristoe' bey jun p'éelili' wíinclil yaan ya'ab u xéexet'ale'. Le u 
xéexet'alo'oba' quex ya'abo'obe' cu beetico'ob jun p'éelili' wíinclil. 
13Tumen tuláacalo'one' quex wa judíon wa griego'one', quex palitzilo'on wa 
quex ma'e', ocja'anajo'on ti' jun p'éelili' wíinclil tu yo'olal le jun túulili' Quili'ich 
Pixano'. Ti' tuláacalo'on dzo'oc u dza'abal le jun túulili' Quili'ich Pixan u ti'al c 
uko'. 
14Jun p'éel wíinclile' ma' chéen yéetel jun xéet' beeta'anili' ba'ale' yéetel ya'ab 
u xéexet'al. 
15Wa le ooc cu ya'alic: Tene' ma' kabeni', le o'olale' ma' táacpaja'anen ti' le 
wíinclilo', ¿tu yo'olal lelo' ma' táacpaja'an wa ti' le wíinclilo'? 
16Wa le xiquin cu ya'alic: Tene' ma' icheni', le o'olale' ma' táacpaja'anen ti' le 
wíinclilo' ¿tu yo'olal lelo' ma' wa táacpaja'an ti' le wíinclilo'? 
17Tumen wa tuláacal le wíinclil icho', ¿bix je'el u páajtal c u'uyaje'? Wa tuláacal 
le wíinclil xiquino', ¿bix je'el u páajtal c úudzbentaje'? 
18Ba'ale' Kue' tu dzaj ti'u jujun p'éel u xéexet'al le wíinclilo' je'el tu'uxac tu 
yóoltaje'. 
19Wa tuláacal chéen jun p'éel u xéet'ele' ¿Tu'ux yaan le wíinclilo'? 
20Ba'ale' tu jaajile' quex ya'ab u xéexet'ale', yaan chéen jun p'éelili' wíinclil. 
21Le icho' ma' tu páajtal u ya'alic ti' le kabo': Ma' ka'abetech teni'. Mix le pool 
cu páajtal u ya'alic ti' le ooco'obo': Ma' ka'abete'ex teni'. 



2684 

 

Biblia Maya 
© 1992, Sociedades Bíblicas Unidas. 

 

 
 

 

22Tu jaajile', le u xéexet'al le wíinclil cu yila'al bey mina'an ba'al u biilale', leti'ob 
mas jach kabéeto'ob. 
23Yéetel u xéexet'al le wíinclil c tuclic ma' tzicbe'eno'obo' c dzáic c óol c 
búucbesico'ob. Yéetel le u xéexet'al c tuclic ma' qui'ichquelentaco'obo' jadzutz 
c búucbesico'ob, 
24ma' je'el bix le u xéexet'al jach qui'ichquelemtaco'obo'. Bey tu beetbil Ku le 
wíinclilo' u ti'al ca tzi'iquic le u xéexet'al le wíinclil ma' jach yaan u 
tzicbe'enilo'obo'; 
25u ti'al ma' u yantal jatzlantáanbail ti' le wíinclilo', ba'ale' tuláacal u xéexet'al 
le wíinclilo' ca u paaclan canantuba'ob. 
26Wa jun xéet' le wíinclil cu mukyajo', tuláacal le u láak u xéexet'alo' cu 
mukyajo'ob xan. Wa jun xéet' cu táan óolta'al jach ma'alo'obe', tuláacal le u 
láak u xéexet'alo' cu qui'imactal u yóolo'ob jun múuch'. 
27Ma'alob túun te'exe' u wíinclil Cristo, cada jun túule' jun p'éel u xéexet'al le 
wíinclilo'. 
28Bey túuno', Kue' u dzaamaj jejeláas meyajo'ob ti' dze'edzec ichil le iglesiao': 
tu yáaxile' le apóstolo'obo', tu ca'a p'éelile' le máaxo'ob cu tze'eco'obo'. Tu yóox 
p'éele' le j ca'anbesajo'obo', cu dzo'ocole' le cu beetico'ob chíiculalo'obo', cu 
dzo'ocole' le máaxo'ob cu dzáico'ob toj óolal ti' le koja'ano'obo', le máaxo'ob cu 
yáantajo'obo', le máaxo'ob cu tzol bejo'obo', yéetel le máaxo'ob cu kamico'ob u 
páajtalil t'aano'ob ich jejeláas t'aano'obo'. 
29¿Láaj apóstolo'ob wa? ¿tuláacal wa j tze'eco'ob? ¿Láaj ca'anbesajo'ob wa? 
¿Tuláacal wa cu beetico'ob chíiculalo'ob? 
30¿Tuláacal wa yaan páajtalil ti'ob u ti'al u dzáico'ob toj óolal ti' le 
koja'ano'obo'? ¿Tuláacal wa cu t'aano'ob ich jejeláas t'aano'ob? Tu jaajile' ma' 
31Dzíibolte'ex ca kame'ex ti' Ku u páajtalil a beetique'ex u asab ma'alobil 
ba'alo'ob. Ba'ale' tene' bin in ca'aj in we'es te'ex jun p'éel bej asab ma'alob. 

1 Corintios 13 

Le yaacunajo' 

1Wa ca t'aanaquen yéetel u t'aa máaco'ob wa u t'aa ángelo'ob, ba'ale' mina'an 
teen yaacunaje', quin béeytal je'el bix jun p'éel ba'al cu bojolaanquile' wa jun 
p'éel campana chéen táan u juume'. 
2Wa táan in tze'ectic ma'alob péectzilo'ob in kammaj ti' Ku, wa in kaj óol 
tuláacal ta'acbil ba'alo'ob, wa in wojel tuláacal ba'al, wa yaan teen xan tuláacal 
le ocsaj óolal kabéet u ti'al in luksic le witzo'ob tu cúuchilo'obo', ba'ale' mina'an 
teen yaacunaje', mix ba'alen. 
3Wa quin t'oxic tuláacal ba'ax yaan teen, wa quin kubic xan in wíinclil u ti'al 
ca tóoca'ac, ba'ale' mina'an teen yaacunaje', mix ba'al u biilal teen. 
4Le máax yaan u yaacunaje', yaan chowac óolal ti', utz u pucsi'ikal, mina'an 
kaakas dzíibolal ti', ma' tu nojba'alcunsicubáa, ma' tu ca'analtal u yich. 
5Ma' tu kaakas t'aan, ma' tu caxtic ba'al u ti'al, ma' tu p'u'ujul, ma' tu ch'a'a 
kuxtic mix máac. 
6Ma' tu qui'imactal u yóol tu yo'olal u kebano'ob u láak máac, ba'ale' cu 
qui'imactal u yóol tu yo'olal le jaajilo'. 
7tuláacal cu mukyajtic yéetel ocsaj óolal, yéetel alab óolal yéetel chuca'an 
óolal. 
8Le yaacunajo' mix bikin cu quíimil. Bíin taalac u kiinil u xu'ulul u yúuchul 
tze'ec, bíin jáawac xan u yúuchul t'aan ti' jejeláas t'aano'ob, bíin luksa'ac xan le 
kaj óolalilo'. 
9Tumen ma' chuca'an c kaj óolali', mix chuca'an c tze'equi'. 
10Ba'ale' le quéen taalac le ba'ax chuca'ano', le ba'ax ma' chuca'ano' bíin 
luksa'ac. 
11Ca'ach chan xi'ipalene', quin t'aan je'el bix jun túul paale' quin tuucul je'el bix 
jun túul paale' yéetel quin na'atic ba'al je'el bix jun túul paale', ba'ale' le ca j 
nojoch máacchajene', tin p'ataj paachil u ba'alubáa paalil. 

12Bey xano' bejela'e' ma' sáasil c ilic tuláacal ba'ali', táan c ilic je'el bix u yila'a 
ti' jun p'éel néen u yoochel wa ba'axe', ba'ale', bíin c il tuláacal ba'al jach sáasil. 
bele' ma' chuca'an in kaj óolali', ba'ale' bíin in kaj óolt tuláacal ba'al, je'el bix u 
kaj óoltmajen Kue'. 
13Bey túuno', le ocsaj óolalo', le alab óolalo' yéetel le yaacunajo' mix bikin u 
xu'ululo'ob. Ba'ale' u asab nojochil ichil le óox p'éela' leti' le yaacunajo'. 

1 Corintios 14 

U t'aan máac ich jejeláas t'aano'ob 

1Il a wile'ex, túun, u yantal te'ex yaacunaj, yéetel dzíibolte'ex ca dza'abac te'ex 
pixanbe'en páajtalilo'ob tumen Ku, u mas nojochil páajtalil unaj a 
dzíiboltique'exe' leti' lela' ca páatac a tze'eque'ex. 
2Tumen le máax cu t'aan ich jejeláas t'aano'obe' táan u t'aan yéetel Ku ma' yéetel 
máaco'obi', tumen mix máac na'atic. Ba'ax cu ya'alique' cu ya'alic tu yo'olal 
Quili'ich Pixan ba'ale' ta'acbil ba'alo'ob. 
3Ba'ale' le máax cu tze'eque', táan u t'aan yéetel u láak máaco'ob u ti'al u 
mu'ukanquintic u yóolo'ob, u líiksic u yóolo'ob yéetel u qui'imaccuntic u 
yóolo'ob. 
4Le máax cu t'aan ich jejeláas t'aano'obe' chéen leti' cu caxtic utz, ba'ale' le máax 
cu tze'eque' cu beetic u caxtic utz tuláacal le yano'ob te j iglesiao'. 
5In káat ca yanac ti' tuláacale'ex u páajtalil a t'ane'ex ich jejeláas t'aano'ob. 
Ba'ale' asab in káat ca páatac a tze'eque'ex. Tumen mas ma'alob u beeta'al lela' 
ti' u yúuchul t'aan ich jejeláas t'aano'ob, ja'ali ca tzo'oloc le ba'ax cu ya'ala'al 
ich le jejeláas t'aano'obo', u ti'al u yutzil le máaxo'ob yano'ob te j iglesiao'. 
6Le o'olale', sucu'une'ex, wa teen quin bin in xíimbalte'ex táan in t'anique'ex ich 
jejeláas t'aano'obe'. ¿Ba'ax u biilal te'ex wa in t'aano'ob ma' tu taasic te'ex wa 
ba'ax chíicbesajil, wa ba'ax kaj óolalil, wa ba'ax tze'equil wa ba'ax ca'ansajil? 

7Co'ox dzáic u queet t'aanil u nu'uculilo'ob paax, mina'an cuxtal ti'ob, je'el bix 
le flauta wa le arpao'. Wa ma' tu páajtal u yu'uba'al u jejeláas juume', ma' tu 
páajtal u yojéelta'al ba'ax cu paxic. 
8Yéetel ti' le ba'atelo'obo' wa ma' tu na'ata'al ba'ax cu paxic le trompetao', mix 
máac cun u líiksubáa u ti'al le ba'atelo'. 
9Queet u yúuchul ti' te'ex: wa yéetel a waake'ex ma' táan a wa'alique'ex 
t'aano'ob cu páajtal u na'ata'ale', ¿bix je'el u páajtal u yojéelta'al ba'ax ca 
wa'alique'exe'? ¡Chéen bin a ca'aje'ex t'aan ti' iik! 
10Tu jaajile' yaan ya'abcach jejeláas t'aano'ob yóokolcaab, yéetel tuláacal 
na'atbe'eno'ob, 
11ba'ale' wa teen ma' táan in na'atic u t'aan máax t'aniquene', quin béeytal bey 
táanxel lu'umil in ti'al tene'. 
12Le o'olale', bey jach yaan ti' te'ex u dzíibolalil a kamique'ex pixanbe'en 
páajtalilo'obe', táanilcunte'ex tu yóokol tuláacale' le páajtalilo'ob cu beetic u 
caxtico'ob utz le máaxo'ob yano'ob te j iglesiao'. 
13Bey túuno' le máax cu t'aan ich jejeláas t'aano'obe' unaj u káatic ti' Ku ca 
dza'abac ti'e' u páajtalil u tzolic ba'ax cu ya'alic. 
14Ba'ale' wa teen quin payalchi' ti' jun p'éel t'aan ma' kaj óola'ane', tu jaajile' in 
pixane' táan u payalchi', ba'ale' in tuucule' ma' tu kamic mix jun p'éel utz. 
15¿Ba'ax túun unaj in beetic? Unaj in payalchi' yéetel in pixan, ba'ale' unaj in 
payalchi' xan yéetel in na'at. Unaj in kaay yéetel in pixan, ba'ale' unaj in kaay 
xan yéetel in na'at. 
16Tumen wa teech táan a qui'iqui' t'antic Ku chéen yéetel a pixane', le máax 
u'uyiqueche' ¿bix cun u ya'alil Amén tu yo'olal le gracias ca dzáico' wa ma' tu 
na'atic ba'ax ca wa'alic? 
17A payalchi' iquil a dzáic graciase' jach ma'alob, ba'ale' le u láako' ma' tu caxtic 
mix jun p'éel utz. 



2688 

 

Biblia Maya 
© 1992, Sociedades Bíblicas Unidas. 

 

 
 

 

18Quin nib óolal ti' Ku tumen tene' cu páajtal in t'aan ich jejeláas t'aano'ob asab 
ti' tuláacale'ex. 
19Ba'ale' ichil u múuch'ul le yano'ob te j iglesiao' mas in káat in wa'al cinco u 
p'éelel t'aan cu na'ata'ale', u ti'al in ca'ansic u láakobe', ti' ca in wa'al diez mil u 
p'éelel t'aan ma' tu na'ata'alo'ob. 
20Sucu'une'ex ma' a tuucule'ex je'el bix mejen paalale'. Beetaba'ex je'el bix paale' 
ti' le ba'alo'ob kaastaco'obo', ba'ale' je'el bix nucuch máaco'obe' ti' a tuucule'ex. 
21Tu libroil le a'almaj t'aano' dzíiba'an: Bíin in t'aan le caaj ich yaanal t'aano'ob 
yéetel tu chi' táanxel lu'umil máaco'ob, ba'ale' mix bey cun u yu'ubeno'obo', cu 
ya'alic Yuumtzil. 
22Bey túuno', u páajtalil u yúuchul t'aan ich jejeláas t'aano'obe' jun p'éel 
chíiculal u ti'al le máaxo'ob ma' ocsaj óolo'obo' ma' u ti'al le ocsaj j óolo'obo'. 
Ba'ale' u páajtalil u tze'ecta'al le ma'alob péectzilo' jun p'éel chíiculal u ti'al le j 
ocsaj óolo'obo', ma' u ti'al le máaxo'ob ma' ocsaj óolo'obo'. 
23Bey túuno', le quéen much'lac tuláacal le iglesiao', wa tuláacal táan u 
t'aano'ob ich jejeláas t'aano'obe', wa cu yocol máaxo'ob ma' u kaj óolo'ob Ku 
mix cu yocsaj óoltico'obe', ¿ma' je'el u ya'alico'ob dzo'oc u chocotal a poole'exe'? 
24Ba'ale' wa tuláacal táan u tze'ectic le ma'alob péectzilo' wa cu yocol wa máax 
ma' yocsaj óoli' mix u kaj óol Kui', yaan u kaj óoltic u kebano'ob yéetel yaan u 
xaklic u pucsi'ikal tu juunal, le quéen u yu'ub ba'ax cu ya'alic tuláacal. 
25Beyo' le ba'ax u ta'acmaj tu pucsi'ikalo' yaan u chíicpajal, yéetel yaan u xoltal 
u ti'al u kult Junab Ku, tumen yaan u ya'alique': Ku ti' yaan ta wéetele'ex tu 
jaajile'. 

Tuláacal ba'al unaj u beeta'al ma'alob yéetel tu tzoolol 

26Bey túuna', sucu'une'ex, le ba'ala' bey yanila'. Le quéen much'laque'exe', 
dze'edzec ti' te'exe' yaan kaayo'ob ti', wa ca'ansajo'ob, wa yaan ba'ax dza'an u 
yojéelt tumen Ku, wa tze'eco'ob ich jejeláas t'aano'ob wa u tzoolol le 

tze'eco'oba'. Ma'alob, tuláacale' beeta'ac u ti'al u yutzil le máaxo'ob yano'ob te 
j iglesiao'. 
27Le quéen úuchuc t'aan ich jejeláas t'aano'obe', t'aanac chéen ca'a túul wa óox 
túul máac ba'ale' jujun túulil. Unaj u yantal xan máax tzolic ba'ax cu ya'alico'ob. 
28Ba'ale' wa mina'an mix máac cu páajtal u tzolique', mas ma'alob ma' u ya'ala'al 
mix ba'al ich jejeláas t'aano'ob ti' le much'a'ano'obo', ba'ale' t'aanac chéen u ti'al 
leti' yéetel u ti'al Ku. 
29Bey xan, wa yaan u tze'ecta'al le ma'alob péectzilo' t'aanac ca'a túul wa óox 
túul, u láako'obo' u p'is óolto'ob ba'ax cu ya'ala'al. 
30Ba'ale' wa Ku cu dzáic ojéeltbil wa ba'ax ti' máax culucbale', le máax cu t'aan 
túuno' unaj u maquic u chi'. 
31Bey túuno' tuláacale'ex cu páajtal a tze'eque'ex jujun túulil u ti'al ca canbalnac 
yéetel ca yanac u yóol tuláacal. 
32Le máaxo'ob cu tze'ectico'ob le ma'alob péectzilo' unaj u péedz óoltico'ob u 
pixano'ob, 
33tumen Junab Kue' u Kuil jéedzel, ma' u Kuil xa'aka'an tuuculi'. Wa ca 
beetique'ex je'el bix u beeta'al ti' tuláacal u iglesiaob le ocsaj óolo'obo', 
34le co'olelo'obo' ma' unaj u t'aano'ob ti' u kultajil le iglesiao', tumen lela' ma' 
tu cha'abal. Unaj u yu'ubico'ob t'aan je'el bix cu ya'alic u ya'almaj t'aan Kue'. 
35Wa u káat u yojéelto'ob wa ba'axe', unaj u káatico'ob ti' u yíichamo'ob tu 
taanajo'ob, tumen ma' ma'alob u yila'a ca t'aanac jun túul co'olel ti' le kultajo'. 
36Unaj a kaj óoltique'exe' u ya'almaj t'aan Kue' ma' chu'unpaj ta wéetele'exi', 
mix chéen te'ex ta kamaje'exi'. 
37Wa yaan máax cu tuclic yaan páajtalil ti' u tze'ectic u ma'alob péectzil Kue', 
wa cu tuclic yaan u sáasilil Quili'ich Pixan ti'e', unaj u kaj óoltique' le ba'ax 
quin dzíibtic te'exa' u ya'almaj t'aan Yuumtzil. 
38Ba'ale' wa ma' tu kaj óoltique', ma' unaj u kaj óolta'al leti' xani'. 

39Bey túuno', in sucu'une'ex, il a wile'ex ca páatac a tze'ectique'ex u ma'alob 
péectzil Ku, yéetel ma' a wet'ique'ex u yúuchul t'aan ich jejeláas t'aano'ob; 
40ba'ale' tuláacale' unaj u beeta'al ma'alob yéetel tu tzoolol. 

1 Corintios 15 

U ca'a púut cuxtal Cristo 

1Beoraa', sucu'une'ex, in káat ca ka'ajac te'ex le ma'alob péectzil tin tze'ectaj 
te'exo'. Lela' leti' le ma'alob péectzil ta kame'exo', tu'ux jeedzel a wóole'ex xan. 
2Bey xan tu yo'olal le ma'alob péectzila' te'exe' toca'ane'ex, wa cu p'áatal te'ex 
le t'aan tin tze'ectaj te'exo', wa ma'e' chéen cunel ocsaj óolnajique'ex. 
3Yáaxile', tin dzaj a wojéelte'ex le ca'ansaj tin kamajo'. Tin ca'ansaj te'exe' 
Cristoe' j quíim tu yo'olal c keban, je'el bix cu ya'alic le Quili'ich Dzíibo', 
4j mu'uqui, yéetel tu yóox p'éel kiine' j ca'a púut cuxlaji, je'el bix cu ya'alic xan 
le Quili'ich Dzíibo'. 
5Chíicpaj ti' Pedro, cu dzo'ocole' ti' le apóstolo'obo'. 
6Cu dzo'ocole' chíicpaj ti' asab ti' quinientos sucu'uno'ob much'ucbalo'ob, ya'ab 
ti' leti'obe' cuxa'ano'ob tac bejela'e' dze'edzeque' dzo'oc u quíimilo'ob. 
7Cu dzo'ocole' chíicpaj ti' Jacobo, cu dzo'ocole' ti' tuláacal le apóstolo'obo'. 
8Tu dzooc tuláacale' chíicpaj xan ti' teen quex tene' beyen máax ma' síij tu 
kiinili'. 
9Tumen tene' u asab chichanilen le apóstolo'obo', mix táan in najmatic in 
kaaba'intic apóstol, tumen tin ch'a'apachtaj u iglesia Ku. 
10Ba'ale' tene' j kuchen béeytal je'el bixena' tu yo'olal u siibal utzil Ku; yéetel u 
siibal utzil ti' tene' ma' p'áat ma' u yichanquili'. Tumen tene' dzo'oc in meyaj 
asab ya'ab ti' tuláacalo'ob, quex ma' teni', ba'ale' u siibal utzil Ku cu meyaj ti' 
teen. 
11Ba'ale' ma' c ilic wa teen wa leti'ob. Lela' leti' le ma'alob péectzil c tze'ectica' 
leti' xan le dzo'oc a wocsaj óoltique'exa'. 

U ca'a púut cuxtal le quimeno'obo' 

12Ba'ale' wa to'on táan c tze'ectic u ca'a púut cuxtal Cristo ichil le quimeno'obo', 
¿bix u ya'alico'ob dze'edzec ti' te'exe' mina'an ca'a púut cuxtal? 
13Tumen wa mina'an ca'a púut cuxtale' mix Cristo jesús ca'a púut cuxlaji'. 
14Wa Cristo ma' ca'a púut cuxlaje', le ma'alob péectzil c tze'ectica' mix ba'al u 
biilal, yéetel le ocsaj óolal yaan te'exo' mix ba'al u biilal xan. 
15Wa beyo', to'one' chéen j tuuso'on u ti'al Ku, tumen dzo'oc c a'alic Kue' tu ca'a 
púut cuxquintaj Cristo; tumen wa jaaj ma' tu ca'a púut cuxtal le quimeno'obo', 
ma' jaaj túun wa Ku tu ca'a púut cuxquintaj Cristoi'. 
16Tumen wa ma' tu ca'a púut cuxtal le quimeno'obo', mix túun Cristo ca'a púut 
cuxlaji'. 
17Wa Cristo ma' ca'a púut cuxlaje' a wocsaj óolale'exe' mix ba'al u biilal, láili' ti' 
yane'ex ichil a kebane'exe'. 
18Wa beyo', bey xan le quíimo'ob táan u yocsaj óoltico'ob Cristoo' saatal 
yanilo'ob. 
19Wa c alab óolal ti' Cristo chéen u ti'al le lu'umcabil cuxtala', to'on u asab 
óotzilil ichil tuláacal máaco'ob. 
20Ba'ale' u jaajile' Cristoe' j ca'a púut cuxlaj ichil le quimeno'obo', leti' u yáaxil 
ichil le quimeno'ob yaan u ca'a púut cuxtalo'obo'. 
21Tumen bey je'el bix tu yo'olal jun túul máac j taal le quíimil way 
yóokolcaabo', bey xan tu yo'olal jun túul máaque' le ca'a púut cuxtalo'. 
22Bey je'el bix tuláacal cu quíimil tu yo'olal Adane', bey xan ti' tuláacal cu 
yantala' cuxtal tu yo'olal Cristo. 
23Ba'ale' cada jun túule' tu tzoolol: Cristo yáax táanil je'el bix u yáax ich le 
joocho', cu dzo'ocole' le quéen taalac Cristoe', le máaxo'ob u ti'alo'obe'. 

24Cu dzo'ocole' cu taal u xuul, lela' le quéen xu'ulsa'ac tumen Cristo tuláacal 
Yuumtzilo'ob, jalachilo'ob yéetel páajtalilo'ob, yéetel le quéen u kub le ajawil 
ti' Ku Yuumbil. 
25Tumen Cristoe' yaan u ajawtal tac quéen dza'abac le máaxo'ob p'ecmaile' 
yáanal u yooc tumen Ku; 
26u dzo'oc ba'ax cun xu'ulsbile' leti' le quíimilo'. 
27Tumen Kue' u dzaamaj tuláacal ba'al tu yáanal u yooc Cristo. Ba'ale' le quéen 
u ya'al le Quili'ich Dzíib tuláacal ba'al dza'an tu yáanal u yooque', lela' cu 
na'ata'ale' ma' tac Kui', tumen leti' máax dzáa tu yáanal u yooc Cristo tuláacal 
ba'al. 
28Le quéen p'áatac tuláacal ba'al yáanal u yooc Cristoe', tac Cristo máax u paal 
Kue' yaan u yantal yáanal u páajtalil Ku, máax dzáa tuláacal ba'al yáanal u 
yooc leti'. Beyo' bíin tuláacalchajac Ku ti' tuláacal. 
29U láak ba'ax, yaan dze'edzec cu yocja'ob tu yo'olal le quimeno'obo'. ¿Ba'axten 
cu beetico'ob lela'? Wa le quimeno'ob ma' tu ca'a púut cuxtalo'obo' ¿ba'ax ti'al 
cu yocja'ob tu yo'olalo'ob? 
30¿Ba'axten túun c dzáicbáa tu táan sajbe'entzilo'ob? 
31Sáamsamal yanen tu táan quíimil, lela' jach jaaj, sucu'une'ex je'el bix le 
qui'imac óolal yaan teen ta wo'olale'exo', tumen dzo'oc a wocsaj óoltique'ex 
Yuumtzil Jesucristo. 
32Wa tu yo'olal lu'umcabil ba'alo'ob ba'atelnajen yéetel dzíidzic ba'alche'ob tu 
caajil Efesoe'; ¿ba'ax túun tin náajaltaj yéetel lelo'? Wa jaaj ma' tu ca'a púut 
cuxtal le quimeno'obo', ti' jaajil yano'ob máax cu ya'alico'ob: Janaco'on yéetel 
ukulnaco'on tumen sáamal bíin quíimico'on. 
33Ma' a cha'ique'ex a tu'usle'ex. Je'el bix cu ya'alic le queett'aano': Le kaakas éet 
xíimbalo'obo' cu kascuntico'ob le ma'alob cuxtalo'. 

34Suunene'ex ti' jun p'éel cuxtal ma'alob yéetel toj, ma' a kebantale'ex, tumen 
dze'edzec ti' te'exe' ma' u kaj óolto'ob Yuum kui'. Quin wa'alic lela' u ti'al ca a 
ch'a'ex subtal. 

Bix cun ca'a púut cuxtal le quimeno'obo' 

35Yaan máax je'el u páajtal u káatique': ¿Bix cun ca'a púut cuxtal le 
quimeno'obo'? ¿Ba'ax wíinclil cun yantal ti'ob? 
36J ma' na'at máac, le ba'ax ca pakico' ma' tu cuxtal wa ma' tu quíimil táanil. 
37Le ba'ax ca pakico' ma' leti' le pakal cu jóokolo', ba'ale' chéen jun p'éel semilla, 
wa trigo wa u láak neek. 
38Cu dzo'ocole' Kue' cu dzáic ti' le semillao' le wíinclil u káato', ti' jun p'éele' cu 
dzáic le wíinclil unaj u yantal ti'o'. 
39Ma' queet tuláacal le wíinclilo'obo', u wíinclil máaque' jela'an, u wíinclil le 
ba'alche'obo' jela'an xan, yaanal u ti'al le ch'íicho'obo' yaanal xan u ti'al le 
cayo'obo'. 
40Bey xan yaan ca'anil wíinclilo'ob yéetel lu'umcabil wíinclilo'ob, ba'ale' u 
jadzutzil le ca'anil wíinclilo'obo' jela'an ti' u jadzutzil le lu'umcabil 
wíinclilo'obo'. 
41U sáasilil le kiino' jela'an ti' u sáasilil le ujo', bey xan jela'an ti' u sáasilil le 
eeko'obo'; ichil xan le eeko'obo' u sáasilil jun p'éele' jela'an ti' u sáasilil u láak. 
42Bey xan cu yúuchul yéetel u ca'a púut cuxtal le quimeno'obo'. Cu mu'ucul jun 
p'éel wíinclil cu tu'utale' cu ca'a púut cuxtal jun p'éel wíinclil ma' tu tu'utal. 
43Cu mu'ucul jun p'éel wíinclil p'ecbe'ene', cu ca'a púut cuxtal jun p'éel nojbe'en 
wíinclil. Cu mu'ucul wíiclil mina'an u muuke', cu ca'a púut cuxtal jun p'éel 
wíinclil mu'uka'an. 
44Cu mu'ucul jun p'éel lu'umcabil wíinclile', cu ca'a púut cuxtal jun p'éel 
pixanbe'en wíinclil. Wa yaan lu'umcabil wíinclile', yaan xan pixanbe'en 
wíinclil. 

45Bey túuno' cu ya'alic le Quili'ich Dzíibo': Adán le yáax máaco' beeta'ab jun 
túul máac yaan cuxtal ti'; ba'ale' le u dzooc Adano', jun túul pixan cu dzáic 
cuxtal. 
46Ba'ale' ma' táanil le pixanbe'enilo', táanil le lu'umcabilo', cu dzo'ocole' le 
pixanbe'enilo'. 
47Le yáax máaco', beeta'an yéetel lu'ume', lu'umcabil; u ca'a túul máaco', lela' c 
Yuumtzil, ca'anil. 
48U wíinclilo'ob yóokolcaabe' je'el bix le máac beeta'an yéetel le lu'umo'. U 
wíinclilo'ob ca'ane' je'el bix le máax ca'anile'. 
49Je'el bix chica'ano'on ti' le máac beeta'an yéetel lu'umo', bey xan bíin 
chíicpajco'on ti' le máax ca'anile'. 
50In káat in wa'al te'ex, sucu'une'ex, le ba'ax bak yéetel ki'ike' ma' tu páajtal u 
yocol tu ajawil Ku; tumen le ba'ax cu xu'ulule' ma' tu páajtal yantal ti' jun p'éel 
cúuchil ma' tu xu'ulul mantadz. 
51In káat ca wojéelte'ex jun p'éel ta'acbil ba'al: Ma' tuláacalo'on bíin 
quíimico'oni' ba'ale' tuláacalo'on yaan c jelbesa'al 
52ti' jun súutuc, ti' jun p'éel mudz ich, le quéen u'uya'ac le dzooc paax ti' le 
trompetao'. Bíin juumnac le trompetao', le quimeno'ob túuno' yaan u ca'a púut 
cuxtalo'ob u ti'al ma' u quíimilo'ob tu ca'a téen mix bikin; to'on túune' yaan c 
jelbesa'al. 
53Tumen le c wíinclil ma' tu xáantala', yaan u búucbesa'al yéetel le ba'ax cu 
xáantal mantadzo'; yéetel le c wíinclil cu quíimila' yaan u búucbesa'al yéetel le 
wíinclil ma' tu quíimil mix bikino'. 
54Le quéen búucbesa'ac le c wíinclil ma' tu xáantala' yéetel le ba'ax cu xáantal 
mantadzo', yéetel le quéen búucbesa'ac le c wíinclil cu quíimila' yéetel le ba'ax 
mix bikin u quíimilo', bey túuno' cu dzo'ocpajal ba'ax cu ya'alic le Quili'ich 
Dzíibo': Le quíimilo' dzo'oc u dzáancha'ata'al. 

55Quíimil ¿tu'ux yaan a páajtalil u ti'al loobiltico'on? ¿Tu'ux yaan, quuíimil, a 
dza'ancha'atajil? 
56U yaach le quíimilo' leti' le kebano', yéetel u muuk le quíimilo' leti' le a'almaj 
t'aano'. 
57Ba'ale', nib óolal ti' Yuum Ku cu beetic c dzáancha'atic tuláacal ba'al tu yo'olal 
c Yuumtzil Jesucristo. 
58Le o'olale', in yaabilaj sucu'une'ex ca p'áataque'ex yéetel muuk ma' u péec a 
wóole'ex, meyajnene'ex asab ya'ab mantadz ti' u meeyjul Yuumtzil; tumen 
te'exe' a wojele'exe' le meyaj ca beetique'ex jun múuch' yéetel Yuumtzile' ma' 
chéen cuneli'. 

1 Corintios 16 

Sibalo'ob u ti'al u yáanta'al le ocsaj óolo'obo' 

1Tu yo'olal le siibalo'ob u ti'al u yáanta'al le ocsaj óolo'obo', beete'ex je'el bix 
tin tzolaj ti' le iglesiaob yaan tu lu'umil Galaciao'. 
2Tu yáax kiinil le semanao', cada jun túul ti' te'exe' unaj u jun páaycuntic wa 
bajux, tu p'iis je'el bix tu náajaltaje', ca u líikse' u ti'al ma' u mo'olol taakin le 
quéen kuchuquen. 
3Le quéen kuchuquene', bin in ca'aj in túuxt Jerusalén le máaxo'ob can a 
yéeye'exe', yéetel dzíiba'an ju'uno'ob ca in dzáa ti'obe', u ti'al ca u biso'ob a 
siibale'ex ti' le ocsaj óolo'ob yaan te'elo'. 
4Wa ma'alob ca xi'iquen tac tene', leti'obe' cu bino'ob tin wéetel. 

Ba'ax cu tuclic u beetic Pablo 

5Le quéen máanaquen tu lu'umil Macedoniae', yaan in kuchul in wile'ex. 
6Je'el u yúuchul ca p'áataquen ta wicnale'ex dze'edzec kiino'obe', wa ca 
p'áataquen tuláacal u kiinilo'ob que'el, bey túuno' te'exe' cu páajtal a 
wáantiquene'ex tac tu'ux kabéet in bin cu dzo'ocol. 
7Tu jaajile' ma' in káat in wile'ex chéen u ti'al in máanbali', tumen quin tuclic 
in wantal dze'edzec kiino'ob ta wéetele'ex, wa u káat Yuumtzil. 

8Ba'ale' yaan in p'áatal Efeso tac tu kiinil Pentecostés, 
9tumen je'ekab teen jun p'éel cóococh jool naj u ti'al u meeyjul Yuumtzil, yaan 
xan ya'ab aj p'eeco'ob. 
10Wa cu kuchul Timoteoe', il a wile'ex ca qui'imacchajac u yóol ichile'ex, yéetel 
ma' u tuclic mix ba'al, tumen leti'e' táan u meyaj ti' u meeyjul Yuumtzil je'el bix 
tene'. 
11Le o'olale', mix jun túul ti' te'ex ca u mixba'alcunte. Ba'ale' áante'ex u ti'al ca 
páatac u jóokol u binbal yéetel jéedzel u ti'al ca taalac u yilen, tumen táan in 
pa'atic jun múuch' yéetel u láak sucu'uno'ob. 
12Ti' sucu'un Apolose' tin sen káat óoltaj ti' ca xi'ic yéetel u láak sucu'uno'ob u 
ti'al u yile'exo', ba'ale' jun puli' ma' tu yóoltaj j bin beoraa'; bíin xíic le quéen 
páataque'. 

U dzooc tziiquil t'aano'ob 

13P'il ichnene'ex mantadz, yéetel ma' a péeque'ex ti' le ocsaj óolalo'. 
xíimbalnene'ex bey xiibe'; mu'ukanchajque'ex. 
14Tuláacal ba'al ca a beete'exe', beete'ex yéetel yaacunaj. 
15Sucu'une'ex, te'exe' a wojele'exe' u láaktzilo'ob Estéfanas leti'ob tu yáax ocsaj 
óolto'ob le ma'alob péectzil tu lu'umil Acaya, yéetel leti'obe' u dzaamajo'ob u 
yóolo'ob u meyajto'ob le sucu'uno'ob ti' le ocsaj óolalo'. 
16In káat, túune', te'exe' ca a dzáaba'ex yáanal u kab máaxo'ob je'el bix leti'obe' 
yéetel yáanal u kab tuláacal le cu yáantajo'ob yéetel cu meyajo'obo'. 
17Qui'imac in wóol tumen taal Estéfanas, Fortunato yéetel Acaico, tumen 
leti'obe' tu beetajo'ob ba'ax ma' ba'ax ma' páatji a beetique'ex te'exi' tumen 
mina'ane'ex waye'. 
18Tu líiksajo'ob in wóol bey xan a wóole'ex. Unaj c tziquic le máaxo'ob je'el bix 
leti'obo'. 

19U iglesiailo'ob u lu'umil Asia cu túuxtico'ob tziiquil t'aano'ob ti' te'ex. Aquila 
yéetel Priscila yéetel le múuch' ocsaj óolo'ob cu much'cuba'ob tu yotocho'obo' 
cu túuxtico'ob te'ex ya'ab tziiquil t'aano'ob tu kaaba' Yuumtzil. 
20Kame'ex u tziiquil t'aan tuláacal le sucu'uno'obo'. Tziiquil t'antaba'ex ta 
baatzile'ex yéetel jun p'éel Quili'ich Dzu'udz. 
21Teen Pabloe' quin dzíibtic te'ex le tziiquil t'aana' yéetel in kab. 
22Wa yaan wa máax ma' táan u yaabiltic Yuumtzil Jesucristoe', dza'abac yáanal 
kaakas t'aan. ¡C Yuumtzil, co'oten! 
23U siibal utzil Jesucristoe' ca yanac ta wéetele'ex. Ca yanac in yaacunaj ti' 
tuláacale'ex tu yo'olal Cristo Jesús. 
24Ti' tuláacale'ex quin túuxtic in yaacunaj ti' Jesucristo. 

2 Corintios 

2 Corintios 1 

Pabloe' cu dzíib ti' u iglesial Corinto 

1Teen Pabloe' u apóstol Jesucristo, tumen bey tu yóoltil Ku. Teen yéetel sucu'un 
Timoteoe' c dzíib ti' u sucu'unilo'ob u iglesia Ku yaan tu caajil Corinto, yéetel 
ti' tuláacal le máaxo'ob u ti'alo'ob Ku yaan tu lu'umil Acayao'. 
2Kame'ex u siibal utzil yéetel u jéedzel óolal Ku c Taata yéetel Yuumtzil 
Jesucristo. 

U mukyajo'ob Pablo 

3Co'ox qui'iqui' t'antic Ku u Taata c Yuumtzil Jesucristo, le Taata cu ch'a'ic 
to'oon óotzililo' yéetel le Ku cu qui'imaccuntic c óol mantadzo'. 
4Kue' cu qui'imaccuntic c óol ti' tuláacal c mukyajo'ob, u ti'al ca páatac c 
qui'imaccuntic u yóol le máaxo'ob cu mukyajo'obo', iquil c dzáic ti'ob le 
qui'imac óolal u dzaamaj to'on Kuo'. 
5Tumen je'el bix cu ya'abtal ti' to'on u mukyajo'ob Cristoe', bey xan tu yo'olal 
Cristoe' c kamic jun p'éel nojoch qui'imac óolal. 
6Le o'olale', wa to'on c mukyaje', cu yúuchul u ti'al ca yanac ti' te'ex qui'imac 
óolal yéetel tocsajil; wa Ku cu qui'imaccuntic c óole' cu yúuchul xane' u ti'al ca 
yanac ti' te'ex qui'imac óolal yéetel tocsajil, beyo' ca páatac a mukyajtique'ex 
yéetel chuca'an óolale' le yaayaj óolalo'ob c mukyajtic to'ono'. 
7Yaan to'on ti' te'ex jun p'éel alab óolal ma' táan u péec, tumen c ojele' je'el bix 
táacpaja'ane'ex ti' le qui'imac óolal cu dzáic to'on Kuo'. 
8Sucu'une'ex, c káat ca wojéelte'exe' buca'aj nojoch kaasil úuch to'on tu lu'umil 
Asia. Jun p'éel yaayaj óolal jach táaj nojoche' mina'anchaj to'on u muukil c 
mukyajtic, t tucultaj ma' bíin jóokoco'on ca'ach yéetel cuxtal. 
9To'one' t u'uyabáa je'el bix le máaxo'ob xot kinta'ano'ob u ti'al quíimilo'. Ba'ale' 
j úuche' u ti'al ca ca'ansa'aco'on u ti'al c alab óolt Ku le máax cu ca'a púut 
cuxquintic le quimeno'obo', ma' c alab óolticbáa to'oni'. 

10Kue' tu ta'acajo'on yéetel táan u toquico'on ti' le nojoch loolob quíimilo'. Ti' 
leti' c dzaamaj c alab óolal u ti'al ca u toco'on mantadz 
11wa te'ex ca wáantico'one'ex yéetel a payalchi'ex. Wa ya'ab máaxo'ob cu 
payalchi'ob t o'olale' ya'ab máaxo'ob cun u dza'ob nib óolal ti' Ku tu yo'olal le 
siibal utzil cu dzáic to'ono'. 

Ba'ax o'olal Pabloe' ma' bin Corintoi' 

12Yaan jun p'éel ba'al cu dzáic to'on qui'imac óolal, leti' lela': c tuucule' cu ya'alic 
to'one' ma'alob xíimbalnajico'on way yóokolcaabe', x ma' ca'a p'éel ichil, yáax 
táanil ichile'ex. Lela' ma' úuch tu yo'olal c na'ati', ba'ale' Ku máax áanto'on 
yéetel u yutzil u ti'al ca páatac x cuxtal beyo'. 
13Ti' le ba'axo'ob c dzíibtic te'exa' mina'an u láak ba'alo'ob wa ma' chéen le cu 
páajtal a xoquique'exo' yéetel ca na'atique'exo'. Bey xan quin pa'atic ca a 
na'ate'ex ma'alob, 
14bey je'el bix dzo'oc u cáajal a na'atique'ex dze'edzeco', le kiin quéen taalac c 
Yuumtzil Jesuse' te'exe' cu páajtal a wu'uyique'ex qui'imac óolal t o'olal, je'el 
bix xan to'on yaan c u'uyic qui'imac óolal ta wéetele'exo'. 
15Tu yo'olal le alab óolala' in tucultmaj in bin táanil in wile'ex, u ti'al in dzáic 
te'ex qui'imac óolalil in xíimbaltique'ex ca'a téen, 
16tin tucultaj in xíimbaltique'ex le quéen máanaquen u ti'al in binbal 
Macedonia, cu dzo'ocole' le quéen suunaquene' quin xíimbaltique'ex tu ca'a 
téen. Beyo' te'exe' cu páajtal a wáantiquene'ex u ti'al in binbal Judea. 
17¿Ma' tu jaajil in wóol wa tin tucultaj in beetic lela'? ¿Ca tucultique'ex wa tene' 
quin beetic wa ba'ax je'el bix u beetic jun túul yóokolcaabil máac, táanil cu 
ya'alic bey, cu dzo'ocole' ma'? 
18Ba'ale' c cha'a chi'itic u kaaba' Ku u ti'al c jaajcuntic, to'one' ma' táan c a'alic 
te'ex táanil bey, cu dzo'ocole' ma'. 

19Tumen Jesucristoe' u Paal Ku, máax tze'ecta'ab te'ex tumen Silvano', Timoteo 
yéetel tene', mix jun téen tu ya'alaj bey cu dzo'ocole' ma'. Ti' Cristoe' le ma'alob 
péectzilo' mantadz cu ya'alic bey, 
20tumen ti' leti' cu béeychajal tuláacal u dzaa t'aano'ob Ku. Le o'olale' le quéen 
c qui'iqui' t'aant Kue' c a'alic Amén tu yo'olal Cristo Jesús. 
21Ku máax beetic ca jéedzeco'on to'on yéetel te'ex ti' Cristo yéetel dzo'oc u 
yu'ubico'on ti'. 
22Dzo'oc u dzalco'on yéetel dzo'oc u dzáic Quili'ich Pixan ti' c pucsi'ikal je'el bix 
u chíiculal ti' le ba'ax bíin c kamo'. 
23Tu yo'olal u cuxtal quin ch'a'a chi'itic u kaaba' Ku u ti'al u jaajcuntique' wa 
ma' xi'iquen Corinto je'el bix in tucultmaje' chéen tu yo'olal in ch'a'a óotzilil ti' 
te'ex. 
24Ma' tumen c káat oques ta wóole'ex yéetel muuk ba'ax unaj a wocsaj 
óoltique'ex, tumen jéedzel a wanile'ex ti' le ocsaj óolo'; ba'ax cu yúuchule' 
to'one' c káat áante'ex u ti'al ca yanac te'ex u mas ya'abil qui'imac óolal. 

2 Corintios 2 

1Le o'olal tin tucultaj ma' in xíimbaltique'ex tu ca'a téen yéetel yaayaj óolal. 
2Tumen wa teen quin beetic u yajtal a wóole'exe', ¿máax túun cun beetic u 
qui'imactal a wóol? Chéen te'ex máaxe'ex dzo'oc in beetic u yajtal a wóole'ex. 
3Le o'olale' j dzíibnajen te'ex le je'el bix tin beetilaco', tumen unaj a dzáique'ex 
teen qui'imac óolal. Tumen jach in wojel le quéen in wu'uyinbáa qui'imac in 
wóole' tuláacale'ex can a wu'uyaba'ex qui'imac a wóole'ex xan. 
4Tumen le ca tin dzíibtaj le ju'un tin túuxtaj te'exo', tin dzíibtaj yéetel u ja'il in 
wich, tumen tin wu'uyjinbáa jach okom yéetel jach yaj in wóol; ba'ale' ma' tin 
dzíibtaj u ti'al in dzáic te'ex yaayaj óolalo', ba'ale' u ti'al ca a wojéelte'exe' in 
yaacunaj ti' te'exe' jach nojoch. 

Sa'atsaj si'ipil u ti'al máax tu beetaj kaas 

5Ba'ale' wa yaan máax dzo'oc u dzáic yaj óolale', ma' ti' teen u dzaamai' ba'ale' 
quin tucultique' ti' te'ex tuláacalile'ex, wa ma' máan tip'a'an ba'ax quin 
wa'aliqui'. 
6Le jaadz j dzaab ti' le máac tumen u asab ya'abil ichile'exo' ti'ibil yéetel lelo'. 
7Bejla'e, ba'ax unaj a beetique'exe' a sa'atsique'ex yéetel a qui'imaccuntique'ex 
u yóol tu yo'olal ya'abcach yaayaj óolal. 
8Le o'olale' quin káat óoltic ti' te'exe' ca a we'ese'ex tu ca'a téen ti'e' le yaacunaj 
yaan te'ex ti'o'. 
9Dzíibnajen táanil tu yóokol lela', chéen u ti'al ca in wil wa je'el a beetique'ex 
tu tuláacal ba'ax quin wa'alic ti' te'exe'. 
10Bejla'e túuna', le máax ti' ca sa'atsique'ex wa ba'axe', tac teen quin sa'atesic 
ti'. Tumen le ba'ax in sa'atsmaje' tin sa'atsaj ta wo'o'lale'ex tu táan Cristo, 
11u ti'al ma' tu'usul tumen Satanás, tumen ma'alob c kaj óolmail u kaakas 
tuuculo'ob. 

Pabloe' j máan tu caajil Troas 

12Le ca j kuchen Troas u ti'al in tze'ectic u ma'alob péectzil Cristoe', je'ekabchaj 
teen jun p'éel jool naj u ti'al in meyaj tu yo'olal Yuumtzil. 
13Ba'ale' in pucsi'ikale' ma' jeedzel u yóoli' tumen ma' tin wilaj c sucu'un Titoi'. 
Le o'olale', tin wa'alaj ti'ob: Táan in bine'. Ca j binen tu lu'umil Macedonia. 

Tu yo'olal Cristo c dzáaacha'atmaj le kaaso' 

14Ba'ale' nib óolal ti' Ku, máax mantadz cu beetic c dzáancha'atic le kaaso' tu 
yo'olal Cristo Jesús, yéetel t o'olale' cu dzáic ojéeltbil u ma'alob péectzilil, bey 
je'el bix jun p'éel ba'al jach qui'iboc cu t'i'it'pajal tuláacal tu'uxe'. 
15Tumen u ti'al Kue' to'on u qui'iboquil Cristo yéetel cu t'i'it'pajal ti' le 
to'oclo'obo' bey xan ti' le cu sa'atalo'obo'. 
16U ti'al le máaxo'ob cu sa'atalo'obo', le qui'iboca' bey jun p'éel booc cu 
quiimsaje', ba'ale' u ti'al le máaxo'ob cu to'oclo'obo', bey jun p'éel booc cu dzáic 
cuxtal ti'obe' ¿Máax túun jach ma'alob u ti'al lela'? 

17Tu jaajile' to'one' ma' beyo'on le ya'ab máaco'ob cu conico'ob u t'aan Kuo'; 
ba'ale' tu yo'olal Cristoe' c t'aan yéetel jaaj óolal tu táan Ku, je'el bix máaxo'ob 
túuxta'ano'ob tumen Kue'. 

2 Corintios 3 

U ma'alo' péetzilil le túumben nupt'aano' 

1Tumen c a'alic lela' ¿ca tucultique'ex wa táan c cáajsic c t'aan ma'alob t o'olal? 
¿Wa kabéet c e'esic te'ex ju'uno'ob tu'ux dzíiba'an máaxo'oni', wa kabéet c káatic 
te'ex ca dza'ex to'on ju'uno'ob tu'ux dzíiba'an máaxo'oni', je'el bix u beetic 
dze'edzec máaco'obe'? 
2Ma', tumen te'ex le ju'uno'ob tu'ux dzíiba'an máaxo'ono', chéen le kabéet 
to'ono'; te'exe' beye'ex jun p'éel ju'un dzíiba'an ti' c pucsi'ikale', tuláacal máac 
cu páajtal u kaj óoltic yéetel cu xoquic. 
3Te'exe' jun p'éel ju'un dzíiba'an tumen Cristo yéetel to'on kubic. Te'exe' jun 
p'éel ju'un ma' dzíiba'an yéetel tintai', ba'ale' yéetel u Quili'ich Pixan le cuxa'an 
Kuo'; jun p'éel ma' dzíiba'an ti' jaajay tuunichi', ba'ale' tu pucsi'ikal máaco'ob. 
4Lela' leti' le alab óolal yaan to'on tu táan Ku tu yo'olal Cristo. 
5Ma' tumen wa to'on c beetic wa ba'ax tu juunal c óoli'; tumen tuláacal ba'ax c 
beetique' ti' Ku u taal. 
6Tumen leti' tu dzaj to'on u páajtalil c meyajtic yáanal jun p'éel túumben nup 
t'aan, ma' tu yo'olal wa ba'ax dzíiba'ani', ba'ale' tu yo'olal jun p'éel cuxtal 
kama'an ti' quili'ich Pixan. Le a'almaj t'aan dzíiba'ano' cu xot kinaj u ti'al 
quíimil, ba'ale' le Quili'ich Pixano' cu dzáic cuxtal. 
7Le u ya'almaj t'aan Moisesa' dzíibta'an ti' jaajay tuunich yéetel j taal ichil jun 
p'éel nojoch sáasilil; le o'olale' le j israelitaobo' ma' páatji u pactico'ob u yich 
Moisesi', tumen u yiche' jach sáasjome'enchaji. Ba'ale' le u sáas jome'enilo' cu 
bin u tu'upul. Bey túuno' wa j taal yéetel nojoch qui'ichquelemil le a'almaj t'aan 
cu xot kinaj u ti'al quíimilo', 

8¡buca'aj u asab nojochil u qui'ichquelemil le ma'alob péectzil cu taasic to'on 
Quili'ich Pixano'! 
9U káat u ya'ale', wa le a'almaj t'aan meyajnaj u ti'al u xot kinto'on jach 
qui'ichquelemo', ¡buca'aj u asab qui'ichquelemil le ma'alob péectzil iquil u 
ya'alic Ku: Mina'an to'on si'ipilo'! 
10Tumen le a'almaj t'aan qui'ichquelem ca'acho' mix ba'al bejela'e' tu tzéel u 
qui'ichquelemil lela'. 
11Bey túuno' wa qui'ichquelem le xáanchaj chéen dze'edzec kiino'obo', mas 
nojoch u qui'ichquelemil le cu xáantal tu yo'olal kiino'ob mina'an u xuulo'. 
12Yaan to'on le alab óolala', c t'aan yéetel tuláacal c óol. 
13Ma' táan c beetic je'el bix Moisese', tumen leti'e' tu pixaj u yich yéetel jun 
p'éel nook, u ti'al ma' u yila'al tumen le israelitaobo' u tu'upul le sáasilil cu 
xu'ululo'. 
14Ba'ale' leti'obe' ma' tu na'atico'ob. Tumen bejela'e' le quéen xo'ococ le úuchben 
nup t'aano', le nooko' ma' tu cha'ic u na'atico'ob, tumen le nooko' ma' luksa'an 
ti'obi', tumen lelo' chéen cu lukul le quéen nu'upuc máac yéetel Cristo. 
15Tac bejela'e' le quéen u xo'ococ u dzíib Moisese', jun p'éel nook pixic u 
na'ato'ob. 
16Ba'ale' le quéen súutkajac u yóol jun túul máac ti' Yuumtzile', le nooko' cu 
lukul ti'. 
17Yuumtzile' leti' le Quili'ich Pixano', yéetel je'el tu'uxac ca yanac u quili'ich 
Pixan Yuumtzile', te'elo' yaan jáalkabil. 
18Le o'olale' tuláacalo'on, tumen ma' pixa'an u táan c ich yéetel jun p'éel nooke', 
beyo'on jun p'éel néen cu ye'esic u qui'ichquelemil Yuumtzile'; bey túuno' 
to'one' táan c jelbesa'al u ti'al c béeytal asab je'el bix Cristoe', tumen u 
qui'ichquelemile' táan u yantal asab ti' to'on. Lela' Yuumtzil máax beetic tumen 
leti'e' Quili'ich Pixan. 

2 Corintios 4 

1Bey túuno' mix bikin cu lúubul c óol, tumen Ku ichil u ch'a'a óotzilile' tu 
kubentaj to'on le meyaja'. 
2Dzo'oc c dzáic jun tzéelil le ba'ax cu beeta'al ich ta'acbilo' tumen subtzilo'ob; 
ma' táan c máan yéetel tuuso'ob mix táan c jelbesic u ma'alob péectzil Ku. 
Ba'ale' c a'alic chéen u jaajil, beyo' c kubenticbáa ti' u tuucul tuláacal máac tu 
táan Ku. 
3Ba'ale' wa ta'aca'an le ma'alob péectzil c tze'ectico', ta'aca'an chéen u ti'alo'ob 
le máaxo'ob saatalo'obo'. 
4Tumen tu yo'olal ma' táan u yocsaj óolo'obe', u kuil le yóokolcaaba' tu 
éekjoch'e'encunsaj u na'ato'ob u ti'al ma' u sáasjomenta'al u sáasilil u ma'alob 
péectzil Cristo máax qui'ichquelem, máax xan u chíicbesajil Ku. 
5Tumen ma' táan c tze'ecticbáa to'oni', ba'ale' táan c tze'ectic Jesucristo máax 
Yuumtzil. To'one' chéen palitzilo'on ti' te'ex tu yo'olal u yaacunaj Jesús. 
6Tumen le Ku tu túuxtaj ca sáasilchajac le sáasil ichil le éekjoch'e'enilo', leti' 
máax dzo'oc u beetic u sáasilchajal u sáasilil ti' c pucsi'ikal, u ti'al ca páatac c 
kaj óoltic yéetel le sáasilo' u nojbe'enil Ku cu léembal tu táan yich Jesucristo. 

U cuxtal máac tu yo'olal ocsaj óolal 

7Ba'ale' le ayikalila' ti' yaan ti' c wíinclile', le wíinclila' bey cuum beeta'an yéetel 
kate', u ti'al ca ila'aque' le nojoch páajtalila' ti' Ku u taal, ma' ti' to'oni'. 
8Beyo', quex yaan to'on yaayaj óolalo'ob tuláacal tu'uxe', mix jun téen cu p'áatal 
mina'an tu'ux c jóokol. Quex yaan ba'ax c sen tuculte', mix jun téen cu sa'atal c 
óol. 
9Quex c ch'a'apachta'ale', ma' táan c xúump'atta'al; quex c lúubsa'al lu'ume', ma' 
táan c xu'ulsa'al. 
10Je'el tu'uxac ca xi'ico'one', mantadz c bisic t wíinclil u quíimil Jesús, u ti'al ca 
ila'ac ti' to'on xane' u cuxtal Cristo Jesús. 
11Tumen to'one', ca'aliquil cuxa'ano'one', ti' yano'on tu táan quíimil sáamsamal 
tu yo'olal Jesuse' u ti'al ca ila'ac xan u cuxtal Jesús ti' le c wíinclil cu quíimila'. 

12Bey túuno' le quíimilo' cu beetic u meyaj ti' to'on, ba'ale' le cuxtalo' cu beetic 
c meyaj ti' te'ex. 
13Le Quili'ich Dzíibo' cu ya'alic: J ocsaj óolnajen le o'olale' j t'aanajen bey xan 
to'on, yéetel láili' le ocsaj óolalo', c ocsaj óol le o'olale' c t'aan. 
14Tumen c ojele' Ku máax tu ca'a púut cuxquintaj Yuumtzil Jesuse', yaan u ca'a 
púut cuxquintico'on tac to'on yéetel Jesús; yéetel jun múuch' ta wéetele'exe' 
yaan u bisico'on ta táan. 
15Tuláacal lela' j úuche' u ti'al a wutzile'ex, u ti'al beyo', wa ya'ab cu kamico'ob 
u dzaa utzilo'ob Kue', ya'ab xan cun u dza'ob nib óolal ti', u ti'al u nojbe'enil 
Ku. 
16Le o'olale', mix jun téen cu lúubul c óol. Tumen quex le wíinclil táan u 
xu'upula', c pixane' sáamsamal cu túumbelchajal. 
17Tumen le jun p'íit ba'ax c mukyajtic chéen jun súutuc ti' le cuxtala' cu taasic 
t óokole' jun p'éel nojbe'enil mina'an u xuul, jach táaj nojoch yéetel jach táaj 
ya'ab. 
18Tumen ma' táan c p'atic le ba'alo'ob cu yila'alo'obo', ba'ale' le ba'alo'ob ma' tu 
yila'alo'obo'; tumen le ba'alo'ob cu yila'alo'obo' cu xu'ululo'ob, ba'ale' le 
ba'alo'ob ma' tu yila'alo'obo' ma' táan u xu'ululo'ob. 

2 Corintios 5 

1C ojel túun, wa cu xu'ulsa'al c wíinclil, bey jun p'éel naj ma' tu xáantale', ti' 
Kue' yaan to'on jun p'éel naj ma' tu xu'ulul te j ca'ano', jun p'éel naj ma' beeta'an 
tumen máaco'obi'. 
2Tu jaajil ca'aliquil cuxa'ano'on ti' le wíinclila' táan c yaayantic c cuxtal ti' le c 
otoch yaan te j ca'ano', 
3ba'ax bíin u búucbeso'on u ti'al ma' u cuxtal x ma' nookil. 
4Ca'aliquil cuxa'ano'on ti' le naj leti' le c wíinclila', táan c yaayan yéetel c u'uyic 
yaan to'on yaayaj óolalo'ob. Ma' tumen c káat ca pi'itic to'on le úuchben 

wíinclila', ba'ax c káate' ca u búucbeso'on yéetel le túumben wíinclilo', u ti'al 
ca sa'atac le ba'ax quimbe'eno' ichil le túumben cuxtalo'. 
5Ku máax u nu'uctmajo'on u ti'al lela', yéetel u dzaamaj ti' to'on le Quili'ich 
Pixano' bey jun p'éel chíiculal ti' le ba'ax yaan c kamico'. 
6Bey túuno' mantadz yaan to'on alab óolal. C ojel ca'aliquil cuxa'ano'on ti' le 
wíinclila', ma' tu yicnal Yuumtzil Yano'oni'; 
7yéetel táan c xíimbal tu yo'olal ocsaj óolal, ma' tu yo'olal ba'ax c iliqui'. 
8Ba'ale' yaan to'on alab óolal, yéetel c káat ca jáawac c cuxtal tu yicnal 
Yuumtzil. 
9Le ti' le wíinclila', u ti'al ca xi'ico'on cuxtal tu yicnal Yuumtzil. 
10Tumen tuláacalo'one'ex yaan c antal tu táan u tribunal Cristo, u ti'al ca u kam 
cada jun túul ba'ax cu najmatic, je'el bix le utz wa le kaas tu beetaj ca'aliquil ti' 
yaan ti' le wíinclila'. 

U ma'alob péectzlil jéedzel óolal 

11Le o'olale', tumen c kaj óol u quili'ich sajaquilil Yuumtzile' táan c ilic 
sáasilcuntic u na'at máaco'ob. Ba'ale' Kue' u yojel ba'axo'oni', quin p'atic xane' 
ca a p'ate'ex tac te'ex. 
12Ma' táan c t'aan ma'alob tu ca'a téen t o'olali' ba'ale' táan c dzáic te'ex tu'ux u 
qui'imactal a wóole'ex t o'olal, u ti'al ca páatac a núuquique'ex u t'aan le 
máaxo'ob cu ca'analtal u yicho'ob tu yo'olal ba'ax cu yila'al tu yóokcabil máac, 
ma' ti' le ba'ax yaan ti' le pucsi'ikalo'. 
13Tumen wa dzo'oc u sa'atal c óole' tu yo'olal Ku; ba'ale' wa t óol yano'one' ta 
wo'olale'ex. 
14U yaacunaj Cristo cu beetic c tuclic lela': wa jun túul máac quíim tu yo'olal 
tuláacale', bey túuno' tuláacal quimeno'ob. 
15Cristoe' j quíim tu yo'olal tuláacal, u ti'al beyo' le máaxo'ob cuxa'ano'obo' ma' 
u cuxtalo'ob chéen u ti'al leti'ob, ba'ale' ca cuxlaco'ob tu yo'olal leti', máax quíim 
yéetel ca'a púut cuxlaj tu yo'olalo'ob. 

16Bele' ma' t tuucul tu yo'olal mix máac je'el bix u tuucul jun túul lu'umcabil 
máaque' tumen quex tuuculnajo'on ca'ach tu yo'olal Cristo je'el bix u tuucul jun 
túul lu'umcabil máaque', bele' ma' bey c tuucul tu yo'olali'. 
17Bey túuno' le máax u nupmubáa yéetel Cristoe' jun túul túumben máac, le 
úuchben ba'alo'obo' láaj xu'ulo'ob, láaj túumbeno'ob. 
18Tuláacal lela' Ku beetic, máax tu beetajo'on c bisicbáa tu yéetel tu yo'olal 
Cristo ca tu kubentaj to'on u meeyjul le ca'a bisajbaila'. 
19U káat u ya'ale', Kue' táan u beetic u ca'a biscubáa tuláacal yóokolcaab tu 
yéetele' tu yo'olal Cristo, ma' táan u beetic u cuentail u keban máaco'ob; ti' to'on 
túune' tu kubentaj ca c dzáa ojéeltbil u ma'alob péectzil le ca'a bisajbáila'. 
20Bey túuno' to'one' túuchi' ta'ano'on tu kaaba' Cristo, bey Ku cu káat óolal 
yéetel c chi'e'; c káat óoltic te'ex tu kaaba' Cristo: Bisaba'ex tu ca'a téen yéetel 
Ku. 
21Cristoe' ma' tu beetaj mix jun p'éel kebani', ba'ale' t o'olale' j beeta'ab kebanil 
tumen Ku, u ti'al beyo' to'one' le quéen c nupbáa yéetele' ca yanac to'on le toj 
cuxtal u káat Ku ca yanac to'ono'. 

2 Corintios 6 

1Bey túuno', je'el bix éet meyajo'ob ti' u meeyjul Kue', c káat óoltic te'ex ma' a 
máan óoltique'ex le u siibal Ku dzo'oc u ye'esic te'exo'. 
2Tumen leti'e' cu ya'alic te j Quili'ich Dzíibo': Ti' ma'alob kiin tin wu'uyajech, ti' 
u kiinil tocsajil tin wáantech. Bejela'e' leti' le jach ma'alob kiino', bejela'e' leti' 
u kiinil tocsajil. 
3Ma' táan c dzáic mix tu'ux u t'óochpajal mix máac, u ti'al ma' u p'a'asta'al c 
meyaj. 
4Ba'ale' c káat c e'es ti' je'el ba'alaque' to'one' u palitzilo'on Ku, iquil c mukyajtic 
yéetel chuca'an óolale' yaayaj óolalo'ob, óotzilo'ob yéetel talam ba'alo'ob. 

5Tumen dzo'oc c ja'adzal yéetel c ka'alal; dzo'oc c mukyajtic 
wo'och'táanbáilo'ob yéetel mukul muuk meyajo'ob, j p'áato'on x ma' wenelil 
bey xan x ma' janlil. 
6C e'esic xan yéetel toj cuxtal, yéetel kaj óolalil yéetel c chuca'an óolal, yéetel 
u yutzil pucsi'ikal, bey xan iquil u yanil Quili'ich Pixan ti' to'on, bey xan iquil c 
yaacunaj tu jaajil c óol, 
7iquil c dzáic u ma'alob péectzilil le jaajo', tu yo'olal xan yanil u páajtalil Ku ti' 
to'on. Cu meyaj ti' to'on le toj cuxtalo' je'el bix u nu'uculilo'ob ba'atel ti' c x no'oj 
bey xan ti' c x dzíic kabil. 
8Yaan kiine' c kamic tziiquilo'ob, yaan kiine' pooch'ilo'ob, yaan kiine' cu 
yúuchul t'aan ma'alob t o'olal, yaan kiine' kaas. Yaan kiine' cu tuculta'al chéen 
j tu'uso'on, yaan kiine' beyo'on máaco'ob cu ya'alico'ob u jaajile'. 
9Yaan kiine' cu beeta'al bey ma' kaj óola'ano'oni', yaan kiine' bey jach kaj 
óola'ano'one'; yaan kiine' c xíimbal tu táan quíimil, ba'ale' láili' cuxa'ano'one'; 
jadza'ano'on, ba'ale' ma' quiimsa'ano'oni'. 
10Quex yaj c óole', mantadz qui'imac c óol; quex óotzilo'one', c ayikalcuntic 
ya'ab máaco'ob; quex mina'an to'on mix ba'ale' to'on u yuumil tuláacal. 
11Corintioil sucu'une'ex, dzo'oc c t'anique'ex tu jaajil c óol dzo'oc c je'ic te'ex 
tuláacal c pucsi'ikal. 
12Mix ba'al c ta'acmaj ti' te'ex, te'ex yaan ba'al a ta'acmaje'ex to'on. 
13Quin káat óoltic te'ex, je'el bix jun túul taatatzil cu káat óoltic ti' u 
paalalo'obe', ca a je'ex to'on a pucsi'ikale'ex tu jaajil a wóole'ex je'el bix to'on t 
je'aj ti' te'exo'. 

To'one' u templo le cuxa'an Kuo' 

14Ma' a nupcaba'ex yéetel máaxo'ob ma' tu yocsaj óolo'obo'. Tumen ¿ba'ax yaan 
u yila'al ba'ax toj yéetel ba'ax kaas? ¿Wa bix je'el u páajtal u bisicubáa le sáasilo' 
yéetel le éekjoch'e'enilo'? 

15¿Bix je'el u páajtal u yantal queet tuucul ti' Cristo yéetel Satanase'? ¿Wa bix 
je'el u páajtal u yantal jun túul ocsaj óol yéetel jun túul mina'an ocsaj óol ti'e'? 
16¿Je'el wa u páajtal u yantal ba'al u yil u templo Ku yéetel le beetbil kuo'obo'? 
Tumen te'exe' u templo le cuxa'an Kuo', je'el bix tu ya'alaj Kue': Bíin cajlaquen 
yéetel bíin xíimbalnaquen ichilo'ob; teen bíin u Kuinto'ob, leti'obe' bíin in 
caajilto'ob. 
17Le o'olale' Yuumtzile' cu ya'alic: Jóokene'ex ichilo'ob yéetel tzelaba'exi'; ma' a 
machique'ex ba'al kaas, bey túuno' tene' je'el in kamique'exe' 
18yéetel bíin in beet in taatail ti' te'ex, yéetel te'exe' bíin a beetaba'ex in j xibil 
paalal, cu ya'alic le Yuumtzil le yaan tuláacal páajtalil ti'o'. 

2 Corintios 7 

1Bey túuno', in yaabilaj sucu'une'ex, lelo'oba' leti' le dzaabil t'aano'ob yaan ti' 
to'ona'. Le o'olale' unaj c p'o'icbáa ti' je'el ba'alac cu páajtal pa'apa'akic c wíinclil 
yéetel c pixane'. Yéetel unaj chuca'an c kubicbáa ti' Ku ichil u sajaquilil. 

Bix tu kexil u tuucul le corintioilo'obo' 

2¡Dza'ex tu'ux c antal ta pucsi'ikale'ex! Mix máac c loobiltmaj, mix c kascuntmaj 
yéetel mix máac c tu'usmaj. 
3Ma' táan in wa'alic lela' u ti'al in dzáic a cuuche'ex, tumen je'el bix dzo'oc in 
wa'alic ti' te'exe', te'exe' ti' yane'ex tin pucsi'ikale', beyo' jun múuch' yanilo'on 
ti' cuxtal bey xan ti' quíimil. 
4Nojoch in alab óolal yéetel in qui'imac óolal in dzaamaj ti' te'ex. Ichil tuláacal 
ba'ax c mukyajtique', quin wu'uyquinbáa jach yaan in wóol. 
5Cu dzo'ocol c kuchul Macedoniae' ma' yanac to'on je'eleli', ba'ale' tuláacal tu'ux 
dzo'oc u yantal to'on yaayaj óolalo'ob, yéetel ba'atelo'ob t bakpach yéetel 
sajaquilo'ob ti' c pucsi'ikal. 
6Ba'ale' Ku, máax líiksic u yóol le máaxo'ob cu lúubul u yóolo'obo', tu líiksaj c 
óol iquil u túuxtic Tito; 

7ma' chéen tu yo'olal j kuchiqui' ba'ale' tumen leti'e' jach qui'imac u yóol ta 
wo'olale'ex. Leti' a'al to'on jach táan a dzíiboltique'ex a wilco'one'ex, tu 
tzicbaltaj to'on xane' táan a wu'uycaba'ex yaj a wóole'ex, yéetel táan a sen 
tucliquene'ex; yéetel lela' mas qui'imacchaj in wóol. 
8Quex tu beetaj u yantal te'ex yaayaj óolal le ju'un tin dzíibtaj te'exo', ma' yaj 
in wóol bele'. Wa yaachaj in wóol ca'ache', tumen tin wilaj le ju'un tin dzíibtaj 
te'exo' tu beetaj u yantal te'ex yaayaj óolal tu yo'olal dze'edzec kiino'obe', 
9bele' qui'imac in wóol, ma' tumen yanchaj te'ex yaayaj óolali', ba'ale' tumen le 
yaayaj óolalo' tu beetaj a kexic a tuucule'ex. Te'exe' ta mukyajte'ex le yaayaj 
óolalo' yéetel jun p'éel puksi'ikal lúub utzil ti' Ku, bey túuno' to'one' mix jun 
p'éel loob t beetaj te'ex. 
10Tumen le yaayaj óolal cu mukyajta'al yéetel jun p'éel pucsi'ikal cu lúubul utzil 
ti' Kue', cu beetic u kexic u tuucul máac u ti'al ca to'ococ, le o'olale' mina'an 
ba'ax o'olal u yaatal u yóol máac. Ba'ale' le yaayaj óolal cu taal ti' yóokolcaabo' 
cu taasic quíimil. 
11Te'exe' ta mukyajtaje'ex le yaayaj óolalo' je'el bix cu lúubul utzil ti' Kuo'. ¡Il a 
wile'ex bele' ba'ax tu taasaj! Tu beetaj a tuclique'ex tu jaajil a wóole'ex le ba'ax 
úucho' yéetel a tzolique'ex ba'ax ta beetaje'ex; tu beetaj a kuuxile'ex, tu beetaj 
xan a ch'a'ique'ex sajaquil. Cu dzo'ocole' táan a dzíiboltique'ex a wilquene'ex, 
yéetel yanchaj te'ex u yóolil a p'is óoltique'ex le máax tu beetaj le kaaso'. Ti' 
tuláacal lela' te'exe' dzo'oc a we'esique'ex mina'an a si'ipile'ex ti' le ba'ax úucho'. 
12Bey túuno', le ca tin dzíibtaj te'ex le ju'uno', tin dzíibtaje' ma' tu yo'olal le 
máax tu beetaj le kaaso', mix tu yo'olal le máax ti' beetaj le kaaso', ba'ale' tu 
yo'olal ca a wile'ex te'ex tu táan Kue' bix a sen tucultico'one'ex. 
13Le o'olale' dzo'oc c kamic qui'imac óolal. Ba'ale' tu yo'olal le qui'imac óolal 
dzo'oc c kamica', mas qui'imacchaj c óol le ca t ilaj qui'imac u yóol Tito, tumen 
tuláacale'ex ta wáantaje'ex u ti'al ca u yu'ububáa jeedzel u yóol. 
14Tumen ma' p'áaten kaasil le ca tin wa'alaj ti' Tito táan in wu'uyquinbáa 
qui'imac in wóol ta wo'olale'ex. Ba'ale' je'el bix jaaj tuláacal ba'ax t a'alaj ti' 

te'exe', bey xan u jaajil le ba'ax j a'alaj ti' Titoo', jach qui'imac c óol ta 
wo'olale'ex. 
15Leti' xane' u asab yaabiltmaje'ex tumen cu ka'ajal ti' bix tuláacale'ex ta 
beetaje'ex ba'ax tu káataj te'ex, yéetel bix ta kamilaque'ex yéetel cabal óolal 
bey xan yéetel sajaquilil. 
16Cu qui'imactal in wóol iquil in dzaamail tuláacal in alab óolal ti' te'ex. 

2 Corintios 8 

U dza'abal ba'al yéetel qui' óolal 

1Bele', sucu'une'ex, c káat tzicbal ti' te'exe' bix dzo'oc u ye'esicubáa u siibal utzil 
Ku ti' u iglesiailo'ob u lu'umil Macedonia. 
2Quex tumen le ba'alo'ob talamtac úuch ti'ob tu taasaj jun p'éel nojoch túuntaj 
óolal ti'obe', jach qui'imac u yóolo'ob, cu dzo'ocole' quex tumen jach táaj 
óotzilo'obe' tu dzajo'ob u siibalo'ob yéetel qui' óolal bey ayikalo'obe'. 
3Teen jaacuntic, tu jaajil u yóolo'obe', tu dzajo'ob je'el bix cu páajtalo'obe'. 
4Tu jach kaj óolto'ob to'on ca c ch'a'a u yáantajo'ob u ti'al le sucu'uno'obo'. 
5Tu beetajo'ob u asabil ti' le c p'atic u beetico'obo', tumen tu kubjuba'ob táanile' 
ti' Yuumtzil, cu dzo'ocole' ti' to'on, je'el bix u káat Kue'. 
6Bey túuno' dzo'oc c káat óoltic ti' Tito ca u dzo'oques ichile'ex xane' le utzil 
meyaja' je'el bix cáajic u beetico'. 
7Tumen te'exe' ca máantíip'ile'ex ti' tuláacal ocsaj óolal, ti' ca'ansaj ti' kaj óolalil, 
ti' líiksaj óolal yéetel ti' yaacunaj ti' to'on; le o'olale' unaj a máan tíip'ile'ex xan 
ti' le utzil meyaja'. 
8Ma' táan in wa'alic te'ex lela' bey jun p'éel a'almaj t'aane'; chéen in káat ca a 
káaj óolte'ex u nojoch óolal u láako'ob u ti'al ca ila'ac wa jaaj yaan a 
yaacunaje'ex. 

9Tumen te'exe' dzo'oc a kaj óoltique'ex u siibal c Yuumtzil Jesucristo. Leti'e' 
ayikal ca'achi, ba'ale' tu yóotzilcuntubáa tu yo'olal u yaacunaj ti' te'ex, u ti'al ca 
ayikalchajque'ex tu yo'olal u yóotzilil leti'. 
10U ti'al a wutzile'exe' quin wa'alic ba'ax quin tucultic tu yóokol le ba'alo'oba'. 
Te'exe' chu'unpaje'ex le ja'ab máano', ma' chéen u ti'al a beetique'ex wa ba'ax 
tu yo'olal lela', ba'ale' u ti'al a beetique'ex yéetel nojoch óolal. 
11Bele' túuna' xeene'ex táanil u ti'al a dzo'ocbesique'ex, yéetel le nojoch óolal 
yaan ti' te'ex tu yáax chuuno', u ti'al a dzáique'ex a siibale'ex le buca'aj ca 
páajtale'exe'. 
12Tumen wa jun túul máac tu jaajil u káat u dzáa wa ba'axe' Kue' cu kamic le 
ba'ax yaan ti' le máaco', leti'e' ma' táan u káatic le ba'ax mina'an ti' le máaco'. 
13Ma' u káat u ya'ale' ca a máanse'ex óotzililo'ob tu yo'olal a wáantique'ex u 
láako'ob; 
14ba'ax u káat u ya'ale' ca a queet áantaba'ex. Bele' ti' te'exe' yaan le ba'ax cu 
bineltic ti' leti'ob; ti' u láak kiine' leti'obe' bíin yanac le ba'ax cu bineltic ti' 
te'exo'. Beyo' ca queet áanticaba'ex, 
15je'el bix cu ya'alic le Quili'ich Dzíibo': Le máax tu molaj ya'abe', ma' tip'chaj 
ti'; le máax tu molaj jun p'íite' ma' tu bineltaj tii'. 

Tito yéetel u yéet xíimbalo'ob 

16Nib óolal ti' Ku, tumen tu dzaj tu pucsi'ikal Titoe' le sen tuucul je'el bix le 
yaan ti' teen ta wo'olale'exo'. 
17Tumen tu kamaj in kuben t'aan, yéetel jach u dzaamaj u yóol u yáantique'exe', 
le o'olale' bele' tu juunaj u yóol cu bin u yile'ex. 
18Táan c túuxtic yéetel Titoe' jun túul sucu'un tu yo'olal máax jach ma'alob u 
yúuchul t'aan ti' tuláacal le iglesiaobo' tu yo'olal u meyaj ti' u ma'alob péectzilil 
tocsajil. 

19Ma' chéen lela', ba'ale' ti' le iglesiaobo' tu yéeyajo'ob le sucu'una' u ti'al u máan 
t éetel, yéetel u ti'al u yáanto'on ti' le utzil meyaja' jun p'éel meyaj c beetic u 
ti'al c nojbe'encuntic Yuumtzil yéetel u ti'al c e'esic c nojoch óolal. 
20Ba'ax c káate' ca a wet' u ya'ala'al to'on ba'al tu yo'olal le ya'abcach siibalo'ob 
cu máano'ob t c kabo'. 
21Tumen táan c ilic c beetic toj tuláacal ba'al, ma' chéen tu táan Yuumtzilil' 
ba'ale' tac tu táan máaco'ob. 
22Táan c túuxtic tu yéetelo'obe' u láak ti' c sucu'uno'ob, máax dzo'oc u ye'esic 
to'on u nojoch óolal ya'ab u téenel, yéetel u asab ya'abil cu ye'esic bele' tu 
yo'olal le nojoch alab óolal u dzaamaj ti' te'exo'. 
23Tu yo'olal Titoe', quin wa'alique' leti'e' in wéet meyaj u ti'al c meyajte'ex. Le 
u láak sucu'uno'obo' túuxta'abo'ob tumen le iglesiaobo', yéetel táan u 
nojbe'encuntico'ob Cristo. 
24Le o'olale', u ti'al ca u yojéelto'ob le iglesiaobo', e'ese'ex ti'obe' jach tu jaajil u 
yaabiltmaje'exo'ob, yéetel ma'alob ba'ax c beetic iquil u qui'imactal c óol ta 
wo'olale'ex. 

2 Corintios 9 

Sibalo'ob u ti'al le sucu'uno'obo' 

1Tu yo'olal le siibalo'ob u ti'al le sucu'uno'ob ti' le ocsaj óolo', tu jaajile' ma' 
kabéet in dzíibtic ti' te'exi' 
2tumen dzo'oc in káaj óoltic a ma'alob óolale'ex. Mantadz quin wa'al ti'o ti' le 
Macedoniailo'obo' te'ex acayaile'exe' dzo'oc u máan jun p'éel ja'ab a dzáa a 
wóole'ex u ti'al áantaj; u asab ya'abil ti' le Macedoniailo'obo' dzo'oc u líikil u 
yóolo'ob tu yo'olal lika'an a wóole'ex te'ex. 
3Quex bey túuno', táan in túuxtic le sucu'uno'oba' u ti'al ma' u jóokol u tuusil 
le ba'ax ma'alob dzo'oc in wa'alic ta wo'olale'ex tu yóokol le ba'ala'. U káat u 
ya'ale', u ti'al ca a nu'uctaba'ex tu jaajil, je'el bix dzo'oc in wa'alico'; 

4bic úuchuc ca taalac dze'edzec Macedoniailo'ob tin wéetele' ca u yilo'obe' ma' 
a nu'uctaba'exi'. Lelo' je'el u beetic c sublactale' cu dzo'ocol u yantal nojoch alab 
óolal ti' te'ex, u ti'al ma' c a'alic le sublaquil cun yantal ti' te'exo'. 
5Tu yo'olal lela' tin tucultaj kabéet in kaj óoltic ti' le sucu'uno'oba' ca xi'ico'ob 
u xíimbalte'exo'ob táanil, yéetel ca u yáante'exo'ob u ti'al a chúucbesique'ex le 
siibalo'ob ta wa'alaje'ex a dzáique'exo'. Beyo' a siibale'exe' yaan u nu'ucta'al bey 
jun p'éel u chíiculal a yaacunaje'exe', ma' bey je'el bix jun p'éel ba'al táan c 
dzáic ti' te'exe'. 
6Ka'ajac te'ex lela': Le máax cu pakal jun p'íite' jun p'íit xan bíin u joche; le 
máax cu pakal ya'abe', ya'ab xan bíin u joche. 
7Cada jun túule' unaj u dzáic je'el bix u tucultmaj tu pucsi'ikale', ma' yéetel x 
ma' óoli', mix tumen táan u tza'abal tii', tumen Kue' u yaabilmaj le máax cu 
dzáa yéetel qui'imac óolale'. 
8Kue' cu páajtal u dzáic te'ex ya'ab ti' tuláacal u jejeláasil u yutzil siibalo'ob, 
beyo' ca yanac te'ex tuláacal ba'ax kabéet te'ex, cu dzo'ocole' ca yanac te'ex 
xane' ya'abcach ba'al u ti'al a wáantaje'ex ti' tuláacal u jejeláasil ma'alob 
meyajo'ob. 
9Le Quili'ich Dzíibo' cu ya'alic: Dzo'oc u dzáic yéetel u yutzil u pucsi'ikal ti' le 
óotzilo'obo', u ma'alob meyajo'obe' cu p'áatalo'ob u ti'al kiino'ob mina'an u xuul. 
10Ku, máax cu dzáic le semilla u ti'al pakbilo', yéetel le waaj u ti'al jaantbilo', 
bíin u dzáa te'exe' tuláacal ba'ax kabéet u ti'al a pakale'ex, yéetel yaan u beetic 
u ch'íijil yéetel u ya'abtal u yich a ma'alob meyaje'ex. 
11Beyo' te'exe' yaan u yantal te'ex tuláacal jejeláas ayikalil u ti'al ca páatac a 
dzáique'ex yéetel tuláacal a pucsi'ikale'ex. Beyo' t o'olale', le siibal can a 
túuxte'exo' yaan u beetic u dza'abal nib óolal ti' Ku. 
12Tumen le quéen a dzáa le áantaj ti' le sucu'uno'obo', ma' chéen táan a dzáic 
jun p'éel ba'al kabéet ti'obi', ba'ale' táan c beetic u dzáico'ob ya'abcach nib óolal 
ti' Ku. 

13Leti'obe' bíin u ca'a qui'iqui' t'anto'ob Ku, tumen le ántaja' cu ye'esic ti'ob bix 
a wu'uyique'ex u t'aan u ma'alob péectzil Cristo. Bey xan leti'obe' yaan u 
tziquico'ob Ku tu yo'olal le siibal ca dzáique'ex yéetel tuláacal a pucsi'ikale'exo' 
u ti'al leti'ob yéetel u ti'al tuláacal. 
14Leti'ob xane' yaan u payalchi'ob ta wo'olale'ex, yéetel yaan u 
yaabiltique'exo'ob tu yo'olal le nojoch siibal utzil dzo'oc u wequic Ku ta 
wóokole'exo'. 
15¡Nib óolal ti' Junab Ku, tumen dzo'oc u dzáic to'on jun p'éel nojoch siibal ma' 
tu páajtal c tzolic! 

2 Corintios 10 

U páajtalil Yuumtzil 

1Teen Pablo, quin káat óoltic te'ex tu yo'olal u muunil yéetel u yutzil u 
pucsi'ikal Cristo. Cu ya'ala'ale' jach cabal in wóol ca'aliquil ti' yanen ta 
wéetele'exe', ba'ale' dzíic in t'aan ta wo'olale'ex ca'aliquil náach yanen ti' te'ex. 
2Ma'alob, quin káat dzíidzic t'antic le máaxo'ob cu taquico'ob c pool táan u 
ya'alico'obe' táan c beetic ba'alo'ob chéen tu yo'olal u dzíibolal máaco'ob. 
Tumen in dzaamaj in wóol in wilquinbáa tu yéetelo'ob. 
3Quex tumen lu'umcabilo'one' ma' táan c ba'atel je'el bix u máaquilo'ob le 
yóokolcaaba'. 
4Tumen u nu'uculilo'ob c ba'atele' ma' yóokolcaabilo'obi', ba'ale' u nuuquilo'ob 
c ba'ate'ele' yaan u páajtalil Ku ti'ob u ti'al u xu'ulsico'ob nucuch pakil najo'ob. 
5Bey túuno', c xu'ulsic le tac poolo'obo' bey xan je'el ba'alac ca líikic yéetel 
ca'anal ichil u ti'al u wet'ic u kaj óolta'al Kue'. tuláacal lu'umcabil tuucule' c 
dzáic yáanal u páajtalil u tuucul Cristo, u ti'al u yu'uba'al u t'aan leti', 
6yéetel c dzaamaj c óol u ti'al c jadzic tuláacal máax ma' tu yu'ubic t'aane', le 
quéen a wu'uye'ex t'aan jach tu beelil. 
7Te'exe' ma' ta wilique'ex wa ma' chéen u chica'anil ba'al. Wa yaan máax jach 
cu yu'ubicubáa u ti'al Cristoe', unaj u tucultique' bey xan to'on u ti'alo'on Cristo. 

8Tumen quex ca in wa'al jun p'íit asab ti' le unaj tu yo'olal c páajtalile', mina'an 
u ba'ax o'olalil in ch'a'ic subtal, tumen Yuumtzil dzáa to'on le páajtalila' u ti'al 
c beetic a ch'íijile'ex ti' a pixane'ex, ma' u ti'al c xu'ulsique'exi'. 
9Ma' in káat ca chíicpajac bey in káat in ja'as a wóole'ex yéetel le ju'un quin 
túuxtic te'exa'. 
10Cu ya'ala'ale' le ba'axo'ob quin wa'alic te j ju'uno'ob quin dzíibtico' chichtac 
yéetel mu'ukantac, ba'ale' tene' mina'an in muuk, yéetel in t'aane' ma' 
kambe'eni'. 
11Ba'ale' le máax cu ya'alic lela' unaj u yojéeltique' bey je'el bixo'on ti' c 
dzíibo'ob ca'aliquil náach yano'on ti' te'exe' bey xan bíin c béeytal yéetel ba'ax 
c beetic le quéen yanaco'on ta wéetele'exe'. 
12Ma' táan u kuchpajal c óol queticbáa wa c béeytal je'el bix dze'edzec máaxo'ob 
cu qui'iqui' t'anticuba'obo'. Leti'obe' táan u beetico'ob jun p'éel x ma' na'atil 
ba'al, iquil u p'isicuba'ob yéetel u queticuba'ob tu baatzilo'ob je'el bix u 
tucultico'obe'. 
13To'one' ma' tu máantíip'il u ca'analtal c ich, ba'ale' to'one' c p'isicbáa yéetel le 
p'isib u dzaamaj to'on Kuo' iquil tu beetil c kuchul tac ta wicnale'ex Corinto. 
14Le o'olale' ma' táan c píitmáan ti' le p'isib dza'an to'ono' bey je'el u yúuchul 
ca'ach wa ma' c antal táanil ta wéetele'exe'. Tumen to'on yáax bis te'ex u 
ma'alob péectzilil Cristo. 
15Ma' táan u ca'anatal c ich tu yo'olal jun p'éel Meyaj tu beetaj yaanal, bey to'on 
beetmaile'. Ma' beyi', ba'ale' c p'atic ca páatac c meyaj asab ichile'ex le quéen 
yanac te'ex asab ocsaj óolale' ba'ale' láili' ichil le p'isib dza'an ti' to'ono'. 
16Cu dzo'ocole' c tuclic c bin u ti'al c tze'ectic le ma'alob péectzilo' ti' le 
cúuchilo'ob yano'ob mas paachil ti' te'exo', u ti'al ma' u ca'analtal c ich tu yo'olal 
le meyaj beeta'an tumen yaanalo'. 
17Wa yaan máax cu qui'iqui' t'anticuba'e' u qui'iqui' t'antubáa ti' Yuumtzil. 

18Tumen ma' le máax cu qui'iqui' t'anticubáa tu juunal u yóole' leti' máax 
kambe'eni', ba'ale' le máax cu qui'iqui' t'anta'al tumen Yuumtzile'. 

2 Corintios 11 

Pablo yéetel máaxo'ob ma' jaaj wa apóosdto'olo'obo' 

1¡Quexi' ca páatac a mukyajtique'ex teen jun p'íit x ma' na'atile'! je'el bixaque', 
mukyajtene'ex. 
2Tumen táan in canantique'ex yéetel jun p'éel canan cu taal ti' Ku; tumen dzo'oc 
in nupique'ex yéetel Cristo, yéetel in káat in taase'ex tu táan bey jun túul sujuy 
x ch'úupal mix ba'al kascuntmail, cu dzo'ocol u beel chéen yéetel jun túul j 
xiibe'. 
3Ba'ale' je'el bix le caan tu tusaj Eva yéetel u kaakas tuuculo'obo', bey xan 
sajaquen ca a cha'a a tu'usule'ex yéetel ca tzele'ex a tuucule'ex ti' a kub óolale'ex 
ti' Cristo, tu'ux mina'an ca'a p'éel ichil mix kaasil. 
4Tumen te'exe' ca wu'uyique'ex jach ma'alob le máax cu kuchul táan u tze'ectic 
jun túul Jesús jela'an ti' le c tze'ectic te'exo'. Ca kamique'ex xan jun túul Pixan 
jela'an ti' le dzo'oc a kamique'exo', bey xan jun p'éel péectzil jela'an ti' le ma'alob 
péectzil dzo'oc a wocsaj óoltique'exo'. 
5Quin tucultique' tene' ma' chichanen tu tzéel le nucuch apóstolo'ob ca 
tzaypachtique'exo'. 
6Quex istiquiail in t'aane', ma' beyen ti' ba'axo'ob in wojeli'. Lela' dzo'oc c e'esic 
te'ex mantadz yéetel tuláacal ba'ax dzo'oc c beetic. 
7¿Tin beetaj wa kaas iquil tin tze'ectajil x ma' bo'olil u ma'alob péectzilil Ku, 
iquil tin chichancuntinbáa beyo' u ti'al in líiksique'ex te'ex? 
8Tin kamaj taakin ti' u láak iglesiaob, iquil tu bo'otileno'obe' u ti'al in 
meyajtique'ex te'ex. 
9Le ca yanchajen ichile'exe' ma' tin beetaj u xuup mix máac le ca kabéetchaj 
teen wa ba'axi', tumen le sucu'uno'ob Macedonia u taalo'obo' tu dzajo'ob teen 

ba'ax tu bineltaj teen. Beyo' tin canantaj ma' in béeytal bey jun p'éel cuuch u 
ti'al mix máac ichile'exi', bey quin in beet mantadzo'. 
10Jach je'el bix in wojel in kaj óol u jaajil t'aan Cristoe', bey xan in wojel mix 
máac ti' tuláacal u lu'umilo'ob Acaya cun líiksic teen le qui'imac óolala'. 
11¿Ba'axten quin t'aan beyo'? ¿Tumen ma' in yaabilmaje'exi'? Kue' u yojel 
buca'aj in yaabiltmaje'ex. 
12Ba'ale' bin in ca'aj in beet mantadz le ba'ax quin beetica', u ti'al c luksic tu'ux 
u t'aano'ob le máaxo'ob táan u caxtico'ob bix je'el u queticuba'ob t éetele' ti' le 
meyaj iquil u nojba'alcunsicuba'obo'. 
13Tumen leti'obe' ma' u jaajil apóstolo'obi', chéen j tuuso'ob, máaxo'ob cu 
chíicbesicuba'ob bey a apóstolo'ob Cristoe'. 
14Lela' ma' u ti'al jak óolali', tumen Satanase' cu chíicbesicubáa bey jun p'éel u 
ángel u sáasilile'. 
15Le o'olale' tzaa ca úuchuque' le máaxo'ob cu meyajtico'ob Satanase' cu 
chíicbesicuba'ob xan bey máaco'ob cu beeticuba'ob ba'al utze'. Ba'ale' leti'obe' 
yaan u dzo'ocolo'ob je'el bix cu najmatic u meyajo'obe'. 
16Tu ca'a téen quin wa'alic te'ex: mix máac ca u tuculte' wa dzo'oc u chocotal 
in pool; ba'ale' wa ca tucultique'ex beyo', cha'ex in t'anique'ex bey jun túul máac 
dzo'oc u chocotal u pool, u ti'al ca páatac u ca'analtal in wich tac teen. 
17Lela' ma' táan in wa'alic tumen Yuumtzil u káat ca in wa'ale', ba'ale' bey jun 
túul máac dzo'oc u chocotal u poole', iquil tin wa'aljilac u ca'analtal in wich. 
18Bey tumen yaan ya'ab máaco'ob cu ca'analtal u yicho'ob ti' u ba'alilo'ob le 
yóokolcaaba', bey xan teen bin in ca'aj ca'analtal in wich. 
19Tumen bey te'ex jach yaan a na'ate'exo', ca mukyajtique'ex yéetel ma'alob 
óolal le máaxo'ob dzo'oc u chocotal u poolo'obo'. 
20Tumen te'exe' ca mukyajtique'ex le máax beetic a meyaje'ex quex ma' a 
káate'exi', wa le máax cu ch'a'ic ba'ax yaan ti' te'exo', wa le máax cu 

palitziltique'exo' wa le máax cu cúulpachcuntique'exo', wa le máax cu 
lajique'exo'. 
21¡Quex sublaquen iquil in wa'alique', to'one' ma' kuchpaj c óol c beet lelo'! 
Ba'ale' wa u láako'ob cu ca'analtal u yicho'obe', bey xan teen je'el u ca'analtal 
in wiche', quex táan in wa'alic yéetel choco jo'olal. 
22¿Hebreob leti'ob? Bey xan teen. ¿Ti' u caajal Israel u taalo'ob? Bey xan teen. 
¿U ch'i'ilancabilo'ob Abraham? Bey xan teen. 
23¿U palitzilo'ob Cristo? Tene' asab, quex táan in t'aan bey jun túul máac choco 
u poole'. Tumen dzo'oc in meyaj asab ti' leti'ob, dzo'oc in ka'alal asab ya'ab u 
téenel, yéetel ya'ab u téenel anaja'anen tu táan quíimil. 
24Cinco u téenele' le judíobo' tu jadzeno'ob yéetel treintinueve u puulul jaadz. 
25Óox téen u jadzmeno'ob yéetel che', jun téen u ch'i'inch'ineno'ob yéetel 
tuunich. Óox téen in mukyajmaj u búulul u cheemil tu'ux quin bino', yéetel jun 
téen in máamsmaj jun p'éel áakab yéetel jun p'éel kiin tu yóokol taamcach 
ka'anab. 
26Ya'ab tu'ux dzo'oc in máan yéetel in wilminbáa ich sajbe'entzil tu'ux cu 
yáalcab ja'ob, ich sajbe'entzil tu kab j oocolo'ob, ich sajbe'entzil tu kab in wéet 
caajalo'ob bey xan tu kab táanxel caajilo'ob. In wilminbáa ich sajbe'entzilo'ob 
ti' caaj, ti' x tocoy lu'um, yéetel ti' ka'anab, yéetel ich sajbe'entzilo'ob tu kab le 
máaxo'ob ma' u jaajil sucu'uno'obo'. 
27Dzo'oc u yantal teen meyajo'ob yéetel talamilo'ob; ya'ab u téenel p'aatalen x 
ma' wenelil; in mukyajmaj wi'ij yéetel ukaj; in su'ukintmaj ya'ab u téenel; in 
mukyajmaj yéetel p'aatal mina'an in nook. 
28Tu yóokol lelo'oba' yéetel u láak ba'alo'obe', sáamsamal quin wu'uyic u aalil 
in sen tuucul tu yo'olal tuláacal le iglesiaobo'. 
29Wa yaan máax mina'an u muuke', bey teen mina'an in muuke'. Wa cu beeta'al 
u lúubul wa máaxe', teen quin mukyajtic sublaquil yéetel kuuxil. 

30Wa kabéet in nojbe'encunsiquinba'e', quin nojbe'encunsiquinbáa tu yo'olal le 
ba'alo'ob cu ye'esico'ob mina'an in muuko'. 
31U Ku yéetel u Taata c Yuumtzil Jesucristo, máax cu najmatic u 
quili'ichcunta'al mantadze', u yojel táan in wa'alic u jaajil. 
32Le ca j anjien Damascoe', le jalach wíinic cu meyajtic ajaw Aretaso', tu dzaj 
máaco'ob u ti'al canantic u jool najil le caajo' u ti'al ca u mach u biseno'ob; 
33ba'ale' j dzaaben ti' jun p'éel xaaque' ca jalkesa'aben tu paachil le caajo' ti' jun 
p'éel u joolil le pako', beyo' j púudzen tu kab. 

2 Corintios 12 

Ba'alob cu dza'abal ojéeltbil tumen Yuumtzil 

1Mix ba'al cu jo'osic máac iquil u yutzul t'anicubáa tu juunal u yóol. Quex beyo', 
yaan in wa'alic le ba'alo'ob dza'an in wila'o' bey xan le ba'alo'ob u chíicbesmaj 
teen Yuumtzilo'. 
2In kaj óol jun túul máac u yocsaj óoltmaj Cristoe' wa'alaqui' catorce ja'abo'oba' 
j bisa'ab tac tu yóox p'éel ca'an. Ma' in wojel wa bisa'ab yéetel pa'ate' u wíinclil 
wa x ma' wíinclil, Ku u yojel. 
3Ba'ale' in wojele' le máaco', (wa yéetel u wíinclil wa x ma' wíinclile', lelo' ma' 
in wojeli', chéen Ku u yojel), 
4j bisa'ab paraiso tu'ux tu yu'ubaj t'aano'ob jach ta'acbe'eno'ob mix máac cu 
páajtal u ya'alic. 
5Tene' je'el u páajtal in wutzil t'antiquinba'e' tu yo'olal jun túul máac je'el bix 
lelo', ba'ale' tin wo'olale' ti' mix ba'al quin wutzil t'antiquinbáa wa ma' chéen tu 
yo'olal in x ma' muukilo'ob. 
6Quex wa teen in káat t'aan utz tin wo'olale', ma' táan in beetic mix jun p'éel x 
ma' na'atil ba'ali', tumen bin in ca'aj in wa'al chéen u jaajil; ba'ale' ma' táan in 
beetique' u ti'al ma' u tucultic mix máac wa asaben ti' le ba'ax cu yilic ti' teno' 
wa ti' le ba'ax cu yu'ubic in wa'alico'. 

7Le chíicbesajo'obo' jach jadzutztaco'ob, u ti'al túun ma' u beetico'ob u 
ca'analtal in wiche' dzaab ti' teen jun p'éel mukyaj bey je'el bix jun p'éel ki'ix 
ch'iiquil tin wíinclile', j taal bey jun p'éel u nu'ucul Satanás u ti'al u loobiltiquen. 
8Óox téen dzo'oc in káat óoltic ti' Yuumtzil ca u lukes teen le mukyajo', 
9ba'ale' Yuumtzile' tu ya'alaj teen: Chéen in siibal utzil kabéet ti' teech, tumen 
in páajtalile' cu ye'esicubáa asab ma'alob wa jun túul máac mina'an u muuk. 
Bey túuno' cu qui'imacchajal in wóol tumen mina'an in muuk, u ti'al ca u 
ye'esubáa teen u páajtalil Cristo. 
10Le o'olal cu qui'imacchajal in wóol tu yo'olal le x ma' muukilo', le 
pooch'ilo'obo', le óotzililo'obo', le ch'a'apachtajilo'obo', yéetel le talamilo'ob 
quin mukyajtic tu yo'olal Cristo'. Tumen ca'aliquil asab mina'an in muuke', asab 
mu'uka'an in wu'uyiquinbáa. 

Pabloe' cu sen tucultic u iglesiail Corinto 

11Chocochaja'an in pool iquil t'aanajiquen ma'alob tin wo'olal, ba'ale' te'ex ta 
beete'ex in beetic beyo'. Tumen te'ex ca'ach unaj a t'aane'ex tin wo'olal, tumen 
tene' ti' mix ba'al chichanen tu tzéel u chuucáan apóstolo'ob ca 
tzaypachtique'exo'obo', quex tu jaajile' mix ba'alen. 
12Ti' le meyaj tin beetaj ichile'ex yéetel chuca'an óolalo', chíicpaj yéetel 
chíiculalo'ob, bey xan yéetel jakbe'en ba'alo'obe' tene' tu jaajil apóstolen. 
13¿Ti' ba'ax asab chichane'ex ti' u láak iglesiaobo'? U jela'anile' tene' ma' 
béeychajen bey jun p'éel cuuch a ti'al te'exe'. ¡Sa'atse'ex teen le kaas tin beetaj 
te'exa'! 
14Beoraa' in líikesminbáa u ti'al in bin in xíimbalte'ex tu yóox páaca', ma' táan 
in dzáic mix jun p'éel cuuch ti' te'ex. Tumen ma' táan in caxtic ba'ax yaan ti' 
te'ex, ba'ale' te'ex quin caxtic; tumen leti'e' taatatzilo'ob unaj u caxtico'ob taakin 
u ti'al u paalalo'ob, ma' le paalao'ob u ti'al u taataobi'. 

15Tene' yéetel qui'imac óolal je'el in xupic le ba'ax yaan ti' teno', yéetel je'el in 
xupiquinbáa tene' u ti'al u yutzil a pixane'ex; quex cu yila'al ca'aliquil ya'ab in 
yaabilaj ti' te'exe', a yaabilaje'ex ti' tene' jun p'íit. 
16Ba'ale' dze'edzec ti' te'exe', quex táan u kaj óoltico'ob ma' tin dzaj ti' te'ex jun 
p'éel cuuche', táan u ya'alico'obe' tin beetaj a lúubule'ex yéetel tuuso'ob ti' jun 
p'éel léech. 
17¿Tin tusaje'ex wa yéetel le máaxo'ob tin túuxtaj te'exo'? 
18Tin kaj óoltaj ti' Tito ca xi'ic u xíimbalte'ex, ca tin túuxtaj yéetele' le u láak 
sucu'uno'obo'. ¿Tu tusaje'ex wa Tito? ¿Ma' wa jaaj yéetel jun p'éelili' óol 
xíimbalnajo'on tu ca'a túulilo'on? 
19Táan a tucultique'ex wale' to'one' chéen táan c dzáicbáa ma'alob ta táane'ex, 
ba'ale' ma' beyi', tumen táan c t'aan tu táan Ku yéetel tu kaaba' Cristo. Ba'ale' 
in yaabilaj sucu'une'ex, tuláacal lela' u ti'al a wutzile'ex. 
20Tumen sajaquen le quéen xi'iquen in xíimba'alte'exe' ma' in wilique'ex je'el 
bix in káate', yéetel ma' a wiliquene'ex je'el bix a káate'exe'. Sajaquen ca yanac 
ba'atelo'ob, kaakas dzíibolalo'ob, kuuxilo'ob, dzu'utilo'ob, x mucul t'aano'ob, 
a'alaj ba'alo'ob, ca'anal ichilo'ob yéetel wo'och'táanbalilo'ob. 
21Sajaquen wa le quéen in xíimbalte'exe', in Ku ca u beet in sublactal ta 
wo'olale'ex, yéetel ca yanac in wokol tu yo'olal ya'ab ti' te'ex úuch 
kebanchajaco'ob yéetel ma' u p'ato'ob le kaakas cuxtalo', le nup kebano' mix le 
kaakas ba'alo'ob cu beetico'obo'. 

2 Corintios 13 

Tzol xiquino'ob yéetel u dzooc tziquilt'aano'ob 

1Lela' u yóox páac in bin in xíimbalte'exa'. Tuláacal ba'ax yaan u dzo'ocpajal 
yéetel u t'aan ca'a túul wa óox túul jaajcunajo'ob. 
2Ti' le máaxo'ob kebanchajo'ob táanilo' yéetel ti' tuláacale', bejela'a' náach in 
wanila' quin ca'a a'alic le tzol xiquin tin wa'alaj tin chi'il le ca tin xíimbalte'ex 
tu ca'a téeno': wa quin bin in xíimbalte'exe' ma' bíin in ch'a'a óotzilil ti' te'exi'. 

3Bey túuno' je'el u yantal le chíiculal táan a caxtique'exo' wa tu jaajil Cristo cu 
t'aan ti' teen. Cristoe' ma' tu táan óoltique'ex yéetel x ma' muukil, ba'ale' cu 
ye'esic u páajtalil ichile'ex. 
4Tu jaajile' j si'in ti' Cruz bey máax mina'an u muuke', ba'ale' cuxa'an tu yo'olal 
u páajtalil Ku. Bey xan to'on c táacpajal ti' u x ma' muukil, ba'ale' tumen 
nupano'on yéetele' yaan cuxtal tu yo'olal u páajtalil Ku u ti'al ca páatac c 
meyajtique'ex. 
5P'is óoltaba'ex tu juunal a wóole'ex, u ti'al ca a wile'ex wa jeedzel a wanile'ex 
ti' le ocsaj óolalo'; p'is óoltaba'ex. ¿Ma' wa táan a wilique'ex ti' yaan Jesucristo 
ti' te'exe'? ¿Ja'ali' ma' jóokole'ex ma'alob ti' le p'is óolala'? 
6Ba'ale' quin pa'atic ca a wile'exe' to'one' ma'alob jóokico'on. 
7Yéetel c payalchi' ti' Ku u ti'al ma' a beetique'ex mix jun p'éel ba'ax kaas, ma' 
u ti'al ca ila'ac wa jóoko'on ma'alobi' ba'ale' chéen u ti'al ca a beete'ex ba'ax utz; 
quex chíicpajac bey kaas jóokico'one'. 
8Tumen ma' tu páajtal c beetic mix ba'al tu contra le jaajo' ba'ale' chéen tu 
yo'olal le jaajo'. 
9Le o'olal cu qui'imactal c óol wa mina'an c muuk, u ti'al ca yanac a muuke'ex 
te'ex, yéetel c payalchi' mantadz u ti'al ca chuca'an ma'alobchajque'ex. 
10Quin dzíibtic te'ex le ju'una' ma'ili' xi'iquen in wile'exi', beyo' le quéen xi'iquen 
in wile'exe' ma' u ka'abéetchajal in chichcuntic in páajtalil ta wóokole'ex, 
páajtalil tu dzaj teen Yuumtzil u ti'al a wutzile'ex, ma' u ti'al a xu'ulsa'ale'exi'. 
11Bele', sucu'une'ex ca xi'ic te'ex utzil. Caxte'ex a chuca'an ma'alobtale'ex ta 
cuxtale'ex, yanac te'ex qui'imac óolal, cuxlene'ex ichil jun p'éelili' óolal yéetel 
jéedzel óolal. U Kuil yaacunaj yéetel jéedzel óolale' bíin yanac ta wéetele'ex. 
12Tziiquil t'antaba'ex ta baatzile'ex yéetel jun p'éel quili'ich dzu'udz. 
13Tuláacal le sucu'uno'ob ti' le ocsaj óolalo' cu túuxtico'ob te'ex tziiquil 
t'aano'ob. 

14U siibal Yuumtzil Jesucristo, u yaacunaj Junab Ku yéetel u nup óolal Quili'ich 
Pixane' ca yanac ta wéetele'ex tuláacale'ex. Amén. 

Gálatas 

Gálatas 1 

Pabloe' cu dzíib ti' u iglesiailo'ob Galacia 

1Teen, Pablo, apóstolen, ma' túuxta'an mix yéeya'an tumen wíinico'obi', ba'ale' 
tumen Jesucristo, yéetel tumen Ku le taatao' máax ca'a púut cuxquint ti' le 
quimeno'obo'. 
2Teen yéetel tuláacal le sucu'uno'ob yano'ob tin wéetelo' c dzíibtic le ju'una' ti' 
le iglesiaob yano'ob tu lu'umil Galaciao'. 
3Ca dza'abac te'ex siibal utzil yéetel jéedzel tumen Ku c Taata yéetel tumen c 
Yuumtzil Jesucristo, 
4máax tu kubjubáa ti' quíimil tu yo'olal c kebano'ob u ti'al u toquico'on ti' le 
kaakas kiino'oba', tumen bey tu yo'olal c kebano'ob u ti'al u toquico'on ti' le 
kaakas kiino'oba', tumen bey tu yóoltaj Ku c Taata. 
5¡Nojbe'enil Ti' Ku mantadz! Amén. 

Mina'an u láak u ma'alob péectzilil tocsajil 

6Ku tu t'anaje'ex tu yo'olal u siibal utzil Cristo; jach cu ja'akal in wóol túun, 
tumen jach séeba'an a p'atique'ex u ti'al a bine'ex tu paach jun p'éel péectzil 
jela'an. 
7Ma' tumen yaan u láak ma'alob péectzili'. Ba'ax cu yúuchule' yaan dze'edzec 
máaco'ob táan u táabsique'exo'ob yéetel u káat u kexo'ob u ma'alob péectzil 
Cristo. 
8Ba'ale' wa yaan máax cu tze'ectic te'ex jun p'éel ma'alob péectzil ti' le dzo'oc c 
tze'ectic te'exa', le máaco' dza'abac yáanal xot kinaj, quex wa to'on wa jun túul 
ángel ca'an u taal. 
9Dzo'oc in yáax a'alic te'ex, bejela'e' quin ca'a a'alic: Wa yaan máax cu tze'ectic 
te'ex jun p'éel ma'alob péectzil jela'an ti' le dzo'oc a kamique'exo', le máaco' 
dza'abac yáanal xot kinaj. 

10Le quéen in wa'al lela', ¿quin wa'alic ma' tumen in káat ca utzil ka'amaquen 
tumen máaco'ob, wa ca utzil ka'amaquen tumen Ku? ¿In káat wa p'áatal utzil 
yéetel máaco'ob? Wa láili' in káat p'áatal utzil yéetel máaco'obe', ma' u 
palitzilen Cristo túuni. 

Bix kuchic Pablo u beet u apóstolil 

11Ba'ale' ojéelte'ex lela', sucu'une'ex, le ma'alob péectzil quin tze'ectico', ma' u 
tuucul máaco'obi'. 
12Ma' tin kamaj ti' mix jun túul máaqui', mix máac xan ca'ans ti' teen, ba'ale' 
Jesucristo dzáa in wojéelte. 
13Te'exe' dzo'oc a wu'uyique'ex bix in cuxtal ca'achi, le ca'ach yanen tu religión 
le judíobo'. A wojele'ex yéetel buca'aj kuuxilil tin ch'a'apachtaj u iglesia Ku, 
yéetel tin wóoltaj in xu'ulse. 
14Tu religión le judíobo', tene' mas táanil yanen ca'ach ti' ya'ab in wéet 
ja'abilo'ob ichil in wéet caajalo'ob tumen tene' jach tin dzaj in wóol in dzo'ocbes 
u ca'ansajo'ob le úuchbéen taataobo'. 
15Ba'ale' Kue' tu yéeyajen ma'ili' síijiquene', yéetel tu yo'olal u siibal utzile' tu 
t'anajen. Bey túuno' le ca tu yóoltaje', 
16tu beetaj in kaj óoltic u paal, u ti'al ca in tze'ect u ma'alob péectzil ichil le ma' 
judíobo'. Le ca úuch lela' ma' j binen in káat u chi' mix máaqui', 
17mix binen Jerusalén in wil le máaxo'ob apóstolo'ob táanil ti' teno'. Ba'ale' tu 
séeblaquil j binen tu lu'umil Arabia, cu dzo'ocole' ca j suunajen Damasco. 
18Dzo'oc u máan óox p'éel ja'abo'obe' ca j binen Jerusalén, u ti'al in kaj óolt 
Pedro, ca yanchajen quince kiino'ob tu yicnal. 
19Ba'ale' ma' tin wilaj mix jun túul u láak ti' le apóstolo'obo' wa ma' chéen 
Jacobo' u yíidzin Yuumtzil. 
20Quin jaacuntic tu táan Ku le ba'ax táan in dzíibtic ti' te'exa' u jaajil. 
21Cu dzo'ocol lela' j binen tu lu'umilo'ob Siria yéetel Cilicia. 

22U sucu'unilo'ob u iglesiail Cristo yano'ob tu lu'umil Judeae' ma' u kaj 
óoleno'ob ca'achi'. 
23Chéen táan u yu'ubico'ob u ya'ala'al: Le máax cu ch'a'apachtico'on ca'acho', 
jeoraa' táan u máan u tze'ect le ocsaj óolal u káat ca'ach u xu'ulso'. 
24Cu nojbe'encunsico'ob Ku tin wo'olal. 

Gálatas 2 

Le u láak apóstolo'obo' cu kamico'ob Pablo 

1Cu dzo'ocol u máan catorce ja'abo'obe' j binen tu ca'a téen Jerusalén yéetel 
Bernabé, ca tin bisaj Tito' tin wéetel. 
2J binen te'elo' tumen Ku tu ye'esaj teen unaj in bin. Te Jerusaleno' j 
much'lajo'on jun páayil yéetel le máaxo'ob kaj óola'ano'ob bey u noj poolilo'ob 
le meyajo', ca tin tzolaj ti'ob le ma'alob péectzil quin tze'ectic ichil le máaxo'ob 
ma' judíobo'. Tin beetaj lela' tumen ma' in káat ca p'áatac u biilal le ba'ax dzo'oc 
in beetico' yéetel le ba'ax quin beetica'. 
3Ba'ale' mix in wéet xíimbal Tito, máax griegoe', beeta'ab u súutkupta'al. 
4Tu jaajile' dze'edzec máaco'ob ma' jaajil sucu'uno'obe', ta'acbe'enil ooquico'ob 
ichilo'one', u káato'ob ca súut kupta'ac. Lelo'oba' j ooco'ob bey j ch'úuco'obe', u 
ti'al u yilico'ob le jáalkabil yaan to'on iquil nupa'anilo'on yéetel Cristo Jesuso', 
u ti'al u sutico'ob palitzilo'on tu ca'a téen. 
5Ba'ale' ma' t cha'a u bisico'on mix jun súutuqui', tumen c káat ca p'áatac 
mantadz ti' te'ex le u jaajil le ma'alob péectzilo'. 
6Ba'ale' le máaxo'ob kaj óola'ano'ob bey u noj poolilo'ob le meyajo', ma' tu 
dzajo'ob teen mix jun p'éel túumben tzol xiquini'. Quex tumen tene' ma' tin 
wocsinbáa in wojéelt máax leti'ob, tumen Kue' ma' tu p'is óoltic mix máac 
yo'ocabil. 
7Ba'ale' tu kaj óoltajo'obe' ti' teen u kubentmaj Ku u meyajil u tze'ecta'al le 
ma'alob péectzilo' ti' le ma' judíobo', je'el bix u kubentmaj ti' Pedro u meyajil le 
ma'alob péectzila' ti' le judíobo'. 

8Tumen le Ku túuxt Pedro bey jun túul Apóstol ichil le judíobo' tu túuxtajen 
xan bey jun túul apóstol ichil le ma' judíobo'. 
9Le o'olale', Jacobo, Pedro yéetel Juane' máaxo'ob kaj óolta'ano'ob je'el bix u 
nuuctaquilo'ob le meyajo' tu kaj óoltajo'ob Ku dzaamil teen le meyaja', ca tu 
tich'ajo'ob u no'oj kabo'ob ti' teen yéetel ti' Bernabé. Tu beetajo'ob lela' u ti'al u 
ye'esico'obe' u nupmaj u yóolo'ob t éetel, bey xan utz yilico'ob ca xi'ico'on meyaj 
ichil le máaxo'ob ma' judíobo', ca'aliquil cu bino'ob leti'ob meyaj ichil le 
judíobo'. 
10Chéen tu káat óoltajo'ob ca ka'ajac to'on le óotzilo'obo', lela' tin beetaj xan 
yéetel tuláacal in wóol. 

Pabloe' cu keyic Pedro tu caajil Antioquía 

11Ba'ale' le ca j bin Pedro tu caajil Antioquíae', tin keyaj tu táan yich, tumen 
jach ma' utz ba'ax tu beetaji'. 
12Tumen táanile' cu janal ca'ach yéetel le ma' judíobo', ba'ale' le ca j kuch 
dze'edzec máaco'ob túuxta'abo'ob tumen Jacoboe' ca jo'op' u tzelicubáa, ca jáaw 
u janal tu yéetelo'ob, tumen sajac ti' le máaxo'ob cu ca'ansico'ob unaj u 
súutkupta'al máaco'. 
13Bey túuno' le u láak judíob dzo'oc u yocsaj óolo'obo' tu queto'ob Pedro ti' u 
ca'a p'éel ichil, tac Bernabé tu cha'aj u bisa'al pa'ate' tu yéetelo'ob ti' le ca'a p'éel 
ichila'. 
14Ba'ale' le ca tin wilaj ma' tu xíimbalo'ob ti' u jaajil le ma'alob péectzilo', tin 
wa'alaj ti' Pedro tu táan tuláacal u múuch'ul le ocsaj óolo'obo': Teech judióech, 
táan ca'ach a cuxtal je'el bix le ma' judíobo', ma' je'el bix le judíobo', ¿ba'ax teen 
túun a káat a beet u cuxtal le ma' judíob je'el bix le judíobo'? 

Le judíobo' je'el bix tulácale' toca'ano'ob tu yo'olal ocsaj óolal 

15To'one' judíon síijico'on, ma' j kebano'on je'el bix le ma' judíobo'. 
16Quex bey anilo', c ojel mix máac cu dza'abal ma'alobil tu táan Ku chéen tumen 
tu beetaj ba'ax cu ya'alic le a'almaj t'aano', ba'ale' tumen tu yocsa'al óolto'ob 
Jesucristo. Le o'olale', tac to'on dzo'oc c ocsaj óoltic Jesucristo, u ti'al ca 

dza'abaco'on ma'alobil tu táan Ku tu yo'olal le ocsaj óolala', ma' tu yo'olal dzo'oc 
c beetic le ba'ax cu ya'alic le a'almaj t'aano'. 
17Beora', wa to'on c káat antal ma'alobil tu táan Ku tu yo'olal Cristoe', cu yila'al 
tac to'on j kebano'one', ¿u káat u ya'al wa lela' Cristo cu beetico'on j kebano'on? 
¡Jun puli' ma' beyi'! 
18Tumen wa cu dzo'ocol in niquic wa ba'ax quin ca'a líiksique', bey túuno' cu 
yantal in si'ipil. 
19Tumen tene' dzo'oc in p'áatal bey quimenen tu táan le a'almaj t'aano', le 
a'almaj t'aano' tu beetaj in quíimil, tu yo'olal beyo' ca cuxlaquen u ti'al Ku. 
20Tene' dzo'oc in quíimil, sina'anen ti' cruz tu yéetel Cristo; le o'olale' ma' teen 
máax cuxa'ani', Cristo cuxa'an ti' teen. Le cuxtal quin bisic ti' le wíinclila', táan 
in bisic tu yo'olal in wocsaj óolal ti' u paal Ku, máax tu yaabiltajen ca tu 
kubjubáa ti' quíimil tin wo'olal. 
21Ma' in káat túun in cúulpachcunt u siibal utzil Kui'. Tumen wa jun túul máac 
cu dza'abal ma'alobil tu táan Ku tu yo'olal u dzo'ocbesic le a'almaj t'aano', mix 
ba'al túun u biilal quíimic Cristo. 

Gálatas 3 

1¡Galaciaile'ex, jach ma' na'ate'ex! ¿Máax sat a na'ate'ex u ti'al ma' a 
wu'uyique'ex u t'aan u ma'alob péectzilil le jaajo'? Ichil c tze'eque' tu táan a 
wiche'ex dzo'oc c tze'ectic Jesucristo sina'an ti' cruz. 
2A'ale'ex túun teen lela': ¿Ta kamaje'ex wa u quili'ich Pixan Ku tumen ta 
beetile'ex ba'ax cu ya'alic u ya'almaj t'aan Moisés, wa tumen ta wocsaj óoltile'ex 
ba'ax ta wu'uyaje'ex? 
3¿Bix u yúuchul u jach mina'antal a na'ate'ex? ¿Ca tucultique'ex wa a 
chúucbesique'ex yéetel a muuke'ex le ba'ax ta cáajsaje'ex yéetel Quili'ich 
Pixano? 
4¿Mix ba'al u biilal te'ex tuláacal ba'ax dzo'oc a mukyajtique'ex? ¡Quexi' ca 
yanac u biilal a ti'al te'ex! 

5Le quéen u dzáa Ku u Quili'ich Pixan ti' te'exe' wa le quéen u beet u 
chíiculalo'ob ichile'exe' ¿Ba'ax teen cu beetic? Ma' tu beetic tumen táan a 
beetique'ex ba'ax cu ya'alic le a'almaj t'aano', ba'ale' tumen ca wocsaj 
óoltique'ex ba'ax dzo'oc a wu'uyique'ex. 
6Abrahame' tu yocsaj óoltaj Ku, tu yo'olal u yocsaj óolale' Kue' tu kamaj je'el 
bix jun túul máac mina'an u si'ipile'. 
7Le o'olale', te'exe' unaj a wojéeltique'exe' máaxo'ob yaan ocsaj óolal ti'obe' 
leti'ob jach tu jaajil u ch'i'ilancabilo'ob Abraham. 
8Le quili'ich Dzíibo', tumen tu yilaj, ma'ili' úuchuque', tac ichil le ma' judíobe' 
Kue' yaan u dzáico'ob ma'alobil tu táane' le máaxo'ob yaan ocsaj óolal ti'obe', 
tu dzaj u yojéelt Abraham, ma'ali' úuchuque', le ma'alob péectzila': Tuláacal 
caajo'ob yaan u qui'iqui' t'anta'alo'ob ti' teech. 
9Bey túuno', le máaxo'ob cu yocsaj óolo'obo', leti'ob cu qui'iqui' t'anta'alo'ob jun 
múuch' yéetel Abraham máax ocsaj óolnaji. 
10Le máaxo'ob cu alab óoltico'ob u dzo'ocbesico'ob u ya'almaj t'aan Moisese' ti' 
yano'ob tu yáanal loolob t'aane'. Tumen le Quili'ich Dzíibo' cu ya'alic: Tuláacal 
le máaxo'ob ma' tu dzo'ocbesico'ob mantadz tuláacal ba'ax dzíiba'an ti' le 
a'almaj t'aano', ti' yano'ob tu yáanal loolob t'aane'. 
11cu yutzil na'ata'al túune' mix máac cu dza'abal ma'alobil tu táan Ku chéen 
tumen cu beetic le ba'ax cu ya'alic le a'almaj t'aano'; tumen le Quili'ich Dzíibo' 
cu ya'alic: Le máax dza'an ma'alobil tu táan Kue' bíin cuxlac tu yo'olal le ocsaj 
óolalo'. 
12U ya'almaj t'aan Moisese' mix ba'al yaan u yil yéetel le ocsaj óolalo' tumen cu 
ya'alic: Le máax cu dzo'ocbesic le ba'alo'oba', bíin cuxlac tu yo'olalo'ob. 
13Cristoe' tu toco'on ti' u loolob t'aanil le a'almaj t'aano', tumen leti'e' loolob 
t'anta'ab t o'olal, tumen le Quili'ich Dzíibo' cu ya'alic: loolob t'anta'an tuláacal 
máax cu si'inil ti' che'. 

14Lela' j úuche' u ti'al ca dza'abac yo'olal Cristo Jesuse' ti' le máaxo'ob ma' 
judíobo' le qui'iqui' t'aan tu ya'alaj Ku ti' Abrahamo' u ti'al ca c kam xan, tu 
yo'olal le ocsaj óolalo', le Quili'ich Pixan u ya'almaj Ku u dzáico'. 

Le a'almaj t'aano' yéetel le dzaabilt'aano' 

15Sucu'une'ex, quin dzáic ta táane'ex jun p'éel queet t'aan ch'a'an ti' u cuxtal 
máaco'ob: Le quéen u dzáa u t'aan jun túul máac u ti'al u beetic wa ba'axe' cu 
dzo'ocole' cu dzíibtic u kaaba'e', mix máac cu páajtal u mix ba'alcuntic wa u 
dzáic u láak ba'ali'. 
16Beora' túuna' Kue' tu dzaj u t'aano'ob ti' Abraham yéetel ti' u ch'i'ibal. Le 
Quili'ich Dzíibo' ma' tu ya'alic: Ch'i'ibalo'ob; u ti'al ca u dzáa na'atbil wa ya'ab 
máaco'ob, ba'ale' cu ya'alic: yéetel ti' a ch'i'ibal; Lela' u káat u ya'ale' chéen jun 
túulili', leti' le Cristo. 
17Ba'ax quin wa'alique' leti' lela'; Kue' tu beetaj jun p'éel nup t'aan yéetel 
Abraham ca tu jaajcuntaj. Le o'olale' u ya'almaj t'aan Moisés taal cuatrocientos 
treinta ja'abo'ob cu dzo'ocol u beeta'al le nup t'aano', ma' tu páajtal u 
mixba'alcuntic mix u p'atic mina'an u tojol u dzaa t'aan Ku. 
18Tumen wa le ba'ax cu dzáic Ku c kamic tu yo'olal u ya'almaj t'aan Moisese', 
ma' túun u dzaamaj u t'aanil u dzáiqui': ba'ale' u jaajile' leti' lela': Kue' tu ya'alaj 
u dzáic ti' Abraham tu yo'olal u dzaa t'aan. 
19Wa bey túuno', ¿ba'ax túun u biilal u ya'almaj t'aan Moisés? Dzaab cu dzo'ocol 
lela' u ti'al u ye'es le si'ipilo'obo'. Chéen unaj u yantal tac quéen talac le ch'i'ibal 
ti' máax beeta'ab le dzaa t'aano'. Le a'almaj t'aano' dzaab ojéeltbil tumen 
ángelo'ob tu yo'olal jun túul j bisaj t'aan. 
20Ba'ale' ma' kabéet u yantal jun túul j bisaj t'aani' wa chéen jun túul máax 
yaan; Kue' leti'e' jun túulili'. 

Ba'ax u biilal le a'almaj t'aano' 

21¿U káat ya'al lela' u ya'almaj t'aan Moisese' ti' yaan tu contra u dzaa t'ano'ob 
Kue'? Tu jaajile' ma'. Tumen wa ca dza'abac jun p'éel a'almaj t'aan cu dzáic 

cuxtale' cu páajtal túun u dza'abal máac ma'alobil tu táan Ku le quéen u beet 
máac le ba'ax cu ya'alic le a'almaj t'aano'. 
22Ba'ale' je'el bix cu ya'alic le Quili'ich Dzíibo' tuláacal kaxa'ano'ob tumen le 
kebano'. Lela' bey u yanil, u ti'al le beyo' le máaxo'ob cu yocsaj óolo'obo' ca 
páatac u kamico'ob tu yo'olal u yocsaj óolal Jesucristoe', le ba'ax u dzaa t'antmaj 
Kuo'. 
23Ma'ili' taalac le ocsaj óolalo', le a'almaj t'aano' u kaxmajo'on, táan u páajtal u 
dza'abal ojéeltbil le ocsaj óolalo'. 
24Bey túuno' le a'almaj t'aano' tu cananto'on, je'el bix u cananta'al paalale', u 
ti'al u ca'ansico'on tac quéen taalac Cristo, u ti'al beyo' le quéen c ocsaj óolte', 
ca páatac c dza'abal ma'alobil tu táan Ku. 
25Bejela'a' dzo'oc u kuchul le ocsaj óolalo', mina'ano'on yáanal u cananil le 
a'almaj t'aano'. 
26Tumen tu yo'olal le ocsaj óolalo' tuláacale'ex u paalale'ex Ku, tumen 
nupa'ane'ex ti' Cristo Jesús. 
27Tuláacale'ex máaxe'ex dzo'oc a nupcaba'ex yéetel Cristo tu yo'olal le ocja'o', a 
búuquintmaje'ex Cristo. 
28Beoraa' ma' táan u yila'a wa judío, wa ma' judío; wa palitzil, wa ma' palitzil; 
wa xiib, wa co'olel; tumen le ca j nu'upe'ex ti' Cristo Jesuse' tuláacale'ex jun 
p'éelili'ex. 
29Wa u ti'ale'ex Cristoe', u ch'i'ibale'ex Abraham, yaan túun a kamique'ex le 
ba'ax u ya'almaj Ku u dzáico'. 

Gálatas 4 

1Ba'ax in káat in wa'ale' leti' lela': Jun túul paal cun u kam u ayikalil u taatae' 
ca'aliquil chichane' mina'an u jela'anil ti' jun túul u palitzil le najo', quex tu 
jaajile' leti' u yuumil tuláacal. 
2Yaan máaxo'ob dza'an u ti'al canantic yéetel u ti'al ilic u ba'aluba'ob tac le kiin 
cun u ya'al u taatae'. 

3Bey túun cun yúuchul t éetel; ca'aliquil chaan palo'on ca'ache', co'ox a'alic 
beyo', palitzilo'on yáanal u ba'aluba'ob yóokolcaab. 
4Ba'ale' le ca j kuch u kiinile', Kue' tu túuxtaj u paal, máax síij ti' jun túul co'olel, 
síij xan yáanal le a'almaj t'aano'. 
5J taal beyo' u ti'al u jáalkabt le máaxo'on yano'on ca'ach yáanal le a'almaj 
t'aano' u ti'al ca ka'amaco'on tumen Ku bey u paalalo'obe'. 
6U ti'al u ye'esic túun Ku te'ex u paalale', tu túuxtaj u Quili'ich Pixan u paal ta 
pucsi'ikale'ex; le Quili'ich Pixan túuno' cu ka'am a'alic: ¡C Taata! 
7Bey túuno' teche' ma' palitzilechi' ba'ale' u paalech Ku. Tumen u paaleche', 
Kue' yaan u dzáic teech u ayikalil tu yo'olal Cristo. 
8Ca'ach ma'ali' a kaj óolte'ex Kue', palitzile'ex ti' le beetbil kuo'obo' quex tu 
jaajile' ma' kuo'obi'. 
9Ba'ale' beoraa' a kaj óole'ex Kue' wa a'albil mas ma'alobe', Ku u kaj óole'exe' 
¿Bix u yúuchul a suute'ex tu ca'a téen ti' le ma' muukil yéetel óotzil 
tuuculo'obo'? ¿Ba'ax teen a káate'ex ca palitzilta'aque'ex tu ca'a téen? 
10Te'exe' láili' ca kiinbesique'ex dze'edzec kiino'ob, meso'ob, yéetel ja'abo'ob. 
11Táan in tucultique' wa in meyaj ichile'exe' mix ba'al u biilal. 
12Sucu'une'ex, quin káat óoltic te'ex ca a sutaba'ex je'el bix tene', tumen tene' 
dzo'oc in sutiquinbáa je'el bix te'exe'. Tumen mix jun p'éel loob a beetmaje'ex 
teen. 
13Tumen je'el bix dzo'oc a wojéeltique'exe', le ca tin yáax tze'ectaj te'ex le 
péectzilo' tin beetaj tu yo'olal jun p'éel koja'anil quin mukyajtic ca'achi'. 
14Le koja'anil yanji teno' jun p'éel túuntaj óolal in ti'alte, ba'ale' te'exe' ma' ta 
p'ectene'exi'. Ma' beyi', ba'ale' ta kamajene'ex bey jun túul u ángel Kue', je'el bix 
ta kamile'ex Cristo Jesuse'. 

15¿Ba'ax úuch yéetel le qui'imac óolal anji te'exo'? cu páajtal in wa'alic ta 
wo'olale'exe', wa ca páatac ca'ache', tac je'el a jóokesique'ex a wiche'ex u ti'al a 
dza'ex tene'. 
16Beoraa' ¿dzo'oc wa in sutiquinbáa a enemigoex chéen tumen dzo'oc in wa'alic 
te'ex u jaajil? 
17Le máaco'obo' jach u dzaamo'ob u yóolo'ob ti' te'ex, ba'ale' ma' yéetel utzil 
tuuculi'. Ba'ax u káato'obe' u tzelique'ex ti' to'on, u ti'al ca a dzáa a wóole'ex 
ti'ob. 
18Tu jaajile', ma'alob ca u dzáa u yóol máac ti' u láako'ob, ba'ale', ca beeta'ac 
yéetel ma'alob tuucul, yéetel ca beeta'ac mantadz, ma' chéen le quéen 
yanaquen ichile'exi'. 
19In paalale'ex, tu ca'a téen táan in mukyajtic ki'inamilo'ob ta wo'olale'ex, je'el 
bix jun túul maamatzil yaan u ki'inamilo'ob síijsaj ti'e'. Ma' túun xu'ulul in 
cuxtal tac quéen yanac Cristo ta cuxtale'ex. 
20¡Buca'aj ma'alobil wa ti' yanen ta wéetele'ex bejela'e' u ti'al ca páatac in 
t'anique'ex jela'an, tumen ma' in wojel ba'ax je'el in tucultic ta wo'olale'exi'! 

U queett'aanil Agar yéetel Sara 

21Te'ex a káate'ex antal yáanal u ya'almaj t'aan Moisese', a'ale'ex teen lela': ¿Ma' 
a wu'uymaje'ex ba'ax cu ya'alic le a'almaj t'aano'? 
22Cu ya'alique' Abrahame' yanji ca'a túul u paalal: jun túule' yéetel x palitzil, u 
láake' yéetel u yatan máax ma' x palitzili'. 
23U paal le x palitzilo' síiji je'el bix u síijil tuláacal paale', ba'ale' u paal le ma' x 
palitzilo' síiji u ti'al ca dzo'ocpajac ba'ax u ya'almaj Ku. 
24Lela' bey jun p'éel queet t'aane'. Le ca'a túul co'olelo'obo' beyo'ob le ca'a p'éel 
nup t'aano'obo'. Jun p'éel ti' le nup t'aana' leti' le beeta'ab tu pu'uquil Sinaio', 
lela' cu que'etel yéetel Agar; le máaxo'ob yano'ob yáanal le nup t'aana' cu 
síijilo'ob u ti'al ca palitzilta'aco'ob. 

25Tumen Agare' cu que'etel yéetel u pu'uquil Sinaí tu lu'umil Arabia, lela' leti' 
le Jerusalén yaan beoraa', tumen le caaja' ti' yaan yáanal u palitzilil jun múuch' 
yéetel u paalal. 
26Ba'ale' le ca'anil Jerusaleno' ma' palitzili', to'on túune' u paalalo'on leti'. 
27Tumen le Quili'ich Dzíibo' cu ya'alic: Qui'imacchajac a wóol, co'olel ma' teech 
a síijsaj, teech mina'an a paalalo'ob; awatnen yéetel qui'imac óolal teech ma' a 
mukyajtmaj u ki'inami'ilo'ob síisaji'. Tumen mas ya'ab u paalal cu yantal le 
co'olel xu'ump'atta'ano' ti' le yaan u yíicháamo'. 
28Sucu'une'ex to'one' beyo'on Isaaque'; to'on le paalalo'ob tu dzaa t'antaj Kuo'. 
29Ba'ale' bey je'el bix ti' le kiino'obo' le paal síij je'el bix u síijil tuláacal paale' 
tu ch'a'apachtaj le paal síij tu yo'olal u páajtalil Quili'ich Pixane', bey xan cu 
yúuchul bejela'e'. 
30Ba'ale', ¿ba'ax cu ya'alic le Quili'ich Dzíibo'? Cu ya'alic: Tojolch'int le x palitzil 
yéetel u paalo', tumen u paal le x palitzilo' ma' tu páajtal u kamic u ayikalil le 
taatao' jun múuch' yéetel u paal le co'olel ma' palitzililo'. 
31Bey túuno' sucu'une'ex, ma' u paalalo'ob le x palitzilo' ba'ale' u paalalo'ob le 
co'olel x ma' palitzilo'. 

Gálatas 5 

P'áatene'ex ti' le jáalkabilo' 

1Cristo tu jáalkabto'on u ti'al ca jáalkabta'aco'on. P'áate'ene'ex túun, ti' le 
jáalkabilo', ma' a suute'ex antal yáanal palitzilil. 
2U'uyene'ex. Teen Pabloe', quin wa'alic te'ex, wa ca súutkupta'ale'exe' Cristoe' 
mix ba'al u biilal te'ex. 
3In káat in wa'al tu ca'a téen ti' je'el máaxac cu súutkupta'ale' unaj u beetic 
tuláacal ba'ax cu ya'alic u ya'almaj t'aan Moisés. 
4Te'ex ca tucultique'ex ma'alob a wanile'ex tu táan Ku tu yo'olal a 
dzo'ocbesique'ex ba'ax cu ya'alic le a'almaj t'aano', dzo'oc a jun 
páaycunticaba'ex ti' Cristo; dzo'oc a dzicaba'ex jun tzéelil ti' u siibal utzil Ku. 



2736 

 

Biblia Maya 
© 1992, Sociedades Bíblicas Unidas. 

 

 
 

 

5Tumen to'one' yaan to'on u alab óolalil c dzaabal ma'alob tu táan Ku tu yo'olal 
Quili'ich Pixan yéetel tu yo'olal le ocsaj óolalo'. 
6Wa nupa'ano'on ti' Cristo Jesuse', mix ba'al u biilal wa súutkupta'ano'on wa 
ma'. Ba'ax yaan u biilale' leti' le ocsaj óolal cu meyaj tu yo'olal le yaacunajo'. 
7Te'exe' ma'alob a wanile'ex ca'achi. ¿Máax túun tu beetaj u jáawal a 
wu'uyique'ex u t'aan le jaajilo'? 
8Le Ku máax t'anique'exo' ma' leti' tu beetaji'. 
9Ma' u tu'ubul te'exe' jun p'íit levadurae' cu beetic u pajtal tuláacal le sacano'. 
10Tene' yaan in alab óolal ti' Yuumtzile' te'exe' ma' bíin jelpajac a tuucule'exi', 
ba'ale' Kue' yaan u xot kintic máax péecsic a wóole'exo', je'el máaxaque'. 
11Ba'ax quin wa'alic tin wo'olale', sucu'une'ex, wa teen láili' táan in ca'ansic le 
súutkuptajo', bejela'a' le judíob ma' táan u ch'a'apachtiqueno'obe', tumen beyo' 
u ma'alob péectzilil u cruz Cristoe' ma' táan u lúubul kaasil tu xiquino'obi'. 
12Ba'ale' tu yo'olal le máaxo'ob cu máano'ob u péecso'ob a wóole'ex iquil u 
ca'ansico'ob le súutkuptajo' ¡quexi' ca u xotuba'ob tuláacal jun puli'e'! 
13Tumen te'exe', sucu'une'ex, t'ana'ane'ex u ti'al jáalkabil. Chéen ma' a 
ch'a'ique'ex le jáalkabila' bey je'el bix jun p'éel u ba'ax o'olalil a beetique'ex 
kaakas dzíibolalo'obe'; meyajtaba'ex ta baatzile'ex yéetel yaacunaj. 
14Tumen tuláacal le a'almaj t'aano' cu dzo'ocpajal yéetel le t'aana': Yaabilt a 
láak je'el bix a yaabilticabáa teche'. 

Le kaakas dzíibolalo'obo' yéetel le cuxtal tu yo'olal le Quili'ich Pixano' 

15Canantaba'ex, tumen wa ca chi'icaba'ex yéetel ca jaanticaba'exe', bíin a 
xu'ulsa'aba'ex ta baatzile'ex. 
16Ba'ax quin wa'alic te'exe' leti' lela': Cuxlene'ex je'el bix cu ya'alic le Quili'ich 
Pixano', beyo' ma' bíin a beete'ex le kaakas dzíibolalo'ob yaan ti' te'exo'. 

17Tumen le kaakas dzíibolalo'obo' ti' yano'ob tu contra le Quili'ich Pixano' 
yéetel le Quili'ich Pixano' ti' yaan tu contra le kaakas dzíibolalo'obo'. Tumen cu 
ba'atelo'ob tu baatzilo'obe' ma' tu páajtal a beetique'ex le ba'alo'ob a káate'exe'. 
18Ba'ale' wa Quili'ich Pixan máax nu'uctic a beele'exe' mina'ane'ex túun tu 
yáanal le a'almaj t'aano'. 
19Ma' talam u yila'al máacalmáac le ba'alo'ob cu beetico'ob le máaxo'ob cu 
bino'ob tu paach le kaakas dzíibolalo'obo'. 
20táan Cu meyajtico'ob beetbil kuo'ob yéetel cu beetico'ob pulya'ajilo'ob. Cu 
ch'a'ap'ectajo'ob, cu ba'atelo'ob yéetel cu kaakas tuuculo'ob. Séeba'an u 
p'u'ujulo'ob, cu beetico'ob tuláacal ba'al chéen u ti'al u yutzilo'ob, cu beetico'ob 
jatzlantáanbailo'ob bey xan u jejeláas u múuch'ul máaco'ob. 
21Yaan loolob dzíibolal ti'ob, j quíimsaj wíinico'ob, j cáaltalo'ob yéetel jach 
joloko'ob, yéetel cu beetico'ob u láak ba'alo'ob chica'an ti' lelo'oba'. Quin ca 
a'alic te'exe' je'el bix dzo'oc in wa'alic te'exo', le máaxo'ob cu beetico'ob le 
ba'alo'oba' ma' tu táacpajalo'ob tu ajawil Ku. 
22Ba'ale' Quili'ich Pixane' cu dzáic yaacunaj, Qui'imac óolal, jéedzel óolal, 
chuca'an óolal, ma'alob bisajbáil, utzil pucsi'ikal, ocsaj óolal, 
23cabal óolal yéetel mu'ukan óolal. Mina'an mix jun p'éel a'almaj t'aan ca u mix 
ba'alcunt ba'alo'ob je'el bix le lo'oba'. 
24Le máaxo'ob u ti'alo'ob Cristo' dzo'oc u quíimsico'ob ti' u cruz u lu'umcabil 
wíiniquilo'ob pa'ate' yéetel ba'ax tu t'aano'ob bey xan u dzíibolalo'ob. 
25Wa cuxa'ano'on tu yo'olal Quili'ich Pixane', unaj c xíimbal tu yo'olal Quili'ich 
Pixan. 
26Ma' unaj u ca'analtal c ichi', u ti'al c caxantic ba'atel t baatzili', mix unaj u 
yantal loolob dzíibolalo'ob ichilo'oni'. 

Gálatas 6 

Áantabaex ta baatzile'ex 

1Sucu'une'ex wa ca wilique'ex yaan máax luba'an ti' kebane', te'ex mu'uka'ane'ex 
ti' a pixane'exe' unaj a wáantique'ex u ti'al ca líikic. Ba'ale' unaj a beetique'ex 
yéetel cabal óolal, yéetel cada jun túule' unaj u jach cananticubáa bic túunta'ac 
u yóol xan. 
2Áantaba'ex ta baatzile'ex u ti'al a bisique'ex a cuuche'ex, dzo'ocbese'ex beyo' u 
ya'almaj t'aan Cristo. 
3Tumen wa máax táan u tuculticubáa wa ba'axe' ba'ale' mix ba'ale', táan u 
tusicubáa tu juunal. 
4Cada jun túule' unaj u yilic wa ma'alob ba'ax cu beetic. Wa cu qui'imactal u 
yóol tu yo'olale', lela' chéen u ti'al leti' ma' u ti'al u láak máaqui'. 
5Tumen cada jun túule' yaan u bisic u cuuch. 
6Le máax cu kamic ma'alob ca'ansajo'ob ti' le ma'alob péectzilo' unaj u yáantic 
le máax ca'ansico' yéetel tuláacal le jejeláas ba'alo'ob yaan ti'o'. 
7Ma' a tusicaba'ex: Kue' ma' tu páajtal u p'a'asta'al. Le ba'ax cu pakic máaque' 
le xan bíin u joche. 
8Wa yaan máax cu pakic ba'ax utz tu t'aan ti' u lu'umcabil wíinclile' bíin u joch 
quíimil. Ba'ale' wa cu pakic ba'ax utz tu táan Quili'ich Pixane', ti' le Quili'ich 
Pixano' bíin u joch cuxtal mina'an u xuul. 
9Bey túuno', ma' unaj c ca'anal c beet utzi', tumen wa ma' tu lúubul c óole' tu 
kiinil bíin joochnaco'on. 
10Le o'olale', je'el ba'alac kiin cu páajtale' unaj c beetic utz ti' tuláacal, yáax 
táanile' ti' le sucu'uno'ob ti' le ocsaj óolalo'. 

U dzooc ka'asaj iiko'ob yéetel tziiquilt'aano'ob 

11Il a wile'ex yéetel buca'aj nucuch letraob táan in dzíib te'ex beora' yéetel in 
kab. 
12Le máaxo'ob u káato'ob ca súut kupta'aque'exe' cu beetico'ob chéen u ti'al ca 
p'áataco'ob utzil tu táan máaco'ob yéetel u ti'al ma' u ch'a'apachta'alo'ob tu 
yo'olal u cruz Cristo. 

13Tumen mix le máaxo'ob cu súutkupta'alo'obo' cu beetico'ob tuláacal le ba'ax 
cu ya'alic le a'almaj t'aano'. Ba'ale' u káato'ob ca súut kupta'aque'exe' u ti'al ca 
páatac u ca'analtal u yicho'ob tu yo'olal a wíinclile'ex. 
14Ba'ale' in ti'al tene', ma' in káat in nojbe'encunsinbáa ti' mix ba'ali' wa ma' 
chéen ti' u cruz Yuumtzil Jesucristo. Tumen tu yo'olal u cruz Cristoe' le 
yóokolcaaba' quimen in ti'alte, teen xane' quimenen u ti'al yóokolcaab. 
15Tumen wa nupa'ano'on yéetel Cristo Jesuse' mix ba'al u biilal wa 
súutkupta'ano'on wa ma'; ba'ax yaan u biilale' ca túumbencunsa'ac c cuxtal. 
16Ca u kamo'ob túun jéedzel óolal, yéetel ch'a'aj óotzilil tuláacal le máaxo'ob 
cuxa'ano'ob je'el bix le ca'ansaja' yéetel tuláacal le máaxo'ob jach u caajalo'ob 
Kuo'. 
17Beoraa' tac tuláacal kiino'obe' mix máac in káat ca u dzáa teen yaayaj 
óolalo'ob; tumen le chíiculalo'ob yaan tin wíinclilo' cu ye'esico'obe' tene' jun 
túulen u palitzil Cristo Jesús. 
18Sucu'une'ex, u siibal utzil c Yuumtzil Jesucristoe' yanac ti' a pixane'ex. Amén. 

Efesios 

Efesios 1 

Pabloe' cu dzíib ti' u iglesiail Éfeso 

1Teen Pabloe', u apóstol Jesucristo, tumen bey tu yóoltil Kue', ti' le máaxo'ob u 
ti'alo'ob Kuo' yéetel tu yocsaj óoltico'ob Cristo Jesús, máaxo'ob yano'ob tu caajil 
Éfeso. 
2Kame'ex u siibal utzil yéetel u jéedzel óolal Ku c Taata yéetel Yuumtzil 
Jesucristo. 

Ca'anil qui'iqui' t'aano'ob cu taalo'ob tu yo'olal Cristo 

3Co'ox qui'iqui' t'antic Ku yéetel u taata c Yuumtzil Jesucristo, tumen tu yo'olal 
nupa'ano'on ti' Cristoe' leti'e' dzo'oc u qui'iqui' t'antico'on yéetel tuláacal u 
jejeláasil pixanbe'en qui'iqui' t'aano'ob ti' ca'anil cúuchilo'ob. 
4Kue' tu yéeyajo'on ti' Cristo ma'ili' beeta'ac u yóokolcaabe', u ti'al ca yanaco'on 
tu táan yéetel kub óolal bey xan yéetel x ma' si'ipilil. 
5Tu yo'olal u yaacunaje' tu dzajo'on u ti'al lela', ma'ili' yanaco'one', u ti'al ca 
ka'amaco'on je'el bix u paalalo'obe' tu yo'olal Jesucristo je'el bix tu yóoltaj u 
beete'. 
6Le o'olale' mantadz táan c qui'iqui' t'antic Ku tu yo'olal u nojbe'en utzil, yéetel 
le u yutzila' tu qui'iqui' t'antajo'on le ca j nu'upo'on yéetel u yaabilaj u paale'. 
7Tu yo'olal u nojoch siibal utzile', Kue' dzo'oc u toquico'on tu yo'olal u ki'ikel u 
paal, iquil tu sa'atsajil c kebano'ob. 
8Kue' jach ya'ab u siibal utzil tu ye'esaj to'on, tumen tu dzaj to'on tuláacal kaj 
óolalil yéetel na'atil, 
9Yéetel dzo'oc u beetic c kaj óoltic u ta'acbil dzíibolala', u káat u ya'ale', le ba'ax 
u tucultmaj u dzo'ocbesic leti'o'. 
10Ti' le ba'ax tuculta'an cun úuchula', yéetel yaan u yúuchul le quéen kuchuc u 
kiinile', Kue' yaan u nupic yáanal u páajtalil Cristoe' tuláacal ba'al, le yano'ob 
ca'ano' bey xan le yano'ob lu'umo'. 

11Tu yo'olal nupa'anilo'on ti' Cristoe' Kue' tu yéeyajo'on ma'ili' yanaco'one' u ti'al 
c kamic le jaatz c ti'alintico' ti' le ba'ax cun u dzáa leti'o'; tuláacal lela' ma'alob 
yanil yéetel ba'ax u tucultmaj Ku, máax cu beetic tuláacal ba'ax je'el bix cu 
tucultic ma'alobe'. 
12Tu beetaj beyo', u ti'al ca cuxlaco'on to'on máaxo'on yáax ocsaj óolt Cristo, 
nu'upe'ex ti' leti'o' u ti'al ca qui'iqui' t'anta'ac Ku tu yo'olal u nojbe'enil. 
13Bey xan te'ex, le ca ta wu'uye'ex ma'alob u péectzilil le jaajilo', yéetel ca ta 
wocsaj óolte'ex Cristoe', j nu'upe'ex ti' leti' bey xan sellarta'abe'ex yéetel le 
quili'ich Pixan u ya'almaj u dzáico'. 
14Le Quili'ich Pixano' u chíiculal yaan c kamic le ayikalil bíin u dzáa to'on Kuo' 
le quéen chúucpajac u toquic le máaxo'ob u ti'alo', u ti'al ca qui'iqui' t'anta'ac 
leti' tu yo'olal u nojbe'enil. 

Pabloe' cu káatic ti' Ku ca u dzáa u na'at le ocsaj óolo'obo' 

15Le o'olal tene', le ca tin wojéeltaj le ocsaj óolal yaan te'ex ti' Yuumtzil Jesuso', 
yéetel le yaacunaj yaan te'ex u ti'al tuláacal le máaxo'ob u ti'alo'ob Kuo', 
16ma' tu jáawal in dzáic nib óolal ta wo'olale'ex le quéen in ka'ajse'ex ichil in 
payalchi'ob. 
17Quin káatic ti' u Ku c Yuumtzil Jesucristo, ti' le nojbe'en taatao', ca u dzáa 
te'ex u pixanil na'at yéetel chíicbesajil u ti'al ca a kaj óolte'ex mas ma'alob. 
18Quin káatic ca sáasilcunta'ac a tuucule'ex tumen Ku, u ti'al ca a wojéelte'ex u 
ti'al máacalmáac alab óolalil tu t'anajile'exo', bey xan buca'aj u nojbe'enil yéetel 
u ayikalil le siibal cu dzáic Ku ti' le máaxo'ob u ti'alo'obo', 
19yéetel buca'aj u nojochil yéetel kina'amil u p'iisil u páajtalil, le cu meyaj ti' 
to'on le máaxo'ob dzo'oc c ocsaj óoltico'. Le páajtalila' leti' le tu ye'esaj Ku yéetel 
nojoch muuk 
20le ca tu ca'a púut cuxquintaj Cristo ti' le quíimilo', ca tu beetaj u cutal tu x 
no'oj kab j ca'ano'. 

21Ca tu dzaj tu yóokol páajtalilo'ob, jalachilo'ob, muukilo'ob yéetel 
yuumtzililo'ob yano'ob te j ca'ano', yéetel yóokol tuláacal kaaba' cu páajtal u 
ya'ala'al ma' chéen ti' le kiino'oba' ba'ale' tac ti' le kiino'ob bíin taalaco'. 
22Tu dzaj tuláacal ba'al yáanal u yooc Cristo, yéetel Cristoe' j dzaab ti' le 
iglesiao' je'el bix u pool tuláacal ba'ale'. 
23Tumen le iglesiao' u wíinclil Cristo, leti' u túulisil Cristo. Cristo xane' cu láaj 
chupic tuláacal ba'al. 

Efesios 2 

Toca'ano'on tu yo'olal u yaacunaj Ku 

1Kue' tu dzaj u cuxtal ti' te'ex jun múuch' yéetel Cristo, quex quimene'ex ca'ach 
tu yo'olal le kasa'anilo'obo' yéetel le kebano'obo', 
2ichil tu'ux cuxa'ane'ex ca'acho', iquil a beetique'ex le ba'ax cu beetic le 
yóokolcaaba' yéetel a dzo'ocbesique'ex u yóolal kaasil ba'al máax cu meyaj ti' 
le máaxo'ob ma' tu yu'ubico'ob u t'aan Kuo'. 
3Tuláacalo'on bey cuxlico'on ca'ach ti' le kiino'ob dzo'oc u máano'obo', táan c 
bin ca'ach tu paach c dzíibolalo'ob yéetel táan c dzo'ocbesic ba'ax u káat c bakel 
yéetel c tuucul. Le o'olal c najmatic ca'ach u yaayaj jaadz Ku je'el bix u 
láako'obo'. 
4Ba'ale' Kue' jach nojoch u ch'a'a óotzilil, yéetel tu jach yaabilto'one' 
5ca tu dzaj to'on cuxtal jun múuch' yéetel Cristo, quex láili' quimeno'on ca'ach 
yéetel c kebano'obe'. Bey túuno', tu yo'olal u siibal utzil Kue' te'exe' toca'ane'ex. 
6Kue' tu ca'a púut cuxquinto'on xan jun múuch' yéetel Cristo Jesús ca tu beetaj 
c cutal tu yéetel ti' ca'anil cúuchilo'ob. 
7Tu beeta'al lela' u ti'al u ye'esic ti' le kiino'ob bíin taalaco' u sen ya'abil u 
ayikalil u siibal utzil yéetel u yutzil c ti'al to'on ti' Cristo Jesús. 
8Tumen tu yo'olal u siibal Kue' te'exe' dzo'oc a to'ocole'ex, tu yo'olal le ocsaj 
óolalo'. Lela' ma' jun p'éel ba'al ta beetaje'ex te'exi', ba'ale' jun p'éel ba'al j dza'ab 
ti' te'ex tumen Ku. 

9Ma' tu yo'olal wa ba'ax ca u beet máaqui', beyo' mix máac cu páajtal u 
ca'analtal u yich. 
10Tumen Ku máax beeto'on; tu beetajo'on ti' Cristo Jesús u ti'al ca c beet ma'alob 
meyajo'ob, je'el bix u yáax nu'uctmaj leti'o' u ti'al ca c dzo'ocbese. 

Le jéedzel óolal yaan ti' to'on tu yo'olal Cristoo' 

11Bey túuno', ka'ajac te'ex bixe'ex ca'achi. Ma' ti' u caajal le judíob a taale'exo'; 
le o'olal le judíob máaxo'ob cu súut kuptico'ob máac tu wíinclilo' yéetel cu 
ya'alicuba'ob máaxo'ob súutkupta'ano'obo', cu ya'alico'obe' te'ex le máaxo'ob 
ma' súutkupta'ano'obo'. 
12Ti' le kiino'obo' te'exe' mina'ane'ex ca'ach ti' Cristo, jun páaycunta'ane'ex ti' u 
caajil Israel, yéetel ma' a kaj óole'ex le nup t'aano'obo' mix u dzaa t'aan Ku. 
Cuxa'ane'ex ca'ach tu yóokol le lu'uma' x ma' alab óolalil yéetel x ma' Kuil. 
13Ba'ale' bejela'e', tumen nupa'ane'ex ti' Cristo Jesuse', te'ex náach yane'ex 
ca'ache' dzo'oc a náadzale'ex tu yo'olal quíimic Cristo. 
14Cristoe' leti' c jéedzel. Leti' tu nupaj le judíob yéetel ma' judíobo' ti' jun p'éelili' 
caaj, tumen tu nicaj le pak jatzico'ob ca'acho'. 
15Ti' u wíinclile' tu xu'ulsaj le a'almaj t'aano'ob cu ya'alico'ob chéen tusbelo'ob 
yéetel tzolbe'en t'aano'ob, ca tu beetaj yéetel le ca'a p'éel caajo' jun p'éelili' 
túumben caaj nupa'an ti' leti'. Bey tu beetilac le jéedzelo'. 
16Beya' Cristoe' tu yo'olal quíimic ti' cruze' tu xu'ulsaj le ba'atelo'ob yaan ca'ach 
ichil le ca'a p'éel caajo' ca tu dzajo'ob ich jéedzel tu táan Ku, táan u beetic beyo' 
jun p'éelili' wíinclil tu yéetelo'ob. 
17Cristoe' j taale' ca tu tze'ectaj u ma'alob péectzilil jéedzel ti' tuláacal, ti' te'ex 
máaxe'ex náach yanile'ex ca'acho' bey xan ti' le judíob máaxo'ob naadz 
yanilo'obo'. 
18Tumen tu yo'olal Cristoe' tuláacal, quex judion wa ma'e', c nadzicbáa ti' le 
taatao' tu jun túulili' Quili'ich Pixan. 

19Tu yo'olal lela' te'exe' ma' táanxel lu'umile'exi' ti' jun p'éel lu'um ma' a 
ti'ale'exi', ba'ale' éet caajile'ex yéetel tuláacal le máaxo'ob u ti'alo'ob Kuo'. 
20Te'exe' beye'ex jun p'éel pakil naje'; dza'ane'ex tu yóokol le chuun pak dzaab 
tumen le apóstolo'ob yéetel le aj bóobato'obo', yéetel Jesucristoe' leti' u noj 
tuunichil le chuun pako'. 
21Tu yóokol máax tuláacal le najo' beeta'an jach ma'alob, yéetel táan u líikil tac 
quéen kuchuc béeytal jun p'éel templo kuba'an yéetel nupa'an ti' Yuumtzile'. 
22Bey xan te'ex nupa'ane'ex ti' Cristo, táan xan a nu'upule'ex yéetel le u 
láako'obo' u ti'al ca ku'ubuque'ex béeytal jun p'éel naj tu'ux caja'an Ku tu yo'olal 
Quili'ich Pixane'. 

Efesios 3 

Ti' Pablo kubenta'an le ma'alob péectzil u ti'al le máaxo'ob ma' judíobo' 

1Tu yo'olal lela' teen, Pablo, máax kala'anen tu yo'olal Cristo Jesús u ti'al a 
wutzile'ex, te'ex ma' judioxi', quin payalchi'. 
2Tumen unaj dzo'oc a wojéeltique'exe' Kue', tu yo'olal u siibal utzile', tu 
kubentaj teen le meyaja' u ti'al a wutzile'ex. 
3Kue' tu ye'esaj u ta'acbil tuuculo'ob ca tu beetaj in wojéeltic, je'el bix dzo'oc in 
cóom dzíibtic te'exe'. 
4Le quéen a xoque'exe', cu páajtal a wilique'exe' in kaj óol u ta'acbil ba'alo'ob 
Cristo, 
5ta'acbil ba'alo'ob ma' dzaab ojéeltbil ti' mix máac ti' u láak kiino'obi', ba'ale' ti' 
le kiino'oba' Kue' dzo'oc u ye'esic ti' u quili'ich apóstolo'ob yéetel u profeta'ob 
tu yéetel u Quili'ich Pixan. 
6Le ta'acbil ba'alo' leti' lela': Tu yo'olal u ma'alob péectzilil le tocsajilo' le ayikalil 
cun u kam le máaxo'ob ma' judíobo' queet yéetel cun u kam le judíobo', yéetel 
táacpaja'ano'ob ti' jun p'éelili' wíinclilo', yéetel yaan ba'al u yilo'ob ti' le ba'ax 
tu ya'alaj Ku tu yo'olal Cristo Jesuso'. 

7Tu yo'olal siibal utzile' j dza'aben u ti'al in meyajt le ma'alob péectzila', tu 
yo'olal u páajtalil Ku. 
8Tene' asab chichanen ti' u asab chichanil ti' tuláacal le máaxo'ob u ti'alo'ob 
Kuo'; ba'ale' leti'e' dzo'oc u dzáic teen u qui'imac óolalil in tze'ectic ti' le 
máaxo'ob ma' judíobo' u ma'alob péeczilil u mina'anil u p'is ayikalil Cristo. 
9Yéetel tu kubentaj teen ca in beet u yilic tuláacale' bix u dzo'ocpajal u ta'acbil 
tuucul Ku. Junab Ku, máax beet tuláacal ba'ale', tu ta'acaj le tuucula' ti' le 
úuchben kiino'obo'. 
10J úuch beyo', u ti'al ca dza'abac ojéeltbil bejela'e' ti' tuláacal u páajtalilo'ob 
yéetel u jalachilo'ob ca'an, tu yo'olal le iglesiao', u jejeláas u na'at Ku. 
11Kue' tu beetaj lela' queet yéetel le tuucul mina'an u xuul tu dzo'ocbesaj ti' 
Yuumtzil Jesucristoo'. 
12Ti' Cristoe' jáalkabo'ob u ti'al c nadzicbáa ti' Yuum Ku yéetel le alab óolal 
yaan to'on ti' leti'o'. 
13Tu yo'olal lela', quin káaj óoltic ti' te'exe' ma' u lúubul a wóolale'ex, tumen 
lela' tu jaajile' jun p'éel nojbe'enil a ti'al te'ex. 

U yaacunaj Cristo 

14Tu yo'olal lela', quin xoltal tu táan u taata c Yuumtzil Jesucristo, 
15ti' máax cu kamic u kaaba' tuláacal láaktzilo'ob te j ca'ano' bey xan ti' le 
lu'uma'. 
16Quin káat óoltic ti' le taatao' je'el bix u nojbe'enil ayikalile' ca u chupe'ex 
yéetel páajtalil bey xan yéetel muuk tu yo'olal u Quili'ich Pixan, 
17ca cajlac Cristo ta pucsi'ikale'ex tu yo'olal ocsaj óolal u ti'al ca jéedzque'ex ti' 
yaacunaj yéetel ca taamchajac a mootze'ex, 
18u ti'al beyo' ca páatac a na'atique'ex ma'alob yéetel tuláacal le j ocsaj óolo'obo' 
buca'aj cóochil, buca'aj chowaquil, buca'aj taamil yéetel buca'aj ca'anlil u 
yaacunaj Cristo. 

19Quin káatic túun ca a kaj óolte'ex le yaacunajo', ba'ax mas nojoch ti' tuláacal 
ba'ax cu páajtal u kaj óolta'al, u ti'al beyo' ca chu'upuque'ex ma'alob yéetel Ku. 
20Beoraa' nojbe'enil ti' Ku, máax yaan páajtalil ti' u ti'al u beetic u mas ya'abil 
ti' le ba'ax c káatico' wa c tucultico' tu yo'olal u páajtalil cu meyaj ti' to'on. 
21¡Nojbe'enil u ti'al Ku ti' le iglesiao' yéetel ti' Cristo Jesús, tu yo'olal tuláacal 
kiino'ob mina'an u xuul! Amén. 

Efesios 4 

Nupa'ano'on tu yo'olal Quili'ich Pixan 

1Le o'olale' tene', máaxen kala'anen tu yo'olal Yuumtzile', quin káat óoltic te'ex 
ca xíimbalnaque'ex ma'alob je'el bix unaj u beetic le máaxo'ob t'ana'ano'ob 
tumen Kuo', je'el bix j t'a'ane'ex te'exo'. 
2Cabalchajac a wóole'ex yéetel e'ese'ex suuc óolal; yanac te'ex chuca'an óolal; 
áantaba'ex xan ta baatzile'ex yéetel yaacunaj. 
3Il a wile'ex a p'áatale'ex nupa'ane'ex mantadz yéetel u yáantaj Quili'ich Pixan, 
tu yo'olal le jéedzel óolal nupique'exo'. 
4Yaan jun p'éelili' wíinclil, yéetel jun túulili' Quili'ich Pixan, bey je'el bix 
t'ana'ane'ex tumen Ku u ti'al jun p'éelili' alab óolal. 
5Yaan jun túulili' Yuumtzil, jun p'éelili' ocsaj óolal, jun p'éelili' ocja'; 
6jun túulili' Ku u taata tuláacal. Leti'e' ti' yaan tu yóokol tuláacale', cu meyaj tu 
yo'olal tuláacal, yéetel ti' yaan ti' tuláacale'. 
7Ba'ale' ti' jujun túule' dza'an to'on jun p'éel páajtalil, queet yéetel u p'iisil le 
siibal tu dzaj to'on Cristo'. 
8Le o'olal cu ya'alic le Quili'ich Dzíibo': J na'ac ca'an, ca tu bisaj tu yéetele' le 
máaxo'ob kala'ano'obo', ca tu dzaj siibalo'ob ti' máaco'ob. 
9¿Ba'ax túun u káat u ya'al le t'aan cu ya'alic: j na'aco'? U káat u ya'ale' táanil 
éem ti' u mas taamil lu'um. 

10Le máax j éemo', leti' xan le máax j na'ac tu mas ca'anlil le ca'ano'obo', u ti'al 
u chupic tuláacal ba'al. 
11Ca tu dzaj páajtalilo'ob ti' jujun túul, ti' dze'edzeque' tu dzaj ca u beet u 
apóstolilo'ob, ti' u láako'obe' ca u beet u profetailo'ob, ti' u láako'obe' ca u 
tze'ecto'ob le ma'alob péectzilo', ti' u láako'obe' ca u beet u canan j tamanilo'ob 
yéetel u ca'anbesajilo'ob. 
12Bey tu nu'uctilac le máaxo'ob u ti'alo'obo' u ti'al ca meyajnaco'ob, u ti'al ca 
ch'íijic u wíinclil Cristo, 
13tac quéen kuchuco'on c núupul tuláacalo'on ti' ocsaj óolal yéetel ti' u kaj 
óolalil u Paal Ku. Beyo' c béeytal máaco'ob dzo'oc u chuca'an ch'íijilo'ob, queet 
yéetel u chuca'an ca'anlil Cristo, 
14u ti'al ma' c béeytal je'el bix paalale', máaxo'ob séeba'an u kexic u tuuculo'ob 
yéetel cu jíilta'alo'ob tumen u yiikal je'el máacalmáac túumben ca'ansajile', cu 
lúubulo'ob beyo' ti' le tuus cu beetico'ob le táabsaj wíinico'ob u káat u 
biso'ono'ob ti' u bejilo'ob le kaaso'. 
15U ma'alobile', ca c t'an le jaajilo' ti' yaacunaj. Unaj c ch'íijil ti' tuláacal ba'al 
nupa'ano'on ti' Cristo, máax u poolil le wíinclilo'. 
16Tu yo'olal Cristoe' tuláacal le wíinclilo' mantadz taablil yéetel kaxa'anil tu 
baatzil tu yo'olal nupa'anil tuláacal u xéexet'alo'ob; yéetel wa cada jun xéet' le 
wíinclil cu meyaj ma'alobo', tuláacal cu bin u nojochtal yéetel cu bin u ch'íijil 
ich yaacunaj. 

Túumben cuxtal ti' Cristo 

17Leti' le quin wa'alic te'ex túuna', yéetel quin kubentic te'ex tu kaaba' Yuumtzil: 
Ma' a cuxtale'ex je'el bix u cuxtalo'ob le máaxo'ob ma' u kaj óolo'ob Kuo', 
máaxo'ob cuxa'ano'ob queet yéetel u chéen cunel tuuculo'ob, 
18yéetel dzo'oc u éekjoche'enta'al u na'ato'ob. Ti' leti'obe' mina'an le cuxtal cu 
taal ti' Kuo', tumen mix ba'al u yojelo'ob tu yo'olal u chichil u pucsi'ikalo'ob. 

19Dzo'oc u mina'anta'al u sublactaquilo'ob yéetel dzo'oc u kubicuba'ob ti' kaas 
u ti'al u beetico'ob yéetel qui'imac óolal tuláacal u jejeláasil kaakas ba'alo'ob. 
20Ba'ale' te'exe' ma' bey ta canjile'ex ti' Cristoi', 
21wa tu jaajil ta wu'uyaje'ex u tzicbalil leti', yéetel ca'anbesa'abe'ex tumen leti' 
je'el bix le jaajil yaan ti' Jesuso'. 
22Wa c t'aan tu yóokol a úuchben cuxtale'exe', xúump'atte'ex le úuchben wíinic 
dzo'oc u kastalo', tusa'an tumen a kaakas dzíibolale'ex. 
23Te'exe' unaj a túumbencunsale'ex ti' a pixane'ex yéetel ti' a tuucule'ex, 
24yéetel a búuquinte'ex le túumben wíinico' beeta'an je'el bix u káat Kue' yéetel 
cu chíicbesa'al yéetel jun p'éel cuxtal tu jaajil toj yéetel Quili'ich. 
25Tu yo'olal lela' ma' a tuuse'ex; jujun túule' u ya'al ba'al jaaj ti' u yéet máaquil, 
tumen tuláacalo'on táacpaja'ano'on ti' jun p'éelili' wíinclil. 
26Wa ca kuuxile'exe' ma' a kebantale'ex; yéetel ma' u p'áatal bul kiin kuuxe'ex. 
27Ma' a dzáique'ex tu'ux u meyaj kasilba'al. 
28Le máax cu yoocol ca'acho' u p'at u yoocol ca u dzáajubáa meyaj, ca meyajnac 
ma'alob yéetel u kabo'ob u ti'al ca yanac ti'e' ba'al u dzáa ti' le óotzilo'obo'. 
29Ma' a wa'alique'ex kaakas t'aano'ob, ba'ale' a'ale'ex t'aano'ob ma'alobtac, 
t'aano'ob cu yáantajo'ob u ti'al u ch'íijil máac ti' u pixan yéetel cu taasico'ob 
utzil ti' máaxo'ob u'uyic. 
30Ma' a beetique'ex u yokomtal u yóol u Quili'ich Pixan Ku, tumen yéetel le 
Quili'ich Pixano' sellarta'ane'ex tac tu kiinil le chuca'an tocsajilo'. 
31Xúump'atte'ex tuláacal káajil óol, kuuxilil, p'uja'anil, awatil, pooch'ilil, yéetel 
tuláacal u jejeláas kaasil. 
32Ba'ax unaje', yanac te'ex yaacunaj yéetel ch'a'a óotzilil ta baatzile'ex, je'el bix 
Ku tu sa'atsaje'ex ti' Cristoe'. 

Efesios 5 

Bix unaj u cuxtal u paalalo'ob Ku 

1Tumen te'ex u yaabilaj paalal Kue', il a wile'ex a béeytale'ex je'el bix leti'e'. 
2Cuxlene'ex ich yaacunaj, je'el bix tu yaabiltilaco'on Cristo yéetel tu kubjubáa 
t o'olal, je'el bix jun túul j taman quiimsa'an yéetel dza'an ich qui'iboquil tu 
t'aan Kue'. 
3Tumen te'ex u ti'ale'ex Kue', ma' unaj mix u ya'ala'al ichile'ex le nup kebano', 
mix jun p'éel u láak ba'al kaas wa u dzíibolal u niccunsa'al taakin. 
4Ma' a wa'alique'ex ba'alo'ob subtzilo'ob, mix ba'alo'ob chéen cunelo'ob wa 
kaaso'ob, tumen le ba'alo'oba' mix ba'al u biilalo'ob; ba'axe' unaj a dzáique'ex 
nib óolal ti' Ku. 
5Tumen a wojele'ex wa yaan máax cu nup kebantal, wa cu beetic ba'alo'ob 
kaastac, wa cu dzíiboltic u niccuntic taakine' (lela' queet yéetel u kulta'al le 
beetbil kuo'obo'), ma' tu páajtal u táacpajal ti' le ajawil u ti'al Cristo yéetel u 
ti'al Kuo'. 
6Ma' a tu'usule'ex tumen mix máac yéetel chéen cunel t'aano'ob, tumen tu 
yo'olal le ba'alo'ob kaastaco'oba' cu taal u yaayaj jaadz Ku tu yóokol máaxo'ob 
ma' tu yu'ubico'ob u t'aano'. 
7Ma' u yantal mix ba'al a wile'ex túun tu yéetelo'ob. 
8Te'exe' cuxa'ane'ex ca'ach ich éekjoche'enil, ba'ale' beoraa', tu yo'olal 
nupa'ane'ex ti' Yuumtzile; cuxa'ane'ex ti' sáasilil. Xíimbalnene'ex je'el bix 
máaco'ob yano'ob ti' sáasile', 
9tumen le sáasilo' cu dzáic utzil pucsi'ikal, jaaj bey xan jun p'éel toj cuxtal. 
10Il a wil a canique'ex ba'ax utz tu táan Yuumtzil. 
11Ma' u yantal mix ba'al a wile'ex yéetel le chéen cunel ba'alo'ob cu beetico'ob 
le máaxo'ob yano'ob ich éekjoche'enilo', ba'axe' jóokese'ex ti' sáasil. 
12Tumen subtzil tac chéen u yúuchul t'aan tu yo'olal ba'ax cu mucul beetico'ob; 
13ba'ale' le quéen e'esa'ac tuláacal ba'al tumen le sáasilo', tuláacal cu sáasiltal, 
tumen le sáasilo' cu chíicbesic tuláacal. 

14Tu yo'olal lela' cu ya'ala'al: Aajen, teech táan a wenel; líiken ti' ichil le 
quimeno'obo', u ti'al ca u sáasilcuntech Cristo. 
15Le o'olale', il a wile'ex bix a xíimbale'ex. Ma' a cuxtale'ex bey máaxo'ob 
mina'an u na'ato'obe' ba'ale' bey máaxo'ob yaan u na'ato'obe'. 
16Ma' a chéen máansaj kiine'ex tumen kasa'an le kiino'obo'. 
17Ma' a béeytale'ex bey ma' na'ate'; Il a wil a na'atique'ex ba'ax u káat Yuumtzil. 
18Ma' a cáaltale'ex yéetel vino tumen lelo' cu bisic máac ti' sa'atalil; ba'ax unaje' 
a chu'upule'ex yéetel Quili'ich Pixan. 
19t'aanene'ex ta baatzile'ex yéetel salmo'ob, himno'ob yéetel quili'ich kaayo'ob, 
kaaynene'ex yéetel qui'iqui' t'ante'ex Yuumtzil yéetel tuláacal a pucsi'ikale'ex. 
20Mantadz dza'ex nib óolal ti' Ku le taatao' tu yo'olal tuláacal ba'alo'ob tu kaaba' 
c Yuumtzil Jesucristo. 

Bix unaj u cuxtal jun túul j ocsaj óolal 

21Paaclan yanaque'ex yáanal a páajtalile'ex ta baatzile'ex, tu yo'olal tziiquil ti' 
Cristo. 
22Le atantzilo'obo' ca yanaco'ob tu yáanal u páajtalil u yíichamo'ob, bey je'el 
bix ti' Yuumtzile'. 
23Tumen le íichamtzilo' u pool le atantzilo', bey je'el bix Cristo u pool le 
iglesiao'. Cristoe' leti' xan u tocsajil le iglesiao', lela' u wíinclil; 
24ba'ale' bey je'el bix le iglesia ti' yaan tu yáanal u páajtalil Cristoo' bey xan le 
atantzilo'obo' unaj u yantal tu yáanal u páajtalil u yíichamo'ob ti' tuláacal ba'al. 
25Íichamtzile'ex yaabilt a watane'ex bey je'el bix Cristo tu yaabiltaj le iglesiao' 
ca tu dzaj u cuxtal tu yo'olal. 
26Lela' tu beetaje' u ti'al u quili'ichcuntic le iglesiao', yéetel u sajcuntic úuchic 
u p'o'ic yéetel ja', tu yo'olal le t'aano', 

27u ti'al u dzáic tu táan leti' je'el bix jun p'éel iglesia nojbe'en, ma' wáawayil, 
mix ya'ayachil yéetel mix ba'al chica'an ti' lelo'oba', ba'ale' quili'ich yéetel x ma' 
si'ipilil. 
28Le íichamtzilo'obo' unaj u yaabiltico'ob u yatano'ob, je'el bix u yaabiltico'ob 
u wíinclilo'obe'. Le máax u yaabilmaj u yatane' u yaabiltmajubáa leti'. 
29Tumen mix máac cu p'ectic u wíinclil, ba'ale' cu tze'ectic yéetel cu canantic; 
bey u beetic Cristo yéetel le iglesiao'. 
30to'on túune' u xéexet'alo'on u wíinclil, 
31Tu yo'olal lela' le j xiibo' yaan u p'atic u taata yéetel u maamae' u ti'al u 
nupicubáa yéetel u yatan, tu ca'a túulalo'ob bíin béeychajco'ob bey jun túulili'e'. 
32Lela' jun p'éel ta'acbil ba'al jach nojoch, tene' quin wa'alic lela' tu yo'olal Cristo 
yéetel u iglesia. 
33Ba'ale' u káat u ya'al xane' cada jun túul ti' te'exe' u yaabilt u yatan je'el bix u 
yaabilticuba'e', yéetel le atantzilo' u tzic u yíicham. 

Efesios 6 

1Paalale'ex, tu yo'olal a wocsa óole'ex ti' Yuumtzile' unaj a wu'uyique'ex u t'aan 
a taataex, tumen lela' u tojil. 
2Le yáax a'almaj t'aan nupa'an yéetel dzaa t'aane' leti' lela': tzic a taata yéetel a 
maama, 
3u ti'al ca yanac teech qui' óolal yéetel ca cuxlaquech ya'ab kiino'ob way 
lu'ume'. 
4Te'ex taatatzile'ex, ma' a beetique'ex u kuuxil a paalale'ex, ba'ale' ch'íijsexo'ob 
ti' jun p'éel cuxtal yéetel ti' u ca'ansajil Yuumtzil. 
5Palitzile'ex, u'uye'ex u t'aan a dzuulile'ex way te j lu'uma', yéetel tziiquil, 
sajaquil bey xan x ma' ca'a p'éel ichil, bey táan a meyajtique'ex Cristoe'. 

6Meyajte'exo'ob, ma' chéen ca'aliquil táan u pactique'exo'ob u ti'al a p'áatale'ex 
ma'alob tu táano'ob, ba'ale' bey u palitzile'ex Cristoe', táan a beetique'ex yéetel 
tuláacal a pucsi'ikale'ex le ba'ax u káat Kuo'. 
7Beete'ex a meyaje'ex yéetel qui'imac óolal, bey jun p'éel meyaj ca beetique'ex 
u ti'al Yuumtzile' ma' u ti'al máaco'obi'. 
8Tumen dzo'oc a wojéeltique'ex jujun túule', quex palitzil wa ma' palitzile', bíin 
u kam ti' Yuumtzil u bo'olil le utz cu beetico'. 
9Te'ex dzuule'ex, beete'ex bey xano' yéetel a palitzile'exo'ob, x ma' yaayaj 
t'aanilo'ob. ka'ajac ti' te'exe', te'ex yéetel leti'obe' ti' yane'ex tu yáanal u páajtalil 
jun túul Yuumtzil yaan te j ca'ano', leti'e' ma' tu yilic u jela'anil jun túul máac 
tu yóokol u láak máac. 

U nu'uculil u ba'atel jun túul ocsaj óolal 

10Beoraa', sucu'une'ex, mu'ukancunsaba'ex ti' Yuumtzil tu yo'olal u mu'ukanil 
páajtalil. 
11Búuquinte'ex tuláacal le u nu'uculil ba'atel cu dzáic te'ex Kuo', u ti'al ca páatac 
a jéedzel p'áatale'ex tu contra u táabsajilo'ob kasilba'al. 
12tumen ma' táan c ba'atel tu contra máaco'obi', ba'ale' tu contra u muuk kaakas 
pixano'ob ti' le ca'anilben cúuchilo'obo', u káat u ya'ale', máaxo'ob cu 
tusbelo'ob, jalacho'ob yéetel yaan páajtalil ti'ob tu yóokol le éekjoch'e'en 
yóokolcaaba'. 
13Le o'olale' ch'a'ex tuláacal le u nu'uculil ba'atel cu dzáic te'ex Kuo', u ti'al ca 
páatac a xachicaba'ex ti' le kaakas kiino', yéetel cu dzo'ocol a xachicaba'exe', ca 
páatac a jéedzel p'áatale'ex. 
14Jéedzel p'áatene'ex túun, a kaxnaktmaje'ex le jaajo' bey jun p'éel kaxnake', 
yéetel cananta'ane'ex tumen le tojo' je'el bix le u búuquil ba'atel cu canantic u 
tzeem le soldadoo'. 
15Nu'uctaba'ex u ti'al a tze'ectique'ex u ma'alob péectzilil le jéedzelo', je'el bix 
le soldado' cu nu'ucticubáa le quéen u dzáa xanab tu yooco'. 

16tu yóokol tuláacale' yanac te'ex le ocsaj óolal bey je'el bix jun p'éel pixibe', u 
ti'al ca páatac a tupique'ex tuláacal u t'aba'an julubo'ob kasilba'al. 
17Yanac te'ex le tocsajil bey je'el bix jun p'éel chichich p'óoque' yéetel ch'a'ex u 
quili'ich t'aan Ku bey je'el bix le máascab cu dzáic te'ex le Quili'ich pixano'. 
18Beete'ex tuláacal lela' yéetel payalchi' táan a káat óolale'ex mantadz ti' Ku tu 
yo'olal le Quili'ich Pixano'. P'il ichnene'ex yéetel ma' u lúubul a wóole'ex, 
payalchi'inene'ex xan tu yo'olal tuláacal le máaxo'ob u ti'alo'ob Kuo'. 
19Payalchi'inene'ex xan tin wo'olal, u ti'al ca dza'abac teen t'aano'ob tumen Ku 
le quéen t'aanaquen, yéetel u ti'al ca páatac in t'aan yéetel páajtalil u ti'al ca in 
dzáa ojéeltbil u ta'acbe'en ba'alo'ob le ma'alob péectzilo'. 
20Kue' u túuchi'itmajen bey je'el bix jun túul u j bisaj t'aanil le ma'alob 
péectzila', tu yo'olale' kala'anen beoraa'. Payalchi'inene'ex u ti'al ca in tze'ect le 
ma'alob péectzila', yéetel le páajtalil iquil in beetico'. 

U dzooc tziiquilt'aano'ob 

21Tíquico, c yaabila sucu'un yéetel jun túul c áantaj chuca'an u yóol ti' u 
meyajo'ob Yuumtzile', leti' cun a'alic te'ex bix in wanil ba'ax quin beetic. 
22Le o'olal táan in túuxtic te'ex, u ti'al ca u ya'al te'ex bix anilo'on, u ti'al cu 
líikes a wóole'ex beyo'. 
23Ku le taatao', yéetel Yuumtzil Jesucristoe' ca u dza'ob ti' le sucu'uno'ob jéedzel 
óolal yéetel yaacunaj jun múuch' yéetel ocsaj óolal. 
24U siibal utzil Junab Ku ca yanac yéetel; tuláacal máaxo'ob u yaabilmajo'ob c 
Yuumtzil Jesucristo yéetel jun p'éel yaacunaj ma' tu kexpajal. Amén. 

Filipenses 

Filipenses 1 

Pabloe' cu dzíib ti' u iglesiail Filipos 

1Pablo yéetel Timoteo, palitzilo'on ti' Jesucristoe', ti' tuláacal le máaxo'ob u 
ti'alo'ob Ku nupa'ano'on yéetel Cristo Jesuso' máaxo'ob yano'ob ti' u caajil 
Filipos, c táacbesic ichilo'ob xane' le obispo'ob yéetel le diacono'obo'. 
2Kame'ex u siibal utzil yéetel jéedzel óolal Ku c taata yéetel c Yuumtzil 
Jesucristo. 

U payalchi' Pablo tu yo'olal le ocsaj óolo'obo' 

3Je'el jay téen quin ka'ajsique'exe' quin dzáic gracias ti' in Ku. 
4Le quéen payalchi'inaquene' mantadz quin káat óolal yéetel qui'imac óolal tu 
yo'olal tuláacale'ex; 
5tumen meyajnajo'on jun múuch' ti' u meeyjul le ma'alob péectzilo', cáajic tu 
yáax kiine' tac bejela'e'. 
6Jach ma'alob in wojelile' Ku máax tu cáajsaj u ma'alob meyaj ti' te'exe', yaan 
u yutzil chíicbesic tac tu kiinil quéen taalac Jesucristo. 
7Jach tu beel ca tuuculnaquen beya' tu yo'olal tuláacale'ex, tumen ti' yane'ex 
tin pucsi'ikale', yéetel tumen jun múuch' tin wéetele' tuláacale'ex ca kamique'ex 
queet qui'iqui' t'aanilo'ob, quex kala'anen wa quex ca yanac in ba'atel t'aan tu 
yo'olal le ma'alob péectzilo' yéetel in wa'alic leti' u jaajil. 
8Kue' u yojel buca'aj in yaabiltmaje'ex tuláacale'ex, yéetel u muumun yaacunaj 
Jesucristo. 
9quin káatic ich payalchi'e' ca xi'ic u bin u ya'abtal a yaacunaje'ex yéetel ya'ab 
kaj óolalil yéetel na'atil ti' tuláacal ba'al, 
10u ti'al ca a wojéelte'ex a yéeye'ex mantadz ba'ax asab ma'alob. Beyo' je'el u 
páajtal u yantal te'ex jun p'éel sac cuxtale' yéetel ma' bíin yanac mix ba'al a 
si'ipilcunta'ale'ex tu kiinil le quéen taalac Cristoe'. 

11Beyo' Jesucristoe' bíin u beet ca béeyac a cuxtale'exe' jun p'éel u joochil 
ma'alob meyajo'ob, u ti'al u tziiquil yéetel u nojbe'enil Ku. 

In ti'al tene' le cuxtalo Cristo 

12Sucu'une'ex, in káat ca a wojéelte'exe' le ba'alo'ob dzo'oc u yúuchul teno' u 
jaajile' j taalo'ob bey jun p'éel áantaje' u ti'al u tze'ecta'al le ma'alob péectzilo'. 
13Bey túuno' tuláacal u soldado'ob le chúumuc najo', yéetel tuláacal le u 
láako'obo', u yojelo'ob kala'anen tu yo'olal in tzay pachtic Cristo. 
14Tumen cu yilico'ob kala'anene' ya'ab ti' le sucu'uno'ob cu yantal u yóolo'ob u 
ti'al u tze'ecto'ob u t'aan Ku x ma' sajaquilil yéetel nojoch kub óolal ti' Yuumtzil. 
15U jaajile' yaan dze'edzeque' cu tze'ectico'ob u kaaba' Cristo tu yo'olal kaakas 
dzíibolalo'ob yéetel tu yo'olal ba'atelilo'ob, ba'ale' u láako'obe' cu beetic yéetel 
u pucsi'ikal. 
16Dze'edzeque' cu tze'ectico'ob u kaaba' Cristo tumen cu caxtico'ob u yutzil 
antalo'ob, ma' tu jaajil u yóolo'obi', tumen táan u tucultico'ob u ya'abcuntico'ob 
beyo' in yaayaj óolalo'ob beoraa' kala'anena'; 
17ba'ale' le u láako'obo' cu beetico'ob yéetel yaacunaj, tumen u yojelo'ob yanen 
waye' u ti'al in ba'atel t'aan tu yo'olal le ma'alob péectzilo'. 
18Ba'ale' ¿ba'ax túun? je'el bixaque', wa yéetel tuláacal pucsi'ikal wa ma'e', táan 
u tze'ecta'al u kaaba' Cristo; lela' cu qui'imaccunsic in wóol. Yéetel yaan u asab 
qui'imactal in wóol, 
19tumen tene' in wojele' ti' tuláacal le ba'alo'oba' ma'alob quin jóokol tu yo'olal 
a payalchi'ex yéetel tu yo'olal le áantaj cu dzáic teen u Quili'ich Pixan 
Jesucristoo'. 
20Tumen ba'ax in káat yéetel ba'ax quin pa'atique' ma' in sublactal, ba'ale' ca 
páatac in t'aan yéetel tuláacal kub óolal, bey túuno' beoraa' je'el bix mantadze' 
ca nojochquinta'ac Cristo tin wíinclil, quex cuxa'anen quex quimenen. 
21Tumen in ti'al tene' le cuxtalo' Cristo, yéetel le quíimilo' jun p'éel náajal. 

22Ba'ale' wa iquil in cuxtal ti' le wíinclil cu páajtal in meyaj u ti'al u yutzil meyaj 
Yuumtzile', ma' in wojel túun máacalmáac unaj in yéeyiqui'. 
23Talam in ti'al in yéeyaj ichil le ca'a p'éel ba'ala'; ti' jun tzéele' quin dzíiboltic 
quíimil u ti'al in bin yantal yéetel Cristo, tumen lelo' asab ma'alob in ti'al teen. 
24Ba'ale' ti' u láak jun tzéele', asab kabéet ti' te'exe' ca cuxlaque'ex ti' le wíinclila'. 
25Tumen ma'alob in wojelil lela', tene' yaan in p'áatal yéetel yaan in wantal ta 
wéetele'exe', u ti'al in wáante'ex ca xi'ique'ex táanil yéetel ca yanac te'ex asab 
qui'imac óolal ti' a wocsaj óolale'ex. 
26Yaan túun in wantal tu ca'a téen ta wéetele'ex, u ti'al beyo' tin wo'olale' ca 
yanac te'ex qui'imac óolal ti' Cristo Jesús. 
27Chéen il a wile'exe' ca cuxlaque'ex je'el bix cu ya'alic to'on u ma'alob péectzil 
Cristoe'. Beyo', quex ca xi'iquen in wile'ex, wa quex náach yanene', in káat ca 
kuchuc teen u péectzilile' te'exe' jeedzel a wanile'ex ti' jun p'éelili' óol, táan a 
múuch' ba'atele'ex tuláacale'ex tu yo'olal u yocsaj óolalil le ma'alob péectzilo', 
28yéetel ti' mix ba'al ca cha'ique'ex u ja'asa'al a wóole'ex tumen a enemigoex. 
Lela' jun p'éel chíiculal jach sáasil: leti'obe' yaan u bino'ob ti' xu'ulsajil, ba'ale' 
queet u ye'esic xane' a tocsajile'ex, lela' ti' Ku u taal. 
29Tumen tu yo'olal Cristoe' dza'an ti' te'ex qui'imac óolalil ma' chéen ca wocs a 
wóole'ex ti'e', ba'ale' ca mukyajnaque'ex xan tu yo'olal. 
30Te'ex yéetel tene' ti' yano'on ti' jun p'éelili' ba'atele'. Dzo'oc a wilique'ex bix 
ba'atelnajiquen, beoraa' dzo'oc a wu'uyique'ex u péectzilil bix láili' táan in 
ba'atele'. 

Filipenses 2 

U cabalcunajil yéetel u nojbe'enalcunajil Cristo 

1Bey túuno', wa Cristo líiksic a wóole'exe', wa u yaacunaj qui'imaccunsic a 
wóole'exe', wa ti' yaan ta wéetele'ex u Quili'ich Pixane', wa a kaj óole'ex le 
yaacunaj yéetel le cha'a óotziilo', 

2chupe'ex in pucsi'ikal yéetel qui'imac óolal, cuxlene'ex táan a wutzil 
bisicaba'ex tuláacale'ex, nupa'ane'ex tumen jun p'éelili' yaacunaj, tumen jun 
p'éelili' pixan yéetel jun p'éelili' tuucul. 
3Ma' a beetique'ex mix ba'al chéen u ti'al a wutzile'ex mix tu yo'olal ca'anal 
ichili' ba'ale' yéetel cabal óolal, tuju jun túule' ca u yil le u láako'obo' bey mas 
ma'alobo'ob ti' leti'e'. 
4Mix jun túul ca u caxant chéen le ba'alo'ob u ti'al u yutzil tu juunalo', ba'ale' 
le máax u ti'al u yutzil xan le u láako'obo'. 
5Tuuculnene'ex je'el bix tuuculnajic Cristo Jesuso'. 
6Tumen quex leti' Kue', ma' tu yóoltaj u kabéetcunt le páajtalil yaan ti' u ti'al u 
queticubáa yéetel Kuo', 
7ba'ale' tu p'ataj jun tzéelil le ba'ax u ti'alo' ca tu beetjubáa je'el bix palitzile', le 
ca j síij je'el bix máaque'. 
8Le ca tu beetjubáa máaquile', tu cabalcuntaj u yóol yéetel tu yo'olal u yu'ubaj 
t'aane' bin ti' quíimil ti' cruz. 
9Le o'olale' Kue' tu dzaj le mas ca'anal nojbe'enil ti'o', yéetel jun p'éel kaaba' 
yaan tu yóokol tuláacal kaaba'. 
10U ti'al beyo' le quéen u'uya'ac u kaaba' Jesuse', ca xolac tuláacal le máaxo'ob 
yano'ob te j ca'ano', te j lu'umo' yéetel yáanal lu'um, 
11yéetel u ti'al ca kaj óolta'ac tumen tuláacal máac yéetel ca u ya'alo'obe' 
Jesucristoe' leti' Yuumtzil, u ti'al u nojbe'enil Ku le taatao'. 

Le ocsaj óolo'obo' beyo'ob sáasilil yóokolcaabe' 

12Le o'olale' in yaabilaj sucu'une'ex, je'el bix ta dzo'ocbesaquile'ex in t'aan 
mantadz le ca yanjien ta wéetele'exo', dzo'ocbese'ex in t'aan mas ma'alob 
bejela'a' náach yanen ti' te'exo'. Dzáa a wóole'ex ti' a tocsajile'ex yéetel cabal 
óolal yéetel sajaquil; 
13tumen Ku máax dzáic te'ex le ma'alob dzíibolalo'obo', yéetel cu yáantique'ex 
u ti'al a dzo'ocbesique'ex, je'el bix u ma'alob óolal leti'o'. 

14Beete'ex tuláacal x ma' tutucchi'il mix yéetel ba'atel t'aanil, 
15u ti'al ma' u caxta'al ti' te'ex tumen mix máac mix jun p'éel si'ipil yéetel mix 
jun p'éel kaas. Ba'ale' ca béeyaque'ex u paalal Ku mina'an pa'apakil ti'ob 
chúumuc ti' le máaco'ob kasa'ano'ob yéetel looloch u cuxtalo'obo'. Te'exe' ca 
léembale'ex ichilo'ob je'el bix le eeko'ob ti' jun p'éel yóokolcaab éekjoch'e'eno', 
16le quéen a bise'ex ti'obe' u ma'alob péectzilil cuxtal. Beyo', le quéen taalac 
Cristoe', tene' cu páajtal u qui'imactal in wóol ta wo'olale'ex, tumen in wojel 
ma' chéen cunel tin wáalcabtaj le bejo', yéetel ma' chéen cunel meyajnajeni'. 
17Yéetel quex ca quíimsa'aquen u ti'al u chúucbesa'al le siibal ca dzáique'ex 
te'ex ti' Ku tu yo'olal a wocsaj óole'exo', tene' cu qui'imactal in wóol yéetel quin 
ta'acbesique'ex tuláacale'ex ti' in qui'imac óolal. 
18Bey xan te'ex qui'imacchajac a wóole'ex yéetel nupaba'ex ti' in qui'imac óolal. 

Timoteo yéetel Epafrodito 

19Wa Yuumtzil Jesús u káate', quin pa'atic in séeb túuxtic Timoteo u ti'al u 
yile'ex, u ti'al u qui'imactal in wóol le quéen in wu'uy bix a wanile'ex. 
20Tumen mina'an teen u láak máac u ti'al ca tuuculnac queet tin wéetel je'el bix 
leti'e' yéetel tu jaajil ca u caxant a wutzile'ex; 
21tumen tuláacal cu caxtico'ob chéen u yutzilo'ob, yéetel ma' tu dzáico'ob tu 
yóolo'ob ba'ax u káat Cristo Jesús. 
22Ba'axe' te'exe' dzo'oc a wojéeltique'ex bix u cuxtal Timoteo, yéetel bix 
meyajnajic tin wéetel u ti'al u tze'ecta'al le ma'alob péectzilo', je'el bix jun túul 
paal cu yáantic u taatae'. 
23Bey túuno', quin tucultic in túuxtic u ti'al u yile'exe' tu séeblaquil quéen in 
wojéelt bix u bin u ba'aluba'ob. 
24Ala'an in wóol ti' Yuumtzile' tac teen yaan in bin in wile'ex séeba'an. 
25Ba'ale' quin tucultique' kabéet in túuxtic te'ex xan sucu'un Epafrodito, máax 
láakintiquen ti' le meyaj yéetel ti' in mukulmuuko'ob, máax te'ex túuxmajil ti' 
teen u ti'al u táan óoltiquen ti' ba'axo'ob kabéet ti' teen. 

26Tumen jach táan u dzíiboltic u láaj ilique'ex, yéetel táan u sen tuucul tumen 
te'exe' ta wojéeltaje'ex koja'anchaji. 
27U jaajil koja'anchaji, óolac quíimic, ba'ale' Kue' tu ch'a'a óotzilil ti' leti' ba'ale' 
tac ti' teen, u ti'al ma' u yantal ti' teen u láak yaayaj óolal tu yóokol le yano'ob 
tena'. 
28Le o'olale' táan in yaayantic in túuxtic, u ti'al ca qui'imacchajac a wóole'ex le 
quéen a wile'ex tu ca'a téen, yéetel u ti'al ma' u sen okomtal in wóol. 
29Kame'ex tu kaaba' Yuumtzil yéetel tuláacal qui'imac óolal, yéetel dza'ex ta 
pucsi'ikale'ex le máaxo'ob je'el bix leti'o'; 
30tumen óolac quíimic tu yo'olal u meyajtic Cristo. Tu dzajubáa tu táan quíimil 
u ti'al u beetic teen le meyajo'ob ma' tu páajtal a beetique'ex te'exo'. 

Filipenses 3 

Le jaajil tojilo' 

1Beoraa', in sucu'une'ex, qui'imacchajac a wóole'ex ti' Yuumtzil. In ti'al tene' 
ma' jun p'éel nac óolil in ca'a a'alic te'ex le ba'ax dzo'oc in dzíibtic te'exo', tumen 
ma'alob a ti'al te'ex. 
2Canantaba'ex ti' le máaxo'ob cu cuxtalo'ob beyo'ob peeke', le máaxo'ob cu 
beetico'ob kaaso', le máaxo'ob cu xotico'ob le wíinclilo'. 
3Tumen to'on le máaxo'ob tu jaajil súutkupta'ano'obo', máaxo'ob c kultic Ku ti' 
Quili'ich Pixan yéetel cu qui'imactal c óol tumen u ti'alo'on Cristo Jesús, yéetel 
ma' táan c alab óoltic u yóokolcaabil ba'alo'obo'. 
4Quex yaan teen ba'ax o'olal in alab óoltic le ba'alo'obo'. Wa yaan máac cu 
tucultic yaan ba'ax u alab óoltic le ba'alo'obo' tene' mas: 
5súut kupta'aben tu ocho kiino'ob síijiquen, tumen tu ch'i'ilancabil Israel in taal; 
ti' yanen ichil u ch'i'ibal Banjamine', hebreoen síijiquen, in taataobe' Hebreob 
xan. Fariseoen tu yo'olal bix in na'atic u ya'almaj t'aan le judíobo'; 
6tumen jach in kubmaj in wóole' tin ch'a'apachtaj le iglesiao'; wa tu yo'olal le 
toj cuxtal cu ca'ansic le a'almaj t'aano', mina'an tu'ux in ke'eyel. 

7Ba'ale' tuláacal le ba'alo'ob jach yaan u tojol in ti'al ca'acho', bejela'e' quin wilic 
mix ba'al u tojolo'obe' tu yo'olal Cristo. 
8Mas ti' lelo', tuláacal ba'ax cu páajtal u yantal tene' quin tucultique' bey jun 
p'éel ba'al mina'an u tojole' tu tzéel le nojoch náajal yaan ti' teen in kaj óoltmail 
Cristo Jesús in Yuumtzilo'. tu yo'olal Cristoe' dzo'oc in satic tuláacal, sojol in 
ti'alinte, u ti'al in ti'alintic Cristo, 
9yéetel ca in wilinbáa nupa'anen ti' leti', ma' tumen wa toj in cuxtal tu yo'olal 
in dzo'ocbesic ba'ax cu ya'alic le a'almaj t'aano', ba'ale' tu yo'olal le toj cuxtal 
cu dzáic Ku ti' le máaxo'ob cu yocsaj óoltico'ob Cristo, u káat u ya'ale', le toj 
cuxtal cu yantal tu yo'olal le ocsaj óolalo'. 
10Ba'ax in káate' in kaj óoltic Cristo, bey xan u páajtalil u ca'a púut cuxtal, 
yéetel in táacpajal ti' u mukyajo'ob, in béeytal je'el bix leti'e' ti' u quíimil, 
11yéetel u alab óolalil in kuchul ti' u ca'a púut cuxtal le quimeno'obo'. 

U ba'ate'elil u kuchbal máac tac tu xuul 

12Ma' in káat in wa'ale' wa dzo'oc in ti'alintic tuláacal le ba'alo'oba', mix in káat 
in wa'al wa mix ba'al cu bineltic teni'; ba'ale' táan in bin táanil yéetel u lab 
óolalil in chucpachtic le ba'ax tu yo'olal le ba'ax Cristo Jesús tu chucpachtajen 
táanilo'. 
13Sucu'une'ex tene' ma' táan in wa'alic wa dzo'oc in cúulpachcuntic lela'; ba'ale' 
jun p'éel ba'al quin beetic: in tu'ubsic le ba'ax cu p'áatal paachilo' yéetel in 
mukulmuuk u ti'al in chucpachtic le ba'ax yaan táanilo', 
14u ti'al in kuchul tu xuul u ti'al in kamic le siibalo', lela' úuchic u t'anico'on Ku 
te j ca'ano' tu yo'olal Cristo Jesús. 
15Tuláacal le máaxo'ob ma'alob mu'ukantaco'on ti' le ocsaj óolalo' unaj c tuucul 
beya'. Wa ti' wa ba'ax jela'an a tuucule'exe', Ku cun u beet a wilique'ex xan lela'. 
16Ba'ale' lela' bey anila', unaj c tuucul yéetel c cuxtal queet yéetel le ba'ax dzo'oc 
c ti'alintico'. 

17Sucu'une'ex cuxlene'ex je'el bix in cuxtal teno', il a wile'ex xan le máaxo'ob 
táan u cuxtalo'ob je'el bix dzo'oc c e'esic te'exo'. 
18Dzo'oc in wa'alic te'ex ya'ab u téenel, láili' quin wa'alic te'ex tac yéetel u ja'il 
in wiche', yaan ya'ab máax táan u cuxtalo'ob bey u aj p'eeco'ob u cruz Cristoe'. 
19Lelo'oba' bíin xu'ulsa'aco'ob. U kuo'obe' u kaakas dzíibolalo'ob, yéetel u 
ca'analtal u yicho'ob tu yo'olal le ba'axo'ob unaj u ch'a'ico'ob subtalo'. chéen u 
ba'alo'obilo'ob lu'um cu tucultico'ob. 
20Ba'ale' to'one' u cajnáalilo'ob ca'an, yéetel táan c pa'atic ca taalac ti' le ca'ano' 
le j tocsajilo' Yuumtzil Jesucristo. 
21Leti' cun u jelbes le óotzil wíinclila' u ti'al ca béeyac je'el bix u nojbe'en 
wíinclile'. Bíin u beet lela' tu yo'olal le páajtali yaan ti'o' u ti'al u dzáancha'atic 
tuláacal ba'al. 

Filipenses 4 

1Le o'olale', in yaabilaj sucu'une'ex, máaxo'ob jach in káat in wilo'obe', te'ex 
máaxe'ex in qui'imac óolale' yéetel in bo'olale', p'áatene'ex beyo', chuca'an a 
wóole'ex ti' Yuumtzil, in yaabilaje'ex. 
2Quin káat óolal ti' Evodia bey xan ti' Síntique, ca jun p'éelchajac u tuuculo'ob 
ti' Yuumtzil. 
3Ti' teech in chuca'an óol éet meyaj, quin káatic teech ca a wáant le 
co'olelo'oba', tumen leti'obe' mukulmuuknajo'ob tin tzéel u ti'al u tze'ecta'al le 
ma'alob péectzilo', jun múuch' yéetel Clemente bey xan le u láako'ob 
meyajnajo'ob tin wéetelo'. U kaaba'obe' dzo'oc u dzíibta'al ti' u ju'unil le 
cuxtalo'. 
4Qui'imacchajac a wóole'ex ti' Yuumtzil mantadz. Quin ca'a a'alic: 
Qui'imacchajac a wóole'ex. 
5Tuláacal máac ca u kaj óol te'ex je'el bix máaxo'ob utz u pucsi'ikalo'obe'. 
Yuumtzile' naadz yanil. 

6Ma' a sen tuucule'ex tu yo'olal mix ba'al, ba'ale' tuláacal ba'ax kabéet te'exe' 
a'ale'ex mantadz ti' Ku ich payalchi', káat óolnene'ex ti' yéetel dza'ex gracias ti' 
xan. 
7Ku túune' bíin u dzáa te'ex jéedzel óolal, lela' mas nojoch ti' le cu páajtal u 
na'atic máaco'; le jéedzel óolal bíin u canant a pucsi'ikale'ex yéetel a tuucule'ex 
ti' Cristo Jesús. 

Tuculte'ex le ba'ax utzo' 

8Tu dzooque' sucu'une'ex, tuculte'ex tuláacal ba'ax jaaj, tuláacal ba'ax cu 
najmatic tziiquil, tuláacal ba'ax toj, tuláacal ba'ax sac, tuláacal ba'ax cu lúubul 
utzil, tuláacal ba'ax cu yúuchul t'aan ma'alob tu yo'olal. tuculte'ex le ba'ax utzo' 
yéetel le ba'ax cu najmatic u qui' t'anta'alo'. 
9Dzo'ocbese'ex le ba'ax tin ca'ansaj ti' te'exo', le tzol xiquino'ob tin dzaj ti' te'exo', 
le ba'ax ta wu'uyaje'ex in wa'alico' yéetel le ba'ax ta wilaje'ex in beetico': 
beete'ex beyo' u Kuil jéedzel óolale' bíin yanac ta wéetele'ex. 

U siibalo'ob Filiposilo'ob u ti'al Pabloo' 

10Jach cu qui'imactal in wóol ti' Yuumtzil tumen te'exe' dzo'oc a tucultiquene'ex 
tu ca'a téen. Ma' in káat in wa'al wa dzo'oc in tu'ubsiquene'exi', ba'ale' chéen 
ma' yanac te'ex tu'ux a wáantiquene'exi'. 
11Ma' táan in wa'alic tumen jach kabéet teen wa ba'axi' tumen dzo'oc in canic 
qui'imactal in wóol yéetel ba'ax yaan teno'. 
12In wojel ba'ax u cuxtal máac ich óotzilil, in wojel xan ba'ax u cuxtal máac ich 
ayikalil. Dzo'oc in canic cuxtal je'el bixac in wanile', wa quex na'ajen, wa quex 
wi'ijen, wa quex yaan teen tuláacal ba'al wa quex mina'an teen mix ba'al. 
13Tuláacal cu páajtal in beetic, tu yo'olal cu dzáic teen muuk. 
14Ba'ale' te'ex ta beetaje'ex iquil ta wáantilene'ex ti' le ba'alo'ob kabéet teno'. 
15Je'el bix a wojelile'ex xan le yane'ex Filiposo', le ca jo'op' in tze'ectic le ma'alob 
péectzilo', le ca j luken Macedoniae', te'ex le jun p'éelili' iglesia tu túuxtaj teen 

siibalo'ob u ti'al u ye'esic u qui'imac óolal tu yo'olal le áantaj dzo'oc u kamico'ob 
ti' u pixano'obo'. 
16Tumen ca'aliquil ti' yanen Tesalónicae', te'exe' ta túuxtaje'ex wa jay téen 
siibalo'ob u ti'al le ba'ax kabéet teno'. 
17Tumen tene' ma' táan in caxtic in kamic siibalo'obi', ba'ax quin caxtique' ca 
ya'abac u yich a wocsaj óolale'ex. 
18Tumen tene' dzo'oc in kamic tuláacal, ya'ab yaan teni'. Yéetel le ta túuxtaje'ex 
teen yéetel Epafroditoo' yaan teen maanal ti' le kabéet teno'. Le ta túuxtaje'ex 
teno' bey jun p'éel siibal qui'iboc incienso, jun p'éel siibal kambe'en tu táan Ku. 
19In Ku, túun, bíin u dzáa te'ex tuláacal le ba'ax cu bineltic te'exo', queet yéetel 
le nojbe'en ayikalilo'ob yaan ti'o' ti' Cristo Jesús. 
20¡Nojbe'enil mantadz ti' c Ku yéetel ti' c taata! Amén. 

U dzooc tziiquilt'aano'ob 

21Tziquil t'ante'ex tu kaaba' Jesucristoe' tuláacal le máaxo'ob u ti'alo'ob Kuo'. Le 
sucu'uno'ob yano'ob tin wéetelo' cu túuxtico'ob te'ex tziiquil t'aano'ob. 
22Tuláacal le yano'ob waya' máaxo'ob u ti'alo'ob Kuo', táanile' le u 
yotochnáalo'ob Cesaro', cu túuxtico'ob te'ex tziiquil t'aano'ob xan. 
23U siibal utzil c Yuumtzil Jesucristo ca yanac yéetel a pixane'ex. 

Colosenses 

Colosenses 1 

Pabloe' cu dzíib ti' u iglesiail Colosas 

1Teen Pablo u apóstol Jesucristo, tumen bey tu yóoltilac Ku. Teen yéetel 
sucu'un Timoteoe' c dzíibtic le ju'una' 
2ti' le chuca'an óol sucu'uno'ob ti' Cristo yano'ob tu caajil Colosas máaxo'ob u 
ti'alo'ob Kuo'. Kame'ex u siibal utzil yéetel u jéedzel óolal Ku c taata. 

U payalchi' Pablo tu yo'olal le ocsaj óolo'obo' 

3Mantadz c dzáic nib óolal ti' Ku, u taata c Yuumtzil Jesucristoe', le quéen 
payalchi'inaco'on ta wo'olale'ex. 
4Tumen dzo'oc u kuchul to'on u péectzilil a wocsaj óolale'ex ti' Cristo Jesús, 
yéetel le yaacunaj yaan te'ex u ti'al le máaxo'ob u ti'alo'ob Kuo', 
5tu yo'olal le alab óolal yaan te'exo' ti' le ba'ax ta'aca'an a ti'al te'ex te j ca'ano'. 
Te'exe' j kuch yantal te'ex le alab óolala' le ca ta wu'uyaje'ex u jaajil le ma'alob 
péectzilo'. 
6Le ma'alob péectzil tze'ecta'ab ti' te'exo' táan u ch'íijil yéetel táan u dzáic u 
yich ti' tuláacal tu'uxo'ob yóokolcaab, je'el bix úuchic ichile'exo' le ca ta 
wu'uyaje'ex yéetel ca ta kaj óoltaje'ex tu jaajil u siibal utzil Kuo'. 
7Lela' leti' tu ca'ansaj te'ex c yaabilaj Epafras, máax meyajnaj t éetel ti' leti'e' 
yaan te'ex jun túul u meyaj Cristo chuca'an u yóol. 
8Leti' taas to'on u péectzilil le Quili'ich Pixano'. 
9Le o'olale' to'one', cáajic ti' le kiin t óoltaje', ma' xu'uluc c payalchi' ta 
wo'olale'exi' yéetel c káatic ca beeta'ac tumen Ku a kaj óoltique'ex ma'alob ba'ax 
u káat leti' yéetel ca u dzáa te'ex tuláacal kaj óolal yéetel pixanbe'en na'at. 
10Beyo' cu páajtal a cuxtale'ex je'el bix unaj u cuxtalo'ob le máaxo'ob u ti'alo'ob 
Yuumtzilo', táan a beetique'ex mantadz le ba'ax utz tu t'aano', táan a 
wichamquile'ex ti' tuláacal u jejeláasil meyajo'ob, yéetel táan a kaj óoltique'ex 
mas ma'alob Ku. 

11C káat óoltic leti' ca u mu'ukinse'ex yéetel nojbe'en páajtalil, u ti'al ca páatac 
a mukyajtique'ex tuláacal ba'al yéetl ya'ab chuca'an óolal; yéetel qui'imac 
óolale', 
12ca a dza'ex nib óolal ti' le taatao' tumen dzo'oc u nu'ucbesique'ex u ti'al a 
kamique'ex ti' le sáasilo', le jaatz ca ti'alintique'exo' ti' le ba'ax bíin u dzáa ti' le 
máaxo'ob u ti'alo'obo'. 
13Kue' tu tocajo'on ti' u páajtalil le éekjoche'enilo', yéetel tu dzajo'on ti' u ajawil 
u yaabilaj u paal, 
14ti' máax yaan to'on tocsajil: u sa'atsajil kebano'ob. 

Jéedzel yéetel Ku tu yo'olal quíimic Cristo 

15Ku máax tu yila'ale', tu chíicbesubáa iquil taalic ti' u paal, máax u yáaxil ti' 
tuláacal ba'ax yaan. 
16Tu yo'olal leti'e' Kue' tu beetaj tuláacal ba'ax yaan te j ca'ano' yéetel te j 
lu'umo', le ba'alo'ob ma' tu yila'alo'obo' bey xan le ba'alo'ob cu yila'alo'obo'. Bey 
xan le jalachilo'obo' yéetel le yuumtzililo'obo', le mu'ukanilo'obo' yéetel le 
pixanbe'en páajtalilo'obo', tuláacal j beeta'ab tu yo'olal leti' yéetel u ti'al leti'. 
17Cristoe' yanili'e' ma'ili' yanac tuláacal ba'ale', yéetel ti' leti'e' tuláacal cu p'áatal 
tu tojil. 
18Cristoe' leti' u pool le wíinclilo', lela' leti' le iglesiao'; leti'e' u yáax chuun, leti' 
máax ca'a púut cuxlaj ti' le quimeno'obo', u ti'al beyo' ti' tuláacal ba'al ca yanac 
le yáax cúuchil ti'o'. 
19Tumen Kue' tu yóoltaj ca yanac ti' Cristoe', u chuca'anil leti', 
20tu yóoltaj xane', tu yo'olal Cristoe', u dzáa ti' jéedzel tu yéetele' tu túulisil u 
yóokolcaab, le ba'ax yaan te j lu'umo' bey xan le ba'ax yaan te j ca'ano', táan u 
beetic u yantal jéedzel tu yo'olal u ki'ikel Cristo. 
21Te'ex ca'ache' táanxel lu'umile'ex yéetel enemigoex ti' Ku ta pucsi'ikale'ex, tu 
yo'olal le ba'alo'ob kaastac ca beetique'ex ca'acho'; ba'ale' beoraa' Kue' dzo'oc u 
dzáique'ex ti' jéedzel óolal tu yéetel, 

22tu yo'olal le quíimil tu mukyajtaj Cristo ti' u lu'umcabil wíinclilo'. Lela' tu 
beetaje' u ti'al u dzáique'ex tu táane' bey máaxe'ex jach a kubmaj a wóole'exe', 
mina'an te'ex kaasil mix si'ipil. 
23Ba'ale' u ti'al lela' unaj a p'áatale'ex jeedzel ti' le ocsaj óolo', yéetel taamcach 
mootzo'ob, yéetel ma' a tzelicaba'ex ti' le alab óolal yaan ti' te'exo' tu yo'olal le 
ma'alob péectzil ta wu'uyaje'exo'. Le péectzila' leti' le cu tze'ecta'al ti' tuláacal 
jejeláas tu'uxo'ob yóokolcaabo', bey xan teen Pabloe' táan in wáantaj u ti'al ca 
tze'ecta'ac. 

Kubenta'an ti' Pablo ca u meyajt le iglesiao' 

24Beoraa' cu qui'imactal in wóol tu yo'olal le ba'ax quin mukyajtic ta 
wo'olale'ex, tumen beya' táan in chúucbesic tin wíinclile' le ba'ax cu bineltic ti' 
u mukyajo'ob Cristo tu yo'olal le iglesiao' lela' u wíinclil. 
25Dzo'oc in kuchul béeytal jun túul ti' le máaxo'ob le iglesiao', tu yo'olal le 
kuben tu dzaj teen Kuo' u ti'al a wutzile'ex te'exo', ca in chuca'an tze'ect u 
ma'alob péectzil, 
26U káat u ya'ale', le mucbil ba'al u ta'acmaj Kuo' dzo'oc u máan ya'abcach 
kiino'ob yéetel ch'i'ibalo'ob, ba'ale' beora' dzo'oc u dzáic kaj óoltbil ti' le 
máaxo'ob u ti'alo'obo'. 
27Ti' leti'ob tu yóoltaj Ku u beetic u kaj óoltic ayikalil yaan ti' le mucbil ba'alo' 
u ti'al le máaxo'ob ma' judíobo'. Le mucbil ba'alo'ob ti' le lela': Cristoe' ti' yaan 
ti' te'exe', leti' u alab óolalil le nojbe'enil bíin yanac te'exo'. 
28To'one' táan c tze'ectic Cristo. C tzolic u xiquin tuláacal máac, yéetel c 
ca'ansico'ob xan u ti'al ca u na'ato'ob ma'alob, u ti'al ca páatac c taasic tuláacal 
máac utzil chuca'an ti' Cristo. 
29Tene' táan in meyaj u ti'al lela', táan in mukulmuuk yéetel tuláacal in muuk 
yéetel le páajtalil cu dzáic teen Cristo'. 

Colosenses 2 

1In káat ca a wojéelte'exe' tene' táan in chich mukyaj ta wo'olale'ex, yéetel tu 
yo'olal le máaxo'ob yano'ob Laodiceao', bey xan tu yo'olal tuláacal le máaxo'ob 
ma' u kaj óolmeno'obo'. 
2Quin muukulmuke' u ti'al ca dzabac tu yol u pucsi'ikalo'ob, nupa'ano'ob ti' le 
na'atilo', u ti'al u kaj óoltico'ob u muculbil ba'al Ku. Lela' Cristo, 
3tumen ti' leti' kala'an tuláacal u ayikalil le kaj óolalilo' yéetel le na'atilo'. 
4Lela' táan in wa'alic ti' te'exe' u ti'al ma' a tu'usule'ex tumen mix máac yéetel 
jadzutz t'aano'ob. 
5Tumen quex mina'anen ta wéetele'ex yéetel in wíinclile', ti' yanen ta wéetele'ex 
yéetel in pixane', bey xan cu qui'imactal in wóol in wilic ma'alob nuuplil a 
wóole'ex yéetel jeedzel a wanile'ex ti' a wocsaj óolale'ex ti' Cristo. 
6Le o'olale', je'el bix ta kamile'ex Yuumtzil Jeusucristoe' bey j unaj a cuxtale'ex 
nupa'ane'ex ti' leti', 
7a dzaamaje'ex u mootz a cuxtale'ex ti' leti', chich paka'ane'ex ti' leti' yéetel 
jeedzel a wanile'ex ti' le ocsaj óolalo', je'el bix ca'ansa'abic te'exo', táan a 
dzáique'ex nib óolal ti' Ku mantadz. 

Túumben cuxtal ti' Cristo 

8Canantaba'ex ma' a cha'ique'ex a bisa'ale'ex tumen le máaxo'ob u káat u 
tuse'exo'ob yéetel lu'umcabil tuuculo'obo' bey xan yéetel t'aano'ob chéen 
cunelo'obo'; tumen leti'obe' ma' táan u ch'a'ico'ob u muuk ti' Cristo, ba'ale' ti' u 
ca'ansaj máaco'ob yéetel ti' yóokolcaabil tuuculo'ob tu yóokol le ba'alo'oba'. 
9Tumen tuláacal u chuca'anil Kue' ti' caja'an tu wíinclil Cristoe'. 
10Te'ex túune' utzil chuca'ane'ex tumen nupa'ane'ex ti' Cristo. Leti'e' u pool 
tuláacal jalachil yéetel páajtalil. 
11Bey xan tu yo'olal nupa'ane'ex ti' Cristoe' te'exe' súutkupta'ane'ex, ba'ale' ma' 
yéetel le súutkuptaj cu beeta'al yéetel le wíinclila', ba'ale' iquil to'oquique'ex ti' 
u kebanilo'ob a lu'umcabil wíinclile'ex. Lela' leti' le súutkuptaj cu taal ti' Cristo'. 

12Tumen le ca c ocja'anaje'ex te'exe' j mu'uque'ex yéetel Cristo, bey xan ca'a 
púut cuxquinta'abe'ex yéetel leti', tumen ta wocsaj óolte'ex le u páajtalilo Ku 
máax ca'a púut cuxquint ti' le quíimilo'. 
13Te'exe' ti' le kiino'ob dzo'oc u máano'obo' quimene'ex ca'ach ti' a kebane'ex 
yéetel ti' a x ma' súutkuptaje'ex; ba'ale' beora' Kue' dzo'oc u dzáic te'ex cuxtal 
jun múuch' ti' Cristo, iquil u sa'atsilac tuláacal a kebane'ex. 
14Kue' tu tupaj le p'aax yaan t contra ca'acho' yéetel cu xot kintico'on ca'ach tu 
yo'olal le ba'alo'ob cu dzáic ti' to'ono'. Tu xu'ulsaj le p'aaxo' iquil tu bajilac ti' le 
cruzo'. 
15Cristoe' le ca j quíim ti' le cruzo', tu dzáancha'ataj le jalachilo'obo' yéetele' le 
páajtalilo'obo' yéetel tu cabalcuntaj u yóolo'ob tu táan máaco'ob, iquil u 
bisjilaco'ob tu paach. 

Caxte'ex u ba'alilo'ob ca'an 

16Bey túuno' mix máac ca u ya'al te'ex ba'al tu yo'olal ba'ax ca jaantique'ex wa 
ba'ax ca wukique'ex, wa tu yo'olal u kiinil kiinbesajo'ob, túumben lunaob wa u 
kiinilo'ob je'elel. 
17Tuláacal lela' chéen u yoochel le ba'ax bíin taalaco', ba'ale' u jaajile' Cristo. 
18Le ba'ax si'an ti' te'exe' ma' a cha'ique'ex u luksa'al te'ex tumen le máaxo'ob cu 
ye'esicuba'ob bey jach cabal u yóolo'obe' yéetel cu kultico'ob le ángelo'obo'. 
Leti'obe' cu yocsicuba'ob ti' ba'alo'ob ma' u yilmajo'obi' yéetel cu 
nojochquinticuba'ob yéetel ca'anal ichil tu yo'olal u lu'umcabil tuuculo'ob. 
19Leti'obe' ma' tu p'áatalo'ob nupa'ano'ob ti' Cristo, lela' leti' le pool cu beetic u 
ch'íijil tuláacal le wíinclilo' le quéen u tzéent yéetel u nup ichil u jejeláas 
jaatzo'ob, je'el bix u tucultmaj Kuo'. 
20Te'exe' dzo'oc a quíimile'ex yéetel Cristo, iquil ta xúump'attile'ex le lu'umcabil 
tuuculo'obo' yaan tu yo'olal le ba'alo'obo'. ¿Ba'axten túun táan a cuxtale'ex bey 
yóokolcaabile'exe' táan a dzáicaba'ex tu yáanal a'almaj t'aano'ob, 
21je'el bix lelo'oba': ma' machic lela', ma' a jaantic lelo', mix a péedzkabtic? 

22Tuláacal le a'almaj t'aano'oba' yaan ba'al u yilo'ob yéetel ba'alo'ob cu 
xu'upulo'ob tu yo'olal meyajo'obo', yéetel ma' u láak ba'al wa ma' chéen u 
tusbeel yéetel ca'ansaj máaco'ob. 
23U jaajile' le ba'alo'oba' cu páajtal u ye'esicuba'ob bey jach kambe'en 
ba'alo'obe', tumen cu dzáico'ob wa ba'ax ma'alob cuxtalil, cabal óolal yéetel u 
cananta'al yéetel muuk le wíinclilo'; ba'ale' mix ba'al u biilalo'ob u ti'al u 
dzáancha'ata'al le u kaakas dzíibolalo'ob le wíinclilo'. 

Colosenses 3 

1Bey túuno', bey dzo'oc a ca'a púut cuxtale'ex yéetel Cristoo', caxte'ex u 
ba'alilo'ob ca'an tu'ux culucbal Cristo tu x no'oj Junab Ku. 
2Tuculte'ex u ba'alilo'ob ca'an, ma' u ba'alilo'ob lu'umi'. 
3Tumen te'exe' quimene'ex yéetel Cristo, beora' a cuxtale'exe' ta'aca'an yéetel 
leti' ti' Ku. 
4Cristoe' leti' c cuxtal, le quéen chíicpajac leti'e' te'ex túune' yaan a chíicpajle'ex 
tu yéetel ti' u nojbe'enil. 

Le úuchben cuxtalo' yéetel le túumben cuxtalo' 

5Bey túuno', beete'ex u quíimil tuláacal le lu'umcabil ba'alo'ob yaan ti' te'exo': 
Mix máac ca nup kebanchajac, mix ca u beet ba'alo'ob kaastac, mix ca xi'ic tu 
paach kaakas tuuculo'ob yéetel u kaakas dzíibolalo'ob, mix ca u dzíibolt taakin, 
tumen lela' queet yéetel u kulta'al beetbil kuo'ob. 
6Tu yo'olal le ba'alo'oba' cu taal u yaayaj jaadz Ku tu yóokol le máaxo'ob ma' 
táan u yu'ubico'ob t'aano', 
7te'exe' ca beetique'ex ca'ach tuláacal le ba'alo'oba' ti' a úuchben cuxtale'ex. 
8Ba'ale' beora' p'ate'ex tuláacal le ba'alo'oba': kuuxil, kaakas tuucul, kaasil, 
pooch'il, yéetel le kaakas t'aano'ob cu páajtal u jóokol ti' a chi'exo'. 
9Ma' a tusicaba'ex ta baatzile'ex, tumen dzo'oc a pitique'ex le úuchben cuxtalo' 
yéetel le ba'alo'ob ca beetique'ex ca'acho', 

10yéetel dzo'oc a búucbescaba'ex yéetel le túumben cuxtalo', tu yo'olal lela' cu 
bin a túumbenchajle'ex u ti'al a béeytale'ex je'el bix le Ku máax j beete'exo', tac 
quéen a kaj óol te'ex ma'alob leti'. 
11Ti' lela' mina'an u yila'al wa judío máac wa ma', mix wa súutkupta'an máac 
wa ma' mix u yila'al wa táanxel lu'umil máac, mix wa máasewal máac, mix wa 
palitzil máac wa ma'; ba'ale' Cristoe' leti' tuláacal yéetel leti'e' ti' yaan ti' 
tuláacale'. 
12Kue' u yaabiltmaje'ex te'ex yéetel dzo'oc u yéeyique'ex u ti'al ca u ti'alinte'ex. 
Cuxlene'ex túun a búucbesme'ex u páajtalil ch'a'a óotzilil, utzil pucsi'ikal, cabal 
óolalil, suuc óolalil yéetel chuca'an óolalil. 
13Yanac te'ex chowac óolalil ta baatzile'ex, yéetel paaclan sa'atsaba'ex wa yaan 
wa máax yaan ba'al ti' tu contra u láak, je'el bix tu sa'atse'ex Cristoe', bey xan 
a beete'ex ta baatzile'exo'. 
14Tu yóokol tuláacale' yanac te'ex yaacunaj, tumen lela' leti' cu nupic yéetel cu 
chíicbesic tuláacal ba'al. 
15U jéedzel óolal Cristoe' ca u nu'uct u beel a pucsi'ikale'ex, tumen u ti'al lela' 
tu t'anaje'ex Ku u ti'al u nupe'ex ti' jun p'éelili' wíinclil. yéetel cane'ex a dza'ex 
nib óolal. 
16U ma'alob péectzil Cristo ca u chuup ma'alob a pucsi'ikale'ex. Ca'anbesaba'ex 
yéetel tzolxiquintaba'ex ta baatzile'ex yéetel tuláacal na'atil. Kaye'ex salmo'ob, 
himno'ob, yéetel quili'ich kaayo'ob u ti'al a dzáique'ex nib óolal ti' Ku ta 
pucsi'ikale'ex. 
17Je'el ba'alac ca a beete'ex wa ca a wa'ale'exe', beete'ex tuláacal tu kaba' 
Yuumtzil Jesús, táan a dzáique'ex nib óolal ti' Yuum le Taatao' tu yo'olal leti'. 

Bix unaj u cuxtal jun túul ocsaj óol yéet el u yéet máaquilo'ob 

18Atantzile'ex, dzáaba'ex yáanal u páajtalil a wíichame'ex, tumen lela' ma'alob 
tu táan Yuumtzil. 
19Iichantzilke'ex, yaabilt a watane'ex yéetel ma' a kuuxile'ex tu yéetelo'ob. 

20Paale'ex, u'uye'ex u t'aan a taataex ti' tuláacal ba'al, tumen lela' utz tu táan 
Yuumtzil. 
21Taatatzile'ex ma' a beetique'ex u kuuxil a paalale'ex, u ti'al ma' u lúubul u 
yóolo'ob. 
22Palitzile'ex, u'uye'ex u t'aan a dzuulile'ex ti' tuláacal ba'al way ti' le lu'uma', 
ma' chéen ti' le kiin táan a pacta'ale'ex tumen leti'obe', u ti'al a p'áatale'ex utzil 
yéetelo'obe', ba'ale' yéetel u jaajil u yóol a pucsi'ikale'ex, tu yo'olal a sajaquile'ex 
ti' Yuum Ku. 
23Je'el ba'alac ca a beete'exe', beete'ex yéetel utzil óolal, bey táan a 
meyajtique'ex Yuumtzile' ma' máaco'obi'. 
24Tumen a wojele'exe' Yuumtzile' yaan u dzáic te'ex bey jun p'éel siibal le u 
ayikalilo'. Tumen te'exe' táan a meyajtique'ex Cristo, máax u jaajil a 
Yuumtzile'ex. 
25Ba'ale' le máax cu beetic le kaaso', bíin u kam u bo'olil le kaas cu beetico', 
tumen mina'an u jela'anil mix máac tu yóokol u láak máac. 

Colosenses 4 

1Te'ex dzuule'exe', unaj a beetique'ex ba'ax toj yéetel ma'alob tu yéetel a 
palitzile'ex, tumen a wojele'exe' yaan a dzuulile'ex te j ca'ano'. 
2Payalchi'inene'ex mantadz, p'iilil a wiche'ex yéetel táan a dzáique'ex nib óolal 
ti' Yuum Ku. 
3Payalchi'inene'ex xan t o'olal, u ti'al ca dza'abac to'on tumen Yuumtzil jun p'éel 
jool naj je'ekab u ti'al c tze'ectic le ma'alob péectzilo' yéetel u ti'al ca c tzicbalt 
u ta'acbil ba'al Cristo, tumen tu yo'olal le ta'acbil ba'alo' kala'anen. 
4Payalchi'inene'ex u ti'al ca in dzáa kaj óoltbil jach t'áalcab je'el bix unaj in 
beetico'. 
5Canant bix a cuxtale'ex tu yéetel le máaxo'ob ma' ocsaj óolo'obo', táan a 
beetique'ex u yantal u biilal tuláacal le kiino'obo'. 



2772 

 

Biblia Maya 
© 1992, Sociedades Bíblicas Unidas. 

 

 
 

 

6A tzicbale'exe' mantadz ca u'uya'ac ma'alob yéetel jadzutz, yéetel ca a 
wojéelte'ex bix unaj a núuquique'ex u t'aan jujun túul. 

U dzooc te'escunajo'ob 

7C yaabilaj sucu'un Tíquico, máax jun túul j áantaj chuca'an u yóol, yéetel 
dzo'oc u meyajtic Yuumtzil tin wéetele', leti' cun u dzáa te'ex tuláacal le 
péectzilo'ob tin wo'olalo'. 
8Tu yo'olal lela' táan in túuxtic te'ex u ti'al u ya'al te'exe' bix anilo'on yéetel u 
ti'al u líikes a wóole'ex. 
9Tu yéetele' táan u bin xan Onésimo, c yaabilaj yéetel chuca'an óol sucu'un, 
máax jun túul ti' te'ex. Leti'ob cun u tzicbalt te'ex. tuláacal ba'ax cu yúuchul 
waye'. 
10Aristarco', máax in láakinaj way tu'ux kala'anene', cu túuxtic te'ex tziquil 
t'aano'ob, bey xan Marcos u láaktzil Bernabé. Te'exe' dzo'oc u tzo'olol te'ex 
máax Marcos; wa cu bin u xíimbalte'exe', kame'ex ma'alob. 
11Bey xan cu tziquil t'antique'ex Jesús, máax cu kaaba'inta'al xan Justo. chéen 
lelo'oba' ichil le ocsaj óol judíobo' dzo'oc u meyajo'ob tin wéetel u ti'al u ajawil 
Ku, yéetel tu dzajo'ob teen nojoch qui'imac óolal. 
12Cu túuxtic te'ex tziquil t'aano'ob Epafras, jun túul u palitzil Cristo, máax jun 
túul ti' te'ex. Leti'e' mantadz cu káat óolal ta wo'olale'ex ich payalchi', u ti'al ca 
mu'uka'anchajac a wóole'ex yéetel ca utzil kubaba'ex u ti'al a beetique'ex ba'ax 
u káat Ku. 
13Tumen tene' quin jaajcuntic bix u sen tucultique'ex Epafras, bey xan bix u sen 
tucultic le máaxo'ob yano'ob tu caajilo'ob Laodicea yéetel Hierápoliso'. 
14Lucas le j dzac yaj jach yaabila'ano', cu tziquil t'antique'ex, bey xan Demas. 
15Tziquil t'ante'ex le sucu'uno'ob yano'ob Laodiceao', tziquil t'ante'ex xan 
Ninfas, bey xan le u múuch'ul ocsaj óolo'ob cu much'cuba'ob tu yotocho'. 
16Cu dzo'ocol a xoquique'ex le dzíibil ju'un Ichile'exa' túuxte'ex u ti'al ca xo'ococ 
tu iglesiail Laodicea: te'ex xane' xoque'ex le dzíibil ju'un Laodicea u taalo'. 

17A'ale'ex ti' Arquipo lela': Il a wil ca beet ma'alob le meyaj u kubentmaj teech 
Yuumtzilo'. 
18Teen Pabloe', tin kabil quin dzíibtic te'ex le tziquil t'aana'. Ka'ajac te'ex 
kala'anen. U siibal utzil Ku ca yanac ta wéetele'ex. Amén. 

1 Tesalonicenses 

1 Tesalonicenses 1 

Pablo yéetel u yéet meyajo'obe' cu dzíibo'ob ti' u iglesiail Tesalonica 

1Teen Pablo, bey xan Silvano yéetel Timoteo, ti' u sucu'unilo'ob yaan tu caajil 
Tesalónicao', máaxo'ob nupa'ano'ob ti' Ku le taatao yéetel ti' Yuumtzil 
Jesucristo. Ca yanac te'ex siibal utzil yéetel jéedzel óolal. 

Le ocsaj óolal cu ye'esico'ob le tésalonicailo'obo' 

2Mantadz c dzáic nib óolal ti' Ku tu yo'olal tuláacale'ex, yéetel c ka'ajsique'ex 
ichil c payalchi'ob. 
3C ka'ajsic tu táan Ku yéetel tu táan c Taatae' yéetel buca'aj ocsaj óolal 
meyajnajique'ex, yéetel buca'aj yaacunaj táan óolnajique'ex, yéetel bix p'aatlil 
jach jeedzel a alab óolale'ex ti' c Yuumtzil Jesucristo. 
4Sucune'ex Kue' u yaabilmaje'ex, yéetel c ojele' leti' u yéeymaje'ex. 
5Tumen le ca t tze'ectaj te'ex le ma'alob péectzilo' ma' t beetaj yéetel chéen 
t'aano'obi', ba'ale' yéetel xan u páajtalil Quili'ich Pixan, bey xan yéetel u 
chuca'anil alab óolalil le péectzila' leti' u jaajil. Ma'alob a wojelile'ex bix 
xíimbalnajico'on ichile'ex u ti'al a wutzile'ex. 
6Te'ex xane', xíimbalnaque'ex je'el bix c xíimbal to'one', bey xan je'el bix 
xíimbalnajic Yuumtzile', yéetel ta kame'ex le ma'alob péectzilo' yéetel jun p'éel 
qui'imac óolal cu dzáic te'ex le Quili'ich Pixano', quex tu tojoltaj te'ex ya'abcach 
mukyajilo'ob. 
7Bey túuna' ta we'esaje'ex ti' tuláacal le ocsaj óolo'ob tu lu'umilo'ob Macedonia 
yéetel Acayao', Bix unaj u yúuchul xíimbal. 
8U jóokbal ti' te'exe' u ma'alob péectzil Yuumtzile' dzo'oc u t'i'it'pajal ma' chéen 
Macedonia yéetel acayai', ba'ale' tuláacal tu'ux, yéetel ojéela'an le ocsaj óolal 
yaan te'ex ti' Yuum Kuo', bey túuno' to'one' ma' kabéet c a'alic mix ba'ali'. 
9Ba'ale' leti'ob cu tzicbaltico'ob bix binico'on c xíimbalte'ex bey xan cu 
ya'alico'ob yéetel buca'aj utzil ta kamilajico'one'ex, yéetel bix ta p'atilaque'ex le 

beetbil kuo'obo' u ti'al a tzaypachtique'ex Ku yéetel u ti'al a meyajtique'ex le 
cuxa'an yéetel u jaajil Kuo'. 
10Bey xan cu tzicbaltico'ob bix te'exe' táan a pa'atique'ex u suut Jesús, u Paal 
Ku, le máax yaan te j ca'ano', le máax xan ca'a púut cuxquinta'ab tumen Kuo'. 
Leti' máax toquico'on ti' le yaayaj jaadz cu taalo'. 

1 Tesalonicenses 2 

Le meyaj tu beetaj Pablo Tesalonicao' 

1Te'exe' a wojele'ex, sucu'une'ex, ma' cunelchaj binico'on xíimbalte'exi'. 
2U jaajile', quex po'och'o'on yéetel ja'ajadza'abo'on tu caajil Filipos, je'el bix 
dzo'oc a wojéeltique'exo', Kue' tu yáanto'on u ti'al ca c tze'ect te'ex le ma'alob 
péectzilo' yéetel tuláacal kub óolal, chúumuc ti' jun p'éel nojoch ch'a'apachtajil. 
3Tumen ma' keechel c tuucul ti' ba'ax c tze'ectiqui', mix táan c t'aan yéetel 
kaakas tuuculo'obi', mix yéetel tuusi'. 
4Ba'ax ucha'ane' Kue' tu kamajo'on yéetel tu kubentaj to'on le ma'alob péectzilo', 
bey túun úuchic c t'aano'. Ma' táan c caxtix c lúubul utzil tu táan máaco'ob, 
ba'ale' tu táan Ku, máax xakaltic c pucsi'ikal. 
5Je'el bix a wojelile'exe', mix jun téen t qui' óol t'antaje'ex yéetel jadzutz 
t'aano'ob, mix t caxtaj ba'al c a'al te'ex u ti'al c náajaltic taakin. Kue' u yojel 
lela'. 
6Mix jun téen t caxtaj nojbe'enil ichil máaco'obi', mix ichile'exi' mix ichil u 
láako'obi' quex tumen cu páajtal ca'ach c beetic wu'uyique'ex u muukil c 
páajtalil je'el bix máaxo'ob túuxta'ano'ob tumen Cristoe'. 
7Ba'ax t beetaje', táan óoltaje'ex yéetel muumun óolal, je'el bix jun túul 
maamatzil cu tzéentic yéetel cu canantic u mejen paalalo'obe'. 
8Jach c yaabiltmaje'ex le o'olale' je'el c óoltic ca'ach c dzáa te'ex ma' chéen u 
ma'alob péectzilil Kui', ba'ale' tac c cuxtal, tumen dzo'oc c kuchul c yaabilte'ex 
jach ya'ab. 

9Sucu'une'ex, cu ka'ajal te'ex bix meyajnajo'on yéetel c mukul muuknajo'on u 
ti'al ca cuxlaco'on. Meyajnajo'on yéetel kiin bey xan yéetel áakab, u ti'al ma' c 
dzáic mix jun p'éel cuuch ti' mix jun túul te'ex ca'aliquil táan c tze'ectic te'ex u 
ma'alob péectzil Ku. 
10Te'ex jaajcuntic, bey xan Ku, to'one' xíimbalnajo'on yéetel utzil bey xan yéetel 
tojil ta wéetele'ex máax j ocsaj óole'ex, ma' t dzáa tu'ux u ta'acal c pool tumen 
mix máaqui'. 
11Bey xan a wojele'ex bix t líiksaj u yóol yéetel t qui'imaccunsaj u yóol cada jun 
túul ti' te'ex, je'el bix u beetic jun túul taatatzil yéetel u paalalo'obe'. 
12C kubentmaj te'ex ca cuxlaque'ex je'el bix unaj u cuxtal le máaxo'ob u ti'alo'ob 
Kuo', máax t'ane'ex u ti'al ca táacpajque'ex ti' u ajawil yéetel ti' u nojbe'enil. 
13Tu yo'olal lela' mantadz c dzáic nib óolal ti' Ku, tumen le ca ta wu'uyaje'ex u 
ma'alob péectzil Kue', le t tze'ectaj to'on ti' te'exo', ta kamaje'ex je'el bix u 
ma'alob péectzil Kue' ma' je'el bix u ma'alob péectzil máaco'obe'. Jach tu jaajile' 
u ma'alob péectzil Ku, le cu dzáic u yicho'ob ti' te'ex máaxe'ex ca wocsaj 
óole'exo'. 
14Sucu'une'ex, le ca ta mukyajte'ex ch'a'apachtajil tu kab a wéet caajale'exo'obe' 
j úuch ti' te'ex le ba'ax úuch ti' le u iglesiaob Ku yano'ob Judeao' yéetel u 
ti'alo'ob Cristo Jesuso', tumen leti'obe' ch'a'apachta'abo'ob xan tumen u yéet 
caajalo'ob, le judíobo'. 
15Le judíoba' tu quiimsajo'ob Yuumtzil Jesús, je'el bix tu quiimsilaco'ob le aj 
bóobato'obo', yéetel tu tojolch'into'ono'ob to'on. Ma' tu lúubulo'ob utzil tu táan 
Kui' yéetel ti' yano'ob tu contra tuláacal máaco'obe', 
16tumen le quéen c óolt t'aan le máaxo'ob ma' judíobo' u ti'al ca to'ococo'ob 
xane', ma' táan u cha'aico'ob c beetic. Bey túuna' táan u mas ya'abcuntico'ob u 
kebano'ob. Ba'ale' bele, u yaayaj jaadz Kue' dzo'oc u taal tu yóokolo'ob. 

Pabloe' cu dzíiboltic u xíimbaltic tu ca'a téen le Tésalonicailo'obo' 

17Sucu'une'ex, le ca t p'ataje'ex tu yo'olal dze'edzec kiino'obe' quex ma' táan c 
ilique'exe', mantadz ti' yane'ex t pucsi'ikale', yéetel túun ya'abcach dzíibolale' c 
káat ca c ile'ex. 
18T óoltaj bin, teen Pablo, dze'edzec u téenel tin wóoltaj bin, ba'ale' tuláacal u 
téenele' Satanase' ma' tu cha'aj to'oni'. 
19Tumen, ¿máacalmáac c alab óolal, wa c qui'imac óolal, wa ba'ax óolalil u 
yantal to'on nojbe'enil? ¿ma' wa te'ex le quéen taalac c Yuumtzil Jesucristoi'? 
20Bey, te'ex c nojbe'enil yéetel c qui'imac óolal. 

1 Tesalonicenses 3 

1Bey túuno', tumen ma' páatji c p'atic u masil kiino'obe', t tucultaj c p'áatal t 
juunal tu caajil Atenas, 
2yéetel c túuxtic sucu'un Timoteo u ti'al u yile'ex, tumen leti'e' jun túul u palitzil 
Ku máax dzo'oc u meyaj t éetel ti' u tze'equil u ma'alob péectzil yéetel cu páajtal 
u mu'uka'ancuntique'ex yéetel líiksic a wóole'ex ti' a wocsaj óolale'ex, 
3u ti'al ma' u lúubul u yóol mix máac tu yo'olal le yaayaj óolalo'oba'. Tumen 
te'exe' a wojele'ex yaan c mukyajtic le ba'alo'oba'. 
4Tu yóokol lela', le ca j anji'on ta wéetele'exe', t a'alaj te'ex yaan u yantal to'on 
yaayaj óolalo'ob; bey úuchic xan, je'el bix a wojelile'exo'. 
5Le o'olal tene', tumen ma' páatjien in p'atic u masil kiino'obe', tin túuxtaj 
káatbil bix a wanile'ex ti' a wocsaj óolale'ex, tumen sajacchajen ca 
léench'inta'aque'ex ti' kaas tumen kaasil ba'al, yéetel ca mix ba'alac c meyaj. 
6Ba'ale' Beoraa' Timoteoe' dzo'oc u suut iquil binic Tesalónica, yéetel tu taasaj 
to'on ma'alob péectzilo'ob ti' le ocsaj óolal yéetel le yaacunaj yaan ti' te'exo'. Cu 
ya'alic to'one' mantadz táan a ka'ajsico'one'ex yéetel yaacunaj, yéetel táan a 
jach dzíiboltique'ex a wilco'one'ex, je'el bix to'on xane' c káat c ile'ex te'ex. 
7Tu yo'olal lela', sucu'une'ex, chúumuc ti' tuláacal c talam meyajo'ob yéetel c 
yaayaj óolo'obe' dzo'oc c kamic ya'ab qui'imac óolal iquil c ojéeltic te'exe' láili' 
jeedzel a wanile'ex ti' a wocsaj óole'exe'. 

8Bey túumben cuxtal c ti'al to'on c ojéeltic te'exe' jeedzel a wanile'ex ti' 
Yuumtzil. 
9¿Bix je'el u páajtal c chúucbesic le nib óolal c dzáic ti' Ku ta wo'olale'exo' yéetel 
tu yo'olal le ya'abcach qui'imac óolal dzo'oc a dzáique'ex to'on tu táan leti'o'? 
10Yéetel kiin bey xan yéetel áakab c káat óoltic ti' Ku ca u cha'a to'on c ilique'ex 
t ichil, yéetel c chúucbesic le cu bineltic le cu bineltic te'ex ti' a wocsaj óole'exo'. 
11C dzíiboltic ca u yáanto'on Ku c Taata yéetel c Yuumtzil Jesucristoe', u ti'al 
ca páatac c bin xíimbalte'ex. 
12Yéetel ca beeta'ac a ch'íijile'ex tumen Yuumtzil bey xan ca yanac te'ex u asabil 
yaacunaj ta baatzile'ex, yéetel u ti'al tuláacal máac, je'el bix to'on c 
yaabiltique'exo'. 
13Ca u beete'ex mu'uka'ane'ex ti' a pucsi'ikale'ex, a kubmaj a wóole'ex yéetel x 
ma' si'ipilil tu táan Yuum Ku c Taata le quéen taalac c Yuumtzil yéetel tuláacal 
le máaxo'ob u ti'alo'obo'. 

1 Tesalonicenses 4 

Le cuxtal utz tu t'aan Kuo' 

1Bele', sucu'une'ex, c káat óoltic te'ex yéetel c kubentic te'ex lela' tu kaaba' 
Yuumtzil Jesús: je'el bix t ca'ansaj ca cuxlaque'ex je'el bix utz tu t'aan Kuo' bey 
ca a beete'ex mantadz. 
2Te'exe' a kaj óole'ex le tzol xiquino'ob t dzaj te'exo' tu kaaba' Yuumtzil Jesús. 
3Ba'ax u káat Kue' ca cuxlaque'ex a kubmaj a wóole'ex ti' leti'; mix máac ca nup 
kebanchajac, 
4Tu jujun túule ca u can cuxtal yéetel u yatan ich quili'ichil bey xan ich tziiquil, 
5ma' yéetel loolob pucsi'ikali' mix yéetel kaakas dzíibolalo'ob je'el bix u beetic 
le máaxo'ob ma' u kaj óolo'ob Kuo'. 

6Ti' lela' mix máac ca u beet ba'ax ma' unaji' mix ca u tus u sucu'un, tumen 
Yuumtzile' chich u jadzic máac tu yo'olal tuláacal lela', je'el bix dzo'oc c a'alic 
yéetel dzo'oc c kubentic te'exo'. 
7Tumen Kue' ma' tu t'ano'on u ti'al ca cuxlaco'on ich kaakas dzíibolalo'obi', 
ba'ale' u ti'al ca cuxlaco'on yéetel kub óolal ti'. 
8Bey túuno', le máax cu p'ectic le ca'ansajo'oba' ma' táan u p'ectic mix jun túul 
máaqui', ba'ale' táan u p'ectic Ku, máax dzo'oc u dzic to'on u Quili'ich Pixan. 
9Tu yóokol le yaacunaj ichil sucu'untzilo'obo', sucu'une'ex, ma' kabéet in 
dzíibtic te'exi', tumen Ku dzo'oc u ca'ansic te'ex a yaabiltaba'ex ta baatzile'ex. 
10Tumen bey a beetique'ex mantadz yéetel tuláacal le sucu'uno'ob caja'ano'ob 
ti' tuláacal u lu'umil Macedoniao'. Ba'ale' c káat óoltic te'ex, sucu'une'ex, ca asab 
ya'abac a yaacunaje'ex. 
11Il a wile'ex a cuxtale'ex yéetel jéedzel, táan a táan óoltique'ex a ba'aluba'ex, 
táan a meyaje'ex yéetel a kabe'ex je'el bix dzo'oc c kubentic ti' te'exo', 
12u ti'al ca tziquilta'aque'ex tumen le yaanal máaco'obo' yéetel u ti'al ma' u 
bineltic te'ex mix ba'al. 

U taalbal Yuumtzil 

13Sucu'une'ex ma' c káat ca p'áatac ma' a wojéeltique'ex ba'ax cu yúuchul yéetel 
le quimeno'obo', u ti'al ma' u okomtal a wóole'ex je'el bix le u láak máaco'ob 
máaxo'ob mina'an alab óolal ti'ob. 
14Bey je'el bix c ocsaj óoltic Jesús j quíim yéetel ca'a púut cuxlaje', bey xan c 
ocsaj óoltic Ku yaan u ca'a púut cuxquintic yéetel Jesús máaxo'ob j quíimo'ob 
táan u yocsaj óoltico'ob leti'o'. 
15Le o'olal c a'alic te'ex, je'el bix u ca'ansaj Yuumtzile', to'on máaxo'on bíin 
p'áataco'on cuxa'ano'on le quéen taalac Yuumtzile', ma' bíin máanaco'on ti' le 
máaxo'ob quimeno'obo'. 

16Tumen Yuumtzile' yaan u yéemel ti' le ca'ano' yéetel nojoch páajtalil, yéetel 
u t'aan arcánjel bey xan yéetel u trompeta Ku. Ti' le horaob le máaxo'ob j 
quíimo'ob táan u yocsaj óoltico'ob Cristo yaan u ca'a púut cuxtalo'ob táanil; 
17cu dzo'ocole' le máaxo'ob j p'áato'ob cuxa'ano'obo' bíin bisa'aco'ob jun múuch' 
tu yéetelo'ob ichil le múuyalo'ob u ti'al c núuptáanticbáa yéetel Yuumtzil te j 
iiko'. Bey bíin yanaco'on yéetel Yuumtzil Mantadzo'. 
18Tu yo'olal lela', líiks óoltaba'ex ta baatzile'ex yéetel le t'aano'oba'. 

1 Tesalonicenses 5 

1Ba'ale' tu yóokol u ja'abilo'ob yéetel u kiinilo'obe', sucu'une'ex, ma' kabéet ca 
in dzíibt te'exi'. 
2Te'exe' dzo'oc a wojéeltique'ex jach ma'alobe' u kiinil Yuumtzile' yaan u kuchul 
ti' le kiin ma' táan a pa'atique'exo', je'el bix u taal jun túul j ocol yéetel áakabe'. 
3Le quéen u ya'al máaco'ob: Tuláacal jejedzquil yéetel ma'alob yanile', leti' le 
quéen téec taalac tu yóokolo'ob le xu'ulsajo'; ma' tu páajtal u púudzulo'ob. 
4Ba'ale' te'exe' sucu'une'ex, ma' ich éekjoche'enil yane'exi' u ti'al ca téec taalac 
ta wóokole'ex u kiinil Yuumtzil je'el bix u téec taal jun túul j oocole'. 
5Tumen tuláacale'exe' u ti'ale'ex le sáasilo' yéetel le kiino'. Ma' u ti'alo'on le 
áakabo' mix le éekjoche'enilo'; 
6le o'olale' ma' unaj c wenel je'el bix le u láako'obo', ba'ale' unaj c p'il ich yéetel 
u p'áatal jaba'an c óol. 
7Le máaxo'ob cu wenelo'ob, yéetel áakab cu wenelo'ob; le máaxo'ob cu 
cáaltalo'obo' yéetel áakab cu cáaltalo'ob; 
8ba'ale' to'on u ti'alo'on le kiino' unaj c p'áatal mantadz jaba'an c óol. Unaj c 
cananticbáa yéetel le ocsaj óolalo' yéetel bey xan yéetel le yaacunajo', je'el bix 
jun p'éel u chichich p'óoquil ba'atele'. 
9Tumen Kue' ma' tu dzajo'on u ti'al c kamic le jaadzo', ba'ale' u ti'al ca yanac 
to'on tocsajil tu yo'olal c Yuumtzil Jesucristo. 

10Jesucritoe' j quíim t o'olal u ti'al ca cuxlaco'on jun múuch' tu yéetel, quex 
cuxa'ano'on wa quex quimeno'on. 
11Le o'olale', líiks óolintaba'ex yéetel mu'uka'anquintaba'ex ta baatzile'ex, jach 
je'el bix táan a beetique'exo'. 

Pabloe' cu tzolic u xiquin le sucu'uno'obo' 

12Sucu'une'ex, c káat óoltic te'ex ca tzique'ex le máaxo'ob cu meyajo'ob 
ichile'exo' yéetel cu nu'uctico'ob a beele'ex yéetel cu tzolico'ob a xiquine'ex ti' 
Yuumtzil. 
13Unaj a wilque'exo'ob yéetel utz yéetel a yaabiltique'exo'ob ya'ab, tu yo'olal le 
meyaj cu beetico'obo'. Cuxlene'ex ich jéedzel ta baatzile'ex. 
14Bey xan c kubentic te'ex, sucu'une'ex, ca a wa'ale'ex u nu'uc ti' le máaxo'ob 
ma' u káato'ob meyajo', ca líikse'ex u yóol le máaxo'ob lúubul u yóolo'obo' ca a 
wáante'ex le máaxo'ob luubul u muuko'obo' yéetel ca yanac te'ex chowac óolal 
yéetel tuláacal máac. 
15Canantaba'ex mix jun túul ca u sut kaas tu yo'olal kaas. Ba'ax unaje', il a wil 
a beetique'ex utz mantadz ta baatzile'ex yéetel ti' tuláacal yóokolcaab. 
16Mantadz qui'imacchajac a wóole'ex. 
17Payalchi'inene'ex láaj kiin. 
18Ti' tuláacal ba'ax ca úuchuque' dza'ex nib óolal ti' Ku, tumen lela' leti' ba'ax u 
káat Ku ti' te'exo' máaxe'ex a wocsmaj a wóole'ex ti' Cristo Jesús. 
19Ma' a tupique'ex u káakil le Quili'ich Pixano'. 
20Ma' a p'ectique'ex le tze'eco'obo'. 
21Il a wile'ex ma'alob tuláacal, p'áatene'ex yéetel le ba'ax ma'alobo'. 
22Tzelaba'ex ti' tuláacal ba'ax kaas. 
23Junab Kue' u Kuil jéedzel, leti' ca u quili'ichcunte'ex ta túulisile'ex yéetel ca u 
canant a pixane'ex, a wóole'ex yéetel a wíinclile'ex tu túulisil x ma' si'ipilil u 
ti'al le quéen taalac Yuumtzil Jesucristoe'. 

24Le máax t'anique'exo' chuca'an u yóol, leti' cun u dzo'ocbes tuláacal lela'. 
Tziiquil t'aano'ob yéetel u dzooc qui'iqui'it'aan 

25Sucu'une'ex payalchi'inene'ex t o'olal. 
26Tziquil t'ante'ex tuláacal le sucu'uno'obo' yéetel jun p'éel quili'ich dzu'udz. 
27Quin kubentic te'ex, tu yo'olal Yuumtzile' ca a xoque'ex le ju'una' ti' tuláacal 
le sucu'uno'obo'. 
28U siibal c Yuumtzil Jesucristoe' ca yanac ta wéetele'ex. 

2 Tesalonicenses 

2 Tesalonicenses 1 

Pablo yéetel u yéet meyajo'obe' cu dzíibo'ob ti' u iglesiail Tesalonica 

1Teen Pablo, yéetel Silvano yéetel Timoteo', ti' u iglesiail le Tesalónicailo'obo', 
máaxo'ob nupa'ano'ob ti' Ku c taata yéetel ti' Yuumtzil Jesucristo. 
2Kame'ex u siibal utzil yéetel jéedzel óolal Ku c Taata yéetel Yuumtzil 
Jesucristo. 

Ku bíin u pis óolt le j kebano'ob le quéen taalac Cristoo' 

3Sucu'une'ex, yaan c dzáic nib óolal mantadz ti' Yuum Ku ta wo'olale'ex, bey 
unaj a beetico', tumen a wocsaj óolale'exe' táan u nojochtal sáamsamal. 
4Bey túuno' to'one' c t'aan ta wo'olale'ex yéetel le ocsaj óolal ti' u iglesiaob Yuum 
Ku, tu yo'olal le chowac óolalo' yéetel le ocsaj óolal cu we'esique'ex te'exo' ichil 
tuláacal le ch'a'apachtajilo'obo' yéetel ichil le yaayaj óolalo'ob ca 
mukyajtique'exo'. 
5Lela' cu ye'esique' Kue' toj p'is óol, iquil u dzáique'ex je'el bix máaxo'ob cu 
najmatico'ob u yooclo'ob tu ajawil Ku. Tu yo'olal le ajawila' táan a mukyaje'ex. 
6Tumen toj ca u beet Ku u mukyajo'ob le máaxo'ob cu beetico'ob a mukyaje'ex 
te'exo', 
7yéetel ca u dzáa je'elel ti' te'ex ca mukyaje'ex, je'el bix xan to'one', ti' le kiin 
quéen chíicpajac Yuumtzil Jesús te j ca'ano' yéetel u mu'uka'an ángelo'obe' ichil 
u tóoch'bal káak. 
8Bíin taalac u ti'al u jadz le máaxo'ob ma' tu kaj óoltico'ob Kuo' mix tu 
yu'ubico'ob u ma'alob péectzil c Yuumtzil Jesucristo. 
9Lelo'oba' bíin ja'adzaco'ob yéetel sáasilil mina'an u xuul, yéetel bíin 
pu'uluco'ob náachil ti' u táan Yuumtzil, yéetel ti' u nojbe'enil bey xan ti' u 
páajtalil, 

10le quéen taalac Yuumtzil ti' le kiino' u ti'al ca tzi'iquic ti' le máaxo'ob u 
ti'alo'obo', yéetel u ti'al ca jak óol páatac ti' tuláacal le j ocsaj óolo'obo', tumen 
dzo'oc a wocsaj óoltique'ex le jaajcunaj t'aano'ob t j a'alaj te'exo'. 
11Tu yo'olal lela' c payalchi' mantadz ta wo'olale'ex, táan c káatic ti' Ku ca u 
dza'ex je'el bix máaxe'ex ca najmatique'ex t'a'anique'ex tumen leti'o'; bey xan c 
payalchi' u ti'al ca dzo'ocbesa'ac tumen Ku yéetel u páajtalile' tuláacal a ma'alob 
dzíibolale'ex yéetel le meyajo'ob ca beetique'ex yéetel ocsaj óolalo'. 
12Beya', u kaaba' c Yuumtzil Jesucristoe', bíin nojbe'encunsa'ac ti' tuláacale'ex, 
yéetel te'exe' bíin nojbe'encunsa'aque'ex ti' leti' tu yo'olal u siibal utzil c Ku 
yéetel Yuumtzil Jesucristo. 

2 Tesalonicenses 2 

U máaquil keban 

1Bele' sucu'une'ex, tu yo'olal u taalbal c Yuumtzil Jesucristoe', le quéen taalac 
u much'quinto'on tu yéetele', c káat óoltic te'ex, 
2ma' a kexique'ex séeba'an a tuucule'ex, mix a cha'ique'ex u ja'asa'al a wóole'ex 
tu yo'olal mix jun p'éel pixanbe'en péectzil, mix tu yo'olal wa ba'ax jadzutz 
t'aano'ob ca a wu'uye'ex, mix tu yo'olal wa ba'ax dzíibil ju'un ca a kame'ex ca 
chíicpajac bey to'on túuxtmaile', táan u ya'alic dzo'oc u kuchul u kiinil 
Yuumtzil. 
3Ma' a cha'ique'ex a tu'usule'ex tu yo'olal mix ba'al. Tumen ma'ili' taalac le kiino' 
yaan u taal táanil le ba'atelil tu contra Kuo', le quéen chíicpajac u máaquil le 
kebano', le máax xot kinta'an u ti'al ca xu'ulsa'aco'. 
4Lela' leti' le aj p'eec cu líikil tu contra tuláacal ba'ax cu bisic u kaaba' Ku, wa 
le ba'ax unaj u kulta'alo' yéetel cu kuchul tac cutal tu templo Ku, bey leti' Kue', 
yéetel leti' cu beeticubáa bey leti' Kue'. 
5¿Ma' wa tu ka'ajal te'exe' le ca anjien ta wéetele'exe' tin wa'alaj te'ex lela'? 
6Bela'ae' te'exe' a wojele'ex ba'ax katic u beel u ti'al ma' u chíicpajal ma'ili' 
kuchuc u kiinili'. 



2785 

 

Biblia Maya 
© 1992, Sociedades Bíblicas Unidas. 

 

 
 

 

7Tumen u ta'acbil tuucul le kaaso' dzo'oc u cáajal u xíimbal; chéen cu bineltic 
ca luksa'ac chúumuc le ba'ax katic u beel bele'. 
8Cu dzo'ocol túune' bíin chíicpajac le máax kasa'ano', Yuumtzil Jesuse' bíin u 
quíims yéetel u yiikal u chi' yéetel bíin u xu'uls yéetel u sáasjome'enil u taalbal. 
9U kuchbal le máax kasa'ano' Satanás beetic; bíin kuchuc yéetel ya'ab páajtalil 
bey xan yéetel chíiculalo'ob yéetel tuusil jakbe'en ba'alo'ob. 
10Bíin meyajnac ti' tuláacal jejeláasil kaasilo'ob u ti'al u tusico'ob le máaxo'ob 
cu bino'ob ti' xu'ulsajo', bey ma' tu yóoltajo'ob u kamo'ob le jaajo' u ti'al ca 
to'ococo'ob. 
11Tu yo'olal lela', Kue' cu túuxtic ti'ob jun p'éel páajtalil táabsajil, le cu beetic 
u yocsaj óoltico'ob le tuuso', 
12u ti'al ca xot kinta'aco'ob tuláacal le máaxo'ob ma' tu yóoltajo'ob u yocsaj 
óolto'ob le jaajo', ba'ale' asab utz tu t'aano'ob le kaaso'. 

Yéeya'ano'ob u ti'al ca to'ococo'ob 

13Ba'ale' to'one' mantadz unaj c dzáic gracias ti' Ku ta wo'olale'ex, sucu'une'ex 
yaabila'ane'ex tumen Yuumtzil, tumen Kue' tu yéeyaje'ex tu yáax chuune' u ti'al 
ca to'ocoque'ex, tu yo'olal Quili'ich Pixano' jumpáay cuntique'exo' wocsaj 
óoltile'ex le jaajo'. 
14Kue' tu t'anaje'ex u ti'al lela', tu yo'olal le ma'alob péectzil u ti'al c tze'ectic 
to'ono', u ti'al ca táacpajque'ex ti' u nojbe'enil c Yuumtzil Jesucristo. 
15Bey túuno', sucu'une'ex, jéedzel p'áatene'ex, yéetel ma' a tu'ubsique'ex le 
ca'anbesajo'ob dzo'oc c dzáic te'ex yéetel c t'aano'obo' bey xan yéetel c 
dzíibo'ob. 
16C Yuumtzil Jesuristo, yéetel Ku c taatae' le máax tu yo'olal u siibal utzil tu 
yaabilto'on yéetel tu dzaj to'on qui'imac óolal mina'an u xuule' bey xan jun p'éel 
ma'alob alab óolale', 
17ca u líikes u yóol a pucsi'ikale'ex yéetel ca u beet a jéedzel p'áatale'ex u ti'al 
ca a wa'ale'ex yéetel ca a beete'ex tuláacal ba'ax utz. 

2 Tesalonicenses 3 

Payalchi'inene'ex t o'olal 

1Tu dzooque', sucu'une'ex, payalchi'inene'ex t o'olal, u ti'al ca kuchuc séeba'an 
tuláacal tu'ux u ma'alob péectzil Yuumtzil, yéetel ca ka'amac yéetel utzil je'el 
bix úuchic ichile'exo'. 
2Payalchi'inene'ex xan u ti'al ca to'ococo'on ti' máaco'ob kasa'ano'ob yéetel 
loochol u tuuculo'ob, tumen ma' ti' tuláacal yaan ocsaj óolali'. 
3Ba'ale' Yuumtzile' chuca'an u yóol, leti' túun cun u beet a jéedzel páajtale'ex 
yéetel cun u canante'ex ti' kaas. 
4C dzaama c alab óolal ti' Yuumtzile' te'exe' táan a beetique'ex yéetel táan u bin 
a beetique'ex le ba'ax c a'almaj te'exo'. 
5Yuumtzil ca u yáam te'ex u ti'al ca a wu'uye'ex u yaacunaj Ku yéetel ca yanac 
te'ex u chuca'an óolal Cristo. 

Unaj u yúuchul meyaj 

6Sucu'une'ex, c a'alic te'ex tu kaaba' Yuumtzil Jesucristoe', ca a tzelaba'ex ti' 
je'el máacalmáac sucu'unil ma' u káat meyaji', wa ti' le máax ma' u cuxtal je'el 
bix le ca'ansajo'ob dzo'oc c dzáaic te'exo'. 
7Tumen te'exe' a wojele'ex bix unaj a cuxtale'ex u ti'al a beetique'ex je'el bix t 
beetaj to'one'; to'one' ma' cuxlajo'on ichile'ex x ma' meyajili', 
8yéetel ma' t jaantaj u yo'och mix máac wa ma' c bo'otiqui'. Ma' beyi', ba'ale' 
meyajnajo'on yéetel mukul muuknajo'on yéetel kiin bey xan yéetel áakab u ti'al 
ma' c dzaíc u cuuch mix jun túul ti' te'ex. 
9Quex yaan to'on u páajtalil ca wáanto'one'exe', ba'ale' j meyajnajo'on u ti'al c 
e'esic te'ex bix unaj a cuxtale'ex. 
10Tumen le ca anji'on ta wéetele'exe', t dzaj te'ex le tzol t'aana': Le máax ma' u 
káat meyaje', ma' u janal xan. 

11Tumen cu ya'ala'al to'one' dze'edzec ti' te'exe' cuxa'ano'ob x ma' meyajil, jach 
u kubmajuba'ob u ti'al ma' u beetico'ob mix ba'al, wa chéen u ti'al u 
yocsicuba'ob ti' yaanal ba'alo'ob. 
12Ti' le cuxa'ano'ob beyo' c a'alic yéetel c kubentic ti'ob, tu yo'olal u páajtalil c 
Yuumtzil Jesucristoe', ca meyajnaco'ob yéetel jéedzel óolal u ti'al ca u 
náajalto'ob ba'al u jaanto'ob. 
13Sucu'une'ex, ma' a ca'anle'ex a beete'ex utz. 
14Wa yaan máax ma' táan u yu'ubic ba'ax c a'alic ti' le ju'una', ile'ex máaxi', bey 
xan ma' u yantal mix ba'al a wile'ex yéetel, u ti'al ca u ch'a'a subtal. 
15Ba'ale' ma' a wilique'ex bey jun túul enemigoe', ba'ax a beete'exe' tzole'ex u 
xiquin bey jun túul sucu'une'. 

U dzooc qui'iqui'it'aan 

16U Yuumtzil le jéedzel óolalo' ca u dzáa te'ex jéedzel óolal tuláacal kiin yéetel 
ti' jejeláas bixilo'ob. Yuumtzil ca yanac ta wéetele'ex tuláacale'ex. 
17Teen Pabloe', quin dzíibtic te'ex le tziiquil t'aana' yéetel in kab. Bey in beetic 
ti' tuláacal in dzíibil ju'uno'ob. Bey in dzíibo'. 
18U siibal utzil c Yuumtzil Jesucristoe' ca yanac ti' tuláacale'ex. 

1 Timoteo 

1 Timoteo 1 

Pabloe' cu dzíib ti' Timoteo 

1Teen Pabloe', u apóstolen Jesucristo, túuxta'anen tumen bey tu ya'aljilac Ku c 
J tocsajil yéetel Yuumtzil Jesucristo, máax c alab óolal. 
2Quin dzíibtic teech le ju'una', Timoteo, in jaajil paal ti' le ocsaj óolalo', táan in 
dzíiboltic ca yanac teech u siibal utzil, u ch'a'a óotzilil yéetel u jéedzel óolal Ku 
c Taata yéetel Cristo Jesús c Yuumtzil. 

Tzol xiquino'ob tu contra tuusil ca'ansajo'ob 

3Je'el bix tin káat óoltaj teech le ca j binen tu lu'umil Macedoniao', ca 
p'áataquech tu caajil Efesoe' bey quin káat óoltic teech bejela'e' u ti'al ca a wa'al 
ti' dze'edzec máaco'obe' ma' u ca'ansico'ob tuusil tuuculo'ob 
4mix u ch'en xiquintico'ob tuuso'ob yéetel chéen tzicbatbil ba'alo'ob mina'an u 
xuul tu yóokol le úuchben láako'obo'. Le ba'alo'oba' chéen cu bisico'ob máac 
cunel ba'atel t'aano'ob yéetel ma' tu yáantico'ob u ti'al c dzo'ocbesic le kuben u 
dzaamaj to'on Kuo', tu yo'olal le ocsaj óolalo'. 
5Tumen u biilal le a'almaj t'aan u ti'al ca c yaabiltbáa t baatzil yéetel jun p'éel 
yaacunaj sija'an ti' jun p'éel sac sac pucsi'ikal, ti' jun p'éel ma'alob tuucul yéetel 
ti' jun p'éel x ma' ca'a p'éel ichil ocsaj óolal. 
6Yaan dze'edzec dzo'oc u p'atico'ob lela', yéetel dzo'oc u sa'atalo'ob ti' chéen 
cunel t'aano'ob. 
7U káato'ob béeytal u j ca'anbesajilo'ob le a'almaj t'aano', ba'ale' ma' tu 
na'atico'ob mix le ba'ax cu ya'alico'obo' mix le ba'ax cu ca'ansico'ob yéetel kub 
óolalo'. 
8C ojele' le a'almaj t'aano' ma'alob, wa cu beeta'al u meyaj ti' le ba'ax o'olal 
dza'ano'. 
9Yaan c ojéeltique' mix jun p'éel a'almaj t'aan cu dza'abal u ti'al le máaxo'ob cu 
beetico'ob utzo', u jaajile' le a'almaj t'aano' dza'an u ti'al le máaxo'ob chich u 



2789 

 

Biblia Maya 
© 1992, Sociedades Bíblicas Unidas. 

 

 
 

 

pucsi'ikalo'obo', le máaxo'ob ma' tu yu'ubico'ob t'aano', u ti'al le máaxo'ob 
kasa'ano'obo', yéetel j kebano'obo', u ti'al le máaxo'ob ma' tu tziquiltico'ob Kuo' 
mix le toj u cuxtalo', u ti'al le máaxo'ob cu quíimsico'ob u taataob wa u 
maamaobo', u ti'al tuláacal le j quiimsaj wíinico'obo', 
10u ti'al le máaxo'ob cu nup kebano'obo', wa cu kebantalo'ob yéetel u yéet 
máaquilo'obo', u ti'al le máaxo'ob cu yocoltico'ob máaco'obo', u ti'al le j 
tuuso'obo' yéetel le máaxo'ob cu ch'a'a chi'itico'ob u kaaba' Ku yéetel tuuso'. Le 
a'almaj t'aano' u ti'al xan tuláacal le ba'ax yaan tu contra le utzil ca'ansajo'obo'. 
11Le utzil ca'ansaja' queet yéetel le nojbe'en ma'alob péectzil kubenta'an teen 
tumen le qui'iqui' t'anbil Kuo'. 

U dza'abal nib óolal tu yo'olal u ch'a'a óotzilil Ku 

12Quin dzáic nib óolal ti' c Yuumtzil Jésucristo, máax tu dzáa teen muuk u ti'al 
lela', tumen tu tucultaj chuca'an in wóole' ca tu dzáajen ti' u meeyjul. 
13Tu beetaj tuláacal lela' quex quin lobiltic ca'ach yéetel in t'aano'ob, quin 
ch'a'apachtic ca'achi' yéetel quin poch'ic ca'achi'. Ba'ale' Kue' tu ch'a'aj teen 
óotzilil, tumen teen ca'ache'; ma' in wocsmaj in wóol ti'i', yéetel ma' in wojel 
ca'ach ba'ax quin beetiqui'. 
14Le o'olale' u siibal utzil c Yuumtzile' jach nojochchaj tin wóokol, jun múuch' 
yéetel le ocsaj óolal bey xan le yaacunaj yaan to'ono' tu yo'olal nupa'anilo'on ti' 
Cristo Jesús. 
15Le t'aana' jach jaaj yéetel unaj u yocsaj óolta'al tumen tuláacal, Cristo Jesuse' 
j taal way yóokolcaabe' u ti'al u toc le j kebano'obo', ichil lelo'oba' teen u yáaxil. 
16Ba'ale' tu yo'olal lela' tu ch'a'aj teen óotzilil Ku, u ti'al beyo' Jesucristoe' ca u 
chíicbes ti' teen yáaxile' tuláacal u chuca'an óolal. Ca j béeychajen je'el bix jun 
p'éel ca'ansaj ti' le máaxo'ob bíin u yoques u yóolo'ob ti' leti'o' u ti'al ca yanac 
ti'ob cuxtal mina'an u xuul. 
17Le o'olale' co'ox dzáic tziquil yéetel nojbe'enil mantadz ti' le jun túulili' Ku 
yaan u na'ato'. Amén 

18Timoteo, in paal, quin dzáic teech le kuben t'aana' u ti'al ca a ba'atelt le 
ma'alob ba'atelo' yéetel ocsaj óolal bey xan yéetel ma'alob tuucul, je'el bix tu 
yáax a'alajo'ob le sucu'uno'ob j t'aanajo'ob ta wo'olal tu kaaba' Kuo'. 
19Dze'edzeque', tu yo'olal ma' tu táan óoltajo'ob u ma'alob tuuculo'obe', dzo'oc 
u lúubulo'ob ti' u yocsaj óolalo'ob. 
20Bey úuchic ti' Himeneo yéetel ti' Alejandro, máaxo'ob tin kubajo'ob ti' Satanás 
u ti'al ca u cano'ob ma' unaj u poch'ico'ob Kui'. 

1 Timoteo 2 

Tzol xiquino'ob u ti'al payalchi' 

1Yáax táanile' quin kubentic ca a káate'ex ti' Yuum le ba'axo'ob kaabéeto', ca 
payalchi'inaque'ex, ca káat óolnaque'ex yéetel ca a dza'ex nib óolal ti' tu yo'olal 
tuláacal máaco'ob. 
2Unaj u yúuchul payalchi' tu yo'olal le máaxo'ob cu beetic u nojochilo'obo' 
yéetel tu yo'olal tuláacal le jalach wíinico'obo'. u ti'al ca páatac c cuxtal ich qui' 
óolal yéetel jéedzel óolal, jun p'éel cuxtal kuba'an ti' Yuum Ku yéetel 
tziquilbe'en ti' je'el ba'alaque'. 
3Lela' ma'alob yéetel utz tu t'aan Ku c Tocsajil, 
4tumen leti'e' u káat ca to'ococ tuláacal máaco'ob yéetel ca kuchuc u chuca'an 
kaj óolto'ob le jaajo'. 
5Yaan chéen jun túulili' Junab Ku, jun túulili' xan máax cu páajtal u dzáic 
ma'alobil tuláacal máac tu táan Yuum Ku: Jésucristo. 
6Jesucristoe' tu kubjubáa ti' quíimil u ti'al u bo'otic u tojol u tocsajil tuláacal 
máaco'ob lela' j dza'ab ojéeltbil jach tu kiinil. 
7U ti'al lela' dza'anen bey jun túul j tze'ec, yéetel apóstol, u ti'al in ca'ansic le 
ocsaj óolalo' yéetel le jaajilo' ti' le máaxo'ob ma' judíobo'; je'el bix jun túul u j 
ocsaj óol Cristoe' quin wa'alic u jaajil ma' tin tuus. 
8Le o'olal in káate' tuláacal tu'ux ca payalchi'inac máaco'ob, táan u líiksico'ob 
quili'ich kabo'ob x ma' kuuxilil mix yéetel ba'atel t'aano'obi'. 

9Bey xan le co'olelo'obo' ca u búuquinto'ob kambe'en nooko'ob, yéetel ch'a'a 
subtalil bey xan yéetel cabal óolal ca u jadzutzquintuba'ob ma' yéetel niqui' 
xáache'eta'al u tzo'otzel pooli' mix yéetel oroi', perlaob wa co'ocoj nookobi, 
10ba'ale' yéetel ma'alob meyajo'ob, je'el bix unaj u beetico'ob le co'olelo'ob 
dzo'oc u jun páaycunticuba'ob u ti'al Kuo'. 
11Le co'olelo'obo' x ma' t'aanil unaj u yu'ubico'ob le tzol xiquino'obo' yéetel 
tuláacal cabal óolal. 
12Tumen ma' tin cha'ic u ca'ansaj le co'olel tu táan máaco'obo', mix ca yanac 
páajtalil ti' tu yóokol xiib, ba'ale' unaj u maquic u chi'. 
13Tumen Kue' yáax táanil tu beetaj Adan, cu dzo'ocole' ca tu beetaj Eva; 
14Adane' ma' j tu'usi' ba'ale' le co'olelo', le ca j táabsa'abe', j lúub ti' keban. 
15Ba'ale' le co'olelo' bíin to'ococ iquil u síijsic u paalal, wa cu p'áatal ti' ocsaj 
óolal, yaacunaj, quili'ichil, bey xan yéetel cabal óolal. 

1 Timoteo 3 

Bis unaj u béeytal le óbispo'obo' 

1Lela' jach jaaj: Wa yaan máax cu dzíiboltic u beet u obispoile' jun p'éel ma'alob 
meyaj u káat u beete. 
2Le o'olale', le máax yaan u meyajil obispo ti'e', unaj u cuxtal jach ma'alob u 
ti'al ma' u yantal mix ba'al o'olal u ke'eyel, dzoca'an u beel chéen yéetel jun 
túulili' co'olel yéetel unaj u cuxtal x ma' báaxal óolil, yéetel toj tuuculil bey xan 
yéetel tziquilbe'enil. Ca u kam u'ulabo'ob tu yotoch; ma'alob xan u ti'al ca'ansaj; 
3ma' unaj u cáaltali' mix u caxan ba'ateli', mix u yóoltic ca yanac taakin ti' chéen 
beyo'. Ba'ale' unaj u yantal utzil pucsi'ikal ti', jedzel u yóol yéetel ma' u dzaamaj 
u tuucul chéen ti' taakini'. 
4Unaj u yojel u nu'uct ma'alob u beel u yotochnáalo'ob, yéetel ca u beetic u 
yu'ubaj t'aan u paalalo'ob yéetel ca tziquilnaco'ob; 



2792 

 

Biblia Maya 
© 1992, Sociedades Bíblicas Unidas. 

 

 
 

 

5tumen wa jun túul máac ma' u yojel u nu'uct u beel u yotochnáalo'obe' ¿bix 
je'el u páajtal u canantic u Iglesia Kue'? 
6Le obispo túuno' unaj ma' táant u yocsaj óolale', bic ca'analchajac u yiche' ca 
lúubuc ti' le xot kiin lúubic kasilba'alo'. 
7Bey xan unaj ca tzi'iquic ichil le máaxo'ob ma' j ocsaj óolo'obo', u ti'al ma' u 
lúubul kaasil yéetel ma' u lúubul ti' u léech kasilba'al. 

Bix unaj u béeytal le diocono'obo' 

8Bey xan le diacono'obo' unaj tziquilbe'en máaco'ob ma' unaj u p'áatal ma' u 
beetico'ob ba'ax cu ya'alico'obi', mix u cáaltalo'ob, mix u yóoltico'ob taakin ma' 
u náajaltmo'ob ma'alobi'. 
9Unaj u yantalo'ob mantadz ti' le jaaj chíicbesa'an dzo'oc c ocsaj óoltico' yéetel 
jun p'éel ma'alob tuucul. 
10Unaj u yila'al wa ma'alobo'ob u ti'al le meyajo', cu dzo'ocole', wa mina'an u 
si'ipilo'obe', cu páajtal u beetic u diaconoilo'ob. 
11Le co'olelo'obo' unaj xan tziquilbe'eno'ob, ma' x líiksaj t'aano'obi', ma' x báaxal 
óolo'obi', chuca'an u yóolo'ob ti' tuláacal. 
12Jun túul diaconoe' unaj dzoca'an u beel chéen yéetel jun túulili' co'olel, yéetel 
unaj u yojel u nu'uct ma'alob u beel u paalalo'ob yéetel u yotoch. 
13Tumen le diacono'ob cu beetico'ob ma'alob u meyajo'obo', cu náajaltico'ob 
jun p'éel tziquilbe'en cúuchil yéetel cu yantal ti'ob asab kub óolal u ti'al u 
t'aano'ob tu yo'olal u yocsaj óolalo'ob ti' Cristo Jesús. 

U ta'acbil ba'alo'ob c ocsaj óolal 

14Quin pa'atic in bin séeba'an in wilech; ba'ale' quin dzíibtic teech lela' 
15u ti'al, wa ca xáanaquene', ca a wojéelt bix unaj u cuxtal jun túul máac ichil 
u paalalo'ob Ku, u káat u ya'ale', u Iglesia le cuxa'an Kuo', u yocmil yéetel u 
chuunpakil le jaajo'. 
16Jach tu jaajil u ta'acbil ba'alo'ob c ocsaj óolale' jach nojoch: Kue' tu 
chíicbesubáa je'el bix jun túul máaque'; j a'ala'ab j toj tumen le Quili'ich Pixano' 

yéetel j ila'ab tumen le ángelo'obo'. J tze'ecta'ab ti' le máaxo'ob ma' judíobo', j 
ocsaj óolta'ab yóokolcaab yéetel j ka'am te j ca'ano'. 

1 Timoteo 4 

Le máaxo'ob bíin u tzeluba'ob ti' le ocsaj óolalo' 

1Ba'ale' Quili'ich Pixane' jach t'áalcab cu ya'alique' ti' le dzo'oc kiino'obo' yaan 
dze'edzec bíin u tzeluba'ob ti' le ocsaj óolalo', u ti'al u bino'ob tu paach 
pixano'ob cu tuuso'ob yéetel u ti'al u yu'ubico'ob ca'ansajo'ob ti' kaakas 
pixano'ob u taalo'ob. 
2Bíin u yu'ubo'ob u t'aan máaco'ob ca'a p'éel icho'ob yéetel j tuuso'ob, mixba'al 
yajcuntic u yóol u na'ato'ob, tumen u na'ato'obe' bey dzo'oc u tóoca'al yéetel 
jun p'éel chacjole'en hierroe'. 
3Le máaco'oba' cu wet'ico'ob u dzo'ocol u beel máac bey xan cu wet'ico'ob u 
jaanta'al dze'edzec janalo'ob; quex tumen Ku beet le janalo'obo' u ti'al ca 
jaanta'ac tumen le j ocsaj óolo'obo' yéetel le máaxo'ob u kaj óolo'ob le jaajo' 
táan u dzáico'ob nib óolal ti' Yuum Ku. 
4Tumen tuláacal ba'ax tu beetaj Kue' ma'alob, ma' unaj c p'ectic mixba'ali', 
ba'ale' unaj c kamic yéetel c dzáic nib óolal ti' Ku, 
5tumen cu quili'ichcunta'alo'ob yéetel u t'aan Ku bey xan yéetel le payalchi'o'. 

Jun túul u ma'alob palitzil Jésucristo 

6Wa ca ca'ansic ti' le sucu'uno'ob lela', jun túulech u ma'alob palitzil Jésucristo, 
yéetel yaan a tzéenticabáa yéetel u t'aanilo'ob le ocsaj óolalo' bey xan yéetel le 
ma'alob ca'ansaj dzo'oc a tzaypachtico'. 
7Ba'ale' ma' a beetic u cuentail lu'umcabil yéetel x ma' na'atil tzicbalo'ob. 
Mu'uka'ancuntabáa ti' a kub óolal ti' Ku; 
8tumen quex u mu'uka'ancunta'al le wíinclil yaan u biilalo' le u kubic u yóol 
máac ti' Kuo' ma'alob u ti'al tuláacal ba'al, tumen cu taasic to'on náajal u ti'al 
le cuxtala' bey xan u ti'al le cuxtal bíin taalaco'. 
9Lela' jach jaaj, tuláacal máac unaj u yocsaj óoltic. 

10Tu yo'olal lela' c meyaj yéetel c mukyajtic pooch'ilo'ob, tumen dzo'oc c dzáic 
c alab óolal ti' le cuxa'an Kuo', máax u J tocsajil tuláacal máaco'ob, asab le 
máaxo'ob cu yocsaj óolo'obo'. 
11A'al ca beeta'ac yéetel ca'ans le ba'alo'oba'. 
12Mix máac ca u mixba'alcunt a táanquelemil; ba'ale' e'es ti' le j ocsaj óolo'obo' 
bix unaj u yúuchul cuxtal, ti' a t'aan, ti' a xíimbal, ti' a yaacunaj, ti' a wocsaj 
óolal yéetel ti' u tojil a cuxtal. 
13Ca'aliquil in kuchule', dzáa a wóol xooc, tzol xiquin yéetel ca'ansaj. 
14Ma' a cha'ic u mixba'altal le páajtalil j dza'ab techo' tu yo'olal u t'aan Ku le ca 
tu dzáa u kabo'ob le Presbiterio ta wóokolo'. 
15Dzáa tuláacal a wóol ti' le ba'alo'oba', u ti'al ca páatac u yila'al tumen 
tuláacale' bix a bin táanil. 
16Canantabáa teech yéetel canant ba'ax ca ca'ansic, jéedzel p'áaten xan ti' 
tuláacal. Wa ca beetic lela', bíin a tocabáa teech yéetel bíin a toc xan le 
máaxo'ob u'uyiquecho'. 

1 Timoteo 5 

Bix unaj u bisicuba máac yéetel le j ocsaj óolo'obo' 

1Ma' a keyic le máax dzo'oc u ch'íijilo'; ba'ale' tzol u xiquin bey je'el bix a taatae; 
yéetel bisabáa yéetel le máaxo'ob táanquelemo'obo' bey je'el bix a 
sucu'uno'obe'. 
2Bisabáa yéetel le co'olelo'ob dzo'oc u ch'íijilo'obo' bey je'el bix a maamae', bey 
xan yéetel le x ch'úupalo'obo' bey je'el bix a quiico'obe', yéetel tuláacal ma'alob 
tuucul. 
3Áant le x quimen íichamo'ob jach tu jaajil óotzilo'obo'. 
4Ba'ale' wa jun túul x quimen íicham yaan u paalal wa u yaabilo'obe', lelo'oba' 
unaj u canico'ob táanile' u táan óolt u láaktzilo'ob, yéetel u sutico'ob le yaacunaj 
tu kamajo'ob ti' u taataobo', tumen lela' ma'alob yéetel kambe'en tu táan Ku. 

5Le co'olel jach tu jaajil x quimen íichamo', máax dzo'oc u p'áatal tu juunalo', 
cu dzáic u alab óolal ti' Yuum Ku yéetel ma' tu jáawal u payalchi' yéetel kiin 
bey xan yéetel áakab. 
6Ba'ale' le x quimen íicham cu kubicubáa ti' u qui'imac óolalilo'ob yóokolcaaba' 
quex cuxa'ane' quimen yanil. 
7Ca'ans ti'ob le ba'alo'oba', u ti'al ma' u yantal ba'ax o'olal u ke'eyelo'ob. 
8Tumen wa yaan máax ma' tu táan óoltic u láaktzilo'obe', asab le u 
yotochnáalo'obo', dzo'oc u mixba'alcuntic le ocsaj óolalo' yéetel asab kaas yanil 
ti' le máax ma' tu yocsaj óolo'. 
9Te tu'ux cu dzíibta'al u kaaba' le x quimen íichamo'obo' unaj u dzíibta'al chéen 
le máax sesenta u ja'abilo'ob wa maanalo' yéetel chéen le yanchaj jun túulili' u 
yíichamo'. 
10Unaj kaj óola'an tu yo'olal u yutzil meyajo'ob; wa u líiksmaj u paalal, wa tu 
utzil kamaj le máaxo'ob cu kuchulo'ob tu taanajo', wa u meyajtmaj yéetel cabal 
óolal le sucu'uno'ob ti' le ocsaj óolalo', wa u yáantmaj le máaxo'ob cu 
mukyajo'obo', yéetel wa u beetmaj je'el máacalmáac u láak ma'alob meyaje'. 
11Ba'ale' ma' a dzíibtic u kaaba' le x quimen íichamo'ob x lo'obayano'obo'; 
tumen le quéen u tzeluba'ob ti' Cristo tu yo'olal u dzíibolalo'obe', u káato'ob 
dzo'ocol u beelo'ob tu ca'a téen, 
12cu yantal túun u si'ipilo'ob tumen ma' tu dzo'ocbesico'ob ba'ax u ya'almajo'ob. 
13Bey xan wa cu máano'ob chi'ichi' najile' cu ma'akóoltalo'ob, ma' chéen cu 
ma'akóoltalo'obi', ba'ale' cu suuto'ob x líiksaj t'aano'ob, cu yocsicuba'ob ti' 
tuláacal ba'al yéetel cu ya'alico'ob ba'al ma' unaji'. 
14Le o'olal in káate' le x quimen íichamo'ob x lo'obayano'obo' ca dzo'ococ u 
beelo'ob, ca yanac u paalalo'ob, ca u táan óolt u taanajo'ob, yéetel ma' u 
dzáico'ob tu'ux u ya'ala'al ba'al tumen u enemigo'. 
15Tumen yaan dze'edzec x quimen íichamo'ob dzo'oc u tzelcuba'ob yéetel dzo'oc 
u bino'ob tu paach Satanás. 

16Wa jun túul j ocsaj óolal, xiib wa co'olel, yaan x quimen íichamo'ob ichil u 
láaktzilo'obe', unaj u yáantico'ob yéetel ma' unaj u cha'ic u p'áatal le cuuch tu 
yóokol le Iglesiao'. Beyo' le Iglesiao' cu páajtal u yáantic le x quimen íichamo'ob 
jach tu jaajil kaabéet u yáantalo'obo'. 
17Le anciano'ob cu táan óoltico'ob ma'alob le Iglesiao' unaj u kamico'ob ca'ajmat 
tziquil, táanilbe'eno'ob le máaxo'ob cu tze'eco'obo' yéetel le máaxo'ob cu 
ca'ansajo'obo'. 
18Tumen le Quili'ich Dzíibo' cu ya'alic: Ma' a dzáic jok ni' ti' le wacax cu meyaj 
ichil a pakalo'. Bey xan: Jun túul j meyaje' cu najmatic u bo'ota'al. 
19Ma' a beetic u cuentail le tac poolo'ob cu beeta'al tu contra jun túul anciano' 
wa mina'an ca'a túul wa óox túul jaajcuntico'. 
20Ba'ale' le máaxo'ob ma' tu p'atico'ob u kebano'obo', unaj a keyico'ob tu táan 
tuláacal, u ti'al ca u ch'a'ob sajaquil le u láako'obo'. 
21Quin kubentic teech tu táan Ku yéetel tu táan Yuumtzil Jesucristoe', bey xan 
tu táan u ángelo'ob u yéeymaje', ca a dzo'ocbes le kuben t'aano'oba' x ma' chíin 
poolil yéetel yéeyajil u ti'al mix máac. 
22Ma' a téec dzáic a kab tu yóokol mix máac, beyo' ma' tu yantal ba'al a wil 
yéetel u kebano'ob u láako'ob; tzelabáa ti' tuláacal kaas. 
23Tumen mantadz koja'anech ti' a nake', ma' a wukic chéen ja', ba'ale' uk jun 
p'íit vino xan. 
24U keban dze'edzec máaco'obe' cu yila'al jach t'áalcab ma'ili' xi'ico'ob u ti'al ca 
p'is óolta'aco'obi', ba'ale' ti' u láako'obe' ma' tu yila'al p'is u dzo'ocol u p'is 
óolta'alo'obe'. 
25Bey xano', le ma'alob meyajo'obo' t'áalcab u yila'alo'ob; yéetel quex ma' u 
yila'alo'obe' ma' tu páajtal u p'áatal ta'aca'an mantadz. 

1 Timoteo 6 

1Le máaxo'ob palitzilo'obo' unaj u yantal nojoch tziquil ti'ob u ti'al u 
dzuulilo'ob, u ti'al ma' u kaakas t'anta'al u kaaba' Ku mix c ca'ansaj. 

2Wa le palitzilo'ob yaan u dzuulilo'ob j ocsaj óolo'obo', ma' unaj u jáawal u 
tziquiltico'ob chéen tumen u sucu'uno'ob ti' le ocsaj óolalo'. Ba'ale' unaj u 
meyajtico'ob asab ma'alob; tumen le máaxo'ob kamic u ma'alob meyajo'obe' j 
ocsaj óolo'ob yéetel sucu'untzilo'ob yaabila'ano'ob. Ca'anse yéetel tze'ect xan 
lela'. 

Le ocsaj óolalo' yéetel le qui'imac óolalo' 

3Wa máax cu ca'ansic yaanal ba'alo'ob ma' queet yéetel u ma'alob t'aano'ob c 
Yuumtzil Jésucristo, mix yéetel u ca'ansajil c ocsaj óolale', 
4jun túul j ca'anal ich mixba'al u yojel. Yaan ti'e' u koja'anil t'anal t'aan tu yo'olal 
chéen cunel t'aano'ob; ti' lela' cu taalo'ob kaakas dzíibolalo'ob, ba'atelilo'ob, 
pooch'ilo'ob, x ma' alab óolalo'ob 
5yéetel ba'atelo'ob mina'an u xuul ichil máaco'ob kasa'an u tuuculo'ob yéetel 
ma' u kaj óolo'ob le jaajo', yéetel cu tucultico'obe' u biilal le ocsaj óolalo' u ti'al 
u náajalta'al taakin. Tzelabáa ti' le máaxo'ob beyo'obo'. 
6Tu jaajile' le ocsaj óolalo' jun p'éel nojoch náajal ba'ale' u ti'al le máax qui'imac 
u yóol yéetel le ba'ax yaan ti'o'. 
7Tumen mixba'al t taasaj way yóokolcaabe', mixba'al xan cu páajtal c bisic; 
8ba'ale' wa yaan to'on janal yéetel nooke, yéetel lelo' unaj qui'imactal c óol. 
9Ba'ale' le máaxo'ob u káato'ob ayikaltalo', cu lúubulo'ob ti' le túuntaj óolalo' 
yéetel ti' u sat óolil ya'abcach chéen cunel dzíibolalo'ob cu lobiltico'ob máac 
yéetel cu bisico'ob máac ti' kascunajil yéetel ti' xu'ulsajil. 
10Tumen u yaacunaj le taakino' u mootz tuláacal u jejeláasil kaas; yaan 
dze'edzec máaque' tu yo'olal u dzíiboltico'obe', dzo'oc u tzeelicuba'ob ti' le ocsaj 
óolalo' yéetel dzo'oc u chupico'ob yéetel yaayaj óolal u cuxtalo'ob. 

U ma'alob ba'atelil le ocsaj óolalo' 

11Ba'ale' teche', jun túulech j xiib a kubmabáa ti' Kue', púudzen ti' tuláacal le 
ba'alo'oba'. Bis jun p'éel toj cuxtal yéetel kub óolal ti' Ku, yéetel ocsaj óolal, 
yaacunaj, chuca'an óolal, bey xan cabal óolal. 

12Ba'atelt u ma'alob ba'atelil le ocsaj óolalo'; mach le cuxtal mina'an u xuulo', 
tumen Kue' tu t'anajech u ti'al lelo', yéetel dzo'oc a wa'alic jach ma'alob ba'ax a 
wocsaj óolal tu táan ya'abcach jaajcunajo'ob. 
13Beora', tu táan Ku, máax cu dzáic cuxtal ti' tuláacal ba'ax yane, yéetel tu táan 
Jésucristo, máax tu ya'alaj ba'al jaaj tu táan Poncio Pilatoe', quin kubentic teech 
14ca a dzo'ocbes ba'ax quin wa'alic teech, ma' a kexic, u ti'al ma' u yantal ba'ax 
o'olal a ke'eyel, tac quéen taalac c Yuumtzil Jésucristo. 
15Le quéen kuchuc jach tu kiinile', Ku bíin u dzo'ocbes lela', tumen chéen leti' 
le jun túulili' Ku qui'iqui' t'anta'ano' yéetel yaan tuláacal páajtalil ti'o', u Ajaw 
ajawilo'ob yéetel u Yuumtzil yuumtzilo'ob. 
16Chéen leti' máax ma' tu quíimil máax cuxa'an ti' sáasil tu'ux mix máac cu 
páajtal u nadzicubai'. Mix jun túul máac ilmail mix cu páajtal u yilic. Le 
tzicbe'enilo' u ti'al leti' bey xan le páajtalil u ti'al kiino'ob mina'an u xuulo'. 
Amén. 
17Le máaxo'ob yaan u ayikalil yóokolcaab ti'obo', túuxt ti'ob ma' u ca'analtal u 
yicho'ob, mix u dzáico'ob u alab óolalo'ob ti' le ayikalilo', tumen jach 
máanalbe'en. Ba'ale' ca u dza'ob u alab óolalo'ob ti' le cuxa'an Kuo' máax dzáic 
to'on tuláacal ba'al jach ya'ab u ti'al utzil. 
18Ca u beeto'ob utz, ca ayikalchajco'ob ti' ma'alob meyajo'ob yéetel ca yanac u 
pucsi'ikalil ti'ob u dzáico'ob le ba'ax yaan ti'obo'. 
19Beyo' bíin yanac ti'ob le ayikalil cu dzáic tu'ux u jéedzelo'ob ma'alob u ti'al le 
kiino'ob bíin taalaco', yéetel bíin u macho'ob le cuxtal mina'an u xuulo'. 

U dzo'oc kubent'aan ti' Timoteo 

20Timoteo, canant le ba'ax dzo'oc in kubentic techa'. Ma' a wu'uyic chéen cunel 
yéetel lu'umcabil t'aano'ob, mix u sacach t'aanilo'ob le ba'ax yéetel tuus cu 
kaaba'intic kaj óolalo'. 
21Tumen yaan dze'edzec máaxo'ob cu bino'ob tu paach le kaj óolala' dzo'oc u 
tzelcuba'ob ti' le ocsaj óolalo'. Ca yanac teech siibal utzil. 

2 Timoteo 

2 Timoteo 1 

Pabloe' cu dzíib ti' Timoteo 

1Teen Pabloe', u apóstolen Jésucristo, túuxta'anen tu yo'olal u yóolaj Ku, u ti'al 
in tze'ec le cuxtal a'ala'an u dza'abal to'ono', le cuxtal ti' yaan ti' Cristo Jesuse'. 
2Quin dzíibtic teech le ju'una', in yaabilaj paal Timoteo, táan in dzíiboltic ca 
yanac teech u siibal utzil, u ch'a'a óotzilil yéetel u jéedzel óolal Ku le Taatao' 
yéetel c Yuumtzil Jésucristo. 

C jajcunajil tu yo'olal Cristo 

3Le quéen in ka'ajsech mantadz ti' in payalchi'ob yéetel kiin, bey xan yéetel 
áakabe' quin dzáic nib óolal ti' Ku, máax quin meyajtic yéetel jun p'éel ma'alob 
tuucul je'el bix tu beetilaco'ob xan in úuchben láako'obe'. 
4Mantadz quin ka'ajsic u ja'il a wich yéetel in káat in wilech u ti'al u chu'upul 
in pucsi'ikal yéetel qui'imac óolal. 
5Tumen cu ka'ajal teen le x ma' ca'a p'éel ichil ocsaj óolal yaan techo'. Le ocsaj 
óolalo' yáax anji ti' a chich Loida yéetel ti' a maama Eunice, yéetel jach in wojel 
yaan ti' teech xan. 
6Le o'olal quin kubentic teech ca a líikes u káakil le páajtalilo'ob tu dzáa teech 
Kuo' le ca tin dzáa in kabo'ob ta wóokolo'. 
7Tumen Kue' ma' tu dzáa to'on u pixanil sajaquil, ba'ale' u pixanil páajtalil, 
yaacunaj yéetel ma'alob tuucul. 
8Ma' a ch'a'ic túun subtal a jaajcunaj tu yo'olal c Yuumtzil, mix a ch'a'ic subtal 
ti' teen, máaxen kala'anen tu yo'olal leti'. U ma'alobile', ca táacpajquech ti' le 
mukyajo'ob cu taalo'ob tu yo'olal le ma'alob péectzilo' áanta'anech yéetel le 
muuk cu dzáic Kuo'. 
9Kue' tu toco'on yéetel tu t'ano'on u ti'al c bisic jun p'éel cuxtal jun páaycunta'an 
u ti'al leti', ma' tu yo'olal wa ba'ax utzil t betaj to'oni', ba'ale' tumen bey tu 

tucultajil leti', yéetel tu yo'olal le siibal utzil tu dzáa to'on ti' Cristo Jesús ma'ili' 
cáajac yóokolcaabe', 
10ba'ale' dzo'oc u ye'esic le siibal utzil bejela'o' iquil taalic c J tocsajil Jésucristo, 
máax tu xu'ulsaj u páajtalil le quíimilo', yéetel tu yo'olal le ma'alob péectzilo' 
tu jóokesaj ti' sáasil le cuxtal ma' tu páajtal u xu'ulsa'alo'. 
11Kue' tu t'anajen u ti'al ca in tze'ect le ma'alob péectzila', yéetel tu túuxtajen 
je'el bix jun túul apóstol u ti'al in ca'ans le máaxo'ob ma' judíobo'. 
12Tu yo'olal lelo' quin mukyajtic tuláacal le ba'alo'oba'. Ba'ale' ma' táan in ch'a'ic 
subtal tumen tene' jach in wojel ti' máax in wocsmaj in wóol, yéetel jach in 
wojel leti'e' yaan páajtalil ti' u ti'al u canant tac ti' le kiino' le ba'ax in kubentmaj 
ti'o'. 
13T'ilcuns ta tuucul le ma'alob ca'ansaj in dzaamaj techo', yéetel cuxlen ti' le 
ocsaj óolal yéetel le yaacunaj yaan to'on ti' Cristo Jesuso'. 
14Yéetel u yáantaj le Quili'ich Pixan caja'an ti' to'ono' canant le ba'ax kubenta'an 
techo'. 
15Je'el bix a wojelile' tuláacal le Asiailo'obo' tu xúump'atteno'ob, ichilo'obe' ti' 
yaan Figelo yéetel Hermógenes. 
16Yuumtzil ca u ch'a'a óotzilil ti' u láaktzilo'ob Onesíforo, tumen leti'e' ya'ab u 
téenel tu líiksaj in wóol yéetel ma' tu ch'a'aj subtal tu yo'olal kala'aneni'. 
17Tumen le ca j kuch Romae' jo'op' u caxtiquen yéetel tuláacal u yóol tac ca tu 
caxtajen. 
18Yuumtzil ca u dzáa ti' ca u caxant ch'a'a óotzilil tu táan ti' le kiino'. Teche' 
ma'alob a wojelil buca'aj tu yáantilo'on Efeso. 

2 Timoteo 2 

Jun túul u ma'alob soldado Jésucristo 

1Teche', in paal, mu'uka'anchajquech ti' le siibal utzil yaan ti' to'on tu yo'olal 
nupa'anilo'on ti' Cristo Jesuso'. 

2Le ba'ax dzo'oc a wu'uyic in wa'alic tu táan ya'abcach jaajcunajo'obo', kubent 
ti' máaco'ob cu páajtal a kubic a alab óolal ti'ob, máaxo'ob cu páajtal xan u 
ca'ansico'ob ti' u láako'ob. 
3Teech túune' mukyajt tin wéetel le yaayaj óolalo'obo' je'el bix jun túul ma'alob 
soldado Jésucristoe'. 
4Mix jun túul soldado' wa táan u meyaje' cu kaxicubáa yéetel u ba'aluba'ob le 
cuxtala', u ti'al ca páatac u lúubul utzil tu táan le máax t'aan u ti'al u beetic u 
soldadoilo'. 
5Bey xan le máax táacpaja'an ti' le báaxalo'obo' ma' tu páajtal u kamic mix jun 
p'éel siibal wa ma' tu báaxal jach je'el bix nu'ucta'ano'. 
6Le máax cu meyajtic le lu'umo' leti' táanil cu najmatic u kamic u yich le 
joocho'. 
7Tucult le ba'ax quin wa'alic techa', Yuumtzil cun u beet a na'atic tuláacal. 
8Ka'ajac teech Jésucristo, le máax ca'a púut cuxlaj ti' le quíimilo', yéetel máax 
ti' u ch'i'ibal ajaw David u taal, je'el bix le ma'alob péectzil quin tze'ectico'. 
9Tu yo'olal le ma'alob péectzila' quin mukyajtic yaayaj óolalo'ob, tac iquil 
kaxa'anilen yéetel cadenaob je'el bix jun túul j quiimsaj wíinique'; ba'ale' u t'aan 
Kue' ma' kaxa'an yéetel cadenaobi'. 
10Le o'olal quin mukyajtic tuláacal u ti'al u yutzil le máaxo'ob yéeya'ano'ob 
tumen Kuo', u ti'al ca yanac ti'ob xane' le tocsajil cu taal tu yo'olal nupa'anilo'on 
ti' Cristo Jesuso' yéetel nojbe'enil mina'an u xuul. 
11Lela' jach jaaj: Wa dzo'oc c quíimil tu yéetele', yaan c cuxtal tu yéetel xan. 
12Wa c mukyaje' yaan c ajawil tu yéetel xan. Wa c cúulpachcuntique', leti'e' 
yaan u cúulpachcuntico'on xan. 
13Wa ma' tu chúucpajal c óole', leti'e' cu p'áatal chuca'an u yóol, tumen Kue' 
ma' tu páajtal u cúulpachcunticubáa tu juunal. 

Jun túul j meyaj kambe'en 



2802 

 

Biblia Maya 
© 1992, Sociedades Bíblicas Unidas. 

 

 
 

 

14Ka'ajes ti'ob lela', yéetel kubent ti'ob tu táan Yuumtzile' ma' u ba'atel t'aano'ob 
tu yo'olal chéen cunel t'aano'ob. Le ba'atel t'aano'oba' mixba'al u bilalo'ob; ba'ax 
cu beetico'obe' u kascuntico'ob le máaxo'ob cu yu'ubajo'obo'. 
15Dzáa a wóol a wantal tu táan Ku je'el bix jun túul j meyaj kambe'en, mina'an 
ba'ax o'olal u ch'a'ic subtale', tumen cu tzolic ma'alob u t'aanilo'ob le jaajo'. 
16Tzelabáa ti' chéen cunel yéetel lu'umcabil t'aano'ob, tumen le ba'alo'oba' cu 
bisico'ob máac jujun p'íitil ti' le kaaso', 
17yéetel u ca'ansajo'obe' cu bin u janal je'el bix le cancero'. Leti' le ba'ax cu 
yúuchul yéetel Himeneo yéetel Fileto, 
18máaxo'ob dzo'oc u tzelicuba'ob ti' le jaajo' tumen táan u ya'alico'obe' dzo'oc u 
yúuchul le ca'a púut cuxtalo', táan u máano'ob beyo' u xa'aktico'ob u yocsaj 
óolalo'ob dze'edzec máaco'ob. 
19Ba'ale' Kue' u dzaamaj jun p'éel chuunpak jéedzel yanil, ti' lela' yaan jun p'éel 
chíicul cu ya'alic beya': Yuumtzile' u kaj óol le máaxo'ob u ti'alo'; bey xan 
tuláacal le máax cu ch'a'a chi'itic u kaaba' Cristoe' u tzelubáa ti' le kaaso'. 
20Ti' jun p'éel nojoch naje', ma' chéen yaan nu'uculo'ob beeta'an yéetel oro wa 
yéetel platai, ba'ale' yaan xan beeta'an yéetel che'i' bey xan yéetel kati'; 
dze'edzeco'obe' u ti'al u meyajo'ob ti' wa ba'ax tzicbe'enil, u láako'obe' u ti'al u 
meyajo'ob sáamsamal. 
21Bey túuno' wa cu tzelicubáa máac ti' tuláacal ba'al kaase', je'el u meyaj je'el 
bix le nu'ucul u ti'al tzicbe'enilo' jun páaycunta'an yéetel yaan u biilal ti' 
Yuumtzil kabéetcunta'an u ti'al tuláacal ma'alob meyaj. 
22Púudzen túun ti' u kaakas dzíibolalo'ob le táanquelemilo' yéetel xeen tu paach 
jun p'éel toj cuxtal, yéetel ocsaj óolal, yaacunaj bey xan jéedzel óolal, jun 
múuch' yéetel tuláacal le máaxo'ob cu ch'a'a chi'itico'ob u kaaba' Yuumtzil 
yéetel tuláacal u pucsi'ikalo'obo'. 
23Tzelabáa ti' le t'anal t'aano'ob mina'an mix u pool mix u yooco'; dzo'oc a 
wojéeltique' cu taasico'ob ba'atelil. 

24Tumen u palitzil Yuumtzile' ma' unaj u máan ti' ba'altelilo'obi'; ba'ale' unaj 
utz u pucsi'ikal u ti'al tuláacal. Unaj ma'alob u ti'al ca'ansaj, yéetel chuca'an u 
yóol. 
25Ca u jóoks ti' ma'alob bej yéetel cabal óolale' le máaxo'ob chich u 
pucsi'ikalo'obo', táan u alab óoltique' ca ke'exec u tuuculo'ob tumen Kue' yéetel 
ca u kaj óolto'ob u jaajil, 
26u ti'al ca ajaco'ob yéetel ca púudzuco'ob ti' le léech tu'ux kala'ano'ob tumen 
kasilba'alo' u ti'al u beetic tu yéetelo'obe' le ba'ax u káate'. 

2 Timoteo 3 

Bix bíin béeyac u máaquilo'ob le dzo'oc kiino'obo' 

1Bey xan unaj a wojéeltique' ti' u dzo'oc ja'abo'obe' bíin taalac talam kiino'ob. 
2Máaco'obe' bíin dzu'utchajco'ob, bíin u yaabilto'ob taakin, bíin ca'analchajac 
u yicho'ob yéetel bíin u nojba'alcunsuba'ob. Bíin t'aanaco'ob tu contra Ku, ma' 
túun u yu'ubo'ob u t'aan u taataob, ma' túun u dza'ob nib óolal yéetel ma' túun 
u tziquilto'ob u ma'alob cuxtalil le ocsaj óolalo'. 
3Ma' túun yantal u yaacunajo'ob mix u ch'a'a óotzililo'ob, bíin u beeto'ob u j 
líiksaj t'aanilo'ob, ma' túun páajtal u dzáanche'etico'ob u kaakas dzíibolalo'obi', 
bíin jach kasa'anchajac u pucsi'ikalo'ob yéetel bíin u p'ecto'ob tuláacal ba'al 
ma'alob. 
4Bíin u cúulpachcunto'ob máac, bíin u yocsuba'ob tu'ux ma' unaji', chuupo'ob 
yéetel nonojbáil, bíin u yaabilto'ob u kaakas dzíibolalo'ob ba'ale' ma' bin u 
yaabilto'ob Kui'. 
5Bíin u beeto'ob jach ma'alob ba'ax chéen u yo'ocabil le ma'alob cuxtalo', ba'ale' 
bíin u cúulpachcunto'ob u páajtalil le ma'alob cuxtalo'. Ma' a wocsicabáa yéetel 
le máaco'ob beyo'obo'. 
6Tumen ichilo'obe' yaan le máaxo'ob cu jupicuba'ob ti' le najo'obo' yéetel cu 
tusico'ob le co'olelo'ob luba'an u muuko'ob yéetel chuupo'ob yéetel kebano'. 
Lelo'oba', tumen táan u jíilta'alo'ob tumen u jejeláasil kaakas dzíibolalo'obe', 

7mantadz táan u canbalo'ob ba'ale' ma' táan u kuchul u na'atico'ob le jaajo'. 
8Bey túun je'el bix le j wáayo'ob Janes yéetel Jambres yanji'ob tu contra 
Moisese', bey xan le máaco'obo' cu yanta'alo'ob tu contra le jaajo'. Máaco'ob 
dzo'oc u kastal u tuuculo'ob, ma' kambe'eno'ob ti' tuláacal ba'ax yaan u yil le 
ocsaj óolalo'. 
9Ba'ale' ma' bíin xi'ico'ob náachili', tumen u x ma' na'atilo'obe' bíin kaj óolta'ac 
tumen tuláacal máac je'el bix úuchic ti' le ca'a túulo'ob yanji'ob tu contra 
Moiseso'. 

U dzo'oc kubent'aan Pablo ti' Timoteo 

10Ba'ale' teche' dzo'oc a bin ma'alob tu paach in ca'ansajo'ob, ti' bix in cuxtal, ti' 
ba'ax in káati', ti' in wocsaj óolal, ti' in chuca'an óolal, ti' in yaacunaj yéetel ti' 
tuláacal ba'ax dzo'oc in mukyajtic, 
11le ca j ch'a'apachta'aben yéetel le ca j yanchaj in mukyajo'. A wojel tuláacal 
ba'ax úuch teen tu caajilo'ob Antioquía, Iconio yéetel Listra, yéetel le 
ch'a'apachtajilo'ob tin mukyajtajo'; ba'ale' Yuumtzile' tu tocajen ti' tuláacal lelo'. 
12Tumen tu jaajile' tuláacal le máaxo'ob u káato'ob cuxtal u kubmaj u yóolo'ob 
ti' Cristo Jesuse' yaan u mukyajtico'ob ch'a'apachtajilo'ob. 
13Ba'ale' le máaxo'ob kasa'ano'obo' yéetel le cu tuuso'obo' bíin xi'ico'ob ti' kaas 
tac tu mas kaasil, táan u tuuso'ob yéetel táan u tu'usulo'ob. 
14Ba'ale' teche' jéedzel p'áaten ti' le ba'ax dzo'oc a canico', ti' le ba'ax dzo'oc a 
ma'alob ocsic ta tuuculo'. Teche' a wojel máax ca'ans teech. 
15Tumen ta kaj óoltaj ta paalil le Quili'ich Dzíibo'obo', lela' cu páajtal u dzáic 
teech na'at u ti'al le tocsajil cu yantal tu yo'olal u yocsaj óolta'al Cristo Jesuso'. 
16Tuláacal Quili'ich Dzíibe' Ku j dzáa ti' tuucul u ti'al ca dzíibta'ac, ma'alob xan 
u ti'al ca'ansaj, u ti'al keyaj, u ti'al tojquinaj yéetel u ti'al tzol xiquin ti' jun p'éel 
toj cuxtal, 
17u ti'al beyo' le máac u ti'al Kuo' ca utzil chuca'anchajac yéetel nu'uca'an u ti'al 
u beetic tuláacal u jejeláasil ma'alob meyajo'ob. 

2 Timoteo 4 

1Tu táan Ku yéetel tu táan Yuumtzil Jésucristo, máax bíin taalac je'el bix Ajaw 
u ti'al u p'is óolt le cuxa'ano'ob yéetel le quimeno'obo' quin jach kubentic teech 
2ca a tze'ect le ma'alob péectzilo'; ca tzol xiquinaquech tu kiinil wa quex ma' tu 
kiinili'. E'es u si'ipilo'ob, keyo'ob yéetel tzol xiquinto'ob yéetel tuláacal chuca'an 
óolal bey xan yéetel ca'ansaj. 
3Tumen bíin kuchuc u kiinil ma' bíin óolta'ac tumen máaco'ob u kamo'ob le 
ma'alob ca'ansajo'; ba'ax cun úuchule', je'el bix cun u dzíibolto'obe', bíin u 
much'quinto'ob aj ca'anbesajo'ob u ti'al ca ca'ansa'ac ti'ob chéen le ba'ax u káat 
u yu'ubo'obo'. 
4Bíin u cúulpachcunto'ob le jaajo', yéetel bíin u dzáa u yóolo'ob ti' tuláacal u 
jejeláasil chéen tzicbatbil ba'alo'ob. 
5Ba'ale' teche' p'áaten mantadz yéetel ma'alob tuucul, mukyajt le yaayaj 
óolalo'obo', kub a wóol a tze'ect le ma'alob péectzilo'. Beet ma'alob a meyaj. 
6Tumen tene' ta'aytac in ku'ubul u ti'al quiimsbil; táan u náadzal u kiinil in 
binbal. 
7Dzo'oc in ba'ateltic le ma'alob ba'atelo', dzo'oc in wáalcabtic le bej tac tu 
xuulo', dzo'oc in canantic le ocsaj óolalo'. 
8Bele táan u pa'atiquen u siibalil jun p'éel toj cuxtal, lela' bíin u dzáa teen 
Yuumtzil ti' le kiino', tumen leti'e' jun túul juez toj u p'is óol. Ma' chéen ti' teen 
bíin u dza'i' ba'ale' tac ti' le máaxo'ob táan u dzíiboltico'ob yéetel yaacunaj u 
taalbalo'. 

Nu'uctajo'ob u ti'al Timoteo 

9Beet tac tu'ux cu páajtal u ti'al a séeb taal a wilen. 
10Tumen Demase' dzo'oc u xúump'attiquen tumen tu dzíiboltaj asab u 
ba'alilo'ob le yóokolcaaba', ca j bin Tesalónica. Crescente dzo'oc u bin tu lu'umil 
Galicia, Titoe' tu lu'umil Dalmacia. 

11Chéen Lucas yaan tin wéetel. Caxant Marcos ca a tas ta wéetel, tumen cu 
páajtal u yáantiquen ti' le meyajo'. 
12Tiquicoe' tin túuxtaj tu caajil Efeso. 
13Le quéen taaqueche' tas teen le u yo'ocabil nook tin p'ataj Troas tu yotoch 
Carpo; bey xan le libro'obo', táanilbe'en le in ju'uno'obo'. 
14Alejandro le j men máascabo' dzo'oc u beetic teen ya'abcach kaas. Yuumtzil 
bíin u bo'ot ti' je'el bix cu najmatic le ba'axo'ob dzo'oc u beetico'. 
15Teche' canantabáa ti', tumen dzo'oc u dzáicubáa tu contra le ma'alob péectzil 
c tze'ectico'. 
16Le ca yáax j anjien tu táan le jalach wíinico'ob u ti'al in wa'alic in t'aane', mix 
máac áanten; tuláacal tu xúump'atteno'ob. Quin pa'atic ma' u si'ipiltalo'ob 
tumen Ku tu yo'olal lela'. 
17Ba'ale' Yuumtzile' tu yáanten ca tu dzáa in muuk, le o'olale' páatji' in tze'ectic 
le ma'alob péectzilo' yéetel in beetic ca u'uya'ac tumen tuláacal le máaxo'ob 
ma' judíobo'. Bey túuno' Yuumtzile' tu tocajen ti' u chi' le chacmo'olo'. 
18Bíin u toquen xan ti' tuláacal kaas yéetel bíin u cananten u ti'al u ajawil te j 
ca'ano'. ¡Nojbe'enil ti' leti' u ti'al kiino'ob mina'an u xuul! Amén. 

U dzo'oc tziquil t'aano'ob 

19Tziquil t'aano'ob ti' Prisca yéetel ti' Aquila, bey xan ti' u láaktzilo'ob 
Onesíforo. 
20Erastoe' j p'áat Corinto, yéetel Trófimoe' koja'an tin p'atil Mileto. 
21Il a wil a taal ma'ili' cáajac u kiinil que'elil. Tan u túuxtico'ob teech tziquil 
t'aano'ob Eubulo, Pudente, Lino, Claudia yéetel tuláacal le sucu'uno'obo'. 
22Yuumtzil Jésucristo ca yanac ta wéetel, yéetel u siibal utzil Ku ca yanac ta 
wéetele'ex. 

Tito 

Tito 1 

Pabloe' cu dzíib ti' Tito 

1Teen Pabloe' u palitzilen Ku yéetel u apóstolen Jésucristo, u káat ya'ale', jun 
túul máax túuxta'an tumen leti' u ti'al u taasic ti' le ocsaj óolalo' le máaxo'ob 
yéeya'ano'ob tumen Kuo', yéetel u ti'al u kaj óolto'ob le jaajo' je'el bix cu ca'ansic 
c ocsaj óolalo', 
2yéetel u alab óolalil le cuxtal mina'an u xuulo'. Ku, máax ma' tu tuuse', tu 
ya'alaj u dzáic le cuxtala' ma'ili' cáajac yóokolcaabe'; 
3beora', jach tu kiinile', dzo'oc u dzáic to'on c kaj óolt u ma'alob péectzil tu 
yo'olal le tze'ec tu kubentaj ti' teen Ku c Tocsajil tu yo'olal jun p'éel u ya'almaj 
t'aano'. 
4Quin dzíibtic teech le ju'una' Tito, jach in paal ti' le ocsaj óolal yaan ti' to'on 
ca'a túulo'ona', táan in dzíiboltic ca yanac teech u siibal utzil yéetel u jéedzel 
óolal Ku c Taata yéetel Yuumtzil Jésucristo c Tocsajil. 

U meyaj Tito tu caajil Creta 

5Le ca tin p'atajech tu petenil Cretae', tin p'atajech u ti'al ca a nu'uct le ba'ax cu 
bineltic u nu'ucta'alo', yéetel u ti'al ca a dzáa anciano'ob tu Iglesiail cajal caajo', 
je'el bix tin kubentaj techo'. 
6Jun túul ancianoe' kabéet u cuxtal jach je'el bix unaje' u ti'al ma' u yantal tu'ux 
u ke'eyel, dzoca'an u beel chéen yéetel jun túulili' co'olel, u palalo'obe' unaj j 
ocsaj óolo'ob, yéetel ma' taca'an u poolo'ob tu yo'olal kaakas cuxtalil wa tu 
yo'olal x ma' u'uyaj t'aanili'. 
7Tumen le máax yaan u meyajil obispo ti'e', kubenta'an u ba'aluba'ob Ku ti', le 
o'olale' kabéet u bisic jun p'éel toj cuxtal. Ma' unaj u cáaltali' mix u caxan 
ba'ateli', mix u dzíiboltic taakin ma' ma'alob náajalta'anili'. 
8Ba'ale', ca u kam u'ulabo'ob tu yotoch, ca u yaabilt ba'ax utz, ca tuuculnac 
ma'alob, ti'ibil u yóol, j quili'ich yéetel u su'ukintmubáa. 

9Unaj u p'áatal tu tzéel le jaajil t'aan j ca'ansa'ab ti'o', u ti'al ca páatac u líiksic 
u yóol u láako'ob yéetel jun p'éel ma'alob ca'ansaj, yéetel u sutic u tuucul le 
máaxo'ob cu t'aano'ob kaaso'. 
10Tumen yaan ya'ab máaxo'ob x ma' u'uyaj t'aano'ob, u asab ya'abile' ichil le 
judíobo', máaxo'ob cu ya'alico'ob chéen cunel ba'alo'ob yéetel cu tusico'ob 
máaco'ob. 
11Lelo'obo' kabéet u ma'acal u chi'ob, tumen túulis cajtalilo'ob cu kascuntico'ob 
iquil u ca'ansico'ob ba'ax ma' unaji' u ti'al u náajaltico'ob taakin chéen beyo'. 
12Jun túul aj bóobat ti' u islail Cretae' tu ya'alaj tu yo'olal u yéet caajalo'ob: Le 
Cretailo'obo' mantadz j tuuso'ob, kaakas ba'alche'ob, joloko'ob yéetel 
ma'akóolo'ob. 
13U jaajil ba'ax tu ya'alaj; le o'olale' chich keyo'ob, u ti'al ca tojchajac u yóolo'ob 
ti' u yocsaj óolalo'ob 
14yéetel u ti'al ma' u dzáic u yóolo'ob ti' chéen tzicbatbil ba'alo'ob pat 
jo'olta'ano'ob tumen le judíobo', mix ti' le ba'alo'ob cu ya'alico'ob le máaxo'ob 
cu cúulpachcuntico'ob le jaajo'. 
15U ti'al le máaxo'ob sac u tuuculo'obo', tuláacal ba'al sac; ba'ale' u ti'al le 
máaxo'ob ma' tu yocsaj óolo'ob mix sac u tuuculo'obe', mixba'al sac; tumen tac 
u tuucul yéetel u na'ate' pa'apa'ako'ob. 
16Cu ya'alico'obe' u kaj óolo'ob Ku, ba'ale' tu yo'olal ba'ax cu beetico'obe' cu 
yila'al ma' jaaji'; tumen j p'ecbe'eno'ob yéetel j ma' u'uyaj t'aano'ob, jach jun 
puli' ma' tu páajtal u beetico'ob mixba'al utz. 

Tito 2 

Le ma'alob ca'ansajo' 

1Je'el ba'alac ca a wa'ale' unaj mantadz queet yéetel le ma'alob ca'ansajo'. 
2Le ch'ija'an máaco'obo' unaj ma' cáaltal máaco'obi', tziquilbe'eno'ob yéetel toj 
u tuuculo'ob; unaj utz yanilo'ob ti' u yocsaj óolalo'ob, ti' u yaacunajo'ob yéetel 
ti' u chuca'an óolalo'ob. 

3Bey xan le ch'ija'an co'olelo'obo' unaj cuxtalo'ob ich quili'ichil, ma' unaj u 
líiksaj t'aano'obi' mix u cáaltalo'obi'. Unaj u ye'esico'ob jun p'éel ma'alob cuxtal, 
4u ti'al u ca'ansico'ob ti' le x lo'obayan co'olelo'obo' u yaabilto'ob u yíichamo'ob, 
u yaabilto'ob u paalalo'ob, 
5u tojtal u tuuculo'ob, u canant u cuxtalo'ob, u táan óolt u yotocho'ob, utz u 
pucsi'ikalo'ob, ca yanaco'ob yáanal u t'aan u yíichamo'ob, u ti'al ma' u po'och'ol 
u t'aan Yuum Ku. 
6Tzol xiquint le táanquelem xi'ipalalo'obo' u ti'al ca ma'alobchajac u na'ato'ob, 
7teech xane' e'es ti'ob yéetel a cuxtale' bix unaj u beetico'ob tuláacal ba'al utz. 
Le quéen a ca'anso'obe' beet yéetel tuláacal u jaajil a wóol ich tziquilbe'enil. 
8Ca t'aanaquech yéetel ma'alob t'aano'ob mina'an tu'ux a xot kinta'al tumen 
mixmáac, beyo' je'el máaxac ca u yóolt t'aan kaase', yaan u ch'a'ic subtal, tumen 
ma' túun páajtal u t'aan kaas t o'olal. 
9Tzol xiquint le palitzilo'obo' ca u yu'ubo'ob u t'aan u dzuulilo'ob ti' tuláacal 
ba'al; ca u beeto'ob ba'ax utz tu t'aan u dzuulilo'ob ma' u núuc t'aano'ob. 
10Ma' u yoocolo'ob, ba'ale' ca u beeto'ob tuláacal ba'al jach ma'alob, u ti'al ca 
ila'ac tu cuxtalo'ob ti' tuláacal ba'ale' u jadzutzil u ca'ansajo'ob Ku c Tocsajil. 
11Tumen Kue' dzo'oc u ye'esic to'on u siibal utzil, lela' cu taasic tocsajil ti' 
tuláacal máac. 
12Le u siibal utzil Kuo' cu ca'ansic to'on ca c p'at le kaaso' yéetel le lu'umcabil 
dzíibolalo'obo' yéetel ca c bis way yóokolcaabe' jun p'éel cuxtal ich ma'alob 
tuucul, tojil yéetel kub óolal ti' Ku. 
13Bey xan cu ca'ansic to'on ca cuxlaco'on táan c pa'atic u nojbe'en taalbal c 
nojoch Ku yéetel c Tocsajil Jésucristo. 
14Leti'e' tu kubjubáa ti' quíimil t o'olal, u ti'al u toquico'on ti' tuláacal kaas, 
yéetel u ma'alob p'o'ic u ti'al ca u ti'alinte jun p'éel caaj u kubmaj u yóol u beet 
utzil meyajo'ob. 

15Leti' le unaj a ca'ansico'. Tzol xiquinnen yéetel keyajnen yéetel tuláacal 
páajtalil. Ma' a dzáic tu'ux a p'ecta'al tumen mix máac. 

Tito 3 

Ba'ax unaj u beetic le j ocsaj óolalo'obo' 

1Ka'ajes ti'obe' ca yanaco'ob yáanal le jalach wíinico'obo' yéetel yáanal u noj 
poolilo'ob caaj, ca u yu'ubo'ob u t'aano'ob yéetel ca yanac u yóolil ti'ob u 
beetico'ob tuláacal ba'al ma'alob. 
2Ma' u t'aano'ob kaas tu yo'olal mix máac, ma' u caxan ba'atelo'ob, ba'ale' ca 
cuxlaco'ob yéetel utzil pucsi'ikal, mantadz ca u ye'eso'ob cabal óolal tu táan 
tuláacal máac. 
3Tumen to'on xan ca'ache' j ma' na'ato'on yéetel j ma' u'uyaj t'ano'on ti' Yuum 
Ku; saatal c máan ca'achi' yéetel palitzilo'on ca'ach ti' tuláacal u jejeláasil 
dzíibolalo'ob yéetel qui'imac óolalilo'ob yóokolcaab. Cuxa'ano'on ca'ach ichil 
kaas yéetel poochil; j p'ecbe'eno'on yéetel táan c p'ecticbáa t baatzil. 
4Ba'ale' le ca tu ye'esaj Ku c Tocsajil u ch'a'a óotzilil yéetel yaacunaj tu yo'olal 
tuláacal máaque', 
5tu to'oco'on, ma' tumen t beetaj wa ba'ax ma'alobi', ba'ale' tumen tu ch'a'aj 
to'on óotzilil. Tu toco'on tu yo'olal le p'o'obáil iquil Quili'ich Pixan cu beetic c 
síijil tu ca'a téen yéetel ca cuxlaco'on ti' jun p'éel túumben cuxtal. 
6Tu yo'olal c J Tocsajil Jesucristoe' Kue' dzo'oc u dzáic to'on le Quili'ich Pixan 
jach taj ya'abo', 
7u ti'al ca u kamo'on ichil u siibal utzil, u ti'al beyo' ca c kam le cuxtal mina'an 
u xuul c pa'atico'. 
8Lela' jach jaaj; in káate' ca a sen a'al le ba'alo'oba', u ti'al beyo' le máaxo'ob cu 
yocsaj óoltico'ob Kuo' ca cuxlaco'ob táan u beetico'ob utzil meyajo'ob. Le 
ba'alo'oba' ma'alobtac yéetel yaan u biilalo'ob u ti'al tuláacal máac. 
9Ba'ale' tzelabáa ti' le t'anal t'aano'ob mixba'al u biilalo', ti' le tzicbalo'ob tu 
yo'olal le ch'i'ibalo'obo', ti' le jatzlantáanbailo' yéetel ti' le ba'atelo'ob tu yo'olal 

u ya'almaj t'aan Moiseso'. Lelo'oba' ba'alo'ob mixba'al u biilalo'ob yéetel chéen 
cunelo'ob. 
10Wa yaan máax táan u beetic u yantal jatzlantáanbaile', tzol xiquint jun téen 
wa ca'a téen; wa ma' tu yu'ubic a táane' ma' kamic; 
11tumen yéetel lelo' a wojel le máaco' kaschaja'an u tuucul yéetel táan u xot 
kinta'al tumen keban. 

Tzolxiquino'ob u ti'al Tito 

12Le quéen in túuxtech Artemas wa Tiquicoe', il a wil a taal tac Nicópolis u ti'al 
a wilen, tumen dzo'oc in tucultic in máansic u kiinilo'ob que'elil te'elo'. 
13Tac tu'ux ca páataqueche' áant Zenas máax aj ca'anbesaj ti' le a'almaj t'aano' 
bey xan Apolos; dzáa ba'ax kabéet ti'ob u ti'al u bimbalo'ob, yéetel ma' u bineltic 
mixba'al ti'ob. 
14Le c ti'alo'obo' ca u cano'ob xan u beeto'ob utz yéetel ca áantajnaco'ob le 
quéen ka'abéetchajaque', u ti'al ca yanac u biilal u cuxtalo'ob. 
15Tuláacal le yano'ob tin wéetelo' cu túuxtico'ob teech tziquil t'aano'ob. Tziquil 
t'ant le máaxo'ob u yaabiltmajo'on ti' le ocsaj óolalo'. U siibal utzil Ku ca yanac 
ti' tuláacale'ex 
  



2812 

 

Biblia Maya 
© 1992, Sociedades Bíblicas Unidas. 

 

 
 

 

Filemón 

Filemón 1 

Pabloe' cu dzíib ti' Fílemon 

1Teen Pablo, máax kala'anen tu yo'olal Cristo Jesuse' quin dzíibtic le ju'una' jun 
múuch' yéetel sucu'un Timoteo ti' teech, Filemón, c yaabilaj yéetel c éet meyaj, 
2bey xan ti' le Iglesia cu much'icubáa ta wotocho' je'el bix xan ti' c quiic Apia 
yéetel ti' Arquipo máax cu láakintico'on ti' le ba'atelo'. 
3Kame'ex u siibal utzil yéetel u jéedzel óolal Ku c Taata yéetel Yuumtzil 
Jésucristo. 

U yaacunaj yéetel u yocsaj óolal Filemón 

4Mantadz quin dzáic nib óolal ti' Ku, le quéen in ka'ajsech ti' in payalchi'ob, 
5tumen dzo'oc u kuchul ti' teen u péectzil le yaacunaj yéetel le ocsaj óolal yaan 
ti' teech u ti'al Yuumtzil Jesuso' bey xan u ti'al tuláacal le máaxo'ob u ti'alo'ob 
Kuo'. 
6Quin káatic ti' Kue' le máaxo'ob dzo'oc u yocsaj óolo'ob tu yo'olal a wocsaj 
óolale' ca kuchuc u na'ato'ob ma'alob tuláacal le qui'iqui' t'aano'ob yaan to'on 
tu yo'olal Cristo Jesuso'. 
7Tumen jach qui'imac in wóol yéetel lika'an in wóol tu yo'olal a yaacunaj, 
tumen ta wo'olale', sucu'un, dzo'oc u qui'imaccunta'al u yóol u pucsi'ikal le j 
ocsaj óolo'obo'. 

Pabloe' cu káat óolal tu yo'olal Onesimo 

8Tu yo'olal lela', quex tumen bey jun túulen u apóstol Cristo yaan teen u 
páajtalil in wa'alic teech ba'ax unaj a beetique', 
9quin táanilcuntic in káat óolal ti' teech tu yo'olal yaacunaj. Teen, Pablo, 
nuxiben yéetel beora' kala'anen tu yo'olal Cristo Jesuse', 
10quin káat óolal tu yo'olal in paal Onésimo, máax síij ti' ocsaj óolal way tu'ux 
kala'anena'. 

11Ti' le kiino'ob dzo'oc u máano'obo', Onésimoe' j kuch béeytal a ti'al teche' jun 
túul palitzil mixba'al u biilal, ba'ale' beora' yaan u biilal je'el bix ti' teche' bey 
xan ti' teen. 
12Quin túuxtic teech tu ca'a téen; kam túun bey je'el bix in pucsi'ikale'. 
13Je'el in wóoltic ca'ach ca p'áatac way tin wéetele' u ti'al u meyajtiquen ta 
lugar ca'aliquil kala'anen tu yo'olal le ma'alob péectzilo'. 
14Ba'ale' ma' in káat in beet mixba'al wa ma' utz ta t'ani', u ti'al beyo' le meyaj 
utz ca beetic teno' ma' a beetic chéen tumen táan u tza'abal techi' ba'ale' ca a 
beet tu juunal a wóolal. 
15Onésimoe' tu p'atajech wale' dze'edzec kiino'ob u ti'al ca a kam beora' u ti'al 
láaj kiino'ob, 
16ma' bey jun túul palitzile', u káat u ya'ale', je'el bix jun túul sucu'un 
yaabila'ane'. Tene' jach in yaabiltmaj, ba'ale' teche; unaj a yaabiltic asab, ma' 
chéen je'el bix jun túul máaque' ba'ale' bey xan je'el bix jun túul sucu'un ti' u 
yocsaj óolal Yuumtzile'. 
17Bey túuno' wa ca tucultic tene' in wéet óolaleche', kam leti' je'el bix, a 
kamiquen teno'. 
18Wa yaan wa ba'ax kaas u beetmaj teche', wa yaan ba'ax u p'axmaj teche', tzáa 
ti' teen. 
19Teen Pabloe' tin kabil quin dzíibtic lela' teen quéen in bo'ot teech; quex tumen 
je'el u páajtal in beetic a ka'ajsique' teche' a p'axmaj teen a cuxtal xan. 
20Bey, sucu'un, beet teen le meyaj utza' je'el bix jun túul j ocsaj óol Yuumtzile'; 
qui'imaccunt u yóol in pucsi'ikal ti' Cristo'. 
21Quin dzíib teche' tumen jach in wojel ca wu'uyic t'aan yéetel in wojel yaan a 
beetic u masil ti' le quin káatic techa'. 
22Bey xan nu'uct tu'ux in kuchul; tumen quin pa'atic tu yo'olal a payalchi'exe', 
Kue' yaan u dzáic te'ex ca xi'iquen in wilech. 

Tziquil t'aano'ob yéetel u dzoc qui'iqui'it'aan 

23Cu túuxtic tziquil t'aano'ob Epafras, máax kala'an tin wéetel tu yo'olal Cristo 
Jesús, 
24bey xan Marcos, Aristarco, Demas yéetel Lucas, máaxo'ob táan u 
yáantiqueno'ob ti' le meyajo'. 
25U siibal utzil Yuumtzil Jésucristo ca yanac ta wéetele'ex. Amén. 

Hebreos 

Hebreos 1 

Jajal Kue' dzo'oc u t'aan tu chi' u paal 

1Ti' le kiino'ob úuch máanaco'obo' Kue' t'aanaj yéetel c úuchben láako'ob ya'ab 
u téenel yéetel ya'ab u jejeláasil, tu yo'olal le aj bóobato'obo'. 
2Bele' ti' le dzo'oc kiino'oba' dzo'oc u t'aan t éetel tu yo'olal u Paal. Kue' tu beetaj 
le yóokolcaabo' tu yo'olal le u paala', yéetel dzo'oc u p'atic ti' leti' tuláacal ba'al. 
3Leti'e' u sáasjome'enil u nojbe'enil Ku, yéetel leti'e' jach cu chíicbesic bix Ku; 
leti' máax láat'ic tuláacal ba'al yéetel u páajtalil u t'aan. Cu dzo'ocol u p'o'ico'on 
ti' c kebane', j culaj tu no'oj káanche' Ku te j ca'ano'. 

U Paal Kue' asab nojoch ti' le ángelo'obo' 

4U paal Kue' dzo'oc u kuchul asab nojochtal ti' le ángelo'obo', tumen dzo'oc u 
kamic jun p'éel kaaba' asab nojoch ti' le tu kamaj leti'obo'. 
5Tumen Kue' mix bikin tu ya'alaj ti' mix jun túul ángel: Teche' in Paalech; tene' 
dzo'oc in dzáic teech cuxtal bejela'e'; mix u ya'al tu yo'olal mix jun túul ángel: 
Tene' jun túul taatatzilen u ti'al leti', yéetel lela' jun túul in paal. 
6Ba'ale' le ca tu taasaj u yáax Paal way yóokolcaabe' tu ya'alaj: Kulta'ac tumen 
tuláacal u ángelo'ob Ku. 
7Tu yo'olal le ángelo'obo' Kue' tu ya'alaj: Cu beetic u ángelo'ob beyo'ob iike', 
yéetel u palitzilo'obe' beyo'ob u tóoch'bal káake'. 
8Ba'ale' Tu yo'olal le Paale' cu ya'alic: A ajawile' Ku u ti'al kiino'ob mina'an u 
xuul; a jalachile' jun p'éel jalachil toj. 
9Dzo'oc a yaabiltic le ba'ax tojo' yéetel dzo'oc a p'ectic le ba'ax kaaso'. Le o'olale' 
tu yéeyajech Junab Ku, a Ku, tu wecaj ta wóokole' asab ya'ab qui'imac óolal ti' 
le tu wecaj tu yóokol le a láakinajo'obo'. 
10Bey xan cu ya'alic: Teech Yuumtzil, tu yáax chune' ta dzáa u chuun pakil 
yóokolcaab, ta beetaj xan le ca'ano'obo' yéetel a kab. 

11Leti'obe' bíin máanaco'ob, ba'ale' teche' yaan a p'áatal mantadz. Tuláacalo'obe' 
yaan u la'abalo'ob je'el bix u la'abal nooke'; 
12¡bíin a paco'ob je'el bix jun p'éel búuquintbil nooke'! Ba'ale' teche' beyech 
mantadzo', yéetel a cuxtale' mix bikin bíin xu'uluc. 
13Kue' mix bikin tu ya'alaj ti' mix jun túul ángel: Culen tin x no'oj, ca'aliquil in 
dzáic a aj p'eeco'ob tu yáanal a wooc. 
14¿Tumen tuláacal le ángelo'obo' pixano'ob cu meyajtico'ob Ku, túuxta'ano'ob 
u ti'al u yáanto'ob le máaxo'ob bíin u kamo'ob le tocsajilo'? 

Hebreos 2 

Unaj c táan óoltic le nojoch tocsajilo' 

1Tu yo'olal lela' unaj c ch'en xiquint asab le ba'ax dzo'oc c u'uyico', u ti'al ma' c 
sa'atal. 
2Le t'aan j dzaab ti' u láak kiino'ob tu yo'olal le ángelo'obo', jaajcunta'abi', yéetel 
le máaxo'ob kebanchajo'ob bey xan le máaxo'ob ma' tu dzo'ocbesajo'obo' 
ti'ilbilbe'en ja'adzico'ob. 
3¿Bix je'el u páajtal c jechicbáa to'one' wa ma' c táan óoltic le jach nojoch 
tocsajilo'? Tumen Yuumtzil yáax tze'ect le tocsajila', cu dzo'ocole' le máaxo'ob 
u'uye' tu jaajcunto'obe' ca tu máansajo'ob ti' to'on. 
4Tu yóokol lela', Kue' dzo'oc u jaajcuntic yéetel chíiculalo'ob, jakbe'en ba'alo'ob 
bey xan yéetel ya'ab talam beetbil ba'alo'ob, bey xan tu yo'olal le u siibalilo'ob 
Quili'ich Pixan u dzaamaj to'ono', je'el bix tu yóoltaje'. 

Jesucristoe' beeta'an je'el bix le sucu'uno'obo' 

5Kue' ma' u dzaamaj yáanal u páajtalil le ángelo'obo' le yóokolcaab bíin taalac 
táan c a'alico'. 
6U jaajile', wa tu'ux ti' le Quili'ich Dzíibo' yaan máax cu ya'alic: ¿Ba'ax le máaco', 
u ti'al ca a ka'ajes techo', Ku? ¿Wa ba'ax jun túul u paal máac u ti'al ca 
tuuculnaquech tu yo'olal? 

7Ta beetaj jun p'íit asab cabal ti' le ángelo'obo', ba'ale' ta péet jo'oltaj yéetel 
nojbe'enil bey xan yéetel tzicbe'enil, ca ta dzáa páajtalil ti' tu yóokol le ba'alo'ob 
ta beetajo'; 
8tuláacal ta dzáa yáanal u yooc. Bey túuno', le ca tu dzáa tuláacal yáanal u yooc 
máaque', mixba'al tu p'ataj wa ma' ti' yaan yáanal u páajtalile'. Quex beyo', láili' 
ma' táan c ilic u yu'uba'al u t'aan máac tumen tuláacal ba'ali'. 
9Ba'ale' c ilic Jesús, máax beeta'ab jun p'íit asab cabal ti' le ángelo'obo' u ti'al 
dze'edzec kiino'ob. Kue' ichil u siibal utzile' tu yóoltaj ca quíimic tu yo'olal 
tuláacal; bele' péet jo'ol ta'an yéetel nojbe'enil bey xan yéetel tzicbe'enil tu 
yo'olal le quíimil tu mukyajtajo'. 
10Tuláacal ba'al yane' u ti'al Ku bey xan tu yo'olal leti', Ku xane' u káat u bis 
ya'abcach paalal ti' u nojbe'enil. Le o'olale' Kue' yanchaj u beetic tu yo'olal le 
mukyajo' u chuca'anchajal le máax u j tocsajil leti'obo'. 
11Tumen le máaxo'ob quili'ichcunta'ano'ob yéetel le máax quili'ichcunto'obo', 
tuláacalo'ob u ti'alo'ob jun túulili' Taata. Le o'olale' Jesuse' ma' tu ch'a'ic subtal 
u ya'alic sucu'un ti'ob, 
12iquil u ya'alic ti' le Quili'ich Dzíibo': Bíin t'aanaquen ta wo'olal ti' in 
sucu'uno'ob, yéetel bíin in kay teech kaayo'ob chúumuc u múuch'ul le j ocsaj 
o'olo'obo'. 
13Bey xan cu ya'alic: Tene' bíin in alab óolt Ku. Yéetel cu ya'alic tu ca'a téene': 
Je'elo'ona', teen yéetel le paalalo'ob tu dzáa teen Kuo'. 
14Bey je'el bix le paalalo'ob táacpaja'ano'ob ti' bak yéetel ti' ki'ike' bey xan Jesús 
yanji' u táacpajal ti' bak yéetel ti' ki'ik, u ti'al ca páatac u xu'ulsic yéetel u 
quíimile' u yuumtzil le quíimilo', u káat u ya'ale', kasiba'al. 
15Beyo' dzo'oc u jáalkabtic tuláacal le máaxo'ob tu yo'olal u sajaquililo'ob ti' le 
quíimilo' cuxa'ano'ob beyo'ob palitzile' tuláacal u cuxtalo'ob. 
16Tumen tu jaajile' ma' j taal u ti'al u yáant le ángelo'obo', ba'ale' u ti'al u yáant 
u ch'i'ibal Abraham. 

17U ti'al lelo' kabéetchaj ca beeta'ac ti' tuláacale' je'el bix u sucu'uno'obe', u ti'al 
ca kuchuc u beet u nojoch aj kiinil chuca'an u yóol bey xan chuup yéetel ch'a'a 
óotzilil tu táan Ku, u ti'al u lukesic u keban máaco'ob. 
18Leti'e' tumen j mukyajnaj yéetel j túunta'ab u yóole', bele' cu páajtal u yáantic 
xan le máaxo'ob cu túunta'al u yóolo'obo'. 

Hebreos 3 

Jesuse' asab nojoch ti' Moisés 

1Bey túuno', quili'ich sucu'une'ex, te'ex táacpaja'ane'ex ichil le máaxo'ob 
t'ana'ano'ob tumen Kuo', ile'ex ma'alob Cristo Jesuse', u apóstolil yéetel u 
nojoch aj kiinil le c ocsaj óolalo'. 
2Tumen Jesuse' chuca'an u yóol ti' Ku, máax dzáa tu yóokol le meyaja', je'el bix 
Moisés j chúucpaj u yóol ti' u meyaj xan tu yóokol tuláacal u yotoch Kue'. 
3Ba'ale' Jesuse' cu najmatic asab nojoch tziiquil ti' Moisés je'el bix le máax cu 
beetic jun p'éel naj cu kamic asab nojoch tziiquil ti' le najo'. 
4Tuláacal naje' unaj u beeta'al tumen wa máax; ba'ale' Ku máax beet tuláacal 
ba'ax yaan. 
5Bey túuno', Moisese' j chúucpaj u yóol je'el bix jun túul palitzil ti' tuláacal u 
yotoch Kue'; u meyaje' u t'aan tu yóokol le ba'alo'ob bíin u ya'al Kuo'. 
6Ba'ale' Cristoe' chuca'an u yóol je'el bix jun túul paal tu yóokol le u yotoch 
Kuo'. Le u yotoch Kuo' to'on, wa c p'áatal jejedzquil yéetel yaan to'on alab óolal 
tac tu xuul, bey xan qui'imac óolal ti' le alab óolal yaan to'ono'. 

Le je'elel u ti'al u caajal Kuo' 

7Le o'olale', je'el bix cu ya'alic le Quili'ich Pixan ti' le Quili'ich Dzíibo': Bejela'e', 
wa te'ex ca wu'uyique'ex ba'ax cu ya'alic Kue', 
8ma' a chichcuntic a pucsi'ikale'ex je'el bix le máaxo'ob tu cúulpachcunto'ob Ku 
yéetel tu túuntajo'ob u yóol Ku te x tocoy lu'umo'. 
9Te'elo' tu túuntajo'ob in wóol a úuchben taataexo', quex tu yilajo'ob ba'ax tin 
beetaj tu yáam cuarenta ja'abo'ob. 

10Le o'olale' j kuuxilnajen tu contra le máaco'obo', ca tin wa'alaj: Mantadz saatal 
u máano'ob ti' u pucsi'ikalo'ob yéetel ma' u yóolto'ob u kaj óolto'ob in beelo'obi'. 
11Le o'olal kuuxilnajen tu yéetelo'obe' ca tin wa'alaj yéetel páajtalile', ma' bíin 
ococo'ob ti' in je'eleli'. 
12Sucu'une'ex, canantaba'ex mix jun túul ti' te'ex ca yanac ti'e' jun p'éel kasa'an 
pucsi'ikal ca u tzelubáa ti' le cuxa'an Ku tu yo'olal ma' táan u yocsic u yóol ti'o'. 
13Ba'ax unaje', líikes a wóole'ex ta baatzile'ex sáamsamal, ca'aliquil ma' máanac 
u kiinil bejela'e'; u ti'al mix jun túul ti' te'ex ca chichchajac u pucsi'ikal tu yo'olal 
tusa'anil tumen le kebano'. 
14Tumen wa c p'áatal jeedzel tac tu xuul ti' le alab óolal yanji' to'on le ca j 
cáaje', bey túuno' táacpaja'ano'on yéetel Cristo. 
15Bey cu ya'ala'al: Bejela'e', wa te'ex ca wu'uyique'ex ba'ax cu ya'alic Kue', ma' 
a dzu'iquintic a pucsi'ikale'ex je'el bix le máaxo'ob tu cúulpachcunto'ob Kuo'. 
16¿Máaxo'ob le tu yu'ubajo'ob u t'aan Ku cu dzo'ocole' ca tu cúulpachcunto'ob? 
¿Ma' wa tuláacal le máaxo'ob jóoko'ob yéetel Moisés ti' u lu'umil Egipto? 
17¿Máax yéetel kuuxilnaj Ku tu yáam cuarenta ja'abo'ob? ¿Ma' wa yéetel le 
máaxo'ob kebanchajo'obo' yéetel j lúubo'ob quimen te x tocoy lu'umo'? 
18¿Ti' máaxo'ob tu ya'alaj Ku yéetel páajtalil ma' bíin ococo'ob ti' u je'eleli'? 
¿Ma' wa ti' le máaxo'ob x ma' u'uyaj t'aanajo'obo'? 
19C ilic túune' ma' páatji' u yooclo'obi' tumen ma' ocsaj óolnajo'obi'. 

Hebreos 4 

1Bey túuno', ca'aliquil yaan to'on u dzaa t'aanil u ti'al ca oojco'on ti' u je'elel 
Kue', unaj cananticbáa, bic úuchuc ma' u páajtal u yocol wa máax ti' te'exi'. 
2Tumen tac ti' to'on xaan dzo'oc u tze'ecta'al le ma'alob péectzilo', je'el bix ti' 
leti'obo'; ba'ale' ti' leti'obe' mixba'al u biilal tu yu'ubilaco'ob le t'aano', tumen tu 
yu'ubajo'ob ba'ale' ma' tu yocsaj óolto'obi'. 



2820 

 

Biblia Maya 
© 1992, Sociedades Bíblicas Unidas. 

 

 
 

 

3Ba'ale' to'on dzo'oc c ocsaj óolale' to'on le máaxo'on c ocol ti' le je'elelo', je'el 
bix u ya'almajil Kue': Le o'olale' j kuuxilnajen tu yéetelo'ob ca tin wa'alaj ti'ob: 
ma' bíin ococo'ob ti' in je'eleli'. Quex tumen, Ku u dzo'ocsmaj u meyaj le ca tu 
beetaj yóokolcaabe'; 
4tumen ti' le Quili'ich Dzíibo' yaan tu'ux cu ya'alic beya' tu yo'olal le séptimo 
kiino': Kue' je'el ti' tuláacal u meyaje' ti' le séptimo kiino'. 
5Tu ca'a téen cu ya'ala'al ti' le Quili'ich Dzíibo': Ma' bíin ococo'ob ti' in je'eleli'. 
6Ba'ale' láili' yaan dze'edzec máaxo'ob cu bineltic u yocolo'ob ti' le je'elelo', 
yéetel le tu yáax u'uyo'ob le ma'alob péectzilo' ma' j ooco'obi' tu yo'olal u x ma' 
u'uyaj t'aanilo'ob. 
7Le o'olale' Kue' dzo'oc u ca'a yéeyic jun p'éel kiin: le kiino' bejela'e'. Tumen 
Kue' t'aanaj tu chi' David cu dzo'ocol u máan ya'abcach kiino'obe'; ti' le Dzíib 
dzo'oc c a'alico': Bejela'e', wa te'ex ca wu'uyique'ex ba'ax cu ya'alic Kue', ma' a 
chichcuntic a pucsi'ikale'ex. 
8Wa ca dza'abac ti' le israelitaob le je'elel tumen Josueo', Kue' ma' túun t'aan 
ca'ach tu yo'olal u láak kiine'. 
9Bey túuno', p'aatal jun p'éel quili'ich je'elel u ti'al u caajal Ku; 
10tumen le máax cu yocol ti' u je'elel Kue', cu je'elel ti' u meyaj je'el bix Ku 
dzo'oc u je'elel ti' u meyaje'. 
11Unaj, túun, c dzáic c óol u ti'al c ocol ti' le je'elelo', u ti'al ma' u lúubul mix 
máac je'el bix le máaxo'ob ma' ocsaj óolnajo'obo'. 
12Tumen u t'aan Kue' cuxa'an yéetel yaan u páajtalil. asab yaan u yej ti' je'el 
máacalmáac máascabil ca'a p'éel u yeje', yéetel cu yocol tac tu mas taamil u 
yóol yéetel u pixan máac, tac ti' le ba'ax asab ta'acbe'en ti' máaco'; yéetel cu 
jóokesic ti' sáasil u tuuculo'ob yéetel ba'axo'ob u káat u beet le pucsi'ikalo'. 
13Mina'an mixba'al ti' le ba'axo'ob u beetmaj Ku ca páatac u ta'ajcubáa ti' leti'o'; 
tuláacal jéechcab yéetel je'ekab ti' u yich le máax ti' unaj c tzolic ba'ax c 
beetico'. 

Jesuse' leti' le nojoch aj kiino' 

14Jesús u Paal Ku, leti' c nojoch aj kiin máax dzo'oc u yocol tu táan Ku. Le 
o'olale' unaj c p'áatal jeedzel ti' c ocsaj óolal. 
15Tumen le c nojoch aj kiino' cu páajtal u ch'a'ic to'on óotzilil tu yo'olal u 
mina'anil c muuk tumen leti' xane' tu mukyajtaj tuláacal u jejeláasil túuntaj 
óolalo'ob je'el bix to'one', ba'ale' ma' j kebanchaji'. 
16Le o'olale' unaj c nadzicbáa yéetel kub óolal tu táan u jalach káanche' u siibal 
utzil Ku, u ti'al ca u ch'a'a to'on óotzilil yéetel ichil u siibal utzile' ca u yáanto'on 
ti' u yorail yaj anilo'on. 

Hebreos 5 

1Tuláacal nojoch aj kiine' yéeya'an ichil máaco'ob yéetel dza'an u ti'al u yantal 
tu táan Ku tu yo'olal máaco'ob yéetel u ti'al u kub siibalo'ob yéetel quiimsbil 
siibalo'ob tu yo'olal le kebano'. 
2Tumen le aj kiino' cu mukyajtic xan x ma' muukile' le o'olal je'el u páajtal u 
ch'a'ic óotzilil ti' le máaxo'ob mixba'al u yojelo'obo' bey xan ti' le máaxo'ob 
saatalo'obo'. 
3Tu yo'olal u x ma' muukile' yaan u kubic quiimsbil siibalo'ob tu yo'olal u keban 
leti', bey xan tu yo'olal u keban le máaco'obo'. 
4Mix máac cu páajtal u beetic u nojoch aj kiinil chéen tu juunal u yóol; Ku 
máax t'anic yéetel máax dzáic le nojbe'enil ti'o' je'el bix tu beetaj yéetel Aarone'. 
5Bey xan cu yúuchul yéetel Cristo; leti'e' ma' tu beetaj u nojoch aj kiinil chéen 
tu juunal u yóoli', ba'ale' Ku máax dzáa le nojbe'enil ti'o' je'el bix tu ya'alaj ti'o': 
Teche' in Paalech; tene' dzo'oc in dzáic teech cuxtal bejela'e'. 
6Je'el bix tu ya'alaj xan ti' u láak tu'ux ti' le Quili'ich Dzíibo': Teech nojoch aj 
kiinech mantadz, je'el bix Melquisedeque'. 
7Le ca j yanji' Cristo way yóokolcaabe', j payalchi'inaj yéetel j káat óolnaj yéetel 
ka'am t'aan bey xan yéetel u ja'il u yich, ti' Ku, máax yaan páajtalil ti' u ti'al u 
toquic ti' quíimil; Kue' tu yu'ubaje' tu yo'olal u kub óolal. 

8Bey túuno' Cristoe', quex Paale', tu canaj u'uyaj t'aan tu yo'olal ba'ax yanchaj 
u mukyajtic; 
9le ca j beeta'ab utzil chuca'anchajle', j kuch u beetubáa u sayabil tocsajil 
mina'an u xuul u ti'al tuláacal le máaxo'ob u'uyic u t'aano'; 
10tumen Kue' tu ya'alaj leti' le nojoch aj kiino' je'el bix Melquisedeque'. 

U sajbe'entzilil u p'a'atal le ocsaj óolalo' 

11Ya'ab ba'ax yaan c a'al tu yóokol le ba'ala', ba'ale' talam u tzo'olol tumen 
te'exe' xaan a na'ataje'ex. 
12Tu yo'olal dzo'oc u máan ya'abcach kiino'obe' te'exe' unaj aj ca'anbesaje'ex; 
ba'ale' láili' kabéet te'ex ca tzo'oloc tu ca'a téen u yáax ba'alilo'ob u ca'ansajo'ob 
Ku. Tumen dzo'oc u p'áatal jach mina'an a muuke'exe', kabéet a wukique'ex 
leche' ma' chichich janali'. 
13Tuláacal máax cu tzéenticubáa yéetel lechee' bey chaan paale', tumen ma' 
kuchuc u na'at u ca'ansajilo'ob le toj cuxtalo'. 
14Ba'ale' le chichich janalo' u ti'al le máaxo'ob dzo'oc u nucuch wíinictalo'obo', 
máaxo'ob dzo'oc u canico'ob p'is óolal tumen dzo'oc u suuctal ti'ob u ch'a'a 
nu'uctico'ob ba'ax le utzo' bey xan ba'ax le kaaso'. 

Hebreos 6 

1Bey túuno' co'ox táanil u ti'al ca kuchuco'on béeytal je'el bix nucuch 
wíinico'obe', co'ox p'atic jun tzéelil le yáax ca'ansajo'ob tu yóokol Cristoo'. Ma' 
c suut t'aan tu yóokol le yáax chuunpak ca'ansajo'ob, je'el bix le u kexic u tuucul 
máac tu yóokol le meyajo'ob cu bisico'ob máac ti' quíimilo', le u yocsaj óolta'al 
Kuo', 
2le ca'ansajo'ob tu yóokol le ocja'o, le u dza'abal kab tu yóokol le j ocsaj 
óolo'obo', le u ca'a púut cuxtal le quimeno'obo' yéetel le u p'is óol Ku u ti'al 
kiino'ob mina'an u xuulo'. 
3Yaan c bin táanil, wa Ku cu cha'ic to'on. 

4Tumen le máaxo'ob tu kamajo'ob jun téen le sáasilo' yéetel dzo'oc u 
yu'ubico'ob u qui'il le ba'ax cu dzáic Kuo', yéetel dzo'oc u táacpajlo'ob ti' 
Quili'ich Pixane', 
5yéetel dzo'oc u yu'ubico'ob u qui'il u ma'alob péectzil Ku yéetel u páajtalilo'ob 
le yóokolcaab bíin taalaco', 
6wa cu suut lúubulo'obe', ma' tu páajtal u beeta'al u kexico'ob tu ca'a téen u 
tuuculo'ob, tumen leti'obe' táan u sinico'ob tu ca'a téen u Paal Ku ti' cruz, yéetel 
táan u p'a'astico'ob tu táan máaco'ob. 
7Beyo'ob je'el bix le lu'um cu dzu'udzic le ja' cu káaxal tu yóokolo': wa le lu'um 
cu dzáic jun p'éel ma'alob ich ti' le máaxo'ob meyajtico', cu kamic u qui'iqui' 
t'aan Ku. 
8Ba'ale' wa cu dzáic ki'ixo'ob yéetel xíiwo'obe', mixba'al u biilal; cu lúubul 
yaanal u xot kinaj t'aan Ku yéetel tu dzo'oque' bíin tóoca'ac. 

Le alab óolal cu beetic c jeedzel p'atalo' 

9Ba'ale' quex táan c t'aan beyo', c yaabilaj sucu'une'ex, tu yo'olal te'exe' jach 
ma'alob c ojéelil le nucuch siibal utzo'ob cu taalo'ob yéetel le tocsajilo'. 
10Tumen Kue' toj, yéetel ma' bíin u tu'ubs le ba'ax dzo'oc a beetique'exo' yéetel 
le yaacunaj dzo'oc a we'esique'ex ti'o' iquil ta wáantilaque'ex le sucu'uno'ob ti' 
le ocsaj óolalo', jun p'éel ba'ax láili' táan a beetique'ex. 
11Ba'ale' c káate' jujun túul ti' te'exe' ca u ye'es tac tu xuul le líik óolala' u ti'al 
ca utzil dzo'ocpajac ba'ax ca pa'atique'ex. 
12Ma' c káat ca ma'akóolchajque'exi', ba'ale' quetaba'ex yéetel le máaxo'ob tu 
yo'olal le ocsaj óolalo' yéetel tu yo'olal le chuca'an óolalo' táan u kamico'ob le 
ayikalil a'ala'an ti'ob tumen Kuo'. 
13Tumen Kue' le ca tu dzáa u t'aan ti' Abrahame', tu kaaba' tu dzaj u t'aan, 
tumen mina'an mix máac asab nojoch ti' leti' u ti'al u ch'a'a chi'it u kaaba'; 
14ca tu ya'alaj: Tu jaajil bíin in qui'iqui' t'antech jach ya'ab, yéetel bíin in 
ya'abcunt a ch'i'ibalo'ob. 

15Abrahame' tu p'ataj yéetel chuca'an óolal, bey túuno' tu kamaj ba'ax a'ala'ab 
ti' tumen Ku. 
16Máaco'obe' le quéen u ch'a'a chi'ito'ob u kaaba' wa máaxe', cu ch'a'a 
chi'itico'ob u kaaba' wa máax asab nojoch ti' leti'ob; yéetel le quéen u ya'alo'ob 
jaaj wa ba'ax yéetel ch'a'a chi'it kaaba'e', mina'an u láak ba'al u ti'al a'albil. 
17Le o'olale' Kue' tu jach jaajcuntaj u dzaa t'aan yéetel ch'a'a chi'itaj kaaba', 
tumen tu yóoltaj u ye'es jach sáasil ti' le máaxo'ob cun u kamo'ob le ayikal cu 
ya'alic u dzáico', leti'e' jach u dzaamaj u yóol u beetic le ba'ax cu ya'alico' yéetel 
ma' túun u kex mixba'al. 
18Bey túuno' yaan ca'a p'éel ba'al ma' táan u páajtal u ke'exelo'ob, ti' ba'axo'ob 
Kue' ma' tu páajtal u tuus; yéetel le ba'alo'oba' Kue' cu dzáic to'on jun p'éel 
jéedzel qui'imac óolal, ti' to'on máaxo'on dzo'oc c caxtic u canantico'on iquil c 
dzáic c óol ti' le alab óolal yaan actáan to'ono'. 
19Le alab óolal cu ma'alob jedzic yéetel cu canantic c pixan, je'el bix le ancla 
cu p'atic jeedzelil le cheemo'. Le alab óolal yaan to'ona' cu kuchul tac tu paach 
u nookil le kulnaj yaan te j ca'ano', 
20tu'ux j ooc Jesús t o'olal u ti'al u je'ic to'on jun p'éel bej. Beyo' Jesuse' j kuch 
u beet u nojoch aj kiinil mantadz, je'el bix Melquisedeque'. 

Hebreos 7 

Jesuse' nojoch aj kiin je'el bix Melquisedeque' 

1Le Melquisedeca' u ajawil Salem yéetel u aj kiinil le jach ca'anil Kuo'. Le ca j 
suunaj Abraham ti' le ba'atel iquil tu dzáancha'ataj le ajawo'obo', 
Melquisedeque' jóok u kam u beele' ca tu qui'iqui' t'antaj, 
2Abraham túune' tu dzáa ti'e' u diezmoil tuláacal le tu náajaltaj ti' le ba'atelo'. 
Le kaaba' Melquisedeco' u káat ya'ale' u tojil ajaw, yéetel tumen leti' u ajawil, 
Saleme' u káat u ya'ale' jéedzel, le kaaba'o' u káat u ya'al xane' u ajawil jéedzel. 

3Ma' ojéela'an máax u taatai mix máax u maamai' mix máaxo'ob u ch'i'ibalo'obi'. 
Ma' tu yúuchul t'aan tu yo'olal u síijil mix tu yo'olal u quíimil; beyo' leti'e' je'el 
bix u Paal Kue', jun túul aj kiin cu p'áatal mantadz. 
4Bele', ile'ex ma'alob buca'aj nojochil Melquisedec, tumen c úuchben taata 
Abrahame' tu dzáa ti'e' u diezmoil le ba'ax tu lukesaj ti' le ajaw te j ba'atelo'. 
5Je'el bix cu ya'alic u ya'almaj t'aan Moisese', le aj kiino'ob máaxo'ob u 
ch'i'ibalo'ob Levie' yaan ti'ob u páajtalil u tzáico'ob ti' máaco'obe' u bo'olil u 
diezmoil tuláacal, quex tumen u láaktzilo'ob yéetel u ch'i'ibalo'ob Abraham je'el 
bix leti'obe'. 
6Ba'ale' Melquisedeque', quex ma' u ch'i'ibal Levie', bo'ota'ab ti'e' le diezmo 
tumen Abrahamo', máax tu kamaj u dzabil t'aan Ku. Bey túuno' Melquisedeque' 
tu qui'iqui' t'antaj Abraham. 
7Mix máac cu páajtal u ya'alic wa ma' beyi': le máax cu qui'iqui' t'aano' asab 
nojoch ti' le máax cu qui'iqui' t'anta'alo'. 
8Way ichilo'one' le máaxo'ob cu kamico'ob le diezmoo' máaco'ob cu quíimilo'ob; 
ba'ale' Melquisedeque', le Quili'ich Dzíibo' cu t'aan tu yo'olal bey je'el bix jun 
túul máac láili' cuxa'ane'. 
9Cu páajtal u ya'ala'ale' Leví yéetel tuláacal le aj kiino'ob cu síijilo'ob ti' u 
ch'i'ibalo', ti' máaxo'ob cu bo'ota'al bele' le diezmoo', tu bo'otajo'ob xan u 
diezmo'ob ti' Melquisedec ti' le kiin ca tu bo'otaj Abraham ti'o'; 
10tumen ma'alob tucultbile' Abrahame' táan u bisic tu wíinclil u ch'i'ibal le 
máaxo'ob ma' síijico'obo' le ca jóok ilbil tumen Melquisedeque'. 
11U caajil Israele' tu kamaj le a'almaj t'aano' tu yo'olal le aj kiino'ob levitaobo', 
máaxo'ob u ch'i'ibalo'ob Aarón. Bey túuno' wa lelo'ob cu páajtal ca'ach u utzil 
chuca'ancuntico'ob le máaxo'ob cu bino'ob tu paach le a'almaj t'aano', ma' 
kabéet túun ca chíicpajac u láak aj kiini', jun túul aj kiin ma' je'el bix Aaroni' 
ba'ale' je'el bix Melquisedeque'. 
12Tumen le quéen ke'exec le aj kiino'obo', kabéet xan u ke'exel le a'almaj t'aano'. 

13C Yuumtzile' tu yo'olal máax cu ya'alic le Quili'ich Dzíib lela', ti' u láak u 
chi'ibalil Israel u taal, tu'ux mix máac u beetmaj u aj kiinili'. 
14Tumen ma'alob ojéela'anile' c Yuumtzile' ti' u chi'ibalil Judá u taal, tu yóokol 
le ch'i'bala' mixba'al tu ya'alaj Moisés le ca j t'aanaj tu yo'olal le aj kiinilo': 
15Lela' asab t'áalcab u yilale' tumen le túumben aj kiin cu chíicpajalo' bey je'el 
bix Melquisedeque' 
16ma' j kuch u beet u aj kiinili' tu yo'olal jun p'éel a'almaj t'aan cu ya'alic ti' 
máacalmáac ch'i'ibal unaj u taali', ba'ale' tu yo'olal u páajtalil jun p'éel cuxtal 
ma' táan u páajtal u xu'ulsa'ali'. 
17Tumen ba'ax cu ya'alic Ku tu yo'olale' leti' lela': Teche' jun túulech aj kiin u 
ti'al kiino'ob mina'an u xuul, je'el bix Melquisedeque'. 
18Bey túuno' le yáax a'almaj t'aano' j p'áat dzoca'an u meyaj, tumen mina'an u 
muuk yéetel mixba'al u biilal; 
19tumen u ya'almaj t'aan Moisese' mixba'al tu utzil chuca'ancuntaj. U ti'al u 
jeelinte' yaan to'on jun p'éel alab óolal asab ma'alob, tu yo'olale' c nadzicbáa ti' 
Ku. 
20Kue' tu beetaj lela' yéetel ch'a'a chi'itajil. 
21Le u láak aj kiino'obo' j dza'abo'ob x ma' ch'a'a chi'itajil, ba'ale' tu yo'olal le 
jun túul aj kiina' yanji' ch'a'a chi'itajil, tumen ti' le Quili'ich Dzíibo' cu ya'ala'al: 
Yuumtzile' ch'a'a chi'it'aanaji', ma' bíin u kex u t'aani': Teche' jun túulech aj kiin 
u ti'al kiino'ob mina'an u xuul, bey je'el bix Melquisedeque'. 
22Le o'olale', Jesuse' leti' máax béeycuntic jun p'éel nup t'aan asab ma'alob ti' le 
yáaxo'. 
23Le u láak aj kiino'obo' j kuch ya'abtalo'ob, tumen cu quíimilo'obe' ma' táan u 
páajtal u p'áatalo'ob; 
24ba'ale' tumen Jesús cu p'áatal mantadze' u aj kiinile' ma' tu dza'abal ti' mix 
jun túul u láak. 

25Bey túuno', cu páajtal u toquic tu yo'olal kiino'ob mina'an u xuule' le máaxo'ob 
cu nadzicuba'ob ti' Ku tu yo'olal leti'o', tumen cuxa'an mantadze' u ti'al káat 
óolal ti' Ku tu yo'olalo'ob. 
26Bey túuno', Jesuse', jach leti' le nojoch aj kiin kabéet to'ono' leti'e' quili'ich, 
mina'an u kasa'anil mix keban ti', jun páaycunta'an ti' le j kebano'obo' yéetel 
líiksa'an asab ca'anal ti' le ca'ano'obo'. 
27Ma' bey je'el bix le u láak nojoch aj kiino'obo', máaxo'ob yaan u kubico'ob 
quiimsbil siibalo'ob sáamsamalo', yáax táanile' tu yo'olal u kebano'ob, cu 
dzo'ocole' tu yo'olal u keban le máaco'obo'. Jesuse' ma' bey tu beetili', leti'e' tu 
kubaj le quiimsbil siibalo' chéen jun téenili' u ti'al tuláacal kiino'ob, le ca tu 
kubaj u cuxtal tu juunal yóolo'. 
28U ya'almaj t'aan Moisese' cu dzáic u ti'al u beetico'ob u nojoch aj kiinilo'obe' 
máaco'ob ma' utzilchuca'ano'obi'; ba'ale' u ch'a'a chi'itaj Kue', ba'ax j taal tu 
paach le a'almaj t'aano', cu dzáic u ti'al u beet u nojoch aj kiinil u Paal, máax 
utzil chuca'ancunsa'an u ti'al aj kiino'ob mina'an u xuul. 

Hebreos 8 

Jesuse' cu t'aan tu yo'olal jun p'éel túumben nup t'aan 

1U asab nojochil ti' le ba'ax táan c a'alica' leti' lela': yaan to'on jun túul nojoch 
aj kiin beyo', máax dzo'oc u cutal tu x no'oj u Quili'ich Káanche' Ku te j ca'ano', 
2yéetel táan u beetic u aj kiinil ti' le jaajil kulnaj beeta'an tumen Yuumtzilo' ma' 
tumen máaco'obi'. 
3Tuláacal nojoch aj kiine' dza'an u ti'al u kub siibalo'ob yéetel quiimsbil 
siibalo'ob, le o'olale' kabéet ca yanac xan ti' Jesucristoe' ba'ax u kube. 
4Wa ca yanac leti' way yóokol le lu'uma' mix cu páajtal ca'ach u beetic u aj 
kiinili', tumen láili' yaan aj kiino'ob u ti'al u dzáico'ob le siibalo'ob cu ya'alic u 
ya'almaj t'aan Moiseso'. 
5Ba'ale' le aj kiino'oba' cu meyajo'ob yéetel ba'alo'ob chéen u chica'anil yéetel 
u yoochel le ba'ax yaan te j ca'ano'. C ojel chéen u yoochelo'ob, tumen le ca'ach 

tu nu'uctaj Moisés u beetic le u cúuchil kultajo', Kue' tu ya'alaj ti': Ile' beet 
tuláacal je'el bix le u yoochel tin we'esaj teech te j pu'uco'. 
6Ba'ale' c nojoch aj kiine' cu beetic jun p'éel meyaj asab ma'alob; tumen leti' 
máax cu t'aan tu yo'olal jun p'éel nup t'aan asab ma'alob, le nup t'aana' u 
ch'a'amaj u muuk ti' dzaabil t'aano'ob asab ma'alobtac. 
7Tumen wa le yáax nup t'aan mina'an mixba'al cu bineltic ti'o', ma' túun 
kabéetchajal ca'ach u láak jun p'éel nup t'aan. 
8Ba'ale' Kue' cu keyic u caajal iquil u ya'alic ti' le Quili'ich dzíibo': Yuumtzile' 
cu ya'alic: Bíin kuchuc u kiinilo'ob le quéen in beet jun p'éel túunben nup t'aan 
yéetel u máaquilo'ob Israel bey xan yéetel u máaquilo'ob Judá. 
9Ma' je'el bix le nup t'aan tin beetaj yéetel le u úuchben taataobo' le kiin ca tin 
machaj tu kabo'ob u ti'al in jóokesico'ob ti' u lu'umil Egipto'; tumen ma' tu 
dzo'ocbesajo'ob le in nup t'aano', le o'olale' tin xúump'atajo'ob, cu ya'alic 
Yuumtzil. 
10Le nup t'aan quin in beet yéetel u caajil Israel cu dzo'ocol u máan le kiino'obo' 
beya, cu ya'alic Yuumtzil: Bíin in dzáa in wa'almaj t'aano'ob tu tuuculo'ob, 
yéetel bíin in dzíib tu pucsi'ikalo'ob. Tene' bíin u Kuinteno'ob túun, leti'obe' 
bíin in caajalto'ob. 
11Mix máac cun kaabéetchajal u ca'ansic mix u yéet xíimbal mix u sucu'un, táan 
u ya'alic: Kaj óolt Yuumtzil. Tumen tuláacal bíin u kaj óolten, cu cáajal yéetel 
u asab chichanil tac u asab nojochil ti'ob. 
12Yéetel bíin in sa'ates u si'ipilo'ob, yéetel mix bikin bíin in ka'ajes u kebano'ob. 
13Le quéen t'aanac Ku tu yo'olal jun p'éel túumben nup t'aane', cu beetique' 
tumen dzo'oc u yúuchbental le yáaxo'; yéetel le ba'ax táan u yúuchbental yéetel 
táan u la'abale', séeba'an bíin mixba'alchajac. 

Hebreos 9 

Le lu'umcabil kulnaj yéetel le ca'anil kulnajo' 

1Le yáax nup t'aano' yaan ca'ach u nu'uctajilo'ob u ti'al le kultajo', ba'ale' ti' jun 
p'éel kulnaj yaan way lu'ume'. 
2Le kulnaja' j beeta'ab beya': tu yáax jun jaatze' le cu kaaba'inta'al Quili'ich 
Cúuchilo', ti' yaan le candelero' yéetel le mayacche' tu'ux yaan le quili'ich 
waajo'obo'. 
3Paachil ti' le u ca'a p'éel cortinao' ti' yaan le u láak jun jaatzo', le cu 
kaaba'inta'al jach Quili'ich Cúuchilo'; 
4ti' yaan ca'ach jun p'éel u cúuchil siibal beeta'an yéetel oro u ti'al u tóoca'al le 
incienso', yéetel u nu'uculil le nup t'aano' pixa'an yéetel oro ti' tuláacal u 
tzéelilo'ob. Ichil le nu'uculo' yaan jun p'éel vaso beeta'an yéetel oro tu'ux dza'an 
le manao', ti' yaan xan u xóolte' Aarón le j ku'uknajo' yéetel le tuunicho'ob tu'ux 
dzíibta'an u t'aanilo'ob le nup t'aano'. 
5Tu yóokol le nu'uculo' ti' yaan le querubino'obo', lelo'oba' cu ye'esico'ob ti' yaan 
Kui', u jaymaj u xiiko'ob tu yóokol u cúuchil le ch'a'a óotzililo'. Ba'ale' ma' táan 
u páajtal c a'alic bele' u láak ba'alo'ob tu yo'olal lela'. 
6Bey nu'ucta'anil le ba'alo'oba', le aj kiino'obo' cu yocolo'ob mantadz ti' u yáax 
jun jaatz le kulnajo' u ti'al u beetico'ob ba'ax kabéet u ti'al le kultajo'. 
7Ba'ale' ti' le u ca jaatzo' chéen cu yocol le nojoch aj kiino', jun téen cada ja'ab; 
le quéen ocoque' yaan u bisic u ki'ikel ba'alche'ob u ti'al u kub tu yo'olal u 
kebano'ob leti' yéetel tu yo'olal u kebano'ob le caajo'. 
8Yéetel lela' le Quili'ich Pixano' cu dzáic c na'ate' ca'aliquil le yáax jun jaatz le 
kulnaj táan u meyaj u ti'al le kultajo', u bejil u ti'al le jach Quili'ich Cúuchilo' 
ma' je'ekabi'. 
9Tuláacal lela' bey jun p'éel queet t'aan u ti'al u kiinilo'ob bejela'e'; tumen le 
siibalo'ob yéetel le quiimsbil siibalo'ob cu ku'ubul ti' Ku te'elo', ma' táan u 
páajtal u ma'alobquintico'ob u tuucul le máaxo'ob cu kultajo'ob beyo'. 

10Tumen chéen yaan ba'al u yilo'ob yéetel janalo'ob, ukulo'ob yéetel dze'edzec 
p'o'obáilo'ob, ba'axo'ob chéen yo'ocabil ba'alo'ob yéetel yaan u biilalo'ob chéen 
ca'aliquil u kexic Ku le ba'alo'obo'. 
11Bele' dzo'oc u taal Cristo, beora' leti' u nojoch aj kiinil le ba'alo'ob ma'alobtac 
dzo'oc u taalo'. Le kulnaj tu'ux cu beetic u aj kiinilo' asab ma'alob yéetel 
mixba'al cu bineltic ti', yéetel ma' j beeta'ab tumen máaco'obi'; u káat u ya'ale', 
ma' lu'umcabili'. 
12Cristoe' dzo'oc u yocol ti' le jach Quili'ich Cúuchilo', ma' u ti'al u kub u ki'ikel 
mejen tamano'ob yéetel mejen wacaxo'obi', ba'ale' u ki'ikel leti'; beyo' dzo'oc u 
yocol jun téenili' u ti'al tuláacal kiino'ob yéetel dzo'oc u taasic to'on le tocsajil 
mina'an u xuulo'. 
13Tu jaajile' u ki'ikel le wacaxo'ob yéetel le mejen tamano'obo', yéetel u ta'anil 
le wacax cu tóoca'al tu yóokol le u cúuchil quiimsbil siibalo', ba'axo'ob cu 
widzilo'ob tu yóokol le máaxo'ob yaan u si'ipilo'obo', yaan páajtalil ti'ob u ti'al 
u jun páaycuntico'ob yéetel u ti'al u p'o'ico'ob le yo'ocabilo'. 
14Ba'ale' wa bey anilo' ¡buca'aj asab páajtalil yaan ti' u ki'ikel Cristo! Tumen tu 
yo'olal le Quili'ich Pixan mina'an u xuulo', Cristoe' tu kubjubáa ti' Ku bey jun 
p'éel siibal mina'an mixba'al kasa'an ti'e' yéetel u ki'ikele' cu p'o'ic c tuucul ti' le 
meyajo'ob cu bisico'ob máac ti' quíimilo', u ti'al ca páatac c meyajtic le cuxa'an 
Kuo'. 
15Le o'olale', Jesucristoe' leti' máax cu t'aan tu yo'olal jun p'éel túumben nup 
t'aan. Cristoe' j quíimi' u ti'al ca páatac u sa'atsa'al le kebano'ob j beeta'abo'ob 
yáanal le yáax nup t'aano', yéetel u ti'al ca páatac u ka'amal tumen le máaxo'ob 
t'ana'ano'ob tumen Ku le ayikalil mina'an u xuul a'ala'an u dza'abal ti'obo'. 
16Tumen wa yaan jun p'éel testamentoe', u ti'al ca páatac u dzo'ocbesa'ale' yaan 
u ye'esa'al tu jaajil dzo'oc u quíimil le máax j beeto'. 
17Tumen le testamento' mixba'al u biilal ca'aliquil cuxa'an le máax j beeto', 
ba'ale' chéen le quéen quíimique'. 

18Le o'olale' le yáax nup t'aano' j beeta'ab xan yéetel wecbil ki'ik. 
19Moisese' tu ya'alaj tuláacal le a'almaj t'aano' ti' tuláacal le caajo', cu dzo'ocole' 
tu ch'a'a le u chac tzo'otzel j tamano' yéetel hisopoe', ca tu ch'ulajo'ob ti' u ki'ikel 
mejen wacaxo'ob yéetel mejen j tamano'ob xa'akta'an yéetel ja'e', ca tu widzaj 
u libroil le a'almaj t'aano' bey xan tuláacal le máaco'obo'. 
20Cu dzo'ocole' tu ya'alaj ti'ob lela' leti' le ki'ik cu jaajcuntic le nup t'aan u 
ya'almaj Ku a ti'al te'exo'. 
21Moisese' tu widzaj xan yéetel ki'ike' le u cúuchil kultajo' bey xan tuláacal le 
ba'alo'ob cu meyaj u ti'al le kultajo'. 
22Je'el bix cu ya'alic le a'almaj t'aano', p'o'o tuláacal kabéet u p'o'obol yéetel 
ki'ik; yéetel mina'an sa'atsaj si'ipil wa ma' tu we'equel ki'ik. 

U quíimil Cristoe' cu lukesic le kebano' 

23Bey túuno', kaabéetchaj le quiimsbil siibalo'oba' u ti'al u p'o'obol le ba'alo'ob 
chéen u yoochel le ca'anil ba'alo'obo'; ba'ale' u ti'al le ca'anilbe'en ba'alo'obo' 
kabéet quiimsbil siibalo'ob asab ma'alobtac ti' lelo'oba'. 
24Tumen Cristoe' ma' j ooc ti' le kulnaj beeta'an tumen máaco'obo', tumen chéen 
u yoochel le jaajil kulnajo', ba'ale' j ooc ti' le ca'ano', tu'ux u dzaamubáa bele' 
tu táan Ku t o'olal. 
25Le nojoch aj kiino' cu yocol ti' le jach Quili'ich Cúuchilo' jun téen cada ja'ab 
u ti'al u kub ki'ik ma' u ti'ali'; ba'ale' Cristoe' ma' táan u kubicubáa bey jun p'éel 
quiimsbil siibal ya'ab u téenele'. 
26Tumen wa beyo', unaj ca'ach u quíimil ya'ab u téenel cáajic le ca j beeta'ab 
yóokolcaabo'. Ba'ale' ba'ax ucha'an tu jaajil bele', tumen táan u dzo'ocpajal 
tuláacale', Cristoe' j chíicpaj chéen jun téenili' u ti'al u kubicubáa leti' bey jun 
p'éel quiimsbil siibale' u ti'al u lukesic le kebano'. 
27Je'el bix tuláacal máac yaan u quíimil chéen jun téene', cu dzo'ocole' cu taal 
le p'is óolo', 

28bey xan Cristo j ku'ub chéen jun téenili' je'el bix jun p'éel quiimsbil siibale' u 
ti'al u lukesic u keban ya'ab máaco'ob. Cu dzo'ocole' bíin chíicpajac tu ca'a téen, 
ma' u ti'al u lukesic le kebano', ba'ale' u ti'al u toc le máaxo'ob pa'atico'. 

Hebreos 10 

1Tumen u ya'almaj t'aan Moisese' chéen jun p'éel u yoochel le ma'alob ba'alo'ob 
bíin taalaco', ma' jach bixo'ob tu jaajili'. Bey túuno', le a'almaj t'aano' mix bikin 
cu páajtal u yutzil chuca'ancuntic le máaxo'ob cu nadzicuba'ob ti' Ku tu yo'olal 
le quiimsbil siibalo'ob cu ku'ubulo'ob cada ja'abo'. 
2Tumen wa le a'almaj t'aan cu páajtal u utzil chuca'ancuntico'obo', le quiimsbil 
siibalo'obo' je'el u jáawal u ku'ubulo'obe'; tumen le máaxo'ob kubico' le quéen 
p'o'oboco'ob jun téen ti' u kebano'obe' ma' túun u yu'ububa'ob wa yaan u 
si'ipilo'ob. 
3Ba'ale' le quiimsbil siibalo'oba' cu meyajo'obe' u ti'al u ka'ajsico'ob u kebano'ob 
cada ja'abo', 
4tumen u ki'ikel wacaxo'ob yéetel j tamano'obe' mix bikin cu páajtal u lukesic 
le kebano'obo'. 
5Le o'olal Cristoe' le ca j taal way yóokolcaabe' tu ya'alaj ti' Ku: Ma' a káat 
quiimsbil siibalo'obi' mix ca ku'ubuc teech ba'alche'obi', ba'ale' dzo'oc a nu'uctic 
teen jun p'éel wíinclil. 
6Ma' utz ta t'aan le tóocbil siibalo'obo' mix le quiimsbil siibalo'ob cu ku'ubulo'ob 
u ti'al u lukesa'al le kebano'. 
7Tin wa'alaj túun: Je'el quin taal u ti'al in beet ba'ax a káate', Ku, je'el bix 
dzíibta'an tin wo'olal te j libro'o'. 
8Yáaxile' cu ya'alic: Ma' utz ta t'aan le quiimsbil siibalo'obo' mix le ba'alche'obo', 
mix le tóocbil siibalo'ob mix le siibalo'ob u ti'al u lukesa'al kebano', quex le 
a'almaj t'aan a'alic ca ku'ubuco'obo'. 

9Cu dzo'ocole' cu ya'alic: Je'el quin taal u ti'al in beet ba'ax a káate', Ku. U káat 
u ya'ale' cu lukesic le úuchben quiimsbil siibalo'obo' u ti'al u dzáa le u láak 
quiimsbil siibal u jeelinto'. 
10Kue' dzo'oc u quili'ichcuntico'on tumen Jesucristoe' tu beetaj ba'ax u káat Ku 
le ca tu kubaj u wíinclil bey jun p'éel quiimsbil siibal chéen jun téenili' u ti'al 
tuláacal kiino'obe'. 
11Tuláacal aj kiin judióe' cu beetic u meyaj sáamsamal yéetel bin u ca'aj u kub 
ya'ab u téenel le quiimsbil siibalo'oba', quex tumen le quiimsbil siibalo'oba' mix 
bikin cu páajtal u lukesico'ob le kebano'obo'. 
12Ba'ale' Jesucristoe' tu kubaj tu yo'olal le kebano'obo' chéen jun p'éelili' 
quiimsbil siibal u ti'al kiino'ob mina'an u xuul, cu dzo'ocole' ca j culaj tu x no'oj 
Ku. 
13Ti' cu pa'ataj tac quéen dza'abac u aj p'eeco'ob yáanal u yooc, 
14tumen yéetel jun p'éelili' quiimsbil siibale' tu utzil chuca'ancuntaj u ti'al 
kiino'ob mina'an u xuul le máaxo'ob u quili'ichcuntmajo'. 
15Le Quili'ich Pixano' cu jaajcuntic to'on lela', tumen yáaxile' cu ya'alic: 
16Le nup t'aan quin in beet tu yéetelo'ob cu dzo'ocol u máan le kiino'obo' bey 
bíin béeyaca', cu ya'alic Yuumtzil: Bíin in dzáa in wa'almaj t'aano'ob tu 
pucsi'ikalo'ob, yéetel bíin in dzíibt tu tuuculo'ob. 
17Cu dzo'ocole' cu ya'alic: Mix bikin bíin in ka'ajes u kebano'ob mix u 
kasa'anilo'ob. 
18Bey túuno', tumen dzo'oc u sa'atsa'al le kebano'obo', ma' kabéet u ku'ubul u 
láak quiimsbil siibalo'ob tu yo'olalo'obi'. 

Unaj c nadzicbáa ti' Ku 

19Le o'olale' sucu'une'ex, bele' cu páajtal c ocol yéetel tuláacal kub óolal tac ti' 
le jach Quili'ich Cúuchilo' tu yo'olal u ki'ikel Jesucristo', 
20ti' le túumben bejo', le u bejil cuxtalo', le bej tu je'aj to'on ti' le cortinao', u 
káat u ya'ale', ti' u wíinclil. 

21Jesuse' leti' c nojoch aj kiin tu yóokol u yotoch Ku; 
22le o'olale' unaj c nadzicbáa ti' Ku yéetel u jaajil yóol c pucsi'ikal bey xan yéetel 
jun p'éel ocsaj óolal jach jeedzel; p'o'an c pucsi'ikal ti' kaakas tuucul bey xan c 
wíinclile' p'o'an yéetel ma'alob ja'. 
23Co'ox p'áatal jeedzel ti' u alab óolalil c ocsaj óolal, ma' u kéexel c óol, tumen 
chuca'an u yóol le máax tu dzáa u t'aan ti' to'ono'. 
24Yéetel unaj c caxantic bix je'el u páajtal c áanticbáa t baatzile' u ti'al ca yanac 
to'on yaacunaj yéetel u ti'al c beetic ba'ax utz. 
25Ma'unaj c queticbáa yéetel le máaxo'ob suuc ti'ob ma' u taalo'ob j much'tal t 
éeteli', ba'ale' unaj c líik óolticbáa tbaatzil, asab unaj c beetic bele' tumen táan 
a wilique'ex unáadzal u kiinil Yuumtzil. 
26Tumen wa tu juunal c óol táan c kebanchajal cu dzo'ocol c kamic u kaj óolalil 
le jaajo', mina'an u láak quiimsbil siibal tu yo'olal le kebano'obo'. 
27Chéen cu p'áatal to'on u jak óolil le p'is óolo' yéetel le choco káak bíin u xu'uls 
u aj p'eeco'ob Kuo'. 
28Wa máax ma' táan u dzo'ocbesic u ya'almaj t'aan Moisés, yéetel yaan ca'a túul 
wa óox túul jaajcunajo'ob tu contrae' cu xot kinta'al u ti'al quíimil x ma' ch'a'a 
óotzilil. 
29Beyo' ¿Buca'aj asab nojoch jaadz ca tucultique'ex cu najmatic le máax cu 
pe'epe'echa'atic u Paal Ku yéetel cu tucultic mixba'al u biilal u ki'ikele', bey xan 
cu poch'ic le Quili'ich Pixan cu dzáic siibal utzo'? Le ki'iko' leti' jaajcuntic le 
nup t'aano' bey xan tu yéetel quili'ichcunta'ano'ob. 
30C ojele' Yuumtzile' u ya'almaj: Teen unaj in jaadz; teen quin bo'ol. Bey xan tu 
ya'alaj: Yuumtzil bíin u p'is óolt u caajal. 
31¡Yayaj ba'al u lúubul máac tu kab le cuxa'an Kuo'! 
32Ba'ale' ka'ajac te'ex le kiino'ob dzo'oc u máano'obo', le kiino'ob ca ta kamaje'ex 
le sáasilo' yéetel ca ta mukyajtaje'ex yéetel chuca'an óolal u yaayaj óolalilo'ob 
jun p'éel nojoch ba'atel. 



2835 

 

Biblia Maya 
© 1992, Sociedades Bíblicas Unidas. 

 

 
 

 

33Dze'edzec ti' te'exe' j po'och'e'ex yéetel loobilta'abe'ex tu táan caaj, u láako'obe' 
táacpajo'ob ti' u mukyajo'ob le máaxo'ob j beeta'ab le ba'alo'ob ti'obo'. 
34Te'exe' ta ch'a'aje'ex óotzilil ti' le máaxo'ob j ka'alo'obo' bey xan yéetel 
qui'imac óolal ta mukyajtaje'ex u lukesa'al te'ex a balaba'ex tumen a wojele'exe' 
te j ca'ano' yaan a ti'al te'exe' ba'alo'ob asab ma'alobtac yéetel cu xáantalo'ob u 
ti'al kiino'ob mina'an u xuul. 
35Ma' u sa'atal túun a kub óolale'ex, tumen le kub óolalo' bíin u taas te'ex jun 
p'éel nojoch bo'ol. 
36Te'exe' kabéet u chúucpajal a wóole'ex u ti'al a beetique'ex ba'ax u káat Ku u 
ti'al a kamique'ex beyo' le ba'ax u ya'almaj te'exo'. 
37Tumen le Quili'ich Dzíibo' cu ya'alic: Séeba'an, jach séeba'an, bíin taalac le 
máax yaan u taalo', ma' túun xáantal. 
38Ba'ale' le máax quin kamic bey máac toje' bíin cuxlac tu yo'olal le ocsaj 
óolalo', ba'ale' wa cu suut paachile', ma' bíin qui'imacchajac in wóol tu yéeteli'. 
39Ba'ale' to'one' ma' beyo'on le máaxo'ob cu suuto'ob paachil u ti'al sa'atsajilo', 
ba'ale' beyo'on le máaxo'ob cu yocsaj óolo'obo' yéetel ca to'ococ u pixano'ob. 

Hebreos 11 

Le ocsaj óolalo' 

1U yantal ocsaj óolal ti' to'one' u káat u ya'al túune', u yantal ti' to'on u chuca'an 
jéedzelil yaan c kamic le ba'ax c pa'atico', yéetel u yocol ti' c tuucule' jun p'éel 
ba'al ma' táan c ilique' jach u jaajil. 
2Le úuchben máaco'obo' j ka'amo'obe' tumen yanji' u yocsaj óolalo'ob. 
3Tu yo'olal le ocsaj óolalo' c ojele' Kue' tu beetaj tuláacal ba'al yéetel u t'aan, 
Bey túuno' le ba'ax c ilic bejela'a' j beeta'ab yéetel le ba'ax ma' tu yila'alo'. 
4Tu yo'olal le ocsaj óolalo' Abele' tu kubaj ti' Ku jun p'éel siibal asab ma'alob ti' 
le tu kubaj Caino', le o'olale' j ka'am tumen Ku bey jun túul máac toje' ca j ka'am 
xan u siibalo'ob. Bey túuno', quex quimen Abele', láili' táan u t'aan tu yo'olal le 
ocsaj óolal anji ti'o'. 

5Tu yo'olal le ocsaj óolalo' Enoque' j bisa'abi' quex ma' tu yilaj quíimili'; ma' j 
caxta'abi' tumen j bisa'ab tumen Ku. Le Quili'ich Dzíibo' cu ya'alique' ma'ili' 
bisa'aque' Enoque' j lúub utzil tu táan Ku. 
6Ba'ale' ma' tu páajtal u lúubul máac utzil tu táan Ku wa mina'an ocsaj óolal, 
tumen u ti'al u nadzicubáa máac ti'e', kabéet u yocsaj óolta'al yaan Ku yéetel 
leti'e' cu bo'otic le máaxo'ob caxtico. 
7Tu yo'olal le ocsaj óolalo' Noee', le ca j a'ala'ab ti' tumen Ku bíin u ca'aj úuchul 
ba'alo'ob ma'ili' páatac u yila'alo'obe', tu yu'ubaj t'aan ca tu beetaj le cheem u 
ti'al u toquic u yotocho'. Tu yo'olal anji u yocsaj óolale', tu xot kintaj le 
máaxo'ob yóokolcaabilo'obo' yéetel j ka'am bey jun túul máac toj tu táan Kue', 
tu yo'olal le ocsaj óolalo'. 
8Tu yo'olal le ocsaj óolalo' Abrahame', le ca j t'aan tumen Kue', tu yu'ubaj t'aane' 
ca jóok u ti'al u binbal ti' le cúuchil bíin dza'abac ti' tumen Kuo'. Jóok ti' u 
lu'ume' quex ma' u yojel tu'ux cu bini'. 
9Tumen yanji' u yocsaj óolale' Abrahame' j cuxlaj ti' le lu'um a'ala'an ti' tumen 
Ku yaan u dza'abal ti'o' bey ti' táanxel lu'ume'. J cajlaj ti' pasel nooko'ob bey 
xan tu beetjilaco'ob Jacob máaxo'ob tu kamajo'ob xan le dzaabil t'aano'. 
10Tumen Abrahame' táan u pa'atic le caaj ma'alob u chuun pakilo'obo', le caaj 
tuculta'an yéetel beeta'an tumen Kuo'. 
11Tu yo'olal le ocsaj óolal xano' Sarae' quex dzo'oc u sen x nuuctal u ti'al u 
yantal u paalale', tu kamaj páajtalil u ti'al u síijsaj; yanji' túun jun túul u paale' 
tumen tu yocsaj óoltaje' Kue' yaan u dzo'ocbesic u dzaa t'aan. 
12Bey túuno' Abrahame' quex ta'aytac u kuchul tu xuul u kiinilo'ob u cuxtale', 
u ch'i'ibalo'obe' jach ya'abchajo'ob je'el bix le eeko'ob yaan te j ca'ano' yéetel 
je'el bix le sa'am lu'um yaan tu jáal le ka'anabo' mix máac cu páajtal u xoquic. 
13Tuláacalo'ob j quíimo'ob quex ma' tu kamajo'ob le ba'alo'ob j a'ala'ab ti'o' 
tumen Kuo'; ba'ale' tumen yaan u yocsaj óolalo'obe', tu pactajo'ob náachile' ca 

tu yocsaj óoltajo'ob, ca tu yilajo'ob yéetel qui'imac óolal. Beyo' tu ye'esajo'obe' 
j táanxel lu'umilo'ob chéen káatal cu beetico'ob way yóokolcaabe'; 
14tumen le máaxo'ob cu t'aano'ob beyo' jach sáasil u dzáico'ob na'atbile' táan u 
caxantico'ob jun p'éel lu'um tu'ux u cajtalo'ob. 
15Wa ca u dzáa u tuuculo'ob ti' le lu'um tu'ux jóoko'obo', cu páajtal ca'ach u 
suuto'obi'. 
16Ba'ale' u káato'ob jun p'éel lu'um asab ma'alob, u káat u ya'ale', le ca'anil 
lu'umo'. Le o'olale; Kue' ma' táan u ch'a'ic subtal u ya'ala'al leti' u Kuo'ob, tumen 
u nu'uctmaj jun p'éel caaj u ti'alto'ob. 
17Tu yo'olal le ocsaj óolalo' Abrahame', le ca j ila'ab tumen Ku wa chuca'an u 
yóole', tu taasaj Isaac u ti'al u kub bey jun p'éel quiimsbil siibale'. Chuca'an u 
yóol u kubic u jun túulili' paal, quex a'ala'an ti' tumen Kue': 
18Tu yo'olal Isaac cun yantal a ch'i'ibal. 
19Tumen Abrahame' tu kaj óoltaje' Kue' yaan páajtalil ti' tac u ca'a púut 
cuxquintic le quimeno'obo'; cu páajtal túun ya'ala'ale', bey jun p'éel queet 
t'aane', Abrahame' tu kamaj u paal tu ca'a téen ti' ichil le quimeno'obo'. 
20Tu yo'olal le ocsaj óolalo' Isaaque' tu qui'iqui' t'antajo'ob Jacob yéetel Esaú tu 
yo'olal ba'alo'ob bíin úuchuco'ob. 
21Tu yo'olal le ocsaj óolalo' Jacobe' le ca j kuch u kiinil u quíimile', tu qui'iqui' 
t'antaj u jujun túul ti' u paalalo'ob José, ca tu kultaj Ku, táan u jedzic u muuk 
tu xóolte'. 
22Tu yo'olal le ocsaj óolalo' Josee', le ca j quíime', tu ya'alaj bíin jóokoco'ob le 
israelilo'ob ti' u lu'umil Egipto, ca tu ya'alaj ba'ax unaj u beetico'ob yéetel u 
baaquelo'ob u wíinclil. 
23Tu yo'olal le ocsaj óolalo', le ca j síij Moisese', u taataobe' tu ta'acajo'ob tu 
yáam óox p'éel winalo'ob; tumen tu yilajo'obe' jun túul qui'ichquelem paal, ma' 
tu ch'a'ajo'ob sajaquil ti' le t'aan u ya'almaj ajaw u ti'al ca químsa'aco'. 

24Tu yo'olal le ocsaj óolalo' Moisese' le ca nojoch máacchaje, ma' tu yóoltaj ca 
t'a'anac bey u paal u x ch'upul paal u ajawil Egiptoi', 
25ba'ale' tu yóoltaj mukyaj yéetel u caajal Kue' ma' ca u qui'imaccuns u yóol tu 
yo'olal dze'edzec kiino'ob ti' u qui'imac óolalilo'ob le kebano'. 
26Tu yu'ubaje' u ayikalil iquil u mukyajtic ch'a'a p'ectajil tu yo'olal Cristoe' mas 
ti' tuláacal u ayikalil Egipto; tumen u dzaamaj u paacat ti' le bo'ol cun dzaabil 
ti' tumen Kuo'. 
27Tu yo'olal le ocsaj óolalo' Moisese' j luk ti' u lu'umil Egipto, ma' tu ch'a'a 
sajaquil ti' u kuuxilil le ajawo', ba'ale' j p'áat jéedzel ti' u tuucul bey táan u yilic 
le Ku ma' táan u yila'alo'. 
28Tu yo'olal le ocsaj óolalo' Moisese' tu beetaj le pascuao' ca tu túuxtaj widzbil 
le jool najo'ob yéetel le ki'iko', u ti'al ma' u quíimsa'al mix jun túul yáax paal ti' 
le israelitaob tumen le ángel cun u taas quíimilo'. 
29Tu yo'olal le ocsaj óolalo' le israelitaobo' j máano'ob chúumuc le Chac 
Ka'anabo', je'el bix u máan máac ti' tiquin lu'ume'; le Egiptoilo'obo' le ca tu 
yóoltajo'ob u beeto'ob beyo' j búulo'ob. 
30Tu yo'olal le ocsaj óolalo' j lúub le pak bakpachtic u caajil Jericoo', cu dzo'ocol 
u xíimbal le israelilo'ob tu bakpach tu yáam siete kiino'obo'. 
31Yéetel tu yo'olal le ocsaj óolalo' Rahab le co'olel kaas u cuxtalo', ma' j quíim 
jun múuch' yéetel le j ma' u'uyaj t'aano'obo', tumen leti'e' tu kamaj yéetel 
jéedzel le máaco'ob j bino'ob u kaj óolto'ob le caajo'. 
32¿Ba'ax asab je'el in wa'alique'? Mina'an u yorail in t'aan tu yo'olal Gedeón, 
Barac, Sansón, Jefté, David, Samuel yéetel le aj bóobato'obo'. 
33Tu yo'olal le ocsaj óolalo' tu dzáancha'ato'ob caajo'ob, tu beetajo'ob ba'ax toj 
yéetel yanji' ti'ob le áantaj j a'ala'ab ti'ob tumen Kuo'. Tu nup'ajo'ob u chi' 
chacmo'olo'ob, 

34tu tupajo'ob nucuch káako'ob, tu jechajo'ob u quíimsa'alo'ob yéetel espada. 
Le mina'an u muuko'obo' j dza'ab u muuko'ob, j kuch yantal páajtalil ti'ob u 
ti'al le ba'atelo' ca tu dzáancha'ato'ob le soldado'ob táanxel lu'umilo'obo'. 
35Yanji' co'olelo'ob tu kamajo'ob tu ca'a téen u quimeno'ob ca'a púut 
cuxa'ano'ob. U láako'obe' j quíimo'ob táan u beeta'al u mukyajo'ob, ma' tu 
yóoltajo'ob ca cha'abaco'obi', u ti'al u ca'a púut cuxtalo'ob ti' jun p'éel cuxtal 
asab ma'alob. 
36U láako'obe' tu mukyajtajo'ob p'a'aso'ob yéetel jaadzo'ob, bey xan j ka'axo'ob 
yéetel cadenaob yéetel j ka'alo'ob. 
37J muruxtunta'abo'ob, xo'oto'ob tu táan chúumuc, túunta'ab u yóolo'ob, j 
quíimsa'abo'ob yéetel máascab; j máano'ob jejeláas tu'uxo'ob u pixmuba'ob 
chéen yéetel u kéewelil j tamano'ob yéetel yuuco'ob, óotzilo'ob, yaj u yóolo'ob, 
loobilta'ano'ob. 
38Máaco'ob ma' tu najmata'alo'ob tumen yóokolcaab. J máano'ob ti' x tocoy 
lu'umo'ob, ti' pu'uco'ob, ti' sajcabo'ob yéetel ti' taamcach áactuno'ob. 
39Tuláacal leti'obe' quex j ka'amo'ob tu yo'olal le ocsaj óolal anji' ti'obo', ma' tu 
kamajo'ob le ba'ax a'ala'an u dza'abal tumen Kuo'; 
40tumen leti'e' u nu'uctmaj jun p'éel ba'al ma'alob, iquil tu dzajilaco'on tu 
tuucul, u ti'al ca utzi chuca'ancunsa'aco'ob jun múuch' t éetel. 

Hebreos 12 

Co'ox dzáic c paacat ti' Jesús 

1Le o'olal to'one', tumen bakpachta'ano'on tumen ya'ab máaxo'ob dzo'oc u 
ye'esico'ob u yocsaj óolalo'obe', co'ox p'atic jun tzéelil le ba'axo'ob katic c beelo', 
yéetel le keban cu wo'oltico'ono', ca c áalcabt yéetel chuca'an óolal le bej yaan 
táanil to'ono'. 
2Co'ox dzáic c paacat ti' Jesús, ti' máax cu taal c ocsaj óolal yéetel máax cu 
yutzil chuca'ancuntic. Jesuse' j mukyajnaj ti' le cruzo', ma' tu beetaj u cuentail 

wa subtzil u quíimil máac beyo', tumen u yojele' cu dzo'ocol u mukyaje' yaan 
u yantal qui'imac óolal ti'; cu dzo'ocole' ca j culaj tu x no'oj u trono Ku. 
3Dzáa a tuucule'ex túun ti' Jesús, máax tu mukyajtaj jach ya'ab ch'a'a p'ectajil 
tu kab le j keban máaco'obo'; le o'olale' ma' a ca'anle'ex mix u lúubul a wóole'ex. 
4Tumen te'exe' ma' kuchuque'ex tac ti' quíimil ti' a ba'atele'ex tu contra le 
kebano'. 
5¿Dzo'oc wa a tu'ubsique'ex ba'ax cu tzol xiquintic te'ex Ku je'el bix u 
paalalo'obe'? Cu ya'alic bey ti' le Quili'ich Dzíibo': In Paal, ma' a p'ectic le jaadz 
ba'ax yéetel cu tojquintiquech Yuumtzilo', mix u lúubul a wóol le quéen u 
keyecho'. 
6Tumen Yuumtzile' cu tojquintic le máaxo'ob u yaabiltmajo', yéetel cu jadzic 
tuláacal le máaxo'ob cu kamic bey u paalalo'obe'. 
7Mukyajte'ex le jaadzo', tumen Kue' táan u táan óoltique'ex beye'ex u 
paalalo'obe', ¿yaan wa paal ma' táan u tojququinta'al tumen u taata? 
8Ba'ale' wa Ku ma' táan u tojquintique'exe', je'el bix u tojquintic tuláacal u 
paalalo'obe', ma' jach u paalale'ex túuni', ba'ale' chéen caxanbil paalale'ex. 
9Tu yóokol lela', le ca'ach paalalo'one', c taataob way te yóokol le lu'uma' cu 
tojquintico'ono'ob yéetel c tziquiltico'ob. ¿Ba'ax téen ma' táan c dzáicbáa yáanal 
u páajtalil c ca'anil Taata, u ti'al beyo' ca yanac to'on cuxtal? 
10C taataob way yóokol le lu'uma' cu tojquintico'ono'ob u ti'al le cóomcom 
cuxtala', je'el bix tu tucultajo'ob ma'alobe'; ba'ale' Kue' cu tojquintico'on u ti'al 
c jaajil utzil, u ti'al u quili'ichcuntico'on je'el bix leti' quili'icho'. 
11U jaajile' mix jun p'éel jaadz utz t t'aan ti' le jun súutuc táan c kamico', ba'axe' 
cu yaatal to'on; ba'ale' le máaxo'ob cu canbalo'ob yéetel le jaadzo', cu dzo'ocole' 
cu yantal ti'ob jun p'éel toj yéetel jéedzel cuxtal. 

U sajbe'entzilil u cúulpachcunta'al u t'aan Ku 

12Bey túuno', dza'ex túumben muuk ti' le a kabe'ex ca'anano'obo' yéetel ti' le a 
píixe'ex luba'an u muuko'obo', 

13yéetel caxte'ex le toj bejo'obo'. Bey túuno' u yooc le máax móocho' yaan u 
yutztal, ma' bíin asab lóochoqui'. 
14Il a wile'ex u yantal te'ex jéedzel óolal yéetel tuláacal máac, iquil a bisique'ex 
jun p'éel quili'ich cuxtal; tumen x ma' quili'iche' mix máac cun páajtal u yilic 
Yuumtzil. 
15Canantaba'ex u ti'al beyo' mix jun túul ca p'áatac ma' u kamic u siibal utzil 
Ku, yéetel ma' u p'áatal mix jun túul je'el bix jun cúul pakal káaj u yiche', cu 
beetic loob yéetel cu kascuntic ya'ab máaco'ob ichile'ex. 
16Mix jun túul ti' te'ex ca nup kebanchajac, mix u p'ectic le ba'ax quili'icho' je'el 
bix tu beetaj Esaú, máax tu yo'olal jun p'éel janale' tu conaj le ba'ax unaj u 
ti'alintic ca'acho' tumen leti' nojoch sucu'untzil. 
17Te'exe' a wojele'exe' cu dzo'ocole' le ca tu yóoltaj Esaú u kam u qui'qui' t'aan 
u taatae' ma' j ka'ami'; quex sen okolnaje' ma' tu caxtaj bix u kexic le ba'ax 
dzo'oc u beetico'. 
18Te'exe' ma' ta nadzaba'ex, je'el bix le israelitaobo', ti' le pu'uc cu páajtal u 
ma'achalo' yéetel táan u yelel yéetel káak, tu'ux yaan noocoy ca'anil, 
éekjoch'e'enil, yéetel chac ikal; 
19mix ta wu'uye'ex u juum le trompetao' mix u t'aan Ku máax t'aanaj yéetelo'ob. 
Le máaxo'ob tu yu'ubajo'ob le t'aano' tu káat óoltajo'ob ma' u ca'a t'a'analo'ob. 
20Lelo' tumen ma' táan u páajtal u mukyajtico'ob le a'almaj t'aan cu ya'alic 
beya': Le máax ca u dzáa u yooc te j pu'uco', yaan u muruxtunta'al, quex jun 
túul ba'alche'. 
21Jach jakbe'en le ba'ax cu yila'alo', le o'olale' tac Moisés tu ya'alaj: Táan in 
quiquilanquil tu yo'olal in sajaquilil. 
22Ba'ale' te'exe' dzo'oc a nadzicaba'ex ti' u pu'uquil Sión yéetel ti' u caajal le 
cuxa'an Kuo', u káat u ya'ale', le ca'anil Jerusaleno', yéetel ti' sen ya'abcach 
ángelo'ob 

23much'ucbalo'ob u ti'al u qui'iqui' t'anto'ob Ku, yéetel ti' u múuch'ul u yáax 
paalalo'ob Ku máaxo'ob dzíiba'an u kaaba'ob te j ca'ano'. Dzo'oc a nadzicaba'ex 
ti' Ku u juez tuláacal máac, ti' u pixano'ob le toj máaco'ob utzil 
chuca'ancunta'ano'ob tumen Kuo', 
24ti' Jesús máax cu t'aan tu yo'olal le túumben nup t'aano', yéetel ti' le ki'ik 
widza'ano' le cu t'aan asab ma'alob ti' u ki'ikel Abelo'. 
25Le o'olale', canantaba'ex ma' a cúulpachcuntique'ex le máax t'anico'ono'. 
Tumen wa ma' tu jechuba'ob le máaxo'ob tu cúulpachcunto'ob Ku le ca j 
t'aano'ob way te yóokol le lu'uma'; asab talam ca c jechabáa to'on wa c 
cúulpachcuntic le máax cu t'anico'on te j ca'ano'. 
26U t'aan Kue', ti' le kiino'obo', tu beetaj u quíilbal le lu'umo'; ba'ale' bele' cu 
ya'alic: tu dzooque' ma' chéen quin in beet u quíilbal le lu'uma', ba'ale' tac le 
ca'ano'. 
27Le ca tu ya'alaj: Ju láak jun téene' cu na'atale' yaan u lukesa'al le ba'alo'ob cu 
máanelo'ob tu beetaj Kuo', yéetel yaan u p'áatal le ba'alo'ob ma' tu 
máanelo'obo'. 
28Le ajawil cu dzáic to'on Kuo' ma' táan u páajtal u máan. Co'ox dzáic nib óolal 
tu yo'olal lela', yéetel co'ox kultic Ku je'el bix utz tu t'ano': yéetel c pucsi'ikal 
bey xan yéetel cabal óolal; 
29tumen c Kue' káak cu xu'ulsaj. 

Hebreos 13 

Tzol xiquino'ob u ti'al le j ocsaj óolo'obo' 

1Ma' u jáawal a yaabiltcaba'ex ta baatzile'ex je'el bix sucu'uno'obe'. 
2Ma' u tu'ubul te'ex a kamique'ex ma'alob le máaxo'ob cu kuchulo'ob ta 
wotoche'exo', tumen tu yo'olal lela' yaan dze'edzec dzo'oc u kamico'ob 
ángelo'ob quex ma' tu yojéeltjo'obi'. 

3Ka'ajse'ex le máaxo'ob kala'ano'obo', tuculte'ex bey kala'ane'ex tac te'ex un 
múuch' tu yéetelo'obe'. Tuculte'ex le máaxo'ob dzo'oc u loobilta'alo'obo', tumen 
te'exe' yaan te'ex xan jun p'éel wíinclil cu páajtal u mukyaj. 
4Tuláacal ca u tziquilt le dzo'ocol beelo', yéetel ca u canant u nupicuba'ob ich 
quili'ichil le máaxo'ob dzoca'an u beelo'obo'; tumen Kue' bíin u p'is óolt le 
máaxo'ob cu nupkebano'obo' quex dzoca'an u beelo'ob, wa quex ma' dzoca'an 
u beelo'obi'. 
5Ma' a yaabiltique'ex le taakino'; qui'imacchajac a wóole'ex yéetel le ba'ax yaan 
te'exo', tumen Kue' u ya'almaj: Mix bikin quin in p'atech mix quin in 
xúump'atech. 
6Bey túuno' c páajtal c a'alic yéetel kub óolal: Yuumtzil máax áantiquen; ma' 
tin ch'a'ic sajaquil ti' ba'ax cu páajtal u beetic teen máac. 
7Ka'ajse'ex le máaxo'ob tu nu'uctaj te'ex le bejo' yéetel tu tze'ectaj te'ex u t'aan 
Kuo'; tuculte'ex bix binic ti'ob ti' u cuxtalo'obe' ca a quete'ex u yocsaj óolalo'ob. 
8Jesucristoe' láili' leti' jo'ol je'ac, bejela'e' yéetel mantadz. 
9Ma' a cha'ique'ex a bisa'ale'ex tu yo'olal jejeláas ca'ansajo'ob ma' kaj 
óola'ano'obi'. Asab ma'alob ca u kam c pucsi'ikal páajtalil ti' u siibal utzil Ku, 
ma' ti' tzolbe'en t'aano'ob tu yóokol janalo'obi'; tumen le tzolbe'en t'aano'oba' 
jun puli' ma' tu dzáajo'ob mix jun p'éel utz ti' le máaxo'ob j bino'ob tu paacho'. 
10To'one' yaan to'on jun p'éel u cúuchil quiimsbil siibal tu'ux ma' tu páajtal u 
janalo'ob u aj kiinilo'ob le úuchben kulnajo'. 
11Tumen le nojoch aj kiino' cu yocsic u ki'ikel le ba'alche'ob ti' le jach Quili'ich 
Cúuchilo', je'el bix jun p'éel siibal u ti'al u lukesic le kebano', ba'ale' u wíinclil 
le ba'alche'obo' cu tóoca'al paachil ti' le cajtalilo'. 
12Bey xan Jesús tu mukyajtaj le quíimilo' paachil ti' le caajo', u ti'al u 
quili'ichcuntic máaco'ob tu yo'olal u ki'ikel. 
13Co'ox jóokol túun tac tu'ux yaan Jesús tu paachil le cajtalilo' u ti'al c 
mukyajtic le yaayaj óolal tu mukyajtajo'. 

14Tumen way yóokolcaabe' mina'an to'on mix jun p'éel caaj ca p'áatac u ti'al 
kiino'ob mina'an u xuul, ba'ale' táan c caxantic le caaj bíin taalaco'. 
15Le o'olale' unaj c qui'iqui' t'antic mantadz ku tu yo'olal Jesucristo. Le qui'iqui' 
t'aana' leti' le siibal unaj dzáico'. ¡Co'ox túun qui'iqui' t'antic u kaaba' yéetel c 
chi'! 
16Yéetel ma' u tu'ubul te'ex a beetique'ex utz yéetel a paaclan áanticaba'ex; 
tumen lelo'oba' leti' le siibalo'ob utz tu t'aan Kuo'. 
17U'uye'ex u t'aan le máaxo'ob nu'uctic te'ex le bejo' yéetel anene'ex yáanal u 
páajtalilo'ob; tumen leti'ob máaxo'ob canantic a pixane'ex, tumen a wojele'exe' 
leti'obe' yaan u ya'alico'ob ti' Ku ba'ax meyajilo'ob tu beetajo'ob. Il a wile'ex ca 
páatac u beetico'ob le meyajo' yéetel qui'imac óolal ma' yéetel yaayaj óolali', 
tumen lela' mix jun p'éel utz je'el u taasic te'exe'. 
18Payalchi'inene'ex t o'olal, tumen ma'alob c ojéelile' jach jeedzel u yanil c 
tuucul, tumen c káat xíimbal ma'alob ti' tuláacal ba'al. 
19Quin káat óoltic ca payalchi'inaque'ex jach ya'ab tu yo'olal ca u yóolt Ku ca 
suunaquen antal ta wéetele'ex séeba'an. 

Qui'iqui'it'aano'ob yéetel u dzo'oc tziquil t'aano'ob 

20U Kuil jéedzel óolal, máax tu ca'a púut cuxquintaj c Yuumtzil Jesucristo, le u 
nojoch aj canan taman le j tamano'obo', tu yo'olal u ki'ikel le nup t'aan mina'an 
u xuulo', 
21ca u nu'ucte'ex ma'alob u ti'al tuláacal utzil meyaj, u ti'al ca a beete'ex ba'ax 
u káat leti'; yéetel ca u beet leti' ti' tuláacalo'one' le ba'ax utz tu t'aane' tu yo'olal 
Jesucristo. ¡Nojbe'enil ti' Cristo u ti'al kiino'ob mina'an u xuul! Amén. 
22Sucu'une'ex, quin káat óoltic te'ex ca a kame'ex yéetel chuca'an óolal le tzol 
xiquino'oba', tumen jun p'íit le dzíib quin túuxtic te'exa'. 
23Ojéelte'exe' c sucu'un Timoteoe' dzo'oc u jáalkabta'al; wa cu séeb kuchule', 
yaan in bisic tin wéetel quéen xi'iquen in wile'ex. 



2845 

 

Biblia Maya 
© 1992, Sociedades Bíblicas Unidas. 

 

 
 

 

24Tziquil t'ante'ex tuláacal le máaxo'ob nu'uctic a beele'exo', bey xan túuláacal 
le j ocsaj óolo'obo'. Le máaxo'ob yano'ob Italiao' cu túuxtico'ob te'ex tziiquil 
t'aano'ob. 
25U siibal utzil Ku ca yanac ta wéetele'ex tuláacale'ex. Amén. 

Santiago 

Santiago 1 

Santiagoe' cu dzíib ti' le máaxo'ob ti'it'paja'ano'obo' 

1Teen, Santiago, Palitzil ti' Ku yéetel ti' Yuumtzil Jesucristoe', quin tziquil 
t'aantic u doce ch'i'ibalilo'ob Israel ti'it'paja'ano'ob tu yóokolcaab. 

Le na'at cu dzáic Kuo' 

2In sucu'une'ex, te'exe' unaj u jach qui'imactal a wóole'ex le quéen máanaque'ex 
ti' jejeláas túuntaj óolo'obe'. 
3Tumen a wojele'ex le quéen túunta'ac u yóol a wocsaj óolale'exe' te'exe' ca 
canique'ex u yantal te'ex u asabil chuca'an óolal. 
4Ba'ale' il a wile'ex le chuca'an óolalo' ca ma'alobchajac u meyaj u ti'al ca 
yiijchajque'ex yéetel u ti'al ca utzil chuca'anchajque'ex ma' u bineltic te'ex mix 
ba'al. 
5Wa jun túul ti' te'ex cu bineltic na'at ti'e', u káat ti' Ku, Kue' bíin u dzáa ti'; 
tumen leti'e' cu dzáic ti' tuláacal x ma' p'iisil yéetel ma' táan u ch'inic tu yich 
mix máac. 
6Ba'ale' yaan u káatic yéetel ocsaj óolal, ma' u ca'a p'éelchajal u yóol ti' mix 
ba'al; tumen le máax cu ca'a p'éelchajal u yóole' bey je'el bix le u cuclil le 
ka'anab cu bisa'al tumen iik ti' jun tzéel tac ti' u láak jun tzéelo'. 
7Le máax beyo' ma' unaj u tucultic wa yaan u kamic wa ba'ax ti' Yumtzili', 
8tumen le máax ca'a p'éel u yóole' ma' tu páajtal u jedzic u tuucul ti' mix ba'al. 
9Le sucu'un óotzil u cuxtalo' unaj u qui'imactal u yóol iquil u líiksa'al tumen 
Ku. 
10Le máax ayikale' unaj u qui'imactal u yóol le quéen cabalcunta'aco'. Tumen 
le ayikalo' bey je'el bix u lool le xíiwo', ma' tu páajtal u xáantal. 
11Le quéen jóokoc le kiin yéetel le quéen chocochajco', le xíiwo' cu tijile' yéetel 
cu lúubul u lool; u jadzutzile' cu xu'ulul. Bey xan le ayikalo' yaan u xu'ulul 
chúumuc u meyajo'ob. 

12Qui'i u yóol le máac cu mukyajtic yéetel chuca'an óolal le túuntaj óolo'obo'; 
tumen le quéen jóokoc kambe'ene', bíin u kam le siibalo', bey jun p'éel péet 
jo'ole', le cuxtal u ya'almaj Ku u dzáic ti' le máaxo'ob yaabilmajilo'. 
13Le quéen túunta'ac u yóol máac u ti'al u beetic wa ba'ax kaase', ma' unaj u 
tucultic wa Ku máax túuntic u yóoli'; tumen Kue' ma' tu túunta'al u yóol tumen 
le kaaso', mix leti' cu túuntic u yóol mix máaqui'. 
14Ba'ax cu yúuchule', le quéen táabsa'ac wa máax tu yo'olal u kaakas 
dzíibolalo'obe' leti' túun le quéen túunta'ac u yóol. 
15Ti' le kaakas dzíibolalo'oba' cu síijil le kebano'; ti' le kebano', le quéen 
chuca'anchajac u ch'íijile' cu síijil le quíimilo'. 
16In yaabilaj sucu'une'ex, ma' a tusicaba'ex. 
17Tuláacal ma'alob yéetel utzil chuca'an siibale' ca'anal u taal ti' le Taata máax 
j beet u sáasililo'ob le ca'ano'. Kue' mix bikin cu kexpajal, yéetel ti' leti'e' mina'an 
u yoochelo'ob jelpajalil. 
18Dzo'oc u dzáic to'on cuxtal tu yo'olal u t'aanil le jaajo', u ti'al ca béeyaco'on 
je'el bix u yáax icho'ob le ba'alo'ob u beetmajo', tumen bey tu yóoltilac. 

U jaajil ocsaj óolal 

19Le o'olale', yaabilaj sucu'une'ex, jujun túul ti' te'exe' unaj u yu'ubaj séeba'an, 
ba'ale' ma' unaj u séeb t'aani' mix u séeb p'u'ujuli'. 
20Tumen le máax p'u'ujulo' ma' táan u beetic ba'ax utz tu táan Ku. 
21Bey túuno' p'ate'ex tuláacal kóokol cuxtal yéetel le kaakas tuuculo'ob jach táaj 
yano'. Ca a kame'ex yéetel cabal óolal le t'aan dzo'oc u pa'akal ta 
pucsi'ikale'exo'; tumen le t'aano' yaan u páajtalil u ti'al u toquic a pixane'ex. 
22Ba'ale' beete'ex le ba'ax cu ca'ansic te'ex le t'aano' ma' chéen ca wu'uye'exi', 
tumen wa ma' táan a beetique'exe' táan a tusicaba'ex. 
23Le máax chéen cu yu'ubic le t'aano' ba'ale' ma' táan u dzo'ocbesique', bey je'el 
bix jun túul máac cu pactic u yich ti' jun p'éel néene'. 

24Cu néenticubáa ba'ale' le quéen xi'ique' tu séeblaquil cu tu'ubul ti' bix yanil u 
yich. 
25Ba'ale' le máax ma' tu'ubul ti' ba'ax cu yu'ubique', yéetel cu yilic ma'alob le 
utzil chuca'an a'almaj t'aano', bíin qui'imacchajac u yóol ti' ba'ax cu beetic. 
26Wa yaan máax táan u tucultic táan u meyajtic Kue', ba'ale' ma' tu canantic u 
yaake', leti'e' táan u tusic u pucsi'ikal, yéetel u yocsaj óolale' mix ba'al u ti'al. 
27Le ocsaj óolal quili'ich yéetel mina'an u kasa'anil tu táan Ku le Taatao' leti' 
lela': U yáanta'al le ma' yuumo'ob, yéetel le x quimen íichamo'ob ti' u yaayaj 
óolalo'obo', yéetel ma' u kokolquinticubáa máac yéetel u kaakas ba'alo'obil le 
yóokolcaaba'. 

Santiago 2 

Mina'an u jela'anil máaco'ob 

1Sucu'une'ex te'ex ca wocsaj óoltique'ex c nojbe'en Yuumtzil Jesucristoe', ma' 
unaj a pactique'ex jela'an jun túul máac tu yóokol u láaki'. 
2Je'el bix lela': wa cu yocol ti' le cúuchil tu'ux ca much'tale'exo' jun túul máaque' 
yaan tu kabe' jun p'éel anillo beeta'an yéetel oro, yéetel u búuquintmaj jun p'éel 
co'ocoj nook, bey xan cu yocol jun túul máac óotzil u búuquintmaj jun p'éel 
ja'aja'at nooke', 
3yéetel ca táan óoltique'ex ma'alob le máax u búuquintmaj le co'ocoj nooko' 
yéetel ca wa'alique'ex ti': Culen waye' ti' le ma'alob cúuchila'; ba'ale' ti' le máac 
óotzilo' ca wa'alique'ex: Teche' wa'alen te'elo', wa culen te j lu'umo'; 
4le beyo' táan a pactique'ex jela'anil jun túul máac tu tzéel u láak, táan a p'is 
óolale'ex yéetel kaakas tuucul. 
5In yaabilaj sucu'une'ex, u'uye'ex lela': Kue' u yéeymaj le máaxo'ob óotzilo'ob 
wa yóokolcaabe', u ti'al ca ayikalchajco'ob ti' ocsaj óolal yéetel u ti'al ca u 
kamo'ob le ajawil u ya'almaj u dzáic ti' le máaxo'ob yaabilmailo'. 

6Ba'ale' te'exe' ca pajique'ex u subtal le máaxo'ob óotzilo'obo'. ¿Ma' le máaxo'ob 
ayikalo'ob jaantic u yich a meyaje'exo' yéetel máaxo'ob jíiltique'ex tu táan le 
jalach wíinico'obo'? 
7¿Ma' wa leti'ob máaxo'ob cu t'aano'ob kaas tu yo'olal le jadzutz kaaba' 
ch'a'achi'ita'ab ta wo'olale'exo'? 
8Wa tu jaajil ca dzo'ocbesique'ex le nojoch a'almaj t'aan je'el bix cu ya'alic le 
Quili'ich Dzíibo': Yaabilt a láak je'el bix a yaabilticabáa teche', ma'alob ba'ax ca 
beetique'ex. 
9Ba'ale' wa ca caxtique'ex u jela'anil jun túul máac tu yóokol u láake', táan a 
kebanchajle'ex yéetel táan a si'ipiltale'ex tu táan u ya'almaj t'aan Ku. 
10Tumen wa jun túul máac cu dzo'ocbesic tuláacal le a'almaj t'aano', ba'ale' cu 
p'atic jun p'éel wa ba'ax ti' le a'almaj t'aan ma' táan u dzo'ocbesico', cu si'ipiltal 
ti' tuláacal le a'almaj t'aano'. 
11Tumen le Ku máax tu ya'alaj: Ma' a nupkebantal, tu ya'alaj xan; Ma' a quiimsaj 
wíinic. Bey túuno', wa jun túul máac ma' tu kebantal ba'ale' cu quiimsaj 
wíinique', dzo'oc u beetic u ma' u'uyaj t'aanil tu táan le a'almaj t'aano'. 
12Te'exe' unaj a t'aane'ex yéetel a cuxtale'ex je'el bix le máaxo'ob bíin p'is 
óolta'aco'obo' yéetel le a'almaj t'aan cu dzáic to'on jáalkabilo'. 
13Tumen le máaxo'ob ma' teech u ch'a'ico'ob óotzililo', x ma' ch'a'a óotzilil bíin 
p'is óolta'aco'ob; ba'ale' le máaxo'ob cu ch'a'ico'ob óotzililo', bíin jóokoco'ob 
yéetel utz tu kiinil le p'is óolo'. 

Le ocsaj óolalo' yéetel le utzil meyajo'obo' 

14In sucu'une'ex, ¿ba'ax u biilal ti' máac wa cu ya'alic yaan ocsaj óolal ti' ba'ale' 
ma' táan u beetic utzil meyajo'ob? ¿Je'el wa u páajtal u to'ocol tumen le ocsaj 
óolalo'? 
15Co'ox tucultique' ti' jun túul sucu'un wa quiique' cu bineltic le nook yéetel le 
waaj kabéet ti' le kiino', 

16yéetel jun túul ichile'exe' cu ya'alic ti'e': Ca xi'ic teech utzil; tep'abáa yéetel 
jaanen, ba'ale' ma' táan u dzáic ti' le ba'ax kabéet u ti'al le wíinclilo' ¿ba'ax u 
biilal lelo'? 
17Bey u yúuchul yéetel le ocsaj óolalo'; wa ma' tu ye'esa'al yéetel utzil 
meyajo'obe', le ocsaj óolalo' quimen. 
18Ba'ale' je'el u yúuchul u ya'alic wa máaxe': Teche' yaan teech ocsaj óolal, tene' 
quin beetic utzil meyajo'ob. E'es teen túun a wocsaj óolal x ma' utzil meyajo'obe' 
teen túune' quin we'esic teech in wocsaj óolal tu yo'olal le utzil meyajo'ob quin 
beetico'. 
19Teche' ca wocsaj óoltic yaan chéen jun túulili' Ku, ma'alob ba'ax ca beetic; 
ba'ale' le kaakas pixano'obo' cu yocsaj óoltico'ob lela', yéetel cu 
quiquilanquilo'ob tu yo'olal u sajaquilo'ob. 
20Ba'ale' ma' a káat a kaj óolt, j ma' na'at wíinic, le ocsaj óolalo' ma' tu ye'esa'al 
yéetel utzil meyajo'obo' jun p'éel ba'al quimen 
21Kue' tu kamaj Abraham, c úuchben taata bey jun túul máax toje' tu yo'alal le 
ba'ax tu beetaj ca tu kubaj u paal Isaac bey jun túul quíimsbil siibale'. 
22Ca wilique' ti' Abrahame' le ocsaj óolalo' tu ye'esajubáa yéetel le ba'ax tu 
beetajo'. 
23Bey dzo'ocpajic le Quili'ich Dzíib cu ya'alic beya': Abrahame' tu yocsaj óoltaj 
Ku, yéetel tu yo'olal u yocsaj óolale' Kue' tu kamaj bey jun túul máac toje'. 
Abraham túune' kaaba'inta'ab u amigo Ku. 
24Dzo'oc a wilique'ex, túun, Kue' cu kamic máac tac tu yo'olal le utzil meyajo'ob 
cu beetico', ma' chéen tu yo'olal u yocsaj óolali'. 
25Bey xan úuchic yéetel Rahab, le co'olel kaas u cuxtalo'; Kue' tu kamaj bey jun 
co'olel toje' tu yo'olal le utzil meyaj tu beetajo' iquil tu kamic ma'alob le 
máaxo'ob túuxta'abo'obo', yéetel iquil tu yáantilaco'ob jóokol ti' u láak bej. 
26Bey je'el bix le wíinclil x ma' pixanil quimeno', bey xan le ocsaj óolalo' wa 
ma' tu ye'esa'al yéetel utzil meyajo'obe' quimen u yanil. 

Santiago 3 

U yaak wíinic 

1In sucu'une'ec, ma' unaj u yantal ichile'ex ya'ab ca u betajuba'ob j 
ca'anbesajo'obi', tumen a wojele'exe' le máaxo'on ca'anbesajo' asab ya'ab bíin 
p'is óolta'aco'on. 
2Tuláacalo'one'ex c beetic ba'alo'ob ma' tu beeli'; wa yaan máax ma' tu ya'alic 
ba'al ma' tu beeli', lela' jun túul máac utzil chuca'an cu páajtal u nu'uctic 
ma'alob tuláacal u wíinclil. 
3Le quéen c dzáa jok ni' ti' tu chi' le tzíimino'ob u ti'al ca u yu'ubo'ob c t'aano', 
cu páajtal c su'usutic tuláacal u wíinclil beyo'. 
4Il a wile'ex xan le cheemo'obo'; quex jach táaj nuuctaco'ob bey xan le iik 
péecsico'ob jach ka'amo', le máac bisico' cu páajtal u bisic je'el tu'uxac u káate' 
yéetel jun p'éel chan béebe' che'. 
5Bey xan u yúuchul yéetel u yaak wíinic; jun jaatz jach chichan ti' le wíinclilo', 
ba'ale' cu tuculticubáa jach yaan u páajtalil u ti'al u beetic ya'abcach nucuch 
ba'alo'ob. ¡Buca'aj nucuch káaxo'ob cu páajtal u tóoca'al yéetel jun p'éel chan 
káak! 
6U yaak wíinique' jun p'éel káak, jun p'éel yóokolcaab chuup yéetel kaas dza'an 
ti' c wíinclil, cu kascuntic tuláacal u wíinclil máac. 
7Jun túul máaque' cu páajtal u suucbesic dzíidzic ba'alche'ob, ch'íich'o'ob, 
caano'ob yéetel u ba'alche'ilo'ob ka'anab; u suucbesmajo'ob xan. 
8Ba'ale' mix máac cu páajtal u suucbesic u yaak tumen jun p'éel kaas ma' táan 
u cha'ic comquinta'al, chuup xan yéetel u kaab yaach cu quiimsaj. 
9Yéetel le aaka' c qui'iqui' t'antic c Yuumtzil c Taata, yéetel leti' xane' c kaakas 
t'aantic máaco'ob beeta'ano'ob je'el bix u chica'anil Kue'. 
10Ti' jun p'éelili' chi' cu jóokol qui'iqui' t'aano'ob yéetel kaakas t'aano'ob. In 
suucu'une'ex, lela' ma' unaj u yúuchul beyo'. 
11¿Je'el wa u jóokol ti' jun p'éelili' sayab ch'ujuc ja' yéetel káakaj ja'e'? 

12In sucu'une'ex, ¿je'el wa u dzáic aceitunaob jun cúul higuerae', wa jun cúul 
uvae' je'el wa u dzáic higo'obe'? Bey xan jun p'éelili' sayabe' ma' tu páajtal u 
dzáic ch'óoch' ja' yéetel ch'ujuc ja'. 

U jaajil kaj óolal 

13¿Yaan wa máax ichile'ex yaan u na'at bey xan kaj óolal? U ye'es yéetel u 
ma'alob cuxtale' u utzil meyajo'ob yéetel le cabal óolal cu dza'abal ti' tumen le 
na'ato'. 
14Ba'ale' wa te'ex yaan loolob dzíibolalo'ob ta pucsi'ikale'exe' yéetel ba'atelile', 
ma' unaj túun u ca'analtal a wiche'exi' mix a tuuse'ex tu tu yo'olal le jaajo'. 
15Tumen lela' ma' ca'anilbe'en na'ati' ba'ale' lu'umcabil na'at, wíinicbe'en yéetel 
ti' kaasil ba'al u taal. 
16Tumen tu'ux yaan loolob dzíibolalo'ob yéetel ba'atelile', ti' yaan xan xa'axa'ak 
óolal yéetel tuláacal u jejeláasil kaasi'. 
17Ba'ale' le máaxo'ob yaan le ca'anilbe'en na'at ti'obo' yáax táanile' yaan jun 
p'éel qui'ilich cuxtal ti'ob; cu dzo'ocole' yaan suuc óolal ti'ob; utz u 
pucsi'ikalo'ob yéetel toj u tuuculo'ob. Cu ch'a'ico'ob óotzilil yéetel cu beetico'ob 
utz; cu ya'alico'ob ba'al jaaj yéetel mina'an ca'a p'éel ichil ti'ob. 
18Yéetel le máaxo'ob cu táan ¿ooltico'ob u yantal jéedzelo', cu paakalo'ob ich 
jéedzel u ti'al u jochico'ob jun p'éel toj cuxtal. 

Santiago 4 

U bisicubáa máac yéetel yóokolcaab 

1¿Tu'ux u taal le quiimsajbáil yéetel le ba'atelilo'ob ichile'exo'? ¿Ma' wa ti' le 
kaakas dzíibolalo'ob cu ba'atelo'ob mantadz ichil a wíinclile'exo'? 
2Te'exe' a káate'ex wa ba'ax, ba'ale' tumen ma' tu páajtal u yantal te'exe' ca 
muukulmuke'ex yéetel ca ba'atele'ex. Ma' táan u páajtal u yantal te'ex ba'ax a 
káate'exe' tumen ma' táan a káatique'ex ti' Ku. 
3Wa ca káatique'exe' ma' táan a kamique'ex tumen ma' ta káatique'ex tu beel; 
tumen ca káatique'ex u ti'al a xu'uxupe'ex ti' a kaakas dzíibolale'ex. 

4¡Nupkeban máaque'ex! ¿Ma' a wojele'exe' u bisicubáa máac yéetel u 
yóokolcaabe' cu beeticubáa u aj p'eec Ku? Je'el máaxac ca u dzáa u yóol u 
beeticubáa u amigo yóokolcaabe' cu sutcubáa u aj p'eec Ku. 
5Yaan ba'ax o'olal cu ya'alic le Quili'ich Dzíibo': Le Pixan tu beetaj Ku u cajtal 
ti' to'ono' u yaabiltmajo'on tu jaajil u yóol. 
6Ba'ale' Kue' cu asab áantico'on yéetel u siibal utzil; tumen le Quili'ich Dzíibo' 
cu ya'alic: Kue' cu toquicubáa ti' le máaxo'ob ca'analtac u yicho'obo', ba'ale' cu 
dzáic u siibal ti' le máaxo'ob cabal u yóolo'obo'. 
7Dzáaba'ex yáanal u páajtalil Ku. tocaba'ex ti' kaasil ba'al, leti' xane' bíin 
áalcabnac te'ex. 
8Nadzaba'ex ti' Ku, leti' xane' bíin u nadzubáa ti' te'ex. J kebane'ex, p'o'ex a 
kabe'ex; te'ex ca'a p'éel a wóole'exe', p'o'ex a pucsi'ikale'ex. 
9Okomchajac a wóole'ex, okolnene'ex yéetel yajchajac a wóole'ex. A che'eje'exe' 
suunac okolil, a qui'imac óole'exe' suunac okom óolalil. 
10Cabalcuuntaba'ex tu táan Yuumtzil, leti' túune' bíin u cabalcunse'ex. 

U p'is óolta'al le sucu'uno' 

11Sucu'une'ex, ma' a kaakas t'aanticaba'ex ta baatzile'ex. Le máax cu kaakas 
t'aan tu tu yo'olal jun túul sucu'une', wa cu p'is óoltique', táan u t'aan tu tu 
yo'olal le a'almaj t'aano' yéetel táan u p'is óoltic. Wa ca p'is óoltic le a'almaj 
t'aano', ca beeticabáa aj p'is óol, ma' túun ta wu'uyic u t'aan le a'almaj t'aano'. 
12Ba'ale' chéen yaan jun túul máax dzáa le a'almaj t'aano', leti' xan máax juez, 
leti' xan máax cu páajtal u tocsaj wa u xu'ulsaj. ¿Ba'ale' teche', máaxech u ti'al 
a p'is óolt a láak? 

Ma' ojéela'an ba'ax cu taasic le sáamalo 

13Bele' u'uye'ex lela', te'ex ca wa'alique'ex: Bejela'a wa sáamale' bíin xi'ico'on ti' 
wa ba'ax caajil, ti' bíin c beet jun ja'abi', ti' bíin c meyajt c ba'aluba'obi' yéetel 
bíin náajalnaco'oni'. 

14mix túun a wojele'ex ba'ax cun úuchul sáamali'. ¿Tumen ba'ax u cuxtal jun 
túul máac? Bey le ye'eb cu chíicpajal tu yo'olal jun súutuco' cu dzo'ocole' cu 
sa'atal. 
15Ba'ax unaj a wa'alique'exe' leti' lela': Wa Yuumtzil u káate', bíin cuxlaco'on 
yéetel bíin c beet lela' wa lelo'. 
16Ba'ale' te'exe' a dzaamaj a wóole'ex t'aan yéetel ca'anal ichil; tuláacal le 
ca'anal ichil beya' kaas. 
17Le máax u yojel u beet ba'ax utz, ba'ale' ma' tu beetique', táan u kebantal. 

Santiago 5 

Jun p'éel ka'ajsaj iik u ti'al le ayikalo'obo' 

1U'uye'ex lela, ¡ayikale'ex! Okolnene'ex yéetel awatnene'ex tu yo'olal le yaayaj 
óolalo'ob bíin taalac ta wóokole'exo'. 
2A ayikalile'exe' dzo'oc u tu'utal, yéetel a co'ocoj nooke'exe' dzo'oc u jaanta'al 
tumen j kamas. 
3A oroex yéetel a plataexe' dzo'oc u cuuxumtalo'ob, lela' bíin suunac jun p'éel 
tac pool ta wóokole'ex, yéetel bíin u xu'uls a bakele'ex bey yéetel káake'. Dzo'oc 
a nijcunsique'ex ayikalilo'ob ti' u dzo'oc kiino'oba'. 
4Le bo'ol ma' ta beetaje'ex ti' le máaco'ob meyajnajo'ob ti' a jooche'exo', táan u 
ka'am t'aano'ob ta ta wóokole'ex, le Yuumtzil yaan tuláacal páajtal ti'o' dzo'oc 
u yu'ubic u yawat t'aan le j meyajo'obo. 
5Way yóokolcaabe' te'exe' j cuxlaje'ex ichil co'ocoj ba'alo'ob yéetel ichil 
lu'umcabil qui' óolalo'ob, táan a poloctale'ex u ti'al u kiinil le quiimsajo'. 
6Te'exe' ta xot kintaje'ex yéetel ta quiimsaje'ex le máax mina'an u si'ipilo', leti'e' 
ma' tu toquicubáa ti' te'exi'. 

Le chuca'an óolal yéetel le payalchi'o' 

7Le o'olale', sucu'une'ex, yanac te'ex chuca'an óolal tac quéen taalac Yuumtzil. 
Le j meyjil káax cu pa'atic u molic le jadzutz joocho', yaan u pa'atic yéetel 
chuca'an óolal u taal u kiinilo'ob u káaxal ja'. 

8Yanac te'ex xan chuca'an óolal yéetel ma' u lúubul a wóole'ex, tumen táan u 
náadzal u kiinil u taal Yuumtzil. 
9Sucu'une'ex, ma' a taquic a poole'ex ta baatzile'ex, u ti'al ma' a p'is óolta'ale'ex; 
tumen Ku máax leti' le Juezo', ti' yaan tu jool naje'. 
10In sucu'une'ex, canbalnene'ex ti' u mukyaj yéetel ti' u chuca'an óolal le aj 
bóobato' j t'aanajo'ob tu kaaba' Yuumtzilo'. 
11Tumen to'one' c tucultique' qui' u yóol le máaxo'ob cu mukyajo'ob yéetel 
chuca'an óolalo'. Te'exe' a wu'uymaje'ex u chuca'an óolal Job, yéetel dzo'oc a 
wojéeltique'ex ba'ax dzaab ti' tumen Yuumtzil tu xuul u cuxtalo'; tumen 
Yuumtzile' jach nojoch u ch'a'a óotzilil yéetel u yutzil. 
12Ba'ale' tu yóokol tu tuláacale', in sucu'une'ex, ma' a ch'a'achi'itique'ex mix le 
ca'ano', mix le lu'uma', mix a wa'alique'ex u láak ch'a'a chi'ob. Le quéen a 
wa'ale'ex. Bey, tu jaajil bey, yéetel le quéen a wa'ale'ex. Ma'e', tu jaajil ma', u 
ti'al ma' a xot kinta'ale'ex tumen Ku. 
13¿Yaan wa máax ti' te'ex táan u mukyaj? Unaj u payalchi'. ¿Yaan wa máax 
qui'imac u yóol? Unaj u kaay qui'iqui' kaayo'ob. 
14¿Yaan wa máax koja'an? Unaj u t'anic u nuuquilo'ob le iglesiao', u ti'al ca 
payalchi'inaco'ob tu yo'olal yéetel u ti'al ca ji'ikabta'ac yéetel aceite tu kaaba' 
Yuumtzil. 
15Le quéen payalchi'inaco'on yéetel ocsaj óolale', le koja'ano' yaan u tojtal u 
yóol, yéetel yaan u líiksa'al tumen Yuumtzil; yéetel wa kebanchaja'ane' yaan u 
sa'atal ti'. 
16Le o'olale', cáant a kebane'ex ta baatzile'ex, yéetel payalchi'inene'ex ta 
baatzile'ex, u ti'al ca dza'abac a toj óolale'ex. Le payalchi' cu beeta'al yéetel kub 
óolal tumen jun túul máac utze' jach nojoch u páajtalil. 
17Aj bóobat Elíase' jun túul máac je'el bixo'one'; le ca tu káataj ich payalchi' ma' 
u káaxal ja'e', óox p'éel ja'ab ca tac táanchumuc ma' káax ja' yóokol lu'umi'. 

18Cu dzo'ocole' le ca j payalchi'inaj tu ca'a téene', káax ja' tu ca'a téen, le lu'um 
túuna' tu dzaj u yicho'ob. 
19In sucu'une'ex, wa jun túul ti' te'ex cu tzéelel ti' le jaajo', yéetel u láake' cu 
beetic u suute', 
20ojéelte'exe' je'el máax ca u beet u suut le j keban u ti'al u p'atic u kaakas beele', 
bíin u toc ti' quíimil u pixan le j kebano', yéetel bíin u beet u sa'atal ya'abcach 
kebano'ob. 

1 Pedro 

1 Pedro 1 

Pedroe' cu dzíib ti' le ocsaj óolo'ob t'i'it'paja'ano'obo' 

1Teen, Pedroe', u apóstol Jesucristo, quin dzíibtic le ju'una' ti' le máaxo'ob 
t'i'itpaja'ano'ob náach ti' u lu'umo'ob, yéetel caja'ano'ob tu lu'umilo'ob Ponto, 
Galacia, Capadocia, Asia yéetel Bitinia, 
2máaxo'ob yéeya'ano'ob tumen Ku Yuumbil jach je'el bix le tuucul yanji ti' 
úucho'. Tu yo'olal u Quili'ich Pixane' dzo'oc u quili'ichcuntique'ex u ti'al ca a 
wu'uye'ex u t'aan yéetel u ti'al ca p'o'oboque'ex yéetel u ki'ikel Jesucristo. Yanac 
te'ex túun, ya'ab siibal utzil bey ya'ab jéedzel óolal. 

Jun p'éel cuxtal yéetel alab óolal 

3Co'ox qui'iqui' t'antic u Ku yéetel u Taata c Yuumtzil Jesucristo, máax tu yo'olal 
u nojoch ch'a'a óotzilile' dzo'oc u beetic c síijil tu ca'a téen tu yo'olal u ca'a púut 
cuxtal Jesucristo ichil le quimeno'obo'. Lela' cu dzáic to'on jun p'éel cuxtal 
yéetel alab óolal, 
4yéetel bíin u beet a kamique'ex le ayikalil u canantmaj a ti'al te'ex Ku te j 
ca'ano', jun p'éel ayikalil ma' tu páajtal u kascunta'al mix u pa'apaka'al, mix tu 
tijil je'el bix le nicte'obo'. 
5Tumen te'ex yaan a wocsaj óole'ex ti' Kue', leti'e' cu canantique'ex ti' kaas 
yéetel u páajtalil u ti'al ca yanac te'ex le tocsajil u nu'uctmaj u ti'al u dzáa kaj 
óoltbil tu dzooc kiin. 
6Tu yo'olal lela' te'exe' chuupe'ex yéetel qui'imac óolal, quex tumen wa kabéete' 
ca mukyajte'ex ya'abcach yaayaj óolalo'ob tu yo'olal jun p'íit kiino'ob. 
7Tumen a wocsaj óole'ex bey le oroo', unaj u máansa'al ti' káak u ti'al ca ila'ac 
wa ma'alob. Le ocsaj óolal cu jóokol ma'alobilo' asab co'oj u tojol ti' le oroo' 
tumen lela' cu xu'ulul. Bey túuno' a wocsaj óole'exe', le quéen ila'ac wa 
ma'alobe', bíin ka'amac yéetel utzil, nojbe'enil yéetel tziiquil le quéen 
chíicpajac Jesucristo. 

8Te'exe' a yaabilmaje'ex Jesucristo quex ma' a wile'exi'; yéetel iquil a wocsaj 
óoltique'ex bele' quex ma' táan a wilique'exe', cu qui'imactal a wóole'ex yéetel 
jun p'éel nojoch yéetel nojbe'en qui' óolal ma' táan u páajtal a wa'alique'ex 
yéetel t'aano'ob, 
9le quéen a num yajte'ex u to'ocol a pixane'ex; tumen lela' u yich a wocsaj 
óolale'ex. 
10Ti' le kiino'ob úuch máanaco'obo' le aj bóobato'obo' tu xakaltajo'ob yéetel tu 
dzíiboltajo'ob le tocsajila', yéetel j t'aanajo'ob tu yo'olal le siibal utzil bíin 
dza'abac te'ex tumen Kuo'. 
11U Quili'ich Pixan Cristoe' tu beetaj u yojéeltico'ob le profretaobo' ma'ili' 
úuchuque' ba'ax cun u mukyajt Cristo yéetel le nojbe'enil bíin taalac cu 
dzo'ocolo'; leti'ob túune' tu dzaj u yóolo'ob u yojéeltico'ob máax le máaco' yéetel 
máacalmáac le kiin cu ye'esa'al ti'ob tumen le Quili'ich Pixan yaan ti'obo'. 
12Ba'ale' Kue' tu beetaj u yojéeltico'obe' le meyaj cu beetico'obo' ma' u ti'alo'obi', 
ba'ale' c ti'al to'on, le ca tu tze'ectajo'ob le ba'alo'oba'. Le máaxo'ob tu 
tze'ectajo'ob te'ex le ma'alob péectzila' tu beetajo'ob yéetel u páajtalil Quili'ich 
Pixan túuxta'an te j ca'ano'. Le ba'alo'oba' tac le ángelo'ob u káat u yilo'obo'. 

Kue' cu t'anico'on u ti'al jun p'éel quili'ich cuxtal 

13Le o'olale' tuculte'ex ma'alob ba'ax can a beete'ex, yéetel sáasilchajac a 
na'ate'ex. Dza'ex tuláacal a alab óolale'ex ti' le siibal utzil bíin dza'abac te'ex le 
quéen chíicpajac Jesucristoo'. 
14Je'el bix paalalo'ob cu yu'ubico'ob t'aane' ma' a cuxtale'ex je'el bix u nu'uctic 
le dzíibolalo'ob yaan te'ex ca'ach ma'ili' a kaj óolte'ex Kuo'. 
15Ba'ax unaje' ti' tuláacal ba'ale' cuxlene'ex ich quili'ichil tumen Ku máax 
t'ane'exe' quili'ich; 
16Tumen le Quili'ich Dzíibo' cu ya'alic: Quili'ichchajque'ex, tumen tene' 
quili'ichen. 

17Wa te'ex ca wa'alique'ex Taata ti' Ku, máax cu p'is óoltic bix u cuxtal cada jun 
túul yéetel ma' tu caxtic jela'anil ichil máaco'obe', unaj a ch'a'ique'ex sajquil ti'e' 
tuláacal le kiino'ob cuxa'ane'ex way yóokolcaabe'. 
18Tumen Kue' dzo'oc u toquique'ex ti' le cuxtal mix ba'al u biilal ta kamaje'ex 
ti' a úuchben taataexo'; yéetel te'exe' a wojele'ex jach ma'alobe' u tojol le 
tocsajila' ma' bo'ota'ab yéetel ba'alo'ob cu xu'ululo'obi, je'el oro wa platao', 
19ba'ale' yéetel u co'ocoj ki'ikel Cristo, máax quiimsa'ab je'el bix jun túul j taman 
utzil chuca'an yéetel mina'an kaasil ti'. 
20Cristoe' j dzaab u ti'al lela' ma'ili' beeta'ac yóokolcaabe', ba'ale' chíicbesa'ab ti' 
le u dzooc kiino'oba' u ti'al a wutzile'ex. 
21Tu yo'olal Cristoe' te'exe' ca wocsaj óoltique'ex Ku, máax ca'a púut cuxquint 
ichil le quimeno'obo' ca tu dzaj tziiquil ti'; bey túuno' te'exe' a dzaamaje'ex a 
wocsaj óolale'ex yéetel a alab óolale'ex ti' Ku. 
22Bele' te'exe', iquil a wu'uyique'ex u t'aan u ma'alob péectzilil le jaajo' tu yo'olal 
Quili'ich Pixane', dzo'oc a p'o'ique'ex a pixane'ex u ti'al a yaabiltique'ex yéetel 
x ma' ca'a p'éel ichil le sucu'uno'obo'. Bey túuno' unaj a yaabilticaba'ex ta 
baatzile'ex yéetel tuláacal a pucsi'ikale'ex bey xan yéetel tuláacal a muuke'ex. 
23Tumen te'exe' dzo'oc a ca'a síijile'ex, ma' ti' taataob yóokolcaabilo'ob cu 
quíimilo'obi', ba'ale' ti' u t'aan Ku, ba'ax cuxa'an yéetel cu t'íilil mantadz. 
24Tumen le Quili'ich Dzíibo' cu ya'alic: Tuláacal lu'umcabil máaco'obe' beyo'ob 
le xíiwo', yéetel u nojbe'enilo'obe' bey u nicte'il le xíiwo'. Cu tijil le xíiwo' yéetel 
cu lúubul u nicte'il; 
25ba'ale' u t'aan Kue' cu t'íilil mantadz. Le t'aana' leti' le ma'alob péectzil dzo'oc 
u tze'ectal te'exo'. 

1 Pedro 2 

1Le o'olale' p'ate'ex tuláacal u jejeláasil kaas, tuláacal tuusil, ca'a p'éel ichil 
yéetel kaakas dzíibolalil, yéetel tuláacal u jejeláasil a'alaj ba'al. 

2Je'el bix paalalo'ob táant u síijilo'obe' dzíibolte'ex yéetel yaamyamil le 
pixanbe'en leche mina'an u kasa'anilo', u ti'al ca ch'íijique'ex tu yo'olal yéetel 
ca yanac te'ex tocsajil, 
3wa tu jaajil dzo'oc a wilique'ex Yuumtzile' utz. 

Cristo le cuxa'an tuunicho' 

4Co'ox nadzicbáa, túun ti' Yuumtzil, je'el bix ti' jun p'éel cuxa'an tuunich 
p'ecta'an tumen máaco'ob, ba'ale' yaabilta'an tumen Ku je'el bix jun p'éel 
tuunich yéeya'an yéetel nojoch u tojole'. 
5Te'ex xane', je'el bix cuxa'an tuunicho'obe', cha'ex a meyajta'ale'ex tumen Ku, 
ca u beet ti' te'exe' jun p'éel pixanbe'en naj, jun múuch' kiino'ob 
quili'ichcunta'ano'ob, máaxo'ob tu yo'olal Jesucristoe' cu dzáico'ob pixanbe'en 
siibalo'ob cu páajtal u ka'amalo'ob tumen Ku. 
6Le o'olal xane' le Quili'ich Dzíibo' cu ya'alic: Tene' quin dzáic Sión jun túul 
máax u noj tuunichil le najo', jun p'éel tuunich yéeya'an yéetel nojoch u tojol; 
le máax cu yocsic u yóol ti'e' ma' bíin sublaccunta'aqui'. 
7A ti'al te'ex ca wocsaj óolale'exe' le tuunicho' jach nojoch u tojol ba'ale' u ti'al 
le máaxo'ob ma' táan u yocsaj óolo'obo', cu dzo'ocpajal ba'ax cu ya'alic le 
Quili'ich Dzíibo': Le tuunich p'ecta'ab tumen le pakbalo'obo', j kuch u beet u 
noj tuunichil. 
8Bey xan cu dzo'ocpajal ba'ax cu ya'alic: Jun p'éel tuunich u ti'al t'óochpajal, 
yéetel jun p'éel nojoch tuunich cu beetic u lúubul máac. Tumen leti'obe' cu 
t'óochpajlo'ob tumen ma' táan u beetico'ob u cuentail le ma'alob péectzilo'; j 
dzaabo'ob xan u ti'al lela'. 

Le máaxo'ob u ti'alo'ob Kuo' 

9Ba'ale' te'exe' jun p'éel caaj yéeya'ane'ex, jun múuch' kiino'ob táan u 
meyajtico'ob le ajawo', jun p'éel caaj quili'ich, jun p'éel caaj u ti'al Ku. Lela' bey 
anilo' u ti'al ca tze'ecte'ex u jakbe'en meyajo'ob Ku, máax t'ane'ex u ti'al ca 
jóokoque'ex ti' le éekjoch'e'enilo' u ti'al ca ocoque'ex ti' le qui'ichquelem sáasil. 

10Te'ex ca'ache' mix caajale'exi', ba'ale' bele' u caajale'ex Ku; ca'ache' mix máac 
ch'a'ic te'ex óotzilil, ba'ale', bele' Kue' u ch'a'amaj óotziilil te'ex. 

Cuxlene'ex u ti'al a meyajtique'ex Ku 

11In yaabilaj sucu'une'ex, quin káat óoltic te'ex, je'el bix ti' táanxel lu'umilo'ob 
caja'ano'ob náach ti' u lu'umo'obe', ma' dzáique'ex cúuchil ti' le yóokolcaabil 
dzíibolalo'ob cu ba'atelo'ob tu contra le pixano'. 
12xíimbalnene'ex ma'alob ichil le máaxo'ob ma' u kaj óolo'ob Kuo'. Beyo' 
leti'obe', quex táan u t'aano'ob bele' ta contraex je'el bix wa beye'ex loolob 
máaque'exe', bíin u yilo'ob le utz ca beetique'exo' yéetel bíin u qui'iqui' t'anto'ob 
Ku le quéen kuchuc u kiinil u xíimbalta'alo'obe'. 
13Tu yo'olal yaacunaj ti' Yuumtzile', dzáaba'ex yáanal tuláacal páajtalil, 
14bey xan tu yáanal le jalach wíinico'ob túuxta'ano'ob tumen leti'o' u ti'al u 
jadzico'ob le máaxo'ob loolob máaco'obo' yéetel u ti'al u tziquico'ob le máaxo'ob 
cu beetico'ob utzo'. 
15Tumen Kue' u káat ca a beete'ex le utzo', u ti'al a beetique'ex u maquic u 
chi'ob le máaxo'ob mix ba'al u yojelo'obo' yéetel j ma' na'ato'obo'. 
16Cuxlene'ex ma'alob je'el bix máaco'ob jáalkabo'obe' ba'ale' ma' a ch'a'ique'ex 
le jáalkabilo' je'el bix jun p'éel ba'ax o'olalil u ti'al a beetique'ex le kaaso'. 
Xíimbalnene'ex je'el bix u paalilo'ob Kue'. 
17Tziquilte'ex je'el bix unaje'. Yaabilte'ex le sucu'uno'obo', ch'a'ex sajaquilil ti' 
Ku, tziquilte'ex le ajawo'. 

U ca'ansajil u mukyaj Cristo 

18Palitzile'ex, dza'aba'ex yéetel tuláacal tziiquil yáanal u kab a dzuulile'ex, ma' 
chéen ti' le máaxo'ob utzo'ob yéetel cu ch'a'ico'ob óotzilil te'exo' ba'ale' tac ti' le 
máaxo'ob kasa'ano'obo'. 
19Tumen jun p'éel ba'al ma'alob wa yaan máax cu mukyajtic yaayaj óolalo'ob 
ma' unajo'obi' tu yo'olal u kub óolal tu táan Ku. 



2862 

 

Biblia Maya 
© 1992, Sociedades Bíblicas Unidas. 

 

 
 

 

20Tumen wa te'ex ca beetique'ex ba'al kaase', yéetel tu yo'olal lelo' ca 
ja'adzale'exe', ¿ba'ax ca numyajtique'ex iquil a mukyaje'ex yéetel chuca'an 
óolal? Ba'ale' wa ca mukyaje'ex tu yo'olal a beetique'ex ba'al utze', yéetel ca 
mukyaje'ex yéetel chuca'an óolale', lela' ma'alob tu táan Ku. 
21Tumen Kue' tu t'anaje'ex u ti'al lela', tumen Cristoe' mukyajnaj ta wo'olale'ex, 
ca tu dzaj te'ex jun p'éel ca'ansaj, u ti'al ca cuxlaque'ex je'el bix cuxlajic leti'o'. 
22Leti'e' ma' tu beetaj mix jun p'éel kebani', yéetel jun puli' ma' tu tusaj mix 
máaqui'; 
23le ca j po'och'e' ma' tu núucaj yéetel pooch'ilo'obi'; le ca j beeta'ab u mukyaje', 
ma' kaakas t'aanaji', ba'ale' tu kubentaj ti' Ku máax cu p'is óol jach tu beel. 
24Cristoe' tu bisaj c kebano'ob tu wíinclil tu yóokol le cruzo', u ti'al ca 
quíimico'on ti' le kebano' yéetel ca cuxlaco'on ti' jun p'éel toj cuxtal. Leti'e' j 
loobilta'abi u ti'al ca dza'acaque'ex te'ex. 
25Tumen te'exe' táan a máane'ex ca'ach je'el bix j tamano'ob saatalo'obe', ba'ale' 
bele' dzo'oc a suute'ex ti' Cristo, máax canantique'ex je'el bix j tamano'ob 
saatalo'obe', ba'ale' bele' dzo'oc a suute'ex ti' Cristo, máax canantique'ex je'el 
bix jun túul j canan j tamane', yéetel tu kab leti' yaan a pixane'ex. 

1 Pedro 3 

Bix unaj u cuxtalo'ob le máaxo'ob dzoca'an u beelo'obo' 

1Bey xan te'ex atantzile'ex, dzáaba'ex yáanal u kab a wíichame'ex, u ti'al beyo' 
wa yaan ti' leti'ob ma' táan u yocsaj óoltico'ob le ma'alob péectzilo', ca kuchuc 
u yocsaj óolto'ob tu yo'olal bix a cuxtale'ex te'ex, quex ma' a wa'alique'ex mix 
ba'al 
2le quéen u yilo'ob a toj yéetel tziiquil cuxtale'ex. 
3A jadzutzile'exe' ma' u yantal ti' yo'ocabil ba'alo'ob, je'el bix u niqui' 
xáache'eta'al u tzo'otzel poole', jadzutz ba'alo'ob beeta'an yéetel oro wa co'ocoj 
nooko'ob, 

4ba'ale' a jadzutzile'exe' unaj u yantal tu dzu' a pucsi'ikale'ex, jun p'éel 
qui'ichquelemil ma' táan u sa'atal, tumen ti' yaan ti' jun p'éel ch'ujuc jéedzel 
óole', tumen lela' jach nojoch u tojol tu táan Ku. 
5Tumen ti' le úuchben kiino'obo' bey tu jadzutzquintuba'ob le quili'ich 
co'olelo'obo' leti'obe' tu alab óoltajo'ob Ku yéetel tu dzajuba'ob tu yáanal u kab 
u yíichamo'ob. 
6Bey tu beetil Sara, máax tu yu'ubaj u t'aan Abraham yéetel tu ya'alaj in 
yuumtzil ti'. Te'exe' bíin kuchuque'ex béeytal je'el bix leti'e', wa ca beetique'ex 
ba'ax utz yéetel wa ma' sajaque'ex ti' mix ba'ali'. 
7Bey xan te'ex íichamtzile'ex, muunchajac a pucsi'ikale'ex u ti'al a watane'ex. 
Dza'ex ti'ob le tziiquil unaj u dza'abal ti'obo', ma' chéen tumen asab muun u 
wíinclil le co'olelo'obo', ba'ale' tumen leti'obe' yaan ti'ob xan le cuxtal u dzaamaj 
te'ex Ku ichil u ch'a'a óotzililo'. Beete'ex beyo' u ti'al ma' u ka'akatcubáa mix 
ba'al ti' a payalchi'ex. 

Le máaxo'ob cu mukyajo'ob tu yo'olal u beetico'ob le utzo' 

8U dzooque' cuxlene'ex tuláacale'ex ichil jun p'éelili' tuucul bey xan yéetel ch'a'a 
óotzilil ta baatzile'ex, yaabiltaba'ex je'el bix sucu'uno'obe'. Yanac te'ex muumun 
pucsi'ikal bey xan cabal óolal. 
9Ma' a sutique'ex kaas tu yo'olal kaas, mix pooch'il tu yo'olal pooch'il. Ba'ax 
unaje' sute'ex qui'iqui' t'aan, tumen Kue' dzo'oc u t'anique'ex u ti'al a kamique'ex 
qui'iqui' t'aan. 
10Tumen: Le máax u káat u yaabilt le cuxtala' yéetel u máans kiino'ob yéetel 
qui'imac óolale', unaj u canantic u yaak ma' u ya'alic ba'al kaas mix u ya'alic 
tuuso'ob yéetel u bóoxel u chi'. 
11Unaj u tzelicubáa ti' le kaaso' ca u beet ba'ax utz, u caxant le jéedzelo' ca u 
tzaypachte. 
12Tumen Yuumtzile' cu canantic le máaxo'ob toj u cuxtalo'obo' yéetel cu yu'ubic 
u payalchi'ob, ba'ale' ti' yaan tu contra le máaxo'ob cu beetico'ob ba'ax kaaso'. 

13¿Máax je'el u páajtal u beetic te'ex kaas, wa te'ex mantadz táan a beetique'ex 
le utzo'? 
14Ba'ale' quex mukyajnaque'ex tu yo'olal a toj cuxtale'exe', bíin qui'imac 
óolchajque'ex. Ma' a ch'a'ique'ex sajquil ti' mix máac, mix u péec a wóole'ex, 
15ba'ale' tziquilte'ex Cristo je'el bix Yuumtzil ta pucsi'ikale'exe'. Mantadz u 
nu'uctmaje'ex u ti'al a núuquique'ex ti' tuláacal ca u káato'ob a chi'e'x tu yo'olal 
le alab óolal yaan ti' te'exo', ba'ale' beete'ex yéetel cabal óolal bey xan yéetel 
tziiquil. 
16Cuxlene'ex ma'alob u ti'al ca yanac jéedzel ti' a tuucule'ex, u ti'al ca 
sublacchajco'ob ti' u t'aano'obe' le máaxo'ob cu t'aano'ob kaas tu yo'olal a 
ma'alob cuxtale'ex je'el bix u yocsaj óolo'ob Cristoe'. 
17asab ma'alob u yúuchul mukyaj tu yo'olal u beeta'al utz, wa bey u káat Kuo', 
que tu yo'olal u beeta'al kaas. 
18Tumen Cristoe' tu mukyajtaj le quíimilo' tu yo'olal c kebano'obe' jun téenili' 
u ti'al mix bikin. Leti'e' utz, ba'ale' mukyajnaj t o'olal to'on máaxo'on 
kasa'ano'on, u ti'al u bisico'on ti' Ku. J quíim ti' u wíinclil, ba'ale' cuxa'an ti' u 
pixan. 
19Ti' le pixan xano' j bine' ca tze'ecnaj ti' le pixano'ob kala'ano'obo'. 
20Lelo'oba' tu beeto'ob u x ma' u'uyaj t'aanilo'ob ti' le úuchben kiino'obo' ti' u 
kiinilo'ob Noe', le ca'ach táan u pa'ataj Ku yéetel chuca'an óolal ca'aliquil táan 
u beeta'al le cheemo', tu'ux dze'edzec máaco'ob ocho u túululo'ob, j to'oco'ob tu 
yo'olal le ja'o'. 
21Le ja'o' cu que'etel yéetel u ja'il le ocja'o', tu yo'olal ba'ax c to'ocol bejela'e'. Le 
ocja'o' ma' u káat u ya'al u p'o'obáil le wíinclilo' ba'ale' cu káatal ti' Ku jun p'éel 
tuucul toj; yéetel cu toquico'on yéetel u ca'a púut cuxtal Jesucristo, 
22máax na'ac ca'an yéetel ti' yaan tu x no'oj kab Kue'; yáanal u kabe' ti' yaan 
xan le ángelo'obo', le jalacho'obo' yéetel le páajtalilo'obo'. 

1 Pedro 4 

Unaj c meyaj je'el bix le páajtalil u dzaamaj to'on Kuo' 

1Le o'olale', je'el bix Cristo mukyajnaj ti' u wíinclile', bey xan te'exe' unaj u 
chuca'antal a wóole'ex u ti'al mukyaj. Tumen le máax dzo'oc u mukyaj ti' u 
wíinclile' mix ba'al yaan u yil yéetel le kebano', 
2u ti'al u cuxtal tuláacal u yalab u cuxtale' je'el bix u káat Kue' ma' u ti'al u 
dzo'ocbesic u dzíibolal le lu'umcabil wíinclila'. 
3Dzo'oc u ya'abtal a beetique'ex ti' le kiino'ob dzo'oc u máano'obo' le ba'ax utz 
tu t'aan le máaxo'ob ma' u kaj óolo'ob Kuo'. Ti' le kiino'obo' te'exe' j cuxlaje'ex 
ti' x ma' subtal cuxtalil, ti' kaakas dzíibolalo'ob, ti' cáaltalilo'ob yéetel ti' patan 
janalilo'ob, táan u píitmáan a wukule'ex yéetel táan a kultique'ex p'ecbe'en 
beetbil Kuo'ob. 
4Leti'obe' jela'an u yilico'ob ma' táan a wéet xíimbale'ex tu yéetelo'ob ti' le 
kaakas cuxtalo', le o'olale' cu t'aano'ob kaas ta wéetele'ex. 
5Ba'ale' leti'obe' yaan u tzolico'ob bix u cuxtalo'ob ti' le máax nu'uctáant u ti'al 
u p'is óolt le máaxo'ob cuxa'ano'obo' bey xan le quimeno'obo'. 
6Tumen tze'ecta'ab le ma'alob péectzilo' ti' le máaxo'ob Quimeno'obo', u ti'al ca 
páatac u cuxtalo'ob ti' u pixano'obe' je'el bix cuxa'an Kuo', quex tumen way 
yóokolcaabe' p'is óolta'abo'ob je'el bix tuláacal máaco'obe'. 
7Táan u náadzal u xuul tuláacal ba'al. Le o'olale' tojchajac a tuucule'ex yéetel 
dza'aba'ex payalchi' tu jaajil a wóole'ex. 
8Tu yóokol tuláacal ba'ale' ca yanac yaacunaj ichile'ex, tumen le yaacunajo' cu 
sa'atsic ya'abcach kebano'ob. 
9Kamaba'ex ta baatzile'ex ta wotoche'ex x ma' kuuxilil. 
10Cada jun túule' ca u meyajt u láak máaco'ob je'el bix le páajtalil dza'an ti' 
tumen Kuo', je'el bix máaxo'ob cu beetico'ob u meyajo'ob ma'alob u jejeláas 
utzil siibal Kue'. 
11Wa yaan máax cu tze'eque' u tze'ect u t'aano'ob Ku. Wa yaan wa máax cu 
beetic wa ba'ax meyajile', u beet yéetel le muuk cu dza'abal ti' tumen Kuo'. 

Tuláacal ba'al ca a beete'exe', beete'ex u ti'al u qui'iqui' t'anta'al Ku tu yo'olal 
Jesucristo, ti' máax yaan le nojbe'enilo yéetel le páajtalilo' u ti'al kiino'ob 
mina'an u xuul, Amén. 

Ca mukyajnaco'ob je'el bix u yocsaj óolalo'obe' 

12In yaabilaj sucu'une'ex, ma' a wilque'ex jela'an le yaayaj mukyajo'ob cu taal 
ta wóokole'exo', bey je'el bix táan u yúuchul te'ex wa ba'ax jela'ane'. 
13Ba'ax unaje', qui'imachchajac a wóole'ex tumen cu páajtal a táacpajle'ex ti' u 
mukyajo'ob Cristo, u ti'al ca chu'upuque'ex xan yéetel qui'imac óolal le quéen 
a wile'ex u nojbe'enil u taalbalo'. 
14Wa ca po'och'ole'ex tu yo'olal Cristoe', qui' a wóole'ex; tumen u nojbe'en Pixan 
Kue' ti' yaan ta wóokole'exe'. Leti'obe' cu t'aano'ob kaas tu yo'olal leti', ba'ale' 
te'exe' ca tziquique'ex. 
15Wa máax ti' te'ex cu mukyaje', ma' u mukyaj tumen quíimsaj wíinic, wa j 
oocol, wa kaas u cuxtal, wa tumen cu yocsicubáa ti' u ba'aluba'ob yaanal 
máaco'ob. 
16Wa yaan máax cu mukyaj tumen Cristianoe', ma' unaj u ch'a'ic subtali' ba'ale' 
unaj u qui'iqui' t'antic Ku tu yo'olal. 
17Tumen dzo'oc u kuchul u kiinil u caajal le p'is óolo' yéetel u yéet 
otochnáalo'ob Ku. Wa le p'is óol táan u cáajal bey t éetelo', ¿bix cun dzo'ocol le 
máaxo'ob ma' táan u yu'ubaj t'antico'ob u ma'alob péectzil Kuo'? 
18Wa le máaxo'ob utzo'ob istiquiail u to'ocolo'obo', ¿ba'ax cun j úuchul yéetel 
le máaxo'ob kasa'ano'obo' bey xan yéetel le j kebano'obo'? 
19Bey túuno' le máaxo'ob cu mukyajo'ob je'el bix u káat Kuo', unaj u beetico'ob 
láili' le utzo', yéetel u kubentico'ob u pixano'ob tu kab Ku máax beeto'ob, tumen 
leti'e' chuca'an u yóol. 

1 Pedro 5 

Tzol xiquino'ob u ti'al le ocsaj óolo'obo' 

1Quin tzol xiquintic u ancianoilo'ob le u múuch'ul le ocsaj óolo'ob yano'ob 
ichile'exo', tumen tene' ancianoen je'el bix leti'obe' yéetel jun túulen u 
jaajcunajil u mukyajo'ob Cristo, bey xan je'el bix leti'obe' yaan in táacpajal ti' 
le nojbe'enil bíin chíicapajac tu dzooco'. 
2Canante'ex je'el bix canan j tamano'obe' le u j tamano'ob Ku kubenta'an te'exo'; 
beete'ex yéetel ma'alob óolal, je'el bix u káat Kue', ma' tumen táan u tza'abal 
te'exi', mix tumen táan a dzíiboltique'ex taakini'. Beete'ex a meyaje'ex yéetel 
ma'alob óolal, 
3ma' bey te'ex u yuumil le ba'ax ca canantique'exo', ba'ale' beete'ex tac tu'ux cu 
páajtal a we'esique'ex ma'alob bej ti' le j tamano'obo'. 
4Beyo', le quéen chíicapajac le nojoch J canan j tamano', te'exe' bíin a kame'ex 
jun p'éel nojbe'en péet jo'ol ma' teech u kastal. 
5Bey xan te'ex, táanquelem máaque'ex, dza'aba'ex yáanal u kab le anciano'obo'. 
Tuláacale'ex unaj a dzáicaba'ex yáanal a kabe'ex ta baatzile'ex yéetel cabal 
óolal, tumen: Kue' cu xachicubáa ti' le j ca'ana'al icho'obo', ba'ale' cu dzáic u 
siibal utzil ti' le máaxo'ob cabal u yóolo'obo'. 
6Cabalchajac túun a wóole'ex yáanal u páajtalil u kab Ku, u ti'al ca líiksaque'ex 
tumen leti' le quéen kuchuc u kiinil. 
7P'ate'ex tuláacal a yaamyam óolale'ex tu kab Ku, tumen leti'e' u dzaamaj u yóol 
u canante'ex. 
8Il a wile'ex ma'alob ba'ax ca beetique'ex yéetel p'il ichnene'ex; tumen a 
enemigoex le kaasil ba'alo', táan u máan je'el bix león cu yáacame', táan u 
caxantic máax u luuke. 
9Xachaba'ex ti', mu'uka'an jeedzele'ex ti' le ocsaj óolalo', tumen a wojele'ex a 
sucu'une'ex ti' tuláacal yóokolcaabe' táan u mukyajtico'ob xan le ba'alo'ob ca 
mukyajtique'exo'. 
10Ba'ale' cu dzo'ocol a mukyaje'ex tu yo'olal jun p'íit kiine', Kue' bíin u beete'ex 
jach toje'ex, jeedzel a wanile'ex, mu'ukane'ex yéetel ma'alob a wanile'ex. Leti' 

u Kuil tuláacal siibal utzil máax dzo'oc u t'anico'on u ti'al ca táacpajaco'on ti' u 
nojbe'enil mina'an u xuul jun múuch' yéetel Jesucristo. 
11Ti' leti' ca dza'abac le nojbe'enilo' yéetel le páajtalilo' u ti'al kiino'ob mina'an 
u xuul jun múuch' yéetel Jesucristo. Amen 

U dzooc tziquil t'aano'ob 

12Yéetel u yáantaj silvano', máax quin tucultic jun túul sucu'un chuca'an u 
yóole', quin dzíibtic te'ex le chan ju'una' iquil in tzol xiquintique'ex yéetel quin 
wa'alic te'exe' le ba'ax dzo'oc a kamique'exo' jach tu jaajil u siibal utzil Ku. 
Jéedzel p'áatene'ex ti'. 
13Le iglesia yaan Babiloniao', le yéeya'an xan tumen Ku je'el bix te'exe', cu 
túuxtic te'ex tziiquil t'aano'ob, bey xan in paal Marcos. 
14Tziiquil t'antaba'ex ta baatzile'ex yéetel u dzu'udzil yaacunaj sucu'untzilo'ob. 
Ca yanac jéedzel óolal ti' tuláacale'ex máaxe'ex u ti'ale'ex Jesucristo. 

2 Pedro 

2 Pedro 1 

Pedroe' cu dzíib ti' le ocsaj óolalo'obo' 

1Teen, Simón Pedro, u palitzilen yéetel u apóstolen Jesucristo, quin dzíibtic le 
ju'una' ti' te'ex máaxe'ex dzo'oc u kuchul yantal te'ex jun p'éel ocsaj óolal jach 
jadzutz je'el bix le c ti'ala', tu yo'olal u tojil c Ku J tocsajil Jesucristo. 
2Kame'ex ya'ab siibal utzil yéetel jéedzel óolal, tu yo'olal le kaj óolal yaan te'ex 
ti' Kuo' yéetel ti' Jesús, c Yuumtzil. 

Bix unaj u cuxtal jun túul j ocsaj óol 

3Kue' u dzaamaj to'on, tu yo'olal u páajtalile', tuláacal ba'ax kabéet to'on u ti'al 
cuxtalo' yéetel u ti'al c kultic leti', le ca tu beetaj c kaj óoltic le máax tu 
t'aanajo'ono' tu yo'olal u nojbe'enil yéetel u nucuch meyajo'ob. 
4Tu yo'olal le ba'alo'oba' tu dzáa to'on u qui'ichquelem yéetel nojoch dzaa 
t'aano'ob, u ti'al ca páatac a táacpajale'ex tu yo'olalo'obe' ti' u cuxtal Ku yéetel 
a púudzule'ex ti' le kascunajil dzo'oc u taasico'ob way yóokolcaab le kaakas 
dzíibolalo'obo'. 
5Tu yo'olal lela' unaj a dzáique'ex tuláacal a wóole'ex u ti'al a tzayque'ex 
ma'alob cuxtal ti' a wocsaj óolale'ex; na'at ti' a ma'alob cuxtale'ex; 
6mu'ukan óolal ti' a na'ate'ex; chuca'an óolal ti' a mu'uka'an óolale'ex; kultajil 
ti' Ku ti' a chuca'an óolale'ex; 
7sucu'untzil yaacunaj ti' a kultaje'ex ti' Ku; yéetel quili'ich yaacunaj ti' a 
sucu'untzil yaacunaje'ex. 
8Tumen wa te'ex yaan te'ex le ba'alo'oba', yéetel yaan te'ex jach ya'abe', a 
cuxtale'exe' ma' táan u p'áatal mix ba'al u biilal yéetel x ma' ichil u kaj óolalil 
c Yuumtzil Jesucristo. 
9Ba'ale' le máax mina'an le ba'alo'ob ti'a' bey jun túul máac ch'óope' wa cóom u 
paacat; dzo'oc tu'ubsic dzoca'an u p'o'obol ti' u yúuchben kebano'ob. 

10Le o'olale', sucu'une'ex, il a wile'ex ca u taamcuns u mootz ti' te'ex a 
t'ana'anile'ex yéetel a yéeya'anile'ex tumen Kuo', tumen wa ca beetique'ex beyo' 
mix bikin bíin lúubuque'ex. 
11Beyo' bíin je'ebec te'ex jun p'éel cóococh jool naj u ti'al a wocle'ex ti' u ajawil 
c Yuumtzil yéetel j tocsajil Jesucristo jun p'éel ajawil mina'an u xuul. 
12Le o'olale' bin in ca'aj in ka'ajes te'ex mantadz le ba'alo'oba', quex dzo'oc a 
wojéeltique'exe' yéetel jeedzel a wanile'ex ti' le jaaj yaan te'ex bele'. 
13Tumen toj in wilic, ca'aliquil cuxa'anene', in beetic a p'ilic a wiche'ex yéetel 
le tzol xiquino'oba', 
14tumen c Yuumtzil Jesucristoe' dzo'oc u beetic in wojéeltique' séeba'an quin in 
p'at le cuxtala'. 
15Ba'ale' yaan in beetic tuláacal ba'ax cu páajtale' u ti'al a ka'ajsique'ex mantadz 
le ba'alo'oba' cu dzo'ocol in quíimil. 

Le máaxo'ob tu yilajo'ob u nojbe'enil Cristoo' 

16Dzo'oc c dzáic a kaj óolte'ex u páajtalil yéetel u taalbal c Yuumtzil 
Jesucristoe', ma' yéetel chéen tzicbalo'ob pat jo'olta'an yéetel tuuso'obi' tumen 
t ilaj yéetel c ich u nojbe'enil Yuumtzil. 
17T ilaj le ca j dza'ab tziiquil yéetel nojbe'enil ti' tumen Ku le Taatao', le ca j 
a'ala'ab ti' yéetel nojbe'enil tumen Kuo': Lela' in yaabilaj Paal, tu yo'olal máax 
jach qu'imac in wóol. 
18To'one' t u'uyaj le t'aan jóok ti' le ca'ano' tumen ti' yano'on yéetel Yuumtzil te 
j quili'ich pu'uco'. 
19Yaan to'on xan jun p'éel ba'al mas jeedzel yanil, u káat u ya'ale', le t'aano'ob 
dzíiba'an tumen le aj bóobato'obo'. Te'exe' utz ca beetique'ex wa ca 
wu'uyique'ex ma'alob le t'aano'oba', je'el bix jun p'éel sáasil cu sáasilcunaj ti' 
jun p'éel cúuchil éekjoch'e'ene', tac quéen sáasac le kiino' yéetel ca jóokoc le 
ja'atzcab kiin eko' u ti'al u sáasilcunt a pucsi'ikale'ex. 

20Ba'ale' táanil ti' tuláacale', tuculte'ex lela': Mix jun p'éel u t'aanil le Quili'ich 
Dzíib cu páajtal u tzo'olol chéen tu juunal u yóol máaco', 
21tumen le aj bóobato'obo' ma' j t'aanajo'ob mix jun téen chéen tu juunal u 
yóolo'obi'. Ma' beyi', ba'ale' máaco'ob j nu'ucta'ano'ob tumen Quili'ich Pixane'; 
j t'aanajo'ob tu yo'olal Ku. 

2 Pedro 2 

Le máaxo'ob cu ca'ansico'ob tuuso'obo' 

1Ba'ale' yanchaj xan tuusil aj bóobato'ob ichil u caajil Israel; bey xan bíin yanac 
tuusil ca'anbesajo'ob ichile'ex. Leti'obe' bíin u x mucul ca'anso'ob tuuculo'ob cu 
kascunajo'ob, yéetel bíin u mixba'alcunto'ob beyo' le Yuumtzil máax j toco'obo', 
lela' bíin u taas tu yóokolo'obe' jun p'éel séeba'an xu'ulsajil. 
2Ya'ab máax cun j bino'ob tu paacho'ob ti' u kaakas cuxtalo'ob, yéetel tu 
yóolalo'obe' bíin úuchuc t'aan kaas tu' yóokol u bejil le jaajo'. 
3Tu yo'olal u dzíiboltico'ob ayikalile' yaan u jóoksico'ob te'ex taakin yéetel 
tuusil ca'ansajo'ob; ba'ale' mina'an tu'ux u jechico'ob le xu'ulsaj pa'atico'obo', 
tumen úuch xot kinta'aco'ob. 
4Kue' ma' tu sa'atsaj le ángelo'ob kebanchajo'obo', ba'ale' tu pulajo'ob ich metnal 
ca tu p'atajo'ob ich éekjoche'enil, kala'ano'ob u ti'al u kiinil le p'is óolo'. 
5Kue' ma' tu sa'atsaj xan le úuchben yóokolcaabo', ba'ale' tu túuxtaj le búulcabal 
tu yóokol le kasa'an máaco'obo; ca tu tocaj Noe', máax tu tze'ectaj toj cuxtal, 
yéetel u láak siete máaco'ob. 
6Kue' tu xot kintaj xan u ti'al xu'ulsajil u caajilo'ob Sodoma yéetel Gomorra, ca 
tu tóocajo'ob tac u p'áatal chéen u ta'anil káak, u ti'al u dzáic tu yéetelo'obe' 
jun p'éel ka'asaj iik ti' le kaakas máaco'ob bíin cuxlaco'ob cu dzo'ocol u 
máano'ob leti'obo'. 
7Ba'ale' tu tocaj Lot, máax jun túul utzil máac yéetel máax jach yaj tu yóol iquil 
u yilic u kaakas cuxtal le loolob máaco'obo'. 

8Sáamsamal kiin le utzil máaco', máax caja'an ichilo'obo', cu mukyaj tu yutzil 
puksika'al tu yo'olal u yilic yéetel u yu'ubic le kaakas ba'alo'ob cu beetico'obo'. 
9Beyo' Yuumtzile' u yojel u toc ti' le mukyajo'obo' le máaxo'ob u kubmajo'ob u 
cuxtalo'ob ti' leti'o', yéetel cu dzáic le máaxo'ob kasa'ano'obo' tu yáanal jaadz u 
ti'al u kiinil le p'is óolo', 
10táanilbe'en le máaxo'ob cu bino'obo' tu paach le kaakas dzíibolalo'ob yéetel 
cu cúulpachcuntico'ob u páajtalil Yuumtzil. Chich u yóolo'ob yéetel co' u 
yóolo'ob, ma' sajaco'ob u poch'o'ob le nojbe'en páajtalilo'obo', 
11ca'aliquil le áangelo'obo', quex mas ya'ab u muuko'ob yéetel u páajtalilo'obe' 
ma' táan u kuchpajal u yóolo'ob u xot kinto'ob yéetel pooch'ilo'ob le nojbe'en 
páajtalilo'obo' tu táan Yuumtzil. 
12Ba'ale' le máaco'oba' beyo'ob le ba'alche'ob mina'an u na'ato'obo', cu síijilo'ob, 
chéen u ti'al ca chu'ucuco'ob yéetel u ti'al ca quiimsa'aco'ob. Cu t'aano'ob kaas 
tu yo'olal ba'alo'ob ma' táan u na'atico'ob; ba'ale' quíimico'ob je'el bix u quíimil 
le ba'alche'obo', 
13táan u mukyajo'ob tu yo'olal le ba'ax dzo'oc u beetico'ob u mukyaj u 
láako'obo'. Cu tucultico'ob qui' u yóolo'ob iquil u náaisic u yóolo'ob sáamsamal 
yéetel u qui'imac óolalil yóokolcaab. Leti'obe' jun p'éel sublaquil yéetel jun p'éel 
wo'och'táanbail ca'aliquil cu láakintique'exo'ob ti' a kiinbesaje'ex, táan u náaisic 
u yóolo'ob yéetel u tuusil qui'imac óolalo'ob. 
14Ma' tu páajtal u yilico'ob jun túul co'olel wa ma' yaan u dzíiboltico'ob; ma' tu 
ca'analo'ob kebanchajal. Cu tu'ubsico'ob le máaxo'ob ma' jedza'an u 
tuuculo'obo', jach canbalnaja'ano'ob ti' le dzuulilo'; máaco'ob kaakas 
t'anta'ano'ob. 
15Saatal u máano'ob tumen dzo'oc u tzelicuba'ob ti' le toj bejo'. Táan u 
queticuba'ob yéetel profeta Balaam u paal Beor, máax tu yaabiltaj u náajaltic 
taakin iquil u beetic le kaaso', 

16ba'ale' j ke'ey tu yo'olal u kebane' tumen jun túul x toot burra j t'aanaj je'el 
bix u t'aan máaque' yéetel ma' tu cha'aj ti'o' ca xi'ic tu paach u chocojo'olali'. 
17Le máaco'oba' beyo'ob ch'e'eno'ob tu'ux mina'an ja'e', beyo'ob xan múuyalo'ob 
cu bisa'alo'ob tumen ka'amcach iike' xot kinta'ano'ob u ti'al u máanso'ob le 
kiino'ob mina'an u xuulo' ichil sen éekjoche'enil. 
18Tumen yéetel ca'anal ichile' cu ya'alico'ob t'aano'ob mix ba'al u biilalo'ob, bey 
xan yéetel le ba'alo'ob kaastac suuc u beeta'alo'ob yéetel kaakas dzíibolal 
máaco'obe' cu táabsico'ob le máaxo'ob tu jaajil dzo'oc u púudzulo'ob ca'ach ti' 
le máaxo'ob cuxa'ano'ob ich tuuso'. 
19Cu dzaa t'antico'ob jun p'éel jáalkab cuxtal ba'ale' leti'obe' palitzilo'ob ti' jun 
p'éel kaakas cuxtal. Tumen jun túul máaque' palitzil ti' le ba'ax dza'ancha'atico'. 
20Tumen le máaxo'ob dzo'oc u kaj óoltico'ob c Yuumtzil yéetel c tocsajil 
Jesucristoe' yéetel dzo'oc u púudzulo'ob beyo' ti' u kasa'anilo'ob yóokolcaabe', 
wa cu dzo'ocole' cu cha'ico'ob u wo'oltalo'ob tu ca'a téen tumen le ba'alo'oba' 
yéetel cu dzáancha'atalo'ob tumeno'obe', asab kaas u p'áatalo'ob ti' le yanilo'ob 
ca'acho'. 
21Tumen asab ma'alob u ti'alo'ob ca'ache' ma' u kaj óoltico'ob le toj bejo', que 
cu dzo'ocol u kaj óoltico'obe' ca u tzeluba'ob ti' le quili'ich a'almaj t'aan dzaab 
ti'obo'. 
22Ba'ale' dzo'oc u yúuchul ti'obe' jach je'el bix cu ya'alic le t'aana': Le peeko' cu 
suut ti' le ba'ax tu xéajo', yéetel le x leech táant u p'o'obolo' cu suut u balkesuba 
ti' le luuko'. 

2 Pedro 3 

U taalbal Yuumtzil 

1In yaabilaj sucu'une'ex, lela' u ca'a p'éel ju'un quin dzíibtic ti' te'exa'. Tu ca'a 
p'éelil ju'une' tin wóoltaj in beet yéetel tzol xiquino'obe' ca yanac te'ex toj 
tuucul. 

2Ka'ajac te'ex le ba'ax tu yáax a'alajo'ob le quili'ich aj bóobato'obo' bey xan u 
ya'almaj t'aan Yuumtzil c J tocsajil j ca'ansa'ab te'ex tumen le apóstolo'obo'. 
3Ojéelte'ex táanil lela': Ti' le u dzo'oc kiino'obo' bíin taalac p'a'as máaco'ob, táan 
u cuxtalo'ob je'el bix u káat u kaakas dzíibolalo'obe', 
4yéetel táan u ya'alico'ob: ¿Ba'ax j úuch yéetel u dzaa t'aanil bíin taalac Cristo? 
Tumen likbal tu kinil ca j quíim le c úuchben taataob tac bejela'e' tuláacal ba'al 
queet yanil je'el bix u yanil ca'ach le ca j beeta'ab yóokolcaabe'. 
5Ba'ax cu yúuchule' leti'obe' ma' u káat u kaj óolto'obe' le ca'ano'ob yanili'ob ti' 
le úuchben kiino'obo' bey xan le lu'umo' jóok ti' le ja'o' yéetel t'ubucbal ichil le 
ja'o' tu yo'olal u t'aan Ku. 
6Tu yo'olal lela' le yóokolcaab yaan ca'acho' xu'ulsa'ab tu yo'olal u ja'il le 
búulcabalo'. 
7Ba'ale' le ca'ano'ob yéetel le lu'um yano'ob bele', cananta'ano'ob u ti'al le 
káako', tu yo'olal u t'aan Ku xan. Le káako' bíin u tóoco'ob tu kiinil le p'is óolo', 
le quéen xu'ulsa'aco'ob le máaxo'ob kasa'ano'obo'. 
8In yaabilaj sucu'une'ex, ma' u tu'ubul te'ex lela': U ti'al Yuumtzile' jun p'éel 
kiine' bey mil ja'abo'obe', yéetel mil ja'abo'obe' bey jun p'éel kiine'. 
9Ma' tumen táan u xáantal Yuumtzil u dzo'ocbesic u dzaa t'aano'obi', je'el bix 
yaan dze'edzec cu tucultique'; ba'ax cu yúuchule' chuca'an u yóol t éetel; tumen 
ma' u káat ca xu'ulsa'ac mix máaqui', ba'ale' u káat ca u kex u tuucul tuláacal 
máac. 
10Ba'ale' u kiinil Yuumtzile' bíin taalac ti' le kiin ma' táan u pa'ata'alo', je'el bix 
u taal jun túul j oocol yéetel áakabe'. Le ca'ano'ob túuno' bíin xu'ulsa'aco'ob 
yéetel jun p'éel jakbe'en juum, tuláacal ba'ax beeta'anile' bíin xu'ulsa'ac yéetel 
káak, bey xan le lu'umo' bíin tóoca'ac pa'ate' yéetel tuláacal ba'ax yaani'. 
11Tumen tuláacal bíin xu'ulsa'ac beyo' bey túuno' yéetel buca'aj kub óolal yéetel 
quili'ichil unaj a cuxtale'ex. 

12Pa'ate'ex yéetel séebcunte'ex u kuchbal u kiinil Ku. Ti' le kiino' le ca'ano'obo' 
bíin xu'ulsa'aco'ob yéetel káak bey xan ba'ax beeta'anilo'obe' bíin yíibico'ob te 
j káako'; 
13ba'ale' to'one' táan c pa'atic le túumben ca'ano'obo' yéetel le túumben lu'um u 
dzaa t'antmaj Kuo', tu'ux tuláacal ba'al toj. 
14Le o'olale', in yaabilaj sucu'une'ex, ca'aliquil táan a pa'atique'ex le ba'alo'oba', 
beete'ex tac tu'ux cu páajtal u ti'al ca ila'aque'ex tumen Ku ich jéedzel óolal x 
ma' kaasil yéetel x ma' si'ipilil. 
15Yanac ta tuucule'ex lela': le chuca'an óolal yaan ti' c Yuumtzilo' u ti'al c 
tocsajil. Bey xan dzo'oc u dzíibtic te'ex c yaabilaj sucu'un Pablo, yéetel le na'at 
dza'an ti' tumen Kuo'. 
16Ti' tuláacal u dzíibo'obe'. Le máaxo'ob mixba'al u yojelo'obo' yéetel le 
máaxo'ob ma' jedza'an u tuuculo'obo' cu jelbesico'ob je'el bix u beetico'ob yéetel 
u láak jaatzo'ob ti' le Quili'ich Dzíibo' u ti'al u xu'ulsajilo'ob. 
17Le o'olale', in yaabilaj sucu'une'ex, tumen te'ex a wojele'ex le ba'alo'ob ma'ili' 
úuchuca', canantaba'ex, u ti'al ma' a jíilta'ale'ex tu yo'olal u tuuso'ob le 
máaxo'ob kasa'ano'obo' mix a lukule'ex ti' le ba'ax jeedzel a wanile'exo'. 
18Ba'ale' ch'íijene'ex ti' u siibal utzil yéetel ti' u kaj óolalil c Yuumtzil yéetel c J 
tocsajil Jesucristo. ¡Nojbe'enil ti' leti' bele' yéetel u ti'al kiino'ob mina'an u xuul! 
Amén. 

1 Juan 

1 Juan 1 

U t'aanil cuxtal 

1C dzíibtic te'ex le ba'ax yanili' le ca j chu'unpaj tuláacalo', le ba'ax dzo'oc c 
u'uyico' yéetel dzo'oc c ilic yéetel c icho'obo'; le ba'ax dzo'oc c pactic yéetel 
dzo'oc machic yéetel c kabo'obo'. Lela' u t'aanil cuxtal. 
2Le cuxtala' tu dzáajubáa kaj óoltbil, to'on túune' t ilaje' yéetel dzo'oc c t'aan tu 
yo'olal; yéetel táan tze'ectic te'ex le cuxtal mina'an u xuulo', le cuxtal yaan 
ca'ach tu yicnal le Taatao' yéetel dzo'oc u chíicpajal ti' to'on. 
3C a'alic túun te'ex le ba'ax dzo'oc c ilico' yéetel dzo'oc c u'uyico', u ti'al ca a 
nupaba'ex t éetel, je'el bix to'on jach tu jaajil nuupul c anil yéetel Ku le Taatao' 
bey xan yéetel Jesucristo u Paal. 
4Bey túuno', c dzíibtic te'ex le ba'alo'oba' u ti'al ca chúucpajac c qui'imac 
óolale'ex. 

Kue' sáasil 

5Lela' leti' le ma'alob péectzil tu ca'ansaj to'on Jesucristoo' yéetel táan u tze'ectic 
ti' te'exa': Kue' sáasil, ti' leti'e' mina'an mix jun p'íit éekjoche'enil. 
6Wa c a'alic nuupul c anil yéetele' cu dzo'ocole' cuxa'ano'on ich éekjoche'enile', 
táan c tuus ti' ba'ax c a'alic yéetel ba'ax c beetic. 
7Ba'ale' wa cuxa'ano'on ti' le ba'ax sáasilo', je'el bix Ku ti' yaan ti' le sáasilo', 
nuupul c anil t baatzil, yéetel u ki'ikel Jesucristo u Paale' cu p'o'ico'on ti' 
tuláacal keban. 
8Wa c a'alic mina'an c kebane', táan c tusicbáa t juunal, yéetel le jaajo' mina'an 
ti' to'on. 
9Ba'ale' wa c cáantic c kebano'obe', je'el u páajtal c alab óoltique', Kue' yaan u 
beetic ba'ax toj; bíin u sa'ates c kebano'ob yéetel bíin u p'o'on ti' tuláacal kaas. 
10Ba'ale' wa c a'alic ma' c beet mix jun p'éel kebane', táan c beetic u chíicpajal 
Kue' bey jun túul j tuuse', yéetel mina'an to'on u t'aané. 

1 Juan 2 

Cristo máax cu t'aan t o'olal 

1In mejen paalale'ex, quin dzíibtic te'ex le ba'alo'oba' u ti'al ma' a 
kebanchajle'ex. Ba'ale' wa yaan máax cu kebanchajale', yaan to'on jun túul 
máax cu t'aan t o'olal tu táan le taatao', lela' Jesucristo', leti'e' toj. 
2Jesucristoe' tu yo'olalil iquil u sa'atsa'al c kebano'ob; ma' chéen c keban to'oni' 
ba'ale' tac u kebano'ob u yóokolcaab. 
3Wa c dzo'ocbesic u ya'almaj t'aan Kue', c ojéeltic túune' dzo'oc c kuchul c kaj 
óoltic. 
4Ba'ale' wa yaan máax cu ya'alic: Tene' in kaj óol, ba'ale' ma' táan u dzo'ocbesic 
u ya'almaj t'aano'obe', jun túul j tuus, yéetel le jaajo' mina'an ti' leti'. 
5Ba'ale' le máax cu dzo'ocbesic cu t'aan Kue' u yaacunaj Kue' dzo'oc u yutzil 
chúucpajal ti'; bey túun c ojéeltic nuupul c anil tu yéetelo'. 
6Le máax cu ya'alic nupuul yanil yéetel Kue' unaj u cuxtal je'el bix cuxlajic 
Jesucristoe'. 

Le túumben a'almaj t'aano' 

7Sucu'une'ex ma' táan in dzíibtic te'ex jun p'éel a'almaj t'aani'; ba'ale' leti' le 
a'almaj t'aan yaan ti' te'ex u cáajbalo'. Le úuchben a'almaj t'aan leti' le t'aan ta 
yáax u'uyaje'exo'. 
8Quex bey anilo', le ba'ax quin dzíibtica' cu béeytal bey jun p'éel a'almaj t'aane', 
lela' u jaajil ti' Cristo bey xan ti' te'ex, tumen le éekjoche'enilo' táan u máan 
yéetel táan u léembal le jaajil sáasilo'. 
9Wa yaan máax cu ya'alic ti' yaan ti' le sáasilo', ba'ale' cu p'ectic u sucu'une', 
láili' ti' yaan ti' le éekjoche'enilo'. 
10Le máax cu yaabiltic u sucu'une' cuxa'an ti' le sáasilo', yéetel mina'an mix 
ba'al ca u beet u lúubul ti' keban. 
11Ba'ale' le máax cu p'ectic u sucu'une' ti' cuxa'an yéetel ti' cu xíimbal ichil le 
éekjoch'e'enilo'. 

12Mejen paalale'ex, quin dzíib ti' te'exe' tumen Kue' dzo'oc u sa'atsic a kebane'ex 
tu yo'olal u kaaba' Jesucristo. 
13Taatatzile'ex, quin dzíib ti' te'exe' tumen dzo'oc a kaj óoltique'ex le máax 
yanili' le ca j chu'unpaj tuláacale'. Táanquelem xi'ipale'ex, quin dzíib ti' te'exe' 
tumen dzo'oc a dzáancha'atique'ex kaasil ba'al. Dzo'oc in dzíib ti' te'exe', mejen 
paalale'ex, tumen dzo'oc a kaj óoltique'ex le Taatao'. 
14Dzo'oc in dzíib ti' te'exe' taatatzile'ex, tumen dzo'oc a kaj óoltique'ex le máax 
yanili' le ca j chu'unpaj tuláacale'. Dzo'oc in dzíib ti' te'ex xan, táanquelem 
xi'ipale'ex, tumen mu'uka'antaque'ex yéetel dzo'oc a kamique'ex u t'aan Ku ta 
pucsi'ikale'ex, yéetel tumen dzo'oc a dzáancha'atique'ex kasilba'al. 
15Ma' a yaabiltique'ex yóokolcaab, mix le ba'alo'ob yaan yóokolcaabo'. Wa 
yáam máax cu yaabiltic yóokolcaabe', ma' u yaabiltmaj Ku le Taatao'; 
16tumen mix ba'al ti' le ba'axo'ob cu ya'alic u dzáic yóokolcaabo' ti' Ku le taata 
u taalo', ba'ale' ti' yóokolcaab u taal. U kaakas dzíibolalo'ob le lu'umcabil 
wíinclilo', u kaakas dzíibolalil le icho', yéetel u ca'anal ichil cu yantal tu yo'olal 
u ba'alilo'ob le cuxtalo', tuláacal lela' leti' le ba'axo'ob cu ya'alic yóokolcaab u 
dzáico'. 
17Le yóokolcaabo' táan u bin u xu'ulul yéetel tuláacal le kaakas dzíibolalo'ob 
yaan tu yóokolo'; ba'ale' le máax cu beetic ba'ax u káat Kue' cu p'áatal u ti'al 
kiino'ob mina'an u xuul. 

Le jaajo' yéetel le tuuso' 

18Mejen paalale'ex, dzo'oc u kuchul u dzooc kiino'ob. Te'exe' a wu'uymaje'ex 
táan u taal jun túul máax yaan u p'ectmaj Cristoe'; tumen beoraa' dzo'oc u 
chíicpajal ya'ab máaxo'ob yano'ob tu contra le Cristoo' le o'olal c ojel ti' yano'on 
tu dzooc kiino'obe'. 
19Leti'obe' jóok ichilo'on, ba'ale' u jaajile' ma' c ti'alo'obi', tumen wa c ti'alo'obe' 
dzo'oc ca'ach u p'áatalo'ob t éetele'. Ba'ale' bey úuchico', u ti'al ca ila'ac jach 
t'áalcabe' ma' tuláacal c ti'alo'obi'. 

20Ba'ale' ti' te'exe' Cristoe' dzo'oc u dzáic le Quili'ich Pixano', yéetel tuláacale'ex 
yaan te'ex kaj óolalil. 
21Quin dzíib te'ex, túune', tumen a kaj óole'ex le jaajo', ma' tumen ma' a kaj 
óole'exi'; te'exe' a wojele'ex mix jun p'éel tuus cu páajtal u jóokol ti' le jaajo'. 
22¿Máax le j tuuso'? Leti' le máax cu ya'alique' Jesuse' leti' le Cristoo'. Leti' máax 
yaan tu contra le Cristo', tumen cu cúulpachcuntic le Taatao' bey xan le Paalo'. 
23Tuláacal máax cu cúulpachcuntic le Paalo' mina'an mix le Taata ti'o'; ba'ale' 
máax cu kamic le Paalo', ti' yaan le Taata ti' xano'. 
24Le o'olale', te'exe' canante'ex ta pucsi'ikale'ex le ca'ansaj ta wu'uyaje'ex tu yáax 
chuuno'; wa le ba'ax ta wu'uyaje'ex tu yáax chuun cu p'áatal ta pucsi'ikale'exo', 
te'ex xane' bíin p'áataque'ex nupa'ane'ex yéetel le Paalo' bey xan yéetel le 
Taatao'. 
25Jesucristoe' u ya'almaj u dzáic to'on le cuxtal mina'an u xuulo'. 
26Dzo'oc in dzíibtic te'ex lela' tu yo'olal le máaxo'ob tu'ubsique'exo'obo'. 
27Ba'ale' te'exe' yaan te'ex le Quili'ich Pixan tu dzaj te'ex Jesucristo, bey túuno' 
ma' kabéet ca ca'ansa'aque'ex tumen mix máaqui', tumen le Quili'ich Pixano' cu 
ca'ansic te'ex tuláacal ba'al, yéetel u ca'ansajo'obe' u jaajilo'ob, ma' tuuso'obi'. 
Bey túuno', p'áatene'ex táan a cuxtale'ex nupa'ane'ex ti' Cristo, je'el bix u 
ca'ansic te'ex le Quili'ich Pixano'. 
28Bele' túuna', mejen paalale'ex nupa'ane'ex ti' Cristo, u ti'al ca yanac to'on kub 
óolal le quéen chíicpajac leti'o', yéetel ma' a ch'a'ic subtal tu táan le quéen 
taalaco'. 
29Wa a wojele'ex Jesucristo toje', ojéelte'ex xane' tuláacal le máax cu beetic 
ba'ax toje' sija'an ti' Ku. 

1 Juan 3 

U paalalo'ob Ku 

1Ile'ex buca'aj u yaabiltmajilo'on Ku le Taatao', iquil cu páajtal u ya'ala'al to'one' 
u paalalo'on Ku tumen leti'on. Le o'olale' le máaxo'ob yóokolcaabilo'obo' ma' u 
kaj óolo'oni', tumen ma' tu kaj óolto'ob Kui'. 
2In yaabilaj sucu'une'ex, bele' u paalalo'on Ku; ba'ale' ma' e'esa'ac to'on ba'ax 
bíin béeyaco'on je'el bix leti'o', tumen bíin c il jach je'el bix leti'o'. 
3Tuláacal le máax u dzaamaj ti' Cristo jun p'éel alab óolal beya' cu lukesic u 
kaasil, je'el bix Jesucristo mina'an kaasil ti'o'. 
4Ba'ale' tuláacal le máax cu beetic kebane' cu si'ipiltal ti' u ya'almaj t'aan Ku, 
tumen le kebano u si'ipil máac ti' le a'almaj t'aano'. 
5Te'exe' a wojele'ex Jesucristoe' j taal way yóokolcaabe' u ti'al u lukesic c 
kebano'ob, ti' leti'e' mina'an keban. 
6Bey túuno', tuláacal le máax cu xíimbal ti' le kebano' ma' u yilmaji' mix u kaj 
óoltmaji'. 
7In mejen paalale'ex, mix máac ca u tuse'ex; le máax cu beetic ba'ax toje' toj, 
je'el bix leti' toje'. 
8Ba'ale' le máax cu xíimbal ti' le kebano' u ti'al kasiba'al, tumen kasiba'ale' j 
kebanchaj tu yáax chuun. U Paal Kue' j taal u ti'al u mixba'alcunt le ba'ax u 
beetmaj kasiba'alo'. 
9Tuláacal máax sija'an ti' Kue' ma' tu xíimbal ti' le kebano', tumen ti' leti'e' yaan 
le cuxtal cu dzáic Kuo'; yéetel ma' tu páajtal u xíimbal ti' le kebano' tumen 
sija'an ti' Ku. 
10Ojéela'an máaxo'ob u paalalo'ob Ku yéetel máaxo'ob u paalalo'ob kasiba'al, 
tumen je'el máaxac ma' táan u beetic ba'ax toje', mix táan u yaabiltic u 
sucu'une', ma' u ti'al Kui'. 

Co'ox yabilticba t baatzil 

11Tumen le ca'ansaj dzo'oc a wu'uyique'ex cáajic tu yáax chuuno' leti' lela': ca c 
yaabiltbáa t baatzil. 

12Ma' unaj c béeytal je'el bix Caine' máax u ti'al kasiba'ale' ca tu quiimsaj u 
yíidzin. ¿Ba'axten tu quiimsaj? Tumen le ba'ax cu beetic Caino' kaas, yéetel le 
ba'ax cu beetic u yíidzino' utz. 
13In sucu'une'ex, ma' a wilique'ex jela'anil wa ca p'ecta'ale'ex tumen le 
yóokolcaabilo'obo'. 
14To'one'; dzo'oc c lukul ti' le quíimilo' u ti'al c máan ti' le cuxtalo', c ojele' 
tumen c yaabiltic le sucu'uno'obo'. Le máax ma' tu yaabilaje' láili' quimene'. 
15Tuláacal le máax cu p'ectic u sucu'une' jun túul j quiimsaj wíinic, yéetel te'exe' 
a wojele'exe' mix jun túul j quiimsaj wíinic cu páajtal u yantal cuxtal mina'an 
u xuul tu pucsi'ikal. 
16C kaj óol ba'ax le yaacunajo' iquil tu dzajil u cuxtal Jesucristo t o'olal; bey 
xan túuno' to'one' unaj c dzáic c cuxtal tu yo'olal le sucu'uno'obo'. 
17Tumen wa yaan jun túul máac yaan lu'umcabil ayikalil ti', cu dzo'ocole' cu 
yilic u yóotzilil u sucu'une' ba'ale' ma' tu ch'a'ic óotzilil ti'e' ¿bix je'el u ya'alic 
wa yaan u yaacunaj Ku tu pucsi'ikale'? 
18In mejen paalale'ex ma' c yaacunaj chéen yéetel le ba'ax c a'alic yéetel c chi'o; 
ba'ale' unaj c yaacunaj yéetel jaaj bey xan yéetel ba'ax c beetic. 

Kub óolal tu táan Ku 

19Bey je'el u páajtal c ojéeltic u ti'alo'on le jaajo', yéetel u'uyic jeedzel anilo'on 
tu táan Ku; 
20tumen wa c pucsi'ikal cu taquic c pool ti' wa ba'axe', Kue' asab nojoch ti' c 
pucsi'ikal, yéetel leti'e' u yojel tuláacal. 
21Bey túuno' in yaabilaj sucu'une'ex, wa c pucsi'ikal ma' táan u taquic c poole', 
yaan to'on kub óolal tu táan Ku; 
22leti'e' bíin u dzáa to'on tuláacal ba'ax ca c káat ti', tumen c u'uyaj t'antic u 
ya'almaj t'aano'ob yéetel c beetic ba'ax utz tu t'aan. 
23U ya'almaj t'aane' leti' lela': Ca c ocsaj óolt Jesucristo u Paal, yéetel ca c 
yaabiltbáa t baatzil je'el bix tu ya'alaj to'ono'. 

24Le máax cu u'uyaj t'antic u ya'almaj t'aano'obe' cuxa'an ti' ku yéetel Kue' 
cuxa'an ti' leti'. C ojel leti'e' cuxa'an ti' to'one' tu yo'olal le Quili'ich Pixan u 
dzaamaj to'ono'. 

1 Juan 4 

U Pixan Ku yéetel le pixan u p'ectmaj Cristóo 

1In yaabilaj sucu'une'ex, ma' a wocsaj óoltique'ex tuláacal le máaxo'ob cu 
ya'alico'ob sáasilcunta'ano'ob tumen Kuo', ba'ale' túunte'exo'ob u ti'al a 
wilique'ex wa le pixan yaan ti'obo' u ti'al Ku wa ma'. Tumen le yóokolcaabo' 
táan u chu'upul yéetel tuuso'ob táan u ya'alico'ob táan u t'aano'ob tu kaaba' Ku. 
2Ba'ale' te'exe' cu páajtal a kaj óoltique'ex ti' máax yaan u pixan Ku beya': 
Tuláacal máax cu kaj óoltic Jesucristoe' j taal je'el bix jun túul jaajil máaque', 
yaan u Pixan Ku ti'. 
3Ba'ale' le máax ma' tu kaj óoltic Jesús beyo', mina'an u Pixan Ku ti' ba'ale' ti' 
leti'e' yaan le pixan u p'ectmaj Cristoo'. Te'exe' a wu'uymaje'ex bíin taalac le 
Pixano'; ma'alob túun, bele' ti' yaan yóokolcaabe'. 
4Mejen paalale'ex, te'exe' u ti'ale'ex Ku, yéetel dzo'oc a dzáancha'atique'ex le j 
tuuso'obo'; tumen le máax yaan ti' te'exo' asab yaan u páajtalil ti' le máax yaan 
ti' le yóokolcaabilo'obo'. 
5Leti'obe' yóokolcaabilo'ob; le o'olal cu ya'alico'ob u ba'alilo'ob yóokolcaab, 
yéetel le máaxo'ob yóokolcaabilo'obo' cu yu'ubico'ob. 
6Ba'ale' to'one' u ti'alo'on Ku. Le máax u kaj óol Kue' cu yu'ubico'on; ba'ale' le 
máax ma' u ti'al Kue' ma' tu yu'ubico'on. Bey túuno' cu páajtal c kaj óoltic ti' 
máax yaan u pixanil le jaajo', yéetel ti' máax yaan u pixanil le tuuso'. 

Kue' yaacunaj 

7In yaabilaj sucu'une'ex, unaj c yaabilticbáa t baatzil, tumen le yaacunajo' ti' 
Ku u taal. Tuláacal máax cu yaacunaje' sija'an ti' Ku yéetel u kaj óol Ku. 
8Le máax ma' tu yaacunaje' ma' u kaj óol Junab Kui', tumen Kue' yaacunaj. 

9Kue' tu ye'esaj u yaacunaj ti' to'one' iquil tu túuxtilac u jun túulili' Paal way 
yóokolcaabe' u ti'al ca yanac to'on cuxtal tu yo'olal leti'. 
10Le yaacunajo' leti' lela': ma' tumen to'on t yaabiltaj Kui', ba'ale' tumen leti' tu 
yaabiltajo'on to'one' ca tu túxtaj jun túul u paal u ti'al ca páatac u sa'atsa'al c 
kebano'ob tu yo'olal leti'. 
11In yaabilaj sucu'une'ex, wa Ku bey tu yaabiltajo'ono', to'on xane' unaj c 
yaabilticbáa t baatzil. 
12Kue' mix máac ilmajil mix bikin; ba'ale' wa c yaabilticbáa t baatzile', Kue' 
cuxa'an ti' to'on. 
13U chíiculal cuxa'ano'on ti' Ku yéetel leti' cuxa'an ti' to'one' iquil u dzaamail 
to'on u Quili'ich Pixan. 
14To'one' c ilmaj yéetel c a'alique' le Taatao' tu túuxtaj u Paal u ti'al u toc 
yóokolcaab. 
15Je'el máaxac ca u ya'al Jesús u paal Kue', cuxa'an ti' Ku yéetel Kue' cuxa'an ti' 
leti'. 
16Bey úuchic c ojéelt yéetel c ocsaj óolte' Kue' u yaabiltmajo'on. Kue' Yaacunaj; 
le máax cuxa'an ti' yaacunaje' cuxa'an ti' Ku, yéetel Kue' cuxa'an ti' leti'. 
17Bey u kuchul yantal to'on jun p'éel utzil chuca'an yaacunajo', u ti'al ca yanac 
to'on kub óolal tu kiinil p'is óol; tumen to'one' beyo'on je'el bix Jesucristo way 
yóokolcaabe'. 
18Tu'ux yaan yaacunaje' mina'an sajquili'. Ba'ale' le utzil chuca'an yaacunajo' cu 
jóokesic le sajquilo', tumen le sajquilo' yaan ba'al u yil yéetel jaadz. Le o'olale' 
wa yaan máax sajaque', tumen ma' kuchuc yantal ti'e' jun p'éel utzil chuca'an 
yaacunaji'. 
19To'one' c yaabiltmaj Kue' tumen leti'e' tu yaabiltajo'on táanil. 
20Ba'ale' wa yaan máax cu ya'alic: Tene' in yaabiltmaj Ku, ba'ale' u p'ecmaj u 
sucu'une', jun túul j tuus. Tumen wa jun túul máac ma' táan u yaabiltic u 

sucu'un, máax táan u yilique', ma' táan u páajtal u yaabiltic Ku máax ma' táan 
u yilic. 
21Leti'e' u dzaamaj to'on le a'almaj t'aana: le máax u yaabiltmaj Kue' unaj u 
yaabiltic xan u sucu'un. 

1 Juan 5 

Le ocsaj óolal cu dzáancha'atic yóokolcaabo' 

1Tuláacal le máax u yocsaj óoltmaj Jesús leti' le Cristoo' sija'an ti' Ku; u 
yabilta'al jun túul taatatzile' u yaabilta'al xan u paalalo'ob le taatatzilo'. 
2Le c quéen c yaabilt Ku yéetel c beetic le ba'ax cu ya'alico' c ojel c yaabiltic 
xan u paalalo'ob Ku. 
3Tumen u yaabilta'al Kue' u yu'ubaj t'anta'al u ya'almaj t'aano'ob; yéetel u 
ya'almaj t'aano'obe' ma' talamo'obi', 
4tumen tuláacal máax sija'an ti' Kue' cu dzáancha'atic yóokolcaab. C ocsaj 
óolale' cu beetic c dzáancha'atic yóokolcaab. 
5¿Máax cu páajtal u dzáancha'atic yóokolcaab wa ma' chéen le máax cu yocsaj 
óoltic Jesuse' u Paal Ku? 

Le jaajcunaj tu yo'olal u Paal Kuo' 

6U taalbal Jesucristoe' dzáa chíiculta'ab yéetel ja' bey xan yéetel ki'ik; ma' chéen 
yéetel ja'i', ba'ale' yéetel ja' bey xan yéetel ki'ik. Le Quili'ich Pixano' leti' 
jaajcuntic lela', yéetel le Quili'ich Pixano' leti' le jaajo'. 
7Tumen óox túul le cu jaajcunajo'obo': 
8le Quili'ich Pixano', le ja'o' yéetel le ki'iko'; le óox túula' queet ba'ax cu 
ya'alico'ob. 
9C kamic u jaajcunaj máaco'ob; ba'ale' u jaajcunaj Kue' asab nojoch u tojol, 
tumen lelo' leti' le ba'ax dzo'oc u ya'alic Ku je'el bix jun túul jaajcunajil tu yo'olal 
u Paalo'. 

10Le máax cu yocsaj óoltic u Paal Kue', cu bisic le jaajcunaj tu pucsi'ikala'; le 
máax ma' tu yocsaj óoltic Kue', cu beetic u chíicpajal bey jun túul j tuuse', 
tumen ma' táan u yocsaj óoltic ba'ax cu ya'alic Ku je'el bix jun túul jaajcunajil 
tu yo'olal u Paale'. 
11Le jaajcunaja' leti' lela': Kue' dzo'oc u dzáic to'on cuxtal mina'an u xuul, yéetel 
le cuxtala' ti' yaan ti' u Paale'. 
12Le máax yaan u Paal Ku ti'e', bey xan yaan le cuxtal ti'a'; ba'ale' le máax 
mina'an u Paal Ku ti'e', mina'an le cuxtal ti'a'. 

U dzoc tzol xiquino'ob 

13Quin dzíibtic lela' ti' te'ex ca wocsaj óoltique'ex u Paal Kue' u ti'al a 
wojéeltique'exe' yaan te'ex cuxtal mina'an u xuul. 
14Yaan to'on kub óolal ti' Ku, tumen c ojel wa c káatic wa ba'ax je'el bix utz tu 
t'aane', leti'e' cu yu'ubico'on. 
15Je'el bix c ojel Ku cu yu'ubic c payalchi'obe', bey xan c ojel dzo'oc u yantal 
to'on le ba'ax dzo'oc c káatic ti'o'. 
16Wa yaan máax cu yilic u sucu'un táan u beetic wa ba'ax kebanil ma' tu bisic 
máac ti' quíimile', unaj u payalchi'; Ku túune' bíin u dzáa cuxtal ti' le sucu'uno', 
wa jun p'éel keban ma' táan u bisic máax ti' quíimil. Yaan keban cu bisic máac 
ti' quíimil, ma' táan in wa'alic wa unaj u yúuchul payalchi' tu yo'olal le kebano'. 
17Tuláacal ba'ax kase' keban, ba'ale' yaan keban ma' táan u bisic máac ti' 
quíimil. 
18C ojel le máax sija'an ti' Kue', ma' táan u xíimbal ti' keban; tumen cu cananta'al 
tumen u Paal Ku yéetel ma' táan u ma'achal tumen kasiba'al. 
19C ojel u ti'alon Ku, yéetel u túulisil yóokolcaabe' ti' yaan yáanal u páajtalil 
kasiba'ale'. 
20C ojel xane' u Paal Kue' taalaja'an, yéetel u dzaamaj to'on na'at u ti'al kaj 
óoltic u jaajil Ku. Nuupul yanilo'on ti' le máax u jaajilo', u káat u ya'ale', ti' 
Jesucristo u Paal. Lela' leti' le u jaajil Kuo', yéetel leti' le cuxtal mina'an u xuulo'. 

21Mejen paalale'ex, tzelaba'ex ti' le beetbil kuo'obo'. 

2 Juan 

2 Juan 1 

Le jaajo' yéetel le yaacunajo' 

1Teen, le anciano, quin dzíbtic le ju'una' ti' le quiic yéeya'an tumen Kuo', yéetel 
ti' u paalalo'ob máaxo'ob in yaabiltmajo'ob ich tu jaajil, ma' chéen teni', ba'ale' 
bey xan tuláacal le máaxo'ob dzo'oc u kaj óoltico'ob le jaajo'. 
2In yaabiltmaje'exe' tu yo'olal le jaaj yaan ti' c pucsi'ikalo' yéetel bíin yanac t 
éetel mantadz. 
3Ku le taatao', yéetel Yuumtzil Jesucristo u paal le taatao', bíin u dzáa te'ex u 
siibal utzil, u ch'a'a óotzilil yéetel u jéedzel óolal, ich jaaj yéetel ich yaacunaj. 
4Jach qui'imacchaj in wóol tumen tin wilaj dze'edzec ti' a paalalo'obe' táan u 
cuxtalo'ob je'el bix cu ca'ansic le jaajo', je'el bix tu ya'aljilac to'on Kuo'. 
5Bele', quiic, quin káat óoltic teech ca c yaabiltbáa t baatzil. Le ba'ax quin 
dzíibtic techa' ma' jun p'éel túumben a'almaj t'aani', ba'ale' leti' le anji to'on tu 
yáax chuune'. 
6Le yaacunajo' leti' lela': U cuxtal máac je'el bix u ca'ansic to'on u ya'almaj t'aan 
Kue'; le a'almaj t'aano', je'el bix ta wu'uyjilaque'ex tu yáax chuune', ca 
cuxlaque'ex ich yaacunaj. 

Le máaxo'ob cu tuuso'obo' 

7Tumen ya'abcach j tuuso'ob táan u máano'ob yóokolcaab, máaxo'ob ma' táan 
u kaj óoltico'obe' Jesucristoe' j taal je'el bix jun túul máac jach tu jaajile'. Le 
máax beyo', leti' le j tuuso' yéetel leti' le máax yaan tu contra Cristoo'. 
8Canantaba'ex te'ex, u ti'al ma' u sa'atal u yich a meyaje'ex, ba'ale' ca a kame'ex 
jun p'éel chuca'an bo'olil. 
9Je'el máaxac ca u jach táanilcuntubáa yéetel ma' táan u p'áatal ti' le ba'ax tu 
ca'ansaj Cristoo', mina'an Ku ti'; ba'ale' le máax cu p'áatal ti' le ba'ax tu ca'ansaj 
Cristoo', le Taatao' ti' yaan ti' leti'e', bey xan le Paalo' ti' yaan ti' leti'e'. 

10Wa yaan máax cu taal u yile'ex, ba'ale' ma' táan u taasic le ca'ansaja', ma' a 
kamique'ex ta wotoche'ex mix a tziquiltique'ex; 
11tumen le máax tziquiltique'ex cu táacpajal ti' le kaas cu beetico'. 

U dzooc t'aano'ob 

12Ya'ab ba'alo'ob yaan in wa'al ti' te'ex, ba'ale' ma' in káat in wa'al yéetel dzíibil 
ju'uni'; tumen táan in pa'atic in bin in wile'ex u ti'al ca t'aanaquen ta wéetele'ex 
tin chi'il, u ti'al ca utzil chuca'anchajac c qui'imac óolal. 
13U paalalo'ob a quiic, máax yéeya'an xan tumen Kue', cu túuxtico'ob te'ex 
tziiquil t'aano'ob. 

3 Juan 

3 Juan 1 

Cu yúuchul t'aan ma'alob tu yo'olal Gayo 

1Teen le ancianoo', quin dzíibtic le ju'una' ti' in yaabilaj amigo Gayo, máax in 
yaabilmaj jach tu jaajil. 
2In yaabilaj sucu'un, in payalchi'e' u ti'al ca xi'ic teech utzil ti' tuláacal ba'al 
yéetel u ti'al ca yanac teech toj óolal, je'el bix táan u bin teech utzil ti' a pixane'. 
3Tumen jach qui'imacchaj in wóol le ca j taal dze'edzec ti' le sucu'uno'obo' ca 
tu tzicbaltajo'ob teen a chuca'an óolal, tumen táan a cuxtal je'el bix cu ca'ansic 
to'on le jaajo'. 
4Ya'ab u láak ba'al ca u dzáa teen mas qui'imac óolal le in wojéeltic in 
paalalo'obe' táan u cuxtalo'ob je'el bix u ca'ansic le jaajo'. 
5In yaabilaj sucu'un, yéetel chuca'an óolal táan a meyajtic le sucu'uno'obo', 
táanilbe'en le máaxo'ob táanxel tu'uxilo'obo'. 
6Tu táan le Iglesiao' leti'obe' dzo'oc u tzicbaltico'ob le yaacunaj yaan techo'. 
Quin káat óoltic teech ca a wáanto'ob yéetel ba'ax kabéet ti'ob je'el bix utz tu 
t'aan Kue', u ti'al u bino'ob táanil. 
7Tumen leti'obe' jóoko'ob tu yo'olal u yaacunajo'ob ti' u meeyjul Jesucristo, 
yéetel ma' tu yóolto'ob u kamo'ob mix jun p'éel áantaj ti' le máaxo'ob ma' u kaj 
óolo'ob Kuo'. 
8Le o'olale' to'one' unaj c táan óoltico'ob, u ti'al c áantico'ob ti' u tze'equil le 
jaajo'. 

U kaakas ccuxtal Diotrefes 

9Tene' tin dzíibtaj jun p'éel ju'un ti' le Iglesiao' ba'ale' Diótrefese' ma' tu 
kamico'on, tumen leti'e' utz tu t'aan u beetic u nojochil ichilo'ob. 
10Le o'olale', wa quin bine', yaan in ka'ajsic ti' ba'ax cu beetic iquil u máan u 
ya'al ba'al kaas yéetel tuuso'ob t contra. Ma' qui'imac u yóol yéetel lelo', ma' 

táan u kamic le sucu'uno'ob cu kuchulo'obo'; le máaxo'ob u káat u kamo'obo', 
cu wet'ic ti'ob u beetico'ob yéetel cu tojolch'intico'ob ti' le Iglesiao'. 
11In yaabilaj sucu'un, ma' a bin tu paach le ba'ax kaaso', ba'ale' tu paach le ba'ax 
utzo'. Le máax cu beetic ba'ax utze' u ti'al Ku, ba'ale' le máax cu beetic le ba'ax 
kaaso' ma' u yilmaj Kui'. 

U ma'alob cuxtal Demetrio 

12Tuláacal máax cu t'aan ma'alob tu yo'olal Demetrio, bey xan le jaajo' cu t'aan 
tu yo'olal. To'on xane' jaajcunajo'on ti' lela', te'ex xane' a wojele'ex táan c a'alic 
u jaajil. 

U dzo'oc t'aano'ob 

13Tene' ya'ab ba'axo'ob yaan teen u ti'al in wa'al teech, ba'ale' ma' in káat in 
beet dzíibil ju'uni'; 
14tumen quin pa'atic in wiliquech séeba'an, leti' túun quéen t'aanaco'ono' t 
chi'il. 
15Ca yanac teech jéedzel óolal. Le amigo'ob yano'ob waya' cu túuxtico'ob teech 
tziquil t'aano'ob; quin káat óoltic teech ca a tziquil t'ant ta chi'il cada jun túul 
ti' c amigo'ob. 

Judas 

Judas 1 

Judase' cu dzíib ti' le máaxo'ob t'ana'ano'ob tumen Kuo' 

1Teen Judas, palitzilen ti' Jesucristo yéetel íidzintzil ti' Jacobo, quin dzíibtic le 
ju'una' ti' le máaxo'ob t'ana'ano'ob yéetel yaabilta'ano'ob tumen Ku le Taatao', 
máaxo'ob cananta'ano'ob iquil nupa'anilo'ob yéetel Jesucristo. 
2Kame'ex ya'ab ch'a'a óotzilil, jéedzel óolal yéetel yaacunaj. 

Le máaxo'ob cu ca'ansico'ob tuuso'ob 

3In yaabilaj sucu'une'ex, nojoch dzíibolal yanji' teen in dzíib te'ex bele' quin 
wilic u kabéetil in dzíib te'ex u ti'al in káat óoltic te'ex ca ba'atelnaque'ex tu 
yo'olal le ocsaj óolal j ku'ub chéen jun téenili' ti' le máaxo'ob u ti'alo'ob Kuo'. 
4Tumen dze'edzec máaco'ob dzo'oc u yocolo'ob yéetel tuuso'ob, máaxo'ob úuch 
e'esa'aco'ob tumen le Quili'ich Dzíibo' u ti'al le xot kiin cu najmatico'obo'. 
Máaco'ob kasa'ano'ob, cu ch'a'ico'ob u siibal utzil c Ku je'el bix u ba'ax o'olalil 
u ti'al u kaakas cuxtalo'obe' yéetel cu cúulpachcuntico'ob Ku, máax chéen leti' 
c Yuumil, yéetel c Yuumtzil Jesucristo. 
5Quex te'ex a wojele'exe', in káat in ka'ajes te'exe' Yuumtzile', quex tu jóokesaj 
u caajil Israel ti' Egiptoe', cu dzo'ocole' tu xu'ulsaj le máaxo'ob ichilo'ob ma' 
táan u yocsaj óolo'obo'. 
6Bey xan le ángelo'ob ma' j p'áato'ob tu cúuchilo'obo' ba'ale' tu p'atajo'ob u 
cajtalilo'obo', Kue' u kalmajo'ob u ti'al u nojoch kiinil le p'is óolo', kaxa'ano'ob 
mantadz ich éekjoch'e'enil. 
7Bey xan Sodoma yéetel Gomorra yéetel le caajo'ob naadztaco'ob ti'obo', 
lelo'oba' queet je'el bix le ángelo'obo' tu kubajuba'ob u ti'al kebantal ti' u 
wíinclilo'obe', ca tu cha'ajo'ob u bisa'alo'ob tumen le kebano'ob yano'ob tu 
contra u wíinclilo'obe', cu p'áatalo'ob bey jun p'éel ca'ansaj u ti'al tuláacal máac, 
iquil tu mukyajtilo'ob u jaadzil le káak mina'an xu'ulul ti'o'. 

8Ba'ale' quex bey anilo' le máaco'ob xana', táan u cuxtalo'ob ich wayako'ob, 
táan u kebancuntico'ob u wíinclilo'ob, cu cúulpachcuntico'ob u páajtalil 
Yuumtzil, yéetel cu poch'ico'ob le ca'anal páajtalilo'. 
9Arcángel Miguel, le ca j ba'atelnaj tu contra kasiba'ale', táan u t'anal t'aan tu 
yéetel tu yo'olal u wíinclil Moisese', ma' j kuchpaj u yóol u xot kint yéetel 
pooch'ilo'obi', ba'ale' chéen tu ya'alaj ti': ¡Yuumtzil ca u keyech! 
10Ba'ale' le máaco'oba' cu t'aano'ob kaas tu contra le ba'alo'ob ma' u kaj 
óolo'obo'. Yéetel cu kascunticuba'ob ti' le ba'alo'ob u kaj óolo'obo' tumen bey 
sijnalo'obo', je'el bix le ba'alche'ob mina'an u na'ato'obo'. 
11¡Óotzilo'ob! Tumen dzo'oc u bino'ob tu paach ba'ax tu beetaj Caín. Tu yo'olal 
u náajaltico'ob taakine' dzo'oc u sa'atalo'ob je'el bix Balaam, yéetel cu 
xu'ulsa'alo'ob je'el bix Coré, máax quíim tu yo'olal u j ma' u'uyaj t'aanil. 
12Leti'obe' jun p'éel subtalil ti' le kiinbesajo'ob ich yaacunaj yaan ti' te'exo, tu'ux 
cu janalo'ob yéetel cu yukulo'ob c ma' tziiquilil, yéetel beyo'ob canan j 
tamano'ob chéen cu cananticuba'ob tu junalo'obe'. Leti'obe' múuyalo'ob 
mina'an u ja'il cu bisa'alo'ob tumen iik; che'ob ma' táan u yichanquilo' tu kiinil; 
quimeno'ob ca'a téen; joca'ano'ob pa'ate' yéetel u mootzo'ob. 
13Leti'obe' u mu'ukan cuclil ka'anab, táan u túul u subtzil meyajo'ob. Leti'obe' 
eeko'ob dzo'oc u sa'atalo'ob; xot kinta'ano'ob u ti'al u máanso'ob le kiino'ob 
mina'an u xuulo' ichil sen éekjoche'enil. 
14Bey xan Enoc, máax u sieteil cu dzo'ocol Adán, j t'aanaj yéetel u sáasil Ku tu 
yo'olal lelo'oba' le ca tu ya'alaj: Tin wilaj Yuumtzil táan u taal yéetel u mililo'ob 
le máaxo'ob u ti'alo'obo' 
15u ti'al u p'is óolt tuláacal máac yéetel u ti'al u xot kint tuláacal le máaxo'ob 
kasa'ano'obo' tu yo'olal tuláacal le kaas u beetmajo'ob ichil u kasa'anilo'obo', 
yéetel tu yo'olal tuláacal le chichich t'aano'ob dzo'oc u ya'ala'al tu contra tumen 
le kaakas j kebano'obo'. 

16Leti'obe' cu tutucchi'ob yéetel cu ya'alico'ob ba'al, táan u caxtico'ob u 
dzo'ocbesico'ob chéen u dzíibolalo'ob. Cu ya'alico'ob t'aano'ob ich ca'anal ichil, 
yéetel u ti'al u jóokesico'ob wa ba'ax utzil u ti'alo'ob. 

Tzol xiquino'ob ti' le j ocsaj óolo'obo' 

17Ba'ale' te'exe', in yaabilaj sucu'une'ex, ka'ajac te'exe' u apóstolo'ob c Yuumtzil 
Jesucristoe' j t'aanajo'ob tu yo'olal le ba'alo'oba' 
18le ca tu ya'alajo'ob te'ex: Ti' le u dzo'oc kiino'obo' yaan u yantal máaco'ob bíin 
u p'a'asto'ob le quili'ich ba'alo'obo' yéetel bíin cuxlaco'ob je'el bix u káat u 
kaakas dzíibolalo'obe'. 
19Lelo'oba' leti'ob máaxo'ob cu beetico'ob u yantal jatzlantáambailo'ob; cu 
beetico'ob u cuentail u lu'umcabil dzíibolalo'obe' yéetel mina'an le Quili'ich 
Pixan ti'obo'. 
20Ba'ale' te'exe', in yaabilaj sucu'une'ex, jéedzel p'áatene'ex ti' a quili'ich ocsaj 
óolale'ex. Payalchi'nene'ex yéetel u páajtalil le Quili'ich Pixano'. 
21P'áatene'ex ti' u yaacunaj Ku yéetel pa'ate'ex u ch'a'a óotzilil c Yuumtzil 
Jesucristo u ti'al cuxtal mina'an u xuul. 
22Ocse'ex le ca'ansajo'oba' tu tuucul le máaxo'ob ca'a p'éel u yóolo'obo'. 
23Toque'exo'ob, táan a jáampaytique'exo'ob ti' le káako'; yéetel ch'a'ex óotzilil 
ti' u láak máaco'ob, ba'ale' canantaba'ex, táan a ch'a'a p'ectique'ex tac le nook u 
kascuntmajo'ob yéetel u kaakas cuxtalo'obo'. 

U dzo'oc qui'iqui' t'aan 

24Ti' le máax yaan páajtalil ti' u ti'al u canantique'ex x ma' lúubulil yéetel u ti'al 
u taasique'ex x ma' kaasil tu táan u nojbe'enil yéetel qui'imac óolale'. 
25Ti' le jun túulili' Ku c Tocsajil tu yo'olal Jesucristo c Yuumtzilo', ti' leti' yanac 
le nojbe'enilo', le nojochilo', le páajtalilo' yéetel le jalachilo', ma'ili' cáajac le 
kiino'obo', bejela'e', yéetel u ti'al kiino'ob mina'an u xuul. Amén. 

Apocalipsis 

Apocalipsis 1 

U sáasilcunaj Jesucristo 

1Lela' leti' le sáasilcunaj tu dzaj Ku ti' Jesucristo u ti'al ca u dzáa u yojéelt ti' u 
palitzilo'ob Kue' le ba'ax bíin úuchuc séeba'ano'. Jesucristoe' tu dzaj ojéeltbil le 
sáasilcunaj iquil tu túuxtilac u ángel ti' Juan u palitzil. 
2Juane' tu ya'alaj u jaajil tu yo'olal tuláacal ba'ax tu yilaj, yéetel cu jaajcuntic 
u t'aan Ku, bey xan le ba'ax dzo'oc u jaajcunta'al tumen Jesucristoo'. 
3Qui' u yóol le máax cu xoquic le dzíiba'. Qui' yóol xan le máaxo'ob cu 
yu'ubico'ob le t'aan túuchi'ita'an tumen Kua', yéetel cu dzo'ocbesico'ob le ba'ax 
dzíibta'an te'ela', tumen táan u náadzal u kiinil u yúuchul le ba'alo'oba'. 

Juane' cu dzíib ti' le siete iglesiaobo' 

4Teen Juane' táan in dzíib ti' le siete iglesiaob yano'ob tu lu'umil Asiao'. Yanac 
te'ex u siibal utzil yéetel u jéedzel óolal Ku, le máax yaan, yanili'e' yéetel bíin 
taalaco'; yanac te'ex xan u siibal utzil yéetel u jéedzel óolal le siete pixano'ob 
yaan tu táan u jalach káanche' Kuo'. 
5Yanac te'ex xan le utzil siibal yéetel le jéedzel óolal cu taal ti' Jesucristoo', le 
máax cu yaacunaj yéetel le chuca'an óolal, yéetel le máax ca'a púut cuxlaj ti' le 
quimeno'obo', máax yaan xan páajtalil ti' tu yóokol u ajawilo'ob lu'um. Cristo 
le máax u yaabiltmajo'one' dzo'oc u p'o'ico'on ti' c kebano'ob yéetel u ki'ikel. 
6Dzo'oc xan u beetico'on ajawo'on bey xan j kiino'on u ti'al c meyajtic Ku u 
Taata. ¡U ti'al leti' le nojbe'enilo' bey xan le páajtalilo' u ti'al kiino'ob mina'an u 
xuul! 
7¡Ile'ex, táan u taal Cristo ichil le múuyalo'obo'! Yaan u yila'al tumen tuláacal 
máaco'ob, tac tumen le máaxo'ob loobilto'; tuláacal u cajnáalilo'ob 
yóokolcaabe' bíin okolnaco'ob tu yo'olal leti'. Bey bíin úuchuco'. Amén. 



2895 

 

Biblia Maya 
© 1992, Sociedades Bíblicas Unidas. 

 

 
 

 

8Teen le Alfao' yéetel le Omegao', u yáax chuun yéetel u xuul, cu ya'alic 
Yuumtzil máax yaan tuláacal páajtalil ti', le máax yaan, yanili'e' yéetel bíin 
taalaco'. 

Bix ila'abic u paal máac tumen Juan 

9Teen Juan a sucu'une'ex, tu yo'olal Jesucristoe' chuca'an in wóol mukyaj pa'ate' 
ta wéetele'ex tu ajawil Ku. Bisa'aben tu petenil Patmos tu yo'olal tin tze'ectilac 
u t'aan Ku, yéetel tu yo'olal úuchic in wa'alic u jaajil tu yo'olal Jesucristo. 
10J úuch te'elo' ti' jun p'éel u kiinil Yuumtzile', j p'áaten tu yáanal u páajtalil 
Quili'ich Pixan, ca tin wu'uyaj paachil ti' tene' jun p'éel ka'amcach t'aan, bey u 
juum trompetae', 
11ca tu ya'alaj teen: Teen le Alfao' yéetel le Omegao', u yáax chuun yéetel u 
xuul. Dzíibt ti' ju'un le ba'ax ca wilica', túuxt xan ti' le siete iglesiaob yano'ob 
tu lu'umil Asiao': Ti' Efeso, ti' Esmirna, ti' Pérgamo', ti' Tiatira, ti' Sardis, ti' 
Filadelfia yéetel ti' Laodicea. 
12Le ca tin sutinbáa u ti'al ca páatac in wilic le máax cu t'aan tin wéetelo', tin 
wilaj siete x t'uchub sáasilo'ob beeta'an yéetel oro, 
13chúumuc ti' le siete x t'uchub sáasilo'obo' tin wilaj jun túul chica'an ti' u Paal 
Máac, u búucbesmubáa yéetel jun p'éel nook cu kuchul tac tu ni' yooc yéetel u 
kaxmaj u tzeem yéetel jun p'éel kaxnak beeta'an yéetel oro. 
14U tzo'otzel u poole' sac je'el bix u tzo'otzel j tamane' wa je'el bix sac ye'ebe', u 
yiche' bey u tóoch'bal káake'. 
15U yooco'obe' táan u léembal bey yiba'an bronce dzidzibquie'; u t'aane' ka'am 
je'el bix u juum ya'abcach ja'obe'. 
16Tu x no'oj kabe' ti' yaan siete eeko'ob yéetel ti' u chi'e' cu jóokol jun p'éel 
máascab pupudzquil ca'a mat u yej. U táan yiche' bey le kiin le quéen juulnac 
yéetel tuláacal u muuke'. 

17Le ca tin wilaje' j lúuben tu ni' u yooc beyen jun túul quimene'. Ba'ale' leti'e' 
tu dzaj u x no'oj kab tin wóokole' ca tu ya'alaj teen: Ma' a ch'a'ic sajaquil. Teen 
u yáax chuun yéetel u xuul. 
18Teen le máax cuxa'ano'; j quíimen ca'achi, ba'ale' bejela'e' cuxa'anen u ti'al 
kiino'ob mina'an u xuul. Ti' teen yaan u llaveilo'ob le quíimilo', bey xan u ti'al 
u cúuchil le quimeno'obo'. 
19Dzíibt le ba'ax dzo'oc a wilico', le ba'ax yaan bejela'o' bey xan le ba'ax bíin 
úuchuc cu dzo'ocol lela'. 
20Lela' leti' u ta'acbil ba'alilo'ob le siete eeko'ob dzo'oc a wilic ti' yaan tin x no'oj 
kabilo', le máax cu máan xan ichil le siete x t'uchub sáasilo'ob beeta'an yéetel 
oroo': Le siete eeko'obo' u siete ángelo'ob le siete iglesiaobo', le siete x t'uchub 
sáasilo'obo' leti' le siete iglesiaobo'. 

Apocalipsis 2 

Ba'ax cu ya'ala'al ti' u iglesiail Efeso 

1Dzíibnen ti' u iglesiail u ángel Efeso: Bey cu ya'alic le máax yaan le siete 
eeko'ob tu x no'oj kabilo', le máax cu máan xan ichil le siete x t'uchub sáasilo'ob 
beeta'an yéetel oroo'. 
2Tene' in wojel tuláacal ba'ax ca beetic, in kaj óol a talam meyaj bey xan a 
chuca'an óolal, in wojel ma' táan u páajtal a mukyajtic le kaakas máaco'obo'. 
In wojel bix úuchic a túuntic u yóol le máaxo'ob cu ya'alicuba'ob apóstolo'obo', 
yéetel dzo'oc in wilic ma' leti'obi' ba'ale' chéen táan u tuuso'ob. 
3Chúucpaj a wóol, mukyajnaje'ech yéetel meyajnajech ya'ab tin wo'olal, mix 
jun téen j lúub a wóol. 
4Ba'ale' yaan teen jun p'éel tac pool ta wo'olal: mina'an teech le yaacunaj yanji 
teech tu yáax chuune'. 
5Le o'olale' ka'ajac teech tu'ux lúubech; kex a cuxtal yéetel beet le ba'ax ta beetaj 
tu yáax chuune'. Wa ma' ta beetic beyo', tu séeblaquil quin taal in lukes a x 
t'uchub sáasil tu cúuchil, wa ma' ta kexic a cuxtal. 

6Ba'ale' yaan teech jun p'éel ba'al ma'alob: a p'ectmaj le ba'ax cu beetic le 
Nicolaitaobo', lela' teen xane' in p'ectmaj. 
7Le máax yaan u xiquine', ca u yu'ub ba'ax cu ya'alic Quili'ich Pixan ti' le 
iglesiaobo': Ti' le máaxo'ob cu dzáancha'atic le kaaso' bíin in dzáa u jaant u yich 
u che'il cuxtal yaan tu cúuchil u qui'imac óolal Ku. 

Ba'ax cu ya'ala'al ti' u iglesiail Esmirna 

8Dzíibnen xan ti' u ángel u iglesiail Esmirna: Bey cu ya'alic le máax u yáax 
chuun yéetel u xuulo', le máax quíimo' yéetel dzo'oc u ca'a púut cuxtal: 
9Tene' in wojel tuláacal ba'ax ca beetic; in kaj óol a mukyajo'ob, bey xan a 
wóotzilil, quex tumen u jaajile ayikalech. In wojel bix u yúuchul t'aan kaas ta 
wo'olal tumen le máaxo'ob cu ya'alicuba'ob judíob ba'ale' chéen u múuch'cabil 
u ocsaj óolalo'ob satanás. 
10Ma' u yantal teech sajaquil ti' ba'ax bíin a mukyajte; tumen le kaasil ba'alo' 
yaan u beetic u ka'alal dze'edzec ti' te'exe' tu yo'olal u túunta'al a wóole'ex 
tuláacalile'ex; bíin mukyajnaque'ex tu yáam diez kiino'ob. Ba'ale' 
chuca'anchajac a wóol tac tu kiinil a quíimil, teen túune' bíin in dzáa teech u 
péet jo'olil cuxtal. 
11Le máax yaan u xiquine' u yu'ub ba'ax cu ya'alic Quili'ich Pixan ti' le iglesiobo': 
Le máax cu dzáancha'atic le kaaso' ma' bíin loobilta'ac tumen le ca'a quíimilo'. 

Ba'ax cu ya'ala'al ti' u igleiail Pérgamo 

12Dzíibnen xan ti' u ángel u iglesiail Pérgamo': Bey cu ya'alic le máax ti' yaan 
le máascab pupudzquil ca'amat u yejo'. 
13Tene' in wojel tuláacal ba'ax ca beetic, in wojel xan ti' cajacbalech tu'ux cu 
dzo'ocbesic u yóol Satanaso', chéen ba'ale' teche' táan a beetic in meeyjul. Ma' 
a p'at a wocsaj óoltiqueni', mix ti' u kiinilo'ob le ca quiimsa'ab Antipas in jach 
chuca'an óol jaacunaj, máax quiimsa'ab ichile'ex te tu'ux cajacbal Satanaso'. 
14Ba'ale' yaan teech dze'edzec ba'alo'ob ta wóokol: Yaan teech te Pérgamo 
dze'edzec máaxo'ob ma' u káat u p'ato'ob u ca'ansaj Balaam, le máax tu tzol 
xiquintaj Balac ca u beet u kebanchajal le j israelitaob iquil u jaantico'ob le 

ba'alo'ob kuba'an ti' le beetbil kuo'obo' yéetel iquil u yantalo'ob ti' kaakas 
cuxtalil. 
15Bey xan yaan teech te'elo' dze'edzec máaxo'ob ma' u káat u p'ato'ob u ca'ansaj 
le Nicolaitaobo', le ca'ansaj in p'ectmaj. 
16Tu yo'olal lelo' kex a tuucul; tumen wa ma' ta kexique', bin in ca'a tu 
séeblaquil ta wicnal, bíin ba'atelnaquen xan tu yéetelo'ob yéetel le máascab cu 
jóokol tin chi'o'. 
17Le máax yaan u xiquine' u yu'ub ba'ax cu ya'alic le Quili'ich Pixan ti' le 
iglesiaobo': Le máax cu dzáancha'atic le kaaso' bíin in dzáa u jaant le manaj 
ta'aca'ano'; bíin dzáa xan ti'e' jun p'éel sac tuunich, ti' le tuunicho' dzíiba'an jun 
p'éel túumben kaaba' mix máac kaj óoltmail wa chéen le máax kamico'. 

Ba'ax cu ya'ala'al ti' u iglesiail tiatira 

18Dzíibnen xan ti' u ángel u iglesiail Tiatira: Bey cu ya'alic u Paal Ku, le máax 
yaan u yicho'obe' bey u tóoch'bal káake' yéetel u yooco'obe' bey bronce 
dzidzibquie': 
19Tene' in wojel tuláacal ba'ax ca beetic; in kaj óol a yaacunaj, a wocsaj óolal, 
a meyaj bejela'e' ma' je'el bix ca'ache'. 
20Ba'ale' yaan teen jun p'éel ba'al ta wóokol: tumen ca cha'ic u ca'ansaj le co'olel 
cu kaaba'itic Jezabel cu ya'alic táan u t'aan tu kaaba' Kuo', ba'ale' chéen táan u 
tusic in palitzilo'ob yéetel u ca'ansaj u ti'al u beet u nupkebantalo'ob yéetel u 
jaanto'ob ba'alo'ob kuba'an ti' beetbil kuo'ob. 
21In dzaamaj ti' leti' kiin u ti'al ca u kex u tuucul, ba'ale' ma' u yóolt u kex u 
tuucul u ti'al ca u p'at u nupkebani'. 
22Bejela'e' bin in ca'aj in beet u lúubul ti' koja'anil tu kam yéetel ca ya'abchajac 
u mukyaj le máaxo'ob cu nupkebano'ob tu yéetelo', wa ma' tu kexic u 
tuuculo'ob ca u p'ato'ob le ba'axo'ob cu beetic leti'o'. 

23Bíin in quiims u paalalo'ob leti'. Beyo' tuláacal le iglesiaobo' yaan u 
yojéeltico'obe' tene' in kaj óol tac u sen taamil le tuuculo', bey xan u sen taamil 
le pucsi'ikalo'; ti' jujun túul ti' te'exe' yaan in bo'otic je'el bix a beetmaje'exe'. 
24Ba'ale' ti' tuláacal máaxe'ex yane'ex Tiatira, máaxe'ex ma' táan a bine'ex tu 
paach le ca'ansajo' mix a kaj óoltmaje'ex le ba'axo'ob cu ya'ala'al u ta'acbil 
ba'alilo'ob Satanaso', quin wa'alic te'exe' ma' táan in dzáic te'ex u láak cuuch. 
25Ba'ale' canante'ex le ba'ax yaan te'exo' tac quéen taalaquen. 
26Le máax cu dzáancha'atic le kaaso' yéetel cu beetic in meyajo'ob tac tu xuule', 
bíin in dzáa páajtalil ti'e' yóokol nucuch caajo'ob, 
27je'el bix in Taata tu dzaj teen páajtalile', yaan in beetic u jalachil tu yóokol 
nucuch caajo'obo' yéetel chichich kab, bíin u xe'exet'o'ob je'el bix u xe'exet'a'al 
katil cuume'. 
28Bíin in dzáa xan ti'e' le ja'atzcab kiin eeko'. 
29Le máax yaan u xiquine', u yu'ub ba'ax cu ya'alic Quili'ich Pixan ti' le 
iglesiaobo'. 

Apocalipsis 3 

Ba'ax cu ya'ala'al ti' u iglesiail Sardis 

1Dzíibnen xan ti' u ángel u iglesiail Sardis: Bey cu ya'alic le máax yaan u siete 
pixano'ob Ku ti'o', ti' máax yaan xan le siete eeko'obo': Tene' in wojel tuláacal 
ba'ax ca beetic; in wojel quimenech, quex tumen joka'an u tzicbalil cuxa'anech. 
2Ajsabáa, yéetel mu'ukancuns le ba'alo'ob p'aatal ta'aytac u quíimilo'obo'; 
tumen dzo'oc in wilique' le ba'ax ca beetico' ma' toj tu táan Kui'. 
3Ka'ajac teech le ca'ansaj ta kamajo'; dzo'ocbese yéetel kex a tuucul. Wa ma' ta 
wajsicabae' bíin taalaquen ti' teech bey jun túul j oocole' ma' bíin a wojéelt 
ba'ax kini'. 
4Chéen ba'ale' yaan teech te Sardiso' dze'edzec máaco'ob ma' u pa'apak u 
nooko'obi', lelo'oba' yaan u máano'ob tin wéetel yéetel u sac búuco'ob, tumen 
unajmatmo'ob. 

5Le máax cu dzáancha'atic le kaaso' yaan u sac búucbesa'al, ma' bíin in tup u 
kaaba' ti' u libroil le cuxtalo'; ba'ale' yaan in kaj óoltic tu táan in Taata yéetel 
tu táan u ángelo'ob in Taata. 
6Le máax yaan u xiquine' u yu'ub ba'ax cu ya'alic Quili'ich Pixan ti' le 
iglesiaobo'. 

Ba'ax cu ya'ala'al ti' u iglesiail Filadelfia 

7Dzíibnen xan ti' ángel u iglesiail Filafelfia: Bey cu ya'alic le máax quili'icho' 
yéetel le máax u jaajilo', ti' le máax yaan u llave ajaw David, le máax le quéen 
je'ekabnaque' mix máac cu páajtal u je'ic. 
8Tene' in wojel tuláacal ba'ax ca beetic. Dzo'oc in dzáic ta táan jun p'éel jool 
naj je'ekab, mix máac cu páajtal u kalic; ba'ale' quex tumen chéen jun p'íit 
muuk yaan teche', dzo'oc a dzaj óoltic in t'aan yéetel ma' a cúulpachcunteni'. 
9Bey túuno' le cu taalo'ob ti' u múuch'cabil u yocsaj óolalo'ob Satanaso', le cu 
tuuso'ob táan u ya'alicuba'ob judíobo', ba'ale' ma' jaaj wa leti'obi', yaan in beetic 
u taalo'ob yéetel u xoltalo'ob tu ni' a wooc u ti'al ca u yojéelto'ob tene' in 
yaacuntmajech. 
10Tumen ta dzo'ocbesaj u t'aanil in chuca'an óolale', bíin in canantech ti' le 
túuntaj óolal bíin taalac ti' tuláacal yóokolcaabo' u ti'al u túuntic u yóol tuláacal 
le máaxo'ob caja'ano'ob yóokolcaabo'. 
11Táan in taal tu séeblaquil. Canant le ba'ax yaan techo', u ti'al beyo' mix máac 
ca u lukes teech a péet jo'ol. 
12Le máax cu dzáancha'atic le kaaso', tene' bíin in beet u ocomtuunichil u kulnaj 
in Ku, yéetel mix bikin cun jóokoli'; bíin in dzíibt ti' leti'e' u kaaba' in Ku, bey 
xan u kaaba' u caajal in Ku, leti' le túumben Jerusalén ti' u taalbal tu ca'anil in 
Ku; bey xan bíin in dzíibt ti' leti'e' in túumben kaaba'. 
13Le máax yaan u xiquine' u yu'ub ba'ax cu ya'alic Quili'ich Pixan ti' le 
iglesiaobo'. 

Ba'ax cu ya'ala'al ti' u iglesiail Laodicea 



2901 

 

Biblia Maya 
© 1992, Sociedades Bíblicas Unidas. 

 

 
 

 

14Dzíibnen xan ti' u ángel u iglesiail Laodicea: Bey cu ya'alic le máax u jaajilo', 
le jaajcunaj chuca'an u yóolo', le máax cu ya'alic u jaajil, u yáax chuun tuláacal 
ba'alo'ob beeta'an tumen Kuo': 
15Tene' in wojel tuláacal ba'ax ca beetic. In wojel ma' síisechi' mix chocoechi'. 
¡Buca'aj ma'alobil wa síisech wa chocoech! 
16Ba'ale' tumen chéen kíinalech, mix síisechi' mix chocoechi', bíin in ca'aj in 
xéech. 
17Teche' ca wa'alic: Tene' ayikalen, táan u bin teen utzil yéetel mixba'al cu 
bineltic teen. Teche' ma' táan a ch'a'a nu'uctic wa jun túul máaquech mix ba'al 
u biilal, j káat máatanech, óotzilech, ch'óopech yéetel chacnulech. 
18Le o'olale' quin tzol xiquintiquech ca a man ti' tene' oro lúubsa'an u kaasil 
yéetel káak, u ti'al beyo' ca ayikalchajquech tu jaajil; ca a man xan ti' tene' sac 
nook u ti'al a búucbesicabáa u ti'al ca a bal beyo' u subtalil a chacnulil; ca a 
man xan colirio u ti'al a dzáa ta wicho'ob u ti'al ca pacatnaquech. 
19Tene' quin chich t'antic yéetel quin jadz t'antic tuláacal le máaxo'ob in 
yaacuntmajo'. Bey túuno' yanac a wóol yéetel kex a tuucul. 
20Il a wile' tene' ti' yanen tu jool naje' táan in t'aan. Wa máax cu yu'ubic in 
t'aane', yéetel cu je'ic le jool najo', quin wocol tu yicnal, quin janal tu yéetel, 
leti' xane' cu janal tin wéetel. 
21Le máax cu dzáancha'atic le kaaso' bíin in dzáa ti'e' ca culac tin wéetel tin 
jalach káanche', bey je'el bix tene' dzo'oc in dzáancha'atic le kaaso' yéetel dzo'oc 
in cutal yéetel in Taata tu jalaa'ch káanche'. 
22Le máax yaan u xiquine' u yu'ub ba'ax cu ya'alic Quili'ich Pixan ti' le 
iglesiaobo'. 

Apocalipsis 4 

Kultajil te j ca'ano' 

1Cu dzo'ocol lela' j paacatnajene' ca tin wilaj jun p'éel jool naj je'ekab te j 
ca'ano', yéetel le t'aan tin wu'uyaj bey jun p'éel juum trompetae', le u yáax 

t'anmajene' tu ya'alaj teen: Na'aquen waye', tumen bin in ca'aj in we'es teech le 
ba'alo'ob bíin úuchuc cu dzo'ocol u yúuchul lelo'oba'. 
2Tu séeblaquil j p'áaten tu yáanal u páajtalil le Quili'ich Pixano', ca tin wilaj 
jun p'éel jalach káanche' nu'ucbesa'an te j ca'ano', te j jalach káanche'o' yaan 
máax culucbali'. 
3U paacat le máax culucbal te jalach káache'e' cu léembal bey jun p'éel jaspe 
wa bey jun p'éel cornalinae'; tu bakpach le jalach káanche'o' yaan jun p'éel 
chéel bey esmeraldae'. 
4Tu bakpach le jalach káanche'a' tin wilaj u láak veiticuatro jalach káanche'ob, 
ti' lelo'oba' culucbalo'ob veinticuatro u nuuquilo'ob u caajil Israel u 
búucbesmajuba'ob yéetel sac nooko'ob; tu poolo'obe' yaan péet jo'olo'ob 
beeta'an yéetel oro. 
5Te j jalach káanche' cu jóokol u léembal cháaco'ob yéetel u quíilbal 
cháaco'obi'; actáan ti' le jalach káanche' t'aba'an siete taj che'ob, lela' u siete 
pixano'ob Ku. 
6Yaan xan actáan ti' le jalach káanche' jun p'éel ba'al chica'an ti' jun p'éel 
ka'anab jach sáasil u ja'il cu táadz máan u paacat máac ti'. Chúumuc yéetel tu 
bakpach le jalach káanche' yaan ca'a túul cuxa'an ba'alo'ob chuupo'ob yéetel 
icho'ob tu actáanilo'ob bey xan tu paachilo'ob. 
7Le yáax jun túul ti' le cuxa'an ba'alo'oba' bey jun túul leóne'; u ca'a túule' bey 
jun túul xibil wacaxe'; u yóox túule' u táan yiche' bey u táan yich wíinique'; u 
can túule' bey jun túul cóot táan u xiknale'. 
8Le can túul cuxa'an ba'alo'obo' cada jun túule' yaan seis u xiiko'ob, chuupo'ob 
yéetel icho'ob paachil yéetel ichil; bul kiin yéetel bul áakab ma' tu jáawal u 
ya'alico'ob: Quili'ich, Quili'ich, Quili'ich, Yuumtzil Ku, máax yaan tuláacal 
páajtalil ti', máax yanili'e', yaan yéetel bíin taalac. 

9Le can túul cuxa'an ba'alo'obo' cu dzáico'ob nojbe'enil, tziiquil yéetel gracias 
ti'le' máax culucbal te j káache'o', ti' le máax cuxa'an u ti'al ja'abo'ob mina'an u 
xuulo'. 
10Le veiticuatro u nuuquilo'ob u caajil Israel cu xoltalo'ob actáan ti' le máax 
culucbal te j jalach káanche'o', táan u ya'alico'ob: 
11Yuumtzil yéetel c Ku, teche' a najmatic a kamic nojbe'enil, tziiquil bey xan 
páajtalil; tumen teech ta beetaj tuláacal ba'alo'ob, tu yo'olal a wóolaje' yano'ob 
yéetel j beeta'abo'ob. 

Apocalipsis 5 

Le libro yéetel le j tamano 

1Tu x no'oj kab le máax culucbal te j jalach káanche'o' tin wilaj jun p'éel libro, 
dzíibta'an tu ca'a tzéelil, kala'an yéetel siete chíiculo'ob. 
2Tin wilaj jun túul mu'uka'an ángel táan u káatic yéetel ka'am t'aan: ¿Máax cu 
najmatic u je'ic le libro yéetel u jatic le chíiculo'ob? 
3Ba'ale' mix te j ca'ano' mix te j lu'umo' mix te yáanal le lu'umo' yanji máax ca 
páatac u je'ic le libro mix u pactic. 
4Tene' sen okolnajen tumen ma' caxta'ab mix máac ca u najmat u je'ic le libroo' 
mix u xoquic, mix u pactic. 
5Ba'ale' jun túul ti' le u nuuquilo'ob u caajil Israel tu ya'alaj teen: Ma' wokol, 
tumen u leónil u chi'ibalil Judá, le máax taal ti' u ch'i'ibal ajaw Davide', dzo'oc 
u dzáancha'atic le kaaso' u ti'al ca páatac u je'ic le libro yéetel u jatic le siete 
chíiculo'ob 
6Tin wilaj jun túul j taman wa'alacbal chúumuc ti' le jalach káanche'o', 
bakpachta'an tumen le ca'a túul cuxa'an ba'alo'obo' yéetel tumen le u 
nuuquilo'ob u caajil Israel. Le j tamano' yaan u chíiculal ti' tu'ux quiimsa'abi. 
Yaan siete u dzíitil u baac yéetel siete u p'éelel u yich; le u yicho'obo' u siete 
pixano'ob Ku túuxta'ano'ob ti' tuláacal yóokolcaab. 

7Le j tamano' náadze' ca tu ch'a'aj le libro yaan tu x no'oj kab le máax culucbal 
te jalach káanche'. 
8Le ca tu ch'a'a le libroo', le ca'a túul cuxa'an ba'alo'ob yéetel le veinticuatro u 
nuuquilo'ob u caajil Israel xolajo'ob actáan ti' le j tamano'. Tu ju jun túul u 
nojchil u caajil Israele' yaan jun p'éel arpa ti', yaan ti'ob xan copaob beeta'an 
yéetel oro, chuuptac yéetel incienso, lela' u payalchi'ob le máaxo'ob 
quili'icho'obo'. 
9Táan u kayico'ob le túumben kaaya': Teche' a najmatic a ch'a'ic le libroo' yéetel 
a jatic u chíiculo'ob; tumen quiimsabech, yéetel a ki'ikele' ta manajo'on u ti'al 
Ku ti' tuláacal ch'i'ibal, táan, caaj, bey xan u múuch'ul caaj. 
10Dzo'oc a beetico'on ajawo'on yéetel j kiino'on u ti'al c Ku, yaan c beetic c 
jalachil tu yóokolcaab. 
11Cu dzo'ocole' j paacatnajen, ca tin wu'uyaj u t'aan ya'abcach ángelo'ob ti' 
yano'ob tu bakpach le jalach káanche'o', yéetel tu táan le cuxa'an ba'alo'obo' 
yéetel u nuuquilo'ob u caajil Israelo'. Ti' yaan u millonesil yéetel u millonesil 
ángelo'ob, 
12táan u ka'am a'alico'ob: Le j Taman quiimsa'ab ca'acho' cu najmatic u kamic 
le páajtalilo', le ayikalilo', le na'atilo', le muukilo', le tziiquilo', le nojbe'enilo' 
yéetel le qui'iqui' t'aanilo'. 
13Tin wu'uyaj xane' tuláacal le ba'alo'ob u beetmaj Kuo', le yano'ob te j ca'ano', 
te j lu'umo' yéetel tu yáanal le lu'umo', bey xan le yano'ob ka'anabo' yéetel 
tuláacal le ba'axo'ob yaan ti'obo' táan u ya'alico'ob: Le qui'iqui'it'aano', le 
tziiquilo', le nojbe'enilo' yéetel le páajtalilo' dza'abac ti' le máax culucbal te 
jalach káanche'o' yéetel ti' le j tamano' u ti'al ja'abo'ob mina'an u xuul. 
14Le can túul cuxa'an ba'alo'obo' táan u ya'alico'ob: ¡Amén! Le veinticuatro u 
nuuquilo'ob u caajil Israelo' j xolajo'obe' ca tu kultajo'ob le máax cuxa'an u ti'al 
ja'abo'ob mina'an u xuulo. 

Apocalipsis 6 



2905 

 

Biblia Maya 
© 1992, Sociedades Bíblicas Unidas. 

 

 
 

 

Le siete chíiculo'obo' 

1Tin wilaj túune' u ja'atal yáax jun p'éel ti' le siete chíiculo'obo' tumen le j 
tamano'. Ca tin wu'uyaj jun túul ti' le can túul cuxa'an ba'alo'obo' u ya'alic yéetel 
jun p'éel t'aan bey u quíilbal cháaque': ¡Co'oten, pacte! 
2J paacatnejene' ca tin wilaj jun túul sac tzíimin, le máax nat'mailo' yaan jun 
p'éel julub che' tu kab. J dzaab jun p'éel péet jo'ol ti', ca jóok táan u 
dzáancha'ataj u ti'al u náajaltic u láak dzáanche'etajo'ob. 
3Le ca ja'at le ca'a p'éel chíicul tumen le j tamano', tin wu'uyaj táan u ya'alic le 
u ca'a túul cuxa'an ba'alo': ¡Co'oten pacte! 
4Ca jóok u láak jun túul tzíimine' chac, le máax nat'mailo' tu kamaj páajtalil u 
ti'al u luksic jéedzelil yóokolcaab yéetel u beetic u quiimsicubáa wíinico'ob tu 
baatzilo'ob; ca j dzaab jun p'éel nojoch máascab ti'. 
5Le ca ja'at le u yóox p'éel chíicul tumen le j tamano', tin wu'uyaj le u ya'alic le 
yóox túul cuxa'an ba'alo': ¡Co'oten pacte! J paacatnejene' ca tin wilaj jun túul 
box tzíimin, le máax nat'mailo' yaan jun p'éel balanza tu kab. 
6Ca tin wu'uyaj jun p'éel t'aan chúumuc ti' le cuxa'an ba'alo'obo' táan u ya'alic: 
Chéen u wuudz trigo tu yo'olal jun p'éel denario, óox wuudz cebadae' tu yo'olal 
jun p'éel denario xan; ba'ale' ma' kascuntic le aceiteo' mix le vinoo'. 
7Le ca ja'at le u can p'éel chíicul tumen le j Tamano', tin wu'uyaj u ya'alic le u 
can túul cuxa'an ba'alo': ¡Co'oten, pacte! 
8J paacatnajene' ca tin wilaj jun túul kam tzíimin, le máax nat'mailo' u kaaba'e' 
Quíimil, paachil ti'e' táan u taal u cúuchil le quimeno'obo'. Ca j dzaab páajtalil 
ti'e' tu yóokol u jun p'éel u can búujil yóokolcaabe' u ti'al u quiimse yéetel 
ba'atelil, yéetel wi'ijil, yéetel koja'anil bey xan yéetel u dzíidzic ba'alche'ilo'ob 
lu'um. 
9Le ca ja'at le quinto chíicul tumen le j Tamano, tin wilaj tu yáanal le u 
multuunil kultajo' u pixano'ob le máaxo'ob quiimsa'ano'ob tu yo'olal u t'aan Ku 
yéetel tu yo'olal le jaajcunaj tu beetajo'obo'. 

10Lelo'oba' cu ya'alico'ob yéetel ka'am t'aan: Quili'ich Yuumtzil máax u jaajil, 
¿tac ba'ax kiin quéen a p'is óolt yéetel a sutic loob ti' le máaxo'ob caja'ano'ob 
yóokolcaabo' tu yo'olal tu wequilo'ob c ki'ikel? 
11Ca j dzaab ti'ob sac nook u búuquinto'ob, ca a'ala'ab ti'ob ca u je'elsuba'ob u 
láak jun p'íit kiin, ca'aliquil u chúucpajal u numeroil u sucu'uno'ob yéetel u 
yéet palitzilo'ob ti' u meeyjul Cristo, máaxo'ob bíin quíimsa'aco'ob je'el bix 
leti'obe'. 
12Le ca tin wilaj u ja'atal le sexto chíicul tumen le j tamano', yanji jun p'éel 
nojoch quíilbal lu'um. Le kiino' p'áat boox bey jun p'éel box búuque', le ujo' 
p'áat tuláacal bey ki'ike', 
13le u eekilo'ob ca'ane' j lúubo'ob j lu'um je'el bix le higuera cu jutic u yich le 
quéen péecsa'ac tumen ka'amcach iike'. 
14Le ca'ano' j sa'at bey jun p'éel ju'un cu cóodzole'; tuláacal le pu'uco'ob yéetel 
le peteno'obo' luksa'abo'ob tu cúuchilo'ob. 
15U ajawilo'ob yóokolcaabe' tu ta'acjuba'ob ichil sajcabo'ob yéetel ichil u 
nucuch tuunichil le pu'uco'obo', jun múuch' yéetel le u noojocho'obo', le 
ayikalo'obo', u nuuctaquil le soldado'obo', le mu'uka'antaco'obo' yéetel tuláacal 
le palitzilo'obo'; 
16táan u ya'alico'ob ti' le pu'uco'ob yéetel ti' le nucuch tuunicho'obo': Lúubene'ex 
t óokol, ta'aco'one'ex ti' u táan yich le máax culucbal te j jala'a'ach káanche'o' 
yéetel ti' u p'u'ujul le j Tamano'. 
17Tumen u nojoch kiinil u p'u'ujule' dzo'oc u kuchul. ¿Máax je'el u páajtal u 
wa'atal tu táane'? 

Apocalipsis 7 

Le 144 mil chíiculta'ano'obo' 

1Cu dzo'ocol lela' tin wilaj can túul ángelo'ob wa'alacbalo'ob tu can ti'itzil le 
lu'umo', táan u katico'ob u beel le can p'éel iikilo'ob lu'um tu yo'olal ma' u yustaj 
mix jun p'éel iik yóokol lu'um, mix yóokol mix jun cúul che'. 

2Tin wilaj xan u láak ángel j lakin u taal yaan ti'e' u chíicul le cuxa'an Kuo'. Le 
ángela' tu ka'am aawtaj ti' le can túul ángelo'ob u kammajo'ob páajtalil u ti'al 
u beetico'ob loob ti' lu'um yéetel ti' ka'anab: 
3Ma' a beetique'ex loob ti' lu'um, mix ti' ka'anab, mix ti' le che'obo' ca'aliquil 
ma' c dzáa u chíiculal u palitzilo'ob c Ku yéetel jun p'éel chíicul tu táan jo'olo'ob. 
4Ca tin wu'uyaj buca'aj le dza'an u chíiculalo'obo': ciento cuarenticuatro mil ti' 
ichil tuláacal u chi'ibalilo'ob Israel. 
5Doce mil j dza'ab u chíiculalo'ob ti' u chi'ibalil Judá, doce mil ti' u chi'ibalil 
Rubén, doce mil ti' u chi'ibalil Gad, 
6doce mil ti' u chi'ibalil Aser, doce mil ti' u chi'ibalil Neftalí, doce mil ti' u 
chi'ibalil Manasés, 
7doce mil ti' u chi'ibalil Simeón, doce mil ti' u chi'ibalil Leví, doce mil ti' u 
chi'ibalil Isacar, 
8doce mil ti' u chi'ibalil Sabulón, doce mil ti' u chi'ibalil José, yéetel doce mil 
ti' u chi'ibalil Benjamín. 

Le múuch'cabil búucbesa'an yéetel sac búuco' 

9Cu dzo'ocol lela' j paacatnajene' ca tin wilaj ya'abcach máaco'ob taaljano'ob ti' 
tuláacal múuch'cabil caajo'ob, ch'i'ibalo'ob, jejeláas t'aano'ob yéetel jejeláas 
caajo'ob, wa'alacbalo'ob actáan ti' le jalach káanche'o' yéetel actáan ti' le j 
Tamano'; tu yo'olal sen ya'ab le múuch'cabilo' mix máac cu páajtal u xoquic jay 
túulo'ob, búucbesa'ano'ob yéetel sac búuc yéetel u machmajo'ob u le' xa'an. 
10Tuláacalo'ob táan u ka'am a'alico'ob: Le tocsajilo' u ti'al c Ku, máax culucbal 
te j jala'ach káanche'o' yéetel u ti'al le j tamano'. 
11Tuláacal le ángelo'ob wa'alacbalo'ob tu bakpach le jala'ach káanche'o' yéetel 
tu bakpach le u nuuquilo'ob u caajil Israelo' yéetel tu bakpach xan le cuxa'an 
ba'alo'obo'; ca j noclajo'ob j lu'um actáan ti' le jala'ach káanche'e'o' ca tu 
kultajo'ob Ku, 

12táan u ya'alico'ob: ¡Amén! Le qui'iqui' t'aano', le nojbe'enilo', le na'atilo', le 
graciao', le tziiquilo', le páajtalilo' yéetel le mu'uka'anilo' dza'abac ti' Ku u ti'al 
ja'abo'ob mina'an u xuul. Amén. 
13Jun túul ti' le nojochil u caajil Israelo' tu káataj teen: Le búucbesa'ano'ob 
yéetel sac búuco', ¿Máaxo'obi' yéetel tu'ux u taalo'ob? 
14Tene' tin núucaj ti': Yuumtzil, teche' a wojel. Leti'e' tu ya'alaj teen: Lelo'oba' 
leti'ob le máanja'ano'ob ti' nojoch yaayaj óolalo', u p'o'omaj u nooko'ob yéetel 
u saccuntmajo'ob xan yéetel u ki'ikel le j Tamano'. 
15Tu yo'olal lelo' ti' yano'ob actáan ti' u jalach káanche' Kue', táan u 
meyajtico'ob bul kiin yéetel bul áakab tu kulnaj; le máax culucbal te jala'ach 
káanche'o' leti' canantico'ob tumen ti' yaan tu yéetelo'obe'. 
16Ma' bíin u mukyajto'ob wi'iji' mix ukaji', ma' bíin tóoca'aco'ob tumen kiini', 
mix bíin u yu'ubo'ob ooxowi, 
17tumen le j taman yaan chúumuc ti' le jala'ach káanche'o' leti' bíin u cananto'ob 
yéetel bíin u biso'ob ti' u sayabilo'ob u ja'il cuxtal; Ku bíin cho'ic tuláacal u ja'il 
u yicho'ob. 

Apocalipsis 8 

Le séptimo chíiculo' 

1Le ca ja'at le séptimo chíicul tumen le j Tamano', ma' u'uya'ab mix jun p'éel 
juum te j ca'ano' tu yáam media horai'. 
2Cu dzo'ocole' tin wilaj le siete ángelo'ob wa'alacbalo'ob tu táan Kuo'; ca j dzaab 
ti'obe' siete trompetaob. 
3Taal xan u láak ángel u machmaj jun p'éel x p'ulut beeta'an yéetel oro, ca 
wa'alaj tu táan le u multuunil kultajo'; ca j dzaab ti'e' ya'abcach incienso' u ti'al 
u kub pa'ate' yéetel u payalchi'ob tuláacal le máaxo'ob quili'icho'obo', tu yóokol 
le u multuunil kultaj beeta'an yéetel oroo' ti' yaan tu táan le jala'ach káanche'o'. 
4U buudzil le incienso' j na'ac ti' u kab le ángelo' tac tu táan Ku pa'ate' yéetel u 
payalchi'ob le máaxo'ob quili'icho'obo'. 

5Le ángel túuno' tu ch'a'a le x p'uluto', tu chupaj yéetel u t'aba'an chúuquil le u 
multuunil kultajo, ca tu pulaj yóokol le lu'umo'; ca yanji quíilbal cháac, 
juumo'ob, léembal cháac yéetel quíilbal lu'um. 

Le trompetaobo' 

6Le siete ángelo'ob túuno', ti' máaxo'ob yaan le siete trompetaobo', tu 
nu'ucbesajuba'ob u ti'al u paxico'ob. 
7Le yáax jun túul ángele' tu paxaj u trompetae', ca wéecch'inta'ab yóokol lu'um 
bat yéetel káak xa'akan yéetel ki'ik. Ca j eel jun p'éel ti' u yóox búujul le lu'umo' 
pa'ate' yéetel ti' jun p'éel u yóox jaatz le che'obo', bey xan jun p'éel ti' u yóox 
jaatz le ya'ax xíiwo'obo'. 
8Le u ca'a túul ángelo' tu paxaj u trompetae', ca j pu'ul te j ka'anabo' jun p'éel 
ba'al bey jun p'éel nojoch pu'uc táan u yelele'; jun p'éel ti' u yóox jaatz le 
ka'anabo' suunaj ki'ikil. 
9Jun p'éel u yóox jaatz tuláacal ba'al cuxa'an te j ka'anabo' j quíimi; jun p'éel ti' 
u yóox jaatz le cheemo'obo' j xu'ulsa'abi. 
10Le u yóox túul ángelo' tu paxaj u trompetae'; ca j lúub jun p'éel nojoch eek, 
táan u yelel bey jun p'éel tajche'e'. J lúub tu yóokol jun p'éel óox jaatz le áalcab 
ja'obo' yéetel le sayabo'obo'. 
11Le eeko' cu kaaba'intique' Si'isim; jun p'éel u yóox jaatz ti' le ja'obo' káajchaji', 
ya'ab wíinico'ob j quíimo'ob tu yo'olal le ja'obo', tumen káajchajo'ob. 
12Le u can túul ángel tu paxaj u trompetae', ca j loobilta'ab ti' jun p'éel u yóox 
búujul le kiino', jun p'éel ti' u yóox búujul le ujo' yéetel jun p'éel ti' u yóox jaatz 
le eeko'obo'. Bey túuno' jun p'éel ti' u yóox búujulo'obe' j p'áat éekjoch'e'enil 
yéetel ma' tu dzaj u sáasilo'ob tu yáam jun p'éel u yóox jaatz le kiino' mix ti' le 
áakabo'. 
13Cu dzo'ocole' j paacatnajene', ca tin wu'uyaj táan u xiknal jun túul ángel 
chúumuc ti' le ca'ano', táan u ka'am a'alic: ¡Yaj yanil, yaj yanil, yaj yanil le 

máaxo'ob caja'ano'ob te j lu'umo' le quéen juumnac le trompeta cun j paxbil 
tumen u láak óox túul ángelo'obo'! 

Apocalipsis 9 

1Le quinto ángelo' tu paxaj u trompetae', ca tin wilaj jun p'éel eek luba'an j 
lu'um; ca j dzaab ti' le eeko' u llaveil le jach taamcach ch'e'eno'. 
2Tu séeblaquil tu je'aj le jach taamcach ch'e'eno', ca j na'ac buudz bey ti' jun 
p'éel nojoch chujcabe'; u buudzil le ch'e'eno' tu beetaj u éekjoch'e'ental le kiino' 
bey xan le iiko'. 
3Ti' le buudzo' jóok sáako'ob cu xiknalo'ob yóokol le lu'umo'; ti' le sáako'obo' j 
dzaab páajtalil ti'ob je'el bix le yaan ti' le síinano'obo'. 
4Ca j a'ala'ab ti'ob ma' u beetico'ob loob ti' u xíiwil le lu'umo', mix ti' wa ba'ax 
ya'ax, mix ti' jun cúul che', ba'ale' chéen ti' le máaxo'ob ma' chíiculta'ano'ob 
yéetel u chíicul Ku tu táan jo'olo'ob. 
5Ba'ale' ma' j cha'ab ti'ob u quiimsico'ob le wíinico'obo', ba'ale' chéen ca u 
beeto'ob u mukyajo'ob tu yáam cinco winalo'ob, le mukyaj cu dzáico'obo' bey 
je'el bix le yajil cu mukyajtic jun túul máac le quéen chi'ibic tumen síina'ane'. 
6Ti' le kiino'obo' le máaco'obo' yaan u caxtico'ob quíimil, ba'ale' ma' bíin u 
nuptáanto'obi'; tumen quex u káato'ob quíimile', le quíimilo' yaan u náachtal 
ti'ob. 
7Le sáako'obo' chica'an ti' tzíimino'ob nu'ucbesa'ano'ob u ti'al ba'atelil; tu 
poolo'obe' yaan wa ba'ax chica'an ti' jun p'éel péet jo'ol beeta'an yéetel oro, u 
yicho'obe' bey u táan yich wíinique'. 
8U tzo'otzel u poolo'obe' bey u tzo'otzel u pool co'olele', u cojo'obe' bey u coj 
leóne'. 
9U wíinclilo'obe' búucbesa'an yéetel u búuquil ba'atel bey beeta'an yéetel 
hierroe', u juum u xiiko'obe' bey u juum ya'abcach bolan'ob jíilta'ano'ob tumen 
tzíimino'ob le quéen xi'ico'ob j ba'atele'. 



2911 

 

Biblia Maya 
© 1992, Sociedades Bíblicas Unidas. 

 

 
 

 

10Yaan u nejo'ob bey u nej síina'ane' yaan xan u yaacho'ob tu nejo'ob yéetel 
páajtalil u ti'al u beetico'ob loob ti' máaco'ob tu yáam cinco winalo'ob. 
11Le sáako'obo' yaan jun túul u ajawo'ob, lela' u ángelil le jach taamcach 
ch'e'eno'; le áangelo' u kaaba' ich hebreoe' Abdon, ich griegoe' Apolión. 
12Dzo'oc u máan le yáax loobo', ba'ale' cu bineltic u láak ca'a p'éel. 
13Le sexto ángelo' tu paxaj u trompetae', ca tin wu'uyaj jun p'éel t'aan cu jóokol 
ichil u can ti'itzil le u multuunil kultaj beeta'an yéetel oro yaan tu táan Kuo'. 
14Le t'aano' tu ya'alaj ti' le sexto ángelo' máax ti' yaan le trompetae': Wach' le 
can túul ángelo'ob kaxa'ano'ob tu tzéel le nojoch áalcab ja' Éufrateso'. 
15Bey túuno' j wa'ach' le can túul ángelo'obo' u ti'al ca u quiimso'ob jun p'éel ti' 
u yóox jaatz máaco'ob, tumen le can túul ángelo'obo' nu'ucbesa'ano'ob jach u 
ti'al le horao', le kiino', le winalo' yéetel le ja'abo'. 
16Tin wu'uyaj jay túul u ba'atel máaco'ob cu nat'ico'ob tzíimin, yaan docientos 
millones. 
17Bey úuchic in wilic le tzíimino'ob ichil le chíicbesajilo', le máaxo'ob 
nat'mailo'obo' cu bisico'ob tu tzeemo'obe' jun p'éel u búuquil ba'atel bona'an 
chac, ch'oj yéetel kankan. U pool le tzíimino'obo' bey u pool leóne', tu chi'obe' 
cu jóokol káak, buudz yéetel azufre. 
18Le jun p'éel ti' u yóox jaatz le máaco'obo' quiimsa'ab tumen le óox p'éel ba'al 
cu jóokol tu chi' le tzíimino'obo': káak buudz yéetel azufre. 
19Tumen u páajtalil le tzíimino'obo' ti' yaan tu chi'obe' yéetel tu nejo'ob; u 
nejo'obe' chica'an ti' nucuch caano'ob yaan u poolo'ob, yéetel lelo'oba' cu 
beetico'ob loob. 
20Ba'ale' u yalab le máaco'obo', le ma' quiimsa'abo'ob tumen le ba'alo'oba', ma' 
tu kexaj u cuxtalo'ob u ti'al ca u p'ato'ob ba'ax cu beetico'ob, mix xan tu p'ato'ob 
u kultico'ob le kasa'anilo'obo' mix le beetbil kuo'ob beeta'ano'ob yéetel oro, 
plata, bronce, tuunich, bey xan yéetel che'o', ba'alo'ob ma' táan u páajtal u 
paacato'ob mix u yu'ubajo'ob mix u xíimbalo'ob. 

21Le máaco'obo' mix xan tu kexaj u cuxtalo'ob u ti'al ca u p'ato'ob u quiimsico'ob 
wíinic, u pulya'ajo'ob, u nupkebano'ob yéetel u yoocolo'ob. 

Apocalipsis 10 

Le ángelo' yéetel chan libroo' 

1Je'el túuna' tin wilaj u láak mu'uka'an ángel táan u yéemel te j ca'ano' 
bakpachta'an tumen jun p'éel múuyal, yóokol u poole' yaan jun p'éel chéel. U 
táan yiche' cu léembal bey kiine', u yooco'obe' bey u tóoch'bal káake'. 
2Tu kabe' ti' yaan jun p'éel chan libroe' je'ekab, ca tu dzaj u x no'oj ooque' tu 
yóokol le ka'anabo', u x dzíic ooque' tu yóokol le lu'umo'. 
3Ca túun ka'am awatnaj je'el bix u yáacan jun túul leóne', le ca j awatnaje' siete 
quíilbal cháac tu beetaj u yu'uba'al u t'aano'ob. 
4Cu dzo'ocol u t'aan le siete quíilbal cháaco'obo', tene' bin in ca'aj in dzíibt 
ca'achi; ba'ale' tin wu'uyaj jun p'éel ca'anil t'aan tu ya'alaj teen: Ta'ac le ba'ax 
tu ya'alaj le siete cháaco'obo' yéetel ma' a dzíibtic. 
5Tu séeblaquile' le ángel u dzaamaj jun dzíit u yooc yóokol le ka'anabo' yéetel 
jun dzíit yooc yóokol le lu'umo', tu líiksaj u x no'oj kabil tu tojil le ca'ano', 
6ca tu ya'alaj tu kaaba' le máax cuxa'an u ti'al ja'abo'ob mina'an u xuulo', le 
máax beet le ca'ano', le lu'umo', le ka'anabo' yéetel tuláacal le ba'alo'ob yano'ob 
ti'obo', táan u ya'alic: Bejela'e' ma' táan u yantal xáantalil; 
7tumen le quéen kuchuc u kiinil u paxic u séptimo ángel u trompetae', dzo'oc 
u dzo'ocpajal u tuucul Ku, je'el bix tu dzaj u yojéelt u aj bóobato'ob máaxo'ob 
u palitzilo'ob. 
8Le t'aan cu jóokol te j ca'an tin wu'uyajo' j t'anaj tu ca'a téen tin wéetel ca tu 
ya'alaj teen: Xeen, ch'a'a le chan libro je'ekab yaan tu kab le ángel wa'alcbal 
yóokol le ka'anabo' bey xan yóokol le lu'umo'. 
9Ca j binen tu yicnal le ángelo' ca tin káataj ti' ca tu dzaj teen le chan libroo'; 
leti'e' ca tu ya'alaj teen: Ch'a'e', jaante. Ta chi'e' yaan a wu'uyic ch'ujuc je'el bix 
caabe', ba'ale' yaan u káajtal ta jobnel. 

10Je'el túuna' tin ch'a'a le chan libro tu kab le ángelo' ca tin jaantaj; tin chi'e' 
ch'ujuc je'el bix caabe', ba'ale' cu dzo'ocol in jaantique' ca j suunaj káajil tin 
jobnel. 
11Cu dzo'ocole' a'ala'ab teen: Yaan a wa'alic tu ca'a téen ba'ax cu ya'alic Ku tu 
yo'olal ya'abcach caajo'ob, múuh'ul caajo'ob, jejeláas t'aano'ob yéetel ajawo'ob. 

Apocalipsis 11 

Le ca'a túul jaajcunajo'obo' 

1Ca j dzaab teen jun p'éel jalal bey jun p'éel x p'isibche'e' ca j a'ala'ab teen: 
líiken p'is u kulnaj Ku, le le u multuunil kultajo', bey xan le máaxo'ob cu 
kultajo'ob te'elo'. 
2Ba'ale' ma' a p'isic u táancabil le kulnajo', tumen dzo'oc u ku'ubul ti' le 
máaxo'ob ma' judíobo', leti'obe' yaan u xanabcha'atico'ob le quili'ich caajo' tu 
yáam cuarentidos winalo'ob. 
3Tene' yaan in túuxtic in can túul jaajcunajo'ob, u ti'al ca t'aanaco'ob tin wo'olal 
tu yáam mil doscientos sesenta kiino'ob, u búuquintmajo'ob box búuco'ob. 
4Le ca'a túul jaajcunajo'oba' leti' le ca'a cúul olivo'ob yéetel le ca'a p'éel x 
t'uchub sáasilo'ob dza'ano'ob tu táan u Yuumtzil le lu'umo'. 
5Wa yaan máax u káat u beet loob ti'obe', leti'obe' cu jóoksico'ob káak tu chi'ob, 
cu chuca'an tóoquic u aj p'eeco'ob, beya' yaan u quíimil je'el máaxac ca yóolt u 
beet loob ti'obe'. 
6Le jaajcunajo'oba' yaan páajtalil ti'ob u ti'al u kalico'ob le ca'ano' tu yo'olal ma' 
u káaxal ja' ca'aliquil táan u tze'eco'ob; yaan xan páajtalil ti'ob u ti'al u sutico'ob 
ki'ikil le ja'o', yéetel u beetico'ob u mukyaj le lu'umo' yéetel u jejeláasil 
núumyajo'ob je'el jay téen u káato'obe'. 
7Ba'ale' le quéen dzo'ococ u meyajo'obe', le nojoch kasilba'al cu jóokol ti' le jach 
taamcach ch'e'eno' yaan u pulicubáa tu yóokolo'ob, yaan u dzáanche'etico'ob 
yéetel yaan u quíimsico'ob. 

8U quimen wíinclilo'obe' yaan u p'áatal jilicbalo'ob ti' le nojoch caaj tu'ux si'in 
c Yuumtzil ti' cruzo'; le nojoch caaj ichil queet t'aane' cu kaaba'intic Sodoma, 
cu kaaba'intic xan Egipto. 
9Tu yáam óox p'éel kiino'ob ca tac táancoche' u máaquilo'ob le caajo'obo', le 
ch'i'ibalo'obo', le jejeláas t'aano'obo' yéetel le múuch' caajo'obo' yaan u yilico'ob 
u quimen wíinclilo'obo'. Ma' tu cha'abal u mu'uculo'ob. 
10U cajnáalilo'ob le lu'umo' yaan u qui'imactal u yóolo'ob úuchic u quiimsa'al 
le jaacunajo'obo' yéetel yaan u yu'ubicuba'ob sen utzil yanilo'ob, beyo' yaan u 
túuxtico'ob siibalo'ob tu baatzilo'ob; tumen le ca'a túul aj bóobato'obo' jun p'éel 
yaayaj óolal u ti'alo'ob. 
11Ba'ale' cu dzo'ocol le óox p'éel kiino'ob ca tac táancocho', cuxquinsa'abo'ob 
yéetel líiksa'abo'ob tu ca'a téen tumen Ku. Tuláacal le máaxo'ob j ilo'obe' 
chu'upo'ob yéetel sajaquilil. 
12Tu séeblaquile' le ca'a túul jaacunajo'obo' tu yu'ubo'ob jun p'éel k'a'amcach 
t'aan te j ca'ano' táan u ya'alic ti'ob: Na'aquene'ex waye'. Ca j na'aco'ob ca'an ti' 
jun p'éel múuyal, táan u yila'alo'ob tumen u aj p'eeco'ob. 
13Ti' le súutuquilo' yanji jun p'éel nojoch quíilbal lu'um, jun p'éel ti' u diez 
jaatzil caajo' jutchaji ca j quíim siete mil máaco'ob tu yo'olal le quíilbal lu'umo'. 
U yalab le máaco'obo' j chu'up yéetel saajquile', tu nojbe'encunto'ob Ku yaan te 
j ca'ano'. 
14Dzo'oc u máan le ca'a p'éel loobo'; ba'ale' séeba'an u taal u yóox p'éel. 

Le séeptima trompetao' 

15Le séptimo ángelo' tu paxaj u trompetae', ca j u'uya'ab ka'ancach t'aano'ob te 
j ca'ano' táan u ya'alico'ob: U ajawililo'ob yóokolcaabe' dzo'oc u kuchul 
ti'alinta'al tumen c Yuumtzil yéetel u Cristo. Leti'e' yaan u beetic u jalachil u 
ti'al ja'abo'obo' mina'an u xuul. 
16Bey túuno' le veinti cuatro u nuuquilo'ob u caajil Israel culucbalo'ob tu jalach 
káache'ob tu táan Kuo' j noclajo'obe' ca tu kultajo'ob Ku, 

17táan u ya'alico'ob: C dzáic teech nib óolal, Yuumtzil, Ku yaan teech tuláacal 
páajtalil, bey tumen teche' yanech, yanili'eche' yéetel bíin taalaquech, tumen 
dzo'oc a ch'a'ic a nojoch páajtalil, yéetel dzo'oc a cáasic a beetic a jalachil. 
18Le múuch' caajo'obo' dzo'oc u kuuxilo'ob, ba'ale' dzo'oc u kuchul u kiinil u 
jaadz, bey xan u kiinil a p'is óoltic le quimeno'obo' yéetel a dzáic le siibal cu 
najmatic a palitzilo'ob cu t'aano'ob ta kaaba'o', le máaxo'ob u kubmajo'ob u 
yóolo'ob ti' techo' yéetel le máaxo'ob cu tziquico'ob a kaaba'o', mejentaco'ob wa 
nuuctaco'ob, yéetel u kiinil a xu'ulsic le máaxo'ob loobiltic le lu'um. 
19Ca túun je'epaj u kulnaj Ku yaan te j ca'ano' ca ila'ab u nu'ucul u nup t'aan te 
j kulnajo'. Ca yanchaj léembal cháaco'ob, quíilbal lu'um yéetel káax ka'amcach 
bat. 

Apocalipsis 12 

Le co'olelo' yéetel le cano' 

1Ca j chíicpaj túun te j ca'ano' jun p'éel nojoch chíiculal: jun túul co'olel u 
búucbesmubáa yéetel le kiino', yéetel le ujo' ti' yaan tu yáanal u yoque', tu 
poole' yaan jun p'éel péet jo'ol yaan doce eeko'ob ti'. 
2Le co'olela' koja'an ti' chaan pal, cu yawat tu yo'olal u ki'inamil u síijsaj, tumen 
táan u mukyaj u ti'al u síijsaj. 
3Cu dzo'ocole' j chíicpaj te j ca'ano' u láak chíicul: jun túul nojoch chac can 
yaan siete u poolo'ob, diez baaco'ob yéetel yaan jun p'éel péet jo'ol ti' jujun 
p'éel u pool. 
4Tu jíiltaj yéetel u neje' jun p'éel ti' u yóox jaatzil u eekilo'ob ca'an ca tu pulaj 
yóokol le lu'umo'. Le caana' j wa'alaj actáan ti' le co'olel cu síijsajo' u ti'al u 
jaant le paal chéen p'el u síijilo'. 
5Le co'olelo' tu síijsaj jun túul xiibi' paal, leti'e' yaan u beetic u jalachil yóokol 
tuláacal le múuch' caajo'obo' yéetel jun p'éel x p'isib beeta'an yéetel hierro. Tu 
séeblaquil le Paalo' j lukesa'ab ti' le co'olelo' ca j bisa'ab ti' Ku yéetel ti' u jala'ach 
káanche'. 

6Le co'olelo' j púudze' ca j bin ti' jun p'éel x tocoy lu'um, tu'ux nu'ucbesa'an 
tumen Ku jun p'éel cúuchil u ti'al leti' u ti'al ca tzéenta'ac te'elo' tu yáam mil 
doscientos sesenta kiino'ob. 
7Cu dzo'ocole' yanchaj jun p'éel ba'atel teen ca'ano': Miguel yéetel u ángelo'obe' 
ba'atelnajo'ob u ti'al u beeto'ob loob ti' le caano'. Le caan yéetel u ángelo'obe' 
ba'atelnajo'ob, 
8ba'ale' bin kaasil ti'ob ti' le ba'atelo'; ma' yanji' cúuchil u ti'alo'ob te j ca'ano'. 
9Bey túuno' j pu'ul táancab le nojoch caano', le úuchben caan cu Kaaba'intic 
Kasiba'al wa Satanaso', le máax tusic tuláacal yóokolcaabo'. Leti' yéetel u 
ángelo'obe' j pu'ulo'ob yóokolcaab. 
10Ca tin wu'uyaj jun p'éel ka'amcach t'aan te j ca'ano', táan u ya'alic: Dzo'oc u 
kuchul le tocsajilo', le páajtalilo' yéetel u ajawil Ku, yéetel u páajtalil u Cristo; 
tumen dzo'oc u pu'ulul táancab u j tacpool c sucu'uno'ob, le máax taquic u 
poolo'ob yéetel kiin yéetel áakab tu táan c Ku. 
11C sucu'uno'obe' dzo'oc u dzáanche'etico'ob le j tacpoolo' tu yo'olal u ki'ikel le 
aj Tamano' yéetel tu yo'olal le u t'aanil jaajcunajil tu dzáajo'obo'; tumen ma' tu 
ch'a'ajo'ob sajaquil ti' quíimili'. 
12¡Qui'imacchajac túun a wóole'ex, ca'ane'ex, yéetel te'ex caja'ane'ex ti'ob! 
¡Ba'ale' Óotzilo'ob le máaxo'ob caja'ano'ob te j lu'umo' yéetel te j ka'anabo'! 
Tumen le kasiba'alo' dzo'oc u yéemel ichile'ex, p'uja'an, tumen yojel chéen jun 
p'íit kiin p'aatal ti'. 
13Le caano' ca tu yilaj dzo'oc u pu'ulul lu'ume' jo'op' u ch'a'apachtic le co'olel tu 
síijsaj le xiibi' paalo'. 
14Ba'ale' ti' le co'olelo' j dza'ab ca'a p'éel u xiik nojoch cóot ti' u ti'al ca páatac u 
xiknal tac tu cúuchil te x tocoy lu'umo', náach ti' le caano', tu'ux unaj u 
tzéenta'al tu yáam óox p'éel ja'ab ca'a tac táancoch. 
15Le caano' yéetel u chi'e' tu láalaj ja' u ti'al u beetic jun p'éel áalcab ja' ca u jíilt 
le co'olelo'. 

16Ba'ale' le lu'umo' tu yáantaj le co'olelo', tumen le lu'umo' tu je'aj u chi'e' ca tu 
yukaj le ja' tu láalaj le caano'. 
17Tu yo'olal lelo' le caano' sen p'u'uj ti' le co'olelo', ca j bin u beet loob ti' u yalab 
u ch'i'ibal le co'olelo', le máaxo'ob cu dzo'ocbesico'ob u ya'almaj t'aan Kuo' 
yéetel cu p'áatalo'ob yéetel chuca'an óolal ti' u jaajcunaj Jesucristo. 
18Le caano' j p'at tu jáal le ka'anabo'. 

Apocalipsis 13 

Le ca'a túul nucuch ba'alche'obo' 

1Wa'alacbalen tu jáal ka'anabe', ca tin wilaj u jóokol ichil le ka'anabo' jun túul 
nojoch ba'alche' yaan siete u poolo'ob yéetel diez u dzíitil u baaco'ob. Ti' cada 
jun dzíit u baaque' yaan jun p'éel péet jo'ol, ti' u poolo'obe' yaan jun p'éel kaaba' 
cu ya'alic ba'al ti' Ku. 
2Le nojoch ba'alche' tin wilajo' chica'an ti' jun túul j coj, u yoco'obe' bey u 
yooco'ob osoe', u chi'e' bey u chi' léone'. Le caano' tu dzáa u muuk yéetel u 
jalach káanche' ti', bey xan nojoch páajtalil. 
3Jun p'éel u pool le nojoch ba'alche'o' bey loobilta'an u ti'al quíimile'; ba'ale' le 
loob beeta'an ti'o' utzchaji'. tuláacal u cajnáalilo'ob yóokolcaabe' chu'upo'ob 
yéetel jak óolale' ca j bino'ob tu paach le nojoch ba'alche'o'. 
4Tu kultajo'ob le caano' tumen tu dzáa páajtalil ti' le nojoch ba'alche'o', tu 
kultajo'ob xan le nojoch ba'alche'o', táan u ya'alico'ob: ¿Máax yaan je'el bix le 
nojoch ba'alche'a'? ¿Máax je'el u páajtal u bin u beet loob ti'e'? 
5J cha'ab xan ti' le nojoch ba'alche'o' u ya'alic nucuch ba'alo'ob yéetel 
pooch'ilo'ob ti' Ku, yéetel ca yanac páajtalil ti' tu yáam cuarenta yéetel dos 
winalo'ob. 
6Bey tu beetilo'; t'aanaj kaas tu y'oolal Ku yéetel tu poch'aj u kaaba' Ku, u 
quili'ich najil, bey xan le máaxo'ob yano'ob te j ca'ano'. 

7J cha'ab xan ti'e' u bin u ba'atelt le máaxo'ob quili'icho'obo', tac u 
dzáanche'etico'ob; bey xan j dza'ab páajtalil ti' tu yóokol tuláacal ch'i'ibal, caaj, 
jejeláas t'aan yéetel u múuch'ul caaj. 
8Tuláacal u cajnáalilo'ob lu'ume' máaxo'ob ma' j dzíibta'ab u kaaba'ob le ca j 
beeta'ab yóokolcaab ti' u libroil le cuxtal yaan ti' le aj taman quíimsa'abo' bíin 
u kulto'ob le nojoch ba'alche'o'. 
9Le máax yaan u xiquine' u'uyajnac. 
10Le máax cu bisic máac u ti'al kalbile', bey xan leti'e' bíin bisa'ac kalbil; le 
máax cu quíimsaj yéetel espadae', leti' xane' bíin quiimsa'ac yéetel espada. Tu 
yo'olal lela' le máaxo'ob quili'icho'obo' ka'ana'an ti'ob chuca'an óolal yéetel 
ocsaj óolal. 
11Cu dzo'ocole' tin wilaj u láak nojoch ba'alche' cu jóokol ti' le lu'umo'. Lela' 
yaan ca'a dzíit u baac bey u baac j tamane', ba'ale' cu t'aan bey jun túul caane'. 
12Ti' leti'e' yaan tuláacal le páajtalil yanji' ti' le yáax jun túul nojoch ba'alche' 
tu táan leti'o', yéetel cu beetic ca kulta'ac le yáax nojoch ba'alche'o' leti' le 
utzchaj ti' le loob beeta'ab ti' u ti'al u quíimbal ca'acho'. 
13Cu beetic xan nucuch chíiculalo'ob, cu beetic tac u yéemel káak ca'an tu 
yóokol lu'um tu táan máaco'ob. 
14Tu yo'olal le chíiculalo'ob j cha'ab ti' u beetic tu táan le yáax nojoch ba'alche'o' 
tu tusaj le máaxo'ob caja'ano'ob yóokol le lu'umo' ca tu ya'alaj ti'ob ca u 
beeto'ob jun p'éel u yoochel le nojoch ba'alche' j loobilta'ab ca'ach yéetel 
espadae' ba'ale' ma' j quíimi'. 
15Le u ca'a túul nojoch ba'alche'o' j dza'ab páajtalil ti' u ti'al u dzáic cuxtal ti' u 
yoochel le yáax nojoch ba'alche'o', u ti'al xan ca páatac u t'aan yéetel ca u beet 
u quíimsa'al tuláacal le máaxo'ob ma' bíin u kulto'obo'. 
16Tu beetaj xan u dza'abal jun p'éel chíicul tu x no'oj kab wa tu táan jool 
tuláacal máac: mejentac wa nuuctac, ayikalo'ob wa óotzilo'ob, jáalkabo'ob wa 
palitzilo'ob. 

17Mix máac cu páajtal u man mix u coonol wa mina'an ti'e' le chíiculo' wa u 
kaaba' le nojoch ba'alche'o' wa u númeroil u kaaba'. 
18Te'ela' yaan na'ati'; le máax yaan na'at ti'e' u yil u númeroil le nojoch 
ba'alche'o', lela' jun p'éel u númeroil wíinic. Le númeroo' seicientos setenta y 
seis. 

Apocalipsis 14 

U kay ke ciento cuarenta y cuatro milo' 

1Cu dzo'ocole' j pacatnajene' ca tin wilaj le aj taman wa'alacbal yóokol u 
pu'uquil Siono'. Tu yéetele' yaan ciento cuarenticuatro mil máaco'ob dzíibta'an 
tu táan jo'olo'obe' u kaaba' le aj tamano' yéetel u kaaba' u Taata. 
2Ca tin wu'uyaj jun p'éel juum ca'an u taalbal, bey u juum ya'abcach ja'obe' 
yéetel bey u juum ya'abcach bey arpaob táan u pa'axalo'obe'. 
3Táan u kayico'ob jun p'éel túumben kay tu táan le jala'ach káanche'o', tu táan 
le can túul cuxa'an ba'alo'obo' yéetel tu táan le u nuuquilo'ob. Mix máac cu 
páajtal u canic le kaayo' wa ma' chéen le ciento cuarenticuatro mil toca'ano'ob 
ti' ichil u cajnáalilo'ob lu'umo'. 
4Lelo'oba' leti' le máaxo'ob ma' tu kascuntuba'ob yéetel co'olelo'obo', p'áato'ob 
sujuyo'ob, yéetel táan u bino'ob tu paach le aj tamano' je'el tu'uxac ca xi'ique'. 
To'oco'ob ti' ichil máaco'obe' bey yáax siibal u ti'al Ku yéetel u ti'al le aj tamano'. 
5Tu chi'obe' ma' j u'uya'ab u jóokol mix jun p'éel tuusi', mina'an u si'ipilo'ob. 

Le óox túul ángelo'obo' 

6Ca tin wilaj túun u láak ángel táan u xiknal chúumuc le ca'ano' yaan ti'e' le 
ma'alob péectzil mina'an u xuulo' u ti'al u tze'ect ti' le máaxo'ob caja'ano'ob 
lu'umo', ti' tuláacal múuch' caajo'ob, jejeláas t'aano'ob, ch'i'ibalo'ob yéetel 
caajo'ob. 
7Táan u ka'am a'alic: Ch'a'ex sajaquil ti' Ku yéetel nojbe'encunte'ex u kaaba', 
tumen dzo'oc u kuchul u kiinil u p'is óol. Kulte'ex le máax beet le ca'ano', le 
lu'umo', le ka'anabo', bey xan le sayabo'obo'. 

8Le u ca'a túul ángelo' tu ya'alaj: Dzo'oc u lúubul, dzo'oc u lúubul le nojoch 
Babiloniao', tumen tu cáalcunsaj tuláacal múuch' caajo'ob yéetel u yuklil u 
p'u'ujul u kaakas cuxtal. 
9Tu séeblaquile' le u yóox túul ángelo' tu ka'am a'alaj: Wa máax cu kultic le 
nojoch ba'alche'o' yéetel cu kultic u yoochele' yéetel cu cha'ic u dza'abal u 
chíicul tu táan jo'olal wa tu kabe', 
10yaan u yukic u yuklil u p'u'ujul Ku, lela' nu'ucbesa'an x ma' xa'aka'anil tu 
nu'uculil u p'u'ujul. Yaan u beeta'al u mukyaj ti' káak xa'aka'an yéetel azufre tu 
táan u quili'ich ángelo'ob Ku yéetel tu táan le aj tamano'. 
11U buudzil u mukyaje' cu na'acal u ti'al ja'abo'ob mina'an u xuul. Mina'an je'elel 
yéetel kiin mix yéetel áakab ti' le máaxo'ob kultic le nojoch ba'alche'o', wa cu 
kultico'ob u yoochel, wa cu kamico'ob u chíicul u kaaba'. 
12Tu yo'olal lela', le máaxo'ob quili'icho'obo' yéetel cu dzo'ocbesico'ob u 
ya'almaj t'aan Junab Ku yéetel cu tzaypachtico'ob Jesús yéetel jaaj óolale', 
kabéet ti'ob chuca'an óolal. 
13Tin wu'uyaj túun jun p'éel t'aan ca'an u taal, táan u ya'alic: dzíib lela': Qui' u 
yóolo'ob bejela'e' tac le kiino'ob cu taalo'obo' le máaxo'ob cu quíimilo'ob u 
yocsmaj u yóolo'ob ti' Yuumtzilo'. Bey, cu ya'alic le Quili'ich Pixano', tumen cu 
je'elelo'ob ti' u meyajo'ob, ba'ale' le ma'alob ba'alo'ob u beetmajo'obe' cu p'áatal 
tu yéetelo'ob. 

U joochil yóokolcaab 

14Ca j pacatnajene' ca tin wilaj jun p'éel sac múuyal; tu yóokol le múuyalo' yaan 
jun túul máax culucbali', lela' chica'an ti' u Paal Máac. Tu poole' yaan jun p'éel 
péet jo'ol beeta'an yéetel oro, yéetel tu kabe' jun p'éel lóobche' jach yaan u yej. 
15Ti' le kulnajo' jóok u láak ángel táan u ka'am a'alic ti' le máax culucbal yóokol 
le múuyalo': Jup a lóobche', joochnen; tumen dzo'oc u kuchul u kiinil, u joochil 
yóokolcaabe' dzo'oc u kantal. 

16Tu séeblaquile' le máax culucbal yóokol le múuyalo' tu jupaj u lóobche' 
yóokolcaabe' ca tu líi'isaj u joochil yóokolcaab. 
17U láak ángel túune' jóok ti' le kulnaj yaan te j ca'ano', ti' leti'e' yaan xan jun 
p'éel lóobche' jach yaan u yej. 
18Ti' le u multuunil kultajo' jóok u láak ángel, leti'e' yaan u páajtalil u yóokol 
káak, ca tu ka'am t'aanaj le ángel ti' máax yaan le lóobche' jach yaan u yejo', 
táan u ya'alic ti': Jup a lóobche', mol u yich le uva yaan yóokolcaabo', tumen 
dzo'oc u kantal. 
19Le ángelo' tu jupaj u lóobche' yóokolcaab, tu xotaj u yich u uvail 
yóokolcaabe', ca tu láalaj ti' jun p'éel nojoch nu'ucul u ti'al ca ye'edzec, lela' cu 
ye'esic u nojoch p'u'ujul Ku. 
20Le uvaobo' ye'edzo'ob paachil ti' le caajo', ti' le nu'ucul tu'ux ye'edzo'obo' jóok 
ki'ik, lela' kuch u ca'anlile' tac tu jokni' le tzíimino'obo', yéetel u náachile' tac 
trescientos kilómetros. 

Apocalipsis 15 

Le ángelo'obo' yéetel le u dzo'oc siete núumyajo'obo' 

1Tin wilaj u láak jun p'éel nojoch yéetel jak óol chíicul te j ca'ano': siete 
ángelo'ob yéetel le u dzo'oc siete núumyajo'obo'; yéetel lelo'oba' cu kuchul tu 
xuul u p'u'ujul Ku. 
2Tin wilaj xan jun p'éel ba'al chica'an ti' jun p'éel sáaskale'en ka'anab xa'aka'an 
yéetel káak; le máaxo'ob dzo'oc u kuchul u dzáancha'ato'ob le nojoch ba'alche'o' 
bey xan u yoochelo' yéetel u númeroil u kaaba'e', wa'alacbalo'ob tu tzéel le 
sáaskale'en ka'anabo' yéetel arpaob dza'an ti'ob tumen Ku. 
3Táan u kayico'ob u kay Moisés, u palitzil Ku, yéetel u kaayil le Aj tamano', 
táan u ya'alico'ob: Nojoch yéetel jakbe'en tuláacal ba'ax a beetmaj, Yuumtzil 
Ku ti' máax yaan tuláacal páajtalil; tojtac yéetel jaajtac a beelo'ob, u Ajaw 
múuch' caajo'ob. 

4¿Máax ma' bíin u ch'a'a teech sajaquilil, Yuumtzil? ¿Máax ma' bíin u 
nojbe'encunt a kaaba'i? Tumen chéen teech quili'ichech; bíin taalac u kultech 
tuláacal múuch' caajo'ob, tumen dzo'oc u yila'al jach toj tuláacal ba'ax ca beetic. 
5Cu dzo'ocol lela' ca tin wilaj u je'epajal te j ca'ano' le quili'ich kulnaj tu'ux 
líiksa'an u ya'almaj t'aan Ku. 
6Te j quili'ich cúuchilo' jóoko'ob le siete ángelo'ob cu bisico'ob le siete 
núumyajo'obo'. U búuco'obe' sac lino táan u léembal. Yaan kaxnak tu tzemo'ob 
beeta'an yéetel oro. 
7Tu séeblaquile' jun túul ti' le can túul cuxa'an ba'alo'obo' tu dzáa ti jujun túul 
ti' le siete ángelo'obo' jun p'éel copa beeta'an yéetel oro chuup yéetel u p'u'ujul 
Ku, máax cuxa'an u ti'al ja'abo'ob mina'an u xuul. 
8Le quili'ich cúuchilo' j chu'up yéetel buudz cu taal ti' u nojbe'enil yéetel ti' u 
páajtalil Ku, yéetel mix máac cu páajtal u yocol te'elo' wa ma' p'is u dzo'ocol le 
siete núumyajo'ob cu bisa'al tumen le siete ángelo'obo'. 

Apocalipsis 16 

U copailo'ob jaadz 

1Tin wu'uyaj túun jun p'éel ka'amcach t'aan cu jóokol ti' le quili'ich cúuchilo', 
táan u ya'alic ti' le siete ángelo'obo': Xeene'ex a weque'ex yóokolcaabe' u siete 
copailo'ob u p'u'ujul Ku. 
2Le yáax jun túul ángelo' bine' ca tu wecaj u copa yóokolcaab, ti' tuláacal le 
máaco'ob yaan u chíicul le nojoch ba'alche' ti'obo' yéetel cu kultico'ob u 
yoochele', jóok ti'ob jun p'éel yaayaj kaakas chu'uchum. 
3Le u ca'a túul ángelo' tu wecaj u copa yóokol ka'anab, u ja'il le ka'anabo' j 
suunaj ki'ikel bey u ki'ikel jun túul quimene', ca j quíim tuláacal ba'ax cuxa'an 
te j ka'anabo'. 
4Le u yóox túul ángelo' tu wecaj u copa yóokol áalcab ja'ob yóokol sayabo'ob, 
ca j suunajo'ob ki'ikel. 

5Tu séeblaquile' tin wu'uyaj u ya'alic u ángelil le ja'obo': Teche' tojech tumen 
dzo'oc a p'is óol beyo', Yuumtzil, quili'ich Ku, máaxech yanech bejela'e' yéetel 
yanili'eche', 
6tumen leti'obe' tu wecajo'ob u ki'ikel le máaxo'ob quili'icho'obo' bey xan u 
ki'ikel le aj bóobato'obo'; bejela'e' dzo'oc a beetic u yukico'ob ki'ik; ¡Tumen bey 
cu najmatico'ob! 
7Tin wu'uyaj xan jun p'éel t'aan cu jóokol ti' le u muultunil kultajo', táan u 
ya'alic: Bey, Yuumtzil Ku, ti' máax yaan tuláacal páajtalil, dzo'oc a p'is óol 
yéetel jaajil bey xan yéetel tojil. 
8Le u can túul ángelo' tu wecaj u copa yóokol kiin, ca j dza'ab ti' le kiino' 
páajtalil u ti'al u tóoquic máaco'ob yéetel káak. 
9Le máaco'obo' j tóoca'abo'ob yéetel nojoch ooxowil, ba'ale' ma' tu kexaj u 
tuuculo'obi' mix tu nojbe'encunto'ob Kui', ba'ale' tu poch'ajo'ob u kaaba' Ku, ti' 
máax yaan páajtalil tu yóokol le núumyajo'obo'. 
10Le u quinto ángelo' tu wecaj u copa yóokol u jalach káache le nojoch 
ba'alche'o', beyo' u ajawile' j p'áat ich éekjoch'e'enil; le máaco'obo' tu yaayaj 
chi'ilantaj u yaako'ob; 
11ba'ale' mix bey tu yóoltajo'ob u kex u tuuculo'ob u ti'al u p'áatico'ob le kaas 
cu beetico'obo', ba'ale' tu poch'ajo'ob u Kuil ca'an tu yo'olal u yaayaj mukyajo'ob 
yéetel tu yo'olal u chu'uchumo'ob. 
12Le u sexto ángelo' tu wecaj u copa yóokol nojoch áalcab ja'il Éufrates, u ja'il 
le áalcab ja'o' j tiji u ti'al u je'ic beyo' jun p'éel bej u ti'al u ajawo'ob j lakin. 
13Ca tin wilaj túune' tu chi' le caano', tu chi' le nojoch ba'alche'o', yéetel tu chi' 
le tusil aj bóobato' táan u jóokol óox túul kaakas pixano'ob beyo'ob muuche'. 
14Lelo'oba' u pixano'ob kasiba'alo'ob cu beetico'ob chíiculo'ob, táan u jóokolo'ob 
u much'quinto'ob tuláacal u ajawo'ob yóokolcaab u ti'al u ba'atelil u nojoch 
kiinil Junab Ku, ti' máax yaan tuláacal páajtalil. 

15Ile'ex, tene' táan in taal ti' le kiin mix máac pa'atiquene', je'el bix u taal jun 
túul j oocole'. Qui' u yóol máax ma' táan u wenel yéetel u nu'ucbesmaj u nook 
u ti'al ma' u máan chacnul yéetel u ti'al ma' u yila'al u subtalil. 
16Ca tu much'quinto'ob le ajawo'ob ti' le cúuchil cu kaaba'intic ich hebreoe' 
Armagedón. 
17Le u séptimo ángelo' tu wecaj u copa ti' iik, ca jóok jun p'éel ka'amcach t'aan 
ti' le jalach káanche' yaan te j quili'ich cúuchilo', táan u ya'alic: Dzoca'an yanil. 
18Ca túun yanji' léembal cháac, juumo'ob yéetel quíilbal cháaco'ob; le lu'umo' 
quíilbanaj yéetel jun p'éel nojoch quíilbal lu'um mix jun téen ila'an u láak beyo' 
ca'aliquil yanac wíinic yóokolcaab. 
19Le nojoch caajo' jóok óox búuj ti', u caajilo'ob yóokolcaabe' júutla'ajo'ob; ca 
ka'aj ti' Kue' u nojoch caajil Babilonia u ti'al ca u beet u yukic u yuklil le u 
p'u'ujulil tu túuxtaj ti'o'. 
20Tuláacal le peteno'obo' yéetel le pu'uco'obo' sa'ato'ob. 
21U nucuch batil ca'ane' j káax yóokol wíinico'ob, míin cuarenta kilos u aalil 
cada jun p'éel. Le wíinico'ob túuno' tu poch'ajo'ob Ku tu yo'olal u núumyajil le 
bato', tumen jun p'éel jaadz jach nojoch. 

Apocalipsis 17 

U xotkinajil le nojoch nupkeban co'olelo' 

1Ca j taal jun túul ti' le siete ángelo'ob ti' máaxo'ob yaan le siete copaobo' ca tu 
ya'alaj teen: Co'oten, bin in ca'aj in we'es teech u xot kinajil le nojoch nupkeban 
co'olel culucbal tu yóokol le ja'abo'. 
2U ajawilo'ob u yóokolcaabe' dzo'oc u cuxtalo'ob ich nup keban tu yéetel, u 
cajnáalilo'ob lu'ume' dzo'oc u cáaltalo'ob yéetel u yuklil u nup keban. 
3Tu yáanal u páajtalil Quili'ich Pixane', le ángelo' tu bisajen ti' jun p'éel x tocoy 
lu'um, te'elo' tin wilaj jun túul co'olel culucbal yóokol jun túul nojoch ba'alche', 
chuup yéetel pooch'ilo'ob dzíibta'ano'ob iquil u po'och'ol Yuum Ku, le 
ba'alche'o' yaan siete u pool yéetel siete u dzíitil u baac. 

4U búuc le co'olelo' ch'oj chac yéetel chac jadzutzquinta'an yéetel oro, co'ocoj 
tuunicho'ob, bey xan yéetel perla'ob. Tu kabe' yaan jun p'éel copa beeta'an 
yéetel oro chuup yéetel p'ecbe'en ba'alo'ob bey xan yéetel u kóokolil u nup 
keban; 
5tu táan jo'olale' dzíiba'an jun p'éel balbil kaaba': Le nojoch Babilonia, u maama 
tuláacal x nupkebano'ob yéetel tuláacal le ba'ax p'ecbe'en yóokolcaabo'. 
6Tu séeblaquile' tin kaj óoltaje' le co'olelo' cala'an yéetel u ki'ikel le máaxo'ob 
quili'icho'obo' bey xan yéetel u ki'ikel le máaxo'ob quiimsa'abo'ob tu yo'olal u 
kaaba' Jesuso'. Le ca tin wilaj lelo', j p'áaten sen jaka'an in wóol. 
7Ca tu ya'alaj teen le ángelo': ¿Ba'axten jaka'an a wóol? Bin in ca'aj in beet a 
wojéeltic ba'ax u káat u ya'al u balbil kaaba' le co'olelo' yéetel ba'ax u káat ya'al 
le nojoch ba'alche' bisico', le yaan siete u poolo' yéetel diez u dzíitil u baaco'. 
8Le nojoch ba'alche' dzo'oc a wilico' yaan ca'achi, bejela'e' mina'an; ba'ale' quex 
beyo' bin u ca'aj jóokol ti' le jach taamcach ch'e'eno' u ti'al u binbal ti' quíimil 
mina'an u xuul. U cajnáalilo'ob lu'ume', le máaxo'ob ma' dzíiba'ano'ob tu libroil 
cuxtal le ca j beeta'ab yóokolcaabe', yaan u ja'akal u yóolo'ob le quéen u yilo'ob 
le nojoch ba'alche' yaan ca'acho' bejela'e' mina'an, ba'ale' yaan u suut tu ca'a 
téen. 
9Te'ela' yaan ba'ax u ti'al le máaco'ob cu páajtal u na'atico'obe': Le siete 
poolo'obo' cu ye'esic le siete pu'uco'ob tu'ux culucbal le co'olelo'; 
10cu ye'esico'ob xan siete ajawo'ob. Cinco u túululo'obe' dzo'oc u lúubulo'ob, 
jun túul ti'obe' táan u beetic u jalachil bejela'e', u dzooc jun túule' ma' taalaqui'. 
Le quéen taalaque' ma' tu xáantal u jalachil. 
11Le nojoch ba'alche' yaan ca'ache' ba'ale' bejela'e' mina'ane', leti'e' u ocho u 
túulul ajaw, quex leti'e' jun túul ti' le sieteobo', cu dzo'ocole' cu bin ti' quíimil 
mina'an u xuul. 



2926 

 

Biblia Maya 
© 1992, Sociedades Bíblicas Unidas. 

 

 
 

 

12Le diez u dzíitil baac dzo'oc a wilico' diez ajawo'ob ma' cáajac u beetico'ob u 
jalachilo'obi'; ba'ale' yaan u kamico'ob páajtalil bey ajawo'obe' chéen tu yáam 
jun p'éel hora jun múuch' yéetel le nojoch ba'alche'o'. 
13Le diez ajawo'oba' jun p'éelili' u tuuculo'ob yaan u dzáico'ob u muuko'ob 
yéetel u páajtalilo'ob ti' le nojoch ba'alche'o'. 
14Yaan u ba'atelo'ob u ti'al u beetico'ob loob ti le j tamano', ba'ale' yaan u 
dzáanche'eta'alo'ob tumen le j tamano'; tumen leti'e' u Yuumtzil yuumtzilo'ob 
yéetel u Ajaw ajawo'ob, le máaxo'ob yaan tu yéetelo' t'ana'ano'ob yéetel 
yéeya'ano'ob tumen Ku, chuca'an u yóolo'ob ti' leti'. 
15Le ángelo' tu ya'alaj xan: Le ja'abo'ob ta wilaj tu'ux culucbal le x nupkeban 
co'olelo', leti'ob le caajo'ob, máaco'ob, jejeláas t'aano'ob yéetel múuch' 
caajo'obo'. 
16Le diez u dzíitil baaco'ob ta wilaj ti' le nojoch ba'alche'o' yaan u p'ectico'ob le 
x nupkeban co'olelo', yaan xan u xúump'atico'ob tu juunal yéetel chacnul; yaan 
u jaantico'ob u bakel u wíinclil yéetel yaan u tóquico'ob ti' káak. 
17Ku dzáa tu pucsi'ikalo'ob ca u beeto'ob le ba'ax u káat leti'e' le ca jun 
p'éelili'ichaj u tuuculo'obe' ca tu dzajo'ob le páajtalil ajaw yaan ti'obo' ti' le 
nojoch ba'alche'o' tac quéen dzo'ocpajac u t'aan Ku. 
18Le co'olel ta wilajo' leti' le nojoch caaj yaan páajtalil ti' tu yóokol u ajawilo'ob 
yóokolcaabo'. 

Apocalipsis 18 

U lúubul Babilonia 

1Cu dzo'ocol lela', tin wilaj u láak ángel táan u yéemel ca'an yéetel nojoch 
páajtalil, le lu'umo' sáasilchaj yéetel u léembal. 
2J ka'am t'aanaj: Dzo'oc u lúubul, dzo'oc u lúubul le nojoch Babiloniao', yéetel 
dzo'oc u suut u cajtalil u kasilba'alo'ob, u ta'acunbáil tuláacal u jejeláasil kaakas 
pixano'ob, yéetel u ku' tuláacal p'ecbe'en ch'íich'o'ob. 

3Tumen tuláacal múuch' caajo'obe' dzo'oc u cáaltalo'ob yéetel u yuklil u 
p'u'ujulil u kaakas cuxtal. U ajawilo'ob yóokolcaabe' dzo'oc xan u nup 
kebantcuba'ob tu yo'olal u ya'abcachil xuup u ti'al u lu'umcabil qui'imac óolal. 
4Tin wu'uyaj túun u láak t'aan jóok te j ca'ano', táan u ya'alic: Te'ex in ti'ale'exe', 
jóokene'ex ti' le caajo', u ti'al ma' a táacpajale'ex ti' u kebano'ob yéetel u ti'al 
ma' a chucpachta'ale'ex tumen u núumyajo'ob. 
5Je'el túuna' u kebano'obe' dzo'oc u kuchul tac ca'an, dzo'oc xan u ka'ajal ti' Ku 
u jach kasa'anil Babilonia. 
6Dza'ex ti'e' je'el bix u dzaamaj ti' u láako'obe'. Xa'akte'ex u ca'a téen ya'abil le 
ukul tu xa'aktaj u ti'al u láako'obe'. 
7Dza'ex ti'e' okol yéetel mukyajil je'el bix u p'iisil úuchic u kubicubáa ti' ca'anal 
ichil yéetel ti' xuup mina'an u biilal; tumen leti'e' cu ya'alic tu pucsi'ikal: Way 
culucbalen bey jun túul x ajaw; ma' x quimen íichameni' mix bíin okolnaqueni'. 
8Tu yo'olal u t'aan beyo', ti' jun p'éelili' cu taal u núumyajo'ob: quíimil, okolil 
yéetel wi'ijil, yaan xan u tóoca'al ti' káak; tumen le Yuumtzil Ku máax p'is óolto' 
yaan u páajtalil. 
9U ajawilo'ob yóokolcaab máaxo'ob nupkebanchajo'ob yéetel chéen cunel 
xuupnajo'ob tu yéetele', yaan u yokolo'ob, yaan xan u okom t'aano'ob tu yóokol 
leti' le quéen u yilo'ob u buudzil u tóoca'alo'. 
10Yaan u p'áatalo'ob náachil tu yo'olal u sajaquilil u jaadzil, yaan u ya'alico'ob: 
¡Yaj yanilech! ¡Yaj yanilech, nojoch caaj Babilonia, le caaj yaan u páajtalilo'! 
Tumen jun súutuquili' taalic a jaadzil. 
11Bey xan u coonolilo'ob yóokolcaabe' yaan u yokolo'ob, yaan u okom t'aano'ob 
tu yo'olal le caajo', tumen bejela'e' mix máac yaan manic le ya'abcach cuucho'ob 
cu taasico'obo': 
12ya'abcach oro, plata, co'ocoj tuunicho'ob, perlaob, sac lino, seda, nook ch'oj 
chac yéetel chac; bey xan tuláacal qui'iboc che', ba'alo'ob beeta'ano'ob yéetel 
marfil, co'ocoj che'ob, bronce, hierro yéetel mármol; 

13ya'abcach canela, u qui'iboc xa'akilo'ob janal, incienso, mirra, qui'iboc ja', 
vino, aceite harina yéetel trigo; cu taasico'ob xan u ba'alche'ilo'ob cuuch, j 
tamano'ob, tzíimino'ob, bolan'ob tac xan palitzilo'ob, u káat ya'ale' wíinico'ob. 
14Yaan u ya'alico'ob ti' le caajo': Bejela'e' mina'an teech le u qui'iqui' icho'ob le 
che'ob ca dzíiboltic ca'ache'; dzo'oc a satic u ti'al mix bikin tuláacal le 
ayikalilo'ob yéetel le jadzutz ba'alo'ob yaan teech ca'ache'. 
15Le máaxo'ob conic le ba'alo'oba' yéetel dzo'oc u ayikalcunscuba'ob tu yo'olal 
le caajo' yaan u p'áatalo'ob náachil tumen sajaco'ob ti' le jaadzilo', táan u 
yokolo'ob, táan xan u okom t'aano'ob, 
16táan u ya'alico'ob: ¡Yaj yanil, yaj yanil le nojoch caajo'! Ca'ache' bey jun túul 
co'olel u búucbesmubáa yéetel lino yéetel nook ch'oj chac yéetel chac, 
jadzutzquina'an yéetel oro, co'ocoj tuunicho'ob, bey xan yéetel perlaob; 
17¡ti' jun súutuque' xu'up le buca'aj ayikalilo'! Tuláacal u náacomilo'ob le 
cheemo'obo', tuláacal máaxo'ob cu bino'ob ti' le cheemo', bey xan le máaxo'ob 
cu meyajo'ob ti' le cheemo', yéetel tuláacal le máaxo'ob cu meyajo'ob te j 
ka'anabo', j p'áato'ob náachile', 
18ca j awatnajo'ob le ca tu yilajo'ob u buudzil u tóoca'al le caajo', táan u 
ya'alico'ob: ¿Ba'ax u láak caajil yaan ca'ach je'el bix le nojoch caaja'? 
19Ca tu tosajo'ob lu'um tu poolo'ob, táan u yokolo'ob, táan xan u okom 
t'aano'ob, ca awatnajo'ob: ¡Yaj yanil! ¡Yaj yanil le nojoch caajo'! Yéetel u 
ayikalile' ayikalchaj tuláacal le máaxo'ob yaan ca'ach u cheemo'ob ka'anabo', 
ba'ale' jun súutuc ca j xu'ulsa'abi. 
20Ba'ale' qui'imacchajac a wóole'ex tu yo'olal le caajo', teech ca'an, bey xan te'ex 
apóstole'ex yéetel aj bóobate'ex bey xan te'ex máaxe'ex quili'iche'ex; tumen 
úuchic u xotkinta'ale' Kue' tu beetaj ba'ax toj ta wéetele'ex. 
21Je'el túuna' jun túul mu'uka'an ángele' tu líiksaj jun p'éel u nojoch tuunichil 
juuch'e', ca tu pulaj ka'anab, táan u ya'alic: Bey xan cun pulbil caabal Babilonia, 
le nojoch caajo', mix bikin bíin ila'ac tu ca'a téen. 

22Mix bikin bíin u'uya'ac ti' teech u pa'axal arpaob, flautaob yéetel trompetaob 
tu ca'a téen, mix bikin cun j yantal ti' teech j meyajo'ob ti' mix jun p'éel meyaj, 
yéetel mix bikin bíin u'uya'ac ti' teech u yúuchul juuch' tu ca'a téen. 
23Mix bíin ila'ac tu ca'a téen ti' teech u sáasilil jun p'éel x t'uchub sáasil, mix 
bikin bíin u'uya'ac xan ti' teech u qui'imac óolalil dzo'ocol beel; quex tumen a 
j coonolo'obe' u nuuquilo'ob ca'ach yóokolcaab, yéetel ta tusaj tuláacal múuch' 
caajo'obe' yéetel a pulya'ajo'ob. 
24Ti' le caajo' dzo'oc u yila'al u ki'ikel le aj bóobato'obo', u ki'ikel le máaxo'ob 
quili'icho'obo', bey xan u ki'ikel tuláacal le máaxo'ob quiimsa'abo'ob 
yóokolcaabo'. 

Apocalipsis 19 

1Cu dzo'ocol lela' tin wu'uyaj u ka'amcach t'aan máaco'ob te j ca'ano', táan u 
ya'alico'ob: ¡Aleluya! Le tocsajilo', le nojbe'enilo', yéetel le páajtalilo' u ti'al c 
Junab Ku 
2tumen u p'is óole' toj yéetel jaaj; tumen dzo'oc u p'is óoltic le nojoch x 
nupkeban co'olelo' máax kascunt yóokolcaab yéetel u nupkeban, yéetel dzo'oc 
u sutic tu yóokole' u loobil quiimsa'abic u palitzilo'ob. 
3Cu dzo'ocole' tu ya'alajo'ob tu ca'a téen: ¡Aleluya! U buudzil le caajo mix bikin 
bíin jáawac u na'acal. 
4Le veinticuatro u nuuquilo'ob u caajil Israelo' yéetel le can túul cuxa'an 
ba'alo'obo' noclajo'obe' ca tu kultajo'ob Ku máax culucbal te j jala'ach káanche', 
táan u ya'alico'ob: ¡Amén! ¡Aleluya! 
5Ca túun u'uya'ab jun p'éel t'aan jóok te j jala'ach káanche'o', táan u ya'alic: 
Qui'iqui' t'ante'ex Ku, tuláacale'ex ca meyajtique'ex yéetel le máaxe'ex 
sajaque'ex ti'o', mejentaque'ex yéetel nuuctaque'ex. 

U qui'imac óolalil u dzo'ocol u beel le j Tamano' 

6Tin wu'uyaj xan jun p'éel ba'al bey u t'aan ya'abcach máaco'obe', bey u juum 
ya'abcach áalcab ja'obe' yéetel bey u quíilbal ka'amcach cháaque', táan u 

ya'alic: ¡Aleluya! Tumen dzo'oc u chu'unpajal u beetic u jala'achil Yuumtzil c 
Ku, ti' máax yaan tuláacal páajtalil. 
7Qui'imacchajac c óol, co'ox chupicbáa yéetel qui'imac óolal yéetel co'one'ex 
dzáic nojbe'enil ti', tumen dzo'oc u kuchul u kiinil u dzo'ocol u beel le j 
Tamano'. U yatane' dzo'oc u nu'ucbesicubáa. 
8J dzaab ti'e' u búucbescubáa yéetel linoo', tumen cu ye'esic u tojil u cuxtal le 
máaxo'ob quili'icho'obo'. 
9Ca túun tu ya'alaj teen le ángelo': Dzíibte: Qui' yóolo'ob le máaxo'ob t'aanajo'ob 
ti' qui'imac óolalil u dzo'ocol u beel le j Tamano'. Ca tu ya'alaj teen: Le 
t'aano'oba' u jaajil T'aano'ob Junab Ku 
10Ca j xolajen tu ni' yooc le ángel u ti'al in kultico', ba'ale' tu ya'alaj teen: Ma' 
beetic lelo'; tumen tene' u palitzilen Ku jeel bix teche' yéetel je'el bix a 
sucu'uno'ob máaxo'ob jeedzel yanilo'ob ti' u ca'ansajo'ob Jesuso'. Tumen le jaajil 
t'aan ca'ansa'ab tumen Jesuso' cu sáasilcuntic u na'at le aj bóobato'obo'. 

Le máax nat'mail le sac tzíimino' 

11Tin wilaj je'ekab le ca'ano'; ca chíicpaj jun túul sac tzíimin, le máax nat'mailo' 
cu kaaba'intic Chuca'an óol yéetel jaaj óol, tumen cu p'is óol bey xan cu ba'atel 
yéetel tojil. 
12U yicho'obe' cu jóopbal bey u tóoch'bal káake', tu poole' yaan ya'abcach péet 
jo'olo'ob, ti' leti'e' yaan jun p'éel kaaba' dzíibta'an chéen leti' kaj óoltmail. 
13U búuquintmaj jun p'éel nook boonol yéetel ki'ik, u kaaba'e' u T'aan Ku. 
14Cu tzaypachta'al tumen u múuch'cabil u cajnáalilo'ob ca'an, u 
búucbesmajuba'ob yéetel sac lino ma' pa'apaki', u nat'ma'ob sac tzíimino'ob. 
15Tu chi'e' cu jóokol jun p'éel máascab yaan u yej u ti'al u beetic loob tu yéetele' 
ti' le múuch' caajo'obo'; yaan u beetic u jalachil yéetel jun p'éel x p'isib beeta'an 
yéetel hierro. Leti'e' yaan u p'is óoltico'ob bey je'el bix le máax cu yedzic uva 
yéetel u yooco'obe', yaan u beetic u yukico'ob u vinoil le yaj jaadz cu taal ti' u 
p'u'ujul Ku ti' máax yaan tuláacal páajtalil. 

16Dzíibta'an tu nook yéetel tu muuk yooque' u kaaba': U ajaw ajawo'ob yéetel 
u Yuumtzil yuumtzilo'ob. 
17Cu dzo'ocole' tin wilaj jun túul ángel wa'alacbal tu yóokol le kiino', ca tu 
ka'am t'anaj tuláacal le ch'íich'o'ob cu xiknalo'ob j ca'ano': Co'otene'ex, 
much'aba'ex u ti'al u noj janal Ku, 
18u ti'al ca jaante'ex u bakel ajawo'ob, u bakel noj poolo'ob, u bakel mu'uka'an 
máaco'ob, u bakel tzíimino'ob yéetel u bakel máaxo'ob nat'mailo'ob, u bakel 
tuláacal máaco'ob, quex jáalkabo'ob wa palitzilo'ob, quex mejentaco'ob wa 
nuuctaco'ob. 
19Ca túun tin wilaj le nojoch ba'alche'o' yéetel u ajawilo'ob yóokolcaab yéetel 
u ba'atel máaco'obe', dzo'oc u much'cuba'ob j ba'atel u ti'al u beetico'ob loob ti' 
le máax nat'mail le tzíimino' yéetel u ba'atel máaco'ob. 
20Le nojoch ba'alche'o' j ma'ache' ca j ka'al pa'ate' yéetel le tuusil aj bóobate' le 
máax tu beetaj chíiculo'ob tu táane'. Yéetel le chíiculo'obo' le tuusil aj bóobato' 
tu tusaj le máaxo'ob tu cha'ajo'ob u dza'abal ti'ob u chíicul le nojoch ba'alche'o' 
yéetel tu kultajo'ob u yoochel xan. Le nojoch ba'alche'ob bey xan le tuusil aj 
bóobato' j pu'ulo'ob cuxa'anta'aco'ob ichil u káakil azufre. 
21Le u láako'obo' quiimsa'abo'ob yéetel le máascab cu jóokol tu chi' le máax 
nat'mail le tzíimino', tuláacal le ch'íich'o'obo' tu na'ajcunsuba'ob yéetel u bakel 
le quimeno'obo'. 

Apocalipsis 20 

Le mil ja'abo'obo' 

1Cu dzo'ocole' tin wilaj jun túul ángel táan u yéemel ti' ca'an yéetel u llaveil le 
jach taamcach ch'e'eno', yéetel jun p'éel cadena tu kab. 
2Le ángela' tu machaj le nojoch caano', lela' kasilba'al wa Satanás, ca tu kaxaj 
tu yáam mil ja'abo'ob. 

3Ca tu pulaj te jach taamcach ch'e'eno', tu'ux tu kalaj ca tu pakaj u jool, u ti'al 
ma' u tusic le múuch'; caajo'obo', p'is u máan mil ja'abo'obe'. Cu dzo'ocol u máan 
le mil ja'abo'obo', yaan u jáalkabta'al dze'edzec kiin. 
4Cu dzo'ocole' tin wilaj jala'ach káanche'ob, tu'ux culucbalo'ob le máaxo'ob tu 
kamajo'ob páajtalil u ti'al u p'is óolo'obo'. Tin wilaj xan u pixano'ob le máaxo'ob 
xo'ot u poolo'ob tu yo'olal u jaajcunajil Jesús yéetel tu yo'olal u t'aan Ku, 
máaxo'ob ma' tu kultajo'ob le nojoch ba'alche'ob mix u yoochel, mix tu 
cha'ajo'ob u dza'abal u chíiculal tu táan jo'olo'ob mix tu kabo'ob. Tin wilaje' 
lelo'oba' j cuxlajo'ob tu ca'a téene' ca tu beetaj u jalachilo'ob yéetel Cristo tu 
yáam mil ja'abo'ob. 
5Ba'ale' le u láak quimeno'obo' ma' cuxlajo'ob tu ca'a téeni' p'iis máanic le mil 
ja'abo'obo'. Lela' leti' le yáax ca'a púut cuxtalo'. 
6Qui' u yóol yéetel quili'ich le máax yaan u táacpajal ti' le ca'a púut cuxtalo'. Le 
ca'a quíimilo' mina'an mix jun p'íit u páajtalil tu yóokol lelo'oba', ba'ale' bíin u 
beet u aj kiinilo'ob u ti'al Ku bey xan u ti'al Cristo, yaan xan u beetic u 
jalachilo'ob tu yéetel Cristoe' tu yáam mil ja'abo'ob. 
7Le quéen máanac le mil ja'abo'obo' Satanase' yaan u jáalkabta'al. 
8Yaan u jóokol u tuus múuch' caajo'ob ti' u yóokolcaabo'. Yaan u jóokol u tuus 
Gog bey xan Magog, yaan u much'quintic ba'atel máaco'obe' u ti'al u ba'atel, u 
ya'abilo'obe' bey le sa'am lu'um yaan tu jáal ka'anabo'. 
9Bey túuno' j na'aco'ob ti' tuláacal u cóochil le lu'umo' ca tu bakpachto'ob u 
cajtalil le máaxo'ob quili'icho'obo', bey xan le caaj yaabilta'ano'. Ba'ale' Kue' tu 
beetaj u yéemel káake', ca tu láaj tóocajo'ob. 
10Le kasilba'al máax tuso'obe' j pu'ul ichil u káakil azufre, tu'ux pu'ul le nojoch 
ba'alche'o' yéetel le tuusil aj bóobato'. Ti' cun mukyajo'ob yéetel kiin bey xan 
yéetel áakab u ti'al ja'abo'ob mina'an u xuul. 

Le p'is óol cun beetbil tu táan le nojoch sac jala'ach káanche' 

11Tin wilaj túun jun p'éel nojoch sac jala'ach káanche' yéetel máax culucbali'. 
Tu táane' jun puli' p'áat mina'an le lu'umo' mix le ca'ano', mix tu'ux caxta'abo'ob. 
12Ca tin wilaj le quimeno'obo', nuuctaco'ob yéetel mejentaco'ob, wa'alacbalo'ob 
tu táan Ku; ca je'ekabta'ab le libro'obo', je'ekabta'ab xan u láak libro, lela' u 
libroil le cuxtalo'. Le quimeno'obo' p'is óolta'abo'ob tu yo'olal le ba'axo'ob u 
beetmajo'obe' je'el bix dzíibta'anil ti' le libro'obo'. 
13Le ka'anabo' tu kubaj le quimeno'ob yaan ichilo', le quíimilo' yéetel u cúuchil 
le quimeno'obo' tu kubajo'ob xan le quimeno'ob yaan ti'obo'; tuláacalo'ob p'is 
óolta'abo'ob je'el bix le ba'alo'ob u beetmajo'obe'. 
14Le quíimilo' yéetel u cúuchil le quimeno'obe' j pu'ulo'ob ichil u káakil azufre. 
Le káaka' leti' le ca'a quíimilo'; 
15ti' j pu'ulo'ob le máaxo'ob ma' dzíibta'an u kaaba'ob tu libroil le cuxtalo'. 

Apocalipsis 21 

Túumben ca'an yéetel túumben lu'um 

1Cu dzo'ocole' tin wilaj jun p'éel túumben ca'an yéetel jun p'éel túumben lu'um; 
tumen le yáax ca'an yéetel le yáax lu'umo' j p'áat mina'ano'ob, le ka'anabo' j 
p'áat mina'an xan. 
2Tene' tin wilaj le nojoch quili'ich caajo', le túumben Jerusalén, cu yéemel te j 
ca'ano', ti' Ku u taal. U nu'ucbesmubáa bey jun túul x dzo'ocol beel u ti'al, u 
yíichame'. 
3Ca tin wu'uyaj jun p'éel ka'amcach t'aan cu taal te j ca'ano' ca tu ya'alaj: Ile, 
Ku cajacbal bejela'e' ichil máaco'ob. Yaan u cajtal tu yéetelo'ob, leti'obe' u 
caajalo'ob Ku, Junab Kue' yaan u yantal tu yéetelo'ob u ti'al u Kuinto'ob. 
4Ku cun cho'ic tuláacal u ja'il u yicho'ob, ma' túun yantal quíimil, mix okol, mix 
yaj óolal, mix ki'inamil, tumen tuláacal ba'ax yaan ca'ache' dzo'oc u máan. 
5Le máax culucbal te jalach káanche'o' tu ya'alaj: Ile', tene' táan in 
túumbencunsic tuláacal ba'alo'ob. Tu ya'alaj xan: Dzíibte, tumen le t'aano'oba' 
jach tu jaajil u jaajilo'ob. 

6Cu dzo'ocole' tu ya'alaj teen: Dzoca'an yanil. Teen u yáax chuun bey xan u 
xuul, le Alfao' yéetel le Omegao'. Le máax ukaje', tene' x ma' bo'olile' quin dzáic 
ti'e' u yuk u ja'il sayabil cuxtal. 
7Le máax cu dzáanche'etic le kaaso' yaan u kamic u ti'alint tuláacal lela'; tene' 
bíin u Kuinten, leti'e' bíin in paalinte. 
8Ba'ale' le sajac wíinico'obo', le ma' ocsaj óolo'obo', le j p'ecbe'eno'obo', le 
quiimsaj wíinico'obo', le nup kebano'obo', le j pulya'ajo'obo', le máaxo'ob cu 
kultico'ob beetbil kuo'obo', yaan u bino'ob ichil u káakil azufre. Lela' leti' le ca'a 
quíimilo'. 

Le túuben Jerusaleno' 

9Ca j taal jun túul ti' le siete ángelo'ob ti' máaxo'ob yaan ca'ach le siete copaob 
chuuptac yéetel le u dzooc siete núumyajo'obo', ca tu ya'alaj teen: Co'oten ca 
in we'es teech le dzo'ocol beelo', u yatan le j Tamano'. 
10Yáanal u páajtalil Quili'ich Pixane', le ángelo' tu bisajen ti' jun p'éel ca'anal 
pu'uc, ca tu ye'esaj teen u quili'ich caajil Jerusalén táan u yéemel ca'an ti' Ku u 
taal. 
11Yaan u nojbe'enil Ku ti'. U jóopbale' bey u jóopbal jun p'éel co'ocoj tuuniche', 
bey jun p'éel u tuunichil jaaspe, sáaskale'en bey cristale'. 
12Tu bakpach le caajo' yaan jun p'éel nojoch ca'anal pak yaan doce u jool 
najilo'ob, yéetel jun túul ángel ti' jujun p'éel u jool najil. Ti' le jool najo'obo' 
dzíibta'an u kaaba'ob u doce chi'ibalilo'ob Israel. 
13Yaan óox p'éel u jool najilo'ob j lakin, óox p'éel j xaman, óox p'éel j noojol 
yéetel óox p'éel j chikin. 
14U bakpach pakil le caajo' jedzecbal tu yóokol doce tuunicho'ob; ti' le 
tuunicho'obo' dzíibta'an u kaaba'ob u doce apóstoo'ob le j Tamano'. 
15Le ángel cu t'aan tin wéetelo' yaan jun p'éel x p'isib ti' beeta'an yéetel oro u 
ti'al u p'isic le caajo', u jool najilo'ob bey xan u bakpach pakil. 

16Le caajo' can tzéel beeta'anil; u chowaquile' láaj queet yéetel u cóochil. Le 
ángelo' tu p'isaj yéetel u x p'isib le caajo', u p'iisile' chuca'an docientos 
kilómetros; u chowaquil, u ca'analil yéetel u cóochile' láaj queeto'ob. 
17Cu dzo'ocole' tu p'isaj u bakpach pakil, u p'iisile' sesenta y cuatro metros, je'el 
bix u p'isib wíinico'ob le cu meyaj ti' le ángelo'. 
18Le bakpach pakilo' beeta'an yéetel u tuunichil jaspe, le caajo' beeta'an yéetel 
oro, chica'an ti' sáaskale'en vidrio. 
19Le u tuunichilo'ob u chuun u bakpach pakilo' jadzutzquinta'ano'ob yéetel 
tuláacal u jejeláasil co'ocoj tuunicho'ob: u yáax jun p'éele' yéetel jaspe, u ca'a 
p'éele' yéetel safiro, u yóox p'éele' yéetel agata; u can p'éele' yéetel esmeralda; 
20u cincoile' yéetel ónice; u seisile' yéetel cornalina; u sieteile' yéetel crisólito; 
u ochoile' yéetel berilo; u nueveile' yéetel topacio; u diecile' yéetel crisoprasa; 
u onceile' yéetel jasinto; u doceile' yéetel amatista. 
21U doce jool najilo'obe' doce perlaob; cada jool naje' beeta'an yéetel perla. U 
kíiwiquil le caajo' beeta'an yéetel oro bey sáaskale'en vidrioe'. 
22Ma' tin wilaj mix jun p'éel kulnaj ti' le caajo', tumen Yuumtzil Ku ti' máax 
yaan tuláacal páajtalile', leti' u kulnajil, bey xan le j tamano'. 
23Le caajo' ma' kabéet ca sáasilcunta'ac tumen le kiino' mix tumen le ujo', tumen 
u nojbe'enil Ku sáasilcuntic, le j tamano' u sáasilil xan. 
24Le múuch' caajo'ob toca'ano'obe' yaan u xíimbalo'ob tu sáasil le caajo', u 
ajawilo'ob yóokolcaabe' yaan u taasico'ob u nojbe'enilo'ob ti'. 
25U jool najilo'obe' ma' bíin ka'alac yéetel kiini', tumen te'elo' ma' bíin yanac 
áakabi'. 
26Bíin bisa'ac te'elo' u nojbe'enil yéetel u tzicbe'enil le múuch' ocsajo'obo'; 
27ba'ale' mix bikin bíin ococ ba'al kaas te'elo', mix le máax beetic p'ecbe'en 
ba'alo'ob wa tuusil ba'alo'obo', ba'ale' chéen le máaxo'ob dzíibta'an u kaaba'ob 
tu ju'unil cuxtal yaan ti' le j Tamano'. 

Apocalipsis 22 

1Cu dzo'ocole' le ángelo' tu ye'esaj teen jun p'éel áalcab ja' sac u ja'il, lela' u ja'il 
cuxtal. Sáaskale'en bey cristale' cu jóokol tu jala'ach káanche' Ku yéetel tu 
jala'ach káanche' le j Tamano'. 
2Tu chúumuc kíiwiquil le caajo' yéetel tu can tzéelil le áalcab ja'o' cu ch'íijil u 
che'il le cuxtalo', cu dzáic doce u yicho'ob. Cada winale' cu dzáic u yich, u le' 
le che'o' cu meyaj u ti'al u dza'acal le múuch' caajo'obo'. 
3Te'elo' ma' bíin yanac loolob t'aani'. U jala'ach káache' Ku yéetel le j Tamano' 
ti' cun yantal te j caajo'. Yaan u kulta'al Junab Ku tumen u palitzilo'ob. 
4Bíin u yilo'ob u táan u yich, u kaaba'e' bíin yanac tu táan jo'olo'ob. 
5Te'elo' ma' bíin yanac áakabi'; le máaxo'ob caja'ano'ob te'elo' ma' bíin 
kabéetchajac x t'uchub sáas ti'obi', mix u sáasil kiin, tumen Yuumtzil Kue' leti' 
cun sáasilcuntico'ob. Leti'obe' bíin u beet u jalachilo'ob u ti'al kiino'ob mina'an 
u xuul. 

Naadz u kiinil u taal Jesucristo 

6Cu dzo'ocole' le ángelo' tu ya'alaj teen: Le t'aano'oba' jach tu jaajil u jaajilo'ob. 
Le Yuumtzile', le Junab Ku cu sáasilcuntic u na'at le aj bóobato'obo', dzo'oc u 
túuxtic u ángel u ti'al u ye'es ti' u palitzilo'obe' le ba'alo'ob cun úuchul tu 
séeblaquilo'. 
7¡Séeba'an in taal! ¡Qui' u yóol le máax cun dzo'ocbesic le dzíibo'ob dzíiba'an 
ti' le ju'una'! 
8Teen, Juan, tin wu'uyaj yéetel tin wilaj le ba'alo'oba'. Cu dzo'ocol in 
wu'uyico'ob yéetel in wilico'obe', j xolajen tu ni' u yooc le ángel e'es teen le 
ba'alo'oba' u ti'al in kultic. 
9Ba'ale' leti'e' tu ya'alaj teen: Ma' a beetic lelo'; tumen tene' u palitzilen Ku je'el 
bix teche' yéetel je'el bix a sucu'uno'ob le aj bóobato'obo', bey xan je'el bix 
tuláacal le máaxo'ob dzo'ocbesic le t'aano'ob dzíiba'an ti' le ju'una'. Kult Junab 
Ku. 

10Tu ya'alaj xan: Ma' a ta'aquic u t'aan Ku dzíiba'an ti' le ju'una', tumen dzo'oc 
u náadzal u kiinil u dzo'ocpajal. 
11Ca'aliquile' le máax kasa'ane' p'áatac kasa'anil; le máax kóokole' p'áatac 
kóokolil; ba'ale' le máax toje' xi'ic u bin u beetic le ba'ax toje', yéetel le máax 
quili'iche' p'áatac quili'ichil. 
12Bey, séeba'an in taal; yéetel táan in taasic le siibal quin in dzaj ti' cada jun 
túulo' je'el bix ba'ax u beetmaje'. 
13Teen u yáax chúun yéetel u xuul, u cáajbal yéetel u dzoocbal, le Alfao' yéetel 
le Omegao'. 
14Qui' yóolo'ob le máaxo'ob cu p'o'ic u nooko'ob, u ti'al ca páatac u ti'alintico'ob 
u yich u che'il le cuxtalo', u ti'al beyo' ca páatac u yocolo'ob tu jool najilo'ob le 
caajo'. 
15Ba'ale' yaan u p'áatalo'ob táancab le máaxo'ob kaas u cuxtalo'obo', le j 
pulya'ajo'obo', le j nup kebano'obo', le j quiimsaj wíinico'obo', le cu kultico'ob 
beetbil kuo'obo', bey xan tuláacal le máaxo'ob u yaabiltmajo'ob le tuuso' yéetel 
cu tuuso'obo'. 
16Teen, Jesús, dzo'oc in túuxtic in ángel u ti'al u ya'al te'ex tuláacal le ba'alo'oba' 
te Iglesiaobo'. Teen u ku'uk yéetel u ch'i'ibal ajaw David, teen xan le ja'atzcab 
eek cu léembalo'. 
17Le Quili'ich Pixan yéetel le Atantzilo' cu ya'alico'ob: Co'oten. Le máax cu 
yu'ubaje' u ya'al: Co'oten. Le máax ukaje' yéetel u káate', taalac ca u yuk x ma' 
bo'olile' u ja'il le cuxtalo'. 
18Ti' tuláacal le máaxo'ob cu yu'ubico'ob le t'aano'ob dzíiba'an ti' le ju'una' quin 
beetic u yojéeltic lela': Wa yaan máax cu tzayic wa ba'ax ti' le ba'alo'oba', Kue' 
yaan u tzayic ti'e' le núumyajo'ob dzíiba'an ti' le ju'una'. 
19Wa yaan máax cu lukesic wa ba'ax ti' le t'aano'ob dzíiba'an ti' le ju'uno'oba', 
Kue' yaan u lukesic ti'e' le ba'ax cu ti'alintico' ti' u che'il le cuxtalo' bey xan ti' 
le quili'ich caajo', je'el bix dzíiba'anil ti' le ju'una'. 

20Le máax cu dzáic ojéeltbil le ba'alo'oba' cu ya'alic: Bey séeba'an in taal. Amén. 
¡Co'oten, Yuumtzil Jesús! 
21U siibal utzil c Yuumtzil Jesuse' ca yanac yéetel tuláacale'ex. Amén. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Marcel da Glória Pereira 

2023, Vitória/ES - Brasil 

